
Pulim Tɔnɔ  

Moses Twanno tenu tem  

Ba jeɡe Wɛ Tɔnɔ kom boboa twanno tenu tem ba bwoi we Moses Twanno mo. Konto nam ba 

bere we Moses tete mo popone te maama, se ko bere we wonto mo ye wolo na jwoŋi Wɛ nia yam 

Wɛ tei ne to. Moses déem mo bobo se o taa zeɡe Wɛ de o nɔɔna bam tetare laŋa ne se o bere-ba 

ba na wó ke tei ba pwoli Wɛ wo to.  

Pulim Tɔnɔ kom seina  

Pulim Tɔnɔ kom bere wonnu maama kuri na puli tei to mo. Ko tɛ Baŋa Wɛ na ke tei o naane teɡa 

kam baŋa de wɛyuu, de wonnu telo maama na ŋwe to, ko woli de nabiina de mo. Ko ta tɛ 

nabiina na tusi tei pa se yaara de chɔɡem ba loɡo baŋa to, dedaane Wɛ na jaane boboŋa se o ke 

tei de nabiina ba wɛleera ŋwaane to mo. Popɔre 1-11 bere debam Adama de Awa, de ba kwaɡa 

kam taane mo, ko woli de Noah de na-fwaaro telo na li teɡa kam maama to taane, de Babili 

di-dedɔrɔ kom taane. Popɔre 12-50 de maa tɛ Wɛ na ɡwoni ni se o swɛ Abaraham de o kwaɡa 

kam swolim tei, de o na toŋe tei Isarele tiina nabaara bam ŋwea wone to. Banto maa ye Izaak, 

de Jakob, de Josɛf mo. Tɔnɔ kom maa pae dé lɔre we, Wɛ yeini o nii o nɔɔna baŋa ne mo, de ko 

ná maŋe ko chamma ko pa-ba tei de.  

1 

Wonnu maama pulim taane  

1 Boboa kam ne to mo Wɛ naane wɛyuu de teɡa baŋa.* 2 Teɡa baŋa kam maama déem 

jaɡe jeiɡa maama mo. Kolokolo ya ta tera ka baŋa ne. Na-fɔrɔ kom baŋa maama ye 

lim yerane. Wɛ Siu kom maa kare wɛɛne ko via na bam baŋa ne.  
3 Wɛ ma ta o we, “Pa se pwooni taa wora!” Pwooni ma seene de ba.* 4 Wɛ ma na we 

pwooni dem lana, ye o wo pwoli. O déem ma pa se pwooni dem de lim dem pɔɔre 

daane. 5 Wɛ déem ma bwoŋi pwooni dem we ‘wea’, ye o daare o bwoŋi lim dem we 

‘tete’. Teɡa ma ba ka yi ye ka daare ka poore. Boboa dɛ dem mo konto.  
6 Wɛ déem daa ma ta o we, “Pa se laŋa taa wora na bam tetare ne se ba pɔɔre yera 

yera kuni belei.” 7 Wɛ ma ke laŋa o ma pɔɔre na balo na wo ka kuri ne to, de na balo 

na wo ka baŋa ne to daane. Ko ma seene ko ke konto. 8 Wɛ ma bwoŋi laŋa kam we 

‘wɛyuu’. Teɡa ma ba ka yi ye ka daare ka poore. Da yalei dɛ dem mo konto.  
9 Wɛ daa ma ta o we, “Pa se na balo na wo wɛyuu kom kuri ne to la ba tiɡisi jeiɡa 

dedoa ba daare se te-kora taa wora.” Ko ma seene ko ke konto. 10 Wɛ ma bwoŋi 

te-kora kam we ‘teɡa baŋa’, ye o daare o bwoŋi na-fɔrɔ kom na laɡe daane to we 

‘naneo’. Wɛ ma na we ko lana, ye o wo pwoli.  
11 Wɛ laam ma ta o we, “Pa se ɡaaro de teeni puli teɡa kam baŋa ne, ɡaaro telo na 

tiŋi te wo-dwa to, dedaane teeni na leiri bia de ba wo-dwa to, tio maama de ko dwi.” 

Ko ma seene ko ke konto. 12 Teɡa kam maa puli ɡa-lɛɛro dwi maama, de teeni dwi 

maama na leiri bia to, dedaane te wo-dwa dwi dwi. Wɛ ma na we, o na ke kolo to 

lana, ye o wo pwoli. 13 Teɡa ma ba ka yi ye ka daare ka poore. Da yatɔ dɛ dem mo 

konto.  
14 Wɛ daa ma ta o we, “Pa se wonnu telo na nyeene to dwi dwi taa wo wɛyuu kom ne 

se te pɔɔre wea de tete daane. Te wó taa ye memaŋa te bere yadɛ dedaane te-pwoŋa. 

Te ta wó taa bere da yam, de bena yam, dedaane chane sem maŋa maama. 15 Te wó 

taa nyeene wɛyuu ne se te taa pae pwooni teɡa kam baŋa ne.” Ko ma seene ko ke 

konto. 16 Wɛ déem ma ke wo-nyen-kamuna yalei pa se kolo na nyeene ko ɡaale to 

yeini ko taa nyeena wea ne, ye kolo na muri to taa nyeena tete ne. O daa ta ma ke 

chalechwe sem de o woli da. 17 Wɛ ma ke wo-nyenno tem konto o zeɡe wɛyuu ne se te 

taa pae pwooni yi teɡa kam baŋa. 18 Te wó taa nii wea de tete baŋa ne ye te ta wó 

pɔɔre pwooni de lim daane. Wɛ ma na we, o na ke kolo to lana, ye o wo pwoli. 19 Teɡa 

ma ba ka yi ye ka daare ka poore. Da yana dɛ dem mo konto.  
20 Wɛ daa ma ta o we, “Pa se na-fɔrɔ kom wo su de wonnu telo na ŋwe to dwi 

maama, se zuna de taa jaana ba beera wɛyuu kom jei sem maama ne.” 21 Wɛ déem ma 

naane naneo wo vare-kamuna de wonnu telo na kare te yɛ na wone to dwi maama. O 

ta ma naane zuna balo na kare ba jaane wɛyuu ne to ba dwi ba dwi. Wɛ ma na we, o 

na ke kolo to lana, ye o wo pwoli. 22 Wɛ ma daare o swɛ te maama swolim ye o we, 

“Ta‑á lore-na á puli á su naneero tem wo maama. Nam ta pa se zuna bam de puli ba 

taa daɡa loɡo baŋa ne.” 23 Teɡa ma ba ka yi ye ka daare ka poore. Da yanu dɛ dem mo 

konto.  



24 Wɛ daa ta ma ta o we, “Pa se teɡa kam baŋa taa jeɡe wonnu telo na ŋwe to dwi 

dwi, sɔŋɔ vara de ɡa-vara, de teɡa-veila dwi maama.” Ko ma seene ko ke konto. 25 Wɛ 

déem ma ke loɡo baŋa vara bam konto, ba dwi ba dwi, kaɡo-vara de sɔŋɔ vara, de 

teɡa-veila dwi maama. Wɛ ma na we, o na ke kolo to lana, ye o wo pwoli.  
26 Wɛ laam maa we, “Pa-na se dé mɔ nabiina se ba taa nye de debam, ye ba jeɡe 

debam tete kamɔɡɔ. Banto wó taa jeɡe dam ba taa tei naneo wo ywona yam, de 

wɛyuu zuna bam, dedaane vara de wonnu telo maama na kare te vei teɡa kam baŋa 

ne to.” 27 Wɛ déem ma seene o naane nabiina se ba taa jeɡe o tete kamɔɡɔ. O déem 

naane-ba baaro de kaane mo.* 28 O ma swɛ ba swolim, ye o ta de-ba we, “Ta‑á lore-na 

bia á puli dedɛ se á jaɡe teɡa baŋa maama ne se á daare á ta‑á tei-ko. Ta‑á di-na dam 

naneo wo ywona yam, dedaane wɛyuu zuna bam, de wonnu telo maama na kare te vei 

teɡa ne to baŋa ne.”  
29 Wɛ ma daare o ta de-ba we, “Nii-na, a kwei ɡaaro telo na tiŋi te wo-dwa to, 

dedaane teeni na leiri bia de ba wo-dwa to, a ke abam jeŋa ne se te taa ye wodiiru te 

pa abam. 30 Ko daare ko ná ye loɡo baŋa vara bam maama, de wɛyuu zuna bam, de 

wonnu telo maama na jeɡe ŋwea ye te kare te vei teɡa baŋa ne to, amo kwei ɡaaro 

tem de teeni vɔɔro tem mo a pa-te se te taa di.” Ko ma seene ko ke konto.  
31 Wɛ ma fɔɡe o nii kolo maama o na ke to, ye o na we ko tiini ko lamma. Teɡa ma 

ba ka yi ye ka daare ka poore. Da yaredo dɛ dem mo konto.  
 

2 
1 Wɛ déem dɛ chwoŋa kanto mo o naane wɛyuu de teɡa baŋa dedaane kolo maama 

na wo te wone to o ba o ti maama.  
2 Da yarepɛ dɛ dem na yi to, dedaane Wɛ maŋe o ti totoŋa yalo maama o déem na 

jeɡe se o ke to. Da yarepɛ dɛ dem ne, o laam ma jeini o sii o totoŋa yam maama wone. 
3 Wɛ ma ke zaane o yaɡe da yarepɛ dɛ dem baŋa ne, ye o pɔɔre-de pa de ye de yera da 

yayam yam wone, ko na ye dento dɛ dem ne mo o sii de o totoŋa yam o na toŋe o ti to 

ŋwaane.*  

Baaro de o kaane taane  

4 Taane dento mo bere Wɛ na naane wɛyuu de teɡa baŋa ye ko ke tetei to.  

Yuu-tu BAŊA WƐ déem na ke wɛyuu de teɡa baŋa o ti to, 5 ɡaaro de teeni ta tera teɡa 

kam baŋa ne se te taa pae wodiiru. Kolokolo ya ta wo puli, kolo ŋwaane Wɛ daa ta wo 

pɛ se doa ne teɡa baŋa ne. Nabiinu de ya daa ta tera se o va teɡa kam. 6 De ko de, na 

mo déem nwoŋi teɡa kam kuri ne ba bura, ye banto mo yeini ba buɡi teɡa kam baŋa 

maama.  
7 Yuu-tu BAŊA WƐ déem ma fɔ teɡa kam teero o ma o mɔ nabiinu.a O ma daare o fuli 

o siu kom na pae ŋwea to, o yaɡe baaro wom momwa ne, pa se o laam jeɡe ŋwea.* 
8 BAŊA WƐ déem ma ke teeni kara Eden ne, wɛ-puli jei sem seeni. O ma daare o kwei o 

na mɔɔne baaro wolo to o ja vo o yaɡe dáane. 9 O ma pa se teeni dwi dwi nwoŋi teeni 

kara kam ne, de na tiini de lamma yi ne ye de leiri bia na maŋe de dim to. Kara kam 

tetare ne mo Wɛ déem pɛ se teeni delei nwoŋi de zeɡe da. De dedoa déem ye tio kolo 

na pae nɔɔna ŋwea to. Kodwoŋi kom maa ye tio kolo na pae nɔɔna lɔre lane de 

lwarem ba pɔɔre daane to.  
10 Buɡa kadwoŋi déem maa zeɡe Eden ne ka duri ka tole ka maa kɛa. Buɡa kanto mo 

pae se teeni kara kam nae na. Ka ma nwoŋi Eden jei sem ne ka daare ka pɔɔre kuni 

bena. 11 Bu-tole sena sem yiɡa tu yere mo Pison. Kanto mo ɡuɡwoli ka kaare Havila 

laŋa kam maama. Dáane mo sabu-seŋa wora, 12 ye ka ye chekke. Talwoŋ-ywoŋa kalo 

na ye Bedelia to, dedaane kandwa-nyenno ba na bwoi-ya we Onika to de maa wo 

dáane. 13 Bu-tola kalo na saŋe to yere maa ye Gihon. Kanto de ma ɡuɡwoli ka kaare 

Kusi laŋa kam maama. 14 Batɔ tu wom yere mo ye Tiɡirisi. Kanto duri ka tole Asiria 

laŋa kam wɛ-puli jei sem seeni mo. Bu-tola kalo na ke sena to maa ye Yuferata buɡa 

kam.  
15 Yuu-tu BAŊA WƐ déem ma ja baaro wom o vo o yaɡe Eden teeni kara kam ne se o 

taa toŋe da ye o nii ka baŋa ne. 16 BAŊA WƐ ma pa baaro wom ni we, “Nmo jeɡe 

chwoŋa se n di teeni bia balo maama na leiri kara kam ne to. 17 Se ko daare tio kolo na 

pae se nɔɔna lɔre lane de lwarem ba pɔɔre daane to, n dae se n di ko bia bam. Ta‑n yei 

we, dɛ delo nmo na wó di ko bia to, dento dɛ dem ne mo n laɡe n te.”  
18 Yuu-tu BAŊA WƐ laam ma ta o we, “Baaro wom na wora o yerane konto to, ko ba 

lamma. Konto ŋwaane amo wó ke zeinnu wolo na wó maŋe ded‑o to mo a pa‑o.”  
19 BAŊA WƐ déem ya fɔɡe teɡa kam teero o kwei-te o ma mɔ vara bam dwi maama 

dedaane wɛyuu zuna bam dwi maama. O laam ma ja-ba o ja o ba baaro wom yiɡa ne 

se o nii baaro wom wó bwoŋi ba yera tetɛ mo. Woŋo kolo maama maa na ŋwe, ye 

baaro wom pa-ko yere delo to, ko seene ko ye konto mo. 20 Baaro wom déem ma pa 

vara bam dwi maama ba yera, sɔŋɔ-vara de kaɡo-vara maama, ye o ta pa wɛyuu zuna 

bam dwi maama ba de yera. De konto maama wone to, zeinnu déem tera se o maŋe 

ded‑o.  
21 Konto ŋwaane, Yuu-tu BAŊA WƐ déem ma pa se baaro wom tiini o dɔ dɔɔm o beiri. 

O na tiɡi o dɔa konto to, mo Wɛ le o saŋa kwi sem kua dedoa ye o jwoori o suuri jei 

sem de ya-nɔna. 22 O ma kwei baaro wom saŋa kua kam o ma o mɔ kaane. O ma daare 

o ja‑o o ja ba baaro wom tei. 23 Baaro wom laam ma ta o we,  

“Nii mo! Amo tete dwi dem mo tento!  

Nmo mɛ amo kua mo  

n ma‑n ke wonto kwi sem,  

ye n daare n ma a ya-nɔna yam  

n ma‑n ke wonto yera yam.  

Ba wó taa bwoi‑o we ‘kaane’ mo,  

ba na le‑o baaro yera yam ne to ŋwaane.”b  
24 Mo kokuri pa se baaro ná di kaane, o boboŋa daa ba tɔɡe o kwo de o nu boboŋa. O 

laam yeini o me de o kaane wom mo se banto balei ji yera dedoa.*  
25 Baaro wom de o kaane wom maama déem maa kare ba beeri kalambwolo mo, ye 

chaveera ba jeɡe-ba.  

3 

Lwarem pulim  

                                                           

 b2:23 baaro de kaane beeri nye daane mo de Hiburu taane dem. 

 *2:24 Mat 19:4-6 



1 Ga-vara balo maama Yuu-tu BAŊA WƐ déem na mɔɔne to, wolo na jeɡe swa o dwoi 

ba maama to ye basankwea mo. Dɛ dedwe ka ma zaŋe ka bwei kaane wom ka we, “Wɛ 

seene o ta de abam we á yé zaŋe á di tio-bia balo maama na wo teeni kara kam wone 

to na? Ko ye cheɡa na?” 2 Kaane wom ma leiri o we, “Aawo. Dé jeɡe chwoŋa se dé di 

teeni delo maama bia na wo kara kam wone to. 3 Ko daare ko ná ye tio kolo na zeɡe 

kara kam tetare ne to yerane, Wɛ taɡe o we, dé yé zaŋe dé di ko bia naa dé dwei-ko 

de. Dé ná ke konto, dé wó te mo.” 4 Basankwea kam ma leiri ka we, “Aawo, abam bá 

seene á te! 5 Cheɡa to, Wɛ pɛ abam ni konto dwoŋi kokuri o yei we, abam ná di tio 

kom konto bia bam dedoa, á wo wó poore dɛ dem konto ne pa se á ta‑á nye de Wɛ tete 

ye á yei lane de lwarem pɔɔrem daane.”  
6 Kaane wom ma na we tio kom lamma o yi ne, ye o ta na we ko bia wó taa ywomma 

se nɔɔno di-ba. O fera ma zo tio-bia bam se o wane o ja yi-poro ba ŋwaane. O na boŋe 

konto to, o ma ɡwori tio kom bu o di. O ma daare badwonna o pa o baro wom na wo 

o takeiri ne to ye o de di. 7 Konto nɛ sem ni ne mo ba yia seene ya poore, ye ba lɔre we 

ba zeɡe da kalambwolo. Ba ma ɡwoni kaporo vɔɔro ba pane-te ba liŋi se ba ma kwoli 

ba chaveera.  
8 Wɛ-zoore maŋa ne, BAŊA WƐ maa kare teeni kara kam wone o via. Baaro wom de o 

kaane wom ma ni ko na dɔne to ye ba seiɡi ba tete teeni dem tetare ne se Wɛ yé zaŋe 

o na-ba. 9 Yuu-tu BAŊA WƐ ma bwoŋi baaro wom ye o we, “Nmo wo yei ne mo?” 10 O 

ma leiri o we, “A niɡi nmo dɔnne mo teeni kara kam ne ye foone jeɡe-ne de a na zeɡe 

da kalambwolo to ŋwaane. Konto mo pɛ se a duri a seiɡi.” 11 BAŊA WƐ ma bwei‑o o we, 

“Nmo ke tɛ mo n lɔre we n ye kalambwolo mo? Wɔ mo taɡe konto o bere‑m? Nmo ɡa 

n dia tio kolo bia amo na we n ba jeɡe chwoŋa se n di-ba to mo na?” 12 Baaro wom ma 

leiri o we, “Ko ye kaane wolo wom nmo na yaɡe‑o amo tei ne to mo pɛ-ne tio kom bu 

ye a di.”  
13 Yuu-tu BAŊA WƐ ma bwei kaane wom o we, “Bɛ mo ye nmo ke konto?” Kaane wom 

ma leiri o we, “Basankwea kam mo ɡane amo pa se a ɡwori tio kom bia a di.”  
14 Yuu-tu BAŊA WƐ laam ma ta de basankwea kam o we:  

“Nmo na ke konto to ŋwaane, a le nmo vara maama wone ye a sɔɔle lwarem a yaɡe 

nmo baŋa ne. Nmo laam wó ta‑n fɛɛle n puɡa baŋa ne ye teero yerane mo wó taa ye 

nmo ni-wodiu taa wuu, se n ba n te. 15 Amo wó pa se nmo de kaane wom taa done 



daane. Wonto dwi dem dedaane nmo dwi dem wó taa chuli daane. Wonto dwi dem 

wó popoɡe n yuu ye nmo de wó done o dwi dem de nakila.”  
16 BAŊA WƐ ma daare o ta de kaane wom o we, “Ko ná ye nmo, amo wó pa se n cham 

dem puli pu-jare baŋa ne. Nmo wó tiini n yaare mo bu-lore wone. De ko de, nmo fera 

wó taa wo nmo baro wom wone ye wonto nam wó taa tei‑m.”  
17 O ma ta de baaro wom o we, “Nmo na sɛ n kaane wom ni ye n de di tio kolo bia a 

na we n yé zaŋe n di-ba to ŋwaane, amo wó sɔɔle lwarem a yaɡe teɡa kam baŋa ne 

nmo ŋwaane. Nmo ŋwea maama wone, nmo wó yaare ko chɛ de teɡa kam varem mo, 

se n laam ba n na n ni-wodiu. 18 Sabare de ɡa-cheiŋo dwi dwi wó nwoŋi teɡa kam 

baŋa ne te daane‑m. Nmo wó ta‑n kare n beeri ɡaao wone se n na n ni-wodiu. 19 Nmo 

jeɡe se n chɛ de totoŋa mo, ye n yuu luluŋu ná wo nwoŋi, n bá‑n na n ni-wodiu. Ko 

wó ke‑m konto mo taa, se n laam ba n te n jwoori teero tem wone. Teero mo ba mɛ ba 

ke‑m, ye n laam ma‑n wó jwoori n ji teero.”  
20 Adamc ma bwoŋi o kaane wom yere we ‘Awa’,d kokuri wonto déem mo ye nabiina 

maama nu. 21 BAŊA WƐ déem ma kwei vara tankwallo o ma o ke ɡwaaro o pa Adam de 

o kaane se ba ma kwoli ba tete.  
 

22 Yuu-tu BAŊA WƐ laam ma ta o tete ne o we, “Nabiinu wom dedaane debam maama 

laam ye bedwe mo, de o na tu o lɔre lane de lwarem o pɔɔre daane to ŋwaane. Konto 

to, ko maŋe se dé che‑o de tio kolo na pae nɔɔna ŋwea to se o yé ɡwori ko bia o di. 

Kokuri to, o ná di banto o woli da, o laɡe o taa ŋwe mo taa wuu.” 23 Ko déem ma pa se 

BAŊA WƐ le‑o Eden teeni kara kam wone. O ma zeili‑o se o nwoŋi o vo o taa vare teɡa 

kam. Ko ye teɡa kam wo teero mo Wɛ déem mɛ o ke nabiinu wom. 24 O na zeili‑o pa o 

nwoŋi to, BAŊA WƐ ma pa se malese sedwonna na ye cherubi to zeɡe Eden teeni kara 

kam wɛ-puli seeni. O ta ma kwei se-zɔɔ de o ke da, ko na jeɡe mini ye ko pipira de 

fora jei maama ne to. Tento maama déem cheɡe tio kolo bia na pae nɔɔna ŋwea to, se 

nɔɔn-nɔɔno daa yé wane o twɛ da.  

4 

Kain dedaane Abel taane  

1 Adam déem ma peini de o kaane Awa. O ma ja puɡa o lo bakeira. O ma pa o yere 

we ‘Kain’, ye o we, “Ko ye BAŊA WƐ zeinim ŋwaane mo a loɡe bakeira.” 2 Awa daa ta 

ma lo Kain nyaane Abel o woli da. Ba na ke nɔɔna ba ti to, Abel déem ma ba o ji 

nayero, ye Kain maa ye valo. 3 Ko maa wora ko wora. Kain ma twori teɡa kam 

wo-vallo tem wone o ma ke pɛɛre o pa BAŊA WƐ. 4 Abel de ma le o vare-mwa bam 

wone boboa bu na nuɡa to o ɡo o ma ke pɛɛre o pa BAŊA WƐ. Abel de o pɛɛre dem 

maama ma su BAŊA WƐ yi.* 5 Se ko ná ye Kain, Wɛ déem ve‑o mo, o de o pɛɛre dem 

maama. Kain bane ma tiini de zaŋe ye o yiɡa nyɔne lanyerane. 6 BAŊA WƐ ma bwei 

Kain o we, “Bɛ mo ye nmo pa se n bane zaŋe konto? Bɛŋwaane mo nmo yiɡa nyɔne? 
7 Nmo ná ke lanyerane, nmo yuu bá zeiŋi wɛɛne na? Nmo nam daa ná wo ke 

lanyerane, ta‑n yei we wɛleere vwɛ n diɡa ni dem ne ye de laɡe de ja‑m ne ɡa-varem 

tei. Nmo nam jeɡe se n kwaane n wane-de mo.”  
8 Dɛ dedwe Kain ma ta de o nyaane Abel o we, ba tɔɡe daane ba vo ɡaao wo. Ba na 

yi da to, Kain ma zi o nyaane Abel o maɡe o ɡo.*  
9 BAŊA WƐ laam ma bwei Kain o we, “Se nmo nyaane Abel bɛ?” O ma leiri o we, 

“Amo yeiri o jei. Ko ye amo totoŋe mo se a taa yere a nyaane wom na?” 10 BAŊA WƐ 

laam ma ta o we, “Nmo ke bɛ lɛɛro mo tento? Nii! Nmo nyaane wom jana bam wo 

teɡa kam ne mo ba keeri ba jare-ne se a jwoori a ŋwe nmo totoŋ-balɔrɔ kom jene dem. 
11 Konto to, sɔɔlem laam nam wo nmo baŋa ne pa se teɡa kam ve‑m. Kokuri, nmo na 

ɡo n nyaane wom to, teɡa kam kaŋe ka ni mo ka jwoŋi o jana bam ka nyɔ. 12 Teɡa 

kam daa bá ke wodiu ka pa‑m, de nmo ná maŋe n va tetei. Nmo wó ta‑n kare n beeri 

teɡa kam maama ne, ye n bá‑n na jeiŋa jei.”  
13 Kain ma ta de BAŊA WƐ o we, “Nmo na pɛ amo waarem delo to tiini de daɡa de 

dwoi amo jaanem. 14 Nmo laɡe n zeili amo teɡa kanto baŋa ne, se a daare a pwɛ nmo 

tei ne. Amo jeɡe se a taa kare a beeri teɡa kam ne mo, ye a bá na jeiŋa jei. Wolo 

maama ná jeeri-ne, kotu bá ɡo-ne mo na?” 15 BAŊA WƐ ma leiri o we, “Ko bá taa ye 

konto. Wolo maama na wó ɡo nmo Kain to, amo wó ŋwe jene dem konto kuni berepɛ 

mo kotu dwi dem baŋa ne.”  

BAŊA WƐ laam ma ke nyenyeɡo Kain yera ne, se ko che nɔɔno wolo maama na wó 

jeeri‑o to, se kotu yé zaŋe o ɡo‑o. 16 Kain déem ma zaŋe o viiri BAŊA WƐ tei ne. O ma 

vo o kare o beeri Noda laŋa kam ne. Jei sem konto wo Eden kara kam wɛ-puli seeni 

mo.  

Kain dwi dem taane  

17 Kain ma peini de o kaane ye o ja puɡa o lo bakeira, ka yere mo Enoki. O ma daare 

o bobo teo kamunu kuri ye o ma o bu Enoki yere dem o ma bwoŋi teo kom yere.  
18 Enoki déem ma lo Iradi, ye Iradi déem ma ji Mehujayeli kwo.  

Mehujayeli de déem ma lo Metusayeli. Metusayeli wom de déem ma lo Lameke.  
19 Lameke déem ma di kaana balei. Ka-kwea kam yere mo Ada, ka-bia kam yere maa 

ye Zilla. 20 Ada déem ma ba o lo Jabale. Ko ná ye balo na kare ba beera ye ba zoore 

vwoa wone ba kɔne vara to, Jabale maa ye ba nabaaro. 21 O nyaane wom yere déem 

maa ye Jubale. Wonto de déem mo ye kɔn-maɡena dedaane wu-wura dwi maama 

nabaaro. 22 Zilla déem ma lo Tubale-Kain. Wonto maa ye luru, ye o bobo se o taa mae 

luuru dedaane channa o ma ke wonnu dwi dwi. Tubale-Kain déem maa jeɡe nakɔ, o 

yere na ye Naama.  
23 Lameke déem ma zaŋe o ta de o kaana bam o we,  

“Ada de Zilla,  

cheiɡi-na amo kwora!  

A kaana bam,  

cheiɡi-na a taane dem!  

Amo ɡo nɔɔno de o na ke-ne zonne to ŋwaane.  

O na ye nɔn-doŋo ye o maɡe-ne to,  

a ma ɡo‑o!  
24 Nɔɔno ná ɡo Kain,  

kotu wó jwoori o ŋwe jene dem kuni berepɛ.  

Nɔɔno nam ná ɡo amo,  

kotu wó jwoori o ŋwe kuni fuserepɛ-berepɛ mo!”  

Sɛfi dedaane Enosi taane  



25 Adam daa ma peini de o kaane Awa, ye ba lo bakeira. Awa ma pa o yere we ‘Sɛfi’, 

ye o we, “Kain na ɡo Abel to, Wɛ daa pɛ-ne dwi dedwoŋi se wonto leiri Abel yuu ne.” 
26 Sɛfi de ma lo bu. O ma pa o yere we ‘Enosi’. Maŋa kam konto ne mo nɔɔna laam 

bobo se ba taa bwoi BAŊA WƐ yere ba maa zuli‑o.  

5 

Ko zeɡe Adam ne se ko yi Noah  

1 Poponem dento bere Adam dwi dem na dɛ tetei maama to mo.  

Wɛ déem na ke nabiina dɛ delo ne to, o déem ke-ba se ba taa nye de o tete mo. 2 O 

déem ma ke-ba se ba taa ye baaro de kaane. O ma swɛ ba swolim, ye o daare o jeɡe-ba 

o bwoi we ‘nabiina’. 3 Adam déem na yi bena bi dedaane fintɔ (130) to mo o loɡe bu 

pa se o nye de wonto tete. Bu wom maa jeɡe o tete kamɔɡɔ. O ma bwoŋi bu wom yere 

we ‘Sɛfi’. 4 Sɛfi lora kam kwaɡa ne, Adam déem daa ta ma na bena bia nana (800). O 

déem ma lo bia badwonna o woli da, bakeiri dedaane busankane. 5 Adam bena yam 

maama ná ke daane, ya ye bena bia noɡo dedaane fintɔ (930) mo, ye o laam te.  
6 Sɛfi na yi bena bi de yanu (105) to mo o loɡe Enosi. 7 Enosi lora kam kwaɡa ne, Sɛfi 

daa ta ma na bena bia nana de yarepɛ (807). O déem ma lo bia badwonna o woli da, 

bakeiri dedaane busankane. 8 Sɛfi bena yam maama ná ke daane, ya ye bena bia noɡo 

de fuɡa-yalei (912) mo, ye o laam te.  
9 Enosi na yi bena funoɡo (90) to mo o loɡe Kenan. 10 Kenan lora kam kwaɡa ne, 

Enosi daa ta ma na bena bia nana de fuɡa-yanu (815). O déem ma lo bia badwonna o 

woli da, bakeiri dedaane busankane. 11 Enosi bena yam maama déem ná ke daane, ya 

ye bena bia noɡo dedaane yanu (905) mo, ye o laam te.  
12 Kenan déem na yi bena fuserepɛ (70) to mo o loɡe Mahalaleli. 13 Mahalaleli lora 

kam kwaɡa ne, Kenan daa ta ma na bena bia nana de finna (840). O déem ma lo bia 

badwonna o woli da, bakeiri dedaane busankane. 14 Kenan bena yam maama déem ná 

ke daane, ya ye bena bia noɡo de fuɡa (910) mo, ye o laam te.  
15 Mahalaleli déem na yi bena fuseredo-yanu (65) to mo o loɡe Jaredi. 16 Jaredi lora 

kam kwaɡa ne, Mahalaleli daa ta ma na bena bia nana de fintɔ (830). O déem ta ma lo 

bia badwonna o woli da, bakeiri dedaane busankane. 17 Mahalaleli bena yam maama 



déem ná ke daane, ya ye bena bia nana de funoɡo-yanu (895) mo, ye o laam te.  
18 Jaredi na yi bena bi dedaane fuseredo-yalei (162) to mo o loɡe Enoki. 19 Enoki lora 

kam kwaɡa ne, Jaredi daa ta ma na bena bia nana. O déem ta ma lo bia badwonna o 

woli da, bakeiri dedaane busankane. 20 Jaredi bena yam maama déem ná ke daane, ya 

ye bena bia noɡo de fuseredo-yalei (962) mo, ye o laam te.  
21 Enoki déem na yi bena fuseredo-yanu (65) to mo o loɡe Metusela. 22 Metusela lora 

kam kwaɡa ne to, Enoki de BAŊA WƐ ma tiini ba me daane bena bia yatɔ (300) maama 

wone. O déem ta ma lo bia badwonna o woli da, bakeiri dedaane busankane. 23 Enoki 

bena yam maama déem ná ke daane, ya ye bena bia yatɔ de fuseredo-yanu (365) mo. 
24 Enoki de Wɛ na vei daane to, o déem ma ba o tera, bɛŋwaane Wɛ déem mo kwei‑o o 

ja o kɛ.*  
25 Metusela na yi bena bi de funɔnɔ-yarepɛ (187) to mo o loɡe Lameke. 26 Lameke lora 

kam kwaɡa ne, Metusela daa ta ma na bena bia yarepɛ dedaane funɔnɔ-yalei (782). O 

déem ta ma lo bia badwonna o woli da, bakeiri dedaane busankane. 27 Metusela bena 

yam maama déem ná ke daane, ya ye bena bia noɡo dedaane fuseredo-noɡo (969) mo, 

ye o laam te.  
28 Lameke déem na yi bena bi dedaane funɔnɔ-yalei (182) to mo o loɡe bu. 29 O ma ta 

o we, “BAŊA WƐ na sɔɔle lwarem o yaɡe teɡa kam baŋa ne to, ka totoŋa tiini ya 

damma mo ya pa debam pa se dé yɔɔre dé yaara. Wonto nam mo laɡe o pa se debam 

bochare zuri.” Konto ŋwaane mo o pɛ bu wom yere we ‘Noah’.e 30 Noah lora kam 

kwaɡa ne, Lameke daa ta ma na bena bia yanu de funoɡo-yanu (595). O déem ta ma 

lo bia badwonna o woli da, bakeiri dedaane busankane. 31 Lameke bena yam maama 

déem ná ke daane, ya ye bena bia yarepɛ de fuserepɛ-yarepɛ (777) mo, ye o laam te.  
32 Noah déem na yi bena bia yanu to mo o loɡe bu-baara batɔ ye o pa ba yera we 

Sɛm, de Ham, dedaane Jafete.  

6 

Nabiina déem tiini ba chɔɡe  

1 Ko déem maa wora ko wora ye nabiina puli ba su loɡo kom jei maama ye ba lo 

bukwa. 2 Wɛyuu nɔn-donno ma tu teɡa baŋa ba na nabiina bukwa bam na tiini ba 

lamma tei. Ba ma di ba wone ba ma ba ji ba kaana. 3 BAŊA WƐ maa we, “Amo daa bá 

yaɡe a siu kolo na pae ŋwea to taa wo nɔɔna wone se ko taa vei wuu. Ba jeɡe se ba te 

mo. Ba ŋwea daa bá dwoni bena bi de finlei (120).”  
4 Maŋa kam konto ne de ka kwaɡa ne, wɛyuu nɔɔna bam dedaane nabiina bukwa 

bam déem na laɡe daane ye ba lo bia to, nɔn-sawaara maa wo loɡo baŋa ne. Ba déem 

bwoŋi-ba we ‘Nefili tiina’ mo.* Banto ye babɛ mo ye ba tiini ba na yere faŋa faŋa.  
5 BAŊA WƐ déem ma maane we nabiina tiini ba jeɡe puseŋa, ye ba boboŋa de ba 

pale-kia maama tɔɡe lwarem yerane mo. 6 BAŊA WƐ wo ma tiini ko chɔɡe dedaane o na 

maŋe o ke nabiina o yaɡe teɡa baŋa ne to. Ko ma daane‑o dedɛ ko ŋwaane. 7 O laam 

ma boŋe o tete ne we, “Amo wó seene a chɔɡe woŋo kolo maama a na ke ye te ŋwe 

to. Ko ná ye nabiina de vara dwi delo maama, dedaane teɡa-veila de wo-korro dwi 

maama, ko ta woli de zuna bam dwi maama mo, a laɡe a saare-te a yaɡe loɡo baŋa 

ne, amo wo na chɔɡe dedaane a na maŋe a ke-te to ŋwaane.”  
8 Se ko ná ye Noah, BAŊA WƐ yi déem su wonto totoŋa yam.  

Noah taane  

9 Noah dedaane o dwi dem taane mo tento.  

Noah déem maa ye nɔn-ŋom ye o ba jeɡe tusim. O maa tiini o me de Wɛ. 10 O déem 

jeɡe bu-baara batɔ: Sɛm, de Ham, dedaane Jafete.  
11 Loɡo baŋa nabiina maama déem pɔɡe mo Wɛ yiɡa ne, ye ba kikia ye vuvuɡa 

yerane. 12 Wɛ ma na we nabiina yɔɔre ba ke lwarem mo, ye ba ba tɔɡe chwoŋa de 

fenfee tete de. 13 O ma ta de Noah we, “Amo boboŋa jaane se a chɔɡe nabiina bam mo. 

Ko ye banto ŋwaane mo loɡo kom maama su de vuvuɡa yerane. Amo wó yɔɔre a 

chɔɡe-ba ko woli de loɡo kom wonnu maama. 14 Konto to, beeri da-ŋonno n ma n ke 

dakaa kamunu se ka taa nye de nabworo. Nam ke-ka se ka taa jeɡe di dedɛ ka wone, 

ye n laam daare n ma kɔtaale n taare ka wo kom dedaane ka kwaɡa kam maama. 
15 Nmo nam ná laɡe n ke-ka se n pa se ka taa ye tento: Ka dedɔrem seeni wó taa ye 

jatwoɡo de noa ni maŋem kuni bia yatɔ (300) mo. Ka kayɔlɔ kom seeni maa wó taa ye 

jatwoɡo de noa ni maŋem kuni finnu (50), ye ka baŋa seeni laam maa wó taa ye 

jatwoɡo de noa ni maŋem kuni fintɔ (30). 16 Ke dɛ sedwonna n daŋe da n ma n pu 

dakaa kam yuu, se n pa se ko zaŋe choraam baŋa kam ne fee se ko maŋe de jatwoɡo 

de noa ni maŋem bedwe. Nmo nam ta wó ke-ka mo se ka taa jeɡe kuri de tetare 

dedaane wɛyuu di, se n daare n bɔɔre ni ka daa dedoa ne. 17 Kokuri, amo laɡe a pa se 

na-fɔrɔ mo ba ba pɛɛle teɡa kam maama ba chɔɡe woŋo kolo maama na jeɡe ŋwea to. 

Kolokolo daa ba laɡe ko daare. 18 Se ko ná ye nmo, amo laɡe a ɡwoni ni de nmo we 

nmo tete, de n bu-baara bam, de ba kaana bam, de nmo de n kaane, abam maama wó 

zo dakaa kam wone se ka taa ye nabworo ka pa abam. 19 Nmo jeɡe se n ja woŋo kolo 

maama na ŋwe to dwi maama wone balei balei mo n ja n zo dakaa kam wo, woŋo 

maama wo-bɛa dedaane wo-kana. Konto mo wó pa se te dwi dem ta ŋwe. 20 Zuna 

maama de ba dwi, vara bam de maama de ba de dwi, dedaane teɡa-veila de wo-korro 

dwi maama, tento maama mo wó ba nmo tei dakaa kam wone, se ba dwi dem yé jei. 
21 Nam laɡe wodiu dwi maama n la n ke dakaa kam wone, se balo maama na wó zo to 

taa di, nabiina dedaane vara maama.”  
22 Noah déem ma ke kolo maama Wɛ na pɛ‑o ni se o ke to.*  

7 

Na-fɔrɔ di loɡo baŋa maama  

1 BAŊA WƐ déem ma ta de Noah o we, “Ja n diɡa tiina bam maama se á zo nabworo 

kom wone, se loɡo baŋa nabiina maama wone, nmo yerane mo ye nɔn-ŋom. 2 Ja vara 

balo na maŋe de kaanem to dwi dem balei balei kuni barepɛ, ye ba ye wo-bɛ de 

wo-kana n woli da se á zo nabworo kom wone. Ko maa ná ye vara balo na wo maŋe 

de kaanem to, se n ta‑n jeɡe banto dwi dem wo-bɛa dedoa de wo-kana dedoa. 3 Daa‑n 

ta ja zuna bam dwi maama wo-bɛ de wo-kana n ja n zo da. Ba de jeɡe se ba taa ye 

balei balei kuni berepɛ. Konto mo wó pa se woŋo maama dwi yé jei teɡa baŋa ne. 
4 Kokuri, ko ta ɡɛ da yarepɛ mo se amo toŋe do-fɔrɔ se ko ba teɡa kam baŋa ne. Doa 

kam wó ne da finna mo, wea dedaane tete maama, se na-fɔrɔ ba ko chwooli woŋo kolo 

maama amo na kea ye ko ŋwe to ko ja jei.”  

5 Noah ma ke kolo maama BAŊA WƐ na pɛ‑o ni se o ke to.  
6 Noah déem ye bena bia yaredo mo ye do-fɔrɔ kom ba teɡa kam baŋa ne. 7 Wonto de 

o bu-baara, de ba kaana, de o kaane wom maama ma da daane ba zo nabworo kom 

wone, se ba lu na-fɔrɔ kolo na beene to. 8-9 O ma sɛ Wɛ ni ye o ja varem dwi maama, 

ko woli de zuna dwi maama, balo na maŋe de kaanem to, de balo na wo maŋe de 

kaanem to, o ja o zo nabworo kom wone. O ta jaane teɡa-veila de wo-korro mo o woli 

da o zo. Wonnu tento maama o na jaane o zo da to ye balei balei mo, wo-bɛ de 

wo-kana. 10 Konto kwaɡa ne, da yarepɛ na yi to mo do-fɔrɔ bobo se ka taa nena teɡa 

kam baŋa ne.  
11 Bene delo ne Noah na ye bena bia yaredo (600) to mo na taɡa ba nwoŋi teɡa ne. 

Wɛyuu kom de maa chuura de na-fɔrɔ. Bene dem konto chane selei chana kam da 

fuɡa-yarepɛ dɛ ne mo wonnu tento maama kea. 12 Doa kam maa nena konto da finna, 

wea de tete maama ye ka ba kwora. 13 Dento dɛ dem mo Noah de o bia, Sɛm, de Ham, 

de Jafete, ko woli de ba kaana batɔ bam maama de Noah kaane wom zo nabworo kom 

wone. 14 Vara dwi maama, kaɡo-vara dwi dwi dedaane sɔŋɔ vara bam dwi dwi ko ta 

woli de zuna bam dwi dwi dedaane teɡa-veila de wo-korro dwi maama de déem maa 

tɔɡe te wora. 15 Woŋo kolo dwi maama na jeɡe ŋwea to déem ma ba Noah tei ye te zo 

nabworo kom wone, telei telei. 16 Vara de wonnu telo dwi maama déem nam na zo 

nabworo kom wone to déem ye wo-bɛ de wo-kana mo, nenɛɛne Wɛ na we Noah ke tei 

to. BAŊA WƐ déem ma pe-ba o yaɡe da.  
17 Da finna yam wone, doa kam lɛɛre ka lwoi konto mo chaa-chaa, ye ka ba kwora. 

Na-fɔrɔ kom ma zaŋe wɛɛne ye ko pa se nabworo kom puki ko dɔɡe na bam baŋa ne. 
18 Na bam laam ma tiini ba di baŋa ba ɡaale, ko ma pa se nabworo kom dɔɡe na bam 

baŋa ne ko via. 19 Na bam déem ta na fɔɡe ba diini baŋa baŋa to, ba ma kwoli peo kolo 

na dɔra ko ɡaale peero tem maama to. 20 Na bam ta na fɔɡe ba diini to, ko pɛ se peero 

tem baŋa kwoli de na, ye na bam baŋa dedɔrem laŋa maŋe de jatwoɡo de noa ni 

maŋem kuni fuɡa-benu mo. 21 Kolokolo déem daa maa wo daare loɡo kom baŋa ne. 

Nabiina de vara maama, de zuna maama, de teɡa-veila ko woli de wo-korro maama 

ma te. 22 Woŋo kolo maama na wo teɡa kam baŋa ne ye ko sii to déem ma te. 23 BAŊA 

WƐ déem pɛ se woŋo kolo dwi maama na ŋwe to mo saare teɡa baŋa ne, nabiina de 

vara de teɡa-veila de wo-korro ko ta woli de zuna balo na kare ba jaane wɛyuu ne to 



de. Noah yerane déem mo daare, o de balo maama na tɔɡe ba wo nabworo kom wone 

to.  
24 Na bam ma pɛɛle teɡa kam maama ko maŋe de da bi de finnu (150).  

 

8 
1 Wɛ déem nam wo swei Noah de vara bam dwi maama na tɔɡe ba wo nabworo kom 

wone to swia. O déem pɛ se vio mo dole, ye konto ma pa se na bam bobo se ba taa 

wea. 2 Na-fɔrɔ kom daa ba tae ba nwoŋa teɡa ne. Doa kam de daa ba nena, Wɛ na 

cheɡe-ka to ŋwaane. 3 Na-fɔrɔ kom kwei da bi de finnu mo ko ma ko we fenfee se ko 

ba ko ti. 4 Chane serepɛ chana kam wone, ka da fuɡa-yarepɛ dɛ dem ne mo nabworo 

kom yi Ararati peero tem jei sem ne ye ko saɡele peo kom yuu ne. 5 Na bam déem ma 

bobo se ba taa tu teɡa. Ko nam ye chane fuɡa chana kam boboa dɛ ne mo peero 

tedwonna yuni bobo se te taa nae pwooni yiɡa ne.  
6 Da finna na kɛ to, Noah ma pore nabworo kom takworo, 7 ye o daare o yaɡe 

bachanɡaao se ko nwoŋi pwooni. Ko déem maa kare pwooni ne ko beera taa se na 

bam ba ba we. 8 O daa ma yaɡe kunkwoŋa se ka de nwoŋi ka beeri se o lɔre na bam na 

we teɡa kam baŋa ne tei to. 9 Kunkwoŋa kam maa wo nɛ jei se ka jeini da, kokuri to, 

na bam déem ta taɡele mo jei sem maama. Kunkwoŋa kam ma jwoori Noah tei ne 

nabworo kom ne. O de ma twe o jeŋa o ja-ka se ka zo da. 10 O déem daa ma pa se da 

yarepɛ kɛ ye o yaɡe kunkwoŋa kam se ka nwoŋi pwooni. 11 Dedaan-ni maŋa na yi to 

mo kunkwoŋa kam jwoori Noah tei ne de ka ni Olivi tio yuu vɔ-lɛɔ. Noah laam ma lɔre 

we na bam wora ba we mo. 12 Da yarepɛ daa na woli da to, mo Noah yaɡe kunkwoŋa 

kam se ka nwoŋi. Ka de na nwoŋi konto to, ka daa wo jwoori o tei ne.  
13 Noah na yi bena bia yaredo de dedwe (601) to, mo na-fɔrɔ kom ya na wo teɡa kam 

baŋa ne to laam we. Bene dem boboa chana kam boboa dɛ dem ne mo konto. O ma 

pore woŋo kolo ba ya na mɛ ba kwoli nabworo kom to. O ma nii o na we teɡa kam 

laam wora ka kora mo. 14 Chane selei chana kam ne mo, teɡa kam baŋa laam yɔɔre ka 

ko ɡa weɡeseɡe. Ko maa ye chana kam da finlei-yarepɛ dɛ dem ne mo konto.  
15 Wɛ laam ma ta de Noah we, 16 “Ja n kaane, de n bia bam, de ba kaana bam maama 

se á nwoŋi nabworo kom wone. 17 Nam ta ja vara bam dwi dwi, de zuna bam dwi 



maama dedaane teɡa-veila de wo-korro tem maama n woli da se á nwoŋi. Wonnu tem 

maama ye se te puli mo te jaɡe teɡa kam maama baŋa ne.”  
18 Noah de o kaane, de o bu-baara bam, de ba kaana bam maama laam ma nwoŋi ba 

yaɡe nabworo kom. 19 Varem dwi maama, de zuna bam dwi maama dedaane 

teɡa-veila de wo-korro tem maama de ma nwoŋi. Ba déem tɔɡe daane ba nwoŋi mo se 

ko maŋe de ba dwi dem na ye tei to.  
20 Noah ma lɔ bimbini se o ma o kaane BAŊA WƐ. O ma daare o le vara dedaane zuna 

balo na maŋe de kaanem to dwi maama wone dedoa dedoa. O laam zwɛ-te o pa BAŊA 

WƐ. 21 BAŊA WƐ ma lwoŋi kaanem dem ye de su o yi. O ma ta o tete ne we, “Amo daa 

bá chɔɡe teɡa kam nabiina totoŋa ŋwaane. Nabiina boboŋa de ba pale-kia maama 

maŋe ya tɔɡe lwarem yerane mo ko zeɡe ba biini ne. De konto de, amo nam daa bá 

chɔɡe wonnu telo a na ke ye te jeɡe ŋwea to nenɛɛne a na ke tei tento.  
22 Teɡa baŋa na wó taa wora maŋa kalo maama ne to,  

Duum maŋa de kwea maŋa wó taa wora.  

Waaro de wulim de wó taa wora.  

Yadɛ dedaane te-pwoŋa bá fɔɡe te ti.  

Wea de tete de bá fɔɡe te ti.”  

9 

Wɛ de Noah ni-ɡwonim dem  

1 Wɛ déem swɛ Noah de o bu-baara bam swolim mo ye o we, “Ja-na dwi, se á daare á 

puli á jaɡe teɡa baŋa maama ne. 2 Amo kwei vara dwi maama, de zuna dwi maama, de 

teɡa-veila dedaane wo-korro maama, ko ta woli de ywona dwi maama mo a ke abam 

jeŋa ne. Te maama wó taa tiini te kɔre foone de abam. 3 Amo laam pɛ abam chwoŋa se 

á di woŋo kolo dwi maama na ŋwe to, nenɛɛne abam nabiina na maŋe á jeɡe chwoŋa 

se á di wodiiru telo maama na ke teɡa kam baŋa ne to. 4 Abam nam ba jeɡe se á di 

varem de o yera jana, kokuri to, ŋwea wo jana bam wone mo. 5 Nabiinu naa varem ná 

ɡo nɔɔno, amo wó seene yia mo a bwei‑o. 6 Amo BAŊA WƐ naane nabiina se ba taa nye 

de amo mo. Konto ŋwaane, wolo maama ná ɡo o dwoŋi nabiinu, ko jeɡe se ba ɡo kotu 

de mo.  



7 Abam nam ta‑á lore-na bia á puli dedɛ, se á daare á jaɡe teɡa baŋa maama ne.”  
8 Wɛ ta ma ta Noah de o bia bam o we, 9 “Leile konto amo laɡe a ɡwoni ni mo de 

abam. De nam wó taa wora de pae abam bia balo na wó saŋe á kwaɡa ne to de. 
10 Ni-ɡwonim dem ta wó toŋe de pa woŋo kolo dwi maama na ŋwe to, ne ko ná ye 

zuna de vara dwi maama na tɔɡe de nmo ba nwoŋi nabworo kom wone to. 11 A 

ni-ɡwonim dem ŋwaane amo nam laɡe a du duuri de nmo we, na-fɔrɔ daa bá ba se ko 

chɔɡe loɡo kom maama dedaane balo maama na ŋwe teɡa kam baŋa ne to.”  
12 Wɛ laam maa we, “Ni-ɡwonim dem amo na ke de abam de woŋo kolo maama na 

ŋwe to mo wó taa wora se ko taa vei wuu. Tento mo wó taa ye maana we a ɡwoni ni 

dem konto:  
13 Amo wó ɡare manlaataŋa mo kunkwonnu tem ne. Kanto mo wó taa ye ɡula we 

amo ɡwoni ni dedaane woŋo kolo maama na wo teɡa kam baŋa ne to. 14 Amo ná 

yeini a pa doa tene, ye manlaataŋa kam ná ɡare wɛɛne, 15 ko wó pa se amo ɡuli 

ni-ɡwonim delo a na ke de abam de woŋo kolo maama na ŋwe to, se na-fɔrɔ daa yé 

fɔɡe ko chɔɡe abam maama. 16 Amo ná nɛ manlaataŋa kam kunkwonnu tem wone, 

ko wó pa se a ɡuli we amo BAŊA WƐ dedaane woŋo kolo dwi maama na ŋwe to 

ɡwoni ni daane. Ni-ɡwonim dem nam wó taa wora se ko taa vei wuu.”  
17 Wɛ laam ma ta Noah o we, “Manlaataŋa kam mo wó bere we amo de teɡa baŋa 

woŋo maama na ŋwe to jeɡe ni-ɡwonim daane.”  

Noah bia bam taane  

18 Noah bia banto déem mo dɛ ba nwoŋi nabworo kom ne: Sɛm, de Ham, dedaane 

Jafete. Ham déem ye Kanaan kwo mo. 19 Teɡa baŋa nabiina maama déem zeɡe Noah 

bia batɔ banto yera ne mo ba laam jaɡe ba yi teɡa kam baŋa jei maama ne.  
20 Noah déem ye valo mo. Wonto mo bobo se o jeiri Vini teeni delo bia na wae sana 

ba ke to. 21 Dɛ dedwe o ma nyɔ ba sana bam o buɡi. O na buɡi to, o ma tiɡi o vwei 

dem ne bwori, kolokolo tere o yera ne. 22 Kanaan kwo Ham ma zo vwei dem wone o 

na o kwo wom na tiɡi da bwori to. O ma nwoŋi pwooni o ta o na nɛ kolo to o bere o 

chorro telei tem. 23 Sɛm dedaane Jafete ma kwei ɡare-dedɔrɔ ba daŋe ba bakale baŋa 

ne. Ba laam ma pipiri ba yibia ba yaɡe kwaɡa ne, ba vo ba zo vwei dem wone. Ba ma 

kwoli ba kwo wom chaveera ye ba wo sɛ se ba nii o seeni.  



24 Sana bam ma lwoori Noah yia ne, ye o lɔre kolo o bu-balaŋa Ham na ke o yera ne 

to. 25 O ma ta o we,  

“Amo sɔɔle lwarem a yaɡe Kanaan baŋa ne!  

Wonto mo wó tiini o muri kabɛ maama wone  

se o taa toŋa o pae o chorro tem.”  
26 O ta ma ta we,  

“BAŊA WƐ wom na ye Sɛm Wɛ to maŋe de tia mo!  

Kanaan maa wó taa ye Sɛm kabaa.  
27 Wɛ nam wó pa se Jafete laŋa kam tiini ka yale,  

se o dwi tiina dedaane Sɛm dwi tiina taa zoore daane.  

Kanaan wó taa ye o kabaa.”  
28 Na-fɔrɔ kom na chɔɡe teɡa baŋa ko kɛ to, Noah déem ta ŋwe mo bena bia yatɔ de 

finnu (350). 29 Noah bena yam maama déem na ke daane, o déem yi bena bia noɡo de 

finnu (950) mo, ye o laam te.  

10 

Loɡo baŋa teene dem taane  

1 Na-fɔrɔ kom na ke ko kɛ to kwaɡa ne mo Noah bu-baara bam Sɛm, de Ham, 

dedaane Jafete déem loɡe bia. Banto dwia yam taane mo tento.  

Jafete dwi dem  

2 Jafete bu-baara bam mo tento: Gomera, de Maɡoɡa, de Madayi, de Javan, de Tubal, 

de Meseka, dedaane Tirasi. 3 Gomera bia bam mo tento: Asekenazi, de Rifata, dedaane 

Toɡarama. 4 Javan bia bam mo tento: Elisa de Tarasisi tiina bam, dedaane Kitim tiina 

bam, de Rodan tiina bam.f 5 Dwia yalo maama na zoore naneero tem ni ne to nwoŋi 

banto yera ne mo.  

Jafete bu-baara bam mo konto, nɔɔno maama de o teo, de o taane, dedaane o dwi.  

Ham dwi dem  

6 Ham bu-baara bam mo tento: Kusi, de Ejiptig, de Puti, dedaane Kanaan. 7 Kusi bia 

bam mo tento: Sebaa, de Havila, de Sabeta, de Raama, dedaane Sabeteka. Raama bia 

bam mo tento: Seba de Dedan.  
8 Kusi bu wodwoŋi déem ye Nimrodi. Nimrodi ma da yiɡa o ji babea loɡo kom ne. 

9 Wɛ déem ma pa se o ye tɔɔno babea, ye nɔɔna déem ma o yere ba seeri sinseira we, 

“Nmo nye nenɛɛne Nimrodi, wolo wom déem na ye babea BAŊA WƐ yiɡa ne to mo.” 
10 Teene dedwonna mo o déem di paare de baŋa ne. De maa ye: Babili, de Ereki, de 

Kalenɛ, dedaane Akade. Teene dem konto déem wo Sinareh laŋa kam ne mo. 11 O laam 

ma zaŋe dáane o vo Asiria jei sem. O na yi da to, o déem lɔɡe teene dedwonna mo. 

Dento maa ye: Ninevɛ de Rehobof-Iri, de Kala, 12 dedaane Resen. Resen nam ya wo 

Ninevɛ de Kala tetare ne mo. Kala déem mo ye jei sem konto te-fɔrɔ.  
13 Ejipti bia bam mo tento: Ludi tiina bam, de Anam tiina bam, de Lehabi tiina bam, 

de Nafitu tiina bam, 14 de Patirusi tiina bam, de Kasilu tiina bam, dedaane Kiritii tiina 

bam. Filisi tiina bam déem nwoŋi Kasilu dwi dem ne mo.  
15 Kanaan bia bam mo tento: Sidon mo déem ye o bu-kwea. Hiti tiina bam de ma 

woli da, 16 de Jebusi tiina bam, de Amori tiina bam, de Giraɡasi tiina bam, 17 de Hivi 

tiina bam, de Ariki tiina bam, de Sini tiina bam, 18 de Aravadi tiina bam, de Zemari 

tiina bam, dedaane Hamafe tiina bam.  

Ko na ke fee ko woli da to Kanaan tiina bam ma jaɡe jei maama. 19 Ba laŋa kam laam 

zeɡe Sidon ne ka tole ka yi Gerare, ka vo ka yi Gaza, ye ka tole ka yi Sodom, de 

Gomora, de Adema, dedaane Zeboyiim, ka laam vo konto taa ka yi Lasa.  
20 Ham bu-baara bam mo konto, nɔɔno maama de o dwi, de o taane, de o teo 

dedaane o de laŋa.  

Sɛm dwi dem  

21 Sɛm de déem ma lo bu-baara. Wonto zembaaro mo ye Jafete. Sɛm déem ye Ebera 

dwi dem nabaaro mo. 22 Sɛm bia bam mo tento: Elam, de Asuri, de Arapazade, de 

Ludi, dedaane Aram. 23 Aram bia bam mo tento: Yuzi, de Huli, de Getera, dedaane 

Meseka. 24 Arapazade déem ye Sela kwo mo, Sela maa ye Ebera kwo. 25 Ebera déem 

loɡe bia balei mo: Ba dedoa yere mo ye Pɛleɡa, kokuri to, ba na loɡe‑o maŋa kalo ne 

to mo dwia yam déem pɔɔre pɔɔre teɡa baŋa ne pa se dwi maama wora de laŋa ne.* O 

nyaane wom yere déem maa ye Jokitan. 26 Jokitan déem ye bia banto kwo mo: 

Alimodadi, de Sɛlefa, de Hazaremava, de Jera, 27 de Hadoram, de Yuzali, de Dikila, 
28 de Obal, de Abimayeli, de Seba, 29 de Ofiri, de Havila, dedaane Jobaba. Banto 

maama mo déem ye Jokitan bia bam. 30 Ba laŋa kam déem zeɡe Mesa jei sem ne mo 

ka tole konto ka yi Sefara seeni. Zwonnu laŋa kam na wo wɛ-puli jei sem ne to mo 

konto.  
31 Sɛm bu-baara bam mo konto, nɔɔno maama de o dwi mo, de o taane, de o teo, 

dedaane o tete laŋa.  
 

32 Dwia yalo maama na nwoŋi Noah bia bam yera ne to, de ba na pɔɔre sɔ-yuu de 

sɔ-yuu tei to mo konto. Na-fɔrɔ kom kwaɡa ne Noah dwi dem déem laam ma puli ba ji 

teene ba jaɡe loɡo baŋa ni maama ne.  

11 

Babili di-dedɔrɔ kom  

1 Boboa ne to, nabiina bam maama déem jeɡe taane dedwe mo ba ŋɔɔna. Ba 

botare-bia déem dae yera yera. 2 Ko na ke fee to mo nɔɔna badwonna nwoŋi wɛ-puli 

jei sem ne ba beerij ba vo ba yi Sinarek laŋa kam. Ba ma jeini ba lɔ sane ko te-kampare 

jei ne. 3 Nɔɔna bam ma ta daane ba we, “Pa-na se dé maɡe wara dé fuli-ya se ya taa 

dana.” Ba ma seene ba ke konto. Ba déem mɛ wara yam ba ji kandwa ba ma lɔ ba sane 

ye ba ma kɔtaale se ko taa ye te-lɛɛro ko pa-ba. 4 Ba ma daare ba we, “Pa-na dé ke ni 

daane se dé lɔ teo kamunu ye dé lɔ di-dedɔrɔ kolo yuu na wó di wɛ-wɛ ko twɛ wɛyuu 

to. Ko ná ke konto, dé wó na yere dé pa dé tete, ye dé bá jaɡe teɡa baŋa jei maama 

ne.”  
5 BAŊA WƐ ma tu o ba se o nii teo kolo nabiina bam na lɔɡe to de ko di-dedɔrɔ kom. 

6 O ma ta o tete ne o we, “Nii nɔɔna banto na ɡare ba bobo se ba taa toŋe tei! Ba nam 

na ye dwi dedoa ye ba ta ŋɔɔne taane dedwe to mo pa se ko ye konto. Ko ná laɡe ko 

taa ye tento, ko bá dáane ye ba wane ba toŋe kolo maama ba na laɡe to. 7 Pa-na se dé 

vo dé yi ba tei dé vuɡimi ba taane dem se ba daa yé taa ni da-taane kuri.”  
8 BAŊA WƐ déem ma seene o pa se ba jaɡe teɡa baŋa jei maama ne. Ba ma kwei ba teo 

kom lɔɔm dem ba yaɡe. 9 Ko laam ma pa se ba bwoŋi teo kom konto yere we Babili, 

kokuri to, dáane mo Wɛ déem vuɡimi nabiina taane dem ye o daare o pa se ba zeɡe 

dáane ba jaɡe ba vo teɡa kam baŋa jei maama ne.l  

Sɛm dwi dem taane*  

10 Sɛm dwi dem taane mo tento: Sɛm déem na yi bena bi to mo o loɡe Arapazade. 

Na-fɔrɔ kom na kɛ pa se bena yalei daa yi to mo konto. 11 Arapazade lora kam kwaɡa 

ne, Sɛm daa ta ma na bena bia yanu, ye o lo bia badwonna o woli da, bakeiri dedaane 

busankane.  
12 Arapazade déem na yi bena fintɔ-yanu to mo o loɡe Sela. 13 Sela lora kam kwaɡa 

ne, Arapazade daa ta ma na bena bia yana de yatɔ (403), ye o lo bia badwonna o woli 

da, bakeiri dedaane busankane.  
14 Sela déem na yi bena fintɔ to mo o loɡe Ebera. 15 Ebera lora kam kwaɡa ne, Sela 

daa ta ma na bena bia yana de yatɔ, ye o lo bia badwonna o woli da, bakeiri dedaane 

busankane.  
16 Ebera déem na yi bena fintɔ-yana to mo o loɡe Pɛleɡa. 17 Pɛleɡa lora kam kwaɡa 

ne, Ebera daa ta ma na bena bia yana de fintɔ, ye o lo bia badwonna o woli da, bakeiri 

dedaane busankane.  
18 Pɛleɡa déem na yi bena fintɔ to mo o loɡe Rewu. 19 Rewu lora kam kwaɡa ne, 

Pɛleɡa daa ta ma na bena bia yalei de noɡo, ye o lo bia badwonna o woli da, bakeiri 

dedaane busankane.  
20 Rewu déem na yi bena fintɔ-yalei to mo o loɡe Seruɡi. 21 Seruɡi lora kam kwaɡa 

ne, Rewu daa ta ma na bena bia yalei de yarepɛ, ye o lo bia badwonna o woli da, 

bakeiri dedaane busankane.  
22 Seruɡi déem na yi bena fintɔ to mo o loɡe Nahora. 23 Nahora lora kam kwaɡa ne, 

Seruɡi daa ta ma na bena bia yalei, ye o lo bia badwonna o woli da, bakeiri dedaane 

busankane.  
24 Nahora déem na yi bena finlei-noɡo to mo o loɡe Tera. 25 Tera lora kam kwaɡa ne, 

Nahora daa ta ma na bena bi de fuɡa-noɡo, ye o lo bia badwonna o woli da, bakeiri 

dedaane busankane.  
26 Tera déem na yi bena fuserepɛ to mo o loɡe Abaram, ye o daare o lo Nahora de 

Haran.  

Tera dwi dem taane  

27 Tera dwi dem taane mo tento: Tera déem ma lo Abaram, de Nahora, dedaane 

Haran. Haran ma lo Lot. 28 Tera déem loɡe o bia bam Babilonia tiina teo kolo yere na 

ye Uri to ne mo. Haran déem ma lwoori yiɡa o te dáane, ye o kwo Tera ta ŋwe. 
29 Abaram de Nahora déem maa nii kaana ba di. Abaram kaane wom yere déem mo ye 

Sarai. Nahora kaane wom yere déem maa ye Milika. Milika déem ye Haran bukɔ mo 

ye o daare o ye Isika nakɔ. 30 Sarai déem ye kadeɡa mo. O ya wo wane bia se o lo.  
31 Tera déem ma boŋe se o zaŋe Babilonia tiina teo Uri ne se o vo Kanaan teo kom. O 

ma ja o bu Abaram, de o naa Lot wolo na ye Haran bu to, ko woli de Abaram kaane 

Sarai, ye o zaŋe o maa kɛa. Ba maama ma vo ba yi Haran teo ba zoore da ye ba ta wo 

yi Kanaan.  
32 Tera déem ŋwe mo taa o yi bena bia yalei de yanu (205), ye o laam te Haran teo 

kom ne.  

12 

Wɛ bwoŋi Abaram  

1 BAŊA WƐ ma ta de Abaram we, “Yaɡe n teo kom fase, de n chorro tem, de n kwo 

sɔŋɔ tiina bam maama, se n daare n vo teɡa kalo amo na wó bere‑m to.  
2 Amo wó swɛ nmo swolim,  

ye a pa se n dwi tiina ji te-zɔŋɔ.  



Amo wó pa se n yere dem zaŋe de taa ye yere-zɔŋɔ.  

Nmo wó pa se nɔɔna na zaane amo tei ne.*  
3 Balo maama na wó sɔɔle lam ba yaɡe nmo yuu ne to,  

amo de wó swɛ ba swolim.  

Wolo maama nam na wó sɔɔle lwarem o yaɡe nmo yera ne to,  

amo de wó sɔɔle lwarem a yaɡe kotu de baŋa ne.  

Amo nam wó da nmo baŋa ne mo  

a swɛ loɡo baŋa dwi maama swolim.”  
4 Abaram ma nwoŋi Haran teo kom ne se o vo jeiɡa kadwoŋi, nenɛɛne BAŊA WƐ na 

taɡe tei ded‑o to. O déem jeɡe bena fuserepɛ-yanu mo. O choro bu Lot de ma tɔɡe o 

vo. 5 O ma ja o kaane Sarai o woli da, dedaane Lot. O ta ma kwei jejeɡero telo maama 

o na nɛa Haran ne to, de nɔɔna balo maama na toŋa ba pa‑o to o ja nwoŋi o maa viira. 

Ba déem kwei chwoŋa mo ba maa vei Kanaan teo kom. Ba ma vo ba yi da.  
6 Abaram maa vei loɡo kom ne taa o vo o yi Morɛ tei-zɔŋɔ kom na wo Sɛkɛm ne to. 

Maŋa kam konto ne, Kanaan tiina bam déem mo ta zoore jei sem konto ne. 7 Abaram 

na wora konto to, BAŊA WƐ ma ba o tei o we, “A laɡe a kwei teɡa kanto mo a pa n dwi 

dem se ba taa tei.”* O ma tiɡisi kandwa dáane se o ma zuli BAŊA WƐ, o na tu o tei to 

ŋwaane.  
8 O ma zeɡe dáane o vo zwonnu laŋa na wo Bɛtel wɛ-puli seeni to. O laam ma pu o 

vwei da. Ayi de Bɛtel tetare ne mo konto. Bɛtel déem wo wɛ-zoore jei ne mo, Ayi de 

maa wo wɛ-puli jei ne. O ma lɔ bimbini o pa BAŊA WƐ ye o zuli o yere.  
9 Abaram laam ma zeɡe dáane o kwei chwoŋa kalo na maa tu teɡa-kuri seeni ka 

zoore kaɡoa kam to o maa kɛa.  

Abaram vei Ejipti  

10 Kana déem tiini ka to teo kom ne. Abaram ma zaŋe o vo Ejipti se o taa zoore da 

maŋa fenfee se kana yé ja-ba ka ɡo. 11 Ba na twɛ Ejipti se ba zo teo kom to, o ma ta de 

o kaane Sarai o we, “Nmo seene n ye kaane wolo na tiini o lamma to mo. 12 Konto to, 

Ejipti teo tiina bam ná nɛ‑m, ba wó ta we ‘O kaane wom mo tento.’ Ba laam maa wó 

ja-ne ba ɡo ba daare nmo se n ta‑n wora. 13 Nam ta n bere-ba nenɛɛne n ye a nakɔ mo, 

se ba tɔɡe nmo ŋwaane ba ke-ne lanyerane, ba daare ba yaɡe a ŋwea kam ba pa-ne.”*  
14 Ba na vei ba yi Ejipti teo kom to, Ejipti tiina bam ma na we kaane wom tiini o 

lamma. 15 Teo kom nakwa na nɛ‑o to, ba ma tiini ba tei‑o ba Pa-faro wom yiɡa ne. O 

ma pa se ba ja‑o ba zo pɛ sɔŋɔ kom wone. 16 O ma da Sarai ŋwaane o ke Abaram 

lanyerane. O ma pa Abaram na peeni de bone de naane de bona-bɛ dedaane 

bona-chwa. O ma kwori o na tontoŋe-baara de tontoŋe-kana, dedaane kona.  
17 Se ko ná ye Pa-faro wom de o sɔŋɔ tiina bam, BAŊA WƐ ma kwei jawe-chɛɛro o ke 

ba yera ne. Ko maa ye Pɛ wom na jeɡe Abaram kaane Sarai ŋwaane to mo ba nɛ cham 

dem konto. 18 Pɛ wom ma bwoŋi Abaram ye o bwei‑o we, “Bɛ mo ye nmo ke-ne konto? 

Bɛŋwaane mo ye n wo taɡe n bere amo we wonto ye nmo kaane mo? 19 Bɛ mo ye n ta 

we, o ye n nakɔ, pa se a kwei‑o se o taa ye a kaane? N ke cheɡa na? Konto, nii n kaane 

wom. Ja‑o se á viiri!” 20 Pa-faro wom ma pa o nɔɔna bam ni se ba zeili Abaram, de o 

kaane wom, de kolo maama o déem na jeɡe to se ba viiri.  
 

13 
1 Abaram de o kaane déem ma ja ba jejeɡero tem maama ba nwoŋi Ejipti teo ne. Ba 

ma kwei chwoŋa ba vo baŋa seeni ba vo ba yi kaɡoa kalo na wo Kanaan teɡa-kuri 

seeni to. Lot de ma tɔɡe ded‑o o kɛ. 2 Abaram déem ma tiini o duni de vara dwi dwi, 

ye o ta jeɡe lu-nyenno dedaane sabu-seŋa wonnu dedɛ.  
3 O na zeɡe kaɡoa kam seeni to, Abaram déem yeini o kare o vei mo, o zeɡe jeiɡa 

dedoa o vo jeiɡa kadwoŋi ne. O ke konto mo taa o vo o yi Bɛtel de Ayi tetare laŋa ne. 

Dáane mo o ya maŋe o pu o vwei da, 4 ye o lɔ bimbini da to.* Abaram ma bwoŋi BAŊA 

WƐ yere o zuli‑o dáane.  
5 Abaram choro bu Lot de déem maa tɔɡe de Abaram o kare o via. O de ya jeɡe 

peeni, de bone, de naane, ko woli de tontoŋena. 6 Ba na zoore daane konto to, teɡa 

kam ya daa ba daɡa ka pa-ba, ba vara bam na tiini ba ɡaale to ŋwaane. Ba daa ware 

se ba taa zoore daane jeiɡa dedoa. 7 Abaram nayera bam de Lot nayera bam déem ma 

maɡe ni-kantɔɡɔ daane. Maŋa kam konto ne mo Kanaan tiina bam de Pɛrizi tiina bam 

ya daa ta zoore jei sem konto ne.  
8 Abaram laam ma ta de Lot we, “Debam ye chorro mo. Pa se dé che jara debam laŋa 

ne, se amo nayera bam de nmo nayera bam yaɡe ni-kantɔɡɔ daane. 9 Teɡa kam daɡa 

dedɛ ye ka tiɡi n yiɡa ne palalala. Ko dae cheɡa na? Nam pa se dé pwɛ chwei. Nmo ná 

maa n vei jaɡwia seeni, amo wó vo jazem seeni. Ko daare nmo daa‑n ná maa n vei 

jazem, se amo vo jaɡwia seeni.”  
10 Lot déem ma kwoni o yuu o nii o na Jɔdan bwolo kom se ko taa vei Zoara seeni to. 

O ma maane we teɡa kam tiini ka jeɡe na nenɛɛne BAŊA WƐ tete teeni kara kam mo. 

Ka ta maa ye te-laao nenɛɛne Ejipti teɡa kam na ye tei to. Maŋa kam konto ne BAŊA 

WƐ déem ta wo chɔɡe Sodom de Gomora teene dem.* 11 Lot ma nii o kuri Jɔdan bwolo 

kom konto maama o pa o tete. O ma zaŋe o kwei chwoŋa o ma yɔɔre wɛ-puli jei sem 

ne.  

Abaram de o choro kom ma pwɛ da-chwei. 12 Abaram déem maŋe Kanaan teo kom 

ne, ko daare ye Lot vo o zoore teene delo na wo bwolo kom ne to tetare ne. O ma vo o 

twɛ Sodom o ja o vwei dem o vo o pu jei sem konto ne. 13 Tɔ, Sodom tiina bam déem 

maa tiini ba jeɡe puseŋa ye ba toŋe wɛleera BAŊA WƐ yiɡa ne pa se ya ɡaale.  

Abaram zaŋe o vo Heboron  

14 Lot na viiri to, BAŊA WƐ déem ma ta de Abaram we, “Zeɡe n na wo mɛ to se n 

kwoni n yuu n nii jei sem maama, n yiɡa ne, de n kwaɡa ne, ko woli de n jazem de n 

jaɡwia. 15 A laɡe a pa nmo de n dwi dem teɡa kam konto maama mo, se á ta‑á tei taa 

wuu. 16 Amo wó pa se n dwi dem taa daɡa dedɛ nenɛɛne loɡo baŋa kasolo kom na 

daɡa tei to. Nɔɔn-nɔɔno bá wane nmo dwi dem o ɡa o ti. 17 Nam zaŋe n ta‑n vei n 

kaare teɡa kam maama, se n lɔre ka na dɔra tei to dedaane ka na yala tei maama to, 

kokuri to, a laɡe a kwei ka maama mo a pa‑m se n ta‑n tei.”  
18 Abaram ma zaŋe dáane de o nɔɔna bam maama ye o laam vo Heboron seeni o 

zoore Mamere tei-kamunnu tem na wo mɛ to. O ma lɔ bimbini dáane se o ma zuli 

BAŊA WƐ.  

14 

Abaram jwoŋi Lot o yaɡe  

1 Kanto maŋa kam ne, pwa badwonna déem mo wora. Babiloniam teo pɛ yere mo 

Amarafeli. Elasare teo pɛ yere maa ye Arioki. Elam teo pɛ yere maa ye Chɛdɔlaoma. 

Ko daare Goyim teo pɛ yere mo Tidali. 2 Pwa bana banto déem ke ni daane mo se ba 

vo ba kwaare jara de ba dona pwa banu dedaane ba nɔɔna. Banto maa ye Sodom teo 

pɛ Bera, de Gomora teo pɛ Birasa, de Adema teo pɛ Sinaba, dedaane Zeboyiim teo pɛ 

Semebera, se ko woli de Bela teo pɛ wom. (Zoara teo kom mo konto). 3 Pwa banu 

banto déem ke ni daane mo ba jeeri Sidim bwolo kom ne. Zem jei sento mo ye Yɛ 

naneo komn. 4 Bena fuɡa-yalei maama wone mo pɛ Chɛdɔlaoma tei pwa banu banto. 

Ko daare bena fuɡa-yatɔ bene dem ne ba ma lɔ o kwaɡa ne.  
5 Bena fuɡa-yana bene dem ne Chɛdɔlaoma de pwa balo na ke ni ded‑o to laam ma 

vo Asetarof-Karanayim ba ke jara ba wane Refayi tiina bam. Ba déem ta ma vo Ham 

ba wane Zuzi tiina bam ba di-ba, ye ba daare ba wane Emi tiina bam na wo 

Savɛ-Kiriafayim ne to. 6 Ba ma daare ba wane Hori tiina bam na wo Edomo zwonnu 

laŋa kam ne to. Ba ma zeili-ba taa ba vo ba yi El-Paran na bwola de kaɡoa kam jei 

sem to. 7 Ba ma pipiri ba jwoori ba vo ba yi En-Misipate, (Kadese teo kom mo konto). 

Ba ma ja jara ba wane Amaleki tiina bam de ba teene dem maama, ko woli de Amori 

tiina bam ba na zoore Hazazon-Tamare ne to.  
8 Kanto maŋa kam ne mo Sodom pɛ, de Gomora Pɛ, de Adema Pɛ, de Zeboyiim Pɛ, de 

Bela Pɛ nwoŋi ba ke daane se ba kwaare jara de pwa badwonna bam Sidim bwolo 

kom ne. 9 Pwa banu banto déem mo kwaare jara de pwa bana. Ko maa ye Elam Pɛ 

Chɛdɔlaoma, de Goyim Pɛ Tidali, de Sinare Pɛ Amarafeli, dedaane Elasare Pɛ Arioki 

mo kwaare-ya.  
10 Gwonnu dedɛ déem maa wo jei sem konto ne ye kɔtaale wo te wone. Ko ma pa se 

Sodom de Gomora pwa bam de ba jar-keira bam na duri se ba lu jara yam ne to, ba 

                                                           

 m14:1 Babilonia: Hiburu = Sinare  

 n14:3 Yɛ naneo kom = The Dead Sea 

 o14:6 Edom: Hiburu = Seyira  



badaara ma vo ba to ɡwonnu tem wone. Ba badwonna ma duri ba vo ba yi zwonnu 

laŋa se ba lu. 11 Pwa bana bam laam ma vere Sodom de Gomora tiina jejaano tem 

maama de ba wodiiru maama ba ja ba viiri. 12 Abaram choro bu Lot déem na zoore 

Sodom ne to ŋwaane, ba ma ja‑o ba woli da ba viiri, de o jejeɡero tem maama.  
13 Nɔɔno wodwoŋi déem ma wane o lu jara yam ne. O ma vo Hiburu tu Abaram tei o 

ta o bere‑o kolo maama na ke to. Ka maŋa kam ne o déem zoore o twɛ de tei-kamunnu 

tem na ye Amori tu Mamere nyem to mo. Mamere wom chorro déem mo ye Esekola 

de Anera, ye ba maama dedaane Abaram déem ya maŋe ba sɔ ni daane mo. 14 Abaram 

na lɔre we pwa bana bam jaane o choro Lot ba woli da to, o ma bwoŋi jar-keira bia 

yatɔ de fuɡa-nana (318) ba na loɡe-ba o sɔŋɔ ne to. Ba ma pare pwa bam ba vo ba yi 

Dan. 15 Tete ne Abaram ma pɔɔre o nɔɔna bam kɔɡɔ kɔɡɔ se ba kwaare de o dona bam 

ye o wane-ba. O ma zeili-ba o vo o yi Hoba na wo Damasika baŋa ne to. 16 O ma 

jwoori o jwoŋi jejaano tem maama ye o daare o vere o choro bu Lot de o jejeɡero tem 

maama ba jeŋa ne o ja o jwoori, ko woli de kaana bam dedaane nɔɔna bam maama.  

Melkizedeka ke zaane Abaram yuu ne  

17 Abaram na wane Chɛdɔlaoma de o pwa badwonna bam ye o jwoori to mo Sodom 

Pɛ nwoŋi o jeeri‑o Savɛ bwolo kom ne. Ba ta bwoi-ko we ‘Pɛ bwolo kom’.  
18 Melkizedeka déem maa ye Salemp tiina Pɛ. O ta maa kwori o ye Yuu-tu Wɛ wom 

kaanem tu mo. O ma ja bworobworo de sa-sona o ba o pa Abaram. 19 O déem ta ma ke 

zaane o ke Abaram yuu ne ye o we,  

“Yuu-tu Wɛ wom na ke wɛyuu de teɡa baŋa to  

wó swɛ nmo swolim.  
20 Yuu-tu Wɛ wom yɔɔre o maŋe de tia,  

o na wane nmo dona bam  

o ke-ba nmo jeŋa ne to ŋwaane.”*  

Abaram laam ma pɔɔre jejeɡero tem o na jaane o jwoori jara yam jei ne to maama 

kuni fuɡa, ye o pa Melkizedeka popɔra dedoa.*  

21 Sodom Pɛ déem ma ta de Abaram we, “Pa-ne a nɔn-bia bam maama se n daare 

jejeɡero tem n ta‑n jeɡa.” 22 Abaram ma leiri Sodom Pɛ wom we, “Amo seene yia mo a 

ma a du duuri de Yuu-tu BAŊA WƐ wom, o na ke wɛyuu de teɡa baŋa to we, 23 amo 

seene a bá jwoŋi kolokolo na ye nmo nyem to. A bá sɛ a jwoŋi nmo woŋo fenfee de, 

ko ná maŋe ko ye n ɡare-ŋona, naa n natere ŋona de, kokuri to, a ba laɡe se maŋa 

kadwoŋi ne se nmo bere n tete n ta we, nmo mo pɛ se amo ji naduni. 24 Amo bá sɛ a 

jwoŋi kolokolo n tei ne ko ná dae wodiiru telo yerane a nɔɔna bam na di to. Ko daare, 

Anera de Esekola dedaane Mamere jeɡe se ba jwoŋi ba tete popɔra mo, banto de diim 

na tɔɡe ba woli amo ye dé ke jara yam to ŋwaane.”  

15 

Wɛ ɡwoni ni de Abaram  

1 Konto maama na ke ko kɛ to, BAŊA WƐ ma ba Abaram tei dendwɛ wone o we, 

“Abaram, yé ta‑n kɔre foone. Amo mo ye wolo na wó che‑m se n yé na chɔɡem, se a 

daare a pa nmo jwoŋi nyɔɔre dedɛ amo ŋwaane.”  
2 Abaram ma leiri o we, “Yuu-tu BAŊA WƐ, nyɔɔre dwi dɔ mo wó taa wora ye a ta ba 

jeɡe bia? Amo ná tera a daare, Damasika tu Eliazera mo wó jwoŋi a wonnu tem 

maama o taa tei. 3 Nmo na wo pɛ amo bu to, amo sɔŋɔ kabaa mo laam wó jwoŋi-ko o 

taa tei.”  
4 BAŊA WƐ daa ma ta ded‑o we, “Eliazera nam bá jwoŋi n sɔŋɔ kom, se ko ye n 

bu-baaro wolo n na wó lo to mo wó ba o jwoŋi-ko o taa tei.” 5 Wɛ laam ma ja‑o o 

nwoŋi pwooni ye o we, “Kwoni n yuu n nii wɛyuu ne se n daare n kwaane n ɡa 

chalechwe sem. Nmo wó wane n ɡa-se n ti na?”* O laam ma ta ded‑o we, “Nmo dwi 

dem na wó taa daɡa tei to mo konto.”  
6 Abaram na nɛ konto to, o ma ke o wo-dedoa de BAŊA WƐ. Konto ŋwaane mo Wɛ pɛ 

se o na cheɡa.*  
7 Wɛ ta ma ta ded‑o we, “Amo mo ye BAŊA WƐ, ko ye amo mo jaane nmo a nwoŋi 

Babilonia tiina teo Uri ne a ba ywo-seeni. A ma daare a pa‑m teɡa kanto se n ta‑n 

tei.”* 8 Abaram ma bwei‑o we, “Yuu-tu BAŊA WƐ, amo wó ke tɛ mo a lɔre chekke we 

nmo wó seene n pa amo teɡa kam se a taa tei?”  
9 BAŊA WƐ laam ma ta ded‑o we, “Nam ja na-chwɛ, de bo-chwɛ, de pi-bala, te maama 

na ye bena yatɔ yatɔ to, n ja n ba. Ta ta‑n jeɡe kunkwoŋa de kunkwon-puuri n woli 

da.” 10 Abaram ma ja vara bam konto maama o ba Wɛ yiɡa ne, ye o chɛ te maama 

yalei yalei, se ko ná ye zuna bam, o déem wo chɛ tento. O laam ma tiɡisi-te pa se 

chichworo maama pipiri ko jeeri kodwoŋi kom. 11 Duura ma ba se ba di nɔna yam 

konto. Abaram ma zeili-ba o yaɡe.  
12 Wɛ na wora de zoore to mo Abaram dɔ o beiri. Ko ma tiini ko ke biramm ko kaare 

mɛ o na wora to ye foone jeɡe‑o. 13 BAŊA WƐ ma ta ded‑o we, “Nam ta‑n yei lanyerane 

we n dwi dem laɡe ba ji veira mo teo kodwoŋi ne, ye ko dae ba tete teo. Ba wó ji kabɛ 

mo ye nɔɔna bɛɛse-ba bena bia yana.* 14 Ko nam ná ye teo kolo nɔɔna na bɛɛse-ba to, 

amo wó vaŋe ba zwa lanyerane. Ko kwaɡa ne mo a wó pa se n bia bam ja jejeɡero 

dedɛ ba nwoŋi teo kom konto ne ba ja viiri.* 15 Se ko ná ye nmo tete, amo wó pa se n 

ta‑n ŋwe ŋwea de yazura mo se n laam te n kokweero maŋa ne. 16 Dwia yana laŋa ne 

mo nmo dwi dem laam wó jwoori ba ba ba taa zoore ywo. Kanto maŋa kam mo wó 

taa ye maŋa kalo Amori tiina bam keim-lwanno na daɡa ye te yi se a waare-ba to. 

Maŋa kam ta wo yi se a ke konto.”  
17 Teɡa na yi ye jei sem maama ye lim to mo Abaram nɛ kɔlepɔte de de wo mini. O ta 

ma na daa de ka min-voɡo, ye mina yam konto maama laam ma tɔɡe nɔna yalo 

Abaram déem na tiɡisi to chichworo maama tetare ne ya kɛa. 18 Dento dɛ dem ne BAŊA 

WƐ ma ke ni-ɡwonim dedaane Abaram ye o we, “Ko ye nmo dwi dem mo a na laɡe a 

pa-ba teɡa kanto, ka na zeɡe Ejipti nabara kam laŋa ne, se ka taa vei Yuferata bu-zaŋa 

kam seeni to. 19 Ko déem ye Keni tiina teɡa kam, de Kenizi tiina bam, de Kadimon 

tiina bam, 20 de Hiti tiina bam, de Pɛrizi tiina bam, de Refayi tiina bam, 21 de Amori 

tiina bam, de Kanaan tiina bam, de Giraɡasi tiina bam, dedaane Jebusi tiina bam 

maama teɡa kam mo konto.”*  

16 

Haɡara dedaane Isameli taane  

1 Abaram kaane Sarai déem nam ya wo loɡe bu o pa‑o. O déem nam ya jeɡe 

ka-nyaane mo, o na ye Ejipti tiina bukɔ. Ka-nyaane wom yere déem mo ye Haɡara. 2 O 

na wo loɡe to ŋwaane o ma ta de o baro Abaram we, “BAŊA WƐ cheɡe amo de bu-lore. 

Nam véi n peini de a ka-nyaane wom, se dɛ delo ko wó tɔɡe wonto baŋa ne mo se amo 

na dwi.” Abaram ma sɛ Sarai na taɡe tei to.  
3 Ka maŋa kam ne, Abaram déem zo Kanaan teo kom ne bena fuɡa mo. Sarai ma 

kwei o ka-nyaane Haɡara o pa‑o se o ma o ji o kaane. 4 O ma peini de Haɡara, ye o ja 

puɡa. Haɡara ma na nɛ we o jeɡe puɡa to, o daa maa ba neɡe Sarai. 5 Ko ma pa Sarai 

ta de Abaram we, “Nmo mo pɛ se amo jeɡe yaara yanto maama a di, kokuri to, a kwei 

a ka-nyaane a ke n jeŋa ne. O laam na nɛ we o jeɡe puɡa to, o daa ba neɡe amo. BAŊA 

WƐ mo wó di debam balei taane dento, ko ná ye amo yiɡa naa nmo yiɡa mo.” 
6 Abaram ma leiri‑o o we, “Wonto ta ye nmo ka-nyaane mo, nmo mo tei o jea de o nɛ 

maama, se n ke‑o n boboŋa na laɡe tei to.” O na taɡe konto to, Sarai ma bobo se o taa 

jeɡe Haɡara o yaara. Ko laam ma pa se Haɡara duri o tei ne o daare‑o.  
7 Haɡara ma vo o zo kaɡoa kam wone o vo o yi buli-yi. Ko déem bwola de Sura 

chwoŋa kam mo. BAŊA WƐ maleka kam laam ma ba o tei, 8 ye ka we, “Sarai ka-nyaane 

Haɡara, nmo nwoŋi yei ne mo tento, ye n nam ma n vei yei mo?” O ma leiri we, “A 

maa dura se a lu a tu Sarai jeŋa ne mo.”  
9 Maleka kam laam ma ta ded‑o we, “Jwoori n vo n ke n tete n tu wom jeŋa ne se n 

daare n ta‑n toŋe n pa‑o. 10 Amo wó pa se n dwi puli lanyerane pa se nɔɔn-nɔɔno bá 

wane-ba o ɡa o ti.” 11 Maleka kam ma ta ded‑o ka woli da ka we:  

“Nmo laam zeɡe de puɡa mo tento  

se n lo bakeira.  

Nmo jeɡe se n pa o yere we ‘Isameli’, q  

kokuri to, BAŊA WƐ niɡi n wo-chechɔɡɔ kom.  
12 O wó taa ye nenɛɛne bonaɡa kalo  

ba na bá wane ba ja-ka to mo.  

O bá taa laɡe nɔn-dwi maama taane,  

ye nɔɔna maama de bá taa laɡe o taane.  

Wonto de o chorro wó taa chuli daane mo.”  
13 Haɡara na niɡi maleka kam konto to, o ma boŋe o tete ne we, “Amo yia seene ya 

na BAŊA WƐ wolo na nae amo to.” O ma kwei yere dento o pa BAŊA WƐ we ‘Wɛ wolo 

na nae amo to.’ 14 Konto ŋwaane mo ba déem pɛ vole dem konto yere we ‘Beeri Lahayi 

Royi’.r Vole dem ta wora tento, de zeɡe Kadese de Bereda tetare laŋa ne mo.  
15 Haɡara laam ma lo bakeira o pa Abaram. Abaram de ma pa bu wom yere we 

‘Isameli’. 16 O na loɡe bu wom konto to, dedaane Abaram déem jeɡe bena 

funɔnɔ-yaredo (86) mo.  

17 

Peina ɡwonim taane  

1 Abaram déem na yi bena funoɡo-noɡo to mo BAŊA WƐ tu o veere o tete ded‑o. O 

maa we, “Amo mo ye Dam-fɔrɔ Tu Wɛ wom.s Ta‑n sɛ a ni konto, se n yé ta‑n jeɡe 

tusim. 2 Amo maa wó pa se ni-ɡwonim delo a dedaane nmo na ke daane to zeɡe 

chekke, ye a pa se nmo dwi puli de kɔɡɔ dedɛ.”  
3 Abaram ma vwi o yibia teɡa ne se o zuli Wɛ, ye Wɛ ta ded‑o we, 4 “Ko ná ye amo, 

amo ni-ɡwonim dem a na ke de nmo to mo tento:  

Nmo laɡe n ji teene dedɛ nabaaro mo. 5 Ba daa bá taa bwoi nmo we Abaram,t nmo 

yere laam wó taa ye Abaraham mo,u kokuri to, a pɛ se nmo ji dwi tiina dedɛ nabaaro 

mo. 6 Amo wó pa se n na dwi dedɛ. A wó pa se teene nwoŋi nmo yera ne. Pwa maa 

wó taa wora nmo dwi dem wone. 7 A wó pa se ni-ɡwonim delo dé na zo daane to 

zeɡe chekke. Ko ná ye nmo dwi delo na wó saŋe n kwaɡa ne to, ni-ɡwonim dem 

konto ta wó zeɡe ko pa-ba se ko taa vei wuu mo. Amo wó taa ye nmo Wɛ, de n dwi 

dem de Wɛ. 8 Kanaan tiina teɡa kanto mɛ nmo ta na ye veiru tento to, mo amo laɡe 

a kwei a pa nmo de n dwi dem se á ta‑á tei se ko taa vei wuu. Amo wó taa ye banto 

de Wɛ.”  
9 Wɛ laam ma ta de Abaraham we, “Ko ná ye nmo, n jeɡe se n ta‑n jeɡe a ni dem mo, 

se nmo de n kwaɡa kam ta‑á sɛ-de taa wuu. 10 A ni dem mo tento a na ɡwoni dede‑m 

de n kwaɡa kam maama to. Ni-ɡwonim dem konto mo á nam jeɡe se á ta‑á zeɡe de 

wone to:  

Abam wone baaro maama jeɡe se o ɡwoni o peini mo. 11 Abam jeɡe se á ta‑á ke 

peina ɡwonim mo á yera yam ne. Konto mo wó taa ye memaŋe delo na bere we dé 

ke ni-ɡwonim daane. 12 Nmo dwi ne se ko taa vei wuu, bakeira wolo maama ná wo á 

wone ye o yi da nana, á jeɡe se á ɡwoni kotu peini mo, ko ná maŋe ko ye balo na 

bere ba dae abam dwi dem nɔɔna to de. Ko ná ye kabɛ selo ba na loɡe á sam dem ne 

to, dedaane balo á na maŋe á yeiɡi de sabu ye ba ye veira to, á jeɡe se á ɡwoni 

bakeiri maama peina mo. 13 Ba na loɡe-ba á sam dem ne, naa á yeiɡi-ba de sabu mo, 

ko jeɡe se á ɡwoni ba peina mo. Tento mo amo ni-ɡwonim dem wó taa wo abam 

yera yam ne se ko bere we ni-ɡwonim dem bá taa jeɡe kweelim. 14 Ba ná wo ɡwoni 

baaro wolo maama peini, kotu daa bá tɔɡe o woli Isarele dwi dem wone, o na chɔɡe 

amo ni-ɡwonim dem to ŋwaane.”  
15 BAŊA WƐ daa ma ta de Abaraham we, “Ko daare nmo kaane Sarai, daa‑n yé ta‑n 

bwoi‑o we Sarai, o yere laam ye Sarah mo. 16 A laɡe a ke zaane mo a ke o yuu ne. A 

nam laɡe a tɔɡe wonto baŋa ne mo a pa nmo bakeira. Amo wó swɛ o swolim se o taa 

ye teene dedɛ nu. Teene dedɛ pwa mo laɡe ba nwoŋi wonto wone.”  
17 Abaraham daa ma chɔɔle o yuu teɡa ne. O ma mɔne ye o ta o wone we, “Nɔɔno ná 

yi bena bi, o ta wó wane o lo bu na? Ko woli da, Sarah na yi bena funoɡo to, o ta wó 

wane o lo na?” 18 O laam ma ta o bere Wɛ we, “Nmo ná maŋe n pa Isameli jeɡe yazura 

ye nmo ná ke zaane n ke wonto yuu ne, ko wó taa daɡa ko pae amo.”  
19 BAŊA WƐ ma ta ded‑o we, “Ko na wó taa ye tei to, n kaane Sarah mo wó lo bu o 

pa‑m, ye nmo wó pa o yere we ‘Izaak’. Amo wó pa se ni-ɡwonim delo a na wó ke 

ded‑o to zeɡe chekke mo se ko taa vei wuu. De nam ta wó taa wora de pae o dwi delo 



na wó saŋe o kwaɡa to de mo. 20 Ko nam ná ye Isameli taane dem, a niɡa n na taɡe tei 

to. Amo wó swɛ wonto de swolim. Amo wó pa se o dwi puli o na kɔɡɔ dedɛ.* Pwa 

fuɡa-balei mo wó taa wo ba wone, ye ba ji te-zɔŋɔ. 21 A ni-ɡwonim dem mo a laam za 

wó pa se de zeɡe dedaane Izaak, wolo wom Sarah na wó lo o pa‑m bene dento maŋa 

kanto ne to.” 22 Wɛ ma na ŋɔɔne dedaane Abaraham o ti to, o ma kɛ dáa o tei ne.  
23 Dento dɛ dem ne mo Abaraham jaane o bu Isameli dedaane baara balo dwi maama 

na zoore o sɔŋɔ kom ne to o ja o nwoŋi. O ma ɡwoni ba peina, nenɛɛne Wɛ na taɡe tei 

to, ko woli de kabɛ selo ba na loɡe o sɔŋɔ kom ne to de selo o na yeiɡi de o sabu to 

maama. 24 Abaraham déem ye bena funoɡo-noɡo mo ye ba ɡwoni o peini dem. 25 O bu 

Isameli de maa jeɡe bena fuɡa-yatɔ mo. 26 Abaraham de o bu-baaro Isameli maama 

déem ɡwoni ba peina dɛ dedwe mo. 27 Abaraham sɔŋɔ kom baara maama, ko ná ye 

balo ba na loɡe-ba dáane, naa balo ba na yeiɡi veira tei ne to, ba maama mo déem dɛ 

ded‑o ba ɡwoni ba peina.  

18 

Veira batɔ tu Abaraham tei  

1 Maŋa kalo Abaraham déem na zoore Mamere tei-kamunnu tem teiŋa ne to, dɛ 

dedwe o maa jei o vwei dem ni ne. BAŊA WƐ déem ma ba o tei. Maŋa kalo wea na 

dɔɡe yupare ne to mo konto. 2 Abaraham ma kwoni o yuu wɛɛne ye o na nɔɔna batɔ na 

zeɡe ba twɛ ded‑o. O na nɛ-ba to, mo o ke lela o zaŋe o vwei dem ni ne o jeeri-ba ye o 

tiini o chɔɔle o yibia teɡa ne o jɔɔne-ba.*  
3 O maa we, “Amo Teiru, nenɛɛne n yi ná su amo kikia, se n yé ɡalese amo baŋa ne n 

kɛ. 4 Sɛ se a ja na fenfee a ba se á ma á zare á nɛ, se á daare á jeini tio konto kuri ne á 

sii. 5 Abam zuli amo mo ye á ba amo tei. Yaɡe-na se a laɡe wodiu a pa abam se á di se 

á yera jwoori se á laam ta‑á kɛa.” Ba ma leiri we, “Tɔ, ke nenɛɛne nmo na taɡe tei to.”  
6 Abaraham ma ke lela o yi Sarah tei vwei dem ne ye o we, “Ke lela n kwei mun-bwei 

bwɛ setɔ n viiri n ma n wɔ bworobworo.” 7 O daa ta ma ke lela o zo o naane dem wo o 

kuri na-chwɛ delo na lamma to, o ja o pa o tontoŋena se ba ma ke wodiu lela. 8 O ta 

                                                           

 *17:20 Pulim 21:13 

 *18:2 Hiburu 13:2 



ma kwei nayel-pepala, dedaane nayele-na, de wodiu kom o zeɡe ba yiɡa ne o pa-ba.* 

Nɔɔna bam déem ma jei ba di ye o zeɡe ba tei ne tio kom kuri ne.  
9 Ba ma bwei‑o we, “Se n kaane Sarah wo yei ne mo?” O de ma leiri we, “O wo vwei 

dem wone.” 10 Ba dedoa ma ta o we, “Amo wó jwoori a ba nmo tei bene ne maŋa 

kanto wone. Ka maŋa ne de nmo kaane Sarah wó taa jeɡe bakeira o jeŋa ne.” Sarah 

déem ya dale vwei dem ni ne mo ba kwaɡa ne ye o cheiɡi ba taane dem.  
11 Abaraham de Sarah déem ya maŋe ba kwe ye ba bena yam de ɡaale. Sarah déem 

kɛ bu-lore. 12 Sarah ma mɔne o wone ye o boŋe boboŋe dento nenɛɛne, “Amo laam na 

kwaare maŋa kalo ne ye amo diɡa tu wom de tiini o kwe to mo amo laam laɡe a ni 

ywoni dento na?”  
13 BAŊA WƐ ma bwei Abaraham we, “Bɛŋwaane mo Sarah mɔne ye o daare o ta we ‘A 

laam na kwe tento to, amo wó wane a lo bu na?’ 14 Woŋo wora ko na tiini ko chamma 

se amo BAŊA WƐ toŋe na?* Nenɛɛne ka maŋa kam ná yia bene wɛɛne, amo wó jwoori a 

ba nmo tei, dedaane Sarah laam jeɡe bakeira o jeŋa ne.”  
15 Foone ma ja Sarah ye o fo o ni o we, “Amo wo mɔne.” O de maa we, “Cheɡa to, n 

mɔne.”  

Abaraham lwoori Wɛ Sodom ŋwaane  

16 Nɔɔna bam ma zaŋe se ba kɛ, ye ba laam ɡuni ba nii Sodom seeni. Abaraham de 

ma vo se o yaɡe-ba chwoŋa ne se ba de laam taa kɛa.  
17 BAŊA WƐ ma ta o tete ne we, “Ko wó ke tɛ mo se amo seiɡi a na boŋe se a ke tei to 

ye Abaraham yeiri ko ni ne? 18 Abaraham dwi dem wó ji te-zɔŋɔ kolo na dana to mo. 

Wɛ wó da wonto baŋa ne mo o swɛ loɡo kom baŋa teene dem maama swolim.* 
19 Kokuri to, amo mo kuri‑o, se o bere o bia de o sɔŋɔ kom maama na wó saŋe o kwaɡa 

ne to, se ba taa tɔɡe BAŊA WƐ chwoŋa kam ba daare ba taa toŋe kolo na maŋe de kolo 

na ye cheɡa to. Konto mo wó pa se amo BAŊA WƐ na pwooli se a ke tetei maama a 

pa‑o to wane ko toŋe chekke.”  
20 BAŊA WƐ laam ma ta o we, “Nɔɔna tiini ba keeri ba jare amo Sodom de Gomora 

ŋwaane se ko ɡaale. Ba wo-lwanno totoŋa de ta maa tiini te daɡa. 21 Konto ŋwaane mo 

amo laɡe a vo se a nii, ba totoŋa yam seene ya lwara nenɛɛne nɔɔna keira kam na bere 

tei to na. Ko ná dae konto, amo wó lɔre ko ni ne.”  
22 Nɔɔna balei bam ma pipiri ba kwei Sodom chwoŋa kam ba maa kɛa. Abaraham de 

déem ma maŋe dáane o zeɡe BAŊA WƐ yiɡa ne. 23 Abaraham ma vaŋe o tete o twɛ BAŊA 

WƐ ye o we, “Konto, nmo wó saare nɔn-laaro tem maama mo n woli de puseŋ-nyena 

bam na? 24 Se nɔn-laaro ná yi finnu ye ba wo teo kom ne, nmo wó saare ko maama n 

yaɡe mo na? N bá‑n pa se ko ta wora, nɔn-laaro finnu telo na zoore ko wone to 

ŋwaane na? 25 A yei we nmo bá‑n ɡo nɔn-laaro de puseŋ-nyena n ɡwaane daane, ye ko 

wó taa nye de n pɛ se nɔn-laaro de puseŋ-nyena bam taa ye bedwe mo. Amo yei we ko 

bá ke konto! Nmo na ye wolo wom na bore loɡo kom maama bora to, nmo jeɡe se n 

ke kolo na tɔɡe cheɡa chwoŋa to mo.”  
26 BAŊA WƐ ma ta we, “Ne a ná nɛ nɔn-laaro Sodom teo kom ne pa se ba yi finnu, amo 

wó da banto ŋwaane se a yaɡe se teo kom daa yé na chɔɡem.”  
27 Abaraham daa ma ŋɔɔne we, “Amo Teiru, amo dae kolokolo nmo yiɡa ne. A nye de 

teero dedaane tentwarem mo. A laam nam nɛ baare se a ŋɔɔne dede‑m. 28 Se nɔn-laaro 

tem ná muri finnu kom de nɔɔna banu, nmo wó ta we, nɔɔna banu bam na muri to 

ŋwaane se n chɔɡe teo kom maama na?” O maa we, “Amo za ná nɛ nɔɔna finna-banu 

da, a bá chɔɡe-ko.”  
29 Abaraham daa ma ŋɔɔne we, “Se nɔɔna finna yerane mo ná wora?” O de ma leiri 

we, “Nɔɔna finna bam ŋwaane amo bá chɔɡe-ko.”  
30 Abaraham laam maa we, “Jan ja! Amo Teiru, yé pa se n bane zaŋe. Nam sɛ se a 

ŋɔɔne dede‑m. Se nɔɔna fintɔ yera mo ná wora?” O ma leiri we, “A bá ke kolokolo 

nenɛɛne a ná nɛ nɔn-laaro fintɔ jei sem ne.”  
31 Abaraham maa we, “Nmo maŋe n pa se a na baare se a ŋɔɔne de nmo. Yaɡe se a 

bwei a nii, se n ná nɛ nɔɔna finlei mo da?” O de ma ta we, “Finlei kom ŋwaane, a bá 

chɔɡe-ko.”  
32 Abaraham laam ma ta we, “Ja! Amo Teiru, yé pa se n bane zaŋe, se a laɡe a ŋɔɔne 

bedwe dento yerane mo. Se nɔɔna fuɡa tete mo ná wora?” BAŊA WƐ ma leiri we, 

“Nɔɔna fuɡa kam konto ŋwaane, amo bá chɔɡe-ko.”  
33 BAŊA WƐ na ŋɔɔne dedaane Abaraham o ti konto to, o ma viiri. Abaraham de ma 



jwoori sɔŋɔ.  

19 

Ba chɔɡe Sodom de Gomora  

1 Malese selo na jeeri Abaraham to selei déem ma ba ba yi Sodom dedaan-ni ne, ye 

Lot déem jei teo kom manchwo-peena ni ne. O na nɛ-ba to, o ma zaŋe wɛɛne o vo se o 

jeeri-ba ye o chɔɔle o yibia teɡa ne o ware-ba. 2 O maa we, “Jan ja! Amo tiina bam, 

pa-na se a ja abam a yi sɔŋɔ, se á swɛ á yera á daare á peini se teɡa poore se á laam 

ɡwoni teɡa á vo á na maa vei mɛ to.” Ba de ma leiri we, “Aawo, debam laɡe dé peini 

teo kom pwola kanto ne mo.”  
3 O déem na tiini o fe-ba to ŋwaane, ba ma tɔɡe ded‑o ba zo o sɔŋɔ kom wo. O ma ke 

bworobworo kolo na ba jeɡe sabɔle ko wone to o pa-ba ye ba di. 4 Ba na wora ba ti ba 

yiɡa se ba peini to, mo Sodom teo kom baara bam maama nwoŋi teo kom jei maama 

ba ba ba ɡilimi sɔŋɔ kom, nɔn-kwe dedaane nɔn-donno maama. 5 Ba ma bwoŋi Lot ye 

ba we, “Nɔɔna balo na tu ba zo nmo sɔŋɔ ne tete dento to bɛ? Ja-ba n ja n nwoŋi ywo 

n pa debam se dé laɡe se dé laɡe-ba mo.”  
6 Lot ma nwoŋi pwooni se o jeeri teo kom nɔɔna bam ye o daare o pe bworo kom. 7 O 

maa we, “Amo dwonna bam, a lwoori abam se á yé ke totoŋ-lɔŋɔ konto dwoŋi. 
8 Cheiɡi-na ywo, amo jeɡe bukwa balei balo ta na yeiri baara to. Yaɡe-na se a ja-ba a 

ba a pa abam, se á ke á na laɡe tei to de-ba. Yaɡe-na nɔɔna banto yera, kokuri to ba tu 

ba zo amo woro kuri ne mo.”  
9 Ba ma leiri Lot we, “Laɡe jei dé yiɡa ne!” Ba daa ta ma ta daane ba we, “Nɔɔno 

wonto ye veiru mo dé teo kom ne. Bɛ mo ye o laɡe se o bere debam dé na wó ke kolo 

to?” Ba laam ma ta de Lot we, “Dé nam wó ke nmo dé dwoni dé na wó ke banto tetei 

to.” Ba ma tiini ba peene Lot ye ba laam fɔɔre ba twɛ o sɔŋɔ ni dem se ba bwori bworo 

kom ba zo diɡa kam wone.  
10 Nɔɔna balei bam ma zeɡe diɡa kam wone ba pore bworo kom ye ba laam vaŋe Lot 

ba ke diɡa kam ne. Ba ma daare ba pe bworo kom. 11 Ba laam ma pa se nɔn-kwe sem 

dedaane nɔn-donno tem maama na wo sɔŋɔ kom ni ne to yia dwei, pa se ba kare ba 

taana ba yeiri bworo kom jei. 12 Nɔɔna balei bam ma ta de Lot we, “Nmo ta jeɡe nɔɔna 



teo konto wone na? Nenɛɛne n tembaara, de n bu-baara, de n bukwa, de wolo maama 

na ye nmo choro to se n ja-ba se á nwoŋi da ywo! 13 Bɛŋwaane dé laɡe dé chɔɡe teo 

kom mo. Nɔɔna tiini ba keeri ba jare BAŊA WƐ se ko ɡaale, teo kom nɔn-bia bam kikia 

ŋwaane. O ma toŋe debam se dé ba dé chɔɡe-ko.”  
14 Lot déem ma nwoŋi o vo se o ŋɔɔne de o tembaara balo na chare o bukwa bam se 

ba swo ba ma ke ba kaana to. O maa we, “Ke-na lela á nwoŋi dáa jei sento ne, kokuri 

BAŊA WƐ laɡe o chɔɡe teo konto mo!” O tembaara bam déem boŋe we o ŋɔɔne o 

kwɛɛre mo.  
15 Te-pora ni ne, malese sem ma ta de Lot ba we, “Ke lela! Ja n kaane wom de n 

bukwa balei balo na wo ywo to se á nwoŋi da ywo-seeni! Ko ná dae konto, BAŊA WƐ 

ná waare teo kom, abam de wó da á na chɔɡem.” 16 Ba na taɡe konto ye Lot ta zeɡe o 

dáana to, mo ba chaale o jeŋa, de o kaane wom dedaane o bukwa balei bam jea ba ja 

ba nwoŋi teo kom dáa ne se ba wane ba lu, BAŊA WƐ déem na duri ba ŋwaŋa to 

ŋwaane. 17 Malese sem na jaane-ba se nwoŋi se ti to mo se dedoa taɡe we, “Duri-na se 

á lu chɔɡem! Yé nii á kwaɡa ne, á nam yé zeɡe-na jei jei ne bwolo kom wone! Duri-na 

á yi peero tem jei sem se abam de yé da á na chɔɡem!”  
18 Lot ma ta o we, “Aawo! Amo tiina bam, a bá wane! 19 Abam maŋe á ke amo 

lanyerane ye á duri a ŋwaŋa pa se a jwoŋi a ŋwea. A bá wane a duri a yi peero tem jei 

sem. Amo ta ná wo chwoŋa ne, chɔɡem dento wó yi amo, se a te. 20 Nam nii teo 

kodwoŋi mo tento bwola bwola a na wó wane a duri a yi da. Ko maa ye te-balaŋa mo. 

Á wo nɛ na? Pa-ne pwola se a duri a vo dáane, se konto mo a wó lu.”  
21 O ma ta ded‑o we, “Amo sɛ se a ke konto de a pa‑m. A bá chɔɡe teo kom konto. 

22 Nam ke lela n duri n vo n yi da, kokuri to amo bá wane a ke kolokolo ye nmo wo 

luɡi.” Teo kom na ye balaŋa to ŋwaane mo ba bwoi-ko we Zoara. v  
23 Lot déem ma vo o yi Zoara dedaane wɛ maŋe de puli mo. 24 BAŊA WƐ laam ma pa 

se chilibuɡu na jeɡe mini to nwoŋi wɛyuu ne ko to Sodom de Gomora teene dem baŋa 

ne nenɛɛne doa na nena tei to. 25 Wɛ déem tɔɡe konto mo o ma chɔɡe teene dem konto 

dedaane jei sem maama, ko woli de balo maama na zoore teene dem konto ne to 

dedaane teɡa kam wonnu telo maama na nwoŋi ka baŋa ne to. 26 Lot kaane déem ma 

ɡwi o nii o kwaɡa ne. O ma ji yɛ-kuŋa kandwɛ o zeɡe da.  
27 Teɡa na poore to, Abaraham ma ɡwoni teɡa o jwoori o vo o ya na zeɡe mɛ BAŊA 

WƐ yiɡa ne to. 28 O ma tiiri o nii Sodom de Gomora teene dem seeni. O ta ma nii 

bwolo kom laŋa kam maama, ye o na nyo-zwona mo na zeɡe jei sem konto ne ka zaŋe 

ka maa diini wɛyuu ne, ka nye dedaane nyoa kalo na nwoŋi min-voɡo wone to mo.  
29 Wɛ na chɔɡe teene dem de bwolo kom maama to, o déem ɡuli Abaraham ɡula ye o 

vere Lot o ja nwoŋi cham delo na chɔɡe jei sem konto maama to.  

Lot de o bukwa bam taane  

30 Lot de o bukwa balei bam laam ma nwoŋi Zoara teo kom ne ba vo ba jeini peero 

tem wone, kokuri o déem kɔre se o zo Zoara ne. Ba maa zoore peo bɔɔne wone. 31 Dɛ 

dedwe mo bukɔ-kwea kam taɡe de balaŋa kam we, “Debam kwo wom kwe mo, ye 

baaro nam tera ywo se o peini de debam nenɛɛne loɡo baŋa nabiina maama na yeini 

ba ke tei to. 32 Konto ŋwaane, yaɡe se dé pa dé kwo wom nyɔ sana o buɡi se dé laam 

peini ded‑o, se dé kwo wom dwi yé kweeli.”  
33 Dento tete dem ne, ba ma pa ba kwo nyɔ sana o su. Bukɔ-kwea kam ma zo o peini 

ded‑o. O kwo wom maa wo maane o na zo o peini ded‑o naa o na zaŋe o nwoŋi maŋa 

kalo to.  
34 Teɡa na poore to, bukɔ-kwea kam ma ta de balaŋa kam we, “Amo de dé kwo diim 

peini daane mo. Yaɡe se zem tete dento dé daa pa se o nyɔ sana o buɡi, se nmo de vo 

n peini ded‑o se ko pa dé tɔɡe dé kwo baŋa ne dé twoŋi dé dwi dem.” 35 Ba ma seene 

ba pa se ba kwo wom nyɔ sana o su dento tete dem ne. Bukɔ-balaŋa kam de ma vo o 

peini ded‑o, ye o kwo wom ta wo maane o na zo o peini ded‑o naa o na zaŋe o nwoŋi 

maŋa kalo to.  
36 Lot bukwa bam déem ma ja pwi de ba kwo wom. 37 Bukɔ-kwea kam ma lo bakeira, 

ye o pa o yere we ‘Moaba’. Wonto mo ye Moaba tiina bam nabaaro zem dɛ dem ne. 
38 Bukɔ-balaŋa kam de ma lo bakeira, ye o pa o yere we ‘Ben-Ammi’. Wonto mo ye 

Amon tiina bam nabaaro zem dɛ dem ne.  

20 

Abaraham de Abimeleka taane  



1 Abaraham ma zaŋe jei sem konto ne o kwei chwoŋa kalo na maa tu kuri seeni to ye 

o laam vo o zoore Kadese dedaane Sura tetare laŋa ne. Teene dem konto wo teɡa-kuri 

kaɡoa kam ne mo.  

Maŋa kadwoŋi ne o ma vo o jeini Gerare ne. 2 O na wora to mo Abaraham taɡe o 

kaane Sarah taane we, o ye o nakɔ.* Gerare teo kom pɛ Abimeleka ma toŋe Sarah 

kwaɡa ne ye o jwoŋi‑o se o ma o ke o kaane. 3 Tete dedwe ne BAŊA WƐ ma ba 

Abimeleka tei dendwɛ wone o ta ded‑o we, “Nmo ye too mo, kaane wom n na kwei to 

na ye nɔɔno kaane to ŋwaane.”  
4 Abimeleka ya daa ta wo dwei‑o. Konto to, o laam maa we, “Amo Teiru, a wo ke 

kolokolo a chɔɡe. Nmo wó sɛ n chɔɡe teo kolo na wo ke wo-lɔŋɔ to na? 5 Abaraham 

mo taɡe de amo we ‘Kaane wom ye a nakɔ mo’, ye kaane wom de ta we ‘O ye a nabɔ’. 

Amo ke tento de a bochare-laao mo. A jea de ba jeɡe diɡiru.”  
6 Wɛ daa ta ma ŋɔɔne ded‑o dendwɛ dem wone we, “Ko ye cheɡa. A yei we n na toŋe 

tei maama to, n ke dedaane boboŋ-laaro. Konto ŋwaane amo cheiŋi se nmo yé ke 

wɛleere n chɔɡe amo yiɡa mo ye a wo pɛ‑m chwoŋa se n dwei‑o. 7 Nɔɔno wom ye amo 

ni-jwoŋinu mo. Konto ŋwaane, jwoori n pa‑o o kaane wom se o daare o lwoori amo o 

pa‑m se n ta‑n ŋwe. Ko daare n ná wo ke konto, nmo wó seene n te, de n nɔɔna 

maama.”  
8 Teɡa na poore to, Abimeleka ma ɡwoni teɡa o bwoŋi o nɔɔna bam, ye o daare o 

lwoni kolo maama na ke to o bere-ba. Ba na niɡi to, foone ma tiini de ja-ba. 
9 Abimeleka ma bwoŋi Abaraham pa se o zo ba tei ye o we, “Bɛŋwaane mo nmo ke 

debam konto? Bɛ lwarem mo a ke‑m ye nmo laam ja chɔɡem n ba amo de a teo kom 

baŋa ne? Nmo na ke n chɔɡe amo yiɡa tei to ba lana.” 10 O ta ma bwei Abaraham we, 

“Bɛ mo pɛ se n ke konto?”  
11 Abaraham laam ma leiri we, “Amo ya boŋe we, nɔɔn-nɔɔno ba kɔre Wɛ jei sento 

ne, ye ba wó wane ba ɡo-ne, a kaane wom ŋwaane. 12 O ta ye a nakɔ mo. Dé dae nu 

daane mo se o ye a kwo wom bukɔ mo, ye o laam ji amo kaane. 13 Maŋa kalo Wɛ na pɛ 

se a nwoŋi a kwo sɔŋɔ kom ne ye a kare a beeri to, mo a taɡe ded‑o we ‘Sarah, ke 

tento se n bere we n swoi amo: Mɛ maama debam ná vei de yi, se nmo ta we, a ye n 

nabɔ mo.’ ”  
14 Abimeleka laam ma ja peeni de naane dedaane kabɛ, baara de kaana maama, o ja 

o nwoŋi o pa Abaraham. O ta ma jwoori o kwei Abaraham kaane Sarah o pa‑o. 
15 Abimeleka maa we, “Amo teɡa kam mo tento, nmo yiɡa ne. Ta n zoore jei selo 

maama ne n na laɡe to.” 16 O ma daare o ta de Sarah we, “Nii, lu-nyenno sabu-dala 

moro mo a pɛ n nabɔ wom. Ko wó taa ye maana ko pa balo maama na wo n tei ne to 

se ko bere we n jeɡe bora. Nmo wo ke kolokolo n chɔɡe.”  
17 Abaraham laam ma lwoori Wɛ o pa Abimeleka de o kaane dedaane ba ka-nyaana 

bam, ye Wɛ pa ba na yazura, pa se ba daa wane ba lo bia. 18 Kokuri to, BAŊA WƐ déem 

ya cheiŋi nɔɔna maama de bu-lore mo Abimeleka sɔŋɔ kom ne, Abaraham kaane Sarah 

ŋwaane.  

21 

Izaak lora kam taane  

1 BAŊA WƐ déem nii Sarah baŋa ne ye o seene o ke kolo o na taɡe ded‑o to o pa‑o. 
2 Sarah déem ma ja puɡa o lo bakeira o pa Abaraham o kokweero maŋa ne. Ko déem 

ke ko maŋe de maŋa kalo Wɛ na taɡe to mo.* 3 Abaraham ma pa bu wom yere we 

‘Izaak’.w 4 Izaak na yi da nana to mo Abaraham ɡwoni o peini, nenɛɛne Wɛ na taɡe we 

o ke tei to.* 5 Abaraham déem jeɡe bena bi mo ye ba lo o bu-baaro Izaak ba pa‑o. 
6 Sarah maa we, “Wɛ jaane mwanno mo o ba o pa amo, ye wolo maama na niɡi kolo 

na ke to, kotu wó da o woli de amo mo se dé mɔne.”  
7 O daa ta ma woli da o we, “Nɔɔn-nɔɔno ya bá wane o ta de Abaraham we Sarah wó 

wane o ja bia se ba ŋɔɡe yele. De konto maama de, amo loɡe bakeira a pa‑o o 

kokweero maŋa ne.”  

Ba zeili Haɡara dedaane Isameli ba yaɡe  

8 Izaak ma ke nɔɔno ye ba kwori‑o yele. Dɛ dem konto ne, Abaraham ma bwoŋi 

nɔɔna se ba di kuri kamunu. 9 Sarah déem ma na we Ejipti tiina bukɔ Haɡara na loɡe 

bakeira kalo o pa Abaraham to zeɡe da o ke Izaak o mɔna. 10 O na nɛ to, o ma ta de 

Abaraham we, “Zeili kaane wolo na ye kabaa to de o bu-baaro wom se ba viiri, se 

kaane wonto bu wom bá tɔɡe de amo tete bu Izaak o pɔɔre nmo jejeɡero tem o taa 

tei.”  
11 Taane dem ma tiini de daane Abaraham, Isameli na ye o tete bu-baaro to ŋwaane. 

12 Wɛ ma ta ded‑o we, “Yé ta‑n pae se bakeira kam de n kaba-kana kam taane dem 

daane‑m. Nam cheiɡi Sarah na taɡe tei o bere‑m to, kokuri to, ko laɡe ko tɔɡe Izaak 

baŋa ne mo se nmo dwi dem ba de zeɡe. 13 Amo nam ta wó pa se kaba-kana kam 

bu-baaro wom dwi de puli de ji teo, o de na ye nmo bu to ŋwaane.”*  
14 Teɡa na poore to zezeŋa ne to, Abaraham ma kwei wodiu o pa Haɡara ye o daare o 

lwo na lɔɔ wone o pa‑o se o daŋe o bakala baŋa ne. O laam ma bane‑o de o bakeira 

kam o yaɡe-ba chwoŋa ne. Haɡara de ma to chwoŋa ne o kare Beeriseba kaɡoa kam 

yuu ne o beera. 15 Lɔɔ kom wo na bam ma ti. O ma ja bu wom o vo jeini sabara 

kadwoŋi woro ne. 16 O tete laam ma fɔɔre o vo dáa o jei se ko maŋe de nɔɔno na wó ta 

taŋa se ka yi mɛ to. O ma boŋe we, “Amo ba laɡe se a na a bu wom toone.” O na jei 

da to, o ma bobo se o taa keera.  
17 Wɛ ma ni bakeira kam na keeri to. Wɛ maleka kam maa zeɡe Wɛ telaao ne ka 

bwoŋi Haɡara ka we, “Haɡara, bɛ mo kea? Yé ta‑n fona. Wɛ niɡa bu wom na tiɡi o 

keeri to. 18 Zaŋe n vo n ja bu wom se o zaŋe, se amo wó pa se o dwi dem ji te-zɔŋɔ.” 
19 Wɛ laam ma puri o yia pa se o na vole na tiɡi da. O ma vo o mɔ na o su o lɔɔ kom ni 

ye o ja vo o pa bu wom se o nyɔ.  
20 Wɛ déem ma nii bu wom baŋa ne ye o ba o ke nɔɔno. O déem zoore kaɡoa kam 

yuu ne mo ye o ji tɔɔno chekke. 21 Kaɡoa kam o na zoore mɛ to yere mo Paran. O na 

wora to, mo o nu vei o laɡe kaane Ejipti ne o swo o ba o pa‑o.  

Abaraham de Abimeleka ke ni-mɔrɔ daane  

22 Da yam konto ni ne mo Abimeleka de Fikola na ye o jar-keira yiɡa tu to déem vei 

Abaraham tei. Ba ma ta de Abaraham we, “Debam maane we kolo maama nmo ná 

yeini n ke, Wɛ wo n tei ne mo. 23 Konto to, laam du duuri Wɛ yiɡa ne we nmo bá‑n ke 

n ɡane amo kɔtaa, ko ná ye amo naa a bia bam, naa a dwi dem maama. Amo na ke‑m 

lanyerane to, nmo de wó ke amo lanyerane, ko ná ye amo de teo kolo nmo na ye veiru 

ko wone to maama.” 24 Abaraham maa we, “Amo sɛ se a du duuri dem konto.”  
25 Abimeleka nɔɔna nam ya vere Abaraham vole dedwoŋi mo. Abaraham ma ŋɔɔne 

taane dem de Abimeleka. 26 Abimeleka ma ta o we, “Amo wo lɔre wolo na ke konto to. 

Nmo wo taɡe ko taane n bere-ne, ye zem yerane mo amo laam lɔre ko ni ne.”  
27 Abaraham laam ma ja peeni, de bone, de naane o ja o nwoŋi o pa Abimeleka, ye 

banto balei ke ni-sɛɛm daane. 28 Abaraham ma daare o le pi-chwa barepɛ o vara bam 

wone o zeɡe dáa ne. 29 Abimeleka ma bwei Abaraham we, “Bɛŋwaane mo nmo pɔɔre 

pi-chwa yam yarepɛ?” 30 O ma leiri we, “Jwoŋi pi-chwa yarepɛ yam amo tei ne se ko 

taa ye maana we amo mo koɡe vole dento.” 31 Ba déem ma bwoŋi jei sem konto we 

Beeriseba,x kokuri dáane mo nɔɔna banto balei déem duɡi duuri.  
32 Ba na ke ni-sɛɛm dem konto Beeriseba ne ba ti to mo Abimeleka dedaane o 

jar-keira yiɡa tu Fikola jwoori ba vo Filisi tiina teo kom. 33 Abaraham de ma zeɡe 

Beeriseba ne o jeiri tio kodwoŋi ko yere na ye ‘Tamarisaka’ to. Dáane mo o bwoŋi 

Yuu-tu BAŊA WƐ yere o zuli‑o, o na ye Wɛ wolo na maŋe o wora taa wuu to. 
34 Abaraham déem maa zoore Filisi tiina teo kom wone o dáane da.  

22 

Wɛ faŋe Abaraham o nii*  

1 Ko na ke fee to, Wɛ ma ke Abaraham o nii. O ma bwoŋi‑o o ta we, “Abaraham!” O 

ma leiri we, “Nii-ne.” 2 Wɛ laam maa we, “Ja n bu-doa Izaak wom n na tiini n swoi to, 

n vo Moria laŋa kam se n ma‑o n kaane dáane n zwɛ‑o n pa-ne, peero tem dedoa yuu 

ne a na wó bere‑m to.”  
3 Teɡa na poore to, Abaraham ma zaŋe zezeŋa ne o ja o bonaɡa se o kɛ chwoŋa. O 

ma ja o tontoŋena balei dedaane o bu-baaro Izaak o woli da. O ma ɡwoni da-kore selo 

o na wó ma o zwɛ pɛɛra yam to. O laam ma kwei chwoŋa o maa vei jei selo Wɛ na 

taɡe we o véi to. 4 Da yatɔ dɛ dem ne mo Abaraham kwoni o yuu wɛɛne o na jei sem 

yiɡa ne. 5 O ma ta de o tontoŋena bam we, “Abam de bonaɡa kam maŋe-na ywo se 

amo dedaane bakeira kam vo dáane. Dé wó vo de zuli Wɛ ye dé daa ta jwoori dé ba 

abam tei ne.”  
6 Abaraham na taɡe konto to, o ma kwei dɛ sem o zeŋe o bu-baaro Izaak. Wonto tete 

laam maa zei mini dem de seo kom. Banto balei na vei ba maa kɛ to, 7 Izaak ma bwoŋi 

o kwo Abaraham ye o ta o we, “Amo kwo.” O de ma leiri we, “Amo bu, nmo we bɛ 

mo?” Izaak maa we, “A nɛ mini dem de dɛ sem na wo ywo to, se pipeila kalo dé na 

laɡe dé zwɛ kaanem dé pa Wɛ to laam nam bɛ?” 8 Abaraham ma leiri we, “Amo bu, Wɛ 

tete mo wó na pipeila kalo dé na wó zwɛ dé ma ke kaanem dem to o pa debam.”*  

Banto balei daa ta maa vei yiɡa. 9 Ba na yi jei selo Wɛ na taɡe o bere Abaraham to, o 

ma tiɡisi kandwa o lɔ bimbini dáane ye o tɛɛse dɛ sem de baŋa ne. O laam ma vɔ o 

bu-baaro Izaak ye o ɡɔ‑o o daŋe dɛ sem baŋa ne. 10 O laam ma tore o jeŋa o le seo kom 

se o ɡo o bu wom.* 11 Bedwe baŋa ne mo BAŊA WƐ maleka kam zeɡe Wɛ telaao ne ka 

bwoŋi‑o we, “Abaraham! Abaraham!” O de ma sɛ o we, “Nii-ne da.” 12 Maleka kam ma 

ta ka we, “Yé ke n bu wom zonne. Nam yé chɔɡe‑o. Amo laam maane we nmo seene n 

kɔre Wɛ, kokuri to nmo wo ve se n kwei n bu-doa kam n pa BAŊA WƐ.”  
13 Abaraham ma kwoni o yuu wɛɛne ye o na we pi-bɛa mo zeɡe sabara kadwoŋi 

wone, ka nyea na ɡereɡe ka wone to ŋwaane. O ma fɔɔre o yi pia kam tei o ja-ka o ba 

o ma o ke kaanem o zwɛ o pa Wɛ o ma o leiri o bu-baaro wom yuu ne. 14 Ko déem ma 

pa se Abaraham bwoŋi jei sem konto yere we ‘BAŊA WƐ wó pa’.* De zem maama de, 

nɔɔna ta yeini ba tɛ we, “BAŊA WƐ peo kom yuu ne, pɛɛra wó taa wora.”  
15 BAŊA WƐ maleka kam daa ta ma zeɡe Wɛ telaao ne ka bwoŋi Abaraham ka ke kuni 

belei 16 ye ka we, “Cheiɡi BAŊA WƐ na taɡe kolo to we, ‘Nmo na ke tento ye n wo ve se 

n kwei n bu-doa kam n pa amo mo, a duɡi a tete ŋwaane mo we, 17 amo wó seene a 

swɛ nmo swolim, ye a pa se nmo dwi dem puli dedɛ de taa daɡa nenɛɛne wɛyuu 

chalechwe sem dedaane naneo ni kasol-bia na daɡa tei to.* Nmo dwi dem wó taa jeɡe 

dam se ba jwoŋi ba dona teene ba taa tei. 18 Ko ta laɡe ko tɔɡe nmo dwi dem baŋa ne 

mo se loɡo baŋa teene maama na zaane ba de baŋa ne, nmo tete na sɛ amo ni to 

ŋwaane.’ ”*  
19 Abaraham de o bu Izaak laam ma jwoori o tontoŋena bam tei. Ba maama ma kwei 

Beeriseba chwoŋa kam ba maa kɛa. Ba na yi da to, Abaraham ma maŋe Beeriseba ne.  
20 Ko na ke fee ko woli da to, Abaraham ma ni we, o choro Nahora kaane Milika de 

loɡe bu-baara o pa‑o. 21 Bia bam yera mo tento: Yuzi, bu-kwea kam, ko woli de o 

nyaane Buzi, de Kemweli, o na ye Aram kwo to, 22 de Chesed, de Hazo, de Pilidasi, de 

Jidalafa, dedaane Bɛtuweli.  
23 Bɛtuweli ma ji Rebeka kwo. Milika déem loɡe bakeiri nana banto mo o pa 

Abaraham choro Nahora. 24 Nahora déem jeɡe ka-bia, o yere na ye Reuma. Wonto de 

déem ma lo bakeiri sento o pa‑o: Teba, de Gaham, de Tahasi, dedaane Maaka.  

23 

Sarah toone  

1 Sarah déem jeɡe bena bi de finlei-yarepɛ (127) mo, 2 ye o laam ba o te Kiriaf-Araba 

ne. Ko ye Kanaan teo mo, ko yere dedwoŋi mo Heboron. Abaraham ma zaŋe o vo se o 

keeri Sarah ye o ka yi-na o ŋwaane.  
3 Abaraham kaane wom na teɡa to, o ma zaŋe o baŋa ne ye o vo se o ŋɔɔne dedaane 

Hiti tiina bam. O maa we, 4 “Amo ye veiru mo a na zoore abam tetare ne. A nam 

lwoori teɡa se á pa-ne se ko taa ye mɛ amo na wó suli a too wom da to.”  
5 Hiti tiina bam ma leiri Abaraham we, 6 “Cheiɡi ywo-seeni. Nmo ye dedɛɛro kamunu 

mo debam tetare ne. Konto to, kuri debam yibeela yam wone delo na lamma de pa‑m 

to se n suli n too wom da. Nɔɔn-nɔɔno bá ve nmo we n yé suli n too wom o yibeeli 

ne.”  
7 Abaraham ma zaŋe wɛɛne o tiiri teɡa ne Hiti tiina bam na ye teɡa kam tiina to yiɡa 

ne. 8 O ma ta-ba o we, “Abam nam ná sɛ se amo suli a kaane wom ywo-seeni, se á sɛ se 

á lwoori Zohare bu Eforon á pa-ne. 9 Lwoori‑o á pa-ne se o kwei Machapela peo-bɔɔne 

dem na wo o kara kam siseini ni ne to o pa-ne. Ko na ye o nyem to, amo wó ŋwe ko 

                                                           

 *22:18 Pulim 18:18; 26:5 



sabu kom ni maama a pa‑o. Dé wó ke konto abam maama yiɡa ne se bɔɔne dem laam 

ji yibeeli de pa-ne.”  
10 Hiti tu Eforon de déem jei o nɔɔna bam wone. O ma leiri Abaraham tento pa se 

Hiti tiina balo maama déem na dɛ ba jeeri teo kom manchwo-peena yam ni ne to de 

cheiɡi. 11 O maa we, “Amo tu, cheiɡi ywo-seeni. Amo wó kwei kara kam mo a pa‑m 

zɛɛra, ye a ta wó pa‑m peo-bɔɔne delo na wo ka laŋa ne to a woli da. Amo nɔɔna bam 

yiɡa ne mo a kwei a pa‑m. Véi n suli n kaane wom da.”  
12 Abaraham daa ma tiiri teɡa ne teo kom nɔɔna bam yiɡa ne. 13 O ma ta de Eforon pa 

se ba maama ni ye o we, “Nam cheiɡi a na tɛ kolo to. Amo wó ŋwe teɡa kam sabu a 

pa‑m. Sɛ se n jwoŋi sabu kom se amo de wane a kwei a kaane wom a suli dáane.”  
14 Eforon ma leiri Abaraham we, 15 “Amo tu, cheiɡi-ne. Teɡa kam sabu maŋe dedaane 

lu-nyenno sabu-dala bia yana yerane mo. Konto nam dae kolo debam na wó daane 

daane ko baŋa ne to. Kwei-ka n ma n suli n kaane wom.”  
16 Abaraham ma sɛ se o ŋwe teɡa kam sabu kom ni se ko maŋe de Eforon na bere tei 

Hiti tiina bam maama yiɡa ne to. O ma maŋe lu-nyenno sabu-dala bia yana mo o pa‑o 

se ko maŋe de maŋem delo pipiu-tiina bam déem na jeɡe ba maŋa yaɡa ne to.  
17 Ko déem ke konto ye Eforon kara kam na wo Machapela ne ye ka bwola de 

Mamere to ba ka ji Abaraham nyem. Kara kam konto dedaane peo-bɔɔne delo na wo 

ka wone to, dedaane teeni delo maama na wo kara kam wone to laam ma ji Abaraham 

nyem. 18 O déem yeiɡi-ka Hiti tiina balo maama na jeeri teo kom manchwo-peena yam 

ni ne to tei ne mo ye ba sɛ we ko ye o nyem.  
19 Ko maama na ti to, mo Abaraham laam suli o kaane Sarah Machapela peo-bɔɔne 

dem wone. Kara kam bwola de Mamere. Konto ye Kanaan te-balaŋa mo ye ko twɛ 

Heboron. 20 Mo ko na ke tei ye Hiti tiina bam kwei teɡa kam konto de ka peo-bɔɔne 

dem ba pa Abaraham se ko taa ye o yibeela jei to.  

24 

Izaak kadiri  

1 Abaraham déem ma tiini o kwe ye o bena ɡaale. O chwoŋa maama wone BAŊA WƐ 

ma ke zaane o ke o yuu ne. 2 O ma bwoŋi o sɔŋɔ tontoŋena bam maama yiɡa tu wom, 



wolo na nii o wonnu maama baŋa ne to ye o ta ded‑o we, “Kwei n jeŋa n ke amo 

chwei kuri ne se n du duuri. 3 Nmo jeɡe se n du duuri BAŊA WƐ yere ŋwaane, o na tei 

wɛyuu de teɡa baŋa to. Du duuri n pa-ne we, debam na seene dé zoore Kanaan tiina 

bam wone to, nmo bá beeri kaane ba bukwa bam wone n pa amo bu Izaak. 4 Nmo nam 

wó jwoori n vo amo nabaara teo kom, de a dwi tiina na wo mɛ to mo n beeri kaane n 

pa‑o.”  
5 Tontoŋeno wom ma bwei‑o we, “Se kaane wom ná wo sɛ se o tɔɡe de amo o jwoori 

o ba teɡa kanto ne, a wó ke tɛ mo? A wó ja n bu wom a jwoori a vo mɛ n na nwoŋi n 

ba ywo to mo na?” 6 Abaraham ma leiri o ta we, “Ta‑n yei se n daa‑n yé ja amo bu 

wom n jwoori dáane. 7 Ko ye BAŊA WƐ wom na tei wɛyuu to mo jaane amo o ja o 

nwoŋi a kwo sɔŋɔ ne se a yaɡe a dwi tiina teɡa kam. Wonto mo ŋɔɔne de amo o du 

duuri we ‘Nmo dwi dem mo a wó seene a pa teɡa kanto’.* Wonto mo laɡe o toŋe o 

maleka se ka tɔɡe nmo yiɡa ka vo se nmo wane n na kaane dáane n ja n ba n pa amo 

bu wom. 8 Kaane wom nam ná wo sɛ se o tɔɡe de nmo o ba ywo-seeni, kanto maŋa ne 

mo duuri dento daa bá taa wo n yuu ne. Nmo yé ja amo bu wom n jwoori n vo 

dáane.” 9 Tontoŋeno wom ma sɛ o kwei o jeŋa o ke o tu Abaraham chwei kuri ne ye o 

du duuri, taane dem konto ŋwaane.  
10 Tontoŋeno wom laam ma le kona fuɡa Abaraham kona yam wone o ma o zeŋe o tu 

wom wo-laaro dwi maama o ja o woli da o kɛ. O ma kwei chwoŋa se o vo 

Mesopotamia seeni. O ma vo o yi teo kolo Nahora déem na zoore to.* 11 O na yi teo 

kom ni to, o ma pa se o kona yam kuni ya nadwoona ya tiɡi vole ni ne. Ko déem ye 

dedaan-ni ne mo, maŋa kalo kaana na nwoŋi ba vei ba mɔɔne na to. 12 O ma lwoori 

Wɛ ye o we, “BAŊA WƐ, amo tu Abaraham Wɛ, nam pa se ko ke lanyerane ko pa-ne 

zem dɛ dem ne, se n daare n duri amo tu Abaraham ŋwaŋa. 13 Nii! Amo zeɡe vole 

dento ni ne mo, ye teo kom bukwa bam wó ba se ba mɔ na. 14 Amo ná taɡe dedaane 

busankana kalo we ‘Ja! Zoore n kɔɔro wom n zeɡe se n ke na n pa-ne se a nyɔ,’ ye 

konto tu wom ná taɡa we ‘Nyɔ, se n daare se a mɔ na a pa n kona yam se ya de nyɔ,’ 

pa se wonto taa ye wolo nmo na kuri se n pa Izaak to. Ko nam ná ke konto mo, amo 

wó lɔre we nmo seene n duri amo tu wom ŋwaŋa.”  
15 O daa ta na wora o lwoori Wɛ konto to, mo o nɛ Rebeka na vei o beene, ye o zeŋe 

kɔɔro o bakale baŋa ne. O déem ye Bɛtuweli bukɔ mo. Bɛtuweli de maa ye Abaraham 

choro Nahora de o kaane Milika bu. 16 Busankana kam déem tiini ka lamma. O déem 

maa ta yeiri baaro. O ma yi vole dem ni, o mɔ na o su o kɔɔro wom ye o jwoori o bɛ.  
17 Abaraham tontoŋeno wom ma ke lela o jeeri‑o ye o we, “Ja! Twei na n kɔɔro wom 

ne n pa-ne se a nyɔ.” 18 O de maa we, “Amo tu, nam nyɔ”, ye o ke lela o zoore o kɔɔro 

wom o zeeri o jea ne se o nyɔ. 19 O na pɛ se o nyɔ o ti to, busankana kam maa we, “A 

laɡe a mɔ na bam mo a pa n kona yam de, se ya maama nyɔ ya su.” 20 O laam ma ke 

lela o lwo na bam o ke vara na nyɔɔm ɡwoŋo wone, ye o daa jwoori vole dem ne o mɔ 

na bam o woli da. O ke konto mo taa o mɔ na bam pa se kona yam maama nyɔ ya su. 
21 Nɔɔno wom de maa wo taɡe kolokolo, ye o laam fɔɡe o nii busankana kam 

lanyerane se o lɔre BAŊA WƐ seene o pa se o chwoŋa kam veiŋa ke lanyerane naa ko 

dae konto.  
22 Kona yam na nyɔɡe na bam ya ti to, mo nɔɔno wom le sabu-seŋa jafole delo ba 

déem na ke momwa ne to dedaane jeŋa bɛ selei se o pa Rebeka. Wonnu tem konto 

déem tiini te jeɡe sabu. 23 O laam ma bwei‑o we, “Nmo ye wɔ bukɔ mo? Jei nam wó 

taa wo abam sɔŋɔ ne se a peini tete dento se teɡa poore na?” 24 Rebeka ma leiri o we, 

“Amo ye Bɛtuweli bukɔ mo. Wonto maa ye Milika de Nahora bu.” 25 O ta ma woli da 

we, “Debam jeɡe jei se nmo dedaane balo na tɔɡe‑m to peini da. Vara wodiu dedɛ de 

wora se á kona yam de di ya su.”  
26 O na niɡi konto to, nɔɔno wom ma chɔɔle teɡa ne o zuli BAŊA WƐ, 27 ye o we, “Amo 

wó tei BAŊA WƐ wom na ye amo tu Abaraham Wɛ to. Kokuri to, o seene o zeɡe o cheɡa 

kam wone mo ye o swoi amo tu Abaraham. Ko nam ná ye amo, BAŊA WƐ tɔɡe amo 

yiɡa mo chwoŋa kam maama ne o ja-ne o ja o yi amo tu wom tete nɔɔna wone.”  
28 Rebeka ma ke lela o duri o vo sɔŋɔ o ɡuli wonnu tento maama de o nu de ba sɔŋɔ 

tiina bam. 29 O déem jeɡe nabɔ o yere na ye Laban. Wonto ma ke lela o duri o vo se o 

jeeri nɔɔno wom vole dem ni ne. 30 O ya maŋe o na jafole dem o nakɔ wom momwɛ ne 

de bɛ sem na wo o je sem ne to, ye o ta ni taane delo maama nɔɔno wom ya na taɡe 

de Rebeka to. Laban ma ke lela o nwoŋi o vo o na nɔɔno wom na zeɡe vole dem ni ne 

de o kona yam. 31 O maa we, “BAŊA WƐ ke zaane nmo yuu ne mo. Pa se dé vo sɔŋɔ. 



Bɛŋwaane mo nmo wó ta‑n zeɡe pwola kanto ne? Amo nam maŋe a kwɛ diɡa nmo 

ŋwaane, ye kona yam de wó na jei ya taa tiɡa.”  
32 Nɔɔno wom laam ma tɔɡe o vo o zo ba sɔŋɔ kom. Laban ma zoore o kona yam zela 

yam. O ma beeri vara wodiu o pa kona yam, ye o daare o ke na se Abaraham 

tontoŋeno wom de balo na tɔɡe dedaane‑o to zare ba nɛ. 33 Ba na jaane wodiu kom ba 

ba to, mo Abaraham tontoŋeno wom we, “Amo ná wo taɡe kolo na wo a ni ne to, a bá 

di wodiu.” Laban maa we, “Nam ta n bere debam.”  
34 O laam ma tole taane dem o we:  

“Amo ye Abaraham tontoŋeno mo. 35 BAŊA WƐ nam mo tiini o ke zaane o ke amo tu 

wom yuu ne pa se o laam ji jejeɡero tu. Wɛ pɛ‑o peeni, de bone, de naane, ko woli de 

lu-nyenno de sabu-seŋa, de tontoŋe-baara de tontoŋe-kana, dedaane kona de bonɛ. 
36 Amo tu kaane Sarah ya loɡe bakeira o pa‑o mo o kokweero maŋa kam ne. Amo tu 

wom de kwei woŋo kolo maama o na jeɡe to mo o pa bu wom konto. 37 Amo tu wom 

laam ya ma pa se amo du duuri, ye o ta we ‘N ná wó beeri kaane se n pa a bu wom, yé 

beeri Kanaan tiina bukwa bam wone, mɛ tento amo na zoore leile to. 38 Nam jwoori n 

vo amo nabaara teo kom n laɡe kaane amo tete sɔ-yuu kom ne n pa amo bu wom.’ 
39 Amo de ma bwei a tu wom we ‘Se kaane wom ná ve se o tɔɡe de amo o jwoori o ba, 

se a ke tɛ mo?’  
40 O de ma leiri we, ‘BAŊA WƐ wolo wom a na sɛ o ni to wó toŋe o maleka se o da 

nmo yiɡa se nmo chwoŋa kam veiŋa ke lanyerane. Ko wó pa se n na kaane n pa amo 

bu wom se o nwoŋi amo tete sɔ-yuu kom ne, amo kwo dwi tiina wone. 41 Nmo nam ná 

lwoori n vo amo sɔ-yuu kom ne, ye ba ve‑m ba bukɔ wom, n laam wó sii duuri delo a 

na pɛ se n du to wone.’  
42 Amo zem ma na tu a yi vole dem ni to, mo a lwoori Wɛ we, ‘BAŊA WƐ, na ye amo 

tu Abaraham Wɛ to, nenɛɛne ko ná su nmo yi, sɛ se a chwoŋa kam veiŋa ke lanyerane. 
43 Nii! Amo zeɡe vole dem ni ne mo ywo. Bukɔ wolo ná tu ywo se o mɔ na ye a ta 

ded‑o we, “Ja! Pa-ne n kɔɔro wom wo na fee se a nyɔ,” 44 ye kotu ná taɡe de amo we, 

“Nyɔ, se a ta wó mɔ na se n kona yam de nyɔ,” sɛ se o taa ye kaane wolo BAŊA WƐ na 

kuri se o zo amo tu wom bu-baaro to.’  
45 Tɔ. Amo bere a maŋe a wo lwoori wɛ-lworo kom a bochare ne a ti dedaane Rebeka 

na maa beena, de o bakale baŋa kɔɔro. O ma yi vole dem o mɔ na bam, ye amo de ta 



ded‑o we ‘Ja! Pa-ne na se a nyɔ.’ 46 O ma ke lela o zoore o kɔɔro wom ye o we ‘Nyɔ, se 

a ta wó pa n kona yam de na se ya nyɔ.’ Amo ma nyɔ ye o seene o mɔ na o pa kona 

yam ye ya nyɔ. 47 Amo de ma bwei‑o we ‘Nmo ye wɔ bukɔ mo?’ O ma leiri we ‘Amo ye 

Bɛtuweli bukɔ mo. Amo kwo wom mo ye wolo Milika na loɡa o pa Nahora to.’ A na 

lɔre konto to, mo a laam kwei jafole dem a ke o momwɛ ne a daare a kwei bɛ sem a ke 

o je sem ne. 48 A ma chɔɔle teɡa ne a tei BAŊA WƐ wom na ye amo tu Abaraham Wɛ to. 

Wɛ wom konto mo dɛ amo yiɡa ye o bere-ne chwo-laao kom se a wane a na amo tu 

wom choro bukɔ se o taa ye a tu wom bu-kaane.  
49 Konto to, ko laam wo abam tei ne. Á ná sɛ se á ke amo tu wom lanyerane ye á ke 

cheɡa á pa‑o, se á ta á bere-ne. Á nam daa ná laɡe se á lɔ o kwaɡa ne mo, ta ta-na á 

bere-ne, se amo laam wó lɔre chwoŋa kalo a na wó tɔɡe to.”  
50 Laban de Bɛtuweli ma leiri we, “Tento nwoŋi BAŊA WƐ tei ne mo. Debam bá wane 

de ta kolokolo dede‑m nenɛɛne dé sɛ naa dé wo sɛ. 51 Nii Rebeka da, ja‑o n viiri n vo n 

pa n tu bu wom se o taa ye o kaane, nenɛɛne BAŊA WƐ na bere tei to.”  
52 Abaraham tontoŋeno wom na niɡi ba na taɡe tei to, o ma tiiri teɡa ne o ke BAŊA 

WƐ lei. 53 O laam ma le zela o tampɔɡɔ ne o kwei o pa Rebeka. Pɛɛra yam déem ye 

sabu-seŋa dedaane lu-nyenno wonnu tedwonna ko woli de ɡwaaro. O ta ma le pɛɛra 

yalo na tiini ya ke sabu to o pa Rebeka nabɔ wom de o nu. 54 Konto maama kwaɡa ne, 

o de nɔɔna balo na tɔɡe daane to laam ma di ba daare ba nyɔ ye ba peini sɔŋɔ kom ne 

pa se teɡa poore.  

Teɡa na poore ye ba zaŋe zezeŋa ne to mo Abaraham tontoŋeno wom taɡe we, 

“Yaɡe-na amo chwoŋa ne se a jwoori a vo a tu wom tei ne.” 55 Bukɔ wom nabɔ de o nu 

ma leiri we, “Yaɡe se bukɔ wom maŋe debam tei ne se ko yi nenɛɛne da fuɡa to, se 

abam laam viiri.” 56 O de ma leiri we, “BAŊA WƐ na lwoori o pa se amo chwoŋa kam ke 

lanyerane to, daa yé cheiŋi-na amo. Pa-na pwola se a jwoori amo tu wom tei.” 57 Ba 

maa we, “Yaɡe se dé bwoŋi busankana kam dé bwei‑o dé nii.” 58 Ba ma bwoŋi Rebeka 

ba bwei‑o we, “Nmo wó sɛ n da dedaane nɔɔno wonto n kɛ na?” O ma leiri we, “Amo 

wó vo.”  
59 Ba ma sɛ ye ba bane ba nakɔ Rebeka de wolo na wó taa nii o baŋa ne to ba yaɡe 

chwoŋa ne, ko woli de Abaraham tontoŋeno wom de balo na tɔɡe ded‑o to. 60 Ba ma 

kwei Wɛ zaane ba ma swɛ Rebeka swolim ye ba ta ded‑o we:  



“Debam nakɔ, Wɛ wó pa se nmo dwi puli  

de yi morro morro.  

Wɛ wó pa se nmo dwi dem taa jeɡe dam  

se ba jwoŋi ba dona teene ba taa tei.”  
 

61 Rebeka de o ka-nyaana bam ma ti ba yiɡa ye ba di kona yam ba tɔɡe de nɔɔno 

wom ba kɛ. Mo ko na ke tei ye Abaraham tontoŋeno wom ja Rebeka o ja viiri.  
62 Izaak déem ya zaŋe Beeri Lahayi Royi ne o vo o zoore teɡa-kuri seeni kaɡoa kam 

ne mo. 63 Dedaan-ni ne o ma nwoŋi o vo o kara o kare o beera. O ma kwoni o yuu 

wɛɛne ye o na kona na vei ya beena. 64 Rebeka de ma kwoni o yuu o nii ye o na Izaak. 

O ma zeɡe o kone dem yuu ne o faŋe o chu teɡa ne. 65 Rebeka daa ma bwei Abaraham 

tontoŋeno wom we, “Wɔ mo tento kara kam ne o na vei o beene se o jeeri debam to?” 

O ma leiri we, “Amo tu Izaak mo.” O na lɔre konto to, o ma kwei o yu-ɡare-daŋɔ kom 

o ma o kwoli o yibia.  
66 Abaraham tontoŋeno wom laam ma lwoni o bere Izaak o na ke tei maama to. 

67 Izaak ma ja Rebeka o zo o nu Sarah vwei dem wone. O déem ma di o ma o ke kaane. 

Izaak maa swoi‑o lanyerane. Izaak wo déem ya chɔɡe de o nu toone dem ye Rebeka 

laam pa se o wo jwoori ko zuri.  

25 

Abaraham toone  

1 Abaraham daa ma swo kaane wodwoŋi, o yere na ye Ketura to.* 2 Wonto de ma lo 

bia: Zimiran, de Jokisan, de Medan, de Midian, de Isibaka, dedaane Sua. 3 Jokisan 

déem mo ye Seba de Dedan kwo. Dedan dwi dem mo ye Asuri tiina bam, de Letusi 

tiina bam, de Leyum tiina bam. 4 Midian de bu-baara bam mo tento: Efa, de Efere, de 

Hanoki, de Abida, de Elida. Banto maama déem ye Ketura dwi mo.  
5 Abaraham ma kwei o na jeɡe woŋo kolo maama to o tiŋi o pa Izaak. 6 Ko daare o 

ka-bi sem bia bam mo o le pɛɛra o pa-ba ye o daa ta ŋwe. O ma daare o pwɛ-ba o pa 

se ba yɔɔre ba vo wɛ-puli seeni ye ba daare o bu Izaak.  

7 Abaraham bena yam maama déem yi bi dedaane fuserepɛ-yanu (175), 8 ye o laam 

ba o te. O nɛ momwɛ-dɛɛre mo ye o laam ba o te o kokweero maŋa ne. 9 O bia Izaak 

dedaane Isameli ma kwei‑o ba suli Machapela peo-bɔɔne dem ne, de na bwola de 

Mamere to.* Teɡa kam déem ya ye Hiti tu Zohare bu Eforon nyem mo, 10 ye Abaraham 

yeiɡi-ka Hiti tiina bam tei ne. Ba déem ke‑o mɛ ba na suli Sarah to mo. 11 Abaraham 

toone dem kwaɡa ne, mo Wɛ swɛ Izaak swolim. Ka maŋa ne o déem zoore Beeri 

Lahayi Royi jei sem ne mo.  

Isameli dwi dem taane*  

12 Isameli de o dwi dem yera taane mo tento. Sarah ka-nyaane Haɡara na ye Ejipti tu 

to de Abaraham mo loɡe Isameli. 13 Isameli bu-baara bam yera mo tento, ya popone ya 

maŋe de ba lora kam na ye tei to mo: Nebayofa mo déem ye o bu-kwea, ko woli de 

Kedare, de Adibeeli, de Mibisam, 14 de Misima, de Duma, de Massa, 15 de Hadad, de 

Tema, de Jetura, de Nafisi dedaane Kedema. 16 Isameli bia fuɡa-balei bam mo konto. 

Ba dedoa dedoa déem ma ji ba dwi tiina nabaaro. Mo ba yera yam mo konto, nɔɔno 

maama, de o nawuuri, de o teo.  
17 Isameli bena yam maama yi bi dedaane fintɔ-yarepɛ (137) ye o laam ba o te. 18 O 

dwi dem ma vo ba jeini teɡa kalo na zeɡe Havila de Sura tetare laŋa ne to. Jei sem 

konto yɔɔre ko wo Ejipti siseini ni ne se ko taa vei Asiria seeni to mo. Maŋa maama ba 

déem jeɡe nankɔɔre mo ba ke de ba chorro tem.  

Jakob dedaane Esawu taane  

19 Abaraham bu Izaak de o dwi dem yera taane mo tento. Abaraham déem mo ye 

Izaak kwo. 20 Izaak déem jeɡe bena finna mo ye o di Bɛtuweli bukɔ Rebeka o ma ke o 

kaane. Bɛtuweli maa ye Aram tu ye o zoore Mesopotamia ne. Rebeka maa ye Laban 

nakɔ.  
21 Rebeka déem na ye kadeɡa to, Izaak ma lwoori BAŊA WƐ se o kaane wom lo bu.* 

BAŊA WƐ ma sɛ o wɛ-lworo kom, ye o kaane Rebeka ja puɡa.* 22 Bia bam ma yiɡi daane 

o puɡa kam ne. O déem maa we, “Bɛŋwaane mo ko ye tento amo yera yam ne?” Ko 

ma pa se o vo BAŊA WƐ yiɡa o bwei‑o se o lɔre ko kuri. 23 BAŊA WƐ maa we:  

“Dwia yalei mo wo nmo puɡa kam wone.  

Nmo wó lo dwi dwi kuni belei,  

ye ba wó ba ba pwɛ chwei.  

Dwi dedoa wó taa damma de dwoi dedwoŋi dem,  

zembaaro wom mo wó taa toŋe o pa o nyaane wom.”*  
24 Maŋa kam ma yi se o lo. O déem ma seene o lo yeywa, bakeiri yerane. 25 Wolo na 

dɛ yiɡa se o nwoŋi pwooni to maa ye nasoŋo, ye o yera yam maama ye koro yerane. 

Ko ma pa se ba bwoŋi wonto yere we ‘Esawu’.y 26 Konto kwaɡa ne mo o nyaane wom 

de saŋe o nwoŋi pwooni, ye o jeŋa sɔ Esawu nakila. Ko ma pa se ba pa wonto yere we 

‘Jakob’.z Izaak déem jeɡe bena fuseredo mo ye Rebeka lo-ba.  
27 Bia bam déem ma ba ba ke nɔɔna. Esawu ma ji tɔɔno wolo na tiini o wae o tɔɔna. 

O maa yeini o swoi se o taa wo pwooni ne maŋa maama. Jakob déem maa ye 

nɔn-cheno. O maa swoi se o taa wo sɔŋɔ ne maŋa maama. 28 Izaak déem maa swoi 

Esawu, Esawu na jaane kaɡo-vara nɔna yam o tui o pa‑o to ŋwaane. Rebeka de déem 

maa swoi Jakob.  
29 Dɛ dedwe mo Jakob wora o saŋe o wodiu. Esawu ma zeɡe ɡaao ne o jwoori sɔŋɔ ye 

kana tiini ka chɛ‑o. 30 O ma ta de Jakob o we, “Ke lela n wɔɔre n dwoa-nasoŋo kom 

konto n pa-ne se a di! Kokuri, a wora a toa mo de kana!” Dwoa bam na seene to 

ŋwaane mo ba déem bwoi‑o we ‘Edom’.a  
31 Jakob ma leiri we, “Nam sɛ se n da yiɡa n yeiɡi n nakwe nyɔɔre dem n pa-ne, se n 

laam daare.” 32 Esawu ma leiri we, “Nii ywo, amo laam ɡɛ fee mo se a te! Bɛ lam mo 

nakwe nyɔɔre dem wó taa jeɡa se de nam pa amo?” 33 Jakob ma leiri we, “Nam du 

                                                           

 *25:21 Luka 1:13 

 *25:23 Pulim 27:29; Rom 9:11-12 

 y25:25 Esawu kuri mo ye koro. 

 z25:26 Jakob kuri mo nye nenɛɛne o jaane nakila naa ɡenɡan-nyeno.  

 a25:30 Edom kuri mo ye nasoŋo. 



amo yiɡa ne se n daare.” O de ma du duuri o pa‑o, ye o yeiɡi o nakwe nyɔɔre dem o 

pa Jakob.*  
34 Jakob laam ma kwei bworobworo dedaane dwoa o pa Esawu. O ma di ye o daare o 

nyɔ. O laam ma zaŋe wɛɛne o maa kɛa. Ko déem tɔɡe chwoŋa kam konto mo ye Esawu 

nii o nakwe nyɔɔre dem o ɡwooni-de to.  

26 

Izaak dedaane Abimeleka taane  

1 Maŋa kadwoŋi ne kana déem daa ma jwoori ka ba teɡa baŋa, nenɛɛne ka na maŋe 

ka ke ye Abaraham ta ŋwe to. Izaak ma zaŋe o vo Filisi tiina pɛ Abimeleka tei Gerare 

ne. 2 BAŊA WƐ ma ba Izaak tei o we, “Yé zaŋe n vo Ejipti teo kom. Nam ta‑n zoore jei 

sem ne mɛ amo na wó bere‑m to. 3 Maŋe n jeini teo konto ne. Amo wó taa wo nmo tei 

ne ye a swɛ nmo swolim. Amo wó kwei teɡa kanto maama a pa nmo de n dwi dem ye 

a daare a pa se duuri delo a na pwooli de nmo kwo Abaraham to seene de ji cheɡa.* 
4 Amo wó pa se nmo dwi dem puli dedɛ de taa daɡa nenɛɛne wɛyuu chalechwe sem na 

daɡa tei to, ye a pa ba taa tei teɡa kanto maama. Ko nam ta wó tɔɡe nmo dwi dem 

baŋa ne mo se loɡo baŋa teene dem maama na zaane ba de yuu ne, 5 Ko maa ye 

Abaraham na sɛ amo ni to ŋwaane mo. O sɛ amo ni-kaana yam, de a chullu tem, de 

chwo-laaro telo a na bere‑o to.”*  
6 Izaak ma seene o vo o zoore Gerare ne. 7 Rebeka na tiini o lamma to ŋwaane, Izaak 

déem kɔre we teo kom nɔɔna wó ja‑o ba ɡo mo o kaane wom ŋwaane. Ba ná bwei o 

bwia, o maa tɛ we, Rebeka ye o nakɔ mo. O déem kɔre mo se o ta we, o ye o kaane.*  
8 Izaak na zo da o dáane fee to, mo pɛ Abimeleka tɔɡe o sɔŋɔ takworo ne o na Izaak 

na wora o di bwoŋa dedaane o kaane Rebeka. 9 Abimeleka na nɛ konto to, o laam ma 

bwoŋi Izaak ye o we, “O seene o ye nmo kaane mo! Ko laam nam ke tɛ mo ye nmo ta 

n we, o ye n nakɔ mo?” Izaak ma leiri we, “A kɔre we ba wó ɡo-ne a kaane wom 

ŋwaane mo.” 10 Abimeleka laam maa we, “Bɛ mo ye nmo ke debam konto? Baara bam 

dedoa ya wó wane o peini de n kaane wom, ye konto ya wó pa chaveera ja debam.”  
11 Abimeleka laam ma pa kwora yi o nɔɔna bam maama we, “Wolo maama na wó 

bɛɛse nɔɔno wonto naa o kaane wom to, toone mo wó taa ye kotu ŋweero.”  
12 Izaak déem ma du wo-dwa teɡa kam baŋa ne. Bene dem konto ne o ma na wodiiru 

dedɛ, kuni bi, BAŊA WƐ na swɛ o swolim to ŋwaane. 13 O déem ma duni. O duum dem 

maa tiini de pula, pa se o ji dedɛɛro kamunu. 14 O jejeɡero tem daɡa te ɡaale, te maa 

ye peeni de bone de naane de tontoŋena dedɛ. Filisi tiina bam déem ma zwe kazwe 

ded‑o. 15 Ko ma pa se ba kwei teero ba ma suuri vola yalo maama Abaraham 

tontoŋena bam déem na koɡa ye o ta ŋwe to.  
16 Abimeleka ma ta de Izaak we, “Nwoŋi n viiri, se nmo laam tiini n damma n dwoi 

debam.” 17 Izaak ma fɔɔre o kɛ o vo o pu o vwei Gerare bwolo kom ne ye o zoore da. 
18 Izaak déem ma jwoori o ɡwaare vola yam Filisi tiina bam na suuri o kwo Abaraham 

toone kwaɡa ne to. O ta ma jwoori o pa-ya yera yalo o kwo déem na mɛ o bwoŋi-ya 

to.  
19 Izaak tontoŋena bam déem ma ko vole dedwoŋi bwolo kom ne ba yi na-ŋona. 

20 Gerare tiina nayera laam ma maɡe ni-kantɔɡɔ de Izaak nayera bam ba we, “Vole 

dem na bam ye debam nyem mo!” Izaak ma pa vole dem yere we ‘Eseke’, ba na maɡe 

ni-kantɔɡɔ de baŋa ne to ŋwaane.b 21 Ba daa ta ma ko vole dedwoŋi, ye ba ta maɡe 

ni-kantɔɡɔ dento de baŋa ne. O ma pa vole dem konto yere we ‘Sitina’.c  
22 Izaak ma zaŋe o fɔɔre dáane o vo o ko vole dedem, ye nɔɔn-nɔɔno daa wo ke jara 

dento baŋa ne. O ma pa de yere we ‘Rehobofa’,d ye o we, “BAŊA WƐ laam pɛ debam 

pwola se dé jeini de yazura, ye debam wó yereɡe teɡa kam baŋa ne.”  
23 Izaak ma zaŋe dáane o jwoori o vo o yi Beeriseba. 24 O na yi da to, tete dem konto 

ne BAŊA WƐ ma ba o tei ne ye o we, “Amo mo ye nmo kwo Abaraham Wɛ wom. Yé 

ta‑n kɔre foone, se amo wo nmo tei ne. Amo wó swɛ nmo swolim. A nam ta wó pa se n 

dwi dem kɔɡɔ puli, amo tontoŋeno Abaraham ŋwaane.” 25 Izaak maa tiɡisi kandwa o lɔ 

bimbini dáane ye o bwoŋi BAŊA WƐ yere o zuli‑o. O ma pu o vwei jei sem konto ne, ye 

o tontoŋena bam de ko vole.  
26 Ba na wora konto to, Pɛ Abimeleka zeɡe Gerare ne o ba o tei, wonto de o nakwe 

Ahuzafa dedaane o jar-keira bam yiɡa tu Fikola. 27 Ba na tu to, Izaak ma bwei-ba o we, 

“Abam daa maa á beene amo tei se á ke bɛ mo? Ko dae abam déem mo chuli amo, ye 

á daare á zeili-ne á tei ne na?” 28 Ba ma leiri we, “Debam maane we BAŊA WƐ seene o 

wo nmo tei ne. Dé laam maa we, ko jeɡe se dé du duuri mo se dé ke ni-mɔrɔ daane. Sɛ 

se debam ke ni-sɛɛm de nmo 29 se nmo yé ke debam lwarem. Debam déem ke nmo 

lanyerane mo, se ko dae lwarem kɔtaa, ye dé daare dé bane‑m dé pa se n viiri dedaane 

yazura. Nmo laam maa n ye wolo BAŊA WƐ na yɔɔre o swɛ nmo swolim to.”  
30 Izaak ma sɛ ye o ke kuri o pa-ba. Ba ma di wodi-fɔrɔ ba daare ba nyɔ. 31 Teɡa na 

poore to, zezeŋa ne nɔɔna bam ma du duuri ba ke ni-sɛɛm daane. Izaak ma bane-ba o 

yaɡe chwoŋa ne, ye ba de viiri de yazura.  
32 Dento dɛ dem ne Izaak tontoŋena bam ma ba o tei ba ta ded‑o vole delo ba ya na 

koɡe to taane. Ba maa we, “Dé koɡe dé yi na jei sem ne!” 33 O ma bwoŋi vole dem 

konto we, Siba,e ye dedaane zem maama teo kom konto yere mo ye Beeriseba.f  
34 Izaak bu Esawu na yi bena finna to mo o di Hiti tiina bukwa balei o ma o ke o 

kaana. Dedoa déem ye Beeri bukɔ Judif mo, ye wodwoŋi wom ye Elon bukɔ Basemafa. 
35 Banto déem tiini ba ja wo-chechɔɡɔ mo ba ba ba pa Izaak de Rebeka.*  

27 

Jakob jwoŋi Izaak swolim dem  

1 Izaak déem ma kwe ye o yia yam dwei. O déem ma bwoŋi o bu-kwea Esawu ye o 

laam ta ded‑o we, “Amo bu.” O de ma leiri we, “Nii-ne da.” 2 Izaak maa we, “Amo 

laam ye nɔn-kwea mo ye a yeiri amo toone dɛ. 3 Konto to, kwei n taŋa kam de ka 

chena, se n vo ɡaao n tɔɔne n ɡo kaɡo-varem n pa-ne.* 4 Laam kwei varem wom n ma 

n ke wodiu na ywomma ne a na yeini a laɡe tetei to, se n daare n ja n ba n pa-ne se a 

di. Nmo ná ke konto, a laam wó kwei Wɛ zaane a ma swɛ nmo swolim, se a daare a 

te.”  
5 Izaak déem na wora o ŋɔɔne de Esawu konto to, Rebeka ya zeɡe o cheiɡi mo. 

Esawu na zaŋe o nwoŋi o kɛ ɡaao se o ɡo varem to, 6 Rebeka ma ta de Jakob we, “Nii 

ywo, amo niɡi nmo kwo na taɡe de n zembaaro we, 7 ‘Véi n ɡo kaɡo-varem n ja n ba n 

saŋe wodi-laao n pa-ne se a di, se a laam kwei BAŊA WƐ zaane a ma swɛ n swolim, se a 

laam daare a te.’ 8 A bu, fɔɡe n cheiɡi, se n daare n ke kolo maama a na wó bere‑m to. 
9 Zo vara bam wone n le bebale selei n ja n ba n pa-ne. Amo laam wó ma-te a ma saŋe 

n kwo wodiu, se ko taa ywomma ne o na swoi-ko tei to. 10 Se n laam ja n zo n pa n 

kwo se o di. Konto wó pa se o sɔɔle Wɛ swolim o yaɡe n yuu ne, ye o laam daare o te.”  
11 Jakob ma ta de o nu Rebeka we, “Nmo yei we amo zembaaro Esawu ye nɔn-koɡo 

mo, ye amo ye nɔn-siswola. 12 Amo kwo ná taane amo o nii, ko wó taa nye nenɛɛne 

amo wora a ɡane‑o mo, ye amo ya na beeri se o sɔɔle lam o yaɡe a yuu ne to, a laam 

wó jwoori a ja lwarem mo a ba a pa a tete.” 13 O nu wom maa we, “Amo bu, yaɡe se 

sɔɔlem dwi maama ba amo baŋa ne. Nmo za n ke amo na we n ke tei to. Véi n ja bone 

dem n ba n pa-ne.”  
14 O ma seene o vo o ja-de o ba o pa o nu, ye o de saŋe wodiu kolo na ywomma to, 

nenɛɛne o kwo wom na laɡe wodiu kom tei to. 15 Rebeka laam ma kwei o bu-kwea 

Esawu ɡare-laaro na wo o tei ne to, o zo o bu-balaŋa Jakob. 16 O daa ta ma kwei bone 

dem tankwallo tem o ma o kwoli Jakob je sem dedaane o ba dem mɛ na ye siswolo to. 
17 O laam ma kwei wodi-ywoŋo kom, de bworobworo kom o na ke to o pa o bu Jakob.  

18 Jakob ma vo o kwo tei ye o we, “A kwo.” O de ma leiri we, “Amo bu wɔ mo 

konto?” 19 Jakob ma leiri o kwo we, “Amo ye nmo bu-kwea Esawu mo. Amo nam ke 

nenɛɛne nmo na taɡe tei de amo to mo. Konto to, zaŋe n jeini n di amo wodiu kom, se 

n laam daare n sɔɔle Wɛ swolim n yaɡe amo yuu ne.” 20 Izaak ma bwei‑o we, “Amo bu, 

n ke tetɛ mo n na-ko lela tento?” O ma leiri we, “Nmo Tu BAŊA WƐ mo woli-ne konto.” 
21 Izaak laam ma ta de Jakob we, “Amo bu, nam fɔɔre n yi amo yera, se a taane‑m a nii 

nmo seene n ye amo bu-kwea Esawu mo naa n dae.” 22 Jakob ma fɔɔre o yi o kwo 

Izaak tei. O ma taane‑o o nii ye o we, “Kwora kam ye Jakob kwora mo, ye jea yam 

laam ye Esawu jea.” 23 O maa wo lɔre‑o, kokuri o je sem déem jeɡe koro yerane mo, ne 



Esawu je sem na ye tetei to. O laam ma sɛ se o kwei Wɛ zaane o ma swɛ o bu wom 

swolim. 24 O daa ma bwei‑o we, “Konto to, nmo seene n ye amo bu-kwea Esawu mo 

na?” O ma leiri we, “Ɛɛ.”  
25 Izaak laam ma ta we, “Ja n kaɡo-varem nɔna yam n ba n pa-ne se a di, se a laam 

daare a kwei a swolim dem a pa‑m.” Jakob ma ja o yi o tei o pa‑o ye o di. O ta ma 

pa‑o sana ye o nyɔ. 26 O kwo Izaak laam ma ta ded‑o we, “Amo bu, fɔɔre n yi ywo, se n 

kukwori-ne.” 27 O de ma yi o tei o kukwori‑o. Izaak ma ni o ɡwaaro tem lwom, ye o 

daare o o sɔɔle Wɛ swolim o we, “Nii mo! Amo bu wom lwom dem nye nenɛɛne pwola 

kalo BAŊA WƐ na ke zaane o yaɡe ka baŋa ne to lwom mo.  
28 Konto ŋwaane, Wɛ wó pa se nyɔnɔ nwoŋi wɛyuu  

ko pa se nmo teɡa kam fɔɡe ka ke wodiiru dedɛ,  

se n mena de n sa-doora ɡaale.  
29 Wɛ wó pa se dwi-ɡɛ tiina taa toŋe ba pae nmo  

ye nɔɔna tiiri nmo yiɡa ne ba pa‑m zula.  

Wɛ wó pa se n ta‑n ye n chorro tem yuu tu,  

ye nmo nu-bia bam maama wó tiiri nmo yiɡa ne ba pa‑m zula.*  

Balo na sɔɔle lwarem ba yaɡe nmo baŋa ne to  

de wó jwoori ba na sɔɔlem konto dwoŋi ba baŋa ne.  

Balo nam na sɔɔle lam ba yaɡe n yuu ne to  

de wó jwoori ba na zaane.”  

Esawu lwoori zaane o kwo tei ne  

30 Izaak na yɔɔre o sɔɔle Wɛ swolim o pa Jakob o ti ye Jakob nwoŋi pwooni o daare o 

kwo wom to, mo o zembaaro Esawu yɔɔre o zeɡe ɡaao ne o yi. 31 Wonto de ma ke 

wodi-ywoŋo o ja o zo o kwo tei ne. Esawu laam ma ta o kwo we, “A kwo, zaŋe n jeini 

se n di a kaɡo-varem nɔna yam, se n daare n sɔɔle Wɛ swolim n yaɡe amo yuu ne.” 
32 O kwo Izaak ma bwei‑o we, “Nmo ye wɔ mo?” O ma leiri we, “Amo ye nmo bu-kwea 

Esawu mo.” 33 Izaak ma ni ye ko sɔɔre o yera pa se ya tiini ya sae. O ma bwei‑o o we, 

“Se wɔ nam mo jaane kaɡo-varem wom o zo ywo o pa amo to? Amo yɔɔre a di a ti mo 

konto ye nmo ma n zoore to, ye a maŋe a sɔɔle Wɛ swolim a pa wonto. Wonto nam wó 

seene o na Wɛ zaane dem konto mo!”  
34 Esawu na niɡi o kwo taane dem konto to, o ma tiini o laare wɛ-wɛ ye o chwoosa o 

kwo wom tei ne we, “A kwo, a lwoori‑m! Sɔɔle Wɛ swolim n pa amo de!” 35 O ma 

leiri‑o we, “Nmo nyaane wom zo amo tei mo o ɡane-ne o ma jwoŋi Wɛ swolim delo ya 

na ye nmo nyem to.”  
36 Esawu maa we, “O yere na ye Jakob to seene ko ye cheɡa mo! O ɡane amo tento o 

ke kuni belei mo.g O maŋe o ŋɔ amo bu-kwea nyɔɔre dem, ye leile konto o daa vere 

Wɛ swolim delo ya na ye a nyem to o woli da!” O laam daa ma bwei o kwo we, 

“Konto, n daa ta jeɡe Wɛ swolim se n kwei n pa-ne na?” 37 Izaak ma leiri Esawu we, 

“Amo maŋe a pa se wonto ji nmo yuu tu ye a ta pa se o nu-bia maama taa ye wonto 

kabɛ. A nam ta kwei wodi-fɔrɔ dedaane sa-doora a pa‑o. Konto to, amo bu, bɛ daa mo 

wó daare se a kwei a pa‑m?”  
38 Esawu ma fɔɡe o ta de o kwo o we, “Amo kwo, nmo bere n wo daare Wɛ swolim 

dedwoŋi na? Nam sɔɔle Wɛ swolim n yaɡe amo de yuu ne! A kwo! A kwo!” Esawu ma 

to keira ne baŋa baŋa.  
39 O kwo Izaak ma leiri we:  

“Nmo zoorem jei bá taa ye teɡa kalo na ke wodiiru dedɛ.  

Teɡa kam ta bá na wɛyuu nyɔnɔ kom.  
40 Nmo wó ta‑n ke jara mo n zoora.  

Nmo wó ta‑n toŋe n pae n nyaane wom ne kabaa tei.  

Ko laam nam ná zo nmo yera,  

nmo wó vere n tete wonto dam kuri ne.”  
 

41 Esawu na niɡi konto to, o ma done Jakob, ba kwo na kwei Wɛ zaane o ma swɛ 

wonto swolim to ŋwaane. O ma ta o tete ne we, “Debam kwo bá dáane ye o te. O lua 

kam ni ná ti, amo laam wó ɡo a nyaane Jakob.”  
42 Rebeka déem ma ni o bu-kwea Esawu na boŋe tei to. O ma toŋe o bwoŋi o 

bu-balaŋa Jakob ye o ta ded‑o we, “Nmo zembaaro wom boŋe se o ɡo‑m mo se ko pa 

o bane zuri. 43 Konto to, ke tetei amo na wó bere‑m to: Duri n vo amo nabɔ Laban tei 

Haran ne. 44 Ta‑n zoore wonto sɔŋɔ ne se ko taa nii maŋa kalo nmo zembaaro wom 

bane dem na wó zuri to. 45 O bane dem ná seene de zuri ye o swei nmo na toŋe kolo o 

yera ne to, amo laam wó pa ni se nmo zeɡe dáane n jwoori ywo. Bɛŋwaane mo amo 

wó yɔɔre a ɡa abam balei dɛ dedwe wone?”  
46 Rebeka laam ma ta de Izaak o we, “Amo yera laam chɛ mo de Hiti bukwa banto 

Esawu na di to. Jakob de nam daa ná laɡe o di Hiti tiina bukɔ jei sento ne, amo toone 

bere de wó taa ɡare a ŋwea.”  

28 
1 Rebeka déem na taɡe konto to, Izaak ma toŋe o bwoŋi Jakob. O ma ta ded‑o o we, 

“Wɛ taa wo nmo tei ne. Yé zaŋe n di Kanaan tiina bukɔ n ma n ke kaane. 2 Zaŋe n vo 

Mesopotamia leile konto, n nu wom kwo Bɛtuweli sɔŋɔ ne, se n di kaane dáane, nmo 

nu nabɔ Laban bukwa bam wone. 3 Dam-fɔrɔ Tu Wɛ womh wó swɛ nmo swolim ye o pa 

se á ja dwi á daare á puli dedɛ se á ji nɔn-kɔɡɔ. 4 Wɛ wó swɛ nmo de n dwi maama 

swolim, nenɛɛne o na maŋe o ke o pa n nabaaro Abaraham tei to mo, se á wane á 

jwoŋi teɡa kanto á na zoore da nenɛɛne veira tei to á ta‑á tei, nenɛɛne o na pɛ 

Abaraham tei to.” 5 Izaak ma bane Jakob o yaɡe chwoŋa ne, ye o de ma kɛ 

Mesopotamia. O déem ma vo o zoore Aram tu Bɛtuweli bu Laban tei ne. Wonto déem 

ye Jakob de Esawu nu Rebeka nabɔ mo.*  

Esawu di kaane wodwoŋi  

6 Esawu ma ni Izaak na ke tei o kwei Wɛ zaane o ma swɛ Jakob swolim ye o toŋe‑o se 

o vo Mesopotamia o beeri kaane dáane to. O ta ma ni o na pɛ Jakob ni we, o yé di 

kaane Kanaan tiina bukwa bam wone. 7 O ma ni Jakob na sɛ ba kwo dedaane ba nu ni 

tei ye o seene o vo Mesopotamia to. 8 Esawu laam ma lɔre we Kanaan tiina bukwa bam 

o na di o ma o ke o kaana to wo su o kwo Izaak yi kɔtaa.* 9 Ko ma pa se o vo o kwo 

zembaaro Isameli tei o di Mahalafa. Wonto ye Nebayofa nakɔ ye o ta ye Abaraham bu 

Isameli bukɔ. O ma di‑o o woli kaana balo o na maŋe o jeɡe to wone.  

Jakob dwɛ dendwɛ Bɛtel ne  

10 Jakob déem ma nwoŋi Beeriseba ne o laam maa vei Haran. 11 Teɡa na wora ka yi, 

ye o yi jei sedwoŋi to mo o maŋe dáane se o peini se teɡa poore. O déem ma kwei 

kandwɛ dedoa na wo jei sem konto ne to o yeiri o yuu, ye o tiɡi o dɔa. 12 O ma dwɛ 

dendwɛ o na nateini de kuri seeni na wo teɡa ne ye de yuu kom seeni yi Wɛ telaao ne 

to. Wɛ malese sem laam maa dɔɔle de baŋa ne se diini ye se tu teɡa ne. 13 BAŊA WƐ 

laam ma ba o zeɡe da ye o we, “Amo mo ye BAŊA WƐ, nmo kwo Abaraham Wɛ wom, 

dedaane Izaak Wɛ wom. Ko ná ye teɡa kalo baŋa ne nmo laam na tiɡi tento to, amo 

wó kwei-ka a pa nmo de n dwi dem. 14 Amo wó pa se n dwi dem taa daɡa dedɛ 

nenɛɛne teɡa baŋa kasol-bia na ye tei to mo. Abam wó puli ye á daare á jaɡe á yi loɡo 

baŋa jei maama ne, wɛ-zoore seeni dedaane wɛ-puli seeni, se á daare á yi baŋa seeni 

dedaane teɡa-kuri seeni. Loɡo kom baŋa dwi tiina bam maama wó da nmo de n dwi 

dem baŋa ne mo se ba de na zaane amo tei ne.* 15 Nii! Amo wó taa wo nmo tei ne ye a 

taa nii nmo baŋa ne mɛ maama nmo na wó vo to. Amo wó ja‑m a jwoori a ba se n 

jeini teɡa kanto baŋa ne. Amo bá fɔɡe a yaɡe nmo kɔtaa. Amo nam wó seene a ke amo 

na pwooli se a ke kolo a pa nmo to.”*  
16 Jakob laam ma zaŋe dɔɔm wone. O ma boŋe we, “BAŊA WƐ seene o wo jei sento ne 

mo ye amo ya wo lɔre ko ni ne.” 17 Foone ma ja‑o ye o we, “Nii jei sento na jeɡe foone 

tei! Ywo-seeni dae jei yɔɔ yerane, ko ye Wɛ sɔŋɔ kom mo. Mo Wɛ telaao 

manchwo-peena yam mo tento.”  
18 Teɡa na poore zezeŋa ne to, Jakob ma kwei kandwɛ delo o na mɛ o yeiri o yuu 

kom to, o cheili-de wɛɛne nenɛɛne ywei dwoŋi ye o laam lwo nuɡa de baŋa ne.* 19 O 

ma bwoŋi jei sem konto yere we ‘Bɛtel’,i ye ba déem ya bwoi teo kom konto we ‘Luzi’ 

mo.  
20 Jakob laam ma du duuri de BAŊA WƐ we, “Nenɛɛne nmo ná wó taa wo amo tei ne 

ye n nii amo baŋa ne a chwoŋa kanto maama yuu ne, ye n ná wó pa-ne wodiu se a di 

                                                           

 *28:14 Pulim 12:2 

 *28:15 Pulim 33:18 

 *28:18 Pulim 28:18 

 i28:19 Bɛtel kuri mo ye Wɛ Sɔŋɔ. 



dedaane ɡwaaro se a zo, 21 ye amo laam ba a jwoori a kwo sɔŋɔ de yazura, nmo BAŊA 

WƐ wó taa ye amo Wɛ. 22 Amo wó daare a kwei kandwɛ dento a na chwi nenɛɛne ywei 

dwoŋi to mo se de taa ye nmo Wɛ sɔŋɔ kom. Woŋo kolo maama nmo na ke amo jeŋa 

ne to, amo wó le popɔra dedoa wonnu fuɡa maama wone a pa‑m.”*  

29 

Jakob yi Mesopotamia  

1 Jakob daa ma to o chwoŋa kam ne o maa kɛa ye o vo o yi wɛ-puli seeni nɔɔna bam 

teene dem. 2 Dáane mo o nɛ vole na wo pwola kadwoŋi ne. Pei kɔɡɔ kuni betɔ laam 

tiɡi se bwola de vole dem, kokuri to nayera bam jeɡe se ba mɔ vole dem konto na mo 

ba nye pei sem. Kandwɛ delo déem na kwoli vole dem ni to maa daɡa dedɛ. 3 Vara 

bam maama ná yeini ba jeeri da ba ti, nayera bam laam yeini ba bibili kandwɛ dem ba 

yaɡe dáa ne mo ye ba mɔ na ba nye pei sem. Ko kwaɡa ne ba daa yeini ba jwoori ba 

ma kandwɛ dem ba ma ba pu vole dem ni.  
4 Jakob ma vo o bwei nayera bam we, “Amo chorro, abam nwoŋi yei mo?” Ba ma 

leiri we, “Debam nwoŋi Haran mo.” 5 O ma bwei-ba o we, “Se abam yei Nahora naa 

kam na ye Laban to na?” Ba ma leiri we, “Ɛɛ, dé yei‑o.” 6 Jakob daa ma bwei-ba o we, 

“O jeɡe yazura na?” Ba ma leiri we, “Ɛɛ, o jeɡe yazura. Nii o bukɔ Racheli na kale pei 

sem o maa beena.” 7 O maa we, “Nii-na ywo, wea kam daa taa dana. Ko ta wo yi maŋa 

kalo á na wó pa se vara bam jeeri ba sii to. Nam mɔ-na na bam á pa pei sem se se nyɔ 

se á laam pa se jwoori se vo se di ɡaao.” 8 Ba ma leiri ba we, “Dé bá wane dé ke konto. 

Ko jeɡe se vara bam maama mo jeeri se dé laam bibili kandwɛ dem na wo vole dem ni 

ne to dé ke dáa ne, se dé wane dé mɔ na dé nye pei sem.”  
9 Jakob daa ta na zeɡe o lare de nayera bam konto to, mo Racheli yi da de o kwo pei 

sem. O déem ye nayero mo. 10 O ma nii o na Racheli na ye o nu nabɔ Laban bukɔ ye o 

kale o kwo pei sem to. O ma vo o bibili kandwɛ delo na puɡi vole dem ni to o yaɡe 

dáa ne ye o daare o mɔ na o nye o nabera wom pei sem. 11 O laam ma vo Racheli tei o 

kukwori‑o ye o keeri wɛ-wɛ. 12 O ma ta de Racheli o we o nwoŋi wonto kwo wom dwi 

dem wone mo, ye Rebeka mo loɡe‑o. Racheli na niɡi konto to, o ma duri o vo o ta de 

o kwo. 13 O kwo Laban na yɔɔre o ni o nakɔ bu Jakob ŋwa konto to, o ma ke lela o 

nwoŋi o vo o jeeri‑o. O ma kukwori‑o lanyerane. O ma daare o ja‑o o vo o zo o sɔŋɔ. 

Jakob laam ma tole taane dem maama o bere‑o.  
14 Laban laam ma ta ded‑o we, “Cheɡa to, nmo seene n ye amo tete yera mo de amo 

jana.” Jakob ma maŋe o sɔŋɔ ne se ko yi chana.  

Jakob di Leah de Racheli o ma ke kaana  

15 Laban déem ma ta de Jakob we, “Ko wo maŋe se nmo ta‑n toŋe n pae amo zɛɛra, n 

na ye amo choro to ŋwaane. Ta n bere-ne, ŋweero tɔ mo nmo wó ta‑n laɡe amo tei 

ne?” 16 Laban déem maa jeɡe bukwa balei, nakwe wom yere déem mo ye Leah, ye 

nyaane wom yere ye Racheli. 17 Leah yibia kam déem maa lamma, se ko dwoi Racheli, 

wonto ye-daa kam maŋe daane mo ye o tiini o lamma yi ne. 18 Jakob boboŋa ma zo 

Racheli wone ye o ta de Laban o we, “Nmo ná sɛ, amo wó toŋe a pa nmo bena yarepɛ 

se a jwoŋi n bukɔ-balaŋa Racheli a ma ke kaane.” 19 Laban ma leiri o we, “A ná kwei‑o 

a pa nmo, ko wó taa ɡare a ná pɛ nɔn-ɡaa. Ta‑n zoore amo tei ne ywo-seeni.”  
20 Jakob ma seene o toŋe bena yarepɛ maama se o wane o jwoŋi Racheli, ye bena 

yam nye nenɛɛne da fenfee yerane mo o tei ne, o swono kom o na jeɡe o pa‑o to 

ŋwaane. 21 Jakob laam ma ta de Laban we, “Pa-ne a kaane wom. A maŋa kam n na 

pɛ-ne to ti, ye amo de laam laɡe se a peini ded‑o mo.” 22 Laban ma ja teo kom nɔɔna 

bam maama se ba jeeri daane ba di kadiri kuri. 23 Teɡa na yi to, o laam ma ɡane Jakob 

o ja o bukɔ Leah o ja o zo o pa Jakob, ye Jakob de peini ded‑o. 24 Laban daa ta ma 

kwei o kaba-kana Zilipa o pa o bukɔ Leah se o ma o ji o ka-nyaane.  
25 Teɡa na poore to, mo Jakob maane we ko ye Leah mo! Ko ma pa se o ta de Laban 

we, “Bɛ mo ye nmo laam ke amo konto? Amo toŋe taa a pa‑m Racheli ŋwaane mo, ko 

dae konto mo na? Bɛ laam nam mo ke ye nmo ɡane amo?” 26 Laban ma leiri we, “Ko 

ba ke konto debam teo ne, se nɔɔno kwei o bukɔ-balaŋa o yei o pa baro ye o zembaaro 

ta jei sɔŋɔ ne. 27 Zuri n yera se kadiri dem da yarepɛ yam kɛ, se dé daare se a pa‑m o 

nyaane wom de a woli da, nenɛɛne n daa‑n ná wó toŋe bena yarepɛ daɡa n pa-ne.”  
28 Jakob ma sɛ. O de Leah ma ti ba ka-doore da yam, ye Laban kwei o bukɔ Racheli o 

pa‑o se o ma ji o kaane. 29 Laban daa ta ma kwei o kaba-kana Biliha o pa o bukɔ 

Racheli se o ma o ke o ka-nyaane. 30 Jakob ma peini de Racheli de, ye o laam za swoi 



Racheli o dwoi Leah. O daa ma toŋe bena yarepɛ o pa Laban.  

Jakob bia bam taane  

31 BAŊA WƐ déem maane we Jakob ba tiini o jeɡe Leah swono. Konto ŋwaane o ma pa 

wonto lora pore lanyerane. Ko daare Racheli maa ye kadeɡa. 32 Leah ma ja puɡa ye o 

lo bakeira. O ma pa o yere we ‘Ruben’, kokuri to o we, “Tento maama ye BAŊA WƐ na 

nɛ amo wo-chechɔɡɔ kom to ŋwaane mo. Amo baro wom laam wó taa swoi-ne.”  
33 O daa ma ja puɡa ye o daa ta lo bakeira. O maa we, “Tento mo BAŊA WƐ lɔre we 

amo ɡɛ nɔɔna swono, mo kokuri o pɛ a lo wonto de.” O ma pa wonto yere we 

‘Simeon’.  
34 Leah daa ta ma ja puɡa o lo bakeira. O laam ma ta we, “Leile konto, amo baro 

wom laam wó tane de amo, kokuri to a loɡe bakeiri setɔ a pa‑o.” O ma pa o yere we 

‘Levi’.  
35 O ta ma jwoori o ja puɡa ye o lo bakeira o ta woli da. O ma ta we, “Amo laam wó 

taa tei BAŊA WƐ mo.” Mo kokuri o déem pɛ wonto yere we ‘Judah’. O laam ma kwori 

bu-lore.  

30 
1 Racheli déem na nɛ we o wo wane se o lo bia o pa Jakob to, o maa jeɡe kazwe o 

zwe de o zembaaro Leah. Ko ma pa se o ta de Jakob we, “Pa-ne bia, se ko ná dae 

konto, amo laɡe a te mo!” 2 Jakob bane ma zaŋe ded‑o ye o we, “Amo ye Wɛ mo na? 

Ko dae wonto mo cheɡe nmo de bu-lore na?” 3 Racheli maa we, “Nam nii amo 

ka-nyaane Biliha da. Peini ded‑o se o lo bia o pa amo, se amo de wane a tɔɡe wonto 

baŋa ne a na dwi.”  
4 O laam ma kwei o ka-nyaane Biliha o pa‑o se o ma ke kaane. Jakob ma peini ded‑o, 

5 ye o ja puɡa o lo bakeira o pa‑o. 6 Racheli maa we, “Wɛ laam bere we amo de jeɡe 

bora. O sɛ amo wɛ-lworo ye o pa-ne bakeira.” Konto ŋwaane, o ma pa o yere we ‘Dan’.  
7 Racheli ka-nyaane Biliha daa ma ja puɡa ye o lo bakeira o pa Jakob o woli da. 

8 Racheli laam maa we, “Amo tiini a yiŋi mo de a zembaaro wom, ye a wane‑o.” O ma 

pa o yere we ‘Nafitali’.  
9 Leah déem na maane we o daa ba lore bia to, o de ma kwei o ka-nyaane Zilipa o pa 



Jakob se o ma ji o kaane. 10 Leah ka-nyaane Zilipa ma lo bakeira o pa Jakob. 11 Leah 

laam maa we, “Nii a na nɛ yu-ywoŋo tei!” O ma pa bu wom yere we ‘Gad’.  
12 Zilipa daa ma lo bakeira o pa Jakob. 13 Leah maa we, “Nii amo na nɛ wopwolo tei! 

Kaana bam laam wó taa tɛ we a jeɡe yu-ywoŋo mo.” O ma pa o yere we ‘Asere’.  
14 Faao-ni maŋa dɛ dedwe, Leah bu Ruben ma nwoŋi o vo kare sem. O ma beeri o na 

liri vɔɔro tedwonna o ja o ba o pa o nu. Ba maa bwoi vɔɔro tento we ‘mandaraka’. 

Racheli na nɛ konto to, o ma ta de Leah o we, “Jan ja, twori n bu mandaraka vɔɔro 

tem wone n pa-ne.” 15 Leah ma leiri o we, “Nmo maŋe n wo vere amo baro wom a tei 

ne mo na? Konto to, nmo ta laɡe se n kwei amo bu Ruben mandaraka vɔɔro tem mo n 

woli da na?” Racheli maa we, “Amo nam sɛ. Ke n bu wom liri sem n pa-ne, se tete 

dento Jakob wó ba o peini de nmo.”  
16 Dedaan-ni ne Jakob déem ma zeɡe kara kam ne o jwoori sɔŋɔ. Leah ma nwoŋi o 

jeeri‑o ye o we, “Nmo zem ye se n peini de amo mo. Amo mɛ a bu Ruben mandaraka 

vɔɔro mo a ŋwe nmo ŋwaane se debam zem peini daane.” O ma seene o peini ded‑o 

dento tete dem ne. 17 Wɛ ma sɛ Leah wɛ-lworo, pa se o ja puɡa o lo bakeira o ke senu o 

pa Jakob. 18 Leah laam maa we, “Wɛ mo ŋwe amo ŋweero konto dedaane a na kwei a 

ka-nyaane wom a pa a baro wom to.” O ma pa o yere we ‘Isakara’.  
19 Leah daa ma ja puɡa o lo bakeira o ke seredo o pa Jakob. 20 O laam maa we, “Wɛ 

kwei pɛɛre delo na jeɡe yuu to mo o pa-ne. Leile konto, amo baro wom laam wó taa 

neɡe amo mo, amo na loɡe bu-baara baredo a pa‑o to ŋwaane.” O ma pa bu wonto 

yere we ‘Zebulun’. 21 Leah laam ma daare o lo busankana ye o pa o yere we ‘Dina’.  
22 Wɛ laam ma ɡuli Racheli ɡula. O ma sɛ o wɛ-lworo ye o pa se o lora pore. 23 O ma 

ja puɡa ye o lo bakeira pa se o we, “Wɛ kwei amo chaveera yam o ja o kɛ dáa.” 24 O 

ma pa bu wom yere we ‘Josɛf’, ye o we, “BAŊA WƐ ta woli bakeira kadwoŋi da o 

pa-ne.”  

Jakob pei sem puli dedɛ  

25 Racheli déem na loɡe Josɛf to mo Jakob taɡe de o kaane kwo Laban we, “A lwoori 

chwoŋa nmo tei ne, se a jwoori a vo a kwo sɔŋɔ na ye a tete teo to. 26 Pa-ne chwoŋa se 

a viiri, amo de a kaana dedaane a bia bam, se banto ŋwaane mo a toŋe taa a pa‑m. 

Nmo nam yei amo na tiini a toŋe a pa‑m ye ko mae tei to.” 27 Laban maa wo sɛ ye o ta 



ded‑o we, “Nenɛɛne amo keim ná su nmo yi, se n maŋe ywo. Amo na beeri a nii to mo 

a nɛ we ko ye nmo ŋwaane mo BAŊA WƐ ke zaane a yuu ne. 28 Ta n bere-ne, nmo na 

laɡe se n ŋweero taa ye tei maama to, se amo wó ŋwe-te a pa‑m.”  
29 Jakob ma ta ded‑o we, “Nmo yei amo na toŋe tei ye a yere n vara bam pa se ba ke 

lanyerane amo jeŋa ne to. 30 Fenfee kolo nmo déem na jeɡe ye amo ya ta wo tu n tei 

ne to laam puli mo dedɛ. Mɛ maama amo ná via, BAŊA WƐ yeini o ke zaane mo o ke 

nmo yuu ne. Se leile konto, ko maŋe se a ke kolo na wó woli a tete sɔŋɔ tiina bam 

mo.”  
31 Laban ma bwei‑o we, “Nmo nam we a pa‑m bɛ mo?” Jakob ma leiri we, “Amo nam 

bá jwoŋi ŋweero nmo tei ne. Za n sɛ se n ke kolo amo na wó lwoori nmo tei ne to, se a 

ta wó kale n vara bam a nii ba baŋa ne. 32 Nam pa-ne chwoŋa zem se a zo nmo vara 

bam wone a le pi-poporro tem de pipeili selo maama na zwora to, ko woli de 

bom-poporro tem. Sento dwi maama mo wó taa ye amo ŋweero. 33 Konto to, amo 

cheɡa kam laam wó bere jaja jwa seeni mo. Nmo ná tua se n nii ŋweero telo n na pɛ 

amo to, ye n ná nɛ we amo jeɡe boŋo kolo na dae poporro, naa pipeila kalo na ba 

zwora to, ta‑n yei we a ŋɔɡe-te nmo tei ne mo.” 34 Laban ma sɛ ye o we, “Dé wó ke 

tetei nmo na taɡe to mo.”  
35 Dento dɛ dem ne nɔɔ mo, Laban vei o le bo-bale selo na ye poporro to, de bo-chwa 

yalo yera na ye nyɔɡe nyɔɡe ye ya jeɡe napwoŋo to o ta woli de pipeili selo na zwora 

to dwi maama, o pɔɔre-se o ke o bu-baara bam jeŋa ne se ba taa nii-se. 36 O ma pa ba 

vo da yatɔ veiŋa mo ba daare Jakob dedaane vara balo na daare ye o jeɡe-ba o yere 

to.  
37 Jakob ma na ye o ɡwoni teeni dedwonna nɛ. Teeni dento dɛ sem ye napwonnu, de 

yera maa ye Popela, de Aamonda, de Pileeni. O laam ma lɔɔre lɔɔre nɛ sem poro tem 

jei sedwonna o daare bibeiri-pwonnu pa te wo da-lɛɛro tem wone. 38 O ma kwei tio-nɛ 

sem o na pwoni pwoni konto to, o tiŋi-se ɡwonnu telo ba na lwoi na da se vara bam 

nyɔ to wone. O ma pa se vara bam yɔɔre ba na dɛ sem maŋa kalo maama ba na wó ba 

se ba nyɔ na to. Vara bam yeini ba diini daane jei sem konto ne. 39 Ba déem na diini 

daane dɛ sem yiɡa ne konto to, ba laam ma ba ba lore bia balo na ye poporro de balo 

na ye nyɔɡe nyɔɡe to.  
40 Jakob ma pɔɔre pipeili sem o ke dáa ba yerane. O déem ma yeini o pa pei selo na 



daare to yɔɔre se jeeri Laban vara balo na zwora de balo na ye vare-poporro to. O ke 

konto mo o ma na vara o tete ŋwaane ye o wo woli-ba Laban vara bam wone. 41 Ko ná 

ye vara balo na dana to, banto ná yeini ba laɡe se ba di daane, Jakob yeini o kwei dɛ 

sem mo o tiŋi vara na nyɔɔm ɡwonnu tem wone, se vara bam di daane dɛ sem yiɡa ne. 
42 Ko nam ná ye vare-nabwona bam, o yeini o ba ke konto. Ko ma pa se vare-nabwona 

bam woli Laban vara bam wone ye vare-dedɛɛra bam ji Jakob nyem. 43 Ko dɛ konto 

baŋa ne mo ye Jakob tiini o duni. O laam ma ba o jeɡe o tete vara dedɛ, dedaane kona 

de bonɛ, de kabɛ, baara de kaana maama.  

31 

Jakob duri o daare Laban  

1 Jakob déem ma ni Laban bia bam na tɛ ba we, “Jakob mo jwoŋi debam kwo déem 

ya na jeɡe kolo maama to. O zeɡe debam kwo jeŋa wonnu baŋa ne mo o duni.” 
2 Jakob ta ma maane we Laban yi daa ta ba sui ded‑o, nenɛɛne ko déem na ye tei to.  

3 BAŊA WƐ laam ma ta de Jakob we, “Zaŋe n jwoori n vo n kwoa teo kom, nmo 

chorro tem na zoore mɛ to, se amo wó taa wo nmo tei ne.” 4 Jakob ma toŋe o bwoŋi 

Racheli de Leah se ba ba ba jeeri‑o pwola kalo ne o na nii o vara bam da to. 5 O ma ta 

de-ba we, “Amo maane we abam kwo yi laam daa ba sui dedaane amo, nenɛɛne ko 

déem na ye tei to. De konto de, Wɛ wom amo kwo na zuli‑o to wo amo tei ne. 6 Abam 

yei we amo mɛ a dam maama mo a toŋe a pa á kwo wom. 7 De konto maama de, abam 

kwo wom yeini o pini amo mo ye o leiri amo ŋweero tem kuni fuɡa. Woŋo maama 

wone, Wɛ wo pɛ‑o chwoŋa se o ke amo wo-lɔŋɔ. 8 O ná yeini o we, vara balo na ye 

nyɔɡe nyɔɡe to mo wó taa ye amo ŋweero, vara bam maama wó lo bia balo na ye 

nyɔɡe nyɔɡe to mo. O daa ná we, vare-poporro tem mo wó taa ye a ŋweero, vara bam 

maama ta wó lo vare-poporro mo. 9 Ko ye Wɛ mo dɛ chwoŋa kam konto o jwoŋi abam 

kwo vara bam o kwei o pa amo.  
10 Tɔ. Maŋa kalo vara na diini daane to mo amo nam dwɛ dendwɛ, ye a na we 

bo-bale selo na wora se diini bo-chwa to ye selo na jeɡe nyɔɡe nyɔɡe se yera ne to mo. 

Sedwonna de ta ye poporro. 11 Amo na dwɛ dendwɛ dem konto to, Wɛ maleka kam 

laam ma bwoŋi amo yere we ‘Jakob’. Amo de ma leiri we ‘Nii-ne.’ 12 O laam maa we 



‘Fɔɡe n nii, se n na we bo-bɛ selo na wora se diini bone dem to jeɡe nyɔɡe nyɔɡe mo 

ye sedwonna ye poporro. Amo ke konto a pa‑m, kokuri amo nɛ tetei maama Laban na 

jeɡe o toŋe nmo yera ne to. 13 Amo mo ye Wɛ wolo déem na jeeri‑m Bɛtel ne to. Dáane 

mo nmo de déem chwi kandwɛ nenɛɛne ywei dwoŋi ye n lwo nuɡa de baŋa ne n daare 

n pwooli amo yiɡa ne.* Konto to, zaŋe da teo konto ne leile se n daare n jwoori n vo 

teo kolo ba na loɡe‑m to.’ ”  
14 Racheli de Leah ma leiri we, “Dé kwo ná teɡa o daare, kolokolo daa tera se dé tɔɡe 

dé jwoŋi o sɔŋɔ kom ne dé taa tei. 15 Dé kwo laam maŋe o ke debam nenɛɛne dé ye 

veira mo tei. O kwei debam mo o yeiɡi o pa‑m, ye o ta daare o di nyɔɔre delo o na 

jwoŋi debam ŋwaane to o ti. 16 Cheɡa wone to, jejeɡero telo maama Wɛ na jwoŋi 

debam kwo wom tei ne o pa nmo to seene te ye debam dedaane dé bia bam nyem mo. 

Konto to, ke kolo maama Wɛ na we n ke to.”  
17 Ba na taɡe konto to, Jakob laam ma kwei o bia de o kaana bam o jeini kona baŋa 

ne, 18 ye o kale o vara bam maama o ke yiɡa ne, ko woli de wonnu telo maama o na nɛ 

Mesopotamia ne to, se o jwoori o vo o kwo Izaak tei Kanaan teo kom ne.  
19 Laban déem ma nwoŋi o vo se o pa ba fane o pei sem koro. Racheli ma zo o ŋɔ o 

kwo jwona yam. 20 Jakob de ma kwori o ɡane Aram tu Laban, bɛŋwaane o wo taɡe o 

bere‑o we o laɡe o duri o viiri mo. 21 O déem ma zaŋe Laban tei ne o kwei o jejeɡero 

maama o ke lela o viiri. O ma vo o bɛ Yuferata bu-nia kam o vo o yi Gilead zwonnu 

laŋa kam.  

Laban duri o pu Jakob kwaɡa  

22 Da yatɔ na kɛ to mo ba taɡe ba bere Laban we Jakob duri mo o maa viira. 23 O ma 

la o fara o ke daane, ye o laam duri o pare Jakob da yarepɛ. O ma pare o ja‑o Gilead 

zwonnu laŋa kam ne. 24 Tete ne Wɛ ma ba Aram tu Laban tei dendwɛ wone ye o ta 

ded‑o we, “Ta‑n yei se n yé ta kolokolo dedaane Jakob se ko taa ye botare-laao naa 

botare-balɔrɔ.”  
25 Laban na yi Jakob tei konto to, Jakob déem ya tei o vwoa Gilead zwonnu laŋa kam 

ne mo. Laban de o fara bam de ma tei ba vwoa dáane. 26 Laban ma ta de Jakob we, 

“Bɛ mo ye nmo ke konto? Nmo ɡane amo, ye n ja a bukwa bam n viiri nenɛɛne nɔɔna 

na maɡe jara ba jaane kaana ba vɔ ba viiri tei to. 27 Nmo na ɡane-ne tei to, n seiɡi amo 

yiɡa ne n duri mo. Nmo nam ya ná taɡe n bere-ne se a bane‑m, a ya wó yaɡe‑m 

chwoŋa ne dedaane wopwolo, ye ba leeni lei ye ba maɡe kwanno dedaane senyɛ ba 

pa‑m. 28 N maŋe n wo pɛ-ne pwola se a kukwori a naaro tem dedaane a bukwa bam se 

a bane-ba a yaɡe chwoŋa ne. Nmo na ke tei to, n tiini n toŋe totoŋ-jworo dedɛ. 29 Amo 

ya jeɡe dam se a ke abam wo-lɔŋɔ, se diim tete dem ne mo Wɛ wolo n kwo na zuli to 

taɡe de amo o we ‘Ta‑n yei se n yé ta kolokolo dedaane Jakob se ko taa ye botare-laao 

naa botare-balɔrɔ.’ 30 Amo nam yei nmo na duri kolo ŋwaane to, n kwo sɔŋɔ kom fera 

mo jaane‑m. Se bɛŋwaane mo nmo nam ŋɔɡe amo jwona yam n woli da n jeɡe n ma‑n 

viira?” 31 Jakob ma leiri Laban we, “Foone mo jaane amo, kokuri to amo ya boŋe we 

nmo wó ma dam mo n vere n bukwa bam amo tei ne. 32 Se ko daare, nmo ná nɛ n 

jwona yam nɔɔno wolo tei ne, konto tu maŋe se o te mo. Debam maama fara bam yiɡa 

ne ywo, fɔɡe n nii n ná wó na n woŋo amo wonnu tem wone. N nam ná nɛ kolo, se n 

kwei.” Jakob déem na taɡe konto to, o wo lɔre we Racheli mo ŋɔɡe o kwo jwona yam.  
33 Laban laam ma zo Jakob vwei dem wone, de Leah vwei dem wone, de ka-nyaana 

balei bam vwei dem wone ye o wo nɛ kolokolo. O na nwoŋi Leah vwei dem ne to mo 

o vei o zo Racheli vwei dem. 34 Racheli déem ya kwei o kwo jwona yam o ke o kone 

dem pɔlɔ ne mo ye o laam jei pɔlɔ kom baŋa ne. Laban ma beeri o taane vwei dem jei 

maama ne ye o wo nɛ kolokolo. 35 Racheli ma ta de o kwo we, “Amo tu, yé pa se n 

bane zaŋe, se amo bá wane a zaŋe wɛɛne, kokuri to, amo wo a zarem wone mo.” Ko 

ma pa se o beeri wuu ye o wo nɛ o sɔŋɔ jwona yam.  
36 Jakob bane ma zaŋe ye o bwɛ Laban. O ma bwei‑o o we, “Amo ke bɛ mo a ja a 

chɔɡe? Amo ke lwarem dɔ mo ye nmo laam tɔɡe amo nɛ tento? 37 Nmo na tiini n beeri 

n buŋi amo zela yam maama wone to, n nɛ woŋo kolo na ye nmo sɔŋɔ woŋo to da na? 

Nmo ná nɛ woŋo ye ko ye n nyem, se n ja-ko n ba n zeɡe ywo se nmo chorro tem de 

amo chorro tem maama yia tɔɡe ya na. Banto laam mo wó bore bora ba pa debam 

balei. 38 Amo na wo nmo tei ne to bena finlei mo tento. Nmo pei sem de n bone dem 

wo chaare puɡa ba yaɡe. Amo nam wo le n vara bam wone pi-bɛa dedoa de a di. 
39 Kaɡo-vara mo ná maŋe ba ja nmo vara bam wone ba tore tore de, a ba jaane-ba a tui 

n tei ne se n nii. Amo nam yeini a jwoori a yiri varem wom konto mo a pa‑m. Ŋweena 

ná vere woŋo, wea ne de tete ne maama, nmo wó pa se a jwoori a yiri-ko mo a pa‑m. 



40 Amo na toŋe a pa‑m tei to, fonyoɡo déem maɡe-ne wea ne, ye tete ne waaro 

zoore-ne dedɛ. Dɔɔm de maa ba tui a yia ne. 41 Ko déem ye konto mo bena finlei yalo 

maama wone amo na wo nmo sɔŋɔ kom ne to. Amo toŋe bena fuɡa-yana mo n bukwa 

balei bam ŋwaane, ye a daare a toŋe bena yaredo nmo vara bam de ŋwaane. Nmo 

déem ta yeini n leini amo ŋweero tem kuni fuɡa. 42 Ko nam ye Wɛ mo woli-ne, o na ye 

a kwo Abaraham Wɛ wom ye Izaak dé kɔre‑o to. Ko nam ya ná dae Wɛ na wo amo tei 

ne to ŋwaane, nmo ya laɡe n bane amo n yaɡe chwoŋa ne de je-kore mo. Wɛ nam nɛ 

ko na tiini ko zo amo yera ye n bɛɛse-ne totoŋa yam baŋa ne tei to. Konto ŋwaane mo 

pa se o ba nmo tei diim tete ne o bwei nmo.”  
43 Laban ma leiri Jakob ye o we, “Kaana bam ye amo bukwa mo, bia bam ye amo bia 

mo, ye vara bam de ye amo vara mo. Cheɡa to, woŋo kolo maama n yia na nae to ye 

amo nyem. De konto maama de, a jeŋa daa tera de a bukwa banto de bia balo ba na 

loɡe to. 44 Konto to, pa se dé ɡwoni ni dé pa daane, se ko taa ye maana debam balei 

laŋa ne.”  
45 Jakob na niɡi konto to, o ma kwei kandwɛ o chwi-de nenɛɛne ywei dwoŋi. 46 O ma 

ta de o fara bam we, “Twɛ twɛ-na kandwa á ja á ba-na ywo.” Nɔɔna bam ma la 

kandwa yam ye ba doɡele-ya pa se ya di wɛɛne. Jakob de Laban laam ma jeini 

kandwa-pwoa yam teiŋa ne ba di wodiu. 47 Laban ma bwoŋi jei sem yere we 

‘Jeɡare-Sahadufa’, ye Jakob de bwoŋi jei sem we ‘Galeede’. 48 Laban maa we, “Zem dɛ 

dem ne kandwa-pwoa yanto na doɡele to ye maana mo debam balei laŋa ne.” Mo 

kokuri jei sem yere ye Galeede. 49 Ba déem ta bwoi jei sem we ‘Mizipa’ mo, kokuri to 

Laban taɡe we, “BAŊA WƐ wó taa yere debam maama, nenɛɛne dé ná maŋe dé wo yiɡa 

yiɡa da-tei ne.j 50 Nenɛɛne nmo ná yaare amo bukwa bam naa n ná n daa‑n ná vei n di 

kaana badwonna n woli amo bukwa bam wone, nam ɡuli we nɔɔn-nɔɔno ná seene o 

tere debam tei ne, ko ye Wɛ mo ye maana debam balei laŋa ne.”  
51 Laban daa ta ma ta de Jakob we, “Fɔɡe n nii kandwa-pwoa yam mo, dedaane 

kandwɛ amo na chwi ne ywei dwoŋi to. Ya maama zeɡe nmo de amo laŋa tetare ne 

mo. 52 Kandwa-pwoa yanto dedaane ywei dento maa ye maana ya pae debam. Amo bá 

ɡaale kandwa yanto a kɛ a ba a yi nmo laŋa kam ne a ke‑m zonne, ye nmo de nam bá 

ɡaale-ya se n kɛ n ba amo de laŋa kam ne n ke amo zonne. 53 Debam kwoa bam Wɛ, 

Abaraham Wɛ wom, de Nahora Wɛ wom mo wó taa bore bora debam balei laŋa ne.” 

Jakob laam ma sɛ ye o du duuri BAŊA WƐ wom o kwo Izaak na kɔre to yere ŋwaane. 
54 O laam ma ɡo varem o ma kaane o pa Wɛ zwonnu laŋa kam ne ye o daare o bwoŋi o 

fara bam maama se ba ba ba di ded‑o. Ba na di ba ti to, ba ma maŋe da ba peini se 

teɡa poore.  
55 Teɡa na poore zezeŋa ne to, Laban ma kukwori o bukwa bam de ba bia bam ye o 

kwei Wɛ zaane o ma swɛ ba swolim. O laam ma kɛ o jwoori sɔŋɔ.  

32 

Jakob ti o yiɡa se o jeeri Esawu  

1 Jakob de ma kwei o chwoŋa o maa kɛa. Wɛ malese ma ba se jeeri‑o. 2 O de na nɛ-se 

to, o maa we, “Wɛ na tei o vwoa de o kwaɡa tɔɡena bam mɛ to mo tento!” O déem 

bwoŋi jei sem yere we ‘Mahanayim’.  
3 Jakob ma pa nɔɔna ni se ba da yiɡa ba vo o zembaaro Esawu tei Seyira ne. Edom 

teo kom mo konto. 4 O na laɡe o toŋe-ba to, o ma bere-ba we, “Á na wó ta kolo 

dedaane amo tu Esawu to mo tento:  

‘Nmo tontoŋeno Jakob we, A déem zoore Laban tei ne mo ko dáane se ko ba ko yi 

zem. 5 A jeɡe naane de bonɛ de peeni de bone, dedaane kabɛ, baara de kaana maama 

mo. Konto ŋwaane mo a toŋe kwora kanto a pa‑m se ko pa amo totoŋa yam su nmo 

yi.’ ”  
6 Nɔɔna bam na via ye ba jwoori Jakob tei ne to, ba ma ta we, “Dé vei dé yi nmo 

zembaaro Esawu tei. O de nam maa beene nmo tei mo se o jeeri‑m, ye baara bia yana 

wo o tei ne.” 7 Jakob na niɡi konto to, foone ma tiini de ja‑o ye o wo chɔɡe. Ko ma pa 

se o pɔɔre nɔɔna balo na wo o tei ne to kuni belei, ko woli de o naane dem, de o pei 

sem, de o bone dem, dedaane o kona yam maama. 8 Kokuri to, o boŋe mo we, “Esawu 

ná tu o yi kɔɡɔ popɔra dedoa o chiŋi-ka, popɔra kadwoŋi kam wó duri ka lu.”  
9 O laam ma lwoori Wɛ ye o we, “Amo Tu BAŊA WƐ, wom na ye a kwoa Abaraham de 

Izaak Wɛ to, nmo ya taɡe de amo n we ‘Jwoori n teo de n chorro tem tei ne, se amo 

wó ke‑m lanyerane.’ 10 Tɔ. Amo ye nmo tontoŋeno mo. A bere a wo maŋe se nmo ya 



duri amo yibwona ye n fɔɡe n nii a baŋa ne lanyerane de cheɡa. Amo déem na bɛ 

Jɔdan buɡa kam a viiri to, a zei a nacheiɡa yerane mo. A laam nam jwoori ye kɔɡɔ 

popɔra belei mo wo a tei ne, nɔɔna de vara maama. 11 Jwoŋi-ne n yaɡe amo zembaaro 

Esawu jeŋa ne, se amo jeɡe foone we o wó ba o chiŋi amo, de kaana bam dedaane bia 

bam maama. 12 Nmo nam maŋe n ta we ‘A wó seene a ke‑m lanyerane. A ta wó pa se n 

dwi dem taa puli dedɛ nenɛɛne naneo ni kasolo na daɡa tei to mo. Nɔɔn-nɔɔno nam bá 

wane o nii o ɡa o ti.’ ”*  
13 Tete dem konto ne Jakob ma maŋe da o peini. Teɡa na poore to, o ma twori pɛɛra 

o jejeɡero tem wone, se o pa o zembaaro Esawu. 14 Pɛɛra yam mo tento: Bo-chwa bia 

yalei de bo-bale finlei, dedaane pi-chwa bia yalei de pi-bɛ finlei, 15 ko woli de 

kon-chwa fintɔ de ya bia, de na-kana finna, de nabɛ fuɡa, dedaane bona-chwa finlei, 

de bona-bɛ fuɡa. 16 O ma pɔɔre pɛɛra yam konto maama kɔɡɔ de kɔɡɔ o ke o tontoŋena 

jeŋa ne. O laam ma ta de-ba we, “Da-na yiɡa á ta‑á via se a beene. Za á pa-na se pwola 

taa wora vara bam kɔɡɔ dedoa dedoa tetare laŋa ne ye á yé ta‑á twɛ daane.” 17 O ma 

daare o ta o bere wolo wom na tɔɡe ba maama yiɡa to we, “Amo zembaaro Esawu ná 

jeeri‑m ye o bwei we ‘Nmo ye wɔ nɔɔno mo? N nam maa n vei yei ne mo, ye wɔ mo 

tei vara banto maama nmo na jeɡe-ba n kale to?’, 18 se nmo ta ded‑o we ‘Ba ye nmo 

nyaane Jakob nyem mo. Ko nam za ye pɛɛre mo o na pɛ o tu Esawu. O tete nam wo 

kwaɡa ne o beene.’ ”  
19 Jakob ta ma ta konto dwoŋi o bere balei tu wom de batɔ tu wom dedaane balo daa 

ta na daare ye ba tɔɡe vara bam kwaɡa to, ye o we, “Abam de ná jeeri Esawu, á jeɡe 

se á ta konto mo dedaane‑o. 20 Ta‑á yei-na se á za ta we ‘N nyaane Jakob wo kwaɡa ne 

o beene.’ ” Kokuri to, o déem boŋe o yuu ne mo we, “Esawu ná nɛ pɛɛra yam a na pɛ se 

ya tɔɡe a yiɡa ya kɛ to, ko wó wane ko pa se o bochare zuri, se amo laam ná yi o tei, 

dɛ delo o wó jeeri-ne lanyerane.” 21 Konto to, Jakob pɛɛra yam ma lwoori yiɡa ya kɛ, 

ye o tete maŋe jei sem ne o peini se teɡa ba ka poore.  

Jakob jaŋe dedaane Baŋa Wɛ  

22 Dento tete dem ne Jakob laam ma zaŋe o ja o kaana balei bam, o woli de o 

ka-nyaana balei bam dedaane o bia fuɡa-dedoa bam, ye ba to Jaboke buɡa kam ba bɛ. 

23 O déem na jaane-ba o pa ba bɛ konto to, o ma daare o pa se o jejeɡero tem maama 

de tɔɡe te bɛ. 24 Jakob tete ma maŋe dáane o yerane. Nɔɔno wodwoŋi ma ba o zo jaŋa 

ded‑o taa, se teɡa laam ba ka poore. 25 Nɔɔno wom na tu o maane we o ware‑o se o ja 

o de teɡa ne to, o ma dwei Jakob takeiri kwi sem na jeeri daane mɛ to. Ko na ke konto 

to, ko déem pɛ se o takeiri mo ywori, o de nɔɔno wom jaŋa kam ŋwaane.  
26 Nɔɔno wom laam ma ta we, “Yaɡe-ne se a viiri, se teɡa laɡe ka poore mo.” Jakob 

de ma leiri we, “Nmo ná wo sɔɔle Wɛ swolim n yaɡe amo yuu ne, amo bá sɛ a yaɡe‑m 

se n viiri!” 27 Nɔɔno wom ma bwei‑o we, “Nmo yere mo bɛ?” O ma leiri we, “A yere 

mo Jakob.” 28 Nɔɔno wom laam maa we, “Nmo yere daa bá taa ye Jakob, n yere laam 

wó taa ye Isarele mo, kokuri to nmo jaŋe jaŋa de Wɛ, ye n ta jaŋe dedaane nabiina.k 

Nmo nam wane.”  
29 Jakob laam ma ta we, “Jan ja, ta nmo yere n bere-ne.” O ma leiri we, “Bɛŋwaane 

mo ye n bwei amo yere bwia?”* O laam ma zeɡe da o kwei Wɛ zaane o ma swɛ Jakob 

swolim. 30 Jakob ma bwoŋi jei sem konto yere we ‘Peneli’, ye o we, “Amo nɛ Wɛ yibia 

dedaane yibia ye o duri amo yibwona pa se a wo teɡe.”l  
31 Wɛ puli mo de maa diini wɛyuu ye Jakob zeɡe Peneli ne o maa kɛa. O ma via ye o 

dua, o takeiri dem na ywori to ŋwaane. 32 De zem maama, Isarele tiina bam ba sɛ ba di 

ŋɔŋɔ kolo na twoŋi takeiri kwi sem to. Ko maa ye nɔɔno wom déem na dwei Jakob 

takeiri dem kanto jei sem seeni to ŋwaane mo.  

33 

Jakob jeeri Esawu  

1 Jakob ma kwoni o yuu o na Esawu na maa beene se o jeeri‑o, o de o baara bia yana 

bam. Jakob ma pɔɔre pɔɔre o bia bam o pa Leah, de Racheli dedaane o ka-nyaana 

balei bam. 2 O pɛ se o ka-nyaana balei bam de ba bia mo wo yiɡa ne. Leah dedaane o 

de bia bam ma saŋe, ye Racheli dedaane o bu Josɛf maŋe kwaɡa ne. 3 Jakob tete ma 

da yiɡa se o vo o zembaaro wom tei. O na maa vei to, o ma chɔɔle o yuu teɡa ne kuni 

berepɛ o jɔɔne‑o. 4 Esawu tete nam duri kalam mo o vo o yi Jakob yera ye o daŋe o jea 

o ba ne o kukwori‑o. Ba ma ware daane de swono ye ba to keira ne. 5 Esawu laam ma 

kwoni o yuu wɛɛne o na kaana bam de bia bam maama. O ma bwei‑o we, “Se banto 

ye bera mo ba wo nmo tei ne to?” Jakob ma leiri we, “Amo tu, mo bia balo Wɛ na dɛ o 

zaane baŋa ne o pa amo to.” 6 Ka-nyaana bam laam ma fɔɔre ba yi, ba de ba bia, ba 

chɔɔle teɡa ne. 7 Leah de o bia bam de daa ma ba, ba chɔɔle o yiɡa ne. Josɛf de Racheli 

de laam ma ba ba kweeli, ye ba de chɔɔle o yiɡa ne.  
8 Esawu ma bwei we, “Se vara balo maama amo na jeeri chwoŋa ne to bere bɛ mo?” 

O ma leiri we, “Amo tu, ko maama ye se ko pa a totoŋa yam su nmo yi mo.” 9 Esawu 

ma ta o we, “A nyaane, amo maŋe a jeɡe dedɛ mo. Nmo de ta‑n jeɡe n wonnu.” 
10 Jakob maa we, “Jan ja, nmo yi ná su amo, se n sɛ n jwoŋi pɛɛre dento amo tei ne. A 

na nɛ nmo yibia to, ko nye de a nɛ Wɛ yibia mo, ko fɔɡe ko woli de nmo na jeeri amo 

de wopwolo tei to. 11 Nam kwaane se n jwoŋi pɛɛra yalo ba na jaane ba ba pa‑m to, 

kokuri to Wɛ tiini o ke zaane a baŋa ne ye a jeɡe kolo maama a na laɡe to.” Jakob na 

tiini o fe to, Esawu ma sɛ o jwoŋi pɛɛra yam.  
12 Esawu laam ma ta we, “Nam véi se dé kɛ. Amo wó kwoɡili‑m chwoŋa kam yuu 

ne.” 13 Jakob ma ta ded‑o we, “Amo tu, nmo yei we bia bam tiini ba muri, ye a ta jeɡe 

se a taa nii pei sem de naane dem baŋa ne mo, ba na jeɡe vare-mɔra to ŋwaane. A ná 

laɡe se a tiini a kale vara bam konto dɛ dedwe wone, ba maama wó te mo. 14 Konto to, 

amo tu, nmo da yiɡa n ta‑n via, se amo wó kale vara bam a ke yiɡa ne a taa vei mɛ 

mɛ, ye bia bam de tɔɡa. Amo laam wó ba a jeeri‑m Seyira ne.”  
15 Esawu ma leiri o we, “Ko nam ná ye konto, yaɡe se a pa se a baara bam badwonna 

maŋe nmo tei ne ba taa tɔɡe ba via.” Jakob ma leiri we, “Amo tu, bɛ mo ye n jeɡe n 

tete n daana? Nmo yi na su amo totoŋa yam to, ko maŋe.”  
16 Dento dɛ dem ne mo Esawu jwoori o pipiri o maa vei Seyira. 17 Jakob de déem ma 

vo Sukofa. O déem ma lɔ sɔŋɔ da, ye o daare o tei pwei se o vara bam taa tiɡi da. Mo 

kokuri pa se jei sem konto yere ye Sukofa.m  
18 Jakob déem ya zeɡe Mesopotamia ne ye o laam vo o yi Sɛkɛm. Teo kom konto 

déem wo Kanaan ne mo.* O ma yi da de yazura ye o jeini teo kom pwooni yiɡa ne.* 
19 O déem na chwi o vwoa yam mɛ to, o ma yeiɡi teɡa kam Hamora bia bam tei ne. 

Sɛkɛm kwo mo konto. Teɡa kam jene déem ye lu-nyenno sabu-dala bi mo. 20 O déem 

ta ma lɔ bimbini jei sem konto ne se o ma zuli Wɛ, ye o bwoŋi de yere we ‘Isarele tiina 

Wɛ wom mo ye Wɛ chekke dem’.  

34 

Sɛkɛm zi Dina o chɔɡe  

1 Dina déem ye bukɔ wolo Leah na loɡe o pa Jakob to mo. Dɛ dedwe mo o zaŋe o vo 

se o jeeri Kanaan teo kom bukwa bam. 2 Hamora déem ye Hivi tu mo na ye pɛ jei sem 

konto ne. O maa jeɡe bu-baaro, o yere na ye Sɛkɛm. Sɛkɛm na nɛ Dina to, o ma ja‑o o 

zi o chɔɡe. 3 O boboŋa déem ma tiini ya zo Dina wone. O na swoi‑o to ŋwaane, o ma 

ŋɔɔne o kwoori‑o. 4 Sɛkɛm ma ta de o kwo Hamora o we, “Tɔɡe bukɔ wonto nɛ n pa-ne 

se a ma a ke a kaane.”  
5 Jakob déem ma ni Sɛkɛm na chɔɡe o bukɔ Dina tei to, ye o ta maane we o bu-baara 

bam ta wo ɡaao ne mo ba nii o vara bam. O maa wo taɡe kolokolo, ye o cheiɡi-ba se 

ba jwoori sɔŋɔ.  
6 Sɛkɛm kwo Hamora déem ma vo Jakob tei se o ŋɔɔne ded‑o. 7 Jakob bia bam ma 

nwoŋi ɡaao wo ba jwoori sɔŋɔ ye ba ni kolo na ke Dina to. Ba wo ma tiini ko chɔɡe ye 

ba bane de zaŋe ko ja ɡaale. Kokuri to, Sɛkɛm na zi Jakob bukɔ wom to, o yaale 

Isarele dwi dem mo. Keim dem konto nam ya wo maŋe se nɔɔno toŋe kɔtaa.  
8 Hamora ma ta de-ba o we, “Amo bu Sɛkɛm bochare maama wo abam bukɔ wom 

wone mo. Jan ja, sɛ-na se o di‑o o ma ke kaane. 9 Pa-na se dé bia taa di daane. Yei-na á 

bukwa á pa debam, se á de swo debam de bukwa. 10 Abam wó wane á ta‑á zoore 

dedaane debam. Nii-na teɡa kam maama mo tento abam yiɡa ne. Ta‑á zoore-na ka 

wone, se á ta‑á beeri á pipia ye á daare á yeiɡi teɡa á ta‑á tei.”  
11 Sɛkɛm laam ma ta de Dina kwo wom de o nabwa bam o we, “Sɛ-na á ke woŋo 

konto á pa-ne, se amo de wó pa abam kolo maama á na laɡe to. 12 Abam ná taɡe kadiri 

wonnu tem de pɛɛra yalo amo na jeɡe se a pa to, te ná ye tetei maama, amo wó ŋwe. 

Za‑á pa-na se a swo bukɔ wom se a ma a ke a kaane.”  
13 Taane dem Sɛkɛm de o kwo Hamora déem na jeɡe ba ŋɔɔne to, Jakob bia bam 

seiɡi ba wo mo ba leiri-ba. Ba ke konto kolo ŋwaane Sɛkɛm maŋe o chɔɡe ba nakɔ 

Dina. 14 Ba ma ta de-ba we, “Debam bá wane de ke konto. Debam bá kwei dé nakɔ dé 

yei dé pa baaro wolo na wo ɡwoni o peini to. Konto ye chaveera mo debam tei ne. 
15 Ko nam ye se abam mo sɛ se á ke woŋo dedoo á pa debam. Abam dedaane debam 

maŋe se dé taa ye bedwe mo peina ɡwonim baŋa ne. Abam jeɡe se á ɡwoni á baara 

bam maama peina mo. 16 Konto laam wó pa se pwola taa wora se dé kwei dé bukwa dé 

pa abam, se debam de taa swoi abam bukwa dé ma ke dé kaana. Dé maa wó taa zoore 

abam tei ne se dé maama taa ye dwi dedoa. 17 Abam nam ná wo sɛ se á ɡwoni á baara 

peina, debam wó ja dé nakɔ mo dé viiri abam teo kom ne.”  
18 Ba taane dem maa lamma de pae Hamora de o bu Sɛkɛm. 19 Nɔn-doŋo kom daa wo 

jaane taane dem o jeini. O bochare maama nam na wo Jakob bukɔ wom wone to, ko 

pɛ se o ke kolo maama ba na bere‑o se o ke to. O kwo sɔŋɔ kom nɔɔna maama déem 

maa neɡe‑o dedɛ.  
20 Hamora de o bu Sɛkɛm laam ma nwoŋi ba vo teo kom manchwo-peena ni ne, se ba 

ŋɔɔne de ba teo kom baara bam. 21 Ba ma ta de-ba we, “Nɔɔna banto yeini ba ke 

debam lanyerane. Nam sɛ-na se dé pa-ba pwola se ba taa zoore debam teo kom ne. Ba 

ta wó wane ba taa beera ba ke pipiu ywo-seeni. Debam teɡa kam daɡa se ka yi banto 

de jeiŋa. Dé maa wó wane dé swo ba bukwa ye dé kwei debam de bukwa dé yei-ba. 
22 Woŋo kodoo mo daare se dé ke dé pa nɔɔna bam, se ba laam sɛ ba taa zoore 

dedaane debam se dé taa ye dwi dedoa. Ba laɡe se debam baara maama de ɡwoni dé 

peina nenɛɛne banto tete na ke tei to. 23 Ko nam ná ke konto, ba naane, de ba jejeɡero, 

dedaane ba vara maama laam bá taa ye debam nyem mo na? Konto, pa-na se dé sɛ ba 

boboŋe dem, se ba taa zoore dedaane debam.”  
24 Baara balo maama na nwoŋi teo kom manchwo-peena yam ni to ma sɛ Hamora de 

o bu Sɛkɛm taane dem. Teo kom baara bam maama ma ɡwoni ba peina. 25 Ba na 

ɡwoni ba peina yam ye da yatɔ yi to, mo Jakob bu-baara balei, Simeon dedaane Levi, 

zaŋe ba nwoŋi ba vo Sɛkɛm teo kom. Teo kom baara bam ta wo ba peina ɡwonim 

zonne dem wone mo. Dina nabwa balei bam ma kwei ba se-zɔɔro ba zaŋe teo kom 



baara bam baŋa ne ba ɡo ba maama. 26 Ba déem mɛ ba se-zɔɔro ba zɔ Hamora de o bu 

Sɛkɛm ba ɡo, ye ba daare ba ja Dina Sɛkɛm sɔŋɔ kom ne ba ja nwoŋi ba viiri. 27 Jakob 

bu-baara badaara de ma zo teo kom wo ba tɔɡe twa bam baŋa ne ba ŋɔ teo kom zela 

yam maama, se ba ma ŋwe ba nakɔ wom chaveera yam jene. 28 Ba ma ja teo kom 

peeni, de bone, de ba naane, dedaane ba bonɛ maama mo ba ja viiri. Ba ta ma vere 

wonnu telo maama na wo teo kom wone to dedaane kolo maama na wo pwooni yiɡa 

ne to. 29 Ba ma pɛ teo kom jejeɡero tem maama, ko woli de ba kaana de ba bia bam 

maama ba ja viiri. Ba déem ta na nɛ kolo maama sam dem ne to, mo ba luɡi ba ja 

viiri.  
30 Jakob déem ma da ko ŋwaane o ta taane dento o bere Simeon dedaane Levi o we, 

“Abam jaane lɛɛro á ba amo yuu ne! Á pɛ se amo keim maama laam lwoi mo Kanaan 

tiina bam, de Pɛrizi tiina bam, dedaane nɔɔna balo maama na zoore loɡo konto ne to 

momwa ne. Abam yei we debam kɔɡɔ kom ba daɡa. Loɡo kom tiina ná ke ni daane, ba 

laam wó zaŋe amo dedaane a sɔŋɔ kom maama baŋa ne ba chɔɡe debam maama.”  
31 Ba de ma leiri we, “Ko nam ya maŋe se nɔɔno wonto ma debam nakɔ wom o ma o 

ji ka-bworo se o ke kolo o na ke‑o to na?”  

35 

Jakob jwoori o vo Bɛtel  

1 Wɛ déem laam ma ta Jakob o we, “Zaŋe n vo Bɛtel n ta‑n zoore da.* Nmo ná yi da, 

se n tiɡisi kandwa n lɔ bimbini, se n zuli amo, BAŊA WƐ, kokuri to, amo mo tua nmo 

tei maŋa kalo n déem na duri se n lu n zembaaro Esawu jeŋa ne to.” 2 Jakob ma sɛ ye 

o ta de o diɡa tiina, de balo maama na wo o tei ne to o we, “Dole-na dwi-ɡɛ tiina 

jwona yalo na wo abam tei ne to á yaɡe. Ta‑á kwɛ-na á tete, se á daare á leiri-na á 

ɡwaaro tem. 3 Pa-na dé zaŋe dé vo Bɛtel. Dáane mo amo laɡe a lɔ bimbini a ma a zuli 

Wɛ, wolo wom na zeini-ne maŋa kam a déem na wo yaara wone to, ye o da amo yiɡa 

a veiŋa maama ne to.” 4 Ba ma seene ba kwei ba jwona yam maama ba pa Jakob. Ba ta 

ma woli de zwa-kwana yalo na wo ba zwa ne to. Jakob ma kwei ya maama o ko 

ɡwoŋo Sɛkɛm tei-zɔŋɔ kom kuri ne o suli-ya.  

5 Ba laam ma kwei chwoŋa ba maa kɛa. Wɛ ma pa se foone tiini de ja teo kom konto 

de ko nawuura yam nɔɔna maama. Konto ma pa se nɔɔn-nɔɔno daa ware se o zeili o 

da Jakob de o nɔɔna bam kwaɡa. 6 Jakob dedaane nɔɔna balo maama na wo o tei ne to 

ma vo ba yi Luzi. Ko déem ye Kanaan teo kodwoŋi mo, ye Jakob pa ko yere we ‘Bɛtel’. 
7 O na yi da to mo o lɔɡe bimbini se o ma o zuli Wɛ. O ma bwoŋi jei sem yere we 

‘El-Bɛtel’, kolo ŋwaane ko ye dáane mo Wɛ bere o tete ded‑o maŋa kalo o déem na 

maa dura se o lu o zembaaro Esawu jeŋa ne to. 8 Kaane wolo déem ya na nii Rebeka 

baŋa ne to ma ba o te jei sem konto ne. O yere mo Debora. Ba ma kwei‑o ba suli 

tei-zɔŋɔ kom kuri ne, ko na wo Bɛtel kuri seeni to. Ba ma bwoŋi jei sem konto yere we 

‘Wo-chechɔɡɔ keira tio’.  
9 Ko dɛ chwoŋa kam konto mo ye Jakob déem zeɡe Mesopotamia ne o jwoori o ba 

Bɛtel. O na wora to mo Wɛ daa veere o tete ded‑o ye o daare o swɛ o swolim. 10 Wɛ ma 

ta ded‑o we, “Ba nam daa bá taa bwoi nmo we Jakob. Nmo yere laam mo ye Isarele.”* 

Wɛ ma seene o leiri o yere dem se de taa ye ‘Isarele’.  
11 Wɛ laam ma ta‑o we, “Amo mo ye Dam-fɔrɔ Tu Wɛ wom. Ja dwi se n daare n puli 

de kɔɡɔ. Teene dedɛ wó nwoŋi nmo yera ne, ye pwa de wó taa wora n dwi dem wone. 
12 A pɛ‑m teɡa kalo a déem na kwei a pa Abaraham de Izaak to mo se n ta‑n tei-ka. 

Amo nam ta wó pa nmo dwi dem na wó saŋe nmo kwaɡa to.” 13 Wɛ na ŋɔɔne o ti to, o 

laam ma tutwoni o déem na zeɡe jei selo ne to o kɛ, ye o daare Jakob. 14 Jeiɡa kalo Wɛ 

na zeɡe o ŋɔɔne ded‑o to mo Jakob déem kwei kandwɛ o chwi da. O ta ma kwei 

wo-nyɔɔro pɛɛre de nuɡa o lwo de baŋa ne o pa Wɛ. 15 Jakob déem bwoŋi mɛ Wɛ na 

zeɡe o ŋɔɔne ded‑o to we ‘Bɛtel’.  

Racheli toone  

16 Ba déem ma zaŋe Bɛtel ne ba kwei chwoŋa ba maa kɛa. Ba na ɡɛ fee se ba yi 

Eferata to mo Racheli viriɡi puɡa se o lo, ye ko chɛ o yera ne. 17 Lora kam na tiini ko 

chamma ka pa‑o konto to, mo ka-lworinu wolo na jaane‑o se o lo to taɡe ded‑o we, 

“Yé ta‑n lwia, se n daa‑n nɛ bakeira kadwoŋi mo.” 18 Racheli déem maa wora o toa. O 

siu kom na laɡe ko kwori to, mo o pɛ o bakeira kam yere we ‘Benoni’.n Bu wom kwo 

de déem ma pa o yere we ‘Benjamin’.o 19 Racheli ma te ye ba suli‑o Eferata chwoŋa 

kam yuu ne (Bɛtelehem mo konto). 20 Jakob ma kwei kandwɛ o chwi Racheli yibeeli 

dem baŋa ne. De zem maama, kandwɛ dem konto mo bere mɛ yibeeli dem na zeɡe to.  
21 Jakob daa ma kwei chwoŋa o kɛ, ye o vo o chwi o vwei Miɡadal Edera kwaɡa ne. 

22 Jakob ta na zoore laŋa kam konto ne to mo Ruben zoa o peini de o kwo ka-bia 

dedoa, o yere na ye Biliha to. Jakob ma ni ko ŋwa.  
 

Jakob déem jeɡe bu-baara fuɡa-balei mo.  
23 Leah na loɡe bu-baara balo to mo tento: Ruben déem mo ye Jakob bu-kwea, ko woli 

de Simeon, de Levi, de Judah, de Isakara, dedaane Zebulun.  
24 Racheli bu-baara bam mo tento: Josɛf dedaane Benjamin.  
25 Racheli ka-nyaane Biliha bu-baara bam mo tento: Dan dedaane Nafitali.  
26 Leah ka-nyaane Zilipa de bu-baara bam mo tento: Gad dedaane Asere.  

Mo Jakob bu-baara bam mo konto, o kaana bam na loɡe ba pa‑o ye o déem ta wo 

Mesopotamia ne to.  

Izaak toone  

27 Jakob ma zaŋe o jwoori o vo o kwo Izaak tei, Mamere ne. Jei sem konto déem 

bwola dedaane Kiriaf-Araba mo (Heboron mo konto). Abaraham de Izaak déem nam 

zoore dáane mo. 28 Izaak bena déem ye bi dedaane funɔnɔ (180) mo. 29 O déem tiini o 

kwe dedɛ ye o laam ba o te. O bu-baara bam Esawu dedaane Jakob déem ma kwei‑o 

ba suli.  

36 

Esawu dwi dem taane  

1 Esawu dwi dem mo tento. Wonto yere dedwoŋi maa ye Edom.  
2 Esawu déem di Kanaan tiina bukwa bam wone mo o ma o ke o kaana. Ba dedoa 

déem ye Hiti tu Elon bukɔ mo, o yere mo Ada. Balei tu wom maa ye Ana bukɔ 

Oholibama. Ana déem ye Hivi tu Zibeon bu mo. 3 O déem ta di Isameli bukɔ Basemafa 

o woli da. Wonto maa ye Nebayofa nakɔ.  

4 Ada déem loɡe Elifaza mo. Basemafa ma lo Reweli. 5 Oholibama de déem ma lo 

Jewusi, de Jalam, dedaane Kora. Esawu kaana bam déem loɡe bia bam konto maama 

maŋa kalo o ta na wo Kanaan teo kom ne to mo.  
6-7 Esawu de Jakob vara bam déem tiini ba ɡaale mo ye ba jejeɡero daɡa dedɛ. Teɡa 

kam ba na zoore mɛ to daa ba daɡa se ka yi ba maama. Esawu ma zaŋe o ja o kaana 

bam dedaane o bia bam maama, ko woli de o sɔŋɔ nɔɔna bam maama. O ta ma kale o 

vara bam maama ye o kwaleme jejeɡero telo maama o déem na nɛ Kanaan ne to. O 

ma ja te maama o vo o laɡe jei yiɡa yiɡa se o de Jakob daa yé taa wo jeiɡa dedoa ne. 
8 Konto to, Esawu déem vei o zoore Seyira zwonnu laŋa kam ne.  
 

9 Esawu dwi dem taane mo tento. Wonto déem mo ye Edom dwi dem maama 

nabaaro. Banto mo wo Seyira zwonnu laŋa kam ne.  
10 Esawu bu-baara bam yera mo tento:  

O kaane Ada déem loɡe Elifaza. Ko daare o kaane Basemafa de déem ma lo Reweli.  
11 Elifaza bu-baara bam mo tento: Teman, de Omara, de Zefo, de Gatam, dedaane 

Kenazi. 12 Esawu bu Elifaza de déem ya jeɡe ka-bia kadwoŋi o yere na ye Timina to. 

Wonto déem ma lo Amaleki o pa Elifaza. Bia bam konto maama déem ye Esawu kaane 

Ada naaro mo.  
13 Reweli bu-baara bam mo tento: Nahafi, de Zera, de Samma, dedaane Miza. Bia bam 

konto maama mo déem ye Esawu kaane Basemafa naaro to.  
14 Ko daare bu-baara balo Ana bukɔ Oholibama déem na loɡe o pa Esawu to mo tento: 

Jewusi, de Jalam, de Kora. Kaane wom kwo-nakwe yere déem mo ye Zibeon.  
15 Balo na ye nakwa ye ba nwoŋi Esawu dwi dem ne to mo tento:  

O bu-kwea Elifaza mo ye dwia yanto nabaaro: Teman, de Omara, de Zefo, de 

Kenazi, 16 de Kora, de Gatam dedaane Amaleki. Banto maama ye Elifaza bia mo, ye 

ba kwori ba ye Ada naaro.  
17 Esawu bu Reweli de maa ye dwia yanto nabaaro:  

Nahafi, de Zera, Samma dedaane Miza. Banto maama déem ye Reweli bia mo ye ba 

ye Esawu kaane Basemafa naaro.  
18 Esawu bia balo Ana bukɔ Oholibama na loɡe o pa‑o to mo banto:  

Jewusi, de Jalam dedaane Kora. Dwia yam konto maama mo nwoŋi Esawu kaane 



Ohilibama ne to.  
19 Banto maama déem mo ye Esawu dwi nabaara bam.  
 

20-21 Balo na maŋe ba wora jei sem konto ne ye Esawu dwi dem laam ba de zoore da 

to mo tento:  

Hori tu Seyira dwi dem nabaara mo ye Lotan, de Sobal, de Zibeon, de Ana, de Dison, 

de Ezere dedaane Disan.  
22 Lotan dwi dem nabaara mo tento: Hori dedaane Homam. Timina de déem maa ye 

Lotan nakɔ.  
23 Sobal dwi dem nabaara mo tento: Alivan, de Manahafa, de Ebal, de Sefo, dedaane 

Onam.  
24 Zibeon dwi dem nabaara mo tento: Aya dedaane Ana. Ana wonto wom déem mo wo 

kaɡoa kam ne o tɔɡe o kwo bonɛ ye o beeri beeri o vo o na buli-yi delo na na lomma 

to.  
25-26 Ana de dwi dem nabaara mo tento: Dison dedaane o bia Hemidan, de Esiban, de 

Iferan dedaane Cheran. Ana de maa jeɡe bukɔ, o yere mo Oholibama.  
27 Ezere de dwi dem nabaara mo tento: Bilihan, de Zaavan dedaane Akan.  
28 Disan de dwi dem nabaara mo tento: Yuzi dedaane Aran.  

29 Banto maama déem mo ye Hori dwi dem nabaara bam: Lotan, de Sobal, de Zibeon, 

de Ana, 30 de Dison, de Ezere, dedaane Disan. Banto déem maa zoore Seyira teo kom 

ne, ba de ba sɔ-yuni tem maama.  

Edom tiina pwa bam taane  

31 Pwa banto déem mo maŋe ba di Edom teo paare ye Isarele tiina ya ta ba jeɡe pɛ se 

o taa nii ba baŋa ne: 32 Beora bu Bela déem maa ye Edom tiina pɛ. O teo kom yere 

déem mo ye Dinaaba. 33 Bela na teɡe to, mo Zera bu Jobaba na nwoŋi Bozera to leiri o 

yuu ne o ji pɛ. 34 Jobaba de na teɡe to mo, Husam na nwoŋi Teman tiina bam teo kom 

to leiri o yuu ne o ji pɛ. 35 Husam de maa na teɡe to, Bedad bu Hadad mo leiri o yuu 

ne o ji pɛ. Wonto déem ke tiɡura de Midian tiina bam o wane-ba Moaba teo kom ne. O 

teo kom yere déem mo ye Avifa. 36 Hadad maa na teɡe to, mo Samila leiri o yuu ne o ji 

pɛ. Wonto déem nwoŋi Masareka ne mo. 37 Samila na teɡe to mo, Sawuli leiri o yuu ne 

o ji pɛ. Wonto déem nwoŋi Rehobofa teo kolo na wo Yuferata buɡa kam ni ne to mo. 



38 Sawuli de na teɡe to, mo Akebora bu Baal-Hanan leiri o yuu ne o ji pɛ. 39 Baal-Hanan 

déem na teɡe to, mo Hadad leiri o yuu ne o ji pɛ. Wonto teo kom yere déem mo ye 

Pawu. O kaane de yere déem mo ye Mehetabeli. Mehetabeli kwo mo déem ye Matiredi 

ye o kwo-nakwe yere déem ye Mezahabi.  
40 Esawu dwi dem déem na seere tei maama to mo tento, ba de ba nabaara bam, 

dedaane ba sɔ-yuni tem maama:  

Timina, de Aliva, de Jefeti, 41 de Oholibama, de Ela, de Pinon, 42 de Kenazi, de 

Teman, de Mibizare, 43 de Maɡadeli dedaane Yiram.  

Edom dwi dem yera mo konto, de jei selo maama ba na jeini to yera yam. Esawu 

déem mo ye Edom tiina nabaaro.  

37 

Josɛf de o zembaara bam taane  

1 Jakob déem ta zoore Kanaan teo kom ne mo, jei selo o kwo de déem na maŋe o 

zoore da to. 2 Jakob dwi dem boboa taane mo tento.  

Josɛf déem ta na ye nɔn-doŋo ye o jeɡe bena fuɡa-yarepɛ to, o zeini o chorro tem se 

ba taa nii ba kwo vara bam baŋa ne. O chorro tem konto maa ye Jakob kaana, Biliha 

de Zilipa, bia mo. Ba na jwoori sɔŋɔ to, Josɛf déem ma ba o ba o chorro tem bebara o 

bere ba kwo.  
3 Jakob déem nam swoi Josɛf mo o dwoi o bia babam bam, kokuri to, o loɡe wonto o 

kokweero maŋa ne mo. O déem ma sɔ ɡare-bwora na tiini ka jeɡe nenɔŋa to o pa‑o. 
4 Josɛf zembaara bam na nɛ we ba kwo swoi wonto mo o dwoi ba maama to, ba ma 

tiini ba chuli‑o ye ba yaale‑o.  
5 Dɛ dedwe Josɛf ma dwɛ dendwɛ ye o daare o ta o bere o zembaara bam. Ko ma fɔɡe 

ko pa ba chuli‑o dedɛ ba woli da. 6 O déem maa we, “Cheiɡi-na a dendwɛ dento: 7 Amo 

dwɛ we debam maama wo kara ne mo dé vɔ mena. Amo tete men-pwoa yam laam ma 

zaŋe ya zeɡe wɛɛne cheppe. Abam maama men-pwoa yam laam ma ɡilimi amo nyem 

dem ye ya chɔɔle ya tiiri teɡa ne ya zuli-de.”* 8 O zembaara bam ma ta ded‑o we, 

“Konto nmo boŋe se n ba n di paare mo debam baŋa ne na? Nmo laɡe se n ba n ta‑n 

dwoi debam mo na?” O dendwea yam de o bebare taana yam ŋwaane mo ba déem 

tiini ba chuli‑o dedɛ.  
9 Josɛf déem ta ma dwɛ dendwɛ dedwoŋi, ye o ta de o zembaara bam we, “Cheiɡi-na! 

Amo daa dwɛ dendwɛ dedwoŋi mo we, wea kam de chana kam dedaane chalechwe 

fuɡa-dedoa mo chɔɔle teɡa ne amo yiɡa ne.” 10 O déem na taɡe-de o bere o kwo de o 

woli da to, mo o kwo bwɛ‑o ye o we, “Dendwɛ dwi dɔ mo konto nmo dwɛ? Ko ná ye 

nmo nu, de amo tete, de n zembaara bam maama, dé wó seene dé ba dé chɔɔle teɡa ne 

nmo yiɡa ne na?” 11 O zembaara bam maama déem ma zwe kazwe ded‑o. Ko daare ye 

o kwo wom kwei taane dem o ke o boboŋa ne.  

Josɛf zembaara bam kwei‑o ba yeiɡi  

12 Josɛf zembaara bam déem ma kale ba kwo vara bam ba vo ba yi jeiɡa kadwoŋi na 

twɛ de Sɛkɛm to se ba di ɡaao. 13 Jakob ma ta de o bu Josɛf we, “Nmo zembaara bam 

na jeɡe vara bam ba wo mɛ to bwola de Sɛkɛm. Konto to, a laɡe a toŋe‑m ba tei ne 

mo.” Josɛf ma sɛ o kwo taane dem. 14 O kwo déem ma ta ded‑o we, “Véi n nii n 

zembaara bam jeɡe yazura na, n daare n nii vara bam de na ye tei to, se n jwoori n ba 

n ta n bere-ne.” O ma toŋe‑o pa se o zeɡe Heboron bwolo kom ne o vo Sɛkɛm.  

Josɛf na yi Sɛkɛm seeni to, 15 baaro wodwoŋi ma jeeri‑o ɡaao ne o na kare o beeri jei 

maama to, ye baaro wom bwei‑o we, “Bɛ mo nmo kare n beera?” 16 O ma leiri we, “A 

beeri a chorro mo. Nmo yei ba na wo mɛ ba tɔɡe ba vara bam to na?” 17 Nɔɔno wom 

ma leiri we, “Ba daa tere ywo-seeni. Amo niɡi ba na ŋɔɔne ba bere daane we ‘Pa-na se 

dé vo Dotan.’ ” Josɛf na niɡi konto to, o ma da o zembaara bam nɛ o vo o na-ba Dotan 

laŋa kam ne.  
18 Ba déem na tole ba na‑o, o maa beene to, ba ma ke ni daane se ba ɡo‑o. 19 Ba ma ta 

daane ba we, “Dendwea dwɛɛno wom mo tento o maa beena. 20 Pa-na se dé ɡo‑o dé 

daare dé dole‑o dé de vole-kora yanto dedoa wone. Debam laam maa wó daare dé vo 

dé ta we kaɡo-varem mo jaane‑o de di. Dé laam wó nii o na laɡe o ke tei de o 

dendwea yam to.”  
21 Ruben na niɡi konto to, o ma kwaane se o jwoŋi Josɛf ba jeŋa ne o yaɡe. O maa 

we, “Yé pa-na se dé ti o ŋwea.” 22 O ta maa we, “Yé pa-na o jana lu teɡa ne. Yé 

kwei-na á jea á dwei‑o. Za á dole-o-na á de vole-kore dento ne, kaɡoa kam ne ywo.” 



Ruben taɡe konto ye o boŋe se o jwoŋi‑o ba jeŋa ne o daare o jwoori o ja‑o o vo o pa o 

kwo mo.  
23 Josɛf na yi o zembaara bam tei to, ba ma ja‑o ba lɔɔre o ɡare-laao kom, ɡɔrɔ kolo o 

kwo na pɛ‑o ye ko jeɡe nenɔŋa to mo konto. 24 Ba laam ma kwei‑o ba dole ba de vole 

dem na koɡe to wone. 25 Ba ma vo ba jeini se ba di wodiu.  

Ba na wora ba di to mo ba déem kwoni ba yuni wɛɛne ba na Isameli tiina badwonna 

na nwoŋi Gilead ba via. Ba kona yam maa zeŋe talwoŋ-ywoŋa dwi dwi de terale nuɡa, 

ba jeɡe ba maa vei Ejipti se ba ke pipiu. 26 Judah ma ta de o chorro tem we, “Bɛ nyɔɔre 

mo debam wó na nenɛɛne dé ná ɡo dé nyaane wom, ye dé daare dé kwoli o jana bam? 
27 Pa-na se dé kwei‑o dé yeiɡi dé pa Isameli tiina bam se debam tete yé ma dé jea dé 

chɔɡe‑o. Ko ná maŋe ko ye tei maama, o ta ye dé choro mo. Debam maama ye nɔɔno 

dedoa jana mo.” O chorro tem ma sɛ o taane dem. 28 Isameli pipim-piina bam na yi da 

to, mo Josɛf zembaara bam vaŋe‑o ba le vole dem wone. Ba déem ma kwei‑o ba yeiɡi 

ba pa Isameli tiina bam, ye ba jwoŋi lu-nyenno sabu-dala finlei. Banto de déem ma 

ja‑o ba kɛ ba vo Ejipti.  
29 Ruben déem na jwoori o ba vole dem ne ye o na we Josɛf tera to, o ma kaare o tete 

ɡwaaro de wo-chechɔɡɔ. 30 O ma daare o jwoori o chorro tem tei o ta we, “Bu wom 

daa tera! Amo laɡe a vo yeini mo tento?” 31 Ba ma ja boŋo ba ɡo, ba daare ba kwei 

Josɛf ɡɔrɔ kom ba de varem wom jana bam wone. 32 Ba déem ma ja ɡare-laao kom ba 

vo ba kwo tei ye ba we, “Dé nɛ tento mo. Fɔɡe n nii ko na zeɡe ko ye nmo bu Josɛf 

ɡɔrɔ kom naa ko dae o nyem.” 33 Ba kwo Jakob ma lɔre-ko ye o we, “Ko ye amo bu 

Josɛf ɡɔrɔ mo! Kaɡo-varem mo jaane‑o de ɡo de tore tore!”  
34 Wo-chechɔɡɔ ŋwaane Jakob ma vaŋe o tete ɡwaaro o kaare, ye o daare o lɛ 

ɡare-nyenyaaro. O laam ma keeri o bu wom da dedɛ wone. 35 O bu-baara de o bukwa 

bam maama déem ma ba se ba kwoori‑o se o yaɡe keira. O ma ve ba ɡana yam ye o 

we, “Aawo! Amo wó keeri mo taa, se a vo a yi churu ye a na a bu wom dáane.” Josɛf 

kwo wom déem keeri konto mo o ŋwaane.  
36 Konto maama na jeɡe ko ke to, dedaane Isameli pipim-piina bam jaane Josɛf mo ba 

vo ba yi Ejipti. Ba ma kwei‑o ba yeiɡi ba pa Potifare. Wonto déem ye Ejipti Pa-faro 

che-tara bam maama yiɡa tu mo.  



38 

Judah dedaane Tamara taane  

1 Kanto maŋa kam ne, mo Judah déem zaŋe o chorro tem tei ne ye o vo o zoore de 

Adulam tu wodwoŋi, o yere na ye Hira to tei ne. 2 Dáane mo o nɛ Kanaan tiina bukɔ 

dedoa, o kwo yere na ye Sua to. O ma di‑o o ma ke o kaane. 3 Kaane wom ma ja puɡa 

ye o lo bakeira. Ba déem ma bwoŋi bu wom yere we ‘Era’. 4 O déem daa ma ja puɡa o 

lo bakeira ye o bwoŋi o yere we ‘Onan’. 5 O daa ta ma lo bakeira kadwoŋi ye ba bwoŋi 

wonto we ‘Sela’. Chezibi teo ne mo ba loɡe‑o.  
6 Era déem na ke nɔɔno to, Judah déem swo kaane o pa‑o, o na ye o bu-kwea kam to 

ŋwaane. Kaane wom yere mo Tamara. 7 Era déem ma tiini o ke puseŋa totoŋe BAŊA WƐ 

yiɡa ne. O keina yam tiini ya chɔɡe BAŊA WƐ wo ye o pa se o te.  
8 Judah laam ma ta de Onan we, “Véi n kwei n zembaaro kaane wom, se n ke kolo na 

maŋe se nyaane toŋe de o zembaaro kadeim to. Konto wó pa se á na dwi á pa n 

zembaaro wom.” 9 Onan ma maane we dwi delo ba na wó lo to bá taa ye wonto nyem. 

O déem ná zo o tiɡi de o zembaaro kaane wom, o ma yeini o lwo o nywanno tem o 

yaɡe teɡa ne. Kokuri to, o déem ba laɡe se o na bia o pa o zembaaro wom. 10 O ke 

puseŋa totoŋe BAŊA WƐ yiɡa ne. Wɛ ma ɡo wonto de.  
11 Judah déem ma ta de o bu Era kaane Tamara o we, “Jwoori n vo n kwo sɔŋɔ n ta‑n 

jei da kadeini. Amo bu-baaro Sela ná ke nɔɔno o ti, se n laam ba.” O déem taɡe konto 

kolo ŋwaane o déem boŋe mo we, “Ko ná dae konto, Sela de wó zeɡe o te nenɛɛne o 

chorro tem na teɡe tei to.” Tamara ma seene o vo o zoore o kwo sɔŋɔ ne.  
12 Ko maa wora ko wora, Judah kaane wolo na ye Sua bukɔ to déem ma ba o te. 

Judah na keeri o kaane wom ye lua kam ni kɛ to mo o zaŋe o vo Timina, o de o 

badwoŋi Hira, Adulam tu wom. O tontoŋena déem maa wora ba fane o pei sem koro. 
13 Tamara déem ma lɔre we, o baro kwo wom wo chwoŋa ne o maa vei Timina se o 

fane o pei koro. 14 O ma lɔɔre o kadeini ɡwaaro tem, ye o daare o vɔ ɡɔrɔ kodwoŋi se o 

ma kwoli o yibia pa se ba ware‑o ba lɔre. O déem ta ma daare o vo Enayim teo kom o 

jei manchwo-peena ni ne, kokuri to o maane we Sela déem beɡe baaro ye ba ta wo sɛ 

se wom ji o kaane. Enayim déem wo Timina chwoŋa kam ni ne mo.  
15 Judah déem na maa kɛa ye o na‑o to, o pɛ se o ye ka-bworo mo, kaane wom na 



kwoli o yibia to ŋwaane. 16 O ma ywori o vo o yi o tei chwoŋa kam ni ne ye o we, “Jan 

ja, sɛ se n pa dé peini daane.” O déem taɡe konto ye o wo lɔre we ko ye o tete 

bu-kaane wom mo. Kaane wom ma bwei‑o we, “Bɛ mo nmo wó pa-ne se a laam peini 

dede‑m?” 17 Judah ma leiri we, “A wó le a vara bam wone bebala a toŋe a pa‑m.” O 

daa ma bwei‑o we, “Nmo nam wó pa amo woŋo mo se a tiŋi se ko taa nii maŋa kalo n 

na wó toŋe varem wom to na?” 18 O maa we, “Nmo ya laɡe se a pa‑m bɛ mo a tiŋi 

daare?” O maa we, “Pa-ne n jafole dem de ŋona kalo na leiɡi da to, n ta woli n jeŋa 

nacheiɡa kam.” O ma sɛ o kwei-te o pa‑o ye ba daare ba peini daane. Konto to, 

Tamara déem jaane puɡa de o baro kwo wom. 19 Tamara ma zaŋe o jwoori sɔŋɔ o vo o 

lɔɔre ɡɔrɔ kolo o na mɛ o kwoli o yibia to, ye o daare o jwoori o kwei o kadeini 

ɡwaaro tem o zo.  
20 Judah déem ma toŋe o badwoŋi Adulam tu wom dedaane bebala kam se o ja o vo 

o pa kaane wom, se o daare o jwoŋi wonnu telo o na mɛ o tiŋi daare to. Hira ma beeri 

beeri kaane wom o ɡa. 21 O ma bwei Enayim nɔɔna badwonna o we, “Ka-bworo kolo 

déem na jei á teo kom chwoŋa ni ne to vei yei mo?” Ba ma leiri we, “Ka-bworo konto 

dwoŋi maŋe ko wo lɛɛne ywo-seeni.”  
22 O ma jwoori o vo Judah tei o ta we, “Amo beeri wuu, ye a ɡa o ŋwa! Teo kom 

nɔɔna ma ta we, ka-bworo maŋe ko wo ɡare ywo.” 23 Judah ma ta o we, “Pa dé yaɡe 

wonnu tem dé na mɛ dé tiŋi daare o tei ne to. Ko ná dae konto, nɔɔna laam wó taa 

jeɡe debam ba mɔna. A lwoori a toŋe bebala kam se a ya pa‑o, nmo nam wo nɛ‑o mo.”  
24 Chane setɔ na kɛ to mo ba taɡe de Judah we, “N bu-kaane Tamara ke ka-bworo 

totoŋe mo, ko ŋwaane o laam jeɡe puɡa mo.” Judah ma ta o we, “Ja-o-na á nwoŋi dáa 

á zwɛ á ɡo-na.” 25 Ba déem na jeɡe‑o ba maa nwoŋi to mo o toŋe kwora o pa o baro 

kwo wom we, “Amo jaane puɡa kam de baaro wolo na tei wonnu tento to mo. Fɔɡe n 

nii lanyerane se n nii n wó wane n lɔre ko na ye wolo jafole de de ŋona, de ko na ye 

wolo nacheiɡa to na?” 26 Judah ma nii wonnu tem, ye o we, “Te ye amo mo nyem! 

Kaane wonto jeɡe cheɡa o dwoi amo. Kokuri to, a wo sɛ se a kwei‑o a pa a bu Sela.” O 

nam daa wo jwoori o peini ded‑o.  
27 Maŋa kam na yi se Tamara lo to, mo ba maane we yeywa déem wo o puɡa kam ne. 

28 O na wora o lore to mo bakeiri sem dedoa twe o jeŋa pa se ka nwoŋi pwooni. 

Ka-lworinu wom ma ja jeŋa kam o vɔ ɡare-ŋon-seŋa o ke da, ye o we, “Wonto mo dɛ 



yiɡa o nwoŋi pwooni.” 29 De ko de, bu wom daa ma jwoori o kɔɔre o jeŋa kam o daare 

ye o choro kom kɛ o nwoŋi pwooni. Ka-lworinu wom maa we, “Nii nmo na pi n nwoŋi 

pwooni tei!” Konto ŋwaane ba ma bwoŋi o yere we ‘Pɛreza’.p 30 Bakeira kadwoŋi kam 

laam ma nwoŋi pwooni de o ɡare-ŋon-seŋa kam o jeŋa ne. Ba ma pa wonto yere we, 

Zera.  

39 

Josɛf de Potifare kaane taane  

1 Isameli tiina bam déem ya jaane Josɛf ba vo ba yi Ejipti. Ba ma yeiɡi‑o ba pa Ejipti 

tu wodwoŋi, o yere mo Potifare. Wonto maa ye ba teo kom Pa-faro che-tara bam 

maama yiɡa tu.  
2 BAŊA WƐ déem maa wo Josɛf tei ne, pa se wonnu da chwoŋa lanyerane te pa‑o. O 

déem maa yɔɔre o wo o tu Potifare sɔŋɔ kom ne o toŋa. 3 O tu wom déem maane we 

BAŊA WƐ mo wo Josɛf tei ne. O ta ma lɔre we ko ye BAŊA WƐ ŋwaane mo pae se Josɛf 

jeŋa wonnu maama tɔɡe chwoŋa. 4 Ko ma pa se Potifare yi déem su Josɛf totoŋa yam. 

O ma pa‑o chwoŋa se o taa nii omo tete wonnu baŋa ne o pa‑o. O ma yɔɔre o kwei o 

sɔŋɔ kom totoŋa de o jejeɡero maama mo o ke Josɛf jeŋa ne se o taa nia. 5 Ko zeɡe dɛ 

dem konto ne ko taa via, BAŊA WƐ déem swɛ Potifare de o sɔŋɔ kom maama swolim 

mo Josɛf ŋwaane. Ko ná ye o kare sem de o vara bam de o sɔŋɔ wonnu tem maama, 

BAŊA WƐ zaane déem wo te maama baŋa ne mo. 6 O déem yaɡe o jeŋa woŋo maama o 

pa Josɛf se o taa nii-te o pa‑o. O yiɡa déem daa tera kolokolo wone, ko ná dae o tete 

ni-wodiu kom yerane se o ba o di.  

Josɛf ye-daa kam déem maŋe daane mo ye o tiini o lamma yi ne. 7 Ko wo dáane 

dedaane o tu wom kaane na dole o yi o na Josɛf. Kaane wom boboŋa ma zo‑o ye o 

ta‑o we, “Ba n peini de amo.” 8 Josɛf ma ve ye o we, “A bá sɛ! Amo tu wom kwei o 

sɔŋɔ wonnu maama mo o ke amo jeŋa ne, ye o yiɡa daa tere kolokolo wone, amo na 

nii te baŋa ne to ŋwaane. 9 Nɔɔn-nɔɔno ba dwoi amo sɔŋɔ konto ne. Amo tu wom nam 

wo cheiŋi kolokolo ywo amo tei ne, ko ná dae nmo yerane, nmo na ye o kaane to 

ŋwaane. A nam bá wane a toŋe puseŋa totoŋe dento. Ko wó taa ye wɛleere mo Wɛ 

yiɡa ne.” 10 Dɛ maama mo kaane wom yɔɔre o daane Josɛf de taane dem konto dwoŋi. 

O de maa ba sɛa, ye o jeɡe‑o o liisa, se ba yé twɛ daane.  
11 Dɛ dedwe, Josɛf ma zo sɔŋɔ kom wone se o toŋe o totoŋa. O dwonna tontoŋena 

bam wolowolo déem maa tere ko wone. 12 Potifare kaane wom ma vo o ja‑o o ɡɔrɔ 

seeni ye o we, “Ba se dé peini daane!” Josɛf ma vere o tete o daare o ɡɔrɔ kom o yaɡe 

kaane wom jeŋa ne, ye o duri o nwoŋi pwooni. 13 Kaane wom na nɛ we o yaɡe o ɡɔrɔ o 

jeŋa ne ye o duri o nwoŋi sɔŋɔ kom ne to, 14 o ma bwoŋi sɔŋɔ kom wo tontoŋena bam 

o ta-ba we, “Nii-na a baro na jaane Hiburu tu wonto o ba ywo se o mɔne debam tei! O 

zo ywo mo se o zi-ne, ye a de tiini a kaase. 15 O nam na niɡi we a kaase se ba jwoŋi-ne 

ba yaɡe to, mo o yaɡe o ɡɔrɔ a tei ne o daare o duri o nwoŋi.”  
16 Kaane wom déem ma tiŋi Josɛf ɡɔrɔ kom o tei ne, ye o cheiɡi se o baro jwoori 

sɔŋɔ. 17 O na tu to, kaane wom laam ma tole taane dem o bere‑o o we, “Hiburu kabaa 

kam nmo na yeiɡi n ja n ba to mo zo ywo se o zi-ne. 18 A na kaase se ba jwoŋi-ne ba 

yaɡe to, mo o yaɡe o ɡɔrɔ a tei ne ye o daare o duri o nwoŋi pwooni.”  
19 Potifare na niɡi o kaane wom na taɡe kolo to, o bane tiini de zaŋe de Josɛf mo. 20 O 

déem ma pa se ba ja Josɛf ba pe peena diɡa ne. Dáane mo ba déem yeini ba pe Ejipti 

Pɛ wom peena.  

Josɛf déem na wo peena diɡa kam ne konto to, 21 BAŊA WƐ wo o tei ne mo. O ma ke 

Josɛf lanyerane ye o pa peena diɡa kam dedɛɛro wom swoi Josɛf. 22 Dedɛɛro wom 

déem ma pa Josɛf chwoŋa se wonto taa nii peena badwonna bam o pa‑o. O ma kwei 

kolo maama na wó ke peena diɡa kam ne to o ke Josɛf jeŋa ne. 23 Peena diɡa kam 

dedɛɛro wom yiɡa déem tera de kolo maama o na ke Josɛf jeŋa ne to. Kokuri to, BAŊA 

WƐ déem wo Josɛf tei ne mo ye o keim maama tɔɡe chwoŋa.  

40 

Josɛf bere dendwea kuri  

1 Ko maa wora ko wora, Ejipti Pɛ wom tontoŋena balei déem ma ke ba chɔɡe o yiɡa. 

Ba dedoa ye wolo na yeini o kwei na-zoŋa de ka wo sana bam o ke Pɛ wom jeŋa ne to. 

Wowom wom maa ye wolo na nii Pɛ wom bworobworo fɔɡem baŋa ne to. 2 Pa-faro 

wom bane ma zaŋe de o tontoŋena balei bam konto. 3 O déem ma pa ba pe-ba ba yaɡe 



peena diɡa ne, Pɛ che-tara yiɡa tu wom tei ne. Dáane mo ba déem ya lwoori yiɡa ba 

pe Josɛf. 4 Ba na pe-ba ye ba zo jei sem ne to, mo peena diɡa dedɛɛro wom ma kwei 

Josɛf o yaɡe ba tei ne ye o zeini-ba de kolo ba na laɡe to.  

Ba maa wora konto taa. 5 Tete dedoa ne, wolo wom na ke sana Pɛ wom jeŋa ne to 

dwɛ dendwɛ mo, ye wolo wom na nii Pɛ wom bworobworo fɔɡem baŋa ne to de dwɛ o 

nyem, dendwɛ maama de de kuri. 6 Teɡa na poore to, Josɛf ma vo se o daane ba peiɡa. 

O déem ma maane we woŋo tiini ko daane-ba dedɛ. 7 O déem ma bwei Pa-faro wom 

tontoŋena balei bam we, “Bɛ mo kea ye abam yibia zem nyɔne konto?” 8 Ba ma leiri‑o 

we, “Debam maama dwɛ dé dendwea mo, ye nɔɔn-nɔɔno laam tera se o ta ya kuri o 

bere debam.” Josɛf ma ta de-ba we, “Wɛ mo ye wolo na bere nɔɔna dendwea kuri to. 

Ta-na á dendwea yam á bere-ne.”*  
9 Wolo ya na ke sana pɛ wom jeŋa ne to ma ta o dendwɛ dem o bere Josɛf. O déem 

maa we, “Amo na dwɛ dendwɛ dem to mo a nɛ we tio kolo bia na wae ba ke sana to 

mo zeɡe a yiɡa ne. 10 Ko maa jeɡe nɛ setɔ. Vɔɔro ma nwoŋi nɛ sem ne ye punnu de 

nwoŋi lela. Ko wo dáane de ko na leiɡi bia, ye ba de yɔɔre ba be lanyerane. 11 Amo ma 

na we a zei Pa-faro wom na-zoŋa kam mo. A ma ɡwori tio-bia bam ye a ŋoke-ba a ke 

nyoa na-zoŋa kam ne. A laam ma kwei a pa Pɛ wom.”  
12 Josɛf déem ma ta‑o we, “Dendwɛ dem kuri mo tento: Tio kom nɛ setɔ sem ye da 

yatɔ mo. 13 Da yatɔ wɛɛne Pa-faro wom wó le‑m pa se n yuu jwoori ko zeiŋi. O maa wó 

pa se n jwoori n ta‑n toŋa n faŋa totoŋa yam mo. Nmo wó ta‑n ke Pa-faro wom sana 

bam o jeŋa ne, ne nmo ya na yeini ne ke tei boboa ne to mo. 14 Wonnu nam ná kwei 

chwoŋa te pa‑m, se n ɡuli amo ɡula. Duri amo yibwona se n ta a taane n bere Pa-faro 

wom. Konto wó pa se ba pore-ne se a nwoŋi peena diɡa kanto ne. 15 Kokuri to, ba 

jaane-ne mo ba vere Hiburu tiina teo kom ne ba ja ba ba ywo-seeni. Amo nam na yi 

ywo-seeni to, a wo ke kolokolo a chɔɡe se ba pe amo jeiɡa kanto wone.”  
16 Tontoŋeno wolo na nii Pɛ wom bworobworo fɔɡem baŋa ne to ma maane we o 

dwoŋi wom dendwɛ dem kuri lamma de pa‑o. O déem ma ta de Josɛf o we, “Amo de 

dwɛ we: A zeŋe bworobworo kayɛ setɔ mo a yuu ne, se nam teini da-baŋa ne mo. 
17 Kayaa kalo na wo se maama baŋa ne to ma su de wo-laaro dwi dwi se Pa-faro wom 

ya di. Zuna laam maa tui ba di wodiiru tem, ye te ta wo amo yuu ne.”  
18 Josɛf maa we, “Nmo dendwɛ dem de kuri mo tento: Kayɛ setɔ sem ye da yatɔ mo. 

19 Da yatɔ wɛɛne Pa-faro wom wó le‑m o pa se n yuu zeiŋi. Ba ta wó kuuni n ba ba 

yaɡe tio yuu ne pa se n te mo, se zuna laam taa tui ba di n ya-nɔna yam.”  
20 Da yatɔ yam déem ma seene ya yi, ye ko ye Ejipti Pa-faro wom lora dɛ mo. O ma 

ke kuri o pa o nakwa maama. O déem ma pa se ba pore o tontoŋena balei bam, se ba 

ba ba jeeri o nakwa bam tei ne. 21 Pa-faro wom déem ma seene o pa se sana tu wom 

jwoori o totoŋa jei se o taa ke sana Pɛ wom jeŋa ne nenɛɛne ko na ye tei faŋa to. 22 O 

déem ma daare o pa se ba kuuri bworobworo tu wom ba lei tio yuu ne ba ɡo. Ko 

maama déem ke ko maŋe de Josɛf na taɡe ba dendwea yam kuri tei o bere-ba to mo. 
23 Ko nam ná ye Pɛ wom sana tu wom, o yɔɔre o swei Josɛf swia mo.  

41 

Pa-faro wom dendwea  

1 Bena yalei na kɛ to, Ejipti Pa-faro wom ma dwɛ dendwɛ. O dendwɛ dem ne, o déem 

zeɡe Ejipti bu-tola kam ni ne mo, ba na bwoi-ka we ‘Naili’ to. 2 O ma nii o na naane 

derepɛ ye de nwoŋi buɡa kam wone. Naane dem nuɡi biɡila biɡila, ye de zeɡe bubɛ 

dem ni ne de di ɡaao. 3 Ko ma daare ye naane derepɛ dedwonna de daa ma nwoŋi 

buɡa kam de ba de zeɡe da. Dento maa lɔra kokware kokware mo. De maa zeɡe naane 

dedem dem tei ne buɡa kam bubɛ dem ne. 4 Na-kokware sem laam ma ja naane delo 

na nuɡi to se di. Pa-faro wom laam ma puri o yia.  
5 O déem daa na ɡuni o peini se o dɔ to, mo o dwɛ dendwɛ dedwoŋi: O déem nɛ 

men-zwaro terepɛ mo te na leiɡi kaso-fera dedoa baŋa ne. Te maama beɡa waɡela 

waɡela lanyerane. 6 O ma daare o na men-zwaro terepɛ tedwonna na nwoŋi te woli da. 

Tento maa ye memene mo ye te kwaare, kaɡoa vo-loŋo na nwoŋi wɛ-puli seeni ye ko 

jeɡe-te ko zwɛa to ŋwaane. 7 Men-memene sem ma ja mena yalo na beɡa waɡela 

waɡela to ya li nyɔ! Pa-faro wom ma puri yia, ye o maane we ko maama ye dendwɛ 

mo.  
8 Teɡa na poore zezeŋa ne to, Pa-faro wom boboŋa maa vuɡimi dedɛ. O ma toŋe o 

bwoŋi Ejipti teo liri-keira de ba swa tiina maama. O déem ma tole o dendwea yam o 



bere-ba. Ba wolowolo maa ware ya kuri o ta o bere Pɛ wom. 9 Dáane mo Pɛ sana tu 

wom taɡe ded‑o o we, “Amo laam ɡuli a ya na jeɡe se a ke tei to. 10 Pɛ, nmo bane 

déem zaŋe amo de a dwoŋi tontoŋeno wolo na nii bworobworo fɔɡem to baŋa ne mo, 

ye n pa se ba ja debam balei ba pe peena diɡa ne, n che-tara yiɡa tu wom tei ne. 11 Dɛ 

dedwe debam dedoa dedoa déem dwɛ de dendwea mo tete ne, dendwɛ maama 

dedaane de kuri mo. 12 Hiburu tiina nɔn-doŋo wodwoŋi de déem maa tɔɡe o wo jeiɡa 

kam ne. Wonto déem mo toŋe o pae nmo che-tara bam yiɡa tu wom. Dé déem ma tole 

dé dendwea yam dé bere‑o, ye o daare o maŋe ya dedoa dedoa kuri o bere debam. 
13 Nɔɔno wom na bere dé dendwea yam kuri tei to mo seene ko ke. Nmo pɛ se a jwoori 

a na a totoŋa yam mo, ye n daare n pa ba kuuri nɔɔno wodwoŋi wom ba ɡo.”  
14 Pa-faro wom ma pa ni se ba ja Josɛf ba ba o tei. Ba déem ma ke lela ba ja‑o ba 

nwoŋi peena diɡa kam ne. Ba ma cheeri o yuu, ye ba daare ba zo‑o ɡare-laaro. Ba 

laam ma ja‑o ba zo Pa-faro wom tei. 15 Pa-faro wom déem ma ta de Josɛf we, “Amo mo 

dwɛ a dendwɛ ye nɔɔn-nɔɔno ware se o ta de kuri. Amo nam niɡi we nmo yei dendwea 

kuri n tɛ n bere nɔɔna.” 16 Josɛf ma leiri we, “Pɛ, amo ware a ta. Ko nam ná ye Wɛ, 

wonto wó pa nmo leira yalo na ye chekke to.”  
17 Pa-faro wom laam ma ta de Josɛf o we:  

“A na dwɛ dendwea yam to, a nɛ we a zeɡe Naili buɡa kam bubɛ baŋa ne mo. 18 Naane 

derepɛ ma zeɡe buɡa kam wone de nwoŋi. De nuɡi biɡila biɡila, ye de zeɡe de di 

ɡaao. 19 Dento kwaɡa ne mo naane derepɛ de daa nwoŋi, de na ye na-kokware, ye de 

tiini de lwara. Amo ta wo fɔɡe a na na-balɔre sem konto dwoŋi Ejipti teo kom maama 

ne. 20 Na-kokware sem laam ma ja na-kamuna yarepɛ yalo na lwoori yiɡa ya nwoŋi to 

se di. 21 De na di na-kamuna yam de ti to, de ba nii de nae we de di woŋo. Kokuri to, 

de ta ye na-kokware mo, nenɛɛne de na maŋe de ye tei to. A laam ma puri a yia. 
22 Amo daa ma dwɛ a na men-zwaro terepɛ, te na leiɡi kaso-fera dedoa baŋa ne ye te 

maama be waɡela waɡela lanyerane to. 23 Tento kwaɡa ne mo men-zwaro terepɛ 

tedwonna de nwoŋi da, te na ye memene ye te kwaare, kaɡoa vo-loŋo na nwoŋi 

wɛ-puli seeni ye ko jeɡe-te ko zwɛa to ŋwaane. 24 Men-zwaaro telo na ye memene to 

laam ma ja mena yalo na beɡa waɡela waɡela to ya li. A ma maŋe dendwea yam a 

bere a liri-keira bam, ye ba wolowolo wo wane ya kuri o ta o bere-ne.”  
25 Josɛf ma ta de Pa-faro wom o we:  



“Pɛ, nmo dendwea yam maama ye woŋo dedoo mo. Wɛ mo veere o bere‑m o na ti o 

yiɡa se o ke tei to. 26 Na-laaro terepɛ tem ye bena yarepɛ mo. Men-waɡela yarepɛ yam 

de maa ye bena yarepɛ. N dendwea yam maama tɛ woŋo dedoo mo. 27 Ko ná ye 

na-balɔre serepɛ sem na ye kokware ye se da kwaɡa se ba to, de men-zwaro terepɛ tem 

na ye memene vo-loŋo kom ŋwaane to, tento maama de ye bena yarepɛ mo. Bena 

yanto wone kana mo wó taa wora. 28 Pɛ, ko laɡe ko ke nenɛɛne a na maŋe a ta tei de 

nmo to mo: Wɛ seene o bere‑m o na laɡe o ke kolo to mo. 29 Bena yarepɛ wone, wodiu 

wó taa wora kɛɛla kɛɛla Ejipti loɡo kom maama ne. 30 Yanto nam ná kɛ, bena yarepɛ 

de daa wó saŋe se kana ba ka taa wora. Kana kam na wó tiini ka chɛ loɡo kom maama 

to ŋwaane, nɔɔna wó swei we wodiu déem ya ɡaale Ejipti ne. 31 Nɔɔna bá taa ɡuli we 

wodiu ya ɡaale loɡo kom ne, kolo ŋwaane, kana kalo na wó saŋe wodiiru bena yam to 

wó tiini ka zo nɔɔna yera mo. 32 Dendwea yam nam na ye yalei ye ya ta ye woŋo 

dedoo to, bere we Wɛ mo chwi keim dem se de ke. Ko nam bá dáane se Wɛ pa se keim 

dem maama toŋe.  
33 Konto ŋwaane, Pɛ, ko maŋe se n beeri nɔɔno wolo na jeɡe yi-poro ye o ta ye swa tu 

to, se n daare n kwei Ejipti loɡo kom maama n ke kotu jeŋa ne. 34 Ta kuri nɔɔna balo 

na wó taa nii loɡo kom teene maama baŋa ne to n woli da. Bena yarepɛ yalo wodiu na 

wó ɡaale to wone, banto jeɡe se ba la wodiiru popɔre senu maama wone popɔra dedoa 

ba tiŋi. 35 Nmo wó pa-ba dam, se ba la wodiiru tem maama ba na wó wane ba la bena 

yarepɛ yalo wone wodiu na wó ɡaale to. Wodiiru telo maama ba na wó la to ye se ba 

tiŋi-te te-kamuna ne mo ye ba laam taa yere-te lanyerane. 36 Ba jeɡe se ba tiŋi wodiiru 

tento jwa dim ŋwaane mo. Kana ná tu loɡo baŋa, teo kom nɔn-bia wó na wodiu bena 

yarepɛ yam konto wone. Nmo ná ke konto, kana kam daa bá wane ka chɔɡe teo kom.”  
37 Josɛf na taɡe konto o ti to, Pa-faro wom dedaane o nakwa bam maama ma sɛ o 

taane dem. 38 Pɛ wom déem ma bwei o nakwa bam we, “Dé daa wó wane dé na nɔɔno 

se o taa nye de wonto na? O ye wolo Wɛ jworo na wo o baŋa ne to mo.” 39 O laam ma 

ta de Josɛf we, “Wɛ na lwoori o pa se n lɔre wonnu tento maama to, nɔɔn-nɔɔno daa 

tera ye o jeɡe yi-poro dedaane swa o yi nmo. 40 Amo wó pa se n ta‑n nii amo sɔŋɔ kom 

maama baŋa ne. A teo kom nɔn-bia bam maama jeɡe se ba sɛ nmo ni mo. Paare dem 

yerane ŋwaane mo pa amo dwoi nmo.”  

Josɛf tu o tei Ejipti teo maama  



41 Pa-faro wom ta ma ta Josɛf o we, “Amo zem kwei Ejipti loɡo kom ni maama a ke 

nmo jeŋa ne.” 42 Pɛ wom ma le o dam jafole o kwei o tore Josɛf noa ne. O ta ma zo‑o 

ɡare-nyenno na lamma to, ye o daare o kwei sabu-seŋa zambili o lɛ o ba ne. 43 O laam 

ma pa se Josɛf di sisei-toroko, ye o saŋe wonto tete kwaɡa. Ba ná tɔɡe mɛ ba kɛ, nɔɔna 

déem laam maa tɔɡe o yiɡa ye ba we, “Pa-na pwola se dedɛɛro Josɛf beene!” Ko dɛ 

konto mo ye Pɛ wom kwei Ejipti loɡo kom ni maama o ke Josɛf jeŋa ne se o taa nia. 
44 Pa-faro wom déem ma ta de Josɛf we, “Amo mo seene a ye Ejipti Pa-faro wom. Nmo 

nam ná wo pɛ nɔɔna chwoŋa, ba bá ɡɔ naɡa se ba toŋe kolokolo Ejipti maama wone.” 
45 Pa-faro wom ma pa Josɛf yere we ‘Zafenaf-Panea’. O ma daare o kwei bukɔ 

wodwoŋi o pa‑o se o di o ma ke o kaane. Wonto yere mo Asenaf. O maa ye Onaq 

kaanem tu Potifera bukɔ. Josɛf déem nɛ chwoŋa se o taa nii loɡo kom maama baŋa ne.  
46 Josɛf déem ye bena fintɔ mo ye o bobo se o taa toŋe o pae Ejipti Pɛ wom. O laam 

ma nwoŋi Pa-faro wom tei ne o beeri o kaare Ejipti loɡo kom maama ne se o taa nia. 
47 Bena yarepɛ yam na yi se wodiu neene to, teɡa kam ma seene ka ke wodiu se ko 

ɡaale. 48 Josɛf ma la la wodiiru bena yarepɛ yam konto maama wone. O déem beeri 

Ejipti loɡo kom ni maama o la-te ye o kwei o tiŋi ba te-kamuna yam wone. Teo 

maama kare na ke wodiiru telo to mo o tiŋi teo kom konto wone. 49 Josɛf ma tiini o la 

mena o tiŋi pa se ya daɡa ko ɡaale, nenɛɛne naneo ni kasol-bia na daɡa tei to. Ko 

déem na yi yiɡa to, Josɛf déem daa ware o jeeli ko ni na mae tei to.  
50 Kana bena yam déem ta wo yi ye Josɛf kaane Asenaf lo bu-baara balei o pa‑o. 

51 Josɛf ma pa o bu-kwea kam yere we ‘Manasɛ’ ye o we, “Wɛ seene o pa se a swei a 

yaara yam maama de kolo maama na ke a kwo sɔŋɔ ne to.” 52 O ma pa wolo na saŋe to 

yere we ‘Efrayim’ ye o we, “Wɛ pɛ se a na dwi teo kolo wone a ya na yaare to.”  
53 Ejipti loɡo kom na neene de wodiiru to bena yarepɛ yam maama déem tu ya kɛ. 

54 Kana bena yarepɛ yam de laam ma bobo. Ko déem seene ko ke nenɛɛne Josɛf na 

wuuri o ta tei to mo. Kana ma tiini ka di loɡo baŋa teene maama. Ko déem nam ná ye 

Ejipti teene dem maama wone, wodiu déem wora mo. 55 Kana na tu ka ja Ejipti tiina 

bam to, ba ma vo ba kaase ba jare Pa-faro wom se o pa-ba wodiu. O de ma ta ba 

maama o we, “Véi-na Josɛf tei, se á ke kolo maama o na wó bere abam se á ke to.”  

56 Kana kam déem jaɡe Ejipti loɡo kom maama ne mo ka tiini ka chɛ. Josɛf laam ma 

pa ba pore tuli sem teo maama wone ye o jeɡe mena yam o yeiɡi o pae Ejipti tiina 

bam, se kana yé ɡo-ba. 57 Nɔɔna déem zeɡe teɡa baŋa teene maama ne ba tui Ejipti se 

ba yeiɡi wodiu Josɛf tei ne, kokuri to, kana kam déem tiini ka chɛ loɡo baŋa maama 

ne mo.*  

42 

Josɛf chorro vei Ejipti ba na wodiu  

1 Jakob déem ma lɔre we wodiu wo Ejipti ne. O ma ta o bu-baara bam we, “Wodiu 

tera ye á jei sɔŋɔ ne se bɛ? 2 Amo niɡi we wodiu wo Ejipti ne. Nam véi-na dáane á 

yeiɡi mena á ja á ba, se dé yé pu de kana.”  
3 Josɛf zembaara bam fuɡa ma zaŋe ba vo Ejipti se ba yeiɡi mena. 4 Jakob déem nam 

ya cheɡe Josɛf nyaane Benjamin mo se o yé tɔɡe o chorro tedwonna tem o vo. Kokuri 

to, o kɔre we cham mo wó zeɡe de yi‑o chwoŋa ne. 5 Jakob bu-baara bam déem to 

nɔn-kɔɡɔ wone mo ba tɔɡe ba vo Ejipti se ba yeiɡi wodiu. Kokuri to, kana kam déem 

chɛ Kanaan loɡo kom maama de mo.  
6 Josɛf déem nam mo ye dedɛɛro Ejipti ne ye o jeɡe mena o yeiɡi o pae ko nɔn-bia 

maama. Josɛf zembaara bam ma vo ba yi o tei, ye ba chɔɔle ba yibia teɡa ne ba 

jɔɔne‑o.* 7 Josɛf na nɛ o zembaara bam to mo o lɔre-ba. O déem ma seiɡi o tete de-ba, 

ye o daare o zaɡe-ba ni-chɛɛre. O ma bwei-ba we, “Abam nwoŋi yei mo?” Ba de ma 

leiri we, “Debam nwoŋi Kanaan mo. Dé tu se dé yeiɡi wodiu mo.”  
8 Josɛf déem na lɔre o zembaara bam to, banto ya wo lɔre‑o. 9 O ma ɡuli o na dwɛ o 

zembaara bam dendwea yam to, ye o ta-ba o we, “Abam tu se á ŋɔ á yere debam teo 

kom wonnu mo, se á nii teo kom mɛ na wo cheɡe to.” 10 Ba ma leiri‑o we, “Debam tu, 

ko nam dae konto! Dé ye nmo kabɛ. Dé tu ywo-seeni se dé yeiɡi wodiu mo. 11 Debam 

maama ye baaro dedoa bia mo. Debam vei de cheɡa mo, se dé wo tu se dé ŋɔ dé yere 

á teo kom.”  
12 O daa ta ma ta de-ba o we, “Vwa! Abam tu ywo se á nii debam teo kom jei selo na 

wo cheɡe to mo.” 13 Ba ma leiri‑o ba we, “Debam tu, dé déem ye fuɡa-balei mo de kwo 

dedoa ye dé zoore Kanaan ne. Dé nyaane wom ta wo debam kwo tei ne tento. Ko 

daare, dedoa kam daa tera.”  
14 Josɛf ma ta de-ba we, “Amo maŋe a wo taɡe cheɡa na? Abam ŋɔne mo á nii teo 

kom! 15 A laɡe a faŋe abam mo a nii: A duɡi Pa-faro wom yere ŋwaane, abam nyaane 

wom ná wo tu se a na‑o, a bá sɛ a yaɡe abam se á viiri. 16 Toŋe-na á wone dedoa se 

kotu vo o ja á nyaane wom o ba. Abam balo na daare to, a laɡe a pe á maama mo se a 

lɔre á taane dem ná ye cheɡa naa vwa. A duɡi dedaane Pa-faro wom yere, á nyaane 

wom ná wo tu, ko wó bere we abam seene á ŋɔne á nii teo kom mo!” 17 O ma pa se ba 

ja ba maama ba pe da yatɔ.  
18 Da yatɔ dɛ dem na yi to, Josɛf ma ta de-ba we, “Ke-na tento se a pa á jwoŋi á 

ŋwea, amo na kɔre Wɛ to ŋwaane. 19 Abam ná seene á vei de cheɡa, se á pa abam 

dedoa maŋe peena diɡa kam ne ywo. Abam balo na daare to wó wane á ja wodiiru á 

vo á pa á sɔŋɔ tiina bam se ba yé pu de kana. 20 Ko nam jeɡe se á ja á nyaane wom mo 

á ja á ba se a na‑o. Konto wó bere we abam taane dem ye cheɡa pa se á daa yé ɡa 

ŋwea.”  

Ba ma sɛ, 21 ye ba bwɛ daane ba we, “Dé na nɛ waarem dento maama to, ko ye dé na 

ke dé nyaane Josɛf tei to ŋwaane mo. Ko déem na ni‑o, ye o lwoori wolim debam tei 

ne to, dé nɛ ye dé ve se dé duri o yibwona. Konto cham laam nam mo jwoori dé baŋa 

ne.” 22 Ruben ma leiri o we, “Amo déem taɡe de abam se á yé ke zonne á pa bu wom. 

Abam ma ve se á cheiɡi-ne! Dé laam jeɡe se dé jwoŋi o toone dem ŋweero mo.” 23 Ba 

na ŋɔɔne daane konto to, ba déem yeiri we Josɛf ni ba taane dem. Kokuri to, ba ya ná 

yeini ba ŋɔɔne ded‑o, nɔɔno mo wó jwoŋi ba taane dem o leiri de Ejipti tiina taane o 

pa‑o. 24 Josɛf déem ma pipiri o vo dáa ye o ka yi-na. O yera na jwoori to, o ma jwoori 

ba tei o ŋɔɔne de-ba. O déem ma le Simeon ba wone ye o pa se nɔɔna vɔ‑o ba ja viiri 

ba maama yibia ne.  
25 Josɛf ma pa ni o we, ba kwei mena ba su o zembaara bam ywollu tem maama. O 

déem ta pɛ se ba jwoori ba ke nɔɔno maama sabu mo o ywolo ne, se ba daare ba pa-ba 

wodiu ba na wó di chwoŋa ne to. 26 Ba na ke konto ba pa-ba to, nɔɔna bam ma vɔ ba 

ywollu tem ba daŋe ba bonɛ baŋa ne ye ba kɛ.  
27 Ba déem ma vo ba yi mɛ ba na wó peini ba sii se teɡa poore to. Ba dedoa ma bwoli 



o ywolo se o le wodiu o pa o bonaɡa. O ma na o sabu kom na tiɡi da o ywolo kom ni 

ne. 28 O ma ta de o chorro tem o we, “Amo sabu kom mo ba jwoori ba pa-ne. Nii-ko da 

a ywolo kom ne.” Ba na lɔre konto to, ba bochara ma di. Foone ma ja-ba ye ba ŋɔɔne 

ba bere daane ba we, “Bɛ mo Wɛ ke debam tento?”  
29 Ba déem ma vo ba yi ba kwo Jakob tei Kanaan ne. Ba ma lwoni kolo maama na 

yi-ba to ba bere‑o. Ba ma ta ba we, 30 “Dedɛɛro wolo na nii Ejipti loɡo kom maama 

baŋa ne to zaɡe debam mo de ni-chɛɛre ye o pa se ko zo dé yera nenɛɛne dé ɡa ye balo 

na laɡe dé ŋɔ ba teo kom mo dé nii to. 31 Debam de ma ta ded‑o we ‘Debam ye cheɡa 

tiina mo, dé dae balo na ŋɔne dé nii á teo kom to.’ 32 Dé ma pa o maane we, dé déem 

ye chorro fuɡa-balei mo de kwo dedoa. Dé bere‑o debam dedoa daa na tera tei, 

dedaane dé nyaan-balaŋa mo laam na wo dé kwo wom tei ne ywo-seeni tei to.  
33 Dedɛɛro wom ma ta dedaane debam o we ‘Ke-na tento se a lɔre we á taɡe cheɡa. 

Abam choro dedoa wó maŋe amo tei ne ywo, se á daare á kwei mena á ja á vo á pa á 

sɔŋɔ tiina se ba yé pu de kana. 34 Ko nam jeɡe se á ja á nyaane wom mo á ba se a na‑o. 

Konto mo wó pa se a lɔre we á ye cheɡa tiina ye á wo tu se á ŋɔ á nii dé teo kom. Amo 

laam maa wó yaɡe á choro kom a ya na pe to, se á de ta‑á beeri á pipia debam teo 

kom ne.’ ”  
35 Ba na taɡe konto ba ti to, mo ba maama déem bwoli ba ywollu tem. Ba dedoa 

dedoa ma na o sabu-ɡanlɔɡere dem na tiɡi da dedaane sabia bam maama! Ba maama 

de ba kwo wom na nɛ konto to, foone ma ja-ba. 36 Ba kwo Jakob ma ta de-ba o we, 

“Abam na ke tei to, á laɡe á pa se amo ɡa a bia bam maama mo! A bu Josɛf daa tera. 

Simeon de daa tera. Abam daa ta kwaane se á ja Benjamin á ja viiri. Lɛɛro jeɡe-ne 

keim dento maama wone!” 37 Ruben ma ta de o kwo o we, “Kwei bu wom n ke amo 

jeŋa ne se dé kɛ. A ná wo jaane‑o a jwoori a ke n jeŋa ne, se n ɡo a bu-baara balei 

bam.” 38 De konto de, Jakob taɡe we, “Amo bá sɛ. Amo bu Benjamin bá da dedaane 

abam o vo. O zembaaro Josɛf maŋe o te ye wonto yerane mo daare o nu-bia wone. 

Cham ná yi‑o chwoŋa ne, abam wó pa se a te wo-chechɔɡɔ ŋwaane, ye a ja a yu-pwei 

sento a vo churu.”  

43 

Josɛf zembaara jwoori Ejipti  



1 Kana kam déem tiini ka chɛ Kanaan teo maama ne mo. 2 Jakob sɔŋɔ tiina bam ma di 

mena yalo maama ba na nɛ Ejipti ne ba ja ba to ba ti. Jakob laam ma ta-ba o we, 

“Jwoori-na á vo á yeiɡi wodiu fee á ja á ba ywo-seeni.”  
3 Judah déem ma ta de ba kwo wom o we, “Dedɛɛro wom seene yia mo o kaane 

debam o we, dé ná wo jaane dé nyaane wom dé ba, o daa bá pa debam chwoŋa se dé 

zo o tei. 4 Nmo ná sɛ se dé nyaane Benjamin tɔɡe dedaane debam o vo mo, dé laam wó 

wane dé vo dé yeiɡi wodiu dé ja ba dé pa‑m. 5 Se n nam ná wo sɛ se o tɔɡe o vo, dé bá 

wane dé vo, dedɛɛro wom na taɡe kolo to ŋwaane, de o na we, dé ná wo jaane dé 

nyaane wom dé ba, o daa bá pa debam chwoŋa se dé zo o tei.”  
6 Jakob ma bwei-ba o we, “Bɛŋwaane mo á taɡe de nɔɔno wom we á ta jeɡe nyaane 

wodwoŋi sɔŋɔ ne, ye á ke-ne cham wone tento?” 7 Ba ma leiri ba we, “Nɔɔno wom tiini 

o bwei debam mo o leɡese dedaane dé dwi maama. O bere o bwei we ‘Abam kwo ta 

ŋwe na? Á daa ta jeɡe choro kodwoŋi na?’ Debam de ma leiri o bwia yam maama. Dé 

ya bá wane dé lɔre we o wó ta nenɛɛne, dé vei dé ja dé nyaane wom dé ja ba o tei.”  
8 Judah laam ma ta de o kwo wom o we, “Kwei bu wom n ke amo jeŋa ne se dé ke 

lela dé kɛ da. Ko ná dae konto, debam de dé bia bam maama wó pu mo de kana. 
9 Amo wó kwei a tete a zeɡe daare bu wom ŋwaane. A ná wo jwoori a ja‑o a ba ywo a 

ke n jeŋa ne, se n bwei amo o bwia. Amo sɛ se, woŋo ná ke‑o, se n kwei ko maama n 

zeŋe amo yuu ne taa wuu. 10 Cheɡa to, ko ná dae dé na zeɡe dé dáane, tento wɛɛne dé 

ya vei ye dé daa jwoori se ko yi kuni belei.”  
11 Ba kwo Jakob ma leiri o we, “Ko nam ná seene ko ye konto, ke-na tento dwoŋi: 

twori-na dé teɡa kam wo-laaro dwi dwi á ke á ywollu tem ne se á ja á vo á ma ke 

pɛɛre á pa dedɛɛro wom. Ko maa wó taa ye terale nuɡa fenfee, de tooro fee, de 

talwoŋ-ywoŋa dwi dwi, dedaane teeni bia dwi dwi.r 12 Nam ta ta‑á jeɡe-na mena yam 

sabu kuni belei á woli da. Kokuri to, á jeɡe se á jwoori á ja kolo ba ya na ke á ywollu 

tem ne to mo á vo á pa-ba. Dɛ delo ba tusi mo ba ke konto. 13 Ja-na á nyaane wom á 

woli da se á jwoori á vo dedɛɛro wom tei leile konto. 14 Dam-fɔrɔ Tu Wɛ woms wó pa 

se nɔɔno wom duri á yibwona ye o pa chwoŋa se á ja á chorro tem, Simeon dedaane 

Benjamin, á jwoori á ba ywo. Ko ná tu se a ɡa a bia bam tento, a nam wó ɡa-ba mo.”  
15 Ba déem ma ti ba pɛɛra yam yiɡa, ye ba jeɡe ba sabu kuni belei. Benjamin déem 

ma da o vo. Ba ma ke lela ba vo Ejipti. Ba na yi da to, ba ma zo Josɛf tei. 16 Josɛf na nɛ 

we Benjamin tɔɡe o wo ba wone to, o ma ta o sɔŋɔ tontoŋena yiɡa tu wom o we, “Ja 

nɔɔna banto n vo sɔŋɔ. N ná yia, se n ɡo varem n ma n ke wodiu, se banto wó di 

wodiu de amo mo wea ne.” 17 Tontoŋena yiɡa tu wom ma ke o na bere‑o se o ke tei to, 

ye o jeɡe nɔɔna bam o maa vei o tu wom sɔŋɔ.  
18 Foone déem maa jeɡe chorro tem dedaane ba na jeɡe-ba ba maa vei Josɛf sɔŋɔ 

kom to. Ba boboŋa yam déem ye we, “Ko ye sabu kom ba ya na jwoori ba ke dé 

ywollu tem wone to ŋwaane mo ba jeɡe debam ba vei dáane. Dedɛɛro wom laɡe o pa 

ba pɔpɔ ba zi debam mo ba ja ba ma ke wonto kabɛ, ye ba vere debam bonɛ sem de ba 

woli da.” 19 Ba na vei ba yi sɔŋɔ kom manchwoŋo ni to, mo ba ŋɔɔne de Josɛf 

tontoŋena yiɡa tu wom, 20 ye ba we, “Jan ja, debam daama maŋe dé ba ywo dé yeiɡi 

wodiu. 21 De laam na viiri ye dé yi jeiɡa kalo se dé peini de sii tete ne to, dé ma puri 

dé ywollu tem nia ye debam dedoa dedoa na we dé mena yam sabia bam maama 

jwoori ba wora, ko maa ye sabu kom ni ne mo chekke. De laam nam jwoori dé ja-ko 

dé ba. 22 Dé nam ta jaane sabu dé woli da dé ba se dé daa ma yeiɡi wodiu. Debam wo 

lɔre wolo daama na kwei dé sabu kom o jwoori o ke dé ywollu tem ne to.” 
23 Tontoŋeno wom ma ta o we, “Ko wo chɔɡe, yé ta‑á fona. Abam Wɛ wom, wolo wom 

á kwo na tɔɡe to mo kwei pɛɛra o ke á ywollu tem ne. Amo daama jwoŋi abam sabu 

kom.” O na taɡe konto to, o laam ma pore Simeon o ja ba ba tei.  
24 Tontoŋeno wom déem ma pa chorro tem zo Josɛf sɔŋɔ kom. O ta ma mɔ na o pa-ba 

se ba ma zare ba nɛ, ye o daare o ja wodiiru o ba o pa ba bonɛ sem. 25 Ba ma ni we ba 

wó di wodiu dedaane Josɛf mo o sɔŋɔ ne. Ba ma le ba pɛɛra yam ba tiŋi ye ba cheiɡi 

Josɛf se o ba wea ne.  
26 Josɛf na tu sɔŋɔ to, ba ma kwei pɛɛra yalo ba na jaane ba jeeri o sɔŋɔ kom ne to ba 

ja zo diɡa ba pa‑o. Ba ma chɔɔle ba yibia teɡa ne ba jɔɔne‑o. 27 O ma bwei ba kwaɡa ye 

o daare o we, “Á nɔn-kwea kam á ya na taɡe ka taane á bere-ne to jeɡe yazura na? O 

daa ta ŋwe na?” 28 Ba ma leiri ba we, “Debam kwo ye nmo tontoŋeno mo, o nam ta 

ŋwe. O jeɡe yazura de ya-dɛɛra.” Ba ma chɔɔle teɡa ne ba zuli‑o.  
29 Josɛf ma dole o yi o na o nyaane Benjamin na ye o nu-puɡa bu to. O ma bwei-ba o 



we, “Abam nyaane wom á na taɡe o taane á bere-ne to mo tento na?” O ma daare o ta 

de Benjamin o we, “Amo bu tete, Wɛ zaane wó taa wo nmo yuu ne.” 30 Josɛf na seene 

o na o nyaane wom to, ko déem ma tiini ko vaŋe‑o dedɛ. O ma ke lela o nwoŋi o beeri 

jei se o ka yi-na. O ma zo o tete diɡa o keeri, o na jeɡe o nyaane wom swono to 

ŋwaane.  
31 Josɛf laam ma su o yia, ye o jwoori o nwoŋi ba tei. O ma fɔɡe o ja o tete ye o we, 

“Pɔɔre pɔɔre-na wodiu kom se dé di.” 32 Ba déem ke wonto wodiu ko yera mo, chorro 

tem de nyem ko yera. Ba ma daare ba ke Ejipti tiina balo na wora to de nyem ko yera, 

kokuri to, ko chula ko pae Ejipti tiina pa se ba ware ba di dedaane Hiburu tiina. 
33 Josɛf déem pɛ se o chorro tem jeini o yiɡa ne se ko maŋe de ba bena yam na ye tei 

to mo, ko zeɡe bu-kwea kam ne se ko yi nyaan-balaŋa kam baŋa. Ba na nɛ konto to 

mo ba nii daane ye ko ke-ba yaau. 34 Josɛf ma pa ba pɔɔre pɔɔre o wodiu kom wone ba 

pa o chorro tem. Benjamin na jwoŋi wodiu kolo to daɡa ko dwoi o zembaara bam 

nyem kuni benu. Ba maama maa jei Josɛf tei ne ba di ye ba nyɔ ba su ye lwia tera.  

44 

Lu-nyenno na-zoŋa taane  

1 Josɛf déem ma pa o sɔŋɔ tontoŋena yiɡa tu wom ni ye o we, “Ke wodiu n su nɔɔna 

bam ywollu tem se ko maŋe de ba dedoa dedoa na wó wane tei ba zeŋe to. Laam kwei 

nɔɔno maama sabu n jwoori n ke o ywolo ni ne. 2 Ta daare n kwei amo lu-nyenno 

na-zoŋa kam n ke ba nyaan-balaŋa kam ywolo kom ni ne n woli de o de sabu kom.” 

Tontoŋeno wom ma ke kolo maama Josɛf na bere‑o to.  
3 Teɡa na jeɡe ka poore to, ba ma pa nɔɔna bam chwoŋa se ba viiri de ba bonɛ sem 

maama. 4 Ba na nwoŋi teo kom wone ye ba maŋe ba wo yi yiɡa to, dedaane Josɛf na 

taɡe o sɔŋɔ tontoŋeno wom o we, “Ke lela n pare nɔɔna bam n ja-ba. N ná yi-ba se n ta 

de-ba we ‘Bɛŋwaane mo abam mɛ lwarem á ma á ŋwe lanyerane delo a tu wom na ke 

o pa abam to? 5 Bɛ mo ye á ŋɔ amo tu na-zoŋa kam? Mo kalo amo tu wom na jeɡe o 

nyɔ na, ye o ta mae-ka o beeri o nii o yiɡa. Abam tiini á toŋe puseŋa á pa‑o.’ ”  
6 Josɛf tontoŋeno wom ma seene o pare-ba o ja, ye o lwoni taane dem o bere-ba. 7 Ba 

ma leiri ba we, “Bɛ mo ye dé tu wom laam tɛ konto? Debam ware dé toŋe konto 



dwoŋi dé pa‑o kɔtaa! 8 Dé daama na maane we sabu kolo dé mɛ dé yeiɡi wodiu kom 

tɔɡe debam ko vo Kanaan teo kom to, dé jwoori dé ja-ko dé ba dé pa abam. Ko dae 

cheɡa na? Bɛ mo laam nam wó pa se dé ŋɔ sabu-seŋa naa lu-nyenno nmo tu wom sɔŋɔ 

ne? 9 Nmo ná nɛ na-zoŋa kam n tontoŋena bam wolo tei ne, konto tu wó te mo. Debam 

maama balo na daare to maa wó ji dé tu wom kabɛ.” 10 Josɛf tontoŋeno wom ma leiri 

o we, “Tɔ. A sɛ se ko taa ye ne abam na taɡe tei to mo. Amo ná nɛ na-zoŋa kam nɔɔno 

wolo tei ne, konto tu mo wó ji amo kabaa. Ko daare se abam maama viiri á ta‑á tei á 

tete.”  
11 Ba maama ma ke lela ba zoore ba ywollu tem ba tiŋi teɡa ne ye ba bwoli-te. 

12 Josɛf tontoŋeno wom ma bobo o beira kam. O déem zeɡe nakwe wom baŋa ne mo o 

vo o yi nyaan-balaŋa kam baŋa. O laam ma vo o na na-zoŋa kam Benjamin ywolo kom 

ne. 13 Chorro tem maama na nɛ konto to, ba ma kaare ba tete ɡwaaro de wo-chechɔɡɔ. 

Ba déem ma jwoori ba kwei ba zela yam ba daŋe ba bonɛ sem baŋa ne, ye ba jwoori 

teo kom wo.  
14 Josɛf déem ya ta wo sɔŋɔ ne ye Judah de o chorro tem jwoori ba ba ba zo. Ba ma 

vwi ba yibia teɡa ne se ba ja o naɡa. 15 Josɛf déem ma ta de-ba we, “Bɛ mo konto 

abam kea? Abam ya yeiri we, amo na ye dedɛɛro to, a wae a beeri a nii a nae wonnu 

jaja na?” 16 Judah déem ma leiri we, “Debam tu, debam ba jeɡe kolokolo se dé ta. 

Debam ni laam mɔɔre mo. Dé bá wane dé ta kolo dé na wó ma dé jwoŋi dé tete to. Wɛ 

mo peere debam zem dé chaveera wone. Konto to, debam maama mo laam ye nmo 

kabɛ, dé maama, ko woli de wolo ba na nɛ na-zoŋa kam o zela wone to.” 17 Josɛf ma 

leiri o we, “Amo bá wane a pa se ko ke konto dwoŋi! Ba na nɛ na-zoŋa kam wolo zela 

ne to yerane mo wó ji amo kabaa. Abam maama wó wane á jwoori á kwo wom tei ne 

de yazura.”  
18 Judah déem ma tutwoni o yi Josɛf tei o ta o we:  

“Jan ja, amo tu, pa-ne chwoŋa se dé ŋɔɔne daane jaja. Nam yé pa se n bane zaŋe amo 

baŋa ne, se nmo de Pa-faro wom tete mae daane mo. 19 Amo tu, nmo daama bwei 

debam we, dé ta jeɡe kwo de choro kodwoŋi na? 20 Dé ma leiri we, dé jeɡe nɔn-kwea 

sɔŋɔ ne. Dé nyaan-balaŋa dedoa de ta wora, dé kwo na loɡe‑o o kokweero maŋa ne 

mo. Dé ta pɛ se n lɔre we dé nyaane wom konto zembaaro maŋe o te. Wonto yerane 

laam mo daare o nu-puɡa bia wone. O kwo wom ma tiini o swoi‑o dedɛ.  



21 Nmo daa ta ma‑n ta we, dé ja‑o dé ba ywo se nmo de wane n na‑o. 22 Debam de ma 

ta dede‑m we, bu wom bá wane o nwoŋi sɔŋɔ o daare o kwo wom, kokuri to, o ná tere 

o kwo wom tei ne, nɔn-kwea kam wó te mo. 23 Dé tu, dé na taɡe konto to, nmo ta ma n 

leiri we, dé ná wo jaane dé nyaane wom dé ba, n daa‑n bá‑n pa debam chwoŋa se dé 

zo n tei. 24 Dé na jwoori sɔŋɔ to, dé ma ta dé bere debam kwo kolo maama nmo na 

taɡe to.  
25 Ko na ke fee to, dé kwo wom maa we ‘Jwoori-na á vo á yeiɡi wodiu fee á ja á ba.’ 

26 Dé ma ta‑o we ‘Dé bá wane dé vo, ko ná dae se dé nyaane wom ná dɛ debam kwaɡa 

se dé vo. Dé nyaane wom ná tere dé tei ne, dé bá na chwoŋa se dé daa zo dedɛɛro 

wom tei.’  
27 Debam kwo wom ma ta o we ‘Abam yei we a kaane Racheli loɡe bakeiri selei 

yerane mo o pa-ne. 28 Dedoa maŋe o jei o daare-ne. Amo na boŋe tei to, kaɡo-varem 

mo jaane‑o de tore tore. Dedaane zem maama a daa wo nɛ‑o. 29 Abam nam ná jaane 

wonto de á viiri ye cham ná yi‑o, abam wó pa se a te wo-chechɔɡɔ ŋwaane, ye a ja a 

yu-pwei sento a vo churu.’  
30 Amo tu, jeeli se n lɔre we nɔn-kwea kam ŋwea de bu wom ŋwea me daane mo. Dé 

nam ná yi sɔŋɔ ye bu wom tere dé tei ne, amo kwo wó te mo. 31 O ná nɛ we bu wom 

tɔɡe o tera, ko wó pa se o te wo-chechɔɡɔ ŋwaane, ye o ja o yu-pwei sem o vo churu. 
32 Ko woli da, a kwei a tete a zeɡe daare bu wom ŋwaane ye a ta de a kwo we, a ná wo 

jwoori a ja‑o a ke o jeŋa ne, se o kwei ko maama o zeŋe amo yuu ne taa wuu.  
33 Konto to, amo tu, sɛ se amo maŋe ywo a ji n kabaa se a leiri bu wom yuu ne. Pa se 

bu wom tɔɡe dedaane o zembaara bam se ba jwoori sɔŋɔ. 34 Amo bá wane a jwoori a 

kwo wom tei nenɛɛne bu wom ná tere a tei ne. Amo bá taa laɡe se a na lwia yalo na 

wó yi a kwo wom, ne ko ná ke‑o konto.”  

45 

Josɛf bere o tete de o chorro tem  

1 Josɛf déem daa wo wane o tete o ja o tontoŋena bam yiɡa ne. O ma baɡe-ba o we, 

“Nɔɔno maama nwoŋi da á daare-ne na!” Tontoŋena bam na nwoŋi ba daare Josɛf de 

o chorro tem yerane, o laam ma ta o na ye wolo to o bere-ba. 2 O ma kaase de 



kwor-dɛa ye o keeri pa se Ejipti tiina bam ni sɔɔ kom. Pa-faro wom sɔŋɔ tiina de déem 

ni ko ŋwa.  
3 Josɛf ma ta o chorro tem o we, “Amo ye Josɛf mo! A kwo daa ta seene o ŋwe na?” 

O chorro tem déem wo wane o taane dem se ba leiri ba pa‑o, kokuri to, ba yera déem 

tiini ya sae mo o yiɡa ne.  
4 Josɛf déem ta ma ta de o chorro tem we, “Fɔɔre-na á yi a yera.” Ba na yi o tei to, 

mo o taɡe o we:  

“Amo mo ye á choro Josɛf, wolo abam déem na yeiɡi á pa nɔɔna se ba ja-ne ba vo 

Ejipti to! 5 Nam yé pa-na se á wo chɔɡe. Daa á yé pa-na ko taa wɔe abam dedaane á na 

yeiɡi-ne á yaɡe ywo-seeni to ŋwaane. Cheɡa ŋwaane to, ko ye Wɛ déem mo toŋe-ne 

ywo se a lwoori yiɡa a ba se a jwoŋi nɔɔna dedɛ ŋwea a yaɡe. 6 Kana kam bena yalei 

mo kɛ tento, ye bena yanu ta daare se ka tiini ka chɛ. Bena yanto wone nɔɔna bá va se 

ba zaɡe wodiiru. 7 Ko maa ye Wɛ mo toŋe-ne se a da abam yiɡa a ba ywo se a che se á 

dwi yé saare loɡo kom ne. O mɛ o dam mo o ke konto se a jwoŋi abam a yaɡe chekke. 
8 Ta‑á yei-na we ko dae abam mo pɛ se a ba ywo. Wɛ mo kea. Wonto mo pɛ se amo ji 

dedɛɛro Pɛ wom yiɡa ne, se a taa nii o sɔŋɔ kom maama baŋa ne, ye a daare a tei 

Ejipti teo kom maama.  
9 Nam ke-na lela á jwoori á vo a kwo tei se á ta ded‑o we ‘Nmo bu Josɛf kwora mo 

tento: Wɛ mo pɛ a tei Ejipti teo kom maama. Kwaane se n daa‑n yé dáane se n ba a tei 

lela. 10 Nmo wó ta‑n zoore Gosen laŋa kam seeni mo se n ta‑n twɛ amo ywo-seeni. 

Nmo de n bia, de n naaro, de n peeni, de n bone, de n naane, dedaane woŋo kolo 

maama n na jeɡe to wó taa wo dáane mo. 11 Abam ná wo dáane, amo wó taa nii á 

baŋa ne se á na wodiu á di. Ta‑n yei we bena yanu mo ta daare se kana kam taa wora. 

A nam ba laɡe se kana yaare nmo de n sɔŋɔ tiina bam, ko woli dedaane n vara 

maama.’  
12 Abam tete nɛa ye a nyaane Benjamin de nɛa we amo mo seene a ye Josɛf. 13 Pa-na 

se a kwo lɔre we Ejipti tiina bam tiini ba zuli-ne mo ywo-seeni, se á daare á ta ded‑o 

kolo maama á yi na nɛ to. Á laam maa wó ja‑o á ba ywo lela.”  
14 Josɛf na taɡe konto to, o laam ma kukwori o nyaane Benjamin ye o ka yi-na. 

Benjamin de ma kukwori‑o ye o de ka yi-na. 15 Ko kwaɡa ne Josɛf laam ma kukwori o 

zembaara bam dedoa dedoa ye o ka ka yi-na ba maama baŋa ne. O chorro tem laam 



ma na pwola ba ŋɔɔne ded‑o.  
16 Pa-faro wom de o sɔŋɔ tiina ma ni we Josɛf chorro mo tu o tei. O de o nakwa bam 

maama wo ma pwoli ko ŋwaane. 17 Pɛ wom ma ta de Josɛf o we, “Ta de n chorro tem 

se ba vɔ ba bonɛ sem ba jwoori Kanaan teo kom. 18 Ba jeɡe se ba ja á kwo wom 

dedaane o sɔŋɔ tiina maama mo se ba jwoori ba ba a tei ywo. Amo wó pa-ba Ejipti 

teɡa kam mɛ na tiini ka lamma to se ba jeini da. Konto wó pa se ba ni loɡo kom ywoni 

lanyerane. 19 Ta ta de-ba se ba laɡe sisei-torokooro Ejipti ywo ba ja ba vo Kanaan ba 

ke ba kaana de ba bia te wone ba ja ba ba. Ba ná beene, se ba ja á kwo ba woli da ba 

ba ywo-seeni. 20 Yé pa-na se ko daane abam á zela yam ŋwaane, se Ejipti loɡo kom 

wo-laaro maama mo wó taa ye abam nyem.”  
21 Jakob bu-baara bam ma ke kolo maama ba déem na bere-ba se ba ke to. Josɛf 

déem pɛ-ba sisei-torokooro mo, nenɛɛne Pɛ wom na pɛ ni tei to. O déem ta ma pa-ba 

wodiu se ko woli-ba chwoŋa ne. 22 O ma daare o pa ba maama ɡare-donno se ba zo. Se 

ko ná ye Benjamin, o déem pɛ wonto lu-nyenno sabu-dala bia yatɔ mo o woli de 

ɡare-donno kuni benu. 23 Wonnu telo Josɛf na toŋe se ba pa o kwo mo tento: wo-laaro 

dwi dwi mo na nwoŋi Ejipti ne to, bonɛ fuɡa déem mo maa zeŋe-te. O daa ta ma pa se 

bona-chwa fuɡa zeŋe mena de wodiu dedɛ dedaane wo-laaro telo na wó woli o kwo 

chwoŋa ne to. 24 Josɛf déem ma bane o chorro tem o yaɡe chwoŋa ne. Ba na maa kɛ 

to, o ma ta-ba we, “Yé ke-na jara chwoŋa ne!”  
25 Ba ma nwoŋi Ejipti ne ye ba vo ba yi ba kwo Jakob tei Kanaan teo kom ne. 26 Ba 

ma ta ded‑o ba we, “Josɛf daa ta ŋwe! Wonto mo laam tei Ejipti teo kom maama o nii 

ko baŋa ne.” Jakob ma ko o zeɡa, ye o wo sɛ ba taane dem. 27 Ba déem ma lwoni woŋo 

kolo maama Josɛf na taɡe de-ba to. Jakob ta ma na sisei-torokooro tem Josɛf na toŋe 

se ba ma ja‑o ba ba Ejipti to. Ko laam ma pa se ba kwo Jakob ma jwoori o tete ne. 
28 Jakob ma ta o we, “Amo laam sɛ! Amo bu Josɛf seene o ta ŋwe mo! Amo wó vo a 

na‑o mo se a laam daare a te.”  

46 

Jakob de o sɔŋɔ tiina vei Josɛf tei  

1 Jakob déem ma lu o woŋo maama o ja o nwoŋi o vo Beeriseba. O na yi da to mo o 



ke kaanem o pa o kwo Izaak Wɛ wom. 2 Wɛ déem ma ba Jakob tei tete ne o ŋɔɔne 

ded‑o o we, “Jakob! Jakob!” O de ma leiri we, “Nii-ne.” 3 Wɛ ma leiri we, “Amo mo ye 

BAŊA WƐ, nmo kwo Wɛ wom. Nam yé kɔre foone se n vo Ejipti, se dáane mo amo laɡe 

a pa se n dwi dem puli de ji te-zɔŋɔ. 4 Amo tete wó tɔɡe de nmo se dé vo Ejipti. A nam 

ta wó jwoori a ja n dwi a ba ywo-seeni se ba jeini teɡa kanto baŋa ne. Nmo nam ná 

laɡe n te, nmo bu Josɛf tete mo wó ja nmo pa n te.”  
5 Jakob déem ma yaɡe Beeriseba. O bia bam ma kwei‑o, ba woli de ba bu-balɛ, de ba 

kaana bam maama ba jeini sisei-torokooro wone, nenɛɛne Pa-faro wom na toŋe se ba 

ke tei to. 6 Ba déem ta jaane ba vara mo, de ba zela yalo maama ba na nɛ Kanaan teo 

kom ne to ba woli da ba ja vo Ejipti. Jakob déem ma pɛ o dwi dem maama se ba vo 

Ejipti. 7 Ko maa ye o bia maama mo, de o naaro, bakeiri de busankane maama mo o 

jaane o vo.  
8 Jakob bu-baara balo déem na dɛ ba vo Ejipti to yera mo tento:*  

Ruben déem mo ye Jakob bu-kwea. 9 Ruben bu-baara bam maa ye:  

Hanoki, de Pallu, de Hezeron, de Karimi.  
10 Simeon de bu-baara bam maa ye:  

Jemweli, de Jamin, de Ohadi, de Jakin, de Zohare de Sawuli. Sawuli maa ye Kanaan 

tiina bukɔ bu.  
11 Levi de bu-baara bam maa ye:  

Gereson, de Kohafe, dedaane Merari.  
12 Judah de bu-baara bam maa ye:  

Era, de Onan, de Sela, de Pɛreza, de Zera. Ko nam ná ye Era de Onan, banto maŋe 

ba te Kanaan teo kom ne mo. Pɛreza bu-baara bam maa ye Hezeron dedaane 

Hamuli.  
13 Isakara bu-baara bam maa ye:  

Tola, de Pua, de Jasubi, de Simiron.  
14 Zebulun de bu-baara bam maa ye: Seredi, de Elon, de Jahaleli.  
15 Jakob kaane Leah bu-baara de ba de bia mo konto. O déem nam loɡe o bia bam 

Mesopotamia ne mo. Leah ta loɡe bukɔ o pa Jakob, o yere mo Dina. Jakob ka-kwea 

kam bu-baara de o bukɔ Dina ná ke daane, ba maama wó taa ye fintɔ-batɔ mo.  
 

16 Gad de bu-baara bam déem mo ye:  

Zefon, de Haɡi, de Suni, de Ezibon, de Eri, de Arodi, dedaane Areli.  
17 Asere de bu-baara bam maa ye:  

Imina, de Isiva, de Isivi de Beria. Ba nakɔ yere déem mo ye Sera. Beria bu-baara 

bam maa ye Hebera de Malikeli.  
18 Laban déem ya kwei Zilipa mo o pa o bukɔ Leah se o ma o ke o ka-nyaane. Wonto 

de déem ma lo bia banto o pa Jakob. Banto de ba bia maama ye fuɡa-baredo mo.  
 

19 Jakob kaane Racheli loɡe bu-baara balei o pa‑o:  

Josɛf dedaane Benjamin.  
20 Josɛf de ma lo bia balei Ejipti ne: Manasɛ de Efrayim.* Banto déem ye Ona kaanem 

tu Potifera bukɔ Asenaf bia mo.  
21 Benjamin bu-baara bam maa ye:  

Bela, de Bechere, de Asabeli, de Gera, de Naaman, de Ehi, de Rosi, de Mupim, de 

Hupim dedaane Arada.  
22 Racheli bu-baara banto mo o déem loɡe o pa Jakob. Banto de ba bia maama ye 

fuɡa-bana mo.  
 

23 Dan bu-baaro wom déem mo ye: Husim.  
24 Nafitali de bu-baara bam maa ye:  

Jahazeli, de Guni, de Jezera, dedaane Silem.  
25 Laban déem ya kwei Biliha mo o pa o bukɔ Racheli se o ma o ke‑o ka-nyaane. 

Wonto de déem ma lo bia o pa Jakob. Banto de ba bia maama ye barepɛ mo.  
26 Jakob tete dwi delo déem na dɛ ba vo Ejipti to déem ye nɔɔna fuseredo-baredo 

(66) mo, nenɛɛne ba ná wo jeeli o bu-kaana bam ba woli da. 27 Bu-baara balei bam 

Josɛf na wo Ejipti ne ye o lo to ná woli da, Jakob sɔŋɔ tiina balo na zaŋe ba vo Ejipti 

to maama ye nɔɔna fuserepɛ (70) mo.  
 

28 Jakob déem toŋe Judah mo se o lwoori yiɡa o vo Josɛf tei se ba wane ba jeeri 

daane Gosen laŋa kam ne. Ba na yi Gosen to, 29 de Josɛf déem pɛ se o tontoŋena ti o 

sisei-toroko yiɡa ye o di ko baŋa ne o vo Gosen se o jeeri o kwo Jakob. Josɛf na yɔɔre 

o na o kwo to, mo o dole o vɔna o kukwori‑o ye o ka yi-na se ko dáane. 30 Jakob déem 

ma ta Josɛf o we, “Amo tete yia laam nɛ nmo ye n ta ŋwe! Amo laam ná nɛ chwoŋa, a 

wó te.”  
31 Josɛf ma ta de o chorro tem dedaane o kwo sɔŋɔ tiina bam o we, “Amo wó vo a 

ŋɔɔne de Pa-faro wom a ta we ‘Amo chorro de a kwo sɔŋɔ tiina déem zoore Kanaan ne 

mo. Ba maama laam nam tu a tei mo ywo-seeni.’ 32 A ta wó pa se o lɔre we á ye 

nayere-dwi mo, ye á nam jaane á peeni, de á bone, de á naane dedaane á woŋo 

maama mo á woli da á ba ywo. 33 Pɛ wom wó bwoŋi abam se á zo o tei. O ná bwei 

abam we ‘Abam toŋe bɛ totoŋa mo?’, 34 se á fɔɡe á leiri‑o we ‘Ko na zeɡe debam biini 

ne to, dé maŋe dé tɔɡe vara mo. Debam kwoa de déem nam mo maŋe ba ye nayera.’ 

Konto wó pa se o pa abam pwola se á jeini Gosen laŋa kam ne.” Josɛf déem taɡe konto 

kolo ŋwaane Ejipti tiina chuli balo na yere pei to mo.  

47 
1 Josɛf ma vo o ta de Pa-faro wom o we, “Amo kwo de a chorro jaane ba peeni, de ba 

bone, de ba naane dedaane ba wonnu maama mo ba ba ywo. Leile konto, ba tu se ba 

jeini Gosen laŋa kam ne mo.” 2 O ta ma kuri o chorro tem wone tenu o ja o zo Pa-faro 

wom tei se ba ware‑o.  
3 Pɛ wom ma bwei Josɛf chorro tem o we, “Abam toŋe bɛ totoŋa mo?” Ba ma leiri‑o 

ba we, “Dé ye nayera mo, nenɛɛne debam kwoa bam déem na toŋe totoŋe delo to.” 
4 Ba déem ta ma ta ded‑o ba we, “Dé tu ywo se dé taa zoore loɡo konto ne maŋa fenfee 

mo. Kokuri to, kana kam tiini ka chɛ Kanaan teo kom ne mo, ye dé vara bam daa ba 

nae ɡaaro se ba taa di. Konto mo dé to n pwoa ne se, n ná sɛ, se dé taa zoore Gosen 

laŋa kam ne.”  
5 Pa-faro wom ma ta de Josɛf o we, “Nmo kwo de n chorro tem tu nmo tei mo. 6 Ejipti 

teo kom ni maama wo n jeŋa ne. Pa se ba jeini teɡa kam mɛ maama na lamma to. 

Pa-ba pwola se ba taa zoore Gosen ne. Nmo ma ná maane we ba wolo tiini o yei vara 

kɔnɔ lanyerane, se n kwei amo tete naane dem n ke kotu jeŋa ne se o taa nii-de o 

pa-ne.”  



7 Josɛf laam ma ja o kwo Jakob o zo se o ware Pɛ wom. Jakob déem ma sɔɔle Wɛ 

swolim o ke Pa-faro wom yuu ne. Konto na ti to, 8 Pɛ wom ma bwei‑o o we, “Nmo jeɡe 

bena yaɡera mo?” 9 Jakob déem ma leiri Pɛ wom o we, “Amo bena a na mɛ a beeri 

loɡo baŋa ne to ye bi de fintɔ mo. Bena yam konto nam ba daɡa ye ya su de cham. 

Amo bena yam bá twɛ a kwoa déem na mɛ bena yalo ba beeri loɡo baŋa ne to.” 
10 Jakob daa ta ma sɔɔle Wɛ swolim o yaɡe Pa-faro wom yuu ne ye o laam nwoŋi da o 

tei ne.  
11 Josɛf déem ke Pa-faro wom na bere‑o se o ke tei to mo. O ma pa o kwo de o chorro 

tem jeiŋa jei Ejipti ne se ba taa zoore da. Teɡa kalo o déem na pɛ-ba to laam jiɡi ba 

tete nyem mo ye ka lamma ka dwoi Ejipti teɡa kam maama. Jei sem konto déem 

bwola de Ramesesa teo kom na wo Gosen laŋa kam ne to mo. 12 Josɛf déem mo ta jeɡe 

o kwo, de o chorro tem, de ba kwaɡa kam maama ni-wodiu. Nɔn-kwe de bu-somwa 

maama déem di wonto jeŋa ne mo.  

Josɛf de kana maŋa kam taane  

13 Wodiu déem tere loɡo kom maama jei jei ne. Kana kam déem chɛ Ejipti ne 

dedaane Kanaan ne ye nɔɔna bam maama déem wora ba kwaare ba jei de kana. 
14 Nɔɔna maama déem maa tui Josɛf tei ba yeiɡi mena. O de déem ma la sabu kom o ja 

o vo Pa-faro wom sɔŋɔ. 15 Ejipti tiina bam de Kanaan tiina bam ma di ba sabia ba ti ye 

kana ta wora. Ejipti tiina maama ma vo Josɛf tei ba we, “Pa debam wodiu, se dé yé pu 

de kana ye n ta zeɡe da! Dé sabu maama ti.”  
16 Josɛf déem ma ta-ba o we, “Nam ja-na á vara á ba á pa-ne. Abam sabu ná seene ko 

ti, amo wó yeiɡi wodiu a pa abam se á vara bam leiri sabu yuu ne.” 17 Ba ma ja ba 

vara bam ba vo Josɛf tei, ye o de pa-ba wodiu o ma o leini ba sisei yuu ne, de ba pei 

de ba bone yuu ne. O déem ta pɛ-ba wodiu ba naane de ba bonɛ ŋwaane mo. Dento 

bene dem ne o déem mɛ wodiu kom o leini ba vara bam maama.  
18 Bene dedwoŋi daa ma yi. Ejipti tiina déem ma vo Josɛf tei ba we, “Debam tu, dé bá 

wane dé seiɡi cheɡa kam nmo yiɡa ne. Debam sabu ti, dé vara maama maa wo nmo 

jeŋa ne. Kolo yerane laam na daare to mo ye dé kare sem dedaane dé tete yera yam. 
19 Nam kwaane n woli debam. Ko ná dae konto, dé wó jei mo dedaane dé teɡa kam 

maama. Yeiɡi debam dedaane dé kare sem se n pa debam wodiu. Debam wó ji Pa-faro 



wom kabɛ ye o ta wó taa tei dé teɡa kam de, nenɛɛne n ná pɛ debam wodiu se dé 

jwoŋi dé tete, de wo-dwa se dé teɡa kam de bá taa tiɡi kafɛ.”  
20 Josɛf déem ma yeiɡi Ejipti teɡa kam maama pa se ka ji Pa-faro wom nyem. Kana 

kam na tiini ka chɛ to, Ejipti tiina bam maama déem maa jeɡe ba kare ba yeiɡi konto. 

Pa-faro wom ma ba o taa tei teɡa kam maama. 21 Josɛf déem ma pa se nɔɔna bam ji 

kabɛ mo, ko zeɡe Ejipti daa dedoa ne se ko yi kakam daa ne. 22 Ko nam ná ye Ejipti 

kaanem tiina bam, o déem wo yeiɡi banto teɡa, kolo ŋwaane Pa-faro wom déem mo 

pɔɔre o wodiiru o pae banto se ko yi ba ni. Konto ŋwaane ba déem ba jeɡe se ba kwei 

ba teɡa ba yeiɡi ba pa Josɛf.  
23 Josɛf ma ta de nɔɔna bam o we, “Á wo nɛ na? Abam dedaane á teɡa kam maama 

laam jiɡi Pa-faro wom nyem mo. Nam jwoŋi-na wo-dwa á vo á du á kare sem ne. 
24 Wodiu zaɡem maŋa ne, se á pɔɔre wodiiru tem kuni benu. Á wó kwei popɔra dedoa 

á ba á pa Pɛ mo, ye á daare popɔra yana á jeɡe á ma á ke á wo-dwa dedaane á 

ni-wodiu se ko pa abam de á diɡa tiina.” 25 Nɔɔna bam déem ma leiri ba we, “Dé tu, 

nmo jwoŋi debam mo n yaɡe. Nmo na tiini n ke debam lanyerane konto to, dé wó taa 

ye Pɛ wom kabɛ.”  
26 Josɛf déem ma lɛɛre o pa ni se de taa toŋe Ejipti teɡa maama baŋa ne. De nam 

wora mo de zem tento. Ko zeɡe mo we wodiiru zaɡem maŋa ne, se nɔɔna maama 

pɔɔre-te kuni benu. Popɔra dedoa maa wó taa ye Pa-faro wom nyem. Kaanem tiina 

bam teɡa yerane mo déem tɔɡe ka dae Pɛ wom nyem.  

Jakob twɛ se o te  

27 Isarele tiina bam ma lɛɛre ba zoore Ejipti ne. Ba déem wo Gosen laŋa kam ne mo. 

Dáane mo ba déem tiini ba duni ye ba dwi ta puli dedɛ.  
28 Jakob déem jeini Ejipti ne bena fuɡa-yarepɛ (17) mo. O ŋwea déem jaane bena bi 

dedaane finna-yarepɛ (147) mo. 29 O déem tu o maane we ko daa bá dáane se o te. O 

ma bwoŋi o bu Josɛf o ta‑o we, “Nenɛɛne nmo yi ná su de amo, se n kwei n jeŋa n ke 

amo chwei kuri ne se n du duuri. Pwooli n pa-ne we nmo wó duri amo ŋwaŋa se n 

bere n cheɡa de amo. Sɛ we, a ná teɡa, n bá‑n ke-ne Ejipti ne. 30 Amo ná maa vei a 

kwoa tei, a laɡe se á ja-ne mo á nwoŋi Ejipti ne. Á laam maa wó ja-ne á vo á suli mɛ 



ba déem na suli amo kwoa bam to.”* Josɛf ma leiri o we, “Amo wó ke nmo na we a ke 

tei to.”  
31 Jakob ma ta‑o se o fɔɡe o du duuri se o ke konto. Josɛf ma seene o du duuri dem o 

pa‑o. Jakob ma ɡuni o peini o peiɡa jei ne ye o ke Wɛ lei.  
 

48 
1 Ko déem daa wo dáane ye ba ta de Josɛf ba we, “N kwo weele mo.” Josɛf ma ja o 

bu-baara Manasɛ de Efrayim, o woli da o vo se o daane o kwo jaweo kom. 2 Ba na yi 

da to, mo nɔɔno taɡe de Jakob o we, “N bu Josɛf tu se o daane n peiɡa.” Jakob déem 

ma ke o tete o ke daane o zaŋe o peiɡa jei ne o jeini. 3 O ma ta de Josɛf o we:  

“Amo na wo Kanaan teo Luzi ne to, Dam-fɔrɔ Tu Wɛ wom déem veere o tete de amo. 

O déem ma swɛ amo swolim dáane. 4 Wɛ ma daare o ta de amo o we, ‘Amo wó pa se n 

dwi puli se n na kɔɡɔ dedɛ, ye nmo bia ji teene dedɛ. Amo ta wó daare a kwei teɡa 

kanto a pa‑m se n de n dwi dem taa tei-ka taa wuu.’*  
5 Tɔ, amo bu, amo nam laɡe se n ta‑n yei we, n bia balei bam n na loɡe Ejipti ne ye a 

déem ta wo tu ywo to wó ji amo bia mo. Efrayim de Manasɛ laam ye amo bia mo, 

nenɛɛne Ruben de Simeon na maŋe ba ye amo bia tei to.* 6 Nmo daa‑n ná loɡe bia 

badwonna, se ba laam taa ye n tete bia. Ko nam ye Efrayim de Manasɛ yera baŋa ne 

mo ba de wó jwoŋi ba teɡa kam popɔra. 7 Amo déem na zeɡe Mesopotamia ne a maa 

jwoori to, a wo déem tiini ko chɔɡe de n nu Racheli na teɡe Kanaan teo kom ne to 

ŋwaane mo. Dé na wo chwoŋa ne dé vei to, o teɡa ye ba suli‑o chwoŋa kam yuu ne 

mo, ko bwola de Eferata.” (Eferata ye Bɛtelehem mo).  
8 Jakob déem ma na Josɛf bu-baara balei bam ye o bwei o we, “Banto ye bera mo?” 

9 Josɛf ma leiri o kwo we, “Ba ye bia balo Wɛ na pɛ amo ywo to mo.” Jakob ma ta o 

we, “Pa se ba yi a yera se a sɔɔle Wɛ swolim a ke ba yuu ne.” 10 Jakob déem nam tiini 

o kwe mo, ye o yia déem wora ya dwia. Josɛf ma ja o bia bam o yi o yera. O kwo 

déem ma kukwori-ba lanyerane. 11 Jakob ma ta de Josɛf o we, “Amo déem daa maŋe a 

ba teene se a na nmo tete yibia. Nam nii! Wɛ laam pɛ se a na n bia bam de a woli da.”  
12 Josɛf déem ma pa se o bia bam fɔɔre dáa o kwo nɛ baŋa ne. O tete ma tiiri o kwo 

yiɡa ne ye o chɔɔle o yibia teɡa ne. 13 Josɛf ma pa se o bia bam zeɡe Jakob sɛ sem ne. 

Efrayim wo Jakob jaɡwia ne ye Manasɛ maa wo o jazem ne. 14 Jakob déem ma ɡare o 

jazem dem o daŋe Efrayim yuu ne, ye wonto mo ye nyaane wom. O ma daare o kwei o 

jaɡwia kam o daŋe Manasɛ yuu ne. Wonto nam mo ye bu-kwea kam. 15 O ma daare o 

kwei Wɛ zaane o ma swɛ Josɛf swolim ye o we:  

“Wɛ wó ke zaane o ke bia banto yuu ne.  

O ye Wɛ wolo amo kwoa Abaraham de Izaak déem na sɛ ba pa‑o to mo.  

Wɛ wom konto mo nii amo baŋa ne ne nayero tei  

a ŋwea maama wone se ko yi zem.  
16 Amo cham dwi maama wone,  

o maleka kam mo yeini o le-ne de wone.  

Wɛ wom konto wó swɛ bakeiri sem swolim.  

Wɛ wó pa se nɔɔna taa tɔɡe bia banto baŋa ne ba ɡuli amo yere,  

ko woli de amo kwoa Abaraham de Izaak yera yam.  

Wɛ wó pa se ba dwi puli dedɛ loɡo baŋa ne.”  
17 Josɛf na nɛ we o kwo jazem dem daŋe Efrayim yuu ne to, mo ko tiini ko daane‑o. 

O déem ma kwaane se o dɔne o kwo jazem dem Efrayim yuu ne, se o ja o vo o daŋe 

Manasɛ yuu ne. 18 Josɛf ma ta de o kwo we, “A kwo, wonto mo ye bu-kwea kam. Nam 

kwei n jazem n daŋe wonto yuu ne.” 19 O kwo wom ma ve ye o we, “Amo bu, a yei ko 

ni ne. Wonto dé wó seene o ji nɔn-kɔɡɔ. O nyaane wom nam wó taa daɡa o dwoi‑o, ye 

o dwi dem mo wó ji teene dedɛ.”  
20 Dento dɛ dem ne Jakob ma sɔɔle Wɛ swolim o ke ba yuu ne ye o we, “Isarele tiina 

ná yeini ba kwei Wɛ zaane ba ma swɛ wolo maama swolim, ba wó taa tɔɡe á yera yam 

ŋwaane ye ba we, ‘Wɛ wó pa se n ta‑n ye nenɛɛne Efrayim dedaane Manasɛ na ye tei 

to.’ ” Ko ke konto mo ye o pa se Efrayim kɛ Manasɛ yiɡa.  
21 Jakob déem ma ta de Josɛf o we, “Ko laam yi amo toone. Wɛ nam wó taa wora 

abam tei ne se o ja abam o jwoori á nabaara teɡa kam se á ta‑á jei da. 22 Ko nam ná ye 

nmo tete, n dwoi n chorro tem maama. A kwei peero laŋa kalo a na mɛ a se-zɔɔ 

dedaane a taŋa a vere-ka Amori tiina bam tei ne to mo a pa‑m.”  



49 

Jakob swɛ o bia bam swolim  

1 Jakob déem ma bwoŋi o bu-baara bam ye o ta-ba o we, “La-na daane amo yiɡa ne 

se a maŋe a bere abam kolo jwa na wó ke á yera ne to.  
2 Jakob bia bam, nam jeeri-na, se á cheiɡi.  

Cheiɡi-na á kwo Isarelet taane dem.  
 

3 Ruben, nmo mo ye amo bu-kwea.  

N maa n ye a nɔn-doŋo jana bu, ye n bere amo dam.  

Nmo dam de n zula tiini ya ɡaale nɔɔna maama.  
4 Nmo nam nye nenɛɛne na na chuuri tei to mo,  

n ba zeɡe jeiɡa dedoa.  

Konto to, nmo bá‑n kɛ yiɡa.*  

Nmo zo n kwo sara wone n chɔɡe-ka,  

n na peini de amo kaane wodwoŋi to ŋwaane.  
 

5 Simeon de Levi ye chorro mo.  

Ba se-zɔɔro tem jaane vuvuɡa mo te tui.  
6 Amo ba laɡe ba jeiŋa jei kɔtaa!  

Dé bá jeeri daane se dé bane bana,  

kokuri to, ba tɔɡe ban-zɔŋɔ baŋa ne ba ɡo nɔɔna  

ba daare ba pa se nabɛ ɡwareɡe yɔɔ yɔɔ.  
7 Amo sɔɔle lwarem a yaɡe ba ban-lom dem baŋa ne,  

ba na tiini ba ke lɛɛro to ŋwaane.  

Ba tiini ba jeɡe puseŋa dedɛ.  

A laɡe a jaɡe ba dwi dem a yaɡe teɡa kam maama baŋa ne mo,  

se ba ɡwaane de Isarele dwi tiina bam maama.  

8 Judah, nmo chorro tem wó tei‑m.  

N jeŋa wó taa wo n dona bakala ne se n wane-ba.  

Nmo kwo bia wó ba ba chɔɔle teɡa ne ba zuli‑m.*  
9 Amo bu Judah, n nye de nywoŋ-pɔla mo,  

N nye de nywoŋ-kana na zi ka wodiu  

ye ka laam vwɛ ka jwoori ka vo  

ka tiɡi chemm ka tiɡa jei ne to mo.  

Nɔɔn-nɔɔno ba laɡe se o daane‑m.  
10 Judah wó taa zei paare nacheiɡa kam mo.  

O dwi dem nam wó taa di paare mo taa wuu.  

Dwi-ɡɛ tiina wó ja wonnu ba ba ba pa‑o  

ye ba chɔɔle ba yibia teɡa ne ba zuli‑o.  
11 Wonto yeini o jaane o bonaɡa o vei o lei tio yera ne,  

de ko tio-bia na maŋe ba lamma tei to de.  

O kwei tio-bia nyoa mo o ma zare o ɡwaaro tem.  
12 O yia laam wó taa seena lanyerane,  

nenɛɛne sa-sona balo o na nyɔa to.  

O yeila maa wó taa tiini ya peera  

ne nayela tei.  
 

13 Zebulun wó taa zoore naneo ni ne mo,  

nabwooru wó taa tui te zeɡe jei sem konto ne.  

O laŋa kam de wó yale ka vo ka yi Sidon jei sem.  
 

14 Isakara nye de bonaɡa mo na tiini ka damma  

ye ka tiɡi ka zela ywollu telei tetare ne ka sii to mo.  
15 Wonto nɛ we o zoorem jei sem lamma,  

dedaane o teɡa kam maama.  

Konto ŋwaane o laam ma sɛ se o zeŋe zela yam  

ye o daare o sɛ totoŋ-chɛɛra ne kabaa tei.  

16 Dan mo wó taa tei o nɔɔna de cheɡa.  

O dwi dem wó jeini Isarele tiina bam wone.  
17 Dan nam wó taa nye de basankwea mo,  

ka na tiɡi chwoŋa ni ne to.  

Ka maa wó zaŋe ka done siseiŋa nakila  

se ka pa diru wom yale o to o kwaɡa tetare ne.  
 

18 BAŊA WƐ, amo cheiɡi nmo mo se n jwoŋi-ne n yaɡe!  
 

19 Ko ná ye Gad, venverena mo wó kwaane se ba vere‑o.  

Wonto nam wó pipiri o zeili-ba pa se ba viiri.  
 

20 Asere teɡa kam wó taa ke wodi-laaro dedɛ.  

O wó taa jeɡe wodiu kolo na maŋe de pɛ dim to.  
 

21 Nafitali nye de feira kalo ba na yaɡe se ka taa vei zɛɛra to mo.  

Ka maa lore bu-laaro.  
 

22 Josɛf nye de tio kolo na leiri bia dedɛ to mo.  

Ko maa zeɡa ko bwola de buɡa,  

ye ko nɛ sem yɔɔre se dɔɔle se ma diini kabira baŋa.  
23 O dona bam ma ta ba chena de yi-seena  

se ba chiŋi‑o ba ja.  
24 O tete taŋa kam nam yɔɔre ka zeɡe mo chekke.  

O je sem maa dana se o taa tae o chena.  

BAŊA WƐ wom na ye Jakob dwi tiina Dam maama Tu wom to  

mo wó pa Josɛf dam.  

Wonto nii o nɔɔna baŋa ne, ne nayero tei mo.  

O maa ye Isarele tiina dalem jei, ne peo mo tei.  
25 Nmo kwo Wɛ wom, wonto mo wó woli‑m.  

Dam-fɔrɔ Tu Wɛ wom mo wó swɛ nmo swolim.  

Wonto wó pa se doa nwoŋi wɛyuu ka taa nena.  



Na de wó buri teɡa kuri ne.  

Wɛ wó pa se n na dwi dedɛ,  

ye n vara de taa daɡa.  
26 Nmo kwo na sɔɔle Wɛ swolim o yaɡe n yuu ne tei to  

dwoi wo-laaro telo na wo faŋa faŋa peero tem ne to.  

Wɛ wó pa se nmo Josɛf na wodiiru de wo-laaro ko ja ɡaale.  

O wó ke zaane o ke nmo yuu ne,  

nmo wolo na ye pa-bu nmo chorro tem maama yiɡa ne to.  
 

27 Benjamin nye de wiiru na jaane vara ko tore to mo.  

Zezeŋa maama o yeini o di o na jaane kolo to mo.  

Se dedaan-ni ná yia,  

o daa pɔɔre kolo maama na daare to.”  
 

28 Isarele dwia fuɡa-yalei yam mo konto, dedaane ba kwo déem na taɡe tei o ma 

sɔɔle Wɛ swolim o ke ba yuu ne to. O kwei Wɛ zaane o ma swɛ ba swolim se ko maŋe 

de ba dedoa dedoa na ye tei to mo.  

Jakob toone  

29 Jakob déem laam ma pa o bia bam kwora kanto ye o we, “Ko laam ɡɛ fee se amo 

de te se a vo a nabaara bam tei. Amo ná teɡa, kwei-na amo á ke peo-bɔɔne delo ne ba 

déem na ke amo kwoa bam da to. Teɡa kam déem ya ye Hiti tu Eforon nyem mo. 
30 Peo-bɔɔne dem konto wo Machapela pwola kam ne mo, ye de bwola de Kanaan teo 

Mamere. Abaraham déem yeiɡi-de Eforon tei ne mo, se o taa ke o nɔɔna de wone. 
31 Dáane mo ba déem suli Abaraham de o kaane Sarah. Ba ma daare ba suli Izaak de o 

kaane Rebeka de wone. Amo de déem suli a kaane Leah da. 32 Abaraham déem nam 

yeiɡi bɔɔne dem dedaane pwola kam maama mo Hiti tiina bam tei ne.”  
33 Jakob déem ma bere o bia bam ba na wó ke tei maama to o ti. O laam ma ɡuni o 

peini o peiɡa jei ne, ye o te.  
 

 



50 
1 Josɛf déem na maane we o kwo teɡe to, o ma pare o to o baŋa ne, o maa jeɡe‑o o 

kukwora ye o keeri lanyerane. 2 Josɛf déem ta pɛ ni mo se o tontoŋena kwei terale 

nuɡa ba ma turi o kwo yera yam ba kwɛ ba tiŋi se ba laam di o lua. Ba ma seene ba 

kwɛ‑o ba tiŋi. 3 Ba déem mɛ da finna mo ba kwɛ‑o, ne ko na yeini ko ke tei to. Ejipti 

tiina bam déem ma keeri‑o da fuserepɛ.  
4 Ba keira maŋa kam na ti to, mo Josɛf déem taɡe Pa-faro wom nakwa bam o we, 

“Nenɛɛne abam yi ná su de amo, se á kwei-na kwora kanto á vo á ta de Pa-faro wom 

we, 5 ‘A kwo na laɡe o te to, o pɛ se a du duuri a pa‑o we, a jeɡe se a ke‑o yibeeli delo 

o na kwɛ o tiŋi o tete ŋwaane Kanaan teo kom ne to mo. Konto to, pa-ne pwola se a vo 

dáane a suli a kwo wom se a laam jwoori.’ ” 6 Pa-faro wom na niɡi to, o maa we, “Véi n 

suli n kwo wom, se ko tɔɡe o na pɛ se n du we n wó ke tei to.”  
7 Josɛf déem ma ja o kwo wom o vo se o suli. Pa-faro wom nakwa bam maama déem 

tɔɡe‑o mo ba vo. Dedɛɛra balo maama na wo Pɛ sɔŋɔ ne to dedaane Ejipti teo kom 

dedɛɛra bam maama de déem wora. 8 Josɛf diɡa tiina de o chorro tem dedaane o kwo 

sɔŋɔ tiina maama déem dɛ‑o mo ba vo se ba suli o kwo wom. Balo yerane na daare 

Gosen ne to maa ye bu-balɛ sem, dedaane peeni, de bone, ko woli de naane mo. 
9 Jar-keira de ma tɔɡe ba vo, ba badwonna jei sisei-torokooro wone ye badwonna de 

dɔɡe sisei baŋa ne ba maa via. Ko déem tiini ko ye kɔ-fɔrɔ mo.  
10 Ba ma vo ba bɛ Jɔdan buɡa kam ye ba daare ba yi jeiɡa kalo Atade na fere o mena 

da to. Ba ma zeɡe da ba mɔ naɡoro wɛɛne. Josɛf ma maŋe da da yarepɛ o keeri o kwo 

wom ye o di lua kam. 11 Kanaan tiina balo na zoore jei sem konto ne to na nɛ ba keira 

kam Atade jeiɡa kam ne to, ba maa we, “Ejipti tiina banto na jeeri ywo to wo mo tiini 

ko chɔɡe ye ba keeri dedɛ.” Ba déem maa jeɡe jeiɡa kam ba bwoi we ‘Abel-Mizarim’.u 

Jeiɡa kam konto maa ye Jɔdan buɡa kam bubɛ dedem dem seeni.  
12 Jakob bia bam déem ma ke ba kwo na pɛ-ba ni se ba ke tei to.* 13 Ba déem zeŋe o 

yera mo ba vo ba suli Kanaan ne. Ko nam ye peo-bɔɔne dem na wo Machapela pwola 

kam ne to mo ba déem suli‑o. De bwola de Mamere mo, ye Abaraham yeiɡi-de Hiti tu 

Eforon tei ne se o taa ke o nɔɔna de wone. 14 Ba déem na ke o kwo wom ba ti to, Josɛf 

laam ma jwoori Ejipti, wonto de o chorro tem, ko woli de balo maama na dɛ ba vo 

Jakob lua kam to.  

Josɛf jwoori o pa o chorro tem na baare  

15 Josɛf chorro tem na maane we ba kwo daa tera to, ba ma ke ni daane ba we, “Dé 

déem na tiini dé ke lwarem dé pa Josɛf to, dɛ delo o bane ta wo debam baŋa ne, ye o 

boŋe se o jwoori o ŋwe jene dé yera ne.”* 16 Ba déem ma toŋe kwora ba pa Josɛf ba 

we, “Nmo kwo daama yaɡe ni dento mo ye o laam daare o te, 17 ye o we dé ta taane 

dento de nmo we ‘A lwoori‑m se n kwei n chorro tem wɛleere de ba na ke wo-lɔŋɔ 

kolo ba pa se ko yi‑m to n yaɡe n ma n chɛ-ba.’ Debam ye n kwo wom Wɛ tontoŋena 

mo. Dé lwoori‑m se n kwei lwarem delo dé na ke‑m to n yaɡe n ma n chɛ debam.” Ba 

kwora kam na to Josɛf zwɛ ne to, o ma ka yi-na.  
18 O chorro tem de laam ma vo o tei. Ba ma tiiri teɡa ne o yiɡa ne ye ba we, “Debam 

laam ye nmo kabɛ mo.”* 19 Josɛf déem ma ta-ba o we, “Yé ta‑á kɔre-na foone. Amo bá 

wane a leiri Wɛ yuu ne. 20 Abam déem ya boŋe se á ke amo mo lwarem. Wɛ ma pipiri 

á boboŋe dem pa se de ke lam. Kolo na seene ko ke to ya ná wo ke, nɔɔna dedɛ ŋwea 

zem ya jei mo. 21 Konto ŋwaane, yé ta‑á kɔre-na foone. Amo wó taa nii abam de á bia 

baŋa ne se á na wodiu á di.” O déem ta ŋɔɔne wo-laaro de o chorro tem mo pa se ba 

jwoori ba na baare.  

Josɛf toone  

22 Josɛf de o kwo sɔŋɔ tiina bam ma lɛɛre ba maŋe Ejipti ne. O bena maama déem 

maa ye bena bi de fuɡa (110). 23 O déem nɛ Efrayim bia se ko yi dwia yatɔ laŋa ne. 

Manasɛ bu Makira de bia déem ta jeini Josɛf nɛ baŋa ne ba lora maŋa ne.  
24 Josɛf déem ma ta de o chorro tem o we, “Ko laam yi amo toone. Wɛ nam mo wó 

zeini abam. O wó ja abam o ja nwoŋi loɡo konto ne, ye o daare o ja abam o jwoori á 

nabaara teɡa kam se á ta‑á jei da. Teɡa kam konto o ya seene o yia o du duuri mo se o 

kwei-ka o pa Abaraham, de Izaak, de Jakob.” 25 Josɛf déem ma pa se Jakob bia bam du 

duuri ba pa‑o ye o we, “Wɛ wó seene o ba o woli abam se á yaɡe ywo. Abam nam ná 

maa viira, se á kwei amo kwi sem á woli da á ja kɛ.”*  
26 Josɛf déem jeɡe bena bi de fuɡa (110) mo ye o te. Ba ma kwei terale nuɡa ba ma 

turi o yera yam ba kwɛ ba tiŋi. Ba na ke konto ba ti to, ba déem kwei‑o ba ke dakaa 

ne mo ba zeɡe Ejipti teo kom ne.  

Nwoŋim  

Tɔnɔ



Nwoŋim Tɔnɔ  
Nwoŋim Tɔnɔ kom tɛ Wɛ na tɔɡe Moses baŋa o jwoŋi o nɔɔna bam Ejipti kabɛɛne dem wone o 

yaɡe tei to mo. Wɛ déem tɔɡe puŋu na jaane mini ye ko laam ba di ko zwɛa to baŋa ne mo o le o 

tete o bere Moses, ye o daare o pa‑o ni se o tɔɡe Isarele tiina bam yiɡa o ja-ba o nwoŋi Ejipti teo 

kom ne (Popɔra 3). Wɛ ma tiŋi chwoŋa Nane-soŋo kom wone se o nɔɔna bam wane ba nɔne 

te-kora baŋa ne ba bɛ. Ba na yi Sinayi peo kom to mo Wɛ tɔɡe Moses baŋa o pa o nɔɔna bam o 

ni-kaana yam. Ko dae Wɛ nia fuɡa kam yerane mo Wɛ déem kwei o pa-ba. O ta pɛ-ba nia se ba 

lɔre ba na wó taa tui o yiɡa tei ba zuli‑o to. O ma bere Moses se o lɔre o na wó ke tei o pu vwei, 

se de taa wae de ɡɔe ye ba jwoori ba chwi-de mɛ de mɛ maama ba na wó vo se ba yeini ba jeeri 

Wɛ da to.  

1 
1 Jakoba bu-baara balo na tɔɡe ded‑o ba vo ba zoore Ejipti ne to yera mo tento. 

Nɔɔno maama de o diɡa tiina déem mo dɛ ba vo.  
2 Ruben, de Simeon, de Levi, de Judah.  
3 Isakara, de Zebulun, de Benjamin.  
4 Dan, de Nafitali; Gad, de Asere.*  
5 O bu Josɛf déem maŋe o wo Ejipti ne mo. Jakob dwi dem maama déem ye fuserepɛ 

mo. 6 Josɛf de o chorro tem maama dedaane banto yuudwoŋo kom maama ma ba ba 

te. 7 Isarele dwi tiina bam déem nam ta puli mo dedɛ ye ba kɔɡɔ daɡa ko ɡaale. Ba ma 

tiini ba ke dam ye teo kom maama su de ba dwi dem yerane.  
8 Pa-dooro de déem ma jwoŋi Ejipti o tei. Wonto maa yeiri Josɛf ni ne. 9 Pɛ wom ma 

ta de o nɔɔna bam o we, “Nii-na Isarele tiina banto na puli dedɛ tei ye ba jeɡe dam ba 

dwoi debam. 10 Pa-na se dé ke swa dé che ba pulim dem, se ko ná dae konto, jara ná to 

debam dedaane teo kodwoŋi tetare ne, ba wó woli debam dona bam wone ba ke jara 

dedaane debam ye ba laam duri ba lu debam teo kom ne.”  
11 Konto ŋwaane Ejipti tiina ma kuri totoŋa yuu tiina se ba taa bɛɛse-ba de 

totoŋ-dɛɛra. Ba ma pa se Isarele tiina bam lɔ Pitom teo dedaane Ramesesa teo se Ejipti 

Pɛ wom taa zeɡe o wodiiru da. 12 Ba nam na yeini ba tiini ba bɛɛse-ba tei to mo Isarele 

tiina bam laam fɔɡe ba pula dedɛ ye ba jaɡe jei maama. Ko ma pa se Ejipti tiina bam 

tiini ba kɔre foone de Isarele tiina bam. 13 Ejipti tiina bam ma pa ko chɛ Isarele tiina 

bam yera ye ba tiini ba bɛɛse-ba de totoŋa. 14 Ba ma pa se ba ŋwea ke cham dedaane 

bira maɡem de teero totoŋ-dɛɛra. Ba déem ta fe-ba se ba taa toŋa ba kare de ba kadwi 

ne. Konto to Ejipti tiina bam déem bɛɛse Isarele tiina bam ye ba ba jeɡe ba ŋwaŋa.*  
15 Kaana balei déem maa wora balo na yeini ba zeini Hiburub kapwi se ba lo bia to. 

Ba dedoa yere mo Sifira. Wodwoŋi wom de yere maa ye Pua. Ejipti Pɛ wom ma ta 

de-ba o we, 16 “Á ná yeini á woli Hiburu kaana bam se ba lo, ye ba ná loɡa, se á fɔɡe á 

nii. Bu wom ná ye bakeira, se á ɡo‑o. O daa ná ye busankana, se á yaɡe‑o.” 17 Kaana 

balei bam maa kɔre Wɛ, ye ba wo sɛ Ejipti Pɛ wom ni. Ba maa pae se bakeiri sem 

wora.  
18 Pɛ wom ma bwoŋi kaana bam ye o bwei-ba o we, “Bɛŋwaane mo á ke konto ye á 

pae se bakeiri sem ta ŋwe?” 19 Ba ma leiri ba we, “Pɛ. Hiburu kaana bam dae nenɛɛne 

Ejipti kaana bam tei. Banto wara mo. Ba ma yeini ba ɡare ba lo ba ti mo ye debam 

laam yi ba tei.” 20 Konto ŋwaane Wɛ ma ke kaana balei bam lanyerane. Isarele tiina 

bam déem puli mo ye ba kɔɡɔ tiini ko ɡaale. 21 Kaana balei bam na kɔre Wɛ to 

ŋwaane, o ma pa ba de lo bia.  
22 Pa-faro wom laam ma pa o nɔɔna bam maama ni dento we, “Hiburu tiina ná loɡe 

bakeira maama, á jeɡe se á dole‑o mo á de Naili buɡa kam ne. Ko daare ko ná ye 

busankana, se á yaɡe‑o se o ta ŋwe.”  

2 

Moses lora taane  

1 Levi dwi tu dedoa déem ma di o tete dwi tiina bukɔ wodwoŋi o ma ke o kaane.* 
2 Kaane wom ma ja puɡa o lo bakeira. O ma na we bu wom lamma. O ma da ko 

ŋwaane o seiɡi‑o chane setɔ.* 3 O laam ma maane we o daa bá wane o seiɡi‑o. O ma 

kwei tetɔɡɔ ba na mɛ sanɡɛ ba sɔ-ko to, ye o daare o kwei kɔtaale o ma turi-ko se na 

yé wane ba zo. O déem ma kwei bu wom o ke ko wone ye o daare o ja‑o o vo Naili 

buɡa kam ni o seiɡi‑o nanchan-ɡullu wone. 4 Bu wom nakɔ déem maa zeɡe da ye o 

tole o nii kolo na wó ke‑o to.  
5 Ko na ke fee to, Ejipti Pɛ bukɔ déem ma tu buɡa kam se o swɛ o yera. O ka-nyaana 

maa vei ba kaare buɡa kam ni dem ne. O laam ma tole o na tetɔɡɔ kom nanchan-ɡullu 

tem wone ye o toŋe o kaba-kana se o vo o ja-ko o ja ba. 6 O ma puri ko ni ye o na 

bu-seseŋa na tiɡi da ye o keera. Bu wom ŋwaŋa ma zo‑o. O ma ta o we, “Hiburu tiina 

bu-balwa bam dedoa mo tento.”  
7 Bu wom nakɔ wom ma vo Pɛ bukɔ wom tei o bwei‑o o we, “A véi a beeri Hiburu 

tiina kaana bam wone a pa‑m se ba dedoa taa pae bu wom ŋɔɡe yele na?” 8 O ma sɛ ye 

o we, o véi! Busankana kam ma vo o bwoŋi bu wom nu se o ba. 9 Pɛ bukɔ wom ma ta 

ded‑o o we, “Ja bu wonto n vo sɔŋɔ n ta‑n nii o baŋa ne n pa-ne. Amo wó ŋwe‑m ko 

ŋwaane.” Kaane wom ma seene o ja bu wom o vo sɔŋɔ, o maa jeɡe‑o o kɔna.  
10 Bu wom déem na beɡe fee to, o nu wom ma ja‑o o vo o pa Pɛ bukɔ wom se o 

kwei‑o o ma ji o tete bu. O déem ma pa bu wom yere we ‘Moses’, ye o we ‘A na liiri‑o 

na wone to ŋwaane.’c  

Moses duri o vo Midian  

11 Moses déem na beɡe baaro o ti to dɛ dedwe o ma zaŋe o nwoŋi o vo o tete Hiburu 

tiina bam na zoore mɛ to. O ma nii o na ba yera na chɛ de totoŋ-dɛɛra tei to. O ta ma 

na Ejipti tu wodwoŋi na jeɡe Hiburu tu dedoa o maɡa. 12 O ma dole o yi o nii jei 

maama ye o wo nɛ nɔɔn-nɔɔno. O ma maɡe Ejipti tu wom o ɡo, ye o daare o kwei‑o o 

seiɡi kasolo wone.  
13 Teɡa na poore to, o daa ma nwoŋi ye o na Hiburu tiina balei na jeɡe daane. O ma 

bwei wolo na tusi to o we, “Bɛ mo ye nmo jeɡe n dwoŋi Hiburu tu n maɡa?” 14 Nɔɔno 

wom ma leiri‑o o we, “Wɔ mo pɛ nmo ni se n ta‑n ye dedɛɛro debam baŋa ne, se n 

bore debam bora? Nmo wó ɡo amo n woli Ejipti tu wom n na ɡo to wone mo na?” 

Moses na niɡi konto to, foone ma zo‑o ye o boŋe o tete ne we, “Cheɡa ŋwaane to, a na 

ke tei to lɔre jaja mo.”  
15 Ejipti Pɛ wom déem ma ni kolo na ke to. O ma kwaane se o ɡo Moses. Moses ma 

duri o lu Pɛ wom jeŋa ne ye o vo o zoore Midian teo ne.  

O déem ma vo o jei vole dedwoŋi teiŋa ne. 16 O na wora to, Midian tiina kaanem tu 

wodwoŋi bukwa barepɛ ma ba se ba mɔ na ba lwo ɡwoŋo kolo vara bam na nyɔ na da 

to wone ba ma nye ba kwo pei de bone. 17 Nayera badwonna déem ma ba ba zeili 

bukwa bam. Moses ma zaŋe o jwoŋi-ba o yaɡe, ye o daare o nye ba vara bam. 18 Ko na 

ke konto to, busankane sem ma jwoori ba vo ba kwo tei, o yere mo Jeterod. O déem 

ma bwei-ba o we, “Abam zem ke tɛ mo á jwoori konto lela?” 19 Ba ma leiri ba we, 

“Ejipti tu wodwoŋi mo jwoŋi debam o yaɡe nayera bam jeŋa ne. Wonto mo lɛɛre o mɔ 

na o ma nye vara bam o pa debam.” 20 O ma bwei o bukwa bam we, “Nɔɔno wom nam 

wo yeim mo? Abam yaɡe‑o da se bɛ mo? Bwoŋi-o-na se o ba o di wodiu.”  
21 Moses déem ma sɛ se o taa zoore nɔɔno wom tei ne. Ko na ke fee to, Jetero ma 

kwei o bukɔ Zipora o pa Moses se o di o ma ke kaane. 22 Zipora ma lo bakeira ye 

Moses pa o yere we ‘Geresom’e. Kokuri to, o déem boŋe o tete ne mo we, “Amo ye 

veiru mo sa-teo ne.”  
23 Ko na wora ko wora to, Ejipti Pɛ wom déem ma te. Isarele tiina bam maa ŋwaana 

ba kabɛɛne ŋwaane. Ba déem tiini ba keeri mo ba lwoori wolim. Ba keira kam ma to 

Wɛ zwa ne, 24 ye o sɛ ba ŋwana yam. O ma ɡuli ni delo o déem na ɡwoni o pa 

Abaraham, de Izaak, de Jakob to ɡula.* 25 Wɛ ma nii o na Isarele tiina bam na yaare tei 

to ye o ke o yiɡa ba wone.  

3 
1 Moses déem lɛɛre o jeɡe o tembaaro Jetero bone dem de o pei sem o nii te baŋa ne 

mo. Jetero déem maa ye Midian tiina kaanem tu. Dɛ dedwe, Moses ma ja vara bam o 

kɛ kaɡoa kam kwaɡa ne, o vo o yi Sinayi peo.f Peo kom konto mo ye Wɛ tete jeiɡa 

kam. 2 Moses na wora to mo BAŊA WƐ maleka kam veere ka tete ded‑o ne min-voɡo tei 

to. Moses ma na we mini dem jaane sabara kadwoŋi ye de laam ba di sabara kam de 

zwɛa. 3 Moses ma ta o tete ne we, “Amo wó fɔɔre mo a yi a nii wo-kenkaɡele dento, se 

a lɔre bɛ mo ke ye sabara kam ba zwɛa to.”  
4 BAŊA WƐ ma maane we o fɔɔre o yi se o nii. Wɛ ma zeɡe sabara kam wone o 

bwoŋi‑o o we, “Moses! Moses!” Moses ma leiri we, “Nii-ne da.” 5 Wɛ ma ta o we, “Yé 

tiini n twɛ ywo. Le n natera yam, se mɛ n na zeɡe to ye amo tete nyem mo.” 6 O daa ta 

ma ta o we, “Amo ye nmo kwo Wɛ wom mo. A maa kwori a ye nmo nabaara Wɛ wom: 

Abaraham Wɛ wom, de Izaak Wɛ wom, dedaane Jakob Wɛ wom mo.” Moses déem na 

niɡi konto to mo o seiɡi o yibia. O déem kɔre se o nii o na Wɛ.  
7 BAŊA WƐ ma ta o we, “Cheɡa to, amo maane cham delo na yi a nɔɔna bam Ejipti ne 

to. Ba totoŋa yiɡa tiina bam na tiini ba bɛɛse-ba pa se ba keeri tei maama to zo amo 

zwa. A yiɡa nam wo ba yaara yam wone. 8 Konto ŋwaane, amo laam tu ba tei se a 

jwoŋi-ba mo a yaɡe Ejipti tiina bam jeŋa ne. Amo ta wó pa se ba zaŋe ba nwoŋi ba vo 

ba jeini teɡa kalo na lamma ye ka daɡa to baŋa ne. Teɡa kam konto ywomma de 

varem de kɔnɔ. Ko nam ye teɡa kalo Kanaan tiina bam, de Hiti tiina bam, de Amori 

tiina bam, de Pɛrizi tiina bam, de Hivi tiina bam, dedaane Jebusi tiina bam maama na 

zoore to mo.* 9 Isarele tiina bam keira kam yi-ne, ye a ta kwori a na Ejipti tiina bam na 

jeɡe-ba ba bɛɛse tei maama to. 10 Konto ŋwaane, a laam nam laɡe a toŋe nmo mo se n 

vo Ejipti Pɛ wom tei n ja amo nɔɔna Isarele tiina bam n nwoŋi Ejipti teo kom ne.”  
11 Moses ma ta de Wɛ o we, “Amo ye wɔ mo? A muri se a vo Pa-faro wom tei a ja 

Isarele tiina bam a nwoŋi Ejipti ne.” 12 Wɛ daa ta ma ta o we, “Amo wó taa wora nmo 

tei ne. Memaŋe dento mo wó bere we amo mo seene a toŋe‑m: Nmo ná jaane a nɔɔna 

bam n nwoŋi Ejipti ne, abam laam wó ba peo konto yuu ne mo á zuli-ne.”*  
13 Moses ma leiri o we, “Amo nam ná vei Isarele tiina bam tei ye a ta-ba we ‘Abam 

nabaara Wɛ wom mo toŋe-ne á tei ne,’ ba wó wane ba bwei amo we ‘Wɛ wom konto 

yere mo bɛ?’ Tetɛ mo amo wó leiri-ba?”  
14 Wɛ ma ta de Moses o we, “Amo mo ye a na maŋe a ye wolo to. Ta dedaane Isarele 

tiina bam we, AMO-MAŊE-A-WORA-TAA-WUU  mo toŋe‑m ba tei ne.”* 15 Wɛ ma daare o ta 

de Moses o we:  

“Ta de Isarele tiina bam we, ‘TAA WUU TU BAŊA WƐ na ye á nabaara Wɛ wom to, 

Abaraham Wɛ wom, de Izaak Wɛ wom, de Jakob Wɛ wom mo toŋe-ne á tei ne.’ Amo 

yere dem mo konto se ko taa vei wuu. Ko ná zeɡe dwi dedwe ne se ko vo ko yi dwi 

dedwoŋi ne, yere dem konto mo ba wó taa mae ba ɡuli a ɡula. 16 Nam véi n la Isarele 

nakwa bam n ke daane se n ta-ba we, ‘BAŊA WƐ wom na ye abam nabaara Wɛ wom to, 

Abaraham Wɛ wom, de Izaak Wɛ wom, de Jakob Wɛ wom mo tu amo tei. O nam taɡe 

o we: Amo seene a nii á baŋa ne mo, ye a na kolo maama na yi abam Ejipti ne to. 
17 Amo nam maŋe a pwooli we a laɡe a ja abam a nwoŋi á yaara yam wone á na nɛ 

Ejipti ne to. Amo ta wó pa se á zaŋe á vo teɡa kalo Kanaan tiina bam na zoore da to, 

de Hiti tiina bam, de Amori tiina bam, de Pɛrizi tiina bam, de Hivi tiina bam, dedaane 

Jebusi tiina bam. Teɡa kam konto ywomma mo de varem de kɔnɔ.’  
18 Nmo ná taɡe konto dwoŋi, Isarele nakwa bam wó sɛ n taane dem. Nmo laam jeɡe 

se n ja-ba se á vo Ejipti pɛ wom tei, ye á ta ded‑o we, ‘BAŊA WƐ wom na ye Hiburu 

tiina bam Wɛ to mo tu debam tei. Konto, pa debam pwola se dé ma da yatɔ dé kwei 

chwoŋa dé vo kaɡoa kam wone dé ke kaanem dáane dé pa dé Tu BAŊA WƐ wom.’ 
19 Amo nam yei we Pɛ wom bá sɛ o pa abam pwola se á vo, ko ná dae we a mɛ dam 

mo a fe‑o. 20 Amo laam wó ma a dam a waare Ejipti tiina bam dedaane wo-kenkaɡela 

yalo a na wó ke ba tetare ne to. Ko kwaɡa ne mo Pɛ wom laam wó pa abam chwoŋa se 

á viiri.  
21 Amo nam ta wó pa se á kikia su Ejipti tiina bam yi. Konto wó pa se á bá ɡwɛ de 

je-yaara á viiri. 22 Abam kaana maama jeɡe se ba vo ba fara balo na ye Ejipti tiina 

kaana to tei mo, dedaane kaane wolo maama na zoore ba sɔŋɔ ne to tei. Ba laam maa 

wó lwoori ba na lu-nyenno wonnu, de sabu-seŋa wonnu, dedaane ɡwaaro telo á bia na 

wó taa jeɡe ba zoore to. Abam ná ke konto mo, á wó ma swa á ja Ejipti tiina bam 

jejeɡero tem á woli da á viiri.”  

4 

Baŋa Wɛ na wó tɔɡe Moses baŋa o ke memaŋa yalo to  

1 Moses déem ma leiri BAŊA WƐ o we, “Dɛ dedwoŋi ne, Isarele tiina bam bá sɛ a taane 

dem, ba nam bá pa-ne cheɡa. Ba wó wane ba ta nenɛɛne, nmo seene n wo veere n tete 

de amo.” 2 BAŊA WƐ ma bwei‑o o we, “Bɛ mo n zei de n jeŋa?” O ma leiri o we, 

“Nacheiɡa mo a zia.” 3 BAŊA WƐ ma ta o we, “Dole-ka n de teɡa ne.” Moses ma dole-ka 

o de teɡa ne. Ka ma ji basankwea, ye o duri o daare-ka.  
4 BAŊA WƐ ta ma ta o we, “Twe n jeŋa n ja-ka ka nabili seeni.” Moses na twe o jeŋa o 

ja basankwea kam to, ka ma jwoori ka ji nacheiɡa o jeŋa ne. 5 BAŊA WƐ laam maa we, 

“Keim dento wó pa se ba sɛ we amo BAŊA WƐ mo seene a veere a tete de nmo, amo 

wolo na ye ba nabaara Wɛ wom to: Abaraham Wɛ wom, de Izaak Wɛ wom, de Jakob 

Wɛ wom to.”  
6 BAŊA WƐ ta ma ta‑o o we, “Tore n jeŋa n ɡɔrɔ kom ne se n dwei n nyɔɔne.” O ma ke 

konto. Moses na jwoori o le o jeŋa kam to, ka pɔpɔ ka peere mo de naywaaneg jaweo 

kom. 7 BAŊA WƐ daa ma ta o we, “Daa‑n jwoori n tore n jeŋa kam n ɡɔrɔ kom ne.” 

Moses ma kwei o jeŋa o tore o ɡɔrɔ kom ne. O na jwoori o le-ka to, ka pɔpɔ ka ke 

lanyerane mo, nenɛɛne o yera yam maama na ye tei to. 8 BAŊA WƐ laam ma ta o we, 

“Ba ná wo pɛ‑m cheɡa de boboa wo-memaŋe dem, ba laam wó sɛ memaŋe belei tu 

wom. 9 De konto de, ba ná nɛ wo-memaŋa yalei yanto ye ba ta ve se ba sɛ n taane 

dem, se n mɔ na Naili buɡa kam ne n daare n lwo-ba te-kora kam baŋa ne. Na bam 

konto wó ji jana teɡa kam baŋa ne.”  
10 Moses déem ma lwoori BAŊA WƐ o we, “Amo Teiru, amo ware a ŋɔɔne chekke. Ko 

zeɡe nmo de amo na ŋɔɔne daane to, a maŋe a ware mo. A nam maŋe a bá lɔre ŋɔŋa. 

A ni ware se de pipiri lanyerane.”*  
11 BAŊA WƐ ma leiri o we, “Wɔ mo pɛ nabiinu o ni dem? Wɔ mo ke zwa-kwarro de 

memaaro? Wɔ mo pae nabiinu yia se o taa nae, naa se o taa ye lilwei? Ko dae amo 

BAŊA WƐ mo na? 12 Laam nam véi, se amo wó woli‑m de ŋɔŋa, ye a daare a bere‑m n 

na wó ta kolo maama to.”  
13 Moses maa we, “Amo Teiru, jan ja! Toŋe nɔn-ɡaa se konto tu vo o toŋe totoŋe 

dem.”  
14 Moses taane dem déem ma zaŋe BAŊA WƐ bane. Wɛ ma ta‑o o we, “Se nmo 

zembaaro Aron wolo de na ye Levi tu to, wonto wae o ŋɔɔne lanyerane. Nii ywo! O 

wo chwoŋa ne o beene se o jeeri‑m. O nam ná nɛ‑m, ko wó pa o wo pwoli dedɛ. 
15 Nmo wó wane n ŋɔɔne n bere‑o nmo taane dem de o na wó ta kolo to. Amo wó woli 

abam de ŋɔŋa ye a bere abam á na wó ke tei maama to. 16 Aron mo wó lwoni n taane 

dem o ŋɔɔne de nɔɔna bam, nenɛɛne o ye nmo ni mo tei. Nmo tete wó leiri amo yuu 

ne n ŋɔɔne ded‑o. 17 Nam kwei nacheiɡa kanto nmo na zei n jeŋa ne to n woli da n vo, 

se n laɡe n ma-ka n toŋe wo-kenkaɡela mo.”*  

Moses jwoori o vo Ejipti  

18 Moses déem ma jwoori o tembaaro Jetero tei o ta‑o o we, “Amo boŋe se a jwoori a 

chorro tem tei mo Ejipti ne, se a nii ba ta ŋwe de yazura na.” Jetero ma sɛ ye o we, 

“Véi, se Wɛ wó pa se n yi lanyerane.”  
19 Moses déem ta na wo Midian ne to, mo BAŊA WƐ ya taɡe‑o o we, “Jwoori n vo 

Ejipti, se balo maama na beeri‑m se ba ɡo to laam teɡa.” 20 Moses ma ja o kaane de o 

bu-baara bam o jeini-ba bonaɡa baŋa ne, ye o laam kwei chwoŋa o tɔɡe de-ba o maa 

jwoori Ejipti. O déem maa zei Wɛ nacheiɡa kam o jeŋa ne. 21 BAŊA WƐ ma ta de Moses 

o we, “Nmo ná yi Ejipti teo kom, wo-kenkaɡela yalo maama amo na pɛ‑m dam se n ke 

to, se n fɔɡe n ke-ya Ejipti Pɛ wom yiɡa ne. Amo nam wó pa se o bochare taa dana 

mo, ye o bá sɛ se amo nɔɔna bam viiri. 22 Ko ná tu konto, se n ta de Pɛ wom we, ‘BAŊA 

WƐ ni dem mo tento:  

Isarele ye amo bakeiri-kwea mo. 23 Amo nam mo taɡe de nmo se n pa a bakeiri-kwea 

kam chwoŋa se o viiri o vo o zuli-ne. Nmo nam ve amo ni. Konto ŋwaane, amo de 

nam wó ɡo nmo bakeiri-kwea kam mo.’ ”*  
24 Moses de o kwaɡa kam ta na wo chwoŋa ne ye ba vo ba yi jei selo ba na wó peini se 

teɡa poore to, BAŊA WƐ déem ma vo o tei ye o boŋe se o ɡo‑o. 25 Moses kaane Zipora 

ma zaŋe o kwei kandwɛ-fole na jeɡe ni to o ma o ɡwoni o bu-baaro wom peini. O ta 

ma dwei o baro wom napera de tɔnɔ kom ye o ta o we, “Nmo yɔɔre n ye amo baro 

jana bam ŋwaane mo.” 26 O na ŋɔɔne tei to tɔɡe de pein-ɡwoŋa kam ŋwaane mo. BAŊA 

WƐ daa maa wo ɡo Moses.  
27 BAŊA WƐ déem ma ta de Aron o we, “Zaŋe n vo kaɡoa kam yuu se n jeeri Moses.” 

O ma vo o jeeri‑o Wɛ peo kom ne ye o kukwori‑o. 28 Moses déem laam ma lwoni o 

bere Aron kolo maama BAŊA WƐ na toŋe‑o se o ta to. O ma daare o ta wo-kenkaɡela 

yam BAŊA WƐ na pɛ‑o ni se o ke to taane o bere Aron.  
29 Moses de Aron déem ma kwei chwoŋa ba vo ba yi Ejipti ye ba la Isarele nakwa 

bam ba ke daane. 30 Aron ma ta kolo maama BAŊA WƐ déem na taɡe de Moses to o 

bere-ba. O de ma ke wo-kenkaɡela yam maama pa se nɔɔna bam na. 31 Nakwa bam 

déem ma sɛ. Ba ta ma ni BAŊA WƐ na nɛ ba yaara yam ye o chu o ba se o jwoŋi-ba ya 

wone tei to. Ba ma chɔɔle teɡa ne ba zuli Wɛ.  

5 

Moses de Aron vei Ejipti Pɛ wom tei  

1 Ko na ke fee to, Moses de Aron déem ma vo Ejipti Pɛ wom tei ba ta ba we, “BAŊA 

WƐ wom na ye Isarele tiina bam Wɛ to ni mo tento: ‘Pa chwoŋa se a nɔɔna bam viiri. 

Ba jeɡe se ba vo kaɡoa wone ba ke kuri mo ba zuli amo.’ ” 2 Pa-faro wom maa we, “Wɔ 

mo ye BAŊA WƐ, pa ko maŋe se a sɛ o ni se Isarele tiina bam viiri? Amo yeiri BAŊA WƐ 

wom konto, a nam bá pa chwoŋa se Isarele tiina bam viiri.”  
3 Ba laam ma leiri‑o ba we, “Hiburu tiina Wɛ wom mo tu debam tei. Konto ŋwaane, 

dé lwoori nmo tei ne se dé na pwola dé kwei da yatɔ chwoŋa dé vo kaɡoa kam wone 

dé ke kaanem dáane dé pa dé Tu BAŊA WƐ. Kokuri to, dé ná wo ke konto, o wó waare 

debam dedaane jawe-chɛɛro dwi dwi mo, naa o pa se dé to jara-keim wone ye dé te.” 
4 Pɛ wom ma ve ye o ta o we, “Moses de Aron, bɛ mo ye abam pa se nɔɔna bam yaɡe 

ba totoŋa? Abam maama jwoori-na á vo á totoŋa ni ne!” 5 O ta maa we, “Nii-na ywo! 

Nɔɔna bam laam tiini ba daɡa Ejipti teɡa kam ne, ye á dáa laɡe se á cheiŋi-ba se ba yé 

toŋe ba totoŋa yam.”  
6 Dento dɛ ne, Ejipti Pɛ wom ma bwoŋi dedɛɛra balo na fe tontoŋena bam de 



totoŋ-chɛɛra to de balo na nii totoŋa yam baŋa ne to, ye o pa-ba ni. O déem maa we:  
7 “Abam daa yé kwei-na ɡa-korro á pa nɔɔna bam se ba taa mae ba maɡe bira. Banto 

tete laam mo jeɡe se ba beeri ɡa-korro ba ma ba toŋe totoŋa yam. 8 Ba bira yam ba na 

wó maɡe to ba jeɡe se ya muri, de fenfee de. Ba ye jawɔre-nyena mo! Konto ŋwaane 

mo ba beeri chwoŋa se ba vo ba ke kaanem ba pa ba Wɛ wom. 9 Pa-na se totoŋa yam 

tiini ya chɛ ba yera. Konto wó pa se ba yé na yiɡa se ba daa cheiɡi vwa yam konto.”  
10 Balo na fe kabɛ sem de totoŋ-chɛɛra to de totoŋa yiɡa tiina bam déem ma nwoŋi ba 

vo ba ta de nɔɔna bam ba we, “Pɛ wom taɡe tento mo: ‘Amo daa bá pa abam ɡa-korro. 
11 Abam mo jeɡe se á vo á beeri ɡa-korro á pa á tete. Nam ta‑á yei-na we á bira yam á 

na maŋe á yeini á maɡe to ba jeɡe se ya muri ya ni ne de fenfee de.’ ”  
12 Ko déem ma pa se nɔɔna bam jaɡe Ejipti teɡa kam jei maama ne ba beeri ɡa-korro 

se ba ma ba toŋe. 13 Balo na fe kabɛ sem de totoŋa to, de déem laam tiini ba fe-ba, ye 

ba tɛ-ba ba we, “Dɛ maama abam totoŋa yam jeɡe se ya yi ko daama na ye tei ye á 

jwoŋi ɡa-korro debam tei ne to mo.” 14 Pɛ wom nɔɔna balo na fe kabɛ sem de 

totoŋ-chɛɛra to déem ma bɛɛse Isarele yiɡa tiina balo na nii totoŋa yam baŋa ne to. Ba 

maa jeɡe-ba ba maɡa ye ba we, “Ko ke da yalei ye á nɔɔna bam wo maɡe bira yam se 

ya ja ya ni ne, nenɛɛne ko daama na ye tei to. Bɛ mo kea?”  
15 Isarele totoŋa yiɡa tiina bam laam ma vo ba lwoori Pa-faro wom ba we, “Dé Tu, bɛ 

laam mo kea ye nmo jeɡe debam n ke tento? 16 Dedɛɛra bam daa ba pae debam 

ɡa-korro se dé taa ma dé toŋa, ye ba ta fe debam se dé maɡe bira yam se ya yé muri. 

Ba ta maa jeɡe debam ba maɡa, ye ko ye banto yiɡa mo.” 17 Pɛ wom ma leiri-ba o we, 

“Nii jawɔre-nyena banto! Abam na vae totoŋa to ŋwaane mo á kare á beeri chwoŋa 

amo tei ne se á vo á ke kaanem á pa BAŊA WƐ. 18 Lela! Se á jwoori á totoŋa ni ne! Ba 

bá pa abam ɡa-korro. Á nam ta jeɡe se á maɡe bira yam mo se ya ja ya ni.” 19 Isarele 

totoŋa yiɡa tiina bam ma lɔre we keim dem laam tiini de chamma mo de pa banto de 

Isarele tiina bam maama. Kokuri to, ba maane we bira yam ba na wó maɡe dɛ maama 

to ba jeɡe se ya muri ya ni ne.  
20 Nɔɔna bam déem na nwoŋi Pɛ wom tei ne to, mo ba jeeri Moses de Aron. Ba de 

déem nam maŋe ba zeɡe ba cheiɡi nɔɔna bam mo se ba ba. 21 Ba na nɛ-ba to, mo ba 

poone de Moses de Aron ba we, “BAŊA WƐ wó waare abam á na ke kolo to ŋwaane. 

Abam laam pɛ se debam totoŋa tiini ya lwoi mo Ejipti Pɛ de o dedɛɛra bam momwa 



ne. Á ta ma á pa-ba pwola se ba ɡo debam.”  
22 Moses ma pipiri o vo o bwei BAŊA WƐ o we, “Amo Teiru, bɛ mo ye n tiini n ja cham 

dento n ba n pa n nɔɔna bam? Nmo boŋe se n ke tento mo ye n toŋe-ne ywo to na? 
23 Ko zeɡe dɛ delo amo na vei a ŋɔɔne dedaane Pɛ wom nmo yere ŋwaane to, mo o 

yɔɔre o pae nmo nɔɔna bam cham se ba taa di. Nmo tete nam ba ke kolokolo se n 

jwoŋi-ba n yaɡe.”  

6 

Baŋa Wɛ toŋe Moses Pa-faro wom tei ne  

1 BAŊA WƐ laam ma ta de Moses o we, “Amo laam laɡe a pa se n lɔre amo na wó ke 

Pa-faro wom tei to mo. Amo wó ma dam mo a fe‑o se o yaɡe a nɔɔna bam chwoŋa se 

ba viiri. Amo wó pa se o zeili-ba mo se ba nwoŋi ba daare o teo kom.”  
2 Wɛ daa ta ma ta de Moses o we, “Amo mo ye BAŊA WƐ. 3 Amo déem veere a tete de 

Abaraham, de Izaak, dedaane Jakob, se ba lɔre we a ye Dam-fɔrɔ Tu Wɛ wom mo. 

Amo déem nam wo pɛ se ba lɔre a yere dem na ye TAA WUU TU BAŊA WƐ to.* 4 Amo 

déem ma ɡwoni ni de-ba, ye a pwooli se a pa-ba Kanaan teɡa kam. Ba déem nam ta ye 

veira mo ba zoore jei sem konto ne. 5 Amo laam nam niɡi Isarele tiina bam na ŋwaana 

tei maama to kolo ŋwaane Ejipti tiina bam tiini ba de-ba kabɛɛne wone. Amo nam wó 

ke a tɔɡe de a ni-ɡwonim dem. 6 Nam ta de Isarele tiina bam we ‘Amo mo ye BAŊA WƐ! 

A nam wó ma a dam-fɔrɔ de a totoŋ-kamunnu a ma a waare Ejipti tiina bam, se a 

daare a jwoŋi abam á totoŋ-dɛɛra wone a yaɡe se á daa yé ta‑á ye kabɛ. 7 A maa wó pa 

se á ta‑á ye amo tete nɔɔna. Amo maa wó taa ye abam Wɛ. Konto to, á wó wane á lɔre 

we amo mo ye abam Tu BAŊA WƐ, a na jwoŋi abam a yaɡe Ejipti tiina bam jeŋa ne to 

ŋwaane. 8 A maa wó ja abam a zo teɡa kalo a déem na ɡwoni ni se a pa Abaraham, de 

Izaak, dedaane Jakob to. Amo wó seene a pa abam teɡa kam konto se ka taa ye abam 

tete nyem. Amo nam mo ye BAŊA WƐ.’ ”  
9 Moses déem ma ta tento maama de Isarele tiina bam. Ba ma ve o taane dem, kokuri 

to ba vɔna mo dɛ yiɡa ya pare. Ba yera de déem ma chɛ, ba totoŋ-dɛɛra yam ŋwaane. 
10 BAŊA WƐ laam ma ta de Moses o we, 11 “Jwoori n vo Ejipti Pɛ tei, se n ta ded‑o we o 

pa Isarele tiina bam chwoŋa se ba nwoŋi da o teo kom ne ba viiri.” 12 Moses ma leiri o 

we, “Nmo yei we amo ni ware de pipiri lanyerane. Nii amo tete nɔɔna bam na wo 

cheiɡi amo taane dem to, Pɛ wom laam mo wó sɛ o cheiɡi-de na?”  
13 BAŊA WƐ déem ma pa Moses de Aron ni ye o we, “Véi-na Isarele tiina bam de Ejipti 

Pɛ tei, á ta de-ba we amo BAŊA WƐ mo pɛ abam ni se á ja Isarele tiina bam á nwoŋi da 

Ejipti teo kom ne.”  

Moses de Aron dwi dem taane  

14 Nɔɔna banto déem mo wo Isarele sɔ-yuni tem maama yiɡa ne:  

Jakob bu-kwea kam mo ye Ruben. Ruben bu-baara bam mo tento:  

Hanoki, de Pallu, de Hezeron, de Karimi. Sɔ-yuni tento mo ke daane te ye Ruben 

dwi dem nabaara.  
15 Simeon de bu-baara bam mo tento:  

Jemweli, de Jamin, de Ohadi, de Jakin, de Zohare, dedaane Sawuli. (Sawuli nu 

déem ye Kanaan tiina bukɔ mo.) Sɔ-yuni tento mo ke daane te ye Simeon dwi dem 

nabaara.  
16 Levi bu-baara bam yera na popone ya tiŋi to mo tento:  

Gereson, de Kohafe, de Merari. Levi déem ŋwe mo taa o yi bena bi de fintɔ-yarepɛ 

(137).  
17 Gereson bia de ba sɔ-yuni tem déem maa ye Libini de Simeyi.  
18 Kohafe bia déem mo ye Amiram, de Izehara, de Heboron, dedaane Yuzeli. Kohafe de 

déem ŋwe mo taa o yi bena bi de fintɔ-yatɔ (133).  
19 Merari bia déem mo ye Mahili de Musi.  

Sɔ-yuni tento mo ke daane te ye Levi dwi dem nabaara.  
20 Amiram déem ma di o kwo nakɔ Jokebedi o ma o ke kaane. Ba déem ma lo Aron de 

Moses.* Amiram déem ŋwe mo taa o yi bena bi de fintɔ-yarepɛ (137).  
21 Izehara bia de déem maa ye Kora, de Nefeɡa, dedaane Zikiri.  
22 Yuzeli bia de déem maa ye Misayeli, de Elizafan, de Sitiri.  
23 Aron déem ma di Eliseba o ma o ke kaane. Wonto maa ye Aminadabi bukɔ mo, ye o 

ta ye Naason nakɔ. Ba déem loɡe bia bana mo: Nadab, de Abihu, de Eleaza, de 

Itamara.  
24 Kora bia déem maa ye Asiri, de Elikana, de Abiasafa. Banto de ba sɔ-yuni tem mo ye 

Kora dwi dem nabaara.  
25 Aron bu Eleaza déem ma di Puteli bukɔ o ma o ke o kaane, ye ba lo Finehase.  

Levi dwi dem taane mo konto. Sɔ-yuni tem konto maama déem ye Levi dwi dem mo.*  
26 Aron de Moses taane na bere tei tento to, banto maa ye balo BAŊA WƐ na pɛ-ba ni o 

we, ba véi ba ja Isarele tiina bam de ba kɔɡɔ kom maama ba ja nwoŋi da Ejipti ne. 
27 Banto déem ma seene ba vo Ejipti Pa-faro wom tei ba ta ded‑o se o pa Isarele tiina 

bam chwoŋa se ba viiri.  

Baŋa Wɛ pɛ Moses de Aron ni  

28 BAŊA WƐ déem na ŋɔɔne de Moses Ejipti teo kom ne to, 29 o déem taɡe o we, “Amo 

mo ye BAŊA WƐ. Amo ná taɡe a bere‑m kolo maama, se n lwoni n ta tento de Ejipti Pɛ 

wom.” 30 Moses déem ma ve ye o we, “Nmo yei we a ni ware se de pipiri lanyerane. 

Konto to, Pɛ wom bá sɛ o cheiɡi amo taane dem.”  

7 
1 BAŊA WƐ laam ma leiri Moses o we, “Nii! Amo laɡe a pa se n ta‑n nye de Wɛ mo 

Ejipti Pɛ wom yiɡa ne. Nmo zembaaro Aron wó taa ye nmo ni-jwoŋinu se o taa ŋɔɔne 

ded‑o. 2 Nmo jeɡe se n ta kolo maama a na wó ŋɔɔne dede‑m to n bere n zembaaro 

Aron. Wonto laam maa wó ta de Pɛ wom se o yaɡe chwoŋa se Isarele tiina bam viiri 

ba daare o teo kom. 3 Amo nam wó pa se Pɛ wom bochare taa damma. Amo wó pa se 

wo-kenkaɡela dedɛ ke Ejipti tiina bam tetare ne. 4 De konto de, o ta bá sɛ o cheiɡi 

abam taane dem. Amo laam wó ma a dam-fɔrɔ a waare Ejipti tiina bam. Ko kwaɡa ne, 

amo wó pa se a nɔɔna bam nwoŋi da teo kom konto ne. Isarele tiina bam maama wó 

nwoŋi kɔɡɔ de kɔɡɔ. 5 Konto maama ná kea, Ejipti tiina bam wó lɔre we amo mo ye 

BAŊA WƐ, de amo na mɛ dam a waare-ba pa se Isarele tiina bam na chwoŋa ba nwoŋi 

ba teo kom ne to ŋwaane.”  
6 Moses de Aron ma ke kolo maama BAŊA WƐ na bere-ba to. 7 Ba déem na vei se ba 

ŋɔɔne dedaane Pa-faro wom to, de Moses ye bena funɔnɔ (80) mo. Aron maa ye bena 

funɔnɔ-yatɔ (83).  

Aron nacheiɡa kam jiɡi basankwea  

8 BAŊA WƐ déem ma ta de Moses de Aron o we, 9 “Ejipti Pɛ wom ná taɡe o we ‘Ke-na 

wo-kenkaɡele se a nii’, se n laam ta de Aron se o kwei o nacheiɡa kam o dole o de 

teɡa ne, Pɛ wom yiɡa ne. O ná kea, ka wó ji basankwea.” 10 Moses de Aron déem ma 

vo ba zo Pa-faro wom tei. Ba ma ke kolo maama BAŊA WƐ na bere-ba to. Aron déem 

kwei o nacheiɡa kam mo o dole o de teɡa ne, Pɛ wom dedaane o nakwa yiɡa ne. Ka 

ma seene ka ji basankwea. 11 Pa-faro wom ma toŋe o bwoŋi o teo kom yi-nara de ko 

liri-mwa tiina se ba la daane. Liri keira bam na tu to, ba de ma kwei ba liri kikia ba 

lwoni ba ke wo-kenkaɡela yanto dwoŋi. 12 Ba dedoa dedoa déem ma dole ba nachei 

sem ba de teɡa ne, ye se ji basankwe. Ko nam ná ye Aron nacheiɡa kam, kanto déem 

liɡi ba nachei sem maama mo. 13 Ejipti Pɛ wom déem nɛ tento maama, ye o bochare ta 

dana. O déem wo sɛ se o cheiɡi ba taane dem. BAŊA WƐ nam maŋe o ta we ko wó taa 

ye konto mo.  

Cham kuni fuɡa  

1. Jana  

14 BAŊA WƐ ma ta de Moses o we, “Ejipti Pɛ bochare yɔɔre de dana mo, ye o ve se o 

pa amo nɔɔna bam chwoŋa se ba viiri. 15 Jwa tetete se n kwei nacheiɡa kalo na jiɡi 

basankwea to n vo Naili buɡa kam ni se n jeeri Pɛ wom da. O na maa beene maŋa 

kalo to, se n zeɡe buɡa kam ni ne n cheiɡi‑o. 16 O ná tua, se n ta ded‑o we, ‘BAŊA WƐ 

wolo Hiburu tiina bam na zuli‑o to mo toŋe-ne se a ta de nmo se n pa o nɔɔna bam 

chwoŋa se ba vo kaɡoa kam wone ba zuli‑o. Nmo nam ta wo sɛ se n pa ba viiri. 
17 BAŊA WƐ ni dem mo tento:  

Wɛ wó ke keim se nmo wane n lɔre we wonto mo ye BAŊA WƐ. Nii ywo! Amo laɡe a 

kwei nacheiɡa kanto a na zei to a maɡe Naili na bam se ba pipiri ba ji jana. 
18 Ywona yalo na wo Naili buɡa kam wone to maama wó te. Na bam de maa wó taa 

lwoi, pa se Ejipti tiina bam de daa bá wane ba nyɔ buɡa kam na.’ ”  
19 BAŊA WƐ daa ma ta de Moses o we, “Ta de Aron se o kwei o nacheiɡa kam o twe-ka 

o jeeri Ejipti bwi sem, de nabare sem, de bu-nwaro tem, de chwaro tem. O ná ke 



konto, na bam maama wó pipiri ba ji jana. Ko ná maŋe ko ye kambi sem de kɔɔra bam 

wone, Ejipti teo kom jei maama wó su de jana.” 20 Moses de Aron ma ke kolo maama 

BAŊA WƐ na bere-ba to. Ejipti Pɛ wom de o nakwa déem zeɡe ba nii mo, ye Aron zeiŋi 

o nacheiɡa kam o ma maɡe na bam baŋa. Naili buɡa kam na bam maama ma pipiri ba 

ji jana. 21 Buɡa kam wo ywona yam maama ma te pa se ka na bam de tiini ba lwoi. 

Ejipti tiina bam daa ware na bam se ba nyɔ. Jana déem maa yɔɔre ba su Ejipti teo kom 

maama. 22 Ejipti liri-keira bam de ma kwei ba liri kikia ba lwoni ba ke konto dwoŋi. 

Pa-faro wom bochare daa ta maa dana ye o ve se o cheiɡi Moses de Aron taane dem. 

BAŊA WƐ nam maŋe o ta we ko wó taa ye konto mo. 23 Pɛ wom laam ma pipiri o jwoori 

o sɔŋɔ. O bere o wo sɛ se o kwei keim dento o ke o yuu ne. 24 Ejipti tiina bam maama 

ma ɡwaare buli Naili buɡa kam ni ne se ba wane ba na na ba nyɔ, ba na ware ba nyɔ 

buɡa kam tete na bam to ŋwaane.  
25 BAŊA WƐ déem na pɛ se Naili buɡa kam na bam chɔɡe to mo da yarepɛ déem daa 

tu ya kɛ.  

8 

2. Nanchane  

1 BAŊA WƐ déem ma ta de Moses o we, “Véi n ta Ejipti Pɛ wom we, ‘BAŊA WƐ ni dem 

mo tento:  

Pa a nɔɔna bam chwoŋa se ba viiri se ba taa wae ba zuli-ne. 2 Nmo nam ná ve, ta‑n 

yei we amo wó pa se nanchane puli se su nmo loɡo kom jei maama se daane abam. 
3 Nanchane sem wó tiini se puli se su Naili buɡa kam maama. Se laam maa wó daare 

se zo Pɛ sɔŋɔ wone, ko ná ye nmo tete diɡa de n peiɡa jei mo de. Se ta wó zo nmo 

nakwa bam de sam ne, de teo kom sam maama ne. Se ta wó vo se peini á 

kaliɡwonnu wone, de á maasa fɔɡem zwe sem wone. 4 Nanchane sem laɡe se taa 

faŋe mo se taa diini nmo tete de n nakwa bam de n nɔn-bia bam maama baŋa.’ ”  
5 BAŊA WƐ laam ma ta de Moses o we, “Ta de Aron se o twe o nacheiɡa kam na wo o 

jeŋa ne to se ko jeeri bwi sem, de nabare sem, de chwaro tem maama. Konto ná kea, 

nanchane wó nwoŋi bwi sem wone se faare Ejipti teɡa kam maama.” 6 Aron ma seene 

o twe o jeŋa o jeeri na bam na tiɡi Ejipti jei selo maama ne to. Nanchane ma nwoŋi na 



bam wone se faare Ejipti teɡa kam maama. 7 Ejipti liri-keira bam de ma kwei ba liri 

kikia ba lwoni ba ke konto dwoŋi, pa se nanchane sedwonna de nwoŋi teɡa kam baŋa 

ne.  
8 Ejipti Pa-faro wom ma toŋe o bwoŋi Moses de Aron ye o ta de-ba o we, “Lwoori-na 

BAŊA WƐ se o pa se nanchane sem laɡe jei se daare amo de a nɔɔna bam. Ke-na konto 

se amo de pa abam nɔɔna bam chwoŋa se ba vo ba ke kaanem ba pa BAŊA WƐ.” 
9 Moses ma leiri Pɛ wom o we, “Tɔ, nam da yiɡa n ta n bere-ne maŋa kalo n na laɡe se 

a lwoori Wɛ a pa nmo de n nakwa bam de n nɔn-bia bam maama to. Amo laam wó 

lwoori Wɛ se o pa nanchane sem jei nmo de n nɔɔna bam sam ne. Se laam wó taa wo 

Naili buɡa kam wone yerane mo.” 10 Pɛ wom ma leiri‑o o we, “Jwa ne se n ke konto.” 

Moses ma ta o we, “Nmo nam na taɡe tei to mo wó toŋe, se nmo ma n lɔre we debam 

Tu BAŊA WƐ ba jeɡe dwoŋi. 11 Nanchane sem wó seene se viiri mo se daare nmo, de n 

nakwa bam, de n nɔn-bia bam, de abam sam dem maama. Se laam wó maŋe Naili 

buɡa kam wone yerane mo.”  
12 Moses de Aron ma nwoŋi da Pɛ wom tei ne. Moses déem ma lwoori BAŊA WƐ 

nanchane sem ŋwaane, de o na pɛ se zaŋe se daane Pɛ wom to. 13 BAŊA WƐ ma sɛ 

Moses wɛ-lworo kom, ye o pa se nanchane sem te. Selo déem na wo Ejipti tiina di sem 

wone, de ba konkwallo tem wone, de ba kadwi sem ne to maama ma te. 14 Ejipti tiina 

bam ma chwooli-se ba tiŋi pwoa dedɛ. Teo kom maama déem chɛ mo de nanchane 

sem lwom. 15 Se ko ná ye Pa-faro wom, o déem na maane we nanchane sem daa ba 

daane-ba to, mo o daa ta pɛ se o bochare dana. O daa ta wo sɛ se o cheiɡi Moses de 

Aron taane dem, ne BAŊA WƐ na maŋe o ta we ko wó taa ye tei to.  

3. Yeena  

16 BAŊA WƐ déem ma ta de Moses o we, “Ta n bere Aron se o twe o nacheiɡa kam o 

ma maɡe teɡa kam, se Ejipti teɡa kasolo kom maama ji yeena.” 17 Ba ma sɛ. Aron ma 

twe o jeŋa o maɡe teɡa kam de o nacheiɡa kam. Yeena ma zaŋe ba meeli nabiina de 

vara maama. Ejipti teo kom ni maama kasolo déem ma ji yeena. 18 Ejipti liri-keira bam 

de ma kwei ba liri kikia ba kwaane se ba lwoni ba pa se yeena ba, ye ba ɡa ko ŋwa. 

Yeena yam déem faare teo kom maama mo. 19 Liri keira bam ma ta de Pa-faro wom ba 

we, “Wɛ keim mo tento.” De konto maama de, Pɛ wom bochare daa taa dana mo, ye o 



wo sɛ se o cheiɡi-ba. BAŊA WƐ nam maŋe o ta we ko wó taa ye konto mo.  

4. Zɔɔro  

20 BAŊA WƐ déem ta ma ta Moses o we, “Zaŋe zezeŋa ne n vo n che Pɛ wom chwoŋa 

maŋa kalo o na maa vei buɡa kam ni to. Laam ta ded‑o we, ‘BAŊA WƐ ni dem mo 

tento:  

Pa amo nɔɔna bam chwoŋa se ba viiri, se ba vo ba zuli-ne. 21 Nmo nam ná wo pɛ-ba 

chwoŋa, amo wó toŋe zɔɔro dedɛ se te daane nmo, de n nakwa bam de n nɔn-bia 

bam maama. Zɔɔro wó su á sam, ye te faare Ejipti teɡa kam maama. 22 Se ko ná ye 

amo tete nɔɔna bam ba na zoore Gosen laŋa kam ne to, zɔɔro bá taa wo banto jei 

sem ne.* Amo ná tiŋi popɔra kam konto, abam wó ma á lɔre we amo BAŊA WƐ mo 

toŋe a totoŋa teɡa baŋa ywo-seeni. 23 Amo wó pa popɔra kam peini amo nɔɔna bam 

de abam nɔɔna bam tetare ne. Jwa ne mo amo wó ke wo-kenkaɡele dem konto.’ ”  
24 BAŊA WƐ déem ma seene o toŋe zɔɔro dedɛ o yaɡe Pɛ wom sɔŋɔ ne, de o nakwa bam 

sam ne. Te déem tiini te chɔɡe Ejipti teo kom maama. 25 Pa-faro wom ma bwoŋi Moses 

de Aron ye o ta-ba o we, “Véi-na á kaane á pa á Wɛ wom debam teo konto ne ywo.” 
26 Moses ma leiri‑o we, “Konto bá wane. Debam na wó kwei vara dwi delo dé ma dé ke 

kaanem dé pa dé Tu BAŊA WƐ to mo chula Ejipti tiina bam tei ne. Debam nam ná laɡe 

dé ke kaanem dem ye ba na debam, ba wó dole debam de kandwa mo ba ɡo. 27 Debam 

wó kwei da yatɔ mo dé maa zo kaɡoa kam wone dé ke kaanem dáane dé pa dé Tu 

BAŊA WƐ. O ni dem konto mo o pɛ debam.”  
28 Pɛ wom de laam ma ta o we, “Tɔ. Amo wó pa abam chwoŋa se á zo kaɡoa kam 

wone á kaane á pa abam Tu BAŊA WƐ. Se á yé véi-na yiɡa yiɡa. Nam lwoori-na Wɛ á 

pa amo.” 29 Moses ma leiri‑o o we, “Amo ná yɔɔre a nwoŋi ywo-seeni, a laɡe a lwoori 

BAŊA WƐ mo. Jwa ne zɔɔro tem wó yaɡe abam yera, Pɛ wom de o nakwa bam de o 

nɔɔna bam maama. Pɛ, nam ta‑n yei se n daa‑n yé ɡane debam. Nam yé che nɔɔna 

bam se ba vo ba ke kaanem ba pa BAŊA WƐ.”  
30 Moses déem na nwoŋi o daare Pɛ wom to, o vei o lwoori BAŊA WƐ mo. 31 BAŊA WƐ 

ma sɛ Moses kwora kam. O déem ma pa se zɔɔro tem yaɡe Ejipti Pɛ wom, de o nakwa 

bam, dedaane o nɔn-bia bam maama. Zɔɔ dedoa tete déem daa wo daare da. 32 Pɛ wom 

                                                           

 *8:22 Pulim 47:4 



daa ta ma pa se o bochare dana. O ma ve se o pa nɔɔna bam chwoŋa se ba viiri.  

9 

5. Vara toone  

1 BAŊA WƐ déem daa ma ta de Moses o we, “Véi Pa-faro wom tei n ta we, ‘BAŊA WƐ na 

ye Hiburu tiina bam Wɛ wom to ni dem mo tento:  

Pa amo nɔɔna bam chwoŋa se ba viiri, se ba vo ba zuli-ne. 2 Nmo nam ná wo sɛ se 

ba viiri, ye n cheiŋi-ba, 3 BAŊA WƐ wó ma o dam o ja jawe-chɛɛro mo o ba o yaɡe á 

vara bam maama baŋa ne. Ko ná ye á sisei, de á bonɛ, de á kona, de á naane, de á 

pei, dedaane á bone, jaweero wó ja te maama pa se te te. 4 BAŊA WƐ nam wó pa se 

popɔra mo taa wora Ejipti tiina vara bam dedaane Isarele tiina vara bam tetare ne. 

Ko ná ye Isarele tiina vara bam mo, ba dedoa tete ba laɡe o te.  
5 BAŊA WƐ maŋe o tiŋi dɛ mo se ko ke konto, ye o ta we, Jwa ne, omo wó pa se ko ke 

Ejipti teo ne.’ ”  
6 Teɡa déem na poore to, BAŊA WƐ ma seene o ke o na wuuri o ta tei to. Ejipti tiina 

vara bam maama ma te. Se ko ná ye Isarele tiina vara bam, dedoa tete déem wo teɡe. 
7 Pɛ wom ma toŋe nɔɔna se ba nii. O ma maane we Isarele tiina vara bam dedoa tete 

wo teɡe. De konto de, o bochare ta dana mo, ye o ve se o pa nɔɔna bam chwoŋa se ba 

viiri.  

6. Ŋɔn-pwoni  

8 BAŊA WƐ daa ma ta de Moses de Aron o we, “Zwɛ-na tentwarem, se á ja á vo Pɛ 

wom tei. Abam ná yi da, se Moses zeɡe pɛ wom yiɡa ne o dole tentwarem dem o yaɡe 

wɛɛne. 9 Tentwarem dem wó ji fwoɡo mo wɛyuu ne ye te jaɡe te yi Ejipti teo kom 

maama. Ko ta wó pa se ŋɔn-pwoni jeini nabiina dedaane vara yera ne se daane-ba 

loɡo kom jei maama ne.” 10 Ba ma seene ba kwei tentwarem dem ba ja vo Pɛ wom tei. 

Moses laam ma kwei-te o ta o yaɡe wɛɛne, ye te pa se ŋɔn-pwoni jeini nabiina 

dedaane vara yera ne se daane-ba. 11 Liri keira bam déem wo wane ba vo ba zeɡe 

Moses yiɡa ne, ŋɔn-pwoni sem na leiɡi ba yera ne, de Ejipti tiina bam maama yera ne 

to ŋwaane. 12 BAŊA WƐ déem ma pa se Pɛ wom bochare taa dana, ye o wo sɛ se o 

cheiɡi Moses de Aron taane. BAŊA WƐ nam maŋe o ta de Moses we ko wó taa ye konto 



mo.  

7. Do-kandwa  

13 BAŊA WƐ déem ma ta de Moses o we, “Jwa zezeŋa ne se n vo n jeeri Pɛ wom n che 

o chwoŋa n ta‑o we, ‘BAŊA WƐ na ye Hiburu tiina bam Wɛ wom to ni dem mo tento:  

Pa a nɔɔna bam chwoŋa se ba viiri se ba vo ba zuli-ne. 14 Nmo ná wo sɛ, amo laam 

wó pa se cham tiini de yi nmo tete yera, ko woli de n nakwa bam de n nɔn-bia bam 

maama. Ko maa wó pa se nmo lɔre we nɔɔn-nɔɔno tera loɡo baŋa ne o na maŋe de 

amo. 15 Amo yi se a kwei a jeŋa a fere nmo de n nɔn-bia bam maama pa se 

jawe-chɛɛro tiini te ja abam. Amo ya ná ke konto, abam dwi dem ya wó saare loɡo 

kom baŋa ne. 16 Ko nam na ye tei to, woŋo kolo ŋwaane amo na pɛ chwoŋa se n ta‑n 

wora to mo ye se a tɔɡe nmo ŋwaane a bere nɔɔna a dam dem na mae tei to, ye a 

daare a jwoŋi yere loɡo baŋa jei maama ne.* 17 Nmo nam ta pae n tete kamunni mo 

ye n cheiŋi amo nɔɔna bam se ba yé viiri. 18 Ta‑n yei we, amo jwa wó pa se 

do-kandwa tiini ya to á teɡa kam ne. Ko na zeɡe Ejipti teo kom boboa ne to se ko yi 

zem, ko dwi ta wo fɔɡe ko ke. 19 Nam pa n nɔɔna bam ni se ba ja ba vara dedaane ba 

wonnu telo maama na wo pwooni yiɡa ne to, ba ba ba ke ba sam dem wone. Kokuri 

to, do-kandwa yam wó vwei vara de nabiina balo maama na wo pwooni yiɡa ne to 

mo pa se ba maama te.’ ”  
20 Pɛ wom nakwa badaara déem ma fone de BAŊA WƐ taane dem. Banto ma ke lela ba 

vo ba pa se ba kabɛ sem dedaane ba vara maama ba ba zo sam dem wone. 21 Ba 

badwonna yiɡa déem tera de BAŊA WƐ taane dem ye ba yaɡe ba kabɛ sem de ba vara 

bam pwola ne.  
22 BAŊA WƐ ma ta de Moses o we, “Twe n jeŋa n yɔɔre wɛyuu ne, se do-kandwa laam 

to Ejipti teo kom maama ne. Ya laɡe ya to ya maɡe nabiina, de vara, dedaane wodiiru 

telo na wo Ejipti tiina kare sem ne to mo.” 23 Moses déem ma twe o nacheiɡa kam 

wɛyuu ne. BAŊA WƐ ma toŋe do-napana, dedaane do-kandwa. Doa kam daa ta ma 

pepele ka baɡe teɡa kam. BAŊA WƐ déem ma pa se do-kandwa tiini ya to Ejipti teo 

kom ne.* 24 Ka ma tiini ka wuuri jei maama, ye ka ta pepele taa. Ko na zeɡe Ejipti teo 

kom boboa ne to, do-fɔrɔ konto dwi ta wo fɔɡe ko ke loɡo kom ne. 25 Do-kandwa yam 

déem ma maɡe woŋo kolo maama na wo Ejipti teo kom pwooni yiɡa ne to. Ya déem 

chɔɡe nabiina de vara maama, ye ya ta chɔɡe wodiiru de teeni delo maama na nwoŋi 

teɡa kam baŋa ne to. 26 Ko daare Gosen laŋa kam yerane mo, do-kandwa yam déem 

wo yi da. Dáane mo Isarele tiina bam déem nam zoore to.  
27 Ejipti Pɛ déem ma toŋe o bwoŋi Moses de Aron ye o ta-ba o we, “Amo laam lɔre 

we a tusi mo, ye BAŊA WƐ jeɡe cheɡa. Ko ná ye amo de a nɔɔna bam, debam ba jeɡe 

bora. 28 Nam lwoori-na BAŊA WƐ á pa debam-na, se dé yera laam mo chɛ de do-kandwa 

yam dedaane do-napana kam. Amo de laam wó pa abam pwola se á viiri. Abam daa 

dae se á maŋe ywo-seeni.” 29 Moses ma leiri o we, “Amo ná nwoŋi teo kom wone, a 

laam wó zeiŋi a je sem wɛɛne a lwoori BAŊA WƐ se do-napana kam yaɡe baɡem. 

Do-kandwa yam de daa bá taa nena. Konto mo wó pa se nmo lɔre we loɡo baŋa 

maama ye BAŊA WƐ nyem mo. 30 Amo nam yei lanyerane we nmo de n nakwa bam ta 

ba kɔre Yuu-tu BAŊA WƐ.”  
31 Ko déem na ke tei to, kanzɛh sem de chaarai yam chɔɡe mo, kokuri kanzɛ sem jeɡe 

se punnu mo. Chaara yam de ma be te maŋe de do-kandwa yam. 32 Ko nam ná ye 

baninaj kam dedaane ka dwi dem maama, kanto wo tɔɡe ka chɔɡe, ka daa ta na wo 

beɡe to ŋwaane.  
33 Moses ma nwoŋi Pɛ wom tei ne o vo o nwoŋi teo kom wone. O ma vo o zeiŋi o je 

sem BAŊA WƐ yiɡa ne o lwoori‑o. Do-napana kam dedaane do-kandwa yam ma kwori. 

Doa kam déem daa wo neɡe teɡa kam baŋa ne. 34 Pa-faro wom na nɛ we doa kam de 

do-kandwa yam daa ba nena, ye do-napana kam de daa ba baɡe to, o ma jwoori o tusi. 

O de o nakwa bam maama ma pa se ba bochara dana. 35 O bochare na dana to, o ve se 

o pa Isarele tiina bam chwoŋa se ba viiri. BAŊA WƐ nam maŋe o pa se Moses lɔre we 

ko wó taa ye konto mo.  

10 

8. Kayere  

1 BAŊA WƐ ma ta Moses o we, “Jwoori n vo Ejipti Pɛ wom tei. A nam pɛ se o de o 

nakwa bam bochara dana mo, se a wane a da ko baŋa ne a ke wo-kenkaɡela yanto se 

ba na. 2 Ko ta wó pa se abam jwa lwoni á bere á bia dedaane ba de bia, se ba lɔre amo 

na ke tei a waare Ejipti tiina bam de wo-kenkaɡela yalo a na ke ba tetare ne to. Abam 

maama laam wó lɔre we amo mo ye BAŊA WƐ.”  
3 Moses de Aron déem ma vo Ejipti Pɛ wom tei ba ta ded‑o we, “BAŊA WƐ na ye 

Hiburu tiina bam Wɛ wom to ni dem mo tento:  

Nmo wó ve se n ɡwooni n tete amo yiɡa ne taa se n vo n maŋe yei ne mo? Pa a 

nɔɔna bam chwoŋa se ba viiri se ba taa wae ba zuli-ne. 4 Nmo nam ta ná ve se n 

pa-ba pwola, amo wó pa se kayere jwa ba se daane n teo kom. 5 Kayere sem laɡe se 

meeli jei maama mo, pa se abam daa bá taa nae teɡa kam. Se maa wó deilimi woŋo 

kolo maama ta na daare ye do-kandwa yam wo chɔɡe-ko to, ko woli de teeni delo 

maama ta na nwoŋi á teɡa kam ne to. 6 Se laɡe se meeli á sam maama mo, nmo tete 

sɔŋɔ kom, de n nakwa bam sam dem, de n nɔn-bia bam sam dem maama. Ko na 

zeɡe á nabaara maŋa ne se ko yi zem to, kayere dwi dem konto ta wo fɔɡe se yo á 

teo kom ne.”  

Moses laam ma pipiri o nwoŋi o daare Pa-faro wom.  
7 Pɛ wom nakwa bam ma ta ded‑o ba we, “Dɛ dɔ mo nɔɔno wonto wó sɛ o yaɡe 

yi-ɡiɡilu kolo o na jeɡe o ke dé yera ne to? Nam pa nɔɔna bam chwoŋa se ba vo ba 

zuli ba Tu BAŊA WƐ. Nmo ta wo maane we dé teo kom maama chɔɡe nɔɔno wonto 

ŋwaane mo na?” 8 Ba ma bwoŋi Moses de Aron se ba jwoori ba ba Pɛ wom tei. O ma 

ta-ba o we, “Tɔ, chwoŋa laam wora se á vo á zuli á Tu BAŊA WƐ. Se abam bera mo wó 

tɔɡe ba vo?” 9 Moses déem ma leiri o we, “Debam maama mo wó vo. Ko wó taa ye dé 

nɔn-donno dedaane nɔn-kwe maama, ko woli de dé bu-baara dedaane dé bukwa 

maama. Dé ta wó kwei dé bone, de dé pei, dedaane dé naane dem maama. Kokuri to, 

dáane mo dé jeɡe se dé vo dé di kuri dé zuli BAŊA WƐ.” 10 Pɛ wom ma ta o we, “BAŊA 

WƐ seene o wó taa wo á tei ne mo nenɛɛne amo ná sɛ se abam kaana de á bia bam 

tɔɡe ba vo! Tento yɔɔre ko bere we á boŋe se á ke lwarem mo. 11 Ko bá ke! Abam na 

lwoori chwoŋa se á vo á zuli BAŊA WƐ to, á baara bam yerane mo wó vo.” Ba déem ma 

zeili Moses de Aron se ba nwoŋi da Pɛ wom yiɡa ne.  



12 BAŊA WƐ ma ta de Moses o we, “Zeiŋi n jeŋa n jeeri Ejipti teo kom baŋa, se kayere 

sem laam ba se meeli jei maama se deilimi ɡa-zuru dwi maama ta na wo teɡa kam ne 

ye do-kandwa yam wo chɔɡe to.” 13 Moses ma zeiŋi o nacheiɡa kam o jeeri Ejipti teo 

kom baŋa. Dɛ dem konto ne mo BAŊA WƐ déem pɛ se vio nwoŋi wɛ-puli seeni ko ba ko 

jeeri loɡo kom. Ko déem dole wea de tete maama mo. Teɡa déem na jeɡe ka poore to, 

de vio kom jaane kayere sem ko ba. 14 Se kɔɡɔ déem tiini se ɡaale dedɛ, ye se meeli teo 

kom teɡa kam maama. Ejipti tiina ta wo fɔɡe ba na kayere sem konto dwi. Se dwi dem 

konto de daa bá ba kɔtaa. 15 Kayere sem déem ma kwoli teɡa kam maama pa se ka 

zwori liɡi-liɡi. Se ma di kolo maama do-kandwa yam na daare to. Ko maa ye teeni-bia 

maama, de ɡa-zuru, de ba kare wodiiru maama mo. Ejipti wone kolokolo déem daa 

wo daare ye ko jeɡe zurim.  
16 Pa-faro wom ma ke lela o toŋe o bwoŋi Moses de Aron ye o we, “Amo tusi abam 

yiɡa ne de á Tu BAŊA WƐ wom yiɡa ne. 17 Nam yaɡe-na a tusim dento á ma á chɛ-ne, se 

á daare á lwoori á Tu BAŊA WƐ se o pa se cham dento kɛ dáa se a sii.” 18 Moses ma 

nwoŋi Pɛ wom tei ne ye o vo o lwoori BAŊA WƐ. 19 BAŊA WƐ ma pa se vo-dɛɔ kom pipiri 

ko nwoŋi Wɛ-zoore seeni. Ko ma dole ko kale kayere sem maama ko ja ko vo ko yaɡe 

Nane-soŋo kom ne. Kayera dedoa tete déem daa wo daare Ejipti teo kom ne. 20 BAŊA 

WƐ déem daa ta ma pa se Pa-faro wom bochare dana mo. O ma ve se o pa Isarele tiina 

bam chwoŋa se ba viiri.  

9. Lim  

21 BAŊA WƐ déem ta ma ta de Moses o we, “Twe n jeŋa n yɔɔre wɛyuu ne se lim ba de 

kwoli Ejipti teɡa kam baŋa maama. Lim dem wó tiini de zo nɔɔna bam yera.” 22 Moses 

ma twe o jeŋa o yɔɔre wɛyuu ne. Ejipti teɡa kam baŋa maama ma tiini ka ke lim, se ko 

maŋe de da yatɔ. 23 Kanto maŋa kam ne, Ejipti tiina bam déem daa ba nii ba nae 

da-jei. Nɔɔn-nɔɔno maa ware se o nwoŋi o sɔŋɔ ne o vo jei jei. Se ko ná ye Isarele tiina 

bam na zoore mɛ to, pwooni déem mo wora jei sem konto ne.  
24 Ejipti Pɛ wom déem ma bwoŋi Moses ye o we, “Chwoŋa laam wora se á vo á zuli á 

BAŊA WƐ wom. Abam bia de á kaana wó wane ba tɔɡe ba vo. Nam yaɡe-na á vara bam 

ywo se á vo.” 25 Moses ma leiri o we, “Nmo jeɡe se n yaɡe chwoŋa mo se dé ja vara 

bam dé vo dé ma ke kaanem, ye dé zwɛ-ba dé pa debam Tu BAŊA WƐ. 26 Dé wó ja dé 



vara bam maama mo dé woli da dé vo. Varem dedwe tete bá daare Ejipti teɡa kam 

baŋa ne. Debam jeɡe se dé kuri kaanem vara mo se dé taa mae dé zuli dé Tu BAŊA WƐ. 

Dé ná wo yi jei sem, dé bá lɔre varem de varem wolo dé na wó le dé ma ke kaanem dé 

pa BAŊA WƐ to.”  
27 BAŊA WƐ ta ma pa se Pa-faro wom bochare dana mo. Pɛ wom déem wo sɛ se o pa 

Isarele tiina bam chwoŋa se ba viiri. 28 O ma ta de Moses o we, “Laɡe jei da amo yiɡa 

ne! Nam fɔɡe n nii n yuu ne, se dɛ dem nmo daa na wó jwoori n ba amo yiɡa ne to, n 

laɡe n te mo.” 29 Moses de ma leiri o we, “Dé nam zeɡe n kwora kam kwaɡa ne. Nmo 

seene n daa‑n bá‑n na amo.”  

11 

Cham delo na kweeli to  

1 BAŊA WƐ déem ma ta Moses o we, “Amo laam laɡe a pa se cham dedwe mo yi Ejipti 

Pɛ wom de o nɔɔna bam se ko kweeli. A ná ke konto, o wó pa abam chwoŋa se á viiri. 

O nam laɡe o zeili abam mo se á nwoŋi á daare o teo kom. 2 Nam ta de Isarele tiina 

bam se ba vo ba fara bam tei ba bwei ba jwoŋi sabu-seŋa dedaane lu-nyenno wonnu. 

Ba baara de ba kaana maama wó ke konto mo.”  
3 BAŊA WƐ déem nam ke se Ejipti tiina bam mo taa neɡe Isarele tiina bam. Ko ta ná 

ye Moses, Ejipti teo nakwa bam dedaane ko nɔn-bia bam kwoni ba nii‑o we o ye 

nɔn-kamunu mo.  
4 Moses déem ma ta de Pɛ wom o we, “BAŊA WƐ ni dem mo tento:  

Tete-koro ne, amo BAŊA WƐ wó tɔɡe Ejipti teo kom baŋa ne a kɛ. 5 Ejipti teo 

bakeiri-kwea dwi maama wó te. Pɛ wolo na saɡe paare yituŋu kom ne to bu-kwea 

wó te, ye kaba-kana kam na choe muni to de bakeiri-kwea de te. Vara balo ba na 

loɡe da-yiɡa to de maa wó te. 6 Ejipti teo ni maama laɡe ko taa ye mo ŋɔɔ de keira. 

Ba ta wo fɔɡe ba na keira kalo dwi na wó to teo kom ne to, ye ka dwi nam daa bá 

ba. 7 Ko nam ná ye Isarele tiina bam na zoore mɛ to, kukura tete bá wei ka fuɡi 

nabiina naa vara. Konto mo wó pa se abam lɔre we amo BAŊA WƐ mo pɛ se popɔra 

wora Ejipti tiina de Isarele tiina tetare ne.”  
8 Moses daa ta ma ta de Pɛ wom o we, “Nmo nakwa bam laam wó ba amo tei mo ba 



chɔɔle teɡa ne ba lwoori-ne se a ja a nɔɔna bam maama a viiri. Ko kwaɡa ne mo amo 

wó seene a viiri.” Moses na taɡe konto to, o bane ma tiini de zaŋe. O ma nwoŋi Pɛ 

wom tei o kɛ o daare‑o.  
9 BAŊA WƐ déem taɡe dedaane Moses o we, “Pa-faro wom bá sɛ o cheiɡi nmo taane 

dem. Ko wó pa se amo na pwola se a tiini a toŋe wo-kenkaɡela dedɛ Ejipti tiina tei 

ne.” 10 Moses dedaane Aron déem seene ba ke wo-kenkaɡela yanto maama mo Ejipti 

Pa-faro wom yibia ne. De konto maama de, BAŊA WƐ déem ta pɛ se pɛ wom bochare 

dana mo.* Pɛ wom déem ma ve se o pa Isarele tiina bam chwoŋa se ba nwoŋi da o teo 

kom ne ba viiri.  

12 

Atɔɡebabaŋa kuri dem  

Chullu 23:5-8; Jeelim 9:1-14; Nia Gulim 16:1-8  

1 Ejipti teo ne mo BAŊA WƐ déem ŋɔɔne de Moses dedaane Aron ye o we, 2 “Chana 

kanto mo wó taa ye boboa chana ka pae abam bene maama wone. 3 Ta n bere Isarele 

tiina kɔɡɔ kom maama we chana kanto, ka da fuɡa dɛ dem ne, sɔŋɔ maama ko ni 

twoo, sɔŋɔ tu wom jeɡe se o beeri pipeila mo naa bebala se o sɔŋɔ tiina bam di kuri. 
4 Sɔŋɔ kolo nɔn-bia bam nam ná ba daɡa se ba di pipeila kam ba ti, se ba beeri ba fara 

balo bam na bwola de-ba to se ba pɔɔre ba pa daane. Nam jeeli-na kɔɡɔ kolo na wó di 

pipeila kam to ni. Kokuri to, pia kam ye se ka maŋe mo, se nɔɔno maama na nɔna o di. 
5 Abam wó wane á kwei pia naa boŋo á ma á toŋe. Varem wom nam jeɡe se o taa ye 

bene varem mo ye o ta ba jeɡe ɡɛɛ o yera ne. Varem wom wó taa ye wo-bɛa mo. 6 Ta‑á 

nii-na vara bam baŋa ne se ko vo ko yi chana kam da fuɡa-yana dɛ dem ne. Teɡa ná 

laɡe ka yi, Isarele tiina kɔɡɔ kom maama wó ɡo ba vara bam mo. 7 Ba nam na wó jeini 

sam delo wone ba di varem wom nɔna yam to, ko jeɡe se ba kwei o jana mo ba taare 

manchwo-nia sɛ sem de ya yuu ne. 8 Tete dem konto ne, ba ta jeɡe se ba wɔ nɔna yam 

mo, se ba laam di-ya. Ba maa jeɡe se ba ma dwoa vɔɔ-chɛɛro mo dedaane bworobworo 

kolo na ba jeɡe sabɔle ko wone to ba di varem wom. 9 Ko dae se abam di ko nɔn-ɡwei. 

Á nam yé saŋe-ko. Varem maama ye se á wɔ mo: yuu, de nɛ, dedaane o wo-zela yam 

maama. 10 Tete dem konto ne, se á di á na wae tei maama to. Kolokolo ba jeɡe se ko 

daare se teɡa ná poore se á di. Nɔna yalo na poore teɡa to, abam jeɡe se á zwɛ-ya mo. 
11 Abam ná laɡe á di wodiu kom, se á ta‑á ti á yiɡa nenɛɛne balo na laɡe ba vo chwoŋa 

to. Vɔ-na á ɡwaaro ye á zo á natera, se á daare á ta‑á zei á nachei sem. Á laam wó di 

wodiu kom lela. Kokuri to, ko ye Atɔɡebabaŋa kuri mo abam laɡe á di se á ma á zuli 

amo BAŊA WƐ.  
12 Tete dem konto ne mo amo wó beeri Ejipti teo kom maama ne, ye a ɡo 

bakeiri-kwea dwi dem maama, vara dedaane nabiina maama. Amo wó ke konto a ma 

waare Ejipti tiina bam tanɡwana de ba jwona yam. Kokuri to, amo mo ye BAŊA WƐ. 
13 Ko daare, jana bam mo wó taa ye memaŋe se ko bere abam na wo sam delo wone 

to. Amo ná boŋe se a waare Ejipti tiina bam ye a na jana bam, a laam wó tɔɡe á baŋa 

a kɛ, se abam yé na chɔɡem.  
14 Abam de á dwi dem maama maŋe se á ta‑á ɡuli dɛ dento ɡula mo maŋa maama. Á 

wó di kuri dem bene maama wone se ko taa vei wuu. De ye chulu dɛ mo de pae abam 

se á ma á zuli amo BAŊA WƐ.  
15 Kwei-na da yarepɛ á di bworobworo-memene selo na ba jeɡe sabɔle se wone to. 

Yanto da yam boboa dɛ dem ne, á nam jeɡe se á kwei sabɔle delo maama na wo á sam 

ne to mo á dole á yaɡe. Da yarepɛ yam wone, wolo maama ná di bworobworo kolo na 

jeɡe sabɔle to, amo wó le konto tu mo a nɔɔna bam tetare ne. 16 Da yam boboa dɛ dem 

ne, dedaane da yarepɛ dɛ dem ne, á wó jeeri daane á zuli BAŊA WƐ mo. Nɔɔn-nɔɔno ba 

jeɡe se o toŋe totoŋa da yalei yam konto ne. Abam nam wó wane á saŋe á wodiiru.  
17 Bene maama wone abam jeɡe se á di Bworobworo-memene kuri dem mo. Kokuri 

to, ko ye dɛ dem amo na le abam kɔɡɔ de kɔɡɔ a ja a nwoŋi Ejipti ne to mo. De ye 

chulu dɛ mo se ko taa vei wuu. 18 Ko zeɡe boboa chana kam da fuɡa-yana dɛ dem 

dedaan-ni ne, se ko vo ko yi ka da finlei-dedwe dɛ dem dedaan-ni ne, se á di 

bworobworo kolo sabɔle na tere ko wone to. 19 Da yarepɛ yam wone, sabɔle dae se de 

taa wo nɔɔn-nɔɔno sɔŋɔ ne. Wolo ná di bworobworo kolo na jeɡe sabɔle ko wone to, 

amo wó le konto tu a nɔɔna bam tetare ne, konto tu ze ye Isarele tu naa veiru de. 
20 Abam na zoore jei selo maama ne to, se á yé di woŋo kolo na jeɡe sabɔle ko wone 

to.”  

Moses berem dem  



21 Moses déem ma bwoŋi Isarele nakwa bam ye o ta-ba o we, “Nɔɔno maama véi o 

kuri varem wolo o na wó ɡo Atɔɡebabaŋa kuri dem ŋwaane to, se o de o diɡa tiina 

wane ba di. 22 Abam ta wó beeri Husopa vɔ-lɛɛro, se á de te nia yam zoŋa de ka wo 

jana wone. Á laam wó kwei jana bam á taare á sam dem manchwo-nia yam sɛ selei 

sem dedaane baŋa kam mo. Maŋe-na á sam dem ne se teɡa poore. Nɔɔn-nɔɔno yé 

nwoŋi pwooni ne. 23 BAŊA WƐ wó ba o beeri Ejipti loɡo kom ne se o ɡo Ejipti tiina 

bam. O nam ná nɛ jana bam abam manchwo-nia ne, de ya baŋa kam, de ya sɛ sem ne, 

o bá pa se toone maleka kam zo á sam wone se o chɔɡe abam. O wó tɔɡe abam baŋa 

mo o kɛ. 24 Abam de á kwaɡa kam maama jeɡe se á sɛ á ta‑á ke chullu tento mo taa 

wuu. 25 Abam nam ná tu á zo teo kom BAŊA WƐ na ɡwoni ni se o pa abam to, se á ɡuli 

á ta‑á ke chullu tem konto. 26 Abam bia ná tu ba bwei abam we ‘Keim dento kuri mo 

bɛ?’, 27 se abam de wane á ta de-ba we ‘Ko ye Atɔɡebabaŋa kaanem mo debam wora 

de ke se de ma de zuli BAŊA WƐ. Kokuri to, dé déem na wo Ejipti ne to, BAŊA WƐ duri 

dé ŋwaŋa mo o tɔɡe debam sam dem baŋa o kɛ, ye o vo o chɔɡe Ejipti tiina bam.’ ”  

Moses na taɡe konto o ti to, Isarele tiina bam ma chɔɔle ba yibia teɡa ne ba zuli Wɛ. 
28 Ba ma vo ba ke kolo maama BAŊA WƐ na taɡe o bere Moses dedaane Aron to.  

10. Bakeiri-kwe sem toone dem  

29 Tete-koro ne, BAŊA WƐ déem ma ɡo Ejipti teo kom bakeiri-kwe sem dwi dem 

maama. Ko zeɡe Ejipti Pɛ na jei paare yituŋu kom baŋa ne to bu-kwea kam, se ko yi 

ŋweeno wolo na wo peena diɡa ne to bu-kwea kam, ko ta woli de vara dwi maama de 

bu-kwe sem.* 30 Tete dem konto ne mo Pɛ wom de o nakwa bam, dedaane Ejipti tiina 

bam maama zaŋe ba yɔɔre ba keeri ŋɔɔ! Ejipti tiina maama déem chɛ mo dedaane 

keira, kolo ŋwaane sɔŋɔ déem tera teo kom wone ye nɔɔno wo teɡe ko wone.  

Isarele tiina bam nwoŋi Ejipti ne  

31 Dento tete ne Pa-faro wom ma toŋe o bwoŋi Moses de Aron. O ma ta de-ba o we, 

“Nwoŋi-na á viiri á daare a teo! Ja-na Isarele tiina bam maama se á vo á zuli BAŊA WƐ 

nenɛɛne á na beeri chwoŋa se á ke tei to. 32 Kwei-na á pei sem, de á bone dem, 

dedaane á naane dem maama á woli da á viiri. Á ná via, se á lwoori á Wɛ wom se o 

zaane taa wo amo de baŋa ne.”  
33 Ejipti tiina bam déem ma bobo se ba taa lwoori Isarele tiina bam se ba ke lela ba 

viiri. Ba ma ta ba we, “Abam ná wo viiri lela, debam maama wó ji twa mo.” 34 Isarele 

tiina bam déem ma kwei ba muni delo sabɔle ta na wo ke de wone to, ba ke zwe selo 

ba na mae ba viiri muni dem to wone. Ba ma vɔ te maama ba ke ba ɡwaaro wone, ye 

ba daare ba kwei tento maama ba daŋe ba bakale baŋa ne ba ja ba kɛ. 35 Isarele tiina 

bam déem ke kolo maama Moses ya na bere-ba to. Ba ya vei Ejipti tiina bam tei ba 

bwei se ba jwoŋi sabu-seŋa wonnu, de lu-nyenno wonnu, ko woli de ɡwaaro mo ba tei 

ne. 36 BAŊA WƐ déem pɛ se Isarele tiina bam kikia su Ejipti tiina bam yi mo. Ba déem 

yɔɔre ba pa-ba kolo maama ba na wó bwei ba tei ne to mo. Ko déem ke konto mo, ye 

Isarele tiina bam wane ba vere Ejipti tiina jejeɡero tem ba ja ba viiri.*  
37 Isarele tiina bam déem ma zeɡe Ramesesa ne ba kwei chwoŋa ba maa vei Sukofa. 

Ba déem ye baara morro kuni bia yaredo (600,000) mo, ye bia de kaana de woli da. 

Banto maama déem nam ya vei de nɛ mo. 38 Nɔɔna badwonna dedɛ de déem tɔɡe-ba se 

ba kɛ. Ba déem ta jeɡe vara na ye pei, de bone, dedaane naane dedɛ. 39 Ba ma kwei 

bworobworo muni delo ba na jaane ba nwoŋi Ejipti ne ye sabɔle tere de wone to ba 

ma fɔɡe bworobworo se ba di. Nɔɔna bam déem na ke lela ba zaŋe ba nwoŋi Ejipti ne 

to ŋwaane, ba wo nɛ pwola se ba ti wodiu kom yiɡa, naa se ba ke sabɔle da se ko fole.  
 

40 Isarele tiina bam déem jeini Ejipti teɡa kam ne bena bia yana de fintɔ (430) mo. 
41 Bena bia yana de fintɔ kom (430) ni déem ma ja chekke. Dɛ dem konto ne nɔɔ mo 

BAŊA WƐ kɔɡɔ kom déem nwoŋi da Ejipti teo ne kɔɡɔ de kɔɡɔ. 42 Tete dem konto ne mo 

BAŊA WƐ déem yere o nɔɔna bam, ye o ja-ba o nwoŋi da Ejipti teo kom ne. Bene 

maama wone, dɛ dem konto ná yeini de yi, se Isarele tiina bam de yere ba tete se ba 

yé dɔ. Ba de ba dwi dem maama wó ke konto mo se ba ma zuli BAŊA WƐ.  

Atɔɡebabaŋa kuri dem chullu  

43 BAŊA WƐ déem daa ma ta de Moses dedaane Aron o we, “Atɔɡebabaŋa kuri dem 

chullu mo tento: Dwi-ɡɛ tu ba jeɡe se o tɔɡe o di Atɔɡebabaŋa kuri dem. 44 Se ko ná ye 

kabɛ selo abam na yeiɡi-se, ye ba ɡwoni se peina to, sento wó wane se tɔɡe se di. 

45 Veira balo na zoore abam tei ne ye ba toŋe ba pa abam ŋweero ŋwaane to ba jeɡe se 

ba tɔɡe ba di kuri dem. 46 Sɔŋɔ kolo wone abam na wó ɡo varem wom to, mo á wó 

maŋe ko wone á di nɔna yam maama. Yé ja-ya á nwoŋi pwooni, nam yé bwori-na o 

kwi de dedoa de. 47 Isarele tiina kɔ-fɔrɔ kom maama nam mo wó da daane ba di kuri 

dem konto. 48 Dwi-ɡɛ tu ná zoore abam wone ye o ná boŋe se o tɔɡe o di Atɔɡebabaŋa 

kuri dem o ma zuli BAŊA WƐ, konto tu jeɡe se o wuuri o ɡwoni o sɔŋɔ baara bam de 

bakeiri sem peina mo.* O ná ke konto, o jeɡe chwoŋa se o tɔɡe o di kuri dem, ne o na 

ye Isarele tu chekke to ŋwaane. Baaro wolo nam na wo ɡwoni o peini to bá tɔɡe o di 

kuri dem. 49 Chullu tem ye bedwe mo te pae nɔɔno maama, ba ná loɡe konto tu ye o 

ye Isarele tu naa, o ná ye dwi-ɡɛ tu mo ye o zoore abam wone.”  
50 Isarele tiina bam déem ma sɛ, ye ba ke kolo maama BAŊA WƐ na taɡe o bere Moses 

de Aron se ba ke to. 51 Ko déem maa ye dɛ dem konto ne mo BAŊA WƐ jaane Isarele 

tiina bam o nwoŋi Ejipti teo kom ne, ba kɔɡɔ de ba kɔɡɔ.  

13 

Wo-kwe sem  

1 BAŊA WƐ déem laam ma ta de Moses o we, 2 “Isarele tiina wone wo-bɛ dwi maama 

ná ye bu-kwe, se á pɔɔre-se á pa amo. Ko ná ye nabiina wone, naa vara wone wo-kwe 

selo na ye baara to maama ye amo nyem mo.”  

Moses berem dem  

3 Moses déem ma ta o bere nɔɔna bam o we:  

“Ta‑á ɡuli-na dɛ dento ɡula se ko taa vei wuu. De ye dɛ delo abam na nwoŋi Ejipti teo 

kom ne to mo. Dáane, á déem ye kabɛ mo. BAŊA WƐ ma kwei o dam-fɔrɔ o ma o vere 

abam o ja o nwoŋi jei sem konto ne. Abam ná yeini á ɡuli-de, ko ba jeɡe se á di 

bworobworo kolo na jeɡe sabɔle ko wone to. 4 Zem mo abam laɡe á nwoŋi Ejipti ne. 

Ko ye boboa chana kam mo, ko yere maa ye Abibi chana kam. 5 BAŊA WƐ nam maŋe o 

ɡwoni ni de á nabaara bam we o wó pa abam zo teɡa kadwoŋi mo se á ta‑á tei-ka. Ko 

nam ye teɡa kalo Kanaan tiina bam na zoore da to, de Hiti tiina bam, de Amori tiina 

bam, de Hivi tiina bam, dedaane Jebusi tiina bam mo. Teɡa kam konto ywomma mo 

de varem de kɔnɔ. Abam ná yi da, bene maama ne, se á di kuri dento Abibi chana kam 

ne. 6 Abam ná yeini á di kuri dem, á wó kwei da yarepɛ mo á ma á di bworobworo 

kolo sabɔle na tera ko wone to. Ya kweelim dɛ dem ne, á wó di kuri dem á ma á zuli 

BAŊA WƐ. 7 Da yarepɛ yam konto maama wone, á wó ta‑á di bworobworo kolo sabɔle 

na tera ko wone to mo. Da yam konto maama wone, se á yé sɛ se bworobworo kolo na 

jeɡe sabɔle to taa wo abam tei ne. Abam na zoore mɛ maama to, sabɔle bá taa wora á 

tei ne.  
8 Da yam konto ne, se á ta‑á tɛ á bere á bia we ‘Dé wora dé ke tento se dé ɡuli BAŊA 

WƐ na ke o pa debam maŋa kalo o na pɛ se dé nwoŋi Ejipti teo ne to mo.’ 9 Kuri dem 

konto wó taa ye memaŋe mo de pae abam, nenɛɛne á na vɔɡe woŋo á je ne naa á tira 

ne se á yé swei tei to. Konto to, BAŊA WƐ taane wó taa wo á boboŋa ne dedaane á nia 

ne, se á yé swei-de. Kokuri to, BAŊA WƐ mo mɛ o dam-fɔrɔ o ma o vere abam o ja 

nwoŋi Ejipti ne. 10 Bene maama wone, abam wó ta‑á di kuri dento mo ka maŋa ne.  
11 BAŊA WƐ wó seene o ja abam o zo teɡa kalo Kanaan tiina bam na zoore mɛ leile ye 

o pwooli de abam de á nabaara bam we o wó pa abam se á ta‑á tei to. 12 Á ná zo da, á 

jeɡe se á le wo-bɛ dwi maama na dɛ yiɡa se nwoŋi se niina puɡa ne to á pɔɔre-se á pa 

BAŊA WƐ. Abam vara bam wone wo-kwe selo na ye baara to ye BAŊA WƐ nyem mo. 
13 Ko nam ná ye bona-bea kalo na dɛ yiɡa ka nwoŋi ka nu puɡa ne to, á wó kwei 

pipeila mo á ma á leiri ka yuu ne á pɔɔre á pa Wɛ. Abam nam ná ba laɡe se á ke konto 

á leiri bonaɡa kam yuu ne, se á bwori ka ba á ɡo-ka. Ko ná ye á tete bia, á jeɡe se á 

kwei wonnu mo á leiri bu-kwe sem yuu ne á pa BAŊA WƐ.  
14 Jwa seeni, abam bia ná bwei abam se ba lɔre chullu tem kuri na ye tei to, se á ta 

de-ba we ‘Dé déem ye kabɛ mo Ejipti teo kom ne. BAŊA WƐ ma kwei o dam-fɔrɔ o vere 

debam o ja o nwoŋi dé kabɛɛne dem wone. 15 Ejipti Pa-faro wom bochare déem dana 

mo ye o ve se o pa debam chwoŋa se dé viiri. Konto ŋwaane, BAŊA WƐ déem ɡo 

bu-kwe sem dwi maama Ejipti ne, vara dedaane nabiina maama. Konto ŋwaane mo 

debam yeini dé kwei vare-kwe sem dé ma ke kaanem dé pa BAŊA WƐ. Ko daare ko ná 

ye debam tete bakeiri-kwe sem, dé yeini dé ma wonnu dé leiri ba yuu ne dé pa BAŊA 

WƐ.’  
16 Chullu tento wó taa ye memaŋe mo te pae abam nenɛɛne á na vɔɡe woŋo á je ne 



naa á tira ne se á yé swei we BAŊA WƐ mo mɛ o dam-fɔrɔ o ja debam o ja o nwoŋi 

Ejipti ne to.”  

Isarele tiina bam kwei chwoŋa ba nwoŋi Ejipti ne  

17 Ejipti Pa-faro wom na pɛ nɔɔna bam chwoŋa se ba viiri to, Wɛ déem wo pɛ se ba 

kwei chwoŋa kalo na tɔɡe Filisi tiina laŋa kam to, de ka na maŋe ka ye chwo-kukua to 

de. Wɛ déem boŋe o tete ne we, “Nɔɔna ná jeeri Isarele tiina bam de jara, ba wó wane 

ba leiri ba boboŋa ye ba pipiri ba jwoori Ejipti ne.” 18 Konto ŋwaane, Wɛ ma pa se ba 

jwoori ba ɡuɡwoli ba kwei chwoŋa kalo na tɔɡe kaɡoa kam wo ka maa vei Nane-soŋo 

kom seeni to. Isarele tiina bam maa vei ye ba vɔ ba tete keiri-keiri, se jara ná yi-ba, se 

ba ke-ya.  
19 Moses déem kwei Josɛf kwi sem mo o woli da se ba ja ba viiri. Kokuri to, Josɛf 

déem pɛ se Isarele bia bam du duuri mo, ye o ta-ba we, “Wɛ wó ba o vere abam o 

yaɡe. Ko nam ná ke konto, se á ja amo kwi sem á nwoŋi da jei sento ne.”  
20 Isarele tiina bam ma zeɡe Sukofa ne ba vo ba yi Etam. Jei sem konto wo kaɡoa 

kam ni ne mo. Ba ma chwi ba vwoa dáane. 21 Ba na maa vei to, BAŊA WƐ déem yeini o 

tɔɡe ba yiɡa mo. Wea ne o yeini o nye de kunkwoŋo mo, ko na zeɡe deiki ba yiɡa ne 

se ba lɔre chwoŋa. Ko daare tete ne, o maa nye de mini na zeɡe deiki mo ye de tɔɡe ba 

yiɡa ko bere-ba chwoŋa pa se ba via. Konto ma woli se wea de tete maama ba ta wae 

ba via. 22 Wea maama wone, kunkwoŋo kom déem wo nɔɔna bam yiɡa ne mo. Mini 

dem de maa wo ba yiɡa ne tete maama ne.*  

14 
1 BAŊA WƐ laam ma ta de Moses o we, 2 “Ta n bere Isarele tiina bam se ba pipiri ba vo 

Pi-Hahirofa seeni se ba chwi ba vwoa yam da. Ko maa wo Miɡidola dedaane naneo 

kom tetare laŋa ne, ye ko jeeri Baal-Zefon mo. 3 Ejipti Pɛ wom nam wó boŋe we Isarele 

tiina bam kare ba beeri mo jei maama ba yeiri chwoŋa. O maa wó ta we, kaɡoa kam 

mo cheɡe ba chwoŋa. 4 Amo nam daa ta wó pa se o bochare taa dana. O wó pare abam 

se o ja o jwoori. Tento mo amo wó na chwoŋa a wane Pa-faro wom de o jar-keira bam 

pa se a laam jwoŋi a zula. Ejipti tiina bam wó lɔre we amo mo ye BAŊA WƐ.” Nɔɔna 

bam déem ma sɛ ba ke Wɛ na bere-ba kolo to.  
5 Nɔɔna ma ta ba bere Ejipti Pɛ we Isarele tiina bam duri mo ba viiri. O de o nakwa 

bam ma leiri ba boboŋa ye ba we, “Bɛŋwaane mo dé wó pa Isarele tiina bam chwoŋa 

se ba lu dé jeŋa ne? Debam ɡɛ de kabɛ sem mo konto!” 6 Pɛ wom déem ma pa se ba ja 

o jara-keim toroko kolo sisein-nɔɔna na vaŋe to ba ba ba pa‑o, ye o daare o la o 

jar-keira bam o ke daane. 7 O ma kwei o jara-keim torokooro maama de balo na 

diini-se to. Te maama wone bia yaredo (600) mo tiini te lamma dedɛ. Toroko maama 

jeɡe ko dedɛɛro mo.  
8 BAŊA WƐ déem ya pɛ se Ejipti Pa-faro wom bochare tiini ko dana mo, pa se o pare 

Isarele tiina bam se o ja. Ko nam ná ye Isarele tiina bam, banto déem vei dedaane 

baare mo. 9 Ejipti tiina bam ma pare-ba se ba ja. Ko maa ye Pɛ jar-keira bam, de ba 

sisei sem, de ba torokooro tem, dedaane balo na diini-se to maama mo pare Isarele 

tiina bam ba vo ba yi mɛ ba déem na chwi ba vwoa yam da to. Jei sem konto déem 

wo naneo kom teiŋa ne mo. Ko maa bwola dedaane Pi-Hahirofa, ye ko jeeri 

Baal-Zefon. 10 Isarele tiina bam ma nii ba na Pa-faro wom de o nɔɔna bam na vei ba 

maa zaŋe ba baŋa ne. Foone ma tiini de ja-ba. Ba ma kaase ba jare BAŊA WƐ se o 

zeini-ba. 11 Ba ma bwɛ Moses ba we, “Nmo jaane debam n ba ywo-seeni se dé te kaɡoa 

kanto ne mo na? Yibeela mo tera Ejipti ne se ba ke debam ya wone na? Bɛ mo ye n ja 

debam n nwoŋi Ejipti ne? 12 Dé ta na wo jei sem konto ne to, dé lɔre konto mo ye dé ta 

dé bere‑m. Dé taɡe de nmo se n yaɡe debam chemm, se dé taa toŋe dé pae Ejipti tiina 

bam. Dé ya ná maŋe dé kabɛɛne dem wone, ko ya wó taa ɡare dé na laɡe dé te kaɡoa 

kam ne tento to!”  
13 Moses ma ta de-ba o we, “Yé ta‑á kɔre-na foone! Ta‑á zeɡe-na de baare, se á wó na 

BAŊA WƐ na wó ke tei o vere abam zem dɛ dem ne to. Ejipti tiina banto abam na nɛ ba 

na maa beene zem to, á daa bá na-ba maŋa de maŋa.* 14 BAŊA WƐ mo laɡe o ja jara o 

pa abam. Abam wó ta‑á zeɡe da chemm mo ye á nia.”*  
15 BAŊA WƐ ma ta de Moses o we, “Bɛŋwaane mo ye nmo zeɡe n kaase n jare-ne? Ta 

de nɔɔna bam se ba taa tutwoni ba vei yiɡa! 16 Se nmo zeiŋi n nacheiɡa kam!* Twe-ka 

naneo kom baŋa ne, se na bam pɔɔre belei. Chwoŋa wó peini na bam tetare ne se 

Isarele tiina bam nɔne te-kora baŋa ne ba bɛ bubɛ dedem dem ne. 17 Amo laam wó pa 

se Ejipti tiina bam bochara taa dana. Ba wó tɔɡe abam kwaɡa ba zo naneo kom wone. 

Dáane mo amo wó wane Pa-faro wom de o jar-keira bam, de ba torokooro, de ba 

sisein-dira maama pa se a laam jwoŋi a zula. 18 Amo ná wane Pɛ wom de o jar-keira 

bam konto, Ejipti tiina bam wó lɔre we amo mo ye BAŊA WƐ.”  
19 Wɛ maleka kam déem na yeini ka tɔɡe Isarele tiina jar-keira bam yiɡa to laam ma 

tutwoni ka vo ka zeɡe ba kwaɡa ne. Kunkwoŋo kom de ma kɛ ko vo ko zeɡe deiki ba 

kwaɡa ne. 20 Ko déem zeɡe Ejipti tiina kɔɡɔ kom dedaane Isarele tiina kɔɡɔ kom tetare 

laŋa ne mo. Kunkwoŋo kom ma pa se ko ye lim Ejipti tiina bam tei ne tete dem konto 

maama ne. Se ko ná ye Isarele tiina bam, banto déem jeɡe pwooni mo. Tete dem 

konto ne ba kɔɡɔ kom déem ware se ba yi da-tei.  
21 Moses déem ma twe o jeŋa naneo kom baŋa ne. Tete dem maama ne, BAŊA WƐ ma 

pa se vo-dɛɔ nwoŋi wɛ-puli seeni ko ba ko dole buɡa kam baŋa ne. Na bam déem ma 

pɔɔre belei ye te-kora peini ba tetare ne. 22 Isarele tiina bam déem vei te-kora baŋa ne 

mo ba bɛ naneo kom. Na bam déem nye de kabira mo na cheɡe ba jazem dedaane 

jaɡwia maama.* 23 Ejipti tiina bam déem ma duri ba pu Isarele tiina bam kwaɡa ba tu 

buɡa kam wone. Ba déem jaane ba sisei, de ba torokooro tem mo, ko woli de ba 

sisein-dira bam maama ba tu da. 24 Te-pora ni ne mo BAŊA WƐ zeɡe kunkwoŋo kom na 

jeɡe mini to wone o ɡuni o nii Ejipti jar-keira bam ye o pa se vuvuɡa to ba tetare ne. 
25 O déem ma pa se ba torokooro tem nɛ sem moore pa se ko chamma se ba wane ba 

vo ba bɛ. Ejipti tiina bam laam ma ta ba we, “Pa-na se dé duri dé jwoori-na se dé lu 

Isarele tiina jeŋa ne! Kokuri to BAŊA WƐ mo wora o jaane jara o woli-ba se ba wane 

debam.”  
26 BAŊA WƐ ma ta de Moses o we, “Twe n jeŋa naneo kom baŋa ne se na bam jwoori 

ba pu Ejipti tiina bam, de ba torokooro tem, de ba sisein-dira bam maama.” 27 Moses 

ma twe o jeŋa naneo kom baŋa ne. Teɡa na jeɡe ka poore to, na bam ma jwoori ba ke 

daane nenɛɛne ko ya na maŋe ko ye tei to. Ejipti tiina bam nam ya kwaane mo se ba 

lu, ye BAŊA WƐ kale banto o de naneo kom wone. 28 Na bam na jwoori ba ke daane to, 

ba ma pu Ejipti tiina kɔɡɔ kom maama, de ba torokooro tem, de ba sisein-dira bam. 

Nɔɔno de dedoa tete de wo wane se o lu. 29 Se ko daare Isarele tiina bam, banto ya vei 

te-kora baŋa ne mo ba vo ba bɛ naneo kom. Na bam déem nye de kabira mo na cheɡe 

ba jazem dedaane jaɡwia maama. 30 Dɛ dem konto ne mo BAŊA WƐ vere Isarele tiina 

bam Ejipti tiina bam jeŋa ne o yaɡe. Isarele tiina bam déem ma tole ba na Ejipti tiina 

bam na teɡe ba tiɡa bubɛ dem baŋa ne. 31 Ba déem nɛ BAŊA WƐ na kwei o dam-fɔrɔ 

kom o ke totoŋ-kamunnu o ma o wane Ejipti tiina bam to. Ba laam ma kɔre BAŊA WƐ 

ye ba daare ba ke ba wo-dedoa ded‑o. Ba ta ma ke ba wo-dedoa de Wɛ tontoŋeno 

Moses.  

15 

Moses leiŋa kam  

1 Moses dedaane Isarele tiina kɔɡɔ kom ma leeni leiŋa kanto se ba zuli BAŊA WƐ:*  
 

Amo wó leeni a zuli BAŊA WƐ,  

o na pɛ o yere zaŋe wɛɛne to ŋwaane.  

O jaane siseiŋa dedaane wolo na diini-ka to  

o dole o de naneo kom wone.  
2 BAŊA WƐ mo ye wolo na pa-ne dam to,  

ye wonto ŋwaane mo a leena.  

O ma bere o tete we o ye amo vereno wom.  

O ye amo Tu Wɛ mo ye amo wó taa tei‑o.  

Amo kwo Wɛ mo konto.  

Amo wó zeiŋi o yere wɛɛne.  
3 BAŊA WƐ ye babea mo.  

O yere mo ye ‘Taa-wuu BAŊA WƐ’.  
4 O vuvuɡi Ejipti Pɛ wom jar-keira bam  

de ba torokooro tem  

o de Nane-soŋo kom wone.  

Na bam ma pu Pɛ wom jar-keira dedɛɛra bam pa se ba te.  
5 Naneo kom na-luŋa kam ma kwoli-ba.  

Ba ma misi ba zo kuri kuri nenɛɛne kandwa mo tei.  
 

6 Debam Yuu-tu BAŊA WƐ,  

nmo jeŋa jeɡe dam-fɔrɔ chekke!  

Nmo jazem dem maɡe dé dona pa se n wane-ba.  

Debam Yuu-tu BAŊA WƐ, nmo jeŋa jeɡe dam!*  
7 Nmo ma‑n wane n dona pa se n yere tiini de zaŋe.  

Nmo bane tiini de zaŋe ba baŋa ne,  

nenɛɛne n na tɔreɡe mini n zwɛ ɡa-korro tei to.  
8 Nmo momwa vio yerane mo pɛ se  

naneo kom na bam daŋe da-baŋa ne.  

Ba zeɡe mo cheppe nenɛɛne kabira dwoŋi mo to.  

Na-luŋa kam ma leiri ka ji te-dɛa.  
 

9 Debam dona bam ya boŋe ba we,  

“Pa-na dé duri dé pu ba kwaɡa se dé ja-ba.  

Dé wó kwei se-zɔɔro dé chɔɡe-ba,  

ye dé vere ba wonnu dé pɔɔre dé pa daane.  

Dé wó na kolo maama dé na laɡe to.”  
10 Nmo nam na sii vio n yaɡe naneo kom baŋa ne to,  

na bam puɡi Ejipti tiina bam mo  

ye ba misi na-luŋa kam kuri ne,  

nenɛɛne luu na misi tei to.  
 

11 BAŊA WƐ!  

Wa yam maama wone nmo dwoŋi tera!  

Nmo zula yam ɡaale! Nmo yere zaŋe wɛɛne!  

Nmo ma‑n mae n dam-fɔrɔ n ke wo-kenkaɡela  

ye n dwoŋi tera!*  
12 Nmo twe n jazem dem yerane mo,  

ye teɡa kam puri ka li dé dona bam.  
13 Nmo dɛ n swono kom ŋwaane mo,  

n jwoŋi n nɔɔna bam cham wone.  

N ma‑n tɔɡe n dam dem ŋwaane n kale-ba  

n ja n vo nmo tete jeiɡa kam.  
14 Dwi-ɡɛ tiina bam ma ni keim dento ŋwa,  

pa se ba yera sae.  

Lwia maa jeɡe Filisi tiina bam ye ba yera chɛ.  
15 Edom tiina pwa bam laam fom mo.  

Moaba dedɛɛra bam yera maa sae.  

Kanaan tiina bam baare maama ma jei.  
16 Foone de lwia mo laam jeɡe-ba,  

ba na nɛ nmo dam-fɔrɔ kom to ŋwaane.  

Ba zeɡe ba nii mo de foone  

ye n nɔɔna bam da ba yiɡa ne ba kɛ.  

BAŊA WƐ!  

Nmo vere n nɔɔna bam n ja nwoŋi ba kabɛɛne wone,  

ye ba dona bam zeɡe ba nia!  
17 Nmo jaane-ba n zo n tete teɡa kam ne,  

pa se ba zoore nmo peo kom yuu ne.  

Amo Teiru BAŊA WƐ!  

Jei sem konto mo n kuri se n ta‑n zoore da.  

Ko maa ye n sɔŋɔ kom, n tete jea na lɔɡe to.  
18 BAŊA WƐ paare dem wó taa wora wuu mo.  

 

19 Cheɡa ŋwaane to, Isarele tiina bam déem vei te-kora baŋa ne ba bɛ naneo kom mo. 

Ko nam ná ye Ejipti tiina jar-keira torokooro tem, dedaane ba sisein-dira bam, banto 

na kwaane se ba bɛ to, BAŊA WƐ pɛ se na bam jwoori ba ke daane ba pu-ba.  
20 Aron nakɔ Miriam déem ye Wɛ ni-jwoŋinu mo. O ma kwei senyaɡa se o ma o leeni 

leiŋa. Kaana bam maama de tɔɡe ded‑o ba maa jeɡe senyɛ ba wɔe ye ba sae.* 21 Miriam 

déem leeni leiŋa kanto mo o bere-ba:  

“Leeni-na á zuli BAŊA WƐ,  

o na pɛ o yere zaŋe wɛɛne to ŋwaane.  

O jaane siseiŋa dedaane wolo na diini-ka to  

o dole o de naneo kom wone.”  

Na-chɛɛra  

22 Moses déem ma ja Isarele tiina bam o zeɡe Nane-soŋo kom ne o vo o zo kaɡoa wo, 

ka yere na ye Sura to. Ba déem kare ba vei kaɡoa kam wone da yatɔ maama mo, ye ba 

wo nɛ na se ba nyɔ. 23 Ba ma vo ba yi Mara jei sem. Na maa wora, ba na ye na-chɛɛra 

ye nɔɔna bam ware ba nyɔ to. (Konto mo pa se ba bwoi jei sem konto yere we Marak).  
24 Nɔɔna bam ma bobo se ba taa poona ye ba ta bwɛ Moses ba we, “Bɛ mo debam 

laɡe de nyɔ ye na bam chamma tento?” 25 Moses ma lwoori o jare BAŊA WƐ. Wɛ ma 

bere‑o tio kodwoŋi naɡa. O ma kaare-ka o de na bam wone. Na bam ma leiri ba ji 

na-ywona.  

Dáane mo BAŊA WƐ kwei o ni dem o tiŋi o pa nɔɔna bam se ba taa tɔɡa, ye o daare o 

faŋe nɔɔna bam o nii. 26 O ma ta de-ba o we, “Nenɛɛne abam na wó sɛ á cheiɡi amo 

kwora lanyerane, ye á tɔɡe chwo-laao amo yiɡa ne, ye á daare á ke á tɔɡe amo nia 

yalo maama a na bere abam to, amo bá sɛ se jaweero telo dwi na daane Ejipti tiina 

bam to ja abam. Amo mo ye BAŊA WƐ, wolo wom na zuri á jaweero to.”  
27 Ba ma zeɡe dáane ba vo ba yi jeiɡa kadwoŋi, ka yere mo Elim. Jei sem konto ne 

mo buli-yia fuɡa-yalei dedaane konkware teeni fuserepɛ wora. Nɔɔna bam déem ma 

chwi ba vwoa buli-yia yam teiŋa ne.  

16 

Bworobworo de nɔna  

1 Isarele tiina kɔɡɔ kom maama déem zeɡe Elim ne mo ba vo ba yi kaɡoa, ka yere mo 

Sin. Jei sem konto nam wo Elim dedaane Sinayi Peo kom tetare laŋa ne mo. Ba na 

nwoŋi Ejipti to, chane selei sem da fuɡa-yanu dɛ ne mo ba vei ba yi da. 2 Ba na wo 

kaɡoa kam ne to, mo nɔɔna bam maama bobo se ba taa poona ye ba bwɛ Moses de 

Aron. 3 Ba maa we, “BAŊA WƐ ya ná maŋe o pa se dé te Ejipti ne ko ɡare tento! Dáane, 

dé nae wodiu dé di, ye dé done nɔna dé sui. Abam ma ja debam á pa dé nwoŋi da dé 

ba kaɡoa kanto ne, se kana ɡo dé kɔɡɔ kom maama.”*  
4 BAŊA WƐ ma ta de Moses o we, “Amo wó pa se bworobworo nwoŋi wɛyuu ne, 

nenɛɛne doa na nena tei to.* Dɛ maama nɔɔna bam jeɡe se ba nwoŋi pwooni mo ba pɛ 

wodiu kolo na wó maŋe de ba dɛ wone dim to. Amo laɡe a faŋe-ba mo a nii, ba wó sɛ 

a ni dem naa ba bá sɛ-de. 5 Nam ta de-ba se, da yaredo dɛ dem ne se ba pɛ ba dɛ wone 

wodiu kuni belei, se ba ja ba zo ba sam dem wone.”  
6 Moses de Aron ma ta de Isarele tiina bam maama we, “Zem dedaan-ni ne mo abam 

wó lɔre we BAŊA WƐ mo jaane abam o ja o nwoŋi Ejipti teo kom ne o ba ywo-seeni. 
7 Teɡa ná poore, á laɡe á na BAŊA WƐ nenɔŋ-fɔrɔ kom na tiini ko nyeene to mo. Kokuri 

to, o niɡi abam na poona ye á bwɛ‑o tei maama to. Abam na poona konto to, ko ye Wɛ 

mo á jeɡe á bwɛa. Debam dae kolokolo se á bwɛ debam.” 8 Moses laam ma ta o we, 

“Teɡa ná laɡe ka yi, BAŊA WƐ wó pa abam nɔna se á done. Teɡa ná poore, o ta wó pa 

abam bworobworo se á di á su. Abam na poone tei to, ko ye BAŊA WƐ mo á jeɡe á 

bwɛa, ye ko dae debam. BAŊA WƐ nam mo niɡi á pompona kam.”  
9 Moses déem ma ta de Aron o we, “Ŋɔɔne dedaane Isarele tiina kɔ-fɔrɔ kom we, 

‘BAŊA WƐ niɡi á pompona kam. Á ba á la daane o yiɡa ne.’ ” 10 Aron déem ta na ŋɔɔne 

dedaane nɔɔna bam to, ba kwoni ba yum ba nii kaɡoa kam seeni mo. Ba ma na BAŊA 

WƐ nenɔŋ-fɔrɔ na tiini ka nyeene kunkwoŋo kom wone tei to. 11 BAŊA WƐ laam ma ta 

de Moses o we, 12 “Amo niɡi Isarele tiina bam pompona kam maama. Nam ta de-ba we 

‘Teɡa ná laɡe ka yi, abam wó done nɔna, se te-pora ne á di bworobworo á su. Konto 

mo wó pa se á lɔre we amo mo ye abam Tu BAŊA WƐ.’ ”  

13 Dedaan-ni dem konto ne, lwi dedɛ ma zaŋe se ba se faare mɛ nɔɔna bam na zoore 

to. Teɡa daa na poore to, nyɔnɔ ma to ko ɡilimi ba vwoa yam maama. 14 Nyɔnɔ kom 

ma we, ko daare wo-meena yalo na ye fefala ye ya bwona to maa faare teɡa kam 

maama kaɡoa kam ne. 15 Isarele tiina bam na nɛ-ya to, ba wo lɔre ya na ye woŋo kolo. 

Ba maa bwei daane ba we, “Bɛ mo tento?” Moses ma leiri-ba o we, “Bworobworo kolo 

BAŊA WƐ na pɛ abam se á ta‑á di to mo konto. 16 BAŊA WƐ nam we á ta‑á ke tento mo: 

‘Nɔɔno maama jeɡe se o pɛ tei na wó maŋe o dim de o diɡa tiina dim to mo. Nɔɔno 

maama wó wane o na bɔŋa dedoa.’ ”  
17 Isarele tiina bam ma vo ba ke konto. Badwonna déem pɛ dedɛ mo ye babam pɛ 

fenfee. 18 Ba déem na mɛ bɔŋa ba maŋe nɔɔno maama na pɛ kolo to mo ba maane we 

balo na pɛ dedɛ to daa wo nɛ se ko dwoni ba dim. Ko nam wo muri ko pa balo na pɛ 

fenfee yerane to. Ba maama déem nɛ tetei na maŋe de-ba to mo.  
19 Moses ma ta de-ba o we, “Nɔɔn-nɔɔno yé pa se wodiu konto peini o tei ne ko poore 

teɡa.” 20 Nɔɔna badwonna ma ve se ba sɛ Moses taane dem. Ba déem ma di ba daare 

pa se ko poore teɡa. Wodiu kom ma ji kanzwa ye ko laam lwoi. Moses bane ma zaŋe 

de nɔɔna bam konto. 21 Dɛ maama tetete, ba maa yeini ba pɛ tetei na wó maŋe de ba 

dim to. Wea ná yeini ka di wɛɛne, kolo maama na daare teɡa ne to wó nyeene mo.  
22 Da yaredo dɛ dem ne, ba déem pɛ wodiu kom kuni belei mo, bwɛ selei nɔɔno 

maama ŋwaane. Ba nakwa tiina bam ma vo Moses tei ba ta ba bere‑o ko na ke tei to. 
23 O ma ta de-ba o we, “BAŊA WƐ na taɡe kolo to mo tento: ‘BAŊA WƐ mo pɔɔre jwa dɛ 

dem se de taa ye de yera da maama wone. O nam ke-de se de taa ye siu dɛ mo se á ma 

á zuli‑o. Konto ŋwaane, wɔ-na woŋo kolo maama na maŋe de wɔɔm to se á saŋe kolo 

maama na maŋe de saŋem to. Ke-na konto zem se woŋo kolo ná daare, se á tiŋi-ko jwa 

ŋwaane.’ ” 24 Nɔɔna bam ma ke tei Moses na taɡe to. Ba déem zeɡe wodiu kolo na 

daare to pa se teɡa poore. Ko maa wo zo kanzwa, ye ko ba lwoi de.  
25 Teɡa na poore to, Moses ma ta o we, “Di-na wodiu kom konto zem, se zem dɛ dem 

ye siu dɛ mo se á ma á zuli BAŊA WƐ. Abam zem bá na wodiu jei de jei teɡa kam baŋa 

ne. 26 Da yaredo mo abam wó ta‑á pɛ wodiu kom. Ko daare da yarepɛ dɛ dem wó taa 

ye siu dɛ mo ko pae abam. Wodiu bá taa wora se á pɛ-ko.”  
27 Ko nam na ke tei to, nɔɔna badwonna mo nwoŋi da yarepɛ dɛ dem ne ba beeri 

wodiu se ba pɛ, ye ba wo nɛ kolokolo. 28 BAŊA WƐ ma ta de Moses o we, “Abam wó ve 



se á sɛ amo nia yam de a bera yam taa se á vo á maŋe yei ne mo? 29 Á wo nɛ? BAŊA WƐ 

tiŋi siu dɛ dem o pa abam.* Konto ŋwaane mo da yaredo dɛ dem ne Wɛ wó pa da yalei 

wodiu se á pɛ. Nɔɔn-nɔɔno ba jeɡe se o nwoŋi pwooni da yarepɛ dɛ dem ne. O wó 

maŋe sɔŋɔ ne mo.” 30 Ko ma pa se da yarepɛ dɛ dem ne nɔɔna bam déem sii de ba 

totoŋa.  
31 Isarele tiina bam ma bwoŋi wodiu kom yere we ‘Manna.’ Ko déem nye dedaane 

nyansaŋa bia mo. Ko maa ye napwoŋo, ye ko ywomma nenɛɛne ba mɛ tooro mo ba 

fɔɡe maasa tei to. 32 Moses ta ma ta o we, “BAŊA WƐ pɛ o ni dem mo se á kwei Manna 

yam bɔŋa dedoa á tiŋi jwa ŋwaane. Abam bia jwa wó lɔre wodiu kolo Wɛ na pɛ abam 

kaɡoa kam yuu ne, maŋa kalo o na jaane abam o nwoŋi Ejipti ne to.”  
33 Moses laam ma ta de Aron o we, “Kwei zoŋa n daare n zwɛ Manna n ke ka wone se 

ka maŋe de bɔŋa dedoa. Laam ja-ka n vo n zeɡe BAŊA WƐ yiɡa ne. Á bia jwa wó taa 

nae Manna yam dáane maŋa maama.” 34 Aron déem ma ke kolo maama BAŊA WƐ na 

bere Moses to. O kwei Manna yam mo o zeɡe Wɛ ni-ɡwonim kandwa yalei yam yiɡa 

ne se ya taa wo dáane.  
35 Isarele tiina bam ma di Manna yam bena finna. Ba déem di-ya mo taa se ko taa vei 

maŋa kalo ba na vei ba yi Kanaan ye ba zoore da to.* 36 Ba déem na mɛ bɔŋa kalo ba 

maŋe Manna yam to yere mo ye ‘Omaa’. Omaa kuni fuɡa mo ye kuriwaa bu dedoa.  

17 

Na nwoŋi peo yera ne  

1 Isarele kɔ-fɔrɔ kom déem ma zeɡe Sin kaɡoa kam ne, ye ba laam kare ba beeri, 

nenɛɛne BAŊA WƐ na yeini o bere-ba se ba vo mɛ to. Ba ma vo ba yi jei sedwoŋi ba na 

bwoi we Refidim to ye ba chwi ba vwoa dáane. Jei sem konto ne, na déem tera se 

nɔɔna bam nyɔ. 2 Ba ma bobo se ba taa bwɛ Moses ye ba we, “Pa debam na se dé nyɔ!” 

Moses ma leiri o we, “Bɛ mo ke ye á bwɛ amo konto? Bɛ mo ye abam laɡe se á maŋe 

BAŊA WƐ á nii?” 3 Na-nyɔm dem nam na jeɡe nɔɔna bam to, ba déem ta poone ye ba 

bwɛ Moses ba we, “Bɛ mo maŋe ko ba n yuu ne ye n ja debam n nwoŋi Ejipti ne n ba 

ywo-seeni? Nmo laɡe se na-nyɔm mo ɡo debam dedaane dé bia dedaane dé vara 

maama na?”  
4 Moses ma kaase o jare BAŊA WƐ ye o we, “Amo bere a laɡe a ke nɔɔna banto tetɛ 

mo? Ba laam boŋe se ba dole-ne de kandwa mo ba ɡo.” 5 BAŊA WƐ ma leiri Moses o 

we, “Kuri Isarele nakwa bam badwonna se á da nɔɔna bam yiɡa á kɛ. Kwei n nacheiɡa 

kalo n na mɛ n maɡe Naili buɡa kam to n woli da n vo. 6 Amo wó zeɡe Sinayi peo kom 

yuu ne se a jeeri abam. Á ná yi da, nmo laam wó ma n nacheiɡa kam n maɡe peo 

kom. Nmo ná ke konto, na wó nwoŋi ko yera ne se nɔɔna bam nyɔ.” Moses ma ke 

konto Isarele nakwa bam yiɡa ne.  
7 Moses déem pɛ jei sem konto yere we ‘Meriba’l, de ‘Massa’m. Kokuri to, dáane mo 

Isarele tiina bam poone ye ba maŋe BAŊA WƐ se ba nii. Ba déem we, “BAŊA WƐ wo dé 

tei ne naa o tera mo?”*  

Amaleki tiina ke jara de Isarele tiina bam  

8 Isarele tiina bam na wo Refidim ne to, Amaleki tiina bam ma pɔpɔ ba zaŋe ba baŋa 

ne se ba ke jara de-ba.* 9 Moses ma ta de Josua o we, “Kuri nɔɔna bam badwonna se á 

vo á jeeri Amaleki tiina bam de jara. Jwa ne, amo de wó taa zeɡe peo kom yuu ne, ye 

a zei Wɛ nacheiɡa kam.”*  
10 Josua ma ke kolo Moses na bere‑o to. O ma vo o jeeri Amaleki tiina bam se o ke 

jara de-ba. Se ko ná ye Moses de Aron dedaane Hura, banto déem diini peo kom yuu 

mo ba zeɡe da. 11 Maŋa kalo maama Moses je sem na yeini se wo wɛɛne to, Isarele 

tiina bam yeini ba dana mo jara yam wone. O je sem nam ná yeini se pare se maa tu 

teɡa, Amaleki tiina bam de daa maa dana jara yam yiɡa ne. 12 Moses je sem déem ma 

buɡi. Aron de Hura ma tiŋi kandwɛ, ye ba pa se o jeini de baŋa ne. Ba déem ma teili o 

je sem pa se lɛɛre se wo wɛɛne. Dedoa zei jazem dem, ye wodwoŋi wom de zei jaɡwia 

kam. Ba zei Moses je sem wɛɛne konto mo taa se ko yi wɛ-zoore maŋa. 13 Ko dɛ 

chwoŋa kam konto mo ye Josua de o nɔɔna bam ja jara ba wane Amaleki tiina bam.  
14 BAŊA WƐ laam ma ta de Moses o we, “Popone keim dento n tiŋi tɔnɔ ne se nɔɔna 

ɡuli ko ɡula. Ta popone we, Amo wó ba a pa se Amaleki tiina yere saare loɡo baŋa ne, 

se n daare n pa se Josua taa yei ko ni ne.”* 15 Moses ma lɔ kaanem bimbini jei sem 

konto ne ye o bwoŋi-de we ‘BAŊA WƐ mo ye amo Tutan.’* 16 O maa we, “Ba zeiŋi je mo 

wɛɛne se se jeeri BAŊA WƐ. BAŊA WƐ wó ja jara dedaane Amaleki tiina bam mo de ba 

kwaɡa kam taa wuu.”  

18 

Jetero  

1 Midian tiina kaanem-tu wodwoŋi déem mo wora, o yere na ye Jetero. Wonto maa 

ye Moses tembaaro. O ma ni Wɛ na ke tei maama o pa Moses dedaane Isarele tiina 

bam, ye o ja-ba o nwoŋi Ejipti ne to. 2-3 Moses déem nam ya pɛ se o kaane Zipora de o 

bia balei bam vo o tembaaro Jetero tei ne mo se ba taa wora. Bia bam dedoa yere mo 

ye ‘Geresom’. Kokuri to, Moses déem we, “Amo ye veiru mo sa-teo ne.”* 4 Wodwoŋi 

wom yere maa ye ‘Eliazera’.o Kokuri to, o déem we, “Amo kwo Wɛ wom mo woli-ne. 

Wonto mo jwoŋi-ne Ejipti Pɛ wom jeŋa ne o yaɡe, pa se o wo ɡo-ne.”  
5 Moses déem maa chwi o vwoa yam Wɛ peo komp teiŋa ne. O tembaaro Jetero déem 

ma vo o tei kaɡoa kam ne. O ma ja Moses kaane wom de o bia balei bam o woli da. 
6 Jetero ya toŋe ni mo o pa Moses o we, “Amo maa beene nmo tei. N kaane wom de n 

bia balei bam de maa tɔɡa.” 7 Ba na yi to, Moses ma nwoŋi se o jeeri-ba. O déem ma 

tiiri o tembaaro wom yiɡa ne, ye o daare o kukwori‑o. Ba ma bwei da-kwaɡa, ye ba 

laam daare ba zo Moses vwei dem wone se ba lare. 8 Moses ma lwoni kolo maama 

BAŊA WƐ na toŋe Ejipti Pɛ wom de o nɔɔna bam yerane pa se o vere Isarele tiina bam 

to o bere Jetero. O ta ma ta ded‑o ba na jeeri cham delo maama chwoŋa kam yuu ne 

to, de BAŊA WƐ na ke tei o vere-ba to.  
9 Jetero na niɡi konto to, o wo ma pwoli de BAŊA WƐ na woli Isarele tiina bam to. 

10 O ma tei Wɛ ye o we, “BAŊA WƐ maŋe de teem! O vere abam Ejipti tiina bam de ba 

Pɛ wom jeŋa ne o yaɡe. 11 Amo laam lɔre we BAŊA WƐ mo daɡa o dwoi wa yam 

maama. Kokuri to, o pɛ se o nɔɔna bam lu Ejipti tiina bam dam kuri ne, de ba na 

bɛɛse-ba tei maama to.” 12 Jetero ma ja varem o ba se ba zwɛ ba ma ke kaanem ba pa 

Wɛ, ye o kwori o ja pɛɛra yadwonna o woli da se o pa‑o. Aron de Isarele nakwa bam 

maama de ma ba Moses de o tembaaro wom tei, se ba tɔɡe daane ba di wodiu kom ba 

ma zuli Wɛ.  
13 Teɡa na poore to, Moses ma jeini se o cheiɡi nɔɔna balo na tu o tei ba saŋe daane 

to taane. Nɔɔna bam na daɡa to ŋwaane, ba zeɡe Moses yiɡa ne mo taa, zezeŋa ne se 

ko vo ko yi dedaan-ni ne. 14 Moses tembaaro Jetero na nɛ konto to mo o bwei‑o we, 

“Bɛŋwaane mo ye nmo toŋe totoŋe dento n pae nɔɔna bam n yerane? Nii nɔɔna bam 

na zeɡe ywo-seeni tetete wɛɛne se ko yi dedaan-ni ne, ye nmo yerane mo bore ba 

taane.” 15 Moses ma leiri‑o o we, “Kokuri to, nɔɔna bam yeini ba tui amo tei se ba lɔre 

Wɛ boboŋa na ye tei ya pa-ba to mo. 16 Nɔɔna balo ná jeɡe kantɔɡɔ ba tetare ne, ba 

yeini ba tui amo tei mo se a bere-ba wolo na jeɡe bora to. Amo ta wó daare a bere-ba 

Wɛ nia yam de o bera yam maama se ba taa ni ya kuri.”  
17 Jetero ma leiri o we, “Nmo na ke tei to ba tɔɡe chwoŋa. 18 Nmo ná laɡe n ta‑n ke 

konto, ko bá dáane de n yera na chɛ. Nɔɔna bam yera de maa wó chɛ. Totoŋe dento 

daɡa de dwoi nmo yerane jaanem. 19 Cheiɡi amo kwea yanto a na laɡe a pa‑m to, se 

Wɛ wó taa wora nmo tei ne. Nɔɔna bam ná yeini ba jeɡe kantɔɡɔ, ko lana se n kwei ba 

taane dem n ja n vo Wɛ yiɡa ne mo. 20 Nmo ta jeɡe se n bere-ba Wɛ nia yam, dedaane 

o bera yam na bere kolo to, se ba lɔre ba na wó tɔɡe chwoŋa kalo to. 21 Ko daare, beeri 

nɔɔna bam maama wone n kuri balo na ye jawale-nyena ye ba kɔre Wɛ to. Banto wó 

taa ye balo nɔɔna na jeɡe ba cheɡa ye ba ba tɔɡe sabu-laɡa chwoŋa to mo. Nmo laam 

wó tiŋi nɔɔna bam konto se ba taa ye yiɡa tiina ye ba nii nɔɔna baŋa ne. Badwonna 

wó taa nii nɔɔna moro baŋa ne, badwonna maa nii bi bi, badwonna maa nii finnu 

finnu, ye badaara nii nɔɔna fuɡa fuɡa baŋa ne. 22 Maŋa maama ba wó taa cheiɡi balo 

na jeɡe taane to se ba bore ba bora. Ko ná ye wo-chɛɔ, ko ye se ba kwei taane dem ba 



ja ba nmo yiɡa ne mo se n bore-de. Ko nam ná ye ta-balaŋa, ba tete mo wó bore.* 

Konto wó pa se totoŋa yam ke mɔle ya pa‑m, yiɡa tiina bam na tɔɡe ba zeŋe nmo zele 

dem to ŋwaane. 23 Nmo ná ke konto dwoŋi nenɛɛne BAŊA WƐ na bere‑m to, ko daa bá 

ni‑m. Nɔɔna bam de nam wó jwoori ba sam ne dedaane bochare-zuru.”  
24 Moses déem ma cheiɡi Jetero bera yam ye o sɛ-ya. 25 O ma beeri Isarele tiina bam 

maama wone o kuri jawale-nyena se ba taa ye yiɡa tiina ye ba nii nɔɔna moro moro 

baŋa ne, se badwonna taa nii bi bi, se badwonna nii finnu finnu, ye badaara nii fuɡa 

fuɡa baŋa ne.* 26 Maŋa maama banto mo yeini ba bore Isarele tiina bam taane. Ko ná 

ye wo-chɛɔ, ba wó kwei taane dem ba ja vo Moses yiɡa ne mo se o bore-de. Ko nam ná 

yeini ko ye ta-balaŋa, ba tete mo wó bore-de.  
27 Ko kwaɡa ne mo Moses bane o tembaaro Jetero o yaɡe chwoŋa ne pa se o jwoori o 

vo o tete teo.  

19 

Sinayi Peo kom  

1-2 Isarele tiina bam déem zeɡe Refidim ne ba vo ba yi Sinayi kaɡoa kam. Ba na 

nwoŋi Ejipti teo kom ne to, ko ye chane setɔ boboa dɛ ne mo ba yi da. Ba ma chwi ba 

vwoa yam Sinayi Peo kom teiŋa ne. 3 Moses ma di peo kom yuu se o vo Wɛ tei.* BAŊA 

WƐ ma zeɡe peo kom yuu ne o bwoŋi‑o ye o we, “Ta tento n bere Isarele tiina bam na 

ye Jakob dwi dem to:  
4 ‘Abam tete yi nɛ amo BAŊA WƐ na ke kolo se ko zo Ejipti tiina bam yera to. Á ta nɛ 

amo na kwei abam a daŋe a bakale baŋa ne nenɛɛne kalwoŋo na yeini ko ke tei de ko 

bia to. A ke abam konto mo a ja a yi amo tei ywo-seeni. 5 Tɔ. Loɡo baŋa maama ye 

amo nyem mo. Abam nam ná sɛ amo ni se á ta‑á ke kolo maama amo na wó bere 

abam to, amo wó kuri abam nabiina maama wone se á ta‑á ye amo tete nɔɔna.* 6 Abam 

nam wó ta‑á ye amo kaanem tiina, ye á toŋe amo paare yerane ŋwaane mo. Abam dwi 

dem wó taa ye á yera amo ŋwaane.’* Ta konto maama n bere Isarele tiina bam.”  
7 Moses ma zeɡe peo kom yuu ne o tu. O ma bwoŋi Isarele nakwa bam ye o daare o 

tole BAŊA WƐ kwora kam maama o bere-ba. 8 Nɔɔna bam ma sɛ ye ba leiri ba we, “Dé 

wó ke kolo maama BAŊA WƐ na taɡe to.” Moses daa ma ja nɔɔna bam kwora kam o vo 

o tole o bere BAŊA WƐ.  
9 BAŊA WƐ déem ma ta de Moses o we, “Amo laɡe a ba nmo tei, ye kunkwon-lilirru 

mo wó kwoli-ne. Ko wó pa se, amo ná tu a ŋɔɔne de nmo, nɔɔna bam wó ni amo 

kwora ye ba daare ba ke ba wo-dedoa de nmo maŋa maama.”  

Moses daa ma ta nɔɔna bam taane dem maama o bere BAŊA WƐ. 10 BAŊA WƐ ma ta 

ded‑o o we, “Jwoori n tu nɔɔna bam tei n daare n pa ba kwei zem de jwa dɛ dem ba 

ma kwɛ ba bochara ba pa amo. Ba jeɡe se ba zare ba ɡwaaro 11 se ba ti ba yiɡa se, da 

yatɔ dɛ ná yia, se a laam ba ba tei. Amo BAŊA WƐ wó tu a ba Sinayi Peo kom yuu ne se 

nɔɔna bam maama taa nii ba na-ne. 12 Nam lɔ siseini n kaare peo kom maama se nɔɔna 

bam yé lɛɛne-de. Ta de nɔɔna bam we, ba yé diini peo kom yuu naa ba twɛ ko teiŋa 

kam. Nɔɔno wolo naɡa ná nɔne peo kom baŋa ne, ba jeɡe se ba ɡo konto tu mo. 13 Ba 

ná laɡe ba ɡo‑o, ba jeŋa yé dwei‑o. Ba nam wó dole‑o mo de kandwa naa ba ta‑o de 

chena se o te. Ko ná ye nabiinu naa varem mo ye o naɡa ná nɔne peo kom, o jeɡe se o 

te mo. Tɔ. Ba nam ná wuɡi nabɔna kam, nɔɔna bam laam jeɡe chwoŋa se ba fɔɔre ba 

yi peo kom.”  
14 Moses ma zeɡe peo kom yuu ne o tu o vo nɔɔna bam tei. O ma pa ba kwɛ ba 

bochara ba pa Wɛ ye ba daare ba zare ba ɡwaaro. 15 Moses ma ta de-ba o we, “Ti-na á 

yiɡa da yatɔ dɛ dem ŋwaane. Da yam konto ne, nɔɔn-nɔɔno yé peini de kaane.”  
16 Da yatɔ dɛ dem tetete mo doa tiini ka pepele ye ka baɡe pina-pina. Kunkwon-liliru 

ma tu ko ba ko kwoli peo kom yuu. Nabɔna laam ma tiini ka wuuri sɔɔ dedɛ. Nɔɔna 

bam na niɡi sɔɔ kom to, ba yera maa tiini ya sae ye foone zo-ba.* 17 Moses ma tɔɡe 

nɔɔna bam yiɡa o ja-ba o nwoŋi ba vwoa yam wone se ba vo ba jeeri Wɛ. Ba ma vo ba 

zeɡe peo kom teiŋa ne. 18 Nyoa déem maa kwoli Sinayi peo kom yuu maama. Kokuri 

to, BAŊA WƐ déem chuɡi ko baŋa ne ye mini ɡilimi‑o. Nyoa kam ma zaŋe toɡe-toɡe ka 

di wɛyuu, nenɛɛne min-vo-fɔrɔ tei. Peo kom maama ma tiini ko ziziŋi. 19 Nabɔna kam 

kwori laam maa tiini de dana. Moses déem maa ŋɔɔne de Wɛ, ye Wɛ de leiri o taane 

dem ne doa na baɡe tei to.  
20 BAŊA WƐ ma tu o ba Sinayi Peo kom yuu ne. O ma bwoŋi Moses se o di o ba peo 

kom yuu. Moses ma di Wɛ tei. 21 BAŊA WƐ ma ta ded‑o o we, “Jwoori n tu teɡa n kaane 

nɔɔna bam se ba yé lɛɛne siseini dem. Ba ba jeɡe se ba fe ba di se ba na amo BAŊA WƐ. 

Ba ná fe ba ke konto, ba dedɛ laɡe ba te mo. 22 Ko ná maŋe ko ye amo kaanem tiina 

balo na yeini ba tui amo tei to, ba jeɡe se ba kwɛ ba bochara mo amo ŋwaane. Ko ná 

dae konto, amo wó chɔɡe-ba mo.”  
23 Moses ma ta de BAŊA WƐ o we, “Nɔɔna bam ba jeɡe chwoŋa se ba di peo kom. Nmo 

pɛ se amo lɔ siseini mo a tiŋi se nɔɔna bam yé lɛɛne-de, nmo na pwɛ peo kom pa ko ye 

ko yera to ŋwaane.” 24 BAŊA WƐ ma leiri‑o o we, “Nam tu teɡa n ja Aron se á tɔɡe 

daane á di ywo-seeni. Se ko ná ye kaanem tiina bam dedaane nɔɔna bam maama, ba 

ná fe ba lɛɛne se ba twɛ ywo-seeni, amo bane wó zaŋe de-ba mo, ye a chɔɡe-ba.”  
25 Moses ma tu o vo nɔɔna bam tei ye o ta de-ba kolo BAŊA WƐ na taɡe to.  

20 

Wɛ ni-kaana fuɡa kam  

Nia Gulim 5:6-21  

1 Wɛ déem mo ŋɔɔne taane dento maama:  
2 “Amo mo ye abam Tu BAŊA WƐ wom. Amo maa ye wolo na jaane abam a ja nwoŋi 

Ejipti teo kom ne pa se a vere abam á kabɛɛne dem ne a yaɡe to. 3 Daa á yé zuli-na wɛ 

dedwoŋi á woli amo wone.  
4 Yé zaŋe-na á mɔ kamɔɡɔ se ko taa ye jwoni ko pa abam. Á yé mɔ woŋo se ko lwoni 

wɛyuu wonnu, naa teɡa baŋa wonnu, naa teɡa kuri na bam wo wonnu.* 5 Abam ba 

jeɡe se á tiiri te yiɡa ne naa á zuli-te. Kokuri to, amo mo ye abam Tu BAŊA WƐ. Amo yi 

paɡe abam baŋa ne mo. Ko ná ye balo na ve amo to, a yeini a waare-ba de ba bia 

maama se ko vo ko yi ba dwi dem kuni betɔ naa bena laŋa ne mo. 6 Ko nam ná ye balo 

na swoi-ne ye ba sɛ a nia yam to, a maa yeini a jeɡe ba swono taa, se ko yi ba dwi 

dem kuni moro laŋa ne.  
7 Yé zaŋe-na á bwoŋi á Tu BAŊA WƐ yere kafɛ yerane, se BAŊA WƐ wó waare wolo 

maama na ke konto to.  
8 Ta‑á ɡuli-na Wɛ siu dɛ dem se á pɔɔre-de da yam maama wone á pa Wɛ. 9 Da yarepɛ 

maama wone, abam jeɡe da yaredo mo se á ma á toŋe totoŋa dwi maama. 10 Ko nam 

ná ye da yarepɛ dɛ dem, abam Tu BAŊA WƐ pɔɔre-de mo o pa o tete, se de taa ye siu 

dɛ. De dɛ ne, nɔɔn-nɔɔno ba jeɡe se o toŋe kolokolo. Ko maa ye abam, de á bia, de á 

bukwa, de á kabɛ, de á ka-nyaana maama mo bá taa toŋa. Ko woli da, abam vara bam, 

de veira balo na zoore á teo wone to de bá taa toŋe totoŋa dɛ dem konto ne.* 11 Kokuri 

to, BAŊA WƐ déem kwei da yaredo mo o naane wɛyuu de teɡa baŋa, de naneero tem, 

dedaane wonnu telo na wo tento maama wone to. O laam ma sii da yarepɛ dɛ dem 

ne.* BAŊA WƐ ma ke zaane o ke siu dɛ dem baŋa ne o pa de ye de yera.*  
12 Ta‑á neɡe-na á kwoa de á niina, se ko pa á ta‑á jeɡe momwɛ-dɛɛre maŋa kalo á na 

wó ta‑á zoore teɡa kalo abam Tu BAŊA WƐ na laɡe o pa abam to wone.*  
13 Yé zaŋe-na á ɡo nɔɔno.  
14 Yé ke-na kabwoŋa de nɔɔno wodwoŋi kaane.*  
15 Yé ŋɔ-na kolokolo.  
16 Yé zaŋe-na á bore vwa bora á ma á vane á dwonna.*  
17 Yé kwei-na á boboŋa á daŋe á dwonna sam baŋa ne. Nam yé pa-na se á boboŋa taa 

wo ba kaana baŋa ne. Yé pa-na se á fera zo ba kabɛ naa ba ka-nyaana wone. Yé pa-na 

se á yi su á dwonna nabɛ, naa ba bonɛ, naa woŋo kolo maama na ye ba nyem to.”  
 

18 Nɔɔna bam maama déem ma na doa kam na tiini ka baɡe ye ka ta pepele tei 

maama to. Ba ta ma ni nabɔna kam kwori, ye ba daare ba na peo kom maama na 

kwoli dedaane nyoa tei maama to. Ba yera maa sae ye foone tiini de jeɡe-ba. Ba déem 

ma fɔɔre ba kɛ dáa. 19 Ba ma ta de Moses ba we, “Jan ja! Nmo ná ŋɔɔne taane n bere 

debam, dé wó cheiɡi. Nam yé pa se Wɛ tete ŋɔɔne dedaane debam, se dé wó te.” 
20 Moses ma leiri nɔɔna bam o we, “Yé ta‑á kɔre-na foone. Kokuri to, Wɛ tu abam tei se 

o faŋe abam mo o nii, se á ta‑á kɔre‑o ye á yé tusi o chwoŋa kam ne.” 21 Nɔɔna bam 

déem zeɡe yiɡa yiɡa mo, ye Moses fɔɔre o twɛ kunkwon-liliru kom mɛ Wɛ na wora to.  

Chullu tedwonna  

22 BAŊA WƐ ma ta de Moses o we, “Ta tento de Isarele tiina bam:  

‘Abam tete yia nɛ we amo BAŊA WƐ mo zeɡe wɛyuu ne a ŋɔɔne de abam. 23 Abam 

nam ba jeɡe se á zuli wo-ɡaa á woli amo ne. Á yé zaŋe á kwei sabu-seŋa naa 

lu-nyenno á ma á ke jwoni.’ ”  
 

24 BAŊA WƐ daa ta ma ta de Moses o we, “Kwei teɡa kam teero n ma‑n lɔ kaanem 

bimbini n pa-ne. Abam ná laɡe á ke zwɛɛm kaanem naa yazura kaanem, á laam wó 

yeini á ja á pei, de á bone, dedaane á naane á ba á kaane de baŋa ne á pa-ne. Jei selo 

maama amo na wó pa se á zuli amo yere konto dwoŋi to, amo tete wó ba abam tei se 

a swɛ abam swolim. 25 Nmo nam ná boŋe se n kwei kandwa se n seene bimbini n 

pa-ne, se n yé ma kolokolo n ma‑n sare kandwa yam naa n lɔ-ya. Nmo ná ke konto 

dwoŋi, ko wó pa se bimbini dem ji kafɛ mo amo yiɡa ne. 26 Yé kwei nateini n yeiri 

bimbini dem yera ne, se n dɔɔle-de n di. Ko dae se nɔɔn-nɔɔno na nmo yera yam 

bwori, nenɛɛne n ná laɡe n ke kaanem n pa-ne.”  

21 
1 BAŊA WƐ déem ma ta o nia yanto taane o bere Moses se o lwoni o bere Isarele tiina 

bam:  

Isarele tiina de ba kabɛ taane  

Nia Gulim 15:12-18  

2 Wolo ná yeiɡi Hiburu tu se o ma o ji o kabaa, kabaa kam wó toŋe ka pa‑o bena 

yaredo mo. Bena yarepɛ bene dem wone, se kotu yaɡe‑o se o viiri zɛɛra, ye kabaa kam 



bá ŋwe kolokolo.* 3 Nɔɔno wom ná ye badeim ye o ba o toŋe o pa‑m, ye o ná laɡe o 

viiri, ko ye wonto yerane mo wó viiri. O ya nam ná maŋe o jeɡe kaane mo ye o ba n 

tei, o jeɡe se o ja o kaane wom mo o woli da o viiri. 4 O na toŋe o pae wolo to ná pɛ‑o 

kaane, ye o de kaane wom lo bia daane, nɔɔno wom yerane mo wó viiri. Kaane wom 

de o bia ye o tu wom nyem mo.  
5 Kabaa kam nam wó wane o ta we, “Amo swoi a tu wom, ko woli de a kaane de a 

bia bam. A nam bá viiri a daare-ba.” 6 O tu wom maa wó ja‑o o vo Wɛ wara-jei sem ni 

dem seeniq o pa o sale bworo kom. Dáane mo o wó kwei se-lwei o puri kabaa kam zwɛ 

dedoa. Konto bere we kabaa kam ŋwea maama wone, o ye o tu wom nyem mo.  
7 Nɔɔno ná kwei o bukɔ o yeiɡi o pa se o ji kabaa, ko dae se ka maŋa ná yia, se ba 

yaɡe‑o se o viiri nenɛɛne ba na ke baara bam tei to. 8 Kaba-kana kam ná chɔɡe wolo na 

yeiɡi‑o to yiɡa, o tu wom wó wane o jwoori o yeiɡi‑o o pa. O nam ba jeɡe chwoŋa se o 

yeiɡi‑o o pa dwi-ɡɛ tiina. O tu wom ná ke konto, ko bere we o lɔɡe ba ni-sɛɛm dem 

kwaɡa ne mo. 9 Nɔɔno wom nam ya ná yeiɡi‑o se o bu mo di o ma o ke kaane, ko jeɡe 

se o taa nii kabaa kam baŋa ne nenɛɛne ko ye o tete bukɔ mo. 10 Nɔɔno wom ná tu o 

swo kaane wodwoŋi o woli o wone, ko dae se o ve boboa kaane wom o ni-wodiu, naa 

ɡwaaro. O nam dae se o ve‑o sare-peiɡa. 11 Nɔɔno wom ná ve se o ke wonnu tento 

maama o pa kaane wom, kaane wom wó wane o viiri zɛɛra, ye o bá ŋwe kolokolo.  

Keim-lwanno telo na maŋe de toone to  

12 Wolo ná maɡe o dwoŋi pa se o te, ba wó ɡo kotu de mo.* 13 Kotu nam ná wo paale 

o ɡo nɔɔno wom, ye ko ye Wɛ mo jaane o ba, nɔɔno wom konto nam jeɡe se o duri mo 

o vo jei selo amo na wó kuri to, se o seiɡi da.* 14 Ko daare, nɔɔno ná paale o dwoŋi mo 

o tiŋi, ye o seene o ɡo‑o, ko dae se o lu kɔtaa! O ná maŋe o vo o ja amo kaanem 

bimbini dem, se á vaŋe‑o á ja á nwoŋi pwooni á ɡo.  
15 Wolo maama ná maɡe o kwo naa o nu, se ba ɡo konto tu.  
16 Wolo ná zi nabiinu o ja se o yeiɡi, ye kotu ná maŋe o yeiɡi‑o mo de, naa nɔɔno 

wom ta ná wo o tei ne ye ba ja‑o, se ba ɡo kotu.  
17 Wolo maama ná sɔɔle lwarem o yaɡe o kwo naa o nu yuu ne, se ba ɡo kotu de.  
18 Ni-kantɔɡɔ ná tu nɔɔna balei tetare ne, ye ba dedoa ma kwei kandwɛ naa o jaɡuli o 

ma o ke wodwoŋi wom zonne ye o wo teɡe. 19 Wolo ba na ke‑o zonne dem to ná wori 

ye o daare o zaŋe wɛɛne o zi nacheiɡa o via, ba daa ba jeɡe se ba ke wolo na ke‑o 

zonne dem to kolokolo. Kotu wó ŋwe nɔɔno wom de o na chɔɡe o totoŋa to. O ta wó 

taa nii o baŋa ne mo se o na yazura lanyerane.  
20 Nɔɔno ná jeɡe kaba-baaro naa kaba-kana, ye o maɡe‑o pa se o te ko nɛ sem ni ne, 

se ba waare kotu. 21 Kabaa kam nam ná zaŋe ye ka yi da yalei naa yatɔ wɛɛne, ba daa 

bá ke ka tu wom kolokolo, kabaa kam na ye o nyem to ŋwaane.  
22 Baara balei jara baŋa ne, ba ná maɡe kapua pa se o puɡa kam chɔɡe, wo-ɡaa ná 

wo daane kapua kam, o baro wó ɡwoni jene mo o pa wolo na pɛ o kaane wom puɡa 

kam chɔɡe to, nenɛɛne nakwa bam na sɛ we ko maŋe tei to. 23 Ko nam ná tiini ko 

chamma ko pa kaane wom, waarem dem de wó taa chamma: ŋwea mo ba wó chɔɡe 

ba ma ba leiri ŋwea, 24 yi mo ba wó le ba ma leiri yi, yeili mo ba wó ɡuri ba ma leiri 

yeili, jeŋa mo ba wó le ba ma leiri jeŋa, naa naɡa mo ba ma leiri naɡa.* 25 Kaane wom 

yera na nɛ zonne delo to, se ba de ke nɔɔno wom konto dwoŋi, ne ko ná ye zwɛɛm naa 

fufwollu.  
26 Wolo ná maɡe o kabaa kam yi pa se de chɔɡe, se kotu pa kabaa kam chwoŋa se ka 

viiri zɛɛra ka yi dem chɔɡem ŋwaane. 27 O nam ná maɡe kabaa kam yeili mo o ɡuri, se 

o pa ka viiri zɛɛra, ka yeili dem na ɡuri to ŋwaane.  
28 Nabea ná chuɡi nɔɔno ka ɡo, ba jeɡe se ba dole-ka de kandwa ba ɡo mo. 

Nɔɔn-nɔɔno bá done ka nɔna yam. Ka tu wom de nam bá na waarem. 29 Nabea kam 

nam ná maŋe ka kare ka chu nɔɔna mo, se ba kaane ka tu wom se o lei-ka. O ná ve ye 

ka chu nɔɔno ka ɡo, se ba dole nabea kam de ka tu wom maama ba ɡo. 30 Too wom 

yera nɔɔna nam ná sɛ, nabea kam tu wom wó wane o kwei sabu o leiri o ŋwea kam se 

ko maŋe de ba na laɡe tei to. 31 Ko nam ta ye bedwe mo de nabea ná chuɡi nɔɔno 

wodwoŋi bu-baaro naa o bukɔ de. 32 Nɔɔno nabea nam ná ɡo o dwoŋi kabaa, ba wó 

kwei kandwa ba dole nabea kam ba ɡo mo. Nabea kam tu wó jeeli lu-nyenno 

sabu-dala fintɔ mo o pa wolo na tei kabaa kam to.  
33 Nɔɔno maa ná ɡwaare ɡwoŋo naa o koɡe bɔɔne ye o wo jwoori o seere-ko, pa se o 

dwoŋi nabea naa o bonaɡa to ko wone ka te, 34 ɡwoŋo kom tu wó ŋwe varem wom 

jene mo o pa varem wom tu. O ná ŋwe o ti, se o laam taa tei varem wom na teɡe to.  
35 Nɔɔno nabea nam ná chuɡi o dwoŋi nabea ka ɡo, se ba kwei nabea kalo ta na ŋwe 

to ba yeiɡi ba daare ba pɔɔre ka sabu kom ba pa daane. Ba ta wó maŋe kalo na teɡe to 

nɔna yam mo ba pa daane, se sabu kom de nɔna yam taa mae daane. 36 Ko daare 

nabea kam ná maŋe ka kare ka chu mo ye ka tu wo leiɡi-ka, ka ná ɡo nɔɔno nabea, ka 

tu wom jeɡe se o ŋwe nabea kam jene maama mo o pa nɔɔno wom. Nabe-teka kam 

laam wó taa ye o nyem.  

22 

Isarele tiina de ba jejeɡero  

1 Nɔɔno ná ŋɔɡe nabea ye o ɡo-ka naa o kwei-ka o yeiɡi, ba ná jaane kotu, o wó kwei 

nabɛ senu mo o jwoori o ŋwe nabea kalo o na ŋɔɡe to. Ko nam ná ye pia mo o ŋɔɡa, 

se o kwei pei sena o ma o ŋwe pia kalo o na ŋɔɡe to yuu ne.  
2-4 Ŋweeno jeɡe se o jwoori o ŋwe kolo o na ŋɔɡe to mo. O daa ná ware o ŋwe, se ba 

ja‑o ba yeiɡi se o taa ye kabaa jene dem ŋwaane. Ko daare, ba ná jaane ŋweeno wom 

ye o ta jeɡe varem wolo o na ŋɔɡe to, se o ŋwe-ko kuni belei o pa kotu, nenɛɛne ko ná 

ye nabea naa bonaɡa naa pia mo de. Ŋweeno ná bwori nɔɔno sɔŋɔ tete ne ye ba ja‑o 

ba maɡe ba ɡo, wolo na ɡo‑o to bá te ko ŋwaane. Se ko ná ye wea ne mo ba jaane 

ŋweeno wom, wolo na ɡo‑o to maŋe se o de te mo.  
5 Nɔɔno ná pɛ se o vara vere ba zo nɔɔno wodwoŋi kara naa o kaduɡa wone ba ja o 

wodiiru tem ba chɔɡe, vara bam tu wó kwei o tete wodiiru tem o ma o ŋwe wodwoŋi 

wom wonnu tem na chɔɡe to mo, nenɛɛne ko ná ye mena naa tio-bia mo de.  
6 Nɔɔno ná puli mini kuri pa se de di de vo de to o dwoŋi kara wone de chɔɡe o mena 

yalo ba na maŋe ba zaɡe naa yalo ba na wo zaɡe to de, o jeɡe se o ŋwe wolo kara na 

chɔɡe to mo.  
7 Nɔɔno ná kwei o sabu naa o jejeɡero o pa o dwoŋi se o taa nii-te o diɡa wone o 

pa‑o, ye ŋweeno ná tu o ŋɔ sɔŋɔ kom, ba ná jaane ŋweeno wom, o jeɡe se o ŋwe kolo 



o na ŋɔɡe to kuni belei mo. 8 Se ba ná wo jaane ŋweeno wom, wolo ya na jeɡe o 

dwoŋi wom wonnu tem o nii to wó vo Wɛ wara-jei sem mo se nakwa bam bwei‑o ba 

lɔre, wonto mo ŋɔɡe naa ko dae wonto.  
9 Nɔɔna balei ná maɡe ni-kantɔɡɔ woŋo dedoa ŋwaane, ko ná ye nabea, naa bonaɡa, 

naa pia, naa ɡɔrɔ, naa woŋo kolo maama, se ba vo ba jeeri Wɛ wara-jei sem ne. Nakwa 

bamr laam wó bere wolo na ɡɛ bora to, se konto tu ŋwe o na to kolo baŋa ne to o pa 

wodwoŋi wom kuni belei.  
10 Nɔɔno ná kwei o bonaɡa, naa o nabea, naa o pia, naa o varem dwi delo maama o 

pa o dwoŋi se o taa nii o pa‑o, ye varem wom ná teɡa, naa o ná nɛ zonne, naa o ná jei, 

nɔɔn-nɔɔno ná tera se o na kolo na ke to, 11 wolo ba na kwei varem wom ba ke o jeŋa 

ne to mo wó vo wara-jei sem o pwooli BAŊA WƐ yiɡa ne we wonto wo pɛ se varem 

wom chɔɡe. Varem wom tu de nam jeɡe se o sɛ konto mo, se o dwoŋi wom yé ŋwe 

kolokolo. 12 Ko daare, nɔɔna ná ŋɔɡe varem wom wolo na nii-ko to tei ne, wolo na 

nii-ko to jeɡe se o ŋwe ko jene dem mo. 13 Kaɡo-varem nam ná jaane varem wom o 

tore tore, se wolo na nii varem wom baŋa ne to ja ko yera yam na tore to o ba o bere 

varem wom tu. Konto mo ye maana se o yé ŋwe kolokolo.  
14 Nɔɔno ná jene varem o dwoŋi tei ne, ye varem wom ná teɡa, naa o ná nɛ zonne, 

varem wom tu ná tera se o na, wolo na jene varem wom to mo wó jwoori o ŋwe 

varem wom tu. 15 Ko daare varem wom tu ná nɛ kolo na ke to, nɔɔno wolo na jene 

varem wom to daa bá ŋwe kolokolo. Kokuri to, o na jene varem wom to, o jene dem 

ti.  

Kɔɡɔ wo zoorem  

16 Bukɔ ná yeiri baaro ye nɔɔno ná ɡane‑o o laɡe, kotu nam wó yɔɔre o ke bukɔ wom 

kadiri mo se o daare o taa tei‑o.* 17 Bukɔ wom kwo nam ná ve se o pa nɔɔno wom o 

bukɔ se o ji o kaane, wolo na ke‑o puɡa kam to ta wó ŋwe kolo maama na ye bukwa 

kwaɡa wonnu to mo o pa kwo wom.  
18 Kaane ná ye yi-naro, á jeɡe se á ɡo‑o mo.*  

19 Wolo ná peini de varem, se á ɡo‑o.  
20 Wolo ná zuli wɛ-ɡaa ye ko dae BAŊA WƐ yerane, se á yɔɔre á chɔɡe kotu.  
21 Yé daane-na veira, á nam yé bɛɛse-ba. Guli-na we abam de déem ye veira mo Ejipti 

teɡa baŋa ne.  
22 Yé pa-na se ko zo kadeim yera, naa botaro yera.* 23 Abam ná yaare-ba pa se ba 

keeri ba jare-ne, amo wó cheiɡi ba keira kam. 24 A bane maa wó zaŋe abam baŋa ne, 

ye a daare a ɡo abam de se-zɔɔ mo. Konto maa wó pa se á kaana bam ji kadeina, ye á 

bia bam de ji botara.  
25 Amo nɔɔna bam wone, nmo ná jene sabu n pa wolo na ye nabwom to, se n yé ke 

sabu-leinna kikia de kotu. Yé pa se o ŋwe sabu-daŋɔ o pa‑m. 26 Nɔɔno nam ná kwei o 

ɡɔrɔ o ma tiŋi daare n tei ne, se n yeini n kwei-ko n pa‑o dɛ maama dedaan-ni maŋa 

ne. 27 O ná laɡe o peini tete ne, ɡɔrɔ kom konto yerane mo o yeini o jeɡa se o taa mae 

o kwoli o tete. O nam ná keeri o jare-ne, amo wó cheiɡi o keira kam. Kokuri to, amo 

tiini a duri nɔɔna yibwona mo.  
28 Yé ŋɔɔne Wɛ n ja n chɔɡe. Nam yé sɔɔle lwarem n yaɡe wolo na ye nakwe tu to 

yuu ne.  
29 Kolo na maŋe se n pɔɔre n wodiiru tem wone n pa amo to, ko ná ye mena, naa 

wo-nyɔɔro tem, se n yé ve se n ke konto.  

Nam kwei-na á bakeiri-kwe sem á pa amo.* 30 Ko ta woli da, wo-kwe selo na nwoŋi á 

naane dem wone, de á pei sem wone to ye se á pa-ne mo. Vare-kwe selo na ye wo-bɛ 

to wó maŋe se niina tei ne mo da yarepɛ. Da nana kam dɛ ne, á maa wó pɔɔre-se á 

pa-ne.  
31 Abam maŋe se á ji nɔɔna balo na pwɛ ba tete ba pa amo to mo. Mo kokuri, á ba 

jeɡe se á di nɔna yalo ɡa-vara na jaane ba tore tore to. Kwei-na nɔna yam konto á pa 

kukuri.  

23 

Ka-taa-jeɡe-cheɡa taane  

1 Yé zaŋe n pa vwa taane jaɡe. Nam yé bore vwa bora n woli nɔn-balɔrɔ.  
2 Yé tɔɡe kɔɡɔ kom se n sɛ keim-lwanno totoŋa. Taane ná wora ye n jeɡe maana, se n 

yé kweele cheɡa kam, nɔɔna dedɛ ná maŋe ba fɔ vwa tei maama de. 3 Yé pa nɔɔno di 

bora o na ye yiniɡa tu to ŋwaane.*  
4 Nmo ná beeri n yi n dono nabea, naa o bonaɡa, se n ja-ka n jwoori n vo n pa ka tu. 

5 Nmo ná nɛ we n dono bonaɡa zela dum pane-ka teɡa ne, yé ɡaale n kɛ. Woli-ka se ka 

zaŋe wɛɛne.  
6 Yiniɡa tu ná jeɡe taane, se n yé kweele o cheɡa kam. 7 Yé zaŋe n fɔ vwa n pa nɔɔno 

se n ma n de‑o taane dim baŋa ne. Nɔɔno ná jeɡe cheɡa, se n yé ɡo‑o. Nmo ná ke 

konto dwoŋi, a bá ma a chɛ‑m. 8 Yé sɛ se n jwoŋi dim bora borem ŋwaane. Keim dem 

konto yeini de dwei dedɛɛra yia mo pa se cheɡa ba tɛa. Nɔn-ŋona de maa ɡuɡwoli ba 

ni taane.  
9 Ko dae se á yaare veira, kolo ŋwaane abam de déem ye veira mo Ejipti teo ne, ye á 

yei ŋwea kam konto na ye tei to.  

Ka-toŋe-ka-daare chullu  

Chullu 25:1-7  

10 Kwei-na bena yaredo maama á du wodiiru á kare ne se á ta‑á zaɡe-te. 11 Bene delo 

maama na wó ke yarepɛ to, se á yaɡe á kare se se taa tiɡi da kafɛ.* Bene dem konto ne, 

yiniɡa tiina balo na zoore á tetare ne to laam wó zo se wo ba lare wodiiru tem ba di. 

Ba ma ná daare kolo, se á yaɡe-na se kaɡo-vara de zo ba di. Ta ke-na konto dwoŋi de 

kare selo á na jeiri Vini teeni de Olivi teeni se wone to de.  
12 Abam jeɡe da yaredo mo se á ma á toŋe. Da yarepɛ dɛ dem ne, yé toŋe-na kɔtaa! 

Konto wó pa á na siu, de á nabɛ, de á bonɛ, de á kabɛ, dedaane veira balo na zoore á 

tetare ne to. Konto wó taa pae á jeɡe dam.*  
13 Yɔɔre á ta‑á ke á tɔɡe a na bere abam tei maama to. Yé zuli-na wɛ dedwoŋi, ye ko 

dae amo. Yé bwoŋi-na wɛ dedwoŋi naa jwoni dedwoŋi yere.  

Bene maama wo kura yatɔ  

14 Bene maama wone abam jeɡe se á yeini á di kuri kuni betɔ mo se á ma‑á zuli amo:  
15 Bene maama Abibi chana kams da yadwonna wone, se á di Bworobworo-memene 

kuri dem. Kwei-na da yarepɛ á di bworobworo kolo na ba jeɡe sabɔle ko wone to. 

Kanto chana kam ne mo á déem nwoŋi Ejipti teo kom ne.* Á na yeini á zuli amo konto 

to, nɔɔn-nɔɔno yé ba amo yiɡa ne ye o ba zei kaanem pɛɛre.  
16 Mena zaɡem maŋa nam ná yia, se á di Ga-kwea kuri dem. Kwei-na mena yalo á na 

dɛ yiɡa á zaɡe to, á ba á pa-ne.*  

Ko woli da, abam ná yeini á toŋe á kare totoŋa maama á ti, se á laam di Faao kuri 

dem.*  
17 Kuni betɔ bene maama wone á baara bam jeɡe se ba jeeri amo wolo na ye Yuu-tu 

BAŊA WƐ wom to yiɡa ne mo konto dwoŋi.  
18 Abam ná laɡe á ɡo varem se á ma o jana bam á ke kaanem á pa amo, se á yé woli 

bworobworo kolo na jeɡe sabɔle ko wone to. Nam lɔre-na se á zwɛ varem wom lara 

kam maama dɛ dem konto ne. 19 Bene maama wone se á ja á kare wodiiru telo na 

lwoori yiɡa te ke ye te lamma to á ja á jeeri abam Tu BAŊA WƐ wara-jei sem ne.*  

Nɔɔn-nɔɔno yé kwei bebala de ka nu nayela o saŋe mini wone.  

Baŋa Wɛ bera  

20 Nii-na! Amo laɡe a toŋe amo maleka mo se ka che abam ka ja ka yi jei selo amo na 

kwɛ se a pa abam to. 21 Ta‑á neɡe-na maleka kam se á daare á sɛ ka taane dem maama. 

Amo pɛ-ka dam se ka taa toŋe amo totoŋa. Abam wolo ná ve-ka, ka bá yaɡe ka ma chɛ 

kotu. 22 Abam nam ná sɛ ka ni ye á daare á ke a na we á ke tei to chekke, amo laam 

wó sɛ se abam dona taa ye amo dona, se a daare a chuli balo na zeɡe abam zeɡa to. 
23 Ko ná ye Amori tiina bam, de Hiti tiina bam, de Pɛrizi tiina bam, de Kanaan tiina 

bam, de Hivi tiina bam dedaane Jebusi tiina bam, amo maleka kam wó ja abam se á 

zo ba teɡa kam á jwoŋi, ye a daare a chɔɡe-ba pa se ba jei.* 24 Abam nam ná yi-da, yé 

tɔɡe á tiiri teene dem konto jwona yam yiɡa ne á zuli-ya. Nam yé lwoni-na ba 

totoŋ-balwaaro tem. Chɔɡe-na ba jwona yam dedaane kandwa yalo ba na chwi ya 

ŋwaane to.  
25 Ta‑á zuli-na amo na ye á Teiru BAŊA WƐ to yerane. Abam ná ke konto, amo wó ke 

zaane a yaɡe á wodiu dedaane á na baŋa ne. Amo wó taa cho se jaweero yé ja abam. 
26 Abam kaana bam de wone, ba wolowolo bá ja puɡa se ka chɔɡe. Kadeɡa maa bá taa 

wora. Á maama ŋwea maa wó tiini ka dáane lanyerane.  
27 Amo wó pa se foone tiini de ja balo maama abam na wó jeeri to, pa se vuvuɡa to 

ba tetare ne.* Amo wó pa se á dona maama pipiri ba duri ba daare abam. 28 Amo ta wó 

pa se keilimuni taa tɔɡe á yiɡa ye se daare se zeili Hivi tiina bam, de Kanaan tiina 

bam, de Hiti tiina bam na cheɡe abam chwoŋa to. 29 A nam bá zeili ba maama abam 

yiɡa ne bene dedoa wone. Amo ná ke konto, teɡa kam wó ji kaɡoa yerane mo. Ko wó 

pa kaɡo-vara tiini ba ɡaale se ba daane abam. 30 A laɡe a taa zeili-ba fenfee mo se ba 

nwoŋi abam yiɡa ne, se ko yi maŋa kalo abam na wó puli á su loɡo kom maama to. 
31 Abam teɡa kam laŋa wó zeɡe Nane-soŋo kom ni ne mo se ka taa vei Mediterania 

naneo kom seeni. Ka ta maa wó zeɡe kaɡoa kam seeni ka vo ka yi Yuferata buɡa kam 

ne. Ko ná ye balo na zoore jei sem konto ne leile to, amo wó ke-ba abam dam kuri ne. 

Abam maa wó zeili-ba se ba nwoŋi á yiɡa ne.  
32 Yé ke-na ni-sɛɛm de-ba. Nam yé sɛ-na ba jwona yam. 33 Bere á yé sɛ se banto taa 

zoore abam teɡa kam baŋa ne. Kolo ŋwaane, ba wó soɡe abam mo se á tusi amo yiɡa 

ne, ye ba ja abam se á zuli ba jwona yam.  

24 

Ba fɔɡe ba sɛ Wɛ ni-ɡwonim dem  

1 BAŊA WƐ ma ta de Moses o we:  

“Diini peo kom yuu se n ba amo tei. Nam ja Aron, de Nadab, de Abihu dedaane Isarele 

nakwa fuserepɛ n woli da.* Abam ta ná wo yiɡa yiɡa, se á tiiri á zuli-ne. 2 Nmo yerane 

mo wó wane n fɔɔre n yi amo yiɡa. Ko daare Isarele nɔn-kɔɡɔ kom maama ba jeɡe se 

ba di peo kom yuu.”  
3 Moses déem ma tu o maŋe BAŊA WƐ nia yam de o chullu tem maama o bere nɔɔna 

bam. Ba maama ma leiri de kwora dedoa ba we, “BAŊA WƐ na we debam ke kolo 

maama to, dé wó ke.” 4 Moses ma popone BAŊA WƐ taane dem maama o tiŋi.  

Teɡa na poore to, o ma lɔ kaanem bimbini peo kom teiŋa ne. O déem ta ma kwei 

kandwa fuɡa-yalei o chwi, se kandwɛ maama taa zeɡe de pae Isarele dwia fuɡa-yalei 

yam. 5 O ma toŋe Isarele tiina nɔn-donno tedwonna mo se ba kwei vara ba ma ke 

kaanem ba zwɛ ba pa BAŊA WƐ. Ba ma daare ba kwei nabɛ-pɔle ba ma ke yazura 

kaanem ba pa BAŊA WƐ. 6 Moses déem ma pwori vara bam jana o ke zwe wone. O laam 

ma kwei jana balo na daare to o miisi o yaɡe kaanem bimbini dem yera ne. 7 O ma 

daare o kwei Wɛ Ni-ɡwonim tɔnɔ kom o ɡa o bere nɔɔna bam. Ba maama daa maa 

leiri ba we, “BAŊA WƐ na we debam ke kolo maama to, dé wó ke. Dé wó sɛ o ni dem.”  
8 Moses laam ma kwei jana balo na wo zwe sem wone to, o miisi-ba o yaɡe nɔɔna 

bam yera ne ye o we, “Jana banto mo bere we, ni-ɡwonim delo BAŊA WƐ na ke de 

abam bera yanto baŋa ne to jeɡe bu.”*  
9 Moses ma ja Aron, de Nadab de Abihu dedaane Isarele nakwa fuserepɛ ye ba di peo 

kom yuu. 10 Dáane mo ba déem nɛ Isarele tiina Wɛ wom. O nɛ sem kuri ne ko nye de 

pwola mo tiini ka peere ne Safirat to, ka ta ye napwon-pwoŋo mo nenɛɛne wɛyuu kom. 
11 Isarele yiɡa tiina bam déem nɛ BAŊA WƐ konto, ye o wo chɔɡe-ba. Ba ma di ye ba 

daare ba nyɔ dáane.  
12 BAŊA WƐ ma ta de Moses o we, “Diini n ba amo tei peo kom yuu ne. Nmo wó maŋe 

ywo-seeni mo se a kwei kandwa-pelɛ selo baŋa ne a na popone a bera yam de a nia 

yam se a nɔɔna bam taa tɔɡe to a pa‑m.”*  

13 Moses ma zaŋe dedaane o zeinnu Josua se ba ti ba yiɡa ba nwoŋi.* Moses laam ma 

di peo kom yuu se o jeeri BAŊA WƐ. 14 O nam ya wuuri o ta de nakwa bam mo o we, 

“Abam maŋe-na ywo-seeni á ta‑á cheiɡi debam se dé jwoori dé ba. Aron de Hura wó 

maŋe á tei ne se wolo maama ná jeɡe ni-kantɔɡɔ de o dwoŋi, se ba kwɛ-ko ba pa 

abam.”  
15 Moses déem na diini Sinayi peo kom yuu to, kunkwoŋo ma kwoli-ko. 16-17 BAŊA WƐ 

nenɔŋ-fɔrɔ kolo na nyeene to ma tu ko jeini peo kom yuu ne. Isarele tiina bam na nii 

ba na BAŊA WƐ nenɔŋ-fɔrɔ kom konto to, ko nye de mini mo na di buɡi-buɡi peo kom 

yuu ne. Kunkwoŋo kom ma kwoli peo kom da yaredo. Da yarepɛ dɛ dem ne, BAŊA WƐ 

ma bwoŋi Moses se o ba o tei. 18 Moses déem ma seene o di peo kom yuu o zo 

kunkwoŋo kom wone. O ma maŋe dáane da finna wea de tete maama.*  

25 

Wɛ wara-vwei dem taane  

1 BAŊA WƐ ma ta de Moses o we:  
2 “Ta n bere Isarele tiina bam se ba ja pɛɛra ba ba ba pa-ne. Nmo nam mo wó jwoŋi-ya 

se ko tɔɡe de nɔɔno maama boboŋa na jaane se o pa tei to.* 3 Nam jwoŋi pɛɛra yanto 

dwi ba tei ne:  

Sabu-seŋa, de lu-nyenno, de channa, 4 de ɡare-ŋone selo nyenyero na ye 

nazwon-pupwia, de nasoŋ-pupwia, de nasoŋo chwɛ-chwɛ to, de ɡare-fefale, dedaane 

boŋo koro, 5 de pi-bea twanno telo ba na seini to, de twan-nyenno, de ɡolesaa dɛ, 
6 de min-zwonnu nuɡa, de talwoŋ-ywoŋa kalo ba na wó ma ba ke Wɛ swolim nuɡa 

kam to, de kalo ba na wó zwɛ wara-vwei dem totoŋa ŋwaane to, 7 de Onika kandwa, 

de kandwa-nyenno ya dwi ya dwi, se ba ke-ya kaanem nakwe tu wom ɡare-woɡo 

kom ne, ba daare ba ke yadwonna o ɡare-pale dem yera ne.*  
8 Amo laɡe se a nɔɔna bam chwi wara-diɡa mo ba pa-ne, se a taa zoore ba tetare ne. 

9 Wara-vwei dem á na wó chwi to, dedaane de wo wonnu maama jeɡe se te maŋe de 

amo na wó bere‑m tei to mo.  

Wɛ ni-ɡwonim dakaa kam*  

10 Pa se nɔɔna bam kwei ɡolesaa dɛ ba ma ke dakaa. Ka wó taa ye jatwoɡo de noa ni 

maŋem kuni belei de chichworo mo dedɔrem baŋa ne. Kayɔlɔ baŋa maa wó taa ye 

jatwoɡo de noa ni maŋem dedoa de chichworo. Ka baŋa seeni de maa wó taa ye 

jatwoɡo de noa ni maŋem dedoa de chichworo. 11 Pa ba kwei sabu-seŋa na tiini ka ye 

chekke to ba ma kwoli ka yiɡa de ka kwaɡa maama, se sabu-seŋa tɔɡe ka nia yam 

maama. 12 Kwei-na sabu-seŋa á ma á mɔ kwana yana se á kwei ya dedoa dedoa á lei 

dakaa kam nɛ sena maama yera ne. Kwana yalei wó ke dakaa kam saŋa dedoa ne, 

yalei maa wó ke saŋa kadwoŋi ne. 13 Ba ta wó ɡwoni ɡolesaa dɛ selei ba daare ba kwei 

sabu-seŋa ba kwoli dɛ sem konto maama. 14 Laam pa se ba kwei dɛ sem ba tore dakaa 

kam kwana yam wone, se ba daare ba ja dɛ sem ba ma zeŋe dakaa kam. 15 Maŋa 

maama dɛ sem konto wó maŋe kwana yam ne mo. Ba ba jeɡe se ba daa le-se.  
16 Amo ná pɛ‑m amo ni-ɡwonim kandwa yalei yamu, se n kwei-ya n ke dakaa kam 

wone.  
17 Kwei-na sabu-seŋa kalo na tiini ka ye chekke to á ma á ke wɛleera saarem ni-puɡuv 

se ko pu dakaa kam. Ka dedɔrɔ baŋa nam wó taa ye jatwoɡo de noa ni maŋem belei 

de chichworo mo, se kayɔlɔ baŋa taa ye jatwoɡo de noa ni maŋem dedoa de 

chichworo. 18-19 Nam kwei-na sabu-seŋa á ma á mɔ wonnu telei na nye de malese ye ba 

bwoi-ba we cherubi to. Pa se cherubi selei sem meeli se taa zeɡe ni-puɡu kom dɛ selei 

sem ne. Kwei-na sabu-seŋa kandwɛ-dale dedwe á maɡe-de á ke cherubi sem dedaane 

ni-puɡu kom tete. 20 Cherubi sem wó jeeri daane mo, ye se yibia chɔɔle teɡa ne se se 

taa nii dakaa kam ni-puɡu kom seeni. Se vɔna de maa wó yareɡe wɛɛne, ye se laam 

kwaare se vɔna yam daane se ma-ya se kwoli ni-puɡu kom. 21 Laam kwei-na amo 

ni-ɡwonim kandwa yalei yam á ke dakaa kam wone, se á daare á kwei ni-puɡu kom á 

pu ka ni. 22 Amo wó taa tui ni-ɡwonim dakaa kam baŋa seeni a jeeri‑m cherubi selei 

sem tetare laŋa ne.* Dáane mo amo wó bere‑m a nia yam maama se Isarele tiina bam 

taa tɔɡe-ya.  

Tabolo Kom  

23 Ta kwei-na ɡolesaa dɛ á ma á ke tabolo. Ko dedɔrem baŋa maŋem wó taa ye 

jatwoɡo de noa ni kuni belei mo, se kayɔlɔ baŋa maŋem dem taa ye jatwoɡo de noa ni 

maŋem bedwe. Nam pa-na se tabolo kom wɛ-baŋa seeni maŋem taa ye jatwoɡo de noa 

ni maŋem dedoa de chichworo. 24 Kwei-na sabu-seŋa na ye chekke to á kwoli ko yiɡa 

de ko kwaɡa maama, se á daare á pa sabu-seŋa kam tɔɡe ko nia yam. 25 Sabu-seŋa kam 

na wó tɔɡe tabolo kom nia yam to wó taa ye da-yiɡa noa maŋem mo. 26 Nam mɔ-na 

sabu-seŋa kwana yana á meeli tabolo kom nɛ sena sem na wo mɛ to. 27 Kwana yam wó 

meeli ya taa bwola de tabolo kom nia yam mo, se dɛ selo ba na wó taa mae ba zeŋe 

tabolo kom to tore ya wone. 28 Ko nam wó taa ye ɡolesaa dɛ mo nmo wó kwoli de 

sabu-seŋa, se ba taa maa zeŋe-ko. 29 Nam ta kwei-na sabu-seŋa na ye chekke to á ma á 

ke zon-tanlɛ, de zwe dwi dwi, de kabeili, de kambi selo na wó taa toŋe sana-pɛɛra 

kaanem totoŋa to. 30 Tabolo kom wó taa wo amo wara-jei di-yuu kom ne mo maŋa 

maama, ye bworobworo kolo na ye ko yera ko tiɡi amo yiɡa ne to taa wo ko baŋa ne.  

Min-zwon-zeɡo kom  

31 Kwei-na sabu-seŋa na ye chekke to á ma á ke woŋo kolo min-zwonnu na wó taa 

zeɡe ko baŋa ne to. Ma-na sabu-seŋa kandwɛ-dale dedwe á maɡe se á mɔ ko kuri, de 

ko daa kam, de zwe selo min-zwonnu tem na wó zeɡe se wone to. Zwe sem wó taa nye 

de pun-koɡela mo. 32 Laam ke nɛ seredo se se nwoŋi daa kam yera ne. Nɛ setɔ wó taa 

wo jazem baŋa ne se setɔ taa wo jaɡwia baŋa ne. 33 Nenɔŋa punnu tetɔ mo wó taa wo 

naɡa maama ne, se te taa nye de Aamonda pun-koɡela de te vɔɔro. Nɛ seredo sem 

maama wó taa ye konto mo. 34 Ko daa kam tete wó taa jeɡe nenɔŋa punnu tena mo na 

nye de Aamonda pun-koɡela de te vɔɔro to. 35 Pun-koɡele dedwe maama na wo daa 

kam yera ne to wó teili nɛ selei selo maama na jeeri daane ka yera ne to. Konto to, 

pun-koɡela yatɔ mo wó teili nɛ seredo sem. 36 Pun-koɡela yam, de nɛ seredo sem, de 

daa kam tete maama ye se ba maɡe sabu-seŋa kandwɛ-dale dedwe mo ba ma ke-te.  
37 Nam pa se ba ke min-zwonnu terepɛ se te taa zeɡe nɛ seredo sem yuni ne de daa 

kam yuu ne. Kwei-na-te á zeɡe se te taa di te pae pwooni min-zwon-zeɡo kom yiɡa 

seeni. 38 Á ta wó kwei sabu-seŋa kam na ye chekke to á ma á ke wonnu telo na wó fɔɡe 

te kwɛ mini dem to, dedaane zon-tanlɛ selo ba na wó taa mae ba pɛ tentwarem dem 

to. 39 Kwei-na sabu-seŋa kalo dunni na maŋe de kilo fintɔ-tenu ye ka ye chekke to á ke 

min-zwon-zeɡo kom de ko zela yam dwi dwi. 40 Nam pa se ba ke woŋo maama se ko 

maŋe de tetei amo na bere‑m peo kom yuu ne to.”  

26 

Baŋa Wɛ wara-vwei dem taane  

1 “Nam pa se ba kwei ɡare-jale-laaro fuɡa na nwoŋi ɡare-fefale delo na ye chekke to 

ba ma ke wara-vwei dem. Kwei-na ɡare-ŋone selo nyenyero na ye nazwon-pupwia, de 

nasoŋ-pupwia, de nasoŋo chwɛ-chwɛ to á ma‑á sɔ-ya. Á maa wó daare á ɡɔɡere 

cherubi nyenyero á ke ɡare-jala yam yera ne. 2 Gare-jale dedwe dedɔrem baŋa maŋem 

wó taa ye jatwoɡo de noa ni maŋem kuni finlei-nana mo. De kayɔlɔ baŋa maa wó taa 

ye jatwoɡo de noa ni maŋem kuni bena. Gare-jala fuɡa kam maama jeɡe se ya taa mae 

daane mo. 3 Laam twoŋi-na ɡare-jala yanu á ke daane, se ya ji ɡare-pum dedoa. Ta 

ke-na konto de ɡare-jala yanu yadwonna yam. 4 Nam kwei-na ɡare-yi delo nyenyeɡo 

na ye nazwon-pupwia to á ma‑á ke kuna á lei ɡare-pum ni-dedɔrɔ kom seeni. Á wó ke 

konto mo ɡare-pum dedwoŋi dem ne. 5 Kuna finnu mo á wó ke ɡare-puna yalei nia 

dedwaaro tem na jeeri daane to yera ne. 6 Á ta wó ke sabu-seŋa ɡwoli finnu mo se se 

ja ɡare-puna yalei yam se ke daane. Konto mo wó pa se wara-vwei dem taa ye woŋo 

dedoo.  
7 Ta pa se ba kwei boŋo koro ba sɔ ɡare-jala se ba ma-ya ba pu wara-vwei dem yuu 

kom seeni. Ya maama wó ke daane se ya taa ye fuɡa-dedoa mo. 8 Ya maama maa wó 

taa ma daane mo. Maŋe-na ya dedɔrem baŋa ne se ko taa ye nenɛɛne jatwoɡo de noa 

ni maŋem kuni fintɔ. Kayɔlɔ baŋa maa wó taa ye jatwoɡo de noa ni maŋem kuni bena. 
9 Laam kwei-na ɡare-jala yanu á twoŋi daane se ya ji ɡare-pum. Á ta wó kwei ɡare-jala 

yaredo yam na daare to mo á twoŋi daane se ya de ji ɡare-pum. Abam maa wó piri 



ɡare-jala yaredo tu wom belei á jeeri wɛɛne se ko maŋe de wara-vwei dem ni seeni. 
10 Ke-na kuna finnu á lei ɡare-pum ni-dedɔrɔ kom seeni, se á daare á ke konto 

ɡare-pum dedwoŋi dem ne. 11 Nam ta kwei-na channa á ma á ke ɡwoli finnu selo na 

wó twoŋi ɡare-puna yalei yam daane se ya ji ɡɔrɔ dedoa to. 12 Abam maa wó yaɡe 

boŋo koro ɡare-jale dem se de daa dedoa daare wara-jei sem kwaɡa ne. 13 Boŋo koro 

ɡare-jale dem maa wó li wara-vwei dem dedɔrem seeni se ko dwoni ɡare-jale dedwoŋi 

dem se ko maŋe de jatwoɡo de noa ni maŋem bedwe mo. 14 Daa‑n ta pa se ba pwoni 

pi-bɛ tankwallo ba daare ba seini-te nasoŋo se ba maa kwoli wara-vwei dem. Kwei-na 

twan-nyenno á daŋe boboa twanno tem baŋa ne.  
15 Pa se ba beeri ɡolesaaw ywoa yalo na zeɡe cheppe to, se ba kwei-se ba ke 

wara-vwei dem. 16 Ywei maama dedɔrem baŋa maŋem wó taa ye jatwoɡo de noa ni 

kuni fuɡa mo, se de kayɔlɔ baŋa seeni taa ye jatwoɡo de noa ni maŋem dedoa de 

chichworo. 17 Abam maa wó sare nwa balei ywei maama yera ne. Konto wó pa se ywei 

maama wane de twoŋi dedaane dedwoŋi na saŋe-de to. Nam ke-na dɛ sem maama 

konto. 18 Ywoa finlei mo wó zeɡe se ko maŋe de wara-vwei dem teɡa-kuri seeni saŋa 

kam. 19 Nam kwei-na lu-nyenno á ma á ke wonnu telo dɛ sem na wó zeɡe te baŋa ne to 

finna. Luuru telei wó taa teili ywei maama. Te wó taa jeɡe chwiim jei selei mo se ywei 

nwa bam wane ba zeɡe se wone. 20 Ke-na konto se ko maŋe de wara-vwei dem baŋa 

seeni saŋa kam, se ywoa finlei taa zeɡe da. 21 Lu-nyenno wonnu finna mo á wó ke se 

ywoa yam taa zeɡe te baŋa ne. Wonnu telei maa wó taa wora ywei maama ŋwaane. 
22 Ko ná ye saŋa kalo na wo bira-kwaɡa ne ye ka jeeri wɛ-zoore seeni to, se á chwi 

ywoa yaredo dáane. 23 Nam ta woli-na ywoa yalei se á chwi-ya vwei dem kwaɡa saŋa 

kam ɡuɡworru telei tem ne. 24 Abam maa wó twoŋi ɡuɡworru ywoa yam konto se ya 

meeli daane. Ko wó zeɡe teɡa kam ne mo ko meeli se ko taa diini baŋa kam mɛ 

sabu-seŋa kwane dem na leiɡi da to. 25 Bira-kwaɡa kam seeni ywoa yam laam maa wó 

taa ye nana mo, ye ya laam jeɡe lu-nyenno wonnu fuɡa-teredo telo na wó teili-ya to.  
26-27 Ta pa se ba kwei ɡolesaa dɛ se ba ma-se ba ɡare wara-vwei dem sɛ sem maama. 

Dɛ senu mo wó ɡare ywoa yam na wo saŋa kalo maama ne to, se ya ja daane chekke. 

Teɡa-kuri seeni saŋa kam, de baŋa seeni saŋa kam de bira-kwaɡa seeni saŋa kam mo 

konto. 28 Ko daare, tetare daɡara kam wó tole ka zeɡe saŋa kam daa dedoa ne ka vo ka 

yi daa kadwoŋi kam ne, ka twoŋi ywoa yam maama ka ke daane. 29 Laam kwei-na 

sabu-seŋa á kwoli ywoa yam, se á daare á ma á ke kwana á meeli ywoa yam yera ne 

se daɡare sem taa tore ya wone. Daɡare sem de ye se á taare-se de sabu-seŋa mo.  
30 Laam pa se ba chwi wara-vwei dem se de zeɡe ne amo na bere‑m tetei peo kom 

yuu ne to.  

Wɛ di-yun-ɡala ɡare-jale dem  

31-33 Abam ta ke-na ɡare-jale delo na wó lei de pwɛ Wɛ di-yuu kom de di-yun-ɡala 

kam daane to se popɔra taa wora. Kwei-na ɡare-fefale delo na ye chekke to á ma á ke 

ɡare-jale dem konto. Abam wó kwei ɡare-ŋone selo nyenyero na ye nazwon-pupwia, 

de nasoŋ-pupwia, de nasoŋo chwɛ-chwɛ to mo á ma‑á sɔ-de. Á maa wó daare á ɡɔɡere 

cherubi nyenyero á ke ɡare-jale dem yera ne. Nam kwei-na ɡolesaa dɛ sena á kwoli-se 

de sabu-seŋa, ye á daare á ke sabu-seŋa ɡwoli á meeli se yera ne. Laam kwei-na-se á 

chwi lu-nyenno wonnu tena tem baŋa ne. Abam ná ke konto, se á kwei ɡare-jale dem 

á lei ɡwoli sem yera ne pa se de che de kwoli Wɛ ni-ɡwonim dakaa kam.* 34 Nam ta 

kwei-na wɛleera saarem ni-puɡu kom á ma pu ni-ɡwonim dakaa kam na zeɡe Wɛ 

di-yun-ɡala kam ne to. 35 Yiɡa diɡa kam na ye Wɛ di-yuu kom to mo á wó zeɡe tabolo 

kom se ko taa wo vwei dem jaɡwia saŋa kam seeni. Min-zwon-zeɡo kom maa wó taa 

wo vwei dem jazem saŋa kam seeni.  
36 Ko nam ná ye vwei dem ni, se á ke tento: Kwei-na ɡare-fefale selo na ye chekke to 

de ɡare-ŋone selo nyenyero na ye nazwon-pupwia, de nasoŋ-pupwia, de nasoŋo 

chwɛ-chwɛ to á ma‑á sɔ ɡare-jale delo na wó lei ni dem ne to. Á ta wó daare á ɡɔɡere 

nyenyero ɡare-jale dem yera ne. 37 Abam ná sɔɡe ɡare-jale dem konto, á laam wó kwei 

ɡolesaa dɛ senu á taare-se de sabu-seŋa ye á daare á ke sabu-seŋa ɡwoli á meeli se 

yera ne. Laam mɔ-na channa wonnu tenu se á chwi dɛ sem te baŋa ne, ye á daare á lei 

ɡare-jale dem da.”  

27 

Zwɛɛm kaanem dakaa kam  

1 “Pa se ba kwei ɡolesaa dɛ ba ke dakaa se á ta‑á zwɛ kaanem de baŋa ne. Ke-na-de 

se de sɛ sena sem taa mae daane, jatwoɡo de noa ni maŋem kuni benu. Ko daare se 

wɛ-baŋa maŋem dem taa ye jatwoɡo de noa ni maŋem kuni betɔ. 2 Sare-na wonnu 

tena na nye de nyea á ke dakaa kam ɡuɡworru tena tem ne. Tento de dakaa kam 

maama wó ji woŋo dedoa mo, se á daare á ma channa á taare-ka de ka nyea yam 

maama.  
3 Nam ta kwei-na channa á ke kaanem dakaa kam yera totoŋa zela maama. Mɔ-na 

zwe selo ba na wó taa mae ba pɛ tentwarem to, de sɛbullu, de na-zwe, de mini 

zon-tanlɛ, dedaane wonnu telo na wó taa mae te chu nɔna to. 4-5 Maŋe-na dakaa kam 

tetare ne á ke wo-daŋɔ á meeli ka yera ne. Ta kwei-na channa luuru á sɔ á lɛɛne daane 

se á kwei-ko á de wo-daŋɔ kom baŋa ne. Laam ke-na channa kwana yana á meeli-ya 

dakaa kam sɛ sem ne se ya maŋe de channa lɛɛna yam. 6 Ta sare-na ɡolesaa dɛ selo ba 

na wó taa mae ba zeŋe dakaa kam to, se á daare á taare-se dedaane channa. 7 Abam 

nam wó tore dɛ sem konto mo kwana yana yam na wo dakaa kam sɛ sem ne to, se á 

ta‑á wae-ka á zeŋa. 8 Á wó twoŋi dɛ sem daane mo á ma á ke dakaa kam se ka taa ye 

wo-woɡo. Nam pa se ko maŋe de amo na bere‑m tei peo kom yuu ne to.”  

Konkɔlɔ kolo na kaare wara-vwei dem to  

9 “Abam ná ke wara-vwei dem, se á daare á sɔ ɡare-fefale se se kwoli de konkɔlɔ 

kom. Konkɔlɔ kom teɡa-kuri seeni maŋem wó taa ye jatwoɡo de noa ni maŋem kuni bi 

mo dedɔrɔ baŋa ne. 10 Daa á ta kwei-na ɡwaaro tem á daŋe dɛ finlei baŋa ne. Dɛ sem 

nam wó taa zeɡe channa luuru finlei baŋa ne mo. Á ta maa wó kwei lu-nyenno á mɔ 

ɡwoli á meeli dɛ sem yera ne de te lu-vɔɔro tem. 11 Ko ná ye konkɔlɔ kom baŋa seeni 

saŋa kam, pa-na se ka taa ye bedwe de teɡa-kuri saŋa kam.  
12 Konkɔlɔ kom saŋa kalo na jeeri wɛ-zoore seeni to maŋem wó taa ye jatwoɡo de noa 

ni maŋem kuni finnu mo dedɔrɔ baŋa ne. Daŋe-na ɡwaaro tem dɛ fuɡa de se luuru 

fuɡa kam baŋa ne se á ma á kwoli saŋa kam konto. 13 Konkɔlɔ kom wɛ-puli seeni saŋa 

kam maŋem de wó taa ye jatwoɡo de noa ni maŋem kuni finnu mo dedɔrɔ baŋa ne. 



14 Wara-jei konkɔlɔ kom ni dem wó taa wo wɛ-puli seeni saŋa kam ne mo. Ni dem 

jazem seeni mo á wó lei ɡwaaro telo dedɔrem na ye jatwoɡo de noa ni maŋem kuni 

fuɡa-benu ye te daŋe dɛ setɔ de se luuru tetɔ tem baŋa ne to. 15 Ni dem jaɡwia seeni de 

wó taa ye konto mo. 16 Se ko ná ye konkɔlɔ kom ni dem tete, kwei-na ɡare-fefale selo 

na ye chekke to, de ɡare-ŋone selo nyenyero na ye nazwon-pupwia, de nasoŋ-pupwia, 

de nasoŋo chwɛ-chwɛ to á ma‑á sɔ ɡare-jale delo na wó lei ni dem ne to. Á ta wó 

daare á ɡɔɡere nyenyero ɡare-jale dem yera ne. De dedɔrem maŋem wó taa ye 

jatwoɡo de noa ni kuni finlei mo ye á daŋe-de dɛ sena de se luuru tena tem baŋa ne.  
17 Dɛ selo sem na wó kaare konkɔlɔ kom maama to jeɡe se ba ma lu-nyenno mo ba 

ma ke se lu-vɔɔro tem dedaane se ɡwoli sem ba na wó meeli se yera ne to. Luuru telo 

dɛ sem konto na chwi te baŋa ne to maa wó taa ye channa mo ba wó ma ba ke-te. 
18 Konkɔlɔ kom maama wó taa ye jatwoɡo de noa ni maŋem kuni bi mo dedɔrem baŋa 

ne ye ko kayɔlɔ maŋem maa wó taa ye jatwoɡo de noa ni maŋem kuni finnu. Gare-jala 

yalo na leiɡi ya kwoli konkɔlɔ kom to wó nwoŋi ɡare-fefale selo na ye chekke to wone 

mo. Ya dedɔrɔ wɛ-baŋa maŋem maa wó taa ye jatwoɡo de noa ni maŋem kuni benu. 

Ya nam wó pale dɛ selo na chwi channa luuru baŋa ne to mo.  
19 Á ta wó kwei channa mo á ma á ke zela yalo maama na maŋe de wara-vwei dem 

totoŋa to. Paara yalo á na wó ke se ya taa jaane vwei dem de konkɔlɔ kom ɡare-jala 

yam to de wó taa ye channa mo á wó ma á ke-ya.”  

Min-zwonnu tem nuɡa  

20 “Nam ta de Isarele tiina bam se ba ja Olivi nuɡa kalo na ye chekke to ba ba ba 

pa‑m min-zwonnu tem ŋwaane. Konto mo wó pa se te mini taa di taa, ye de ba dwia. 
21 Ko ná ye min-zwon-zeɡo kom, se á zeɡe-ko Wɛ wara-vwei di-yuu kom ne mɛ 

ɡare-jale dem na kwoli ni-ɡwonim dakaa kam to mo. Aron de o bia bam nam wó nii 

mo se min-zwonnu tem taa di Baŋa Wɛ yiɡa ne taa, se te yé dwei wɛ-zoore maŋa ne se 

ko yi te-pora dɛ maama wone. Isarele tiina bam de ba dwi dem nam wó taa tɔɡe ni 

dento mo taa wuu.”  

Kaanem tiina ɡwaaro tem  

Nwoŋim 39:1-7  

1 “Pa se n zembaaro Aron de o bia, Nadab, de Abihu, de Eleaza, de Itamara ba nmo 

tei se n pɔɔre-ba se ba taa ye ba yera de nɔɔna bam maama. Banto mo wó taa ye amo 

kaanem tiina se ba taa toŋe ba pa-ne. 2 Nam ke-na zula ɡwaaro se te maŋe de n 

zembaaro Aron de o kaanem totoŋe dem á pa‑o. Pa-na se te taa jeɡe nenɔŋa lanyerane. 
3 Abam na wó pɔɔre Aron se o taa ye amo kaanem tu to ŋwaane, nam kuri-na ɡwaro se 

amo pa-ba swa se ba sɔ o ɡwaaro tem. 4 Nam pa se ba sɔ zula ɡwaaro tento dwi: 

Nyɔɔne ɡare-pale, de ɡare-woɡo, de ɡare-bwora, de ɡare-dedɔrɔ kolo ba na mɛ 

nyenyero dedɛ ba ma ɡɔɡere-ko to, de teiŋa vovoa, dedaane yuu ɡare-yi. Ba maa wó 

ke ɡwaaro tento dwoŋi, se ba pa n zembaaro Aron de o bia bam se ba yeini ba zo-te 

ba taa toŋe kaanem totoŋa ba pa-ne. 5 Pa se ɡwaro tem kwei ɡare-fefale selo na ye 

chekke to, ye ba laam woli de ɡare-ŋone selo nyenyero na ye sabu-seŋa, de 

nazwon-pupwia, de nasoŋ-pupwia de nasoŋo chwɛ-chwɛ to ba ma sɔ-te.  

Gare-woɡo kom  

6 Pa se ba kwei ɡare-fefale selo na ye chekke to ba ma sɔ ɡare-woɡo kom, se ba daare 

ba ma ɡare-ŋone selo nyenyero na ye sabu-seŋa, de nazwon-pupwia, de nasoŋ-pupwia 

de nasoŋo chwɛ-chwɛ to ba ma ɡɔɡere-ko lanyerane. 7 Ba wó pa se vovwe selei mo 

tɔɡe vɔna yam seeni se ko pa ɡɔrɔ kom yiɡa de kwaɡa twoŋi daane. 8 Ba ta wó ke teiŋa 

vovoa se ka de taa ye bedwe de ɡare-woɡo kom. Ba wó kwei ɡare-yi delo ba na mɛ ba 

ke ɡare-woɡo kom to mo ba ma ke vovoa kam.  
9 Laam beeri-na Onika kandwa-nyenno telei se á sare Isarele dwi maama yere á ke te 

baŋa ne. 10 Sare-na nabaara bam yera yaredo á ke kandwɛ maama baŋa ne, se ko maŋe 

de ba lora kam déem na vei tei to. 11 Pa-na se ɡɔɡɔ kwaane o sare yera yam kandwa 

yam baŋa ne, se o laam kwei sabu-seŋa o tɔɡe kandwa yam nia. 12 Laam meeli-na 

kandwa yalei yam á lei ɡare-woɡo kom vɔna vovwe sem yera ne. Ya ye kandwa-ɡula 

mo se ya ɡuli Isarele tiina bam ba dwia yam yera. Aron ná yeini o tui amo BAŊA WƐ 

yiɡa ne, o wó taa yeini o zeŋe ba yera yam konto mo, se o yé swei ba swia maŋa de 



maŋa. 13 Abam ta wó kwei sabu-seŋa mo á mɔ kuna yalei á woli da. 14 Nam ta kwei-na 

sabu-seŋa na ye chekke to á ke chaponno telei nenɛɛne ŋone dwoŋi to. Vɔ-na 

chaponno tem kuna yalei yam yera ne se te ja ɡare-woɡo kom yiɡa de kwaɡa.  

Nyɔɔne ɡare-pale dem  

15 Abam ta wó beeri ɡare-fefale selo na ye chekke to á ma ke ɡare-yi delo na wó pale 

Aron nyɔɔne ne to. O nam wó ma ɡare-pale dem konto mo o maane se o lɔre amo 

boboŋa na ye tei to. Á wó ma ɡare-ŋone selo nyenyero na ye sabu-seŋa, de 

nazwon-pupwia, de nasoŋ-pupwia de nasoŋo chwɛ-chwɛ to á ɡɔɡere-de, nenɛɛne 

ɡare-woɡo kom de na ye tei to mo. 16 Maŋe-na da-yiɡa noa maŋem á ma á ke-de. Nam 

pa-na se de nia yana yam maama taa mae daane, se á piri-de kuni belei. 17 Abam laam 

wó tiɡisi kandwa-nyenno dwi dwi se ya peini ɡene sena de kandwa-nyenno tetɔ. 

Boboa ɡena kam kandwa-nyenno tem wó taa ye Rubi, de Topazi, dedaane Berili. 
18 Gena belei tu kandwa-nyenno tem maa wó taa ye Tukwazi, de Safira, dedaane 

Emeraleda. 19 Gena betɔ tu wom maa wó taa jeɡe kandwa-nyenno tento: Jakinfa, de 

Aɡate, dedaane Ametisita. 20 Se ɡena bena tu wom kandwa-nyenno tem taa ye Berili, 

de Onika dedaane Jasipa.x Abam maa wó kwei sabu-seŋa á tɔɡe kandwa yam konto 

maama nia yam. 21 Nam ta sare-na Isarele dwi maama yera fuɡa-yalei yam kandwa 

yam baŋa ne. Kandwɛ maama wó bere yere dedwe se de taa ye maana.  
22 Á ta wó ma sabu-seŋa kam na ye chekke to á jujuɡi á ma á ke chaponno nenɛɛne 

ŋona dwoŋi, se te twoŋi de ɡare-pale dem, 23 se á daare á ke sabu-seŋa kwana yalei na 

wó lei ɡare-pale dem baŋa seeni ɡuɡworru telei tem ne. 24 Laam tore-na chaponno tem 

kwana yalo na leiɡi ɡare-pale dem yera ne to, 25 se á ta ja chaponno tem nia yadwonna 

yam á vo á kuni dedaane kuna yalei yam se te ja ɡare-woɡo kom vɔna vovwe sem. 
26 Nam ta ke-na sabu-seŋa kwana yalei se ya meeli ɡare-pale dem kuri dem seeni. Ya 

wó taa wo de kwaɡa seeni na sale de ɡare-woɡo kom to mo. 27 Nam ta ke-na kwana 

yalei yayam á meeli-ya ɡare-woɡo kom yera ne se ya taa bwola de ko vɔna vovwe sem 

kuri seeni. Ya wó taa wo ko teiŋa vovoa kam baŋa seeni, ɡare-yia yam na twoŋi daane 

mɛ to. 28 Ko kwaɡa ne, se á kwei ɡare-ŋona kalo nyenyeɡo na ye nazwon-pupwia to á 

ma‑á vɔ kwana yalei yam na wo ɡare-pale dem kuri ne to, de yalo na wo ɡare-woɡo 

                                                           

 x28:17-20 Dé bá wane dé lɔre kandwa-nyenno tem maama yera yam chekke. 



kom vɔna yam seeni to á ke daane. Konto wó pa se ɡare-pale dem yé taa bibiɡa.  
29 Á ná ke ɡare-pale dem konto dwoŋi, Aron de wó yeini o zeŋe Isarele tiina bam dwi 

maama de de yere o bochare ne, ye o zo Wɛ di-yuu kom. Ko maa wó pa se amo BAŊA 

WƐ taa ɡuli ba ɡula maŋa maama. 30 Á wó bɔɔre ɡare-fɛɛle mo ɡare-pale dem wone, se 

á kwei Yurim dedaane Tumimy á ke de wone.* Aron wó yeini o ja-te mo o zo o zeɡe 

amo yiɡa ne se o taa ma-te o lɔre amo BAŊA WƐ boboŋa Isarele tiina bam ŋwaane. 

Konto ŋwaane o jeɡe se o zo ɡare-pale dem maŋa kalo maama o na wó zo amo tei ne 

to mo.”  

Kaanem tiina ɡwaaro tedwonna tem  

31 “Á ta wó kwei ɡare-ŋone selo nyenyeɡo na ye nazwon-pupwia to yerane mo á ma‑á 

sɔ ɡare-bwora kalo kaanem tu wom na wó zo ye o daare o zo ɡare-woɡo kom o daŋe 

ka baŋa ne to. 32 Nam bɔɔre-na ko tetare dem, se nɔɔno yuu wane ko tɔɡe da ko zo. 

Bɛɛre-na ba dem seeni maama se ko yé kaare. 33-34 Kwei-na ɡare-ŋone selo nyenyero na 

ye nazwon-pupwia, de nasoŋ-pupwia, de nasoŋo chwɛ-chwɛ to á ɡɔɡere Pomeɡara 

tio-bia nyenyero pa se te kaare ɡɔrɔ kom kuri nia yam maama te pu. Á ta wó daare á 

laɡe sabu-seŋa lwoŋina balwa se á meeli-ya á ke da. Lwoŋini dedoa wó taa wora 

Pomeɡara tio-bia balei maama tetare ne mo se ba taa saŋe daane. 35 Aron ná yeini o 

laɡe o toŋe kaanem totoŋa, se o zo ɡare-bwora kam konto. O ná laɡe o zo amo di-yuu 

kom naa o ná nwoŋi da, lwoŋina yam sɔɔ kwori wó taa ni, se o yé te.  
36 Nam kwei-na sabu-seŋa na ye chekke to á ke wo-pelɔɡɔ. Laam sare-na ko baŋa ne 

we, ‘Wose mo BAŊA WƐ ŋwaane’. 37 Á ta wó kwei ɡare-ŋona kalo nyenyeɡo na ye 

nazwon-pupwia to á ma‑á meeli wo-pelɔɡɔ kom o yuu ɡare-yi dem yiɡa seeni. 38 Ko wó 

maŋe Aron tiri ne mo maŋa maama. Isarele tiina bam ná yeini ba ja pɛɛra ba jeeri se 

ba pa-ne, ye tusim ná wora ba totoŋa yam ne, amo wó da Aron ŋwaane a yaɡe a ma 

chɛ-ba, pa se a sɛ a jwoŋi ba pɛɛra yam konto.  
39 Abam wó kwei ɡare-fefale mo á ma ke Aron ɡare-dedɔrɔ kom de o yuu ɡare-yi 

dem. Nam ta pa-na se ba tiini ba ɡɔɡere o teiŋa vovoa kam lanyerane. 40 Ko ná ye 

Aron bia bam, sɔ-na nenɔŋa ɡwaaro, de yipwi, dedaane teiŋa vovwe á pa-ba. Konto 

mo wó zuli ba kaanem totoŋe dem.  
41 Pa se Aron de o bia bam zo ba ɡwaaro tem, se n daare n kwei swolim nuɡa n lwo 

ba yuni ne amo ŋwaane n ma n pwɛ-ba se ba taa ye a kaanem tiina. 42 Ta kwei-na 

ɡare-fefale á sɔ ɡare-kuri-kukwi á pa-ba se ba yeini ba zo. Se maa wó zeɡe ba teiŋa ne 

se yi ba chwoa mo. Konto wó pa se ba yé taa ye bwori. 43 Maŋa kalo maama Aron de o 

bia bam ná yeini ba zo amo wara-jei sem, naa ba ná laɡe ba yi amo kaanem dakaa 

kam ba toŋe ba pa-ne, ba jeɡe se ba zo ɡare-kuri-kukwi sem konto mo. Ko ná dae 

konto, ba wó na ba chaveera ye ba te ko ŋwaane. Aron de o dwi dem maama jeɡe se 

ba taa tɔɡe a ni dem konto mo se ko taa vei wuu.”  

29 

Kaanem tiina de ba totoŋa yam taane  

Chullu 8:1-36  

1 “Nmo na wó ke tei se n kwɛ Aron de o bia bam amo ŋwaane pa se ba taa ye amo 

kaanem tiina to mo tento:  

Laɡe-na nabea dedaane pi-bɛ selei selo na ba jeɡe ɡɛɛ se yera ne to. 2 Nam ta laɡe-na 

mun-bwei se á ma á ke bworobworo kolo sabɔle na wo woli ko wone to. Pwori-na 

muni dem se á viiri dedwoŋi de nuɡa á bibili á ma á ke bworobworo kamuna, se á 

daare á fɔɡe bworobworo balwa de. Muni delo na daare to se á bibili-de memene ye á 

laam ma nuɡa á taare-te. 3 Nmo laam ma‑n wó kwei te maama n ke tetɔɡɔ wone, n 

ja-te n woli de nabea kam, de pi-bɛ sem n jeeri amo tei ne.  
4 Pa se Aron de o bia bam maama ba ba zeɡe wara-vwei dem ni ne, ye n pa ba swɛ ba 

yera ba kwɛ ba tete amo ŋwaane. 5 Ko kwaɡa ne se n pa Aron zo kaanem tiina ɡwaaro 

tem: ɡare-dedɔrɔ kom, de ɡare-bwora kam, de ɡare-woɡo kom, dedaane nyɔɔne 

ɡare-pale dem. Ta kwei vovoa kam n vɔ o teiŋa ne. 6 Laam kwei yuu ɡare-yi dem n pu 

o yuu ne, se n daare n kwei sabu-seŋa wo-polɔɡɔ kom n meeli ka yera ne. 7 Lwo Wɛ 

swolim nuɡa o yuu ne se n ma n tiŋi‑o o totoŋa ŋwaane n pa amo. 8 Ja Aron bu-baara 

bam maama n jeeri se ba de zo ba ɡare-dedwaaro tem. 9 Nam ta kwei teiŋa vovwe sem 

n vɔ ba tei ne, se n daare n kwei ba yipwi sem n pu ba yuni ne. N jeɡe se n ke konto 

maama mo n tiŋi Aron de o bia bam ba kaanem totoŋa yam ŋwaane. Banto de ba dwi 



dem wó taa ye amo kaanem tiina se ko taa vei wuu.  
10 Ja nabea kam n vo n zeɡe wara-jei sem manchwo-peena ne. Pa se Aron de o bia 

bam kwei ba je ba daŋe ka yuu ne. 11 Laam ɡo nabea kam wara-jei sem 

manchwo-peena ni dem ne se ko taa bwola de amo kaanem dakaa kam. 12 Le n noa n 

laŋe jana bam badwonna n taare dakaa kam nyea yam ne. Jana balo na daare to, se n 

lwo-ba n yaɡe teɡa ne, dakaa kam teiŋa ne. 13 Nmo laam ma‑n wó kwei varem wom 

wo-zela yera lara de o chwɛ dem kuri seeni, de o tapwale-bia yalei yam, de ya lara 

kam maama n zwɛ-te kaanem dakaa kam baŋa ne se te nyoa di wɛyuu. 14 Se ko ná ye 

nabea kam nɔna yam, de ka tankɔlɔ kom, de ka puɡa wodiu kom maama, ja-na-te á 

nwoŋi dáa dáa á zwɛ-te. Ko ye wɛleera saarem kaanem mo ko pa-ba.*  
15 Daa‑n ja pi-bea dedoa n nwoŋi, se Aron de o bia bam kwei ba je ba daŋe ka yuu 

ne, 16 se n laam ɡo-ka n daare n kwei ka jana bam n zezaɡe kaanem dakaa kam sɛ sena 

sem maama ne. 17 Nam ɡwoni pia kam nɔna yam yera yera, se n daare n zare ka 

wo-zela yam de ka nɛ sem. Laam kwei wonnu tem konto maama de ka yuu kom n 

daŋe dakaa kam baŋa ne. 18 Nmo ma‑n wó zwɛ te maama se te taa ye zwɛɛm kaanem 

te pa-ne. Te nyoa kam lwom wó taa ywona de pa amo, ye de pwoli amo wo.*  
19 Nam ja pi-bea kadwoŋi kam n nwoŋi, se Aron de o bia bam laam kwei ba je ba 

daŋe ka yuu ne. 20 Ko kwaɡa ne se n ɡo-ka. Laam ke ka jana bam n taŋe Aron de o bia 

bam jazem zwa ne, de ba jazem no-kweero tem, dedaane ba jazem namimbi-kweero 

tem maama. Jana balo na daare to, se n zezaɡe-ba dakaa kam sɛ sena sem ne. 21 Kwei 

jana balo na wo dakaa kam baŋa ne to badwonna, de Wɛ swolim nuɡa kam, n viiri-te 

daane n laam ma n zezaɡe Aron yera ne, se n ta zezaɡe-te o ɡwaaro tem ne. Ta 

zezaɡe-te n ke o bia bam yera ne, se n daare n zezaɡe-te ba ɡwaaro tem ne. Keim 

dento wó pa se Aron de o bia bam de ba ɡwaaro tem maama mo pwɛ ba yera amo 

ŋwaane.  
22 Pi-bea kam konto tɔɡe ka toŋe pwɛɛm totoŋe dem mo. Konto ŋwaane, le ka jazem 

chwei dem, de ka nabili-bwoɡo kom mɛ na jeɡe lara to, de ka wo-zela yam lara kam, 

de chwɛ dem kuri seeni, dedaane tapwale-bia yalei yam, de ya lara kam maama. 23 Nii 

                                                           

 *29:14 Hiburu 13:11-12 

 *29:18 Efesia 5:2 



tetɔɡɔ kom wone mɛ ba na ke bworobworo kolo na ba jeɡe sabɔle to, se n le 

bworobworo ko dwi ko dwi, 24 se n kwei-te n pa Aron de o bia bam, ko woli de pi-bea 

kam nɔna yam. Banto wó zeiŋi-te wɛɛne ba yaare-te amo yiɡa ne se ko bere we ba 

kwei-te ba pa amo mo. 25 Konto kwaɡa ne, se n jwoŋi nɔna yam de bworobworo kom 

maama n daŋe zwɛɛm kaanem dem baŋa ne se n zwɛ-te kaanem dakaa kam baŋa ne. 

Te nyoa kam lwom wó taa ywona de pa amo, ye de pwoli amo wo. 26 Ko ná ye pwɛɛm 

totoŋe pi-bea kam, kwei ka nyɔɔne seeni nɔna yam, se n zeiŋi-ya wɛɛne n yaare amo 

yiɡa ne, se n laam daare n wane-ya n di.  
27 Á ná yeini á pwɛ kaanem tiina amo ŋwaane, á wó kwei pi-bia kam nyɔɔne dem de 

ka chwei dem á na zeiŋi amo yiɡa ne to á pɔɔre-ya se ya taa ye amo nyem. Aron de o 

bia bam mo wó taa tei-ya. 28 Isarele tiina bam ná yeini ba ja yazura kaanem ba ba se 

ba zwɛ amo ŋwaane, varem wom nyɔɔne dem dedaane o chwei dem nɔna yam wó taa 

ye pɛɛre delo ba na jeɡe se ba pa-ne to. Ko maa ye kaanem tiina bam nyem mo se ba 

wane ba di. Amo ni dem mo konto se ko taa vei wuu.  
29 Aron nam ná teɡa, se á tiŋi o kaanem ɡwaaro tem se te taa cheiɡi o bu wolo na wó 

leiri o yuu ne o ji kaanem nakwe tu to. Ba ná laɡe ba tiŋi kotu, o jeɡe se o zo ɡwaaro 

tem konto mo. 30 Wolo na wó leiri Aron yuu ne to, ye se ba kwei da yarepɛ mo ba 

pwɛ‑o ba zeɡe o totoŋe dem ŋwaane. O wó zo ɡwaaro tem mo da yarepɛ yam maama 

wone ye o zo amo di-yuu kom wone o toŋe o pa-ne.  
31 Kwei pwɛɛm totoŋe pi-bea kam nɔna yam n vo wara-jei selo na ye se yera to ne, n 

saŋe-ya. 32 Aron de o bia bam yerane mo wó kwei nɔna yam konto de bworobworo 

kolo na wo tetɔɡɔ kom wone to ba di wara-jei sem manchwo-peena ni ne. 33 Wodiu 

kom konto ye kolo amo na tɔɡe ko ŋwaane a ma saare ba wɛleera pa se ba ji amo 

kaanem tiina to mo. Nɔɔn-nɔɔno ba jeɡe chwoŋa se o di-ko, ko ná dae kaanem tiina 

bam yerane, ko na ye a nyem to ŋwaane. 34 Nɔna yam de bworobworo kom ná zeɡe te 

poore teɡa, se á zwɛ-te. Á daa yé di-te, te na ye a nyem to ŋwaane.  
35 Kwei da yarepɛ se n ma n tiŋi Aron de o bia bam amo kaanem totoŋa yam ŋwaane. 

Yɔɔre n ke se ko maŋe de a na bere‑m tei to. 36 Dɛ maama wone se n ɡo nabea n ma n 

kaane n pa-ne wɛleera saarem ŋwaane.* Ko ta wó pa se kaanem dakaa kam fɔɡe ka 

kwɛ. Nmo nam ta wó kwei swolim nuɡa mo n ma n turi dakaa kam yera ne se ko pa se 

ka taa ye wose. 37 Nmo ná ke konto dakaa kam baŋa ne se ko yi da yarepɛ, ka wó 

yɔɔre ka taa ye wose mo amo ŋwaane. Nɔɔno wolo de woŋo kolo maama na dwei-ka 

to de nam pwɛ mo amo ŋwaane.  

Dɛ maama pɛɛra yam  

38 Dɛ maama wone nmo jeɡe se n pa ba kaane tento mo ba pa-ne dakaa kam baŋa ne:  

Kwei-na pi-bale selei na jeɡe bene dedoa to á ma á ke kaanem á pa-ne. 39 Dedoa wó 

kwei ka kaane zezeŋa ne mo, se kadwoŋi kam kaane dedaan-ni maŋa ne. 40 Á ná kwei 

zezeŋa pi-bala kam á toŋe, se á kwei mun-bwei bwɛ selei á viiri de Olivi nuɡa kalo na 

ye chekke to bɔŋa dedoa ye á woli-ya kaanem dem wone á pa-ne. Ta kwei-na sa-sona 

bɔŋa dedoa á ke se ka taa ye wo-nyɔɔro pɛɛre. 41 Ko ná ye dedaan-ni pi-bala kam, ta 

kwei-na muni, de nuɡa, de sa-sona konto dwoŋi á woli da á ke kaanem á pa-ne. Ko wó 

taa ye wodiu pɛɛre ko pa-ne. Ko nyoa kam lwom wó taa ywona ko pa-ne ye ko pwoli 

amo wo.  
42 Abam de á bia wó taa ke zwɛɛm pɛɛre dem konto wara-jei sem manchwo-peena 

yam ni ne mo á pa-ne. Nam ta‑á zwɛ-ya dɛ maama, ye amo de wó jeeri abam dáane se 

dé ŋɔɔne daane. 43 Cheɡa to, amo wó ba a jeeri Isarele tiina bam dáane, ye a 

nenɔŋ-fɔrɔ kom mo wó tiini ko nyeene jei sem konto ne se se taa ye wose.  
44 A maa wó pwɛ wara-vwei dem de de kaanem dakaa kam maama se te taa ye wose. 

A nam ta wó pɔɔre Aron de o bu-baara bam se ba ji amo kaanem tiina. 45 A maa wó 

taa zoore de Isarele tiina bam, se a taa ye ba Wɛ. 46 Banto de maa wó lɔre we amo mo 

ye ba Tu BAŊA WƐ wom. A nam jaane-ba mo a nwoŋi Ejipti ne a ba ywo-seeni se a taa 

zoore de-ba. Cheɡa to, amo mo ye ba Tu BAŊA WƐ wom.”  

30 

Talwoŋa zwɛɛm dakaa  

1 “Pa se ba kwei ɡolesaa dɛ ba ma ke dakaa kalo talwoŋ-ywoŋa na wó taa zwɛ de 

baŋa ne to. 2 Pa se ba ke-ka se ka sɛ sem taa mae daane, dedɔrɔ baŋa de kayɔlɔ baŋa 

seeni. Ko wó taa ye jatwoɡo de noa ni maŋem bedwe mo, se wɛ-baŋa maŋem taa ye 

jatwoɡo de noa ni maŋem kuni belei. Daa dedoa mo wó ke dakaa kam dedaane nyea 



yana se ya cheili wɛɛne nenɛɛne nabea nyea tei. 3 Kwei-na sabu-seŋa kalo na ye chekke 

to á kwoli dakaa kam maama, ye á daare á ma sabu-seŋa kam á tɔɡe ka nia yam. 4 Ta 

ke-na sabu-seŋa kwana yalei á meeli-ya dakaa kam sɛ selei sem ne, se ya maŋe de ka 

nia yam kuri seeni. Laam tore-na dɛ ya wone se nɔɔna taa mae ba zeŋe-ka. 5 Dɛ sem 

konto wó taa ye ɡolesaa dɛ mo á wó ma á ke ye á daare á kwei sabu-seŋa á kwoli se 

maama. 6 Á maa wó zeɡe dakaa kam konto se ka taa wo ɡare-jale delo na cheɡe amo 

di-yun-ɡala kam to yiɡa ne. Ni-ɡwonim dakaa kam de ka ni-puɡu kom wó taa wo 

ɡare-jale dem kwaɡa ne. Ko maa ye wɛleera saarem ni-puɡu kom seeni mo amo wó 

jeeri‑m se dé ŋɔɔne.  
7 Dɛ maama tetete se Aron yeini o zo o fɔɡe o kwɛ min-zwonnu tem, se o daare o zwɛ 

talwoŋ-ywoŋa dakaa kam baŋa ne. 8 O wó yeini o ke konto mo dedaan-ni maŋa ne. 

Talwoŋ-ywoŋa wó taa zwɛ ka pa amo BAŊA WƐ mo maŋa maama se ko taa vei wuu. 
9 Yé zwɛ-na talwoŋ-yɔɔ dakaa kam konto baŋa ne. Nam yé ke-na zwɛɛm kaanem, naa 

muni pɛɛre kaanem, naa wo-nyɔɔro kaanem ka baŋa ne. 10 Aron nam wó taa kwɛ 

dakaa kam bedwe mo bene maama wone. O ná laɡe o kwɛ-ka, se o kwei wɛleere 

kaanem varem wom jana o ma taare ka nyea yana yam. Á nam wó ta‑á ke konto mo 

bene maama wone se ko taa vei wuu. Kokuri to, dakaa kam ye wose mo, ba na pwɛ-ka 

ba pa amo to ŋwaane.”  

Wara-jei sem kwɛɛm lampwoo  

11 BAŊA WƐ daa ma ta de Moses o we:  
12 “Pa se ba jeeli Isarele baara bam ni se n lɔre ba na mae tei. Á na laɡe á ke konto, 

nɔɔno maama jeɡe se o kwei sabu o tiŋi o tete ŋwea ŋwaane mo. Konto wó che se, á 

ná wora á jeeli ba ni, se jawe-chɛɛro yé daane-ba. 13-15 Sabu kom ba dedoa dedoa na 

wó ŋwe to wó taa mae daane mo. Nadum bá ŋwe o dwoni yiniɡa tu. Yiniɡa tu de nam 

bá ŋwe se ko muri nadum na wó ŋwe tei to. Nɔɔno wolo maama na yi bena finlei ye o 

tɔɡe o wo jeelim dem wone to wó ŋwe sɛkɛle chichworo mo, se ko dunni tɔɡe wara-jei 

sem maŋem chekke.* Sɛkɛle dedoa maa ye ɡɛra kuni finlei. Sabu kom wó taa ye ŋwea 

jwoŋim pɛɛra mo ko pa-ne. 16 Nmo nam ná jwoŋi sabu kom konto Isarele tiina bam tei 

ne, se á ta‑á ma-ko á kwɛ wara-jei sem de se totoŋa yam. Ko wó taa ɡuli Isarele tiina 

bam de a na jwoŋi ba ŋwea tei to.”*  

Channa ware-zoŋa kam  

17 BAŊA WƐ ta ma ta de Moses o we:  
18 “Pa se ba kwei channa ba ma ke ware-zoŋa de ka na wó taa zeɡe woŋo kolo baŋa ne 

to. Laam kwei-ka á zeɡe wara-vwei dem dedaane kaanem dakaa kam tetare laŋa ne se 

á daare á mɔ na á ke da. 19 Aron de o bia bam wó yeini ba ma na bam konto mo ba se 

ba je de ba nɛ. 20 Ba ná yeini ba boŋe se ba fɔɔre ba yi amo tei wara-jei sem ne naa se 

ba zwɛ pɛɛra kaanem dakaa kam baŋa ne, ba wó yeini ba da yiɡa mo ba kwɛ ba tete 

de na bam konto. Ko ná dae konto ba wó te mo. 21 Banto de ba dwi dem jeɡe se ba taa 

se ba je de ba nɛ mo, se ba yé te. Amo ni dem mo konto se ko taa vei wuu.”  

Wɛ swolim nuɡa kam  

22 BAŊA WƐ daa ma ta de Moses o we  
23 “Pa se ba nane talwoŋa dwi dento maama yɔle yɔle, se ba daare ba viiri te maama 

ba ke daane: Ko nam ye Mura maaro kilo teredo, de Kinamon kilo tetɔ, de feil-kasoɡo 

kilo tetɔ, 24 de Kasia tio poro kilo teredo mo. Kwei-na talwoŋa dwia yanto á viiri de 

Olivi nuɡa se ka yi kunkwollu tena. Nam maŋe-na te maama se te dunni taa tɔɡe 

wara-jei sem maŋem chekke. 25 Laam pa se wolo na tiini o yei terale nuɡa keim to viiri 

te maama daane o ke-ka. Amo swolim nuɡa kam konto wó taa ye ka yera mo amo 

ŋwaane.  
26 Nmo laam ma‑n wó kwei-ka n taare wara-vwei dem, de ni-ɡwonim dakaa kam, 

27 de bworobworo tabolo kom de ko yera zela maama, de min-zwon-zeɡo kom de ko 

yera wonnu tem, de talwoŋ-ywoŋa zwɛɛm dakaa kam, 28 de zwɛɛm kaanem dakaa kam 

dedaane ka yera zela yam, de ware-zoŋa kam dedaane ka na zeɡe woŋo kolo baŋa ne 

to maama. 29 Nmo nam ná tɔɡe chwoŋa kam konto n kwɛ-te, te laam wó taa ye te yera 

mo te pa-ne. Te na pwɛ amo ŋwaane konto to, wolo maama ná dwei-te, konto tu de 

pwɛ mo amo ŋwaane.  
30 Nmo nam ná laɡe n tiŋi Aron de o bu-baara bam amo kaanem totoŋa yam ŋwaane, 

se n turi-ba de nuɡa kam konto. 31 Nam ta de Isarele tiina bam we, ‘Amo swolim nuɡa 

kanto mo á wó ta‑á ma á turi amo kaanem tiina se á pwɛ-ba amo ŋwaane se ko taa vei 

wuu. 32 Ka ye ka yera mo ka pae amo. Á ba jeɡe se á ta‑á mae-ka á turi á yera yɔɔ yɔɔ. 

Yé ke-na ka dwi se á ma á toŋe totoŋe dedwoŋi. Abam nam wó pa se ka taa ye ka yera 

mo maŋa maama. 33 Wolo nam ná ve ni dento ye o kwei nuɡa kam konto o ma toŋe 

totoŋ-yɔɔ, ba wó le kotu mo se o daa yé tɔɡe o woli Isarele dwi dem wone.’ ”  

Talwoŋ-ywoŋa kam  

34 BAŊA WƐ daa ma ta o bere Moses o we:  

“Pa se ba kwei wonnu tento ba ma ke talwoŋ-ywoŋa kam: Setakete maaro, de Onicha, 

de Galibanum, dedaane Faraniki talwoŋ-ywoŋa na ye chekke to. Maŋe-te se te bɔŋa 

kam taa mae daane. 35 Laam pa se wolo na yei terale keim lanyerane to ɡwaane-te 

daane. Yɛ mo wó woli da se ka ji talwoŋ-ywoŋa kalo na ye chekke ye ka ye ka yera 

amo ŋwaane to. 36 Nmo laam ma‑n wó zwɛ ka wone n nane yɔle-yɔle. N ta wó ja-ka n 

zo wara-vwei dem wone se n zezaɡe ni-ɡwonim dakaa kam yiɡa ne, mɛ amo na wó 

jeeri‑m to. Pa se talwoŋa kam konto tiini ka taa ye ka yera ka pa-ne. 37 Yé ke-na ka 

dwi se á ma á toŋe totoŋe dedwoŋi á pa á tete. Ba na kwei talwoŋ-ywoŋa kam konto 

ba pa amo to ŋwaane mo ka ye wose. 38 Wolo nam ná ve ni dento ye o ke ka dwoŋi, ba 

wó le kotu mo se o daa yé tɔɡe o woli Isarele dwi dem wone.”  

31 

Bezaleli de Oholiaba taane  

1 BAŊA WƐ déem ma ta de Moses o we:  
2 “Amo mo kuri Yuri bu Bezaleli. O kwo-nakwe maa ye Hura ye wonto nwoŋi Judah 

dwi dem wone. 3 Amo kwei a jworo mo a pa‑o, pa se o jeɡe swa, de yi-poro, de yeino 

se ko tiini ko ɡaale, ye o wae o ɡɔɡere wonnu dwi dwi. 4 O ta wae o kwei sabu-seŋa, 

de lu-nyenno, de channa o ma naane wonnu telo na tiini te lana to. 5 O ta wae o kwei 

kandwa-nyenno de dɛ o sara o ma ɡɔɡere wonnu dwi dwi. 6 Amo nam le Dan dwi tu 

Ahisamaki bu Oholiaba mo se ba taa toŋe daane. Gɔɡɔ kolo maama na daare to, a ta 

pɛ-ba swa dwi dwi se ba de tɔɡe ba woli se kolo maama amo na bere‑m to wane ko 

toŋe chekke. Wonnu tem mo tento:  
7 Wara-vwei dem, de ni-ɡwonim dakaa kam, de wɛleera saarem ni-puɡu kom na 



kwoli-ka to, dedaane wonnu telo maama na pae se vwei dem lamma to mo konto,  
8 de tabolo kom de ko zela yam, de sabu-seŋa min-zwon-zeɡo kom de ko zela yam 

maama, de talwoŋa zwɛɛm dakaa kam,  
9 de zwɛɛm kaanem dakaa kam de ka zela yam maama, de ware-zoŋa kam de ka na 

wó zeɡe woŋo kolo baŋa ne to,  
10 de nenɔŋa ɡwaaro telo kaanem tu Aron de o bia bam na jeɡe se ba zo-te se ba toŋe 

kaanem totoŋa to, 11 de Wɛ swolim nuɡa kam, de talwoŋ-ywoŋa kam ba na wó zwɛ 

Wɛ di-yuu kom ne to.  

Nam pa se ba ke woŋo maama se ko tɔɡe amo na bere‑m tei to.”  

Siu dɛ dem taane  

Nwoŋim 20:8-11; Chullu 23:3; Nia Gulim 5:12-15  

12 BAŊA WƐ ta ma ta de Moses o we:  
13 “Ta Isarele tiina bam se ba taa yei da yarepɛ dɛ dem ni ne. Abam ná ke á tɔɡe amo 

ni dem da yarepɛ dɛ dem ŋwaane, ko wó taa ye maana abam de á dwi maama tei ne, 

se á lɔre we amo BAŊA WƐ mo kuri abam se á ta‑á ye amo nyem. 14 Da yarepɛ dɛ dem 

wó taa ye de yera mo amo ŋwaane. Wolo nam ná chɔɡe de chullu tem, o jeɡe se o te 

mo. Nɔɔno wolo maama ná toŋe totoŋa dɛ dem konto ne, kotu daa yé tɔɡe o woli 

Isarele dwi dem wone. 15 Kwei-na da yaredo á toŋe á totoŋa. Ko daare se da yarepɛ dɛ 

dem taa ye de yera de pae amo BAŊA WƐ. Ko maa ye siu dɛ mo. Wolo ná toŋe de dɛ 

dem ne, se á ɡo kotu. 16 Isarele tiina bam de ba dwi maama wó taa neɡe da yarepɛ dɛ 

dem mo ye ba tɔɡe de chullu tem se ko taa vei wuu. 17 Dɛ dem konto ye maana dɛ mo 

de pa amo de Isarele tiina bam se ko taa vei wuu, se á ɡuli we amo kwei da yaredo mo 

a ma a naane wɛyuu de teɡa baŋa. A laam ma sii da yarepɛ dɛ dem ne, a naanem 

totoŋe dem na ti to ŋwaane.”  
18 BAŊA WƐ na ŋɔɔne de Moses Sinayi Peo kom yuu ne o ti to, mo o kwei kandwa-pelɛ 

selei sem o pa‑o. Wɛ nam ya mo mɛ o tete jeŋa o popone o ni-ɡwonim dem botara ya 

baŋa ne.*  

32 

Sabu-seŋa na-mɔra  

1 Moses déem nam ya maŋe peo kom yuu ne mo o dáane. Nɔɔna bam ma vo ba jeeri 

Aron tei ne ba we, “Moses mo seene o ja debam o nwoŋi Ejipti ne o ba ywo-seeni. Dé 

nam yeiri kolo na yi‑o to. Nam ke woŋo se ko lwoni wɛ n pa debam se ko taa tɔɡe 

debam yiɡa.”  
2 Aron ma leiri-ba o we, “Le-na sabu-seŋa zwa-kwana yam abam kaana de á bia de á 

bukwa bam na ke ba zwa ne to á ja á ba á pa-ne.” 3 Nɔɔna bam ma seene ba ja 

sabu-seŋa zwa-kwana yam konto ba vo ba pa‑o. 4 Aron na jwoŋi sabu-seŋa kam to, o 

ma nyeene-ka ye o laam mɔ kamɔɡɔ nenɛɛne na-mɔra o pa-ba. Nɔɔna bam na nɛ-ka to, 

mo ba baɡe de kwor-dɛa ba bere daane ba we, “Isarele tiina bam, á wɛ dem mo tento, 

de na jaane debam de ja nwoŋi Ejipti ne de ba ywo-seeni.”  
5 Aron ma na kolo na ke to ye o lɔ bimbini na-mɔra kam yiɡa ne. O ma ta o we, “Jwa 

ne, se dé maama jeeri dé di kuri dé ma zuli BAŊA WƐ.” 6 Teɡa na poore tetete to, nɔɔna 

bam ma ba ba ɡo vara se ba ma ke zwɛɛm kaanem, ye ba kwei badaara ba ke yazura 

kaanem se ba di nɔna yam. Ba déem lɛɛre ba di wodi-fɔrɔ mo ye ba nyɔa, ba daare ba 

zaŋe ba kwɛɛre yɔɔ yɔɔ.  
7 BAŊA WƐ ma ta de Moses o we, “Ke lela n tu n nɔɔna bam tei ne. N na jaane balo n 

nwoŋi Ejipti teo kom ne to bobo se ba toŋe jworim mo. 8 Ba ɡare ba ve chwoŋa kalo 

amo na bere-ba se ba tɔɡe to mo, ye ba ke jwoni na nye de na-mɔra. Ba maa tɛ daane 

ba we, ‘Isarele tiina bam, á wɛ dem mo tento, de na jaane abam de nwoŋi Ejipti ne de 

ba ywo-seeni.’ ”  
9 BAŊA WƐ ta ma ta o we, “Moses, amo nɛ we nɔɔna banto zwabania tiini ka ɡaale. 

10 Amo bane nam zaŋe de-ba mo ye ko maŋe se a chɔɡe-ba. Yé che a yiɡa de a boboŋe 

dem. Amo nam ta wó zeɡe nmo baŋa ne se a pa n dwi dem puli de ji te-zɔŋɔ.”  
11 Moses ma kwaane o lwoori o Tu BAŊA WƐ wom se o leiri o boboŋe dem. O ma ta o 

we, “BAŊA WƐ, nmo mo mɛ n dam-fɔrɔ n ja nɔɔna banto n zeɡe Ejipti ne n ba 

ywo-seeni. Kɔ ŋwaane mo nmo bane wó zaŋe de-ba se n chɔɡe-ba?* 12 Nmo ná 

chɔɡe-ba, Ejipti tiina bam wó taa tɛ we, ‘Wɛ ɡane o nɔɔna bam mo o ja o vo peero tem 

jei ne se o ɡo-ba. Ba yere maa wó saare loɡo baŋa ne!’ Ja! Yaɡe n ban-zɔŋɔ kom, se n 

leiri n boboŋa se n yé chɔɡe-ba, ba na ye nmo tete nɔɔna bam to ŋwaane. 13 Guli n 

ni-ɡwonim dem n déem na ke de Abaraham, de Izaak dedaane Jakob to ɡula. Nmo 

tete ne mo n duɡi de-ba we ba dwi dem wó ba de puli nenɛɛne wɛyuu chalechwe na 

ye tei to, se ba daare ba taa tei teɡa kanto.” 14 Moses na taɡe konto to, BAŊA WƐ ma 

leiri o boboŋe dem o ya na jeɡa se o chɔɡe nɔɔna bam to, ye o daa wo chɔɡe-ba.  
15 Moses ma pipiri o kwei chwoŋa o maa tu peo kom kuri ne. O déem zei 

kandwa-pelɛ selei selo Wɛ ni-ɡwonim dem botara na popone ya baŋa ne, yiɡa de 

kwaɡa to mo. 16 BAŊA WƐ tete ni taane mo o déem nam popone de o jeŋa. O ma sare-ya 

o tiŋi kandwa-pelɛ sem baŋa ne.  
17 Moses zeinnu Josua déem ma ni nɔɔna bam na jeɡe sɔɔ kolo ba ke to ŋwa. O ma ta 

de Moses o we, “Sɔɔ konto nye nenɛɛne tiɡuri-kaasa mo to nɔɔna bam na ɡilimi mɛ to 

wone.” 18 Moses de ma leiri‑o o we, “Sɔɔ konto wo bere we ba wane ba dona, ko nam 

wo bere we ba dona di-ba. Ko ye kwɛɛra sɔɔ mo.”  
19 Moses na fɔɔre o yi peo kom kuri ne to, mo o nɛ ba jwoni dem. O ta ma na nɔɔna 

bam na sae tei to. O bane ma tiini de zaŋe. O ban-zɔŋɔ kom baŋa ne, mo o dole 

kandwa-pelɛ sem de dam peo kom teiŋa ne ye ya lɔ. 20 O ta ma kwei na-mɔra jwoni 

dem o de mini ne pa se de nyeene. O laam ma cho-de pa se de ji muni, ye o daare o 

viiri de muni dem de na o kwei o pa nɔɔna bam se ba nyɔ.  
21 Moses ma daare o bwei Aron o we, “Nɔɔna banto ke bɛ mo ba chɔɡe n yiɡa ye n pa 

se ba tiini ba tusi tento?” 22 Aron ma leiri‑o o we, “Ja! Yé pa se n bane zaŋe de amo, se 

n maŋe n yei we, ba ná boŋe se ba ke kolo, nɔɔno ware-ba o ɡwi. 23 Ba tu amo tei ne 

mo ba we, ‘Moses na jaane debam o nwoŋi Ejipti ne o ba ywo-seeni to, dé yeiri kolo 

na yi‑o to. Nam ke woŋo se ko lwoni wɛ n pa debam se ko taa tɔɡe debam yiɡa.’ 
24 Amo de ma ta de-ba se ba ja ba sabu-seŋa zwa-kwana ba ja ba ba ba pa-ne. Ba na 

le-ya ba pa-ne to, mo a dole-ya a de mini wone ye ya ji na-mɔra kanto!”  
25 Moses ma maane we nɔɔna bam daa ware ba ja. O ta lɔre we ko zeɡe Aron yera ne 

mo ye ba ke konto, kolo ŋwaane nɔɔna bam déem ya toŋe jworim mo pa se ba dona 

mɔne-ba. 26 O ma che nɔɔna bam na ɡilimi jei selo ne to ni dem, ye o ta o we, “Wolo 

maama ná zeɡe o pa BAŊA WƐ se konto tu ba amo tei ywo-seeni.” Levi dwi dem 

maama ma fɔɔre ba yi o tei ba zeɡe. 27 O ma ta de-ba o we, “Isarele BAŊA WƐ wom mo 

pɛ abam ni se á maama kwei á se-zɔɔro á zo nɔɔna bam wone á ta‑á ɡoe yɔɔ. Yé 



kuri-na á chorro, de á badwonna, de á fara á yaɡe.”  
28 Levi dwi tiina bam ma sɛ Moses ni dem, ye dɛ dem konto ne ba ɡo nɔɔna morro 

tetɔ (3,000). 29 Moses ta ma ta-ba o we, “Abam na sɛ Wɛ ni dem ye á ɡo á bia de á 

chorro to ŋwaane, á laam wó ta‑á ye BAŊA WƐ kaanem tiina mo se á ta‑á toŋe á pa o 

nɔɔna bam. BAŊA WƐ swolim dem laam nam wo á baŋa ne.”  
30 Teɡa na poore to, Moses ma ta de nɔɔna bam o we, “Abam ya tiini á ke wɛleere. 

Amo nam wó jwoori a di BAŊA WƐ tei se a kwaane a ke abam de BAŊA WƐ daane se o 

ma o chɛ abam.”  
31 Moses ma jwoori o di BAŊA WƐ tei ye o ta ded‑o o we, “Nɔɔna bam tiini ba ke 

wɛleere ba ja ba ɡaale. Ba kwei sabu-seŋa mo ba ke jwoni ba pa ba tete. 32 Ja! Amo 

nam lwoori‑m se n yaɡe ba wɛleere dem n chɛ-ba. Ko nam ná dae konto, se n yɔɔre n 

saare amo yere se de yé taa wo nmo tɔnɔ kom wone.”* 33 BAŊA WƐ ma leiri‑o o we, 

“Aawo! Wolo ná ke o tusi amo yiɡa ne, mo amo wó saare kotu yere a yaɡe se de daa 

yé taa wo amo tɔnɔ kom wone. 34 Nam jwoori n vo n tɔɡe nɔɔna bam yiɡa se á vo mɛ 

amo na taɡe dede‑m se á vo to. Amo maleka kam wó taa wo á yiɡa ne. Maŋa nam ná 

yia, amo laam wó waare-ba ba wɛleere dento ŋwaane.”  
35 BAŊA WƐ ma pa se jawe-chɛɛro to Isarele tiina bam baŋa ne de ba na pɛ se Aron ke 

sabu-seŋa na-mɔra jwoni dem o pa-ba to.  

33 

Isarele tiina bam yaɡe Sinayi peo kom jei sem  

1 BAŊA WƐ daa ma ta de Moses o we, “Zaŋe-na se á kɛ! Nam ja Isarele tiina bam n na 

jaane n nwoŋi Ejipti ne n ba ywo-seeni to, se á vo teɡa kalo amo na ɡwoni ni dedaane 

á nabaara Abaraham, de Izaak, de Jakob se a pa banto de ba dwi dem to.* 2 Amo wó 

toŋe maleka se ka tɔɡe á yiɡa ka bere abam chwoŋa. Amo tete nam wó zeili Kanaan 

tiina bam, de Amori tiina bam, de Hiti tiina bam, de Pɛrizi tiina bam, de Hivi tiina 

bam, de Jebusi tiina bam maama. 3 Ba teɡa kam á na maa vei to tiini ka ywomma de 

varem de kɔnɔ. Amo nam za bá tɔɡe de abam se dé vo, á na ye zwabani-nyena to 

                                                           

 *32:32 Gurim 13:8 

 *33:1 Pulim 12:7 



ŋwaane. Amo ná tɔɡe de abam, a wae a chɔɡe abam chwoŋa ne.”  
4 Nɔɔna bam na niɡi ta-chɛɛre dem konto to, ba maa keera ye ba ve se ba zo 

ɡare-laaro de wo-nyenno. 5 BAŊA WƐ nam ya wuuri o ta Moses mo se o ta de Isarele 

tiina bam we, “BAŊA WƐ ná maŋe o tɔɡe de abam fenfee de, o wó chɔɡe abam mo, á 

zwa na ba ni to ŋwaane. Nam lɔɔre-na á yera wo-nyenno se Wɛ laam lɔre o na wó ke 

abam tei to.” 6 Konto ŋwaane, Isarele tiina bam na zeɡe Sinayi peo kom jei sem ne ba 

maa kɛ to, ba daa wo kwei wo-nyenno ba ke ba yera ne.  

Jeerim vwei dem  

7 Ba ná yeini ba beeri ba yi mɛ ba na wó tiɡisi to, Moses déem yeini o vo dáa dáa mo 

de-ba o chwi vwei dedwoŋi. O déem bwoi-de we, ‘Jeerim vwei’ mo. Wolo maa na 

yeini o laɡe se o ni BAŊA WƐ kwora to wó vo o zo vwei dem wone mo.  
8 Moses ná yeini o maa vei se o zo jeerim vwei dem wone, nɔɔna bam maama wó 

nwoŋi ba zeɡe ba vwoa yam nia ne mo. Ba laam maa nii‑o se o vo o yi vwei dem o zo 

de wone. 9 O nam ná zo vwei dem wone, kunkwoŋo kolo na zeɡe deiki to laam yeini 

ko ba ko dɔɡe vwei dem ni dem ne mo, ye BAŊA WƐ laam zeɡe kunkwoŋo kom wone o 

ŋɔɔne de Moses.* 10 Nɔɔna bam nam ná nɛ kunkwoŋo kom konto, ba wó yeini ba zeɡe 

ba vwoa yam nia ne mo, ye ba chɔɔle teɡa ne ba zuli Wɛ. 11 Moses ná yeini o zo vwei 

dem wone, BAŊA WƐ ŋɔɔne ded‑o jaja nenɛɛne nɔɔno na ŋɔɔne de o dwoŋi tei to mo.* 

Ko kwaɡa ne Moses maa yeini o jwoori nɔɔna bam tei, mɛ ba na zoore to. Nɔn-doŋo 

wolo na ye Moses zeinnu to maa yeini o maŋe jeerim vwei dem wone. Wonto maa ye 

Nun bu Josua.  

Baŋa Wɛ nenɔŋ-fɔrɔ kom  

12 Moses déem taɡe de BAŊA WƐ mo o we, “Nmo seene n bere-ne we a tɔɡe nɔɔna 

banto yiɡa se a ja-ba a vo teɡa kam baŋa. Nmo nam ta wo pɛ se a lɔre a zeinnu wom 

mo. Nmo ta ma‑n tɛ we nmo yei amo wo ye a kikia su n yi. 13 Tento maama nam ná 

seene ko ye cheɡa, se n bere-ne n chwei sem chekke. Konto wó pa se a fɔɡe a sɛ nmo 

ni lanyerane, ye a ta ke nmo boboŋa yam na laɡe tei to. Nam yé swei we n tete mo 

kuri dwi dem konto nɔɔna bam se ba taa ye nmo nyem.” 14 BAŊA WƐ ma leiri Moses o 

we, “Amo tete mo wó taa wo nmo tei ne, ye a pa se n bochare zuri.”  
15 Moses ma ta o we, “Nmo nam ná ba laɡe n tɔɡe debam se dé vo, se n yé pa se dé 

ɡɔ naɡa. 16 Nmo nam ná tɔɡe n wo dé tei ne ye dé via, nɔɔna maama wó lɔre we nɔɔna 

banto kikia su nmo yi. Ba ta wó lɔre we debam ye dé yera mo loɡo baŋa nɔɔna maama 

wone.”  
17 BAŊA WƐ laam ma ta de Moses o we, “Amo wó ke kolo maama nmo na laɡe to, a na 

yei nmo wo ye n kikia su amo yi to ŋwaane.”  
18 Moses daa ma ta de BAŊA WƐ o we, “A lwoori‑m mo se n pa-ne pwola se a na nmo 

nenɔŋ-fɔrɔ kom chekke.”  
19 BAŊA WƐ ma leiri o we, “Amo mo ye BAŊA WƐ wom. Amo wó duri wolo maama a 

na kuri to yibwona ye a ke zaane kotu yuu ne. Amo nam wó bere‑m a lanyerane dem 

se n yia na-de, ye a daare a pa se n ni a yere dem chekke. 20 Nmo nam ba jeɡe se n na 

a yibia mo, kolo ŋwaane wolo maama ná nɛ amo yibia, konto tu wó te mo. 21 Nii ywo! 

Peo kodwoŋi zeɡe ywo-seeni bwola bwola. Véi n ta‑n zeɡe ko baŋa ne. 22 Amo nam ná 

laɡe a tɔɡe n tei ne se a kɛ de a nenɔŋ-fɔrɔ kom, a wó ja‑m se n seiɡi peo ɡuɡworo ne, 

ye a kwoli n yibia de a jeŋa, se a wane a ɡaale‑m a kɛ. 23 Ko kwaɡa ne a laam wó dɔne 

a jeŋa se n wane n na amo kwaɡa kam. Se ko ná ye amo yibia, n ba jeɡe se n na-ka.”  

34 

Kandwa-pelɛ selo na ke belei tu to  

1 Dɛ dedwe BAŊA WƐ déem taɡe de Moses o we, “Daa‑n sare kandwa-pelɛ selei 

nenɛɛne boboa nyena yam a na ke ye n lɔ-ya to.* Amo wó jwoori a popone a nia yam 

ya baŋa ne. 2 Nam ti n yiɡa se jwa tetete n di Sinayi peo kom yuu n ba amo tei se dé 

jeeri daane. 3 Nɔɔn-nɔɔno nam ba jeɡe se o tɔɡe dede‑m o di peo kom yuu. Nɔɔna bam 

maama jeɡe se ba maŋe peo kom dáa ne mo. Yé pa-na se á pei, de á bone, de á naane 

taa bwola peo kom teiŋa ne se de di ɡaao.” 4 Moses ma sare kandwa-pelɛ selei ne 

boboa nyena yam na ye tei to. Teɡa na poore tetete to, o ma ja-ya o di Sinayi peo kom 

yuu, nenɛɛne BAŊA WƐ na taɡe tei to.  

5 BAŊA WƐ ma chu kunkwoŋo kom wone o zeɡe Moses tei ne. Moses na zeɡe da ye Wɛ 

maa beene to, mo Wɛ déem bwoŋi o tete yere dem chekke o we, ‘TAA WUU TU BAŊA 

WƐ’.* 6 BAŊA WƐ ma tɔɡe Moses yiɡa ne o kɛ ye o we:  

“Amo mo ye BAŊA WƐ wom,  

TAA WUU TU BAŊA WƐ!  

A jeɡe nɔɔna ŋwaŋa,  

ye a ke zaane a ke ba yuu ne.  

A maa yeini a peene a bane de-ba.  

A swono kom ɡaale,  

ye a cheɡa kam de bá fɔɡe ka ti.  
7 Amo bá fɔɡe a yaɡe a swono kom,  

ne a na ɡwoni ni de a nɔɔna bam  

de ba dwia yam se ko taa vei wuu tei to.  

A maa kwei nɔɔna lwarem  

de ba wɛleera a maa chɛ-ba.  

Se ko ná ye balo na ɡɛ bora to,  

a yeini a waare-ba mo de ba bia maama  

se ko yi ba naaro,  

de ba na-jwooru dwia yatɔ naa yana laŋa ne.”*  
 

8 Moses ma ke lela o chɔɔle o yuu teɡa ne se o zuli BAŊA WƐ. 9 O ma lwoori‑o o we, 

“Amo Teiru, a kikia nam ná seene ya su nmo yi, se n tɔɡe debam se dé vo. Cheɡa 

ŋwaane to, nɔɔna bam seene ba ye zwabani-nyena mo. Nam kwei ba wɛleera de ba 

tusim kikia n ma‑n chɛ-ba. Ta pa se dé taa ye nmo tete nyɔn-maɡe nɔɔna, se n ta‑n tei 

debam.”  
10 BAŊA WƐ daa ma ta o we:  

“Nii mo! Amo ta laɡe a ɡwoni ni de abam mo. Nmo nɔɔna bam yiɡa ne mo amo wó ke 

wo-kenkaɡela yalo dwoŋi ta na wo fɔɡe ya ke loɡo baŋa ne to. Teene delo na bwola de 

abam to wó taa zeɡe ba nia ye foone ja-ba mo, wo-kenkaɡela yalo amo BAŊA WƐ na 

wó ke abam tetare ne to ŋwaane.  
11 Abam nam jeɡe se á sɛ á ke nia yalo a zem na bere abam se á ke tei to mo. Á ná ke 

konto, amo de wó zeili Amori tiina bam, de Kanaan tiina bam, de Hiti tiina bam, de 

Pɛrizi tiina bam, de Hivi tiina bam dedaane Jebusi tiina bam maama se ba nwoŋi ba 

daare teɡa kam ba pa abam. 12 Ta‑á yei-na se á yé ke ni-sɛɛm de nɔɔna balo na zoore 

teɡa kam konto ne to. Se á ná me de-ba, ba wó soɡe abam se á tusi amo yiɡa ne.* 
13 Nam ke-na tento de-ba: Chɔɡe-na ba bimbina yam, de ba kandwa-siswollu tem na ye 

ba jwona to. Gwoni-na ba Asera nyenyeɡo dɛ sem á de teɡa ne. 14 Amo laɡe cheɡa mo 

á tei ne se á ta‑á zuli amo yerane. Yé zuli-na wo-ɡaa á woli amo wone, amo yi na paɡe 

abam baŋa ne to ŋwaane.*  
15 Nam yé ke-na ni-sɛɛm dedaane nɔɔna balo na zoore teɡa kam konto ne to. Abam 

ná me de-ba, ba wó soɡe abam se á ta‑á zuli ba jwona yam, ye á daare á woli ba wone 

se á tɔɡe á di ba jwona wodiiru tem mo. 16 Abam baara bam ná di jei sem konto bukwa 

ba maa ke kaana, kaana bam konto nam mo wó ɡane-ba se ba zuli ba jwona yam. 17 Yé 

zaŋe-na á mɔ kamɔɡɔ se ko taa ye jwoni ko pa abam.*  
18 Abam wó ta‑á di Bworobworo-memene kuri dem mo. Bene maama wone, se á kwei 

da yarepɛ á ma á di bworobworo kolo sabɔle na wo woli ko wone to, Abibi chana kam 

ne.* Ko déem ye chana kam konto ne mo abam nwoŋi Ejipti teo kom wone.  
19 Abam dwi dem wone, bu-kwe sem de á vara maama wone cheeri-bia bam ye amo 

nyem mo. 20 Ko nam ná ye bonaɡa cheeri-bu, se á kwei pipeila á leiri ka yuu ne. Konto 

ná ware, se á bwori ka ba á ɡo. Abam wó kwei wonnu mo á leiri á bu-kwe sem yuu ne 

á pa-ne.  

Nɔɔn-nɔɔno yé vei de je-kore o ba amo yiɡa ye o ba zei pɛɛre.  
21 Kwei-na da yaredo á toŋe á totoŋa, se á daare á sii da yarepɛ dɛ dem ne.* Ko ze ná 

ye mena varem maŋa naa wodiiru zaɡem maŋa de, se á sii da yarepɛ dɛ dem ne.  

22 Abam wodiiru tem ná dɛ yiɡa se te ke kwea maŋa ne, se á di Ga-kwea kuri. Chaara 

zaɡem maŋa de nam ná yi se á taa di Faao kuri dem.* 23 Bene maama wone se abam 

baara bam jeeri amo yiɡa ne kuni betɔ, se ba zuli-ne. Kolo ŋwaane, amo mo ye Isarele 

tiina BAŊA WƐ wom. 24 Amo laɡe a zeili dwia yalo na wo dáane ye abam ta wo zo da to 

mo, se á ná yeini á jeeri kuni betɔ se á di kura yanto, nɔɔn-nɔɔno yé kwaane se o jwoŋi 

á teɡa kam. A nam ta wó pa se á teɡa kam yale ka pa abam.  
25 Abam ná kwei varem se á ke kaanem, yé woli-na bworobworo kolo sabɔle na wo 

ko wone to da se á ke pɛɛre á pa-ne. Nam yé pa-na se Atɔɡebabaŋa wodiu maŋe á tei 

ne ko poore teɡa.  
26 Bene maama wone se á ja á kare sem wodiiru telo na lwoori yiɡa te ke ye te 

lamma to á ja á jeeri abam Tu BAŊA WƐ wara-jei sem ne.  

Nɔɔn-nɔɔno yé kwei bebala de ka nu nayela o saŋe mini wone.”  
27 BAŊA WƐ daa ta ma ta de Moses o we, “Popone wonnu tento maama n tiŋi, se ko ye 

a nia yam baŋa ne mo amo ke ni-sɛɛm dedaane nmo de Isarele tiina bam maama.” 
28 Moses nam ya maŋe peo kom yuu ne da finna mo. Wea de tete ne maama mo o 

déem wora de BAŊA WƐ, ye o ba di wodiu, o nam ba nyɔ na. O ma popone Wɛ nia fuɡa 

kam na bere Wɛ ni-sɛɛm de o nɔɔna bam to, o daŋe kandwa-pelɛ sem baŋa ne.  

Moses yibia na nyeene tei to  

29 Moses ma zeɡe peo kom yuu ne o tu nɔɔna bam tei, ye o zei kandwa-pelɛ sem Wɛ 

ni-ɡwonim dem botara na popone da to. Moses de BAŊA WƐ nam ya na ŋɔɔne daane to, 

mo o yibia tiini ka nyeena ye o yeiri ko ni ne.* 30 Aron de Isarele tiina bam maama na 

nɛ we Moses yibia kam nyeene to, ba ma kɔre se ba fɔɔre ba yi o yera. 31 Moses na 

maane konto to, mo o bwoŋi Aron de Isarele nakwa bam se ba ba o tei. Ba na yi da to, 

o ma ŋɔɔne de-ba. 32 Nɔɔna bam maama laam ma fɔɔre ba yi ba ɡilimi Moses. O de ma 

kwei BAŊA WƐ nia yam o ya na pɛ‑o Sinayi peo kom yuu ne to o pa-ba.  
33 Moses yibia nam ta nyeene mo. O na ŋɔɔne de nɔɔna bam o ti to, mo o kwei 

ɡare-fefala o ma o kwoli o yibia. 34 Moses déem ná laɡe se o zo wara-vwei dem ne se o 

de BAŊA WƐ ŋɔɔne daane, o yeini o le ɡare-fefala kam mo. O laam maa ná nwoŋi 

pwooni se o daa yeini o lwoni BAŊA WƐ na bere tei maama to o bere nɔɔna bam, 35 ba 

daa ta ma na we o yibia tiini ka nyeene mo. Moses ma ná yeini o ŋɔɔne de-ba o ti, o 

wó jwoori o kwei o ɡare-fefala kam mo o kwoli o yibia. O déem ma yɔɔre o ke konto 

mo taa se ko taa nii o daa ná boŋe se o vo o ŋɔɔne de BAŊA WƐ.  

35 

Siu dɛ chullu  

1 Moses ma bwoŋi Isarele tiina kɔɡɔ kom maama ye o ta de-ba o we, “BAŊA WƐ na 

taɡe se á ke tei to mo tento: 2 Kwei-na da yaredo á ma‑á toŋe á totoŋa. Ko daare se da 

yarepɛ dɛ dem taa ye de yera de pa abam. Ko maa ye siu dɛ, amo BAŊA WƐ ŋwaane.* 

Wolo ná toŋe de dɛ dem konto ne, se á ɡo kotu. 3 Yé tɔre-na mini á sam wone se á saŋe 

wodiiru da yarepɛ dɛ dem ne.”  

Wara-jei sem yera zela yam  

4 Moses ta ma ta de Isarele tiina kɔɡɔ kom o we, “BAŊA WƐ na taɡe se á ke wonnu 

telo to mo tento: 5 Ja-na pɛɛra á ba á pa BAŊA WƐ. Wolo wo nam ná dɛa, se kotu ja 

pɛɛra yanto dwi:  

sabu-seŋa, de lu-nyenno, dedaane channa,  
6 de ɡare-ŋone selo nyenyero na ye nazwon-pupwia, de nasoŋ-pupwia, de nasoŋo 

chwɛ-chwɛ to, de ɡare-fefale, dedaane boŋo koro,  
7 de pi-bea twanno telo ba na seini to, de twan-nyenno,  

de ɡolesaa dɛ,  
8 de min-zwonnu nuɡa,  

de talwoŋ-ywoŋa kalo ba na wó ma ba ke Wɛ swolim nuɡa kam, de kalo ba na wó zwɛ 

wara-vwei dem totoŋa ŋwaane to,  
9 de Onika kandwa, de kandwa-nyenno ya dwi ya dwi, se ba ke-ya kaanem nakwe tu 

wom ɡare-woɡo kom ne, ba daare ba ke yadwonna o ɡare-pale dem ne.  
10 Abam balo nam ná wae ba toŋe totoŋe dwi delo chekke, se ba kwei ba yeino kom 

ba woli se kolo maama BAŊA WƐ na pɛ ni se á ke to tɔɡe chwoŋa. 11 Ko maa ye tento:  

Wara-jei sem dedaane se vwei dem, de ɡwaaro, de tankwallo telo na wó kwoli-de to, 

de ɡwoli sem, dedaane ywoa yam, de ya daɡare sem, de da-dɛɛro tem, de luuru telo te 

na zeɡe te baŋa ne to,  
12 ko woli de Wɛ ni-ɡwonim dakaa kam, de dɛ selo ba na wó taa ma zeŋe-ka to,  

de wɛleera saarem ni-puɡu kom,  

de ɡare-jale delo na cheɡe Wɛ di-yun-ɡala kam to,  
13 de tabolo kom, de ko dɛ selo ba na wó taa maa zeŋe-ko to, de ko yera zela yam 

maama, de bworobworo kolo na tiɡi da Wɛ ŋwaane to,  
14 de min-zwon-zeɡo kom de ko zela yam maama, de min-zwonnu terepɛ tem, dedaane 

te nuɡa kam,  
15 de talwoŋ-ywoŋa zwɛɛm dakaa kam, de dɛ selo ba na wó taa ma zeŋe-ka to,  

de talwoŋ-ywoŋa kam tete, de Wɛ swolim nuɡa kam,  

dedaane ɡare-jale delo na wó pale wara-vwei dem ni ne to,  
16 de zwɛɛm kaanem dakaa kam, dedaane ka channa luu kolo na meeli ka yera ne to, 

de dɛ selo ba na wó taa maa zeŋe-ka to, de ka yera zela yam maama,  

dedaane channa ware-zoŋa kam, de ka na wó zeɡe woŋo kolo baŋa ne to,  
17 de konkɔlɔ kom ɡare-jala yam, de dɛ selo ya na wó pale se baŋa ne to, de se luuru 

tem,  

de ɡare-jale delo na wó che konkɔlɔ kom manchwo-peena ni dem to,  
18 de paara yalo na wó chwi ya ja vwei dem de konkɔlɔ kom zela yam to, de ya ŋone 

sem,  
19 ko ta woli de nenɔŋa ɡwaaro telo Wɛ kaanem tu Aron de o bu-baara bam na wó taa 

zoore se ba yeini ba zo Wɛ diɡa kam wone ba ke kaanem ba pa‑o to.”  
 

20 Moses déem na ŋɔɔne o ti to, nɔɔna bam ma jwoori ba vwoa ne ba daare‑o. 21 Balo 

maama na boŋe keim ye ba jeɡe wopwolo ko ŋwaane to ma ja pɛɛra ba ba ba pa BAŊA 

WƐ se ya woli wara-jei sem totoŋa yam, de kaanem totoŋa yam, dedaane kaanem tiina 

bam ɡwaaro tem sɔɔm. 22 Baara de kaana balo maama wo na pwoli to ma ja sabu-seŋa 

wo-nyenno dwi dwi ba ba. Ba pɛɛra yam déem ye sabu-seŋa ɡwoli, de zwa-kwana, de 

jafola, dedaane zambila mo. Ba maama ma zeiŋi ba pɛɛra yam wɛɛne ba yaare-ya 

BAŊA WƐ yiɡa ne.  



23 Badwonna déem ma ja ɡare-ŋone selo nyenyero na ye nazwon-pupwia, de 

nasoŋ-pupwia, de nasoŋo chwɛ-chwɛ to, de ɡare-fefale, dedaane boŋo koro, de pi-bea 

twanno telo ba na seini to, de twan-nyenno ba ba. 24 Balo maa ná jeɡe lu-nyenno, naa 

channa, naa ɡolesaa dɛ selo na wó woli totoŋa yam to, ba de ma ja-te ba ba ba zeiŋi 

BAŊA WƐ yiɡa ne. 25 Kaana balo de na yei ɡare-ŋone ŋom to de ma ja ɡare-fefale de 

ɡare-ŋone selo ba na ŋoɡe to ba ja ba ba. Gare-ŋone sem nyenyero maa ye 

nazwon-pupwia, de nasoŋ-pupwia, de nasoŋo chwɛ-chwɛ. 26 Kaana bam badwonna de 

ma kwei boŋo koro ba ma ŋo ɡare-ŋone.  
27 Yiɡa tiina bam ma ja Onika kandwa de kandwa-nyenno dwi dwi ba ba se ba 

kwei-ya ba meeli kaanem yiɡa tu ɡare-woɡo kom dedaane o ɡare-pale dem yera ne. 
28 Ba ta ma ja min-zwonnu nuɡa kam, de wo-talwooru telo ba na wó woli 

talwoŋ-ywoŋa kam wone dedaane Wɛ swolim nuɡa kam wone to ba ja ba ba. 29 Moses 

nam ya taɡe BAŊA WƐ na laɡe se Isarele tiina bam ke totoŋa yalo to o bere-ba, pa se 

nɔɔna bam dedɛ boboŋa ja se ba ja wo-ywoŋo pɛɛra ba ba ba ke Wɛ jeŋa ne.  

Bezaleli dedaane Oholiaba taane  

30 Moses laam ma ta de Isarele tiina bam o we, “Nii-na. BAŊA WƐ mo kuri Yuri bu 

Bezaleli. Wonto kwo-nakwe maa ye Hura ye o nwoŋi Judah dwi dem wone. 31 Wɛ kwei 

o jworo mo o pa‑o, pa se o jeɡe swa, de yi-poro, de yeino se ko tiini ko ɡaale, ye o wae 

o ɡɔɡere wonnu dwi dwi. 32 O wae o kwei sabu-seŋa, de lu-nyenno, de channa o maa 

ke wonnu telo na tiini te lana to. 33 O ta wae o kwei kandwa-nyenno de dɛ o sara o 

maa ɡɔɡere wonnu dwi dwi. O yɔɔre o ye ɡɔɡɔ mo chekke. 34 Ahisamaki bu Oholiaba 

de maa wora, o na nwoŋi Dan dwi dem wone to. BAŊA WƐ ma pa wonto de Bezaleli 

swa se ba bere nɔɔna ɡɔɡɔ totoŋa dwi dwi na ye tei to. 35 BAŊA WƐ ta pɛ-ba swa dedɛ, 

ye ba wae ba ɡɔɡere wo-laaro dwi dwi nenɛɛne ba na boŋe tei to. Ba ta wae ba sɔ 

ɡare-fefale ye ba kwei ɡare-ŋone selo nyenyero na ye nazwon-pupwia, de 

nasoŋ-pupwia, de nasoŋo chwɛ-chwɛ to ba ma ɡɔɡere nyenyero ba ke da. Ba maa wae 

ba ke wo-laaro dwi maama pa se te tɔɡe chwoŋa lanyerane.  

36 
1 Ko ná ye Bezaleli de Oholiaba dedaane ɡwaro telo maama BAŊA WƐ na pɛ-ba swa 



dedaane yi-poro se ba taa wae ba ke wara-jei sem de se zela yam maama to, banto 

jeɡe se ba yɔɔre ba toŋe se ko tɔɡe kolo maama BAŊA WƐ na bere tei to mo.”  
2 Moses déem ma bwoŋi Bezaleli de Oholiaba dedaane ɡwaro telo maama BAŊA WƐ 

na pɛ-ba dam ye ba boboŋa ja se ba toŋe to se ba ba. O laam ma ta-ba se ba bobo 

totoŋa yam. 3 Ba de maa jwoŋi pɛɛra yalo maama nɔɔna bam na pɛ se ba maa ke 

wara-jei sem to Moses jeŋa ne. Se ko ná ye nɔɔna bam, ba ta yɔɔre ba jaane wo-ywoŋo 

pɛɛra mo ba tui Moses tei dɛ maama zezeŋa ne, ye ya laam tiini ya ɡaale. 4 Tontoŋena 

bam laam ma yaɡe wara-jei sem totoŋa ye ba vo Moses tei ba we, 5 “Pɛɛra yalo nɔɔna 

bam na jaane ba ba totoŋa yam ŋwaane to daɡa ya dwoi totoŋe delo BAŊA WƐ na pɛ 

debam ni se dé toŋe to.”*  
6 Moses ma toŋe kwora se ka yi nɔɔna bam maama se ba daa yé ja pɛɛra ba ba 

wara-jei sem totoŋa yam ŋwaane. Ba ma seene ba yaɡe. 7 Kokuri to, ba na maŋe ba pa 

tei to yi se ko toŋe totoŋa yam se ya ti.  

Wara-jei sem  

8 Gwaro telo na tiini ba jeɡe swa to déem ma ke daane ba ke wara-jei sem. Ba ma 

kwei ɡare-jale-laaro fuɡa na nwoŋi ɡare-fefale delo na ye chekke to, ye ba daare ba 

kwei ɡare-ŋone selo nyenyero na ye nazwon-pupwia, de nasoŋ-pupwia, de nasoŋo 

chwɛ-chwɛ to ba ma ɡɔɡere cherubi nyenyero ba ke ɡare-jala yam yera ne. 9 Gare-jala 

fuɡa kam maama déem mae daane mo. Gare-jale dedwe dedɔrem maa ye jatwoɡo de 

noa ni maŋem kuni finlei-nana. De kayɔlɔ baŋa maa ye jatwoɡo de noa ni maŋem kuni 

bena. 10 Ba ma nyaane ɡare-jala yanu ba twoŋi daane, ba ta daare ba nyaane yanu 

yadwonna yam de ba twoŋi daane. Te laam ma ji ɡare-puna yalei. 11-12 Ba daa ta maa 

kwei ɡare-ŋone selo nyenyero na ye nazwon-pupwia to ba ke kuna finnu ba lei 

ɡare-pum ni-dedɔrɔ kom seeni. Ba ma daare ba ke konto ɡare-pum dedwoŋi dem ne. 

Ba ma ke kuna yam ɡare-puna yalei nia dedwaaro tem na jeeri daane to yera ne. 13 Ba 

ta ma ke sabu-seŋa ɡwoli finnu mo se se ja ɡare-puna yalei yam se ke daane. Ko ma pa 

se ɡare-puna yalei yam meeli daane pa se wara-jei sem ji woŋo dedoa.  
14 Ba déem ma kwei boŋo koro ba sɔ ɡare-jala se ba ma-ya ba pu wara-vwei dem yuu 

kom seeni. Ya maama ke daane se ya taa ye fuɡa-dedoa mo. 15 Ya maa mae daane mo. 

Ya dedɔrem baŋa ye jatwoɡo de noa ni maŋem kuni fintɔ. Ya kayɔlɔ baŋa maa ye 

jatwoɡo de noa ni maŋem kuni bena. 16 Ba ma kwei ɡare-jala yanu ba twoŋi daane se 

ya ji ɡare-pum, ye ba daare ba kwei ɡare-jala yaredo yam na daare to mo ba twoŋi 

daane se ya de ji ɡare-pum. 17 Ba ma ke kuna finnu ba lei ɡare-pum ni-dedɔrɔ kom 

seeni, ye ba daare ba ke konto ɡare-pum dedwoŋi dem ne. 18 Ba déem ta kwei channa 

ba maa ke ɡwoli finnu pa se se twoŋi ɡare-puna yalei yam daane se ya ji ɡɔrɔ dedoa. 
19 Ba ta ma pwoni pi-bɛ tankwallo ba daare ba seini-te nasoŋo se ba maa kwoli 

wara-vwei dem, ye ba kwei twan-nyenno ba daŋe boboa twanno tem baŋa ne.  
20 Ba déem ma kwei ɡolesaa dɛ ba ma ke ywoa yalo na zeɡe cheppe to, se ba ma ke 

wara-vwei dem. 21 Ywei maama dedɔrem baŋa maŋem maa ye jatwoɡo de noa ni 

maŋem kuni fuɡa mo, ye de kayɔlɔ baŋa seeni ye jatwoɡo de noa ni maŋem dedoa de 

chichworo. 22 Ba laam ma sare nwa balei ywei maama yera ne se ba pa ywei maama 

taa wae de twoŋi dedaane dedwoŋi na saŋe-de to. 23 Ba ta ke ywoa finlei se ya zeɡe ya 

maŋe de wara-vwei dem teɡa-kuri seeni, 24 ye ba daare ba kwei lu-nyenno ba maa ke 

wonnu telo na wó teili ywoa yam to finna, pa se luuru telei taa zeɡe ywei dedoa 

maama ŋwaane. Te maa jeɡe chwiim jei selei mo se ywei nwa bam wane ba zeɡe se 

wone. 25 Ba daa ta ma ke konto se ko maŋe de wara-vwei dem baŋa seeni saŋa kam de, 

se ywoa finlei taa zeɡe da. 26 Ba ma ke lu-nyenno wonnu finna se te teili ywoa yam. 

Luuru telei maa wora ywei dedoa maama ŋwaane. 27 Ko ná ye saŋa kalo na wo 

bira-kwaɡa ne ye ka jeeri wɛ-zoore seeni to, ba ma ke ywoa yaredo se ba chwi-ya 

dáane. 28 Ba ta ma ke ywoa yalei ba woli da se ba chwi-ya vwei dem kwaɡa saŋa kam 

ɡuɡworru telei tem ne. 29 Ba ma twoŋi ɡuɡworru ywoa yam konto se ya meeli daane. 

Ko zeɡe teɡa kam ne mo ko meeli se ko taa diini baŋa kam mɛ sabu-seŋa kwane dem 

na leiɡi da to. 30 Bira-kwaɡa kam seeni ywoa yam déem ye nana mo, ye ya jeɡe luuru 

fuɡa-teredo telo na teili-ya to.  
31-32 Ba ma kwei ɡolesaa dɛ mo ba ma-se ba ɡare wara-vwei dem sɛ sem maama. 

Daɡare senu mo ɡare ywoa yam na wo saŋa kalo maama ne to, se ya ja daane chekke. 

Teɡa-kuri seeni saŋa kam, de baŋa seeni saŋa kam de bira-kwaɡa seeni saŋa kam mo 

konto. 33 Tetare daɡara kam ma tole ka zeɡe saŋa kam daa dedoa ne ka vo ka yi daa 

kadwoŋi kam, ka twoŋi ywoa yam maama ka ke daane. 34 Ba déem ta kwei sabu-seŋa 

ba kwoli ywoa yam, ye ba daare ba maa ke kwana ba meeli ywoa yam yera ne se 



daɡare sem taa tore ya wone. Ba ta ma kwoli daɡare sem de sabu-seŋa.  
35 Ba ta ma kwei ɡare-fefale de ɡare-ŋone selo nyenyero na ye nazwon-pupwia, de 

nasoŋ-pupwia, de nasoŋo chwɛ-chwɛ to ba ma sɔ ɡare-jale delo na wó che Wɛ 

di-yun-ɡala kam to. Ba ma daare ba ɡɔɡere cherubi nyenyero ba ke ɡare-jale dem yera 

ne. 36 Ba ta ma sare ɡolesaa da-dɛɛro tena mo ba taare-se de sabu-seŋa, se ɡare-jale 

dem lei se yera ne. Ba laam ma ke sabu-seŋa ɡwoli sena ba meeli se yera ne, ye ba 

daare ba kwei lu-nyenno ba ma ke luuru se te teili da-dɛɛro tem.  
37 Ko ná ye wara-vwei ni dem, ba ma kwei ɡare-fefale selo na ye chekke to de 

ɡare-ŋone selo nyenyero na ye nazwon-pupwia, de nasoŋ-pupwia, de nasoŋo 

chwɛ-chwɛ to ba ma sɔ ɡare-jale delo na wó lei ni dem ne to. Ba ma daare ba ɡɔɡere 

nyenyero ɡare-jale dem yera ne. 38 Ba ma ke da-dɛɛro tenu, ye ba meeli ɡwoli te yera 

ne. Ba ma kwoli se yuni tem de se nia yam de sabu-seŋa. Ba ta ma kwei channa ba ma 

mɔ luuru tenu se te teili da-dɛɛro tem, ye ba pale ɡare-jale dem dɛ sem baŋa ne.  

37 

Wɛ ni-ɡwonim dakaa kam  

1 Bezaleli déem ma kwei ɡolesaa dɛ o ma ke Wɛ ni-ɡwonim dakaa kam. Ka maa ye 

jatwoɡo de noa ni maŋem kuni belei de chichworo mo dedɔrɔ baŋa ne. Kayɔlɔ baŋa 

maa ye jatwoɡo de noa ni maŋem dedoa de chichworo. Ka baŋa seeni de maa ye 

jatwoɡo de noa ni maŋem dedoa de chichworo. 2 O ma kwei sabu-seŋa na tiini ka ye 

chekke to o ma kwoli ka yiɡa de ka kwaɡa maama, ye o pa se sabu-seŋa tɔɡe ka nia 

yam maama. 3 O ta ma mɔ sabu-seŋa kwana yana. O ma kwei ya dedoa dedoa o meeli 

dakaa kam nɛ sena maama yera ne. Kwana yalei maa wo dakaa kam saŋa dedoa ne, 

yalei maa wo saŋa kadwoŋi ne. 4 O ma ɡwoni ɡolesaa dɛ selei o daare o kwei 

sabu-seŋa o kwoli dɛ sem konto maama. 5 O ma kwei-se o tore kwana yana yam wone 

se ba taa mae ba zeŋe dakaa kam.  
6 O ma kwei sabu-seŋa kalo na tiini ka ye chekke to o ma ke wɛleera saarem ni-puɡu 

se ko pu dakaa kam. Ka dedɔrɔ baŋa maa ye jatwoɡo de noa ni maŋem belei de 

chichworo, ka kayɔlɔ baŋa de maa ye jatwoɡo de noa ni maŋem dedoa de chichworo. 
7-8 O ta ma kwei sabu-seŋa o ma mɔ wonnu telei na nye de malese ye ba bwoi-ba we 



cherubi to. Cherubi selei sem meeli se zeɡe ni-puɡu kom dɛ selei sem ne mo. O déem 

kwei sabu-seŋa kandwɛ-dale dedwe mo o maɡe-de o ke cherubi selei sem dedaane 

ni-puɡu kom tete. 9 Cherubi sem déem jeeri daane mo, ye se yibia chɔɔle teɡa ne se se 

taa nii dakaa kam ni-puɡu kom seeni. Se vɔna de maa yareɡe wɛɛne, ye se laam 

kwaare se vɔna yam daane se ma-ya se kwoli ni-puɡu kom.  

Bworobworo tabolo kom  

10 Bezaleli daa ma kwei ɡolesaa dɛ o ma ke tabolo. Ko dedɔrem baŋa maŋem ye 

jatwoɡo de noa maŋem belei mo, ye ko kayɔlɔ baŋa maŋem dem ye jatwoɡo de noa ni 

maŋem bedwe. Ko wɛ-baŋa seeni maŋem maa ye jatwoɡo de noa ni maŋem dedoa de 

chichworo mo. 11 O déem ma kwei sabu-seŋa na ye chekke to o kwoli ko yiɡa de ko 

kwaɡa maama, ye o daare o pa se sabu-seŋa kam tɔɡe ko nia yam. 12 Sabu-seŋa kam na 

tɔɡe tabolo kom nia yam to déem ye da-yiɡa noa maŋem mo. 13 O ta ma kwei 

sabu-seŋa o mɔ kwana yana o meeli tabolo kom nɛ sena sem na wo mɛ to. 14 Kwana 

yam konto nam meeli ya bwola de tabolo kom nia yam mo, ye dɛ selo ba na wó taa 

mae ba zeŋe-ko to tore ya wone. 15 O laam ma sare ɡolesaa dɛ ye o daare o taare-se 

dedaane sabu-seŋa. 16 Ko kwaɡa ne mo o kwei sabu-seŋa na ye chekke to o ke zwe dwi 

dwi tabolo kom totoŋa yam ŋwaane. Se maa ye zon-tanlɛ, de kabeili, de kambi selo na 

wó taa toŋe wo-nyɔɔro pɛɛra totoŋa to.  

Min-zwon-zeɡo kom  

17 Bezaleli nam ta kwei sabu-seŋa kalo na ye chekke to o ma ke woŋo kolo 

min-zwonnu na wó taa zeɡe ko baŋa ne to. O déem mɛ sabu-seŋa kandwɛ-dale dedwe 

mo o maɡe se o mɔ ko kuri, de ko daa kam, de zwe selo min-zwonnu tem na wó zeɡe 

se wone to. Zwe sem maa nye de pun-koɡela mo. 18 Min-zwon-zeɡo kom ya jeɡe nɛ 

seredo mo, ye se nwoŋi tetare daa kam yera ne. Nɛ setɔ maa wo jazem baŋa ne ye setɔ 

wo jaɡwia baŋa ne. 19 Nenɔŋa punnu tetɔ mo wo naɡa maama ne, se te taa nye de 

Aamonda pun-koɡela de te vɔɔro. Nɛ seredo sem maama maa ye konto mo. 20 Ko tetare 

daa kam tete déem jeɡe nenɔŋa punnu tena mo na nye de Aamonda pun-koɡela de te 

vɔɔro to. 21 Pun-koɡele dedwe maama na wo daa kam yera ne to mo teili nɛ selei selo 

maama na jeeri daane ka yera ne to. Konto to, pun-koɡela yatɔ mo teili nɛ seredo sem. 
22 O ma maɡe sabu-seŋa kandwɛ-dale dedwe mo o ma ke pun-koɡela yam, de nɛ 



seredo sem, de tetare daa kam tete maama. 23 O ta ma ke min-zwonnu terepɛ se te taa 

zeɡe da, ye o daare o kwei sabu-seŋa kam o ma ke wonnu telo na wó fɔɡe te kwɛ mini 

dem to, dedaane zon-tanlɛ selo ba na wó taa mae ba pɛ tentwarem dem to. 24 O déem 

kwei sabu-seŋa kalo ye chekke ye ka dunni maŋe de kilo fintɔ-tenu (35) to mo o ma ke 

min-zwon-zeɡo kom de ko zela yam maama.  

Talwoŋ-ywoŋa dakaa kam  

25 Bezaleli daa ma kwei ɡolesaa dɛ o ma ke dakaa kalo talwoŋ-ywoŋa na wó taa zwɛ 

ka baŋa ne to. Ka sɛ sem déem mae daane mo, dedɔrɔ baŋa de kayɔlɔ baŋa seeni. Saŋa 

maama maa ye jatwoɡo de noa ni maŋem bedwe mo. Ko daare ka wɛ-baŋa maŋem ye 

jatwoɡo de noa ni maŋem kuni belei mo. O ma ke-ka dedaane nyea yana se ya cheili 

wɛɛne nenɛɛne nabea nyea tei. 26 O maa kwei sabu-seŋa kalo na ye chekke to o kwoli 

dakaa kam maama, ye o daare o ma sabu-seŋa kam o tɔɡe ka nia yam maama. 27 O 

laam ma ke sabu-seŋa kwana yalei o meeli-ya dakaa kam sɛ selei sem ne se ya maŋe 

de ka nia yam kuri seeni. Kwana yam ye se ba tore dɛ mo ya wone se nɔɔna taa mae 

ba zeŋe dakaa kam. 28 Dɛ sem tete maa ye ɡolesaa dɛ mo o mɛ o ke, ye o daare o kwei 

sabu-seŋa o kwoli se maama.  
29 Bezaleli déem ma viiri Wɛ swolim nuɡa kam na ye ka yera to. O ma daare o ɡuuri 

wonnu telo na wó pa se talwoŋ-ywoŋa kam taa ye chekke to.  

38 

Zwɛɛm kaanem dakaa kam  

1 Bezaleli déem kwei ɡolesaa dɛ mo o ke dakaa se ba taa zwɛ kaanem de baŋa ne. O 

ma ke-ka pa se ka sɛ sena sem taa mae daane, jatwoɡo de noa ni maŋem kuni benu. 

Ko daare ka wɛ-baŋa maŋem dem maa ye jatwoɡo de noa ni maŋem kuni betɔ. 2 O ma 

sare wonnu tena na nye de nyea o ke dakaa kam ɡuɡworru tena tem ne. Tento de 

dakaa kam maama déem ye woŋo dedoa mo, ye o ma channa o taare ka dedaane ka 

nyea yam maama. 3 O ta ma kwei channa o ke dakaa kam yera totoŋa zela maama. O 

ma mɔ zwe selo ba na wó taa mae ba pɛ tentwarem to, de sɛbullu, de na-zwe, de mini 

zon-tanlɛ, dedaane wonnu telo na wó taa mae te chu nɔna to. 4 O ma maŋe dakaa kam 

tetare ne o ke wo-daŋɔ o meeli ka yera ne. O laam ma kwei channa luuru o sɔ o lɛɛne 



daane, ye o daare o ke woŋo kom konto se ko yi wo-daŋɔ kom kuri ne. 5 O ta ma ke 

channa kwana yana mo o meeli dakaa kam sɛ sena sem ne se ya maŋe de channa lɛɛna 

yam, se dɛ wane se taa tore da. 6 O ma sare ɡolesaa dɛ selo ba na wó taa mae ba zeŋe 

dakaa kam to, ye o daare o taare-se de channa. 7 O ma kwei-se o tore kwana yana yam 

na wo dakaa kam sɛ sem ne to. O déem na ke dakaa kam to mo o twoŋi dɛ sem daane 

se ka taa ye wo-woɡo.  

Channa ware-zoŋa kam  

8 Kaana badwonna déem yeini ba wo wara-jei sem manchwo-peena yam ni ne ba 

zeini totoŋa. Bezaleli ma jwoŋi channa niiru ba tei ne ye o kwei-te o ma mɔ ware-zoŋa 

kam de ka na wó taa zeɡe woŋo kolo baŋa ne to.  

Wara-jei sem konkɔlɔ kom  

9 Bezaleli déem cheɡe wara-jei sem konkɔlɔ kom mo. O ma sɔ ɡare-fefale se se 

kaare-ko. Ko teɡa-kuri seeni maŋem ye jatwoɡo de noa ni maŋem kuni bi mo dedɔrɔ 

baŋa ne, 10 ye ɡare-jala yam pale da-dɛɛro finlei baŋa ne mo, te na zeɡe channa luuru 

finlei baŋa ne to. O déem mɛ lu-nyenno o mɔ ɡwoli o meeli dɛ sem yera ne ye o ke se 

lu-vɔɔro tem. 11 Konkɔlɔ kom baŋa seeni saŋa kam déem ye bedwe de teɡa-kuri seeni 

saŋa kam mo. 12 Se ko ná ye saŋa kalo na jeeri wɛ-zoore seeni to, ka maŋem ye 

jatwoɡo de noa ni maŋem kuni finnu mo dedɔrɔ baŋa ne. Ba ma daŋe ɡwaaro tem 

da-dɛɛro fuɡa de te luuru fuɡa kam baŋa ne se ba ma kwoli saŋa kam konto. Ba ma 

meeli lu-nyenno ɡwoli dɛ sem yera ne ye ba ke se lu-vɔɔro tem. 13 Konkɔlɔ kom 

wɛ-puli seeni saŋa kam maŋem de déem ye jatwoɡo de noa ni maŋem kuni finnu mo 

dedɔrɔ baŋa ne.  
14 Wara-jei sem manchwoŋo ni dem maa wo wɛ-puli seeni saŋa kam ne mo. Ni dem 

jazem seeni mo ba leiɡi ɡwaaro telo dedɔrem na ye jatwoɡo de noa ni maŋem kuni 

fuɡa-benu ye te daŋe da-dɛɛro tetɔ de te luuru tetɔ tem baŋa ne to. 15 Ni dem jaɡwia 

seeni de maa ye konto mo. 16 Ba déem kwei ɡare-fefale selo na ye chekke to ba ma sɔ 

ɡwaaro telo na wó che wara-jei sem konkɔlɔ kom to. 17 Ba déem mɛ channa mo ba ke 

luuru telo na teili da-dɛɛro tem to. Se ko ná ye ɡwoli sem de lu-vɔɔro tem, lu-nyenno 

mo ba mɛ ba ke-te se te meeli da-dɛɛro tem maama yera ne. Ba ma kwoli da-dɛɛro tete 

yuni tem de sabu-seŋa.  



18 Ko nam ná ye manchwoŋo ni dem ɡare-jale dem tete, ba déem mɛ ɡare-fefale de 

ɡare-ŋone selo nyenyero na ye nazwon-pupwia, de nasoŋ-pupwia, de nasoŋo 

chwɛ-chwɛ to mo ba sɔ-de. Ba ta ma ɡɔɡere-de de nyenyero lanyerane. Gare-jale dem 

konto ye jatwoɡo de noa ni maŋem kuni finlei mo dedɔrɔ baŋa ne, ye de ye jatwoɡo 

de noa ni maŋem kuni benu wɛ-baŋa seeni, nenɛɛne konkɔlɔ kom ɡwaaro tem na mae 

tei to. 19 Gare-jale dem pale da-dɛɛro tena na chwi channa luuru tena baŋa ne to mo. 

Ba mɛ lu-nyenno mo ba ke se ɡwoli sem de se lu-vɔɔro tem ye ba kwoli se yuni tem. 
20 Ba ta ma kwei channa ba ma ke paara yalo na wó taa jaane vwei dem de konkɔlɔ 

kom ɡwaaro tem dedaane dɛ sem maama to.  

Zela yalo ba na mɛ ba ke wara-jei sem to  

21 Zela yalo maama ba déem na mɛ ba ke wara-jei sem mɛ Wɛ ni-ɡwonim kandwa 

yam na tiɡi to dum na mae tei to mo tento. Vwei dem dedaane de zela yam maama 

mo konto. Moses ma pa se Levi dwi tiina bam popone-te ba tiŋi. Wɛ kaanem tu Aron 

bu Itamara déem nam mo nii jeelim dem baŋa ne. 22 Yuri bu Bezaleli ya nwoŋi Judah 

dwi dem wone mo. O maa nii totoŋe dem maama baŋa ne, nenɛɛne BAŊA WƐ déem na 

maŋe o bere we ba ke tei to. 23 Ahisamaki bu Oholiaba de ya nwoŋi Dan dwi dem 

wone mo. O maa tiini o woli Bezaleli pa se ba ke woŋo maama. Oholiaba déem ye 

ɡɔɡɔ mo chekke, ye o wae o mae ɡare-fefale, de ɡare-ŋone selo nyenyero na ye 

nazwon-pupwia, de nasoŋ-pupwia, de nasoŋo chwɛ-chwɛ to o ɡɔɡere wo-laaro.  
24 Ko ná ye sabu-seŋa kalo nɔɔna bam na jaane ba ba ba pa BAŊA WƐ wara-jei sem 

totoŋa ŋwaane to, ka dum maŋem dem déem maa ye kilo moro dedoa (1000) mo, se 

ko tɔɡe wara-jei sem maŋem chekke na ye tei to.  
25 Lu-nyenno tem Moses déem na jwoŋi nɔɔna bam jeelim dem baŋa ne to maŋem 

dem de maa ye kilo morro tetɔ de bia yana de fintɔ (3,430) mo. 26 Nɔɔno wolo maama 

na yi bena finlei ye o tɔɡe o wo jeelim dem wone to ya ŋwe sɛkɛle chichworo mo, se 

ko dunni tɔɡe wara-jei sem maŋem chekke.* Ba na jeeli nɔɔna bam ni to, ba nɛ we 

baara moro kuni bia yaredo de yatɔ, dedaane bia yanu de finnu (603,550) mo wora, 

ye ba jwoŋi lu-nyenno tem konto ba tei ne ba ma toŋe. 27 Ba ma kwei lu-nyenno kilo 

morro tetɔ de bia yana (3,400) ba ma ke luuru bi (100) se te teili wara-vwei dem de 

                                                           

 *38:26 Nwoŋim 30:13-15 



de ɡare-jale dem. Luu maama maa ye lu-nyenno kilo fintɔ-tena (34) mo ba mɛ ba ke. 
28 Lu-nyenno kilo fintɔ (30) telo na daare to mo ba mɛ ba ke ɡwoli sem dedaane 

lu-vɔɔro tem, ye ba ta ma-te ba kwoli da-dɛɛro yuni tem.  
29 Ko nam ná ye channa kalo nɔɔna bam na kwei ba pa BAŊA WƐ to, ka maŋem dem 

ye kilo morro telei de bia yana de finlei-tenu (2,425) mo. 30 Channa kam konto mo ba 

mɛ ba ke luuru telo na teili wara-vwei dem ni dɛ sem de de ɡwaaro tem. Ba ta ma 

kwei-ka ba ke zwɛɛm kaanem dakaa kam, de ka tetare luu kom, de ka yera zela yam 

maama. 31 Ba déem ta mɛ channa kam ba ke luuru telo na teili konkɔlɔ kom dɛ sem de 

ko ɡwaaro tem, dedaane manchwoŋo ni dem dɛ sem de de ɡare-jale dem, ko woli de 

paara yalo na wó taa jaane wara-vwei dem de de konkɔlɔ kom ɡwaaro tem de te dɛ 

sem maama mo.  

39 

Wɛ kaanem tiina ɡwaaro tem  

1 Gwaro tem déem ma kwei ɡare-ŋone selo nyenyero na ye nazwon-pupwia, de 

nasoŋ-pupwia, de nasoŋo chwɛ-chwɛ to ba ma sɔ nenɔŋa ɡwaaro se Aron de kaanem 

tiina bam maama taa zoora, ko maŋe de ba ná yeini ba zo Wɛ wara-jei sem di-yuu 

kom wone se ba toŋe. Ko maama déem ke ko tɔɡe nenɛɛne BAŊA WƐ ya na bere Moses 

tei to mo.  

Gare-woɡo kom  

2 Gwaro tem ma kwei ɡare-fefale selo na ye chekke to, ye ba laam woli de ɡare-ŋone 

selo nyenyero na ye nazwon-pupwia, de nasoŋ-pupwia, de nasoŋo chwɛ-chwɛ to ba 

ma sɔ ɡare-woɡo kom. 3 Ba ma tiini ba maɡe sabu-seŋa pa se ka chaane ka ji 

ŋon-memene. Ba ma kwei-se ba ɡɔɡere nyenyero ba woli de ɡare-fefale sem de 

ɡare-ŋone selo nyenyero na ye nazwon-pupwia, de nasoŋ-pupwia, de nasoŋo 

chwɛ-chwɛ to. 4 Ba déem ta ke vovwe selei mo ba pa se tɔɡe ɡare-woɡo kom vɔna yam 

seeni se ko pa ɡɔrɔ kom yiɡa de kwaɡa twoŋi daane. 5 Ba ta ma ke teiŋa vovoa se ka 

de taa ye bedwe de ɡare-woɡo kom. Ba déem kwei wonnu telo ba na mɛ ba sɔ 

ɡare-woɡo kom to mo ba ma ke vovoa kam. Konto maama déem ke ko tɔɡe de BAŊA 

WƐ ya na bere Moses tei to mo.  



6 Ba ma kwei Onika kandwa-nyenno tem ye ba sare Isarele dwi maama yere ba ke ya 

baŋa ne. Ba ta ma kwei sabu-seŋa ba tɔɡe ya nia yam maama. 7 Ba laam ma meeli 

kandwa-nyenno tem ba lei ɡare-woɡo kom vɔna vovwe sem yera ne. Ya ye 

kandwa-ɡula mo se ya ɡuli Isarele tiina bam ba dwia yam yera. Konto déem ke ko 

tɔɡe de BAŊA WƐ ya na bere Moses tei to mo.  

Nyɔɔne ɡare-pale dem  

8 Ba ta ma kwei ɡare-fefale selo na ye chekke to ba ma ke ɡare-yi delo na wó pale 

Aron nyɔɔne ne to. Ba déem mɛ ɡare-ŋone selo nyenyero na ye sabu-seŋa, de 

nazwon-pupwia, de nasoŋ-pupwia, de nasoŋo chwɛ-chwɛ to ba ɡɔɡere-de nenɛɛne 

ɡare-woɡo kom de na ye tei to mo. 9 Ba déem maŋe da-yiɡa noa maŋem mo ba ke 

ɡare-pale dem pa se de nia yana yam maama taa mae daane, ye ba daare ba piri-de 

kuni belei. 10 Ba ma daare ba tiɡisi kandwa-nyenno dwi dwi se ya peini ɡene sena de 

kandwa-nyenno tetɔ. Boboa ɡena kam kandwa-nyenno tem ye Rubi, de Topazi, 

dedaane Berili. 11 Gena balei tu kandwa-nyenno tem maa ye Tukwazi, de Safira, 

dedaane Emeraleda. 12 Gena batɔ tu wom maa jeɡe kandwa-nyenno tento: Jakinfa, de 

Aɡate, dedaane Ametisita. 13 Se ɡena bana tu wom kandwa-nyenno tem maa ye Berili, 

de Onika dedaane Jasipa. Ba ta ma kwei sabu-seŋa ba tɔɡe kandwa yam konto maama 

nia yam. 14 Ba ma sare Isarele dwi maama yera fuɡa-yalei yam kandwa yam baŋa ne. 

Kandwɛ maama déem bere yere dedwe se de taa ye maana.  
15 Ba déem ma kwei sabu-seŋa na ye chekke to ba jujuɡi ba ma ke chaponno nenɛɛne 

ŋona dwoŋi, se ko twoŋi de ɡare-pale dem. 16 Ba ta ma ke sabu-seŋa kuna yalei de 

sabu-seŋa kwana yalei, ye ba kwei-ya ba lei ɡare-pale dem baŋa seeni ɡuɡworru telei 

tem ne. 17 Ba laam ma kwei sabu-seŋa chaponno tem ba tore kwana yalo na leiɡi 

ɡare-pale dem yera ne to wone. 18 Ba ta ma ja chaponno tem nia yadwonna yam ba vo 

ba kuni dedaane kuna yalei yam se te ja ɡare-woɡo kom vɔna vovwe sem. 19 Ba maa 

ke sabu-seŋa kwana yalei se ya meeli ɡare-pale dem kuri dem seeni. Ya maa wo de 

kwaɡa seeni na sale de ɡare-woɡo kom to mo. 20 Ba ta maa ke sabu-seŋa kwana yalei 

yayam ba meeli-ya ɡare-woɡo kom yera ne se ya taa bwola de ko vɔna vovwe sem 

kuri seeni. Ya maa wo ko teiŋa vovoa kam baŋa seeni, ɡare-yia yam na twoŋi daane 

mɛ to. 21 Ba laam maa kwei ɡare-ŋona kalo nyenyeɡo na ye nazwon-pupwia to, ba ma 



vɔ kwana yalei yam na wo ɡare-pale dem kuri ne to de yalo na wo ɡare-woɡo kom 

vɔna yam seeni to ba ke daane. Ko ma pa se ɡare-pale dem yé taa bibiɡa. Ko maama 

déem ke ko tɔɡe BAŊA WƐ ya na bere Moses se o ke tei to.  

Kaanem tiina ɡwaaro tedwonna  

22 Ba déem ma kwei ɡare-ŋone selo nyenyeɡo na ye nazwon-pupwia to yerane mo ba 

ma sɔ ɡare-bwora kalo kaanem tu wom na wó zo ye o daare o zo ɡare-woɡo kom o 

daŋe ka baŋa ne to. 23 Ba ma bɔɔre bɔɔne ko tetare ne se nɔɔno yuu wane ko tɔɡe da 

ko zo. Ba laam ma bɛɛre ba dem seeni maama se ko yé kaare. 24 Ba ma kwei ɡare-ŋone 

selo nyenyero na ye nazwon-pupwia, de nasoŋ-pupwia, de nasoŋo chwɛ-chwɛ to ba 

ɡɔɡere Pomeɡara tio-bia nyenyero pa se te kaare ɡɔrɔ kom kuri nia yam maama te pu. 
25 Ba laam ma kwei sabu-seŋa kalo na ye chekke to ba ma ke lwoŋina balwa se ba 

meeli-ya ba ke da. 26 Lwoŋini dedoa wora Pomeɡara tio-bia balei maama tetare ne mo 

pa se ba saŋe daane. Ba ma ke konto mo ba kaare ɡɔrɔ kom kuri seeni nia yam 

maama. Gɔrɔ kom maa ye se kaanem tiina bam zo-ko se ba taa toŋe ba pa BAŊA WƐ. 

Ko maama déem ke ko tɔɡe nenɛɛne BAŊA WƐ ya na bere Moses tei to.  
27 Ba laam ma kwei ɡare-fefale ba ma sɔ Aron ɡare-dedwaaro se Aron de o bia bam 

taa zoora. 28 Ba ta ma ke Aron yuu ɡare-yi dem dedaane o bia bam yipwi sem. Ba ma 

kwei ɡare-fefale ba ma ke ɡare-kuri-kukwi sem. 29 Ba ma ke Aron teiŋa vovoa kam de 

ɡare-fefale ye ba ɡɔɡere-ka de ɡare-ŋone selo nyenyero na ye nazwon-pupwia, de 

nasoŋ-pupwia, de nasoŋo chwɛ-chwɛ to. Ko maama déem ke ko tɔɡe nenɛɛne BAŊA WƐ 

na bere Moses tei to.  
30 Ba laam ma kwei sabu-seŋa na ye chekke to ba maɡe-ka ba ke wo-pelɔɡɔ se ko taa 

dɔɡe Aron yuu ne. Ba ma sare ko baŋa ne we: ‘Wose mo BAŊA WƐ ŋwaane’. 31 Ba ta ma 

kwei ɡare-ŋona kalo nyenyeɡo na ye nazwon-pupwia to ba ma vɔ-ko ba meeli Aron 

yuu ɡare-yi dem yiɡa seeni. Ko maama déem ke ko tɔɡe nenɛɛne BAŊA WƐ ya na bere 

Moses tei to.  

Moses kaare wara-jei sem o nii  

32 BAŊA WƐ wara-jei sem ma ke se ti. Isarele tiina bam déem ke kolo maama BAŊA WƐ 

na bere Moses se o ke to mo. 33 Ba laam ma ja vwei dem tete de de wo zela yam 

maama ba vo ba bere Moses. Ko maa ye tento:  



Gwaaro tem, de sabu-seŋa ɡwoli sem, de ywoa yam, de daɡare sem, de da-dɛɛro tem, 

dedaane vwei dem kuri luuru tem maama,  
34 de wonnu telo ba na mɛ ba kwoli wara-vwei dem baŋa kam: pi-bea twanno telo ba 

na seini to, de twan-nyenno,  

de ɡare-jale delo na wó che Wɛ di-yun-ɡala kam to,  
35 de Wɛ ni-ɡwonim dakaa kam, de dɛ selo na wó taa maa zeŋe-ka to, dedaane ka 

ni-puɡu kom,  
36 de tabolo kom, dedaane ko yera zela yam maama,  

de bworobworo kolo na wó taa tiɡi BAŊA WƐ yiɡa ne to,  
37 de sabu-seŋa min-zwon-zeɡo kom, de ko yera wonnu tem maama,  

ko woli de min-zwonnu terepɛ tem, de nuɡa kam na wó ke-da to,  
38 de talwoŋ-ywoŋa zwɛɛm dakaa kam sabu-seŋa na kwoli ka maama to,  

de Wɛ swolim nuɡa kam, de talwoŋ-ywoŋa kam,  

de ɡare-jale delo na wo wara-vwei dem ni dem ne to,  
39 de channa kaanem dakaa kam, de luu kolo na meeli ka yera ne to, de ka yera zela 

yam maama, ko ta woli de dɛ selo na wó taa zeŋe-ka to,  

de ware-zoŋa kam, dedaane ka na wó taa zeɡe woŋo kolo baŋa ne to,  
40 de konkɔlɔ kom ɡare-jala yam, de dɛ selo baŋa ne ya na wó pale to, de se luuru tem,  

ko ta woli de ɡare-jale delo na wó che konkɔlɔ kom manchwoŋo ni dem to,  

de ŋone sem, de paara yalo na wó chwi ya ja vwei dem to,  

dedaane wara-jei sem zela yam maama,  
41 dedaane nenɔŋa ɡwaaro telo Wɛ kaanem tu Aron de o bia bam na wó taa zoore se 

ba yeini ba zo Wɛ diɡa kam wone ba ke kaanem ba pa‑o to.  
 

42 Isarele tiina bam déem seene ba ke kolo maama BAŊA WƐ na bere Moses se ba ke to 

lanyerane. 43 Moses na nii ba totoŋa yam to, mo o maane we ba ke se ko tɔɡe tei 

maama BAŊA WƐ na bere se ba ke to chekke. O ma sɔɔle Wɛ swolim o ke ba yuu ne.  

40 

Wara-jei sem chwiim  

1 BAŊA WƐ daa ma ta de Moses o we:  



2 “Ta‑n yei se n chwi amo wara-jei sem ben-doore dem boboa dɛ dem ne. 3 Laam kwei 

ni-ɡwonim dakaa kam Wɛ nia fuɡa kam na wo ka wone to, n ja n zo n zeɡe wara-vwei 

dem ne. Nmo nam wó pale ɡare-jale dem mo se de kwoli-ka de che Wɛ di-yun-ɡala 

kam wone. 4 Nam ta ja tabolo kom n zo n zeɡe vwei dem ne, se n daare n tiɡisi ko yera 

zela yam ko baŋa ne. Laam ja min-zwon-zeɡo kom n ja n zo da, se n kwei min-zwonnu 

terepɛ tem n zeɡe ko baŋa ne. 5 N ma‑n wó kwei talwoŋ-ywoŋa dakaa kam mo n zeɡe 

se ka taa wo ni-ɡwonim dakaa kam yiɡa ne, Wɛ di-yun-ɡala kam wone. Laam pale 

ɡare-jale delo na wó taa wo wara-vwei ni dem ne to.  
6 Ko ná ye zwɛɛm kaanem dakaa kam, se n zeɡe-ka se ka taa bwola de wara-vwei ni 

dem. 7 Laam kwei channa ware-zoŋa kam n zeɡe wara-vwei dem de zwɛɛm kaanem 

dakaa kam tetare laŋa ne. Mɔ na n su-ka. 8 Nmo ta wó che konkɔlɔ n kaare wara-vwei 

dem maama, se n daare n kwei ɡare-jale delo na wó che manchwo-peena yam to n 

pale da.  
9 Nmo nam ná ke konto maama, kwei Wɛ swolim nuɡa kam, se n ma‑n kwɛ wara-jei 

sem de se zela yam maama se ya taa ye wose ya pa-ne. 10 Ta kwei swolim nuɡa kam n 

ma‑n kwɛ zwɛɛm kaanem dakaa kam dedaane ka yera zela yam, se ya taa ye wose ya 

pa-ne, 11 se n daare n kwɛ ware-zoŋa kam de ka na zeɡe woŋo kolo baŋa ne to se te de 

taa ye te yera.  
12 Nmo laam ma‑n wó pa se Aron de o bu-baara bam jeeri wara-vwei dem ni ne se n 

pa ba swɛ ba yera ba kwɛ ba tete amo ŋwaane. 13 Kwei kaanem ɡwaaro tem n zo Aron, 

se n daare n ma nuɡa kam n turi‑o. Ke konto n pwɛ Aron o kaanem totoŋa yam 

ŋwaane, se o taa toŋe o pa-ne. 14 Nam ta kwei ɡare-dedwaaro tem n zo Aron bia bam 

de, 15 se n daare n turi-ba de nuɡa kam, nenɛɛne n na ke tei de ba kwo wom to. Konto 

mo wó pa se ba de ba dwi tiina taa ye amo kaanem tiina se ko taa vei wuu.”  
 

16 Moses déem ke ko maama se ko tɔɡe BAŊA WƐ ya na bere‑o tei to. 17 Bena yalei 

bene dem boboa chana kam boboa dɛ dem ne mo ba déem chwi wara-jei sem. 18 Moses 

ma pa ba chwi vwei dem ywoa yam ya luuru tem baŋa ne, se ba daare ba tore daɡare 

sem da. Ba ta ma chwi da-dɛɛro tem. 19 O ta ma kwei ɡwaaro telo na kwoli wara-vwei 

dem yuu kom to o pu ko jei ne, ye o daare o kwei tankwallo tem o daŋe te baŋa ne. 

Ko maama déem ke ko tɔɡe nenɛɛne BAŊA WƐ ya na bere‑o tei to.  



20 Moses ma kwei Wɛ ni-ɡwonim kandwa-pelɛ selei sem o tiŋi dakaa kam wone. O ta 

ma kwei dɛ selo na wó taa mae se zeŋe dakaa kam to o tore ka kwana yam wone. O 

ma daare o kwei wɛleera saarem ni-puɡu kom o pu ka ni. 21 O laam ma ja dakaa kam o 

zo o zeɡe wara-vwei dem wone, ye o kwei ɡare-jale dem o maa che Wɛ di-yun-ɡala 

kam se dakaa kam taa wora. Ko déem ke ko tɔɡe kolo maama BAŊA WƐ ya na bere 

Moses se o ke to.  
22 Moses ta ma ja tabolo kom o zo o zeɡe wara-vwei dem baŋa seeni, ɡare-jale dem 

yiɡa ne. 23 O ma tiŋi bworobworo ko baŋa ne, se ko taa wo BAŊA WƐ yiɡa ne, nenɛɛne 

Wɛ na bere‑o se o ke tei to.  
24 O ta ma kwei min-zwon-zeɡo kom o zeɡe se ko maŋe de tabolo kom ye ko wo vwei 

dem teɡa-kuri seeni. 25 O ma zeɡe min-zwonnu terepɛ tem maama te zeɡa jei ne, se te 

taa wo BAŊA WƐ yiɡa ne, nenɛɛne Wɛ na bere‑o se o ke tei to.  
26 Moses déem ma zeɡe sabu-seŋa talwoŋ-ywoŋa dakaa kam ɡare-jale dem yiɡa ne. 

27 O laam ma zwɛ talwoŋ-ywoŋa ka baŋa ne, nenɛɛne BAŊA WƐ na bere‑o se o ke tei to. 
28 O ta ma pa se ba kwei ɡare-jale dedwoŋi dem ba che wara-vwei ni dem.  

29 Moses laam ma kwei zwɛɛm kaanem dakaa kam o zeɡe konkɔlɔ kom ne, vwei dem 

ni yiɡa ne. O ta ma kwei vara de muni pɛɛra o ke kaanem de baŋa ne. O déem ke ko 

maama se ko tɔɡe BAŊA WƐ ya na bere‑o se o ke tei to.  
30 O ma kwei ware-zoŋa kam o zeɡe kaanem dakaa kam de wara-vwei dem tetare 

laŋa ne. O ma pa se ba mɔ na ba ke da se kaanem tiina taa wae ba zare ba tete. 
31 Moses de Aron, dedaane Aron bia bam maa zeɡe ko yiɡa ne ba zare ba jea dedaane 

ba nɛ sem. 32 Maŋa kalo maama ba ná laɡe ba ke kaanem dakaa kam baŋa ne, naa ba 

ná zo vwei dem wone, ba jeɡe se ba zare ba tete konto mo, se ko tɔɡe BAŊA WƐ ya na 

bere Moses se o ke to.  
33 Moses laam ma pa se ba che konkɔlɔ ba kaare wara-vwei dem de kaanem dakaa 

kam maama. O ma kwei ɡare-jale delo na wó che ko manchwoŋo ni dem to o pale da. 

Konto na ke to, Moses déem ma ti totoŋe dem maama.  

Baŋa Wɛ nenɔŋ-fɔrɔ kom  

34 Kunkwoŋo kom déem ma chu ko kwoli wara-vwei dem pa se wara-jei sem maama 

su de BAŊA WƐ nenɔŋ-fɔrɔ kom. 35 Moses daa ware se o zo vwei dem wone, kunkwoŋo 



kom de Wɛ nenɔŋ-fɔrɔ kom ŋwaane.*  
36 Isarele tiina bam veiŋa maama wone, kunkwoŋo kom ná yeini ko zaŋe wara-jei 

sem ne, ba de wó zaŋe ba tɔɡe ba via mo. 37 Kunkwoŋo kom nam ná maŋe da, ba de 

wó maŋe jei sem konto ne se ko taa nii maŋa kalo ko daa na wó zaŋe to. 38 Ba ná wo 

mɛ maama ba veiŋa wone, BAŊA WƐ wo ba tei ne mo. Wea ne mo kunkwoŋo kom yeini 

ko dɔɡe wara-jei sem yuu ne. Ko maa ná ye tete ne, mini mo wo kunkwoŋo kom yera 

ne de pae pwooni.  

Chullu Tɔnɔ  
Chullu Tɔnɔ kom jeɡe Wɛ nia yalo na bere Isarele tiina bam na maŋe se ba taa tɔɡe chwei selo ba 

ŋwea wone to, de ba na wó taa zuli Baŋa Wɛ tei to mo. Baŋa Wɛ tiini o ye wose. Konto ŋwaane, 

o nɔɔna bam maŋe se ba fɔɡe ba kwɛ ba tete mo se ba laam na chwoŋa ba yi o yera ba zuli‑o. 

Kaanem tiina bam déem na ye Moses zembaaro Aron bia to mo Wɛ pɔɔre o zeɡe dáa ne se ba taa 

ke kaanem ba pae nɔɔna bam. Banto yerane déem mo jeɡe chwoŋa se ba zo wara-vwei delo Wɛ 

na kuri se o yeini o taa jeeri o nɔɔna bam da to wo. Wɛ déem ta laɡe se o nɔɔna bam taa zoore 

daane se ko taa ywona mo. Chullu Tɔnɔ kom maa bere-ba ba na wó taa tɔɡe chwei selo ba ma 

pwoli Wɛ wo to, nenɛɛne ni-kantɔɡɔ ná chuɡi ba tetare ne, ba na wó ke tei ba bore cheɡa bora 

to.  

1 

Zwɛɛm pɛɛre kaanem  

1 BAŊA WƐ déem zeɡe wara-vwei dem ne mo* o bwoŋi Moses, ye o ta ded‑o o we, 
2 “Ta de Isarele tiina bam we:  

Abam wolo ná yeini o boŋe se o ja pɛɛra o ba o kaane o pa BAŊA WƐ, se o le o sɔŋɔ 

vara bam wone o ja o ba.  
3 Wolo ná kuri se o kwei naao o ma o ke zwɛɛm kaanem, se o nii o naane dem wone 

o le nabea kalo na ba jeɡe ɡɛɛ ka yera ne to o ja o ba. Kotu laam maa wó ja-ka o vo o 

zeɡe wara-vwei ni dem ne, se BAŊA WƐ laam sɛ se o jwoŋi-kaa. 4 Kotu ta wó kwei o 

jeŋa mo o daŋe nabea kam yuu ne se ko bere we varem wom leiri o yuu ne mo, se Wɛ 

wane o saare o wɛleera yam o yaɡe.* 5 O laam maa wó ɡwoni nabea kam ba BAŊA WƐ 

yiɡa ne, se Aron dwi dem na ye kaanem tiina to de laam kwei ka jana bam ba ja vo ba 

dole dole kaanem dakaa kam na wo wara-vwei ni dem ne to sɛ sena sem yera ne. 
6 Kotu ta wó pwoni varem wom mo se o daare o cha o nɔna yam muɡa-muɡa. 
7 Kaanem tiina bam de maa wó tɔre mini kaanem dakaa kam baŋa ne, ye ba daare ba 

tiɡisi dɛ ba daŋe mini dem baŋa ne. 8 Ba ta wó kwei varem wom nɔna, de o yuu, de o 

lara kam maama ba daŋe dɛ sem na jeɡe mini to baŋa ne mo. 9 Ko nam ná ye varem 

wom nɛ sem, de o loro tem, se kotu zare tento yiɡa se kaanem tu wom laam zwɛ te 

maama kula kaanem dakaa kam baŋa ne. Pɛɛre dem konto ye zwɛɛm kaanem mo. De 

lwom maa ywomma de pae BAŊA WƐ.  
10 Ko nam ná ye pia, naa boŋo mo kotu kuri se o ma o ke zwɛɛm kaanem, se o le 

pi-bea naa bo-bala o vara bam wone, ye ɡɛɛ tere ka yera ne. 11 O laam maa wó ja 

varem wom o vo kaanem dakaa kam saŋa kalo na jeeri baŋa seeni to o ɡo‑o BAŊA WƐ 

yiɡa ne. Kaanem tiina bam de maa wó kwei varem wom jana bam ba dole dole 

kaanem dakaa kam sɛ sena sem yera ne. 12 Nɔɔno wom ta wó cha varem wom nɔna 

yam muɡa-muɡa, se kaanem tu wom kwei o nɔna yam, de o yuu, de o lara maama o 

tiɡisi dɛ selo na jeɡe mini ye se wo kaanem dakaa kam baŋa ne to ne. 13 Ko nam ná ye 

varem wom nɛ sem, de o loro tem, se kotu zare tento yiɡa se kaanem tu wom laam 

zwɛ te maama kula kaanem dakaa kam baŋa ne. Pɛɛre dem konto ye zwɛɛm kaanem 

mo. De lwom maa ywomma de pae BAŊA WƐ.  
14 Ko nam ná ye zuna dwi dem mo kotu kuri se o ma ke zwɛɛm kaanem o pa BAŊA 

WƐ, se o kwei kunkwoŋa, naa kunkwon-puuri o ma o toŋe. 15 Kaanem tu wom mo wó 

ja-ka o yi kaanem dakaa kam jei sem se o jujuɡi ka yuu o ɡwori ye o daare o zwɛ ka 

yuu kom kaanem dakaa kam baŋa ne. O laam maa wó zulimi zuŋa kam se ka jana 

lwoori ba ke kaanem dakaa kam saŋa ne. 16 O ta wó le ka fonfɔlɔ kom de kolo maama 

na wo ko wone to, ye o daare o dole-te o yaɡe kaanem dakaa kam saŋa kalo na jeeri 

wɛ-puli seeni to ne, tentwarem na doɡele mɛ to. 17 Kaanem tu wom ta wó ja kunkwoŋa 

kam mo ka vɔna seeni o kaare belei se ka yé tore. O maa wó kwei-ka o zwɛ dɛ sem na 

jeɡe mini ye se wo kaanem dakaa kam baŋa ne to. Pɛɛre dem konto ye zwɛɛm kaanem 

mo. De lwom maa ywomma de pae BAŊA WƐ.  

2 

Wodiu pɛɛre kaanem  

1 Abam wolo ná boŋe se o ja muni pɛɛre o ba se o kaane o pa BAŊA WƐ, kotu jeɡe se o 

beeri mun-bwei delo na lamma chekke to. O wó lwo Olivi nuɡa de baŋa ne, se o daare 

o woli Faraniki talwoŋ-ywoŋa da. 2 O laam maa wó ja o pɛɛre dem o vo Aron dwi dem 



kaanem tiina bam tei. Ba dedoa mo wó zwɛ muni dem na ɡwaane de nuɡa to, de 

talwoŋ-ywoŋa kam maama o ke o ja-bɔŋɔ ne. O laam wó zwɛ pɛɛre dem popɔra kanto 

mo kaanem dakaa kam baŋa ne se ka taa ye ɡulim pɛɛre ka pa Wɛ. Pɛɛre dem konto 

lwom maa ywomma de pae BAŊA WƐ. 3 Muni pɛɛre delo ta na daare to wó taa ye Aron 

de o bia bam nyem mo. De maa tiini de ye wose mo, de na nwoŋi BAŊA WƐ wodiu 

pɛɛra yam wone to ŋwaane.  
4 Abam wolo nam ná boŋe se o wɔ bworobworo kura wone se o kwei o ma ke 

kaanem dento dwoŋi, kotu jeɡe se o kwei mun-bwei delo na tiini de lamma chekke, ye 

sabɔle wo woli da to. O wae o ɡwaane muni dem de nuɡa o ma ke bworobworo kom, 

naa se o kwei muni dem o ma wɔ bworobworo-memene o daare o ma nuɡa o taare 

taare de maama. 5 Kotu nam ná laɡe se o wɔ bworobworo kom luu baŋa ne, se o kwei 

mun-bwei delo na tiini de lamma chekke to o ma ke wodiu pɛɛre dem konto. O wó 

woli nuɡa da, se o yé pa se sabɔle woli de wone. 6 Ko kwaɡa ne, o wó fɔ-ko 

mena-mena mo, ye o daare o lwo nuɡa ko baŋa ne, se ko taa ye wodiu pɛɛre. 7 Kotu 

nam ná saŋe o wodiu pɛɛre dem kambia wone, se o kwei mun-bwei delo na tiini de 

lamma chekke to, ye o woli nuɡa de wone.  
8 Nmo ná mɛ wonnu tem konto n ke wodiu pɛɛre dem se n kaane n pa BAŊA WƐ, n 

laam wó ja-de n vo n pa Wɛ kaanem tu wom. Wonto de laam wó ja-de o vo kaanem 

dakaa kam teiŋa. 9 O wó kwei pɛɛre dem o pɔɔre popɔra kadwoŋi se ka taa ye ɡulim 

pɛɛre ka pa Wɛ, ye o zwɛ-ka kaanem dakaa kam baŋa ne. Pɛɛre dem konto lwom maa 

ywomma de pae BAŊA WƐ. 10 Wodiu pɛɛre delo ta na daare to wó taa ye Aron de o bia 

bam nyem mo. De maa tiini de ye wose mo, de na nwoŋi BAŊA WƐ wodiu pɛɛra yam 

wone to ŋwaane.  
11 Abam wolo ná laɡe se o kwei wodiu pɛɛre o kaane o pa BAŊA WƐ, se o yé woli 

sabɔle de wone. Kokuri to, sabɔle dedaane tooro dae se abam ma-te á zwɛ á ke pɛɛre á 

pa BAŊA WƐ. 12 Kotu nam ná laɡe se o kwei wodiiru telo na lwoori yiɡa te ke to o pa 

BAŊA WƐ, o jeɡe chwoŋa se o woli sabɔle de tooro te wone. Ko nam dae se á kwei 

wonnu tem konto á zwɛ kaanem dakaa kam baŋa ne se te lwom taa ywomma. 13 Á 

nam jeɡe se á woli yɛ á wodiu pɛɛra yam maama wone. Kokuri to, yɛ dem zeɡe de pae 

ni-ɡwonim delo Wɛ na ke de abam to mo. Konto ŋwaane, yeini á zezaɡe yɛ á wodiu 

pɛɛra yam wone.  



14 Abam wolo nam ná boŋe se o kwei o kara wodiu kolo na dɛ yiɡa ko ke to o pa 

BAŊA WƐ, se kotu kwei ko bia o nɔ ko wodi-doŋo maŋa ne ye o daare o wɔ de mini. 
15 O ta wó ɡwaane nuɡa ko wone o daare o kwei talwoŋ-ywoŋa o woli da, se ko taa ye 

wodiu pɛɛre mo. 16 Kaanem tu laam maa wó pɔɔre ɡulim pɛɛre popɔra ko wone se o 

kwei o zwɛ o pa Wɛ. Men-bia bam chichworo de nuɡa kam chichworo dedaane 

talwoŋ-ywoŋa kam maama mo o jeɡe se o kwei o zwɛ konto, ko na ye wodiu pɛɛre mo 

ko pae BAŊA WƐ to ŋwaane.  

3 

Yazura pɛɛre kaanem  

1 Abam wolo ná boŋe se o ke yazura pɛɛre o kaane o pa BAŊA WƐ, ye kotu ná kuri 

na-bala, naa na-choa o vara bam wone, ko wó taa ye kalo na ba jeɡe ɡɛɛ ka yera ne to 

mo. 2 Kotu laam maa wó kwei o jeŋa o daŋe varem wom yuu ne ye o daare o ɡwoni 

varem wom ba wara-vwei dem ni dem ne. Aron dwi dem kaanem tiina bam maa wó 

kwei varem wom jana bam ba dole dole kaanem dakaa kam sɛ sena sem yera ne. 
3 Nɔɔno wom wó le o yazura pɛɛre dem wone kolo na wó taa ye pɛɛre ko pae BAŊA WƐ 

to. Ko maa wó taa ye lara kalo na meeli varem wom wo-zela yam yera ne to maama, 
4 dedaane o tapwale-bia balei bam de lara kalo na meeli da to mo. O ta wó le chwɛ 

dem kuri seeni mo o woli da. 5 Kaanem tiina bam laam maa wó kwei wonnu tem 

konto maama ba ja vo ba tiŋi kaanem dakaa kam baŋa ne ba zwɛ-te ba woli de zwɛɛm 

pɛɛre delo na maŋe de wora mini ne to. Pɛɛre dem konto lwom maa ywomma ko pae 

BAŊA WƐ.  
6 Nɔɔno nam ta wó wane o ma pia, naa boŋo se o ma o ke yazura pɛɛre o pa BAŊA 

WƐ. Ko wae ko ye wo-bala naa wo-kana kalo na ba jeɡe ɡɛɛ ka yera ne to. 7 Ko ná ye 

pia mo nɔɔno wom jaane o ba, se o ja-ka o jeeri BAŊA WƐ yiɡa ne. 8 O laam maa wó 

kwei o jeŋa o daŋe ka yuu ne ye o daare o ɡwoni varem wom ba wara-vwei dem yiɡa 

ne. Aron bia bam laam maa wó kwei varem wom jana bam ba dole dole kaanem 

dakaa kam sɛ sena sem yera ne. 9 Nɔɔno wom wó le o yazura pɛɛre dem wone kolo na 

wó taa ye pɛɛre ko pae BAŊA WƐ to. Ko maa wó taa ye varem wom lara kam maama, 

de lara kalo na meeli o wo-zela yam yera ne to de. Ba jeɡe se ba ɡwoni o nabili dem 



tetare kua kam seeni, se ba le nabili-bwoɡo kom de ko lara kam. 10 Ba ta wó le varem 

wom tapwale-bia balei bam de lara kalo na meeli da to, de chwɛ dem kuri seeni ba 

woli da. 11 Kaanem tu wom laam wó kwei-te o ja o vo o zwɛ kaanem dakaa kam baŋa 

ne, se ko taa ye nɔna mo na ye pɛɛra ya pae BAŊA WƐ.  
12 Ko nam ná ye boŋo mo nɔɔno jaane o ba se o ma o ke pɛɛre dem konto o pa BAŊA 

WƐ, 13 kotu wó kwei o jeŋa mo o daŋe ko yuu ne, ye o daare o ɡwoni ko ba wara-vwei 

dem yiɡa ne. Aron bia bam maa wó kwei boŋo kom jana bam ba dole dole kaanem 

dakaa kam sɛ sena sem maama yera ne. 14 Nɔɔno wom wó le o pɛɛre dem wone kolo 

na wó taa ye pɛɛre ko pae BAŊA WƐ to. Ko nam ye lara kalo na meeli boŋo kom 

wo-zela yam yera ne to mo, 15 dedaane ko tapwale-bia balei bam de lara kalo na meeli 

da to. O ta wó le chwɛ dem kuri seeni mo o woli da. 16 Kaanem tu wom laam maa wó 

kwei-te o ja o vo o zwɛ kaanem dakaa kam baŋa ne, se ko taa ye wodiu na ye pɛɛre ko 

pae BAŊA WƐ to. Pɛɛre dem konto lwom maa ywomma ko pae BAŊA WƐ.  

Varem wom lara kam maama ye BAŊA WƐ nyem mo. 17 Abam ná vei á wo jei selo 

maama ne, á ba jeɡe se á fɔɡe á di lara naa jana.* Abam de á kwaɡa kam maama jeɡe 

se á ta‑á tɔɡe Wɛ ni dem konto se ko taa vei wuu.”  

4 

Wɛleere saarem kaanem  

1 BAŊA WƐ laam ma ta de Moses o we:  
2 “Ta de Isarele tiina bam we: Abam wolo ná ke woŋo kolo BAŊA WƐ nia yam na bere 

we ko chuli to, ye kotu ná wo paale o ke o tusi mo, pa-na se o ke tento:  
3 Wɛ kaanem tiina yiɡa tu wom mo ná ke o tusi konto dwoŋi, pa se o wɛleere jene ba 

nɔɔna bam maama yuu ne, o wó ja na-bala kalo na ba jeɡe ɡɛɛ to mo o ba se o ma o 

ke wɛleere saarem kaanem o pa BAŊA WƐ. 4 O jeɡe se o ja na-bala kam mo o ja o ba 

wara-vwei dem ni ne se o jeeri BAŊA WƐ yiɡa ne. O laam wó kwei o jeŋa o daŋe ka 

yuu ne, se o daare o ɡwoni ka ba dáane. 5 Kaanem tiina yiɡa tu wom maa wó lwo 

na-bala kam jana badwonna o ke zoŋa ne o ja o zo wara-vwei dem wone. 6 O laam 

maa wó kwei o noa o laŋe jana bam, ye o miisi jana bam se ko jeeri ɡare-jale delo na 

leiɡi de che Wɛ di-yun-ɡala kam to.* O jeɡe se o ke konto BAŊA WƐ yiɡa ne kuni berepɛ 

mo. 7 O ta wó ma jana bam o taare talwoŋa zwɛɛm bimbini na wo wara-vwei dem ne 

ye de zeɡe BAŊA WƐ yiɡa ne to, de nyea yana yam seeni.* Jana balo laam na daare to 

mo, o wó ja-ba o vo o zeɡe wara-vwei ni dem ne ye o daare o lwo-ba zwɛɛm kaanem 

dakaa kam teiŋa ne. 8 Kaanem tiina yiɡa tu wom laam jeɡe se o le wɛleere saarem 

na-bala kam lara kam maama, de lara kalo na meeli ka wo-zela yam yera ne to de mo. 
9 O ta wó le ka tapwale-bia balei bam de lara kalo na meeli da to, de chwɛ dem kuri 

seeni o woli da. 10 O na wó le wonnu tem konto to ye bedwe de o na yeini o ke tetei de 

na-bala kalo nɔɔno na jaane o ba se o ma ke yazura pɛɛre o pa Wɛ to. O laam maa wó 

zwɛ te maama zwɛɛm kaanem dakaa kam baŋa ne. 11 Ko ná daare na-bala kam tankɔlɔ 

kom, de ka nɔna yam, de ka yuu kom, de ka nɛ sem, de ka wo-zela yam, de ka loro 

tem, 12 kaanem tiina yiɡa tu wom jeɡe se o kwei te maama na daare to o ja nwoŋi ba 

tiɡisim jeiɡa kam o yi dáa dáa. Jei sem konto wó taa ye pwola kalo ba na kwɛ Wɛ 

chullu tem ŋwaane ye ba dole zwɛɛm kaanem tentwarem da to. O wó kwei tento 

maama o ja o vo dáane o zwɛ dɛ selo na jeɡe mini to baŋa ne, ba na doɡele tentwarem 

mɛ to.  
13 Ko nam ná ye Isarele tiina kɔ-fɔrɔ kom maama ná ke ba tusi Wɛ yiɡa ne, ye ba wo 

paale ba ke, ba ta wó ɡa ba bora mo, ba na ke kolo BAŊA WƐ nia yam na bere we ko 

chuli to ŋwaane, de ba ná maŋe ba wo lɔre we ba tusi mo de. 14 Ba ná tu ba maane ba 

tusim dem ni ne, ko jeɡe se ba ja na-bala mo ba ba se ba ma ke wɛleere saarem 

kaanem ba pa Wɛ. Ba wó kwei-ka ba ja ba vo wara-vwei dem yiɡa ne. 15 Isarele nakwa 

bam maa wó vo BAŊA WƐ yiɡa ne ba kwei ba je ba daŋe na-bala kam yuu ne, ye ba 

dedoa ɡwoni ka ba o ɡo. 16 Kaanem tiina yiɡa tu wom maa wó lwo na-bala kam jana 

badwonna o ke zoŋa ne o ja o zo wara-vwei dem wone. 17 O laam maa wó kwei o noa 

o laŋe jana bam, ye o miisi jana bam se ko jeeri Wɛ di-yuu kom ɡare-jale dem. O jeɡe 

se o ke konto BAŊA WƐ yiɡa ne kuni berepɛ mo. 18 O ta wó ma jana bam o taare 

talwoŋa zwɛɛm bimbini delo na wo wara-vwei dem ne ye de zeɡe BAŊA WƐ yiɡa ne to, 

de nyea yana yam seeni. Jana balo laam na daare to mo, o wó ja-ba o vo o zeɡe 

wara-vwei ni dem ne ye o daare o lwo-ba zwɛɛm kaanem dakaa kam teiŋa ne. 
19 Kaanem tiina yiɡa tu wom ta wó lɔɔne na-bala kam lara maama mo, ye o daare o 

zwɛ-ka kaanem dakaa kam baŋa ne. 20 O na yeini o ke tetei de na-bala kalo o na zwɛ o 

tete wɛleera saarem ŋwaane to mo, o ta wó ke konto dwoŋi de na-bala kam konto. 

Kaanem tu wom wó da chwoŋa kam konto o ma le nɔɔna bam lwarem se Wɛ de kwei 

ba tusim dem o yaɡe o ma chɛ-ba. 21 O ta jeɡe se o kwei na-bala kam o ja o nwoŋi ba 

tiɡisim jeiɡa kam o vo dáa dáa, ye o daare o zwɛ-ka, nenɛɛne o na ke tei de na-bala 

kakam kam to. Ko maa ye wɛleere saarem kaanem mo ko pae Isarele nɔn-kɔɡɔ kom 

maama.  
22 Yiɡa tiina bam wone dedoa ná ke o tusi Wɛ yiɡa ne, ye o wo paale o ke, o ta wó ɡa 

o bora mo, o na ke kolo o Tu BAŊA WƐ nia yam na bere we ko chuli to ŋwaane. 23 Ba 

ná pɛ o maane we o saɡe chwoŋa, se o ja bo-bala kalo na ba jeɡe ɡɛɛ to o ba o ke 

kaanem. 24 O jeɡe se o kwei o jeŋa mo o daŋe ka yuu ne, se o laam ɡwoni ka ba o ɡo. 

O wó ke konto ko maŋe de jeiɡa kalo ba na yeini ba ɡoe zwɛɛm kaanem vara bam 

BAŊA WƐ yiɡa ne to mo. Nɔɔno wom kaanem dem konto ye wɛleere saarem kaanem 

mo. 25 Kaanem tu wom laam maa wó de o noa boŋo kom jana ne, se o ma jana bam o 

taare zwɛɛm kaanem dakaa kam nyea yana yam. Jana balo na daare to ye se o lwo-ba 

zwɛɛm kaanem dakaa kam teiŋa ne mo. 26 Se ko ná ye varem wom lara kam maama, o 

jeɡe se o zwɛ ka maama mo kaanem dakaa kam baŋa ne, nenɛɛne o na zwɛ lara o ma 

ke yazura pɛɛre dem tei to. Kaanem tu wom wó da chwoŋa kam konto mo o ma le 

nɔɔno wom lwarem, se Wɛ de kwei o tusim dem o ma chɛ‑o.  
27 Á kɔɡɔ kom wone nɔɔno de nɔɔno ná ke o tusi Wɛ yiɡa, ye o wo paale o ke, o ta wó 

ɡa o bora mo, o na ke kolo BAŊA WƐ nia yam na bere we ko chuli to ŋwaane. 28 Ba ná 

pɛ o maane o tusim dem ni ne, se o ja bo-choa kalo na ba jeɡe ɡɛɛ ka yera ne to o ba o 

ke kaanem o wɛleere dem ŋwaane. 29 O jeɡe se o kwei o jeŋa mo o daŋe ka yuu ne, se 

o laam ɡwoni ka ba, jeiɡa kalo ba na yeini ba ɡoe zwɛɛm kaanem vara bam da to. 
30 Kaanem tu wom laam maa wó de o noa boŋo kom jana ne, se o ma jana bam o taare 

zwɛɛm kaanem dakaa kam nyea yana yam. Jana balo na daare to ye se o lwo-ba 

zwɛɛm kaanem dakaa kam teiŋa ne mo. 31 O ta jeɡe se o lɔɔne ko lara kam mo, 

nenɛɛne o na ke tei dedaane yazura pɛɛre varem lara kam to. O ta wó zwɛ lara kam 

kaanem dakaa kam baŋa ne se ka lwom taa ywomma ko pae BAŊA WƐ. Kaanem tu 



wom wó da chwoŋa kam konto o ma le nɔɔno wom lwarem, se Wɛ de kwei o tusim 

dem o ma chɛ‑o.  
32 Nɔɔno nam ná kuri pia o ma o ke wɛleere kaanem, kotu wó ja pi-choa mo na ba 

jeɡe ɡɛɛ ka yera ne to o ja o ba. 33 O laam maa wó kwei o jeŋa o daŋe pia kam yuu ne, 

ye o daare o ɡwoni ka ba se ko taa ye wɛleere saarem kaanem. O wó ke konto jeiɡa 

kalo ba na yeini ba ɡoe zwɛɛm kaanem vara bam da to. 34 Kaanem tu wom laam maa 

wó de o noa boŋo kom jana ne, se o ma jana bam o taare zwɛɛm kaanem dakaa kam 

nyea yana yam. Jana balo na daare to ye se o lwo-ba zwɛɛm kaanem dakaa kam teiŋa 

ne mo. 35 O ta jeɡe se o lɔɔne pia kam lara kam mo, nenɛɛne o na ke tei dedaane 

yazura pɛɛre pia lara kam to. O ta wó kwei lara kam o daŋe BAŊA WƐ pɛɛra yadwonna 

yam baŋa ne o daare o zwɛ-ka kaanem dakaa kam baŋa ne. Kaanem tu wom wó da 

chwoŋa kam konto o ma le lwarem delo nɔɔno wom na ke to, se Wɛ de kwei o tusim 

dem o ma chɛ‑o.  

5 

Wɛleere saarem taane  

1 Abam wolo ná nɛ keim de o yi, naa o niɡi de ŋwa, ye ba ná bwoŋi‑o se o ba o pa 

maana, kotu ná ve se o zaŋe o ta o bere cheɡa keim dem konto baŋa ne, o tusi mo. O 

maŋe se o na waarem ko ŋwaane.  
2 Abam wolo ná dwei wo-teko kolo na jeɡe diɡiru Wɛ chullu tem seeni to, ye o ná wo 

maane ko ni ne, kotu wɛleere ta wo o yuu ne mo. Wo-teko kom ná ye ɡa-varem, naa 

sɔŋɔ varem, naa teɡa-veilu, ye kotu ná dwei-ko, o diɡiri o tete mo de chullu tem.  
3 Abam wolo ta ná dwei woŋo kolo na nwoŋi nabiina yera yam ne ye ko biini nɔɔna 

to mo, ko ná maŋe ko jeɡe diɡiru dwi delo, kotu ya ná wo maane ye o laam ba o lɔre 

ko ni ne, o wɛleere ta wo o yuu ne mo.  
4 Ko ta woli da, abam wolo ná wo zuri o yera ye o du duuri yɔɔ yerane, ko ná ye o 

ɡwoni ni se o ke totoŋ-laao naa totoŋ-balɔrɔ, kotu tusi mo. O ná duɡi duuri yɔɔ yɔɔ 

woŋo kolo maama ŋwaane, ne o ya ná maŋe o yeiri ko ni ne ye o laam ba o lɔre, kotu 

wɛleere wo o yuu ne mo.  
5 Chwei sento maama wone mo, abam wolo ná tu o maane we o saɡe chwoŋa, se o ta 



o wɛleera jaja Wɛ yiɡa ne. 6 Kotu nam wó ja pi-choa naa bo-choa mo o ja o ba o ke 

wɛleere saarem kaanem o pa BAŊA WƐ se o ma o ŋwe o wɛleere jene. Kaanem tu wom 

maa wó kwei varem wom o ma o le kotu lwarem dem Wɛ yiɡa ne.  
7 Wolo nam ná ware varem o yi, se kotu ja kunkwona balei, naa kunkwon-puura 

balei o ba, se o ma o ŋwe o wɛleere jene. O wó kwei zuŋa dedoa o ma o ke wɛleere 

saarem kaanem, se dedoa kam de toŋe zwɛɛm kaanem. 8 Kotu wó ja kunkwona bam o 

vo o ke kaanem tu wom jeŋa ne. Kaanem tu wom maa wó bobo o kwei dedoa o ma o 

ke wɛleere saarem kaanem dem. O jeɡe se o bwori ka ba mo se o yé ɡwori ka yuu. 9 O 

ta wó ma ka jana bam badwonna o miisi kaanem dakaa kam saŋa dedoa ne. Jana balo 

na daare to, se o lwo ba maama o yaɡe kaanem dakaa kam teiŋa ne. Konto ye wɛleere 

saarem kaanem dem mo. 10 O maa wó ma kunkwoŋa kadwoŋi kam o ke zwɛɛm 

kaanem dem, nenɛɛne de chwoŋa kam na ye tei to. Kaanem tu wom jeɡe se o tɔɡe 

konto baŋa mo o ma le nɔɔno wom lwarem dem, se Wɛ kwei kotu tusim dem o ma 

chɛ‑o.  
11 Nɔɔno nam ná ba jeɡe kunkwona balei, naa kunkwon-puura balei se o ja o ba, kotu 

nam wó ja mun-bwei bwɛ seleib o ja o ba o ma o ke wɛleere saarem kaanem mo. O 

nam yé woli nuɡa naa talwoŋ-ywoŋa de wone, kokuri to, ko ye wɛleere saarem 

kaanem mo. 12 Kotu wó ja muni dem o vo o ke kaanem tu wom jeŋa ne. Kaanem tu 

wom wó zwɛ jaɡuli-yi se de taa ye ɡulim pɛɛre de pa Wɛ mo. O wó zwɛ-de kaanem 

dakaa kam baŋa ne o woli de wodiu pɛɛra yadwonna na zwɛ ya pae BAŊA WƐ to. 

Konto ye wɛleere saarem kaanem dem mo. 13 Kaanem tu wom wó tɔɡe chwoŋa kam 

konto mo, se o le nɔɔno wom lwarem dem Wɛ yiɡa ne, se Wɛ de yaɡe o tusim dem o 

ma chɛ‑o. Muni delo maama ná daare, de ye kaanem tu wom nyem mo, nenɛɛne 

wodiu pɛɛre ná daare, ko de na ye o nyem tei to.”  

Wɛleere jene kaanem  

14 BAŊA WƐ ta ma ta de Moses o we:  
15 “Abam wolo maama ná saɡe chwoŋa ye o ná pini BAŊA WƐ wonnu telo na ye wose to 

baŋa ne, ye o wo paale o ke o tusi konto, kotu wó ja pi-bala kalo na ba jeɡe ɡɛɛ ka 

yera ne to mo o ja o ba o pa BAŊA WƐ se o ŋwe o wɛleere dem jene. Pi-bala kam sabu 

wó maŋe de lu-nyenno telo dunni na tɔɡe wara-jei sem maŋem chekke to. Konto ye 

wɛleere jene kaanem dem mo. 16 Kotu ta wó jwoori o ŋwe o na pini Wɛ kolo baŋa ne 

to jene dem, se o ta ŋwe jene dem popɔra dedoa senu maama wone o woli da. O wó 

ŋwe tento maama o pa Wɛ kaanem tu wom, se wonto laam kwei pi-bala kam o ma ke 

wɛleere jene kaanem se o le nɔɔno wom lwarem dem Wɛ yiɡa ne. Wɛ maa wó yaɡe 

kotu tusim dem o ma chɛ‑o.  
17 Abam wolo ná chɔɡe o ke kolo na chuli BAŊA WƐ ni delo maama wone to, ye o ya 

ná yeiri ko ni ne de, kotu tusim dem wo o yuu ne mo ye o maŋe se o na waarem. 
18 Kotu nam jeɡe se o ja pi-bala kalo na ba jeɡe ɡɛɛ ka yera ne to mo o ja o ba o ke 

kaanem tu wom jeŋa ne se wonto ma o ke wɛleere jene kaanem. Varem wom sabu wó 

maŋe de kolo na ye chekke to. Ko ná ke konto, kaanem tu wom wó le nɔɔno wom 

lwarem dem Wɛ yiɡa ne, de o na tusi ye o wo paale o ke tei to. Wɛ maa wó yaɡe kotu 

tusim dem o ma chɛ‑o.  
19 Konto ye wɛleere jene kaanem mo, kotu na tusi BAŊA WƐ yiɡa ne pa se o wɛleera 

wo o yuu ne to ŋwaane.”  

6 
1 BAŊA WƐ ta ma ta de Moses o we:  

2 “Abam wolo ná tusi ye o nwoŋi BAŊA WƐ kwaɡa ne de o na ɡane o dwoŋi tei to, kotu 

na jeɡe se o ke tei to mo tento.* Ko wó taa ye nenɛɛne o ná pini o dwoŋi woŋo mo o 

ya na kwei o pa‑o se o taa nia, naa o ná yɔɔre o vere o dwoŋi wonnu, naa o ná ke swa 

o ɡane‑o, 3 naa o ná nɛ woŋo kolo na jei to ye o fɔ vwa we o wo nɛ-ko, naa o ná fɔɡe 

vwa wonnu tedwonna ŋwaane pa se o tusi ne nabiina na yeini ba tusi tei maama to. 
4 Nɔɔno ná tusi konto dwoŋi ye o maane we o wɛleere dem wo o yuu ne, kotu jeɡe se o 

jwoori o ŋwe kolo o na vere to o pa o dwoŋi wom mo. Ko ná ye wonnu telo o na pini 

to, naa jejeɡero telo o na vere to, naa wo-jiu kolo o na nɛ to, 5 naa woŋo kolo o na fɔɡe 

vwa ko baŋa ne to, se o jwoori o ŋwe te maama ni ne, ye o ta woli ko sabu popɔra 

dedoa popɔre senu maama wone. O maa wó ke konto mo o pa te tu wom dɛ dem o na 

tu se o ke o wɛleere jene kaanem dem to. 6 Kotu ta jeɡe se o ja pi-bala kalo na ba jeɡe 

ɡɛɛ ka yera ne to mo o ba o pa BAŊA WƐ se o ma o ŋwe o wɛleere jene. O wó kwei 

pi-bala kam o ke Wɛ kaanem tu jeŋa ne se o ma o ke wɛleere jene kaanem dem. Ka 

sabu wó maŋe de kolo na ye chekke to. 7 Kaanem tu wom wó tɔɡe chwoŋa kam konto 

mo se o le nɔɔno wom lwarem dem BAŊA WƐ yiɡa ne. Wɛ ta wó yaɡe wɛleera yalo 

maama o na ke konto dwoŋi to o ma chɛ‑o.”  

Wɛ kaanem tiina bam totoŋa  

Vara zwɛɛm kaanem  

8 BAŊA WƐ ta ma ta de Moses o we:  
9 “Ta n bere Aron de o bu-baara bam amo nia yanto we: Zwɛɛm kaanem dem jeɡe se 

de ke tento mo. Ba na zwɛ varem wolo ba kaane ba pa Wɛ to jeɡe se o maŋe kaanem 

dakaa kam baŋa ne mo, se o zwɛ tete dem maama wone se teɡa laam ba ka poore. 

Abam nam wó pa se kaanem dakaa kam mini dem taa di taa mo. 10 Teɡa ná poore, 

kaanem tu wom wó zo o ɡare-bwora kam de o ɡare-kuri-kukua kam, ba na mɛ 

ɡare-fefale ba sɔ-te to mo. O laam maa wó pɛ tentwarem delo varem wom na zwɛ o 

daare kaanem dakaa kam ne to, se o ta la-de o tiŋi kaanem dakaa kam teiŋa ne. 
11 Kaanem tu wom laam maa wó lɔɔre o zula ɡwaaro tem o tiŋi o daare o zo ɡwaaro 

tedwonna, ye o kwei tentwarem dem o ja o nwoŋi ba tiɡisim jeiɡa kam o vo o yi 

pwola kalo ba na kwɛ Wɛ chullu tem seeni to o lwo o yaɡe dáane.  
12 Kaanem dakaa kam baŋa mini dem dae se de dwei. Zezeŋa maama ne kaanem tu 

wom jeɡe se o woli dɛ mo mini dem ne se de taa di. O laam maa wó tiɡisi zwɛɛm 

kaanem varem wom mini dem baŋa ne, se o daare o zwɛ varem lara kalo na ye yazura 

pɛɛre ka pa Wɛ to. 13 Mini dem jeɡe se de taa di mo taa, se de yé dwei kɔtaa!  

Wodiu pɛɛre kaanem  

14 Wodiu pɛɛre kaanem dem jeɡe se de ke tento mo. Aron bu-baara bam mo wó ja 

pɛɛre dem konto ba vo kaanem dakaa kam yiɡa ne se ba kwei-de ba pa BAŊA WƐ. 15 Ba 

wolo na zeɡe se o toŋe kaanem totoŋa to maa wó zwɛ pɛɛre dem muni de nuɡa o 

ja-bɔŋɔ ne, o woli de talwoŋ-ywoŋa kam maama. O wó kwei pɛɛre dem popɔra kanto 

mo o zwɛ kaanem dakaa kam baŋa ne se ka taa ye ɡulim pɛɛre ka pa Wɛ. Pɛɛre dem 

konto lwom maa ywomma de pae BAŊA WƐ. 16 Wodiu kolo maama na daare to wó taa 



ye Aron de o bia bam nyem mo. Ba wó di-ko Wɛ wara-vwei dem konkɔlɔ ne mɛ na ye 

wose to. 17 Ba jeɡe se ba kwei muni dem ba ma ba wɔ bworobworo, ye sabɔle tere ko 

wone. Kokuri to, pɛɛre dem de ye wose mo, ne wɛleere saarem kaanem dem de 

wɛleere jene kaanem dem de na ye tei to. BAŊA WƐ pɔɔre wodiu kom konto o wodiu 

pɛɛra yam wone mo o pa kaanem tiina bam. 18 Aron diɡa kam baara maama mo jeɡe 

chwoŋa se ba di-ko. Ni dem konto wó taa wora taa ko pae Aron de o kwaɡa kam, se 

ba wane ba jwoŋi ba nyem BAŊA WƐ wodiu pɛɛra yam wone.* Wolo maama nam ná 

dwei wodiu kom konto, kotu de pwɛ mo amo ŋwaane.”  
19 BAŊA WƐ ta ma ta Moses o we:  

20 “Ba ná laɡe ba lwo nuɡa Aron dwi dem nɔɔno yuu ne se ba tiŋi‑o se o ji kaanem tu, 

dɛ dem konto ne nɔɔno wom wó ja mun-bwei bwɛ selei se ko maŋe de wodiu pɛɛre 

dem na yeini de ke tei to mo o ba. O maa wó kwei muni dem bɔŋa dedoa o ma o ke 

kaanem zezeŋa ne, se o daare o ma bɔŋa dedoa o ma o ke kaanem dedaan-ni ne. 21 O 

ta wó woli nuɡa mo muni dem ne, ye o daare o kware-de luu baŋa ne. O laam wó 

mumuɡi wodiu kom o ma ke wodiu pɛɛre o pa BAŊA WƐ se de lwom taa ywomma de 

pa‑o. 22 Aron bu wolo ba na laɡe ba tiŋi‑o se o ji Wɛ kaanem nakwe tu to tete mo wó 

kwɛ wodiu pɛɛre dento dwoŋi. O jeɡe se o zwɛ pɛɛre dem maama mo o ma ke kaanem, 

de maama na ye BAŊA WƐ nyem to ŋwaane. Keim dem konto wó taa wora mo wuu. 
23 Muni pɛɛre delo Wɛ kaanem tu na yeini o ke to, ko dae se o di wodiu kom de fenfee 

de. Ko fe se o zwɛ ko maama mo kula.”  

Wɛleere saarem kaanem  

24 BAŊA WƐ ta ma ta Moses o we:  
25 “Ta de Aron de o bia bam we: Wɛleere saarem kaanem dem jeɡe se de ke tento mo. 

Ba wó ɡo wɛleere saarem varem wom ba pa BAŊA WƐ jeiɡa kalo ne ba na yeini ba ɡo 

zwɛɛm kaanem varem wom da to mo.* Kokuri, kaanem dem konto tiini de ye wose 

mo. 26 Kaanem tu wolo nam ná ke kaanem dem konto, o wó di varem wom wara-vwei 

dem konkɔlɔ kom ne mɛ na ye wose to mo. 27 Kolo maama ná dwei varem wom konto, 

ko de pwɛ mo amo ŋwaane. Varem wom jana ná taŋe ɡɔrɔ kolo, se á maŋe jei selo na 

ye wose to wone á zare-ko. 28 Ba ná kwei dɔɡɔ kambia ba ma saŋe nɔna yam, se ba 

laam lɔ-ka. Ko nam ná ye channa kambia mo ba mɛ ba saŋe, se ba fɔɡe ba titiɡi-ka se 

ka ɡɔ lanyerane, ye ba daare ba seeri. 29 Baaro wolo maama na nwoŋi kaanem tiina 

dwi dem wone to jeɡe chwoŋa se o di wɛleere saarem varem nɔna yam mo. Ya nam 

tiini ya ye wose mo. 30 Ko daare ko ná ye wɛleere saarem varem wolo jana ba na jaane 

ba zo wara-vwei dem wone se ba le lwarem Wɛ yiɡa ne to, á ba jeɡe chwoŋa se á di 

varem wom konto. Ko ye se á zwɛ o maama á pa BAŊA WƐ mo.”  

7 

Wɛleere jene kaanem  

1 “Wɛleere jene kaanem dem jeɡe se de ke tento mo. Kaanem dem konto tiini de ye 

wose mo. 2 Ba wó ɡo wɛleere jene kaanem varem wom jeiɡa kalo ba na yeini ba ɡo 

zwɛɛm kaanem varem wom da to mo.c Kaanem tu wom laam wó kwei varem wom 

jana mo o dole dole kaanem dakaa kam sɛ sena sem ne. 3 Nɔɔno wom jeɡe se o lɔɔne 

varem wom lara maama se ba ma ke kaanem ba pa Wɛ. Ko maa wó taa ye o 

nabili-bwoɡo kom, de lara kalo na meeli o wo-zela yam yera ne to, 4 dedaane o 

tapwale-bia balei bam de lara kalo na meeli da to mo, ko ta woli de o chwɛ dem kuri 

dem seeni. 5 Kaanem tu wom maa wó zwɛ wonnu tem konto maama kaanem dakaa 

kam baŋa ne, se te taa ye pɛɛre te pae BAŊA WƐ. Konto ye wɛleere jene kaanem mo. 
6 Baaro wolo maama na nwoŋi kaanem tiina dwi dem wone to jeɡe chwoŋa se o di 

varem wom nɔna yam. Ba nam jeɡe se ba di-ya jeiɡa kalo na ye wose to ne mo, ya na 

tiini ya ye wose to ŋwaane.  
7 Wɛleere jene kaanem dem dedaane wɛleere saarem kaanem dem maama jeɡe chulu 

dedoa mo. Kaanem tu wolo na ke-ya o ma le nɔɔno lwarem Wɛ yiɡa ne to mo jeɡe 

chwoŋa se o di ya nɔna yam. 8 Ko nam ná ye zwɛɛm pɛɛre kaanem dem, Kaanem tu 

wolo na kaane-de o pa Wɛ to mo tei varem wom tankɔlɔ kom. 9 Ko ta ná ye muni pɛɛre 

delo maama ba na wɔɡa kura wone, naa ba na saŋe, naa ba na wó kware luu baŋa ne 

to, ko ye kaanem tu wolo na ke kaanem dem to nyem mo. 10 Ko daare muni pɛɛra 

yadwonna yam yalo na ye wodi-ɡwei to, Aron bu-baara bam maama wó chɛ-te mo ba 

pa daane se ko taa mae daane, nenɛɛne nuɡa ná woli muni dem wone, naa ka ná wo 

woli da de.  

Yazura pɛɛre kaanem  

11 Yazura pɛɛre kaanem delo nɔɔno na wó ke o pa BAŊA WƐ to jeɡe se de ke tento mo. 
12 Nɔɔno ná ke pɛɛre konto dwoŋi se o ma ke Wɛ lei, kotu jeɡe se o kwei bworobworo 

o ja o ba o woli de kaanem dem varem wom. O wó ɡwaane muni de nuɡa mo o ma ke 

bworobworo kolo sabɔle na tere ko wone to. O ta wó kwei muni dem o ma wɔ 

bworobworo-memene o daare o ma nuɡa o taare taare de maama. O daa ta wó kwei 

mun-bwei mo o ɡwaane de nuɡa o ma wɔ bworobworo dwi dedwoŋi. 13 Kotu ná ke 

yazura pɛɛre kaanem lei keim ŋwaane, o ta jeɡe se o kwei bworobworo kolo sabɔle na 

woli ko wone to o ja o ba o woli da. 14 Kotu laam wó le bworobworo dwia yam konto 

maama wone dedoa dedoa o ba o ma ke kaanem o pa BAŊA WƐ. Bworobwooru tem 

konto wó taa ye kaanem tu wolo na kwei yazura kaanem varem wom jana bam o dole 

dole kaanem dakaa kam yera ne to nyem mo. 15 Ko ná ye varem wom tete nɔna yam, 

ba jeɡe se ba di ya maama dɛ delo wone ba na ke kaanem dem to mo. Ba yé pa se teɡa 

poore ye ya ta wora.  
16 Nɔɔno nam ná ke yazura pɛɛre kaanem ni-ɡwonim ŋwaane, naa ko ye o wo-ywoŋo 

pɛɛre mo, ba wó di varem wom nɔna yam dɛ dem ba na ke kaanem dem to wone, ba 

jeɡe chwoŋa se ba tiŋi nɔna yalo ba na di ba daare to se teɡa ná poore, se ba di-ya. 
17 Kaanem dem nɔna yam konto ta ná wora ya yi da yatɔ dɛ dem ne, se á zwɛ-ya. 18 Da 

yatɔ dɛ dem ne, yazura kaanem dem nɔna yam ná daare ye nɔɔno ná di-ya, BAŊA WƐ 

bá sɛ o jwoŋi kotu pɛɛre dem. Kaanem dem bá taa jeɡe nyɔɔre de pa wolo na ke-de to. 

De jiɡi wo-zɔɔne mo Wɛ tei ne, ye kotu maŋe se o na waarem.  
19 Nɔna yam ná dwei woŋo kolo maama na jeɡe diɡiru Wɛ chullu tem seeni to, ko 

dae se á di-ya. Á jeɡe se á zwɛ nɔna yam konto mo. Ko daare ko ná ye nɔna yadwonna 

yam, wolo maama na kwɛ o tete Wɛ ŋwaane to jeɡe chwoŋa se o di-ya. 20 Wolo nam 

na wo kwɛ o tete de o diɡiru to ná tɔɡe o di yazura kaanem dem nɔna yalo na ye BAŊA 

WƐ nyem to, ba wó le kotu se o daa yé tɔɡe o woli Isarele dwi dem wone mo. 21 Ko ta 

woli da, nɔɔno wolo ná dwei woŋo kolo na jeɡe diɡiru Wɛ chullu tem seeni to, ko ná 



maŋe ko ye nabiinu wo-diɡiru, naa varem wo-diɡiru, naa wo-zɔɔne delo Wɛ na chuli 

to, ye o ná tɔɡe o di kaanem dem nɔna yam, ba jeɡe se ba le kotu de se o daa yé tɔɡe o 

woli Isarele dwi dem wone mo.”  

Wɛ chuli se Isarele tiina bam di jana dedaane lara  

22 BAŊA WƐ ta ma ta de Moses o we:  
23 “Ta n bere Isarele tiina bam we: Yé di-na lara kalo na wo naane yera ne to, naa pei 

yera ne to, naa bone yera ne to. 24 Á vara bam dedoa ná teɡe o tete toone, naa 

kaɡo-vara ná tore‑o, á jeɡe chwoŋa se á kwei o lara kam á ke kolo maama á na laɡe 

to, se á nam yé di-ka. 25 Wolo ná di vara balo dwi na maŋe se ba ma ba ke wodiu pɛɛre 

ba pa BAŊA WƐ to lara, ba jeɡe se ba le kotu se o daa yé tɔɡe o woli Isarele dwi dem 

wone mo. 26 Abam ná vei á zoore jei selo maama ne, yé fɔɡe á di-na varem jana, naa 

zuna jana. 27 Abam wone wolo ná di jana, ba jeɡe se ba le kotu se o daa yé tɔɡe o woli 

Isarele dwi dem wone mo.”  

Kaanem tiina na wó jwoŋi kolo kaanem dem ne to  

28 BAŊA WƐ ta ma ta de Moses o we:  
29 “Ta de Isarele tiina bam we: Wolo maama ná boŋe se o ja yazura pɛɛre o ba o ke 

kaanem o pa BAŊA WƐ, se o pɔɔre de wone kolo na wó taa ye BAŊA WƐ tete nyem to. 
30 Kotu nam wó ja-de de o tete je mo o ba o ke wodiu pɛɛre o pa BAŊA WƐ. O wó kwei 

varem wom lara kam de o nyɔɔne seeni nɔna yam, o zeiŋi-te wɛɛne se te taa ye pɛɛre 

te pa BAŊA WƐ. 31 Kaanem tu wom maa wó zwɛ varem wom lara kam kaanem dakaa 

kam baŋa ne o pa Wɛ, se ko ná ye varem wom nyɔɔne dem, de ye Aron de o bia bam 

nyem mo. 32 Abam ná ke yazura pɛɛre kaanem maama, se á kwei varem wom jazem 

chwei dem á pa kaanem tu wom se de taa ye o nyem. 33 Ko ye kaanem tu wolo na 

kwei varem wom lara de o jana bam o ma o ke yazura kaanem dem to mo wó 

jwoŋi-de. 34 Ko ná ye yazura pɛɛre kaanem delo Isarele tiina bam na yeini ba ke to, 

amo BAŊA WƐ mo jwoŋi varem wom nyɔɔne dem, de o jazem chwei dem mo ba tei ne 

a daare a kwei-ya a pa Aron dwi dem kaanem tiina bam. Amo ni dem konto wó taa 

wora mo taa wuu.”  
 

35 BAŊA WƐ wodiu pɛɛra yam wone popɔra kam konto mo pɔɔre ka pa Aron de o bia 



bam, ko zeɡe dɛ dem ba na tiŋi-ba se ba ji BAŊA WƐ kaanem tiina to. 36 Ko maa ye dɛ 

delo ne ba na lwoɡi nuɡa ba yuni ne se ba ji Wɛ kaanem tiina to, mo BAŊA WƐ pɛ 

Isarele tiina bam ni se ba taa jaane pɛɛra yam konto ba tui ba pa ba de ba dwi dem. O 

nam ke se ni dem konto taa wora wuu mo.  
37 Chullu tem konto mo wora kaanem dwi dwi ŋwaane. Ko maa ye zwɛɛm pɛɛre 

kaanem dem, de wodiu pɛɛre kaanem dem, de wɛleere saarem kaanem dem, de 

wɛleere jene kaanem dem, de kaanem tiina tiŋim kaanem dem, dedaane yazura pɛɛre 

kaanem dem. 38 BAŊA WƐ déem na kwei nia yanto o pa Moses se Isarele tiina bam taa 

tɔɡe-ya ba ma kwei ba pɛɛra yam ba ke kaanem ba pa‑o to, de ba déem wo Sinayi Peo 

kom teiŋa ne mo kaɡoa kam yuu ne.  

8 

Wɛ kaanem tiina kwɛɛm taane  

Nwoŋim 29:1-37  

1 BAŊA WƐ daa ta ma ta Moses o we:  
2-3 “Pa se Aron de o bu-baara bam ba ba jeeri wara-vwei dem manchwo-peena ni dem 

ne. Nam ta ja ba kaanem ɡare-laaro tem, de Wɛ swolim nuɡa kam, de tetɔɡɔ kolo na 

jeɡe bworobworo-memene sem ko wone to n woli da n ja n ba. Kwei wɛleere saarem 

kaanem nabea kam, de pi-bɛ selei sem n ja n ba. Nam ta de Isarele kɔ-fɔrɔ kom maama 

se ba de da ba jeeri dáane.”  
4 Moses ma seene o ke kolo BAŊA WƐ na taɡe to, pa se Isarele tiina bam jeeri 

wara-vwei dem ni ne. 5 O ma ta de nɔn-kɔɡɔ kom o we, “BAŊA WƐ na pɛ ni delo se de 

ke to mo tento.”  
6 Moses ma pa se Aron de o bia bam nwoŋi ba zeɡe, ye o daare o pa ba swɛ ba yera 

ba kwɛ ba tete Wɛ ŋwaane. 7 O laam ma kwei kaanem ɡare-dedɔrɔ kom o zo Aron. O 

ma kwei vovoa kam o vɔ Aron teiŋa ne, ye o daare o pa o zo ɡare-bwora kam. O ma 

kwei ɡare-woɡo kom o zo‑o ye o ta kwei ko teiŋa vovoa kam o vɔ o ke da. 8 O ta ma 

kwei nyɔɔne ɡare-pale dem o zo‑o ye o daare o ke Yurim de Tumim kandwa yam de 

ɡare-fɛɛla wone. 9 O déem ta kwei yuu ɡare-yi dem mo o ba o yuu ne. O ma daare o 

kwei sabu-seŋa wo-pelɔɡɔ kolo na bere we kaanem tu wom ye Wɛ nyem to o lei vovoa 



kam o tiri dem seeni, se ko tɔɡe ni delo BAŊA WƐ ya na pɛ Moses se o ke to.*  
10 Moses déem ma kwei Wɛ swolim nuɡa kam o lwo o yaɡe Wɛ wara-vwei dem 

maama de wonnu telo maama na wo de wone to yera ne, se te taa ye te yera BAŊA WƐ 

ŋwaane. 11 O ta ma kwei nuɡa kam o miisi kaanem dakaa kam yera ne kuni berepɛ, ye 

o daare o miisi ka yera zela yam, de channa ware-zoŋa kam dedaane ka na zeɡe woŋo 

kolo baŋa ne to, se te maama taa ye te yera BAŊA WƐ ŋwaane. 12 Ko ta ná ye Aron, 

Moses déem lwoɡi Wɛ swolim nuɡa kam wonto yuu ne mo o tiŋi‑o Wɛ kaanem totoŋa 

ŋwaane, se o de taa ye Wɛ nyem. 13 Moses laam ma pa se Aron bia bam de nwoŋi ba 

zeɡe o yiɡa ne. O ma kwei kaanem ɡare-dedwaaro o zo ba maama. O ma vɔ vovwe ba 

tei ne ye o daare o kwei ba yipwi o pu ba yuni ne. O déem ke BAŊA WƐ ya na bere‑o se 

o ke tei to mo.  
14 Moses ma ja nabea kam ba na wó kwei ba ke wɛleere saarem kaanem dem to o ja o 

nwoŋi. Aron de o bia bam de ma daŋe ba je ka yuu ne. 15 Moses ma ɡwoni ka ba. O ma 

lwoori ka jana bam badwonna o daare o ma o noa o laŋe-ba o ma o taare kaanem 

dakaa kam ka nyea yana yam seeni se o kwɛ-ka Wɛ ŋwaane. O laam ma lwo jana balo 

na daare to kaanem dakaa kam teiŋa ne. O na ke tei maama to pɛ se kaanem dakaa 

kam ye wose mo, pa se ka maŋe de wɛleere saarem totoŋa. 16 Moses ta ma lɔɔne nabea 

kam lara kalo na meeli ka wo-zela yam yera ne to, o woli de ka chwɛ dem kuri seeni 

dem, de ka tapwale-bia bam de lara kalo na meeli da to maama. O déem ma zwɛ te 

maama kaanem dakaa kam baŋa ne. 17 Ko ná ye nabea kam tankɔlɔ kom, de ka nɔna 

yam, de ka wo-zela yalo na daare to, o jaane-te o nwoŋi dáa ne mo, ye o zwɛ-te se ko 

tɔɡe ni delo BAŊA WƐ ya na pɛ‑o se o ke to.  
18 Moses ta ma ja pi-bea kalo ba na wó ma ba ke zwɛɛm pɛɛre kaanem dem to o 

nwoŋi o zeɡe. Aron de o bu-baara bam de ma kwei ba je ba daŋe ka yuu ne. 19 O laam 

ma ɡwoni ka ba. Moses ma lwoori ka jana bam o dole dole kaanem dakaa kam sɛ sena 

sem maama ne. 20 O ta ma ɡwoni pia kam nɔna yam yera muɡa-muɡa. O laam ma 

kwei ka nɔna yam, de ka yuu kom, de ka lara kam o zwɛ. 21 O ma zare ka wo-zela yam 

de ka nɛ sem yiɡa se o laam zwɛ te maama kula kaanem dakaa kam baŋa ne se ko tɔɡe 

ni delo BAŊA WƐ ya na pɛ‑o se o ke tei to. Zwɛɛm kaanem dem konto maa ye wodiu 

pɛɛre de pa BAŊA WƐ. De lwom maa ywomma de pa‑o.  
22 Moses daa ma ja pi-bea kadwoŋi kam na wora kaanem tiina kwɛɛm ŋwaane to o ja 

o nwoŋi. Aron de o bia bam de ma kwei ba je ba daŋe ka yuu ne. 23 O ma ɡwoni ka ba. 

Moses ma daare o lwoori ka jana bam badwonna o taŋe Aron jazem zwɛ dem ne, de o 

jazem no-kweo kom, dedaane o jazem namimbu-kweo kom. 24 Moses ta ma pa se Aron 

bia bam nwoŋi ye o kwei pia kam jana o taŋe ba dedoa dedoa jazem zwa yam, de ba 

jazem no-kweero tem, ko woli de ba jazem namimbi-kweero tem. O laam ma daare o 

kwei jana balo na daare to o dole dole o yaɡe kaanem dakaa kam sɛ sena sem ne. 
25 Moses ma lɔɔne pia kam lara kam maama, de ka nabili-bwoɡo kom, de lara kalo na 

meeli o wo-zela yam yera ne to, o ta woli chwɛ dem kuri seeni dedaane tapwale-bia 

balei bam de lara kalo na meeli da to. O déem ta kwei ka jazem chwei dem mo o woli 

da. 26 O laam ma kwei tetɔɡɔ kom de ko bworobworo-memene selo na ye BAŊA WƐ 

nyem to o le bworobworo dwia yatɔ yam wone dedoa dedoa, ye sabɔle tere te wone. O 

laam ma kwei te maama o daŋe lara kam de pia kam jazem chwei dem baŋa ne. 27 O 

ma kwei wonnu tem konto maama o ke Aron de o bia bam je sem ne se ba zeiŋi-te 

wɛɛne se te taa ye pɛɛre te pa BAŊA WƐ. 28 Konto kwaɡa ne mo Moses jwoŋi-te ba jeŋa 

ne o daare o daŋe-te zwɛɛm kaanem varem wolo na wo kaanem dakaa kam baŋa ne to 

o zwɛ, se ko taa ye kaanem tiina kwɛɛm kaanem. Kaanem dem konto ye wodiu pɛɛre 

mo ko pae BAŊA WƐ. De lwom maa ywomma de pa‑o. 29 Moses laam ma kwei pi-bea 

kam nyɔɔne dem o zeiŋi wɛɛne se de taa ye pɛɛre de pae BAŊA WƐ. Wonto tete popɔra 

mo konto o na jeɡe chwoŋa se o le-ka kaanem tiina kwɛɛm pi-bea kam wone, ne BAŊA 

WƐ ya na pɛ‑o ni se o ke tei to.  
30 Konto na ti to, mo Moses kwei Wɛ swolim nuɡa kam dedaane jana balo na wo 

kaanem dakaa kam baŋa ne to badwonna o miisi Aron de o ɡwaaro tem yera ne. O ta 

ma miisi-te Aron bia bam de ba de ɡwaaro tem yera ne. Keim dem konto déem pɛ se 

Aron de o bia bam dedaane ba ɡwaaro tem maama ye te yera mo BAŊA WƐ ŋwaane.  
31 Moses laam ma ta Aron de o bu-baara bam o we, “Kwei-na kaanem dem nɔna yalo 

na daare to á vo á saŋe wara-vwei dem ni ne, se á maŋe dáane á di-ya de bworobworo 

kolo amo na le tetɔɡɔ kom wone to, nenɛɛne Wɛ na pɛ ni we, Aron de o bia bam jeɡe 

chwoŋa se ba di-ya tei to. 32 Ko ná ye nɔna yalo de bworobworo kolo á na wó di á 

daare to, se á zwɛ-te. 33 Nam maŋe-na wara-vwei dem ni ne da yarepɛ, se chulu kolo 



na ye abam kwɛɛm ŋwaane to ná ti, se á nwoŋi pwooni. 34 BAŊA WƐ déem pɛ ni we dé 

ke tento mo se dé wane dé le abam lwarem dem o yiɡa ne. 35 Abam jeɡe se á maŋe 

wara-vwei dem ni ne da yarepɛ, wea de tete maama, ko na ye Wɛ ni dem to ŋwaane. 

Wolo nam ná ve ye o nwoŋi pwooni, kotu jeɡe se o te mo. Mo ni delo BAŊA WƐ na pɛ 

amo to.”  
36 Aron de o bu-baara bam de déem ma ke kolo maama BAŊA WƐ na pɛ Moses ni se ba 

ke to.  

9 

Wɛ kaanem tiina bobo ba totoŋa  

1 Da nana dɛ dem ne ye ba ke kaanem tiina kwɛɛm chulu kom ba ti to, mo Moses 

bwoŋi Aron, de o bu-baara bam, de Isarele nakwa bam se ba jeeri. 2 O ma ta Aron o 

we, “Beeri na-bala na ba jeɡe ɡɛɛ ka yera ne to se n ma‑n ke wɛleere saarem kaanem n 

pa BAŊA WƐ, se n daare n beeri pi-bala na ba jeɡe ɡɛɛ to de se n ma n ke zwɛɛm pɛɛre 

kaanem n pa‑o. 3 Nam ta de Isarele tiina bam se ba beeri bo-bala wɛleere saarem 

kaanem ŋwaane. Ba ta maa wó beeri na-bala na ye bene, de pi-bala na ye bene to mo 

se ba ma ba ke zwɛɛm pɛɛre kaanem. Te nam ba jeɡe se ɡɛɛ taa wo te yera ne. 4 Ba ta 

wó beeri nabea, de pi-bea mo se ba ma ba ke yazura pɛɛre kaanem ba pa BAŊA WƐ. Ba 

ta wó ja muni pɛɛre delo nuɡa na viiri de wone to se ba ma ba ke kaanem. Kokuri to, 

BAŊA WƐ zem wó ba o veere o tete ba tetare ne.”  
5 Ba ma seene ba ja kolo maama Moses na pɛ-ba ni se ba ja ba ba to ba jeeri Wɛ 

wara-jei sem manchwo-peena yam ne. Isarele tiina kɔ-fɔrɔ kom maama de ma fɔɔre ba 

yi jei sem se ba zuli BAŊA WƐ. 6 Moses déem ma ta de-ba o we, “Tento maama tɔɡe ni 

delo BAŊA WƐ na pɛ abam se á ke to, se o laam ba o veere o tete de o nenɔŋ-fɔrɔ kom 

abam yiɡa ne.”  
7 O ma daare o ta Aron o we, “Fɔɔre n yi kaanem dakaa kam se n ke wɛleere saarem 

kaanem dem, de zwɛɛm pɛɛre kaanem dem, se n tɔɡe tento baŋa n ma n le nmo tete 

lwarem dedaane nɔɔna bam lwarem Wɛ yiɡa ne.* Ta kwei Isarele tiina vara bam n 

ma‑n ke kaanem ba ŋwaane, se n le ba lwarem Wɛ yiɡa ne, nenɛɛne BAŊA WƐ na pɛ ni 

se n ke tei to.”  
8 Aron ma seene o yi kaanem dakaa kam ye o kwei na-bala kalo na wora o tete 

wɛleere saarem ŋwaane to o ɡwoni ka ba. 9 O bia bam ma ja ka jana ba yi o tei ba 

pa‑o, ye o kwei o noa o laŋe jana bam. O laam ma kwei-ba o taare kaanem dakaa kam 

nyea yam, ye o daare o lwo balo na daare to kaanem dakaa kam teiŋa ne. 10 O ma 

lɔɔre na-bala kam lara kam, de ka tapwale-bia bam, de chwɛ dem kuri seeni dem 

maama o kwei-te o zwɛ kaanem dakaa kam baŋa ne, nenɛɛne BAŊA WƐ na pɛ Moses ni 

se ba ke tei to. 11 Ko nam ná ye varem wom nɔna yam, de o tankɔlɔ kom, o jaane-te mo 

o nwoŋi ba tiɡisim jeiɡa kam o vo dáa o zwɛ.  
12 Ko kwaɡa ne, Aron ma kwei varem wolo na wora zwɛɛm pɛɛre kaanem ŋwaane to 

o ɡwoni o ba. O bia bam ma ja ka jana bam ba vo ba pa‑o. O de ma kwei-ba o dole 

dole o yaɡe kaanem dakaa kam sɛ sena sem ne. 13 Ba ma kwei varem wom nɔna yam 

yera yera ba ja vo ba pa‑o, de o yuu kom de. O ma zwɛ te maama kaanem dakaa kam 

baŋa ne. 14 O ta ma zare varem wom wo-zela yam, de o nɛ sem, ye o laam kwei te 

maama o daŋe zwɛɛm pɛɛre dem baŋa ne o zwɛ o pa Wɛ.  
15 Aron déem ta ke kaanem nɔɔna bam maama ŋwaane. O ma kwei bo-bala kalo na 

wora ba wɛleere saarem ŋwaane to o ɡwoni ka ba, ye o ke kaanem o pa Wɛ se o saare 

ba wɛleera, nenɛɛne o na ke tei dedaane o tete nyem dem to.  
16 O laam ma kwei zwɛɛm pɛɛre dem o ke kaanem se ko maŋe de de chwoŋa kam na 

ye tei to. 17 O déem ta ma kwei wodiu pɛɛre dem de o woli da. O ma zwɛ muni 

jaɡuli-yi de wone o kwei o woli dɛ maama ba na ke zwɛɛm pɛɛre delo tetete to wone, 

ye o zwɛ-te kaanem dakaa kam baŋa ne.  
18 O ta ma kwei na-bala kam de pi-bala kam na wora se se ke yazura pɛɛre kaanem 

nɔɔna bam ŋwaane to o ɡwoni se ba. O bia bam ma ja vara bam jana ba vo ba pa‑o. O 

de ma kwei-ba o dole dole o yaɡe kaanem dakaa kam sɛ sena sem ne. 19 Ba laam ma 

tiɡisi lara kalo maama na wo na-bala kam de pi-bala kam yera ne to. Ko maa ye vara 

bam nabili-bworu tem, de lara kalo na meeli ba wo-zela yam yera ne to, de ba 

tapwale-bia bam, de ba chwa yam kuri seeni mo. 20 Tento maama mo ba déem kwei ba 

daŋe vara bam nyɔɔna baŋa ne, ye Aron kwei lara kam o zwɛ kaanem dakaa kam baŋa 

ne. 21 Ko daare vara bam nyɔɔna yam, de ba jazem chwa yam, Aron déem zeiŋi-te 

wɛɛne mo, se te ta ye pɛɛre te pae BAŊA WƐ. Ko nam ke nenɛɛne Moses na pɛ-ba ni se 



ba ke tei to mo.  
22 Aron déem na ke kaanem dem dwi maama o ti to, o ma zeiŋi o je o jeeri Isarele 

kɔ-fɔrɔ kom ye o kwei Wɛ zaane o ma swɛ ba swolim. O laam ma zeɡe kaanem dakaa 

kam teiŋa ne o jwoori o tu teɡa.  
23 Moses dedaane Aron ma zo wara-vwei dem wone. Ba daa na nwoŋi to, mo ba kwei 

Wɛ zaane ba ma swɛ nɔɔna bam swolim. BAŊA WƐ ma veere o nenɔŋ-fɔrɔ kom nɔɔna 

bam maama yiɡa ne. 24 Min-voɡo ma pɔpɔ ko nwoŋi BAŊA WƐ tei ne ko chu ko di 

zwɛɛm pɛɛre dem, dedaane lara kam maama na wo kaanem dakaa kam baŋa ne to 

kula!* Nɔɔna bam maama na nɛ konto to, mo ba baɡe de kwor-dɛa ye ba daare ba vwi 

ba yibia teɡa ne ba zuli Wɛ.  

10 

Nadab dedaane Abihu na teɡe tei to  

1 Aron bia balei Nadab dedaane Abihu déem ma kwei ba mini zon-tanlɛ sem, ye ba 

dedoa dedoa ke mini o zoŋa kam wone o daare o woli talwoŋ-ywoŋa da. Ba laam ma 

zo BAŊA WƐ yiɡa ne, se ba zwɛ-te ba zuli‑o, ye ba kaanem dem konto nam ya wo dɛ 

chwoŋa, kokuri BAŊA WƐ wo pɛ ni se ba zwɛ min-yɔɔ konto dwoŋi.* 2 Min-voɡo ma 

pɔpɔ ko nwoŋi BAŊA WƐ tei ne ko chu nɔɔna balei bam baŋa ne ko di-ba pa se ba te 

BAŊA WƐ yiɡa ne. 3 Moses ma ta Aron o we, “Ko ye tento ŋwaane mo BAŊA WƐ ŋɔɔne o 

bere debam ye o we,  

‘Balo na twɛ amo tei se ba toŋe ba pa-ne to  

jeɡe se ba lɔre we amo ye wose mo.  

Amo nɔɔna bam maama de maa jeɡe se ba pa-ne zula.’ ”  

Aron na niɡi konto to, mo o maŋe da chemm.  
4 Moses déem ma toŋe o bwoŋi Misayeli de Elizafan se ba ba. Banto déem ye Aron 

kwo nyaane Yuzeli bia mo. Moses ma ta-ba o we, “Ba-na á zeŋe á chorro tem á ja á 

nwoŋi wara-jei sem ni ne. Ja-ba á nwoŋi á vo dáa dáa tiɡisim jeiɡa kam ne.” 5 Ba ma 

seene ba ke tei Moses na taɡe to. Ba ma ja twa bam ba ɡwaaro tem seeni ba nwoŋi 

dáa dáa.  
6 Moses ta ma ta Aron dedaane o bia balei balo na daare to, Eleaza de Itamara, o we, 

“Yé vuɡimi á yu-ywei, nam yé kaare-na á ɡwaaro de á wo na chɔɡe tei maama to de. 

Abam ná ke konto, á de wó te mo. BAŊA WƐ bane ta maa wó zaŋe Isarele tiina kɔ-fɔrɔ 

kom maama baŋa ne. Ko daare, á chorro Isarele dwi tiina bam wó wane ba keeri 

Nadab de Abihu lwi sem, de BAŊA WƐ na pɛ se mini di-ba de chɔɡe to. 7 Abam nam yé 

yaɡe-na wara-vwei dem ni ne se á nwoŋi. Á ná ke konto leile, á wó te mo. Kokuri to, 

BAŊA WƐ swolim nuɡa kam wo abam yuu ne mo, ye ka pɔɔre abam se á ta‑á ye á yera 

Wɛ totoŋa ŋwaane.” Ba déem ma sɛ Moses ni dem.  
8 BAŊA WƐ laam ma ta de Aron o we, 9 “Nmo dedaane n bia bam ná yeini á zo 

wara-vwei dem wone, ko dae se á nyɔ sana. Abam ná ke konto, á wó te mo. Amo ni 

dento wó taa wora mo wuu ko pae abam de á dwi dem. 10 De maa ye se á wane á 

pɔɔre wonnu telo na ye te yera amo ŋwaane to, de telo na wora dɛ dɛ totoŋa ŋwaane 

to daane. Á ta maa wó pɔɔre telo na maŋe de Wɛ chullu tem to, de telo na jeɡe diɡiru 

chullu tem seeni to daane. 11 Ko ye abam totoŋe mo se á kwei a nia yalo a na tɔɡe 

Moses baŋa a pa Isarele tiina bam to, á bere ba maama.”  
12 Moses déem ma ta Aron de o bia balo na daare to, Eleaza de Itamara, o we, “Ko ná 

ye muni delo ta na daare BAŊA WƐ pɛɛra yam wone to, se á kwei-de á wɔ 

bworobworo-memene selo sabɔle na tere de wone to. Á laam wó maŋe kaanem dakaa 

kam teiŋa ne mo á di bworobworo kom dáane, ko na yɔɔre ko ye ko yera ko pa Wɛ to 

ŋwaane. 13 Maŋe-na jei selo na ye wose to ne á di-ko. Kokuri to, BAŊA WƐ pɔɔre-ko se 

ko taa ye abam de á bia bam popɔra mo o wodiu pɛɛra yam wone. Mo ni delo o na pɛ 

amo to. 14 Ko nam ná ye varem wom nyɔɔne de o chwei dem ba na zeiŋi wɛɛne ba zuli 

Wɛ to, abam de á diɡa tiina, baara de kaana, mo jeɡe chwoŋa se á di-te jeiɡa kalo na 

kwɛ ka maŋe de chullu tem to ne. Wɛ pɔɔre-te Isarele tiina yazura pɛɛra yam wone se 

te taa ye abam de á bia bam nyem mo.* 15 Isarele tiina bam jeɡe se ba kwei varem 

chwei dem de o nyɔɔne dem ba woli de o lara kam ba zeiŋi-te wɛɛne se te taa ye 

wodiu pɛɛre te pae BAŊA WƐ. Varem wom nyɔɔne dem de o chwei dem ye abam de á 

bia bam nyem mo. BAŊA WƐ ni dem konto wó taa wora taa wuu mo.”  

16 Moses déem ma bwei wɛleere saarem pɛɛre boŋo kom bwia. O ma maane we ba 

maŋe ba zwɛ ko maama. O bane ma zaŋe de Eleaza dedaane Itamara ye o bwei-ba o 

we, 17 “Bɛ mo ke ye abam wo maŋe wara-jei sem ne á di varem wom nɔna yam? Pɛɛre 

dem konto tiini de ye wose mo. BAŊA WƐ kwei-de o pa abam Isarele tiina bam wɛleera 

saarem ŋwaane, se á ma‑á ke kaanem á le ba lwarem o yiɡa ne mo. 18 Nii-na! Ba wo 

jaane boŋo kom konto jana ba zo wara-vwei dem wone. Konto ŋwaane, ko ya ye se á 

di ko nɔna yam wara-jei sem ne mo, nenɛɛne amo na pɛ ni se á ke tei to.”  
19 Aron ma leiri Moses o we, “Nam nii! Nɔɔna bam zem kwei ba wɛleere saarem pɛɛre 

dem de ba zwɛɛm pɛɛre dem mo ba ke kaanem ba pa BAŊA WƐ. De konto de, amo de 

nam nɛ lɛɛro dento dwoŋi. Konto to, a ya ná seene a di wɛleere saarem varem wom 

nɔna yam zem, BAŊA WƐ ya wó jwoŋi a keim dem na?” 20 Moses na niɡi konto to, o wo 

ma to.  

11 

Wodiiru telo na maŋe de dim de telo na wo maŋe tod  

Nia Gulim 14:3-21  

1 BAŊA WƐ déem ma ta Moses de Aron o we:  
2 “Ta-na de Isarele tiina bam we: Vara balo na kare ba vei teɡa baŋa ne to wone, abam 

jeɡe chwoŋa se á di vara banto dwi mo:  
3 Á wae á di varem wolo maama napɔɔna na lɔɡe belei ye ba yeini ba done ɡaao ba 

ɡuli ba jwoori ba done to.  
4-6 Vara badwonna nam done ɡaao ba ɡuli ba jwoori ba dona, ye ba napɔɔna laam wo 

lɔɡe belei. Ko dae se abam di-ba. Kona, de pe-ware, de zwona ye konto dwoŋi mo. 

Vara bam konto wo maŋe de chullu tem. 7 Teira de nam wo maŋe se á di-ya. Ya 

napɔɔna lɔɡe belei chekke, ye ya laam ba done ɡaao ya ɡula ya jwoori ya dona. 8 Vara 

bam konto maama dwi dae se á done ba nɔna. Ba ná teɡa, bere á yé dwei-ya. Ba wo 

maŋe de chullu tem abam tei ne.  
9 Ko ná ye wonnu telo na wo naneero tem wone, naa bwi sem wone to, ywona yalo 

maama na jeɡe nabili-pelwaro, ye poro ta kwoli te yera to, á jeɡe chwoŋa se á di-ya. 
10 Ko daare ko ná ye wonnu telo maama na zoore na wone ye te ba jeɡe nabili-pelwaro 

dedaane poro te yera ne to, te ná maŋe te ye ywona naa wo-korro mo, wonnu tento 

dwi ye wo-zɔɔna mo te pae abam. 11 Konto ŋwaane, abam dae se á di-te, nam yé 

dwei-na te wo-teɡero de. 12 Woŋo kolo maama na zoore na wone to ná ba jeɡe 

nabili-pelwaro dedaane poro, ko ye wo-zɔɔne mo abam tei ne.  
13 Ko ta ná ye zuna, á wó chuli ba dwia yanto mo. Ba dae se á di-ba, ba na ye 

wo-zɔɔna to ŋwaane.  

Maaro, de duura dwi maama, 14 de chilachi, de kalwonnu dwi maama, 15 de 

bachanɡaaro dwi maama, 16-18 de kunkwooru dwi maama, de lenlane, de naneo 

zuna, de kawuli dwi maama, de buɡacheeni, de nakelakɔro, 19 de buɡa ni zuna, de 

kabakollo dwi maama, de pɛbia, dedaane jenjwaano.  
20 Wo-korro telo na jeɡe vɔna ye te kare te vei teɡa ne to wó taa ye wo-zɔɔna abam tei 

ne. 21 Á nam jeɡe chwoŋa se á di wo-korro tem konto dwia yalo nɛ sem na pae te 

jwolisa teɡa ne to. 22 Te maa ye kayere, de manchwanno, de charebombore, de 

wo-korro tento dwi. Tento maama maŋe se á di-te. 23 Se ko ná daare wo-korro telo na 

jeɡe vɔna ye te ta kare te tuuri teɡa ne to, te ye wo-zɔɔna mo te pae abam.  

Wo-zɔɔna chullu tem  

24 Wonnu tem konto maama ná teɡa, te yera yam wó lɔɡese wolo maama ná dwei-ya, 

pa se kotu taa jeɡe diɡiru Wɛ chullu tem seeni se ko yi dedaan-ni maŋa. 25 Wolo ná 

kwei te wo-teko, kotu maŋe se o zare o ɡwaaro mo, se dedaan-ni maŋa ná yia, se o 

laam kwɛ o tete de chullu tem.  
26 Vare-dwi delo maama na wo lɔɡe de napɔɔna yam tetare ne belei chekke to, naa 

dwi delo na ba ɡuli ɡaao o jwoori o done o liri to wo maŋe de chullu tem. Wolo maa 

ná dwei wo-teko konto dwi, kotu de jeɡe diɡiru Wɛ chullu tem seeni mo. 27 Vara balo 

maama na vei nɛ sena baŋa ne ye ba mae jataala mo ba via to wo maŋe de Wɛ chullu 

tem. Wolo maa ná dwei ba wo-teɡero, kotu de wó taa jeɡe diɡiru chullu tem seeni mo 

se ko yi dedaan-ni maŋa. 28 Wolo maama ná zeŋe vara bam konto wo-teko, kotu jeɡe 

se o zare o ɡwaaro mo se dedaan-ni maŋa ná yia, se o laam kwɛ o tete de chullu tem, 

vara bam konto na ye wo-diɡiru te pae abam to ŋwaane.  



29 Ko nam ná ye teɡa-veila, te dwia yanto mo ye wo-diɡiru te pae abam:  

Twarro, de baywoa, de titwoa, de balworu dwi maama, 30 de kachelachoro, de 

kweeru, de balei, de bwe, de puswollu, de manlɛ.  
31 Teɡa-veila maama wone, wonnu tem konto ye wo-diɡiru te pae abam. Te dwi ná 

teɡa ye nɔɔno wolo ná dwei-ko, kotu de wó taa jeɡe diɡiru Wɛ chullu tem seeni se ko 

yi dedaan-ni maŋa. 32 Wonnu tem konto nam ná teɡa ye te to woŋo kolo maama baŋa 

ne, ko de wó taa jeɡe diɡiru mo. Ko ná ye daa mo ba mɛ ba ke-ko, naa ɡɔrɔ, naa 

tankɔlɔ, naa ɡare-nyenyaaro de, ba nam ná jeɡe-ko ba toŋe totoŋe delo to maama de, 

ba jeɡe se ba misi-ko na wone mo, se dedaan-ni maŋa ná yia, se ko laam kwɛ de 

chullu tem. 33 Wo-diɡiru tem konto dedoa ná teɡa ye ko to kɔɔro wone, woŋo kolo 

maama na wo kɔɔro wom wone to de wó taa jeɡe diɡiru. Ba jeɡe se ba lɔ kɔɔro wom 

mo. 34 Na ná zeɡe kɔɔro wom konto ne ye ba lwo ba dwei wodiu kolo ya na maŋe se 

ba di-ko to, ko de daa bá maŋe se ba di-ko. Wo-nyɔɔro telo maama na wo kɔɔro wom 

konto wone to de nam jeɡe diɡiru Wɛ chullu tem seeni mo. 35 Wo-diɡiru tem ná teɡa 

ye te to te dwei woŋo kolo maama, ko de wo taa jeɡe diɡiru mo. Ko ná ye kura, naa 

kambia mo te dwei, abam jeɡe se á chɔɡe kura yam, naa kambia kam mo. 36 Ko nam 

ná ye buli-yi, naa ɡwoŋo kolo ba na koɡe se nɔɔna taa vei ba mɔɔne na ko wone to, ye 

wo-teko kom ná to jei sem konto wone, se bá taa jeɡe diɡiru. Se wolo nam ná liiri 

wo-teko kom, kotu mo wó taa jeɡe diɡiru Wɛ chullu tem seeni. 37 Wo-diɡiru tem konto 

ná teɡa ye te to wo-dwa balo abam na laɡe á du to wone, wo-dwa bam ta bá taa jeɡe 

diɡiru. 38 Se wo-dwa bam ná wo na wone ba buɡi mo, ye wo-teko kom ná to ba wone, 

wo-dwa bam wó taa jeɡe diɡiru te pae abam.  
39 Varem wolo na maŋe de dim to ná teɡa ye wolo dwei‑o, kotu wó taa jeɡe diɡiru 

Wɛ chullu tem seeni mo se ko yi dedaan-ni maŋa. 40 Wolo ná di varem wom konto 

nɔna yadwonna, kotu wó zare o ɡwaaro mo, se dedaan-ni maŋa ná yia, se o laam kwɛ 

o tete de chullu tem. Wolo de ná kwei varem wom, o de wó zare o ɡwaaro mo, se 

dedaan-ni maŋa ná yia, se o de laam kwɛ o tete de chullu tem.  
41 Ko nam ná ye teɡa-veila, te maama ye wo-zɔɔna mo. Ko chula se á di-te. 42 Tento 

ná tuura, naa te ná vei nɛ sena baŋa ne, naa te ná jeɡe nɛ dedɛ mo te via de, ko chula 

se á di-te. Te ye wo-zɔɔna mo. 43 Nam yé chɔɡe-na á tete de-te, se á tɔɡe te ŋwaane á ji 

wo-diɡiru. 44 Amo mo ye abam Tu BAŊA WƐ wom. Pɔɔre-na á tete de wo-diɡiru maama, 



se á ta‑á ye wose. Kokuri to, amo tete ye wose tu mo. Nam yé chɔɡe-na á tete de 

teɡa-veila, naa wo-korro telo na kare te vei teɡa kam baŋa ne to. 45 Amo mo ye BAŊA 

WƐ wom. A déem jaane abam a nwoŋi Ejipti ne se a taa ye abam Tu Wɛ wom mo. 

Nam ta‑á ye-na wose, amo tete na ye wose tu to ŋwaane.”*  
46 Wɛ nia yanto wora se abam ta‑á yei vara, de zuna, de wonnu telo na zoore na 

wone to, de teɡa-veila ni ne mo. 47 Abam maa wó da ya baŋa se á wane á pɔɔre kolo 

na jeɡe diɡiru Wɛ chullu tem seeni ye ko wo maŋe de dim to, dedaane kolo na maŋe 

de chullu tem ye á jeɡe chwoŋa se á di-ko to.  

12 

Ka-sɔŋɔ na wó kwɛ o tete tei to  

1 BAŊA WƐ daa ma ta de Moses o we:  
2 “Ta de Isarele tiina bam we: Kaane ná jaane puɡa ye o lo bakeira, o jeɡe diɡiru Wɛ 

chullu tem seeni se ko yi da yarepɛ mo. Ko ta nye de o na yeini o ye tei o chana zarem 

maŋa ne to mo. 3 Da nana dɛ dem ne, se o pa ba ɡwoni o bu wom peini. 4 Kaane wom 

ta wó peene se da fintɔ-yatɔ mo kɛ, se o laam kwɛ o jana pworim diɡiru tem o ti. Da 

yam konto ne o diɡiru kwɛɛm maŋa kam ta ná wo ti, ko dae se o dwei woŋo kolo na 

ye wose to, naa se o zo Wɛ wara-jei sem ne.  
5 Kaane wom nam ná loɡe busankana, o wó taa jeɡe diɡiru se ko yi da fuɡa-yana mo, 

ne o na yeini o ye tei o chana zarem maŋa ne to. O ta wó peene se da fuseredo-yaredo 

mo kɛ, se o laam kwɛ de o jana-pworim diɡiru tem.  
6 Ko ná ye bakeira mo, naa busankana mo o loɡa, ye o diɡiru kwɛɛm maŋa kam ná ti, 

se o ja pi-bala kalo na yi bene to o vo wara-jei sem manchwo-peena ni ne o kwei-ka o 

pa kaanem tu wom, se o ma o ke zwɛɛm pɛɛre kaanem o pa Wɛ. Kaane wom ta wó ja 

kunkwoŋa naa kunkwon-puuri o vo o pa‑o se o ma o ke wɛleere saarem kaanem. 
7 Kaanem tu wom laam wó kwei-te o ke kaanem o pa BAŊA WƐ se o le kaane wom 

diɡiru tem Wɛ yiɡa ne. Konto ná kea, kaane wom laam wó ba o kwɛ de o jana-pworim 

diɡiru tem.  

Kaane lora kwaɡa ne, se ba toŋe ba tɔɡe Wɛ ni dem konto, ne ko ná ye bakeira naa 

busankana mo o loɡa. 8 Kaane nam ná ware pia se o yi, se o ja kunkwona balei naa 

kunkwon-puura balei o vo o pa kaanem tu wom, se o kwei ba dedoa o ma o ke zwɛɛm 

pɛɛre kaanem dem, se kadwoŋi kam o ma o ke wɛleere saarem kaanem dem. Kaanem 

tu wom wó ke konto se o le kaane wom diɡiru tem Wɛ yiɡa ne. Kaane wom laam wó 

ba o kwɛ mo de o diɡiru tem.”*  

13 

Yera jaweero taane  

1 BAŊA WƐ déem ta ma ta Moses dedaane Aron o we, 2 “Wolo ná maane we 

wo-zwanno zaŋe o yera ne, naa o yera yam ná biriɡi, naa ya-tora mo jeɡe‑o, ye ko ná 

jiɡi jawe-chɛɔ kolo na lɔɡese nɔɔna to, se ba ja kotu ba vo Aron naa o dwi tu na ye 

kaanem tu to tei. 3 Kaanem tu wom maa wó nii kotu ŋɔne dem zii. Koro telo na wo de 

jei sem ni ne to ná peere, ye jei sem ná nye se peini ɡwoŋo se dwoni o yera yam mɛ na 

ɡilimi da to, ko ye jaweo kolo na lɔɡese nɔɔna to mo. Kaanem tu wom ná nii o na 

konto, o wó pa ko nwoŋi pwooni ne we kotu wo maŋe de chullu tem kikia. 4 Ŋɔne 

dem nam ná ye ŋɔn-pwona, ye jei sem ba nye se peini ɡwoŋo se ko dwoni o yera yam 

mɛ na ɡilimi-de to, ye de ni koro tem de ná wo peere, kaanem tu wom wó pa se ba pe 

kotu mo dáa dáa o yerane se ko yi da yarepɛ. 5 Da yarepɛ dɛ dem ná yia, kaanem tu 

wom wó jwoori o fɔɡe o nii nɔɔno wom yera maama mo zii. O ná nii o na we ŋɔne 

dem wo leiri, ye de ta wo jaɡe o yera jei sedwonna ne, o ta wó pa se ba pe kotu mo da 

yarepɛ ba woli da. 6 Da yarepɛ yam konto ná ti, ye o ná jwoori o nii kotu pa se o na we 

ŋɔne dem wora de jia mo se de wo jaɡe o yera yam ne, kaanem tu wom wó pa se ko 

nwoŋi pwooni ne we kotu maŋe dedaane chullu tem kikia, ŋɔne dem na dae jawe-chɛɔ 

to ŋwaane. Nɔɔno wom konto wó zare o ɡwaaro mo se o laam maŋe de chullu tem 

kikia.  
7 Kaanem tu wom nam ná pɛ se ko nwoŋi pwooni ne we nɔɔno maŋe de chullu tem, 

ye ko kwaɡa seeni kotu ŋɔne dem jaɡe o yera yam maama ne, o jeɡe se o jwoori o vo 

kaanem tu wom tei mo se o nii‑o. 8 Kaanem tu wom wó jwoori o fɔɡe o nii nɔɔno wom 

yera yam zii. O ná maane we o ŋɔne dem seene de wora de jaɡe mo, o wó pa se ko 

nwoŋi pwooni ne we nɔɔno wom wo maŋe dedaane chullu tem. Ko ye jawe-chɛɔ kolo 

na lɔɡese nɔɔna to mo jeɡe‑o.  
9 Wolo ná jeɡe jawe-chɛɔ kolo na lɔɡese nɔɔna to o yera yam ne, se ba ja kotu ba vo 

kaanem tu tei. 10 Kaanem tu wom ná maane we ko ye wo-zɔŋɔ mo ye ko peere pa se ko 

ni koro tem de peere, ye mwara ná wo ko wone, 11 jaweo kom ye jawe-chɛɔ kolo dwi 

na ba jia to mo. Kaanem tu wom wó pa se ko nwoŋi pwooni ne we kotu wo maŋe de 

chullu tem kikia. Ko dae se ba pe‑o ba ke dáa ne, ko na maŋe ko bere jaja we o wo 

maŋe de chullu tem to ŋwaane.  
12 Nɔɔno wolo ná jeɡe jaweo o yera yam ne, ye ko ná jaɡe ko yi o yera yam maama 

pa se kaanem tu maane ko na ye tei, ko zeɡe o yuu ne ko tu o napera ne, 13 kaanem tu 

wom mo wó fɔɡe o nii kotu yera yam maama zii, ye jaweo kom ná seene ko kwoli ya 

maama, o wó pa se ko nwoŋi pwooni ne we kotu maŋe de chullu tem mo. Kokuri to, o 

yera yam maama ná peere, ko bere we o maŋe de chullu tem mo. 14 Kotu yera yam 

nam ná jwoori ya maɡe pwooru pa se mwara zo, ko bere we o wo maŋe de chullu 

tem. 15 Kaanem tu wom ná fɔɡe o nii‑o zii, ye o ná nɛ pwooru o yera ne de mwara, o 

wó pa ko nwoŋi pwooni ne we kotu wo maŋe de chullu tem mo. Ko bere we ko seene 

ko ye jawe-chɛɔ kolo na lɔɡese nɔɔna to mo pa se nɔɔno wom wo maŋe de chullu tem. 
16 O ŋɔne dem nam ná jei ye jei sem peere, kotu wó jwoori o vo kaanem tu wom tei 

mo. 17 Kaanem tu wom de wó jwoori o fɔɡe o nii‑o zii. O ná maane we jei sem seene se 

peere, o laam wó pa se ko nwoŋi pwooni ne we nɔɔno wom laam maŋe de chullu tem 

kikia. Cheɡa to, kotu seene o kwɛ o maŋe de chullu tem mo.  
18 Nɔɔno ná jeɡe ŋɔn-pwona o yera ne ye ka laam ba ka jei, 19 o ta ná maane we jei 

sem konto ne woŋo daa ŋone mo ye ko peere, naa ko ná seene, o jeɡe se o ja o tete mo 

o vo kaanem tu tei o bere‑o. 20 Kaanem tu wom maa wó nii kotu yera yam zii. Ŋɔne 

dem jei sem ná nye se tiŋi ɡwoŋo se dwoni o yera yam mɛ na ɡilimi da to, ye koro telo 

na wo de jei sem ni ne to ná peere, o wó pa ko nwoŋi pwooni mo we nɔɔno wom wo 

maŋe de chullu tem kikia. Ko bere we ko ye jawe-chɛɔ mo na bobo ŋɔn-pwona kam jei 

sem ne. 21 Kaanem tu wom nam ná nii o na we koro tem wo peere, ye jei sem de ba 

nye se tiŋi ɡwoŋo, ye o ta ná maane we ŋɔne dem wora de jia, o wó pe kotu o yaɡe 

dáa dáa o yerane mo da yarepɛ. 22 Wo-zɔŋɔ kom ná jaɡe kotu yera yam ne, kaanem tu 

wom wó pa se ko nwoŋi pwooni ne we kotu wo maŋe de chullu tem mo. Ko ye jaweo 



kolo na lɔɡese nɔɔna to mo. 23 Se wo-zɔŋɔ kom nam ná ba leira ye ko wo jaɡe o yera 

yam ne, ko ye kalɔŋɔ mo ŋɔn-pwona kam na ke ka daare to. Kaanem tu wom wó pa ko 

nwoŋi pwooni ne we kotu maŋe de chullu tem kikia.  
24 Mini ná di wolo yera yam ye jei sem ya-nɔna yam ná peere naa ya ná ye 

nasoŋ-pupwiu, 25 se kaanem tu nii kotu zii. Koro telo na wo ŋɔne dem ni ne to ná 

peere, ye jei sem de ná nye se tiŋi ɡwoŋo, ko bere we ko ye jawe-chɛɔ kolo na lɔɡese 

nɔɔna to mo bobo ŋɔne dem wone konto. Kaanem tu wom wó pa se ko nwoŋi pwooni 

ne we kotu wo maŋe de chullu tem kikia. 26 Ko daare, kaanem tu wom ná nɛ we koro 

telo na wora to wo peere, ye jei sem de ba nye se tiŋi ɡwoŋo, ye o ta ná maane we 

ŋɔne dem wora de jia, o wó pe kotu mo dáa ne da yarepɛ. 27 Da yarepɛ dɛ dem ná yia, 

se kaanem tu wom jwoori o nii‑o zii. O ná maane we jaweo kom jaɡe kotu yera yam 

ne, o wó pa ko nwoŋi pwooni ne we o wo maŋe de chullu tem. Kokuri, ko seene ko ye 

jawe-chɛɔ kolo na lɔɡese nɔɔna to mo jeɡe‑o. 28 Jaweo kom nam ná wo jaɡe ye ŋɔne 

dem ná laɡe de jei, ko bere we ko ye kulu mo zaŋe zwɛɛm dem kwaɡa ne. Kaanem tu 

wom wó pa se ko nwoŋi pwooni ne we kotu maŋe de chullu tem. Kokuri, ko ye 

ŋɔn-lɔŋɔ mo mini na zwɛ ko daare to.  
29 Baaro naa kaane wolo ná jeɡe ŋɔne o yuu ne naa o titwoɡa ne, 30 kaanem tu mo wó 

fɔɡe o nii-de zii. O maa ná maane we ŋɔne dem nye de tiŋi ɡwoŋo de dwoni o yera 

yam mɛ na ɡilimi da to, ye koro telo na wora to ná ye ko-memene ye te ke nenɛɛne 

su-muni dwoŋi tei, o wó pa se ko nwoŋi pwooni ne we kotu wo maŋe de chullu tem 

kikia. Jaweo kom konto nye de sankwɛ mo na jaane nɔɔno yuu naa o titwoɡa. Ko maa 

ye jawe-chɛɔ na wae ko lɔɡese nɔɔna to. 31 Kaanem tu wom nam ná nɛ we ŋɔne dem ba 

nye de tiŋi ɡwoŋo, ye koro-zwonnu de tere jei sem ne, o wó pe kotu mo o ke dáa dáa 

o yerane da yarepɛ. 32 Da yarepɛ dɛ dem ná yia, se kaanem tu wom daa nii kotu ŋɔna 

yam zii. O ná nɛ we ya wo jaɡe o yera yam ne, ye koro tem ba jeɡe su-muni nyenyeɡo, 

ye jei sem de maa ba nye se tiŋi ɡwoŋo, 33 o wó pa se ba cheeri kotu yuu mo, se ba 

daare ba ɡiɡili ŋɔne dem jei ba yaɡe. Kaanem tu wom ta wó pe kotu dáa dáa mo o 

yerane da yarepɛ o woli da. 34 Da yarepɛ yam konto ná kɛ, kaanem tu wom daa wó 

fɔɡe o nii ŋɔne dem mo. De ta ná wo jaɡe o yera yam ne, ye jei sem de ba moora, o 

laam wó pa se ko nwoŋi pwooni ne we kotu maŋe de chullu tem mo. Nɔɔno wom maa 

wó zare o ɡwaaro se o laam maŋe de chullu tem. 35 Ba ná pɛ se ko nwoŋi pwooni ne 



we wolo maŋe de chullu tem, ye ba laam ba ba maane we o ŋɔne dem jaɡe mo de vei 

yiɡa, 36 kaanem tu wom daa wó fɔɡe o nii kotu yera yam mo zii. O ŋɔne dem nam ná 

seene de jaɡe o yera yam ne mo, ko daa dae se o lɔre koro tem na ye tei to, se ko bere 

jaja we kotu wo maŋe de chullu tem mo konto. 37 Se kaanem tu wom ná boŋe we ŋɔne 

dem maŋe de jeiɡa kam ne, ye koro-zwonnu jwoori te wo jei sem ne, ko bere we 

sankwɛ sem jei mo. O maa wó pa se ko nwoŋi pwooni ne we kotu maŋe de chullu tem.  
38 Baaro naa kaane wolo ná nɛ we o yera jei selo ke pwae ye ko nyeena, 39 kaanem tu 

wó nii jei sem konto zii. Ko ná yɔɔre ko peere fee mo, ko bere we ko ye ya-tora yerane 

mo. Kotu maŋe de chullu tem kikia.  
40-41 Yu-kapworo tu maŋe de chullu tem. Wolo yuu ná fane ko tete ne, naa o kolɔɡɔ 

seeni, kotu maŋe de chullu tem. 42 Ŋɔne nam ná wo kotu yuu ne mɛ yu-ywei na tera 

to, ye de sena, de ye nasoŋ-pupwiu de woli da, ko bere we ko ye jawe-chɛɔ kolo na 

lɔɡese nɔɔna to mo konto. 43 Kaanem tu wom wó fɔɡe o nii kotu zii mo. O maa ná nɛ 

we ŋɔne dem seene de ye nasoŋo, nenɛɛne jaweo kolo na lɔɡese nɔɔna to, 44 ko bere 

we jawe-chɛɔ mo jeɡe nɔɔno wom konto, pa se o wo maŋe de chullu tem. Kaanem tu 

wom wó pa se ko nwoŋi pwooni ne we o wo maŋe de chullu tem mo, ŋɔne delo na wo 

o yuu ne to ŋwaane.  
45 Jawe-chɛɔ ná wo wolo maama yera ne, kotu wó taa zoore ɡare-zenzwara mo, ye o 

yaɡe o yuu se ko vuɡimi. O laam maa wó yeini o kwei o je o kwoli o yibia ye o tɔɔle 

de kwor-dɛa we, ‘Amo wo maŋe de chullu tem ywoo!’ 46 Jaweo kom ná lwoori ko wo o 

yera ne, o ta wo maŋe de chullu tem. Kotu wó taa zoore o yerane mo dáa dáa, se o yé 

twɛ de abam na zoore mɛ to.  

Gelanɡɔɔro taane na wó taa ye tei to  

47-49 Nɔɔno wolo ná maane we ɡelanɡɔɔro wo o ɡɔrɔ yera ne, kotu jeɡe se o ja-ko mo 

o vo o bere kaanem tu. Gɔrɔ kom ná ye pei koro mo ba mɛ ba sɔ-ko, naa ko ye 

ɡare-fefale naa tankɔlɔ mo, ye ko ná maŋe ko ye ɡare-yi de, ko maama ye bedwe mo. 

Gelanɡɔɔro ná wora ye ko ná seene, naa ko jeɡe sa-nyoa nyenyeɡo, ko bere we ko ye 

kolo dwi na wae ko jaɡe ko ke wonnu tedwonna yera ne to mo. 50 Kaanem tu wom wó 

nii ɡɔrɔ kom konto zii, ye o daare o pe-ko o tiŋi dáa ne da yarepɛ. 51 Da yarepɛ dɛ dem 

ná yia, se o jwoori o fɔɡe o nii ɡɔrɔ kom, naa woŋo kolo ɡelanɡɔɔro na wo ko yera ne 



to. O ná nɛ we ɡelanɡɔɔro jei sem jaɡe mo, ko bere we ko ye jawe-chɛɔ kolo na dana 

to. Woŋo kom seene ko wo maŋe de chullu tem. 52 Ko jeɡe se kaanem tu wom zwɛ ɡɔrɔ 

kom mo kula, jaweo kom na wae ko lɔɡese wonnu tedwonna ko chɔɡe to ŋwaane.  
53 Kaanem tu wom nam ná nii ɡɔrɔ kom naa tankɔlɔ kom, ye o maane we ɡelanɡɔɔro 

tem wo jaɡe ko yera ne, 54 o wó pa ni mo se ba zare-ko, se ba daare ba tiŋi-ko dáa ne 

da yarepɛ ba woli da. 55 Ba ná ke konto, o daa ta wó nii-ko mo. O maa ná nɛ we 

ɡelanɡɔɔro kom wo jaɡe, ye ko nyenyeɡo kom ta wo leiri, woŋo kolo yera ne jaweo 

kom konto na wora to wo maŋe de chullu tem. Ko jeɡe se ba zwɛ-ko mo. Ko ná maŋe 

ko biini ko yiɡa ne, naa ko kwaɡa ne de, ko maama ye bedwe mo.  
56 Ba nam ná zare ɡɔrɔ kom ba daare, ye kaanem tu wom ná nii o na we jaweo kom 

wora ko jia, o wó kaare ko jei sem mo o yaɡe o daare ɡɔrɔ kom naa tankɔlɔ kom. 57 O 

nam ná ke konto, ye ɡelanɡɔɔro tem ta ná jwoori ko nae ɡɔrɔ kom yera ne, naa 

tankɔlɔ kom yera ne mo, ko bere we jaweo kom laɡe ko jaɡe mo. Ba jeɡe se ba zwɛ 

woŋo kolo ɡelanɡɔɔro na wo ko yera ne to mo. 58 Ba nam ná zare ɡɔrɔ kom, ye jaweo 

kom ná seene ko nwoŋi ko yera ne, ba ta wó jwoori ba zare-ko se ko laam maŋe de 

chullu tem kikia.”  
 

59 Wɛ nia yanto wora se á ta‑á yei ɡelanɡɔɔro totoŋa ni ne, nenɛɛne ko ná jeɡe ɡɔrɔ 

naa tankɔlɔ kolo maama yera ne, se á lɔre á na wó ke tei á pɔɔre kolo na maŋe de 

chullu tem to de kolo na wo maŋe de-te to daane.  

14 

Yera jaweero kwɛɛm chullu  

1 BAŊA WƐ ma ta de Moses o we:  
2 “Nɔɔno yera jaweo ná ti ye kotu laɡe se o kwɛ o tete de chullu tem, ba jeɡe se ba ke 

tento mo. Dɛ dem konto ne ba wó ja‑o ba yi kaanem tu wom tei mo. 3 Kaanem tu wom 

wó nwoŋi kɔ-fɔrɔ kom na zoore mɛ to o vo o yi‑o dáa dáa se o fɔɡe o nii nɔɔno wom 

zii. Kotu jaweo kom ná seene ko jei, 4 kaanem tu wom maa wó pa ni se ba ja zuna 

balei na maŋe de chullu tem ye ba ta ŋwe to, de Sedare daa dedoa, de ɡare-ŋon-seŋa, 

de Husopa vɔɔro ba ba ba pa‑o, se o ma-te o kwɛ nɔɔno wom. 5 O ta wó pa ba ba mɔ 

buli yi na-doora ba daare ba lwo-ba kikeira wone. Ba laam maa wó ɡwoni zuŋa kam 



dedoa ba kikeira kam baŋa ne. 6 Kaanem tu wom laam wó kwei zuŋa kalo ta na ŋwe 

to, de Sedare daa kam, de ɡare-ŋon-seŋa kam, de Husopa vɔɔro tem maama o de-te 

zuŋa kalo ba na ɡo to jana bam wone. 7 O maa wó miisi jana bam mo nɔɔno wolo na 

laɡe kwɛɛm to yera ne kuni berepɛ, se o daare o ta se ko nwoŋi pwooni we nɔɔno 

wom maŋe de chullu tem. O laam wó yaɡe zuŋa kalo na ŋwe to mo pwola ne se ka 

jaane ka viiri.  
8 Nɔɔno wolo na laɡe kwɛɛm se o maŋe de chullu tem to nam ye se o zare o ɡwaaro 

mo, ye o cheeri o yuu maama, o daare o swɛ yera. Konto bere we o laam seene o kwɛ 

de chullu tem mo. O jeɡe chwoŋa se o jwoori o zo kɔ-fɔrɔ kom wone, se o nam ba jeɡe 

se o zo o vwei dem wone se ko ke da yarepɛ. 9 Da yarepɛ dɛ dem ná yia, se o fane o 

yera koro de o ywei maama nywa! Ko maa ye o yu-ywei, de o twana, de o yi-kunnu 

tem mo. O laam maa wó zare o ɡwaaro ye o daare o swɛ o yera. Konto bere we o laam 

kwɛ mo o maŋe de chullu tem.  
10 Da nana dɛ dem ná yia, se nɔɔno wom laam ja pi-bale selei de pi-choa dedoa na 

jeɡe bene, ye te ba jeɡe ɡɛɛ te yera ne to o ba ware-jei sem ne. O ta wó woli mun-bwei 

bwɛ seredoe na viiri de Olivi nuɡa to se ko taa ye wodiu pɛɛre. O nam ta wó ja nuɡa 

kabɔɔ dedoa o woli da o ba. 11 Kaanem tu wolo na laɡe o kwɛ‑o to maa wó ja nɔɔno 

wom de o pɛɛra yam o vo wara-vwei dem ni ne se ba jeeri BAŊA WƐ yiɡa ne. 12 Kaanem 

tu wom laam wó kwei pi-bale sem dedoa o woli de nuɡa kabɔɔ kom ye o daare o 

zeiŋi-te wɛɛne, se o ma o ke wɛleere jene kaanem o pa BAŊA WƐ nɔɔno wom ŋwaane. 
13 O maa jeɡe se o ɡwoni pi-bala kam konto ba wara-jei sem ne, mɛ ba na yeini ba ɡo 

wɛleere saarem vara de zwɛɛm kaanem vara da to. Pɛɛre dem na ye wɛleere jene 

kaanem to, pia kam ye Wɛ kaanem tu wom nyem mo, ne wɛleere saarem vara de na 

ye tei to. Pɛɛre dem konto tiini de ye wose mo. 14 Kaanem tu wom laam wó kwei 

wɛleere jene kaanem pia kam jana bam badwonna, ye o taŋe-ba wolo na laɡe kwɛɛm 

to jazem zwɛ dem ne, de o jazem no-kweo kom, dedaane o jazem namimbu-kweo kom 

ne. 15 O ta wó pwori kabɔɔ kom wo nuɡa kam o ke o tete jaɡwia ja-bɔŋɔ wone. 16 O 

laam wó ma o jazem noa o laŋe nuɡa kam, ye o miisi-ka kuni berepɛ BAŊA WƐ yiɡa ne. 
17 O ta wó kwei nuɡa kam na daare o ja-bɔŋɔ ne to o ma o taŋe wolo na laɡe kwɛɛm to 

jazem zwɛ dem, de o jazem no-kweo kom, dedaane o jazem namimbu-kweo kom, se 

ko woli de pia kam jana bam na maŋe ba taare da to. 18 O laam jeɡe se o kwei nuɡa 

kalo na daare o ja-bɔŋɔ ne to mo o lwo nɔɔno wom yuu ne. Kaanem tu wom wó toŋe 

konto mo se o le nɔɔno wom diɡiru BAŊA WƐ yiɡa ne.  
19 Ko kwaɡa ne se kaanem tu wom kwei pi-choa kam o ma o ke wɛleere saarem 

kaanem wolo na laɡe kwɛɛm de o diɡiru tem to ŋwaane. O daa ta wó daare o ɡo 

pi-bala kalo na daare to o ma o ke zwɛɛm pɛɛre kaanem dem. 20 O laam wó kwei-ka o 

woli de wodiu pɛɛre dem o zwɛ-te kaanem dakaa kam baŋa ne. Kaanem tu wom jeɡe 

se o tɔɡe chwoŋa kam konto mo o le nɔɔno wom diɡiru Wɛ yiɡa ne pa se o maŋe de 

chullu tem.  
21 Yiniɡa nam ná jeɡe nɔɔno wom ye o ware pɛɛra yam maama o yi, se kotu ja pi-bala 

dedoa o ba se ba zeiŋi-ka wɛɛne ba ma ba ke wɛleere jene kaanem o ŋwaane. O ta wó 

woli mun-bwei bwɛ selei na viiri de nuɡa to se ko taa ye wodiu pɛɛre. O ta wó ja nuɡa 

kabɔɔ dedoa o woli da o ba. 22 Kotu nam ta wó kwei kunkwona balei naa 

kunkwon-puura balei se ko maŋe de o dam na wae tei to. Ba wó kwei ba dedoa ba ke 

wɛleere saarem kaanem, se kadwoŋi kam taa ye zwɛɛm kaanem ŋwaane. 23 Da nana dɛ 

dem ne nɔɔno wom wó ja wonnu tem konto o vo wara-jei sem ni ne o pa kaanem tu 

wom, se o wane o kwɛ o tete BAŊA WƐ yiɡa ne. 24 Kaanem tu wom wó kwei pi-bala 

kam na wora wɛleere jene kaanem ŋwaane to o woli de nuɡa kabɔɔ kom ye o daare o 

zeiŋi-te wɛɛne, se te taa ye pɛɛre te pae BAŊA WƐ. 25 O ta wó ɡwoni wɛleere jene 

kaanem pi-bala kam ba, ye o daare o kwei ka jana bam badwonna o taŋe-ba wolo na 

laɡe kwɛɛm to jazem zwɛ dem ne, de o jazem no-kweo kom, dedaane o jazem 

namimbu-kweo kom mo. 26 O ta wó pwori kabɔɔ kom wo nuɡa kam mo o ke o tete 

jaɡwia ja-bɔŋɔ wone. 27 O maa wó ma o jazem noa o laŋe nuɡa kam, ye o miisi-ka kuni 

berepɛ BAŊA WƐ yiɡa ne. 28 O ta wó kwei nuɡa kam na daare o ja-bɔŋɔ kom ne to o ma 

o taŋe wolo na laɡe kwɛɛm to jazem zwɛ dem ne, de o jazem no-kweo kom, dedaane o 

jazem namimbu-kweo kom, ne o na maŋe o ke tei de pia kam jana bam to. 29 O laam 

jeɡe se o kwei nuɡa kalo na daare o ja-bɔŋɔ ne to mo o lwo nɔɔno wom yuu ne, se o le 

kotu diɡiru BAŊA WƐ yiɡa ne. 30 Kaanem tu wom laam maa wó kwei kunkwona bam, 

ne nɔɔno wom na wane kolo o ja o ba to. 31 O maa wó kwei ba dedoa o ma ke wɛleere 

saarem kaanem, ye o daare o ma kadwoŋi kam o ma ke zwɛɛm pɛɛre kaanem. O laam 



wó kwei wodiu pɛɛre dem o woli da o ke kaanem o pa BAŊA WƐ. Kaanem tu wom jeɡe 

se o tɔɡe chwoŋa kam konto o le nɔɔno wom diɡiru Wɛ yiɡa ne pa se o maŋe de 

chullu tem mo.”  
 

32 Wɛ nia yanto wora se á ta‑á yei nɔɔno wolo jawe-chɛɔ na jeɡe‑o o yera ne ye ko ba 

ko jei to ni ne mo. Kotu ná laɡe kwɛɛm se o maŋe de chullu tem ye o ware se o yi 

pɛɛra yam chekke, o na jeɡe se o ke tei to mo konto.  

Nɔɔna sam ná kokɔŋe  

33 BAŊA WƐ daa ma ta Moses de Aron o we:  
34 “Abam ná zo Kanaan teɡa kam wone, mɛ a na laɡe a pa abam se a ta‑á tei to, ye 

amo ná pɛ se jaweo jaɡe á sɔŋɔ kolo kabiri ne pa se ko kokɔŋe, 35 se sɔŋɔ kom konto tu 

vo kaanem tu tei o ta o bere‑o we, ‘A maane we a sɔŋɔ kabiri sem jeɡe jaweo, nenɛɛne 

ko laɡe ko kokɔŋe mo tei.’ 36 Kaanem tu wom maa wó pa ni se ba lu sɔŋɔ kom zela 

maama ba ja ba nwoŋi pwooni se o wane o vo o nii-ko zii. Ba ná wo ke konto, zela 

yalo maama na wo sɔŋɔ kom wone to de wó taa jeɡe diɡiru Wɛ chullu tem seeni. 

Kaanem tu wom laam wó vo o zo sɔŋɔ kom wo, 37 se o nii ko kabiri sem na ye tei to. O 

ná nɛ we jaweo mo wora ye ko nyenyeɡo ye nasen-sena, naa ko nye de sa-nyoa, ye ko 

jei sem ná moore se dwoni ba na fɔɡe kabiri sem mɛ seeni to, 38 o laam wó nwoŋi sɔŋɔ 

kom ne mo ye o pa se ba pe-ko ba zeɡe da yarepɛ. 39 Da yarepɛ dɛ dem ná yia, kaanem 

tu wom wó jwoori sɔŋɔ kom ne mo se o daa nii-ko. O ná nɛ we jaweo kom laam jaɡe 

mo kabiri sem yera ne, 40 se o pa ni se ba le sɔŋɔ kom kandwa yalo jaweo kom na jeɡe 

to, naa ya seene to, se ba ja-ya ba nwoŋi teo kom wone ba vo ba dole ba yaɡe jeiɡa 

kalo ba na pɔɔre wo-zɔɔna ŋwaane to. 41 Ba laam wó kɔɡese sɔŋɔ kom wo kabiri sem 

mo se ba ja-te ba vo ba dole ba yaɡe jeiɡa kalo ba na pɔɔre wo-zɔɔna ŋwaane to. 42 Ba 

ta wó beeri kandwa yadwonna se ya leiri boboa nyena yam yuu ne, ye ba jwoori ba 

kwei teero ba ma fɔɡe kabiri sem ba zeɡe.  
43 Ba ná le sɔŋɔ kom konto kandwa, ye ba kɔɡese-ko, ba daare ba jwoori ba fɔɡe-ko, 

ye ko kabiri sem ta ná kokɔŋe, 44 kaanem tu wom daa wó vo o nii sɔŋɔ kom mo. O ná 

maane we jaweo kom ta jaɡe sɔŋɔ kom kabiri sem ne maama, ko bere we ko ye 

jawe-chɛɔ mo, pa se sɔŋɔ kom konto wo maŋe de chullu tem. 45 O laam wó pa se ba 

de-ko teɡa ne. Ba maa wó chwooli ko kandwa maama, de ko dɛ maama, de ko teero 



maama ba vo ba dole ba yaɡe jeiɡa kalo ba na pɔɔre wo-zɔɔna ŋwaane to. 46 Ba nam 

ná pe sɔŋɔ kom konto ye nɔɔno ta ná zo ko wone, konto tu wó taa jeɡe diɡiru Wɛ 

chullu tem seeni se ko yi dedaan-ni maŋa. 47 Wolo de nam ná peini ko wone, naa o ná 

di wodiu ko wone, kotu jeɡe se o zare o ɡwaaro mo.  
48 Ba nam ná jwoori ba fɔɡe sɔŋɔ kom kabiri sem, ye kaanem tu wom ná yi da o nii o 

na we jaweo kom wo jwoori ko jaɡe jei jei, o laam wó ta se ko nwoŋi pwooni mo we 

sɔŋɔ kom maŋe de chullu tem. Kokuri to, jaweo kom ti maama. 49 Kaanem tu wom 

jeɡe se o kwei zuna balei, de Sedare daa, de ɡare-ŋon-seŋa, de Husopa vɔɔro mo se o 

ma o kwɛ sɔŋɔ kom se ko maŋe de chullu tem. 50 O ta wó pa ba ba mɔ na-doora buli-yi 

ne ba daare ba lwo-ba kikeiri wone, se o daare o ɡwoni zuŋa kam dedoa ba kikeira 

kam baŋa ne. 51 O laam wó kwei Sedare daa kam, de Husopa vɔɔro tem, de 

ɡare-ŋon-seŋa kam, de zuŋa kalo ta na ŋwe to mo, o de te maama zuŋa kalo ba na ɡo 

to jana bam na viiri de na-doora bam to wone. O jeɡe se o kwei tento maama o ma o 

miisi jana bam sɔŋɔ kom kabiri sem ne kuni berepɛ. 52 Kaanem tu wom wó tɔɡe 

chwoŋa kam konto o ma zuŋa kam jana bam, de na-doora bam, de zuŋa kakam kam, 

de Sedare daa kam, de Husopa vɔɔro tem, de ɡare-ŋon-seŋa kam maama o kwɛ sɔŋɔ 

kom. 53 O laam maa wó ja zuŋa kalo na ŋwe to o nwoŋi teo kom daa ne, ye o yaɡe-ka 

pwola ne se ka jaane ka viiri. Ko wó tɔɡe chwoŋa kam konto mo se kaanem tu wom ke 

kaanem sɔŋɔ kom ŋwaane, se ko wane ko maŋe de chullu tem.”  
54-56 Wɛ nia yanto wora se abam ta‑á yei yera jawe-chɛɛro telo na lɔɡese nɔɔna to, de 

ya-tora, de wo-zwanno, de sankwɛ, de ŋɔn-pwei ni ne mo. Ya ta wora ɡwaaro telo na 

ke ɡelanɡɔɔro to ŋwaane, de sam delo kabiri na kokɔŋe to ŋwaane. Ya ta wora 

wo-ŋonno, de yera bibeilim, de yera foosem ŋwaane mo. 57 Á wó tɔɡe nia yanto mo á 

pɔɔre wonnu telo na maŋe de chullu tem to dedaane telo na jeɡe diɡiru ye te wo maŋe 

to daane.  

Nia yanto mo bere jaweero telo na wae te lɔɡese nɔɔna to chullu tem.  

15 

Nɔɔna yera na nwoŋim chullu  

1 BAŊA WƐ ma ta de Moses dedaane Aron o we:  



2 “Ta de Isarele tiina bam we: Baaro ná weele o peini ne pa se na nwoŋa de ni ne, na 

bam konto pae se o wo maŋe de chullu tem. 3 Kotu peini dem na bam ná yɔɔre ba 

nwoŋi mo naa ba ná kɔɡe de, o ta jeɡe diɡiru Wɛ chullu tem seeni mo.  
4 Baaro wom konto na wó taa tiɡi woŋo kolo baŋa ne to, de o na wó jeini kolo 

maama baŋa ne to de dɛ te diɡiri mo. 5 Wolo maama ná dwei woŋo kolo baŋa ne 

nɔɔno wom na tiɡi to, se kotu zare o ɡwaaro. O ta wó swɛ o yera mo, se dedaan-ni 

maŋa ná yia, se o laam kwɛ de chullu tem. 6 Wolo maama de ná jeini kotu na jeini 

woŋo kolo baŋa ne to, se o zare o ɡwaaro. O ta wó swɛ o yera mo, se dedaan-ni maŋa 

ná yia, se o laam kwɛ de chullu tem.  
7 Ko ta ye bedwe mo de nɔɔno ná dwei baaro wolo peini ni na nwoŋi na to. Kotu de 

jeɡe se o zare o ɡwaaro ye o daare o swɛ o yera, se dedaan-ni maŋa ná yia, se o laam 

kwɛ de chullu tem. 8 Baaro wom ná twe lileeru pa se te dwei wolo, kotu de jeɡe se o 

zare o ɡwaaro mo ye o swɛ o yera, se dedaan-ni maŋa ná yia, se o laam kwɛ de chullu 

tem.  
9 Baaro wom na dɔɡe ɡɔrɔ kolo naa pɔlɔ kolo baŋa ne to de diɡiri mo. 10 Wolo ná 

dwei woŋo kolo maama baaro wom na dɔɡe ko baŋa ne to, kotu de diɡiri Wɛ seeni mo 

se ko yi dedaan-ni maŋa. Wolo de ná zeŋe woŋo konto dwoŋi, o jeɡe se o zare o 

ɡwaaro mo ye o swɛ o yera, se dedaan-ni maŋa ná yia, se o laam kwɛ de chullu tem.  
11 Baaro wolo peini ni na nwoŋi na to ná wo sane o je ye o dwei wolo maama, se o 

zare o ɡwaaro o daare o swɛ o yera, se dedaan-ni maŋa ná yia, se o laam kwɛ de 

chullu tem.  
12 Baaro wom ná dwei kamɔɡɔ woŋo kolo maama, ba jeɡe se ba lɔ-ko mo ba dole ba 

yaɡe. Ko nam ná ye daa zoŋa se ba zare-ka.  
13 Baaro wom peini ni daa ná ba nwoŋi na, se o cheiɡi da yarepɛ se o kwɛ o tete de 

chullu tem. O jeɡe se o zare o ɡwaaro mo, ye o daare o mɔ na-doora buli-yi ne o swɛ o 

yera. O ná ke konto, o laam wó maŋe de chullu tem. 14 Da nana dɛ dem ná yia, se o 

kwei kunkwona balei naa kunkwon-puura balei o ja o vo wara-jei sem ni ne o pa 

kaanem tu wom, se o wane o kwɛ o tete BAŊA WƐ yiɡa ne. 15 Kaanem tu wom maa wó 

kwei kunkwoŋa dedoa o ma o ke wɛleere saarem kaanem. O ta wó ma kadwoŋi kam o 

ke zwɛɛm pɛɛre kaanem mo. O jeɡe se o ke konto mo se o le nɔɔno wom diɡiru BAŊA 

WƐ yiɡa ne pa se o kwɛ de chullu tem o yera na nwoŋim ŋwaane.  



16 Baaro nywanno ná nwoŋi yɔɔ, se o swɛ o yera yam maama, se dedaan-ni maŋa ná 

yia, se o laam kwɛ de chullu tem. 17 Gɔrɔ kolo, naa tankɔlɔ kolo ná dwei kotu nywanno 

tem, se o zare-ko. Ko de diɡiri Wɛ seeni se ko yi dedaan-ni maŋa mo. 18 Baaro de o 

kaane ná peini daane ba ti, se ba maama swɛ ba yera, se dedaan-ni maŋa ná yia, se ba 

laam kwɛ de chullu tem.  
19 Kaane ná jeɡe o chana wone zarem o ke, o bá maŋe de chullu tem se ko yi da 

yarepɛ. Wolo nam ná dwei‑o yanto da yam ne, kotu de wo maŋe de chullu tem mo. 
20 Da yam konto wone kaane wom na tiɡi woŋo kolo baŋa ne to, de o na wó jeini kolo 

maama baŋa ne to de wo maŋe de chullu tem. 21 Wolo maama ná dwei kaane wom 

peiɡa jei, se kotu zare o ɡwaaro o daare o swɛ o yera, se dedaan-ni maŋa ná yia, se o 

laam kwɛ de chullu tem. 22 Wolo maama de ná dwei kotu na jei woŋo kolo baŋa ne to, 

se o zare o ɡwaaro o daare o swɛ o yera, se dedaan-ni maŋa ná yia, se o laam kwɛ de 

chullu tem. 23 Ko ná maŋe ko ye woŋo kolo maama kaane wom na jeini naa o tiɡi ko 

baŋa ne to mo de, ye wolo ná dwei-ko, kotu wo maŋe de chullu tem se ko yi 

dedaan-ni maŋa.  
24 Baaro nam ná peini ded‑o ya da yam wone, ye kaane wom kaluɡu jana bam ná 

dwei‑o, kotu de dɛ o wo maŋe de chullu tem mo se ko vo ko yi da yarepɛ. Da yam 

konto wone o na wó peini woŋo kolo maama baŋa ne to de diɡiri de chullu tem mo.  
25 Kaane wolo jana bam nam ná nwoŋi konto dwoŋi, ye ko dae o chana wone zarem 

da yam wone, naa jana bam nwoŋim ná ɡaale de da yam na yeini ya ye tei to, kotu de 

bá maŋe de chullu tem da yam konto maama wone. Ko ta ye bedwe de o zarem dem 

ná tɔɡe chwoŋa ye o wo maŋe de chullu tem tei to mo. 26 Da yam konto wone, woŋo 

kolo maama baŋa ne kaane wom na wó peini, naa o na wó jeini to de dɛ te diɡiri mo, 

ne ko na ye tei o chana wone zarem da yam ne to. 27 Wolo ná dwei wonnu tem konto, 

se kotu zare o ɡwaaro ye o daare o swɛ o yera, se dedaan-ni maŋa ná yia, se o laam 

kwɛ de chullu tem.  
28 Kaane chana zarem ná ti, se o cheiɡi da yarepɛ se o laam kwɛ o tete de chullu tem. 

29 Da nana dɛ dem ná yia, se o kwei kunkwona balei naa kunkwon-puura balei o ja o 

vo wara-jei sem ni ne o pa kaanem tu wom. 30 Kaanem tu wom maa wó kwei 

kunkwoŋa dedoa o ma o ke wɛleere saarem kaanem. O ta wó ma kadwoŋi kam o ke 

zwɛɛm pɛɛre kaanem mo. O jeɡe se o ke konto mo se o le kaane wom diɡiru BAŊA WƐ 



yiɡa ne pa se o kwɛ de chullu tem o chana zarem ŋwaane.  
31 Á wó pa se Isarele tiina bam taa tɔɡe chwei sem konto se ba pɔɔre ba tete de 

wonnu telo na wae te pa se ba diɡiri ba tete de chullu tem to. Ba ná wo ke konto, ba 

wó diɡiri amo wara-jei sem na wo ba tetare ne to, pa se ba tɔɡe keim dento baŋa ne 

ba te.”  
 

32 Wɛ nia yanto wora se abam ta‑á yei baaro wolo na diɡiri de chullu tem o peini ni 

na nwoŋim ŋwaane to, de wolo na diɡiri o nywanno nwoŋim ŋwaane to ni ne mo. 
33 Ya ta wora se á ta‑á yei kaane wolo na wo o chana zarem maŋa ne to, de balo 

maama na jeɡe diɡiru ba yera na nwoŋim ŋwaane to ni ne, ba ná maŋe ba ye baara 

naa kaana mo de. Ya ta wora se á ta‑á yei baaro wolo na wó peini de kaane o chana 

zarem da yam ne to ni ne mo.  

16 

Wɛleera saarem dɛ dem totoŋa  

1 Aron bia balei na teɡe to kwaɡa ne BAŊA WƐ déem ŋɔɔne dedaane Moses. Ba déem 

teɡa de ba na wo tɔɡe chwoŋa se ba twɛ BAŊA WƐ yiɡa to ŋwaane mo. 2 BAŊA WƐ ma ta 

de Moses o we:  

“Kaane n zembaaro Aron we, ko dae se o ná laɡe maŋa de maŋa kalo, se o zo amo 

di-yun-ɡala kam ɡare-jale dem na cheɡe-ka to. O ná fe o zo se o twɛ amo ni-ɡwonim 

dakaa kam, o wó te mo, ko na ye jeiɡa kalo amo na yeini a veere a tete kunkwoŋo 

wone to ŋwaane. Wɛleera saarem ni-puɡu kolo na pui ni-ɡwonim dakaa kam to baŋa 

ne mo konto.  
3 Aron nam ná yeini o zo amo wara-jei sem wone, se o ke tento: o wó kwei na-bala se 

o ma o ke wɛleere saarem kaanem, de pi-bala se o ma o ke zwɛɛm kaanem o ja o zo.* 
4 O maa wó swɛ o yera ye o daare o zo Wɛ zula ɡare-laaro telo ba na mɛ ɡare-fefale ba 

sɔ to mo. Yiɡa to, o wó zo ɡare-dedɔrɔ kom dedaane ɡare-kuri-kukua kam se o daare o 

vɔ vovoa kam o teiŋa ne, ye o daare o kwei yuu ɡare-yi dem o ma ba o yuu kom. 
5 Isarele kɔ-fɔrɔ kom de wó le bo-bale selei mo ba pa Aron se o ma o ke wɛleere 

                                                           

 *16:3 Hiburu 9:12 



saarem kaanem ba ŋwaane. Ba ta wó pa‑o pi-bala se o ma o ke zwɛɛm kaanem.  
6 Aron maa wó kwei na-bala kam o ke wɛleere saarem kaanem se o le o tete lwarem 

de o diɡa tiina lwarem Wɛ yiɡa ne. 7 O ta wó ja bone delei dem mo o vo wara-vwei 

dem ni ne o zeɡe BAŊA WƐ yiɡa ne. 8 O jeɡe se o ta jɔrɔ mo dáane se o lɔre boŋo kolo 

na wó taa ye BAŊA WƐ nyem to, de kolo na wó toŋe Azazeli chulu to. 9 Aron laam maa 

wó kwei boŋo kolo na ye BAŊA WƐ nyem to o ɡo o ma o ke wɛleere saarem kaanem. 
10 Ba nam wó kwei boŋo kolo na zeɡe Azazeli chulu ŋwaane to ba pa BAŊA WƐ ye ko 

ŋwe. Ba ta wó pa se ko le nɔɔna bam lwarem Wɛ yiɡa ne ye ba kwei-ko ba yaɡe kaɡoa 

chwoŋa ne se ko viiri Azazeli chulu kom ŋwaane.  
11 Ko na jeɡe se ko ke tei to, Aron wó ja na-bala kam o ba, se o kwei-ka o ma o ke 

wɛleere saarem kaanem se o le o tete lwarem de o diɡa tiina lwarem Wɛ yiɡa ne. O wó 

ɡwoni ka ba o ɡo, 12 ye o daare o kwei min-chala zoŋa, se o twoŋi mini BAŊA WƐ 

kaanem dakaa kam baŋa ne o ke ka wone. O ta wó mɔ talwoŋ-ywoŋa jaɡuli-yia yalei, 

se o laam ja zoŋa kam de talwoŋ-ywoŋa kam o yɛɛre ɡare-jale dem o zo de yiɡa ne. 
13 O maa wó zeɡe BAŊA WƐ yiɡa ne, se o kwei talwoŋ-ywoŋa kam o daŋe min-chala 

yam baŋa ne. Nyoa laam wó ɡuɡuli ka zaŋe ni-ɡwonim dakaa kam baŋa ne ka pe 

wɛleera saarem ni-puɡu kom se o yé na-ko. O ná ke konto, o bá te. 14 Konto kwaɡa ne, 

o laam wó de o noa mo na-bala kam jana wone, ye o miisi-ba Wɛleera saarem jei sem 

yiɡa ne. O ta wó miisi-ba kuni berepɛ mo ni-ɡwonim dakaa kam yiɡa ne.  
15 Aron ta wó ɡo boŋo kolo na wora nɔɔna bam wɛleera saarem ŋwaane to mo, se o 

ja ko jana bam o zo ɡare-jale dem yiɡa ne. O wó kwei boŋo kom jana bam mo o miisi 

wɛleera saarem jei sem yiɡa ne, de dakaa kam yiɡa ne, nenɛɛne o ya na ke na-bala 

kam jana bam tei to. 16 O jeɡe se o tɔɡe chwoŋa kam konto mo o kwɛ Wɛ di-yun-ɡala 

kam se ko maŋe de chullu tem, Isarele tiina bam na tusi ye ba chɔɡe chullu tem de ba 

wɛleera yam to ŋwaane. O ta maa wó ke konto dwoŋi o kwɛ wara-vwei dem maama 

se de maŋe de chullu tem, de na wo Isarele tiina zoorem jei sem tetare ne ye ba yeini 

ba chɔɡe de chullu tem to ŋwaane. 17 Aron nam ná zo Wɛ di-yun-ɡala kam wone se o 

le lwarem dem Wɛ yiɡa ne, nɔɔn-nɔɔno dae se o tɔɡe o zo wara-vwei dem wone. O wó 

maŋe da o yerane mo, o le o tete lwarem, de o diɡa tiina lwarem, de Isarele tiina kɔɡɔ 

kom maama lwarem Wɛ yiɡa ne. 18 O ná ke konto maama o ti, o nam ta wó nwoŋi o yi 

kaanem dakaa kam na zeɡe BAŊA WƐ yiɡa ne to se o kwɛ-ka se ka maŋe de chullu tem. 



O wó kwei na-bala kam de boŋo kom jana mo o ma o taare dakaa kam nyea yana 

yam. 19 O laam maa wó de o noa jana bam wone o kwei-ba o miisi kuni berepɛ dakaa 

kam baŋa ne, se o ma o kwɛ-ka o jwoori o ke Wɛ jeŋa ne, Isarele tiina bam na tusi ye 

ba chɔɡe chullu tem to ŋwaane.  
20 Aron nam ná kwɛ Wɛ di-yuu kom, de wara-vwei dem maama, de kaanem dakaa 

kam o ti, se o laam ja boŋo kolo na wora Azazeli chulu kom ŋwaane ye ko ta ŋwe to o 

nwoŋi o zeɡe. 21 O laam wó kwei o je selei o daŋe boŋo kom yuu ne mo, se o daare o 

bore Isarele tiina bam zwabania kikia de ba wɛleera maama, o yaɡe ko yuu ne. Ba wó 

le nɔɔno mo chulu totoŋe dem konto ŋwaane, se o vaŋe-ko o vo o yaɡe kaɡoa ne. 
22 Boŋo kom wó zeŋe Isarele tiina wɛleera yam maama ko ja ko vo kaɡoa yuu ne, se 

nɔɔno wom laam bwoli-ko se ko viiri.  
23 Aron laam wó jwoori o zo wara-vwei dem wone, se o lɔɔre ɡare-laaro telo o ya na 

lɛ-te ye o zo Wɛ di-yuu kom wone to. O maa wó yaɡe-te vwei dem wone. 24 Ko kwaɡa 

ne, o wó zeɡe jei selo na ye wose to ne mo o swɛ o yera, ye o daare o zo o tete ɡwaaro 

tem. O laam maa wó nwoŋi se o ke zwɛɛm kaanem o ma o le o tete lwarem Wɛ yiɡa 

ne, o daare o ke zwɛɛm kaanem dedwoŋi o ma o le nɔɔna bam de lwarem. 25 O ta wó 

kwei wɛleere saarem varem lara kam mo o zwɛ kaanem dakaa kam baŋa ne.  
26 Wolo nam na wó ja boŋo kom o vo o yaɡe kaɡoa yuu ne Azazeli chulu kom 

ŋwaane to de jeɡe se o zare o ɡwaaro mo se o daare o swɛ o yera. Ko kwaɡa ne o laam 

jeɡe chwoŋa se o jwoori o taa zoore Isarele tiina kɔɡɔ kom wone. 27 Ko ná ye wɛleere 

saarem na-bala kam, de wɛleere saarem boŋo kom, Aron na jaane te jana o zo Wɛ 

di-yun-ɡala kam se o le lwarem dem to mo, ba jeɡe se ba ja vara bam konto ba nwoŋi 

ba vo dáa se ba zwɛ-ba. Ko nam ye ba tankwallo, de ba nɔna, de ba wo-zela maama 

mo ba wó zwɛ. 28 Wolo na wó zwɛ-te to jeɡe se o zare o ɡwaaro mo se o daare o swɛ o 

yera. Ko kwaɡa ne o laam jeɡe chwoŋa se o jwoori o taa zoore Isarele tiina kɔɡɔ kom 

wone.  
29 Abam jeɡe se á tɔɡe amo BAŊA WƐ ni dento mo se ko taa vei wuu: Bene maama 

wone, ko ná yi chane serepɛ chana kam da fuɡa dɛ ne, se á vɔ ni, ye á bá toŋe de dɛ 

dem wone. Abam balo na ye tembia to dedaane veira balo na zoore á wone to maama 

jeɡe se á peene á tete konto dwoŋi mo. 30 Ko ye dento dɛ dem wone mo kaanem tu 

wom wó le abam wɛleera maama BAŊA WƐ yiɡa ne, se o fɔɡe o kwɛ abam se á maŋe de 



chullu tem. 31 De dɛ dem wó taa ye de yera mo de pae abam, se á sii de wone ye á vɔ 

ni. Á wó tɔɡe amo ni dem konto mo se ko taa vei wuu. 32 Maŋa maama wone wolo ba 

na yeini ba tiŋi se o leiri o kwo yuu ne o jwoŋi Wɛ kaanem totoŋe dem to mo wó zo 

Wɛ zula ɡare-laaro tem o ke wɛleera saarem totoŋe dem. 33 O jeɡe se o kwɛ Wɛ 

di-yun-ɡala kam, de wara-vwei dem maama, de kaanem dakaa kam, se te maŋe de 

chullu tem. O ta wó le kaanem tiina lwarem dedaane Isarele tiina kɔ-fɔrɔ kom maama 

lwarem Wɛ yiɡa ne.  
34 Amo ni dem konto wó taa wora mo taa wuu ko pae abam. Bene maama wone á 

jeɡe se á ke konto mo á ma‑á le Isarele tiina bam wɛleera maama Wɛ yiɡa ne.”  

Moses ma seene o pa ko ke ne BAŊA WƐ na pɛ‑o ni se o ke tei to.  

17 

Vara ɡom chullu  

1 BAŊA WƐ daa ma ta de Moses o we:  
2 “Ta amo ni dento n bere Aron de o bia bam, ko woli de Isarele tiina bam maama: 
3-4 Isarele dwi tu wolo ná zeɡe jei selo maama ne o ɡo naao, naa pia, naa boŋo se o ma 

ke kaanem, ye o wo jaane varem wom o vo wara-jei sem se ba ɡo‑o wara-vwei dem ni 

ne ba kaane ba pa BAŊA WƐ, kotu saɡe de chullu tem mo de o na pwori jana tei to. Ko 

daa dae se o tɔɡe o woli Isarele dwi dem wone. 5 Ni dento wó che Isarele tiina bam se 

ba yé taa kare pwola ne ba ke kaanem yɔɔ yɔɔ. Ba laam maa wó yeini ba ja ba kaanem 

vara maama ba jeeri wara-vwei dem ni ne ba pa BAŊA WƐ. Kaanem tu wom wó kwei 

ba pɛɛra yam konto o ke kaanem o pa BAŊA WƐ se ya taa ye yazura pɛɛra kaanem. 
6 Kaanem tu wom maa wó kwei varem jana bam o dole dole o yaɡe kaanem dakaa 

kam na wo wara-vwei ni dem ne to sɛ sem ne. O ta wó zwɛ varem lara kam, se ka 

lwom dem taa ywomma de pae BAŊA WƐ. 7 Isarele tiina bam dae se ba ywori Wɛ 

kwaɡa ne se ba taa ɡoe ba vara pwola ne ba kaane ba pae chichiri na jiri bone to.  

Isarele tiina bam de ba kwaɡa kam jeɡe se ba tɔɡe ni dem konto mo se ko taa vei 

wuu.  
8 Daa‑n ta ta de-ba we: Ko ná ye Isarele dwi tiina naa veira balo na zoore ba wone to, 

ba wolowolo ná ɡo varem se o ma o ke zwɛɛm kaanem naa kaanem delo maama, 9 ye 



o ná wo jaane kaanem dem o jeeri wara-vwei dem ni ne se o ke kaanem o pa BAŊA WƐ, 

se á le konto tu se o daa yé tɔɡe o woli Isarele dwi dem wone.”  

Jana dim chullu  

10 “Isarele tiina bam de veira balo na zoore ba wone to wone wolo ná di jana, amo 

wó nwoŋi kotu kwaɡa ne. A ta wó le‑o Isarele dwi dem wone. 11 Ko na ye tei to, woŋo 

maama jeɡe ko ŋwea ko jana bam ŋwaane mo. Amo ma kwei jana bam a pa abam se á 

ta‑á ma-ba á ke kaanem se á le á wɛleera amo yiɡa ne. Ko ye jana bam konto mo pae á 

wɛleera saare, ba na leiri ŋwea kam yuu ne to ŋwaane.* 12 Konto ŋwaane mo pɛ se a ta 

de Isarele tiina bam we, ba wolowolo de veira balo maama na zoore ba wone to dae se 

ba di jana.  
13 Isarele tiina bam de veira balo na zoore de-ba to wolo ná vei se o tɔɔne, ye o ná ɡo 

varem wolo, naa zuŋa kalo na maŋe de dim chullu tem baŋa ne to, kotu jeɡe se o 

lwoori ka jana bam teɡa ne mo o daare o kwei kasolo o ma o kwoli-ba. 14 Kokuri to, 

woŋo maama yeini ko jeɡe ko ŋwea ko jana bam ŋwaane mo. Amo ma da ko ŋwaane 

a we, Isarele tiina bam dae se ba di woŋo ye jana bam ta wo ko yera ne, se wolo ná di 

jana, kotu daa bá tɔɡe o woli amo nɔɔna bam wone.  
15 Nɔɔno wolo nam ná nɛ varem wolo na teɡe o tete toone, naa kaɡo-vara na tore‑o 

ba ɡo to, ye kotu ná di varem wom nɔna, se o zare o ɡwaaro o daare o swɛ o yera, se 

dedaan-ni maŋa ná yia, se o laam kwɛ de chullu tem. Ni dem konto wora de pae 

Isarele tembia de veira balo na zoore ba wone to mo. 16 Kotu nam ná ve se o zare o 

ɡwaaro ye o swɛ o yera, o tusim dem wo o yuu ne mo ye o maŋe se o na waarem.”  

18 

Sare-peiɡa taane  

1 BAŊA WƐ daa ma ta de Moses o we:  
2 “Ta de Isarele tiina bam we: Amo mo ye abam Tu BAŊA WƐ wom. 3 Abam déem zoore 

Ejipti ne mo, nam yé lwoni-na ba kikia yam. Amo nam na laɡe a pa abam zo Kanaan 

teɡa kam ne konto to, yé lwoni-na ba de kikia. 4 Yɔɔre á ta‑á tɔɡe amo nia yam yerane. 

Ta‑á yei-na se á sɛ amo bera yam. Amo mo ye abam Tu BAŊA WƐ wom. 5 Abam wolo 

kikia nam ná seene ya tɔɡe amo bera yam de a nia yam, kotu wó na ŋwea ya baŋa ne.* 

Amo mo ye BAŊA WƐ wom.  
6 Abam wolowolo yé ke sare-peiɡa de o choro. Amo mo ye BAŊA WƐ wom.  
7 Yé yaale n kwo yuu se n peini de n nu. Nmo nam dae se n yaale n nu de konto.  
8 Nam yé zo n kwo kaana wone se n ke sare-peiɡa de ba wolowolo. Keim dem konto 

yaale n kwo mo.  
9 Yé ke sare-peiɡa de n nakɔ, o ya ze ye n nakɔ vekke, naa á ná ye nu daane, naa kwo 

daane mo de. Ko ye bedwe mo de wolo á na beɡe daane sɔŋɔ kodoo ne, naa wolo na 

beɡe jei sedwonna ne, ye á lɔre daane to.  
10 Yé ke sare-peiɡa de n naa. Ko ná ye n bu-baaro bukɔ mo, naa n bukɔ bu de, wolo 

ná peini ded‑o, kotu yaale o tete mo.  
11 Yé ke sare-peiɡa de n kwo kaana bam wolo bukɔ. O ná ye bukɔ wolo n kwo na loɡe 

to, o ye n nakɔ mo konto.  
12 Yé ke sare-peiɡa de n kwo nakɔ, wonto na ye n kwo choro to ŋwaane.  
13 Yé ke sare-peiɡa de n nu nyaane, naa o zembaaro, banto na ye n nu chorro to 

ŋwaane.  
14 Yé yaale n kwo choro, se n peini de o kaane. O ye n nu mo konto.  
15 Yé ke sare-peiɡa de n bu-kaane.  
16 Yé yaale n zembaaro, naa n nyaane se n peini de o kaane.  
17 Nmo de kaane wolo na ke sare-peiɡa daane to, nam daa‑n yé swo o bukɔ, naa o 

naa. Banto maama ye chorro mo. Keim dem konto tiini de jeɡe chaveera mo.  
18 N kaane ta ná ŋwe, yé zaŋe n swo o nyaane naa o zembaaro n ma n ke n kaane. Ko 

wó pa se ba zwe kazwe daane mo.  
19 Kaane ná jeɡe o chana zarem o ke, yé peini ded‑o, se o wo maŋe de chullu tem.  
20 Yé peini de n dwoŋi kaane. Konto wó pa se n diɡiri Wɛ chullu tem seeni mo.  
21 Ko ná ye bia balo nmo na loɡe to, se n yé kwei ba wolowolo n pa se ba kaane‑o ba 

pa Moleka jwoni dem. Konto wó pa se á yaale á Tu Wɛ wom yere. Amo mo ye BAŊA 

WƐ wom.*  
22 Baaro ba jeɡe se o peini de o dwoŋi baaro, ne baaro na peini de kaane tei to. Keim 

dem konto yɔɔre de ye wo-zɔɔne mo.*  
23 Baaro dae se o ke sare-peiɡa de varem. Kaane de nam ba jeɡe se o kwei o tete o pa 

varem peini ded‑o. Kikia yam konto yɔɔre ya jeɡe chaveera mo.  
 

24 Abam yé zaŋe-na á tɔɡe kikia yanto baŋa á diɡiri á tete de chullu tem. Dwi-ɡɛ tiina 

balo nam na zoore ywo-seeni to kare ba ke kikia yam konto mo, ye ba diɡiri ba tete. 

Amo laam maa laɡe a zeili-ba se ba nwoŋi ba daare teɡa kam ba pa abam. 25 Ba 

wo-zɔɔna yam chɔɡe teɡa kam mo. Konto ŋwaane a laɡe a pa cham ba ka baŋa ne, pa 

se ka ve ka nɔn-bia bam ka dole ka yaɡe. 26 Abam nam jeɡe se á yɔɔre á sɛ amo nia 

yam de a bera yam mo. Á ba jeɡe se á ke wo-zɔɔna kikia yanto dwoŋi, ne á ná ye 

tembia naa á ye veira mo de. 27 Dwi-ɡɛ tiina balo ya na zoore teɡa kam ne to yeini ba 

ke keim-balwaaro tento maama mo pa se ba chɔɡe teɡa kam. A laam maa jeɡe abam a 

vei dáane. 28 Abam de nam ná ke konto dwoŋi á chɔɡe teɡa kam, ka laɡe ka ve abam 

ka dole ka yaɡe, ne ka na maŋe ka ke tei de dwi-ɡɛ tiina bam to mo. 29 Cheɡa to, abam 

wolo maama nam ná kare o ke wo-zɔɔna yam konto, konto tu daa bá tɔɡe o woli 

Isarele dwi dem wone.  
30 Ta á sɛ-na a nia yam. Nam yé tɔɡe á ke wo-zɔɔna yanto na chuli keim ye dwi-ɡɛ 

tiina balo ya na zoore teɡa kam ne to yeini ba ke-ya to. Abam ná ke-ya, á wó chɔɡe á 

tete de chullu tem mo. Amo nam mo ye abam Tu BAŊA WƐ wom.”  

19 

Wo-pwoŋo de cheɡa taane  

1 BAŊA WƐ daa ma ta de Moses o we:  
2 “Ta de Isarele kɔ-fɔrɔ kom maama we: Pɔɔre-na á tete se á ta‑á ye wose, se amo wolo 

na ye á Tu BAŊA WƐ wom to tete mo ye wose tu. 3 Abam wone nɔɔno maama jeɡe se o 

taa neɡe o nu de o kwo mo. Abam ta jeɡe se á ta‑á yei amo siu da yam ni ne mo. Amo 

mo ye abam Tu BAŊA WƐ wom. 4 Yé lɔ-na amo kwaɡa ne á zuli jwona. Ta yé kwei-na 

luuru á ma‑á mɔ wa-yɔɔro á pa á tete. Amo mo ye abam Tu BAŊA WƐ wom.  
5 Abam ná ɡo varem se á ma‑á ke yazura pɛɛre á kaane á pa BAŊA WƐ, tɔɡe-na ko 

totoŋe dem chwoŋa se amo sɛ a jwoŋi-de. 6 Á jeɡe se á di varem wom konto nɔna yam 

mo á ti dɛ delo wone á na kwei‑o á ke kaanem to, naa teɡa ná poore se á di-ya. Nɔna 

yam konto ná yi da yatɔ dɛ dem, se á zwɛ-ya. 7 Kokuri to, nɔna yam na yi da yatɔ, ye 

nɔɔno wolo ná di-ya, a bá jwoŋi kotu pɛɛre dem, ya na wo maŋe de chullu tem to 

ŋwaane. 8 Wolo nam ná di da yatɔ nɔna bere we o kwei kolo na pɔɔre amo ŋwaane to 

mo o pa ko ye wo-yɔɔ. Konto tu daa bá tɔɡe o woli Isarele dwi dem wone.  
9 Abam ná vei á kare sem ne se á zaɡe á wodiiru á jwoori sam, yé ɡwei-na wodiiru 

telo maama na wo á kare sem ni ne to, nam yé lare-na mena yalo wodi-zaɡena bam na 

daare to. 10 Ko ye bedwe mo de á ná ɡwori Vini tio-bia á kadwi sem wone, se á yé 

jwoori á ɡwori-ba á ke belei, naa á twɛ tio-bia balo na to teɡa ne to. Yaɡe-na tento 

maama á pa yiniɡa tiina, de veira balo na zoore de abam to, se ba de wane ba lare ba 

di.* Amo mo ye abam Tu BAŊA WƐ wom.  
11 Yé ŋɔ n dwoŋi wonnu, nam yé ɡane‑o, naa n fɔ vwa n pa‑o.  
12 Yé ma amo yere n du duuri vwa taane baŋa ne. Konto bere we n yaale amo yere 

dem mo. Amo mo ye BAŊA WƐ wom.*  
13 Yé pini n dwoŋi, nam yé vere o wonnu. Nmo de nɔɔno ná maŋe daane se o toŋe o 

pa‑m, se n pa‑o ŋweero telo o na jeɡe se o jwoŋi to lela. Yé yaɡe se teɡa ná poore, se n 

laam pa‑o.*  
14 Yé zaŋe n twe zɔ-kɔɡɔ. Nam yé tiŋi da-bunnu lilwei chwoŋa ne se o ɡare o to teɡa 

ne. Kɔre-na amo wolo na ye abam Tu BAŊA WƐ wom to.  
15 Yé kweele-na cheɡa á taane dim baŋa ne. Ko dae se á tɔɡe nɔɔno kwaɡa o yiniɡa 

ŋwaane, naa o dunni ŋwaane. Nam tɔɡe-na cheɡa kam yerane.*  
16 Yé ta‑á kare á jaɡe sawea se á ma‑á chɔɡe á dwonna. Abam wolowolo yé kweele 

cheɡa se o pa o dwoŋi ɡa o ŋwea. Amo mo ye BAŊA WƐ wom.  
17 Yé ta‑n jeɡe n dwoŋi joo n bochare ne. N dwoŋi wom nam ná tusi, se n yɔɔre n 

kaane‑o, se wonto wɛleere yé taa wo n yuu ne.  
18 Yé pa n bane zaŋe n dwoŋi baŋa ne se n yiri jene o keim-balɔrɔ ŋwaane. Yé ta‑n 

chuli n dwoŋi. Nam ta‑n swoi‑o se ko maŋe de n na swoi n tete tei to.* Amo mo ye 

BAŊA WƐ wom.  
19 Ta‑á sɛ-na amo bera yam maama. Yé pa-na se vara dwi na ye yera yera to di daane 

ba lo. Yé kwei-na wo-dwa na ye dwi dwi to á du kara dedoa wone. Nam yé zo-na ɡɔrɔ 

kolo ba na mɛ ɡare-yia na ye yera yera ba ma sɔ-ko to.  
20 Nɔɔno ná peini de kaba-kana kalo ba na boŋe se ba kwei ba pa nɔɔno wodwoŋi to, 

ye kotu ta ná wo ŋwe kaba-kana kam jene se o taa tei o tete, ba wó waare-ba mo. Ko 

dae se ba te. Kokuri to, kaba-kana kam ta wo yi se o taa tei o tete. 21 Baaro wom jeɡe 

se o ja pi-bala mo o vo wara-vwei dem ni ne, se o ma o ke wɛleere jene kaanem o pa 

BAŊA WƐ. 22 Kaanem tu wom de maa wó kwei pi-bala kam konto o ke kaanem o ma o 

le nɔɔno wom tusim dem BAŊA WƐ yiɡa ne. Wɛ laam maa wó kwei konto tu wɛleera o 

ma o chɛ‑o.  
23 Abam ná zo Kanaan teɡa kam wone, ye á jeiri teeni delo na leiri bia pa se nɔɔna di 

to, se á chuli de wo-bia bam bena yatɔ. Yé di-na tio-bia bam konto, ba na wo maŋe de 

chullu tem to ŋwaane. 24 Bena yana bene dem ná yia, se á pɔɔre tio-bia bam maama se 

ba taa ye BAŊA WƐ nyem, se á di ywoni amo ŋwaane. 25 Ko daare, bena yanu bene dem 

wone, á laam jeɡe chwoŋa se á di á kare wo tio-bia bam. Abam ná ke tento maama, á 

teeni dem wó puli ye de taa leiri bia dedɛ de pa abam. Amo mo ye abam Tu BAŊA WƐ 

wom.  
26 Yé di-na nɔna de ya wo jana. Nam yé tɔɡe-na yi-nara de chichiri vora kikia kwaɡa. 

27 Á ná fane á yuni, se á daare á tiri seeni yu-ywei sem. Nam yé fane-na á twana nia 

yam.  
28 Yé ke-na daale á yera yam ne, naa se á ɡwoni á yera, lua chullu ŋwaane. Amo mo 

ye BAŊA WƐ wom.  
29 Yé yiɡi n bukɔ n de kabworim wone. Keim dem konto ye n jeɡe‑o mo n yaala. Ko 

ta wó pa se á teo kom maama su de kabworim de puseŋa kikia mo.  
30 Ta‑á yei-na amo siu da yam ni ne, se á daare á ta‑á neɡe amo wara-jei sem. Amo 

mo ye BAŊA WƐ wom.  
31 Yé zaŋe-na á vo yi-nara naa chichiri vora tei se ba veere wonnu ba bere abam. Á 

ná ke konto, á wó diɡiri á tete de chullu tem mo. Amo mo ye abam Tu BAŊA WƐ wom.  
32 Nɔn-kwe ná yeini ba yi á tei, se á zaŋe wɛɛne á zuli-ba. Konto mo bere we á kɔre 

amo. Amo mo ye BAŊA WƐ wom.  
33 Ko ná ye veira balo na zoore abam tetare ne to, se á yé bɛɛse-ba. 34 Á wó ta‑á ke-ba 

ne á na wó ke á dwonna Isarele tiina bam tei to mo. Nam ta‑á swoi-ba ne á na swoi á 

tete tei to. Guli-na we á de déem ye veira mo Ejipti teo kom wone. Amo mo ye abam 

Tu BAŊA WƐ wom.  
35 Abam ná laɡe á maŋe wonnu á yeiɡi á pa á dwonna, se á yé pini-ba te dunni naa te 

kamunim baŋa ne. 36 Abam bwɛ sem, de wonnu telo á na mae á maŋe wonnu dunni na 

mae tei to jeɡe se te taa ye chekke mo. Amo mo ye abam Tu BAŊA WƐ wom. A déem 

mo jaane abam a nwoŋi Ejipti ne a ba ywo.  
37 Nam yɔɔre á ta‑á tɔɡe amo bera yam de a nia yam, se á ta‑á ke ya maama. Amo mo 

ye BAŊA WƐ wom.”  

20 

Tusim na jeɡe waarem tei to  

1 BAŊA WƐ daa ma ta Moses o we:  
2 “Ta de Isarele tiina bam we: Abam balo na ye Isarele dwi tiina de veira balo na zoore 

á wone to wolo maama ná kwei o bu o ke kaanem o pa Moleka jwoni dem, kotu jeɡe 

se o te mo. Á teo nɔn-kɔɡɔ kom maama wó dole‑o de kandwa mo ba ɡo. 3 Amo wó 

nwoŋi kotu kwaɡa ne se o daa yé tɔɡe o woli Isarele dwi dem wone. Kokuri to, o ke o 

chɔɡe amo wara-jei sem mo ye o daare o yaale amo yere dem na ye wose to, de o na 

kwei o bu o ke Moleka jwoni dem jeŋa ne to ŋwaane. 4 Á teo kom nɔɔna bam yiɡa 

nam ná tera de konto tu na ke keim-lɔŋɔ kolo to, ye ba ve se ba ɡo‑o ko ŋwaane, 5 amo 

tete mo wó nwoŋi kotu dedaane o sɔŋɔ tiina bam maama kwaɡa ne se ba daa yé tɔɡe 

ba woli ba dwi tiina bam wone. Amo ta wó ke konto de balo maama na dɛ ba zuli 



Moleka ba daare amo to mo.  
6 Abam wolo ná ywori amo kwaɡa ne o daare o vo yi-nara naa chichiri vora tei se ba 

veere wonnu ba bere‑o, amo wó nwoŋi konto tu kwaɡa ne. A nam wó le‑o se o daa yé 

tɔɡe o woli Isarele dwi dem wone. 7 Pɔɔre-na á tete de wo-diɡiru maama, se á ta‑á ye 

wose. Kokuri to, amo mo ye abam Tu BAŊA WƐ wom. 8 Ta‑á sɛ-na amo bera yam, se á 

ta‑á tɔɡe-ya. Kokuri to, amo mo ye BAŊA WƐ. A maa pae se abam ye wose.  
9 Wolo maama ná sɔɔle lwarem o pa o kwo naa o nu, konto tu jeɡe se o te mo. Ko 

nam wó taa ye o tete yiɡa mo de o na wó te to.  
10 Nɔɔno ná ke kabwoŋa de o dwoŋi kaane, se ba ɡo baaro wom de kaane wom 

maama. 11 Nɔɔno nam ná peini de o kwo kaane, o yaale o kwo wom mo konto. Baaro 

wom de kaane wom maama mo jeɡe se ba te. Ko wó taa ye ba tete yiɡa de ba na wó te 

to. 12 Nɔɔno nam ná peini de o bu-kaane, ba maama balei jeɡe se ba te mo. Ba yɔɔre ba 

toŋe kolo na jeɡe chaveera to mo. Ko wó taa ye ba tete yiɡa de ba na wó te to. 
13 Baaro de o dwoŋi baaro ná peini daane, ne baaro na yeini o peini de kaane tei to, ba 

yɔɔre ba toŋe wo-zɔɔne mo. Ba maama balei jeɡe se ba te mo. Ko wó taa ye ba tete 

yiɡa de ba na wó te to. 14 Nɔɔno ná di kaane ye o ta swo o kaane wom nu o woli da, ko 

ye puseŋa kikia mo konto o kea. Ba jeɡe se ba zwɛ banto batɔ maama mo ba ɡo. Yé 

sɛ-na se keim-lɔŋɔ kom konto ke á tetare ne.  
15 Baaro wolo ná ke sare-peiɡa de varem, kotu jeɡe se o te mo, se á daare á ɡo varem 

wom de. 16 Kaane nam ná kwei o tete o pa varem peini ded‑o, á wó ɡo kaane wom de 

varem wom maama mo. Ba jeɡe se ba te mo. Ko wó taa ye ba tete yiɡa de ba na wó te 

to.  
17 Nɔɔno ná swo o nakɔ, ba ná ye nu daane, naa kwo daane mo de, ye ba peini daane, 

ba yɔɔre ba ke chaveera keim mo. Ba wó ja-ba ba vo ba dwi tiina yiɡa ne mo, ye ba 

zeili-ba se ba daa yé tɔɡe ba woli ba dwi tiina bam wone. Baaro wom na peini de o 

nakɔ wom to ŋwaane, ko wó ni wonto mo. 18 Nɔɔno ná peini de kaane wolo ta na jeɡe 

o chana zarem o ke to, ba maama tusi chullu tem seeni pa se ba diɡiri. Ba jeɡe se ba 

zeili ba maama mo, se ba daa yé tɔɡe ba woli ba dwi tiina bam wone.  
19 Ko dae se baaro peini de o nu zembaaro, naa o nu nyaane, naa o kwo nakɔ. Wolo 

ná ke keim dem konto, kotu yaale o choro mo. Ba maama maŋe se ba na waarem mo. 
20 Nɔɔno nam ná peini de o kwo zembaaro kaane, naa o kwo nyaane kaane, o yaale o 



kwo choro kom mo. Baaro wom de kaane wom yɔɔre ba maŋe se ba na waarem mo. 

Ba nam bá na dwi. 21 Nɔɔno ná swo o zembaaro kaane, naa o nyaane kaane, ye o peini 

ded‑o, kotu jeɡe diɡiru Wɛ chullu tem seeni mo, ye o ta yaale o choro kom. Ba nam bá 

na dwi.  
22 Nam yɔɔre á ta‑á tɔɡe amo bera yam de a nia yam, se á ta‑á ke ya maama. Abam 

ná wo ke konto, amo na laɡe a ja abam a zo teɡa kalo wone to wó ve abam mo. 23 Ko 

nam ná ye dwi-ɡɛ tiina balo amo na laɡe a zeili-ba se ba daare teɡa kam ba pa abam 

to, se á yé ta‑á tɔɡe-na ba chwei sem. Amo nam chuli-ba mo, ba na ke wo-zɔɔna yanto 

dwoŋi to ŋwaane. 24 Amo nam ɡwoni ni mo de abam se a kwei ba teɡa kanto a pa 

abam se á ta‑á tei-ka ye á zoore ka wone. Teɡa kam konto tiini ka ywomma de varem 

de kɔnɔ. Amo mo ye abam Tu BAŊA WƐ wom. A ma pɔɔre abam se á ta‑á ye á yera de 

dwi-ɡɛ tiina maama. 25 Konto ŋwaane abam jeɡe se á ta‑á pɔɔre vara de zuna balo na 

maŋe de chullu tem to, de balo na jeɡe diɡiru chullu tem seeni to daane mo. Nam yé 

diɡiri-na á tete de wonnu telo amo na pɛ se te taa ye wo-zɔɔna te pae abam to, ne te 

ná ye vara de zuna de teɡa-veila de. 26 Pɔɔre-na á tete amo ŋwaane se á ta‑á ye wose. 

Kokuri to, amo BAŊA WƐ wom ye wose mo. A ma pɔɔre abam se á yɔɔre á ta‑á ye á 

yera de dwi-ɡɛ tiina maama, se á daare á ta‑á ye amo tete nɔɔna bam.  
27 Abam wone baaro wolo, naa kaane wolo ná ye yi-naro naa chichiri voro, kotu jeɡe 

se o te mo. Á wó dole-ba de kandwa mo á ɡo. Ko wó taa ye ba tete yiɡa de ba na wó 

te to.”  

21 

Wɛ kaanem tiina bam taane  

1 BAŊA WƐ ta ma ta de Moses o we:  

“Ta de Aron dwi kaanem tiina bam we: Kaanem dwi tu ná teɡa, o nam yé da ko 

ŋwaane o diɡiri o tete de chullu tem. 2 Ko nam ná ye o choro, o jeɡe chwoŋa se o zo 

kotu lua ne. Ko ná ye o nu, naa o kwo, naa o bu-baaro, naa o bukɔ, naa o zembaaro, 

naa o nyaane, 3 naa o nakɔ wolo ta na wo zo baro ye o wo ba sɔŋɔ ne to, o jeɡe 

chwoŋa se o diɡiri o tete ba lwi baŋa ne. 4 Se ko ná ye balo na bwola ded‑o kadiri 

ŋwaane to mo, ko dae se o diɡiri o tete banto lwi baŋa ne.  



5 Kaanem tiina dae se ba cheeri ba yuni, naa ba fane ba twana nia yam, naa ba ɡwoni 

ba yera lua chullu ŋwaane. 6 Ba maŋe se ba pɔɔre ba tete mo ba pa ba Tu Wɛ wom, se 

ba yé yaale o yere dem. Ko na ye tei to, banto yeini ba kwei wodiu pɛɛra mo ba pae 

BAŊA WƐ.* Pɛɛra yanto na ye wodiu ya pae ba Tu Wɛ wom to ŋwaane, kaanem tiina 

bam jeɡe se ba taa jeɡe wo-pwoŋo mo.  
7 Kaanem tu dae se o kwei ka-bworo o ma ji o kaane. O nam ba jeɡe se o di kaane 

wolo na zo baro ye o yaɡe‑o to. Kokuri to, kaanem tiina pɔɔre ba tete mo ba pa ba Tu 

Wɛ wom. 8 Nɔɔna maama nam jeɡe se ba taa neɡe kaanem tiina bam, ba na pɔɔre ba 

tete Wɛ ŋwaane to mo. Banto mo kwei wodiu pɛɛra yam ba pae abam Tu Wɛ wom. 

Amo mo konto. Amo ye BAŊA WƐ wom na ye wose to mo. A ma pɔɔre abam se á de 

ta‑á ye wose amo ŋwaane. 9 Kaanem tu bukɔ ná diɡiri o tete ka-bworo totoŋa baŋa ne, 

kotu yaale o kwo yere mo. Ba jeɡe se ba zwɛ‑o mo se o te.  
10 Ko ná ye Wɛ kaanem yiɡa tu wom, ba lwoɡi Wɛ swolim nuɡa wonto yuu ne mo ba 

pɔɔre‑o ba zeɡe o totoŋe dem ŋwaane, ye o jeɡe chwoŋa se o taa zoore kaanem 

ɡare-laaro tem. Ko nam dae se kotu vuɡimi o yu-ywei, naa o kaare o tete ɡwaaro lua 

chullu ŋwaane. 11 O ba jeɡe se o twɛ too, ko ná maŋe ko ye o kwo, naa o nu de. O ná 

ve ye o ke konto, o wó diɡiri o tete de chullu tem mo. 12 Kaanem yiɡa tu wom dae se o 

yaɡe wara-jei sem o nwoŋi se o keeri lua. O keim dem konto wó chɔɡe ware-jei sem 

de chullu tem mo. Ko ye o Tu Wɛ wom swolim nuɡa mo ba mɛ ba pɔɔre‑o kaanem 

totoŋe dem ŋwaane. Amo mo ye BAŊA WƐ wom.  
13 Kaanem yiɡa tu wom nam maŋe se o beeri bukɔ wolo na yeiri baara to mo, se o 

di‑o o ke o kaane. 14 O dae se o kwei kadeim, naa kaane wolo na zo baro ye o yaɡe‑o 

to, naa ka-bworo o maa ke o kaane. Kaanem yiɡa tu wom wó swo bukɔ wolo na yeiri 

baara, ye o ta ye o tete dwi dem bukɔ to mo. 15 Ko ná dae konto, bia balo o na wó lo to 

bá maŋe de chullu tem se ba ji amo kaanem tiina. Amo mo ye BAŊA WƐ wom. A ma 

pɔɔre kaanem yiɡa tu wom se o taa ye amo nyem.”  
16 BAŊA WƐ ta ma ta de Moses o we:  

17 “Ta de Aron we: Ko zeɡe leile se ko taa vei wuu, n dwi dem wone wolo yera ná jeɡe 

ɡɛɛ, konto tu dae se o kwei wodiu pɛɛra o kaane o pa o Tu Wɛ wom. 18 Wolo ná ye 

lilwei, naa ɡwana, naa o yibia ná chɔɡe, naa o yera yam ná ba mae daane mɛ seeni, 
19 naa o naɡa ná bwori, naa o jeŋa ná bwori mo, 20 o nam ná jeɡe pɔnɔ, naa o ná ye 

naale, naa o yia ta ná chɔɡe, naa o ná jeɡe ŋɔna naa pwooru o yera ne, naa ba ná lwe 

kotu manchala mo, o dae se o ke kaanem wara-vwei dem wone. 21 Amo kaanem tu 

Aron dwi tu wolo maama yera ná jeɡe ɡɛɛ, kotu ba jeɡe chwoŋa se o kwei wodiu 

pɛɛra o kaane o pa o Tu Wɛ wom. Ko dae se o ke konto, o yera yam na jeɡe ɡɛɛ to 

ŋwaane. 22 Nɔɔno wom konto nam jeɡe chwoŋa se o da o di wodiu kolo ba na mɛ ba 

ke kaanem ba pa Wɛ to, ko ná maŋe ko ye kolo ba na pɔɔre Wɛ ŋwaane ye ko tiini ko 

ye wose to mo de. 23 Se o nam dae se o zo wara-vwei dem ne o twɛ ɡare-jale dem mo. 

O ta dae se o yi kaanem dakaa kam yiɡa. Kokuri to, o jeɡe ɡɛɛ o yera yam ne. Ko ná 

dae konto, o wó chɔɡe amo wara-jei sem de se zela yalo na pɔɔre amo zula ŋwaane to. 

Amo mo ye BAŊA WƐ wom. Amo ma pɔɔre wonnu tem konto se te taa ye wose amo 

ŋwaane.”  
24 Moses déem taɡe wonnu tem konto maama o bere Aron, de o bia bam, de Isarele 

tiina bam maama.  

22 

Wodiu pɛɛra yam taane  

1 BAŊA WƐ daa ma ta de Moses o we:  
2 “Ta Aron de o bia bam we, ba ta taa nii pɛɛra yalo Isarele tiina bam na jaane ba tui 

ba pa-ne to baŋa ne, se ba neɡe-ya, ya na ye wose to ŋwaane. Ko ná dae konto, ba wó 

yaale amo yere dem na ye wose to. Amo mo ye BAŊA WƐ wom. 3 Ta n bere-ba we: 

Abam dwi dem wone wolo ná jeɡe diɡiru chullu tem seeni, ye o ta fɔɔre o yi o dwei 

pɛɛra yalo Isarele tiina bam na jaane ba tui ba pa BAŊA WƐ to, kotu daa bá zeɡe amo 

yiɡa ne o toŋe o pa-ne. Amo mo ye BAŊA WƐ wom.  
4 Aron dwi kaanem tiina bam wone, wolo maama ná jeɡe yera jawe-chɛɔ kolo na 

lɔɡese nɔɔna to, naa o peini ni na mo ná nwoŋa pa se o daa wo maŋe de chullu tem, 

konto tu ba jeɡe chwoŋa se o da o di kaanem wodiu pɛɛra yam. O jeɡe se o kwɛ o tete 

de chullu tem mo se o daare o di. Kaanem tu ná dwei kolo na diɡiri twa ŋwaane to, 

naa o nywanno ná nwoŋa, o de wó taa jeɡe diɡiru Wɛ chullu tem seeni mo. 5 Ko ta ye 



bedwe mo de o ná dwei teɡa-veilu, naa o ná dwei nɔɔno wolo na jeɡe diɡiru chullu 

tem seeni to. 6 Kaanem tu ná to tento wone, o ta wó diɡiri mo se ko yi dedaan-ni 

maŋa. O ta bá wane o di kaanem wodiu pɛɛra yam, ko ná dae we o swɛ o yera o ma 

kwɛ o tete. 7 Wɛ ná zoa, konto tu laam wó maŋe de chullu tem. O maa jeɡe chwoŋa se 

o di wodiu pɛɛra yam, wodiu kom konto na ye kaanem tiina bam nyem to ŋwaane. 
8 Kaanem tu ba jeɡe se o di varem wolo na teɡe o tete toone to, naa kaɡo-vara na 

tore‑o ba ɡo to. O ná di nɔna yam konto, ko wó pa se o diɡiri de chullu tem mo. Amo 

mo ye BAŊA WƐ wom.  
9 Kaanem tiina bam maama jeɡe se ba taa tɔɡe chullu chwei sem a na pɛ-ba to mo. 

Ko ná dae konto, ba tusim wó taa wo ba yuu ne mo, ye ba te, ba na yaale amo bera 

yam to ŋwaane. Amo mo ye BAŊA WƐ wom. Amo mo pɔɔre-ba se ba taa ye wose amo 

ŋwaane.  
10 Ko ná ye kaanem wodiu pɛɛra yam, wolo na dae kaanem tiina dwi dem nɔɔno to 

ba jeɡe chwoŋa se o di-ya. Veiru wolo ná zoore kaanem tu wom tei ne, naa tontoŋeno 

wolo kaanem tu wom ná jene‑o se o toŋe o pa‑o mo, banto dae se ba di. 11 Kaanem tu 

nam ná jeɡe kabaa kalo, kotu wó da o di kaanem tu wom wodiu kom, ne o ná ye 

kabaa kalo kaanem tu wom na yeiɡi de sabu to, naa o ye wolo ba na loɡe‑o kaanem tu 

wom sɔŋɔ wone to. 12 Kaanem tu bukɔ nam ná zo wolo na dae kaanem tu to, wonto 

dae se o da o di kaanem wodiiru tem. 13 Bukɔ wom nam ná jiɡi kadeim, naa o ná yaɡe 

o baro, ye o ba jeɡe bia se ba taa nii o baŋa ne pa se o jwoori o vo o kwo sɔŋɔ ne o jei 

da, kotu jeɡe chwoŋa se o di o kwo wodiu pɛɛra yam wone. Kaanem tiina dwi dem 

nɔɔna yerane mo jeɡe chwoŋa se ba di wodiu kom konto.  
14 Nɔn-yɔɔ nam ná di kaanem pɛɛra wodiu, ye o wo paale o ke, se o jwoori o ŋwe o 

na di tei to o pa kaanem tu wom, se o ta woli wodiu kom kwora kuni benu maama 

wone, popɔra dedoa o pa‑o. 15 Kaanem tiina bam dae se ba ɡwooni pɛɛra yalo Isarele 

tiina bam na jaane ba tui ba pae BAŊA WƐ to, 16 de ba na wó pa se nɔn-yɔɔro da ba di 

ya wone to. Konto ná kea, ko wó pa se nɔɔna bam wɛleera mo taa wo ba yuu ne, se 

waarem ba ba baŋa. Amo mo ye BAŊA WƐ wom. Amo ma pɔɔre pɛɛra yam konto se ya 

taa ye wose amo ŋwaane.”  

Kaanem totoŋa yam taane  



17 BAŊA WƐ daa ma ta de Moses o we:  
18 “Ta Aron, de o bia bam, de Isarele tiina bam maama we: Isarele dwi tu, naa veiru 

wolo na zoore de-ba to ná laɡe se o ke zwɛɛm pɛɛre kaanem o pa BAŊA WƐ, ko ná ye 

ni-ɡwonim ŋwaane, naa ko ye o wo-ywoŋo pɛɛre mo de, varem wom dae se o taa jeɡe 

ɡɛɛ o yera ne. 19 Ko ná ye na-bala, naa pi-bala, naa bo-bala mo kotu jaane o ba, Wɛ wó 

sɛ o jwoŋi-ka, ne ko ná dae we ka jeɡe ɡɛɛ ka yera ne. 20 Abam wolo nam ná kwei 

varem wolo na jeɡe ɡɛɛ o yera ne to se o ma ke kaanem o pa BAŊA WƐ, Wɛ bá jwoŋi 

kotu kaanem dem.  
21 Wolo nam ná boŋe se o ke yazura pɛɛre kaanem o pa BAŊA WƐ, ko ná ye ni-ɡwonim 

ŋwaane, naa ko ye o wo-ywoŋo pɛɛre mo de, varem wom dae se o taa jeɡe ɡɛɛ o yera 

ne. Konto baŋa ne mo Wɛ wó jwoŋi o pɛɛre dem. 22 Yé zaŋe-na á kwei vare-lilwoa, naa 

vara balo naɡa na bwori naa ba yera fuuli to, naa balo na jeɡe ŋɔna naa yera jaweero 

dwi dwi to, se á ja á ba wara-jei sem ne á ma á ke kaanem á pa BAŊA WƐ. 23 Naao kolo 

naa pia kalo yera nam na ba mae daane to mo, á wó wane á kwei á ma‑á ke yazura 

pɛɛre kaanem delo na ye n wo-ywoŋo pɛɛre to. Ko daare, yé kwei-na vara bam konto 

dwoŋi á ma‑á ke kaanem delo na ye ni-ɡwonim ŋwaane to. 24 Yé kwei-na varem wolo 

manchala ba na maɡe naa ya chɔɡe tei maama to, naa ba na lwe wolo to, á ke kaanem 

á pa BAŊA WƐ. Ko dae se á ke konto dwoŋi maŋa kalo maama á na wó ta‑á zoore á 

teɡa kam wone to. 25 Á ná jwoŋi vara bam konto dwoŋi dwi-ɡɛ tiina tei ne, se á yé 

kwei-ya á ke wodiu pɛɛre á pa á Tu Wɛ wom. Banto vara bam yera seene ya chɔɡe mo. 

Wɛ bá sɛ o jwoŋi kaanem dem.”  
26 BAŊA WƐ daa ma ta Moses o we:  

27 “Sɔŋɔ vara ná loɡa, bu maama wó maŋe o nu tei ne mo da yarepɛ, ne ko ná ye noa, 

naa pipeila, naa bobona mo. Da nana dɛ dem ne se ko taa via, ka laam wó maŋe se ba 

kwei-ka ba ma ke wodiu pɛɛre ba pa BAŊA WƐ. 28 Yé kwei-na varem de o bu á ɡo á 

ma‑á ke kaanem dɛ dedwe wone.  
29 Abam wolo ná boŋe se o ke lei-keim kaanem o pa BAŊA WƐ, se o tɔɡe kaanem dem 

chwoŋa chekke. Konto baŋa ne mo Wɛ wó jwoŋi kotu pɛɛre dem. 30 Ba nam jeɡe se ba 

di varem wom nɔna yam maama dɛ delo wone ba na ke kaanem dem to mo. Ba yé pa 

se teɡa poore ye ya ta wora. Amo mo ye BAŊA WƐ wom.  
31 Yɔɔre á ta‑á tɔɡe amo nia yam ye á ke á tɔɡe ya na bere tei to. Amo mo ye BAŊA 



WƐ wom. 32 Yé yaale-na amo yere dem, de na ye wose to ŋwaane. Isarele tiina bam 

maama jeɡe se ba sɛ amo mo we a ye wose. Amo mo ye BAŊA WƐ wom. Amo ma pɔɔre 

abam mo se á de taa ye wose. 33 Amo nam jaane abam a nwoŋi Ejipti ne a ba ywo, se a 

taa ye abam Tu Wɛ wom mo. Amo mo ye BAŊA WƐ wom.”  

23 

Kura dim taane  

1 BAŊA WƐ daa ma ta Moses o we:  
2 “Ta de Isarele tiina bam we: Da yalo á kɔɡɔ kom na wó jeeri amo BAŊA WƐ yiɡa ne se 

á di kuri to mo tento:  

Wɛ siu dɛ  

Nwoŋim 20:8-11; 31:12-17; Nia Gulim 5:12-15  

3 Kwei-na da yaredo á toŋe á totoŋa maama. Da yarepɛ dɛ dem nam ye siu dɛ mo de 

pae abam. Abam ná maŋe á wo jei selo maama ne, dɛ dem konto ye de yera mo BAŊA 

WƐ ŋwaane. Á wó jeeri daane se á zuli Wɛ ye á ba toŋa de fenfee de.*  

Atɔɡebabaŋa de Bworobworo-memene kuri dem  

Nwoŋim 12:1-20; Jeelim 28:16-25; Nia Gulim 16:1-8  

4 BAŊA WƐ nam pɛ ni se á ta‑á di kura yanto ya maŋa ne mo. Ya da yam ná yeini ya 

yi, se á jeeri daane á zuli Wɛ ya wone.  
5 Boboa chana kam da fuɡa-yana dɛ dem dedaan-ni maŋa ne mo á wó bobo se á di 

Atɔɡebabaŋa kuri dem á ma‑á zuli BAŊA WƐ. 6 Teɡa ná poore ye da fuɡa-yanu dɛ dem 

ná yia, se á bobo á di Bworobworo-memene kuri dem á ma‑á zuli BAŊA WƐ. Kwei-na 

da yarepɛ á di bworobworo kolo sabɔle na tera ko wone to. 7 Da yam konto boboa dɛ 

dem ne, se á jeeri daane á zuli Wɛ. Yé toŋe-na á dɛ dɛ totoŋa yam. 8 Da yarepɛ yam 

maama wone se á yeini á ja wodiu pɛɛra kaanem á ba á ke á pa BAŊA WƐ. Ko daare da 

yarepɛ dɛ dem ná yia, á wó jeeri daane mo se á zuli Wɛ, ye á bá toŋe á dɛ dɛ totoŋa 

yam.”  

Da-yiɡa wodiiru pɛɛra  

9 BAŊA WƐ ta ma ta de Moses o we:  
10 “Ta de Isarele tiina bam we: Abam ná tu á zo teɡa kalo amo na laɡe a kwei a pa 

abam to wone, ye á bobo á zaɡe á wodiiru, ja-na men-zɔɡɔ kolo á na bobo á vɔ to á vo 

kaanem tu wom tei á pa‑o.* 11 Kaanem tu wom de maa wó zeiŋi á wodiiru tem BAŊA 

WƐ yiɡa ne se Wɛ jwoŋi-te abam tei ne. Ko nam ye dɛ delo na saŋe Wɛ siu dɛ dem to 

wone mo o wó ke konto. 12 Dɛ delo ne á na wó pa ba zeiŋi á wodiiru tem Wɛ yiɡa ne 

to, se á ta kwei pi-bala na ye bene ye ka ba jeɡe ɡɛɛ ka yera ne to, á ke zwɛɛm kaanem 

á pa BAŊA WƐ. 13 Abam nam ta wó woli mun-bwei bwɛ senaf na viiri de nuɡa to mo, se 

ko taa ye á wodiu pɛɛre ko pa BAŊA WƐ. Pɛɛre dem konto lwom dem maa ywomma de 

pae BAŊA WƐ. Abam ta wó kwei sana bɔŋa dedoa á ma‑á ke wo-nyɔɔro pɛɛre á woli da. 
14 Abam ná bobo á zaɡe á wodiiru tem, se á yé di-na bworobworo, naa men-wɔa, naa 

men-ɡwoa, ye á ta wo jaane pɛɛra yam konto á ba á pa á Tu Wɛ wom. Abam de á 

kwaɡa kam wó ta‑á ke á tɔɡe ni dento na bere tei to mo se ko taa vei wuu.  

Ga-kwea kuri dem  

Nwoŋim 23:16; 34:22; Jeelim 28:26-31; Nia Gulim 16:9-12  

15 Ko ná zeɡe dɛ delo na saŋe Wɛ siu dɛ dem ye á zeiŋi á boboa mena yam Wɛ yiɡa 

ne to, se á jeeli da yarepɛ kuni berepɛ. 16 Da finnu mo á wó jeeli se ya yi dɛ delo na 

saŋe Wɛ siu dɛ dem na ke berepɛ to, se á laam ja wodi-doŋo pɛɛra á ba á pa BAŊA WƐ. 
17 Abam ná zoore jei selo maama ne, se á ja bworobwooru telei telei á ba wara-jei sem 

ne se á zeiŋi-te BAŊA WƐ yiɡa ne. Nɔɔno maama wó kwei mun-bwei bwɛ sena mo o 

woli de sabɔle o ma wɔ bworobworo kom konto. Ko wó taa ye á da-yiɡa wodiiru pɛɛra 

mo á kwei á pa BAŊA WƐ. 18 Á kɔɡɔ kom nam wó beeri pi-bale serepɛ na ye bene dedoa 

ye se ba jeɡe ɡɛɛ se yera ne to, de na-bala dedoa, de pi-bɛ selei. Á maa wó kwei vara 

bam konto á woli de bworobwooru pɛɛra yam á ke zwɛɛm kaanem á pa BAŊA WƐ. Á ta 

wó kwei wodiu pɛɛra de wo-nyɔɔro pɛɛra á kaane á pa‑o. Pɛɛra yam konto lwom dem 

maa ywomma de pae BAŊA WƐ. 19 Abam ta maa wó kwei bo-bala á ma‑á ke wɛleere 

saarem kaanem, se á daare á kwei pi-bale selei na ye bene bene to se á ma‑á ke yazura 

pɛɛre kaanem. 20 Kaanem tu wom nam mo wó zeiŋi pei selei sem wɛɛne, se se taa ye 

pɛɛre se pa BAŊA WƐ, tento de bworobwooru pɛɛra yam maama. Pɛɛra yam konto mo 

BAŊA WƐ pɔɔre o pa o tete, se ya taa ye kaanem tu wom nyem. 21 Dento dɛ dem ne, á 

wó pa se á maama jeeri daane se á zuli BAŊA WƐ ye á bá toŋe á dɛ dɛ totoŋa yam. 

Abam ná zoore jei selo maama ne, se abam de á kwaɡa kam maama taa tɔɡe ni dento 

se ko taa vei wuu.  
22 Abam ná vei á kare sem ne se á zaɡe á wodiiru á jwoori sam, yé ɡwei-na wodiiru 

telo maama na wo á kare sem ni ne to, nam yé lare-na mena yalo wodi-zaɡena bam na 

daare to. Yaɡe-na tento maama á pa yiniɡa tiina, de veira balo na zoore de abam to, se 

banto de lare ba di. Amo mo ye abam Tu BAŊA WƐ wom.”  

Nabwanno wum kuri dem  

Jeelim 29:1-6  

23 BAŊA WƐ ma ta Moses o we:  
24 “Ta de Isarele tiina bam we: Bene maama wone chane serepɛ chana kam boboa dɛ 

dem ne, se á pa de ji siu dɛ na ye de yera Wɛ ŋwaane. Á jeɡe se á wu nabwanno ye á 

daare á jeeri daane á zuli Wɛ. 25 Yé toŋe-na á dɛ dɛ totoŋa yam dento dɛ dem ne. Yɔɔre 

á ke-na wodiu pɛɛre kaanem á pa BAŊA WƐ.”  

Wɛleera saarem dɛ dem  

Jeelim 29:7-11  

26 BAŊA WƐ ta ma ta de Moses o we:  
27 “Chane serepɛ chana kam da fuɡa dɛ dem nam mo ye Wɛleera saarem dɛ dem. Dɛ 

dem konto wone á wó jeeri daane á zuli Wɛ. Á jeɡe se á peene á tete mo, se á daare á 

ke wodiu pɛɛre kaanem á pa BAŊA WƐ.* 28 Nam yé toŋe-na dɛ dem konto wone. Kokuri 

to, de ye Wɛleera saarem dɛ dem ba na wó le á wɛleera BAŊA WƐ yiɡa ne de wone to 

mo. 29 Dɛ dem konto maama ne wolo maama ná wo peene o tete, ba jeɡe se ba le kotu 

se o daa yé tɔɡe o woli Isarele dwi dem wone mo. 30 Wolo maama de ná toŋe dento dɛ 

dem ne, amo BAŊA WƐ tete mo wó pa se o ɡa o ŋwea amo nɔɔna bam tetare ne. 31 Dɛ 

dem konto dae se abam toŋe de wone de fenfee de. Abam na wó ta‑á zoore jei selo 

maama ne to, abam de á kwaɡa kam maama jeɡe se á ta‑á tɔɡe ni dem konto se ko taa 

vei wuu mo. 32 Chana kam da noɡo dɛ dem dedaan-ni maŋa ne, se ko vo ko yi ka da 

fuɡa dɛ dem dedaan-ni maŋa ne, de wó taa ye siu dɛ mo de pa abam, se á peene á tete 

de wone.”  

Vwoa chwiim kuri demg  

Nwoŋim 23:16; Jeelim 29:12-34; Nia Gulim 16:13-15  

33 BAŊA WƐ ma ta de Moses o we:  
34 “Ta de Isarele tiina bam we: Bene maama wone chane serepɛ chana kam da 

fuɡa-yanu dɛ dem ne se á bobo á di Vwoa chwiim kuri dem. Ba nam wó di-de da 

yarepɛ mo. 35 Kuri dem boboa dɛ dem wone, se á jeeri daane á zuli Wɛ ye á bá toŋe á 

dɛ dɛ totoŋa yam. 36 Ko woli da, da yarepɛ yam konto dɛ maama wone, á wó ta‑á jaane 

wodiu pɛɛra mo á tui á kaane á pae BAŊA WƐ. Da nana dɛ dem ne, se á daa jeeri daane 

á zuli Wɛ. Á laam maa wó kwei wodiu pɛɛre á kaane á pa BAŊA WƐ á kweeli. Dɛ dem 

konto ye de yera Wɛ ŋwaane mo. Á ba jeɡe se á toŋe á dɛ dɛ totoŋa yam de wone.*  
 

37 Kura yalo BAŊA WƐ na zeɡe se Isarele tiina bam taa di bene maama wone to mo 

konto. Á wó pa ya taa ye da yalo á na wó jeeri daane ya wone á zuli Wɛ, ye á jaane 

wodiu pɛɛra á tui á pa BAŊA WƐ to mo. Pɛɛra yam konto wó taa ye zwɛɛm kaanem 

pɛɛra, de wodiu pɛɛra, de wo-nyɔɔro pɛɛra, de kaanem delo maama á na wó ke á pa 

Wɛ to mo. Á wó ta‑á jaane pɛɛra yam á tui da yalo na maŋe de-ya to mo. 38 Abam nam 

wó taa di kura yanto á woli de Wɛ siu da yam maama. Pɛɛra yam konto mo á ta wó 

woli de pɛɛra yalo á na yeini á jaane á tui á pae BAŊA WƐ to, dedaane pɛɛra yalo á na 

ke wo-ywoŋo ŋwaane naa ni-ɡwonim ŋwaane to.  
39 Konto to, chane serepɛ chana kam da fuɡa-yanu dɛ dem ná yia ye á zaɡe á kare 

wodiiru maama á ti, se á bobo á di kuri dem konto. Á wó kwei da yarepɛ mo á di-de. 

De boboa dɛ dem ne wó taa ye siu dɛ mo. De da nana dɛ dem na ti kuri dem to de maa 

ye konto. 40 Da yam konto boboa dɛ dem ne, se á beeri tio bu-laaro, de konkwara 

tio-nɛ, de teeni dwi dwi vɔɔro, de nabara ni teeni, ye á kwei-ya á ma‑á zuli á Tu BAŊA 

WƐ wom da yarepɛ yam wone. 41 Bene maama chane serepɛ chana kam wone á wó 

kwei da yarepɛ mo se á di kuri dento á zuli BAŊA WƐ. Abam de á dwi dem jeɡe se á 

ta‑á tɔɡe ni dento mo se ko taa vei wuu. 42 Abam balo na ye Isarele tembia to ye se á 

chwi vwoa mo, se á jeini ya kuri ne da yarepɛ.* 43 Konto mo wó pa se á bia lɔre we 

amo déem na jaane ba nabaara bam a nwoŋi Ejipti wone to, a pɛ se ba zoore vwoa 

wone mo. Amo mo ye abam Tu BAŊA WƐ wom.”  
44 Moses déem taɡe tento maama o bere Isarele tiina bam ba na wó taa di kura yalo 

BAŊA WƐ na tiŋi o pa-ba se ba taa zuli‑o ya wone to mo.  

24 

Wara-vwei dem min-zwonnu tem  

1 BAŊA WƐ ta ma ta de Moses o we:  
2 “Ta de Isarele tiina bam se ba ja Olivi nuɡa kalo na ye chekke to ba ba ba pa‑m 

min-zwonnu tem ŋwaane. Konto mo wó pa se te mini taa di taa, ye de ba dwia. 3 Dɛ 

maama wɛ-zoore maŋa ne, Aron wó nii mo se min-zwonnu tem taa di BAŊA WƐ yiɡa ne 

taa, se teɡa vo ka poore. Te nam wó taa wo wara-vwei di-yuu kom ne mo mɛ ɡare-jale 

dem na kwoli ni-ɡwonim dakaa kam to. Abam de á dwi dem wó taa tɔɡe ni dento mo 

taa wuu. 4 Aron maa wó pa se min-zwonnu tem taa zeɡe sabu-seŋa min-zwon-zeɡo 

kom yuu ne konto, se te mini taa di taa BAŊA WƐ yiɡa ne.  

Wara-vwei dem bworobworo kom  

5 Nam viiri-na mun-bwei se á ma-de á wɔ bworobwooru fuɡa-telei. Abam wó kwei 

muni bwɛ sena mo á ma á ke bworobworo maama. 6 Laam kwei-na bworobwooru tem 

á tiŋi ɡene selei. Teredo wó taa wo ɡena maama wone. Te nam wó taa tiɡi tabolo kolo 

sabu-seŋa na kwoli ko maama ye ko zeɡe BAŊA WƐ yiɡa ne to baŋa ne mo. 7 Ta 

kwei-na talwoŋ-ywoŋa á ke ɡena maama wone, se kanto leiri bworobwooru tem yuu 

ne ka ji wodiu pɛɛre ka pa BAŊA WƐ. 8 Wɛ siu dɛ maama wone, Aron wó tiŋi 

bworobwooru tem konto mo BAŊA WƐ yiɡa ne. Isarele tiina bam jeɡe se ba taa ke 

konto mo maŋa maama se ko ta vei wuu. 9 Bworobwooru tem konto ye Aron de o bia 

bam nyem mo. Ba nam jeɡe se ba di-te jeiɡa kalo na ye wose to ne mo, te na tiini te ye 

wose to ŋwaane. BAŊA WƐ pɔɔre-te o pɛɛra yam maama wone se te taa ye kaanem tiina 

bam nyem mo.”  

Nɔɔno ná lwɛ Baŋa Wɛ kotu na wó na waarem delo to  

10-11 Nɔɔno wodwoŋi déem wora o kwo na ye Ejipti tu. O nu maa ye Isarele tu, o yere 

mo Selomifa. Wonto kwo yere mo Dibiri, ye o nwoŋi Dan dwi dem wone. Nɔɔno wom 

déem nwoŋi o ke jara de Isarele tu ba zoorem jei sem ne. Ba jara yam ne, mo nɔɔno 

wom sɔɔle lwarem o ma lwɛ BAŊA WƐ yere dem. Ba ma ja‑o ba vo Moses tei. 12 Ba ma 

ja nɔɔno wom ba pe, ye ba daare ba cheiɡi se BAŊA WƐ veere o boboŋa o bere-ba 

nɔɔno wom taane dem baŋa ne.  
13 BAŊA WƐ laam ma ta de Moses o we:  

14 “Ja-na nɔɔno wom á nwoŋi abam na zoore mɛ to á vo dáa. Balo maama na niɡi 

nɔɔno wom ta-balɔrɔ to maa wó daŋe ba je o yuu ne. Isarele tiina kɔ-fɔrɔ kom laam 

maa wó dole‑o de kandwa ba ɡo. 15 Nam ta de Isarele tiina bam maama we, wolo ná 

lwɛ o Tu Wɛ wom, konto tu tusim dem wó taa wo o yuu ne mo ye o maŋe se o na 

waarem. 16 Wolo maama ná yaale BAŊA WƐ yere, konto tu jeɡe se o te mo. Á kɔɡɔ kom 

maama jeɡe se á dole‑o á ɡo mo. O ná ye Isarele tu, naa o ye veiru mo de, kotu maŋe 

se o te mo.  
17 Nɔn-ɡoro waarem ye se ba ɡo o de mo. 18 Nɔɔno nam ná ɡo o dwoŋi varem, se o 

jwoori o yiri varem o pa varem wom tu. Woŋo kolo na ŋwe to mo wó leiri woŋo kolo 

na ɡɛ ko ŋwea to yuu ne. Ŋwea mo ba wó yiri ba ma ba leiri ŋwea. 19 Nɔɔno ná ke 

zonne o dwoŋi yera ne, se ba ke o de zonne se de maŋe de zonne delo o na ke o dwoŋi 

wom yera ne to. 20 Wolo ná bwori o dwoŋi yera kua, se ba bwori kotu de yera kua. Yi 

mo ba wó le ba ma leiri yi. Yeili de mo ba wó ɡuri ba ma leiri yeili. Zonne delo 

maama o na ke o dwoŋi yera ne to, mo ba wó ke o de yera ne.* 21 Nɔɔno ná ɡo varem, 

se o jwoori o yiri varem wom o pa o na ɡo wolo varem to. Wolo nam ná ɡo o dwoŋi 

nabiinu, se ba ɡo o de.* 22 Ni dento zeɡe de pae Isarele tiina maama mo, de veira balo 

na zoore de abam to. Amo mo ye abam Tu BAŊA WƐ wom.”  
23 Moses ma yɔɔre o kwei Wɛ nia yam konto maama o pa Isarele tiina bam. Ba laam 

ma ja nɔɔno wom ba nwoŋi ba kɔɡɔ kom zoorem jeiɡa kam ba vo dáa. Ba ma dole‑o 

de kandwa ba ɡo. Konto to, Isarele tiina bam déem ke ne BAŊA WƐ na pɛ Moses ni se 

ba ke tei to mo.  

25 

Bena yarepɛ bene dem  

Nwoŋim 23:10-11; Nia Gulim 15:1-11  

1 Moses déem na wo Sinayi peo kom yuu ne to, BAŊA WƐ ma ta ded‑o o we:  
2 “Ta de Isarele tiina bam we: Abam ná zo teɡa kalo amo BAŊA WƐ na laɡe a pa abam 

se á ta‑á tei to wone, se á pa teɡa kam sii bene delo maama na ke yarepɛ to wone. 
3 Kwei-na bena yaredo se á du á kadwi, de á kare sem wone. Nam ta fɔɡe-na á kwɛ á 

Vini teeni, se á daare á la á wodiiru á zo diɡa bena yaredo wone. 4 Se ko ná ye bena 

yarepɛ bene dem, yaɡe-na teɡa kam se ka de sii. De wó taa ye siu bene mo de pae 

BAŊA WƐ. Yé du-na á kadwi de á kare wone, nam yé kwɛ-na á Vini teeni dem. 5 Ko ná 

ye wodi-twaro telo na ke te tete yerane to, yé la-te á ja á zo diɡa. Ta yé ɡwori-na Vini 

tio-bia balo teeni dem na leiri de tete yerane to. Bene dem maama wone, teɡa kam wó 

yɔɔre ka sii mo. 6 De ko de, ka ta wó ke wodiiru ka pa abam, pa se abam tete, de á 

kabɛ, baara de kaana maama, de balo á na jene se ba toŋe ba pa abam to, de veira 

balo na zoore abam tei ne to, 7 de á sɔŋɔ vara, de kaɡo-vara maama di te wone mo. Á 

jeɡe chwoŋa se á di wodiiru telo maama teɡa kam na ke to.  

Wonnu yirim bene dem*  

8 Yeini á jeeli bena yarepɛ yarepɛ kuni berepɛ, se bena finna-noɡo kɛ. 9 Bena finnu 

bene dem ne, ko ná yi chane serepɛ chana kam da fuɡa dɛ ne, á wó pa se ba taa kare 

teɡa kam jei maama ne ba wui nabwanno. Wɛleera saarem dɛ dem ne mo á wó ke 

konto. 10 Abam wó pɔɔre bene dem konto se de taa ye de yera Wɛ ŋwaane. Á wó taa 

kare teɡa kam maama ne á tɔɔle á bere nɔɔna maama we wonnu yirim bene dem mo 

yia. De ye ywoni dim bene mo de pae abam. Abam wolo maama ya ná kwei o nabaara 

teɡa o yeiɡi, se kotu jwoori o taa tei-ka. Ba ná yeiɡi wolo se o ji kabaa, se kotu de 

jwoori o chorro tei zɛɛra. 11 Bena finnu bene dem na ye ywoni dim bene de pae abam 

to ŋwaane, yé du-na á kadwi de á kare wone, nam yé la-na wodi-twaro á ja á zo diɡa. 

Ta yé ɡwori-na Vini tio-bia balo teeni dem na leiri de tete yerane to. 12 Bene dem 

konto maama ye de yera mo Wɛ ŋwaane. Nam di-na á kadwi de á kare wodiiru telo na 

ke te tete yerane to.  
13 Wonnu yirim bene dem konto wone, abam wolo maama ya ná kwei o nabaara teɡa 

o yeiɡi, se kotu jwoori o taa tei-ka. 14 Konto ŋwaane abam ná laɡe á yeiɡi teɡa á pa 

daane, nam lɔre-na se á yé pini daane. 15 Nmo ná boŋe se n yeiɡi teɡa n dwoŋi tei ne, 

se n jeeli ka sabu se ko maŋe de bena yalo na maŋe ya kɛ ya ɡaale wonnu yirim bene 

dem to. N dwoŋi wom maa wó jwoŋi sabu se ko maŋe de bena yalo ta na daare se á 

ta‑á zaɡe wodiiru ye wonnu yirim bene dem daa yi to. 16 Bena yalo na daare to ná 

daɡa, se teɡa kam sabu ke ko ke yiɡa ne. Wonnu yirim bene delo nam daa na beene to 

ná twɛ se de yi, se á pa sabu kom tu teɡa. Kokuri to, teɡa kam tu laɡe o yeiɡi wodiiru 

zaɡem bena mo o pa o dwoŋi wom. 17 Ta‑á kɔre-na á Tu Wɛ wom, se á yé pini daane. 

Amo mo ye abam Tu BAŊA WƐ wom.  
18 Nam tɔɡe-na amo nia yam, de a bera yam maama se á ta‑á ke-ya. Konto wó pa se á 

ta‑á zoore teɡa kam wone de wo-zuru. 19 Teɡa kam de nam wó ke wodiu lanyerane ka 

pa abam, se á ta‑á di á sui ye á jeɡe yazura.  
20 Nɔɔno nam wae o bwei we, ‘Bɛ mo dé nam wó di bena yarepɛ bene dem wone, ye 

dé ba jeɡe chwoŋa se dé du teɡa ne, dé maa dae se dé zaɡe wodiu dé zo diɡa?’ 21 Ko 

na ye tei to, amo BAŊA WƐ wó swɛ teɡa kam swolim pa se bena yaredo bene dem 

wone, abam kare sem, de á kadwi sem ke wodiu kolo na wó yi bena yatɔ to. 22 Bena 

nana bene dem ná yia ye á laɡe á du teɡa kam ne, á ta wó ta‑á jeɡe wodiu kolo á na 

zaɡe bena yaredo bene dem wone to á di. Á ta wó di wodiu kom konto se ko yi bena 

noɡo bene dem wodiiru zaɡem maŋa kam.  
23 Abam dae se á kwei teɡa á yeiɡi á pa nɔɔno se kotu taa tei-ka taa wuu. Teɡa kam 

ye amo BAŊA WƐ nyem mo. Abam ye veira mo amo na sɛ se á ta‑á jeɡe-ka á toŋa. 24 Á 

ná jeɡe teɡa jei selo maama ne ye á yeiɡi-ka á pa daane, chwoŋa wó taa tiɡi mo se 

teɡa kam tu jwoori o yeiɡi-ka.  



25 Yiniɡa ná tiini ka ja abam wolo, pa se konto tu kwei o teɡa o yeiɡi, o yera nɔɔno 

wolo na maŋe se o nii‑o to wó jwoori o yeiɡi teɡa kam se ba taa tei-ka.* 26 Yiniɡa tu 

nam ná kwei o teɡa o yeiɡi, ye o ná ba jeɡe yera nɔɔno se kotu jwoori o yeiɡi-ka, kotu 

jeŋa ná tu ka ɡara pa se o boŋe se o jwoori o yeiɡi o teɡa kam o ya na kwei-ka o yeiɡi 

o pa wolo to tei ne, 27 o jeɡe chwoŋa se o ke konto. O nam wó jeeli bena yam se ko 

zeɡe maŋa kalo o ya na yeiɡi-ka o pa nɔɔno wom to, ye o laam ŋwe teɡa kam sabu o 

pa‑o se ko maŋe de bena yalo ta na daare to. O daa maa wó jwoori o taa tei teɡa kam. 
28 Kotu nam ná ba jeɡe sabu se o ŋwe ne ko na maŋe tei to, wolo na yeiɡi teɡa kam o 

tei ne to nam mo wó taa tei-ka se ko yi wonnu yirim bene dem. Maŋa kam konto ne 

mo ba laam wó kwei teɡa kam ba jwoori ba pa ka tu.  
29 Wolo ná jeɡe o sɔŋɔ teo kolo na lɔɡe ko pe to wone, ye o kwei-ko o yeiɡi o pa 

nɔɔno wodwoŋi, o jeɡe chwoŋa se o kwei bene dedwe o jwoori o yeiɡi-ko nɔɔno wom 

tei ne. 30 Bene dedoa nam ná kɛ, ye kotu ná ware se o jwoori o yeiɡi o sɔŋɔ kom, 

chwoŋa daa tera se o jwoori o yeiɡi-ko. Ko lɛɛre ko ye wolo na yeiɡi-ko to de o dwi 

dem nyem mo se ko taa vei wuu. Wonnu yirim bene dem ná yia, sɔŋɔ kom daa bá 

jwoori ko ji wolo na yeiɡi-ko o pa to nyem. 31 Ko daare sam na wo te-balwa balo na 

wo lɔɡe ba pe to wone, dento kikia nye de teɡa yeiɡa na ye tei to mo. Wolo ná kwei o 

sɔŋɔ kom konto o yeiɡi, kotu jeɡe chwoŋa se o jwoori o yeiɡi-ko maŋa de maŋa. Ko 

maa ná yi wonnu yirim bene dem, ba wó jwoori ba kwei-ko ba pa kotu mo.  
32 Ko nam ná ye Levi dwi tiina na zoore teene delo wone to, Levi dwi tu wolo ná 

yeiɡi o sɔŋɔ o pa nɔɔno wodwoŋi, kotu jeɡe chwoŋa se o jwoori o yeiɡi-ko nɔɔno wom 

tei ne maŋa de maŋa. 33 Ba ná yeiɡi sɔŋɔ kolo maama na wo Levi tiina teene dem 

wone to, chwoŋa wora se ba jwoori ba yeiɡi-ko maŋa de maŋa. Wonnu yirim bene 

dem ná yia, sɔŋɔ kom wó jwoori ko ji Levi dwi tu wom nyem mo. Kokuri to, sam delo 

na wo Levi dwi tiina teene dem wone to yerane mo ye banto jejeɡero Isarele dwi tiina 

teɡa kam maama wone. 34 Ko daare ko ná ye vara pwoli selo na kaare Levi tiina teene 

dem to, chwoŋa tera se ba kwei-se ba yeiɡi. Teɡa kam konto ye ba nyem mo se ko taa 

vei wuu.  

Yiniɡa tiina wolim taane  

35 Abam chorro Isarele tiina bam wolo ná ware se o nii o tete baŋa ne o yiniɡa 

ŋwaane, se á woli kotu ne á na wó ke tei de veira balo na zoore abam tei ne to. Konto 

wó pa se o de wane o zo de abam. 36 Nmo ná jene sabu n pa yiniɡa tu, se n yé pa se o 

ŋwe sabu-daŋɔ o pa‑m. Nam kɔre-na á Tu Wɛ wom! Woli-na á dwonna bam se ba taa 

zoore á tei ne. 37 Ko dae se á dɔne nyɔɔre á chorro tem baŋa ne de á na jene kolo 

maama á pa-ba to, ne ko ná ye sabu, naa wodiu de.  
38 Amo mo ye abam Tu BAŊA WƐ wom. A déem jaane abam a nwoŋi Ejipti ne se a 

daare a pa abam Kanaan teɡa kam, se a taa ye abam Tu Wɛ wom mo.  
39 Abam chorro Isarele tiina bam wolo yiniɡa ná jaane‑o pa se o kwei o tete o yeiɡi o 

pa‑m se n ta‑n tei‑o, ko dae se nmo pa o taa toŋa o pa‑m ne kabaa tei. 40 Yaɡe se o taa 

zoore nmo tei ne, ne o ye veiru naa wolo n na jene se o toŋe o pa‑m to. O nam wó taa 

toŋa o pa‑m se ko taa nii wonnu yirim bene dem maŋa mo. 41 Bene dem konto ná yia, 

se n yaɡe o de o bia se ba viiri. O wó jwoori o sɔ-yuu tiina bam tei mo se o taa zoore o 

nabaara teɡa kam baŋa ne. 42 Cheɡa to, Isarele tiina bam ye amo BAŊA WƐ tontoŋena 

mo. Amo mo jaane-ba a nwoŋi Ejipti wone a ba ywo-seeni. Konto ŋwaane ko dae se 

nɔɔno yeiɡi-ba ne kabɛ tei to. 43 Yé bɛɛse-ba-na! Nam kɔre-na á Tu Wɛ wom se á ta‑á sɛ 

o ni.  
44 Abam nam jeɡe chwoŋa se á vo teene delo na ɡilimi abam to wone á yeiɡi kabɛ, á 

pa á tete. 45 Ko ta ná ye dwi-ɡɛ tiina balo na tu ba zoore abam jei sem ne to, de ba bia, 

á ta jeɡe chwoŋa se á yeiɡi-ba se ba ji á kabɛ se á ta‑á tei-ba. 46 Á ná teɡa á daare-ba, á 

wó wane á pa se ba ji á bia kabɛ, se ba toŋe ba pa banto de se ko taa vei ba toone. Ko 

daare ko ná ye á chorro Isarele tiina bam, yé bɛɛse-ba-na.  
47 Dwi-ɡɛ tu wolo na zoore abam jei sem ne to ná duni, ye yiniɡa ná jaane Isarele tu 

wodwoŋi pa se o kwei o tete o yeiɡi o pa dwi-ɡɛ tu wom naa o sɔŋɔ tiina, 48 chwoŋa 

wora se ba jwoori ba yeiɡi Isarele tu wom veiru wom tei ne. Isarele tu wom choro mo 

wó jwoori o yeiɡi‑o. Ko ná ye o nyaane, naa o zembaaro, 49 naa o kwo choro, naa 

wonto bu, naa o yera nɔɔno wodwoŋi mo, banto jeɡe chwoŋa se ba jwoori ba yeiɡi‑o 

se o taa tei o tete. Ko nam dáa ná dae konto, kotu jeŋa ná tu ka ɡara, o wó wane o 

jwoori o yeiɡi o tete. 50 Kotu wó jeini de wolo na yeiɡi‑o to, ye ba jeeli bena yam se ko 

zeɡe maŋa kalo o na yeiɡi o tete to, se ko yi wonnu yirim bene delo na wó ba to. Sabu 

kolo kotu na wó ŋwe to jeɡe se ko maŋe de ba na yeini ba jene nɔɔna ba toŋe ye ba 



ŋwe-ba tei to mo. 51 Bena dedɛ nam ta ná dɔra se wonnu yirim bene dem yi, nɔɔno 

wom wó jwoori o ŋwe se ko maŋe de konto mo o pa veiru wom. 52 Bena yalo na daare 

to nam ná ba daɡa, se o jwoori o ŋwe sabu fenfee ne ba na jeeli-ko tei to.  
53 Kotu ta ná wo veiru wom tei ne o toŋa, veiru wom jeɡe se o ke‑o ne ba na jene 

nɔɔno bene de bene wone pa se o toŋe tei to mo. Yé sɛ-na se veiru wom taa jeɡe 

Isarele tu wom o bɛɛsa. 54 Nɔɔn-nɔɔno ná wo wane se o tɔɡe chwei sento maama wone 

se o jwoori o yeiɡi o dwoŋi Isarele tu, wonnu yirim bene dem ná yia, ba nam jeɡe se 

ba yaɡe Isarele tu wom se o de o bia viiri zɛɛra mo.  
55 Isarele tiina bam ye amo BAŊA WƐ tontoŋena mo. Amo mo jaane-ba a nwoŋi Ejipti 

wone. Amo mo ye abam Tu BAŊA WƐ wom.”  

26 

Ni-sɛɛm na wó ja Wɛ swolim delo de ba to  

1 “Yé zaŋe-na á ke jwona se á zuli-ya. Nam yé mɔ-na kamwaro, naa se á cheili 

kandwa, naa a sare-ya á pa se ya ji wa-yɔɔro se á zuli-ya. Amo mo ye abam Tu BAŊA 

WƐ wom.  
2 Ta‑á yei-na amo siu da yam ni ne, se á daare á ta‑á neɡe amo wara-jei sem. Amo mo 

ye BAŊA WƐ wom.  
3 Abam ná sɛ amo bera yam, ye á toŋe á tɔɡe amo nia yam, 4 amo de wó toŋe doa se 

ka ne ka maŋa ne, se á wodiiru ke lanyerane. Abam teeni dem de maa wó lei bia dedɛ. 
5 Abam wodiiru na wó puli dedɛ konto to, abam ta wó ta‑á zaɡe wodiiru mo ye á Vini 

tio-bia maŋe ba yi se á ɡwori-ba. Abam nam bá ɡwori á teeni bia á ti, de duum maŋa 

na yi se á du á wo-dwa. Abam wó ta‑á jeɡe á di á sui á boboŋa, ye á zoore á teɡa kam 

ne de wo-zuru.  
6 Amo wó pa se á ta‑á zoore teɡa kam ne de yazura. Á maa wó peini á dɔ ye foone ba 

jeɡe abam. Amo wó le kaɡo-vara se ba yé taa wo abam teɡa kam wone, ye a daare a 

che á dona. 7 Cheɡa to, abam wó zeili á dona á di dam ba baŋa ne, ye á ɡo-ba. 8 Abam 

nɔɔna banu wó na dam se á zeili á dona bam nɔɔna bi. Abam nɔɔna bi de wó zeili ba 

nɔɔna morro fuɡa ye á wane-ba á ɡo.  
9 Amo yiɡa wó taa wora de abam, pa se á na bia dedɛ ye á puli de dam. A maa wó su 



ni-ɡwonim delo a na tiŋi de abam to. 10 Abam wodiiru na wó tiini te ɡaale to ŋwaane, 

ko ná yi se á zaɡe wodiiru, ben-dwoori dem wodiu ta wó taa wo á tuli ne, pa se á 

dole-ko á yaɡe se á na jei á ke á wodi-doŋo da.  
11 Amo maa wó ba a taa zoore abam tetare ne.* Amo bere a bá yaale abam. 12 Amo 

wó taa wo á tei ne. A maa wó taa ye abam Tu Wɛ wom, ye abam de wó taa ye amo 

nɔɔna. 13 Amo mo ye abam Tu BAŊA WƐ wom. A ma ja abam a nwoŋi Ejipti ne, se á 

daa yé ta‑á ye Ejipti tiina kabɛ. A ma chɔɡe dam delo ya na nye abam de se teɡa ne to, 

ye a jwoŋi abam pa se á vei ye á yuni wo wɛɛne.”  

Zwabania taane  

14 “Abam nam ná ba sɛ amo kwora, ye á ba tɔɡe a nia yam maama, 15 á ná nwoŋi amo 

bera yam kwaɡa ne, á daare á chɔɡe ni-ɡwonim delo a na ke de abam to, 16 amo laam 

wó waare abam tento mo: lɛɛro wó yi abam lela, nenɛɛne jawe-chɛɛro, de 

sesa-dwonnu, de paa. Tento mo laɡe te dwei á yia, se á daare á buɡi á jei. Abam ná 

duɡi wodiiru, ko bá jwoŋi abam. Kokuri to, á dona mo laɡe ba vere-te á tei ne ba di ba 

daare abam. 17 Amo tete mo laɡe a nwoŋi abam kwaɡa ne, pa se á dona di abam jara 

wone. Nɔɔna balo na chuli abam to wó di dam á baŋa ne. Á ta wó kwaane se á duri á 

lu ye nɔɔn-nɔɔno ba zeili abam.  
18 Tento maama nam ná yi abam ye á ta ve se á sɛ amo kwora, a laam wó pa se á 

waarem dem puli de ke da kuni berepɛ mo á wɛleera yam ŋwaane. 19 Amo maa wó pa 

se á kamunim dem ba de tu teɡa. Amo wó che se doa yé ne ka pa abam, se á teɡa kam 

ko ye ka taa dana nenɛɛne luu na ye tei to. 20 Abam totoŋ-dɛɛra yam maama bá ja kuri 

ya pa abam. Kokuri to, teɡa kam bá ke wodiiru ka pa abam, á teeni dem de nam bá lei 

bia.  
21 Konto maama nam ná kea, ye abam ta ná ve-ne, ye á ba sɛ a kwora kam, amo laam 

wó pa se á cham dem puli mo de ke kuni berepɛ de woli da. 22 Amo wó saase 

kaɡo-vara a yaɡe abam yera ne mo. Ba maa wó ɡo á bia, ye ba daare ba chɔɡe á vara 

bam. Á kɔɡɔ kom wó ba ko mɔ, pa se nɔɔna daa bá taa wo á chwei sem yuu ne ba via.  
23 De konto maama de, abam ta ná ve amo koresem dem konto, 24 amo de wó ve 

abam. A ta wó waare abam kuni berepɛ mo a daa woli da á wɛleera yam ŋwaane. 25 A 

laɡe a pa se jara mo zaŋe abam de á dona tetare ne, abam na chɔɡe ni-ɡwonim delo 

amo na ke de abam to ŋwaane. Abam ná duri se á zo á te-kamunnu tem wone á seiɡi 

da se á lu, amo wó pa se jawe-chɛɛro ja abam dáane. Abam dona laam maa wó na 

chwoŋa se ba wane abam. 26 Amo wó pa se á ɡa wodiu se á di. Bworobworo wɔɔm 

jeiɡa dedoa wone mo kaana fuɡa wó lare muni ba wɔ bworobworo se ba di sem tiina 

di. Ba nam ná chɛ bworobworo kom se ba pa daane, diɡa maama wó na fenfee yerane 

mo. Á ná nɛ wodiu, á bá wane-ko á di á su.  
27 De konto maama de, abam ta ná ba sɛ amo kwora kam ye á ve-ne, 28 amo laam wó 

yɔɔre a le a bane mo se de zaŋe abam baŋa ne. Amo ta wó waare abam á wɛleera yam 

ŋwaane kuni berepɛ mo. 29 Kana wó tiini ka ni abam mo pa se á ja á tete bia á di. 
30 Amo nam wó chɔɡe wara-jei bimbina yam mɛ á na vei da á kaane á wa yam to. A ta 

wó yiɡi á bimbina yalo á na zwɛ talwoŋa ya baŋa ne to a de teɡa ne. A laam wó 

doɡele á twa a daŋe á jwona yam baŋa ne, ya na ye wo-yɔɔro to ŋwaane. Amo wó 

chuli abam. 31 A maa wó pa se á teene dem ji di-dwonnu yerane, ye a daare a chɔɡe 

wara-jei selo á na vei da á zuli á wa yam to. Á ná zwɛ wonnu á pa-ne, te lwom bá 

pwoli a wo. 32 Amo tete nam mo laɡe a chɔɡe á teɡa kam. Abam dona ná tu se ba zo 

ka wone, ko wó so-ba dedɛ. 33 Amo wó zeili abam a jaɡe a yaɡe teene dedwonna wone, 

jara-keim ŋwaane. Abam maama wó nwoŋi á daare á teɡa kam mo se ka ji di-dwonnu 

yerane.* 34-35 Ko maa wó pa se teɡa kam na siu, ne ko ya na maŋe se ka na bena yarepɛ 

maama wone to. Abam ná zoore ka wone ye á wo pɔɔre siu bene dem á pa-ka, ka laam 

wó sii bena yalo maama abam na wó jaɡe á ta‑á wo á dona bam teene dem wone to.  
36 Abam balo na wó wori to, amo wó pa á vɔna pare ye foone ja abam á dona teene 

dem wone. Vɔɔ tete ná siiri teɡa ne á wó duri mo ko dɔnne ŋwaane. Á wó boŋe we 

nɔɔna mo pare abam se ba ja ye á duri se á lu. Á wó to teɡa ne, ye nɔɔn-nɔɔno tera. 
37 Abam nam wó duri á tiri á to á daŋe da-baŋa ne, ye nɔɔn-nɔɔno ba pare abam. 

Abam bá ta‑á jeɡe dam se á wane á dwoni de á dona. 38 Á wó te á dona teene dem 

wone, pa se á dwi dem jei dáane. 39 Abam wone balo fenfee na wó daare á dona teene 

dem wone to de maa wó buɡi ba jei. Ko nam wó taa ye wɛleera yalo ba de ba nabaara 

na ke to ŋwaane mo ba laɡe ba buɡi ba jei konto.  

40 Ko kwaɡa seeni, ba nam wó wane ba sɛ we ba de ba nabaara bam seene ba tusi, ye 

ba daare ba chuli ba wɛleera, de ba na ywori amo kwaɡa ne ye ba ve amo, 41 pa se 

amo de ve banto ye a daare a zeili-ba a ja vo ba dona teene dem ne tei to. Ba ná seene 

ba tu ba tete ba daare ba leiri ba boboŋ-balwaaro tem, ye ba sɛ waarem delo amo na 

pɛ-ba to, 42 amo de wó ɡuli a ni-ɡwonim dem a na ke de ba nabaara Jakob, de Izaak, 

de Abaraham to. Amo ta wó ɡuli ba teɡa kam ɡula se a fɔɡe-ka. 43 Amo nam wó 

zeili-ba ba teɡa kam ne se ka wane ka na siu, ne ko ya na maŋe se ka sii bena yarepɛ 

maama wone tei to. Ba ná viiri ba daare teɡa kam, ka laam wó na siu konto dwoŋi. Ba 

jeɡe se ba na waarem delo na wó maŋe de ba wɛleera yam to mo, ba na yɔɔre ba ve 

amo nia yam de a bera yam to ŋwaane.  
44 De ko de, ba ná maŋe ba wo ba dona teene dem wone, amo bá yɔɔre a ve-ba. Amo 

bá yiri ni-ɡwonim delo a na ke de-ba to ye a daare a chɔɡe-ba a ti. Amo mo ye ba Tu 

BAŊA WƐ wom. 45 A nam daa wó jwoori a ɡuli ni-ɡwonim delo a na ke de ba nabaara 

bam to, ye a woli-ba. Amo déem jaane ba nabaara bam konto a ja nwoŋi Ejipti ne se a 

taa ye ba Tu Wɛ wom, ye dwi-ɡɛ tiina bam zeɡe ba nia. Amo seene a ye BAŊA WƐ wom 

mo.”  
 

46 BAŊA WƐ déem zeɡe Sinayi peo kom yuu ne o tɔɡe Moses baŋa o pa Isarele tiina 

bam o nia yam, de o bera yam, de o chullu tem konto mo, se ba taa tɔɡa.  

27 

Nɔɔno na wó kwei ni Baŋa Wɛ tei ne to  

1 BAŊA WƐ daa ma ta de Moses o we:  
2 “Ta de Isarele tiina bam we: Wolo ná kwei o yera nɔɔno se o ma ɡwoni ni o pa BAŊA 

WƐ, kotu wó wane o ŋwe sabu se ko leiri o nɔɔno wom yuu ne. Nɔɔno de nɔɔno kwora 

na maŋe de lu-nyenno sɛkɛle na ye chekke to mo tento:  
3 Baaro ná maŋe de bena finlei se ko yi bena fuseredo, se á ŋwe lu-nyenno sabu-dala 

finnu o ŋwaane.  
4 Kaane nam ná maŋe de bena yam konto, se á ŋwe lu-nyenno sabu-dala fintɔ o 

ŋwaane.  
5 Bakeira ná maŋe de bena yanu se ko yi bena finlei, se á ŋwe lu-nyenno sabu-dala 



finlei o ŋwaane.  

Busankana nam ná maŋe de bena yam konto, se á ŋwe lu-nyenno sabu-dala fuɡa o 

ŋwaane.  
6 Bakeira ná maŋe de chana dedoa se ko yi bena yanu, se á ŋwe lu-nyenno sabu-dala 

yanu o ŋwaane.  

Busankana bena nam ná maŋe de bena yam konto, se á ŋwe lu-nyenno sabu-dala 

yatɔ o ŋwaane.  
7 Baaro ná kwe o yi bena fuseredo o daŋe, se á ŋwe lu-nyenno sabu-dala fuɡa-yanu o 

ŋwaane.  

Kaane nam ná maŋe de bena yam konto, se á ŋwe lu-nyenno sabu-dala fuɡa o 

ŋwaane.  
8 Nɔɔno wolo ná ke ni-ɡwonim dem konto, ye o ba jeɡe sabu kolo na maŋe de ni dem 

to, se kotu ja o nɔɔno wom o yi kaanem tu tei. Kaanem tu wom ná nii nɔɔno wom, o 

laam wó jeeli ni-ɡwonim tu wom na wó ŋwe baɡera se ko maŋe de o dam na wae tei 

to.  
9 Wolo nam ná kwei vara balo na maŋe de kaanem to se o ke ni-ɡwonim o pa BAŊA 

WƐ, vara bam konto dwoŋi maama wó ji wose mo BAŊA WƐ ŋwaane. 10 Chwoŋa tera se 

kotu kwei vare-ɡaa o leiri wodwoŋi wom yuu ne. Ko ná maŋe ko ye o kwei vare-ŋom 

mo o leiri vare-nabwom yuu ne, o dae se o ke konto. Wolo nam ná ke konto, vara 

balei bam maama wó ji BAŊA WƐ nyem mo. 11 Ko nam ná ye varem wolo na wo maŋe 

de kaanem o pa BAŊA WƐ to mo kotu laɡe se o ma o ɡwoni o ni dem, o nam wó ja 

varem wom o vo kaanem tu wom tei ne mo. 12 Kaanem tu wom ná nii varem wom na 

jeɡe lam tei to, o wó ta o bere nɔɔno wom o na wó ŋwe baɡera to. O nam ná taɡe tei, 

ko zeɡe konto mo. 13 Varem wom tu nam ná laɡe se o jwoori o yeiɡi o varem wom, se 

o ŋwe varem wom sabu kom, ye o ta woli sabu kom popɔra dedoa senu maama wone.  
14 Nɔɔno nam ná kwei o sɔŋɔ se o ke-ko BAŊA WƐ jeŋa ne, kaanem tu mo wó yi da se 

o nii ko dunni na mae tei to. Kaanem tu nam ná bere ko sabu se ko taa ye tei, ko zeɡe 

konto mo. 15 Sɔŋɔ kom tu nam ná laɡe se o jwoori o yeiɡi-ko, se o ŋwe ko sabu kom, 

ye o ta woli sabu kom popɔra dedoa senu maama wone. O ná ke konto, sɔŋɔ kom wó 

jwoori ko taa ye o nyem.  
16 Nɔɔno wolo ná fɔɡe o nabaara teɡa wone se o ke-ka BAŊA WƐ jeŋa ne, ba wó jeeli 



ka kwora se ko maŋe de wo-dwa na wó maŋe tei se ba du ka wone to mo. Ba wó maŋe 

lu-nyenno sabu-dala finnu mo mena ywollu tetɔ maama ŋwaane. 17 Ko ná ye wonnu 

yirim bene dem wone mo kotu kwei teɡa kam o pa BAŊA WƐ, o wó ŋwe ka sabu jeelim 

maama na ye tei to mo. 18 Se ko ná ye wonnu yirim bene dem kwaɡa ne mo o kwei-ka 

se o pa BAŊA WƐ, ba wó jeeli ka sabu ni se ko maŋe de bena yaɡera ta na daare se 

wonnu yirim bene delo na beene to laam yi mo. Kotu bá ŋwe se ko yi ka sabu kom 

maama. 19 Nɔɔno wom ná boŋe se o jwoori o yeiɡi o teɡa kam, se o ŋwe ka sabu kom, 

ye o ta woli sabu kom popɔra dedoa senu maama wone. O ná ke konto, teɡa kam wó 

jwoori ka taa ye o nyem. 20 Kotu nam ná wo jwoori o yeiɡi-ka BAŊA WƐ tei ne, ye o ná 

kwei-ka o yeiɡi o pa nɔɔno wodwoŋi, o daa ba jeɡe chwoŋa se o jwoori o yeiɡi-ka. 
21 Wonnu yirim bene dem ná kaare de yi, ye ba laɡe ba kwei teɡa kam konto ba pa, ka 

wó yɔɔre ka ji wose mo BAŊA WƐ ŋwaane. Ba jeɡe se ba pɔɔre-ka ba pa Wɛ kaanem 

tiina se ba taa tei-ka taa wuu.  
22 Nɔɔno wolo nam ná kwei teɡa kalo na dae o nabaara teɡa ye o tete yeiɡi-ka nɔɔno 

wodwoŋi tei ne to mo se o ke-ka BAŊA WƐ jeŋa ne, 23 kaanem tu wom mo wó jeeli ka 

sabu ni se ko maŋe de bena yaɡera ta na daare se wonnu yirim bene dem yi to. Nɔɔno 

wom laam maa wó ŋwe ka sabu kom dɛ dem konto wone nɔɔ. Sabu kom konto ye 

BAŊA WƐ nyem mo. 24 Wonnu yirim bene dem ná yia, se nɔɔno wom kwei teɡa kam 

konto o jwoori o pa o na yeiɡi-ka wolo tei ne to, se wonto dwi dem taa tei-ka.*  
25 Sabu kom konto maama dunni jeɡe se ko tɔɡe wara-jei sem maŋem chekke mo. 

Sɛkɛle dedoa maa ye ɡɛra kuni finlei.  
26 Nɔɔn-nɔɔno ba jeɡe se o kwei wo-kwea kalo o varem na loɡe to o ke BAŊA WƐ jeŋa 

ne, ka na maŋe ka ye BAŊA WƐ nyem to ŋwaane. Ko ná ye á naane dem wone, naa á 

pei sem wone, naa á bone dem wone, tento wo-kwe selo maama na ye wo-bɛ to ye 

BAŊA WƐ nyem mo. 27 Ko nam ná ye vara balo na wo maŋe de kaanem to wone 

wo-kwea, ka tu wom jeɡe chwoŋa se o jwoori o yeiɡi-ka. O wó ŋwe ka sabu kom ye o 

ta woli sabu kom popɔra dedoa senu maama wone. Kotu nam ná wo jwoori o yeiɡi 

varem wom konto, ba jeɡe chwoŋa se ba kwei‑o ba yeiɡi ba pa nɔn-ɡaa se ko maŋe de 

varem wom sabu na ye tei to.  

28 Wolo nam ná yɔɔre o kwei o woŋo kolo maama o ke BAŊA WƐ jeŋa ne, ko ná ye o 

choro, naa o varem, naa o nabaara teɡa mo, woŋo kom konto yɔɔre ko ye wose mo 

BAŊA WƐ ŋwaane. Nɔɔno wom daa ba jeɡe chwoŋa se o jwoori o yeiɡi-ko, naa o 

kwei-ko o yeiɡi o pa nɔn-ɡaa, ko na ye Wɛ nyem taa wuu to ŋwaane.  
29 Ba nam ná pɔɔre nabiinu wolo ba yɔɔre ba ke Wɛ jeŋa ne chɔɡem ŋwaane, chwoŋa 

daa tera se ba jwoori ba yeiɡi konto tu BAŊA WƐ tei ne. Ba jeɡe se ba ɡo‑o mo.  
30 Teɡa kam wodiu popɔre fuɡa maama wone popɔra dedoa ye BAŊA WƐ nyem mo, ne 

ko ná ye wodiiru, naa tio-bia de. Abam nam wó pɔɔre-ko se ko taa ye wose BAŊA WƐ 

ŋwaane.* 31 Nɔɔno nam ná boŋe se o jwoori o yeiɡi wodiiru tento telo, se o ŋwe te 

sabu kom ni ne ye o ta woli sabu kom popɔra dedoa senu maama wone. 32 Sɔŋɔ vara 

fuɡa maama wone dedoa ye wose mo BAŊA WƐ ŋwaane. Nam jeeli-na á vara bam 

maama se á le wolo na ye fuɡa tu maama to á pa BAŊA WƐ. 33 Abam ba jeɡe se á paale 

á kuri á vare-ŋona de á vare-balwaaro wone, naa se á leiri balo á na maŋe á le to yuu 

ne. Abam ná kwei varem se á leiri wodwoŋi yuu ne á pa BAŊA WƐ, vara balei bam 

maama nam wó taa ye BAŊA WƐ nyem mo. Á ba jeɡe chwoŋa se á jwoori á yeiɡi-ba de 

sabu.”  
 

34 BAŊA WƐ déem zeɡe Sinayi peo kom yuu ne mo o ta o nia yam konto o bere Moses 

Isarele tiina bam ŋwaane.  

Jeelim Tɔnɔ  
Jeelim Tɔnɔ kom bere kolo maama na kea maŋa kalo Moses na to Isarele tiina bam yiɡa ne pa ba 

kare kaɡoa kam yuu ne ba vei bena finna to mo. Nɔɔna bam déem swoi se ba taa pae ba wo 

chɔɡa, ye ba poone Moses de Wɛ yiɡa ne kuni dedɛ mo. Ba boŋe we ba ya na wo Ejipti ne maŋa 

kalo to ɡare ba na nwoŋi da ba daare ba zo kaɡoa kam wo ba wora to, kokuri to ba swei yaara 

yalo ya na jeɡe-ba ba kabɛɛne dem ŋwaane to swia mo. De ko de, Wɛ ta nii ba baŋa ne mo, ye o 

yeini o tɛ kolo maama na maŋe se Moses ta de-ba to o bere‑o, de o na wó ke tei se o taa tɔɡe ba 

yiɡa to. Wɛ ke konto mo o ja nɔɔna bam o vo o yi teɡa kalo o déem na ɡwoni ni de ba nabaara 

bam se o pa-ba to siseini dem ni. Kuni belei mo Wɛ déem taɡe de Moses se o jeeli nɔɔna bam 

maama ni maŋa kalo ba ya ta na kare kaɡoa kam ne ba vei to. (Nii Popɔra 1 de Popɔra 26.) 

Konto ŋwaane mo ba jeɡe tɔnɔ kom ba bwoi we ‘Jeelim Tɔnɔ’.  

1 

Ba jeeli Isarele tiina bam ni  

1 Bena yalei bene dem chane selei chana kam boboa dɛ delo Isarele tiina bam na 

nwoŋi Ejipti teo kom ne to mo BAŊA WƐ ŋɔɔne de Moses Sinayi kaɡoa kam ne. 

Wara-vwei dem wone mo o déem ŋɔɔne ded‑o ye o we:  
2 “Nmo de Aron jeɡe se á jeeli Isarele tiina bam ni mo. Jeeli-ba-na sɔ-yuu de sɔ-yuu, 

diɡa de diɡa wone se á lɔre baaro maama de o yere.* 3 Á maa wó jeeli balo bam na yi 

bena finlei ba daŋe ye ba yi jara keim to ni, se á pɔɔre-ba kɔɡɔ de kɔɡɔ. 4 Ko na ye tei 

to, dwi maama wó le ba sɔ-yuu yiɡa tu dedoa mo se kotu woli abam.  
5-15 Baara balo na zeɡe dwi maama ŋwaane se ba woli abam de á totoŋe dem to yera 

mo tento:  
 

Dwi demYiɡa tu wom  

Ruben Sedura bu Elizura  

Simeon Zurisadayi bu Selumeli  

Judah Aminadabi bu Naason  

Isakara Zuwara bu Netaneli  

Zebulun Helon bu Eliabi  

Josɛf bu Efrayim Amihuda bu Elisama  

Josɛf bu Manasɛ Pedazura bu Gamaleli  

Benjamin Gideoni bu Abidan  

Dan Amisadayi bu Ahiyezera  

Asere Ocharan bu Paɡeli  

Gad Deweli bu Eliasafe  

Nafitali Enan bu Ahira”  
 

16 Nɔɔna bam konto mo ba déem le Isarele dwia yam maama wone, se ba leiri ba 

kɔɡɔ kom maama yuu ne ba toŋe totoŋe dem konto. Banto mo ye yiɡa tiina ba sɔ-yuni 

tem ne.  
17 Moses de Aron na lɔre nɔɔna bam konto yera yam to, ba déem ma seene ba ja-ba se 

ba woli totoŋe dem. 18 Chane selei chana kam boboa dɛ ne mo ba bwoŋi Isarele tiina 

kɔ-fɔrɔ kom maama ba ke daane. Ba ma popone ba sɔ-yuni tem de ba di sem yera ba 

tiŋi. Ko ná ye baara balo maama na yi bena finlei ba daŋe to, ba déem popone nɔɔno 

maama de o yere. 19 Ba ke se ko maŋe de BAŊA WƐ na pɛ Moses ni se o ke tei to mo. 

Sinayi kaɡoa kam ne mo ba jeeli baara bam tento dwoŋi:  
 

20-43 Isarele dwia yam maama wone ba déem jeeli baara balo na yi bena finlei ba daŋe 

ye ba yi jara keim to ni. Ba ma popone ba yera ba tiŋi, nɔɔno maama de o sɔ-yuu kom 

de o diɡa kam mo.  

Dwi demBaara bam ni  

Isarele bu-kwea Ruben 46,500  

Simeon 59,300  

Gad 45,650  

Judah 74,600  

Isakara 54,400  

Zebulun 57,400  

Josɛf bu Efrayim 40,500  

Josɛf bu Manasɛ 32,200  

Benjamin 35,400  



Dan 62,700  

Asere 41,500  

Nafitali 53,400  
 

44 Moses de Aron dedaane Isarele yiɡa tiina fuɡa-balei bam déem na jeeli nɔɔna bam 

ni tei to mo konto. Nɔɔno maama nam zeɡe o pae o diɡa kam mo. 45 Ko nam ye Isarele 

tiina baara balo na yi bena finlei ba daŋe ye ba yi jara keim to mo ba jeeli ba ni. 
46 Baara bam maama maa ye nɔɔna morro bia yaredo de tetɔ, dedaane bia yanu de 

finnu (603,550).  
47 Ba déem nam wo jeeli Levi dwi tiina bam ba woli de dwia yadwonna yam.* 

48 Kokuri to, BAŊA WƐ déem ya maŋe o ta de Moses mo o we:  
49 “Abam ná laɡe á jeeli Isarele tiina bam ni, se á yé jeeli Levi dwi tiina bam á woli da. 
50 Ko nam na ye tei to, abam wó pa se Levi tiina bam mo taa nii amo wara-jei sem, 

dedaane jei sem konto wo zela yam baŋa ne. Banto mo wó yeini ba zeŋe wara-vwei 

dem de de zela yam ba ja kɛ. Ba ta wó taa toŋe de wo totoŋa ba pa-ne, se ba daare ba 

chwi ba vwoa ba che wara-jei sem. 51 Abam ná laɡe á ɡɔ á vwoa yam se á vo jeiɡa 

kadwoŋi, ko ye banto mo wó ɡɔ wara-vwei dem, se ba ja-de ba kɛ. Á ná yi jeiɡa kam, 

banto mo wó chwi vwei dem jei-doŋa kam ne. Wolo maama ná dae Levi dwi tu ye o 

ná tiini o yi wara-vwei dem yera, se ba ɡo konto tu.  
52 Ko nam ná ye Isarele tiina bam maama, ba jeɡe se ba chwi ba vwoa mo sɔ-yuu de 

sɔ-yuu, se kɔɡɔ maama taa jeɡe tuta na popone ko yere jaja to. 53 Ko daare, Levi tiina 

bam wó chwi ba vwoa ba kaare Wɛ wara-jei sem mo. Konto wó pa se ba che se 

nɔɔn-nɔɔno yé yi dáane se ko pa a bane zaŋe Isarele tiina kɔɡɔ kom baŋa ne ko 

ŋwaane. Ko ye Levi dwi tiina bam mo wó taa nii wara-vwei dem wonnu maama baŋa 

ne.”  
54 Isarele tiina bam déem ma yɔɔre ba ke ba tɔɡe ni delo BAŊA WƐ na pɛ Moses se ba 

ke to.  

2 

Ba na chwi ba vwoa yera yera tei to  

1 BAŊA WƐ déem ta ma ta de Moses de Aron o we:  
2 “Isarele tiina bam maama jeɡe se ba chwi ba vwoa yam mo dwi de dwi na ye dáa dáa 

ba kaare wara-jei sem. Nɔɔno maama maa wó taa jeɡe o kɔɡɔ ɡwɛɛm yere de o sɔ-yuu 

kom yere na ɡweere ya bere jaja to.  
3-9 Ko ná ye wara-jei sem wɛ-puli seeni daa kam, dwia yanto mo wó jeini se Judah 

dwi dem taa wo ba yiɡa ne. Dwi maama wó jeini de ba yiɡa tu tento dwoŋi mo:  

Dwi demYiɡa tu wom Baara bam ni  

Judah Aminadabi bu Naason 74,600  

Isakara Zuwara bu Netaneli 54,400  

Zebulun Helon bu Eliabi 57,400  

Ba maama:186,400  

Judah kɔɡɔ kom mo wó to Isarele tiina kɔ-fɔrɔ kom yiɡa ne se ba taa via.  
 

10-16 Ko ná ye wara-jei sem teɡa-kuri seeni daa kam, dwia yanto mo wó jeini se Ruben 

dwi dem taa wo ba yiɡa ne. Dwi maama wó jeini de ba yiɡa tu tento dwoŋi mo:  

Dwi dem Yiɡa tu wom Baara bam ni  

Ruben Sedura bu Elizura 46,500  

Simeon Zurisadayi bu Selumeli 59,300  

Gad Deweli bu Eliasafe 45,650  

Ba maama:151,450  

Ruben kɔɡɔ kom konto mo wó saŋe Judah kɔɡɔ kom se Isarele tiina kɔ-fɔrɔ kom taa 

via.  
 

17 Levi tiina bam nam mo wó zeŋe wara-vwei dem ba taa via kɔ-fɔrɔ kom tetare laŋa 

ne. Kɔɡɔ maama wó taa via nenɛɛne ba na yeini ba chwi ba vwoa yam jei selo ne to 

mo, se nɔɔno maama taa vei de o kɔɡɔ kom ɡwɛɛm yere na ɡweere de bere jaja to.  
 

18-24 Ko ná ye wara-jei sem wɛ-zoore seeni daa kam, dwia yanto mo wó jeini se 

Efrayim dwi dem taa wo ba yiɡa ne. Dwi maama wó jeini de ba yiɡa tu tento dwoŋi 

mo:  

Dwi demYiɡa tu wom Baara bam ni  



Efrayim Amihuda bu Elisama 40,500  

Manasɛ Pedazura bu Gamaleli 32,200  

Benjamin Gideoni bu Abidan 35,400  

Ba maama:108,100  

Efrayim kɔɡɔ kom konto mo wó saŋe ba ke batɔ tu se Isarele tiina kɔ-fɔrɔ kom taa via.  
 

25-31 Ko ná ye wara-jei sem baŋa seeni daa kam, dwia yanto mo wó jeini se Dan dwi 

dem taa wo ba yiɡa ne. Dwi maama wó jeini de ba yiɡa tu tento dwoŋi mo:  

Dwi demYiɡa tu wom Baara bam ni  

Dan Amisadayi bu Ahiyezera 62,700  

Asere Ocharan bu Paɡeli 41,500  

Nafitali Enan bu Ahira 53,400  

Ba maama:157,600  

Dan kɔɡɔ kom konto mo wó kweeli Isarele tiina kɔ-fɔrɔ kom maama wone ba taa via. 

Ba maama wó taa vei de ba kɔɡɔ kom ɡwɛɛm yere na ɡweere de bere jaja to mo.”  
 

32 Ba déem na jeeli Isarele tiina kɔ-fɔrɔ kom sɔ-yuu de sɔ-yuu to, ba kɔɡɔ kom maama 

na ke daane to ye baara morro bia yaredo de tetɔ, de bia yanu de finnu (603,550). 
33 Ko daare, ba déem wo jeeli Levi dwi dem ni ba woli Isarele kɔ-fɔrɔ kom ne. Ko maa 

ye se ko tɔɡe de BAŊA WƐ na pɛ Moses ni se o ke tei to mo.  
34 Isarele tiina bam déem ma yɔɔre ba ke ba tɔɡe ni delo BAŊA WƐ na pɛ Moses se ba 

ke to. Ba déem yeini ba chwi ba vwoa konto dwoŋi mo, sɔ-yuu de sɔ-yuu, kɔɡɔ de 

kɔɡɔ. Ba déem ta na ɡwɛ ba maa kɛ to, nɔɔno maama tɔɡe de o sɔ-yuu tiina mo o via.  

3 

Levi dwi dem taane  

1 Maŋa kam BAŊA WƐ déem na ŋɔɔne de Moses Sinayi peo kom yuu ne to, Aron de 

Moses diɡa kam tiina mo tento: 2 Aron déem jeɡe bu-baara bana mo. Nadab mo ye o 

bakeiri-kwea. Abihu ma saŋe o kwaɡa, de Eleaza, dedaane Itamara. 3 Ba déem nam 

lwoɡi nuɡa Aron bu-baara bam konto yuu ne mo ba le-ba se ba taa ye Wɛ kaanem 

tiina ye ba toŋe ba pa‑o. 4 BAŊA WƐ nam pɛ se Nadab de Abihu te mo. Kokuri to, Sinayi 



kaɡoa kam seeni mo banto déem kwei min-yɔɔ ba zwɛ se ba ma zuli BAŊA WƐ, ye o wo 

pɛ chwoŋa se ba zwɛ mini dem konto dwoŋi.* Ba maa ba jeɡe bia. Konto ŋwaane, 

Eleaza de Itamara yerane déem mo toŋe Wɛ kaanem tiina totoŋe ye ba kwo Aron ta 

ŋwe.  
5 BAŊA WƐ ta ma ta de Moses o we:  

6 “Pa se Levi dwi dem nwoŋi ba zeɡe kaanem tu Aron yiɡa ne, se ba taa toŋe ba 

woli‑o. 7 Banto wó taa toŋe wara-jei sem totoŋa mo ba pae Aron de Isarele tiina kɔ-fɔrɔ 

kom maama. 8 Ba wó taa nii wara-vwei dem wo zela yam baŋa ne, ye ba daare ba taa 

toŋe totoŋa yalo maama na maŋe de wara-jei sem to ba pae Isarele tiina bam. 9 Pɔɔre 

Levi tiina bam se ba taa toŋe ba woli Aron de o bia bam. Le-ba Isarele dwi tiina bam 

maama wone se ba yɔɔre ba taa toŋe totoŋa yam konto yerane. 10 Ko nam ye se n tiŋi 

Aron de o bu-baara bam mo se ba taa ye amo kaanem tiina. Nɔn-ɡaa ná tiini o yi 

wara-vwei dem yera, se ba ɡo kotu.”  
11 BAŊA WƐ daa ta ma ta de Moses o we:  

12 “Amo kuri Levi dwi tiina bam mo se ba taa ye amo nyem. A le-ba Isarele tiina bam 

wone se ba leiri bakeiri-kwe selo maama abam na wó lo to yuu ne mo. 13 Kokuri to, 

amo déem na ɡo Ejipti tiina bakeiri-kwe sem maama to, a daare Isarele tiina 

bakeiri-kwe sem de ba vare-kwe sem mo se ba taa ye amo nyem. Levi tiina bam mo 

jeɡe se ba leiri bakeiri-kwe sem yuu ne ba ji amo nyem. Amo mo ye BAŊA WƐ wom.”  

Ba jeeli Levi tiina bam ni  

14 Sinayi kaɡoa kam ne mo BAŊA WƐ déem taɡe de Moses o we, 15 “Jeeli Levi dwi tiina 

bam ni se ko tɔɡe de ba sɔ-yuni tem, de ba di sem. Nam jeeli ba baara balo na yi 

chana se ko taa vei to n popone ba yera n tiŋi.” 16 Moses ma seene o ke tei BAŊA WƐ na 

pɛ ni se o ke to.  
17 Levi bia bam yera mo tento:*  

Gereson, de Kohafe, de Merari.  
18 Gereson sɔ-yuni tem ye Libini de Simeyi mo. 19 Kohafe sɔ-yuni tem maa ye Amiram, 

de Izehara, de Heboron, de Yuzeli. 20 Merari sɔ-yuni tem de maa ye Mahili de Musi.  

Levi dwi tiina sɔ-yuni tem mo konto.  

Gereson sɔ-yuu kom de ba totoŋe dem  

21 Libini de Simeyi di sem déem nwoŋi Gereson sɔ-yuu kom wone mo. 22 Ba baara 

balo na yi chana se ko taa vei ye ba jeeli ba ni to déem ye morro terepɛ de bia yanu 

(7,500). 23 Banto sɔ-yuni tem déem mo jeɡe se ba yeini ba chwi ba vwoa wara-vwei 

dem kwaɡa ne, de wɛ-zoore seeni. 24 Gereson sɔ-yuu kom yiɡa tu wom déem ye Layeli 

bu Eliasafe mo.  
25 Ko déem ye Gereson sɔ-yuu tiina totoŋe mo se ba taa nii wara-vwei dem baŋa ne, 

de ɡwaaro telo na kwoli-de to, de ɡare-jale delo na leiɡi de ni dem ne to. 26 Ba ta wó 

taa nii ɡare-jala yalo na kwoli wara-jei sem konkɔlɔ kom mɛ vwei dem tete de kaanem 

dakaa kam na wora to, de ɡare-jale delo na leiɡi konkɔlɔ kom ni dem ne to, de ŋone 

selo ba na mae ba chwi wara-vwei dem to. Ba ta jeɡe se ba taa nii wonnu tem konto 

totoŋa yam maama baŋa ne se ya ke lanyerane.  

Kohafe sɔ-yuu kom de ba totoŋe dem  

27 Amiram, de Izehara, de Heboron, de Yuzeli di sem déem nwoŋi Kohafe sɔ-yuu kom 

wone mo. 28 Ba baara balo na yi chana se ko taa vei to déem ye morro nana de bia 

yaredo (8,600) mo. Banto totoŋe dem mo ye se ba taa nii wara-vwei dem wo zela yam 

baŋa ne. 29 Ba sɔ-yuni tem déem mo jeɡe se ba yeini ba chwi ba vwoa yam wara-vwei 

dem teɡa-kuri seeni. 30 Kohafe sɔ-yuu kom yiɡa tu wom déem ye Yuzeli bu Elizafan 

mo.  
31 Ko déem ye Kohafe sɔ-yuu tiina totoŋe mo se ba taa nii Wɛ ni-ɡwonim dakaa kam 

baŋa ne, de tabolo kom, de min-zwon-zeɡo kom, de kaanem dakɛ sem, dedaane zela 

yalo kaanem tiina bam na yeini ba kwei ba ma toŋe ba totoŋa to, de ɡare-jale delo na 

leiɡi de che Wɛ di-yun-ɡala kam to, dedaane wonnu tem konto maama totoŋa yam 

baŋa ne.*  
32 Wɛ kaanem tu Aron bu Eleaza déem mo ye Levi dwi dem yiɡa tiina bam yuu tu. Ba 

ma tiŋi wonto se o taa nii balo maama na toŋe wara-vwei dem totoŋa yam to baŋa ne.  

Merari sɔ-yuu kom de ba totoŋe dem  

33 Mahili de Musi di sem déem nwoŋi Merari sɔ-yuu kom wone mo. 34 Ba baara balo 

na yi chana se ko taa vei ye ba jeeli ba ni to déem ye morro teredo de bia yalei 

(6,200) mo. 35 Merari sɔ-yuu kom yiɡa tu wom déem ye Abihali bu Zureli mo. Banto 

sɔ-yuni tem déem mo jeɡe se ba yeini ba chwi ba vwoa yam wara-vwei dem baŋa 

seeni.  
36 Ko déem nam ye Merari sɔ-yuu tiina totoŋe mo se ba taa nii ywoa yalo na jaane 

wara-vwei dem pa de zeɡe to, dedaane da-ɡare sem, de ywoa yam, de dɛ sem na zeɡe 

luuru telo baŋa ne to, de se zela yam maama baŋa ne. Ba ta jeɡe se ba taa nii wonnu 

tem konto totoŋa yam maama baŋa ne mo. 37 Ko ta ye Merari sɔ-yuu tiina totoŋe mo 

se ba taa nii wara-jei sem konkɔlɔ ywoa yam, de da-dɛɛra yam na zeɡe luuru telo baŋa 

ne to, de paara yam, dedaane ŋone sem baŋa ne.*  
 

38 Ko nam ná ye Moses, de Aron, de Aron bu-baara bam, ba yeini ba chwi ba vwoa 

yam wara-jei sem yiɡa ne mo, se ko jeeri wɛ-puli seeni. Banto mo laɡe ba taa nii 

wara-vwei dem de de totoŋa yam baŋa ne ba pae Isarele tiina bam. Nɔn-ɡaa ná tiini o 

yi wara-vwei dem yera, se ba ɡo kotu. 39 Levi dwi dem baara balo na yi chana ye 

Moses de Aron jeeli ba ni sɔ-yuu de sɔ-yuu, ne BAŊA WƐ na pɛ-ba ni se ba ke tei to 

déem ye morro finlei-telei (22,000) mo.  

Levi tiina de bakeiri-kwe sem jeilo kom  

40 BAŊA WƐ daa ma ta de Moses o we, “Jeeli Isarele tiina bakeiri-kwe selo maama na 

yi chana se ko taa vei to se n popone ba yera n tiŋi. 41 Abam nam wó pa se Levi dwi 

tiina bam leiri á bakeiri-kwe sem yuu ne ba ji amo nyem. Amo mo ye BAŊA WƐ wom! 

Levi tiina vara bam de wó leiri Isarele tiina maama vare-kwe sem yuu ne ba taa ye 

amo nyem.”  
42 Moses ma seene o jeeli Isarele tiina bakeiri-kwe sem ni, nenɛɛne BAŊA WƐ na pɛ‑o 

ni se o ke tei to. 43 Bakeiri-kwe selo na yi chana se ko taa vei ye ba popone ba yera to 

déem maa ye morro finlei-telei de bia yalei de fuserepɛ-batɔ (22,273).  
44 BAŊA WƐ laam ma ta de Moses o we:  

45 “Laam pɔɔre Levi tiina bam se banto leiri Isarele tiina bakeiri-kwe sem yuu ne ba ji 

amo nyem. Ta pɔɔre Levi tiina vara bam se banto de leiri Isarele tiina bam maama 

vare-kwe sem yuu ne. Levi dwi tiina bam wó taa ye amo nyem mo. Amo mo ye BAŊA 

WƐ wom. 46 Ko na ye tei to, Isarele tiina bakeiri-kwe sem ni daɡa ba dwoi Levi tiina 

bam ni na mae tei to, de nɔɔna 273. Abam jeɡe se á jwoori á yeiɡi nɔɔna bam konto 

mo. 47 Á wó ŋwe sɛkɛle sabu-dala yanu mo bu-kwea maama ŋwaane. Sabu kom konto 

dunni jeɡe se ko tɔɡe wara-jei sem maŋem chekke na ye tei to mo. Sɛkɛle dedoa maa 

ye ɡɛra kuni finlei. 48 Á wó kwei sabu kom konto á pa Aron de o bu-baara bam, se á 

ma‑á jwoori á yeiɡi bakeiri-kwe selo na dwoi Levi tiina bam ni na mae tei to.”  
49 Moses ma sɛ ye o jwoŋi bakeiri-kwe sem konto yera sabu se o jwoori o yeiɡi-ba. 

50 Sabu kom maama déem ye sɛkɛle sabu-dala moro dedoa de bia yatɔ de 

fuseredo-yanu (1,365) mo. Ko dunni maa tɔɡe wara-jei sem maŋem chekke na ye tei 

to. 51 Moses laam ma kwei-ko o pa Aron de o bu-baara bam, nenɛɛne BAŊA WƐ na pɛ ni 

se o ke tei to.  

4 

Kohafe tiina bam taane  

1 BAŊA WƐ déem taɡe de Moses o we:  
2 “Pɔɔre Kohafe tiina bam Levi dwi tiina badaara bam wone se n jeeli ba ni, sɔ-yuu de 

sɔ-yuu, diɡa de diɡa. 3 Ko ná ye baara balo na jeɡe bena fintɔ se ko taa vei bena finnu 

ye ba yi se ba toŋe BAŊA WƐ wara-jei sem totoŋa to, se n popone banto yera n tiŋi. 
4 Kohafe tiina bam totoŋa yam konto ye se ba taa nii wonnu telo na tiini te ye wose to 

baŋa ne mo.  
5 Ko ná yeini ko yi se á ɡɔ á vwoa yam se á vo jeiɡa kadwoŋi, Aron de o bia bam mo 

wó zo wara-vwei dem wone ba pare ɡare-jale delo na cheɡe Wɛ di-yun-ɡala kam to, se 

ba ma-de ba kwoli Wɛ ni-ɡwonim dakaa kam. 6 Ba laam wó kwei twan-nyenno ba 

kwoli-ka, se ba daare ba kwei ɡare-yi delo nyenyeɡo na ye nazwon-pupwia to ba ma 

ba pu-ka. Ko kwaɡa ne, se ba laam tore dakaa kam zeŋem dɛ sem ka yera ne.  
7 Ko maa ná ye tabolo kolo baŋa ne ba na yeini ba ke bworobworo kolo na tiɡi da Wɛ 

ŋwaane to, ba ta wó kwei ɡare-yi delo nyenyeɡo na ye nazwon-pupwia to mo ba 

kwoli-ko. Ba laam maa wó kwei zon-tanlɛ sem, de talwoŋ-ywoŋa zwe sem, de kabeili 



sem, de sana pɛɛra kikeiri sem, ba zeɡe ko baŋa ne. Bworobworo kom jeɡe se ko yeini 

ko taa wo tabolo kom baŋa ne mo maŋa maama. 8 Ba ná tiɡisi wonnu tento maama 

tabolo kom baŋa ne ba ti, se ba kwei ɡare-yi nasoŋo chwɛ-chwɛ ba lware ba pu-te, se 

ba daare ba ma twan-nyenno ba kwoli te maama. Ko kwaɡa ne se ba laam tore tabolo 

kom zeŋem dɛ sem ko yera ne.  
9 Ba ta wó kwei ɡare-yi delo nyenyeɡo na ye nazwon-pupwia to ba ma kwoli 

min-zwon-zeɡo kom, de ko min-zwonnu tem, de wonnu telo na fɔɡe te kwɛ mini dem 

to, de tentwarem zon-tanlɛ sem, dedaane nuɡa kabɔɔro tem maama. 10 Ba jeɡe se ba 

kukuli-ko mo, de ko yera zela yam maama, twan-nyenno wone, se ba laam kwei-ko ba 

daŋe ko zeŋem dɛ sem baŋa ne.  
11 Ba daa ta wó kwei ɡare-yi delo nyenyeɡo na ye nazwon-pupwia to mo ba ma kwoli 

sabu-seŋa kaanem dakaa kam,* se ba daare ba kwei twan-nyenno ba ma pu-ka. Ko 

kwaɡa ne se ba laam tore dakaa kam zeŋem dɛ sem ka yera ne.  
12 Aron de o bia bam ta wó kwaleme zela yalo maama ba na jeɡe ba toŋe wara-jei 

sem wone to ye ba daare ba kukuli-te ɡare-yi delo nyenyeɡo na ye nazwon-pupwia to 

wone. Ba laam maa wó kwei twan-nyenno ba ma ba pu te ni, ye ba daare ba kwei-te 

ba daŋe zeŋem dɛ sem baŋa ne. 13 Ba ta wó kwoori tentwarem delo maama na wo 

zwɛɛm kaanem dakaa kam wone to mo ba yaɡe, se ba daare ba kwei ɡare-yi na ye 

nasoŋ-pupwiu to ba ma kwoli-ka. 14 Ba nam ta wó kwei zela yalo ba na jeɡe ba toŋe 

kaanem dakaa kam totoŋa to mo ba tiŋi ɡare-yi dem konto baŋa ne. Ko maa ye mini 

zon-tanlɛ sem, de dɛ selo ba na jeɡe ba chu ba le nɔna to, de sɛbullu tem, dedaane 

na-zwe sem mo. Ba ta wó kwei twan-nyenno mo ba ma ba pu te maama, ye ba laam 

tore dakaa kam zeŋem dɛ sem ka yera ne.  
15 Abam ná ti yiɡa se á ɡɔ á vwoa yam se á vo jeiɡa kadwoŋi, se Kohafe tiina bam ba 

ba zeŋe wara-jei sem yera zela de wonnu telo maama na woli ka totoŋa to se á kɛ. Ko 

nam ye se Aron de o bia mo da yiɡa ba kwoli wonnu tem konto. Te na tiini te ye wose 

te pae Wɛ to ŋwaane, Kohafe tiina yé dwei-te. Ba ná dwei te kolo, ba jeɡe se ba te mo. 

Mo wonnu telo Kohafe sɔ-yuu tiina bam na jeɡe se ba zeŋe ba ja kɛ to.  
16 Kaanem tu Aron bu Eleaza nam mo wó taa nii min-zwonnu tem wo nuɡa kam, de 

talwoŋ-ywoŋa kalo na wó zwɛ to*, de dɛ dɛ wodiu pɛɛra yam, de Wɛ swolim nuɡa kam 

baŋa ne. Wonto ta wó taa nii wara-vwei dem dedaane de yera zela yalo maama na 

pɔɔre BAŊA WƐ zula ŋwaane to baŋa ne.”  
17 BAŊA WƐ ta ma ta de Moses de Aron o we:  

18 “Yé pa-na se Kohafe sɔ-yuni dwi dem ti Levi tiina bam wone. 19 Ba nam ná laɡe ba 

zeŋe zela yalo na ye wose to, ba na wó ke tei se ba yé te to mo tento: Aron de o bia 

bam mo wó zo wara-vwei dem wone se ba bere nɔɔno maama o totoŋe de woŋo kolo o 

na wó zeŋe to. 20 Kohafe tiina bam tete nam ba jeɡe chwoŋa se ba zo wara-vwei dem 

wone ba taa kare ba nii de yera zela yam, se ko yé pa ba te.”  

Gereson tiina bam taane  

21 BAŊA WƐ déem taɡe de Moses o we:  
22 “Nam ta jeeli Gereson tiina bam ni, sɔ-yuu de sɔ-yuu, diɡa de diɡa. 23 Ko ná ye baara 

balo na jeɡe bena fintɔ se ko taa vei bena finnu ye ba yi se ba toŋe BAŊA WƐ wara-jei 

sem totoŋa to, se n popone banto yera n tiŋi. 24 Gereson tiina bam totoŋa yam de zela 

yalo ba na wó zeŋe to mo tento: 25 Ba wó taa zeŋe wara-vwei dem tete, dedaane 

ɡare-jala yalo na kwoli-de to, de twan-nyenno telo na daŋe da to, de ɡare-jale delo na 

leiɡi vwei dem ni ne to, 26 de ɡare-jala yalo na kwoli wara-jei sem konkɔlɔ kom mɛ 

vwei dem tete de kaanem dakaa kam na wora to maama, de konkɔlɔ kom ni ɡare-jale 

dem, dedaane ɡwaaro tem konto ŋone de te yera zela maama. Gereson tiina bam mo 

wó taa toŋe wonnu tem konto maama totoŋa yam. 27 Aron de o bia bam mo wó taa nii 

Gereson tiina totoŋa yam baŋa ne. Á wó pa-ba ni se ba lɔre woŋo de woŋo kolo 

maama ba na wó zeŋe to. 28 Mo totoŋa yalo Gereson dwi tiina bam na jeɡe se ba taa 

toŋa wara-vwei dem ŋwaane to. Kaanem tu Aron bu Itamara nam mo wó taa nii-ba se 

ba taa toŋe ba totoŋa yam.”  

Merari tiina bam taane  

29 “Ta jeeli Merari tiina bam ni, sɔ-yuu de sɔ-yuu, diɡa de diɡa. 30 Ko ná ye baara balo 

na jeɡe bena fintɔ se ko taa vei bena finnu ye ba yi se ba toŋe BAŊA WƐ wara-jei sem 

totoŋa to, se n popone banto yera n tiŋi. 31 Merari tiina bam na wó taa toŋe totoŋa 

yalo maama wara-vwei dem seeni to mo ye se ba zeŋe wonnu tento tem: ywoa yalo 

wara-vwei dem na leiɡi ya yera ne to, dedaane de da-ɡare sem, de de da-dɛɛra yam, 

de luuru telo baŋa ne dɛ sem na zeɡe to, 32 de da-dɛɛra yalo na kaare wara-jei konkɔlɔ 

kom to, de ya zeɡem wonnu tem, de paara yam maama, de ŋone sem, de zela yalo 

maama na wora totoŋa yam konto ŋwaane to. Á wó pa nɔɔno maama ni se o lɔre 

woŋo de woŋo kolo o na wó zeŋe to. 33 Mo totoŋa yalo maama Merari dwi tiina bam 

na jeɡe se ba taa toŋa wara-vwei dem ŋwaane to. Kaanem tu Aron bu Itamara nam mo 

wó taa nii-ba se ba taa toŋe ba totoŋa yam.”  

Ba na jeeli Levi dwi tiina bam ni tei to  

34 Moses de Aron, dedaane Isarele kɔɡɔ kom nakwa bam ma seene ba jeeli Kohafe 

tiina bam ni, sɔ-yuu de sɔ-yuu, diɡa de diɡa. 35 Ko ná ye baara balo na yi bena fintɔ se 

ko taa vei bena finnu, ye ba yi se ba taa toŋe wara-jei sem totoŋa to, 36 ba na ɡaɡe-ba 

se ko tɔɡe de ba sɔ-yuni tem to, ba ye baara morro telei de bia yarepɛ de finnu (2,750) 

mo. 37 Kohafe sɔ-yuni tem baara balo maama na toŋe wara-jei sem totoŋa, ye Moses de 

Aron jeeli ba ni to mo konto. Ba déem jeeli-ba se ko maŋe de BAŊA WƐ na pɛ Moses ni 

se o ke tei to mo.  
38 Ba déem ma jeeli Gereson tiina bam ni, sɔ-yuu de sɔ-yuu, diɡa de diɡa. 39 Ko ná ye 

baara balo na yi bena fintɔ se ko taa vei bena finnu, ye ba yi se ba taa toŋe wara-jei 

sem totoŋa to, 40 ba na ɡaɡe-ba se ko tɔɡe de ba sɔ-yuni tem to, ba ye baara morro 

telei de bia yaredo de fintɔ (2,630) mo. 41 Gereson sɔ-yuni tem baara balo maama na 

toŋe wara-jei sem totoŋa, ye Moses de Aron jeeli ba ni to mo konto. Ba déem jeeli-ba 

se ko maŋe de BAŊA WƐ na pɛ Moses ni se o ke tei to mo.  
42 Ba déem ma jeeli Merari tiina bam ni, sɔ-yuu de sɔ-yuu, diɡa de diɡa. 43 Ko ná ye 

baara balo na yi bena fintɔ se ko taa vei bena finnu, ye ba yi se ba taa toŋe wara-jei 

sem totoŋa to, 44 ba na ɡaɡe-ba se ko tɔɡe de ba sɔ-yuni tem to, ba ye baara morro tetɔ 

de bia yalei (3,200) mo. 45 Merari sɔ-yuni tem baara balo maama na toŋe wara-jei sem 

totoŋa, ye Moses de Aron jeeli ba ni to mo konto. Ba déem jeeli-ba se ko maŋe de 

BAŊA WƐ na pɛ Moses ni se o ke tei to mo.  
46 Ko déem ma pa se Moses de Aron, dedaane Isarele nakwa bam jeeli Levi tiina bam 

maama ni, sɔ-yuu de sɔ-yuu, diɡa de diɡa. 47 Ko ná ye baara balo na yi bena fintɔ se ko 



taa vei bena finnu, ye ba yi se ba taa toŋe wara-jei sem totoŋa ye ba zeŋe se zela to, 
48 ba maama déem ye baara morro nana de bia yanu de funɔnɔ (8,580) mo. 49 Ba déem 

jeeli-ba se ko tɔɡe de BAŊA WƐ ni dem mo. Moses ma pa se nɔɔno maama lɔre o totoŋe 

dem de woŋo kolo o na wó zeŋe to.  

Konto to, ba déem jeeli Levi tiina bam maama ni nenɛɛne BAŊA WƐ na pɛ Moses ni se 

o ke tei to mo.  

5 

Wɛ chullu tem diɡiru taane  

1 BAŊA WƐ déem taɡe de Moses o we, 2 “Wolo maama ná jeɡe jawe-chɛɔ na wae ko 

lɔɡese nɔɔna to o yera ne, naa wolo yera na mo ná nwoŋi, naa wolo ná dwei too pa se 

o wo maŋe de chullu tem, se n pa Isarele tiina bam ni se ba le konto tu á na zoore jei 

selo ne to. 3 Ko ná ye kaane naa baaro mo de, se á pa wolo maama na jeɡe diɡiru Wɛ 

chullu tem seeni to nwoŋi o vo dáa, se kotu yé chɔɡe jei selo á na zoore ye amo wo á 

tetare ne to.” 4 Isarele tiina bam ma sɛ BAŊA WƐ ni dem konto ye ba pa ba maama 

nwoŋi ba vo dáa.  

Tusim jene taane  

5 BAŊA WƐ daa ma ta de Moses o we:  
6 “Ta n bere Isarele tiina bam we: Baaro naa kaane wolo maama ná ywori BAŊA WƐ 

kwaɡa ne ye o ke o chɔɡe o dwoŋi yiɡa, konto tu tusim dem wo o yuu ne mo. 7 Wolo 

na tusi to mo jeɡe se o chuli o tusim dem jaja, se o daare o ŋwe o na jaane kolo o 

chɔɡe to maama ni o jwoori o pa nɔɔno wom. O ta wó jeeli sabu kom popɔra dedoa 

senu maama wone o woli da o pa‑o. 8 Nɔɔno wom nam ná teɡa ye o wo daare o yera 

nɔɔno se kotu jwoŋi tusim jene dem sabu kom konto, se á pa ko taa ye BAŊA WƐ nyem. 

Wolo na tusi to wó ŋwe-ko o pa kaanem tu wom mo. O ta wó ja pi-bea o woli da o vo, 

se kaanem tu wom kwei-ka o ke kaanem se o le konto tu tusim dem Wɛ yiɡa ne o 

yaɡe. 9 Pɛɛra yalo maama Isarele tiina bam na yeini ba jaane ba tui wara-jei sem ne se 

ba ma zuli BAŊA WƐ to wó taa ye kaanem tu wolo na jwoŋi-ya to nyem mo. 10 Nɔɔno 

maama wae o kuri pɛɛra yalo o na wó pa Wɛ to. Kaanem tu maama nam wó taa tei 

pɛɛra yalo ba na kwei ba pa‑o to mo.”  



Baara de kaana tetare laŋa taane  

11 BAŊA WƐ ta ma ta de Moses o we:  
12-13 “Nam ta de Isarele tiina bam we: Nɔɔno ná jeɡe kaane, o kaane wom konto wae o 

chɔɡe o tete de baaro wodwoŋi. Keim dem konto ná seiɡi kan-baro wom yiɡa ne, ye 

nɔɔn-nɔɔno ná tera o na nɛ-de, 14 baaro wom jeɡe kazwe o zwe o kaane wom ŋwea de 

baara seeni, nenɛɛne o ná ywori o baro kwaɡa ne, naa o ná wo toŋe vwa de o baro 

wom. 15 Ko ná ke konto dwoŋi, baaro wom wó ja o kaane wom mo o vo o yi kaanem 

tu wom tei. O ta wó kwei chaaraa muni bwɛ seleib o kazwe sem ŋwaane, se pɛɛre dem 

konto pa cheɡa kam nwoŋi pwooni ne. O nam yé lwo nuɡa muni dem wone o viiri, 

naa o daŋe talwoŋ-ywoŋa de baŋa ne. Kokuri to, muni dem ye pɛɛre delo baaro wom 

na jaane o ba o boboŋa daanem ŋwaane to mo, se ko pa o kaane wom tusim ba de lɔre 

jaja.  
16 Kaanem tu wom maa wó pa se kaane wom ba o zeɡe BAŊA WƐ yiɡa ne. 17 O ta maa 

wó mɔ na balo na ye wose to o lwo o ke kasantana wone. O ta wó pɛ wara-jei sem 

teɡa kasolo ye o daare o yuŋi o viiri na bam wone. 18 Kaanem tu wom wó pa se kaane 

wom zeɡe da, ye o daare o bwoli kaane wom yu-kwala. O maa wó ke muni pɛɛre dem 

konto kaane wom jeŋa ne. Kaanem tu wom tete maa wó taa zei na-chɛɛra bam na laɡe 

ba ja waarem ba ba to o jeŋa ne. 19 O laam maa wó pa se kaane wom pwooli o ni ye o 

ta we, ‘Nmo ná wo chɔɡe n tete de baaro wodwoŋi, Wɛ wó pa se sensɔle-balɔrɔ kolo 

na tɔɡe de na banto to yé ke‑m kolokolo. 20 Ko daare, nmo na zoore de n baro to, n ná 

seene n nwoŋi o kwaɡa ne mo n vo n chɔɡe n tete de baaro wodwoŋi, 21-22 BAŊA WƐ wó 

pa se sensɔle-balɔrɔ taa tɔɡe‑m n dwi tiina bam wone, se n dwi tiina de sɔɔle lwarem 

ba yaɡe n yera ne. Wɛ wó pa se, na banto ná zo n wo, se n yiɡa kam vɔ daane, se n 

puɡa kam de foose.’  

Kaanem tu wom ná pɛ se kaane wom du duuri sensɔla kam ŋwaane, kaane wom de 

maa wó leiri we, ‘Ameena. Amo sɛ se ko ke konto.’  
23 Kaanem tu wom laam wó popone sensɔle-balɔrɔ kom konto o ke tɔnɔ wone. O maa 

wó seeri poponem dem o yaɡe na-chɛɛra bam wone, 24 se o laam kwei te maama o pa 

kaane wom se o nyɔ. Ko ma bere we sensɔle-balɔrɔ kolo na tɔɡe de na banto to zo o 

wone, se ko wane ko ke‑o zonne. 25 Kaanem tu wom ta wó jwoŋi muni pɛɛre delo na 

wora kazwe ŋwaane to kaane wom jeŋa ne, se o zeiŋi-de wɛɛne o pa BAŊA WƐ. O laam 

maa wó kwei-de o ja vo o twɛ kaanem dakaa kam. 26 O wó zwɛ muni pɛɛre dem wone 

o ke o ja-bɔŋɔ ne. O laam maa wó zwɛ pɛɛre dem popɔra kanto dakaa kam baŋa ne se 

ko taa ye ɡulim pɛɛre ko pa Wɛ. Ko kwaɡa ne, o wó pa se kaane wom nyɔ na-chɛɛra 

bam. 27 Kaane wom ná seene o chɔɡe o de o baro wom laŋa ne, ye na bam ná zo o wo, 

ba wó tiini ba ke‑o zonne mo, pa se ko taa jeɡe‑o ko ni. O yiɡa kam wó vɔ daane, se o 

puɡa kam de foose. Kaane wom wó taa ye vɛɛsa mo o dwi tiina bam tei ne. 28 O nam 

ná wo ke o chɔɡe ye o ba jeɡe diɡiru Wɛ chullu tem seeni, kolokolo bá ke‑o. Chwoŋa 

ta wó taa wora se o lo bia.  
29 Á jeɡe se á tɔɡe chwoŋa kam konto, nenɛɛne baaro ná jeɡe o kaane ye o boboŋa ná 

daane‑o o kaane wom ŋwaane. Kaane wom ná seene o tusi mo, 30 naa o baro wom 

boboŋa ná jeɡe‑o ya daana konto dwoŋi, ye o yeiri cheɡa kam o tia, á wó ke konto 

mo. Kaanem tu wom wó pa se kaane wom ba o zeɡe BAŊA WƐ yiɡa ne se o daare o ke 

chullu tem konto maama o yera ne. 31 Ko ná tu we, kan-baro wom mo ba jeɡe cheɡa, 

se o kaane wom wo tole, ba ba jeɡe se ba waare baaro wom ko ŋwaane. Kaane wom 

nam ná seene o tole mo, ba jeɡe se ba waare‑o mo o tusim dem ŋwaane.”  

6 

Naziri tu na wó taa ke tei to  

1 BAŊA WƐ daa ma ta de Moses o we:  
2 “Ta de Isarele tiina bam we: Abam baaro wolo maama naa kaane ná ɡwoni ni se o 

taa ye Naziri tu ye o pɔɔre o tete o ke BAŊA WƐ jeŋa ne, 3 kotu nam taa yei ko ni ne se 

o daa yé nyɔ sana dwi dwi. Ko ná ye sa-dɛɛra, naa sa-nyɔna, naa Vini tio nyoa, se o yé 

zaŋe o nyɔ! O ta yé di Vini tio-bia, ba ná maŋe ba ko de. 4 Kotu ta ná pɔɔre o tete se o 

taa ye Naziri tu, o yé di kolokolo na nwoŋi Vini teeni yera ne. O nam yé di de wo-dwa 

bam, naa o lɔɔre de wo-bia poro o done.  
5 Maŋa kalo maama o ta na pɔɔre o tete o ni-ɡwonim dem ŋwaane to, o ba jeɡe se o 

fane o yu-ywei sem o yaɡe. O nam yaɡe-se se se taa dɔra, se ko bere we o pɔɔre o tete 



o pa BAŊA WƐ se o taa ye wose mo.* 6 Da yam konto ne o ta ba jeɡe se o yi too yera, o 

na kwei o tete o ke BAŊA WƐ jeŋa ne to ŋwaane. 7 Ko ná maŋe ko ye o kwo, naa o nu, 

naa o nyaane, naa o zembaaro, naa o nakɔ mo ná teɡa, se o yé yi too wom yera. Ko 

dae se o chɔɡe o ni-ɡwonim dem, o yu-ywei sem na bere we o pɔɔre o tete o pa Wɛ to 

ŋwaane. 8 Maŋa kam maama wone o na pɔɔre o tete konto to, o ye wose mo BAŊA WƐ 

ŋwaane.  
9 Nɔɔno nam ná pɔpɔ o te Naziri tu jeŋa ne mo, ko bere we o ni-ɡwonim dem mo 

chɔɡe, pa se o yu-ywei sem daa ba jeɡe kuri. Kotu jeɡe se o cheiɡi da yarepɛ wɛɛne 

mo, se o kwɛ o tete de chullu tem, ye o fane o yu-ywei sem. 10 Teɡa na wó poore se ko 

taa ye da nana dɛ to, se o ja kunkwona balei, naa kunkwon-puura balei o vo wara-jei 

sem ne o pa kaanem tu wom. 11 Kaanem tu wom wó kwei kunkwona bam dedoa o ma 

o ke wɛleera saarem kaanem nɔɔno wom ŋwaane, ye o daare o kwei kadwoŋi kam o 

ma o ke zwɛɛm pɛɛre kaanem. Naziri tu wom na tusi de o na yi too yera to ŋwaane, 

kaanem dem wó le o tusim dem Wɛ yiɡa ne. Dɛ dem konto ne mo ba wó jwoori ba 

kwɛ o yu-ywei sem Wɛ ŋwaane. 12 Naziri tu wom nam jeɡe se o daa jwoori o pɔɔre o 

tete mo o ke BAŊA WƐ jeŋa ne. O na maŋe o pɔɔre o tete da yalo wone to daa ba jeɡe 

kuri, too wom na pɛ se o chɔɡe o tete de chullu tem to ŋwaane. O maa wó kwei 

pi-bala na ye bene to, se ba ma ba ke wɛleera jene kaanem ba pa‑o.  
13 Nɔɔno ná ɡwoni ni o ma o pɔɔre o tete se o taa ye Naziri tu, ye o ni-ɡwonim maŋa 

kam ná ti, se o ke tento dwoŋi: Ba wó ja konto tu ba vo ba zeɡe wara-jei sem ni ne. 
14 O laam wó ja vara batɔ na ba jeɡe ɡɛɛ ba yera ne to mo o ba o ke kaanem o pa BAŊA 

WƐ. O wó taa jeɡe pi-bala na ye bene to, se o ma o ke zwɛɛm pɛɛre kaanem. O ta wó 

taa jeɡe pi-chwɛ na ye bene to, se o ma o ke wɛleera saarem kaanem, ye o daare o taa 

jeɡe pi-bɛa se o ma-ka o ke yazura pɛɛre kaanem. 15 O nam ta wó taa jeɡe tetɔɡɔ de 

bworobwooru dwi dwi telo sabɔle na wo woli te wone to. Ba wó kwei mun-bwei ba 

viiri de nuɡa ba ma ke bworobwooru tedwonna, ye ba daare ba ke 

bworobworo-memena yalo na taare de nuɡa to. Kotu ta wó kwei wodiu pɛɛra de 

wo-nyɔɔro pɛɛra o woli da.  
16 Kaanem tu wom laam maa wó jwoŋi wonnu tem konto maama o ba o ke kaanem o 

pa BAŊA WƐ. O wó ke wɛleera saarem kaanem se o daare o ke zwɛɛm kaanem dem. 
17 O maa wó kwei pi-bɛa kam, o woli de tetɔɡɔ kom wo bworobwooru tem o ke Wɛ 

jeŋa ne, se o ma o ke yazura pɛɛre kaanem dem. O ta wó kwei wodiu pɛɛra yam 

dedaane wo-nyɔɔro pɛɛra yam o woli da o ke kaanem o pa BAŊA WƐ.  
18 Ko kwaɡa ne Naziri tu wom wó zeɡe wara-jei sem ni ne mo o fane o yuu. O maa 

wó kwei o yu-ywei sem na bere we o pɔɔre o tete Wɛ ŋwaane to o dole o de mini delo 

na wora de zwɛ yazura pɛɛre dem ŋwaane to wone.  
19 O na fane o yuu o ti to, kaanem tu wom wó kwei pi-bɛa kam vɔŋɔ kolo na saŋe ko 

be to, dedaane bworobwooru dwia yalei na wo tetɔɡɔ kom wone to dedoa dedoa o ke 

kotu jeŋa ne. 20 Kaanem tu wom maa wó jwoori o jwoŋi-te, ye o zeiŋi-te wɛɛne o pa 

BAŊA WƐ. Wonnu tem konto ye Wɛ kaanem tu wom nyem mo se te woli de varem 

wom nyɔɔne delo o na zeiŋi wɛɛne to de chwei delo o na ke Wɛ jeŋa ne to. Konto ná 

ke ko ti, nɔɔno wom laam jeɡe chwoŋa se o nyɔ sana.  
21 Naziri tu ná ɡwoni ni se o pɔɔre o tete BAŊA WƐ ŋwaane, kotu jeɡe se o tɔɡe nia 

yam konto mo. O jeŋa nam ná ɡara, o wó wane o ke o dwoni konto. Se o nam jeɡe se 

o ke se ko maŋe de o na ɡwoni ni se o ke kolo maama to.”  

Wɛ kaanem tu na wó swɛ nɔɔna bam swolim tei to  

22 BAŊA WƐ daa ma ta de Moses o we, 23 “Ta n bere Aron de o bia bam ba na wó ke tei 

ba sɔɔle Wɛ swolim ba pa Isarele tiina bam to. Ba wó taa tɛ we:  
24 ‘BAŊA WƐ wó swɛ abam swolim,  

se o daare o taa kwoli abam.  
25 BAŊA WƐ yibia wó jeeri abam seeni,  

se o daare o ke zaane abam yuu ne.*  
26 BAŊA WƐ wó pa se o yiɡa taa wo á wone,  

se á ta‑á jeɡe yazura.’  
 

27 Konto to, ba wó ma amo yere ba ma sɔɔle swolim ba ke Isarele tiina bam yuu ne. 

Amo maa wó seene a swɛ ba swolim.”  

7 

Wara-jei sem fɔɡem pɛɛra  

1 Moses déem na yɔɔre o chwi wara-vwei dem o ti to, mo o kwei nuɡa o ma taare 

wara-jei sem de se wo zela yam maama se o pɔɔre-ya o pa Wɛ. O ta ma daare o taare 

kaanem dakaa kam, dedaane ka yera zela yam, ye o pɔɔre-te o pa Wɛ. 2 Sɔ-yuni tem 

yiɡa tiina balo na nwoŋi Isarele dwia yam maama wone to laam ma ja pɛɛra ba vo 

wara-jei sem. Nɔɔna bam konto ye balo déem ya na jeeli nɔɔna bam ni to mo. 3 Ba 

déem maa jeɡe ba pɛɛra se ba ke-ya BAŊA WƐ jeŋa ne. Ba ma ja torokooro teredo, 

dedaane nabɛ fuɡa-selei ba vo. Yiɡa tu maama déem jeɡe o nabea mo, ye ba balei ke 

daane ba laɡe toroko dedoa. Ba ma ja-te ba vo ba yi wara-jei sem ni.  
4 BAŊA WƐ ma ta de Moses o we, 5 “Jwoŋi pɛɛra yam nɔɔna bam tei ne, se Levi tiina 

taa ma-te ba toŋe wara-jei sem totoŋa. Kwei-te n pa Levi tiina bam se ko maŋe de 

nɔɔno maama totoŋe na ye tei to.”  
6 Moses ma seene o jwoŋi torokooro tem de nabɛ sem ye o kwei-te o pa Levi tiina 

bam. 7 O déem kwei torokooro tem telei mo de nabɛ sena o pa Gereson tiina bam, se 

ko maŋe de ba totoŋa yam. 8 O ma daare o kwei torokooro tena de nabɛ nana o pa 

Merari tiina bam, se te maŋe de banto de totoŋa yam. Wɛ kaanem tu Aron bu Itamara 

mo nii ba maama totoŋa yam baŋa ne. 9 Se ko ná ye Kohafe tiina bam, Moses déem wo 

pɛ-ba torokooro naa nabɛ. Kokuri to, banto totoŋe dem ye se ba taa zeŋe wara-jei sem 

yera zela yalo na tiini te ye wose to mo ba bakale baŋa ne.  
10 Ba déem na kwei nuɡa ba ma taare kaanem dakaa kam se ba pɔɔre-ka ba pa BAŊA 

WƐ ba ti to, mo yiɡa tiina bam ta jaane pɛɛra yadwonna ba woli da ba vo dakaa kam 

seeni se ba ke-ya Wɛ jeŋa ne. 11 BAŊA WƐ déem taɡe de Moses o we, “Dɛ maama wone 

yiɡa tiina bam dedoa mo wó ja o pɛɛra o ba se o ma fɔɡe o kwɛ dakaa kam o pa Wɛ.”  
12-83 Ba déem na tu ba pa ba pɛɛra yam tei to tɔɡe chwoŋa kanto mo:  

Dɛ dem Dwi dem Yiɡa tu wom  

1 Judah Aminadabi bu Naason  

2 Isakara Zuwara bu Netaneli  

3 Zebulun Helon bu Eliabi  

4 Ruben Sedura bu Elizura  



5 Simeon Zurisadayi bu Selumeli  

6 Gad Deweli bu Eliasafe  

7 Efrayim Amihuda bu Elisama  

8 Manasɛ Pedazura bu Gamaleli  

9 Benjamin Gideoni bu Abidan  

10 Dan Amisadayi bu Ahiyezera  

11 Asere Ocharan bu Paɡeli  

12 Nafitali Enan bu Ahira  
 

Yiɡa tiina bam konto maama dedoa dedoa déem na jaane pɛɛra yalo ba vo to nam ye 

bedwe mo. Ba dedoa dedoa pɛɛra yam déem ye:  

Lu-nyenno zon-tanlaŋa dedoa, ka dunni na ye sɛkɛle bi de fintɔ (130) to.c  

Lu-nyenno ware-zoŋa dedoa, ka de dunni na ye sɛkɛle fuserepɛ (70) to.d  

(Lu-nyenno wonnu tem konto dunni déem tɔɡe wara-jei sem maŋem chekke na ye tei 

to mo.)  

Zwe sem konto maama su dedaane mun-bwei delo na viiri de nuɡa se ba ma ba ke 

wodiu pɛɛre kaanem dem to mo.  

Sabu-seŋa zoŋa kadwoŋi, ka dunni na ye sɛkɛle fuɡae ye ka su de talwoŋ-ywoŋa to.  

Na-bala dedoa, de pi-bea dedoa, de pi-bala na ye bene to, se ba kwei-te ba ma ba ke 

zwɛɛm pɛɛre kaanem.  

Bo-bala dedoa se ba ma ba ke wɛleera saarem kaanem.  

Nabɛ selei, de pi-bɛ senu, de bo-bwaalo tenu, de pi-bale senu na ye bene to se ba ma 

ba ke yazura kaanem.  
 

84-88 Yiɡa tiina bam na jaane pɛɛra yalo se ba ma kwɛ kaanem dakaa kam ba pa Wɛ to 

ná ke daane, ya maama ye tento mo:  

Lu-nyenno zon-tanlɛ fuɡa-selei, dedaane lu-nyenno ware-zwe fuɡa-selei, se maama 

dunni na ye sɛkɛle morro telei de bia yana (2,400)f to, se ko tɔɡe wara-jei sem maŋem 

chekke na ye tei to.  

Sabu-seŋa zwe fuɡa-selei, se maama dunni na ye sɛkɛle bi de finlei (120) to,g se ko 

tɔɡe wara-jei sem maŋem chekke na ye tei to. Zwe sem maama déem su dedaane 

talwoŋ-ywoŋa mo.  

Na-bale fuɡa-selei, de pi-bɛ fuɡa-selei, de pi-bale fuɡa-selei se dedoa dedoa na ye bene 

bene to, dedaane wodiu pɛɛra se ya tɔɡe ya woli da se ba kwei te maama ba ma ba ke 

zwɛɛm pɛɛra kaanem.  

Bo-bale fuɡa-selei se ba kwei-se ba ma ke wɛleera saarem kaanem.  

Nabɛ finlei-sena, de pi-bɛ fuseredo, de bo-bwaalo fuseredo, de pi-bale fuseredo se na 

ye bene dedoa dedoa to, se ba ma ba ke yazura kaanem.  
89 Moses déem ná yeini o zo wara-vwei dem wone se o ŋɔɔne de BAŊA WƐ, o yeini o 

ni Wɛ kwora kam mo na ŋɔɔne ka nwoŋi Wɛ ni-ɡwonim dakaa kam baŋa seeni. Ko 

déem ye cherubi selei sem na zeɡe dakaa kam ni-puɡu kom baŋa ne to tetare ne mo 

BAŊA WƐ yeini o ŋɔɔne de Moses.*  

8 

Wara-vwei dem min-zwonnu tem  

1 BAŊA WƐ déem ma ta de Moses o we, 2 “Ta de Aron se o zeɡe min-zwonnu terepɛ 

tem min-zwon-zeɡo kom baŋa ne, se te taa nyeene te pwooni te jeeri ko yiɡa kam 

seeni.”  
3 Aron ma sɛ ye o zeɡe min-zwonnu tem pa te pwooni nyeene te jeeri ko yiɡa kam 

seeni, ne BAŊA WƐ na pɛ Moses ni se o ke tei to. 4 Ba déem ya kwei sabu-seŋa mo ba 

maɡe ba ɡɔɡere min-zwon-zeɡo kom maama, se ko zeɡe ko kuri dem ne ko yi 

pun-koɡela yam na wo ko baŋa seeni to. Ko maa ye BAŊA WƐ déem na pɛ Moses ni se 

ba ke-ko tei to mo chekke.  

                                                           

 f7:85 sɛkɛle 2,400 = 28 kilo 

 g7:86 sɛkɛle 120 = 1.4 kilo 

 *7:89 Nwoŋim 25:18-22 



Ba na pɔɔre Levi tiina bam ba totoŋa ŋwaane tei to  

5 BAŊA WƐ ta ma ta de Moses o we:  
6 “Nmo jeɡe se n pɔɔre Levi tiina bam mo se ba taa ye ba yera de Isarele tiina bam 

maama, se n daare n kwɛ-ba de chullu tem. 7 Nmo nam na wó kwɛ-ba tei to ye se n 

misi na mo ba yera ne wɛleera saarem ŋwaane. Ta pa se ba fane ba yera yam jei 

maama koro ba yaɡe, se ba daare ba zare ba ɡwaaro. Keim dem konto wó kwɛ-ba. 8 Ba 

laam maa wó ja na-bala, dedaane wodiu pɛɛre delo na maŋe to ba ba. Wodiu pɛɛre 

dem maa ye mun-bwei na viiri de nuɡa to mo. Nmo de maa wó ja na-bala kadwoŋi n 

ba se n ma‑n ke wɛleera saarem kaanem. 9 Pa se Levi tiina bam ba ba zeɡe wara-jei 

sem ni ne, se Isarele tiina kɔɡɔ kom maama de ba ba jeeri da. 10 Nmo ta wó pa se Levi 

tiina bam ba amo BAŊA WƐ yiɡa ne, se Isarele tiina bam de kwei ba je ba daŋe ba baŋa 

ne. 11 Aron maa wó kwei Levi tiina bam o ke amo jeŋa ne, ne o zeiŋi-ba amo yiɡa ne 

mo tei to. Ba ye Isarele tiina bam maama pɛɛre mo ba na kwei se ba taa toŋe ba pa-ne. 
12 Levi tiina bam laam wó daŋe ba je nabɛ selei sem yuni ne.* Nabea dedoa ye se ba 

kwei-ka ba ke wɛleera saarem kaanem, se ba kwei kadwoŋi kam ba ke zwɛɛm pɛɛre 

kaanem delo na wó le Levi tiina bam wɛleera amo yiɡa ne to. 13 Ta daare n pa se Levi 

tiina bam zeɡe Aron de o bia bam yiɡa ne, ye n ke se ko taa nye de n zeiŋi-ba mo amo 

BAŊA WƐ yiɡa ne.  
14 Nam ke konto se n ma‑n pɔɔre Levi tiina bam, se ba taa ye ba yera Isarele tiina 

bam maama wone. Levi tiina bam wó taa ye amo nyem. 15 Nmo ná pɛ se ba kwɛ ba 

tete de chullu tem konto, ye n daare n kwei-ba n ke amo jeŋa ne, ba laam jeɡe chwoŋa 

se ba taa toŋe wara-jei sem totoŋa. 16 Banto mo wó leiri Isarele tiina bakeiri-kwe selo 

maama abam na wó lo to yuu ne. Amo mo kuri-ba se ba yɔɔre ba taa ye amo nyem. 
17 Kokuri to, Isarele tiina bam wone, de ba vara wone wo-kwe selo na ye baara to 

maama ye amo nyem mo. Amo déem na ɡo Ejipti tiina bakeiri-kwe sem to, mo a kuri 

se Isarele tiina bakeiri-kwe sem taa ye a nyem.* 18 A laam nam kwei Levi tiina bam mo 

se ba leiri Isarele tiina bakeiri-kwe sem yuu ne. 19 A ma yɔɔre a kuri-ba Isarele tiina 

bam maama wone a pa Aron de o bia bam, se ba taa toŋe wara-jei sem totoŋa. Ba jeɡe 

se ba fɔɡe ba kwɛ Isarele tiina bam tusim mo amo yiɡa ne, se ba yé na chɔɡem de ba 

na tiini ba fɔɔre ba yi amo wara-vwei dem seeni to ŋwaane.”  
 

20 Moses, de Aron, de Isarele tiina kɔ-fɔrɔ kom maama ma nii ko baŋa ne pa se Levi 

tiina bam ke kolo maama BAŊA WƐ na pɛ ni se ba ke to. 21 Levi tiina bam ma kwɛ ba 

tete de chullu tem, ye ba daare ba zare ba ɡwaaro. Aron de ma ke se ko bere we o 

zeiŋi-ba o ke BAŊA WƐ jeŋa ne. O ta ma ke chullu telo na le ba wɛleera Wɛ yiɡa ne to, 

pa se ba fɔɡe ba kwɛ ba tete Wɛ ŋwaane. 22 Ko kwaɡa ne, Levi tiina bam déem ma 

bobo ba totoŋa wara-jei sem ne, ye Aron de o bia bam nii ba baŋa ne. Konto to, Isarele 

tiina bam déem pɛ se Levi tiina bam ke kolo maama BAŊA WƐ na pɛ Moses ni se ba ke 

to.  
23 BAŊA WƐ ta ma ta de Moses o we, 24 “Ko ná ye Levi tiina bam, ba baara balo na yi 

bena finlei-yanu ba daŋe to mo jeɡe se ba ba ba toŋe wara-jei sem totoŋa. 25 Ba nam 

ná tu ba yi bena finnu, se ba yaɡe wara-jei totoŋa yam, ba daare ba jeini ba sii. 26 Ba 

nam jeɡe chwoŋa se ba woli ba dwonna Levi tiina se ba toŋe ba totoŋa wara-jei sem 

ne, se banto daa bá taa jeɡe ba tete totoŋe. Nmo wó tɔɡe chwoŋa kam konto mo n pa 

se Levi tiina bam taa toŋe ba totoŋa.”  

9 

Atɔɡebabaŋa kuri dem  

Nwoŋim 12:1-14; Chullu 23:5-8; Nia Gulim 16:1-8  

1 Isarele tiina bam déem na nwoŋi Ejipti teo kom ne ye bene dedoa kɛ se ko vo ko yi 

bena yalei bene dem boboa chana kam to, mo BAŊA WƐ ŋɔɔne de Moses Sinayi kaɡoa 

kam ne ye o we, 2 “Pa se Isarele tiina bam di Atɔɡebabaŋa kuri dem ka maŋa kam ne. 
3 Chana kanto da fuɡa-yana dɛ dem ná yia, se ba di kuri dem wɛ-zoore maŋa ne se ko 

taa via. Ba nam jeɡe se ba di-de se ko maŋe de de dim chwoŋa kam mo.”*  
4-5 Moses ma ta de nɔɔna bam ye ba de seene ba di Atɔɡebabaŋa kuri dem Sinayi 

kaɡoa kam ne konto. Ko déem ye boboa chana kam da fuɡa-yana dɛ dem wɛ-zoore 

maŋa ne mo ba di-de. Isarele tiina bam déem ke nenɛɛne BAŊA WƐ na pɛ Moses ni se 

ba ke tei to mo.  
6 Nɔɔna badwonna déem wo maŋe de chullu tem, pa se chwoŋa wo peini ka pa-ba se 

ba tɔɡe ba di kuri dem de dɛ dem ne. Ko maa ye ba déem na dwei too ŋwaane to mo. 

Dɛ dem konto ne ba ma vo Moses de Aron tei, 7 ye ba ta ba we, “Debam seene dé dwei 

too pa se dé wo maŋe de chullu tem. Konto nam wó che se dé yé tɔɡe de Isarele tiina 

kɔ-fɔrɔ kom dé kwei dé pɛɛra dé pa BAŊA WƐ ka maŋa kam ne na?” 8 Moses ma leiri-ba 

o we, “Zuri-na á yera se a bwei BAŊA WƐ se dé lɔre dé na wó ke tei abam ŋwaane to.”  
9 BAŊA WƐ de ma ta de Moses o we:  

10 “Ta n bere Isarele tiina bam we: Abam de á kwaɡa kam balo maama ná dwei too pa 

se ba wo maŋe de chullu tem, naa ba ná vei chwoŋa mo yiɡa yiɡa, ba de wó taa jeɡe 

chwoŋa se ba di Atɔɡebabaŋa kuri dem. 11 Ba nam jeɡe se ba cheiɡi se chane selei 

chana kam da fuɡa-yana dɛ dem ná yia se ba di-ko wɛ-zoore maŋa ne se ko taa via. Ba 

wó di pipeila kam nɔna mo, ye ba di bworobworo-memene selo sabɔle na tere ko 

wone to, dedaane dwoa vɔɔ-chɛɛro ba woli da. 12 Ba yé pa se wodiu kom konto zeɡe ko 

poore teɡa, naa se ba bwori varem wom kwi de dedoa de. Ba ná laɡe ba di 

Atɔɡebabaŋa kuri dem, ba jeɡe se ba ke ba tɔɡe de dim chwoŋa kam maama mo. 
13 Wolo nam ná maŋe de chullu tem, ye o ná wo vei chwo-dɔrɔ, kotu ná ve se o di 

Atɔɡebabaŋa kuri dem, o nam daa bá tɔɡe o woli Isarele dwi dem wone, o na wo jaane 

o pɛɛra o ba amo yiɡa ne ka maŋa kam ne to ŋwaane. O tusim dem konto wó taa wo o 

yuu ne ye o maŋe se o na waarem mo.  
14 Ko ta ná ye veiru wolo ná zoore abam tei ne ye o laɡe se o di Atɔɡebabaŋa kuri 

dem, kotu de jeɡe se o di-de se ko maŋe de de dim chwoŋa kam mo. Chwoŋa dedoa 

mo wora ko pae tembia de veira.”  

Kunkwoŋo na kwoli wara-vwei dem tei to  

Nwoŋim 40:34-38  

15 Dɛ delo wone ba déem na chwi wara-jei sem to, mo kunkwoŋo chuɡi ko kwoli 

wara-vwei dem mɛ Wɛ ni-ɡwonim kandwa yam na tiɡi to maama. Ko na zeɡe 

wɛ-zoore maŋa ne se ko yi te-pora to, kunkwoŋo kom déem nye de mini mo.* 16 Ko 

nam yeini ko ke konto mo dɛ maama wone. Kunkwoŋo mo yeini ko kwoli wara-vwei 

dem, ye tete ne ko nye de mini. 17 Kunkwoŋo kom ná yeini ko zaŋe wara-vwei dem 

baŋa ne ye ko via, Isarele tiina bam de wó zaŋe ba vei ba tɔɡe-ko mo. Ko ná yi mɛ ye 

ko zeɡe, Isarele tiina bam de wó chwi ba vwoa ba jeini dáane mo. 18 BAŊA WƐ déem 

yeini o tɔɡe konto baŋa ne mo o bere Isarele tiina bam maŋa kalo ba na wó ɡɔ ba 

vwoa yam ba kɛ to, de ba na wó chwi ba vwoa yam ba jeini jei selo ne to. Kunkwoŋo 

kom ná yeini ko maŋe wara-vwei dem baŋa ne, Isarele tiina bam de wó maŋe jei sem 

konto ne mo. 19 Ko ná maŋe da taa, ye ko ba zaŋa, Isarele tiina bam de wó maŋe jei 

sem konto ne mo, ne BAŊA WƐ na bere-ba se ba ke tei to. 20 Kunkwoŋo kom déem wae 

ko maŋe vwei dem baŋa ne da fenfee. Isarele tiina bam nam sɛ ba tɔɡe BAŊA WƐ ni 

dem mo. Ba ma yeini ba chwi ba vwoa ba maŋe jeiɡa kam ne, naa ba ɡɔe ba vwoa 

yam se ba nwoŋi ba kɛ, nenɛɛne BAŊA WƐ na bere-ba se ba ke tei maama to. 
21 Kunkwoŋo kom bere ko wae ko maŋe vwei dem baŋa ne se ko zeɡe wɛ-zoore maŋa 

ne ko yi te-pora, se ko laam zaŋe ko kɛ. Teɡa ná poore ye kunkwoŋo kom ná ɡɔɡa, 

nɔɔna bam de wó ɡɔ mo. Maŋa kalo maama kunkwoŋo kom ná zaŋe, ko ná ye wea ne 

naa tete ne mo de, ba de wó zaŋe mo ba kɛ. 22 Kunkwoŋo kom déem ná ke da yalei, 

naa chana, naa bene, ye ko ná yɔɔre ko maŋe wara-vwei dem baŋa ne, Isarele tiina 

bam de wó maŋe jei sem konto ne mo. Ko ná zaŋe ko vei maŋa kalo ne, ba de wó zaŋe 

ba tɔɡe ko kwaɡa mo ba via. 23 Ba déem yeini ba chwi ba vwoa ba jeini, naa ba ɡɔ ba 

vwoa yam se ba nwoŋi ba kɛ, nenɛɛne BAŊA WƐ na pɛ-ba ni se ba ke tei maama to mo. 

Nɔɔna bam déem sɛ ba tɔɡe BAŊA WƐ na tɔɡe Moses baŋa o pa-ba ni se ba ke kolo 

maama to mo.  

10 

Lu-nyenno nabwanno de te wum  

1 BAŊA WƐ ma ta de Moses o we:  
2 “Nam pa se ba kwei lu-nyenno ba maɡe-te se ba ma ba ke nabwanno telei. Nmo laam 

ma‑n wó yeini n pa se ba kwei-te ba ma ba bwoŋi nɔɔna bam ba ke daane, naa se ba 

ɡɔ ba vwoa ba vo jei sedwoŋi. 3 Ba ná yeini ba wu nabwanno telei tem titwon-twono, 

se nɔɔna bam maama da ba jeeri‑m wara-jei sem ni ne. 4 Se ba ná wuɡi nabɔnɔ dedoa 

yerane, ko ye sɔ-yuni yiɡa tiina bam mo wó ba ba jeeri‑m.  



5 Ba ná yeini ba wu nabwanno tem ba kɔe, ko bere we Isarele dwia yalo na jei 

wara-vwei dem wɛ-puli seeni to mo jeɡe se ba ɡɔ ba vwoa ba nwoŋi ba kɛ. 6 Ba daa ná 

wuɡi-te ba ke belei tu, se dwia yalo na jei vwei dem teɡa-kuri seeni to de ɡɔ ba vwoa. 

Ba ná wuɡi nabwanno tem ba kɔ, ko wó bere nɔɔna bam we maŋa kam yia se ba 

nwoŋi ba kɛ. 7 Ko nam ná yeini ko ye se nɔɔna bam maama jeeri daane, se ba wu 

nabwanno tem ba leiri te kwori.  
8 Aron bia bam na ye kaanem tiina to mo jeɡe se ba taa wui nabwanno tem. Amo ni 

dem konto wó taa wora taa wuu mo ko pa abam de á kwaɡa kam maama. 9 Á ná 

nwoŋi se á kwaare jara de á dona balo na tu se ba chɔɡe á teɡa kam to, se á pa se ba 

wu nabwanno tem ba kɔ tiɡura ŋwaane. Ko ná ke konto, abam Tu BAŊA WƐ wom wó 

ni ko ŋwa, se o jwoŋi abam o yaɡe á dona bam jeŋa ne. 10 Abam nam ta na yeini á di 

ywoni da yalo wone to, se á wu nabwanno tem. Ko ná ye á laɡe á di chan-doŋa kuri 

naa kuri dedwoŋi, se á wu-te, se ko bere we á jeɡe á zwɛɛm pɛɛra de á yazura pɛɛra 

mo á beene se á ke kaanem á pa Wɛ. Nabwanno tem wó pa se abam Tu Wɛ wom nii á 

baŋa ne. Amo mo ye abam Tu BAŊA WƐ wom.”  

Isarele tiina bam yaɡe Sinayi jei sem  

11 Dento bene dem chane selei chana kam da finlei dɛ dem ne mo kunkwoŋo kom ya 

na dɔɡe wara-vwei dem baŋa ne to zaŋe. 12 Ko ma pa se Isarele tiina bam de ɡɔ ba 

vwoa ba yaɡe Sinayi kaɡoa kam ye ba tole ba via. Kunkwoŋo kom déem ma vo ko yi 

Paran kaɡoa kam ko maŋe dáane ko zeɡe. 13 Ba na bobo ba zaŋe se ba vo jeiɡa 

kadwoŋi konto to, ko ye BAŊA WƐ na tɔɡe Moses baŋa o pa-ba ni se ba ke tei to mo.  
14 Judah dwi dem de ba kwaɡa kam déem ma bobo se ba nwoŋi ba kɛ, ye ba zei ba 

ɡwɛɛm yere dem. Aminadabi bu Naason déem nam mo wo ba kɔɡɔ kom maama yiɡa 

ne. 15 Zuwara bu Netaneli maa wo Isakara dwi dem yiɡa ne. 16 Helon bu Eliabi maa wo 

Zebulun dwi dem yiɡa ne.  
17 Ba laam ma kore wara-vwei dem, se Gereson tiina de Merari tiina bam zeŋe de zela 

yam ba taa vei ba tɔɡe Judah kɔɡɔ kom kwaɡa.  
18 Ruben dwi dem de ba kwaɡa kam déem ma saŋe se ba nwoŋi ba kɛ, ye ba zei ba 

ɡwɛɛm yere dem. Sedura bu Elizura déem nam mo wo ba kɔɡɔ kom maama yiɡa ne. 
19 Zurisadayi bu Selumeli maa wo Simeon dwi dem yiɡa ne. 20 Deweli bu Eliasafe maa 



wo Isakara dwi dem yiɡa ne.  
21 Kohafe tiina de ma zeŋe wara-jei wo-zela yalo na tiini ya ye wose to ba vei ba 

tɔɡe-ba. Ba ná yeini ba yi mɛ ba daa na wó jeini to, dedaane nɔɔna badwonna maŋe 

ba chwi wara-jei sem ko jei ne.  
22 Efrayim dwi dem de ba kwaɡa kam déem ma saŋe se ba nwoŋi ba kɛ, ye ba zei ba 

ɡwɛɛm yere dem. Amihuda bu Elisama déem nam mo wo ba kɔɡɔ kom maama yiɡa 

ne. 23 Pedazura bu Gamaleli maa wo Manasɛ dwi dem yiɡa ne. 24 Gideoni bu Abidan 

maa wo Benjamin dwi dem yiɡa ne.  
25 Dan dwi dem de ba kwaɡa kam déem ma kweeli se ba nwoŋi ba kɛ, ye ba zei ba 

ɡwɛɛm yere dem. Amisadayi bu Ahiyezera déem nam mo wo ba kɔɡɔ kom maama 

yiɡa ne. 26 Ocharan bu Paɡeli maa wo Asere dwi dem yiɡa ne. 27 Enan bu Ahira maa 

wo Nafitali dwi dem yiɡa ne.  
28 Isarele tiina kɔ-fɔrɔ kom maama ná yeini ba zaŋe se ba nwoŋi ba vo jeiɡa kalo, ko 

ye chwoŋa kam konto seeni mo ba tɔɡa ye ba vei ba maa kɛa.  
29 Midian tu Reweli bu Hobabi de déem tɔɡe o wo ba tei ne. Reweli maa ye Moses 

tembaaro. Moses ma ta de Hobabi o we, “Ko laam yi se debam zaŋe dé vo jei selo 

BAŊA WƐ na ɡwoni ni se o kwei o pa debam to. O nam pɛ se dé lɔre we dé ná yi da, ko 

wó taa lana ko pae debam. Nmo de nam ba se dé maama kɛ, se dé wó nii nmo baŋa ne 

ye n tɔɡe n na wo-laaro.” 30 Hobabi ma leiri‑o o we, “Aawo! Amo de laɡe se a jwoori a 

tete teo mo, se a taa zoore a nɔɔna tei ne.”  
31 Moses daa ma ta o we, “Ja! Pa se dé maama kɛ, se nmo wó ta‑n bere debam 

chwoŋa kam, nmo na yei kaɡoa kam jei sem lanyerane to ŋwaane. 32 Ko kwaɡa ne, n 

ná dɛ dé kwaɡa se dé yi da, dé wó chɛ wo-laaro telo maama BAŊA WƐ na wó pa debam 

to, se nmo de da n na te wone.”  
33 Nɔɔna bam maama déem ma yaɡe Sinayi peo komh jei sem ye ba vei taa, da yatɔ. 

Ba na maa vei to, BAŊA WƐ ni-ɡwonim dakaa kam maa wo ba yiɡa ne, se ka bere-ba jei 

se ba jeini da. 34 Ba ná zaŋe se ba nwoŋi dɛ delo maama wone, BAŊA WƐ kunkwoŋo 

kom maa yeini ko wo ba tei ne ye ba via.  
35 Ba déem ná yeini ba zeŋe BAŊA WƐ ni-ɡwonim dakaa kam se ba nwoŋi, Moses mo 

yeini o lwoori Wɛ ye o we,  

“Dé Tu BAŊA WƐ, zaŋe se n zeili n dona bam,  

se n pa ba duri ba jaɡe nmo yiɡa ne!”  
36 Ba nam ná yeini ba zeɡe ye ba zoore dakaa kam, o daa wó lwoori Wɛ mo o we,  

“Dé Tu BAŊA WƐ, ba n jeini n twɛ de Isarele kɔ-fɔrɔ kom,  

se n ta‑n nii debam maama baŋa ne,  

se dé ye kɔɡɔ de kɔɡɔ, kuni moro mo.”  

11 

Isarele tiina pompona kam  

1 Nɔɔna bam déem na nɛ cham dwi dwi to, mo ba yɔɔre ba poone ye BAŊA WƐ ni ba 

pompona kam. O na niɡi to, o bane ma zaŋe de-ba ye o pa se mini di ba na chwi ba 

vwoa yam mɛ daa dedoa to nia yam. 2 Nɔɔna bam ma lwoori Moses se o woli-ba. O de 

ma lwoori Wɛ, ye mini dem dwei. 3 Ba ma bwoŋi jei sem yere we ‘Tabera’. i Ko maa ye 

BAŊA WƐ na pɛ se mini zwɛ ba vwoa yam to ŋwaane mo.  
4 Nɔn-wo-korro déem tɔɡe ba wo Isarele tiina bam wone pa ba via. Banto fera ma 

tiini ya zo wodiiru tedwonna. Isarele tiina bam de ma bobo se ba ŋwaana ba we, “Dé 

ya ná nɛ nɔna se dé done, ko ba ɡare tento na? 5 Dé déem na wo Ejipti wone to, dé nae 

ywona dé di zɛɛra. Dé ta di nyambɔla, de ɡaana, de ɡaburu dwi dwi, de ɡaaliki, ne dé 

boboŋa na laɡe tei to mo. 6 Nam nii! Dé yera chɛ mo. Wodiu kolo yerane dé na yɔɔre 

dé nae to ye Manna kanto mo!”  
7 Manna déem nye dedaane nyansaŋa bia mo. Ko maa ye napwoŋo ne sabare-keira 

maaro tei. 8-9 Manna yam déem yeini ya tɔɡe de nyɔnɔ mo ya toe tete ne. Nɔɔna bam 

maa yeini ba nwoŋi ba pɛ-ya ba cho, naa ba zɔ-ya, ye ba laam saŋe muni dem ba ke 

nenɛɛne pɛɛla dwoŋi tei. Ba déem ná di-ya, ya nye de bworobworo mo ba na wɔɡe de 

nuɡa.  
10 Diɡa maama de ka nɔɔna déem wo ba vwoa yam ni ne mo ba poona, ye Moses ni 

ba pompona kam. BAŊA WƐ bane ma tiini de zaŋe pa se Moses wo chɔɡe ko ŋwaane. 
11 O ma lwoori BAŊA WƐ ye o we, “Amo Tu Wɛ, bɛ mo ke ye n kwei cham dento n 

pa-ne? Bɛ mo a ke a chɔɡe n yiɡa, ye n pa se nɔɔna banto jeɡe-ne ba daana? 12 Ko dae 

amo mo naane-ba, a nam wo loɡe-ba. Nmo ta wó pa se a ke-ba a ja-kukworo ne, a 

daare a ja-ba se dé vo dé yi teɡa kalo nmo na ɡwoni ni de dé nabaara se n kwei n 

pa-ba to na? 13 Ba nam na tiini ba poone nɔna ŋwaane konto to, amo laɡe a na-ya 

yein-seeni mo a pa-ba? 14 Totoŋe dem n na kwei n pa-ne to tiini de dwoi a jaanem. 

Amo yerane ware nɔɔna bam a ja. 15 Ko ná ye tento mo n kuri se ko taa ye amo yera 

ne, se n duri amo yibwona n daare n le a ŋwea lela se a sii de yaara yanto!”  

Nakwa fuserepɛ  

16 BAŊA WƐ déem ma ta de Moses o we:  

“Nam kuri Isarele nakwa fuserepɛ balo nmo na yei we ba ye yiɡa tiina ye nɔɔna 

neɡe-ba lanyerane to. Pa se ba tɔɡe de nmo ba ba wara-jei sem se á maama zeɡe amo 

yiɡa ne. 17 Amo wó tu a ba a ŋɔɔne dede‑m dáane ye ba zeɡe ba nia. Amo laam maa 

wó pwori jworo kolo n na jeɡe n toŋe n totoŋa yam to wone a ke banto de yera ne. 

Konto mo wó pa se ba de wane ba da ba woli‑m se n ta‑n nii nɔɔna bam baŋa ne, ye 

ko daa bá taa ye nmo yerane mo wó taa jeɡe-ba n nia.  
18 Se ko ná ye nɔɔna bam, se n ta de-ba we: ‘Kwɛ-na á tete se á jwa wó na nɔna se á 

done. BAŊA WƐ seene o ni á pompona kam de á na taɡe á we, á fera zo nɔna donem, ye 

á Ejipti ŋwea kam ya ɡare á leile ŋwea kam to. Tɔ. BAŊA WƐ wó pa abam nɔna ye á 

jeɡe se á done-ya mo. 19 Á nam na wó done nɔna yam tei to, ko dae dɛ dedwe, naa da 

yalei, naa da yanu, naa da fuɡa, naa da finlei wone. 20 Se chana wone, á wó done nɔna 

mo dɛ maama taa se ya ba ya taa lwoi á momwa ne. Á laɡe á leere-ya mo. Kokuri to, á 

ve BAŊA WƐ wolo na wo á tetare ne to mo, ye á poone o yiɡa ne we ko ya dae se á 

nwoŋi Ejipti teo wone.’ ”  
21 Moses ma leiri BAŊA WƐ o we, “Baara bam na wo amo tei ne ye ba vei teɡa ne to ye 

morro bia yaredo (600,000) mo. Nmo laam nam taɡe we n wó pa ba maama nɔna se 

ba taa done dɛ dɛ se ko yi chana mo na? 22 Dé ná laɡe dé ɡo dé naane dem maama, de 

dé vare-balwa bam maama, ko ta bá yi ba dim. Dé ná ɡɔɔne naneo wo ywona yam 

maama dé pa-ba, ko bere ko bá yi-ba!” 23 BAŊA WƐ ma bwei‑o we, “Amo dam dem 

muri mo na? Cheiɡi fee se n ma‑n lɔre we kolo a na taɡe to laɡe ko ke mo.”  
24 Moses ma nwoŋi o vo o ta de nɔɔna bam kolo BAŊA WƐ na taɡe to. O ma kuri 



Isarele nakwa fuserepɛ, ye o daare o pa ba zeɡe ba kaare wara-jei sem. 25 BAŊA WƐ ma 

tu wara-vwei dem ne ye kunkwoŋo kom kwoli‑o. O ma ŋɔɔne de Moses, ye o daare o 

pwori jworo kolo Moses na jeɡe o ma o toŋe to wone o pa nakwa fuserepɛ bam dedoa 

dedoa. Jworo kom na tu ba baŋa ne konto to, mo ba bobo se ba taa pworisa. Ba nam 

daa wo pworisi ba woli da maŋa kadwoŋi ne.  
26 Eledadi de Medadi de déem wo nakwa fuserepɛ bam wone mo. Ba ma maŋe ba 

vwoa yam seeni, ye ba wo tɔɡe ba zo wara-jei sem ne. Ba na wora konto to, mo jworo 

kom tu ba baŋa. Ba de ma bobo se ba taa pworisa. 27 Nɔn-doŋo kodwoŋi ma duri o vo 

o yi Moses tei, ye o ta o bere‑o o we, Eledadi de Medadi wora ba pworisa ba vwoa 

yam seeni. 28 Nun bu Josua nam déem maŋe o zeɡe o nɔn-donne maŋa ne mo o toŋe o 

woli Moses. O ma ta de Moses o we, “Dé kwo, che-ba de ba keim dem konto!”  
29 Moses ma leiri‑o o we, “Ko ye amo ŋwaane mo n jeɡe boboŋa konto dwoŋi na? 

Nam yaɡe! Amo tei ne, BAŊA WƐ ya ná pɛ se o nɔɔna bam maama su de o jworo pa se 

ba pworisi nenɛɛne Wɛ ni-jwoŋina bam na yeini ba ke tei to, ko ya ɡara.” 30 Moses 

dedaane nakwa fuserepɛ bam maama laam ma jwoori nɔɔna bam na chwi ba vwoa jei 

selo ne to.  

Baŋa Wɛ toŋe lwi pa se nɔɔna pɛ-se  

31 BAŊA WƐ déem ma pa se vo-dɛɔ tiini ko dole. Vio kom ma kale lwi pa se se nwoŋi 

naneo kom seeni, ye se laam ba se kaare nɔɔna bam na chwi ba vwoa mɛ to seeni.* Se 

déem na jaane wɛɛne tei to zaŋe ko yi jatwoɡo maŋem kuni belei mo de teɡa kam. Se 

ma faare teɡa kam maama se ko vo ko yi dɛ dedwe veiŋa mo jei maama ne. 32 Da yalei 

puna puna mo nɔɔna bam déem kwei, wea de tete maama, ba ma ba jaane lwi sem. Ba 

na laɡe-se ba tiŋi to nɔɔno maama lwi sem dunni déem wo muri kuriwaa bia bi. Ba 

déem ma jare-se ba tiŋi jei sem maama ne. 33 Lwi sem nɔna yam ta na wo nɔɔna bam 

nia ne ye ba ta wo di ba ti to, mo BAŊA WƐ bane zaŋe de-ba. O ma pa se jawe-chɛɛro to 

ba tetare ne. 34 Ba déem ma kwei nɔɔna bam dedɛ ba suli, jaweero tem na ɡo-ba to 

ŋwaane. Ba ma bwoŋi jei sem konto we ‘Kiberof-Hataava’j, kokuri to ba suli balo fera 

na zo nɔna wone to jei sem konto ne mo.  

35 Isarele tiina bam laam ma zaŋe Kiberof-Hataava ne ba vo ba yi Hazerofa. Ba déem 

ma chwi ba vwoa dáane.  

12 

Miriam de Aron nwoŋi Moses kwaɡa ne  

1 Miriam de Aron déem maa jeɡe Moses ba lwɛa, o na di Kusi tiina bukɔ o ma ke o 

kaane to ŋwaane. 2 Ba maa we, “Moses yerane mo BAŊA WƐ yeini o tɔɡe o baŋa o 

ŋɔɔne de o nɔɔna bam na? O ba tɔɡe debam de baŋa o ŋɔɔne de-ba na?” BAŊA WƐ ma 

ni ba ŋwaana yam. 3 Ko nam ná ye Moses, o déem tiini o tu o tete teɡa ne mo se ko 

dwoni loɡo baŋa nɔɔna maama.  
4 BAŊA WƐ ma pɔpɔ o ta de Moses, de Aron, de Miriam o we, “Zaŋe-na á ba wara-jei 

sem ne se á maama zeɡe amo yiɡa ne.” Ba ma seene ba vo ba zeɡe da. 5 BAŊA WƐ laam 

ma chu o ba o zeɡe wara-vwei ni dem ne, ye kunkwoŋo na zeɡe deiki to kwoli‑o. O 

ma bwoŋi Aron de Miriam se ba fɔɔre ba yi o tei. Banto balei bam ma ke konto. 6 BAŊA 

WƐ ma ta-ba o we:  

“Nam fɔɡe á cheiɡi-na amo taane dento!  

Amo BAŊA WƐ ná yeini a pa se a ni-jwoŋinu wo abam tetare ne,  

a wó veere wonnu a bere‑o,  

ye a daare a ŋɔɔne ded‑o dendwea wone mo.  
7 Ko nam ná ye a tontoŋeno Moses,  

amo ba ke konto dwoŋi ded‑o.  

Amo yɔɔre a kwei a nɔɔna bam  

a ke wonto jeŋa ne mo se o taa nii-ba.*  
8 A maa yeini a pa se dé jeeri daane yibia de yibia,  

se a ŋɔɔne ded‑o jaja,  

ye ko dae de dende mo a maa bere‑o wonnu.  

Wonto mo yɔɔre o nii o nae amo nyenyeɡo.*  

Konto to, bɛ mo ye á ba fona se á ta‑á jeɡe amo tontoŋeno Moses á ŋwaana?”  

9 BAŊA WƐ bane ma tiini de zaŋe de Aron de Miriam ye o zaŋe o kɛ o daare-ba.  
10 Kunkwoŋo kom ma ɡɔ ko tete wara-vwei dem baŋa ne. Sento nɛ sem ni ne mo 

Miriam yera tiini ya peere dedaane naywaane jaweo kom.* Aron ma pipiri o nii o na 

kolo na ke Miriam yera ne to. 11 O ma tiini o lwoori Moses o we, “Dé kwo, jan ja! Dé 

lwoori‑m se n yé waare debam dé tusim dento ŋwaane. Debam tiini dé toŋe jworim 

mo. 12 Nii ko baŋa ne se Miriam yé taa nye de bu-too wolo yera na moore to!”  
13 Moses de ma kaase o jare BAŊA WƐ ye o we, “Amo tu Wɛ, jan ja! Pa se o na 

yazura.”  
14 BAŊA WƐ ma leiri Moses o we, “Miriam kwo ya ná twe lileeru o ke o yibia ne, ko ya 

wó pa se o di chaveera se ko yi da yarepɛ mo. Konto ŋwaane, pa-na se o nwoŋi dáa 

Isarele tiina bam wone, se á daare á pe‑o da yarepɛ. Ko kwaɡa ne se á pa‑o chwoŋa se 

o jwoori o taa zoore ba wone.” 15 Ba ma seene ba ke konto. Isarele tiina bam déem ma 

maŋe jei sem konto ne se ko yi da yarepɛ. Miriam ma jwoori o zo ba wone, ye ba zaŋe 

ba kɛ.  
16 Konto kwaɡa ne mo ba zaŋe Hazerofa ne ye ba laam vo ba yi Paran kaɡoa kam. Ba 

ma chwi ba vwoa dáane.  

13 

Nɔɔna vei se ba ŋɔ ba nii Kanaan teɡa kam  

1 BAŊA WƐ ma ta de Moses o we, 2 “Le nɔɔna se ba vo ba ŋɔ ba nii Kanaan teɡa kam, 

ko na ye teɡa kalo a na laɡe a pa Isarele tiina bam to ŋwaane. Kuri yiɡa tu dedoa 

dedoa Isarele dwi maama wone.”  
3 Ba déem ta na wo Paran kaɡoa kam ne to mo Moses toŋe yiɡa tiina fuɡa-balei se ba 

nwoŋi nenɛɛne BAŊA WƐ na pɛ‑o ni se o ke tei to. 4-15 Nɔɔna bam yera mo tento:  
 

Dwi dem Yiɡa tu wom  

Ruben Zakura bu Sammua  

Simeon Hori bu Safate  

Judah Jefunɛ bu Kaleb  

Isakara Josefa bu Iɡale  

Efrayim Nun bu Hosea  

Benjamin Rafu bu Paliti  

Zebulun Sodi bu Gadeli  

Manasɛ Susi bu Gadi  

Dan Gemali bu Ameli  

Asere Mikayeli bu Setura  

Nafitali Vofisi bu Nahibi  

Gad Machi bu Geweli  
 

16 Nɔɔna balo Moses na toŋe se ba vo ba ŋɔ ba nii Kanaan teɡa kam to yera yam mo 

konto. Moses déem leiri Nun bu Hosea yere se de taa ye Josua.  
17 Moses déem na laɡe o toŋe-ba se ba vo ba zo Kanaan teɡa kam wone to, mo o taɡe 

de-ba o we, “Tɔɡe-na teɡa-kuri seeni kaɡoa kam, se á laam ta‑á tole á diini baŋa seeni 

se á vo á yi zwonnu laŋa kam. 18 Kwaane-na se á lɔre teɡa kam konto na ye tei to. 

Fɔɡe-na á nii nɔɔna balo na zoore da to kɔɡɔ na mae tei, dedaane ba dam na mae tei 

to. 19 Ta maane-na á nii ba teɡa kam lana na? Ba yɔɔre ba che teene delo ba na zoore 

de wone to ba pe mo naa de zeɡe waao mo? 20 Ba teɡa kam ke wodiiru lanyerane na? 

Teeni wora na? Vɔ-na á wo ye á kwaane-na se á ɡwori teeni bia badwonna á ja á ba se 

dé nii.” Ko déem nam ye maŋa kalo Vini tio-bia na bobo ba bera se nɔɔna ɡwori-ba to 

mo.  
21 Nɔɔna bam ma seene ba di baŋa seeni ba tole ye ba nii teɡa kam na ye tei to. Ba 

zeɡe Zin kaɡoa kam ne mo ba vo ba yi Rehobi. Jei sem konto bwola de Lebo-Hamafa 

mo. 22 Ba daa ma tɔɡe teɡa-kuri seeni kaɡoa kam ba kɛ ba yi Heboron. Ba déem chwi 

teo kom konto bena yarepɛ mo ye ba daare ba chwi Zoan teo na wo Ejipti wone to. Ba 

déem na yi Heboron teo kom to, mo ba nɛ nɔn-sawaara balo na zoore da to. Banto 

maa ye Anaki bia batɔ sɔ-yuu tiina, ba yera na ye Ahiman, de Sesayi, de Talimayi to. 
23 Nɔɔna bam déem ma vo ba yi Esekola nabara kam. Ba na yi da to, ba ma ɡwoni Vini 

tio naɡa de ka tio-bia na ye wo-zɔɡɔ dedoa to. Ba ma ɡwoni daa ba daŋe tio-bia bam 

ka baŋa ne ye nɔɔna balei kwei-ka ba daŋe ba bakale baŋa ne ba via, ka na dwoi 

nɔn-doa zeerim to ŋwaane. Ba déem ta jeɡe Pomeɡara bia dedaane mɔɔro mo ba woli 



da. 24 Ba bwoŋi jei sem konto we Esekola nabara kam, kolo ŋwaane dáane mo Isarele 

tiina bam déem ɡwoni Vini tio bu-zɔɡɔ kom. 25 Ba déem kwei da finna mo ba beeri ba 

nii teɡa kam ni maama ye ba daare ba jwoori Moses tei.  

Nɔɔna bam jwoori ba lwoni ba beira kam  

26 Nɔɔna fuɡa-balei bam déem jwoori ba vo Kadese na wo Paran kaɡoa kam wone to. 

Isarele tiina kɔ-fɔrɔ kom maama déem wo dáane mo. Nɔɔna bam ma vo ba ta ba bere 

Moses, de Aron, de nɔn-kɔɡɔ kom maama kolo ba yi na nɛ to. Ba ta ma bere-ba tio-bia 

balo ba na ɡwori Kanaan ne ba ja ba nwoŋi da ba ba to. 27 Ba ma ta de Moses ba we, 

“Debam seene dé vo dé beeri teɡa kalo wone nmo na toŋe debam se dé vo dé nii to. 

Dé ma maane we ka ye te-ywoŋa mo. Ka tiini ka lana de varem de kɔnɔ. Nii ka teeni 

bia badwonna dé na jaane dé ba to! 28 Nɔɔna balo na zoore da to nam mo tiini ba 

dana. Ba teene dem de maa yala, ye de lɔ de pe. Dé ta nɛ we Anaki dwi tiina de zoore 

dáane mo. 29 Amaleki tiina bam de zoore teɡa-kuri seeni kaɡoa kam ne mo. Hiti tiina 

bam, de Jebusi tiina, de Amori tiina bam de maa wo zwonnu laŋa kam ne. Ko daare 

ye Kanaan tiina bam de zoore Mediterania naneo kom ni ne, de Jɔdan buɡa kam ni 

ne.”  
30 Kaleb ma zaŋe Moses yiɡa ne ye o ta se nɔn-kɔɡɔ kom maama zuri ba bochara. O 

maa we, “Pa-na se dé yɔɔre dé vo dé jwoŋi teɡa kam dé taa tei! Dé wó wane ka nɔɔna 

bam dé di!”  
31 O na tɔɡe de balo pa ba vo ba kaare jei sem ba nii to ma leiri ba we, “Dé bá wane 

nɔɔna bam konto dé jeeri de jara. Ba tiini ba dana ba dwoi debam.” 32 Ba laam ma 

ŋɔɔne ta-balɔrɔ teɡa kam seeni ba bere Isarele tiina bam. Ba maa we, “Teɡa kalo dé na 

vei dé nii to wó chɔɡe balo na zoore ka wone to. Ka nɔn-bia bam maama ye 

nɔn-waɡela mo. 33 Cheɡa ŋwaane to, debam nɛ Nefili dwi tiina dáane.* Anaki tiina mo 

nwoŋi banto dwi dem wone. Ba na tiini ba ye nɔn-sawaara tei to, debam nii dé tete se 

dé taa ye manchwanno mo de pae-ba. Ba de maa nii debam pa dé nye de 

manchwanno ba yiɡa ne.”  

14 

Nɔɔna bam ywori Moses kwaɡa ne  

1 Isarele tiina kɔɡɔ kom maama déem yɔɔre ba kaase tete dem konto ne ye ba keeri 

bɔɡe-bɔɡe. 2 Ba maa jeɡe Moses de Aron ba poona ye ba we, “Dé ya ná teɡe Ejipti 

wone, naa kaɡoa kanto wone, ko ya wó taa ɡara.* 3 BAŊA WƐ jeɡe debam o zoore 

Kanaan teɡa kam wone se bɛ mo? Ko ye se ba ɡo debam mo, se ba daare ba vere dé 

kaana de dé bia ba taa tei. Dé ná jwoori Ejipti teo, ko ɡara!” 4 Ba ma ŋɔɔne ba bere 

daane ba we, “Pa-na se dé kuri yiɡa tu se konto tu ja debam o jwoori Ejipti.”  
5 Moses de Aron maa vwi ba yibi sem teɡa ne ye nɔn-kɔɡɔ kom maama déem jeeri ba 

yiɡa ne. 6 Nun bu Josua de Jefunɛ bu Kaleb ma kaare ba ɡwaaro wo-chechɔɡɔ ŋwaane. 

Banto balei déem tɔɡe ba wo balo na vei ba nii teɡa kam to wone mo. 7 Ba ma ta de 

nɔn-kɔɡɔ kom maama ba we, “Teɡa kalo dé na vei dé kaare dé nii to lana lanyerane. 
8 BAŊA WƐ yi nam ná su dé kikia, o wó ja debam o zo te-ywoŋa kam konto wone, ye o 

daare o kwei-ka o pa debam. Ka ywomma mo de varem de kɔnɔ. 9 Nam yé pa-na se dé 

lɔ BAŊA WƐ kwaɡa ne. Yé kɔre-na foone de nɔɔna balo na zoore teɡa kam wone to, dé 

na wó wane-ba dé di to ŋwaane. Woro daa tera se ba duri ba seiɡi ko wone. BAŊA WƐ 

nam wo dé tei ne. Yé pa-na se dé taa kɔre foone!”  
10 Isarele tiina kɔ-fɔrɔ kom boboŋa ma ja se ba dole Moses de Aron de kandwa ba ɡo. 

BAŊA WƐ ma pɔpɔ o chu o zeɡe wara-vwei dem baŋa ne o veere o tete de o nenɔŋ-fɔrɔ 

kom o bere Isarele tiina bam maama.  

Moses lwoori Wɛ o pa nɔɔna bam  

11 BAŊA WƐ ma ta de Moses o we, “Tetɛ mo amo wó peene a tete de nɔɔna banto? Ba 

wó taa jeɡe-ne ba ɡwoona taa se ba vo ba maŋe yei ne mo? A ke wo-kamuna dedɛ ba 

tetare ne, ye ba ta ve-ne. 12 Amo laam nam laɡe a chɔɡe-ba de jawe-chɛɛro mo. A wó 

pa se ba dwi dem ti se a daare a pa nmo ji dwi-doore kwo. Dwi delo na wó zeɡe nmo 

yera ne to wó taa daɡa, ye de ta dana de dwoi banto na ye tei to.”  
13 Moses ma leiri BAŊA WƐ o we, “Nmo nam ná ke konto, Ejipti tiina bam wó ni ko 

ŋwa. Nmo déem kwei n dam-fɔrɔ kom n vere n nɔɔna bam Ejipti tiina bam jeŋa ne mo. 
14 Banto wó pa se balo na zoore Kanaan teɡa kam ne to lɔre ko ni ne. Ba nam maŋe ba 

yei we nmo, debam Tu BAŊA WƐ wom wo n nɔɔna bam tei ne. Ba lɔre we n veere n 

tete jaja n bere debam, ye n yeini n pa n kunkwoŋo kom wo dé baŋa ne. Ba ta lɔre we 

n tɔɡe debam yiɡa mo ne kunkwoŋo na zeɡe deiki to wea maama ne, ye n daare n ji 

ne mini tei tete ne. 15 Nmo nam ná zaŋe n ɡo n nɔɔna bam bedwe baŋa ne, dwi-ɡɛ tiina 

balo na yei nmo ni ne to wó ta we, 16 ‘Ko ye ba BAŊA WƐ wom na ware se o ja-ba o zo 

teɡa kalo wone o na ɡwoni ni se o pa-ba to ŋwaane mo o ɡo-ba kaɡoa kam wone.’ 
17 Konto ŋwaane, de Teiru BAŊA WƐ, pa se n dam-kamunu kom bere jaja. Nmo maŋe n 

ta n tete taane we:  
18 BAŊA WƐ yeini o peene o bane.  

O swono kom nam ba tia.  

O maa kwei nɔɔna wɛleera de ba tusim  

o yaɡe o maa chɛ-ba.  

Se ko ná ye balo na ɡɛ bora to,  

o yeini o waare-ba de ba bia maama mo  

se ko yi ba naaro,  

de ba na-jwooru dwia yatɔ naa yana laŋa ne.*  
19 Nmo swono kom na seene ko ɡaale to ŋwaane, a lwoori‑m se n kwei nɔɔna banto 

wɛleera n ma n chɛ-ba. Ta ke n pa-ba nenɛɛne n na maŋe n yeini n ke tei de-ba ko 

zeɡe ba na nwoŋi Ejipti teo ne to.”*  
20 BAŊA WƐ ma leiri Moses o we:  

“A sɛ nmo wɛ-lworo kom ye a kwei ba wɛleera a yaɡe a chɛ-ba. 21 Ne amo na jeɡe 

ŋwea taa wuu tei ye a dam dem wó ba de lɔre jaja loɡo baŋa jei maama wone tei to, a 

nam duɡi de a tete mo we, 22 ko ná ye nɔɔna balo na nɛ a nenɔŋ-fɔrɔ kom de 

wo-kenkaɡela yalo a na ke Ejipti wone dedaane kaɡoa kam wone to, banto ve se ba sɛ 

amo ni, ye ba ta kwaane se ba faŋe-ne ba nii kuni dedɛ. 23 Mo kokuri ba wolowolo bá 

zo teɡa kalo a na ɡwoni ni de ba nabaara bam se a pa-ba to wone. Balo maama na 

ɡwooni amo to bá na teɡa kam konto. 24 Amo tontoŋeno Kaleb boboŋa nam ye ya yera 

mo de o dwonna bam boboŋ-balwaaro tem. O kwei o bochare maama mo o ma o 

tɔɡe-ne. Konto ŋwaane amo wó pa se o zo teɡa kalo o na vei o nii to se o de o kwaɡa 

kam taa tei-ka.* 25 Tɔ. Amaleki tiina de Kanaan tiina bam na zoore bwollu laŋa kam ne 

ye ba che á chwoŋa to ŋwaane, jwa tetete se á maama jwoori á pipiri á maɡe á yuni 

kaɡoa kam seeni se á kwei Nane-soŋo chwoŋa kam á ta‑á via.”  
26 BAŊA WƐ daa ma ta de Moses de Aron o we:  

27 “Tetɛ mo amo wó peene a tete de puseŋ-nyena banto? Ba wó taa jeɡe-ne ba poona 

taa se ba vo ba maŋe yei ne mo? Amo niɡi Isarele tiina bam pompona kam ba na tiini 

ba ke to. 28 Konto to, ta-na á bere-ba we:  

‘Ne amo BAŊA WƐ na jeɡe ŋwea tei to, ko ye cheɡa mo we a seene a laɡe a ke abam 

ne á na taɡe tei ye a ni to mo. 29 Abam wó te kaɡoa kanto wone mo se á yera yam 

faare teɡa kam jei maama ne. Á baara balo maama na yi bena finlei ba daŋe ye ba 

tɔɡe ba wo jeelim dem wone to wó te mo, ba na poone amo to ŋwaane. 30 Abam 

wolowolo bá zo teɡa kalo amo déem na duɡi duuri se a pa abam se á jeini da to. 

Jefunɛ bu Kaleb de Nun bu Josua yerane mo wó zo da. 31 Ko nam ná ye á bia balo á na 

jeɡe ba lwia we teɡa kam tiina wó vere-ba ba taa tei to, a laɡe a pa se ba zo teɡa kalo 

abam na ve se á jwoŋi to mo ba taa tei. 32 Se ko daare abam tete, á wó te kaɡoa kanto 

wone mo 33 á daare á bia bam. Banto maa wó da á zwabania kikia yam ŋwaane ba 

beeri kaɡoa kanto wone ye ba yaare taa, bena finna, se ko yi maŋa kalo abam 

nɔn-kweero tem maama na wó te ba ti to. 34 Á na kwei da finna á kaare teɡa kam 

maama á nii to, mo amo de kwei dɛ maama se de taa ye bene á na wó yaare de wone 

to. Amo wó pa se á yaare bena finna á wɛleera yam ŋwaane, se á ma‑á lɔre we amo 

nwoŋi á kwaɡa ne.’  
35 Amo BAŊA WƐ mo taɡe konto! A wó yɔɔre a pa kolo maama a na taɡe to ba 

puseŋ-nyena banto baŋa ne, ba na ke ni daane se ba yaale amo to ŋwaane. Ba laɡe ba 

te kaɡoa kanto wone mo.”  
36 Ko ná ye Moses déem na toŋe nɔɔna balo se ba vo ba ŋɔ ba nii teɡa kam ye ba 

jwoori ba ŋɔɔne ta-balwaaro ka ŋwaane pa se nɔn-kɔɡɔ kom maama poone‑o to, 
37 BAŊA WƐ kwei jawe-chɛɛro mo o de banto wone pa se ba te. 38 Balo na vei ba nii teɡa 

kam to, ko ye Nun bu Josua, de Jefunɛ bu Kaleb yerane mo wori ba wone.  

Nɔɔna bam ɡɛ chwoŋa se ba zo ba jwoŋi teɡa kam  

39 Moses déem na jaane BAŊA WƐ kwora kam o ba o lwoni o bere nɔɔna bam to, mo 

ba wo chɔɡe ye ba keeri lanyerane. 40 Teɡa na poore tetete to, mo ba zaŋe se ba vo 

Kanaan zwonnu laŋa kam. Ba maa we, “Dé tiini dé tusi dedaane dé na ve BAŊA WƐ ni 

dem to. Dé laam ti yiɡa se dé vo dé kwei teɡa kam BAŊA WƐ na ɡwoni ni se o pa 

debam to.”  
41-42 Moses ma leiri-ba o we, “Abam nam ve BAŊA WƐ ni se bɛ? Yé véi-na, se ko bá 

maŋe ko pa abam. BAŊA WƐ na tere á tei ne to ŋwaane, á dona wó wane abam ba di 

mo. 43 Amaleki tiina de Kanaan tiina bam ná nwoŋi ba kwaare jara de abam, ba wó ɡo 

abam, á na ywori BAŊA WƐ kwaɡa ne ye o daa tere á tei ne to ŋwaane.”  
44 De konto de, nɔɔna bam ta ma fe ba tete ye ba yɔɔre ba vo ba di zwonnu laŋa kam 

seeni. Moses wo dɛ de-ba o vo. BAŊA WƐ ni-ɡwonim dakaa kam de nam wo nwoŋi ba 

zoorem jeiɡa kam ne. 45 Amaleki tiina de Kanaan tiina bam déem ma nwoŋi ba 

zwonnu jei sem ne ba ba ba jeeri-ba de jara. Ba ma di Isarele tiina bam ye ba pare-ba 

ba vo ba yi Horama teo.  

15 

Kaanem chwoŋa na wó taa ye tei to  

1 BAŊA WƐ déem ma ta de Moses o we:  
2 “Ta n bere Isarele tiina bam we: Abam ná tu á zo teɡa kalo a na laɡe a pa abam se á 

ta‑á zoore da to wone, 3 ye á ná laɡe á ke kaanem se á ma á pwoli BAŊA WƐ wo, á wó 

le varem á naane dem, naa á pei sem, naa á bone dem wone se á kwei á zwɛ, se ko 

nyoa kam taa ywomma ka pae BAŊA WƐ. Ko ná ye zwɛɛm pɛɛre kaanem, naa 

ni-ɡwonim pɛɛre kaanem, naa á tete wo-ywoŋo pɛɛre kaanem, naa kaanem delo á na 

ke kuri dedwoŋi ŋwaane to, á jeɡe se á ke konto mo. 4 Abam wolo maama ná jaane 

varem konto dwoŋi o ba se o ke kaanem o pa BAŊA WƐ, kotu wó ja wodiu pɛɛre o ba o 

woli da. Pɛɛre dem konto wó taa ye mun-bwei bwɛ selei na viiri dedaane nuɡa bɔŋa 

dedoa to. 5 O ta wó ja sa-sona bɔŋa dedoa se ka taa ye wo-nyɔɔro pɛɛre ka woli de 

pi-bala kalo maama o na laɡe o ma o ke zwɛɛm pɛɛre kaanem naa kaanem dedwoŋi to 

wone.  
6 Ko nam ná ye pi-bea mo kotu kwei se o ma o ke kaanem, se o ja mun-bwei bwɛ 



sena na viiri de nuɡa bɔŋa dedoa de chichworo to o ba o woli da. 7 O ta wó ja sa-sona 

bɔŋa dedoa de chichworo o woli da se ka taa ye wo-nyɔɔro pɛɛre. Kaanem dem konto 

lwom wó taa ywomma de pae BAŊA WƐ.  
8 Nmo nam ná kwei na-bala se n ma‑n ke zwɛɛm pɛɛre kaanem naa kaanem dedwoŋi 

mo, ko ná ye ni-ɡwonim pɛɛre, naa yazura pɛɛre kaanem mo n laɡe n ke na pa BAŊA 

WƐ, 9 se n kwei mun-bwei bwɛ seredo na viiri de nuɡa bwɛ selei to n woli da. 10 Nmo ta 

wó woli sa-sona bwɛ selei se ko taa ye wo-nyɔɔro pɛɛre. Kaanem dem konto wó taa ye 

zwɛɛm pɛɛre mo. De nyoa kam wó taa ywomma ka pae BAŊA WƐ.  
11-12 Á wó tɔɡe chwoŋa kam konto mo de varem wolo maama á na wó ja á ba á pa Wɛ 

to, ko ná maŋe ko ye na-bea, naa pi-bea, naa pi-bala, naa boŋo. 13 Abam balo na ye 

tembia to jeɡe se á ke konto dwoŋi de zwɛɛm pɛɛra yalo á na wó ja á ba se ya lwom 

dem taa ywomma de pae BAŊA WƐ to mo. 14 Ko ta ná ye veira balo na zoore abam 

wone maŋa kalo maama to, banto de jeɡe se ba tɔɡe chwoŋa kalo á na tɔɡe to de 

zwɛɛm pɛɛre kaanem delo lwom na wó taa ywomma de pae BAŊA WƐ to. 15 Á kɔɡɔ kom 

maama wó taa tɔɡe chwoŋa dedoa mo, ko ná maŋe ko ye tembia naa veira balo na 

zoore abam wone to de. Wɛ ni dem konto wó taa wora taa wuu mo. Kokuri to, BAŊA 

WƐ yiɡa ne, Isarele tiina dedaane veira maama ye bedwe mo. 16 Abam balo na ye 

tembia to dedaane veira balo na zoore abam wone to jeɡe se á ta‑á tɔɡe Wɛ nia yam 

bedwe mo ye popɔra tera.”  
17 BAŊA WƐ daa ta ma ta de Moses o we:  

18 “Ta n bere Isarele tiina bam we: Abam ná tu á zo teɡa kalo a na laɡe a pa abam se á 

ta‑á zoore da to, 19 ye á ná laɡe á di wodiu kolo teɡa kam na ke ka pa abam to, se á le 

ko wone á ma‑á ke pɛɛre se á zeiŋi-de wɛɛne á pa BAŊA WƐ. 20 Abam ná bobo á zaɡe 

mena ye á kwei-ya á cho muni, se á ma-de á fɔɡe bworobworo se ko taa ye pɛɛre ko 

pae BAŊA WƐ. Pɔɔre-na konto á pa Wɛ ne á na yeini á ke tei de mena yalo á na fere to. 
21 Abam de á dwi delo maama na saŋe se ko taa vei wuu to wó le mun-bwei delo á na 

bobo á cho to wone mo á ma á ke pɛɛre á pa BAŊA WƐ.  
22 Abam nam ná wo wane nia yanto BAŊA WƐ na pɛ Moses to se á tɔɡe, ye á ná wo 

paale á chɔɡe-ya, chwoŋa wora se á saare á tusim dem konto. 23 Á ná maŋe á chɔɡe ni 

delo maama BAŊA WƐ na bobo o tɔɡe Moses baŋa o pa abam to, naa ni delo maama na 

zeɡe de pa á kwaɡa kam to, 24 ye á wo paale á chɔɡe-de, ye abam maama ya ná yeiri 



ko ni ne, se á kɔɡɔ kom ja na-bala á ma‑á ke zwɛɛm kaanem se de lwom dem taa 

ywomma de pae BAŊA WƐ. Á ta wó ja wodiu pɛɛre de wo-nyɔɔro pɛɛre na maŋe to á 

woli da, ye á daare á ja bo-bala á ba á ma‑á ke wɛleera saarem kaanem. 25 Kaanem tu 

wom laam maa wó tɔɡe ko chwoŋa ne se o le Isarele tiina bam maama tusim dem Wɛ 

yiɡa ne. BAŊA WƐ wó yaɡe ba wɛleera o ma chɛ-ba, ba na wo paale ba tusi ye ba daare 

ba ja zwɛɛm pɛɛre dem dedaane wɛleera saarem pɛɛre dem ba ba ba ke kaanem ba 

pa‑o to ŋwaane. 26 Konto ná kea, Wɛ wó seene o kwei á maama wɛleera o ma chɛ 

abam, ko ná maŋe ko ye Isarele tiina de veira de, á kɔɡɔ kom maama na tɔɡe daane á 

tusi to ŋwaane.  
27 Ko nam ná ye abam wone nɔɔno dedoa ná tusi ye o wo paale o ke, kotu wó ja 

bo-choa kalo na ye bene dedoa to o ba o ma o ke wɛleera saarem kaanem. 28 Kaanem 

tu wom maa wó tɔɡe ko chwoŋa se o le konto tu tusim dem BAŊA WƐ yiɡa ne. Konto 

ná kea, Wɛ wó yaɡe o wɛleera o ma chɛ‑o. 29 Ni dento zeɡe de pae wolo maama na tusi 

ye o wo paale o ke to mo, kotu ná ye Isarele tu naa veiru de.  
30 Wolo maama nam ná zeiŋi o tete ye o paale o ke wɛleere, konto tu ná ye Isarele tu 

naa veiru mo de, ba jeɡe se ba le‑o se o daa yé tɔɡe o woli Isarele dwi dem wone, o na 

yaale BAŊA WƐ to ŋwaane. 31 O na ke tei to bere we o ɡwooni BAŊA WƐ kwora kam ye o 

ta daare o chɔɡe o nia yam. O wɛleera yam wó taa wo o yuu ne. Á jeɡe se á yɔɔre á 

le‑o se o daa yé tɔɡe o woli a nɔɔna bam wone.”  

Siu dɛ chullu tem chɔɡem taane  

32 Isarele tiina bam déem ta na wo kaɡoa kam wone ba kare ba vei to, mo dɛ dedwe 

ba jaane nɔɔno na wora o puuri dɛ Wɛ siu dɛ dem ne. 33 Ba ma ja‑o ba vo ba yi Moses 

de Aron de nɔn-kɔɡɔ kom maama tei. 34 Ba ma pe‑o se ba cheiɡi ba nii, ba na yeiri ko 

na wó maŋe se ba ke‑o tei to ŋwaane. 35 BAŊA WƐ ma ta de Moses o we, “O jeɡe se o te 

mo. Ja-na nɔɔno wom á nwoŋi á vo dáa se Isarele kɔ-fɔrɔ kom dole‑o de kandwa ba 

ɡo.” 36 Ba ma seene ba ja‑o ba vo ba dole‑o ba ɡo, nenɛɛne BAŊA WƐ na pɛ Moses ni se 

ba ke tei to.  

Ba ɡwaaro nia yam kuna taane  

37 BAŊA WƐ daa ma ta de Moses o we:  
38 “Ta n bere Isarele tiina bam we: Á wó seere á ɡare-dwanno tem se zɔla taa wo te nia 



yana yam maama ne, se á daare á nyaane ŋone selo nyenyeɡo na ye nazwon-pupwia 

to á ke zɔle maama yera ne. Á jeɡe se á ta‑á ke á ɡwaaro tem konto dwoŋi mo taa 

wuu. 39 Á wó ta‑á nii á kuna yam konto, ye á ɡuli BAŊA WƐ nia yam maama se á ta‑á 

tɔɡe-ya. Ko ta wó pa se abam bá ywori Wɛ kwaɡa ne á daare á tɔɡe wo-yɔɔro telo á 

fera na zo to. 40 Konto to, á wó toŋe á tɔɡe amo nia yam maama. Á ta wó pɔɔre á tete á 

pa á Tu Wɛ wom. 41 Amo mo ye abam Tu BAŊA WƐ wom. A nam jaane abam a nwoŋi 

Ejipti wone, se a taa ye abam Tu Wɛ wom mo. Cheɡa to, amo mo ye abam Tu BAŊA WƐ 

wom.”  

16 

Kora de Datan de Abiram chichuŋu  

1 Izehara bu Kora déem ye Levi dwi tu mo ye o nwoŋi Kohafe sɔ-yuu kom wone.* O 

ma ke ni de Ruben dwi tiina badwonna se ba dwoni de Moses. Nɔɔna bam konto maa 

ye Eliabi bia balei Datan de Abiram, dedaane Peleti bu Ona mo. 2 Ba déem dwoni de 

Moses, ye Isarele kɔɡɔ kom yiɡa tiina bia yalei de finnu balo nɔɔna na neɡe to maa 

zeɡe ba kwaɡa ne. 3 Ba laam ma vo ba jeeri Moses de Aron, ye ba ta de-ba ba we, 

“Abam zeiŋi á tete á ɡaale ko na maŋe se á ke tei to. Á boŋe we á ɡare Isarele tiina 

bam maama mo na? Dé kɔɡɔ kom wone nɔɔno maama ye Wɛ nyem mo. BAŊA WƐ maa 

wo nɔɔno maama tei ne. Bɛ nam mo ye á zeiŋi á tete BAŊA WƐ kɔɡɔ kom maama yiɡa 

ne?”  
4 Moses na niɡi ba taane dem to, mo o vwi o yibia teɡa ne. 5 O laam ma ta o bere 

Kora de o kwaɡa kɔɡɔ kom o we, “Jwa tetete BAŊA WƐ tete wó bere debam wolo o na 

seene o pɔɔre se o taa ye o nyem to. O ta wó pa kotu chwoŋa se o fɔɔre o twɛ o tei. 

Nɔɔno wolo o na seene o kuri to mo wó zeɡe o yiɡa ne. 6 Kora, nmo de n kɔɡɔ kom 

maama jeɡe se á ke tento mo: kwei-na min-chala zwe 7 se á jwa ke min-chala se wone. 

Á ta wó kwei talwoŋ-ywoŋa á ke á woli da se á daare á vo BAŊA WƐ yiɡa ne. BAŊA WƐ 

wó kuri wolo o na pɔɔre se o taa ye o nyem to. Abam Levi dwi tiina mo zeiŋi á tete á 

ɡaale!”  
8 Moses ta ma ta de Kora o we, “Nam cheiɡi-na lanyerane, abam Levi dwi tiina bam! 

9 BAŊA WƐ pɔɔre abam Isarele dwi tiina bam maama wone se á ta‑á toŋe á pa‑o o 

wara-jei sem ne, se á daare á ta‑á zeɡe Isarele tiina kɔɡɔ kom yiɡa ne á woli-ba Wɛ 

zula seeni. O na kwei totoŋe dem konto o pa abam to dae kolokolo abam tei ne na? 
10 O pɛ chwoŋa se nmo, Kora, de n dwonna Levi tiina badaara bam taa tui o yiɡa ne. 

Nmo nam boŋe se n ji Wɛ kaanem tu mo n woli da na? 11 Cheɡa ŋwaane to, nmo de n 

kwaɡa kɔɡɔ kom na zeiŋi á tete tei to, ko ye á chiŋi jara de BAŊA WƐ mo. Á jeɡe Aron 

á ŋwaana se bɛ mo?”  
12 Moses ma toŋe o bwoŋi Eliabi bia, Datan de Abiram. Ba ma toŋe kwora o tei ne ba 

we, “Dé bá ba nmo tei! 13 Nmo jaane debam n nwoŋi Ejipti te-ywoŋa kalo na lana de 

varem de kɔnɔ to wone n ba ywo-seeni se dé te kaɡoa kanto wone. Ko nam dae 

kolokolo nmo tei ne ye n ta boŋe se n di dam dé baŋa ne! 14 Nmo ta wo pɛ se dé zo 

teɡa kalo na ywomma de varem de kɔnɔ to. N wo pɛ se dé taa tei teɡa se dé du wonnu 

ka wone, naa dé jeiri Vini teeni dé ɡwori de bia. Daa‑n yé boŋe se n ɡane nɔɔna banto. 

Dé bere dé ba beena n tei!”  
15 Moses bane ma tiini de zaŋe ye o ta de BAŊA WƐ o we, “Yé pa n yiɡa taa wo nɔɔna 

banto pɛɛra yam wone. A wo chɔɡe ba yiɡa, a nam wo jwoŋi ba bonaɡa dedoa tete 

de.”  
16 Moses laam ma ta de Kora o we, “Jwa ne se nmo de n kwaɡa kɔɡɔ kom ba á zeɡe 

BAŊA WƐ yiɡa ne. Abam maama de Aron wó ba á jeeri da. 17 Abam nɔɔno maama wó ja 

o min-chala zoŋa kam de ka wo talwoŋ-ywoŋa mo o ja o jeeri se o zwɛ o pa BAŊA WƐ. 

Aron de wó ke konto. Á min-chala zwe sem maama wó taa ye bia yalei de finnu mo.”  
18 Teɡa na poore to, nɔɔna bam maama ma seene ba kwei ba zwe de se wo min-chala, 

ye ba laam daŋe talwoŋ-ywoŋa se wone. Ba ma vo ba jeeri Moses de Aron ye ba 

maama zeɡe wara-jei sem ni ne. 19 Kora déem ya pɛ se Isarele tiina kɔɡɔ kom maama 

ba ba jeeri wara-jei sem ni ne ba zeɡe Moses de Aron yiɡa ne. Ba maama na tu ba zeɡe 

da konto to, BAŊA WƐ ma veere o tete de o nenɔŋ-fɔrɔ kom o bere ba maama, 20 ye o ta 

de Moses de Aron o we, 21 “Abam balei kɛ-na dáa á daare Isarele tiina kɔ-fɔrɔ kom, se a 

yɔɔre a laɡe a ti-ba mo leile konto.” 22 Moses de Aron ma vwi ba yibia teɡa ne ba 

lwoori Wɛ ba we, “Dé Tu Wɛ, nmo ŋwaane mo nabiina maama ŋwe. Nɔɔno dedoa nam 

ná ke o tusi, nmo wó da ko ŋwaane n ke bane de nɔn-kɔɡɔ kom maama mo na?”  
23 BAŊA WƐ ma ta de Moses o we, 24 “Nam ta de kɔ-fɔrɔ kom maama se ba ja ba tete 



ba vo dáa ba daare Kora, de Datan, de Abiram vwoa yam.” 25 Moses ma zaŋe o vo 

Datan de Abiram tei ye Isarele nakwa bam de tɔɡe o kwaɡa. 26 Moses maa jeɡe 

nɔn-kɔɡɔ kom o kaane ye o we, “Laɡe-na jei á vo, se á daare puseŋ-nyena banto. Nam 

yé zaŋe-na á dwei ba kolokolo, se á de tɔɡe de-ba á te ba wɛleera yam ŋwaane.” 
27 Nɔɔna bam maama ma seene ba vo dáa ba daare Kora, de Datan, de Abiram vwoa 

yam. Datan de Abiram déem nwoŋi mo ba zeɡe ba vwoa yam ni ne, ye ba kaana de ba 

bia de zeɡe ba tei ne.  
28 Moses laam ma ta o we, “Keim dento baŋa ne mo abam wó ma á sɛ we BAŊA WƐ 

mo toŋe-ne, se ko dae a tete boboŋa ŋwaane mo a ke totoŋa yalo a na jeɡe a ke to. 
29 Nɔɔna banto ná teɡe ba tete toone, ko bere we BAŊA WƐ wo toŋe-ne, se a tete mo ke 

a boboŋa. 30 BAŊA WƐ nam ná ke wo-kenkaɡele delo ta na wo maŋe de ke to, pa se teɡa 

kam bɔke belei ka jwoŋi-ba ka li, ye banto de ba wonnu maama ná zo teɡa kuri ne ye 

ba ŋwe, ko wó pa se á lɔre we ba na ɡwooni BAŊA WƐ to ŋwaane mo o ke konto.”  
31 Moses na yɔɔre o ta konto o ti to, mo teɡa kam mɛ seeni nɔɔna bam na zeɡe to 

bɔke belei. 32 Ka ma jwoŋi ba de ba di sem tiina ka li. Teɡa kam déem ta liɡi Kora de o 

kwaɡa tɔɡena bam maama mo, de ba jejeɡero maama. 33 Ba de ba wonnu maama na 

sirimi ba zo ɡwoŋo kom wone konto to, mo teɡa kam jwoori ka kwoni ka tete. Nɔɔna 

bam konto laam jei, ye ba daa tera Isarele tiina kɔɡɔ kom wone. 34 Isarele tiina bam 

déem niɡi nɔɔna bam na laare bɔɡe-bɔɡe tei to. Ba de ma duri se ba lu ye ba laare ba 

we, “Dé vae se teɡa kam li debam de!”  
35 Ko ta ná ye nɔɔna bia yalei de finnu balo na mɛ ba mini zwe sem ba zwɛ 

talwoŋ-ywoŋa ba pa BAŊA WƐ to, min-voɡo mo pɔpɔ ko nwoŋi BAŊA WƐ tei ne ko chu 

ba baŋa ne ko ɡo-ba.  
36 BAŊA WƐ ma ta de Moses o we, 37 “Ta de Aron bu Eleaza se o beeri tentwarem dem 

wone o twɛ min-chala zwe sem. O ná ke konto, se o laam le min-chala yalo na wo se 

wone to o dole o yaɡe yiɡa yiɡa. Kokuri to, zwe sem laam ye wose mo, 38 ba na 

kwei-se ba ma ke pɛɛra ba pa BAŊA WƐ to ŋwaane. Nɔɔna balo na ke konto to laam 

teɡe mo ba wɛleera ŋwaane. Mo kokuri, á jeɡe se á kwei zwe sem á maɡe á ke daane 

se se chaane se ji channa-pelaɡa, se á daare á kwei á ma á kwoli kaanem dakaa kam. 

Konto ná kea, min-chala zwe sem wó ji maana mo se pa Isarele tiina bam.”  
39 Kaanem tu Eleaza ma seene o twɛ zwe selo nɔɔna bam na jaane ba vo Wɛ yiɡa ne 



ye Wɛ ɡo-ba to. O ma pa se ba maɡe-se ba ke channa-pelaɡa na chaane to, ye ba 

kwei-ka ba kwoli kaanem dakaa kam. 40 Ko maa ye maana ko pa Isarele tiina bam se 

ba taa yei we nɔɔn-nɔɔno dae se o zwɛ talwoŋ-ywoŋa o pa BAŊA WƐ ye o wo nwoŋi 

Aron dwi dem wone. Nɔn-ɡaa ná kwaane se o ke konto, kotu wó na chɔɡem nenɛɛne 

Kora de o kwaɡa tɔɡena bam na nɛ tei to mo. Eleaza déem ke nenɛɛne BAŊA WƐ na 

tɔɡe Moses baŋa o pa‑o ni se o ke tei to mo.  
41 Teɡa na poore to mo Isarele tiina kɔ-fɔrɔ kom maama vei Moses de Aron tei ye ba 

poone ba we, “Abam balei mo ɡo Wɛ nɔɔna bam badaara.”  
42 Nɔɔna bam na yɔɔre ba jeeri ba ɡilimi-ba to, mo Moses de Aron pipiri se ba nii 

wara-jei sem seeni, dedaane kunkwoŋo kom tu ko kwoli wara-vwei dem ye BAŊA WƐ 

pɔpɔ o veere o tete de o nenɔŋ-fɔrɔ kom o bere ba maama. 43 Moses de Aron ma vo ba 

zeɡe wara-vwei dem yiɡa ne. 44 BAŊA WƐ ma ta de Moses o we, 45 “Fɔɔre á zeɡe-na dáa 

ne de nɔn-kɔɡɔ kom se a laam yɔɔre a ti ba maama bedwe baŋa ne.” Ba de ma vwi ba 

yibia teɡa ne.  
46 Moses ma ta de Aron o we, “Zaŋe n kwei n min-chala zoŋa kam n daare n le 

min-chala kaanem dakaa kam mini wone n ke zoŋa kam wone. Ta kwei talwoŋ-ywoŋa 

n woli da n vo n zo nɔn-kɔɡɔ kom wone se n ma n saare ba wɛleera Wɛ yiɡa ne. Ke 

lela! BAŊA WƐ bane zaŋe nɔɔna bam baŋa ne mo pa se jawe-chɛɔ maŋe ko to ba wone 

ko jeɡe-ba ko ɡoe.” 47 Aron ma seene o ke kolo Moses na taɡe to. O kwei o mini zoŋa 

kam mo o ja o duri o zo nɔn-kɔɡɔ kom wone, ye jawe-chɛɔ kom ta jeɡe nɔɔna bam ko 

ɡoe. O ma zwɛ talwoŋ-ywoŋa kam o pa BAŊA WƐ se o le ba wɛleera Wɛ yiɡa ne. 48 O 

ma zeɡe twa bam de nɔɔna balo ta na ŋwe to tetare ne. Aron keim dem konto ma che 

jaweo kom dam, ye nɔɔna bam daa ba toa. 49 De ko de, Isarele tiina balo na teɡe jaweo 

kom ŋwaane to déem ye nɔɔna morro fuɡa-tena de bia yarepɛ (14,700). Twa bam 

konto déem mo woli de balo na maŋe ba te Kora keim-balɔrɔ kom ŋwaane to.  
50 Jaweo kom na tu ko yaɡe to, mo Aron jwoori wara-jei sem ni ne o vo o zeɡe Moses 

tei ne.  

 

 



17 

Aron nacheiɡa na kwi vɔɔro tei to  

1 BAŊA WƐ ma ta de Moses o we, 2 “Ta de Isarele tiina bam se n jwoŋi nachei 

fuɡa-selei ba tei ne. Ba nabaara sɔ-yuni tem maama yiɡa tu wom wó kwei o nacheiɡa 

kam o pa‑m se n popone kotu yere n ke ka yera ne. 3 Ko ná ye Levi dwi dem nacheiɡa 

kam, se n popone Aron yere n ke ka yera ne. Konto to, ba sɔ-yuni tem maama yiɡa tu 

nacheiɡa kam wó taa wora. 4 Nam kwei nachei sem konto n ja n zo wara-vwei dem 

wone n tiŋi Wɛ ni-ɡwonim dakaa kam yiɡa ne, mɛ seeni a na yeini a jeeri‑m to. 5 Ko ná 

ye nɔɔno wolo amo na kuri se o taa ye a kaanem yiɡa tu wom to, kotu nacheiɡa kam 

wó kwi de vɔɔro. A maa wó tɔɡe ko baŋa ne se Isarele tiina bam na yɔɔre ba jeɡe‑m ba 

poona tei to yaɡe.”  
6 Moses ma ta Wɛ ni dem o bere Isarele tiina bam. Ba yiɡa tiina bam ma seene ba 

pa‑o ba nachei fuɡa-selei, sɔ-yuu maama de ko nacheiɡa. Aron nacheiɡa kam de ma 

woli da Levi dwi dem ŋwaane. 7 Moses ma ja se maama o zo wara-vwei dem wone o 

tiŋi Wɛ ni-ɡwonim dakaa kam yiɡa ne.  
8 Teɡa na poore to mo Moses jwoori o zo wara-vwei dem wone. O na zo to, mo o nɛ 

we Aron nacheiɡa kam, ka na zeɡe ka pae Levi dwi dem to kwi vɔɔro. Ka ta ke punnu 

de, ye Alimodi tio-bia na beɡe to leiɡi ka yera ne. 9 Moses ma ja nachei sem maama ya 

na tiɡi BAŊA WƐ dakaa kam yiɡa ne to o nwoŋi pwooni, se Isarele tiina bam maama 

na. Yiɡa tiina bam maama ma lɔre ba nachei ye ba kwei-se.  
10 BAŊA WƐ laam ma ta de Moses o we, “Ja Aron nacheiɡa kam n jwoori n zo n tiŋi 

ni-ɡwonim dakaa kam yiɡa ne. Ka ye maana mo ka pa zwabani-nyena bam we, ba ná 

wo yaɡe ba pompona kam amo ŋwaane, a wó chɔɡe-ba.” 11 Moses ma ke tei BAŊA WƐ 

na pɛ‑o ni se o ke to.  
12 Isarele tiina bam laam ma ta de Moses ba we, “Debam maama laɡe dé te mo! 

Chwoŋa tera se dé jwoŋi dé tete dé yaɡe! 13 Dé ná fɔɔre dé twɛ BAŊA WƐ wara-vwei 

dem yera, lɛɛro wó yi debam mo se dé te! Debam maama nam wó sɛ se dé te na?”  

 



18 

Wɛ kaanem tiina de Levi dwi tiina totoŋa yam taane  

1 BAŊA WƐ déem ma ta de Aron o we:  

“Nmo de n bia, ko woli de á chorro Levi dwi tiina bam mo jeɡe se á ta‑á nii se 

nɔɔn-nɔɔno yé chɔɡe wara-jei chullu tem. Ko nam ná ye Wɛ kaanem tiina bam, nmo de 

n bia bam mo jeɡe se á ta‑á nii ba baŋa ne, se ba yé ke ba chɔɡe. 2 Nmo dé n bia ná 

yeini á toŋe wara-vwei dem totoŋa, se á pa se á chorro Levi dwi tiina bam taa tui ba 

woli abam wone ba taa toŋa. 3 Ta‑á nii ba baŋa ne se ba taa toŋe wara-jei sem maama 

totoŋa yam. Nam yé pa-na se ba yi ba dwei wara-vwei dem wo-zela yam, naa kaanem 

dakaa kam. Á ná pɛ-ba chwoŋa pa se ba ke konto, abam de banto maama wó te mo. 
4 Banto mo wó woli abam wone se á ta‑á toŋe wara-jei sem totoŋa yam maama. Ko ná 

dae banto yerane, nɔn-ɡaa ba jeɡe chwoŋa se o twɛ abam totoŋa jei sem.*  
5 Nmo de n bia bam wó nii wara-vwei dem tete, de kaanem dakaa kam totoŋa baŋa 

ne, se amo bane daa yé zaŋe de Isarele tiina bam. 6 Amo tete mo kuri Levi dwi dem 

Isarele dwia yam maama wone se ba taa ye a nyem. A laam ma kwei-ba a pa abam 

kaanem tiina bam se ba taa zeini abam. 7 Nmo de n bia bam yerane mo wó taa toŋe 

kaanem tiina totoŋa yam. Abam mo jeɡe chwoŋa se á ta‑á ke kaanem á pa-ne dakaa 

kam baŋa ne, ye á ta daare á ɡaale á zo wara-vwei ɡare-jale dem yiɡa ne. Kaanem 

totoŋe dem á na wó toŋe to ye pɛɛre mo amo na kwei a pa abam. Nɔn-ɡaa ná kwaane 

se o twɛ á totoŋa jei sem, kotu jeɡe se o te mo.”  

Wɛ kaanem tiina bam pɛɛra taane  

8 BAŊA WƐ ma ta de Aron o we:  

“Amo kwei pɛɛra yalo maama Isarele tiina bam na yeini ba jaane ba tui ba pa-ne to 

mo a ke abam jeŋa ne se á ta‑á nii ya kaanem baŋa ne. Amo nam pɔɔre abam nyem 

mo ya wone se á ta‑á jeɡa taa wuu. 9 Ko ná ye pɛɛra yalo na tiini ya ye wose ye nɔɔna 

jaane ba tui ba pa-ne to, á wó pɔɔre á nyem pɛɛra yalo ba na wo zwɛ kaanem dakaa 

kam baŋa ne to wone mo. Ko ná ye ba wodiu pɛɛra yam, de ba wɛleera saarem pɛɛra 

yam, de ba wɛleere jene pɛɛra yam, nmo de n bia wó jwoŋi á nyem ya maama wone. 

10 Á nam jeɡe se á maŋe wara-jei sem wone mo á di wonnu tem konto, te na tiini te ye 

wose to ŋwaane. Á baara bam maama mo jeɡe chwoŋa se ba di-te. Nam pa-na se te 

taa ye wose abam tei ne.  
11 Ko ta ná ye pɛɛra yalo á na wó pɔɔre Isarele tiina pɛɛra yalo á na zeiŋi wɛɛne á 

yaare-ya amo yiɡa ne to wone, amo kwei tento se te taa ye nmo de n bia bam nyem 

mo. Nmo bu-baara de n bukwa jeɡe chwoŋa se ba di-te taa wuu. N diɡa tiina bam 

wolo maama ná maŋe de chullu tem, kotu jeɡe chwoŋa se o jwoŋi te wone o di.  
12 Ko ta ná ye pɛɛra yalo nɔɔna na yeini ba pɔɔre ba nuɡa wone, de ba Vini sa-sona 

wone, de ba wodiiru telo maama na yeini te lwoori yiɡa te ke to wone ba ja ba ba ba 

pa-ne to, amo kwei tento a pa abam mo. 13 Wodiiru telo maama teɡa kam na yeini te 

ke ye nɔɔna ja-te ba ba ba pa-ne to wó taa ye abam nyem. N diɡa tiina bam wolo 

maama ná maŋe de chullu tem, kotu jeɡe chwoŋa se o jwoŋi te wone o di.*  
14 Woŋo kolo maama Isarele tiina bam na yɔɔre ba kwei ba ke amo jeŋa ne to de wó 

taa ye abam nyem. 15 Isarele tiina bam bakeiri-kwe sem, de ba vare-kwe sem ba na 

yeini ba ja ba ba se ba pa-ne to maama ye abam nyem mo. Á nam wó pa se ba ŋwe 

sabu mo se ko leiri ba bakeiri-kwe sem yuu ne. Ko ta ná ye vare-kwe selo na wo maŋe 

de chullu tem to, ba wó ŋwe sabu se ŋwaane. 16 Ba ná laɡe ba ŋwe sabu ba 

bakeiri-kwe sem ŋwaane, abam wó jwoŋi sɛkɛle sabu-dala yanu mo bu wolo na yi 

chana to ŋwaane. Sabu kom konto dunni jeɡe se ko tɔɡe de wara-jei sem maŋem 

chekke na ye tei to mo. Sɛkɛle dedoa maa ye ɡɛra kuni finlei. 17 Ko nam ná ye 

vare-kwea kalo na ye naao, naa pia, naa boŋo, ko dae se á jwoŋi sabu ko ŋwaane. 

Vara bam konto dwoŋi yɔɔre ba ye amo nyem mo. Á jeɡe se á kwei ba jana á miisi 

kaanem dakaa kam yera ne mo, ye á daare á zwɛ ba lara kam á ma‑á ke zwɛɛm 

kaanem á pa-ne, se ka lwom dem taa ywomma de pa-ne. 18 Vara bam konto nɔna nam 

ye abam nyem mo se á di, nenɛɛne á na jeɡe chwoŋa se á di vara nyɔɔna yalo á na 

zeiŋi wɛɛne amo ŋwaane to, de ba jazem chwoa yam tei to. 19 Pɛɛra yalo maama 

Isarele tiina bam na pɔɔre se ba kwei ba pa-ne to mo amo kwei-ya se ya taa ye nmo de 

n bia bam nyem, bakeiri de busankane maama. Ya wó taa ye abam nyem taa wuu. 

Amo ni dem konto wó yɔɔre de taa wora ko pae nmo de n kwaɡa kam se ko taa vei 

wuu.”  
20 BAŊA WƐ laam ma ta de Aron o we:  

“Ba ná laɡe ba pɔɔre teɡa kam ba pa Isarele tiina bam, nmo bá‑n tɔɡe n jwoŋi n 

popɔra ka wone. Nmo daa bá‑n na n nyɔn-maɡe nyem, ko ná dae amo yerane. Amo 

tete nam mo yɔɔre a maŋe a pa‑m.*  
21 Ko ta ná ye Levi dwi tiina bam, amo wó pa ba jwoŋi ba ŋweero totoŋa yalo ba na 

jeɡe ba toŋe wara-vwei dem wone to baŋa ne. Isarele tiina bam ná yeini ba le popɔra 

dedoa ba wonnu tem popɔre fuɡa maama wone se ba pa-ne, amo wó kwei amo popɔra 

kam konto a pa Levi dwi tiina bam.* 22-23 Banto yerane mo jeɡe se ba taa nii wara-vwei 

dem baŋa ne, se nɔɔn-nɔɔno yé chɔɡe de chullu tem. Nɔn-ɡaa daa ba jeɡe chwoŋa se o 

fɔɔre o yi wara-vwei dem. Wolo ná ke konto, kotu tusim dem wó taa wo o yuu ne ye o 

jeɡe se o te mo. Levi tiina bam de jeɡe se ba na waarem ko ŋwaane. Ni dento a na pɛ 

abam to wó taa wora mo taa wuu ko pae abam de á kwaɡa kam.  

Levi tiina bam nam bá tɔɡe ba jwoŋi ba popɔra teɡa kam pɔɔrem baŋa ne, ne ba 

chorro Isarele tiina bam na wó na tei to. 24 Ko na ye tei to, amo kwei Wɛ-teiri pɛɛra 

yalo Isarele tiina na jaane ba tui ba pa-ne to a pa-ba se ya taa ye ba popɔra. Konto 

ŋwaane mo a nam taɡe Levi tiina bam taane a we, ba bá tɔɡe ba na ba popɔra Isarele 

tiina teɡa kam pɔɔrem baŋa ne.”  
25 BAŊA WƐ laam ma ta de Moses o we:  

26 “Ta n bere Levi tiina bam we: Abam ná jwoŋi Wɛ-teiri pɛɛra yalo na ye abam nyem 

to Isarele tiina bam tei ne, se á de le popɔra dedoa fuɡa maama wone á pa BAŊA WƐ. 

Ya wó taa ye abam tete Wɛ-teiri pɛɛra á na le banto Wɛ-teiri pɛɛra yam wone to mo. 
27 BAŊA WƐ wó jeeli á Wɛ-teiri pɛɛra yam konto, nenɛɛne á ya ná kwei á tete mena naa 

sa-doora á pa‑o to mo. 28 Á wó tɔɡe chwoŋa kam konto á le Isarele tiina bam Wɛ-teiri 

pɛɛra yam maama wone, se á de ke pɛɛra á pa‑o. Á ma‑á wó kwei abam tete Wɛ-teiri 

pɛɛra yam konto á pa Wɛ kaanem tu Aron. 29 Á jeɡe se á le wonnu telo na tiini te lana 

to á pɛɛra yam wone mo se te taa ye BAŊA WƐ nyem. Pɔɔre-na-te á pa‑o.  
30 Ta ta de Levi tiina bam we: Abam ná pɔɔre wonnu telo na tiini te lana to á pa Wɛ, 

                                                           

 *18:20 Nia Gulim 10:9; 18:2 

 *18:21 2 Tiɡisim 31:4 



o wó jeeli á pɛɛra yam konto, nenɛɛne á ya ná kwei á tete mena naa sa-doora á pa‑o to 

mo. 31 Abam de á diɡa tiina jeɡe chwoŋa se á kwei kolo na daare á pɛɛra yam wone to 

á di mɛ seeni á na laɡe to. Kokuri to, pɛɛra yam konto ye á ŋweero telo á na nɛ 

wara-vwei dem totoŋa baŋa ne to mo. 32 Á ná yɔɔre á le wonnu telo na tiini te lana to 

se te taa ye á Wɛ-teiri pɛɛra á pa‑o, á bá na chɔɡem chullu tem seeni. Pɛɛra yalo 

Isarele tiina bam na jaane ba tui ba pa-ne to ye wose mo. Ko dae se á kwei-ya á di yɔɔ 

yɔɔ. Á ná tɔɡe chwei sem konto, á bá te chullu tem chɔɡem ŋwaane.”  

19 

Wɛleera saarem chullu tem  

1 BAŊA WƐ déem ma ta de Moses de Aron o we:  
2 “Amo BAŊA WƐ tiŋi a ni dento mo se á ta‑á tɔɡe-de. Ta-na á bere Isarele tiina bam we: 

Ba jeɡe se ba ja na-chwɛ-soŋo kolo na ba jeɡe ɡɛɛ ko yera ne ye ba ta wo kwei-ko ba 

ma toŋe to mo ba ba ba pa abam. 3 Á wó kwei-ko á pa kaanem tu Eleaza. O de maa wó 

ja-ko o nwoŋi o vo dáa, pa se ba ɡo-ko ye o zeɡe o nia. 4 Eleaza ta wó de o noa 

na-chwɛ dem jana wone, ye o laam pipiri o jeeri wara-jei sem yiɡa seeni o miisi jana 

bam kuni berepɛ. 5 Ko daare naao kom tete, de ko tɔnɔ kom, de ko nɔna yam, de ko 

jana bam, de ko wo-zela yam maama ye se ba zwɛ mo kula ye kaanem tu wom zeɡe o 

nia. 6 Na-chwɛ dem na jeɡe de zwɛ konto to, kaanem tu wom laam wó kwei Sedare 

daa dedoa, de Husopa tio vɔɔro, de ɡare-ŋon-seŋa, o dole-te o de mini dem wone. 
7 Konto kwaɡa ne se kaanem tu wom swɛ o yera o daare o zare o ɡwaaro. O laam jeɡe 

chwoŋa se o jwoori o taa zoore Isarele tiina kɔɡɔ kom wone. O laam maa wó diɡiri 

chullu tem seeni se ko yi dedaan-ni maŋa. 8 Nɔɔno wolo de na zwɛ na-chwɛ dem to de 

wó zare o ɡwaaro mo ye o daare o swɛ o yera. Wonto de wó diɡiri chullu tem seeni 

mo se ko yi dedaan-ni maŋa.  
9 Wolo na maŋe de chullu tem to maa wó pɛ na-chwɛ dem tentwarem dem, ye o 

ke-de pwola kalo ba na kwɛ Wɛ ŋwaane to ne. Jeiɡa kam konto nam wó taa ye dáa 

dáa mo de á na zoore mɛ to. Ba ta wó yeini ba viiri tentwarem dem na wone se Isarele 

tiina bam ma ba kwɛ ba tete de chullu tem wɛleera saarem ŋwaane. 10 Wolo na pɛ 

tentwarem dem to de wó zare o ɡwaaro mo. O de wó diɡiri chullu tem seeni se ko yi 



dedaan-ni maŋa mo. Abam Isarele tiina bam de veira balo na zoore á wone to jeɡe se 

á tɔɡe ni dento mo se ko taa vei wuu.  
11 Wolo ná dwei too, konto tu diɡiri chullu tem seeni mo se ko taa vei da yarepɛ. 12 O 

jeɡe se o kwei chullu kwɛɛm na bam mo o ma o kwɛ o tete de chullu tem. O wó ke 

konto da yatɔ dɛ dem ne, dedaane da yarepɛ dɛ dem ne mo, se o laam maŋe de chullu 

tem. O ná wo kwɛ o tete da yam konto ne, o yɔɔre o ta wo maŋe de chullu tem mo. 
13 Nɔɔno nam ná dwei too, ye o ve se o kwɛ o tete chullu tem ŋwaane, kotu chɔɡe 

BAŊA WƐ wara-jei sem mo. Ba le‑o se o daa yé woli Isarele tiina bam wone. O ta diɡiri 

chullu tem seeni mo, ba na wo kwei chullu kwɛɛm na bam ba miisi o yera ne to 

ŋwaane.  
14 Nɔɔno ná wo vwei ne ye o te, chullu tem bere we wolo maama na wora ye kotu te, 

de wolo na zo da o maŋe de o toone dem to maama diɡiri mo chullu tem seeni se ko 

taa vei da yarepɛ. 15 Kambia naa kɔɔro naa zoŋa kalo ná wo vwei dem wone ye ka ni 

wo puɡi, ka de wo maŋe de chullu tem.  
16 Nɔɔno wolo ná wo pwooni yiɡa ne pa se o dwei too, kotu wó diɡiri chullu tem 

seeni se ko taa vei da yarepɛ. Ko ná ye wolo na teɡa jara-keim baŋa ne to, naa wolo na 

teɡe o tete toone to mo kotu dwei, ko ta ye bedwe mo. O ta ná dwei too kua, naa o 

dwei yibeeli, kotu diɡiri mo se ko taa vei da yarepɛ maŋa ne.  
17 Á ná laɡe á kwɛ wolo na diɡiri chullu tem seeni to, á wó kwei na-chwɛ delo ba na 

zwɛ wɛleera saarem ŋwaane to tentwarem mo á ke kikeira wone á daare á lwo 

na-doora á woli da. 18 Nɔɔno na maŋe de chullu tem to laam wó kwei Husopa tio vɔɔro 

o de na bam wone o daare o miisi vwei dem, de de wo-zela yam, de nɔɔna balo na wo 

de wone ye nɔɔno wom te to. Ko ta ye bedwe mo de wolo ná dwei too, naa too kua, 

naa yibeeli. Ba jeɡe se ba miisi kotu de chullu kwɛɛm na bam mo. 19 Á wó miisi wolo 

na diɡiri to da yatɔ dɛ dem ne, dedaane da yarepɛ dɛ dem ne, se o laam maŋe de 

chullu tem. Nɔɔno wom wó zare o ɡwaaro mo o daare o swɛ o yera. Dedaan-ni maŋa 

ná yia, o wó maŋe de chullu tem. 20 Nɔɔno ná diɡiri chullu tem seeni, ye o ve se o kwɛ 

o tete de chullu tem, ba jeɡe se ba le kotu se o daa yé woli Isarele tiina kɔɡɔ kom 

wone mo, o na chɔɡe BAŊA WƐ wara-jei sem to ŋwaane. O ta diɡiri mo chullu tem 

seeni, ba na wo kwei chullu kwɛɛm na bam ba miisi o yera ne to ŋwaane. 21 Nia yanto 

nam wó taa wora taa wuu ya pa abam.  



Wolo na kwei chullu kwɛɛm na bam o miisi nɔɔna to de jeɡe se o zare o ɡwaaro mo. 

Wolo maama de ná dwei na bam konto, kotu wó diɡiri chullu tem seeni, se ko taa nii 

dedaan-ni maŋa. 22 Wolo na diɡiri chullu tem seeni to ná dwei woŋo kolo maama, 

woŋo kom konto de diɡiri mo. Wolo de nam ná dwei woŋo kom, o de wó diɡiri o tete 

se ko taa nii dedaan-ni maŋa mo.”  

20 

Na nwoŋi peo wone se nɔɔna bam nyɔ  

1 Isarele tiina kɔ-fɔrɔ kom déem ma beeri ba vo ba yi Zin kaɡoa kam boboa chana 

kam ne. Ba ma vo ba chwi ba vwoa Kadese ne ba zoore da. Ba na wora to, Miriam 

déem ma te ye ba suli‑o da.  
2 Na déem tera se Isarele tiina bam nyɔ. Ba maama ma la daane ba vo ba yi Moses de 

Aron tei se ba dwoni de-ba. 3 Ba ma bwɛ Moses ye ba we, “Debam de déem ya ná tɔɡe 

dedaane dé chorro tem dé te BAŊA WƐ wara-jei sem yiɡa ne, ko ya ɡare tento. 4 Nmo 

nam yɔɔre n ja debam na ye BAŊA WƐ kɔɡɔ kom to mo n ba n dole n yaɡe kaɡoa kanto 

ne, se debam dedaane dé vara maama te. 5 Bɛ mo ye n ja debam n nwoŋi Ejipti teo 

wone se dé ba dé zeɡe kasol-ɡwiu konto ne? Wodiiru ware se te ke ywo-seeni, kaporro 

nam tera, Vini teeni de tera, Pomeɡara teeni de maa tera. Na de nam tera se dé nyɔ!”  
6 Moses de Aron ma tutwoni ba kɛ ba daare nɔn-kɔɡɔ kom ba vo ba zeɡe wara-vwei 

dem ni ne. Ba ma vwi ba yibia teɡa ne, ye BAŊA WƐ pɔpɔ o chu o veere o tete ko tɔɡe 

de o nenɔŋ-fɔrɔ kom o bere-ba. 7 BAŊA WƐ ma ta de Moses o we, 8 “Zaŋe n kwei n 

nacheiɡa kam se nmo de n zembaaro Aron vo á la kɔ-fɔrɔ kom maama á ke daane. 

Laam zeɡe ba yiɡa ne n ŋɔɔne de peo kolo na zeɡe tento to. Na wó ta ba nwoŋi ko 

yera ne. Cheɡa to, nmo wó pa na taa nwoŋi peo kom wone ba pae nɔn-kɔɡɔ kom de ba 

vara bam se ba taa nyɔa.”  
9 Moses ma seene o vo o zo BAŊA WƐ wara-vwei dem wone o kwei o nacheiɡa kam ne 

BAŊA WƐ na pɛ ni se o ke tei to. 10 O de Aron ma ja nɔn-kɔɡɔ kom maama ba vo ba 

zeɡe peo kom yiɡa ne. Moses laam ma ta de nɔɔna bam o we, “Abam zwabani-nyena 

banto, cheiɡi-na! Debam mo jeɡe se dé pa se na ta ba nwoŋi peo konto ne se á nyɔ 

na?” 11 O laam ma zeiŋi o jeŋa wɛɛne ye o kwei o nacheiɡa kam o ma maɡe peo kom 



kuni belei. Na-fɔrɔ ma pɔpɔ ba wuura ye ba chuura, pa se nɔɔna bam de ba vara nyɔ.*  
12 Ko daare BAŊA WƐ ma ta de Moses de Aron o we, “Abam nam wo ke á wo-dedoa de 

amo se ko pa Isarele tiina bam lɔre we, amo yɔɔre a ye wose. Á wo-dedoa kam na 

muri to ŋwaane, a daa bá pa abam chwoŋa se á ja amo nɔn-kɔɡɔ kom á vo á zo teɡa 

kalo a na laɡe a pa-ba to wone.”*  
13 Ba déem jeɡe jei sem konto ba bwoi we ‘Meriba’k mo. Dáane mo Isarele tiina bam 

maɡe kantɔɡɔ dedaane BAŊA WƐ. O de ma bere-ba o wo-pwoŋo kom na ye tei to.  

Edom teo pɛ ve se o pa Isarele tiina bam chwoŋa se ba kɛ  

14 Moses déem ma zeɡe Kadese ne o toŋe kwora o pa Edom teo pɛ o we:  

“Debam ye nmo tete chorro Isarele dwi tiina bam mo.* Nmo maŋe n yei yaara yalo 

maama na yi debam to ni ne. 15 Dé nabaara déem vei ba zo Ejipti teo wone ba maŋe da 

bena dedɛ. Ko kwaɡa ne mo Ejipti tiina bam bɛɛse dé kwoa bam de debam de. 16 Dé na 

keeri dé jare BAŊA WƐ to, mo o niɡi dé wɛ-lworo kom. O ma tɔɡe o maleka baŋa ne o 

ja debam o nwoŋi teo kom konto ne. Dé laam nam tu dé jei Kadese ne mo, ko na wo 

abam teo kom siseini ni ne to. 17 Dé maa lwoori nmo mo se n pa debam chwoŋa se dé 

tɔɡe n teɡa kam baŋa dé kɛ. Dé bá tɔɡe á kare de á kadwi seeni. Dé maŋe dé bá mɔ na 

á vola yam ne dé nyɔ. Dé nam wó yɔɔre dé tole chwo-fara kam yerane mo taa se dé vo 

dé bɛ abam laŋa kam. Dé bere dé bá ywori chwoŋa kam ne.”  
18 Edom pɛ wom ma leiri o we, “Aawo! Debam bá pa abam chwoŋa se á tɔɡe dé laŋa 

kam á kɛ. Abam nam ná fe se á tɔɡe da á kɛ, dé wó nwoŋi dé jeeri abam de jara.”  
19 Isarele tiina bam ma jwoori ba leiri ba we, “Dé nam wó maŋe chwo-fara kam ni ne 

mo dé taa via. Debam de dé vara ná nyɔɡe á na, dé wó ŋwe dé pa abam. Dé na lwoori 

kolo yerane to mo ye se dé tɔɡe á laŋa kam ne dé kɛ.”  
20 Edom pɛ wom ma yɔɔre o ve ye o we, “Dé bá sɛ se á tɔɡe ywo-seeni á kɛ.”  

O ma pa se o jar-keira kɔ-fɔrɔ kom nwoŋi de dam se ba jeeri Isarele tiina bam de 

jara. 21 Konto to, Edom tiina bam wo pɛ Isarele tiina bam chwoŋa se ba tɔɡe ba laŋa 

kam ba kɛ. Ko déem pɛ se Isarele tiina bam pipiri mo ba jwoori kwaɡa se ba kwei 

chwo-ɡaa.  

Aron toone  

22 Isarele kɔ-fɔrɔ kom maama déem ma zeɡe Kadese ne ba vo ba yi Hora peo kom 
23 na wo Edom laŋa kam siseini ne to. Ba na wora to mo BAŊA WƐ taɡe de Moses de 

Aron o we, 24 “Aron laɡe o maŋe ywo-seeni mo o te. O bá zo teɡa kalo a na laɡe a pa 

Isarele tiina bam to wone, abam balei na nwoŋi amo ni dem kwaɡa ne Meriba jei sem 

ne to ŋwaane. 25 Moses, nam ja Aron de o bu Eleaza se á maama di Hora peo kom yuu. 
26 Pa se Aron lɔɔre o kaanem ɡare-laaro tem, se n kwei-te n zo o bu Eleaza. Kokuri to, 

Aron laɡe o te peo kom yuu ne mo.”  
27 Moses maa seene o ke tei BAŊA WƐ na pɛ ni se o ke to. Isarele kɔ-fɔrɔ kom maama 

déem zeɡe ba nia mo ye wonto, de Aron, dedaane Eleaza di Hora peo kom yuu. 
28 Moses ma lɔɔre Aron kaanem ɡwaaro tem, ye o daare o kwei-te o zo Eleaza. Aron 

ma maŋe peo kom yuu ne o te.*  

Moses de Eleaza ma zeɡe peo kom yuu ne ba maa tu teɡa. 29 Nɔɔna bam na yɔɔre ba 

lɔre we Aron teɡe to, mo ba maama keeri o lua kam da fintɔ.  

21 

Isarele tiina bam wane Kanaan tiina bam  

1 Arada teo pɛ déem mo wora. O maa ye Kanaan dwi tu ye o zoore teɡa-kuri seeni 

kaɡoa kam ne. O ma ni we Isarele tiina bam wo Atarim chwoŋa kam ne mo ba vei ba 

beene o jei sem. O ma nwoŋi o jeeri-ba de jara ye o ja ba badaara o pe. 2 Isarele tiina 

bam ma du duuri de BAŊA WƐ ba we, “Nmo ná woli pa se dé wane nɔɔna banto dé di, 

debam de ɡwoni ni se dé yɔɔre dé chɔɡe ba teene dem maama dé pa nmo.” 3 BAŊA WƐ 

ma cheiɡi ba wɛ-lworo kom ye o sɛ o woli-ba pa se ba di Kanaan tiina bam. Ba ma 

yɔɔre ba chɔɡe ba teene dem de de nɔn-bia bam. Konto ŋwaane mo ba bwoŋi jei sem 

yere we Horama.l  

Channa basankwea kam  

4 Isarele tiina bam déem na zaŋe Hora peo kom ne to, ko jeɡe se ba kaare ba yaɡe 

Edom laŋa kam dáa ne mo. Ba ma kwei Nane-soŋo chwoŋa kam ba kɛ. Ba nam na wo 

chwoŋa ne ba vei to, mo nɔɔna bam daa wo wane ba ja ba tete. 5 Ba maa ŋwaane Wɛ 

de daane Moses ye ba we, “Moses, bɛ mo ye nmo yɔɔre n ja debam n nwoŋi Ejipti 

wone, se dé ba dé te kaɡoa kanto wone? Wodi-laao tera ywo-seeni. Na de maa tera se 

dé nyɔ. Dé yera de laam chɛ de wodi-yɔɔ konto.”m  
6 BAŊA WƐ ma pa se basankwe selo ni na chana to to Isarele tiina bam wone, ye se 

done ba dedɛ se ɡo. 7 Nɔɔna bam badwonna ma vo Moses tei ba ta ba we, “Dé na 

ŋɔɔne dé chɔɡe BAŊA WƐ de nmo to, ko ye wɛleere mo dé kea. Nam lwoori BAŊA WƐ n 

pa debam, se o pa se basankwe sento viiri se daare debam.” Moses de ma lwoori Wɛ o 

pa nɔɔna bam.  
8 BAŊA WƐ ma ta de Moses o we, “Nam yɔɔre n mɔ basankwea, se n daare n kwei-ka n 

lei daa yera ne. Basankwe sem ná done wolo maama, kotu wó kwoni o nii-ka se o ma 

jwoŋi o ŋwea.” 9 Moses ma kwei channa o ma o mɔ basankwea o daare o lei-ka daa 

yera ne o zeɡe-ka deiki. Wolo maama basankwe sem na done ye o kwoni o nii channa 

basankwea kam to mo jwoŋi o ŋwea o yaɡe.*  

Ba kwei chwoŋa ba maa vei Moaba  

10 Isarele tiina bam daa ma zaŋe ba vo ba yi Obofe teo ba jeini da. 11 Ba ma zeɡe 

Obofe ne, ba zaŋe ba vo ba yi Ye-Abarim ba jeini da. Jei sem konto maa ye Moaba 

wɛ-puli seeni kaɡoa kam ne mo. 12 Ba daa ma zaŋe dáane ba vo ba jeini Zereda nabara 

kam ni ne. 13 Ba laam ma zaŋe ba vo ba bɛ Aranon buɡa kam, ye ba vo ba jeini kaɡoa 

kalo na wo Amori tiina laŋa kam siseini ni ne to. Aranon buɡa kam déem mo ye 

siseini na tiɡi Moaba tiina bam de Amori tiina bam tetare ne to. 14 Konto ŋwaane nam 

mo tei BAŊA WƐ Jara-keim Tɔnɔ kom taɡe jei sem konto taane we:  

“Waheba teo na wo Sufa laŋa ne, de ko nabare sem, de Aranon buɡa kam, 15 de 

nabare sem siswooru tem konto na tiɡi Moaba siseini ni ne, ye te kɛ te yi Ara teo 

to.”  

16 Ba ma zeɡe jei sem konto ne ba vo ba yi Beeri teo. Vole maa wo teo kom konto ne, 

ye dáane mo BAŊA WƐ déem taɡe de Moses o we, “La nɔɔna bam n ke daane se a laɡe a 

pa-ba na mo se ba nyɔ.” 17 Kanto maŋa ne mo Isarele tiina bam leeni leiŋa kanto ba 

we:  

“Vole dem na buri na  

de pa debam to,  

debam de wó ke wopwolo  

ye dé leeni lei!  
18 Pwa mo koɡe vole dem!  

Naduna de ma fɔɡe-de!  

Ba kwei ba paare nachei sem mo  

ba ko-de!”  

Isarele tiina bam déem ma zaŋe kaɡoa kam ne ba vo ba jeini Matana ne. 19 Ba maa 

zaŋe Matana ne ba vo Nahaleli. Ba daa zeɡe da ba vo ba yi Bamofe. 20 Ba ma zeɡe 

Bamofe ne ba vo ba yi bwolo kodwoŋi na wo Moaba laŋa kam ne to. Ba ma jeini mɛ 

na twɛ de Pisiɡa peo kom to. Peo kom yuu maa yɔɔre ko jeeri kaɡoa kam seeni.  

Ba na di Pɛ Sihon de Pɛ Oɡa tei to  

21 Isarele tiina bam déem ma toŋe kwora ba pa Amori tiina Pɛ Sihon, ye ba we:  
22 “Dé lwoori nmo mo se n pa debam chwoŋa se dé tɔɡe n teɡa kam baŋa dé kɛ. Dé 

bá ywori chwoŋa kam ne dé tɔɡe á kare de á kadwi seeni. Dé maŋe dé bá mɔ na á 

vola yam ne dé nyɔ. Dé nam wó yɔɔre dé tole chwo-fara kam yerane mo taa se dé vo 

dé bɛ abam laŋa kam.”  
23 Pɛ Sihon ma ve se Isarele tiina bam tɔɡe o laŋa kam ne ba kɛ. O ma bwoŋi o 

jar-keira bam maama o ke daane, ye ba nwoŋi ba vo kaɡoa kam wone se ba jeeri 

Isarele tiina bam. Ba na yi Jahaza seeni to, mo ba déem kwaare jara de-ba. 24 Isarele 

tiina bam déem ma di-ba. Ba ma vere ba teɡa kam ba tei, ko zeɡe Aranon buɡa kam ni 

ne, se ko yi Jaboke buɡa kam. Ba nam wo bɛ Jaboke buɡa kam ba kɛ, ko na ye Amon 

tiina bam siseini dem ye de fɔɡe de che de dam to ŋwaane. 25 Isarele tiina bam déem 

vere Amori tiina teene dem maama, de ba te-fɔrɔ Hesebon de ko nawuura yam mo. Ba 

maa lɛɛre ba zoore de wone. 26 Hesebon ye teo kolo Amori tiina Pɛ Sihon na jei o di o 



paare ko wone to mo. O déem nam ya ke jara de Moaba tiina bam pɛ mo, pa se o vere 

ba teɡa kam maama se ko vo ko yi Aranon buɡa kam seeni.  
27 Konto ŋwaane nam mo tei lein-leena bam yeini ba seini Hesebon teo kom ba we:  

“Ba-na á zo Hesebon teo kom wone,  

se á jwoori á fɔɡe á lɔ-ko.  

Pa-na se Pɛ Sihon te-fɔrɔ kom  

zeɡe de dam!  
28 Min-fɔrɔ déem nwoŋi Pɛ Sihon teo Hesebon wone  

ko jaɡe ko di Moaba teo Ara,  

de naduna balo na zoore  

Aranon peero tem wone to.  
29 Moaba tiina bam, lɛɛro yi abam!  

Abam balo na zuli á jwoni Chemosi to,  

chɔɡem to abam baŋa ne!  

Á jwoni dem ve abam mo  

pa se Amori tiina Pɛ Sihon chwooli abam.  

Á baara ma duri ba jaɡe jei maama sae!  

O ma zi á bukwa o ja o viiri.  
30 Debam laam nam yɔɔre  

dé wane-ba dé di mo,  

ko zeɡe Hesebon ne  

se ko yi Dibon seeni.  

Dé chɔɡe-ba mo se ko vo ko yi Nofa,  

se ko ta yi Medeba seeni.”  
31 Isarele tiina bam déem na jeini Amori tiina teɡa kam ne to, 32 mo Moses toŋe nɔɔna 

se ba vo ba ŋɔ ba nii Jazera teo kom. Ba na nii-ko to, Isarele tiina bam ma vo ba di teo 

kom konto de ko nawuura yam. Ba ma zeili Amori tiina bam na zoore jei sem konto 

ne to.  
33 Ko kwaɡa ne mo Isarele tiina bam pipiri ba kwei Basan chwoŋa kam ba via. Basan 

teo Pɛ Oɡa ma nwoŋi de o jar-keira bam maama o vo o jeeri-ba Ederi ne se ba kwaare 

jara.  



34 BAŊA WƐ déem ma ta de Moses o we, “Yé ta‑n fona de Pɛ Oɡa. Amo laɡe a kwei pɛ 

wom de o nɔɔna bam maama a ke nmo jeŋa ne, se á jwoŋi ba teɡa kam á ta‑á tei mo. 

Abam nam jeɡe se á chɔɡe pɛ wom konto dedaane o nɔɔna bam mo nenɛɛne á na ke 

Amori tiina Pɛ Sihon na di paare Hesebon ne tei to.”  
35 Isarele tiina bam ma yɔɔre ba ti Pɛ Oɡa, de o bia, de o jar-keira bam maama pa se 

nɔɔn-nɔɔno daa wo daare. Ba maa lɛɛre ba zoore o teɡa kam ne.  

22 

Pɛ Balaki bwoŋi Balaam se o ba o woli‑o  

1 Isarele tiina bam déem ma ɡɔ ba vwoa yam ba vo ba yi Moaba laŋa kam 

te-kampare ba jeini da. Jei sem konto wo Jɔdan buɡa kam ni ne mo ye Jeriko de wo 

bubɛ dedwoŋi dem seeni.  
2 Zipore bu Balaki déem mo ye Moaba teo pɛ. O ma lɔre kolo maama Isarele tiina 

bam na ke de Amori tiina bam to. 3 Foone ma tiini de zo o de o nɔɔna bam, Isarele 

tiina bam kɔɡɔ kom na daɡa to ŋwaane. Moaba tiina bam naɡwola ma te Isarele tiina 

bam ŋwaane. 4 Ba ma ta de Midian tiina nakwa bam ba we, “Isarele tiina kɔɡɔ kom 

laɡe ko ba ko chɔɡe debam de dé wonnu tem maama, ne nabea na yɔɔre ka ɡaane 

ɡaao pwola ne tei to mo.”  
5 Moaba Pɛ Balaki déem toŋe kwora o pa Beora bu Balaam se o ba o tei. Balaam 

déem zoore Amawa teo kodwoŋi ne, ko yere mo Petora. Ko déem wo Yuferata buɡa 

kam ni ne mo. Pɛ Balaki maa we:  

“Nɔn-dwi dedwoŋi mo zeɡe Ejipti ne ba ba ywo-seeni. Ba yɔɔre ba jaɡe jei maama mo, 

ye ba laam ba ba jeini amo teɡa kam ni ne. 6 Nɔɔna bam konto dana ba dwoi debam. 

Nam ba n sɔɔle lwarem n yaɡe ba yera ne, se ko pa dé wane-ba dé zeili se ba viiri ba 

daare debam. Amo yei lanyerane we nmo ná yeini n sɔɔle Wɛ swolim n yaɡe wolo 

yera ne, konto tu wó seene o jwoŋi Wɛ swolim mo. N ma‑n ná sɔɔle lwarem n daŋe 

wolo yuu ne, kotu wó seene o na lɛɛro mo.”  
7 Moaba de Midian tiina nakwa bam ma zaŋe se ba vo Balaam tei. Ba ma kwei kwora 

se ba ŋwe‑o o yi-nɛɛre totoŋe dem ŋwaane. Ba na yi da to mo ba pɛ‑o Balaki ni dem.  
8 Balaam ma leiri-ba o we, “Maŋe-na ywo-seeni á peini, se teɡa ná poore, se a laam 



leiri á taane dem, ne BAŊA WƐ na veere o boboŋa o bere-ne tei to.” Moaba dedɛɛra 

bam ma maŋe o sɔŋɔ ne ba peini.  
9 Tete ne, BAŊA WƐ ma ba Balaam tei ye o we, “Nɔɔna banto ye bera mo ye ba ba 

nmo sɔŋɔ?” 10 Balaam ma leiri o we, “Moaba teo Pɛ Balaki mo toŋe-ba se ba ba ba ta 

de amo we, 11 nɔn-dwi dedwoŋi mo nwoŋi Ejipti ne ba ba ba jaɡe teɡa kam baŋa 

maama. O laam maa laɡe se a vo o tei, se a sɔɔle lwarem a daŋe ba baŋa ne, se o 

wane-ba o zeili se ba viiri ba daare‑o.”  
12 Wɛ ma ta ded‑o o we, “Yé sɛ n tɔɡe Balaki tontoŋena bam kwaɡa se á vo o tei. 

Nam yé sɔɔle lwarem n daŋe nɔn-kɔɡɔ kom konto baŋa ne, se amo maŋe a swɛ ba 

swolim mo.”  
13 Teɡa na poore to, Balaam ma yi Balaki tontoŋena bam tei ye o ta de-ba o we, 

“Jwoori-na á tete teo, se BAŊA WƐ ve se a da de abam a vo.” 14 Moaba tiina dedɛɛra 

bam ma zaŋe ba jwoori ba vo ba ta de Balaki ba we, “Balaam wo sɛ se o tɔɡe debam 

se dé ba nmo tei.”  
15 Balaki daa ma toŋe o dedɛɛra badwonna se ba vo Balaam tei. Banto tiini ba ye 

naduna, ye ba daɡa ba dwoi boboa nɔɔna bam. 16 Ba na yi Balaam tei to, mo ba we, 

“Zipore bu Balaki toŋe ni o we, n yé pa kolokolo che‑m se n ba omo tei. 17 N nam ná 

tua, Balaki wó pa‑m kwora yalo maama n na laɡe to. O ta wó ke kolo maama n na 

laɡe se o ke o pa‑m to. Nam yɔɔre n ba n sɔɔle lwarem n daŋe nɔɔna bam yuu ne n 

pa‑o.”  
18 Balaam maa wo sɛ ye o leiri-ba o we, “Pɛ Balaki ná maŋe o lɔ sɔ-fɔrɔ mo, ye o laam 

su ko ni de sabu-seŋa dedaane lu-nyenno se o kwei o pa-ne de, amo ta bá wane a ve ni 

delo amo Tu BAŊA WƐ wom na kwei o pa-ne to. A ba jeɡe chwoŋa se a ke wo-kamunu 

naa wo-balaŋa de, ye ko dae kolo BAŊA WƐ na pɛ amo ni se a ke to. 19 Nam maŋe-na 

ywo-seeni á peini, nenɛɛne á dwonna bam daama na ke tei to. Amo ta wó nii BAŊA WƐ 

jeɡe boboŋe dedwoŋi se o daa veere o bere-ne na?”  
20 Tete dem konto ne, BAŊA WƐ ma ta de Balaam o we, “Nɔɔna bam na tu se ba 

bwoŋi‑m se n vo Moaba to, tɔɡe de-ba n vo. Nmo nam wó ke kolo yerane amo na wó 

bere‑m se n ke to mo.” 21 Teɡa na poore to, Balaam ma zaŋe o vɔ o bonaɡa de zela. O 

na diini-ka to, o ma tɔɡe de Moaba dedɛɛra bam pa se ba kɛ.  

Balaam de o bonaɡa kam  



22 BAŊA WƐ bane nam ya zaŋe de Balaam mo o na tɔɡe de-ba o maa vei to ŋwaane. 

Balaam déem diini o bonaɡa mo ye ba via. O tontoŋena balei de maa tɔɡe ba via. Ba 

na maa vei to, BAŊA WƐ maleka ma zeɡe ka che Balaam chwoŋa se o yé kɛ. 23 Bonaɡa 

kam na nɛ we BAŊA WƐ maleka kam cheɡe ba chwoŋa ye se-zɔɔ wo ka jeŋa ne to, mo 

ka yaɡe chwoŋa kam ye ka lɔ ka zo ɡaaro wone. Balaam maa maɡe-ka ye o ja-ka o 

jwoori o de chwoŋa kam ne.  
24 BAŊA WƐ maleka kam ma vo ka yi chwoŋa kam mɛ na ye memena ye ka tiɡi kabiri 

selei laŋa ne to. Kadwi selo Vini teeni na wo se wone to maa tiɡi chwoŋa kam jazem 

de jaɡwia ne. Maleka kam maa zeɡe da ka che chwoŋa kam. 25 Bonaɡa kam daa ma na 

BAŊA WƐ maleka kam. Ka ma peene ka tete de kabira kam pa se kabiri kam kweere 

Balaam napere. O daa ma maɡe o bonaɡa kam.  
26 BAŊA WƐ maleka kam ta ma fɔɔre ka yi ka zeɡe chwoŋa kam mɛ na tiini ka peene 

to ne. Laŋa daa tera se bonaɡa kam tɔɡe jazem naa jaɡwia seeni ka kɛ. 27 Ka de na nɛ 

konto to, mo ka to teɡa ne ka tiɡa. Balaam daa maa ware o bane o ja. O ma kwei o 

nacheiɡa o jeɡe bonaɡa kam o maɡa. 28 Se nɛ sem ni ne, mo BAŊA WƐ pɛ bonaɡa kam 

chwoŋa se ka ŋɔɔne. Ka ma bwei Balaam ka we, “Bɛ mo a ke a chɔɡe pa se n yɔɔre n 

maɡe-ne kuni betɔ tento dwoŋi?” 29 Balaam ma leiri-ka o we, “Ko ye nmo na pɛ se a 

nye de jworo to ŋwaane mo. A ya ná maŋe a jeɡe se-zɔɔ ywo-seeni, a ya wó ɡo‑m 

lela.”  
30 Bonaɡa kam laam maa we, “Amo dae nmo tete bonaɡa mo ye n jeɡe-ne n diini 

maŋa maama na? A nam yeini a ke tento dwoŋi nmo yera ne na?” Balaam ma leiri we, 

“Aawo! N ta wo ke tento dwoŋi.”  
31 Konto baŋa ne mo BAŊA WƐ pore Balaam yia, pa se o na BAŊA WƐ maleka kam na 

cheɡe chwoŋa kam ka zeɡa ye se-zɔɔ wo ka jeŋa ne to. Balaam na nɛ to, o ma tiiri o 

vwi o yibia teɡa ne.  
32 Maleka kam ma bwei‑o ka we, “Bɛŋwaane mo nmo maɡe n bonaɡa kam kuni betɔ 

konto? Amo nwoŋi se a ba a dwoni de nmo, kokuri to, a nɛ we chwoŋa kalo n na kwei 

to ba jeɡe kuri. 33 Ko ná dae n bonaɡa kam ŋwaane, tento a ya ɡo‑m. Ka nɛ-ne mo pa 

se ka ywori chwoŋa kam ne kuni betɔ. Ko ya ná dae konto, a ya wó ɡo‑m ye a daare a 

yaɡe n bonaɡa kam pa se ka viiri.”  
34 Balaam ma leiri maleka kam o we, “Amo ke a tusi. A ya yeiri we nmo cheɡe 



chwoŋa mo se n dwoni de amo. De ko de, nmo yi ná wo su a veiŋa kam, amo wó 

jwoori sɔŋɔ.”  
35 BAŊA WƐ maleka kam ma ta ded‑o ka we, “Ta tɔɡe de nɔɔna bam n kɛ. Nam lɔre se 

n ta kolo yerane amo na wó bere‑m se n ta to.” Balaam laam ma da de Balaki dedɛɛra 

bam o kɛ.  
36 Balaki na niɡi we Balaam wo chwoŋa ne o beene o tei to, mo o nwoŋi o vo se o 

jeeri‑o Moaba teo kodwoŋi ne. Ko déem wo Aranon buɡa kam ni ne mo, se ko maŋe 

de o laŋa kam siseini. 37 O na yi da to, o ma bwei Balaam o we, “Bɛ mo ke ye n wo sɛ a 

kwora kam a na toŋe to? Bɛ mo ye n wo tu lela? Nmo boŋe se a jeŋa muri se a ŋwe‑m 

mo na?” 38 Balaam ma leiri‑o o we, “Ko ná ye tei maama, a laam tua. A nam ba jeɡe 

chwoŋa se a ta taane se de dwoni tei yerane Wɛ na bere-ne se a ta to.”*  
39 Ba ma tɔɡe daane ba vo Kiriaf-Huzofa. 40 Ba na yi da to, Balaki ma kwei naane de 

pei o ke kaanem. O ma fɔ nɔna yam wone o kwei o pa Balaam de o teo dedɛɛra balo 

na tɔɡe ded‑o to. 41 Teɡa na poore to, Balaki ma zaŋe o ja Balaam o vo Bamofe-Baal. 

Balaam na zeɡe dáane to, o wae o nii o nae Isarele tiina kɔ-fɔrɔ kom wone nɔɔna bam 

badaara.  

23 

Balaam boboa taane dem  

1 Balaam ma ta de Balaki o we, “Pa se ba ke kaanem bimbina yarepɛ jei sem konto 

ne, se n daare n ja na-bale serepɛ dedaane pi-bɛ serepɛ n ba n pa-ne.” 2 Balaki ma 

seene o ke konto. Ba balei ma kwei na-bala de pi-bea ba ma ke kaanem bimbini 

maama baŋa ne.  
3 Balaam laam ma ta de Balaki o we, “Ta‑n zeɡe n zwɛɛm pɛɛra yam teiŋa ne konto. 

Amo wó fɔɔre a vo dáa se a nii BAŊA WƐ wó jeeri-ne na? O ná veere kolo maama de 

amo, amo de wó ba a ta a bere‑m.” O laam ma vo o di peo yuu mɛ teeni na tera to.  
4 Wɛ ma ba o tei. Balaam ma ta o we, “Amo ke bimbina yarepɛ mo, ye a kaane 

na-bala de pi-bea bimbini maama baŋa ne.” 5 BAŊA WƐ ma kwei o kwora o pa Balaam 

ye o ta ded‑o we, “Nam jwoori Balaki tei, se n ta amo kwora kam n bere‑o.”  

6 Balaam ma jwoori Balaki tei, dedaane o ta zeɡe o zwɛɛm pɛɛra yam teiŋa ne mo. 

Moaba dedɛɛra bam de maa wo o tei ne. 7 Balaam ma bobo se o tole taane dem ye o 

we:  

“Moaba teo pɛ Balaki mo jaane amo  

o pa a nwoŋi Aramn peero tem na wo wɛ-puli seeni to ne  

a ba ywo-seeni.  

O maa boŋe se a sɔɔle lwarem  

a daŋe Isarele tiina bam yuu ne  

se ko chɔɡe-ba.  
8 Wɛ nam na wo sɔɔle lwarem o pa Isarele tiina bam to ŋwaane,  

amo wó ke tɛ mo a sɔɔle lwarem a daŋe ba yuu ne?  

Amo wó na chwoŋa yein-seeni mo se a bwɛ-ba,  

ye BAŊA WƐ wo bwɛ-ba?  
9 Amo na zeɡe peero tem yuu ne to,  

a yɔɔre a na-ba mo.  

Isarele dwi tiina ye balo na pɔɔre ba tete  

se ba yé tɔɡe ba taa wo dwi-ɡɛ tiina bam wone to mo.  
10 Isarele tiina bam kɔɡɔ daɡa dedɛ  

ne kasol-bia na ye tei to mo.  

Nɔɔn-nɔɔno ware-ba se o ɡa o ti.  

Amo ná laɡe a te,  

Wɛ wó pa se a toone taa nye de nɔn-ŋona toone na ye tei to mo,  

pa se a ŋwea kweeli de bochare-zuru.”  
11 Balaam na tole taane dem o ti to, mo Balaki taɡe ded‑o o we, “Bɛ mo konto n jeɡe 

n ke a yera ne? A bwoŋi‑m se n ba n sɔɔle lwarem mo n yaɡe a dona baŋa ne. Nmo 

daa‑n ma‑n zeɡe n sɔɔle Wɛ swolim n pa-ba.” 12 Balaam ma leiri‑o o we, “BAŊA WƐ nam 

ná we a ta kolo, ko dae se a ta konto yerane mo na?”  

Balaam taane belei tu  

13 Balaki daa ma ta‑o o we, “Ba se dé vo jeiɡa kadwoŋi. Nmo wó na Isarele tiina bam 

badwonna da, ye ko dae ba maama. Nmo laam ma‑n wó zeɡe dáane n sɔɔle lwarem n 

yaɡe ba baŋa ne.” 14 O ma ja Balaam o vo o di Pisiɡa peo kom yuu o zeɡe Zofim 

te-kampare jei sem ne. Balaam daa ma lɔ kaanem bimbina yarepɛ. O ta ma kwei 

na-bala de pi-bea o daŋe kaanem bimbini maama baŋa ne. 15 Balaam ma ta de Balaki o 

we, “Ta‑n zeɡe n zwɛɛm pɛɛra yam teiŋa ne konto. Amo wó fɔɔre a vo dáa se a jeeri de 

BAŊA WƐ.”  
16 BAŊA WƐ daa maa jeeri‑o, ye o daare o kwei o kwora o pa Balaam ye o we, “Jwoori 

Balaki tei se n ta amo kwora kam n bere‑o.”  
17 Balaam ta na jwoori Balaki tei to, dedaane o ta zeɡe o zwɛɛm pɛɛra yam teiŋa ne 

mo. Moaba dedɛɛra bam ta maa wo o tei ne. Balaki ma bwei Balaam o we, “BAŊA WƐ 

wom taɡe o we bɛ mo?”  
18 Balaam ma bobo se o tole taane dem ye o we:  

“Zipore bu Balaki, ba n cheiɡi a taane dem!  

Fɔɡe n cheiɡi se n ni ko kuri chekke.  
19 Wɛ dae nabiinu,  

se o taa kare o fɔe vwa,  

naa se o taa jeɡe ni-zɛ ni-zɛ.  

O ná yeini o ɡwoni o ni,  

o seene o ke o tɔɡe o na taɡe tei to mo.*  
20 Wɛ pɛ-ne ni se a sɔɔle swolim mo  

a daŋe nɔɔna banto yuu ne.  

Wonto nam ná swɛ wolo swolim,  

ko daa ware ko kwane.  
21 Amo nii a na Isarele tiina bam  

na ye tei to.  

Cham de wo-chechɔɡɔ bá yi-ba.  

Ba Tu BAŊA WƐ wom mo wo ba tei ne.  

Ba maa zeiŋi o yere we,  

o ye ba Pɛ.  

22 BAŊA WƐ mo jaane-ba o nwoŋi Ejipti wone.  

O na jaŋe tei o pa-ba to  

nye de nabea kalo na ware ka ja to mo.  
23 Liri tera se na wó wane Isarele dwi tiina bam se chɔɡe.  

Yi-nɛɛre de ba toŋa ba yera ne pa se ko bwei-ba.  

Nɔɔna wó taa tɛ Jakobo bia bam taane ba we,  

‘Nii-na Wɛ na ke kolo o pa-ba to.’  
24 Nii-na! Ba kɔɡɔ kom nye de nywoŋo!  

Ko laɡe ko zaŋe ko zi varem mo ko di.  

Ko daa bá peini ko sii,  

ye ko wo done nɔna yam maama ko su,  

ko daare ko nyɔ vara bam jana ko ti.”  
25 Balaam na tole taane dem o ti to, mo Balaki baɡe‑o ye o we, “Yaɡe! Nmo ná ware 

n sɔɔle lwarem n ke ba yera ne, nam yé sɔɔle lam n ke ba yuu ne!” 26 Balaam ma leiri‑o 

o we, “Amo maŋe a pa se n maane we kolo BAŊA WƐ na taɡe de amo to yerane mo a 

jeɡe se a ta.”  

Balaam taane betɔ tu  

27 Balaki daa ma ta de Balaam o we, “Pa se dé daa leiri jeiɡa, se dɛ delo Wɛ wó pa‑m 

chwoŋa dáane se n sɔɔle lwarem n daŋe Isarele tiina bam baŋa ne n pa-ne.” 28 O ma ja 

Balaam o vo o di Peora peo kom yuu ne. Jeiɡa kam konto tole ka nii kaɡoa kam mo.  
29 Balaam ma ta de Balaki o we, “Nam lɔ kaanem bimbina yarepɛ ywo-seeni, se n 

daare n ja na-bale serepɛ de pi-bɛ serepɛ n ba n pa-ne.” 30 Balaki ma ke konto, pa se 

Balaam kwei na-bala de pi-bea o kaane bimbini maama baŋa ne.  

24 
1 Balaam déem yɔɔre o lɔre we BAŊA WƐ laɡe se o swɛ Isarele tiina bam swolim mo. 

Konto ŋwaane, o daa wo nii o tankwa yam wone se o lɔre kolo na wora, nenɛɛne o ya 

na maŋe o ke tei to. O ma pipiri o yibia o nii kaɡoa kam seeni. 2 O ma kwoni o nii o na 

Isarele tiina bam na chwi ba vwoa yam dwi de dwi. Se nɛ sem ni ne mo Wɛ Jworo tu o 

baŋa ne. 3 O ma bobo se o tole taane dem o we:  

“Amo, Beora bu Balaam taane mo tento.  

A yi-nɛɛre dem pae se a lɔre wonnu jaja.  
4 A maa yeini a ni Wɛ kwora,  

pa se a lwoni o taane dem a bere nɔɔna.  

A vwi a yibia teɡa ne ye a ta nae mo,  

pa se Dam-fɔrɔ Tu Wɛ wom veere wonnu o bere-ne.  
 

5 Isarele tiina bam,  

nii á vwoa yam na chwi de nenɔŋa tei!  

Jei selo á na zoore to tiini se lana.  
6 Á vwoa yam nye de nabarep  

selo na jaɡe jei maama to.  

Ya ta nye de ɡaara  

yalo na ke buɡa ni ne to mo.  

Abam zoorem jei ta maa ye nenɛɛne  

kenkaa-vɔɔro telo BAŊA WƐ na jeiri to,  

de Sedare teeni na zeɡe buɡa ni ne to mo.  
7 Doa wó taa nene dedɛ ka pa-ba,  

pa se ba wo-dwa ke lanyerane.  

Ba pɛ wó taa dana o dwoi Pɛ Aɡaɡi,  

se o yere zaŋe de jaɡe jei maama ne.  
8 BAŊA WƐ mo jaane-ba o nwoŋi Ejipti wone.  

O na yeini o jaŋe tei o pa-ba to  

nye de nabea kalo na ware ka ja to mo.  

Ba wó wane dwia yalo na dwoni de-ba to ba li,  

se ba daare ba chochoɡe ba kwi,  

ye ba zɔ-ba de ba che-tɛɛra yam.  
9 Isarele tiina kɔɡɔ kom nye de nywoŋo  

na tiɡi ko dɔ to mo.  

Nɔɔn-nɔɔno bá sɛ se o vo o zaŋe-ko.  

Wolo ná sɔɔle swolim o ke abam yuu ne,  

Wɛ de wó swɛ konto tu swolim.  

Se wolo ná sɔɔle lwarem o pa abam,  

Wɛ de wó sɔɔle lwarem mo o ke konto tu de yera ne.”  
 

10 Balaam na tole o taane dem o ti to, mo Balaki bane zaŋe o baŋa ne. O ma pu o 

jaɡula o maɡe daane ye o we, “Amo bwoŋi‑m se n ba n sɔɔle lwarem mo n chɔɡe a 

dona. Nmo nam sɔɔle lam n pa-ba tento n ke betɔ mo. 11 Laam ta‑n viira! Amo ya 

seene a ta we a laɡe a ŋwe‑m dedɛ mo n totoŋa ŋwaane. BAŊA WƐ nam wo pɛ‑m 

chwoŋa se n ke kolo na wó pa n na n ŋweero tem to.”  
12 Balaam ma leiri‑o o we, “Amo maŋe a ta de nɔɔna balo nmo na toŋe a tei ne to a 

we, 13 ‘Pɛ Balaki ná maŋe o lɔ sɔ-fɔrɔ mo, ye o laam su ko ni de sabu-seŋa dedaane 

lu-nyenno se o kwei o pa-ne de, amo ta bá wane a ve ni delo BAŊA WƐ na kwei o pa-ne 

to. A ba jeɡe chwoŋa se a tɔɡe a tete boboŋa baŋa ne a ke wo-laao naa wo-balɔrɔ. 

BAŊA WƐ na yeini o pa-ne ni se a ta kolo to yerane mo a jeɡe se a ta.’ 14 Tɔ. A nam 

seene a laɡe a jwoori a tete nɔɔna bam tei ne mo. Nam cheiɡi, se a ta a bere‑m Isarele 

tiina bam jwa na wó ke tei de nmo nɔn-bia bam to.”  

Balaam taane bena tu  

15 Balaam ma bobo se o tole taane dem ye o we:  

“Amo, Beora bu Balaam taane mo tento.  

A yi-nɛɛre dem pae se a lɔre wonnu jaja.  
16 A maa yeini a ni Wɛ kwora,  

pa se a lwoni o taane dem a bere nɔɔna.  

A yeini a jwoŋi yeino mo Yuu-tu Wɛ wom tei ne.  

A vwi a yibia teɡa ne ye a ta nae mo,  

pa se Dam-fɔrɔ Tu Wɛ wom le wonnu o bere-ne.  
17 A na nɛ tei veera wone to dae leile woŋo.  

Ko ta ba bwola se ko ke.  

A ma na we dedɛɛro wó nwoŋi Jakob dwi dem wone,  

ne chalechoa na puli tei to.  



Pɛ wom konto wó jeini Isarele teo kom wone.  

O maa wó maɡe Moaba tiina yuni tem o chochoɡe.  

O ta wó chɔɡe Sɛfi dwi tiina bam maama.  
18 Wonto ta wó wane Edom tiina bam o di,  

ye o pa se ba teɡa kam ji o nyem,  

ba na ye o dona to ŋwaane.  

Ko daare, Isarele tiina bam wó di yiɡa de dam.  
19 Dedɛɛro wó nwoŋi Jakob dwi dem wone.  

Wonto wó chɔɡe balo maama ta na daare teo kom wone to.”  
 

20 Balaam ma pipiri o nii Amaleki tiina bam seeni. O ta ma tole o taane dem o we:  

“Amaleki dwi tiina bam ya jeɡe dam  

ba dwoi loɡo baŋa dwi tiina bam maama.  

Ba kweelim jei nam wó taa ye chɔɡem yerane mo.”  
21 Balaam ta ma nii Keni tiina bam seeni. O ma tole o taane dem o we:  

“Abam Keni tiina bam na zoore mɛ to dana lanyerane.  

Á peiɡa jei maa wo peero ɡuɡworru wone.  
22 Nam lɔre-na we Asuriq tiina bam jeŋa ná zo abam,  

á maŋa yi mo konto se ba chɔɡe abam ba ti.”  
23 Balaam ta ma tole o taane dem o we:  

“Lɛɛro wo á yuni ne!  

BAŊA WƐ ná boŋe se o ke konto,  

wɔ mo wó wori?  
24 Nabwooru mo laɡe te nwoŋi Kitimr teo kom ne te ba,  

se te nɔɔna zaŋe Asuri tiina de Ebera tiina baŋa ne  

ba bɛɛse-ba.  

Kitim tiina bam de nam wó ba ba na ba chɔɡem.”  
25 Balaam na tole o taane dem maama o ti to, o laam ma zaŋe o jwoori o tete sɔŋɔ. 

Balaki de ma zaŋe o viiri.  

25 

Moaba tiina soɡe Isarele tiina boboŋa  

1 Isarele tiina bam déem ma vo ba zoore Sitim ne. Ba baara bam badaara ma vo ba 

laɡe Moaba tiina bukwa se ba ke kabwoŋa de-ba. 2 Moaba tiina bukwa bam konto 

laam ma soɡe Isarele tiina bam ba de ba jwona yam kaanem wone. Ko ma pa se 

Isarele tiina bam lɛɛre ba zuli Moaba tiina jwona yam, ye ba daare ba di ya wodiiru. 
3 Konto baŋa ne mo Isarele tiina bam déem tɔɡe ba zuli Moaba tiina jwoni Baal-Peora. 

BAŊA WƐ bane ma zaŋe de-ba, 4 ye o ta de Moses o we, “Nam zaŋe n ja nɔɔna banto 

yiɡa tiina bam n yɔɔre n ɡo amo yere zula ŋwaane. Ke konto pwooni yiɡa ne jaja se 

nɔɔna maama taa zeɡa ba nia. Konto wó pa se amo BAŊA WƐ bane to de Isarele tiina 

bam.” 5 Moses ma ta de Isarele tiina dedɛɛra bam o we, “Go-na baara balo maama na 

wo abam wone ye ba tɔɡe ba zuli Baal-Peora jwoni dem to.”*  
6 Ko na ke fee to, mo Isarele tu wodwoŋi jaane Midian tiina bukɔ o zo o chorro tem 

vwei wone. Konto maama de Moses dedaane Isarele nɔn-kɔɡɔ kom maama wo BAŊA 

WƐ wara-jei sem ni ne mo ba keera. Ba maama ma na nɔɔno wom na ke tei to. 
7 Kaanem tu Finehase de ma na-ba. O déem ye Eleaza bu mo, ye o kwo-nakwe ye 

Aron. O ma nwoŋi kɔ-fɔrɔ kom na wo mɛ to ne, ye o daare o kwei chichwei 8 o ja o vo 

o tɔɡe nɔɔno wom kwaɡa o zo o vwei dem wone. Finehase na yi da to, mo o yɔɔre o 

moore chichwei dem ba maama yera ne o vo o ja bukɔ wom puɡa. BAŊA WƐ ma da o 

keim dem ŋwaane o pa se jawe-chɛɔ kolo na wora ko ɡoe Isarele tiina bam laam ti. 
9 De ko de, balo na maŋe ba te de jaweo kom to ye nɔɔna morro finlei-tena (24,000) 

mo.  
10 BAŊA WƐ ma ta de Moses o we, 11 “Ko ná dae kaanem tu Finehase ŋwaane, amo ya 

wó ɡo Isarele tiina bam maama a ti a ban-zɔŋɔ kom ŋwaane. Wonto nam jeɡe cheɡa 

lanyerane o pa-ne, ye o seene o yia amo ŋwaane se nɔɔna taa zuli amo yerane. 
12 Konto ŋwaane nam ta ded‑o we, amo ɡwoni ni a pa‑o se yazura taa wo o tei ne. 
13 Wonto de o kwaɡa kam wó taa ye amo kaanem tiina mo se ko taa vei wuu. O na 

seene o yia amo zula ŋwaane pa se o le Isarele tiina tusim dem amo yiɡa ne to ŋwaane 

                                                           

 *25:1-5 Hosea 9:10 



mo tei a ɡwoni ni a pa‑o konto dwoŋi.”  
14 Isarele tu wolo ba déem na jaane‑o de bukɔ wom ye ba ɡo-ba to ye Salu bu Zimiri 

mo. O déem ye Simeon dwi dem sɔ-yuu kodwoŋi yiɡa tu mo. 15 Midian tiina bukɔ wom 

yere maa ye Kozibi. O kwo Zura déem ye Midian tiina sɔ-yuu-kamunu yiɡa tu mo.  
16 BAŊA WƐ ma ta de Moses o we, 17 “Zaŋe-na Midian tiina bam baŋa ne se á wane-ba 

á di. 18 Ba déem dwoni de abam mo de ba na soɡe abam se á zuli ba jwoni Baal-Peora 

to. Ba ta pɛ se á ke á tusi ba bukɔ Kozibi ŋwaane. Wonto maa ye Midian tiina dedɛɛro 

bukɔ ye o ba o te jaweo kolo na puri Baal-Peora zulim ŋwaane to baŋa ne.”  

26 

Ba daa jwoori ba jeeli nɔɔna bam ni  

1 Jawe-chɛɔ kom na kwori to, mo BAŊA WƐ taɡe o bere Moses de kaanem tu Aron bu 

Eleaza o we, 2 “Jeeli-na Isarele tiina kɔɡɔ kom maama ni. Jeeli-ba sɔ-yuu de sɔ-yuu 

maama wone se á lɔre ba baara balo na yi bena finlei ba daŋe ye ba maŋe se ba ke 

jara to ni.”*  
3 Isarele tiina bam déem ya chwi ba vwoa yam Moaba laŋa kam te-kampare ne mo. 

Jei sem konto wo Jɔdan buɡa kam ni ne mo ye Jeriko de wo bubɛ dedwoŋi dem seeni. 

Moses de Eleaza ma seene ba sɛ Wɛ ni dem. Ba ma ta de nɔɔna bam ba we, 4 “Jeeli-na 

baara bam se á lɔre balo na yi bena finlei ba daŋe to ni.”  
 

Isarele tiina balo déem na nwoŋi Ejipti teo kom ne to mo tento:*  
5 Ruben na ye Jakob bakeiri-kwea to dwi dem sɔ-yuni déem ye:  

Hanoki sɔ-yuu kom, de Pallu sɔ-yuu, 6 de Hezeron sɔ-yuu, de Karimi sɔ-yuu mo. 
7 Ruben sɔ-yuni tem déem jeɡe baara morro finna-tetɔ de bia yarepɛ de fintɔ 

(43,730) mo. 8 Pallu bu déem ye Eliabi mo. 9 Eliabi bia maa ye Nemuweli, de Datan, 

de Abiram.  

Datan de Abiram déem ye nɔɔna balo na ye dedɛɛra ba kɔɡɔ kom wone ye ba dwoni 

de Moses de Aron de BAŊA WƐ tete to mo. Ba déem tɔɡe de Kora mo ba lɔ BAŊA WƐ 

                                                           

 *26:2 Jeelim 1:2 

 *26:5-51 Pulim 46:8-27 



kwaɡa ne. 10 Ba na ke konto to, mo teɡa kam déem bɔke belei, ye ka li-ba pa se ba tɔɡe 

de Kora ba te. Wonto kwaɡa tɔɡena bam maama de ma te maŋa kalo ne min-voɡo na 

pɔpɔ ko nwoŋi ko zwɛ nɔɔna bia yalei de finnu (250) ko ɡo to. 11 Kora sɔ-yuu kom 

maama déem nam wo ti.  
12 Simeon dwi dem sɔ-yuni déem ye:  

Nemuweli sɔ-yuu kom, de Jamin sɔ-yuu, de Jakin sɔ-yuu, 13 de Zera sɔ-yuu, de 

Sawuli sɔ-yuu mo. 14 Simeon sɔ-yuni tem déem jeɡe baara morro finlei-telei de bia 

yalei (22,200) mo.  
15 Gad dwi dem sɔ-yuni déem ye:  

Zefon sɔ-yuu kom, de Haɡi sɔ-yuu, de Suni sɔ-yuu, 16 de Ozini sɔ-yuu, de Eri sɔ-yuu, 
17 de Arodi sɔ-yuu, de Areli sɔ-yuu mo. 18 Gad sɔ-yuni tem déem jeɡe baara morro 

finna de bia yanu (40,500) mo.  
19 Judah bia Era de Onan déem ya teɡe Kanaan teɡa kam ne mo. 20 Judah dwi dem 

sɔ-yuni déem ye:  

Sela sɔ-yuu kom, de Pɛreza sɔ-yuu, de Zera sɔ-yuu kom mo. 21 Pɛreza bia de ba 

sɔ-yuni tem maa ye: Hezeron sɔ-yuu kom, de Hamuli sɔ-yuu mo. 22 Judah sɔ-yuni 

tem déem jeɡe baara morro fuserepɛ-teredo de bia yanu (76,500) mo.  
23 Isakara dwi dem sɔ-yuni déem ye:  

Tola sɔ-yuu kom, de Pua sɔ-yuu, 24 de Jasubi sɔ-yuu, de Simiron sɔ-yuu mo. 25 Isakara 

sɔ-yuni tem déem jeɡe baara morro fuseredo-tena de bia yatɔ (64,300) mo.  
26 Zebulun dwi dem sɔ-yuni déem ye:  

Seredi sɔ-yuu kom, de Elon sɔ-yuu, de Jahaleli sɔ-yuu mo. 27 Zebulun sɔ-yuni tem 

déem jeɡe baara morro fuseredo de bia yanu (60,500) mo.  
28 Josɛf déem jeɡe bia balei mo: Manasɛ, de Efrayim.  
29 Manasɛ dwi dem sɔ-yuni déem ye:  

Makira sɔ-yuu kom, de Gilead sɔ-yuu mo. Makira maa ye Gilead kwo. Gilead bia de 

ba sɔ-yuni tem maa ye: 30 Yizera sɔ-yuu kom, de Heleke sɔ-yuu, 31 de Asireli sɔ-yuu, 

de Sɛkɛm sɔ-yuu, 32 de Semida sɔ-yuu, Hefera sɔ-yuu kom mo. 33 Hefera bu 

Zelofehada déem nam ba jeɡe bakeira. O busankane sem yera maa ye Maala, de 

Noah, de Hoɡela, de Milika, dedaane Tiraza. 34 Manasɛ sɔ-yuni tem déem jeɡe baara 

morro finnu-telei de bia yarepɛ (52,700) mo.  



35 Efrayim dwi dem sɔ-yuni déem ye:  

Sutela sɔ-yuu kom, de Bechere sɔ-yuu, de Tahan sɔ-yuu mo. 36 Sutela bu maa ye Eran 

de o diɡa kam. 37 Efrayim sɔ-yuni tem déem jeɡe baara morro fintɔ-telei de bia yanu 

(32,500) mo.  

Manasɛ de Efrayim dwia yam konto de ba sɔ-yuni tem mo nwoŋi Josɛf yera ne.  
38 Benjamin dwi dem sɔ-yuni déem ye:  

Bela sɔ-yuu kom, de Asabeli sɔ-yuu, de Ahiram sɔ-yuu, 39 de Sufam sɔ-yuu, de Hufam 

sɔ-yuu mo. 40 Bela bia de ba sɔ-yuni maa ye: Aradi sɔ-yuu, de Naaman sɔ-yuu mo. 
41 Benjamin sɔ-yuni tem déem jeɡe baara morro finna-tenu de bia yaredo (45,600) 

mo.  
42 Dan dwi dem sɔ-yuu déem ye:  

Suham sɔ-yuu kom mo. 43 Dan kwaɡa kam maama nwoŋi Suham sɔ-yuu kom wone 

mo. Ko déem nam jeɡe baara morro fuserepɛ-tena de bia yana (64,400) mo.  
44 Asere dwi dem sɔ-yuni déem ye:  

Imina sɔ-yuu kom, de Isivi sɔ-yuu, de Beria sɔ-yuu mo. 45 Beria bia de ba sɔ-yuni maa 

ye: Hebera sɔ-yuu, de Malikeli sɔ-yuu mo. 46 Asere déem jeɡe bukɔ mo, o yere na ye 

Sera. 47 Asere sɔ-yuni tem déem jeɡe baara morro finnu-tetɔ de bia yana (53,400) 

mo.  
48 Nafitali dwi dem sɔ-yuni déem ye:  

Jahazeli sɔ-yuu, de Guni sɔ-yuu, 49 de Jezera sɔ-yuu, de Silem sɔ-yuu mo. 50 Nafitali 

sɔ-yuni tem déem jeɡe baara morro finna-tenu de bia yana (45,400) mo.  
51 Isarele tiina balo maama ba déem na jeeli to ye baara morro bia yaredo dedoa 

dedaane bia yarepɛ de fintɔ (601,730) mo.  
 

52 BAŊA WƐ laam ma ta de Moses o we, 53 “Abam ná tu se á pɔɔre teɡa kam á pa 

Isarele tiina bam, se á taa yei ba yera yam na daɡa tei to ni ne. 54 Isarele tiina bam 

sɔ-yuu maama wó jwoŋi teɡa kam popɔra se ko maŋe de ba sɔ-yuu kom nɔɔna na mae 

tei to mo. Á jeɡe se á jeeli ba yera yalo á na popone á tiŋi to ni mo. 55 Ko nam ye se á 

ta jɔrɔ mo á ma‑á pɔɔre teɡa kam á pa-ba. Ba maama wó jwoŋi ba teɡa se ko maŋe de 

ba yera yam ni na mae tei to mo. 56 Á wó ta jɔrɔ mo se sɔ-yuu maama jwoŋi ba nyem, 

ne ba ná maŋe ba ye kɔ-kamunu naa kɔ-balaŋa mo de.”  
 



57 Ko ta ná ye Levi dwi tiina bam, banto sɔ-yuni tem déem ye:  

Gereson sɔ-yuu kom, de Kohafe sɔ-yuu, de Merari sɔ-yuu mo. 58 Banto bia de ba 

sɔ-yuni maa ye: Libini sɔ-yuu kom, de Heboron sɔ-yuu, de Mahili sɔ-yuu, de Musi 

sɔ-yuu, de Kora sɔ-yuu mo.  

Kohafe bu déem maa ye Amiram. 59 Wonto déem di Levi bukɔ, Jokebedi o ma ke o 

kaane. Ba déem ya loɡe‑o Ejipti wone mo. Jokebedi de Amiram déem nam loɡe 

bakeiri selei mo, Aron de Moses. Banto de ba nakɔ Miriam.*  
60 Aron déem jeɡe bia bana mo: Nadab, de Abihu, de Eleaza, de Itamara. 61 Nadab de 

Abihu déem teɡe mo, ba na kwei min-yɔɔ ba zwɛ se ba ma zuli BAŊA WƐ, ye o wo pɛ 

chwoŋa se ba zwɛ mini dem konto dwoŋi to ŋwaane.  
62 Ba na jeeli Levi dwi dem to, ba baara balo na yi chana to maa ye morro finlei-tetɔ 

(23,000). Ba nam wo jeeli-ba ba woli Isarele dwi tiina badwonna bam wone. Kokuri 

to, ba déem ba jeɡe se ba tɔɡe ba jwoŋi ba popɔra teɡa chɛɛm baŋa ne.  
 

63 Isarele tiina bam na zoore Moaba laŋa kam te-kampare ne ye Moses de Eleaza jeeli 

ba ni to mo ba déem popone baara bam yera konto dwoŋi. Ba maa wo Jɔdan buɡa 

kam ni ne ye Jeriko de wo bubɛ dedwoŋi dem seeni. 64 Ko ná ye balo Moses de Aron 

ya na jeeli Sinayi kaɡoa kam ne to, ba wolowolo déem daa tera se ba daa jeeli‑o. 
65 Kokuri to, BAŊA WƐ maŋe o ta banto taane o we, “Ba jeɡe se ba te kaɡoa kam wone 

mo.” Balo yerane na daare ba wone to mo ye Jefunɛ bu Kaleb, de Nun bu Josua.*  

27 

Zelofehada bukwa bam taane  

1 Maala, de Noah, de Hoɡela, de Milika, dedaane Tiraza déem ye Hefera bu 

Zelofehada bukwa mo. Hefera maa ye Gilead bu. Gilead de maa ye Makira bu. Makira 

maa ye Manasɛ bu. Manasɛ maa ye Josɛf bu. 2 Bukwa banto déem ma zaŋe ba vo 

wara-jei sem ni ne ba yi Moses, de kaanem tu Eleaza, de Isarele yiɡa tiina, de ba 

kɔ-fɔrɔ kom maama tei. Ba ma zeɡe ba yiɡa ne ye ba ta ba we, 3 “Debam kwo déem 

teɡe kaɡoa kam ne, ye o ba jeɡe bakeiri. O nam ya tɔɡe o tere Kora kwaɡa tɔɡena bam 

wone. Banto déem ke ni daane se ba lɔ BAŊA WƐ kwaɡa ne. Dé kwo nam teɡe o tete 

wɛleera baŋa ne mo. 4 Abam nam wó sɛ se debam kwo yere jei o sɔ-yuu kom wone, de 

o na ba jeɡe bakeira to ŋwaane na? Pa-na se debam balo na ye o bukwa to jwoŋi teɡa 

kalo na wó taa ye dé nyem to, ne dé kwo chorro tem na wó jwoŋi ba nyem tei to.”  
5 Moses ma ja ba taane dem o vo BAŊA WƐ yiɡa. 6 BAŊA WƐ ma ta ded‑o o we, 

7 “Zelofehada bukwa bam wo ba cheɡa wone. Pɔɔre-na teɡa ba kwo chorro teɡa kam 

wone á pa-ba. Banto mo jeɡe se ba jwoŋi teɡa kalo na ye ba kwo nyem to.* 8 Nam ta n 

bere Isarele tiina bam we: ‘Nɔɔno ná teɡa ye o ba jeɡe bakeira, se o bukɔ lɛɛre o jwoŋi 

o teɡa o ta tei. 9 O nam ná teɡa ye o ba jeɡe bukɔ de, se o chorro jwoŋi o teɡa kam. 
10 O nam ná maŋe o ba jeɡe chorro de, se o kwo chorro tem jwoŋi o teɡa kam. 11 O ná 

yɔɔre o ba jeɡe chorro naa o kwo chorro, se wolo de daa na ye o yera nɔɔno ye konto 

tu bwola ded‑o to jwoŋi-ka o taa tei. Amo ni mo konto a na kwei a pa Isarele tiina 

bam se ko taa vei wuu. Ko maa ye ni delo amo BAŊA WƐ na pɛ nmo, Moses to mo.’ ”  

Josua leiri Moses yuu ne  

12 BAŊA WƐ ma ta de Moses o we, “Amo wó pa se n vo Abarim peero tem wone, ye n 

di peo kolo na wora to yuu. Nmo ná diina, se n nii n na teɡa kalo a na laɡe a kwei a 

pa Isarele tiina bam to. 13 Nmo nam ná nii-ka n ti, n de laɡe n te mo nenɛɛne n 

zembaaro Aron na teɡe tei to. 14 Kokuri to, á déem na wo Zin kaɡoa kam wone ye 

Isarele tiina kɔɡɔ kom jeɡe-ne ba poona to, abam balei nwoŋi a ni dem kwaɡa ne ye á 

wo pɛ se Isarele tiina bam maane ba lɔre we, amo yɔɔre a ye wose mo.”* (Konto déem 

ke Meriba-kadese na wo Zin kaɡoa kam wone to mo, mɛ na na nwoŋi peo kom yera ne 

to.)  
15 Moses ma leiri BAŊA WƐ o we, 16 “Nabiina maama Ŋwea Tu BAŊA WƐ, nam beeri 

nɔɔno n leiri amo yuu ne, se o taa nii nɔn-kɔɡɔ konto baŋa ne. 17 Wonto wó taa tɔɡe 

nɔɔna bam yiɡa ye ba taa nwoŋi ba ke jara, ye ba daare ba jwoori ba sam wone. Ko ná 

dae konto, nmo BAŊA WƐ nɔn-kɔɡɔ kom wó taa nye de pei-kɔɡɔ na wora ye se ba jeɡe 

nayero tei to mo.”  

18 BAŊA WƐ ma ta de Moses o we, “Nun bu Josua nam ye wolo amo jworo na wo o tei 

ne se o wane o toŋe n totoŋe dem to mo. Kwei n jeŋa n daŋe o yuu ne se o leiri n yuu 

ne o taa toŋa. 19 Pa se o vo o zeɡe kaanem tu Eleaza, de Isarele kɔ-fɔrɔ kom maama 

yiɡa ne, se n tiŋi‑o o totoŋe dem ŋwaane ye nɔɔna bam maama zeɡe ba nia. 20 Ke dam 

delo nmo na jeɡe to dwoŋi n pa‑o, se Isarele tiina kɔɡɔ kom taa sɛ‑o.* 21 O de nam jeɡe 

se o taa vei Eleaza tei mo, se wonto wane o tɔɡe Yurim memaŋa kandwɛ dem baŋa ne 

o lɔre amo BAŊA WƐ boboŋa na ye tei to.* Konto to, Eleaza wó bere‑o amo ni dem se o 

yeini ja nɔɔna bam o nwoŋi se ba kwaare jara, naa se ba jwoori ba sam wone.”  
22 Moses déem seene o ke BAŊA WƐ ni dem na bere tei to mo. O ma ja Josua o vo 

Eleaza de nɔn-kɔɡɔ kom maama tei se o zeɡe ba yiɡa ne. 23 O ma kwei o je o daŋe 

Josua yuu ne, ye o tiŋi‑o yiɡa tu totoŋe dem ŋwaane, ne BAŊA WƐ déem na pɛ ni se o 

ke tei to.  

28 

Isarele tiina bam kaanem chullu tem  

Dɛ dɛ wone pɛɛra  

Nwoŋim 29:38-43; Chullu 6:8-13  

1 BAŊA WƐ déem ma ta de Moses o we:  
2 “Kwei amo ni dem n pa Isarele tiina bam we: Ko ná yeini ko yi ka maŋa se á zuli-ne, 

se á ja wodiu pɛɛra yalo lwom dem na ywomma amo tei ne to á ja á ba á pa-ne.  
3 Ta ta de-ba we: Dɛ maama, á ná laɡe á kwei á wodiu pɛɛra á pa BAŊA WƐ, se á ja 

pi-bale selei na ye bene bene ye se ba jeɡe ɡɛɛ se yera ne to á ba á ma‑á ke dɛ dɛ 

zwɛɛm kaanem. 4 Á nam wó kwei pei sem dedoa mo á kaane zezeŋa ne, se dedaan-ni 

maŋa ne, se á daa kaane kadwoŋi kam. 5 Á ta wó laɡe mun-bwei bwɛ seleis mo na viiri 

dedaane Olivi nuɡa kalo na ye chekke to bɔŋa dedoa se ko taa ye wodiu pɛɛre ye á 

woli-de kaanem dem wone. 6 Pɛɛre dento dwoŋi mo ye dɛ dɛ wone zwɛɛm kaanem 

dem ye de lwom dem ywomma de pae BAŊA WƐ. Sinayi peo kom ne mo BAŊA WƐ déem 

pɛ ni se ba bobo ba ke zwɛɛm kaanem dem konto. 7 Á jeɡe se á ke wo-nyɔɔro pɛɛre mo 

á woli pia maama kaanem wone. Kwei-na sana bɔŋa dedoa á ja á vo á lwo-ka 

wara-vwei dem wone á pa BAŊA WƐ. 8 Dedaan-ni maŋa ne, se á kaane pi-bala kadwoŋi 

kam. Á ta wó ke ka wodiu pɛɛre dem de ka wo-nyɔɔro pɛɛre dem á woli da se ko maŋe 

de á na ke tei zezeŋa ne to mo. Á ná yeini á ke zwɛɛm kaanem konto dwoŋi, de lwom 

dem ywomma de pae BAŊA WƐ mo.  

Wɛ siu dɛ pɛɛra  

9 Ko ná yeini ko ye Wɛ siu dɛ, á pɛɛra yam wó taa ye pi-bale selei na ye bene bene ye 

se ba jeɡe ɡɛɛ se yera ne to, dedaane wo-nyɔɔro pɛɛre, de wodiu pɛɛre delo na ye 

mun-bwei bwɛ selei na viiri de nuɡa to. 10 Siu dɛ maama ne mo á jeɡe se á ke zwɛɛm 

kaanem konto dwoŋi á woli á dɛ dɛ zwɛɛm kaanem dem de de wo-nyɔɔro pɛɛre dem 

wone.  

Chana maama pɛɛra yam  

11 Chana maama boboa dɛ ne se á yeini á ja na-bale selei, de pi-bea, de pi-bale serepɛ 

na ye bene bene to á ja á ba á ma‑á ke zwɛɛm kaanem á pa BAŊA WƐ. Vara bam 

maama nam ba jeɡe se ba taa jeɡe ɡɛɛ ba yera ne. 12 Na-bala maama kaanem ŋwaane 

se á kwei wodiu pɛɛre na ye mun-bwei bwɛ seredo na viiri dedaane nuɡa to á woli da. 

Ta kwei-na mun-bwei bwɛ sena na viiri de nuɡa to á ma‑á ke wodiu pɛɛre á woli 

pi-bea kam kaanem wone. 13 Ko nam ná ye pi-bala maama kaanem mo, se á kwei 

wodiu pɛɛre na ye mun-bwei bwɛ selei na viiri de nuɡa to á woli da. Pɛɛra yanto maa 

ye zwɛɛm kaanem á na ke á pa BAŊA WƐ ye de lwom dem ywomma de pa‑o to. 14 Á ta 

wó kwei sana bwɛ selei mo á ma‑á ke wo-nyɔɔro pɛɛre á woli na-bala maama kaanem 

wone. Ko ta ná ye pi-bea kam kaanem, wo-nyɔɔro pɛɛre dem wó taa ye sana bɔŋa 

dedoa de chichworo. Wo-nyɔɔro pɛɛre delo á na wó woli pi-bala maama kaanem wone 

to wó taa ye sana bɔŋa dedoa. 15 Chana maama boboa dɛ ne á ta jeɡe se á beeri 

bo-bala mo á ma‑á ke wɛleera saarem kaanem á pa BAŊA WƐ á woli dɛ dɛ zwɛɛm 

kaanem dem dedaane de wo-nyɔɔro pɛɛre dem wone.  

Atɔɡebabaŋa kuri dem pɛɛra  



Chullu 23:4-8  

16 Bene maama wone boboa chana kam da fuɡa-yana dɛ dem ne mo á wó ke kaanem 

á pa BAŊA WƐ Atɔɡebabaŋa ŋwaane. 17 Dɛ dem na saŋe to wone á wó bobo se á di kuri 

da yarepɛ. Ya da yam wone á wó ta‑á di bworobworo-memene selo sabɔle na tere ko 

wone to mo. 18 Kuri dem dim boboa dɛ dem ne, se á yaɡe á dɛ dɛ totoŋa yalo á na 

yeini á toŋa to, se á daare á jeeri daane á zuli Wɛ. 19 Á jeɡe se á ke zwɛɛm kaanem mo 

se de taa ye wodiu pɛɛre de pa BAŊA WƐ. Á wó ja na-bale selei, de pi-bea dedoa, de 

pi-bale serepɛ na ye bene bene to á ma‑á ke zwɛɛm kaanem dem. Vara bam maama 

nam ba jeɡe se ba taa jeɡe ɡɛɛ ba yera ne. 20 Na-bala kalo maama á na wó ma á ke 

kaanem to, se á kwei wodiu pɛɛre na ye mun-bwei bwɛ seredo ye á viiri dedaane nuɡa 

to á woli da. Ko ná ye pi-bea kam kaanem, wodiu pɛɛre dem wó taa ye mun-bwei bwɛ 

sena mo. 21 Wodiu pɛɛre dem wó taa ye mun-bwei bwɛ selei pi-bala maama kaanem 

ŋwaane. 22 Á ta wó kwei bo-bala dedoa mo á woli da se á ma‑á ke wɛleera saarem 

kaanem se á le nɔɔna bam wɛleera Wɛ yiɡa ne. 23 Á jeɡe se á kwei pɛɛra yam konto 

maama mo á ke kaanem á woli zezeŋa maama zwɛɛm kaanem dem wone. 24 Kuri dem 

dim da yarepɛ yam maama wone mo á jeɡe se á ke wodiu pɛɛra yam konto dwoŋi á 

zwɛ á pa BAŊA WƐ se ya lwom dem taa ywomma de pa‑o. Á wó woli-ya dɛ dɛ zwɛɛm 

kaanem dem dedaane de wo-nyɔɔro pɛɛre dem wone mo. 25 Kuri dem tiim dɛ dem ne, 

se á daa yaɡe á dɛ dɛ totoŋa yalo á na yeini á toŋa to, se á daare á jeeri daane á zuli 

Wɛ.  

Ga-kwea kuri dem pɛɛra  

Nwoŋim 23:16; Chullu 23:15-21; Nia Gulim 16:9-12  

26 Ga-kwea kuri dem ná yeini de yi, ye á ná laɡe á ja á da-yiɡa wodiiru pɛɛra á ba á 

pa BAŊA WƐ, dento dɛ dem ne á jeɡe se á yaɡe á dɛ dɛ totoŋa yalo á na yeini á toŋa to 

mo, se á jeeri daane á zuli Wɛ. 27 Á nam wó kwei na-bale selei mo, de pi-bea dedoa, de 

pi-bale serepɛ na ye bene bene to á ma‑á ke zwɛɛm kaanem se de lwom dem taa 

ywomma de pae BAŊA WƐ. Vara bam maama nam ba jeɡe se ba taa jeɡe ɡɛɛ ba yera 

ne. 28 Na-bala maama kaanem ŋwaane se á kwei wodiu pɛɛre na ye mun-bwei bwɛ 

seredo na viiri dedaane nuɡa to á woli da. Ko ná ye pi-bea kam kaanem, wodiu pɛɛre 

dem wó taa ye mun-bwei bwɛ sena mo. 29 Wodiu pɛɛre dem wó taa ye mun-bwei bwɛ 



selei pi-bala maama kaanem ŋwaane. 30 Á ta wó kwei bo-bala dedoa mo á woli da se á 

ma‑á le á wɛleera Wɛ yiɡa ne. 31 Pɛɛra yam konto maama dedaane ya wo-nyɔɔro pɛɛra 

yam á jeɡe se á ma‑á ke kaanem á woli dɛ dɛ zwɛɛm kaanem dem dedaane de wodiu 

pɛɛre dem wone mo. Ta‑á yei-na se vara bam yé taa jeɡe ɡɛɛ ba yera ne.  

29 

Nabwanno wum kuri dem pɛɛra  

Chullu 23:23-25  

1 Bene maama wone chane serepɛ chana kam boboa dɛ dem ne, se á yaɡe á dɛ dɛ 

totoŋa yalo á na yeini á toŋa to se á daare á jeeri daane á zuli Wɛ. Dɛ dem konto ne á 

wó wu nabwanno mo. 2 Á jeɡe se á kwei na-bala dedoa mo, de pi-bea dedoa, de 

pi-bale serepɛ na ye bene bene to á ma‑á ke zwɛɛm kaanem se de lwom dem taa 

ywomma de pae BAŊA WƐ. Vara bam maama nam ba jeɡe se ba taa jeɡe ɡɛɛ ba yera 

ne. 3 Na-bala kam kaanem ŋwaane se á kwei wodiu pɛɛre na ye mun-bwei bwɛ seredo 

ye de viiri dedaane nuɡa to á woli da. Ko ná ye pi-bea kam kaanem, wodiu pɛɛre dem 

wó taa ye mun-bwei bwɛ sena mo. 4 Wodiu pɛɛre dem wó taa ye mun-bwei bwɛ selei 

pi-bale serepɛ sem dedoa dedoa kaanem ŋwaane. 5 Á ta wó kwei bo-bala dedoa mo á 

woli da se á ma‑á ke wɛleera saarem kaanem se á le nɔɔna bam wɛleera Wɛ yiɡa ne. 
6 Nam kwei-na pɛɛra yam konto maama á ke kaanem á woli chan-doŋa zwɛɛm 

kaanem, de dɛ maama zwɛɛm kaanem, dedaane ya wodiu pɛɛra yam de ya wo-nyɔɔro 

pɛɛra yam wone, ne Wɛ na pɛ abam ni se á ta‑á ke tei to. Ya ye wodiu pɛɛra mo á na 

ke á pa BAŊA WƐ. Ya lwom dem maa ywomma de pa‑o.  

Wɛleera saarem dɛ dem pɛɛra  

Chullu 23:26-32  

7 Chane serepɛ chana kam da fuɡa dɛ dem ne, se á jeeri daane á zuli Wɛ. Dɛ dem 

konto wone á jeɡe se á ɡwooni á tete mo se á yaɡe totoŋa dwi maama. 8 Nam kwei-na 

na-bala dedoa, de pi-bea dedoa, de pi-bale serepɛ na ye bene bene to á ma‑á ke zwɛɛm 

kaanem se de lwom dem taa ywomma de pae BAŊA WƐ. Vara bam maama ba jeɡe se 

ba taa jeɡe ɡɛɛ ba yera ne. 9 Na-bala kam kaanem ŋwaane se á kwei wodiu pɛɛre na ye 

mun-bwei bwɛ seredo na viiri dedaane nuɡa to á woli da. Ko ná ye pi-bea kam 



kaanem, wodiu pɛɛre dem wó taa ye mun-bwei bwɛ sena mo. 10 Wodiu pɛɛre dem wó 

taa ye mun-bwei bwɛ selei pi-bale serepɛ sem dedoa dedoa kaanem ŋwaane. 11 Á ta wó 

kwei bo-bala dedoa mo á woli da se á ma‑á ke wɛleera saarem kaanem. Nam ke-na 

pɛɛra yam konto maama á woli de wɛleera saarem kaanem delo na le nɔɔna bam 

wɛleera Wɛ yiɡa ne to, dedaane dɛ dɛ zwɛɛm kaanem dem, de de wodiu pɛɛre dem, de 

wo-nyɔɔro pɛɛra yam maama.  

Vwoa chwiim kuri dem pɛɛra  

Chullu 23:33-43; Nia Gulim 16:13-15  

12 Chane serepɛ chana kam da fuɡa-yanu dɛ dem ne se á yaɡe totoŋa yalo á na yeini á 

toŋa dɛ dɛ to se á daare á jeeri daane á zuli Wɛ. Á wó ke da yarepɛ mo á di kuri á 

ma‑á zuli BAŊA WƐ. 13 Boboa dɛ dem ne, kwei-na na-bale fuɡa-setɔ, de pi-bɛ selei, 

dedaane pi-bale fuɡa-sena na ye bene bene to á ma‑á ke zwɛɛm kaanem á pa BAŊA WƐ 

se de lwom dem taa ywomma de pa‑o. 14 Na-bale fuɡa-setɔ sem dedoa dedoa kaanem 

ŋwaane se á kwei wodiu pɛɛre na ye mun-bwei bwɛ seredo na viiri dedaane nuɡa to á 

woli da. Ko ná ye pi-bɛ selei sem dedoa dedoa kaanem, wodiu pɛɛre dem wó taa ye 

mun-bwei bwɛ sena mo. 15 Wodiu pɛɛre dem wó taa ye mun-bwei bwɛ selei pi-bale 

fuɡa-sena sem dedoa dedoa kaanem ŋwaane. 16 Á ta wó kwei bo-bala dedoa mo á woli 

da se á ma‑á ke wɛleera saarem kaanem. Nam ke-na pɛɛra yam konto á woli dɛ dɛ 

zwɛɛm kaanem dem, de de wodiu pɛɛre dem, de wo-nyɔɔro pɛɛre dem wone.  
17 Da yalei dɛ dem wone, se á kwei na-bale fuɡa-selei, de pi-bɛ selei, dedaane pi-bale 

fuɡa-sena na ye bene bene to á ma‑á ke kaanem. Vara bam maama nam dae se ba taa 

jeɡe ɡɛɛ ba yera ne. 18 Á wó ke wodiu pɛɛra dedaane wo-nyɔɔro pɛɛra á woli da, se ya 

maŋe de vara bam ni na mae tei to. 19 Á ta wó kwei bo-bala dedoa mo á woli da se á 

ma‑á ke wɛleera saarem kaanem. Nam ke-na pɛɛra yam konto á woli dɛ dɛ zwɛɛm 

kaanem dem, de de wodiu pɛɛre dem, de wo-nyɔɔro pɛɛra yam wone.  
20 Da yatɔ dɛ dem ne, se á kwei na-bale fuɡa-dedoa, de pi-bɛ selei, dedaane pi-bale 

fuɡa-sena na ye bene bene to á ma‑á ke kaanem. Vara bam maama nam dae se ba taa 

jeɡe ɡɛɛ ba yera ne. 21 Á wó ke wodiu pɛɛra dedaane wo-nyɔɔro pɛɛra á woli da, se ya 

maŋe de vara bam ni na mae tei to. 22 Á ta wó kwei bo-bala dedoa mo á woli da se á 

ma‑á ke wɛleera saarem kaanem. Nam ke-na pɛɛra yam konto á woli dɛ dɛ zwɛɛm 



kaanem dem, de de wodiu pɛɛre dem, de wo-nyɔɔro pɛɛre dem wone.  
23 Da yana dɛ dem ne, se á kwei na-bale fuɡa, de pi-bɛ selei, dedaane pi-bale 

fuɡa-sena na ye bene bene to á ma‑á ke kaanem. Vara bam maama nam dae se ba taa 

jeɡe ɡɛɛ ba yera ne. 24 Á wó ke wodiu pɛɛra dedaane wo-nyɔɔro pɛɛra á woli da, se ya 

maŋe de vara bam ni na mae tei to. 25 Á ta wó kwei bo-bala dedoa mo á woli da se á 

ma‑á ke wɛleera saarem kaanem. Nam ke-na pɛɛra yam konto á woli dɛ dɛ zwɛɛm 

kaanem dem, de de wodiu pɛɛre dem, de wo-nyɔɔro pɛɛre dem wone.  
26 Da yanu dɛ dem ne, se á kwei na-bale noɡo, de pi-bɛ selei, dedaane pi-bale 

fuɡa-sena na ye bene bene to á ma‑á ke kaanem. Vara bam maama nam dae se ba taa 

jeɡe ɡɛɛ ba yera ne. 27 Á wó ke wodiu pɛɛra dedaane wo-nyɔɔro pɛɛra á woli da, se ya 

maŋe de vara bam ni na mae tei to. 28 Á ta wó kwei bo-bala dedoa mo á woli da se á 

ma‑á ke wɛleera saarem kaanem. Nam ke-na pɛɛra yam konto á woli dɛ dɛ zwɛɛm 

kaanem dem, de de wodiu pɛɛre dem, de wo-nyɔɔro pɛɛre dem wone.  
29 Da yaredo dɛ dem ne, se á kwei na-bale nana, de pi-bɛ selei, dedaane pi-bale 

fuɡa-sena na ye bene bene to á ma‑á ke kaanem. Vara bam maama nam dae se ba taa 

jeɡe ɡɛɛ ba yera ne. 30 Á wó ke wodiu pɛɛra dedaane wo-nyɔɔro pɛɛra á woli da, se ya 

maŋe de vara bam ni na mae tei to. 31 Á ta wó kwei bo-bala dedoa mo á woli da se á 

ma‑á ke wɛleera saarem kaanem. Nam ke-na pɛɛra yam konto á woli dɛ dɛ zwɛɛm 

kaanem dem, de de wodiu pɛɛre dem, de wo-nyɔɔro pɛɛre dem wone.  
32 Da yarepɛ dɛ dem ne, se á kwei na-bale serepɛ, de pi-bɛ selei, dedaane pi-bale 

fuɡa-sena na ye bene bene to á ma‑á ke kaanem. Vara bam maama nam dae se ba taa 

jeɡe ɡɛɛ ba yera ne. 33 Á wó ke wodiu pɛɛra dedaane wo-nyɔɔro pɛɛra á woli da, se ya 

maŋe de vara bam ni na mae tei to. 34 Á ta wó kwei bo-bala dedoa mo á woli da se á 

ma‑á ke wɛleera saarem kaanem. Nam ke-na pɛɛra yam konto á woli dɛ dɛ zwɛɛm 

kaanem dem, de de wodiu pɛɛre dem, de wo-nyɔɔro pɛɛre dem wone. 35 Da nana dɛ 

dem ná yia, á ta wó yaɡe totoŋa yalo á na yeini á toŋa dɛ dɛ to se á jeeri daane á zuli 

Wɛ. Dɛ dem konto ye de yera Wɛ ŋwaane mo.* 36 Nam kwei-na na-bala dedoa, de 

pi-bea dedoa, de pi-bale serepɛ na ye bene bene to á ma‑á ke zwɛɛm kaanem se de 

lwom dem taa ywomma de pae BAŊA WƐ. Vara bam maama ba jeɡe se ba taa jeɡe ɡɛɛ 

ba yera ne. 37 Á wó ke wodiu pɛɛra dedaane wo-nyɔɔro pɛɛra á woli da, se ya maŋe de 

vara bam ni na mae tei to. 38 Á ta wó kwei bo-bala dedoa mo á woli da se á ma‑á ke 

wɛleera saarem kaanem. Nam ke-na pɛɛra yam konto á woli dɛ dɛ zwɛɛm kaanem 

dem, de de wodiu pɛɛre dem, de wo-nyɔɔro pɛɛre dem wone.  
39 Á jeɡe se á ke pɛɛra yam konto mo á pa BAŊA WƐ á kura dim maŋa ne. Ko ná ye 

zwɛɛm kaanem pɛɛra yam, de wodiu pɛɛra yam, de wo-nyɔɔro pɛɛra yam, de yazura 

pɛɛra yam, á wó ke-ya á woli de á wo-ywoŋo pɛɛra yam, de pɛɛra yalo á na ke 

ni-ɡwonim ŋwaane to mo.”  
40 Moses déem ma yɔɔre o ta de Isarele tiina bam kolo maama BAŊA WƐ na pɛ‑o ni se 

o ta to.  

30 

Ni-ɡwonim taane  

1 Moses déem ma ta de Isarele nakwa bam o we, 2 “BAŊA WƐ ni dem mo tento:  

Baaro ná ɡwoni ni o pa BAŊA WƐ, naa o ná duɡi duuri se o kwei woŋo o pa‑o, se 

konto tu yé jwoori o ni dem kwaɡa ne. O jeɡe se o ke kolo maama o na taɡe to mo.  
3 Ko nam ná ye bukɔ na zoore o kwo sɔŋɔ ne to ná ɡwoni ni naa o du duuri se o ke 

woŋo o pa BAŊA WƐ, 4 ye o kwo ná lɔre ko ni ne, pa se o chem, ko jeɡe se bukɔ wom 

seene o ke o ni dem na bere tei maama to mo. 5 Se o kwo nam ná niɡi o bukɔ wom 

ni-ɡwonim dem ŋwa, pa se o yiri-de o yaɡe, bukɔ wom daa dae se o ke o tɔɡe kolo o 

na ɡwoni ni naa o du duuri se o ke to. BAŊA WƐ wó kwei o kikia o chɛ‑o, o kwo na wo 

sɛ to ŋwaane.  
6 Bukɔ ni nam ná vere pa o du duuri naa o ɡwoni ni se o ke woŋo, se ko lwoori o 

ban-zore, 7 o jeɡe se o ke nenɛɛne o ni dem na bere tei maama to mo, ko ná dae we o 

baro wom mo niɡi de ŋwa ye o yiri-de o yaɡe. 8 O baro wom nam ná niɡi ye o yiri-de, 

kaane wom daa dae se o ke o tɔɡe kolo o na duɡi duuri naa o ɡwoni ni se o ke to. 

BAŊA WƐ wó kwei o kikia o chɛ‑o.  
9 Kadeina de balo ban-zore na chɔɡe to ná duɡi duuri naa ba ɡwoni ni ba pa Wɛ, ba 

jeɡe se ba ke ba nia yam na bere tei maama to mo.  
10 Kaane nam ná zoore o baro sɔŋɔ ne ye o ɡwoni ni naa o du duuri, 11 o baro wom ná 



niɡi ko ŋwa pa se o wo taɡe ded‑o we o yiri o ni dem o yaɡe, kaane wom jeɡe se o ke 

o tɔɡe o ni dem na bere tei maama to mo. 12 O baro wom nam ná niɡi ye o yiri-de, 

kaane wom daa dae se o ke o tɔɡe kolo o na ɡwoni ni naa o du duuri se o ke to. BAŊA 

WƐ wó kwei o kikia o chɛ‑o, o baro wom na wo sɛ to ŋwaane.  
13 Nɔɔno kaane ná duɡi duuri naa o ɡwoni ni se o ɡwooni o tete, o baro wom jeɡe 

chwoŋa se o sɛ o ni dem konto, naa se o yiri-de o yaɡe. 14 O baro wom nam ná niɡi o 

ni dem ŋwa pa se da yalei kɛ ye o ta maŋe da chemm, ko bere we o sɛ se o kaane wom 

ke o tɔɡe o ni dem na bere tei maama to mo. Kaane wom maa jeɡe se o ke se ko tɔɡe 

de o ni dem mo, o baro wom na lɔre de ni ne ye o chem to ŋwaane. 15 Da yalei nam ná 

kɛ ye o baro wom laam yiri kotu ni dem o yaɡe, kaane wom tusim dem wó taa wo o 

baro wom yuu ne mo.”  
16 Nia yanto mo BAŊA WƐ déem pɛ Moses baara de ba kaana seeni, dedaane bukwa 

balo ta na zoore ba kwoa tei ne to seeni.  

31 

Isarele de Midian jara yam  

1 BAŊA WƐ déem ma ta de Moses o we, 2 “Zaŋe n pa se Isarele tiina bam jwoori ba 

chɔɡe Midian tiina bam de ba na ke-ba tei to. Dento keim dem kwaɡa ne, n jeɡe se n 

te mo.”  
3 Moses ma ta de nɔɔna bam o we, “Ti-na á yiɡa se á jar-keira badwonna nwoŋi ba vo 

ba kwaare jara de Midian tiina bam. BAŊA WƐ laɡe o tɔɡe abam baŋa mo o waare-ba. 
4 Le-na nɔɔna moro moro Isarele dwi maama wone se ba vo ba ke jara yam.” 5 Ba ma 

seene ba le nɔɔna morro fuɡa-telei (12,000) se ba nwoŋi ba vo ba kwaare jara yam, 

dwi maama de de nɔɔna moro. 6 Moses ma pa ba nwoŋi ye Wɛ kaanem tu Eleaza bu 

Finehase de wo ba tei ne. Finehasi ma kwei wara-jei zela yadaara o woli da, dedaane 

nabwanno se ba wu-te jara-keim ŋwaane.  
7 Isarele tiina jar-keira bam ma nwoŋi ba jeeri Midian tiina de jara, nenɛɛne BAŊA WƐ 

na pɛ Moses ni se ba ke tei to. Ba ma wane-ba ye ba ɡo ba baara bam maama. 8 Ba 

déem ɡo Midian pwa banu bam de mo: Evi, de Rekem, de Zura, de Hura, dedaane 



Reba. Ba ta ma ɡo Beyora bu Balaam ba woli da.* 9 Ba laam ma lɛɛre ba pɛ Midian 

tiina kaana de ba bia, ba daare ba vere ba vara, de ba jejeɡero maama ba ja ba viiri. 
10 Ba ma zwɛ teene delo Midian tiina bam na zoore de wone to, de ba vwoa yam. 11 Ba 

laam ma pɛ kolo maama ba na vere ba dona tei ne to, ko woli de nɔn-bia de vara 

maama ba ja ba viiri. 12 Ba ma ja nɔɔna bam, de vara bam, de jejeɡero tem maama se 

ba vo ba bere Moses, de Eleaza, dedaane Isarele kɔ-fɔrɔ kom maama. Konto to, de ba 

ya chwi ba vwoa yam Moaba laŋa kam te-kampare ne mo, jei selo na wo Jɔdan buɡa 

kam ni ne ye Jeriko de wo bubɛ dedwoŋi dem seeni to.  
13 Moses de Wɛ kaanem tu Eleaza, dedaane Isarele kɔ-fɔrɔ kom maama ma nwoŋi ba 

na zoore mɛ to ba vo ba jeeri ba jar-keira bam. 14 Moses bane déem ma zaŋe de 

jar-keira dedɛɛra balo na jwoori jara yam wone to. Banto ye balo na nii nɔɔna moro 

baŋa ne de balo na nii nɔɔna bi baŋa ne to mo. 15 O ma bwei-ba o we:  

“Bɛ mo ye abam yaɡe Midian tiina kaana bam maama pa se ba ta ŋwe? 16 Nii-na! 

Kaana banto déem mo sɛ Balaam ni pa se ba soɡe dé baara bam se ba ywori BAŊA WƐ 

kwaɡa ne ba daare ba zuli Baal-Peora to. Ba na ke tei konto to pɛ se jawe-chɛɔ ja BAŊA 

WƐ nɔn-kɔɡɔ kom mo ko chɔɡe-ba. 17 Konto ŋwaane, zaŋe-na á ɡo ba bia balo maama 

na ye bakeiri to, de ba kaana balo na peini de baara to maama. 18 Ko nam ná ye ba 

bukwa balo ta na yeiri baara to, yaɡe-ba-na se á di-ba á ma‑á ke á kaana.  
19 Abam wolo maama ná ɡo nɔɔno naa o ná dwei too jara-keim baŋa ne, se kotu taa 

zoore dáa dáa de kɔɡɔ kom maama se ko yi da yarepɛ. Da yam konto da yatɔ dɛ dem 

ne, dedaane ya da yarepɛ dɛ dem ne, kotu wó kwɛ o tete, de balo o na jaane jara-keim 

baŋa ne to se ba maama maŋe de chullu tem. 20 Á ta jeɡe se á zare á ɡwaaro, dedaane 

kolo maama á na jeɡe ye ba kwei varem tɔnɔ, naa boŋo koro, naa dɛ ba ma ke-te to 

mo pa se te laam kwɛ.”  
21 Wɛ kaanem tu Eleaza de ma ta de jar-keira bam o we, “BAŊA WƐ na kwei nia yalo o 

pa Moses se o pa abam to mo tento:  
22-23 Ko ná ye wonnu telo maama na ba zwɛ mini wone to, ne sabu-seŋa, de 

lu-nyenno, de channa, de luuru dwi dedwonnat na ye tei to, á jeɡe se á kwei-te á de 

mini wone pa se te kwɛ chullu tem seeni mo. Á ná le-te mini dem wone, se á ma 

chullu kwɛɛm na bam á miisi te yera ne se te laam kwɛ te ti. Ko nam ná ye wonnu telo 

mini na wó zwɛ to, se á miisi-te de chullu kwɛɛm na bam se te kwɛ. 24 Da yarepɛ dɛ 

dem ne, á wó zare á ɡwaaro, se á maŋe de chullu tem. Abam laam jeɡe chwoŋa se á 

jwoori á ba á ta‑á zoore kɔɡɔ kom wone.”  

Ba chɛ jejeɡero ba pa daane  

25 BAŊA WƐ ma ta de Moses o we, 26 “Nmo de kaanem tu Eleaza, de Isarele sɔ-yuni 

yiɡa tiina bam mo jeɡe se á jeeli kolo maama jar-keira bam na di Midian tiina bam ye 

ba ja ba ba ywo-seeni to, ko ná ye ba nabiina de vara de. 27 Laam pɔɔre-te kuni belei, 

se a kwei popɔra dedoa á pa jar-keira bam, ye á daare á kwei popɔra kadwoŋi kam á 

pa Isarele tiina kɔɡɔ kolo na daare to. 28-29 Ko ná ye jar-keira popɔra kam, zo ka wone 

n le nɔɔno dedoa naa varem dedoa ba bia yanu maama wone, se n kwei n pa Eleaza. 

Nɔɔna bam konto, de vara bam konto ye BAŊA WƐ nyem mo. 30 Ko nam ná ye Isarele 

tiina badaara bam popɔra, n jeɡe se n le nɔɔno dedoa naa varem dedoa mo ba finnu 

maama wone, se n kwei n pa Levi tiina bam, ba na toŋe wara-jei sem totoŋa to 

ŋwaane.”  
31 Moses de Eleaza ma ke tei BAŊA WƐ na bere Moses to.  

 

32 Jar-keira bam déem na vere wonnu telo ba ja ba jwoori ye te daare to mo tento:  

Peiu morro bia yaredo de fuserepɛ-tenu (675,000), 33 de naane morro fuserepɛ-telei 

(72,000), 34 de bonɛ morro fuseredo-dedoa (61,000), 35 dedaane bukwa balo na yeiri 

baara to morro fintɔ-telei (32,000).  
36 Jar-keira balo na vei jara-keim wone ye ba jwoori to popɔra kam déem ye tento mo:  

Pei morro bia yatɔ de fintɔ-terepɛ dedaane bia yanu (337,500). 37 Ba ma le pei bia 

yaredo de fuserepɛ-senu (675) se wone ba pa BAŊA WƐ. 38 Naane morro fintɔ-teredo 

(36,000). Ba ma le naane fuserepɛ-delei (72) de wone ba pa BAŊA WƐ. 39 Bonɛ morro 

fintɔ de bia yanu (30,500). Ba ma le bonɛ fuseredo-dedoa (61) se wone ba pa BAŊA 

WƐ. 40 Nɔɔna morro fuɡa-yaredo (16,000). Ba ma le nɔɔna fintɔ-balei (32) ba wone 

ba pa BAŊA WƐ.  

41 Moses ma kwei BAŊA WƐ nyem o pa Eleaza, nenɛɛne BAŊA WƐ na pɛ‑o ni se o ke tei 

to.  
42-43 Isarele tiina badaara bam popɔra kalo Moses déem na pɔɔre jar-keira bam 

jejeɡero tem wone o pa Isarele nɔn-kɔɡɔ kom to maa ye:  

Pei morro bia yatɔ de fintɔ-terepɛ dedaane bia yanu (337,500), 44 de naane morro 

fintɔ-teredo (36,000), 45 de bonɛ morro fintɔ de bia yanu (30,500), 46 de nɔɔna morro 

fuɡa-taredo (16,000).  
47 Moses ma zo Isarele tiina kɔɡɔ kom popɔra kam wo o le nɔɔno dedoa naa varem 

dedoa ba finnu maama wone, ne BAŊA WƐ na pɛ‑o ni se o ke tei to. O maa kwei nɔɔna 

bam de vara bam konto o pa Levi dwi tiina balo na toŋe wara-jei sem totoŋa to.  
48 Jar-keira bam dedɛɛra balo na nii nɔɔna moro baŋa ne de balo na nii nɔɔna bi baŋa 

ne to déem ma vo Moses tei, 49 ye ba ta ded‑o ba we, “Dé kwo, debam na jeeli dé 

nɔɔna bam ni, kɔɡɔ de kɔɡɔ to, dé maane we nɔɔn-nɔɔno wo jei. 50 Konto ŋwaane dé 

laam kwei sabu-seŋa jejeɡero telo dé na jaane dé kɔɔne Midian tiina bam yera ne to 

mo dé ba se dé pa BAŊA WƐ. Sabu-seŋa wonnu tem maa ye bɛ, de jafola, de 

zwa-kwana, de wonnu tedwonna. Dé ke konto se dé ma dé ke BAŊA WƐ lei ye dé daare 

dé le dé tusim o yiɡa ne mo.”  
51 Moses de Wɛ kaanem tu Eleaza ma jwoŋi sabu-seŋa jejeɡero tem jar-keira dedɛɛra 

bam tei ne. 52 Ba déem na jeeli te dunni to, te déem yi kilo bi de funoɡo (190) mo.v Ba 

ma kwei te maama ba pa BAŊA WƐ. 53 Ko daare jar-keira bam maama de déem jwoŋi ba 

nyem wonnu telo ba na vere Midian tiina bam tei ne to wone mo. 54 Moses de Eleaza 

déem ma jwoŋi sabu-seŋa wonnu tem dedɛɛra bam tei ne ba ja ba vo ba tiŋi wara-jei 

sem wone, se ko taa ye ɡula ko pae Isarele tiina bam BAŊA WƐ ŋwaane.  

32 

Dwia yalo na jeini Jɔdan buɡa kam wɛ-puli seeni to  

Nia Gulim 3:12-22  

1 Ko ná ye Ruben de Gad dwia yam, ba vara kɔɡɔ déem daɡa dedɛ. Ba ma na we 

Jazera teɡa kam de Gilead teɡa kam lana se vara bam taa di ba sui. 2 Ba ma vo Moses, 

de Wɛ kaanem tu Eleaza, dedaane Isarele kɔɡɔ kom yiɡa tiina badwonna bam tei, ye 

ba we, 3-4 “BAŊA WƐ seene o woli debam pa se dé di Atarofa, de Dibon, de Jazera, de 

Nimira, de Hesebon, de Elealɛ, de Sebam, de Nebo, de Beon. Dé nam maane we teɡa 

kalo na ɡilimi teene dento to tiini ka lana de vara kɔnɔ. Cheɡa to, dé vara kɔɡɔ kom 

daɡa dedɛ. 5 Dé kwo, nmo yi ná su dé kikia yam, sɛ se dé yé bɛ Jɔdan buɡa kam. Kwei 

ywo-seeni teɡa kam n pa debam se dé taa tei.”  
6 Moses ma leiri Ruben dwi tiina de Gad dwi tiina bam o we:  

“Abam nam boŋe se á maŋe ywo-seeni, se á chorro Isarele tiina bam taa vei ba ke jara 

mo na? 7 Abam ná ke konto, á chorro tem vɔna wó pare mo pa se ba ɡa chwoŋa se ba 

bɛ Jɔdan buɡa kam ba vo ba zo teɡa kalo BAŊA WƐ na kwei o pa-ba to wone. 8 Amo 

déem na zeɡe Kadese-Baranea ne, ye a toŋe á kwoa bam se ba vo ba nii teɡa kam to, 

ba déem ke abam kikia yam dwoŋi mo.* 9 Ba déem vei ba yi Esekola nabara kam ba nii 

ba na teɡa kam na ye tei to. Ba laam ma jwoori dé tei, ye ba pa Isarele tiina bam vɔna 

pare ye ba we, dé yé zo teɡa kalo BAŊA WƐ na kwei o pa debam to wone. 10 Dento dɛ 

dem ne mo BAŊA WƐ bane zaŋe, ye o du duuri o we:  
11 ‘Nɔɔna balo maama na maŋe ba yi bena finlei ba daŋe ye ba nwoŋi Ejipti teo wone 

to bá na chwoŋa se ba zo teɡa kalo wone amo na ɡwoni ni de ba nabaara Abaraham, 

de Izaak, de Jakob se a pa-ba to wone. Kokuri to, ba wo yɔɔre ba ke ba wo-dedoa de 

amo. 12 Jefunɛ bu Kaleb, de Nun bu Josua yerane mo wó zo da, banto na ke ba 

wo-dedoa de amo BAŊA WƐ to ŋwaane.’  
13 BAŊA WƐ bane déem na zaŋe de Isarele tiina bam konto to, mo o pɛ se ba kaare 

kaɡoa kam wone ba beeri taa, bena finna. O ke-ba konto se ko vo ko yi balo na ke 

lwarem ba pa‑o to maama laam mo teɡe ba ti.  
14 Nii-na! Abam nam daa zeɡe se á tɔɡe á kwoa totoŋ-naɡa kam mo, se BAŊA WƐ bane 

daa tiini de zaŋe Isarele tiina bam baŋa ne de woli da. Á ye puseŋ-nyena mo! 15 Abam 

zem ná ywori BAŊA WƐ kwaɡa ne, á wó pa se o de ve nɔɔna bam maama mo o yaɡe 

kaɡoa kanto wone. Abam wó pa se ba na ba chɔɡem.”  
16 Ruben dwi tiina, de Gad dwi tiina bam ma leiri Moses ba we:  

“Dé ya boŋe se dé lɔ jei selo dé na wó pe dé pei sem, de dé bone dem se wone to, se dé 

daare dé lɔ teene delo dé kaana de dé bia na wó taa zoore da to mo. 17 Konto ná kea, 

dé wó kwei dé jara zela dé to dé dwonna Isarele tiina bam yiɡa ne se dé vo dé pa ba 

zo ba teɡa kam wone.* Dé bia bam nam wó taa zoore teene delo na fɔɡe de pe to wone 

mo, se teɡa kam tembia yé wane ba ke-ba kolokolo. 18 Dé nam bá jwoori ywo-seeni, ko 

ná dae we Isarele dwi tiina maama nɛ ba jeiŋa jei se ba jeini. 19 Debam tete bá tɔɡe dé 

jwoŋi teɡa kalo na tiɡi Jɔdan buɡa kam bubɛ dedwoŋi dem seeni to, dé na nɛ dé teɡa 

kam ywo-seeni to ŋwaane.”  
20 Moses ma leiri-ba o we:  

“Abam ná seene yia mo se á ke konto, ti-na yiɡa se á nwoŋi á vo á ke jara yam BAŊA 

WƐ ŋwaane. 21 Nam pa-na se á baara bam maama kwei ba jara zela yam ba tɔɡe ba bɛ 

Jɔdan buɡa kam ba vo ba jeeri dé dona bam de jara, se ko taa nii BAŊA WƐ ná zeili-ba 

dé yiɡa ne 22 pa se dé wane ba maama dé di dé daare dé jwoŋi ba teɡa kam. Konto 

maama ná kea, se abam de jwoori ywo-seeni á jeini teɡa kalo wone BAŊA WƐ na kwei 

o pa abam se á ta‑á tei to. BAŊA WƐ de Isarele tiina bam daa bá taa jeɡe abam jene.*  
23 Abam nam ná wo ke se ko tɔɡe de á ni dem, ko ye á tusi BAŊA WƐ chwoŋa ne mo 

konto. Ta‑á yei-na we, á wɛleere dem konto wó ba de lɔre jaja mo. 24 Tɔ. Lɔ-na teene se 

á kaana de á bia taa zoore de wone. Ta fɔɡe-na jei se á pe á pei sem, de á bone dem se 

wone. Nam ta ke-na á na ɡwoni ni se á ke tei to.”  
25 Gad dwi tiina de Ruben dwi tiina bam ma leiri Moses ba we:  

“Dé kwo. Dé wó ke tei nmo na pɛ debam ni se dé ke to. 26 Dé kaana, de dé bia, de dé 

vara mo wó maŋe Gilead teene dem laŋa ne. 27 Ko daare, dé baara bam maama wó ti 

yiɡa se dé vo dé ke jara yam BAŊA WƐ ŋwaane. Dé maa wó bɛ Jɔdan buɡa kam dé vo 

dé kwaare jara nenɛɛne nmo na taɡe tei to.”  
28 Moses de laam ma pa Wɛ kaanem tu Eleaza, de Nun bu Josua, dedaane Isarele 

sɔ-yuni yiɡa tiina bam ni ye o we, 29 “Ruben dwi tiina de Gad dwi tiina baara bam 

maama jeɡe se ba kwei ba jara zela ba tɔɡe de abam ba bɛ Jɔdan buɡa kam, se ba vo 

ba ke jara BAŊA WƐ ŋwaane ba woli abam se á de jwoŋi á teɡa. Konto ná ke pa se á na 

á jeiŋa jei, se á laam kwei Gilead laŋa kam á pa-ba se ba taa tei. 30 Ba nam ná wo sɛ se 

ba bɛ ba vo ba ke jara yam, se á pa ba de tɔɡe ba jwoŋi ba teɡa Kanaan laŋa kam ne, 

mɛ á maama na wó jwoŋi á nyem to.”  
31 Gad dwi tiina bam, de Ruben dwi tiina bam ma leiri ba we, “Dé kwo, dé wó ke se 

ko tɔɡe de BAŊA WƐ ni dem. 32 Dé wó kwei dé jara zela dé tɔɡe dé bɛ Jɔdan buɡa kam 

dé zo Kanaan laŋa kam wone se dé ke jara BAŊA WƐ ŋwaane. Ko kwaɡa ne dé laam wó 

jwoori dé jeini ywo-seeni se dé taa tei teɡa kanto na wo Jɔdan buɡa kam wɛ-puli seeni 

to.”  
33 Moses déem ma kwei teɡa o pa Gad dwi tiina bam, de Ruben dwi tiina bam, de 

Josɛf bu Manasɛ dwi chichworo kom se ba taa tei. O na pɛ-ba teɡa kalo to maa ye: 

Amori tiina Pɛ Sihon paare dim laŋa kam, dedaane Basan teo Pɛ Oɡa paare dim laŋa 

kam mo, ko ná ye ba teɡa kam maama, de ba teene dem de de nawuura yam.  
34 Gad tiina bam déem ma fɔɡe ba lɔ Dibon, de Atarofa, de Arowa, 35 de 

Aterofa-Sofan, de Jazera, de Joɡebeha, 36 de Bɛte-Nimira, dedaane Bɛte-Haran. Ba ma 

lɔ teene dem konto ba pe, ye ba daare ba fɔɡe jei se ba pe ba pei se wone.  
37 Ruben tiina bam de ma jwoori ba lɔ Hesebon, de Elealɛ, de Kiriafayim, 38 de Nebo, 

de Baal-Meon, ko woli de Sibima. Ba déem pɛ teene dem konto de yera mo. De yera 

badwonna de déem leiri mo.  
39 Manasɛ bu Makira sɔ-yuu tiina bam déem vei Gilead teo kom ba ke jara ba di-ko, 

ye ba zeili Amori tiina bam ya na zoore da to. 40 Konto ŋwaane Moses ma kwei Gilead 

laŋa kam o pa Makira sɔ-yuu tiina bam se ba taa zoore da. 41 Jayira na nwoŋi Manasɛ 

dwi dem wone to, de ma vo o ke jara o di Gilead nawuura yam. O ma pa se ba lɛɛre 

ba bwoi-ya we ‘Jayira te-balwa bam’. 42 Noba de ma vo o ke jara o di Kenafa teo de ko 

nawuura yam. O déem ma pa se ba lɛɛre ba bwoi teo kom yere we ‘Noba’.  

33 

Isarele tiina bam chwo-veili  

1 Isarele tiina bam na nwoŋi Ejipti teo kom ne ba kɛ to, Moses de Aron déem mo to 

ba yiɡa ne pa se ba via. 2 BAŊA WƐ ma pa Moses ni se o taa popone mɛ de mɛ maama 

ba na yeini ba yi se ba chwi ba vwoa yam to. Isarele tiina bam na tɔɡe jei selo ye 

Moses popone se yera o tiŋi to mo tento:  



3 Bene delo wone ba na nwoŋi Ejipti ne to, ko ye bene dem konto boboa chana kam 

da fuɡa-yanu dɛ ne mo ba zeɡe Ramesesa ne ba nwoŋi se ba kɛ. Ko ye dɛ delo na saŋe 

Atɔɡebabaŋa dɛ dem to mo konto. Ba déem ɡwɛ de baare ba maa kɛa ye Ejipti tiina 

bam yɔɔre ba zeɡe ba nii mo.* 4 Banto maa wora ba suli ba twa, BAŊA WƐ na maɡe ba 

bakeiri-kwe sem maama o ɡo to ŋwaane. BAŊA WƐ dɛ keim dem konto baŋa ne mo o 

chɔɡe Ejipti tiina jwona yam dam.  
5 Isarele tiina bam déem nwoŋi Ramesesa teo ne, ba vo ba yi Sukofa mo ba chwi ba 

vwoa ba jeini. 6 Ba ma zeɡe dáane ba vo Etam. Ko maa wo kaɡoa kam ni ne.* 7 Ba daa 

ma pipiri ba vo Pi Hahirofa. Jei sem konto wo Baal-Zefon wɛ-puli seeni mo. Ba ma 

chwi ba vwoa Miɡidola seeni. 8 Ba na yaɡe Pi Hahirofa to, ba ma tɔɡe Nane-soŋo kom 

wone ba bɛ ba zo kaɡoa kam wone. Ba ma kwei da yatɔ ba beeri Etam kaɡoa kam 

wone ba vo ba yi Mara. Ba ma chwi ba vwoa dáane. 9 Ba na yaɡe Mara to, ba ma vo 

Elim. Buli-yia fuɡa-yalei, dedaane konkware fuserepɛ mo wo jei sem konto ne. Ba ma 

chwi ba vwoa ba jeini da.* 10 Ba daa na yaɡe Elim to, ba ma jwoori Nane-soŋo kom ni 

ne ba jeini da. 11 Ba na yaɡe Nane-soŋo kom seeni to, ba ma vo ba chwi ba vwoa Sin 

kaɡoa kam wone. 12 Ba ma zaŋe Sin kaɡoa kam ne ba vo ba chwi ba vwoa Dofeka ne. 
13 Ba ma zaŋe Dofeka ne ba vo ba chwi ba vwoa Alusi ne. 14 Ba ma zaŋe Alusi ne ba vo 

ba chwi ba vwoa Refidim ne. Jei sem konto ne na déem tera se nɔɔna bam taa nyɔa. 
15 Ba na yaɡe Refidim to, ba laam ma zo Sinayi kaɡoa kam ne.*  

16-36 Isarele tiina bam déem na yaɡe Sinayi kaɡoa kam to, ba ma beeri taa. Ba na vei 

ba zeɡe jei selo ne ye ba chwi ba vwoa yam to mo tento:  

Kiberof-Hataava,w de Hazerofa, de Ritama, de Rimon-Pɛreza, de Libina, de Risa, de 

Kehelata, de Sefere peo kom, de Harada, de Makelofa, de Tahafe, de Tera, de Mitika, 

de Hasemona, de Moserofa, de Bene-Jakan, de Hora-Haɡidaɡadi, de Jotibafa, de 

Aberona, de Ezion-Gebera, de Kadese na wo Zin kaɡoa kam ne to.*  
37 Ba déem na yaɡe Kadese to, ba ma vo Hora peo kom na wo Edom laŋa kam siseini 

ni ne to. Ba ma chwi ba vwoa ba jeini da. 38 Ba na wora to, mo BAŊA WƐ pɛ Aron ni se 

o di peo kom yuu. Aron ma di ye o daare o te. Isarele tiina bam na nwoŋi Ejipti teo ne 

to bena finna bene dem, chane senu chana kam boboa dɛ ne mo o teɡa. 39 O maa jeɡe 

bena bi de finlei-yatɔ (123).*  
 

40 Arada teo pɛ na zoore Kanaan kaɡoa kam na wo teɡa-kuri seeni to ma ni we Isarele 

tiina bam beene o jei sem seeni.* 41-47 Isarele tiina bam déem na yaɡe Hora peo kom ba 

daare ba beeri ba zeɡe jei selo ne ye ba chwi ba vwoa to mo tento:  

Zalemona, de Punon, de Obofe, de Ye-Abarim na wo Moaba laŋa kam siseini ni ne to, 

de Dibon-Gad, de Alemon-Dibilafayim, de Abarim peero jei selo na bwola de Nebo peo 

kom to.  
48 Ba déem na yaɡe Abarim peero tem to, ba ma vo Moaba laŋa kam te-kampare ba 

jeini. Jei sem konto wo Jɔdan buɡa kam ni ne mo ye Jeriko de wo bubɛ dedwoŋi dem 

seeni. 49 Isarele tiina bam ma chwi ba vwoa Jɔdan buɡa kam ni ne, ko zeɡe 

Bɛte-Jesimofa ne se ko taa vei Abel-Sitim.  
50 Ba na wo Moaba laŋa kam te-kampare ne konto to, mo BAŊA WƐ taɡe de Moses o 

we:  
51 “Nam ta de Isarele tiina bam we: Abam ná bɛ Jɔdan buɡa kam se á zo Kanaan teɡa 

kam wone, 52 se á kwaane á fe balo na zoore teɡa kam ne to á zeili-ba. Yɔɔre á 

chɔɡe-na ba jwona yalo ba na kwei kandwa de luuru ba ma ke to, dedaane ba wara-jei 

bimbina yam. 53 Laam daare á jeini-na ba teɡa kam wone, se amo mo kwei-ka a pa 

abam se á ta‑á tei.* 54 Nam pɔɔre-na teɡa kam se á dwia yam maama jwoŋi ba nyem, 

sɔ-yuu de sɔ-yuu. Abam wó ta jɔrɔ mo, se á ma‑á pɔɔre-ka á pa-ba. Sɔ-yuu maama wó 

jwoŋi teɡa se ko maŋe de ba ni na mae tei to mo, ne ba ná maŋe ba ye kɔ-kamunu naa 

kɔ-balaŋa de.*  
55 Abam nam ná ve se á zeili balo na zoore teɡa kam ne to, ba balo na daare to wó pa 

á yera chɛ, nenɛɛne da-chɔrɔ mo chuɡi á yia, naa sabare mo zɔ á yera yam. Á ná tu á 

jeini teɡa kam ne, ba laɡe ba taa daane abam mo taa. 56 Amo BAŊA WƐ laam maa wó 

chɔɡe abam de, nenɛɛne a na boŋe se a ke-ba tei to.”  

34 

Kanaan teɡa kam siseina  

1 BAŊA WƐ déem ma ta de Moses o we:  
2 “Pa Isarele tiina bam ni se n daare n bere-ba we: Kanaan teɡa kam ye teɡa kalo ba na 

wó pɔɔre ba pa abam se á ta‑á tei to mo. Á ná tu á zo teɡa kam konto, se á ta‑á yei we 

ka siseini mo tento:  
3 Teɡa-kuri seeni siseini dem wó tɔɡe Zin kaɡoa kam, Edom laŋa kam siseini na wo 

mɛ to. Wɛ-puli daa kam seeni, siseini dem wó bobo Yɛ naneo komx ne mo. 4 Ka ta ma 

vo ka lɛɛne Nɔŋɔ zwonnu chwoŋa kam teɡa-kuri seeni ka kɛ ka yi Zin se ka daare ka 

tɔɡe Kadese-Baranea kuri seeni ka vo ka yi Hazare-Adara de Azemon. 5 Ka laam wó 

pipiri ka taa tɔɡe Ejipti bu-nɔɡɔ kom se ka vo ka kweeli Mediterania naneo kom ni ne.  
6 Ko ná ye á teɡa kam wɛ-zoore seeni siseini dem, de ye Mediterania naneo kom mo.  
7 Á baŋa seeni siseini dem wó zeɡe Mediterania naneo kom ni ne mo de tole de yi 

Hora peo kom. 8 Ka wó zeɡe dáane ka vo ka yi Lebo-Hamafa, de Zedadi, 9 de Ziforon, 

se ka laam kweeli Hazara-Enan ne.  
10 Ko nam ná ye á wɛ-puli seeni siseini dem, ka wó zeɡe Hazara-Enan ne mo ka tole 

ka yi Sefam. 11 Ka ta wó tu kuri ka vo Ribila na wo Ayin wɛ-puli seeni to. Ka ná zeɡe 

dáane ka wó vo ka yi zwonnu telo na wo Galili naneo kom bubɛ delo na jeeri wɛ-puli 

seeni to mo, 12 se ka laam tu ka tɔɡe Jɔdan buɡa kam ka vo ka kweeli Yɛ naneo kom 

ne.  

Abam teɡa kam siseina yana yam mo konto.”*  

                                                           

 *33:54 Jeelim 26:53-56 

 x34:3 Yɛ naneo kom = The Dead Sea  

 *34:3-12 Josua 15:2-12 



13 Moses déem ma ta de Isarele tiina bam o we, “Teɡa kanto mo abam jeɡe se á ta 

jɔrɔ se á pɔɔre-ka á ta‑á tei. BAŊA WƐ pɛ ni se á kwei-ka á pɔɔre á pa á dwia noɡo de 

chichworo kom mo. 14 Kokuri to, Ruben dwi dem, de Gad dwi dem, dedaane Manasɛ 

dwi chichworo kom maŋe ba na ba teɡa kam. 15 Teɡa kalo ba na laɡe ba jwoŋi ba taa 

tei to wo Jɔdan buɡa kam wɛ-puli seeni, mɛ na jeeri Jeriko bubɛ dedwoŋi dem seeni to 

mo.”  
16 BAŊA WƐ daa ma ta de Moses o we, 17 “Nɔɔna balo na wó pɔɔre teɡa kam ba pa 

abam to yera mo tento: Wɛ kaanem tu Eleaza, de Nun bu Josua. 18 Nam le nɔɔno dedoa 

dedoa Isarele dwi maama wone n woli da. Nɔɔna bam konto mo wó woli-ba se ba 

pɔɔre teɡa kam.” 19-28 Baara bam yera mo tento:  

Dwi dem Yiɡa tu wom  

Judah Jefunɛ bu Kaleb  

Simeon Amihuda bu Semuwel  

Benjamin Chisilon bu Elidad  

Dan Joɡili bu Buki  

Manasɛ Efodi bu Hanneli  

Efrayim Sifitan bu Kemweli  

Zebulun Paranaki bu Elizafan  

Isakara Azan bu Paliteli  

Asere Selomi bu Ahihuda  

Nafitali Amihuda bu Pedaheli  
 

29 Nɔɔna bam konto déem ye balo BAŊA WƐ na pɛ-ba ni se ba tɔɡe ba pɔɔre Kanaan 

teɡa kam ba pa Isarele tiina bam se ba taa tei to mo.  

35 

Levi dwi tiina bam teene dem  

1 Isarele tiina bam déem ta wo Moaba laŋa kam te-kampare ne mo. Jei sem konto wo 

Jɔdan buɡa kam ni ne mo ye Jeriko de wo bubɛ dedwoŋi dem seeni. Ba na wora to, 

BAŊA WƐ ma ta de Moses o we, 2 “Ta de Isarele tiina bam we ba ná jwoŋi ba teɡa kam, 

se ba le teene ka wone ba pa Levi tiina bam se ba taa zoore de wone. Ta pa-ba pwoli 



selo na ɡilimi teene dem konto maama to se ba taa kɔne ba vara. 3 Konto mo wó pa se 

ba de taa jeɡe teene ba zoore da, ye ba jeɡe pwoli se ba taa kɔne ba vara dwi maama.*  
4 Ba ná lɔɡe ba teene dem ba pe, se ba zeɡe teo maama kabiri sem teiŋa ne ba jeeli 

naba-laara bia yanu (500) dɛ sena sem maama ne se ko taa ye ba vara pwola. 5 Daa ta 

jeeli-na naba-laara moro (1,000) teo kom daa maama seeni, se pwoli sem siseina taa 

tiɡi konto ye teo kom zeɡe se tetare ne. Levi tiina bam teo maama wó taa jeɡe vara 

pwoli selo na ɡilimi-ko to se ba taa kɔne ba vara.  

Ka-duri-ka-zo-ka-seiɡi teene dem  

Josua 20:1-9  

6 Nam le-na teene deredo Levi tiina teene dem wone se de taa wora 

ka-duri-ka-zo-ka-seiɡi ŋwaane. Nɔɔno ná ɡo o dwoŋi ye o wo paale o ke, se konto tu 

duri o zo teene dem konto dedoa wone o seiɡi. Abam ta jeɡe se á kwei teene 

finna-delei á pa Levi dwi tiina bam á woli da, 7 se ba teene dem maama laam taa ye 

finna-nana, dedaane de vara pwoli selo na kaare-de to. 8 Á wó kuri teene dem konto á 

le Isarele dwi maama teɡa kam wone se Levi dwi tiina taa zoore de wone. Konto 

ŋwaane á jeɡe se á le teene se ko maŋe de dwi maama teɡa kam na mae tei to, ne ba 

ná ye kɔ-kamunu naa kɔ-balaŋa mo de.”  
9 BAŊA WƐ ta ma ta de Moses o we:  

10 “Nam ta de Isarele tiina bam we: Abam ná bɛ Jɔdan buɡa kam ye á zo Kanaan teɡa 

kam wone, 11 se á kuri teene dedwonna á zeɡe ka-duri-ka-zo-ka-seiɡi ŋwaane.* Nɔɔno 

ná ɡo o dwoŋi ye o wo paale o ke, se konto tu duri o zo teene dem konto dedoa wone 

o seiɡi. 12 Konto mo wó pa se o wane o duri o vo o lu wolo na beeri o ɡom to jeŋa ne. 

Ba bá na chwoŋa se ba ɡo kotu ye teo kom nakwa bam wo niɡi o ni taane se ba lɔre 

kolo na ke to. 13 Le-na teene deredo ka-duri-ka-zo-ka-seiɡi ŋwaane. 14 Teene detɔ wó 

taa wo Jɔdan buɡa kam wɛ-puli seeni. Detɔ de wó taa wo Kanaan teɡa kam wone. 
15 Teene deredo dem konto wó taa wora Isarele tiina, de veira, de balo maama na 

zoore de-ba to ŋwaane mo, se wolo maama ná ɡo o dwoŋi ye o wo paale o ke, se 

konto tu duri o zo de dedoa wone o jwoŋi o tete.  
                                                           

 *35:1-3 Josua 14:3-4; Josua 21:3 

 *35:11 Nwoŋim 21:13 



16 Nɔɔno nam ná kwei luu o maɡe o dwoŋi pa se kotu te, ko ye nɔɔno wom paale o ke 

mo. O ye nɔn-ɡoro mo ye ba jeɡe se ba ɡo o de mo. 17-18 Nɔɔno ta ná zei 

kandwɛ-kamunu, naa da-lɔŋɔ o jeŋa ne, ye o ná kwei-ko o maɡe o dwoŋi pa se kotu te, 

ko bere we o paale o ke mo. O ye nɔn-ɡoro mo ye ba jeɡe se ba ɡo o de mo. 19 Ba na 

ɡo wolo to yera nɔɔno mo jeɡe se o beeri nɔn-ɡoro wom. O maa ná nɛ‑o, se o yɔɔre o 

ɡo‑o.  
20 Ko ta woli da, nɔɔno ná chuli o dwoŋi, ye o yiɡi kotu o de teɡa ne, naa o ná paale 

o dole‑o de woŋo, 21 naa o ná maɡe‑o de o jaɡula, pa se o dwoŋi wom te, o ye 

nɔn-ɡoro mo ye o maŋe se ba ɡo o de mo. Ba na ɡo wolo to yera nɔɔno jeɡe se o beeri 

nɔn-ɡoro wom jei mo se o ɡo‑o.  
22 Ko nam ná dae we o ya chuli o dwoŋi mo, ye o ná yiɡi‑o o de teɡa ne, naa o dole‑o 

de woŋo, ko bere we o wo paale o ke. 23 O ta ná zei kandwɛ-kamunu ye o dole yɔɔ pa 

se ko vo ko maɡe o dwoŋi, ko bere we o wo paale o ke konto, o na ba chuli o dwoŋi 

wom to ŋwaane. O dwoŋi wom ná teɡa o keim dem konto baŋa ne, 24 se teo kom 

nakwa di nɔɔno wom de wolo o na ɡo to yera nɔɔno taane dem se ba tɔɡe bera yam 

konto ba bore cheɡa kam. 25 Nakwa bam nam ná di taane dem ye ba pa wolo bora, se 

ba jwoŋi‑o too wom yera nɔɔno jeŋa ne. Ba laam maa wó pa o jwoori 

ka-duri-ka-zo-ka-seiɡi teo kolo wone o ya na duri o vo o seiɡi da to. O wó taa zoore 

teo kom konto wone mo se ko taa nii kaanem yiɡa tu wom ná teɡa.  
26 Nɔɔno wom nam ná nwoŋi ka-duri-ka-zo-ka-seiɡi teo kom wone, 27 ye too wom 

yera nɔɔno ná nɛ‑o o ja o ɡo, o toone dem bá taa wo kotu yuu ne. Kotu jeɡe chwoŋa se 

o ɡo‑o. 28 Wolo na wo paale o ɡo o dwoŋi wom to jeɡe se o yeini o taa wo 

ka-duri-ka-zo-ka-seiɡi teo kom wone mo, se kaanem yiɡa tu wom ná teɡa, se o laam 

jwoori o viiri o tete teo.  
29 Á ná zoore mɛ maama, abam de á kwaɡa kam maama jeɡe se á ta‑á tɔɡe nia yanto 

mo se ko taa vei wuu.  
30 Nɔɔno ná zaŋe o ɡo o dwoŋi, á ba jeɡe chwoŋa se á ɡo kotu, ko ná dae we nɔɔna 

mo pɛ maana we o seene o ye nɔn-ɡoro. Nɔn-doa yerane ni taane nam bá wane de pa 

nɔɔno te.  
31 Nɔn-ɡoro ye se ba ɡo‑o mo. Konto tu bá wane o ŋwe sabu se o ma jwoŋi o ŋwea.  
32 Ko ta woli da, wolo ná zo ka-duri-ka-zo-ka-seiɡi teo kodwoŋi wone o na wo paale o 



ɡo nɔɔno to ŋwaane, konto tu bá wane o ŋwe sabu se o ma o jwoori o tete sɔŋɔ lela, 

ye kaanem yiɡa tu wom ta wo teɡe.  
33 Nɔn-ɡora chɔɡe teɡa kam mo. Nam yé pa-na se teɡa kalo á na zoore ka wone to taa 

chɔɡa keim dem konto ŋwaane. Nɔɔno ná yɔɔre o ɡo o dwoŋi, ye á wo ɡo nɔn-ɡoro 

wom, too wom jana bam chɔɡe teɡa kam mo. 34 Amo BAŊA WƐ mo zoore Isarele tiina 

bam tetare ne. Konto ŋwaane, yé pa-na se teɡa kalo amo de abam na jei ka wone to 

chɔɡe.”  

36 

Zelofehada bukwa bam taane  

1 Gilead sɔ-yuu kom yiɡa tiina déem ma zaŋe dɛ dedwe ba fɔɔre ba yi Moses dedaane 

Isarele sɔ-yuni tedaara yiɡa tiina bam tei. Gilead kwo maa ye Makira. Wonto kwo de 

maa ye Josɛf bu Manasɛ. 2 Ba ma ta de Moses ba we, “Dé kwo, BAŊA WƐ déem pɛ nmo 

mo ni se n ta jɔrɔ n ma‑n pɔɔre teɡa kam n pa Isarele dwia yam maama. O ta ma pa ni 

se n kwei teɡa kalo ya na wó taa ye debam choro Zelofehada nyem to n pa o bukwa 

bam.* 3 Banto nam ná zo banna na nwoŋi Isarele sɔ-yuu kodwoŋi wone to, ba teɡa kam 

laam wó ji sɔ-yuu kom konto nyem mo se ba woli-ka ba tete teɡa kam wone. Ko maa 

wó pa se debam teɡa kam muri. 4 Ko nam ná yi ywoni dim bene dem pa se Isarele 

tiina kwei ba wonnu ba jwoori ba pae te tiina,* Zelofehada bukɔ wolo maama ná zo 

baro sɔ-yuu-ɡaa wone, kotu teɡa laam wó lɛɛre ka ji sɔ-yuu kom konto nyem, pa se dé 

nabaara bam sɔ-yuu kom ɡa-ka.”  
5 Moses déem na lɔre BAŊA WƐ ni na ye tei de taane dem to, o ma pa Isarele tiina bam 

ni we, “Josɛf dwi dem nɔɔna na taɡe kolo to ye cheɡa mo. 6 BAŊA WƐ na pɛ ni delo 

Zelofehada bukwa bam ŋwaane to mo tento:  

Ba jeɡe chwoŋa se ba kuri banna balo ba na wó zo to. Ko nam jeɡe se ba banna 

nwoŋi ba kwo sɔ-yuu kom wone mo. 7 Teɡa kalo Isarele sɔ-yuu maama na wó jwoŋi 

to jeɡe se ka maŋe ba tete sɔ-yuu kom de ba kwaɡa kam tei ne mo. Ka bá lɛɛre ka ji 

sɔ-yuu kodwoŋi nyem. 8 Bukɔ wolo maama ná jwoŋi teɡa Isarele sɔ-yuu kolo maama 

ŋwaane o tei, se kotu beeri baro o zo o kwo sɔ-yuu kom wone. Konto wó pa se 

Isarele tu maama taa tei teɡa kalo o na jwoŋi o nabaara sɔ-yuu kom ŋwaane to. 
9 Sɔ-yuu maama teɡa bá lɛɛre ka ji sɔ-yuu kodwoŋi nyem. Isarele sɔ-yuni tem maama 

teɡa kam jeɡe se ka maŋe sɔ-yuu kom konto tei ne, se ba taa tei-ka.”  
10 Zelofehada bukwa bam déem ma seene ba sɛ BAŊA WƐ ni dem o na pɛ Moses to. 
11 Maala, de Tiraza, de Hoɡela, de Milika, dedaane Noah mo konto. Ba ma zo ba kwo 

chorro tedwonna. 12 Ba banna déem nwoŋi Josɛf bu Manasɛ sɔ-yuni tem wone mo. 

Konto ŋwaane ba teɡa kam maŋe ba kwo sɔ-yuu kom tei ne ye ba tei-ka.  
 

13 BAŊA WƐ na tɔɡe Moses baŋa ne o pa Isarele tiina bam nia de chullu telo to mo 

konto. Ka maŋa ne, de ba ta wo Moaba laŋa kam te-kampare ne mo. Jei sem konto wo 

Jɔdan buɡa kam ni ne ye Jeriko wo bubɛ dedwoŋi dem seeni.  

 



 

 

 

 

Wɛ Nia  

Gulim  

Tɔnɔ 



Wɛ Nia Gulim Tɔnɔ  
Wɛ Nia Gulim Tɔnɔ kom tɛ kolo na kea maŋa kalo Isarele tiina bam na kekare kaɡoa kam yuu ne 

bena finna, ye ba laam yi mɛ na bwola se ba zo Kanaan teɡa kam wone to mo. Moses ma jwoori 

o ɡuli nɔɔna bam kolo maama Wɛ na ke o pa-ba se o wane o ja-ba o yi jei sem konto to. O ta 

ɡuli-ba Wɛ nia yam na ye tei, de ya na bere-ba ba na wó taa jeɡe ba ŋwea tei te-doŋa kalo Wɛ na 

kwei o pa-ba to wone. Wɛ nam wo pɛ Moses chwoŋa se o tɔɡe de nɔɔna bam o bɛ Jɔdan buɡa 

kam o da o zo teɡa kalo o na ɡwoni ni se o pa nɔɔna bam to. De ko de, Wɛ pɛ se o zeɡe yiɡa yiɡa 

o tole o na ka maama. Moses ma te ye ba suli‑o Moaba teo ne. Botare-bia balo na kweeli tɔnɔ 

kom konto ne to tɛ tento mo we: “Nɔɔn-nɔɔno daa tera o na jeɡe dam konto dwoŋi se o wane o 

ke wo-kamunnu na jeɡe foone se te maŋe de Moses na toŋe tei Isarele tiina bam maama yibia ne 

to.”  

1 

Wɛ pɛ Isarele tiina bam ni se ba yaɡe Sinayi jei sem  

1 Moses déem na ŋɔɔne tetei maama de Isarele tiina bam ye ba ya ta wo kaɡoa kam 

wone to mo popone te tiɡi tɔnɔ konto wone. O na ŋɔɔne de-ba to, de ba ya ta wo 

Jɔdan buɡa kam wɛ-puli seeni ba bwola de Sufa teo kom. Ba maa wo bwol-fɔrɔ kom 

ne. Paran wo daa dedoa ne mo. Tofeli, de Laban, de Hazerofa dedaane Dizahabi maa 

wo kakam daa ne. 2 Nɔɔno ná zeɡe Sinayia peo kom ne o tɔɡe Edom peero chwoŋa 

kam se o vo Kadese-Baranea, ko yeini ko ye da fuɡa-dedoa mo o wó ma o yi da. 3 Ko 

nam na ke tei to, ko ye bena finna bene dem chane fuɡa-dedoa boboa dɛ dem ne mo 

Moses déem taɡe de Isarele tiina bam kolo maama BAŊA WƐ na pɛ‑o ni se o ta o 

bere-ba to. 4 Konto maama de Moses ya maŋe o di Amori tiina Pɛ Sihon na di o paare 

Hesebon ne to mo jara wone. O ma di Basan teo Pɛ Oɡa de jara wone. Oɡa paare dem 

maa di Asetarof dedaane Ederi teene dem ne mo.*  
5 Moses na bobo se o taa maŋe Wɛ ni taane dem se nɔɔna bam lɔre to, de ba ya ta wo 

Jɔdan buɡa kam wɛ-puli seeni mo. Moaba laŋa kam ne mo konto. O ma ta o we:  
6 “Debam ya ta na wo Sinayi Peo kom teiŋa ne to, mo debam Tu BAŊA WƐ taɡe debam 

o we: ‘Abam tiini á jeini ywo-seeni á dáane. 7 Zaŋe-na á ɡɔ á vwoa yam se á ta‑á vei 

Amori tiina zwonnu laŋa kam ne, dedaane teene delo maama na ɡilimi jei sem konto 

to. Ko nam ye maama se ko taa vei peero tem laŋa kam maama mo. Ta véi-na á yi 

wɛ-zoore seeni bwollu tem, dedaane teɡa-kuri seeni kaɡoa kam, ko ta woli de teene 

delo na wo Mediterania naneo kom ni ne to. Véi-na jei selo maama Kanaan tiina na 

zoore to dedaane Lebanon laŋa kam, se á kɛ á yi Yuferata buɡa kam seeni. 8 Nii-na 

ywo! Amo BAŊA WƐ kwei teɡa kanto mo a pa abam. Laam zo-na ka wone á kwei-ka á 

ta‑á tei, se amo déem maŋe a ɡwoni ni mo de abam nabaara Abaraham, de Izaak, de 

Jakob se a kwei teɡa kam konto a pa-ba se ba de ba kwaɡa kam taa tei.’ ”  

Ba kuri yiɡa tiina  

9 “Dé ya ta na wo Sinayi Peo kom ne to, mo amo taɡe de abam a we, ‘Ko tiini ko 

chamma ko ɡaale se amo yerane taa nii abam baŋa ne. 10 Abam Tu BAŊA WƐ mo pɛ se 

abam laam tiini á puli dedɛ nenɛɛne chalechwe sem na daɡa tetei to.* 11 BAŊA WƐ nam 

ɡwoni ni dedaane dé nabaara bam we o wó pa se dé puli dedɛ. Wɛ wó swɛ abam 

swolim se o pa á dwi dem puli kuni moro mo. 12 Abam na jeɡe á taana de á ni-kantɔɡɔ 

á daane-ne tei to, amo yerane laam nam wó ke tetɛ mo se a taa nii á baŋa ne? 13 Nam 

kuri-na nɔɔna balo na jeɡe swa de yi-poro to se ba nwoŋi á dwi maama wone. Ba wó 

taa ye balo á na yei ba wo lanyerane to. Amo laam wó pa-ba dam se ba taa ye á yuu 

tiina.’  
14 Tɔ. Abam déem ma sɛ we boboŋe dem konto lana mo se dé ke. 15 Amo ma le nɔɔna 

bam konto na ye yuu tiina to á dwia yam wone. Banto jeɡe swa mo ye á yei ba wo, ye 

a daare a pa-ba dam se ba taa nii á baŋa ne. Ba badwonna ma ji jar-keira yiɡa tiina 

balo na nii nɔɔna moro, naa nɔɔna bi, naa nɔɔna finnu naa nɔɔna fuɡa baŋa ne to. 

Badaara de ma ji dedɛɛra á dwia yam wone. 16 Ko ná ye balo na wó taa kwɛ á taana to, 

amo déem pɛ-ba ni a we, ‘Zuri-na á yera se á cheiɡi nɔɔna bam taane dwi maama se á 

daare á ma á bore bora á pa-ba. Ko ná ye Isarele dwi tu de o dwoŋi mo jeɡe taane, naa 

ko ná ye Isarele dwi tu de veiru wodwoŋi, se á yé kuri-ba daane. 17 Ko ná maŋe ko ye 

naduna naa nabwona de, se á yé kuri-ba daane de á na bore ba bora tei to. Ko dae se 

abam taa kɔre nɔɔna yia de taane dim. Ko ye Wɛ mo wó pa se á na boboŋa se á bore 

cheɡa bora. Taane delo nam ná dana de dwoi abam jaanem, se á ja-de á ba á pa amo 

se a nii de baŋa ne.’*  
18 Ko maama wone a maŋe a ta a bere abam kolo maama á na jeɡe se á ke to mo.”  

Nɔɔna vei ba nii Kanaan teɡa kam  

Jeelim 13:1-33  

19 “Dé déem ke kolo BAŊA WƐ na pɛ debam ni se dé ke to. Dé ma zeɡe Sinayi peo kom 

seeni dé vo dé tɔɡe kaɡoa kam wone ka na yala ye ka jeɡe foone dedɛ ka pa debam to. 

Dé ma tole konto taa dé vo dé twɛ Amori tiina zwonnu laŋa kam, ye dé yi 

Kadese-Baranea ne. 20 Amo déem ma ta de abam a we, ‘Abam laam tu á twɛ Amori 

tiina bam zwonnu laŋa kam mo. Debam Tu BAŊA WƐ wom laam nam laɡe o kwei-ka 

mo o pa debam. 21 Cheɡa to, BAŊA WƐ maŋe o kwei teɡa kam o ke á jeŋa ne. Nam 

zaŋe-na á vo á zo ka wone á jwoŋi-ka á ta‑á tei. BAŊA WƐ wom á nabaara bam na tɔɡe 

to maŋe o ta abam se á ke konto mo. Yé ta‑á kɔre-na foone. Yé pa-na se á vɔna pare.’  
22 Abam maama déem ma ba amo tei ye á we, ‘Nam pa se dé toŋe nɔɔna badwonna 

se banto da yiɡa ba vo ba ŋɔ ba nii loɡo kom. Ba laam maa wó wane ba jwoori debam 

tei ba pa dé lɔre chwoŋa kalo chekke dé na wó tɔɡe to, dedaane teene delo dwi na wo 

jei sem ne to.’  
23 Abam boboŋe dem déem maa lamma amo tei ne. A ma seene a kuri nɔɔna 

fuɡa-balei se ba nwoŋi abam dwia yam maama wone, dwi maama nɔɔno dedoa. 
24 Nɔɔna bam konto de déem ma zaŋe ba vo ba tole zwonnu laŋa kam ba vo ba yi 

Esekola nabara kam. Ba ma fɔɡe ba nii jei sem maama. 25 Ba ma ja teɡa kam wodiiru 

tedwonna ba ba debam tei ye ba we, ‘Teɡa kalo debam Tu BAŊA WƐ na laɡe o pa 

debam to tiini ka lamma dedɛ.’ ”  

Nɔɔna bam ya lɔɡe Baŋa Wɛ kwaɡa ne  

26 “Ko nam na ke tei to, abam déem ma lɔ á Tu BAŊA WƐ ni dem kwaɡa ne ye á ve se 

á zo loɡo kom wone. 27 Abam maa wo á vwoa yam ne ye á nyenyɔna da-tei ne á we, 

‘Ko ye BAŊA WƐ na chuli debam to ŋwaane mo o jaane debam o ja o ba o ke Amori 

tiina bam jeŋa ne se ba ɡo debam. 28 Dé daa bá wane dé vo jei sem konto ne. Dé na 

toŋe dé chorro telo to jwoori mo ye ba ke foone debam kuri ne. Ba maa we, teɡa kam 

konto tiina bam damma mo ye ba daa ta dɔra ba dwoi debam. Ba maa zoore teene 

delo na lɔɡe de dam ye de kabiri sem diini vili vili se yi wɛyuu to mo. Nɔn-sawaara de 

maa wo ba wone.’  
29 Amo déem ma ta de abam a we, ‘Yé ta‑á kɔre-na foone de nɔɔna bam konto. 30 Se 

abam Tu BAŊA WƐ wom wó tɔɡe abam yiɡa se á vo. Wonto mo laɡe o jaŋe o pa abam, 

nenɛɛne á déem na nɛ o na toŋe tetei maama o pa abam Ejipti ne to.* 31 Kaɡoa kam 

yuu ne de, abam daa ta nɛ BAŊA WƐ na nii á baŋa ne tetei maama to. O maa jeɡe abam 

konto mo ɡa taa, o ba o yi ywo-seeni, nenɛɛne kwo na jeɡe o bu ye ba via chwoŋa yuu 

ne tei to.’  
32 Amo déem taɡe konto maama de abam ye á ta wo sɛ se á ke á wo-dedoa de á Tu 

BAŊA WƐ. 33 BAŊA WƐ ya yeini o da abam yiɡa mo o kwɛ á chwoŋa kam, ye o beeri jei 

selo á na wó pu á vwoa to. Tete maama ne o wo mini wone o tɔɡe á yiɡa, se ko daare 

wea ne o yeini o wo kunkwoŋo wone mo o ma o bere abam chwoŋa se á ta‑á tɔɡe ka 

wone á via.  
34 BAŊA WƐ déem na niɡi á nyenyɔna kam to, o bane ma zaŋe. O ma du duuri o we, 

35 ‘Amo bá sɛ se nɔɔna banto dedoa zo te-ŋoŋa kalo a na pwooli de ba nabaara bam se 

a pa-ba to, ba na ye nɔn-lwanno to ŋwaane, 36 ko ná dae Jefunɛ bu Kaleb yerane. 

Nɔɔna balo zem na wora to wone wonto yerane mo wó de o naɡa teɡa kam konto ne. 

Amo nam wó kwei-ka a pa o de o dwi dem, kokuri to wonto mo kwei o bochare 

maama o ma o tɔɡe-ne.’  
37 Ko déem ye abam ŋwaane mo BAŊA WƐ bane zaŋe dedaane amo. O ma ta de amo o 

we, ‘Nmo tete de bá zo teɡa kam wone. 38 Ko daare nmo zeinnu Josua na ye Nun bu to 

nam mo wó zo ka wone. Pa se wonto taa jeɡe baare, se ko ye wonto mo wó tɔɡe 

Isarele tiina bam yiɡa se ba zo ba jeini teɡa kam ne ba taa tei-ka.’  
39 BAŊA WƐ déem ma daare o ta de nɔɔna bam maama o we, ‘Se ko ná ye abam bia 

balo ta na muri ye á ya kɔre we á dona wó ɡo-ba to, de balo ta na wo yi se ba taa yei 

lam de lwarem daane to, banto mo wó wane ba zo teɡa kam wone. Amo wó pa-ba 

chwoŋa se ba taa tei teɡa kam. 40 Ko daare ko ná ye abam, jwoori-na á pipiri á kwei 

chwoŋa kalo na maa vei Nane-soŋo kom seeni to se á zo kaɡoa kam wone á ta‑á via.’  
41 Á na niɡi konto to, á ma leiri-ne á we, ‘Debam seene dé ve dé Tu BAŊA WƐ ni dem. 

De laam nam wó vo se dé ke jara yam, nenɛɛne o na pɛ debam ni se dé ke tetei to.’  

Abam déem taɡe konto dwoŋi ye á daare á kwei á jara zela yam se á vo jara-keim ne, 

kokuri to á ya boŋe we ko bá taa chana se á vo á jwoŋi zwonnu laŋa kam. 42 BAŊA WƐ 

ma ta de amo o we, ‘Nam kaane nɔɔna bam se ba yé zaŋe ba vo ba ke jara yam, 

bɛŋwaane amo bá taa wo ba tei ne. Ba dona maa wó da ko ŋwaane ba di-ba.’  
43 Amo ma ta konto a bere abam, ye á wo sɛ a taane dem. Abam na zeiŋi á tete to 

ŋwaane mo á nwoŋi BAŊA WƐ ni dem kwaɡa ne ye á vo zwonnu laŋa kam ne se á 

kwaare jara yam. 44 Amori tiina bam na zoore jei sem konto ne to déem ma nwoŋi ba 

jeeri abam. Ba ma zeili abam nenɛɛne twe mo ba chiŋi ba yaɡe tei to. Ba ma pare 

abam konto taa ba vo ba yi Edom laŋa kam. Ba na yi Horama teo kom to dedaane ba 

di abam maama. 45 Abam déem ma jwoori ye á daare á vo BAŊA WƐ yiɡa ne á keeri á 

lwoori wolim o tei ne. O nam wo sɛ se o cheiɡi á wɛ-lworo kom. 46 Abam déem ma 

jeini Kadese ne á dáane.”  

2 

Ba kare kaɡoa kam ne ba beera  

1 “Dé déem ma ke tei BAŊA WƐ na taɡe de amo to. Dé ma zaŋe dé pipiri de kwei 

chwoŋa kalo na maa vei Nane-soŋo kom seeni to, se dé vo dé zo kaɡoa kam wone. Dé 

ma tiini dé beeri taa dé jijira ye dé kekare dé kaare Edom peero tem laŋa kam ne.  
2 BAŊA WƐ déem ma ta de amo o we:  

3 ‘Abam tiini á kekare peero tento laŋa kam ne á dáane dedɛ. Ko laam maŋe mo se á 

pipiri á ta‑á vei baŋa seeni. 4 Nam pa nɔɔna bam amo nia yanto: Abam laam laɡe á 

tɔɡe Esawu dwi tiina bam teɡa kam ne mo á kɛ. Banto ye á chorro ye ba zoore Edom 

laŋa kam ne. Ba wó taa kɔre foone de abam. Nam zuri-na á yera de-ba. 5 Yé zaŋe á 

ɡwe ba jara. Kokuri to, amo ba laɡe a kwei ba teɡa kam a pa abam, de ka na-baare yi 

dedoa de. Amo maŋe a kwei Edom peero laŋa kam mo a pa Esawu dwi dem se ba taa 

tei. 6 Á ná maa tɔɡe ba teɡa kam wone á kɛa, á wó wane á ma sabu-seŋa á yeiɡi 

wodiiru dedaane na ba tei ne.’  



7 Abam Tu BAŊA WƐ wom maŋe o ke zaane abam yuu ne pa se kolo maama á na jeɡe 

á toŋe to ke lanyerane. Á déem na beeri kaɡoa kanto jei sem maama wone to, o jeɡe 

abam mo o nia. Bena finna yanto maama wone o wo abam tei ne, ye á nae woŋo kolo 

maama á na ɡɛ to.  
8 Konto ŋwaane mo, dé tɔɡe Edom laŋa kam wone mɛ dé chorro Esawu dwi tiina 

bam na zoore to dé kɛ. Dé ma lɔŋe chwoŋa kalo na tɔɡe Araba te-kampare ka kɛ to. 

Chwoŋa kam konto zeɡe teɡa-kuri seeni mo Elafa de Ezion-Gebera ne. Dé laam ma 

pipiri dé kwei kaɡoa chwoŋa kalo na maa vei Moaba to.  
9 BAŊA WƐ daa ma ta de amo o we, ‘Yé daane-na Moaba tiina bam, se ba ye Lot dwi 

dem mo. Yé kwaare-na jara de-ba, se amo mo maŋe a kwei Ara jei sem a pa-ba. A ba 

laɡe a pa abam ba teɡa kam.’  
10 Emi tiina déem ya mo zoore laŋa kam konto ne. Banto déem jeɡe dam ye ba kɔɡɔ 

kom ɡaale. Ba maa ye nɔn-sawaara se ko maŋe de Anaki tiina bam na ye tei to. 
11 Nɔɔna déem yeini ba pa se Emi dwi dem de Anaki dwi dem ye Refayi tiina mo. 

Moaba tiina bam de maa bwoi-ba we Emi tiina. 12 Ko nam ná ye Edom laŋa kam, Hori 

tiina mo ya zoore jei sem konto ne. Esawu dwi tiina bam laam ma zaŋe ba baŋa ne ye 

ba daare ba zeili-ba. Ba na chɔɡe ba teo kom konto to, ba ma jwoŋi ba teɡa kam ba 

tei, se ko maŋe de Isarele tiina bam de na laɡe ba ke tei ba zeili ba dona ba daare ba 

jwoŋi teɡa kalo BAŊA WƐ na kwei o pa-ba to.  
13 BAŊA WƐ laam ma pa debam ni se dé zaŋe dé bɛ Zereda nabara kam. Debam déem 

ma seene dé ke konto. 14 Bena fintɔ-nana tetare ne mo dé kwei dé ma dé zeɡe 

Kadese-Baranea ne dé vo dé yi Zereda nabara kam dé bɛ. Ko déem ke konto ye balo 

maama ya na maŋe ba yi jara-keim boboa ne to laam tu ba te, nenɛɛne BAŊA WƐ déem 

na duɡi duuri we ba laɡe ba te kaɡoa kam ne tei to mo. 15 Ko déem ye BAŊA WƐ tete 

jeŋa mo o mɛ o chɔɡe-ba, se ko pa ba maama te dedoa dedoa ba vo ba ti.  
16 Jar-keira bam konto dwi dem na teɡa maama ye ba wolowolo daa tera Isarele tiina 

kɔɡɔ kom wone to, 17 mo BAŊA WƐ taɡe o bere amo o we, 18 ‘Zem dɛ dem ne mo abam 

wó tɔɡe Moaba tiina teo Ara seeni á kɛ. 19 Á laam maa wó zo Amon tiina laŋa kam. 

Ta‑á yei-na se á yé daane-ba. Yé kwaare-na jara de-ba, se amo ba laɡe a pa abam 

Amon tiina teɡa kam. Amo maŋe a kwei teɡa kam konto mo a pa Lot dwi tiina bam se 

ba taa tei-ka.’  



20 Jei sem konto maama de déem ye Refayi tiina teɡa mo. Banto badwonna maa 

zoore ka wone. Amon tiina bam déem jeɡe-ba ba bwoi we Zamzummi tiina mo. 
21 Banto déem jeɡe dam ye ba kɔɡɔ kom ɡaale. Ba maa ye nɔn-sawaara se ko maŋe de 

Anaki tiina bam na ye tei to. De konto maama, BAŊA WƐ mo chɔɡe-ba pa se Amon 

tiina bam wane ba zeili-ba ye ba daare ba jwoŋi ba teɡa kam ba tei. 22 BAŊA WƐ déem 

ya maŋe o ke konto dwoŋi mo o woli Esawu dwi tiina bam na zoore Edom ne to. O 

déem ya chɔɡe Hori tiina bam mo pa se Edom tiina bam wane ba zeili-ba ye ba daare 

ba jwoŋi ba teɡa kam. Ba ta zoore da de zem maama. 23 Ko daa ta ná ye Awa tiina 

bam, banto déem zoore te-balwa balo na wo Mediterania naneo kom ni ne to, se ko 

taa vei Gaza teo kom seeni. Filisi tiina bam na nwoŋi Kiriti ne to ma ɡo-ba, ye ba 

daare ba jwoŋi Awa tiina teɡa kam ba zoore da.  
24 BAŊA WƐ ta ma ta debam o we, ‘Zaŋe-na á kwaleme á zela yam se á vo á bɛ Aranon 

nabara kam. Nii-na ywo! Amo mo laɡe a kwei Hesebon teo Pɛ Sihon a ke abam jeŋa 

ne se á wane‑o á di. A maa wó kwei o teɡa kam de a pa abam. Véi-na á kwaare jara 

ded‑o, se á daare á jwoŋi o jei sem á ta‑á tei. 25 Ko zeɡe zem dɛ dem ne se ko taa via, 

amo laɡe a pa se loɡo baŋa teene dem maama taa kɔre abam foone mo. Ba ná maŋe ba 

ni abam ŋwa, ko ye se ba yera mo taa sae vare-vare ye ba bochara di abam ŋwaane.’ ”  

Ba di Pɛ Sihon jara baŋa ne  

Jeelim 21:21-30  

26 “Debam déem ta na wo Kedemofa kaɡoa kam ne to, mo amo toŋe kwora a pa 

Hesebon teo Pɛ Sihon. A déem taɡe ded‑o mo se o pa dé ke ni-sɛɛm daane se jara yé 

taa wora dé tetare ne. 27 A ma ta a we, ‘Debam ná maa tɔɡe nmo teo kom ne dé kɛa, dé 

wó kwei chwoŋa mo yɔrɔ-tɔtɔ dé taa via. Dé ba laɡe dé ywori jazem naa jaɡwia seeni. 
28 Wodiu kolo maama dé na wó di, dedaane na balo dé na wó nyɔ to, de wó yeiɡi 

abam tei ne. Nam pa debam pwola se dé tɔɡe á jei sem ne dé kɛ. 29 Debam nam jeɡe se 

dé vo dé yi Jɔdan buɡa kam mo se dé bɛ-ka dé kɛ. Nam ta‑á yei-na we, Esawu dwi 

tiina balo na zoore Edom ne to dedaane Moaba tiina bam na zoore Ara ne to maŋe ba 

pa debam pwola pa dé tɔɡe ba laŋa kam ne dé kɛ.’  
30 Pɛ Sihon déem ma ve amo kwora kam konto. O wo sɛ se o pa debam pwola se dé 

tɔɡe o teɡa kam baŋa ne dé kɛ. Kokuri, debam Tu BAŊA WƐ déem mo pɛ se Sihon wo 



kom ke dam, se o na pwola o ke‑o á dam kuri ne, nenɛɛne ko laam na ye tei leile tento 

to.  
31 BAŊA WƐ laam ma ta de amo o we, ‘Nii-na! Amo laɡe a kwei Pɛ Sihon de o teo kom 

mo a ke abam jeŋa ne. Nam véi-na yiɡa se á maɡe jara de-ba á jwoŋi ba teɡa kam á 

ta‑á tei.’  
32 Jayaza ne mo Pɛ Sihon de o nɔɔna bam déem nwoŋi se ba kwaare jara dedaane 

debam. 33 Debam Tu BAŊA WƐ ma kwei‑o o ke debam jeŋa ne. Dé ma maɡe‑o dé ɡo, ye 

dé daare dé ɡo o bia dedaane o nɔɔna bam maama dé woli da. 34 Dé ma yɔɔre dé chɔɡe 

Pɛ Sihon teene dem maama dé ke-de Wɛ dam kuri ne. Dé ta ma chɔɡe de nɔn-bia bam 

maama: baara, de kaana dedaane bia. Nɔɔn-nɔɔno déem wo daare. 35 Se ko ná ye ba 

vara bam dedaane ba jejeɡero tem, dé vere-te pa se te ji dé nyem mo. 36 Debam Tu 

BAŊA WƐ wom mo woli debam ye dé di teene dem maama. Ko na zeɡe Arowa teo na 

wo Aranon bwolo kom ni ne to, dedaane teo kolo na wo bwolo kom tetare ne to, se ko 

taa vei Gilead laŋa kam to mo dé wane maama. Teo déem tera ko na dana ko dwoi 

debam wanem. 37 Konto maama baŋa ne, dé ta sɛ mo se dé ke tetei dé Tu BAŊA WƐ 

wom na bere debam to. Dé déem wo zo Amon tiina bam jei sem. Ko ná ye teɡa kalo 

na wo Jaboke nabara kam ni seeni to, de teene delo na wo zwonnu tem laŋa kam ne 

to, dé wo kwaare jara jei sem konto ne.”  

3 

Ba wane Pɛ Oɡa ba di  

Jeelim 21:33-35  

1 “Konto maama na ke ko ti to, dé laam ma maɡe dé yuu Basan seeni. Pɛ Oɡa déem 

mo ye jei sem konto pɛ. O ma nwoŋi dedaane o jar-keira bam maama se ba kwaare 

jara dedaane debam Ederi ne. 2 BAŊA WƐ ma ta de amo o we, ‘Nam yé ta‑n kɔre‑o, se 

amo mo laɡe a kwei Pɛ Oɡa de o jar-keira bam a ke abam jeŋa ne, se á jwoŋi ba teɡa 

kam á ta‑á tei. Abam nam jeɡe se á chɔɡe pɛ wom konto dedaane o nɔɔna bam mo 

nenɛɛne á na ke Amori tiina Pɛ Sihon na di paare Hesebon ne tei to.’  
3 Debam Tu BAŊA WƐ wom ma seene o woli debam. O déem kwei Pɛ Oɡa de o nɔɔna 

bam maama mo o ke debam jea ne pa se dé maɡe ba maama dé ɡo. Ba wolowolo wo 



daare. 4 Dé ma wane teene dem maama Araɡobi laŋa kam ne Pɛ Oɡa déem na di o 

paare Basan ne mɛ to. De ye teene fuseredo mo. Teo déem wo daare ye dé wo di-ko. 
5 Teene dento maama déem lɔɡe mo de pe de dam. De kabiri sem maa tiini se dɔra. 

Luuru mo ba déem ta mɛ ba che teene dem manchwoŋo nia yam. Te-balwa de déem 

wora, ye dento wo fɔɡe de che konto dwoŋi. 6 Dé ma yɔɔre dé chɔɡe Pɛ Oɡa teene dem 

maama dé ke-de Wɛ dam kuri ne, nenɛɛne dé na maŋe dé chɔɡe Pɛ Sihon laŋa kam tei 

to. Dé ma chɔɡe de nɔn-bia bam maama: baara, de kaana, dedaane bia. 7 Se ko ná ye 

ba vara bam dedaane ba jejeɡero tem, dé ma vere-te pa se te ji dé nyem.  
8 Sihon dedaane Oɡa déem ye Amon tiina bam pwa mo. Banto paare laŋa kam wo 

Jɔdan buɡa kam bubɛ delo na yɔɔre wɛ-puli seeni to mo. Ba laŋa kam déem tole ka 

zeɡe Aranon nabara kam ne mo se ka yi Heremon peo kom na wo baŋa seeni to. 

Debam déem ma jwoŋi jei sem konto maama dé tei. 9 (Sidon tiina bam jeɡe Heremon 

peo kom ba bwoi we Sirion mo. Ko daare ye Amori tiina bam bwoi-ko we Senira.) 
10 Dé déem maɡe jara mo dé vere teene delo maama na wo peero tem laŋa ne to. Dé ta 

ma wane Gilead laŋa kam de Basan maama se ko yi Saleka dedaane Ederi. Teene delei 

dem konto de déem tɔɡe de wo Basan laŋa kam ne mo, mɛ Oɡa na di o paare dem to. 
11 Pɛ Oɡa déem mo kweeli Refayi tiina bam jeŋa ne. Ba déem na mɛ kolo ba suli‑o ko 

wone to ye luuru mo ba mɛ ba ke-ko. Ko dedɔrem baŋa maŋem maa ye jatwoɡo 

maŋem kuni noɡo. Ko daare ye ko kayɔlɔ baŋa seeni maŋem maa ye jatwoɡo maŋem 

kuni bena. Ko daa ta wo Amon tiina teo Raba ne mo.”*  

Jɔdan buɡa kam wɛ-puli seeni teɡa kam  

Jeelim 32:1-42  

12 “Dé na jwoŋi teɡa kam dé tei konto to, mo amo déem kwei laŋa kadwoŋi a pɔɔre a 

pa Ruben dwi dem dedaane Gad dwi dem. Banto laŋa kam déem zeɡe Arowa teo kom 

na wo Aranon buɡa kam ni ne to se ko taa vei baŋa seeni, ko woli de Gilead zwonnu 

laŋa kam chichworo de teene delo na wo jei sem konto ne to mo. 13 Gilead teɡa kam 

chichworo kolo na daare to mo amo déem kwei a pa Manasɛ dwi chichworo kom. A ta 

ma kwei Basan maama a woli da a pa-ba. Pɛ Oɡa laŋa kam mo konto. (Araɡobi laŋa 

kam na wo Basan ne to mo ba déem jeɡe ba bwoi we Refayi tiina teɡa kam.) 14 Nɔɔno 

wodwoŋi déem maa wo Manasɛ dwi dem wone, o yere mo Jayira. Wonto ma maɡe o 

vere Araɡobi laŋa kam maama o vo o yi Gesura dedaane Maaka siseini dem. O ma pa 

se ba lɛɛre ba bwoi Basan teene dem konto we ‘Jayira teene’. Ko ta ye konto mo de 

zem maama. 15 Se ko ná ye Gilead teɡa kam chichworo kolo na wo baŋa seeni to, amo 

déem kwei-ka a pa Makira na ye Manasɛ dwi tu to mo. 16 A ma daare a kwei laŋa kalo 

na zeɡe Gilead ne se ka yi Aranon nabara kam tetare ne to a pa Ruben dwi dem 

dedaane Gad dwi dem. Ba laŋa kam baŋa seeni siseini dem maa ye Jaboke buɡa kam. 

Amon tiina laŋa kam siseini mo konto. 17 Wɛ-zoore seeni mo ba teɡa kam siseini dem 

déem tɔɡe Jɔdan buɡa kam, ko na zeɡe Galili naneo kom seeni se ko taa vei teɡa-kuri 

seeni ko vo ko yi Araba naneo kom. (Yɛ naneo kom mo konto.)b Pisiɡa peo kom teiŋa 

maa wo teɡa kam wɛ-puli seeni.  
18 Amo déem ma pa abam ni dento we, ‘Debam Tu BAŊA WƐ wom mo kwei teɡa kanto 

o pa abam se á ta‑á tei. Abam balo nam na ye jar-keira to jeɡe se á kwei á jara zela ye 

á daare á tɔɡe Isarele dwi tiina badwonna bam yiɡa á bɛ Jɔdan buɡa kam, ba na ye á 

chorro to ŋwaane. 19 Se ko daare á kaana, de á bia, dedaane á vara bam maama mo, á 

wó pa se banto maŋe á teene delo amo na maŋe a kwei a pa abam to wone. Kokuri a 

yei we abam vara bam tiini ba daɡa dedɛ. 20 Abam jeɡe se á woli á chorro tem mo se 

ba jaŋe ba di teɡa kalo na wo Jɔdan buɡa kam wɛ-zoore seeni to. BAŊA WƐ nam ná tu 

o pa se ba sii de jara yam ye ba daare ba jeini ba teɡa kam ne, nenɛɛne abam na nɛ tei 

to, abam de laam wó jwoori mɛ amo na kwei a pa abam to mo á ta‑á wora.’  
21 Maŋa kam konto ne amo déem kwei ni dento a pa Josua we, ‘Nmo tete yi nɛ n Tu 

BAŊA WƐ na toŋe tei dedaane pwa balei banto, Sihon de Oɡa to. Teo kolo maama 

abam nam na wó vo to, BAŊA WƐ ta laɡe o toŋe konto mo ba yera ne. 22 Konto ŋwaane, 

yé ta‑á kɔre-na foone de-ba. Abam Tu BAŊA WƐ mo laɡe o jaŋe o pa abam.’ ”  

Wɛ wo sɛ se Moses bɛ o vo o zo Kanaan teɡa kam  

23 “Kanto maŋa kam ne, a déem ma tiini a lwoori Wɛ a we, 24 ‘Yuu-tu BAŊA WƐ, amo 

ye n tontoŋeno mo. Nmo laam nam bobo se n bere-ne nmo jeŋa na jeɡe dam se n ma‑n 

ke wo-kenkaɡela yalo to. Kokuri to, wɛ dedwoŋi tera wɛyuu ne naa teɡa baŋa ne se de 

wane de ke nmo wo-kamuna yam dwoŋi. 25 Ja, pa amo chwoŋa se a de tɔɡe a bɛ Jɔdan 

buɡa kam a zo te-ŋoŋa kalo na wo bubɛ dedwoŋi dem ne to, se a wane a na zwonnu 

tem laŋa kam na tiini ka lana to, dedaane Lebanon jei sem.’  
26 BAŊA WƐ nam wo sɛ se o cheiɡi a wɛ-lworo kom. Abam kɔɡɔ kom ŋwaane mo o 

bane déem tiini de zaŋe de amo, ye o ta o bere-ne o we, ‘Pa se ko kweeli! Daa‑n yé 

ŋɔɔne taane dem konto de amo! 27 Za n diini Piɡisa peo kom yuu ne. Dáane mo n wó 

wane n nii n kaare teɡa kam jei maama. Nii n yiɡa ne, de n kwaɡa ne, ko woli de n 

jazem de n jaɡwia maama. Fɔɡe n nii n na, kokuri n bá‑n tɔɡe n bɛ Jɔdan buɡa kam.* 
28 Véi n ta de Josua se o bochare ke dam. Ke baare n ke o kuri ne, se wonto mo laɡe o 

da amo nɔɔna bam yiɡa se ba bɛ ba zo teɡa kam nmo na wó na to. O ta wó pa ba 

jwoŋi-ka ba taa tei.’  
29 BAŊA WƐ na taɡe konto o ti to, dé déem ma maŋe bwolo kom konto seeni, ko na 

twɛ dedaane Bɛte-Peora to.”  

4 

Wɛ nia yam taane  

1 “Isarele dwi tiina bam, ta‑á cheiɡi-na Wɛ nia yalo amo na laɡe a bere abam zem 

tento to, dedaane o chullu tem maama. Á ná sɛ á tɔɡe-ya, ko wó pa se á wori ye á 

daare á zo á jwoŋi teɡa kalo á nabaara BAŊA WƐ wom na laɡe o pa abam se á ta‑á tei 

to. 2 Ta‑á yei-na se á yé woli kolokolo nia yalo a na laɡe a pa abam to wone, nam yé 

le-na kolokolo ya wone á yaɡe. Za á ke-na á tɔɡe BAŊA WƐ nia yalo maama a na wó pa 

abam tento to.  
3 Abam tete déem nɛ BAŊA WƐ na ke tei Baal-Peora jei sem ne to. Á nɛ we o ɡo abam 

wone balo maama na sɛ ba zuli Baal-Peora jwoni dem to mo. 4 Ko daare ye abam balo 

maama na sale BAŊA WƐ to daa ta ŋwe de zem maama.  
5 Nii-na! Amo kwei a Tu BAŊA WƐ chullu tem de o nia yam a bere abam nenɛɛne o na 

pɛ-ne ni se a ke tei to. Abam jeɡe se á sɛ á ta‑á tɔɡe-ya mo, nenɛɛne á ná zoore teɡa 

kalo á na wó jwoŋi á ta‑á tei to wone. 6 Seene-na á yia á ta‑á sɛ-ya, se dwi-ɡɛ tiina wó 

lɔre we á jeɡe swa de yi-poro lanyerane. Banto wó ba ba ni Wɛ chullu tem ye ba ta ba 

we, ‘Te-zɔŋɔ konto tiina seene ba jeɡe yi-poro de swa dedɛ.’ 7 Dwi-ɡɛ tiina wa yam ba 

bwola de-ba, ba teo kom ná maŋe ko ye te-fɔrɔ tei. Debam Tu BAŊA WƐ nam tiini o 

bwola de debam ye o yeini o cheiɡi dé wɛ-lworo kom maŋa kalo maama dé na wó 

bwoŋi‑o to. 8 Dwi-ɡɛ tiina tera ba na jeɡe chullu dedaane bera yalo na tɔɡe cheɡa 

nenɛɛne Wɛ nia yanto dwoŋi amo na wora a pae abam zem to.  
9 Nam ta‑á cho-na á tete. Ta‑á yei-na se á yé zaŋe á swei wo-kamunnu telo Wɛ na ke 

ye á yi na-te to. Abam ta ná wo á ŋwea wone, lwoni-na-te á bere á bia dedaane á 

naaro tem maama. 10 Guli-na dɛ dem abam déem na wo Sinayi peo kom teiŋa ne ye á 

zeɡe BAŊA WƐ yiɡa ne to. Dento dɛ dem ne mo BAŊA WƐ taɡe amo o we, ‘Moses, pa se 

nɔɔna bam la ba jeeri-ne se ba wane ba cheiɡi a kwora. Konto wó pa se ba taa kɔre 

amo maŋa kalo maama ba na jeɡe ŋwea teɡa baŋa ne to, se ba daare ba bere ba bia se 

ba de taa zuli-ne.’*  
11 Abam déem tu á zeɡe peo kom teiŋa ne. Min-voɡo ma zaŋe peo kom baŋa ne ko di 

wɛyuu. Kunkwon-lilirru ma kwoli jei sem maama pa ko ke lim. 12 BAŊA WƐ déem ma 

zeɡe mini dem tetare ne o ŋɔɔne de abam. Abam ma ni o botare-bia bam ye á wo nɛ o 

nyenyeɡo de fenfee de. O kwora kam yerane mo á niɡa. 13 O déem pɛ se á lɔre 

ni-ɡwonim delo o na laɡe o ke de abam to. O ma pa abam ni se á sɛ á tɔɡe o Nia Fuɡa 

kam, ye o daare o popone-ya o tiŋi kandwa-pelɛ selei baŋa ne. 14 Ka maŋa ne, mo BAŊA 

WƐ déem pɛ-ne ni se a bere abam o chullu tem de o nia yam se á sɛ á ta‑á tɔɡe-ya, 

nenɛɛne á ná tu á bɛ Jɔdan buɡa kam ye á zoore teɡa kalo á na wó jwoŋi á ta‑á tei to 

wone.  

Ko chula se ba taa kaane jwona  

15 Dɛ dem BAŊA WƐ na zeɡe mini dem wone o ŋɔɔne de abam Sinayi peo kom yuu ne 

to, á déem wo nɛ o nyenyeɡo. Konto ŋwaane, ta‑á yei-na 16 se á yé biini á tete se á mɔ 

nyenyeɡo se ko ji jwoni ko pa abam. Ko ná maŋe ko ye baaro nyenyeɡo, naa kaane 

nyenyeɡo, 17 naa teɡa baŋa varem, naa zuŋa kalo dwi maama na kare wɛɛne ka jaane 

to, 18 naa teɡa-veilu, naa ywoni de, se á yé mɔ-na te nyenyeɡo.* 19 Ko ta woli da, abam 

na kwoni á yuni á na wea kam, naa chana kam, naa chalechwe sem, naa wonnu telo 

maama na wo wɛyuu ne to, nam yé ke-na fera se á tiiri á zuli-te. BAŊA WƐ yaɡe-te 

wɛyuu ne loɡo baŋa dwi maama ŋwaane mo. 20 Ko daare ko ná ye abam, á ye balo 

BAŊA WƐ na le o ja nwoŋi min-voɡo yaara dwoŋi ne to mo. O déem vere abam Ejipti 

tiina jeŋa ne se á ta‑á ye wonto tete nyɔn-maɡe nɔɔna mo. Á cheɡa nam seene á ye 

konto mo de zem maama.  
21 Abam ŋwaane mo BAŊA WƐ bane déem zaŋe de amo. O ma ta o du o we, amo bá da 

a bɛ Jɔdan buɡa kam se a zo te-ŋoŋa kalo o na laɡe o pa abam se á ta‑á tei to wone. 
22 Konto ŋwaane, amo jeɡe se a maŋe ywo-seeni mo a te. A bá da a bɛ Jɔdan buɡa 

kam. Abam nam wó bɛ á zo á jwoŋi te-ŋoŋa kam konto á ta‑á tei. 23 Nam tiini á ta‑á 

yei se á yé swei ni-ɡwonim delo á Tu BAŊA WƐ wom na ke de abam to. Yé ke-na jwoni 

dwi delo maama nyenyeɡo á zeɡe se á zuli-ko, BAŊA WƐ na chuli-ko to ŋwaane. 24 Kolo 

ŋwaane, abam Tu BAŊA WƐ yi paɡe abam baŋa ne mo. O maa nye de min-fɔrɔ kolo na 

di wo-yɔɔro maama to mo.  
25 Abam ná tu á zo teɡa kam ye á jeini da á dááne, pa se á lo bia dedaane naaro dedɛ, 

se á yé biini á tete de á na ke jwoni nyenyeɡo á zeɡe se á ta‑á zuli tei to. Konto wó taa 

ye lwarem mo BAŊA WƐ yiɡa ne ye ko pa se o bane zaŋe de abam. 26 Zem dɛ dento ne a 

kwei wɛyuu kom de teɡa kam baŋa maama mo, se te taa ye maana abam de BAŊA WƐ 

tetare ne. Abam ná ve Wɛ ni dento, se á dwi yɔɔre de jei teɡa kalo á na laɡe á bɛ 

Jɔdan buɡa kam á zo to baŋa ne. Abam ná zaŋe á zuli jwona, se á yé dáane te-ŋoŋa 

kam baŋa ne. Á wó na chɔɡem mo. 27 BAŊA WƐ wó ja abam o jaɡe o yaɡe teene dem 

maama tetare ne. O ná zeili abam o yaɡe teene delo wone, á laɡe á te mo se á nɔɔna 

bam fenfee yerane daare de wone. 28 Abam ná zoore jei sem konto maama ne, á wó 

ta‑á zuli nabiina na kwei dɛ dedaane kandwa ba ma ba ke jwona yalo to mo. Yanto 

ware se ya nii ya na wonnu naa se ya ni kwori. Ya nam ware wodiu se ya di, ya maa 

ba ni lwom. 29 Abam na wó ta‑á zoore teene delo maama ne to, nenɛɛne á ná boŋe se á 

jwoori á beeri á Tu BAŊA WƐ jei, abam wó na‑o. Ko nam wó tɔɡe dedaane á ná seene á 

yia á beeri‑o dedaane á boboŋa maama de á wo maama mo. 30 Abam ná tu á zo cham 

wone, pa se wonnu tento maama yi abam, ko kwaɡa ne á laam wó pipiri á jwoori á Tu 

BAŊA WƐ wom tei, se á sɛ o ni. 31 Kolo ŋwaane, BAŊA WƐ tiini o jeɡe abam yibwona. O 

bá fɔɡe o de abam o yaɡe. O nam bá chɔɡe abam. O bá swei ni delo o déem na ɡwoni 

dedaane abam nabaara bam ye o du duuri de baŋa ne to.  

Isarele dwi tiina bam ye ba yera  



32 Boŋe-na á nii ko na ye tei faŋa faŋa to, se á lɔre kolo na wora to. Ko na zeɡe dɛ 

dem Wɛ na bobo o naane nabiina se ko ba ko yi zem to, beeri-na teɡa baŋa ni maama 

ne, se á nii wo-kamunu konto dwoŋi fɔɡe ko ke jei selo ne na? Bwei-na á nii nɔɔno 

niɡi keim dem konto dwi ŋwa jei ne na? 33 Dwi dedwoŋi tiina wora ye ba ni ba wɛ 

dem kwora na zeɡe mini wone ka ŋɔɔne de-ba ye ba ta ŋwe na? Abam yerane mo nɛ 

keim dem konto dwoŋi. 34 Dwi dedwoŋi tiina wɛ ke kokeiri de vere de nɔɔna bam teo 

kodwoŋi jeŋa ne pa se ba ji wɛ dem konto tete tiina na? Se abam tete yi mo nɛ abam 

Tu BAŊA WƐ wom na toŋe de o dam-fɔrɔ o ke wo-kamunnu dedaane wo-kenkaɡela se o 

ma faŋe Ejipti tiina bam o nii ye o daare o tɔɡe jara baŋa ne o vere abam ba jeŋa ne 

tei to.  
35 BAŊA WƐ déem pɛ se á na o keina yanto maama se á wane á lɔre we wonto yerane 

mo ye Wɛ chekke, ye wɛ dedwoŋi tera se de dwoni ded‑o. 36 O ma pa se o kwora mo 

zeɡe wɛɛne ka ba á tei se o ma o kaane abam se á ta‑á sɛ o ni. O ta ma pa se á zeɡe 

teɡa baŋa ne á na o min-fɔrɔ kom o na tɔɡe ko wone o ŋɔɔne de abam to. 37 O na jeɡe 

á nabaara bam swono to ŋwaane mo o kuri abam na ye ba naaro to, se á ta‑á ye o 

nɔɔna. BAŊA WƐ tete déem mɛ o dam-fɔrɔ mo o le abam Ejipti wone. 38 O laam ma da á 

yiɡa o zeili dwi-ɡɛ tiina balo na daɡa ba dwoi abam, ye ba ta dana ba dwoi abam to, 

se o pa á kwei ba teɡa kam á ta‑á tei, nenɛɛne ko na ye tei zem tento to.  
39 Laam nam kwei cheɡa kam konto á ke á bochare ne zem, se á sɛ we BAŊA WƐ mo 

ye wolo na tei wɛyuu dedaane teɡa baŋa maama. Wɛ dedwoŋi daa tera. 40 Ta‑á toŋe-na 

á tɔɡe BAŊA WƐ nia yalo a na pɛ abam zem tento to. Abam ná sɛ o bera yam konto, á 

ŋwea wó ke lanyerane ka pa abam de á kwaɡa kam. Á laam maa wó ta‑á zoore teɡa 

kalo BAŊA WƐ na kuri se á ta‑á tei taa wuu to wone á dáane.”  

Ka-duri-ka-zo-ka-seiɡi teene dem  

Jeelim 35:9-15  

41 Moses déem na taɡe konto maama o ti to, o ma le teene detɔ na wo Jɔdan buɡa 

kam wɛ-puli seeni to o zeɡe dáane. 42 Teene dem konto wora se nɔɔno ná wo paale o 

dwoŋi, ye o ná ɡo‑o, se kotu duri o zo de wone mo se o jwoŋi o tete ŋwea. 43 Ruben 

dwi dem wone o déem le Bezere mo. Teo kom konto maa wo zwonnu yuu ne ye ka ta 

ye kaɡoa laŋa. O ta ma le Ramofa o pa Gad dwi dem. Teo kom konto maa wo Gilead 



laŋa kam ne. O ma daare o le Golan o pa Manasɛ dwi dem. Teo kom konto maa wo 

Basan laŋa kam wone.  

Wɛ nia yam pulim taane  

44 Wɛ nia yanto mo Moses déem tole o bere Isarele tiina bam. 45-46 Yanto mo ye bera 

de chullu dedaane chwei selo Isarele tiina na jeɡe se ba taa tɔɡe to. Maŋa kalo ba na 

nwoŋi Ejipti wone ye ba vo ba yi bwolo kolo na bwola dedaane Bɛte-Peora to mo 

Moses kwei Wɛ nia yam konto o bere-ba. Jɔdan buɡa kam wɛ-puli seeni mo konto, jei 

selo Amori tiina Pɛ Sihon na di o paare Hesebon ne to. Moses dedaane Isarele tiina 

bam déem na zeɡe Ejipti ne ba maa kɛ to mo ba wane Pɛ Sihon ba di. 47 Ba déem ta 

ma vere o teɡa kam dedaane Basan teo Pɛ Oɡa teɡa kam maama. Pwa banto balei maa 

ye Amori tiina pwa balo na di ba paare Jɔdan buɡa kam wɛ-puli seeni to. 48 Ba laŋa 

kam konto déem zeɡe Arowa teo kom seeni mo, ko na wo Aranon nabara kam ni ne 

to, ka yi Sirion peo kom seeni. (Peo kom yere dedwoŋi mo ye Heremon.) 49 Teɡa kam 

maa tɔɡe Jɔdan buɡa kam wɛ-puli seeni dem maama mo ka yi Araba naneo kom.c 

Pisiɡa peo kom teiŋa maa wo ka wɛ-puli seeni.  

5 

Wɛ nia fuɡa kam  

Nwoŋim 20:1-17  

1 Moses déem ma bwoŋi Isarele tiina bam se ba jeeri daane, ye o ta-ba o we:  

“Isarele tiina bam, cheiɡi-na se Wɛ bera yam dedaane Wɛ nia yam mo tento a wora a 

tɛ de abam zem. Seene-na á yia se á ta‑á zamese-ya, se á daare á ta‑á ke á tɔɡe ya na 

bere tei to. 2 Debam Tu BAŊA WƐ mo déem ɡwoni ni dedaane debam Sinayi peo kom 

yuu ne. 3 Ko dae dedaane de kwoa bam yerane mo o ke ni-ɡwonim dem de-ba. O déem 

ke-de dedaane debam balo ta na ŋwe zem tento to mo. 4 BAŊA WƐ tete déem ma zeɡe 

mini dem wone o ŋɔɔne de abam jaja peo kom yuu ne. 5 Maŋa kam konto ne, abam 

déem kɔre foone mo se á di peo kom yuu, mini dem na wora to ŋwaane. Amo maa 

zeɡe abam de BAŊA WƐ tetare laŋa ne, se a lwoni Wɛ taane dem a bere abam. BAŊA WƐ 

déem taɡe o we:  
6 Amo mo ye abam Tu BAŊA WƐ wom. Amo maa ye wolo na jaane abam a ja nwoŋi 

Ejipti teo kom ne ye a vere abam á kabɛɛne dem ne a yaɡe to.  
7 Daa á yé zuli-na jwona á woli amo wone.  
8 Yé zaŋe-na á mɔ kamɔɡɔ se ko taa ye jwoni ko pa abam. Á yé mɔ woŋo se ko lwoni 

wɛyuu wonnu, naa teɡa baŋa wonnu, naa teɡa kuri na wo wonnu. 9 Abam ba jeɡe se á 

tiiri te yiɡa ne naa á zuli-te. Kokuri to, amo mo ye abam Tu BAŊA WƐ wom. Amo yi 

paɡe abam baŋa ne mo. Ko ná ye balo na ve amo to, a yeini a waare-ba de ba bia 

maama se ko vo ko yi ba dwi dem kuni betɔ naa bena laŋa ne. 10 Ko nam ná ye balo na 

swoi-ne ye ba sɛ a nia yam to, a maa yeini a jeɡe ba swono taa, se ko yi ba dwi dem 

kuni moro laŋa ne.  
11 Á yé zaŋe á bwoŋi á Tu BAŊA WƐ yere kafɛ ŋwaane, se BAŊA WƐ wó waare wolo 

maama na ke konto to.  
12 Ta‑á yei-na se á pɔɔre Wɛ siu dɛ dem da yam maama wone á pa Wɛ. BAŊA WƐ maŋe 

o pa abam o ni dem konto.* 13 Da yarepɛ maama wone, abam jeɡe da yaredo mo se á 

ma‑á toŋe totoŋa dwi maama. 14 Ko nam ná ye da yarepɛ dɛ dem, abam Tu BAŊA WƐ 

pɔɔre-de mo o pa o tete, se de ta ye siu dɛ. Dento dɛ dem ne, nɔɔn-nɔɔno ba jeɡe se o 

toŋe totoŋe. Ko maa ye abam, de á bia, de á bukwa, de á kabɛ, de á ka-nyaana maama 

mo bá taa toŋa. Ko woli da, abam nabɛ, de á bonɛ, dedaane á vara bam maama, de 

veira balo na zoore á teo wone to de bá taa toŋe totoŋa dɛ dem konto ne. Abam kabɛ 

sem de jeɡe se ba tɔɡe ba sii mo dento dɛ dem ne, nenɛɛne abam na wó sii tei to. 
15 Guli-na we abam de déem ye kabɛ mo Ejipti ne. Abam Tu BAŊA WƐ ma tɔɡe o dam 

baŋa ne o toŋe wo-kamunnu o ma vere abam á kabɛɛne dem ne o ja o nwoŋi. Konto 

ŋwaane mo o we á jeɡe se á pɔɔre siu dɛ dem se de taa ye de yera.  
16 Ta‑á neɡe-na á kwoa de á niina. Abam Tu BAŊA WƐ pɛ abam ni dem konto mo se ko 

pa á ta‑á jeɡe momwɛ-dɛɛre. Á ŋwea maa wó ke lanyerane maŋa kalo á na wó ta‑á 

zoore teɡa kalo o na laɡe o pa abam to wone.  
17 Yé zaŋe-na á ɡo nɔɔno.  
18 Yé ke-na kabwoŋa de nɔɔno wodwoŋi kaane.  

19 Yé ŋɔ-na kolokolo.  
20 Yé zaŋe-na á bore vwa bora á ma á vane á dwonna.  
21 Yé pa-na se á fera zo á dwonna kaana. Nam yé kwei-na á boboŋa á daŋe ba sam 

baŋa ne, naa ba teɡa baŋa ne, naa ba kabɛ, naa ba ka-nyaana baŋa ne. Ta yé pa-na se 

á yi su á dwonna nabɛ, naa ba bonɛ, naa woŋo kolo maama na ye ba nyem to.  
 

22 Isarele kɔɡɔ kom maama déem na jeeri peo kom teiŋa ne to, mo BAŊA WƐ ŋɔɔne de 

kwor-dɛa o pa debam o nia fuɡa kam konto. O ma zeɡe mini dem de kunkwon-lilirru 

tem wone mo o ŋɔɔne o nia yam, ye kolokolo déem wo woli ya wone. O laam ma 

popone-ya o daŋe kandwa-pelɛ selei baŋa ne o kwei o pa-ne.  
23 Abam déem na niɡi we kwora mo nwoŋi lim wone ka yi abam, ye peo kom de tɔre 

mini konto to, mo balo na ye yuu tiina de nakwa abam dwi maama wone to tu amo 

tei, 24 ye ba we, ‘Debam Tu BAŊA WƐ wom seene o bere debam o nenɔŋ-fɔrɔ kom 

dedaane o kamunni dem na tiini de daɡa tei to. Zem dɛ dento, dé niɡi o kwora kam na 

nwoŋi mini wone ka yi debam tei to, ye dé lɔre we nabiinu wó wane o ni BAŊA WƐ na 

ŋɔɔne ded‑o ye kotu wó ta wo o ŋwea wone. 25 Debam nam ba laɡe se dé te! Debam Tu 

BAŊA WƐ daa ta ná ŋɔɔne dedaane debam ye dé ni o kwora kam, min-fɔrɔ kom wó 

wane ko ɡo debam. 26 Wɔ mo wora nabiina maama wone o na wó wane o ni Ŋwea Tu 

BAŊA WƐ kwora na nwoŋi mini wone ka ŋɔɔne ded‑o nenɛɛne dé zem na niɡi-ka to, ye 

kotu ta ŋwe? 27 Konto to, nmo nam tutwoni n twɛ debam Tu BAŊA WƐ, se n cheiɡi kolo 

maama o na jeɡe se o ta o bere debam to, se n laam ba n lwoni n bere debam, se dé 

wó sɛ o ni dem.’  
28 BAŊA WƐ déem ma ni abam na taɡe kolo to, ye o ta de amo o we, ‘Amo niɡi nɔɔna 

bam na taɡe kolo maama ba bere‑m to. Ba na taɡe kolo to nam lamma! 29 Amo ya laɡe 

se ba boboŋa ja se ba taa kɔre amo ye ba sɛ a nia yam maŋa maama.* Konto ya wó pa 

se banto ŋwea ke lanyerane ka pa-ba de ba kwaɡa kam se ko taa vei wuu. 30 Véi n 

ta-ba se ba jwoori ba vwoa yam ne. 31 Se ko ná ye nmo, nmo wó maŋe ywo-seeni mo 

se a bere‑m a ni dem maama. Ko ná ye a chullu tem de a bera yam maama, nmo wó 

lwoni n bere nɔɔna bam se ba taa tɔɡe-ya mo teɡa kalo a na laɡe a pa-ba se ba taa tei 

to wone.’  

                                                           

 *5:29 Lei 81:13 



32 Konto to, Isarele tiina bam, ta‑á yei-na se á ke á tɔɡe BAŊA WƐ na pɛ abam ni se á 

ke to. Yé ywori-na o chwoŋa kam wone á vo jazem naa jaɡwia seeni. 33 Ta‑á tɔɡe-na 

abam Tu BAŊA WƐ wom na bere abam chwoŋa kalo se á da to. Konto wó pa se, á ná zo 

teɡa kalo o na laɡe o pa abam se á ta‑á tei to, á wó zo ka wone á dáane ye á ŋwea ke 

lanyerane.”  

6 

Baŋa Wɛ ni delo na dwoi maama to  

1 “BAŊA WƐ ni dem mo tento. O déem pɛ amo ni se a pa abam mo lɔre o chullu tem 

de o bera yam maama na ye tei to se á ta‑á tɔɡe-ya nenɛɛne á ná tu á bɛ Jɔdan buɡa 

kam, ye á zo se á jwoŋi á teɡa kam á ta‑á tei. 2 Abam de á bia dedaane á kwaɡa kam 

maama jeɡe se á ta‑á kɔre á Tu BAŊA WƐ wom mo taa wuu, ye á ke á tɔɡe o nia yanto, 

de o chullu tem a na wora a pae abam tento to, se á wane á dáane teɡa kam ne de 

momwɛ-dɛɛre. 3 Cheiɡi-na Isarele tiina bam, se á ta‑á yei se á sɛ Wɛ nia yam maama. 

Konto wó pa se á ŋwea ke lanyerane ka pa abam, se á ta puli de kɔɡɔ á ji te-fɔrɔ. Á 

teɡa kam wó taa lana de varem de kɔnɔ, nenɛɛne á nabaara BAŊA WƐ wom déem na 

ɡwoni ni se o ke o pa abam tei to.  
4 Cheiɡi-na Isarele tiina bam, debam Tu BAŊA WƐ wom ye o yerane dedoa mo. 5 Ta‑á 

swoi-na á Tu BAŊA WƐ dedaane á bochare maama, de á boboŋa maama, ko woli de á 

dam maama.*  
6 Ko jeɡe se Wɛ nia yanto a na wora a bere abam zem to taa tiɡi á bochare ne mo. 

7 Pa-na se á bia de lɔre-ya. Ta‑á tɛ-na ya taane maŋa maama, nenɛɛne á ná jei sɔŋɔ ne 

ye á lara, naa á ná tɔɡe daane á vei chwoŋa yuu ne, ko ta woli de á ná peini tete ne, 

naa á ná zaŋe zezeŋa maama ne. 8 Lwoni-na-ya á tiŋi tɔnɔ ne se á daare á vɔ-ya á je 

ne, dedaane á tira ne, se á ta‑á ɡuli ya ɡula. 9 Popone-na-ya á tiŋi á di sem ni-bworru 

tem ne, se á daare á ta popone-ya á yaɡe á manchwo-nia dɛ sem ne.  
10 BAŊA WƐ déem nam ya maŋe o ɡwoni ni mo de á nabaara Abaraham, de Izaak, 

dedaane Jakob, se o kwei teɡa kam konto o pa abam. Leile konto o laɡe o pa á zo ka 

wone. Te-kamuna maa wora, ye abam wo lɔɡe-de. 11 Sɔ-fwaaro de maa wora ye te jeɡe 

                                                           

 *6:5 Mat 22:37-40 



zela dedɛ abam na wo tiŋi-ya da. Abam ta maa wó nyɔ vola yalo á na wo koɡe to na 

bam, ye á daare á di teeni delo á na wo jeiri to bia bam, Vini tio-bia de Olivi tio-bia de 

woli da.* Abam nam ná tu á nae á di á sui, 12 se á yé swei-na BAŊA WƐ ni ne, kokuri 

wonto mo jaane abam o ja o nwoŋi Ejipti ne, á déem na ye kabɛ mɛ to.  
13 Ta‑á kɔre-na abam Tu BAŊA WƐ wom, ye á toŋe á ke o boboŋa.* Á ná ɡwoni ni de 

nɔɔno, se á ma BAŊA WƐ yere dem yerane á du duuri. 14 Nam yé zaŋe-na á zuli wa 

yadwonna á woli da, nenɛɛne dwi-ɡɛ tiina na ɡilimi abam ye ba zuli wa yalo to. 
15 Lɔre-na se abam Tu BAŊA WƐ wom wo á tetare ne, ye o yi paɡe abam baŋa ne. Á ná 

tɔɡe wa yadwonna, o bane wó zaŋe de abam, ye o daare o chɔɡe abam teɡa kam baŋa 

ne.  
16 Ta‑á yei-na se á yé faŋe abam Tu BAŊA WƐ á nii, nenɛɛne á déem na ke tei Massa 

ne to.* 17 Nam ta‑á cho-na á tete se á sɛ BAŊA WƐ nia yam, de o chullu tem, ko woli 

dedaane o bera yam maama. 18 Ta‑á ke-na kolo maama na lana ye ko su Wɛ yi to. 

Konto mo, á ŋwea wó ke lanyerane ka pa abam, ye á daare á zo á jwoŋi te-ŋoŋa kanto 

kam á ta‑á tei, nenɛɛne BAŊA WƐ na pwooli de á nabaara bam se o ke tei to. 19 Abam 

laam wó wane á dona maama á di, ye á daare á zeili-ba, nenɛɛne BAŊA WƐ na taɡe tei 

to.  
20 Jwa seeni maŋa de maŋa, abam bia wó ba ba bwei abam we, ‘Bɛŋwaane mo debam 

Tu BAŊA WƐ déem pɛ abam o nia yanto, de o bera yam, dedaane o chullu tem maama, 

se dé taa tɔɡa?’ 21 Abam laam maa wó ta á bere-ba we:  

‘Debam déem ye Ejipti Pa-faro wom kabɛ mo. BAŊA WƐ déem ma tɔɡe o dam-fɔrɔ kom 

baŋa ne o jwoŋi debam o yaɡe. 22 Debam yi déem mo nɛ o na ke wo-kenkaɡela 

dedaane totoŋ-kamuna yalo na jeɡe foone to, ye o yaɡe-ya Ejipti tiina bam de ba 

Pa-faro wom baŋa ne dedaane o nakwa maama yuu ne to. 23 O déem ma ja debam o 

nwoŋi teo kom konto ne, ye o daare o ja debam o ba ywo-seeni, se dé wane dé zo teɡa 

kanto nenɛɛne o déem na pwooli dedaane dé nabaara bam se o ke tei to. 24 Debam Tu 

BAŊA WƐ laam ma pa debam ni se dé taa sɛ o nia yanto maama ye dé kɔre‑o. Dé ná 

seene dé ke konto, wonto de wó taa nii debam baŋa ne, ye o daare o pa se dé woŋo 

maama da chwoŋa ko pa debam, nenɛɛne ko na ye tei zem to. 25 Dé ná seene dé yia dé 

tɔɡe o bera yam konto maama, nenɛɛne o na pɛ debam ni tei to, ko wó pa dé na cheɡa 

o yiɡa ne.’ ”  

7 

Baŋa Wɛ na tei o nɔɔna bam tei to  

1 “Abam Tu BAŊA WƐ wom wó pa á ta‑á tei teɡa kalo á na laɡe á zo leile to. O maa 

wó pa á na dam se á di dwi-ɡɛ tiina dedɛ ye á zeili-ba teɡa kam ne: Hiti tiina bam, de 

Giraɡasi tiina bam, de Amori tiina bam, de Kanaan tiina bam, de Pɛrizi tiina bam, de 

Hivi tiina ko woli de Jebusi tiina bam. Dwia konto maama yarepɛ daɡa dedɛ ye ya ta 

damma ya dwoi abam. 2 BAŊA WƐ nam wó ke-ba á jeŋa ne se á wane-ba á di. O ná 

seene o ke konto, se á yɔɔre á chɔɡe-ba. Abam nam yé ke-na ni-sɛɛm de-ba, naa á duri 

ba ŋwaŋa de fee de. 3 Daa ta lɔre-na se á yé kwei ba bukwa á ma á ji á kaana, naa á 

kwei-ba á pa á bia. Nam yé zaŋe-na á kwei á tete bukwa á pa-ba se ba di ba ma ba ke 

ba kaana. 4 Abam ná sɛ pa se konto ke, ba wó soɡe á bia mo pa se ba tusi ba taa zuli 

wa-yɔɔro ye ba daare ba lɔ BAŊA WƐ kwaɡa ne. Konto nam wó pa se BAŊA WƐ bane mo 

zaŋe abam baŋa ne se o chɔɡe abam lela.*  
5 Konto ŋwaane, abam ná wane dwi-ɡɛ tiina bam konto, se á maɡe ba kaanem 

bimbina yam á de teɡa ne. Á ta jeɡe se á lɔ kandwa yalo ba na chwi ba jwona ŋwaane 

to. Gwoni-na ba Aserad nyenyeɡo dɛ sem á de teɡa ne, se á daare á ke mini á zwɛ ba 

jwona yam maama. 6 Kokuri to, abam ye nɔɔna balo na ye á Tu BAŊA WƐ wom nyem 

mo. O déem kuri abam mo loɡo baŋa dwi maama wone se á ta‑á ye wonto tete lonne 

jejeɡero.*  
7 Nam lɔre-na we BAŊA WƐ na kuri abam konto to, ko dae we á kɔɡɔ mo daɡa ko 

dwoi dwi-ɡɛ tiina maama. Cheɡa ŋwaane to, abam déem mo tiini á muri nɔɔna 

maama wone. 8 Ko nam ye o na jeɡe abam swono to ŋwaane mo BAŊA WƐ kuri abam 

se á ta‑á ye o nyem. Ko ta maa ye o na pwooli dedaane á nabaara bam se o ke tei to 

ŋwaane mo.* Mo kokuri o déem toŋe de dam o jwoŋi abam Ejipti Pa-faro wom jeŋa ne 

o yaɡe pa se á nwoŋi teo kolo á ya na ye kabɛ da to wone. 9 Ta‑á yei-na we abam Tu 

BAŊA WƐ wom yerane mo ye Wɛ chekke. Á wae á sale‑o, ye o bá kwane o ni de 

ni-ɡwonim delo o na ke o swono kom ŋwaane to. O ta wó taa swoi balo na swoi‑o ye 

ba tɔɡe o nia yam to, ye o bá yaɡe-ba, se ko yi ba dwi dem kuni moro laŋa ne. 10 Ko 

nam ná ye balo na ve‑o to, o wó yɔɔre o waare-ba. O bá dáane ye o chɔɡe-ba lela. 
11 Mo kokuri, ta‑á yei-na se á ta‑á toŋe á tɔɡe Wɛ nia yam, de o bera yam, de o chullu 

tem, ne amo na pɛ abam zem to.  

Wɛ swolim na wó ba ba baŋa tei to  

12 Abam ná cheiɡi Wɛ nia yanto ye á daare á toŋe á tɔɡe-ya de cheɡa, BAŊA WƐ swono 

kolo na ba ti to de wó taa wora de abam, ne o na ɡwoni ni tei de á nabaara bam to. 
13 O wó taa swoi abam, ye o swɛ abam swolim pa se á kɔɡɔ kom puli dedɛ. Á ná zo 

teɡa kalo BAŊA WƐ na pwooli de á nabaara bam se o pa abam to, o zaane wó taa wo á 

bia baŋa ne, de á wodiiru baŋa ne, ne ko ná ye mena, de sana, de nuɡa maama. O 

zaane ta wó taa wo á vara baŋa ne, á naane, de á pei, dedaane de bia maama 14 Abam 

wó na Wɛ swolim á dwoni teɡa baŋa dwia yam konto maama. Wolo na ba lore to, naa 

varem wolo na ba lore to daa bá taa wo abam wone. 15 BAŊA WƐ tete mo wó che abam 

de jaweero dwi maama. O bá pa chwoŋa se jawe-chɛɛro telo dwi na to Ejipti tiina bam 

yera ne to ba abam baŋa. O nam wó kwei-te o ke á dona yera ne mo. 16 Nam chɔɡe-na 

dwi-ɡɛ tiina balo maama BAŊA WƐ na wó kwei o ke á jeŋa ne se á chɔɡe to. Yé duri-na 

ba yibwona, nam yé zuli-na nɔɔna bam konto jwona. Abam ná ke konto, ba wó soɡe 

abam se á tusi amo yiɡa ne.  
17 Abam wae á boŋe á tete ne we, ‘Debam bá wane teene dento nɔɔna dé zeili, ba na 

tiini ba dana ba dwoi debam to ŋwaane.’ 18 Nam yé ta‑á fona de-ba. Guli-na abam Tu 

BAŊA WƐ na toŋe tei o chɔɡe Ejipti Pɛ wom de o nɔn-bia bam to. 19 Abam tete yi mo nɛ 

BAŊA WƐ na tɔɡe o dam baŋa ne o toŋe wo-kamunnu dedaane wo-kenkaɡela pa se 

jawe-chɛɛro ja Ejipti tiina bam ye o daare o vere abam ba jeŋa ne tei to. Guli-na á Tu 

BAŊA WƐ wom déem na ke tei, se o ta wó ma dam dem konto mo o chɔɡe nɔɔna banto 

abam laam na kɔre tento to. 20 O maa wó pa se vuvuɡae to á dona tetare ne, se balo na 

duri ba lu ba seiɡi to tete de na chɔɡem. 21 Mo kokuri, á ba jeɡe se á ta‑á kɔre nɔɔna 

bam konto. BAŊA WƐ wora de abam. Wonto nam mo jeɡe dam-fɔrɔ ye o maŋe se nɔɔna 

taa kɔre‑o. 22 Abam Tu BAŊA WƐ wom tete mo laɡe o taa zeili dwi-ɡɛ tiina bam konto o 

yaɡe fee fee se abam zo ba teɡa kam wone. Abam bá yɔɔre á zeili-ba bedwe baŋa ne. 

Ko ná ke konto, kaɡo-vara mo wó puli da ba daane abam. 23 BAŊA WƐ nam wó kwei á 

dona bam o ke á jeŋa ne. O wó de vuvuɡa ba tetare ne, se ba na chɔɡem ba ti. 24 O 

maa wó kwei ba pwa o ke á jeŋa ne, se á ɡo-ba pa se ba dwi saare loɡo baŋa ne. 

Nɔɔn-nɔɔno bá wane abam o che de á na laɡe á ke kolo to. Abam maa wó chɔɡe ba 

maama. 25 Zwɛ-na ba jwona yam. Yé pa-na se á fera zo sabu-seŋa, naa lu-nyenno telo 

na wo jwona yam yera ne to. Nam yé lɔɔne-na-te. Abam ná ke konto, te wó ja abam ne 

kalanchoɡo tei. Jwona kaanem ye totoŋ-vɛɛsa mo á Tu BAŊA WƐ yiɡa ne. 26 Yé ja-na 

wo-zɔɔna yam konto dwi á zo á sam wone, se konto ná kea abam de wó na chɔɡem 

mo ne wonnu tem konto na maŋe de chɔɡem tei to. Yɔɔre á ta‑á chuli-te-na, se te 

maŋe de chɔɡem mo.”  

8 

Ba yé swei Baŋa Wɛ swia  

1 “Nam toŋe-na á tɔɡe Wɛ ni delo maama a na pɛ abam zem tento to de cheɡa, se ko 

pa á ta‑á ŋwe ye á kɔɡɔ kom puli dedɛ. Abam maa wó zo teɡa kalo BAŊA WƐ na ɡwoni 

ni de á nabaara bam se o pa abam to wo á ta‑á tei. 2 Guli-na we abam Tu BAŊA WƐ 

wom déem tɔɡe abam yiɡa kaɡoa chwo-dɔrɔ kom ne bena finna mo. O ma pa se cham 

dedɛ yi abam se o ma pa á yaɡe kamunni, se o daare o lɔre kolo na wo á bochare ne to 

mo, se o nii á wó sɛ o ni naa á bá sɛ. 3 O na pɛ se á tu á tete tei to, o pɛ se kana mo ni 

abam, ye o laam pa abam Manna se á di. Konto nam ye wodiu kolo abam de á nabaara 

ya na yeiri to mo. O nam ke konto se ko pa se abam lɔre we ko dae wodiu yerane mo 

pae se nabiina ŋwe, se ko ye BAŊA WƐ ni taane dem maama mo pae nɔɔna ŋwea.* 
4 Bena finna yam konto maama wone abam ɡwaaro tem wo zareme, ye á napera de wo 

foose chwoŋa kam cham ŋwaane. 5 Nam maane-na á bochare ne we á Tu BAŊA WƐ 

wom de yɔɔre o korese abam mo, ne kwo na korese o bu tei to.  
6 Konto to, yɔɔre á sɛ á Tu BAŊA WƐ nia yam. Ta‑á tɔɡe-na o chwei sem, se á daare á 

ta‑á kɔre‑o. 7 Kokuri to, abam BAŊA WƐ wom jeɡe abam o zoore te-ŋoŋa wone mo. 

Bu-tole, de chwaro mo wo ka wone, ye buli-yia tae ya nwoŋi ka bwollu de ka peero jei 

sem ne. 8 Teɡa kam konto ke mena dwi dwi,f de Vini teeni, de kaporro, ko ta woli de 

Pomeɡara teeni, de Olivi teeni, dedaane tooro. 9 Jei sem konto ne wodiiru ɡaale, ye 

kolokolo zore bá ja abam. Teɡa kam peero jeɡe luuru te wone, ye channa-seŋa de wo 

ka zwonnu tem wone.  
10 Abam nam ná di ka wodiiru á su, se á tei á Tu BAŊA WƐ wom de te-ŋoŋa kalo o na 

pɛ abam to. 11 Ta‑á yere-na á tete se á yé swei abam Tu BAŊA WƐ wom. Yé swei-na o ni 

ne, se á ve o nia yam, de o bera yam, de o chullu tem a na pɛ abam zem to. 12 Ko ná 

dae konto, abam ná di teɡa kam wodiiru á su, ye á ta lɔ sɔ-laaro á zoore te wone, 13 ye 

á vara de ná puli dedɛ, ye á lu-nyenno de á sabu-seŋa daɡa pa se á jejeɡero tem puli te 

pa abam, 14 á wó bere á tete, ye á swei á Tu BAŊA WƐ wom ni ne. Wonto nam mo ye 

wolo na jaane abam o ja nwoŋi Ejipti teo kom ne pa se o vere abam á kabɛɛne dem ne 

o yaɡe to. 15 O ma ja abam o tɔɡe kaɡoa kam wone, ka na yala ye ka tiini ka jeɡe 

foone ka pa abam to. Basankwe selo ni na chamma to wora, ye nwanno de ɡaale. 

Jeiɡa kam konto na koɡe ye na tera jei jei to, o pɛ se na ta ba nwoŋi pe-liliru wone. 
16 Kaɡoa kam wone mo BAŊA WƐ yɔɔre o kwei Manna o kɔne abam. Ko nam ye wodiu 

kolo á nabaara na yeiri to mo. O ma pa se cham dedɛ yi abam se o ma pa á tu á tete, 

se o daare o faŋe abam o nii, se ko kwaɡa seeni á ŋwea ke lanyerane ka pa abam. 
17 Konto ŋwaane, abam wolowolo yé fɔɡe o boŋe o tete ne we, ‘Amo dam de a jeŋa 

totoŋa mo pɛ-ne a jejeɡero tem.’ 18 Nam ɡuli-na we, ko ye á Tu BAŊA WƐ wom mo pae 

abam dam se á ma á ji naduna. O nam ke konto se ni-ɡwonim delo o na ke de á 

nabaara bam to mo su lanyerane, ne ko na ye tei de zem maama tento to.  
19 Yé swei-na á Tu BAŊA WƐ wom ni ne se á pipiri á beeri wa yadwonna se á zuli-ya. 

Cheɡa ŋwaane to, abam ná ke konto, ko wó bwei abam mo. 20 BAŊA WƐ wó ke abam ne 

o na laɡe o ke tei de teene delo na wora ye abam laam laɡe á zo ba teɡa kam wone to 

mo. O wó yɔɔre o chɔɡe abam mo, á na wo sɛ á Tu BAŊA WƐ wom kwora to ŋwaane.”  

9 

Baŋa Wɛ zeina yam taane  

1 “Isarele tiina bam, cheiɡi-na! Abam zem laɡe á bɛ Jɔdan buɡa kam mo, se á zeili 

dwia yalo na daɡa ye ba ta dana ba dwoi abam to ba teɡa kam ne. Nɔɔna bam konto 

zoore te-fwaaro wone, te kabiri sem na diini wɛɛne vili vili se yi wɛyuu to mo. 2 Ba 

maa dɔra ye ba ta dana. Ba ye nɔn-sawaara balo na nwoŋi Anaki dwi dem ne to mo. 

Abam nam niɡi ba na tɛ ba taane we, ‘Wɔ mo wó wane o dwoni de Anaki tiina bam?’ 
3 Nam lɔre-na we á Tu BAŊA WƐ wom laɡe o da á yiɡa o bɛ buɡa kam, se o chɔɡe-ba 

mo. Ko wó taa nye de min-fɔrɔ na di wo-yɔɔro maama kula tei to mo. Maŋa kalo abam 

na wó vo á zo da to mo o laɡe o di-ba, se á wane-ba á zeili á daare á chɔɡe-ba lela ne 

BAŊA WƐ na pwooli de abam tei to.  
4 BAŊA WƐ nam ná zeili-ba konto o pa abam, yé ta-na á tete ne we, ‘Debam 

totoŋ-ŋona ŋwaane mo BAŊA WƐ kwei teɡa kanto o pa debam se dé taa tei!’ Aawo! Ko 

ye teɡa kam tiina totoŋ-lwanno ŋwaane mo o laɡe o zeili-ba. 5 Ko dae á na ye 

nɔn-ŋona, ye á kikia tɔɡe cheɡa to ŋwaane mo abam laɡe á jwoŋi ba teɡa kam á ta‑á 

tei. Ko ye banto wo-zɔɔna kikia ŋwaane mo BAŊA WƐ wó zeili-ba, se ko ke ne o na 

pwooli de á nabaara Abaraham, de Izaak, de Jakob tei to. 6 Lɔre-na we abam Tu BAŊA 

WƐ wom ba laɡe o pa abam te-ŋoŋa kanto á na ye nɔn-ŋona to ŋwaane, se abam dae 

kɔtaa! Abam nam yɔɔre á ye zwabani-nyena mo.  

Sabu-seŋa na-mɔra jwoni dem ɡula  

7 Guli-na abam déem na wo kaɡoa kam ne ye á tiini á pa se á Tu BAŊA WƐ bane zaŋe 

tei to. Ko na zeɡe dɛ delo ne abam na nwoŋi Ejipti ne, se ko yi á na zeɡe ywo leile to, 

abam yɔɔre á lɔ o kwaɡa ne mo maŋa maama. 8 Sinayi peo kom ne mo á tiini á 

chuchuɡi o bane pa se o laɡe se o chɔɡe abam. 9 Amo déem diini peo kom yuu ne mo, 

se a jwoŋi kandwa-pelɛ selei selo baŋa ne BAŊA WƐ ni-sɛɛm dem o na ke de abam to na 

popone de ke da to.* A ma maŋe dáane da finna, wea de tete maama, ye a ba di 

wodiu, a nam ba nyɔ na. 10 BAŊA WƐ ma kwei kandwa yalei yam o na mɛ o tete jeŋa o 

popone o nia yam maama ya baŋa ne to o pa-ne. Dɛ dem Isarele kɔɡɔ kom maama na 

jeeri peo kom teiŋa ne to, mo BAŊA WƐ zeɡe peo kom yuu ne o ŋɔɔne min-voɡo wone 

de abam.  
11 Amo na ke da finna peo kom yuu ne wea de tete maama to, mo BAŊA WƐ kwei 

kandwa yalei yam, o na popone ni-sɛɛm dem ya baŋa ne to o pa-ne. 12 BAŊA WƐ déem 

ma ta amo o we, ‘Ke lela n tu teɡa se n yi nɔɔna balo n na jaane n nwoŋi Ejipti ne to 

tei. Ba chɔɡe ba tete mo, ye ba ta ke wɛleere. Ba ɡare ba yaɡe ni delo a na pɛ-ba se ba 

taa tɔɡe to mo, ye ba ma sabu-seŋa ba ke jwoni ba pa ba tete.’  
13 BAŊA WƐ ta ma ta de amo o we, ‘Amo yei nɔɔna banto na ye balo to. Ba yɔɔre ba ye 

zwabani-nyena mo. 14 Nam ta‑n zeɡe dáa ne n nii-ne. A laɡe a chɔɡe-ba mo se ba yere 

saare loɡo baŋa maama ne. Amo laam maa wó zeɡe nmo baŋa ne, a pa se te-fɔrɔ bobo 

de nmo kwaɡa kam. Banto teo kom maa wó taa daɡa ye ko dana ko dwoi nɔɔna banto 

na ye tei leile to.’  
15 Amo ma seene a pipiri a zeɡe peo kom yuu ne a tu teɡa, ye a zei kandwa-pelɛ selei 

selo baŋa ne ni-sɛɛm dem na popone de ke da to. Peo kom nam ya ta yɔɔre ko di de 

min-voɡo mo. 16 Amo na seene a nii to, a nɛ sabu-seŋa na-mɔra kalo abam na mɔɔne se 

ka taa ye á jwoni to. A ta nɛ we á ke lela á ywori BAŊA WƐ chwoŋa wone ye á ke 

wɛleere o yiɡa ne. 17 A na nɛ konto to, mo a de yɔɔre a zeiŋi ni-sɛɛm kandwa yalo a ya 

na zei to wɛɛne, ye a feiri-ya teɡa ne a lɔ. Abam yibia ne mo a ke keim dem konto.  
18 Amo daa ma vwi a yibia teɡa ne BAŊA WƐ yiɡa ne pa se da finna maama wone a ba 

di kolokolo, a nam ba nyɔ na, wea de tete maama. A ke konto bɛŋwaane abam ke 

wɛleere delo BAŊA WƐ na yɔɔre o chuli to ye á pa se o bane tiini de zaŋe. 19 Foone ya 

tiini de jeɡe-ne mo de BAŊA WƐ na wó ke abam tei to ŋwaane. O bane déem tiini de 

zaŋe mo ye o boŋe se o yɔɔre o chɔɡe abam. De ko de, a na lwoori Wɛ to, o cheiɡi-ne. 
20 BAŊA WƐ bane ya ta zaŋe de Aron de mo ye o boŋe se o chɔɡe wonto de. A maa na 

lwoori Wɛ a pa Aron to, BAŊA WƐ déem sɛ a wɛ-lworo kom konto de. 21 A déem ma 

kwei woŋo kolo na pɛ se á ke wɛleere dem to, sabu-seŋa na-mɔra kam mo konto. A ma 

nyeene-ka, ye a daare a nɔne-ka mura-mura. A laam ma kwei-ka a dole a yaɡe bu-dura 

ne pa se na bam zeŋe-ka ba ja ba viiri.  
22 Abam déem ta na vei á yi Tabera ne, de Massa ne, de Kiberof-Hataava ne to, á pɛ 



se BAŊA WƐ bane zaŋe mo. 23 Abam nam na yi Kadese-Baranea ne to mo BAŊA WƐ pɛ 

abam ni o we, ‘Zo-na teɡa kalo a na pɛ abam to á kwei-ka á ta‑á tei.’ Abam ma ve 

BAŊA WƐ ni dem konto, ye á wo pɛ‑o cheɡa. 24 Cheɡa to, ko zeɡe a na lɔre abam maŋa 

kalo ne to, á yɔɔre á ye balo na ve BAŊA WƐ ni to mo.  
25 Konto ŋwaane nam mo pɛ se amo de to BAŊA WƐ yiɡa ne, ye a ja o teiŋa da finna, 

wea de tete maama. Ko maa ye o na ti yiɡa se o chɔɡe abam de á na pɛ se o bane zaŋe 

to ŋwaane mo a ke konto. 26 Amo ma lwoori BAŊA WƐ ye a we, ‘Yuu-tu BAŊA WƐ, ja! Yé 

chɔɡe nmo tete nɔɔna bam. Ba ye nmo nyɔn-maɡe nɔɔna balo n na kwei n dam-fɔrɔ 

kom n ma‑n vere-ba n ja n nwoŋi Ejipti teo ne to mo. 27 Guli n tontoŋena Abaraham, 

de Izaak, de Jakob ni ne, se n yé jeeli nɔɔna banto wo-dɛɔ de ba keim-lwanno, de ba 

wɛleera yam. 28 Nmo nam ná chɔɡe nɔɔna banto, Ejipti tiina bam wó ta we nmo wo 

wane n nɔɔna bam se n ja n zo teɡa kalo n na ɡwoni ni se n pa-ba to. Ba ta wó ta we, 

“BAŊA WƐ na chuli o nɔɔna bam to ŋwaane mo o jaane-ba o vo kaɡoa kam wone se o 

ɡo-ba!” 29 Nam nii! Nɔɔna banto ye nmo tete nɔɔna balo n na kuri se ba taa ye nmo 

nyɔn-maɡe nɔɔna to. N tɔɡe n dam baŋa ne n toŋe wo-kamunnu n ma‑n ja-ba n nwoŋi 

Ejipti ne n ba ywo.’ ”  

10 

Wɛ jwoori o tiŋi o nia yam o pa Moses  

1 “Ka maŋa kam ne, BAŊA WƐ ma ta de amo o we, ‘Sare kandwa-pelɛ selei ne boboa 

nyena yam, n daare n kwei daa n ma‑n ke dakaa, se n laam di peo kom yuu n ba a tei. 
2 Se a laɡe a jwoori a popone botare selo a na ke boboa kandwa yam ne ye n lɔ to mo 

a ke kandwa yanto baŋa ne. Ko kwaɡa ne, n jeɡe se n kwei-ya mo n tiŋi dakaa kam 

wone.’  
3 A ma kwei ɡolesaa dɛ a ma a ke dakaa a daare a sare kandwa-pelɛ selei ne boboa 

nyena yam. A ma zeeri kandwa yam a ja a di peo kom yuu. 4 BAŊA WƐ ma jwoori o 

popone o nia fuɡa kam o tiŋi kandwa yam baŋa ne, nenɛɛne boboa poponem dem 

dwoŋi. O ya zeɡe min-voɡo wone o tɔɔle o nia yam konto se abam ni dɛ dem á déem 

na ɡilimi o yiɡa ne to. O na jwoori o popone-ya to, o laam ma kwei kandwa yam o pa 

amo. 5 A ma zeɡe peo kom yuu ne a tu teɡa, ye a daare a kwei kandwa yam a tiŋi 



dakaa kalo a na ke to wone. A ke BAŊA WƐ na we a ke tei maama to ye ya ta wora de 

zem maama.*  
6 Isarele tiina bam déem ya zeɡe Jaakan dwi tiina buli sem seeni mo ba vo ba yi 

Mosera. Ba na yi da to mo Aron teɡa ye ba suli‑o jei sem konto ne. O bu Eleaza ma 

leiri o yuu ne o ji Wɛ kaanem nakwe tu. 7 Ba ma zeɡe dáane ba vo Gudiɡoda. Ba daa 

ma zeɡe Gudiɡoda ne ba vo ba yi Jotibafa, mɛ bu-nwaro na daɡa da to.  
8 Ka maŋa kam ne, BAŊA WƐ ma pɔɔre Levi dwi dem o pa o tete, se ba taa zeeri dakaa 

kam, se ba kwori ba taa zeɡe o yiɡa ne ba toŋe ba pa‑o ye ba kwei Wɛ yere ba ma swɛ 

Isarele dwi tiina bam maama swolim. Ba ta wora ba ke konto dwoŋi de zem maama. 
9 Konto ŋwaane mo tei Levi tiina bam ba jeɡe se ba jwoŋi teɡa nenɛɛne ba chorro tem 

na nɛ ba nyem teɡa kam pɔɔrem baŋa ne tei to. BAŊA WƐ tete mo ye ba nyem, nenɛɛne 

o na pwooli de-ba tei to.*  
10 Amo nam ta ke da finna mo peo kom yuu ne, wea de tete maama, ne a ya na ke 

boboa kam ne tei to.* BAŊA WƐ ma sɛ a wɛ-lworo kom pa se o wo chɔɡe abam. 11 O ma 

ta de amo o we, a zaŋe a da abam yiɡa se á wane á zo á ta‑á tei teɡa kam nenɛɛne o 

na pwooli de á nabaara bam se o ke tei to.  

Ta‑á kɔre-na Baŋa Wɛ  

12 Konto to, Isarele tiina bam, kikia dwi dɔ mo abam Tu BAŊA WƐ wom beeri á tei ne? 

Ko ye se á ta‑á kɔre á Tu BAŊA WƐ wom, se á ta‑á tɔɡe o chwei sem, se á ta‑á swoi‑o 

lanyerane, se á daare á ta‑á toŋe á pa‑o de á bochare de á boboŋa maama mo,* 13 ye á 

toŋe á tɔɡe o nia de o bera yalo maama amo na pɛ abam zem to. Á ná seene á ke 

konto dwoŋi, á ŋwea wó ke lanyerane ko pa abam. 14 Cheɡa ŋwaane to, abam Tu BAŊA 

WƐ wom mo tei wɛyuu baŋa kam maama, dedaane loɡo baŋa de kolo maama na wo 

ko wone to. 15 BAŊA WƐ boboŋa nam dɛ á nabaara bam se o taa jeɡe ba swono. O ma 

daare o kuri abam balo na ye ba bia to loɡo baŋa dwi maama wone, se á ta‑á ye 

wonto tete nyem, nenɛɛne á ta na ye tei de zem maama to.* 16 Konto to, kwɛ-na á 

bochara ne Wɛ na pɛ abam ni se á ke tei to, se á daa yé ke zwabania. 17 Kokuri, abam 

Tu BAŊA WƐ wom mo tei wa maama. O maa ye yuu tiina maama Yuu-tu. O ye Wɛ 

kamunu ye o tiini o jeɡe foone. Wonto nam ba kuri nɔɔna daane de o na bore ba bora 

tei to ye o ba jwoŋi dim.* 18 Ko ná ye botara de kadeina, o yeini o toŋe de cheɡa mo o 

pa-ba.* O ta kwori o swoi veira balo na zoore á wone to, ye o woli-ba de wodiiru de 

ɡwaaro. 19 Abam de jeɡe se á ta‑á swoi veira mo, á de déem na ye veira Ejipti teo kom 

ne to ŋwaane. 20 Ta‑á kɔre-na á Tu BAŊA WƐ wom ye á toŋe á pa‑o. Ta‑á sale-na wonto. 

Á ná ɡwoni ni de nɔɔno, se á ma BAŊA WƐ yere dem yerane á du duuri. 21 Wonto mo ye 

wolo á na jeɡe se á ta‑á tei‑o to. O toŋe wo-kenkaɡela na jeɡe foone to á yibia ne se o 

ma jwoŋi abam. 22 Á nabaara bam déem zaŋe ba vo Ejipti teo kom ye ba ye nɔɔna 

fuserepɛ yerane mo.* Leile konto abam Tu BAŊA WƐ wom pɛ se á kɔɡɔ kom puli ko 

daɡa ne wɛyuu chalechwe sem na ye tei to.”  

11 

Baŋa Wɛ jeɡe dam  

1 “Konto to á jeɡe se á ta‑á swoi abam Tu BAŊA WƐ wom mo. Ta‑á toŋe á tɔɡe o nia 

yam, de o chullu tem, de o bera yam maama. 2 Lɔre-na we a zem ŋɔɔne de abam mo ye 

ko dae á bia balo na wo nɛ BAŊA WƐ koresem to. Banto tete yi wo nɛ BAŊA WƐ 

kamunni dem dedaane o dam delo o na mɛ o vere abam to. 3 O déem toŋe 

wo-kenkaɡela Ejipti teo kom ne se o ma waare ko Pa-faro wom de o nɔɔna bam 

maama. 4 O ma chɔɡe ba jar-keira bam de ba sisei de se torokooro tem. Banto na 

kwaane se ba zeili abam ba ja to, BAŊA WƐ ma pa se ba misi Nane-soŋo kom ne ba te.* 

Ko dɛ konto mo ye ba na ba chɔɡem se ko ba ko yi zem. 5 Á bia bam wo nɛ BAŊA WƐ 

na toŋe tei o zeini abam maŋa kalo á na beeri taa kaɡoa kam wone á ba á yi ywo-seeni 

to. 6 Ba wo nɛ BAŊA WƐ na ke Ruben dwi tu Eliabi bia Datan de Abiram tei to. Wɛ 

déem pɛ se teɡa kam puri Isarele tiina kɔɡɔ kom tetare ne ka li-ba, de ba sɔŋɔ tiina, de 

ba vwoa yam, dedaane ba jejeɡero maama.* 7 Abam tete yia mo nɛ totoŋ-kamunnu telo 

maama BAŊA WƐ na toŋe to.  
8 Konto ŋwaane, sɛ-na Wɛ nia yalo amo na pɛ abam zem to maama, se á jwoŋi dam á 

wane á bɛ á zo teɡa kam á ta‑á tei-ka. 9 Á laam maa wó ta‑á zoore teɡa kalo BAŊA WƐ 

na pwooli de á nabaara bam se o pa banto de ba bia bam to wone á dáane. Teɡa kam 

tiini ka ywomma de varem de kɔnɔ. 10 Teɡa kam á na laɡe á zo to dae ne Ejipti loɡo 

kom, á déem na zoore mɛ to. Jei sem konto ne á yeini á du wonnu mo ye á kwori á 

yaɡe na da se ko chɛ á yera ne, nenɛɛne nɔɔno na ke ɡaare tei to. 11 Teɡa kalo á nam 

na laɡe á zo to jeɡe zwonnu de bwollu mo, ye doa nena da lanyerane. 12 Abam Tu 

BAŊA WƐ wom yi paɡe teɡa kam konto baŋa ne mo. O maa nii-ka bene dem maama 

wone.  
13 Konto to, á jeɡe se á sɛ Wɛ nia yalo amo na bere abam zem to, se á daare á ta‑á 

swoi á Tu BAŊA WƐ wom ye á toŋe á pa‑o de á bochare dedaane á wo maama. 14 Á ná 

ke konto, BAŊA WƐ we, o laam wó toŋe doa pa se ka ne ka maŋa ne, duum de kwea 

wɛɛne. Teɡa kam wó ke wodiiru dedɛ se á na mena, de sana, de nuɡa maama. 15 Á 

vara de wó na ɡaao lanyerane se ba di. Wodiiru telo maama á na laɡe to wó yi abam 

se á ta‑á di á sui.  
16 Nam ta‑á yei-na se ba yé soɡe abam se á ywori BAŊA WƐ kwaɡa ne á daare á ta‑á 

zuli wa-yɔɔro ye á toŋe á pa-ya. 17 Á ná ke konto, BAŊA WƐ bane wó zaŋe de abam. O 

ta wó che doa kam se ka daa yé taa nena. Te-ŋoŋa kalo o na laɡe o pa abam to daa bá 

ke wodiiru ka pa abam, pa se á dwi ti lela loɡo baŋa ne.  
18 Ta‑á ɡuli-na Wɛ nia yalo a na bere abam to se á ke-ya á bochare ne. Lwoni-na-ya á 

tiŋi tɔnɔ ne se á daare á vɔ-ya á je ne, dedaane á tira ne, se á ta‑á ɡuli ya ɡula. 19 Pa-na 

se á bia de lɔre-ya. Ta‑á tɛ-na ya taane maŋa maama, nenɛɛne á ná jei sɔŋɔ ne ye á 

lara, naa á ná tɔɡe daane á vei chwoŋa yuu ne, ko ta woli de á ná peini tete ne, naa á 

ná zaŋe zezeŋa maama ne. 20 Popone-na-ya á tiŋi á di sem ni-bworru tem ne, se á 

daare á ta popone-ya á yaɡe á manchwo-nia dɛ sem ne. 21 Ke-na konto se abam de á 

kwaɡa kam wane á zo teɡa kam ne á dáane. Ka maa ye teɡa kalo BAŊA WƐ na ɡwoni ni 

de á nabaara bam se o pa-ba to, ye á wó ta‑á tei-ka taa wuu, se ko maŋe de wɛyuu de 

loɡo baŋa ta na wora maŋa kalo to wone.  
22 Ta‑á yei-na se á ke á tɔɡe Wɛ ni dem maama, ne amo zem na bere abam se á ke tei 

to: Ta‑á swoi-na á Tu BAŊA WƐ wom ye á tɔɡe o chwei sem maama. Nam sale-na o 

yera ne. 23 Á ná seene á ke konto dwoŋi, BAŊA WƐ wó zeili dwi tiina balo na maŋe ba 

wo loɡo kom wone to mo. O ta wó pa abam dam se á wane á jwoŋi teene delo na dana 

ba dwoi abam to se á ta‑á tei. 24 Teɡa kalo maama á nɛ na wó nɔ ka baŋa ne to wó taa 

ye abam nyem mo. Abam laŋa kam wó zeɡe kaɡoa kalo na wo kuri seeni to se ka vo 

ka yi Lebanon peero tem na wo baŋa seeni to. Ka daa ta wó zeɡe Yuferata bu-zaŋa 

kam na wo wɛ-puli seeni to se ko yi Mediterania naneo kom na wo wɛ-zoore seeni to. 
25 Á ná vei mɛ maama loɡo kom ne, á Tu BAŊA WƐ wom wó pa se abam foone mo ja jei 

sem nɔɔna bam, ne o na pwooli se o ke tei to. Nɔɔn-nɔɔno daa bá wane abam o 

cheiŋi.*  
26 Nii-na! Amo zem kwei Wɛ swolim dedaane o sɔɔlem mo a tiŋi abam tetare ne, se á 

wane á kuri kolo á na laɡe to. 27 Abam ná sɛ á tɔɡe Wɛ nia yalo amo zem na pɛ abam 

to, Wɛ wó swɛ abam swolim. 28 Á nam ná ve o nia yanto ye á zuli dwi-ɡɛ tiina 

wa-yɔɔro tem, Wɛ wó sɔɔle lwarem mo o yaɡe á baŋa ne.  
29 Ne abam Tu BAŊA WƐ wom ná jaane abam o zo teɡa kam se á ta‑á tei, á jeɡe se á 

zeɡe Gerizim peo kom yuu ne á tɔɔle Wɛ swolim dem, ye á daare á zeɡe Ebal peo kom 

yuu ne á tɔɔle o sɔɔlem dem. 30 Á yei we, peero tem konto wo Jɔdan buɡa kam bubɛ 

dedwoŋi ne se ko taa vei wɛ-zoore seeni mɛ Kanaan tiina bam na zoore bwolo kom ne 

to. Te maa bwola de Giliɡal teo kom. Morɛ tei-zɔŋɔ kom seeni mo konto.  
31 Abam laam laɡe á bɛ Jɔdan buɡa kam se á zo teɡa kalo á Tu BAŊA WƐ wom na pɛ 

abam se á ta‑á tei to mo. Á na tu á ba á jeini da á ti, 32 se á tiini á ta‑á yei se á ta‑á 

toŋa á tɔɡe Wɛ nia yam de o chullu tem maama ne amo zem na pɛ abam tei to.”  

12 

Baŋa Wɛ zula jeiɡa kam  

1 “Wɛ nia yam de o chullu tem mo tento. Ta‑á yei-na se á ta‑á tɔɡe-ya maŋa kalo 

maama á na zoore loɡo kolo BAŊA WƐ na pɛ abam se á ta‑á tei to wone. Wonto maa ye 

á nabaara BAŊA WƐ wom mo.  
2 Abam ná tu á ba á zeili loɡo kom dwi tiina bam, se á chɔɡe jei selo maama ba na 

yeini ba kaane ba jwona da to. Ko ná ye peero yuu ne, naa zwonnu baŋa ne, naa 

tanɡwana baŋa ne, á jeɡe se á yɔɔre á chɔɡe ba jwona kaanem jei sem maama mo. 
3 Maɡe-na ba kaanem bimbina yam á de teɡa ne, se á daare á lɔ kandwa yalo ba na 

chwi ba jwona ŋwaane to. Gwoni-na ba Asera nyenyeɡo dɛ sem á de teɡa ne, se á 

daare á ke mini á zwɛ-se, ye á chɔɡe ba jwona yam maama pa se ya yera saare jei sem 

konto ne.*  
4 Abam nam ná zuli á Tu BAŊA WƐ wom, se á yé ke nenɛɛne nɔɔna banto na zuli ba 

jwona yam tei to. 5 BAŊA WƐ wó kuri jeiɡa kadwoŋi Isarele dwi tiina bam maama teɡa 

kam wone, se ka taa ye o zoorem jei nɔɔna na wó vo ba zuli o yere da to.* 6 Dáane mo 

á wó ja á zwɛɛm kaanem vara bam á ja vo á kaane á pa‑o. Ko ta ná ye á kaanem dwi 

maama, de á Wɛ-teiri pɛɛra, de á jeŋa pɛɛra, de á ni-ɡwonim pɛɛra, de á wo-ywoŋo 

pɛɛra maama, ko ta woli de á vara bam na dɛ yiɡa ba lo bia balo to, á jeɡe se á 

kwei-ya á vo jei sem konto á pa BAŊA WƐ. 7 Abam dedaane á sɔŋɔ tiina bam wó vo á 

jeini á Tu BAŊA WƐ yiɡa ne á di wodiiru telo á na toŋe te ŋwaane to, ye á kwori á jeɡe 

wopwolo BAŊA WƐ na swɛ abam swolim to ŋwaane.*  
8 Maŋa kam ná yia, á daa ba jeɡe se á ta‑á ke nenɛɛne debam zem na yeini dé ke ye 

dé zuli Wɛ tei to. Leile konto nɔɔno maama yeini o zuli Wɛ ne o na laɡe tei to mo. 
9 Bɛŋwaane abam ta wo yi teɡa kalo á Tu BAŊA WƐ wom na laɡe o pa abam se á ta‑á 

tei to se á daare á na wo-zuru ka wone. 10 Á nam ná bɛ Jɔdan buɡa kam, ye á vo á jeini 

teɡa kam konto ne, BAŊA WƐ wó pa se á dona daa yé daane abam pa se á sii de 

wo-zuru. 11 Maŋa kam konto ne BAŊA WƐ wó kuri jeiɡa dedoa se ka taa ye o zoorem jei 

nɔɔna na wó vo ba zuli o yere da to. Dáane mo á jeɡe se á ja kolo maama amo na bere 

abam to á ja á vo á ma ke kaanem á pa‑o: vara zwɛɛm kaanem, dedaane á kaanem dwi 

delo maama, de á Wɛ-teiri pɛɛra, de á jeŋa pɛɛra, de á ni-ɡwonim pɛ-laaro tem. 
12 Dáane mo á wo di ywoni á Tu BAŊA WƐ wom yiɡa ne, abam de á bia de á tontoŋena 

bam, baara de kaana maama. Levi dwi tiina balo na zoore abam tei ne to de wó tɔɡe 

de abam ba vo da, banto na ba jeɡe ba tete teɡa se ba taa tei to ŋwaane. 13 Ta‑á yei-na 

se ko dae we á ná yi mɛ maama, se á zwɛ varem á ma á ke kaanem da. 14 Ko nam jeɡe 

se á vo jeiɡa kalo yerane BAŊA WƐ na kuri Isarele dwi tiina bam maama teɡa kam 

wone to, se á ke kaanem da á pa‑o, ye á daare á ke kolo maama amo na bere abam se 

á ke to.  
15 Chwoŋa nam wora se á ɡo á sɔŋɔ-vara bam á di mɛ maama á na zoore to. Á wae á 

di á sui, ne á Tu BAŊA WƐ wom na woli abam de vara balo to. Ko maa nye de á na laɡe 

á di woŋa naa feira ye nɔɔna maama jeɡe chwoŋa se ba di, ba ná maŋe ba kwɛ ba tete 

Wɛ ŋwaane naa ba wo kwɛ ba tete mo de. 16 Ko nam chula se á di vara bam jana mo.* 

Á pa-na se jana bam lwo teɡa ne, ne á na wó lwo na á yaɡe tei to. 17 Ko daare ko ná ye 

wodiiru telo á na jeɡe se á ma‑á ke kaanem to, ko chula se á di tento tem á sam dem 

ne. Ko ná ye á Wɛ-teiri pɛɛra yalo na ye mena naa sana naa nuɡa to, de á vara bam na 

dɛ yiɡa ba lo bia balo to, de á ni-ɡwonim pɛɛra, de á wo-ywoŋo pɛɛra dedaane á jeŋa 

pɛɛra yam maama, 18 á jeɡe se á kwei-ya á ja vo jeiɡa kalo á Tu BAŊA WƐ wom na wó 

kuri to ye á daare á di-ya o yiɡa ne. Abam de á bia de á tontoŋena, baara de kaana 

maama, dedaane Levi tiina balo na zoore abam tei ne to mo wó vo á di ywoni BAŊA 

WƐ yiɡa ne de kolo maama á na toŋe ko ŋwaane to. 19 Ta‑á yei-na se á yé swei Levi 

dwi tiina bam ni ne maŋa kalo maama á na wó ta‑á zoore á teɡa kam ne to.  
20 Abam Tu BAŊA WƐ wom ná tu o ba o pa se á laŋa kam yale nenɛɛne o na pwooli o 

pa abam tei to, pa se á fera zo nɔna dim, á wae á done á sui. 21 Jeiɡa kalo BAŊA WƐ na 

wó kuri se nɔɔna taa zuli o yere da to ná tiini ka ye yiɡa yiɡa de abam, á wae á le 

varem vara balo BAŊA WƐ na pɛ abam to wone á ɡoe ye á daare á di á sam ne á sui, ne 

amo na bere abam tei to. 22 Ko maa nye de á na laɡe á di woŋa naa feira ye nɔɔna 

maama jeɡe chwoŋa se ba di, ba ná maŋe ba kwɛ ba tete Wɛ ŋwaane naa ba wo kwɛ 

ba tete de. 23 Ko nam chula se á di vara bam jana mo, kokuri ŋwea kam mo jeɡe kuri 

jana bam ŋwaane. Ko nam dae se abam di ŋwea kam dedaane nɔna yam. 24 Yé kwei-na 

jana bam á ma á ji wodiu. Nam kwei-na-ba á lwo teɡa ne, ne á na wó lwo na á yaɡe 

tei to. 25 Á ná seene á ve jana bam dim, ko wó pa se BAŊA WƐ wo pwoli lanyerane. Á 

ŋwea maa wó ke lanyerane ka pa abam de á kwaɡa kam maama.  
26 Kwei-na á Wɛ kaanem pɛɛra yam de á ni-ɡwonim pɛɛra yam á ja á vo jeiɡa kalo 

BAŊA WƐ na wó kuri to. 27 Ko ná ye zwɛɛm kaanem, se á zwɛ varem wom BAŊA WƐ 

kaanem bimbini dem baŋa ne, nɔna yam de jana bam maama. Ko nam ná ye kaanem 

delo á na wó di de nɔna yam to, á jeɡe se á lwo jana bam bimbini dem baŋa ne á yaɡe 

mo.  
28 Ta‑á yei-na se á ta‑á sɛ Wɛ nia yalo maama amo na bere abam to, se ko pa á ŋwea 

ke lanyerane ka pa abam de á kwaɡa kam maama taa wuu, á kikia na wó taa tɔɡe 

chwoŋa ye ya pwoli á Tu BAŊA WƐ wom wo to ŋwaane.  

Ba yé taa zuli jwona  

29 Abam ná laɡe á zo dwi-ɡɛ tiina loɡo kom, á Tu BAŊA WƐ wom wó zeili-ba á yiɡa ne 

pa se ba daare ba teɡa kam se á jwoŋi-ka á ta‑á tei. 30 BAŊA WƐ ná tu o ba o chɔɡe 

dwi-ɡɛ tiina bam konto, yé pa-na se ba soɡe abam se á tɔɡe ba jwona yam. Yé bwei-na 

nenɛɛne: ‘Nɔɔna banto yeini ba tɔɡe chwoŋa kɔ mo ba zuli ba jwona yam? Debam de 

laɡe dé ke konto dwoŋi mo.’ 31 Abam ba jeɡe se á zuli á Tu BAŊA WƐ wom ne banto na 

zuli ba jwona yam tei to. Kokuri, dwi-ɡɛ tiina bam konto yeini ba ke totoŋ-zɔɔna yalo 

maama BAŊA WƐ na chuli to ba ma zuli ba jwona yam. Ba bere ba zwɛ ba bia mo mini 

wone ba ma ke kaanem ba pa ba jwona yam.  
32 Ta‑á yei-na se á ta‑á tɔɡe Wɛ nia yalo maama amo na bere abam to. Yé zaŋe-na á 

woli kolokolo ya wone, nam yé le-na kolokolo ya wone á yaɡe.  

13 
1 Sampwora naa yi-naro ná zaŋe abam wone ye o wuuri o ta o bere abam 

wo-kenkaɡela na laɡe ya ke tei to, 2 ye wo-kenkaɡela yam ná seene ya ke ne o na taɡe 

tei to, o wó wane o soɡe abam se á zuli dwi-ɡɛ tiina wa-yɔɔro, ye o ta nenɛɛne: ‘Pa-na 

dé zaŋe dé tɔɡe wa yadwonna se dé zuli-ya.’ 3 Sampwora naa yi-naro ná taɡe konto 

dwoŋi, yé cheiɡi-na o taane. Ko nam ye á Tu BAŊA WƐ wom mo maane abam se o nii, 

á seene á swoi‑o de á bochare maama de á boboŋa maama naa á ba swoi. 4 Ta‑á 



tɔɡe-na abam Tu BAŊA WƐ wom se á ta‑á kɔre‑o. Sɛ-na o nia yam ye á cheiɡi o kwora 

kam, se á ta‑á toŋe á pa‑o ye á sale‑o.  
5 Ko nam ná ye sampwora naa yi-naro konto dwoŋi, ko jeɡe se á ɡo‑o mo, o na soɡe 

abam se á lɔ á Tu BAŊA WƐ wom kwaɡa ne to ŋwaane. BAŊA WƐ nam ye wolo na jaane 

abam o ja nwoŋi Ejipti teo kom ne pa se o vere abam á kabɛɛne dem ne o yaɡe to mo. 

O ye nɔn-balɔrɔ mo ye o laɡe se o pa á ywori BAŊA WƐ na pɛ abam chwoŋa kalo se á 

ta‑á tɔɡe to wone. Konto ŋwaane, á jeɡe se á saare lwarem dem konto mo á tetare ne.  
6 Ko ta ná ye n nu-puɡa bu, naa n tete bia, naa n ka-swono, naa n chilwoŋ-zɔŋɔ, kotu 

wó wane o waase o ta de nmo o we, ‘Pa dé vo dé zuli wa yayam.’ Wa yam konto mo 

abam de á nabaara bam ya yeiri. 7 Ya nam ye wa yalo dwi-ɡɛ tiina na zuli to, ba ná 

maŋe ba ye dwia yalo na bwola de abam to, naa ba ná ye yiɡa yiɡa de. 8 Yé zaŋe n sɛ 

kotu ɡana yam. Bere n yé cheiɡi‑o de. Daa‑n yé duri o ŋwaŋa naa n kwaane n kwoli o 

kikia yam. 9 Ja‑o n ɡo! Nmo tete wó da yiɡa n dole‑o de kandwa se nɔɔna babam de 

laam tɔɡe ba dole. 10 Dole-o-na de kandwa á ɡo, o na kwaane se o ja abam o ywori 

abam Tu BAŊA WƐ wom kwaɡa ne to ŋwaane. BAŊA WƐ nam ye wolo na jaane abam o 

nwoŋi Ejipti teo kom ne pa se o vere abam á kabɛɛne dem ne o yaɡe to mo. 11 Isarele 

tiina bam maama ná niɡi kolo na ke to, foone wó ja-ba, pa se abam wone nɔɔn-nɔɔno 

daa bá toŋe keim-lɔŋɔ konto dwoŋi.  
12 Ko daa ta ná ye teene delo abam Tu BAŊA WƐ wom na laɡe o pa abam se á ta‑á 

zoore de wone to, á wae á ni we, 13 nɔn-wo-korro tedwonna zaŋe teo kodwoŋi ne ye ba 

soɡe ba teo kom nɔɔna pa se ba ywori BAŊA WƐ chwoŋa wone se ba daare ba zuli wa 

yayam. Abam nam ya yeiri wa yam konto zula. 14 Á ná niɡi kanto sawea kam dwoŋi, 

kwaane-na á tɔɡe ka nɛ se á lɔre cheɡa kam. Ko ná ye cheɡa mo we totoŋ-lɔŋɔ kom 

seene ko ke abam tetare ne, 15 ko jeɡe se á zaŋe á kwei á se-zɔɔro mo á vo á ɡo teo 

kom konto nɔɔna bam maama ka, de ba vara bam de, se á yɔɔre á chɔɡe teo kom 

konto fase. 16 Ta daare-na á la ba jejeɡero tem maama á ke daane teo kom kapworo ne, 

se á laam zwɛ teo kom de ko woŋo maama á ma‑á ke kaanem á pa BAŊA WƐ. Ko jeɡe 

se ko taa ye di-dwonnu yerane mo se ko taa vei wuu, se nɔɔn-nɔɔno daa yé jwoori o lɔ 

teo kom konto. 17 Ko ná ye teo kom wonnu telo maama na maŋe de chɔɡem Wɛ 

ŋwaane to, yé pa se á fera zo kolokolo se á kwei. Á ná sɛ BAŊA WƐ ni dem konto, o 

bane wó zuri ye o daare o duri abam ŋwaŋa, pa se á kɔɡɔ kom puli dedɛ, ne o na 



pwooli de á nabaara bam se o ke tei to.  
18 Konto ŋwaane abam jeɡe se á cheiɡi abam Tu BAŊA WƐ kwora kam ye á sɛ o nia 

yam maama, ne amo zem na bere abam tei to. Ta‑á ke-na kolo na jeɡe cheɡa o yiɡa ne 

to.”  

14 

Wonnu telo na chula to  

1 “Abam ye á Tu BAŊA WƐ nɔɔna mo. Konto to á ná laɡe a keeri twa, yé ɡwe-na á yera 

yam, nam yé cheeri-na á yuni te tira seeni. 2 Abam seene á ye á Tu BAŊA WƐ nyem mo. 

Loɡo baŋa nɔɔna maama wone mo o kuri abam se á ta‑á ye o tete nɔɔna o yi na su to.*  

Wonnu telo na maŋe de dim tog  

Chullu 11:1-47  

3 Yé zaŋe-na á di wo-yɔɔro telo BAŊA WƐ na chuli te dim to. 4 Á wae á di vara banto 

dwi:  

Naao, naa pia, naa boŋo, 5 naa woŋa, naa feira, naa siɡa, naa kaɡoa wo boŋo, naa 

nambworo, naa kaɡoa wo pia.  
6 Á ta wae á di varem wolo maama napɔɔna na lɔɡe belei ye ba yeini ba done ɡaao ba 

ɡuli ba jwoori ba done to. 7 Ko nam dae se á di kone, naa zwoni, naa pe-ware, se vara 

bam konto done ɡaao ba ɡuli ye ba napɔɔna laam wo lɔɡe belei. Konto ŋwaane banto 

wo maŋe se á di-ba. 8 Teira de nam wo maŋe se á di-ya. Ya napɔɔna lɔɡe belei ye ya 

laam ba done ɡaao ya ɡula ya jwoori ya dona. Konto ŋwaane ko chula se á di ya nɔna. 

Ya ná teɡa, bere á yé dwei-ya.  
9 Ko nam ná ye wonnu telo na zoore na wone to, á wae á di ywona yalo na jeɡe 

nabili-pelwaro ye ya ta jeɡe poro pa te kwoli ya yera to. 10 Ko daare ko ná ye woŋo 

maama na wo na wone ye ko ba jeɡe nabili-pelwaro dedaane poro na kwoli-ko to, ko 

chula se á di-ko. Ko wo maŋe de dim.  

11 Á wae á di zuna balo maama na maŋe de dim to. 12 Ko daare á ba jeɡe se á di zuna 

banto dwi:  

Maaro, de duura dwi maama, 13 de chilachi, de kalwonnu dwi maama, 14 de 

bachanɡaaro, 15-17 de kunkwooru dwi maama, de lenlane, de naneo zuna, de kawuli 

dwi maama, de nakelakɔro, de buɡacheeni, 18 de buɡa ni zuna, de kabakollo, de 

pɛbia, de jenjwaano.  
19 Wo-korro telo na jeɡe vɔna ye te kare te vei teɡa ne to de chula. Á ba jeɡe se á di-te. 
20 Á za wae á di wo-korro telo na maŋe de dim to.*  

21 Yé zaŋe-na á di varem wolo na teɡa o tete ne to. Á wae á kwei á pa veira balo na 

zoore abam teo kom ne to se ba di, naa á kwei á yeiɡi á pa sa-teena. Abam Tu BAŊA 

WƐ wom kuri abam se á ta‑á ye o tete nɔɔna mo.  

Nɔɔn-nɔɔno yé kwei bebala de ka nu nayela o saŋe mini wone.  

Wɛ-teiri pɛɛra  

22 Bene maama wone ta‑á yei-na se á le á kare sem wodiiru popɔra dedoa fuɡa 

maama wone á pa Wɛ.* 23 Laam ja-na Wɛ-teiri wodiiru tem konto á ja vo jeiɡa kalo 

BAŊA WƐ na wó kuri se nɔɔna taa zuli o yere da to. Ko ná ye á mena yam, de á 

sa-doora bam, de á nuɡa kam, de á vara bam na dɛ yiɡa ba lo bia balo to, se á vo á di 

Wɛ-teiri dem á Tu BAŊA WƐ yiɡa ne, se á ta‑á kɔre‑o taa wuu. 24 BAŊA WƐ nam ná yɔɔre 

o ke zaane abam yuu ne pa se á na wodiiru dedɛ, ye o wara-jei sem ná ye yiɡa yiɡa ka 

pa abam se á ja á wodiiru tem á yi da, se á ke tento: 25 Kwei-na á Wɛ-teiri wodiiru tem 

á yeiɡi á jwoŋi sabu, se á daare á ja sabu kom á vo BAŊA WƐ zula jeiɡa kam. 26 Á ná yi 

da, se á laam ma á yeiɡi kolo maama á na laɡe to se á di. Ko ná ye naane, naa pei, naa 

sana, abam de á sɔŋɔ tiina bam wó di-te á Tu BAŊA WƐ wom yiɡa ne de wopwolo.  
27 Za ta‑á yei-na se á yé swei-na Levi dwi tiina balo na zoore abam tei ne to ni ne, 

banto na ba jeɡe ba tete teɡa se ba taa tei to ŋwaane. 28 Bena yatɔ bene dem maama 

ná yeini de yi, se á kwei-na Wɛ-teiri wodiiru tem maama á la-te jeiɡa dedoa á teo 

maama wone. 29 Wodiiru tem konto wó taa ye Levi dwi tiina bam nyem mo, banto na 

ba jeɡe ba tete teɡa to ŋwaane. Abam ta jeɡe se á kwei-te á pa veira, de botara, de 

kadeina balo na zoore abam wone to mo. Ba maama wó wane ba ba ba jwoŋi wodiu 

ba di ba su. Ke-na konto se ko pa á Tu BAŊA WƐ zaane taa wo á baŋa ne de kolo 

maama á na laɡe á toŋe to.”  

15 

Jena chɛɛm taane  

Nwoŋim 23:10-11; Chullu 25:1-7  

1 “Bena yarepɛ bene dem maama ná yeini de yi, se á kwei-na balo na jeɡe á jena to á 

yaɡe á chɛ-ba. 2 Á na wó ke tei to mo tento: Wolo maama na kwei sabu o jene o pa o 

dwoŋi Isarele tu to jeɡe se o yaɡe jene dem o ma chɛ‑o mo. Kotu daa yé boŋe se o 

jwoŋi o sabu kom o choro kom tei ne, BAŊA WƐ na bere we ko ye jena saarem bene to 

ŋwaane. 3 Ko ná ye veiru, n wae n jwoŋi n jene dem o tei ne. Ko daare ko ná ye n tete 

nɔɔna bam jena yam mo, se n yaɡe n chɛ-ba.  
4 Abam Tu BAŊA WƐ wom wó swɛ abam swolim pa se á na ywoni teɡa kalo o na laɡe 

o pa abam se á ta‑á tei to wone. Konto ŋwaane, yiniɡa bá ja abam dedoa tete de, 5 ne á 

ná sɛ o ni ye á toŋe á tɔɡe bera yalo maama amo na bere abam zem tento to. 6 Cheɡa 

to, BAŊA WƐ wó swɛ abam swolim ne o na pwooli se o ke tei to. Konto to, á wo ta‑á 

jena á pae dwi-ɡɛ tiina dedɛ ye á ba jeɡe se á di jena ba tei ne. Á wó ta‑á jeɡe dam 

dwi-ɡɛ tiina baŋa ne. Teo kodwoŋi nam bá di dam abam baŋa ne.  
7 Á ná zo teɡa kalo á Tu BAŊA WƐ wom na laɡe o pa abam to, ye yiniɡa ná jaane á 

dwoŋi Isarele tu wolo na zoore á teo wone to, yé ve-na se á woli‑o, á na jeɡe wo-chɛɔ 

to ŋwaane. 8 Á nam jeɡe se á ke wo-ywoŋo mo ded‑o se á jene tei maama o na wó taa 

laɡa se o ma ji nɔɔno to.* 9 Ta‑n yei se n yé pa se boboŋ-lɔŋɔ ba n kana ne ye n ta 

nenɛɛne: ‘Bena yarepɛ bene dem na ye jena saarem bene to bwola.’ Nmo ná boŋe 

konto dwoŋi ye n ve se n jene n pa n dwoŋi Isarele tu wolo yiniɡa na jaane‑o to, ko ye 

puseŋa keim mo n kea. Nɔɔno wom wó wane o keeri o jare BAŊA WƐ nmo ŋwaane, ye 

Wɛ wó pa n to de n bora. 10 N jeɡe se n pa yiniɡa tu zɛɛra mo se n yé ke wo-chɛɔ 

ded‑o. N Tu BAŊA WƐ wom laam wó swɛ nmo swolim pa se kolo maama n na jeɡe n 

toŋe to ke lanyerane ko pa‑m. 11 Maŋa maama yiniɡa na jaane balo to wó taa wo abam 

wone. Konto to amo pɛ abam ni se á ke wo-ywoŋo á pa Isarele tiina balo cham na 

jeɡe-ba to.  

Bena yarepɛ yarepɛ bene dem taane  

Nwoŋim 21:1-11  

12 Hiburu tu ná kwei o tete o yeiɡi o pa nmo se o taa ye n kabaa, o ná ye baaro naa 

kaane, kotu wó toŋe o pa‑m bena yaredo mo. Bena yarepɛ bene dem ná yia, se n 

yaɡe‑o se o taa tei o tete. 13 N nam ná yaɡe‑o, yé pa o viiri de je-yaara. 14 Pwoli n wo se 

n le kolo maama n na jeɡe to wone n pa‑o, ko ná maŋe ko ye n vara bam wone, de n 

wodiiru tem wone, de n sana bam wone. Nmo Tu BAŊA WƐ na ke zaane n yuu ne o 

pa‑m wonnu telo to, se nmo de ke n kabaa kam lanyerane konto dwoŋi. 15 Guli-na we 

abam de déem ye kabɛ mo Ejipti ne, ye á Tu BAŊA WƐ wom laam ba o jwoŋi abam o 

yaɡe. Mo kokuri a zem taɡe Wɛ ni dem konto a bere abam.  
16 N kabaa kam nam wó wane o ta de nmo we o ba laɡe se o viiri, o na swoi nmo de 

n sɔŋɔ tiina bam ye n ke‑o lanyerane to ŋwaane. 17 O ná taɡe konto dwoŋi, ko jeɡe se 

n ja‑o mo n vo n pa se o sale manchwo-peena bworo kom, se n daare n kwei silwei n 

puri o zwɛ dedoa. Konto bere we o wó taa ye nmo kabaa se ko taa nii o toone. N 

kabaa kam ná ye kaane, se n ke‑o de konto dwoŋi.  
18 Nmo ná yaɡe n kabaa se o viiri, se n yé pa ko taa ye wo-chɛɔ ko pa‑m. Kokuri o 

toŋe o pa‑m bena yaredo mo ye o totoŋa yam daɡa ya dwoi wolo na toŋe o pa‑m 

ŋweero ŋwaane to totoŋa kuni belei. N Tu BAŊA WƐ wom laam wó swɛ nmo swolim pa 

se kolo maama n na jeɡe n toŋe to ke lanyerane ko pa‑m.  

Sɔŋɔ-vara bu-kwe sem  

19 Le-na wo-bale selo á vara bam na dɛ yiɡa ba lo to se á kwei á pa á Tu BAŊA WƐ 

wom. Yé ma-na naane dem konto á toŋe totoŋe, nam yé fane á pei sem konto koro. 
20 Bene maama wone abam de á sɔŋɔ tiina tiina bam jeɡe se á vo jeiɡa kalo BAŊA WƐ 

na wó kuri to ye á di wonnu tem konto o yiɡa ne. 21 Varem wolo nam ná jeɡe ɡɛɛ o 

yera ne, ne o ná ye vare-ɡwana, naa vare-lilwei, naa o jeɡe tusim dwi delo, ko wo 

maŋe se á kwei wonto dwi á ma‑á ke kaanem á pa BAŊA WƐ. 22 Á nam jeɡe se á kwei 

vara bam konto dwoŋi á di á sam ne mo. Ko nye de á na laɡe á di woŋa naa feira ye 

nɔɔna maama jeɡe chwoŋa se ba di, ba ná maŋe ba kwɛ ba tete Wɛ ŋwaane naa ba wo 



kwɛ ba tete mo de. 23 Ko nam chula se á di vara bam jana. Pa-na se jana bam lwo teɡa 

ne, ne á na wó lwo na á yaɡe tei to.”  

16 

Atɔɡebabaŋa kuri dem  

Nwoŋim 12:1-20  

1 “Bene maama Abibi chana kam ne, á jeɡe se á di Atɔɡebabaŋa kuri dem á ma á zuli 

á Tu BAŊA WƐ wom, kokuri kanto chana kam dɛ dedoa ne mo o jaane abam tete ne o 

ja nwoŋi Ejipti teo ne. 2 Á ná laɡe á di Atɔɡebabaŋa kuri dem, véi-na jeiɡa kalo á Tu 

BAŊA WƐ wom na wó kuri se nɔɔna taa zuli o yere da to á ja varem wolo á na le á 

naane dem wone naa á pei sem naa bone dem wone to á ɡo á ma ke kaanem á pa‑o. 
3 Á ná jeini á di varem wom nɔna yam, se á yé di bworobworo kolo na jeɡe sabɔle to. 

Da yarepɛ wone á jeɡe se á di bworobworo kolo sabɔle na wo woli ko wone to 

nenɛɛne á déem na ke tei ye á laɡe lela se á nwoŋi Ejipti ne á ya na yaare da to. Á ná 

yeini á di yaara bworobworo kom konto dwoŋi, á wó ɡuli dɛ delo á na zaŋe á nwoŋi 

Ejipti ne to ɡula. 4 Da yarepɛ yam maama wone, nɔɔn-nɔɔno ba jeɡe se sabɔle ta wo o 

sɔŋɔ ne. Varem wolo á na wó ɡo kuri dem boboa dɛ dem dedaan-ni ne to, á jeɡe se á 

di o nɔna yam maama mo se teɡa laam poore. 5 Abam ná wo teo kolo maama ne á Tu 

BAŊA WƐ na laɡe o pa abam to, se á yé ɡo Atɔɡebabaŋa vara bam jei de jei, 6 ko ná dae 

jeiɡa kalo o na wó kuri se nɔɔna taa zuli o yere da to yerane. Wɛ-zoore maŋa ne mo á 

wó ɡo vara bam se ko maŋe de maŋa kalo á na yaɡe Ejipti to. 7 Saŋe-na nɔna yam á di 

Wɛ jeiɡa kam ne, se teɡa ná poore, á laam zaŋe á jwoori á vwoa ne. 8 Da yaredo yalo 

na saŋe to wone, á wó di bworobworo kolo na ba jeɡe sabɔle ko wone to mo, se da 

yarepɛ dɛ dem ná yia, á la daane se á kɔɡɔ kom maama zuli á Tu BAŊA WƐ wom. Á ba 

jeɡe se á toŋe dɛ dem konto ne.  

Ga-kwea kuri dem  

Nwoŋim 34:22; Chullu 23:15-21  

9 Á ná bobo se á zaɡe á wodiiru tem, jeeli-na da yarepɛ yarepɛ kuni berepɛ, 10 se á 



laam di Ga-kwea kuri demh á ma‑á zuli á Tu BAŊA WƐ wom. Kwei-na á wo-ywoŋo 

pɛɛra se ko maŋe de BAŊA WƐ na ke zaane á baŋa ne tei to á ja vo á zuli‑o. 11 Á jeɡe se 

á vo jeiɡa kalo á Tu BAŊA WƐ wom na wó kuri se nɔɔna taa zuli o yere da to á di kuri 

dem de wopwolo o yiɡa ne. Ko wó taa ye abam, de á bia, de á kabɛ, ko woli de Levi 

tiina, de veira, de botara, de kadeina balo maama na zoore á tetare ne to mo. 
12 Guli-na we á déem ye kabɛ mo Ejipti ne, se á ke á yuu ne se á sɛ Wɛ nia yanto 

maama.  

Vwoa chwiim kuri demi  

Nwoŋim 23:16; Chullu 23:33-43; Jeelim 29:12-34  

13 Á ná fere á wodiiru tem maama á ti, ye á ta kwori á ŋoke á Vini tio-bia bam 

maama á ti, á laam jeɡe se á ke da yarepɛ á di Vwoa chwiim kuri dem mo. 14 Tɔɡe-na 

de á bia, de á kabɛ, ko woli de Levi tiina, de veira, de botara, de kadeina balo maama 

na zoore á teene dem ne to, á di kuri dem de wopwolo. 15 Á wó vo jeiɡa kalo á Tu 

BAŊA WƐ wom na wó kuri to á ke da yarepɛ á di kuri dem á ma‑á zuli‑o. Á wó ta‑á jeɡe 

wopwolo lanyerane, BAŊA WƐ na ke zaane á baŋa ne de á wodiiru de kolo maama á na 

toŋe to ŋwaane.  
 

16 Bene maama wone kuni betɔ mo á baara bam jeɡe se ba vo jeiɡa kalo á Tu BAŊA 

WƐ wom na wó kuri to ba jeeri o yiɡa ne ba zuli‑o. Ko wó taa ye 

Bworobworo-memene kuri dem,j de Ga-kwea kuri dem, de Vwoa chwiim kuri dem mo. 

Nɔɔno maama nam jeɡe se o taa zei pɛɛre mo o ja vo o ma zuli BAŊA WƐ. 17 Nɔɔno 

maama wó kwei pɛɛre se ko maŋe de BAŊA WƐ na ke zaane o baŋa ne o woli‑o tei to 

mo o ja jeeri.  

Bora borem  

18 Teo kolo maama á Tu BAŊA WƐ na laɡe o pa abam to wone, kuri-na nakwa de yiɡa 

tiina se ba wane ba tɔɡe cheɡa ba di nɔɔna taane. 19 Nmo nam ná di nɔɔno taane, n 

dae se n zeɡe vwa wone, naa n pu nɔɔn-nɔɔno kwaɡa n bora borem ne. Ko dae se n 

jwoŋi dim, bɛŋwaane pɛɛra wae ya dwei nɔn-ŋona tete yia ye ya kweele cheɡa taane 

ya pa se de ji vwa.* 20 Yɔɔre-na á tɔɡe cheɡa borem lanyerane se ko pa á wane á zo 

teɡa kalo á Tu BAŊA WƐ wom na laɡe o pa abam to wone á dáane.  
21 Á ná laɡe á lɔ bimbini á pa á Tu BAŊA WƐ wom, ta‑á yei-na se á yé kwei daa á ma‑á 

sare Asera nyenyeɡo á zeɡe da se á zuli-ko. 22 Nam ta yé chwi-na kandwɛ se de taa ye 

jwoni de pa abam. BAŊA WƐ chuli wonnu tem konto maama.  

17 
1 Yé kwei-na varem wolo na jeɡe ɡɛɛ naa tusim o yera ne to á ma‑á kaane á pa á Tu 

BAŊA WƐ wom, se o chuli konto.  
2 Abam ná tu á ba á zoore jei selo BAŊA WƐ na laɡe o pa abam to ne, dɛ delo á wó na 

we baaro naa kaane zaŋe o ke lwarem á Tu BAŊA WƐ wom yiɡa ne ye o lɔ Wɛ 

ni-ɡwonim dem kwaɡa ne. 3 Wonto na chɔɡe Wɛ nia yam tei to ye nenɛɛne o ná kuni 

dwonna o zuli jwona naa o zuli wea kam, naa chana kam, naa chalechwe sem. 4 Sawea 

kanto dwoŋi ná to á zwa ne, á jeɡe se á tɔɡe ka nɛ se á lɔre cheɡa kam. Nɔɔno wom 

nam ná seene o toŋe wo-lɔŋɔ kom konto Isarele teo kom ne, 5 se á ja konto tu á nwoŋi 

á vo teo kom dáa ne á dole‑o de kandwa á ɡo. 6 Ko nam jeɡe se nɔɔna balei naa batɔ 

mo pa maana ye ya lɔ o kwaɡa ne se ba laam ɡo‑o. O ba jeɡe se o te nɔɔno dedoa 

yerane maana baŋa ne. 7 Maana-para bam mo jeɡe se ba da yiɡa ba dole kandwa se 

nɔɔna bam maama pu ba kwaɡa ba dole kotu. Kanto chwoŋa kam mo á wó tɔɡe á 

ma‑á saare lwarem dem konto abam tetare ne.  

Taana yalo na dana ya dwoi to taane  

8 Nɔɔna ná jeɡe taana ye ya chamma ya dwoi á yiɡa tiina bam se ba bore bora, se á 

kwei taana yam konto dwoŋi á ja á vo jeiɡa kalo á Tu BAŊA WƐ wom na wó kuri se 

nɔɔna zuli‑o da to.* Ne ko ná ye nɔn-ɡora taane, naa zonne keim taane, naa jejeɡero 

maŋem taane, ye á ware se á pɔɔre cheɡa kam, 9 ko maŋe se á vo á ɡuli taane dem á 

bere Levi dwi tiina balo na ye Wɛ kaanem tiina to, de wolo na nii taana yam baŋa ne 

da yam konto ne to, se banto wó bore cheɡa bora ba pa abam. 10 Ba ná ɡuri taane dem 

BAŊA WƐ zula jeiɡa kam ne ye ba ta se á ke kolo maama, se á fɔɡe á ke-ko. 11 Sɛ-na ba 

bora borem dem á daare á tɔɡe ba na wó bere abam ni delo se á ke to maama, se á yé 

tusi de fenfee de. 12 Wolo maama nam ná zeiŋi o tete ye o ve wolo na di taane dem to 

ni, naa o ve Wɛ kaanem tu wolo na toŋe o pa BAŊA WƐ to ni, kotu jeɡe se o te mo. 

Kanto chwoŋa kam mo á wó tɔɡe á ma‑á saare lwarem dem konto Isarele teo kom ne. 
13 Ko kwaɡa ne Isarele tiina bam maama ná niɡi kolo na ke to, foone wó ja-ba, pa se 

ba daa yé zeiŋi ba tete ba ve bora borem.  

Isarele tiina bam Pɛ  

14 Abam ná tu á zo teɡa kalo á Tu BAŊA WƐ wom na laɡe o pa abam to, á laam wó 

boŋe se á tiŋi pɛ se o taa tei abam, nenɛɛne teene delo na ɡilimi abam to na jeɡe pwa 

tei to.* 15 Nam tiŋi-na wolo yerane á Tu BAŊA WƐ wom na wó kuri to se o ji á pɛ. O 

jeɡe se o taa ye abam tete dwi tu mo. Yé zaŋe á tiŋi-na veiru se o ji á pɛ. 16 Pɛ wom ba 

jeɡe se o sisein-nɔɔna tiini se puli se ɡaale. O nam ba jeɡe se o toŋe nɔɔna se ba vo 

Ejipti ba yeiɡi sisein-nɔɔna ba pa‑o, kokuri BAŊA WƐ pɛ abam ni we, á daa yé jwoori á 

vo dáane. 17 Pɛ wom ba jeɡe se o taa jeɡe kaana dedɛ, banto na wae ba pae se o lɔ Wɛ 

kwaɡa ne to ŋwaane. O nam ba jeɡe se o tiini o beeri dunni o pa o tete.*  
18 O ná bobo se o di paare, ko jeɡe se o vo Wɛ kaanem tiina bam tei mo o beeri Wɛ 

nia yam se ba lwoni ya dwonna ba tiŋi tɔnɔ wone ba pa‑o.* 19 O ta ná ŋwe, tɔnɔ kom 

wó taa wo o tei ne se o taa wae o ɡare Wɛ nia yam konto dɛ maama. Konto wó pa se o 

taa kɔre BAŊA WƐ ye o daare o toŋe o tɔɡe Wɛ nia yam de o chullu tem maama. 20 Ko 

ta wó che pɛ wom se o yé zeiŋi o tete we o ɡare o chorro tem, se o yé ywori Wɛ nia 

chwoŋa kam wone o vo jazem naa jaɡwia seeni. Ko ná ke konto, o paare dem wó 

dááne, ye o dwi dem de wó taa jeɡe paare Isarele teo kom wone ba di.”  

18 

Levi dwi tiina  

1 “Wɛ kaanem tiina bam de Levi dwi tiina bam maama ba jeɡe se ba jwoŋi ba nyem 

teɡa kam pɔɔrem baŋa ne, ne ba dwonna Isarele tiina bam na wó na tei to. Ba nam wó 

na chwoŋa se ba jwoŋi ba teiri pɛɛra yalo nɔɔna na kaane ba pa BAŊA WƐ to wone, 

nenɛɛne ko na maŋe se ba jwoŋi to. 2 Ba ba jeɡe se ba taa tei ba tete teɡa, ne ba chorro 

tem na nɛ tei to. BAŊA WƐ tete mo ye ba nyem, nenɛɛne o na pwooli de-ba tei to.*  
3 Nɔɔno ná tu o kaane naao naa pia o pa Wɛ, kaanem tiina bam jeɡe chwoŋa se ba le 

vɔŋɔ, de peyaa, de puɡa ba pa ba tete. 4 Ko ta ná ye Wɛ pɛɛra yalo na ye mena, de 

sa-doora, de nuɡa, de pei-koro, ye te lwoori yiɡa te ke to, wonnu tento de wó taa ye 

Wɛ kaanem tiina nyem mo. 5 Kokuri to, abam Tu BAŊA WƐ wom pɔɔre Levi dwi dem 

Isarele dwia yam maama wone se banto de ba bia taa toŋe ba pa‑o o wara-jei sem ne, 

se ko taa vei wuu.  
6 Levi tu ná boŋe se o nwoŋi á teo kolo maama o na zoore to ne se o vo jeiɡa kalo 

BAŊA WƐ na wó kuri to, o jeɡe chwoŋa se o ke konto, 7 se o vo o toŋe o pa o Tu BAŊA 

WƐ wom ne o dwonna Levi tiina bam de na toŋe ba pa‑o tei to. 8 Wonto de jeɡe 

chwoŋa se o taa jwoŋi o wodiu se ko taa mae de babam bam na jwoŋi tei to mo, de o 

ná maŋe o jwoŋi kolo o kwo jejeɡero tem baŋa ne de.  

Wo-zɔɔna kikia  

9 Á ná tu á zo á Tu BAŊA WƐ wom na laɡe o pa abam teɡa kalo to wone, se á yé lwoni 

totoŋ-zɔɔna yalo dwi-ɡɛ tiina balo na zoore da ye ba toŋe to. 10-11 Ko chula se abam 

wolo zwɛ o bu mini wone o ma ke kaanem. Ko ta chula se yi-nara, de vora, de chera, 

de liri-mwa tiina taa wo abam tetare ne ba toŋe ba totoŋa. BAŊA WƐ chuli balo na dole 

sabu-pwona ba ma beeri ba nii ba yiɡa to de, dedaane chichiri vora maama.* 12 O chuli 

balo maama na toŋe totoŋ-vɛɛsa yam konto dwoŋi to. Ko maa ye konto ŋwaane mo o 

laɡe o da á yiɡa o zeili dwi-ɡɛ tiina bam se abam wane á zo da. 13 Abam nam jeɡe se á 

yɔɔre á tɔɡe á Tu BAŊA WƐ wom chwei sem, se á yé tusi de fenfee de.  

Baŋa Wɛ ni-jwoŋinu  

14 Dwi-ɡɛ tiina balo á na wó zeili to yeini ba cheiɡi vora de yi-nara veera yam mo. 

Abam Tu BAŊA WƐ wom nam wo pɛ abam pwola se á ke konto. 15 O za wó toŋe o 

ni-jwoŋinu á tei ne, ne amo na ye tei to. Wonto wó nwoŋi abam tete dwi dem wone 

mo. Nam cheiɡi-na o taane dem.*  
16 Abam déem na ɡilimi daane Sinayi peo kom teiŋa ne dɛ delo to, á lwoori á we, á 

daa ba laɡe se á ni BAŊA WƐ kwora kam vekke, á nam ba laɡe se á na Wɛ min-vo-fɔrɔ 

kom, á na fona we á wó te to ŋwaane. 17 BAŊA WƐ ma ta de amo o we:  

‘Nɔɔna bam na lwoori kolo to maama jeɡe cheɡa. 18 Amo wó pa se amo ni-jwoŋinu 

nwoŋi ba dwi wone, ne nmo de na ye tei to, ye a toŋe‑o ba tei ne. Amo wó bere‑o a 

taane dem, se o lwoni o bere nɔɔna bam. 19 O na wó taa ŋɔɔne amo yere ŋwaane to, 

wolo maama ná ve se o sɛ o ni, amo tete wó seene yia mo a bwei kotu. 20 Sampwora 

kalo maama nam ná mɛ amo yere o ŋɔɔne taane ye ko dae amo mo pɛ‑o taane dem, 

konto tu jeɡe se o te mo. Ko ta ye bedwe mo de sampwora kalo na wó ma wa 

yadwonna yere o pworisi to, wonto de jeɡe se o te mo.’  
21 Á nam wae á bwei nenɛɛne, á wó ke tɛ mo á lɔre we sampwora kanto na ŋɔɔne 

kolo to seene ko ye BAŊA WƐ taane naa ko dae. 22 Ne sampwora ná mɛ BAŊA WƐ yere o 

ŋɔɔne taane ye kolo o na taɡe to wo ke, ko bere we ko dae BAŊA WƐ kwora mo o 

ŋɔɔne. Sampwora kam konto zeiŋi o tete mo o ŋɔɔna. Á ba jeɡe se á ta‑á kɔre‑o.”  

19 

Ka-duri-ka-zo-ka-seiɡi teene  

Jeelim 35:9-34; Josua 20:1-9  

1 “Abam Tu BAŊA WƐ wom laam wó chɔɡe dwia yalo á na laɡe á kwei ya teɡa á ta‑á 

tei to. Á wó vo á zeili-ba ye á daare á ta‑á zoore ba teene de ba sam wone. 2 Á ná tu á 

zoore teɡa kam ne, se á kuri teene detɔ se nɔɔno maama wane o ke lela o duri o vo o 

yi de dedoa wone. 3 Pɔɔre-na teɡa kam laŋa kam kuni betɔ se á daare á fɔɡe chwei se 

nɔɔno ná ɡo o dwoŋi, se o wane o duri o lu o zo teene dem konto dedoa wone o seiɡi 

da.  
4 Mo ko na wó ke tei ko pa nɔɔno wolo na ɡo o dwoŋi ye o wo paale o ke to. Ko ná 

dae we ba ya maŋe ba done daane, nɔɔno wom konto wó wane o duri o zo teo kom o 

jwoŋi o tete o yaɡe. 5 Ko maŋe de nɔɔna balei ná dɛ daane ba zo kaɡoa se ba ɡwoni dɛ. 

Ba dedoa ná wora o zaɡe tio pa se o dwooru yuu le ko maɡe wodwoŋi wom ko ɡo, o 

wó wane o duri o vo o zo teene dem konto dedoa o seiɡi se o jwoŋi o tete. 6 Ko ná dae 

konto, ye chwoŋa kam ná tiini ka dɔra, wolo na teɡe to yera nɔɔno wó wane o pare 

nɔn-ɡoro wom o yi ye o tɔɡe o ban-zɔŋɔ kom baŋa o ja‑o o ɡo. Kotu nam wo maŋe se 

o te, o na wo paale o ɡo o dwoŋi wom to ŋwaane. 7 Mo kokuri a pɛ abam ni we á kuri 

teene detɔ ka-duri-ka-zo-ka-seiɡi ŋwaane.  
8 Abam Tu BAŊA WƐ wom ná pɛ se á laŋa kam tiini ka yale, ne o na pwooli de á 

nabaara bam se o ke tei to, ye á ba á tei teɡa kam maama, 9 ko jeɡe se á ta kuri teene 

detɔ mo á woli da. Á nam wó ta‑á tɔɡe Wɛ nia yalo maama amo na pɛ abam zem tento 

to, se á ta‑á swoi á Tu BAŊA WƐ wom ye á tɔɡe o chwei sem, se o laam woli teɡa kam 

maama o pa abam se á ta‑á tei. 10 Á jeɡe se á kuri teene detɔ á woli da, se nɔɔna balo 

na wo maŋe se ba te to yé te. Abam ná wo ke konto, ye nɔɔno ná teɡa konto dwoŋi 

teɡa kalo BAŊA WƐ na laɡe o pa abam to wone, o jana wó ta wo á yuu ne.  
11 Nɔɔno nam ná maŋe o chuli o dwoŋi ye o beeri pwola se o ɡo‑o, ko ye o paale mo. 

Konto tu laam ná duri o vo o zo teene dento dedoa wone se o seiɡi, 12 o tete teo kom 

nakwa mo jeɡe se ba toŋe ba ja‑o ba jwoori ba teo kom, se ba daare ba ke‑o wolo o na 

ɡo to yera nɔɔno jeŋa ne. O jeɡe se o te mo. 13 Yé duri-na nɔn-ɡoro ŋwaŋa. Saare-na 

keim-lɔŋɔ konto dwoŋi Isarele laŋa kam ne se á ŋwea wane ka ke lanyerane ka pa 

abam.  

Faŋa faŋa siseina yam  

14 Abam ná tu á zo teɡa kalo á Tu BAŊA WƐ wom na laɡe o pa abam se á ta‑á tei to 

wone, nɔɔn-nɔɔno yé zaŋe o di o zo o dwoŋi siseini delo na maŋe de lɔ de tiɡa faŋa 

faŋa to.  

Maana para taane  

15 Taane ná wora ye nɔɔno dedoa yerane mo ná pɛ maana keim-lɔŋɔ ŋwaane, ko bá 

wane ko pa se nɔɔno to de o bora. Ko jeɡe se maana-para taa ye balei naa batɔ mo se 



ba bere we kotu ɡɛ bora.* 16 Nɔɔno ná kwaane se o pa ko zo o dwoŋi yera ye o bwɛ‑o 

Wɛ nia chɔɡem baŋa ne, 17 ba maama balei mo jeɡe se ba vo ba zeɡe BAŊA WƐ yiɡa ne 

ba tole taane dem ba bere Wɛ kaanem tiina bam de balo na nii taana yam baŋa ne da 

yam konto ne to. 18 Banto mo wó nii ba taane dem wone zii ba kwaane ba lɔre ko ye 

cheɡa naa vwa. Ba ná nɛ we nɔɔno wom bwɛ o dwoŋi Isarele tu vwa wone, 19 ba jeɡe 

se ba waare kotu de waarem delo o ya na boŋe se o pa o dwoŋi na to mo. Kanto 

chwoŋa kam mo á wó tɔɡe á ma‑á saare lwarem dem konto abam tetare ne. 20 Ko 

kwaɡa ne Isarele tiina bam maama ná niɡi kolo na ke to, foone wó ja-ba, pa se 

nɔɔn-nɔɔno daa bá ke keim-lɔŋɔ konto dwoŋi. 21 Yé duri-na vwa-nyem ŋwaŋa. Ŋwea 

mo ba wó chɔɡe ba ma ba leiri ŋwea, yi mo ba wó le ba ma leiri yi, yeili mo ba wó 

ɡuri ba ma leiri yeili, jeŋa mo ba wó le ba ma leiri jeŋa, naa naɡa mo ba wó ma leiri 

naɡa.”  

20 

Tiɡura seeni taane  

1 “Á ná nwoŋi se á kwaare jara de á dona, ye á ná nɛ we ba jar-keira, de ba 

torokooro, de ba sisein-nɔɔna daɡa te dwoi abam, yé kɔre-na foone. Á Tu BAŊA WƐ 

wom na vere abam Ejipti tiina jeŋa ne to wó taa wo á tei ne. 2 Á ná nwoŋi se á ke jara 

yam, Wɛ kaanem tu mo wó nwoŋi o zeɡe á yiɡa ne o ta de jar-keira bam o we:  
3 ‘Cheiɡi-na, Isarele tiina bam, á zem na laɡe á kwaare jara de á dona to, yé kɔre-na 

foone. Nam yé pa-na se á yera ta sae, naa se á vɔna pare. 4 Abam Tu BAŊA WƐ wom mo 

laɡe o da á yiɡa o ja jara yam o pa abam, se á wane á dona á di.’*  
5 Ko kwaɡa ne jar-keira dedɛɛra bam wó zaŋe ba ta de nɔɔna bam maama ba we:  

‘Abam wolo maama ná lɔɡe diɡa ye o ta wo lwoori Wɛ swolim o yaɡe ka baŋa ne, se 

kotu jwoori sɔŋɔ! Kotu ná zo jara wone ye o te, nɔn-ɡaa mo wó jwoŋi-ka o taa tei.  
6 Abam wolo nam ná puli o Vini teeni ɡaare ye o ta wo nɛ chwoŋa se o di tio-bia bam 

ywoni, se kotu de jwoori sɔŋɔ! Kotu ná zo jara wone ye o te, nɔn-ɡaa mo wó vo o di 

tio-bia bam.  

7 Abam wolo de ná jei se o wuli kaane leile ye o ta wo di‑o, se kotu jwoori sɔŋɔ! Kotu 

de ná zo jara wone ye o te, nɔn-ɡaa mo wó di kaane wom.’  

Dedɛɛra bam ta wó ta ba woli da ba we:  
8 ‘Abam wolo baare ná jei ye foone jeɡe‑o, kotu jwoori sɔŋɔ, se o yé pa se nɔɔna 

badwonna bam wo leere.’ 9 Dedɛɛra bam ná ŋɔɔne tento ba ti, ba laam wó kuri yiɡa 

tiina se ba taa nii jar-keira bam popɔra maama baŋa ne.  
10 Abam ná yeini á laɡe á kwaare jara de teo kolo, pa-na ko nɔn-bia bam pwola se ba 

lwoori yibwona abam tei ne. 11 Ba ná sɛ ba pa abam ye ba pore ba teo kom ni se á 

wane á zo, á wó fe teo kom nɔɔna bam maama se ba taa toŋe totoŋ-chɛɛra ba pa 

abam. 12 Ko daare teo kom nɔɔna ná ve, ye ba daare ba kwaare jara de abam, ko jeɡe 

se á kaare-ko mo á pu. 13 Á Tu BAŊA WƐ wom ná ke teo kom konto á jeŋa ne se á 

wane-ko, se á ɡo baaro wolo maama na wo ko wone to. 14 Ko nam ná ye kaana bam, 

de bia bam, de vara bam, á wae á kuri ba wone se á kwei á pa á tete, ko woli de 

jejeɡero telo maama na wo teo kom ne to. Á jeɡe chwoŋa se á kwei kolo maama na ye 

á dona nyem to á ta‑á jeɡa. Ko ye BAŊA WƐ mo kwei-te o pa abam. 15 Mo abam na wó 

toŋe tei de teene delo na ye yiɡa yiɡa, ye de dae teɡa kanto teene mɛ ne abam na wó 

zo to.  
16 Ko daare ko ná ye teene delo á Tu BAŊA WƐ wom na laɡe o pa abam se á ta‑á tei to, 

á jeɡe se á ɡo nɔɔna balo maama de vara balo maama na wo de wone to mo. 17 Yɔɔre á 

chɔɡe ba maama fase Wɛ ŋwaane. Ko ná ye Hiti tiina, de Amori tiina, de Kanaan tiina, 

de Pɛrizi tiina, de Hivi tiina, de Jebusi tiina bam maama, se á chɔɡe-ba ne BAŊA WƐ na 

pɛ abam ni se á ke tei to. 18 Ko ná dae konto, ba wó pa se á ke wɛleere á chɔɡe á Tu 

BAŊA WƐ yiɡa ye á lwoni totoŋ-zɔɔna yalo ba na toŋe ba ma zuli ba jwona yam to mo.  
19 Abam ná vei á kwaare jara de teo kodwoŋi, ye á ná kaare-ko á pu á dááne, yé 

zaɡe-na teeni delo na wo teo kom ni ne to á de teɡa ne. Á jeɡe chwoŋa se á di de 

tio-bia bam, se á yé chɔɡe teeni dem. Teeni dem dae á dona se á kwaare jara de dento. 
20 Ko nam ná ye teeni delo á na yei we de ba leiri bia to, á jeɡe chwoŋa se á zaɡe-de ye 

á daare á kwei dɛ sem á ma‑á ke jara zela yalo na wó woli abam se á kaare teo kom á 

pu se á laam wane ko nɔn-bia bam to.”  

 



21 

Nɔn-ɡora taane  

1 “Abam ná tu á zoore teɡa kalo wone á Tu BAŊA WƐ wom na laɡe o pa abam se á 

ta‑á tei to, á ná nɛ ba na ɡo nɔɔno pwola ne ye á yeiri wolo na ɡo‑o to, 2 á nakwa de 

balo na nii taana baŋa ne to mo wo nwoŋi ba vo ba maŋe too wom na tiɡi mɛ to se ko 

vo yi teene delo na bwola de ka jeiɡa kam to. 3 Teo kolo na ye bwola bwola de jeiɡa 

kam to nakwa bam laam maa wó laɡe na-chwɛ delo ba ta na wo mɛ ba toŋe to. 4 Ba 

jeɡe se ba ja naao kom ba vo bwolo kolo nɔɔna ta na wo vaɡe naa ba du wodiiru da ye 

nabara kalo na na buri to wora. Dáane mo ba wó jujuɡi ko ba ba bwori. 5 Levi dwi 

kaanem tiina de jeɡe se ba taa wora mo se ba nii totoŋe dem. Kokuri to á Tu BAŊA WƐ 

wom kuri banto mo se ba taa toŋe ba pa‑o ba daare ba taa sɔɔle Wɛ swolim ba ke o 

nɔɔna yuu ne. BAŊA WƐ pɛ-ba dam se ba kwɛ taane delo maama na jeɡe ni-kantɔɡɔ naa 

zonne keim to. 6 Teo kolo na bwola de jeiɡa kam to nakwa bam laam maa wó sane ba 

je na-teko kom baŋa ne, 7 ye ba ta jaja ba we, ‘Ko dae debam mo ɡo nɔɔno wom. Dé 

yia nam wo nɛ wolo na toŋe dento totoŋe dem to. 8 BAŊA WƐ, dé lwoori‑m se n yaɡe 

Isarele tiina tusim n ma‑n chɛ-ba, se dé ye nmo nɔɔna mo nmo na vere n yaɡe to. 

Nɔɔno wonto na wo ke kolokolo ye ba ɡo‑o to, yé pa se ko taa wo debam yuu ne.’ Ba 

ná taɡe konto, BAŊA WƐ wó yaɡe keim-balɔrɔ kom o ma chɛ abam. 9 Á ná tɔɡe ni delo 

BAŊA WƐ na pɛ abam to, á wó saare lwarem dem á tetare ne, ye o toone dem bá taa wo 

á yuu ne.  

Kaana balo ba na vere jara baŋa ne to taane  

10 Abam ná kwaare jara de á dona ye á Tu BAŊA WƐ wom kwei-ba o ke á jeŋa ne pa se 

á wane-ba ye á ja ba badwonna á ja viiri, 11 abam wolo ná nɛ kaane na lamma ba 

wone ye n laɡe se n di n ma‑n ke kaane, 12 n jeɡe chwoŋa se n ja kotu n vo sɔŋɔ. O 

laam wó cheeri o yuu, ye o daare o dɔɔre o ja-fwa. 13 O jeɡe se o lɔɔre ɡwaaro telo o ya 

na zo o tete teo ne to ye o leiri o zo tedwonna. O maa wó maŋe nmo sɔŋɔ ne chana 

dedoa o keeri o kwo de o nu. Chana dedoa kam kwaɡa ne n laam jeɡe chwoŋa se n 

peini ded‑o, n na pɛ se o ji n kaane to ŋwaane.  
14 Ko ná wora ko wora ye n daa‑n ba laɡe‑o, se n yaɡe‑o se o viiri zɛɛra. O jeɡe 



chwoŋa se o vo mɛ o na laɡe to. N na fe‑o pa se o peini dede‑m to ŋwaane, n bá‑n 

wane n yeiɡi‑o n jwoŋi sabu naa n bɛɛse‑o ne n kabaa tei.  

Bu-kwea taane  

15 Nɔɔno wolo ná jeɡe kaana balei pa se ba maama lo bakeiri ba pa‑o, ye bu-kwea 

kam ná maŋe o dae o ka-swono kom bu, 16 o na wó pɔɔre o jejeɡero tem o pa o bia 

bam tei to, o ba jeɡe chwoŋa se o kwei-te o woli o ka-swono kom bu wom de pɛɛre 

delo na ye bu-kwea kam nyem to. 17 O nam jeɡe se o zeɡe wolo na ye o bu-kwea kam 

chekke to kwaɡa ne, ye o pa‑o o jejeɡero tem maama wone popɔra kuni belei, ne ko 

na maŋe se bu-kwea jwoŋi tei to, ko ná maŋe ko dae o ka-swono kom bu de.  

Zwabani-nyem taane  

18 Nɔɔno wolo ná jeɡe bu na ye yi-dɛɛre de zwabani-nyem ye o ba sɛ o kwo de o nu, 

ne ba na maŋe ba waare‑o tei maama de, 19 o tiina bam jeɡe se ba ja‑o mo ba vo o teo 

kom manchwo-peena yam ni ne ba jeeri teo kom nakwa bam se ba di o taane. 20 Ba wó 

ta de nakwa bam ba we, ‘Dé bu ye yi-dɛɛre de zwabani-nyem mo. O yeini o ba sɛ 

debam ni taane. O ta kwori o ye nɔn-kwolo de sa-nyɔro.’ 21 Teo kom baara bam 

maama laam jeɡe se ba la mo ba dole‑o de kandwa ba ɡo. Á ná ke konto, á wó saare 

lwarem dem á tetare ne. Isarele tiina bam maama ná niɡi kolo na ke to, foone wó 

ja-ba.  

Chullu tedwonna  

22 Nɔɔno ná ke keim-lɔŋɔ kolo na maŋe de toone to, ye ba ná ɡo‑o ba daare ba lei o 

yera daa baŋa ne, 23 ko dae se á pa se too wom taa paɡe daa kam baŋa ne se teɡa ba 

ka poore. Á jeɡe se á ke too wom dɛ dem konto ne mo. Wolo ba ná leiɡi daa yuu ne ba 

ɡo, Wɛ sɔɔlem mo wo kotu yuu ne.* Á nam jeɡe se á suli‑o mo teɡa ne se ko yé chɔɡe 

teɡa kalo á Tu BAŊA WƐ wom na laɡe o pa abam se á ta‑á tei to.”  

Chullu tedwonna  

1 “N ná nɛ n dwoŋi naao naa o pia na maa jia, yé pu n yia n yaɡe se varem wom jei. 

Nam ja-ko n jwoori n vo n pa kotu. 2 Kotu nam ná wo yiɡa yiɡa naa n ná yeiri wolo na 

tei varem wom, ja-ko n vo n sɔŋɔ se n ta‑n nii-ko. Kotu laam ná tu o beeri o varem 

wom, se n kwei n pa‑o. 3 Ko ta ná ye n dwoŋi bonaɡa, naa o ɡɔrɔ, naa o woŋo kolo 

maama mo ná jei, se n ke konto dwoŋi. Yé pu n yia n yaɡe se ko jei. 4 N ná wo chwoŋa 

ne, ye n ná nɛ n dwoŋi bonaɡa naa o naao ná toa, yé ɡaale n kɛ. Woli‑o se o ja-ko o 

zeɡe.  
5 Kaana dae se ba zo baara ɡwaaro. Baara de nam ba jeɡe se ba zo kaana ɡwaaro. 

Abam Tu BAŊA WƐ wom chuli balo na toŋe yanto totoŋa to.  
6 N ná nɛ zuŋa na jei ka pwoɡo ne tio yuu ne naa teɡa ne, ye ka ná vɔɡe chechara 

baŋa ne mo naa ka wora de ka bia mo, ko dae se n kwei zuŋ-nu wom. 7 N jeɡe chwoŋa 

se n ja ka bia bam, naa chechara yam n viiri se n daare nu wom se o kɛ. Ke konto se n 

ŋwea ke lanyerane ye n wane n dáane teɡa kam baŋa ne.  
8 Abam wolo ná laɡe o lɔ diɡa, kotu jeɡe se o lɔ naware mo o kaare ka nayuu kom o 

che. N ná ke konto, ye nɔɔno ná zeɡe ko yuu ne o to teɡa ne, kotu jana bá taa wo n 

yuu ne.  
9 Abam wolo ná duɡi Vini teeni o ɡaare ne, kotu yé du wo-ɡaa o woli o ɡaare dem 

konto ne. N ná ke konto, wodiiru dwi dwi dem konto bá taa ye nmo nyem. N jeɡe se n 

pɔɔre-te mo n pa Wɛ.  
10 Yé pa se nabea de bonaɡa sale daane se vaŋe vɔrɔ.  
11 Nam yé zo ɡɔrɔ kolo ba na mɛ ɡare-ŋone yera yera ba ma sɔ-ko to, ne ko ná ye lɔŋɔ 

dedaane pei koro ɡare-ŋone.  
12 Ko ná ye ɡare-daŋɔ kolo n na wó zo to, se n seere-ko se kuna taa wo ko nia yana 

yam ne.  

Baro de o kaane taane  

13 Nɔɔno ná swo kaane o peini ded‑o ye ko kwaɡa ne o daa ba laɡe‑o, 14 o wó wane o 

fɔ vwa o daŋe o baŋa ne we, o na tu o peini de kaane wom to, o lɔre we o maŋe o lɔre 



baara ye o laam swoi‑o. O ná pɛ se kaane wom tiini o na chaveera konto dwoŋi, 
15 bukɔ wom kwo de o nu mo jeɡe se ba kwei ɡɔrɔ kolo na bere we bukɔ wom lɔre 

baara o baro wom tei ne to mo ba ja vo teo kom manchwo-peena yam ni ba bere teo 

kom nakwa. 16 Bukɔ wom kwo wó ta we, ‘A kwei a bukɔ a pa nɔɔno wonto se o di o 

ma ke o kaane, ye leile o daa ba laɡe‑o. 17 O nam fɔɡe vwa o pa‑o we, o lɔre baara ye o 

laam zo‑o. Nii-na ba boboa sare-peiɡa ɡɔrɔ na taŋe de jana to mo tento. Konto nam 

bere we a bukɔ wom lɔre baara wonto tei ne mo.’  
18 Teo kom nakwa bam laam wó ja nɔɔno wom mo ba waare‑o lanyerane. 19 Ba ta 

jeɡe se ba jwoŋi lu-nyenno sabu-dala bi mo baaro wom tei ne se ba kwei ba pa bukɔ 

wom kwo, baaro wom na chɔɡe Isarele tiina bukɔ to ŋwaane. Bukɔ wom daa ta wó taa 

ye o kaane se ko taa nii o toone mo. O ba jeɡe chwoŋa se o yaɡe‑o.  
20 Baaro wom nam na taɡe tei to ná ye cheɡa mo ye kolokolo tera se ko bere we bukɔ 

wom maŋe o wo lɔre baara, 21 ba jeɡe se ba ja bukɔ wom mo ba nwoŋi o kwo sɔŋɔ ne, 

ye ba zeɡe‑o pwooni yiɡa ne se teo kom baara bam dole‑o de kandwa ba ɡo. O ta na 

zoore o kwo sɔŋɔ ne to o ke ka-bworo totoŋ-zɔɔna pa se chaveera di Isarele tiina bam. 

Konto ŋwaane, á jeɡe se á saare lwarem dem konto mo á tetare ne.  
22 Baaro ná peini de nɔɔno wodwoŋi kaane ye á peere-ba, á jeɡe se á ɡo ba maama 

balei mo, se á wane á saare lwarem dem konto Isarele laŋa kam ne.  
23 Ba ná kwei bukɔ ba pa se o zo baro ye kotu ta wo peini ded‑o, nɔɔno wodwoŋi ná 

nɛ‑o teo wone o ja o peini, 24 á wó ja-ba á nwoŋi teo kom dáa mo á dole de kandwa á 

ɡo. Bukɔ wom jeɡe se o te, o na wo teo wone ye o wo kaase se ba jwoŋi‑o ba yaɡe to 

ŋwaane. Ko daare baaro wom jeɡe se o te de o na chɔɡe bukɔ wolo na ye nɔɔno 

wodwoŋi kaane to mo. Konto ŋwaane, á jeɡe se á saare lwarem dem konto mo á tetare 

ne.  
25 Nɔɔno nam ná wo pwola ne mo ye o zi bukɔ wolo na laɡe o zo baro to, baaro wom 

yerane mo jeɡe se o te. 26 Á ba jeɡe se á ke busankana kam kolokolo. O wo ke o tusi se 

ko maŋe de o toone. Keim konto dwoŋi nye de nɔɔno na li o dwoŋi o ɡo to mo, 27 se 

baaro wom zi bukɔ wom pwola ne mo ywoo. Nɔɔn-nɔɔno tera se o jwoŋi bukɔ wom o 

yaɡe, de o na maŋe o kaase tei to de.  
28 Nɔɔno ná jeeri bukɔ wolo ta na yeiri baara to o zi‑o, ye ba ná peere-ba, 29 o wó ŋwe 

bukɔ wom kwaɡa kwora mo o pa bukɔ wom kwo se ko maŋe de lu-nyenno sabu-dala 



finnu. O ta jeɡe se o di‑o o ma ke o kaane mo, o na zi‑o o peini ded‑o to ŋwaane. O 

ŋwea maama wone pwola tera se o yaɡe‑o maŋa de maŋa.*  
30 Nɔɔn-nɔɔno yé fɔɡe o ke o kwo chaveera se o peini de o kwo kaane wodwoŋi.”  

23 

Baŋa Wɛ kɔɡɔ kom chullu  

1 “Nɔɔno wolo ba na lwe to de wolo ba na ɡwoni o peini ba yaɡe to ba jeɡe chwoŋa 

se o tɔɡe o taa wo BAŊA WƐ nɔn-kɔɡɔ kom wone.  
2 Bia balo de ba na wo loɡe kadiri wone to de ba naaro se ko taa vei kuni fuɡa laŋa 

ne to de bá tɔɡe ba taa wo BAŊA WƐ nɔn-kɔɡɔ kom wone.  
3 Ko ta ná ye Amon de Moaba tiina bam, banto de ba jeɡe chwoŋa se ba tɔɡe ba taa 

wo BAŊA WƐ nɔn-kɔɡɔ kom wone, ko woli de ba naaro se ko taa vei kuni fuɡa laŋa ne. 
4 Kokuri á déem na nwoŋi Ejipti ne á maa kɛa to, ba ve se ba woli abam de na de 

wodiu, ye ba kwori ba yeiɡi Beora bu Balaam de sabu se o sɔɔle lwarem o yaɡe á baŋa 

ne. Beora déem zoore Mesopotamia teo Petora ne mo. 5 Abam Tu BAŊA WƐ wom déem 

maa wo sɛ Balaam sɔɔlem dem, o na tiini o swoi abam to ŋwaane. O ma pipiri sɔɔlem 

dem o pa de ji swolim de pa abam.* 6 Maŋa kalo maama abam dwi dem na wó taa 

wora to, se á yé zaŋe á toŋe totoŋa á ma‑á zeini Amon de Moaba tiina bam se á pa ba 

taa zoore de yazura.  
7 Nam yé ɡwooni-na Edom tiina, se ba ye á chorro mo. Á ta yé ɡwooni Ejipti tiina 

bam, se á déem ye veira mo ba teo kom ne. 8 Banto naaro tem ko zeɡe dwi kuni betɔ 

laŋa ne se ko taa tua jeɡe chwoŋa se ba tɔɡe ba taa wo BAŊA WƐ nɔn-kɔɡɔ kom wone.  

Jar-keira bam tiɡisim jeiɡa kwɛɛm  

9 Á ná tiɡisi daane se á kwaare jara de á dona, se á ta‑á cho-na á tete de kolo maama 

na jeɡe diɡiru Wɛ chullu tem seeni to.  
10 Nɔɔno wolo nywanno tem ná lwoɡi tete ne, kotu jeɡe se o nwoŋi dáa mo se o daa 

yé jwoori nɔn-kɔɡɔ kom wone dɛ dem konto ne, o na chɔɡe o tete de Wɛ chullu tem to 

ŋwaane. 11 Dedaan-ni ne mo o wó swɛ o yera, ye wɛ ná zoa, o laam jeɡe chwoŋa se o 

jwoori o peini jar-keira bam tiɡisim jeiɡa kam ne.  
12 Laɡe-na jei na ye dáa dáa de á tiɡisim jeiɡa kam to se á ta‑á vei á zeɡe nɛ da. 13 Á 

ná laɡe á vo á zeɡe nɛ sem, le-na vɔrɔ á zela yam ne á ja vo se á ko ɡwoŋo. Á ná zeɡe 

á ti, se á daare á suli beinnu tem. 14 Pa-na se á tiɡisim jeiɡa kam taa ye wose, á Tu 

BAŊA WƐ wom na kare o choa abam se o pa á wane á dona á di to ŋwaane. Ko dae se o 

na wo-zɔɔne á tetare ne se o viiri o daare abam.  

Wɛ nia dwi dwi  

15 Dwi-ɡɛ tu kabaa ná duri ka yi á teo kom se ka dale á tei ne, yé zeili‑o á pa o jwoori 

o tu tei. 16 Pa‑o chwoŋa se o kuri á teene dem wone mɛ o na wó taa zoore to. Á ba jeɡe 

se á bɛɛse‑o.  
17 Isarele tu, baaro naa kaane, ba jeɡe se o bwoori jwona zulim ŋwaane. 18 Á nam ba 

jeɡe se á kwei kabworim kikia sabu á ja á vo BAŊA WƐ wara-jei sem se á ŋwe 

kampwola jene. Abam Tu BAŊA WƐ wom chuli kabworim dwi maama.  
19 N ná mɛ wodiu mo naa sabu naa woŋo kolo maama mo n jene n pa n dwoŋi Isarele 

tu, yé ta‑n laɡe nyɔɔre ko baŋa ne. 20 Ko nam ná ye veira, n jeɡe chwoŋa se n na 

nyɔɔre ba jena baŋa ne, se n yé ta‑n laɡe nyɔɔre n dwoŋi Isarele tu tei ne. Á ná tu á zo 

teɡa kam á tei, tɔɡe-na ni dem konto se á Tu BAŊA WƐ wom wó swɛ abam swolim se 

kolo maama á na jeɡe á toŋe to ke lanyerane ko pa abam.  
21 N ná ɡwoni ni n pa BAŊA WƐ, yé dáane se n kwei n ni dem.* Á Tu BAŊA WƐ wom wó 

bwei‑m n wɛleere dem konto ŋwaane. 22 N nam ná wo ɡwoni ni n pa Wɛ, wɛleere de 

bá taa wora. 23 N ná ɡwoni ni, ko ye n tete boboŋa ŋwaane mo pɛ se n pwooli. Konto 

to, nii ko baŋa ne se n kwei n ni dem lela.  
24 N ná tɔɡe n dwoŋi ɡaare o na duɡi Vini teeni de wone to n via, n jeɡe chwoŋa se n 

di de tio-bia bam ne n na wae tei to. Za n yé ɡwori n ke n tampɔɡɔ ne n ja n viiri. 25 Ko 

ta ná ye n dwoŋi kara mo n tɔɡe da n via, n jeɡe chwoŋa se n bwori mena n yu n 

done. Za n yé ma sekwara n ma‑n ɡaane-ya.”  

24 

Baaro de o kaane taane  

1 “Abam wolo ná swo o kaane ye o laam ba o ba laɡe kaane wom, o na ke kolo na 

jeɡe chaveera to ŋwaane, kotu wó wane o popone kaane yaɡem tɔnɔ o pa‑o ye o 

zeili‑o se o viiri.* 2 O ná ke konto ye kaane wom vo o zo baaro wodwoŋi, 3 pa se wonto 

de laam ba o boŋe we o daa ba laɡe kaane wom ye o de popone kaane yaɡem tɔnɔ o 

ma zeili‑o o sɔŋɔ ne, naa o baro balei tu wom ná teɡa, 4 o boboa baro wom ba jeɡe 

chwoŋa se o jwoori o swoi‑o maŋa de maŋa, kaane wom na chɔɡe o tete de baaro 

wodwoŋi wom to ŋwaane. O ná jwoori o swoi‑o, o chuɡi BAŊA WƐ yi mo. Yé ja-na 

wɛleere dem konto dwoŋi á vo á chɔɡe teɡa kalo á Tu BAŊA WƐ wom na laɡe o pa 

abam se á ta‑á tei to.  
5 Nɔɔno ná swo ka-dooro ye ba ta wo ke bene dedoa daane, o dae se ba woli‑o 

jar-keira wone, naa se ba pa o toŋe kɔɡɔ wo totoŋa. Pa-na se o kwɛ totoŋa bene dedwe 

se o wane o maŋe sɔŋɔ ne o pa se o kaane wom wo pwoli.  

Wɛ nia yadwonna  

6 N ná kwei woŋo n jene n pa nɔɔno ye o laɡe se o tiŋi daare, nam yé kwei o diɡa 

kam namim n ja n viiri, ko na ye kolo o de o diɡa tiina na mae ba ke ba ni-wodiu to 

ŋwaane.  
7 Nɔɔno wolo maama ná zi o ja o dwoŋi Isarele tu se o fe‑o se o ji o kabaa naa o 

yeiɡi‑o mo o pa kabɛɛne ne, kotu jeɡe se o te mo. Ke-na konto se á saare lwarem dem 

konto á tetare ne.  
8 Naywaanek jaweo kom ná jeɡe‑m, fɔɡe n ta‑n yei se n ke ne Wɛ kaanem tiina bam 

na wó bere‑m tei maama to. Tɔɡe-na bera yalo amo na maŋe a pa-ba to chekke. 
9 Guli-na á Tu BAŊA WƐ wom na toŋe tei de Miriam maŋa kalo á na nwoŋi Ejipti ne á 

maa kɛ to.  
10 N ná kwei woŋo n jene n pa nɔɔno, ye tɔɡe n zo o diɡa se n jwoŋi ɡɔrɔ kolo o na 

laɡe o ma tiŋi daare to. 11 Ta‑n pɔe pwooni ne se o tete ja o nwoŋi o pa‑m. 12 O ná ye 

yiniɡa tu, yé pa se o ɡɔrɔ kom peini n sɔŋɔ ne. 13 Wɛ ná laɡe de zo, se n jwoori n kwei 

o ɡɔrɔ kom n pa‑o se o ma o kwoli o tete. Keim dem konto wó pa se o ke nmo lei ko 

ŋwaane. N Tu BAŊA WƐ wom de wó pa ko taa ye totoŋ-laao mo n kea.  
14 Nabwom ná toŋe o pa‑m sabu ŋwaane, se n yé zaŋe n peene‑o, o ya ze ye n choro 

Isarele tu, naa veiru mo na zoore n teo kom wone to. 15 Dɛ maama ŋwe o sabu n pa‑o 

se wɛ laam zo. O na ye yiniɡa tu to, o teena wo sabu kom baŋa ne mo. N ná wo 

ŋwe‑o, o wó kaase o jare BAŊA WƐ mo n ŋwaane, pa se ko ji wɛleere n yuu ne.  
16 Kwoa ba jeɡe se ba te ba bia kikia ŋwaane. Bia de nam ba jeɡe se ba te ba kwoa 

kikia ŋwaane. Nɔɔno ná maŋe se o te, ko wó taa ye o tete yuu lwarem ŋwaane mo.  
17 Ko ná ye botara de veira balo na zoore á wone to, yé vane-na ba cheɡa se ba yé na 

bora. Nam yé kwei kadeim ɡare-jale n ma n tiŋi daare. 18 Guli-na we abam déem ye 

kabɛ mo Ejipti ne, ye á Tu BAŊA WƐ wom laam ba o jwoŋi abam o yaɡe. Mo kokuri a 

taɡe Wɛ ni dem konto a pa abam se á ta‑á tɔɡa.  
19 Abam ná wora á ɡwei á wodiiru tem ye á ná pɛ á daare men-pwoa yadwonna á 

yaɡe kara ne, daa yé jwoori-na á vo á pɛ-ya. Yaɡe-na-ya á pa veira, de botara, de 

kadeina se á Tu BAŊA WƐ zaane taa wo á baŋa ne de kolo maama á na laɡe á toŋe to.* 
20 Á ná suɡi á Olivi teeni dem se de tio-bia bam to ye á pɛ-ba, su-na bedwe yerane. 

Balo laam na daare to wó taa ye veira, de botara, de kadeina nyem mo se ba vo ba 

lare.  
21 Á ná ɡwori á Vini tio-bia bam, se á ta vo á ɡwori-ba bedwe yerane. Balo na daare 

to ye veira, de botara, de kadeina nyem mo se ba laam vo ba lare. 22 Yé fɔɡe á swei we 

abam de déem ye kabɛ mo Ejipti ne. Mo kokuri a taɡe Wɛ ni dem konto a pa abam se 

á ta‑á tɔɡa.”  

25 

Wɛ nia yadwonna  

1 “Abam nɔɔna balei ná saŋe daane se ba di taane, ba wó bore bora ba pa dedoa ye 

wowom wom to. 2 Wolo na to to ná maŋe se ba maɡe‑o, dedɛɛro wom wó pa se o peini 

o puɡa baŋa ne mo se ba laam fere‑o. Ferem dem na wó taa mae tei to nam jeɡe se de 

maŋe de lwarem delo o na ke to mo. 3 Ba jeɡe chwoŋa se ba fere‑o se ko yi kuni finna 

mo. Ko ba jeɡe se ko dwoni konto. Ko ná dwoni konto, á wó tiini á ɡwooni kotu mo.*  
4 N ná jeɡe nabea n ma n toŋe n faao, yé vɔ ka ni se ka yé wane men-bia bam ka di.  
5 Chorro telei ná zoore daane sɔŋɔ dedoa ne ye dedoa ná teɡa ye o ba jeɡe bakeira, o 

kadeim wom ba jeɡe se o zo pwooni yiɡa nɔɔno. Too wom choro kom mo jeɡe se o 

swo kadeim wom, ne ko na maŋe se o ke tei to. 6 Ba na wó lo da-yiɡa bakeira kalo to 

wó taa ye too wom bu mo, se o dwi dem yé saare Isarele dwi tiina bam wone.  
7 Too wom choro kom nam ná ba laɡe se o swoi‑o, kadeim wom wó vo teo kom 

manchwo-peena yam ni ne o jeeri nakwa bam mo ye o ta de-ba we, ‘Amo baro choro 

kom ba laɡe se o toŋe kolo na wó pa se o choro kom na dwi Isarele dwia yam wone 

to.’ 8 Teo kom nakwa bam laam maa wó bwoŋi‑o se o ba ye ba ŋɔɔne ded‑o. O ta ná ve 

se o swo kadeim wom, 9 kaane wom laam wó fɔɔre o yi o tei mo nakwa bam yiɡa ne, 

ye o le nɔɔno wom natere dedwe o daare o twe lileeru o ke o yibia ne, ye o ta o we, 

‘Tento mo ba jeɡe se ba ke de wolo na ve se o pa o choro kom lo dwi to.’ 10 Isarele dwi 

tiina bam laam wó taa bwoi nɔɔno dwi dem konto we, ‘Ba na le nɔɔno wolo natere 

dedwe to sɔŋɔ tiina’.  
11 Baara balei ná jeɡe daane ye ba dedoa kaane yi se o zeini o baro wom, o ná jaane 

baaro wowom wom manchala seeni mo o vaŋe, 12 yé duri-na kaane wom ŋwaŋa. Nam 

ɡwoni-na o jeŋa.  
13-14 Yé zaŋe n pini nɔɔna de n na maŋe wonnu tei n yeiɡi to. Ko dae se n ta‑n jeɡe 

luuru telei n tampɔɡɔ wone n ma n maŋe wonnu dum, naa n jeɡe bwɛ selei na dae 

bedwe to. 15 Nam ma luuru de bwɛ selo na ye chekke to yerane n ta‑n ma n maŋe 

wonnu n yeiɡa. Ke konto se n wane n dáane teɡa kalo á Tu BAŊA WƐ wom na laɡe o pa 

abam to wone de momwɛ-dɛɛre. 16 Kokuri to, abam Tu BAŊA WƐ wom chuli balo na 

toŋe yanto totoŋa ye ba pini ba dwonna to.  

Amaleki tiina bam chɔɡem  

17 Guli-na Amaleki tiina bam déem na ke abam tei maŋa kalo á na nwoŋi Ejipti ne á 

maa kɛ to.* 18 Á déem na buɡi ye á bwona maŋa kalo to, ba jeeri abam chwoŋa ne ye 

ba ɡo abam balo na wo kwaɡa ne ba waleme ba vei to maama. Konto mo ba mɛ ba 

bere we ba ba kɔre Wɛ. 19 Mo kokuri, á Tu BAŊA WƐ wom ná tu o pa se á dona maama 

daa yé daane abam ye á sii de wo-zuru teɡa kalo o na laɡe o pa abam se á ta‑á tei to 

wone, se á laam saare Amaleki tiina bam loɡo baŋa maama ne se nɔɔn-nɔɔno daa yé 

ɡuli ba ɡula. Yé swei-na se á ke konto!”  

26 

Wodiiru zaɡem pɛɛra  

1 “Abam ná tu á zo teɡa kalo á Tu BAŊA WƐ wom na laɡe o pa abam se á ta‑á tei to ye 

á ná jeini da, 2 nɔɔno maama jeɡe se o le wodiiru telo na lwoori yiɡa te ke o teɡa kam 

ne to o ke kayaa wone, se o ja o vo jeiɡa kalo BAŊA WƐ na wó kuri se nɔɔna zuli o yere 

da to mo. 3 Nmo wó vo n ta de Wɛ kaanem tu wolo na wora o nii jei sem da yam konto 

ne to n we:  

‘A tɛ cheɡa BAŊA WƐ wolo nmo na toŋe n pa‑o to yiɡa ne we amo seene a zo teɡa kalo 

BAŊA WƐ na ɡwoni ni de dé nabaara bam we o wó pa debam to wone.’ 4 Kaanem tu 

wom wó jwoŋi n kayaa kam o zeɡe BAŊA WƐ kaanem bimbini dem yiɡa ne. 5 Nmo 

laam wó ta taane dento nmo Tu BAŊA WƐ wom yiɡa ne we:  

‘Amo nabaaro déem ye Aram tu na yeini o beeri to mo. O déem ma ja o diɡa tiina o vo 

Ejipti o zoore dáane. Ba déem na vei da to, ba ye fenfee yerane mo, ye ba laam ba ba 

puli ba ji dwi delo na dana lanyerane.* 6 Ejipti tiina bam ma bɛɛse debam de je-dɛa ye 

ba fe debam pa se dé toŋe totoŋ-dɛɛra dé pa-ba. 7 Dé laam ma kaase dé jare dé nabaara 

BAŊA WƐ wom se o zeini debam dé chanɛɛre dem wone. O déem ma maane dé yaara 

yam dedaane dé wo-chechɔɡɔ kom, ye o daare o sɛ dé wɛ-lworo kom. 8 BAŊA WƐ ma 

tɔɡe o dam baŋa ne o toŋe wo-kamunnu dedaane wo-kenkaɡela se o ma fuɡi Ejipti 

tiina bam ye o daare o vere debam ba jeŋa ne. 9 O ma ja debam o ja ba ywo-seeni ye o 

pa debam te-ŋoŋa kanto na ywomma de varem de kɔnɔ to. 10 Mo kokuri amo laam 

kwei wodiiru telo na lwoori yiɡa te ke teɡa kam ne to se a pa‑o. BAŊA WƐ, ko ye nmo 

mo pɛ-ne wodiiru tem konto.’  

Laam kwei kayaa kam n zeɡe BAŊA WƐ bimbini dem yiɡa ne se n daare n tiiri n zuli‑o 

da. 11 Nmo dedaane n sɔŋɔ tiina wó di ywoni lanyerane, wo-laaro telo BAŊA WƐ na ke o 

pa abam to ŋwaane. Levi tiina de veira balo na zoore á tetare ne to dé wó tɔɡe de 

abam ba di ywoni.  

Wodiiru Wɛ-teiri  

12 Bena yatɔ bene dem maama wone, á ná le popɔra dedoa á wodiiru tem popɔre fuɡa 

wone se á pa Wɛ, kwei-na Wɛ-teiri dem konto á pa Levi tiina, de veira, de botara, de 

kadeina. Á ná ke konto, balo na zoore á teene dem ne to wó na wodiu ba di ba su. 13 Á 

laam maa wó daare á ware á Tu BAŊA WƐ wom á ta we:  

‘Amo seene a tɔɡe n ni dem ye a le Wɛ-teiri delo na ye nmo nyem to a sɔŋɔ ne a kwei 

a pa Levi tiina, de veira, de botara, de kadeina mo. A bere a wo lɔɡe n bera yam 

kwaɡa ne naa a swei ya swia de fenfee de. 14 Ko ná ye Wɛ-teiri dem, maŋa kalo a na 

wo lua wone to de, a wo di wodiiru tem konto kolokolo. A na diɡiri Wɛ chullu tem 

seeni to, a wo le kolokolo te wone a ja nwoŋi. A nam wo kwei-te a ma zuli twa. Amo 

Tu BAŊA WƐ, a tɔɡe nmo ni dem chekke ye a ke nmo na bere-ne tei to maama. 15 Konto 

to, zeɡe n wɛyuu sɔŋɔ kom ne n tiiri n nii n nɔɔna Isarele tiina bam se n swɛ debam 

swolim, se n daare n nii teɡa kalo n na pɛ debam ne n na ɡwoni ni de dé nabaara bam 

se n ke tei to. Ka maa ye te-ŋoŋa na ywomma de varem de kɔnɔ to.’  

Baŋa Wɛ nɔɔna na maŋe se ba toŋe tei to  

16 Abam Tu BAŊA WƐ wom zem bere abam se á toŋe á tɔɡe o nia yanto de o chullu 

tento lanyerane. Ta‑á sɛ-na-ya de á boboŋa maama de á bochare maama. 17 Á zem taɡe 

jaja we BAŊA WƐ mo ye abam Tu Wɛ, se á ta‑á tɔɡe o chwei sem chekke. Á nam ta wó 

toŋe á tɔɡe o nia yam, de o bera yam, de o chullu tem maama, ye á sɛ o kwora kam. 
18 BAŊA WƐ de zem taɡe jaja we o kuri abam se á ta‑á ye o tete nɔɔna balo o na jeɡa 

lonne ŋwaane to, ne o na maŋe o pwooli tei to. Abam nam ye se á ta‑á sɛ o nia yam 

mo. 19 O ta wó pa se á yere zaŋe de dwoni dwia yalo maama o na ke to, pa se á na zula 

de tia ba tei ne. Abam wó ta‑á ye nɔɔna balo á Tu BAŊA WƐ wom na pwɛ o pa o tete, 

ne o na maŋe o pwooli se o ke tei to.”  

27 

Ba popone Wɛ nia yam kandwa baŋa ne  



1 Moses de Isarele nakwa bam laam ma ta de nɔɔna bam ba we, “Ta‑á tɔɡe-na Wɛ ni 

dem maama a na bere abam zem to. 2 Á ná tu á bɛ Jɔdan buɡa kam á zo teɡa kalo á Tu 

BAŊA WƐ wom na laɡe o pa abam to, á jeɡe se á chwi kandwa-kamuna, á daare á 

fɔɡe-ya lanyerane de te-pwonnu. 3 Á laam wó daare á popone Wɛ nia yanto maama á 

ke da. Á ná bɛ á zo teɡa kalo BAŊA WƐ na laɡe o pa abam to, á jeɡe se á ke konto mo. 

Ka maa ye te-ŋoŋa na ywomma de varem de kɔnɔ, nenɛɛne á nabaara BAŊA WƐ wom 

na pwooli se o pa abam tei to. 4 Á ná bɛ Jɔdan buɡa kam á kɛ á vo á yi Ebal peo kom, 

se á chwi kandwa yam konto á daare á fɔɡe-ya, ne a zem na bere abam se á ke tei to. 
5 Á ta wó kwei kandwa yadwonna á ma lɔ bimbini á pa á Tu BAŊA WƐ wom. Á nam yé 

ma-na luuru á sare kandwa yam á ma á lɔ-de. 6 Beeri-na kandwa-dale se á ma á lɔ 

bimbini dem, se á daare á ke zwɛɛm kaanem de baŋa ne á pa BAŊA WƐ. 7 Á ta wó ke 

yazura kaanem da, ye á tɔɡe daane á di ye á ke wopwolo á Tu BAŊA WƐ wom yiɡa ne. 
8 Á jeɡe se á popone Wɛ nia yanto maama á ke kandwa yalo á na chwi to baŋa ne mo, 

se botare sem taa nae jaja.”*  

Zwabania wó ja sɔɔlem ka ba  

9 Moses de Levi dwi tiina balo na ye Wɛ kaanem tiina to déem ma ta de Isarele tiina 

bam maama ba we, “Isarele tiina bam, cheiɡi-na sɔɔ se á ni a taane dem. Abam zem 

jiɡi á Tu BAŊA WƐ tete nɔɔna mo. 10 Konto to, sɛ-na o kwora kam se á ta‑á toŋe á tɔɡe o 

nia yam de o bera yam ne a zem na pɛ abam tei to.”  
11 Dɛ dem konto ne mo Moses déem taɡe de Isarele tiina bam o we:  

12 “Á ná bɛ Jɔdan buɡa kam á ti, Isarele dwia yanto mo jeɡe se ya zeɡe Gerizim peo 

yuu ne se ba kwei Wɛ zaane ba ma swɛ nɔɔna bam swolim: Simeon, de Levi, de Judah, 

de Isakara, de Josɛf, de Benjamin. 13 Se dwia yanto de zeɡe Ebal peo yuu ne se ba 

sɔɔlem lwarem ba ke da: Ruben, de Gad, de Asere, de Zebulun, de Dan, de Nafitali.  
14 Levi tiina bam mo maa jeɡe se ba tɔɔle botare-bia banto de kwor-dɛa ba ta we:  

15 ‘Nɔɔno wolo ná kwei daa o ma sare jwoni, naa o mɔ kamɔɡɔ, se o seiɡi o taa zuli-de, 

Wɛ wó sɔɔle lwarem o yaɡe kotu baŋa ne, BAŊA WƐ na chuli woŋo kolo ɡɔɡɔ na ke o 

zuli to ŋwaane.’  

Nɔɔna bam maama maa wó leiri we, ‘Ameena’.  

16 ‘Nɔɔno wolo ná ba neɡe o kwo de o nu, Wɛ wó sɔɔle lwarem o yaɡe kotu baŋa ne.’ 

Nɔɔna bam maama maa wó leiri we, ‘Ameena’.  
17 ‘Nɔɔno wolo ná fofɔ o dwoŋi siseini, Wɛ wó sɔɔle lwarem o yaɡe kotu baŋa ne.’ 

Nɔɔna bam maama maa wó leiri we, ‘Ameena’.  
18 ‘Nɔɔno wolo ná ɡane lilwei se o tusi o chwoŋa, Wɛ wó sɔɔle lwarem o yaɡe kotu 

baŋa ne.’ Nɔɔna bam maama maa wó leiri we, ‘Ameena’.  
19 ‘Nɔɔno wolo ná kweele veiru, naa botaro, naa kadeim cheɡa kam, Wɛ wó sɔɔle 

lwarem o yaɡe kotu baŋa ne.’ Nɔɔna bam maama maa wó leiri we, ‘Ameena’.  
20 ‘Nɔɔno wolo ná yaale o kwo yuu ye o peini de o kwo kaane wodwoŋi, Wɛ wó sɔɔle 

lwarem o yaɡe kotu baŋa ne.’ Nɔɔna bam maama maa wó leiri we, ‘Ameena’.  
21 ‘Nɔɔno wolo ná laɡe varem ye o peini ded‑o, Wɛ wó sɔɔle lwarem o yaɡe kotu baŋa 

ne.’ Nɔɔna bam maama maa wó leiri we, ‘Ameena’.  
22 ‘Nɔɔno wolo ná laɡe o nakɔ ye o peini ded‑o, o ná maŋe o ye o kwo bu naa o nu bu 

de, Wɛ wó sɔɔle lwarem o yaɡe kotu baŋa ne.’ Nɔɔna bam maama maa wó leiri we, 

‘Ameena’.  
23 ‘Nɔɔno wolo ná peini de o tenkaane, Wɛ wó sɔɔle lwarem o yaɡe kotu baŋa ne.’ 

Nɔɔna bam maama maa wó leiri we, ‘Ameena’.  
24 ‘Nɔɔno wolo ná seiɡi o ɡo nɔɔno, Wɛ wó sɔɔle lwarem o yaɡe kotu baŋa ne.’ Nɔɔna 

bam maama maa wó leiri we, ‘Ameena’.  
25 ‘Nɔɔno wolo ná jwoŋi sabu se o ɡo nɔɔno wolo na wo maŋe se o te to, Wɛ wó sɔɔle 

lwarem o yaɡe kotu baŋa ne.’ Nɔɔna bam maama maa wó leiri we, ‘Ameena’.  
26 ‘Nɔɔno wolo ná ve Wɛ nia yanto se o taa toŋe o tɔɡe-ya, Wɛ wó sɔɔle lwarem o yaɡe 

kotu baŋa ne.’ Nɔɔna bam maama maa wó leiri we, ‘Ameena’.”  

28 

Ni-sɛɛm wó ja Wɛ swolim de ba  

Chullu 26:3-13; Nia Gulim 7:12-24  

1 “Á ná sɛ á Tu BAŊA WƐ wom kwora ye á toŋe á tɔɡe o nia yam amo na pɛ abam zem 

tento to, BAŊA WƐ wó pa se á yere zaŋe de dwoni teene delo maama na wo loɡo kom 

baŋa ne to. 2 Sɛ-na o ni dem chekke se swolim dento maama taa ye á nyem ye de woli 



abam maŋa maama:  
3 Wɛ swolim wó taa wo á teene dem baŋa ne de á kare sem baŋa ne. 4 Wɛ swolim wó 

taa wo á bia baŋa ne, de á wodiiru baŋa ne, de á vara baŋa ne, ne ko ná ye á naane, 

de á pei, de de bia maama. 5 Wɛ swolim wó taa wo á mena tetwaro baŋa ne, de á 

nwanno tem baŋa ne. 6 Wɛ swolim wó taa wo á kikia maama baŋa ne, ne ko ná ye 

totoŋa yalo á na ke diɡa ne, de yalo á na ke pwooni ne to maama.  
7 Á dona ná nwoŋi se ba kwaare jara de abam, BAŊA WƐ wó wane-ba o pa abam. Ba 

kɔɡɔ kom wó da chwoŋa dedoa ba ba abam baŋa, ye ba laam jaɡe ba da chwei serepɛ 

ba duri se ba lu abam jeŋa ne.  
8 BAŊA WƐ wó swɛ swolim o ke á tuli baŋa ne, de á jeŋa totoŋa maama baŋa ne, pa se 

á na swolim lanyerane teɡa kalo o na laɡe o pa abam to wone.  
9 Abam ná sɛ BAŊA WƐ ni maama ye á tɔɡe o chwei sem, o wó fɔɡe abam pa se á ta‑á 

ye o tete nɔɔna, ne o na pwooli se o ke tei to. 10 Ko maa wó pa se loɡo baŋa nɔɔna 

maama lɔre we á ye BAŊA WƐ wom nyem, se ba ta kɔre abam. 11 BAŊA WƐ wó pa se á 

ŋwea maama ke lanyerane, se á ta‑á jeɡe bia dedɛ, de vara dedɛ, de wodiiru dedɛ, ne á 

ná tu á zo teɡa kalo ne o na pwooli de á nabaara se o pa abam to. 12 BAŊA WƐ wó zeɡe 

o wɛyuu sɔŋɔ kom ne o toŋe doa se ka ne á kare sem ne, pa se wodiiru telo á na duɡi 

to ke lanyerane. O na wó ke zaane á totoŋa maama baŋa ne to wó pa se á ta‑á jene á 

pae dwi-ɡɛ tiina dedɛ. Abam nam bá jwoŋi jena nɔɔn-nɔɔno tei ne. 13 BAŊA WƐ wó pa á 

ta‑á wo nɔɔna maama yiɡa ne mo, ye á bá ta‑á wo ba kuri ne. Cheɡa to, á ná sɛ á Tu 

BAŊA WƐ wom kwora ye á toŋe á tɔɡe o nia yam amo na pɛ abam zem tento to, á wó 

ta‑á vei yiɡa mo maŋa maama ye á daa bá jwoori kwaɡa. 14 Ko ná ye Wɛ nia yalo a na 

pɛ abam zem to, yé ywori-na ya wone se á vo jazem naa jaɡwia seeni. Á nam yé zaŋe 

á zuli wa-yɔɔro.  

Zwabania wó ja sɔɔlem ka ba  

Chullu 26:14-46  

15 Abam ná ve á Tu BAŊA WƐ kwora kam ye á wo sɛ se á tɔɡe o nia yam amo na pɛ 

abam zem to chekke, lwarem dento maama wó ba á baŋa:  
16 BAŊA WƐ wó sɔɔle lwarem o yaɡe á teene dem de á kare baŋa ne. 17 BAŊA WƐ wó 

sɔɔle lwarem o yaɡe á mena tetwaro baŋa ne, de á nwanno baŋa ne. 18 BAŊA WƐ wó 



sɔɔle lwarem o yaɡe á bia baŋa ne, de á wodiiru baŋa ne, de á vara baŋa ne, ne ko 

ná ye á naane, de á pei, de de bia maama. 19 BAŊA WƐ wó sɔɔle lwarem o yaɡe á 

kikia maama baŋa ne, ne ko ná ye totoŋa yalo á na ke diɡa ne, de yalo á na ke 

pwooni ne to maama.  
20 BAŊA WƐ wó ja lɛɛro de cham o ba abam baŋa ne, pa se á boboŋa vuɡimi de kolo 

maama á na laɡe á toŋe to. Chɔɡem wó ba de ti abam lela, á na toŋe lwarem totoŋa ye 

á lɔ BAŊA WƐ kwaɡa ne to ŋwaane. 21 BAŊA WƐ wó ja jawe-chɛɛro dwi dwi o ba abam 

baŋa ne, pa se nɔɔn-nɔɔno daa yé daare teɡa kalo á na laɡe á zo se á ta‑á tei to wone. 
22 O wó pa sesa-dwonnu, de paa, de yera foosem ba te ja abam. O ta wó toŋe wulim de 

da-kore de jawe-chɛɛro dwi dwi se te chɔɡe wodiiru telo á na duɡi to. Lɛɛro tento 

maama wó taa jaane abam se ko ta nii á toone. 23 Kunkwonnu bá taa wo wɛyuu ne. 

Teɡa kam wó ko mo kaŋ-kaŋ ne luuru tei. 24 Á na teene doa, ka bá ba, ye fwoɡo de 

kasol-koro yerane mo á wó na. Te wó ba te chɔɡe abam te ti.  
25 BAŊA WƐ wó kwei abam o ke á dona jeŋa ne. Á kɔɡɔ kom wó da chwoŋa dedoa á 

vo á kwaare jara de-ba, ye á laam jaɡe á da chwei serepɛ á duri se á lu ba jeŋa ne. 

Loɡo baŋa dwi tiina maama ná nɛ kolo na wó ba abam baŋa to, ko wó tiini ko so-ba 

ye foone ja-ba. 26 Á ná teɡa, zuna de kaɡo-vara mo wó ba ba di abam yera ye 

nɔɔn-nɔɔno daa bá daare se o zeili-ba o yaɡe.  
27 BAŊA WƐ wó pa se ŋɔn-pwoni lei abam yera ne, ne o déem na ke tei de Ejipti tiina 

bam to. O ta wó pa se sankwɛ, de tambwala, de kasili-nabiina to abam yera ne, ye 

yɔɔrem tera. 28 BAŊA WƐ wó pa se á yuni vuvuɡi, á yia de wó dwei ye á boboŋa vuɡimi. 
29 Wea tetare ne de á wó ta‑á kare á taane mo ne lilwoa tei. Á bá na nyɔɔre á totoŋa 

baŋa ne. Maŋa maama de, nɔɔna wó taa bɛɛse abam, ye ba vere á wonnu tem. 

Nɔɔn-nɔɔno nam bá taa wora se o jwoŋi abam o yaɡe.  
30 Nɔɔno wolo ná vei o cha kaane se o di, nɔn-ɡaa wó zi kaane wom. Wolo ná lɔɡe 

diɡa, kotu bá zo ka wone. Wolo ná duɡi kara, kotu bá na ka wodiiru o di. 31 Ba wó 

zaɡe á naane ba ɡo á yibia ne, ye á bá na nɔna yam á done. Abam ná zeɡe á nia, ba 

wó vere á bonɛ ba vaŋe ba ja kɛ, ye ba daa bá jwoori ba pa abam. Ba wó vere á pei 

sem ba kwei ba ke á dona jeŋa ne ye nɔɔn-nɔɔno tera se o woli abam. 32 Ba ta wó ja á 

bia bam, bakeiri de busankane, ba vo ba ke dwi-ɡɛ tiina jeŋa ne. Á wó ta‑á zeɡe 

chwoŋa ni ne taa á nia se á bia bam jwoori ye á ɡa. Á bá wane kolokolo á ke. 



33 Sa-teena mo wó ba ba vere wodiiru telo á na koore luluŋu á na to. Á wó yeini á ta‑á 

nae yaara de bɛɛsem yerane mo. 34 Keim-chɛɛre delo á yia na wó na to wó pa se á 

yu-punnu vuɡimi. 35 BAŊA WƐ wó waare abam pa se ŋɔn-pwoni jwoŋi á nɛ sem maama. 

Se wó kwoli á yera yam maama ye se ba jia.  
36 BAŊA WƐ wó zeili abam de pɛ wolo á na wó kuri se o taa tei abam to se á jaɡe á vo 

sa-teo yiɡa yiɡa, teo kolo abam de á nabaara bam ya na yeiri ko ni ne to. Jei sem 

konto ne á wó ta‑á zuli jwona yalo ba na mɛ dɛ dedaane kandwa ba ma ke-ya to. 
37 Teene delo wone BAŊA WƐ na wó jaɡe abam to tiina ná nɛ kolo na wó ke abam to, ko 

wó so-ba dedɛ. Á wó ji memaŋa de wo-mɔnɔ á pa-ba.  
38 Á wó du dedɛ á kare ne, ye á ba á zaɡe fenfee, kayere na wó di á wodiu kom to 

ŋwaane. 39 Á wó jeiri Vini teeni á daare á nii de baŋa ne, ye á bá ɡwori de bia bam naa 

á ŋoke nyoa bam se á nyɔ, kanzwa na wó chɔɡe á teeni dem to ŋwaane. 40 Olivi teeni 

wó nwoŋi á teɡa kam jei maama ne, ye á za bá na de nuɡa mo, de bia bam maama na 

wó siiri to ŋwaane. 41 Á wó lo bia, bakeiri de busankane, ye á bá ta‑á nii-ba, á dona na 

wó ja-ba ba ja viiri to ŋwaane. 42 Á teeni dedaane á wodiiru maama ye kayere mo wó 

deilimi se ti.  
43 Dwi-ɡɛ tiina balo na zoore abam teo kom ne to wó fɔɡe ba taa puli de dam, ye 

abam tete wó ta‑á jwoori kwaɡa. 44 Banto wó taa jeɡe sabu ba jene ba pae abam. 

Abam nam bá ta‑á jeɡa se á jene á pa-ba. Ba wó taa ye abam yuu tiina mo, se á ta‑á 

wo ba dam kuri ne.  
45 Cheɡa ŋwaane to, abam ná ve á Tu BAŊA WƐ kwora kam ye á wo sɛ se á tɔɡe o nia 

yam de o bera yam maama, lwarem dento dwoŋi wó ba á baŋa de bá yaɡe se ko yi á 

laam na tu á chɔɡe á ti to. 46 Tento maama mo wó taa ye maana se nɔɔna lɔre we Wɛ 

ban-zɔŋɔ wo abam de á kwaɡa kam baŋa ne taa wuu.  
47 Abam wo sɛ se á ta‑á zuli á Tu BAŊA WƐ wom de wopwolo ye á toŋe á pa‑o, de o na 

maŋe o pa á jeŋa jeɡe wo-laaro dedɛ to. 48 Mo kokuri á laam wó ta‑á toŋe á pae á dona 

balo BAŊA WƐ na wó toŋe se ba wane abam to. Kana wó ja abam, na-nyɔm de wó ja 

abam. Zore de wó ja abam woŋo maama wone ye á ta‑á vei kalambwolo. Á wó ji kabɛ 

ye á na bɛɛsem se ko taa nii á ná tu á chɔɡe á ti.  
49 BAŊA WƐ wó le dwi delo na wo yiɡa yiɡa ye á ba ni ba taane to se ba popo ba ba 



abam baŋa ne, ne maao na yeini ko chaale ko wodiu tei to.* 50 Ba maa ye balo na jeɡe 

wo-dɛɔ ye ba ba duri nɔɔn-nɔɔno ŋwaŋa, nɔn-kwe de bia de to mo. 51 Ba wó ba ba vere 

á vara de á wodiiru maama ye ba daare abam se á pu de kana. Ba bere ba bá daare 

kolokolo, mena, de sana, de nuɡa, de naane, de pei, de bone. Ba wó vere te maama ba 

daare abam se á laam ba á chɔɡe á ti.  
52 Á dona wó nwoŋi ba ba teɡa kalo á Tu baŋa Wɛ wom na laɡe o pa abam to ba 

kaare á teene dem maama ba pu. Ko ná ye kabiri-dɛɛro telo na dɔra ye á boŋe we te 

wó che á dona yiɡa to, tento wó to teɡa ne buri-buri. 53 Á dona na wó peene abam 

konto to, ko wó pa se á chɔɔre ye á laam di bia balo á Tu BAŊA WƐ wom na pɛ se á lo 

to. 54-55 Á dona ná kaare á teene dem maama ba pu, nɔn-yero wolo maama na bere o 

jeɡe yibwona to de laɡe o di o tete bia mo, o na yaare de kana to ŋwaane. O nam bá 

sɛ se o chɛ nɔna yam o pa o choro, naa o ka-swono, naa o bia balo ta na daare to. 
56 Ka-yero wolo de na jeɡe yibwona ye o yeiri yaara to de wó ma o kwaɡa o ya o baro 

wolo o na swoi to de o bia maama. 57 O wó seiɡi o di bu-seseŋa kalo o na loɡe to de ka 

nyeene, ye o ba ke o chɛ o pa o diɡa tiina, kana na jeɡe‑o ye wodiu tera to ŋwaane.  
58 Abam ná wo sɛ se á toŋe á tɔɡe bera yalo maama na popone ya tiŋi tɔnɔ konto ne 

to, ye á ná ve se á zuli á Tu BAŊA WƐ yere-kamunu kom, 59 o wó waare abam de á bia 

pa se jawe-chɛɛro lɔɡese abam maama ye te bá jei. 60 Jaweero telo dwoŋi Ejipti tiina 

déem na nɛ ye á jeɡe te lwia to wó ba á baŋa ye á bá na te yɔɔrem jei. 61 BAŊA WƐ ta 

wó pa se jaweero de yaara yalo na maŋe ya wo popone ya tiŋi Wɛ nia tɔnɔ konto ne to 

ba abam baŋa se te chɔɡe abam fase. 62 Á kɔɡɔ kom seene ko puli ne wɛyuu chalechwe 

sem na daɡa tei to mo. De ko de, abam fenfee yerane mo wó daare, á na ve á Tu BAŊA 

WƐ ni to ŋwaane. 63 Ko ya pwoli BAŊA WƐ wo mo se o ke abam lanyerane pa se á puli 

dedɛ. Ko laam nam wó pwoli o wo se o chɔɡe abam pa se á ti. O wó pa se ba vuuri 

abam ba ɡɔ teɡa kalo á na laɡe á zo to ne.  
64 BAŊA WƐ wó zeili abam pa se á jaɡe á vo á yi loɡo baŋa teene dem maama. Dáane 

mo á wó ta‑á zuli jwona yalo ba na mɛ dɛ dedaane kandwa ba ma ba ke to. Abam de á 

nabaara ya yeiri wa-yɔɔro tem konto ni ne. 65 Jei sem konto ne, á bá na kuɡu jei de 

bochare-zuru. BAŊA WƐ wó pa se lwia taa jeɡe abam. Á yia wó ba ya dwei ye á vɔna 

pare. 66 Á bochara wó taa jaana ye foone jeɡe abam wea de tete maama. Á wó ta‑á 

kɔre foone de toone maŋa maama. 67 Á ná zaŋe zezeŋa ne, á wó ta nenɛɛne, ‘Ko ya ná 

ye dedaan-ni mo tento, ko ya wó taa ɡara.’ Dedaan-ni ne á maa wó ta we, ‘Ko ya ná ye 

zezeŋa mo konto, ko wó taa ɡara.’ Á wó ta‑á tɛ konto dwoŋi de wo-lwanno telo á yia 

na wó na pa se foone ja abam to. 68 BAŊA WƐ wó pa se á zo nabwooru á jwoori á vo 

Ejipti, de o na maŋe o pa abam ni se á daa yé da chwoŋa kam konto to. Á ná yi da, á 

wó kwaane se á yeiɡi á tete á pa á dona se á ji ba kabɛ, ye nɔɔn-nɔɔno bá sɛ se o yeiɡi 

abam.”  

29 

Ba jwoori ba ke ni-ɡwonim de Wɛ  

1 BAŊA WƐ déem na laɡe o ɡwoni ni de Isarele tiina bam Moaba laŋa ne to, taane delo 

o na taɡe de Moses se o lwoni o bere-ba to mo tento. Tento de nam ta laɡe te tɔɡe te 

woli de ni-ɡwonim delo BAŊA WƐ na maŋe o ke o pa-ba Sinayi peo yuu ne to mo. 
2 Moses ma bwoŋi Isarele tiina bam maama ye o ta de ba o we:  

“Abam tete maŋe á na BAŊA WƐ déem na toŋe kolo de Ejipti Pa-faro wom de o nakwa 

de o teo kom maama to. 3 Á yia mo nɛ chana yalo, de wo-kenkaɡela yalo, de 

wo-kamunnu telo BAŊA WƐ na ke o ma faŋe Ejipti tiina bam o nii to. 4 De zem maama 

de, o ta wo pɛ abam yia poore se á wane á ni kolo maama á na nɛ to kuri.  
5 BAŊA WƐ taɡe o we, ‘Bena fintɔ mo a tɔɡe abam yiɡa kaɡoa kam wone ye dé via. Á 

ɡwaaro nam wo zareme, ye á natera de wo chɔɡe. 6 Á na beeri konto to, á wo di 

bworobworo ye á wo nyɔɡe sana. De ko de, a woli abam se á wane á lɔre we amo mo 

ye abam Tu BAŊA WƐ wom.’  
7 Dé na yi ywo-seeni to, Hesebon teo Pɛ Sihon de Basan teo Pɛ Oɡa ma nwoŋi se ba 

kwaare jara de debam. Dé déem ma wane-ba. 8 Dé ma kwei ba teɡa kam dé pɔɔre dé 

pa Ruben dwi dem, de Gad dwi dem, de Manasɛ dwi chichworo kom se ba taa tei.  
9 Ta‑á yei-na se á tɔɡe kolo maama na popone ko tiŋi ni-ɡwonim dem konto ŋwaane 

to, se ko pa kolo maama á na laɡe á toŋe to taa ke lanyerane ko pa abam. 10 Zem dɛ 

dem ne, abam maama zeɡe á Tu BAŊA WƐ wom yiɡa ne mo, de á yuu tiina, de á 

nakwa, de á dedɛɛra, de Isarele baara bam maama, 11 ko ta woli de á kaana, de á bia, 



de veira balo na zoore de abam ye ba ɡwoni dɛ ba daare ba mɔɔne na ba zeŋe ba pae 

abam to maama. 12 Á tu se á sɛ ni-ɡwonim delo á Tu BAŊA WƐ wom na duɡi duuri o ma 

ke de abam zem to mo. 13 Ni-ɡwonim dem konto bere we á seene á ye o nɔɔna bam se 

o de taa ye abam Tu Wɛ wom, ne o na maŋe o pwooli tei de abam, de á nabaara 

Abaraham, de Izaak, de Jakob to. 14-15 Ko dae abam balo zem na zeɡe debam Tu BAŊA 

WƐ wom yiɡa ne to yerane mo o laɡe o du duuri o ma ke ni-ɡwonim dem konto de-ba, 

se ko ta ye á kwaɡa kam de mo o laɡe o ke o pa-ba.  
16 Á wó wane á ɡuli dé déem na zoore Ejipti ne ye dé daare dé tɔɡe teene dedwonna 

wone dé kɛ dé ba ywo ye ko ke debam tei to. 17 Á nɛ dwia yanto tiina na zuli wo-zɔɔna 

de jwona yalo ba na mɛ dɛ, de kandwa, de lu-nyenno, de sabu-seŋa ba ma ke to. 
18 Ta‑á yei-na se abam wolowolo yé lɔ dé Tu BAŊA WƐ wom kwaɡa ne se o daare o vo o 

zuli dwi-ɡɛ tiina jwona. Ko ná ye abam balo zem na wora to wone baaro, naa kaane, 

naa sɔŋɔ kolo, naa dwi delo maama, se á yé zaŋe á ke konto.*  

Wolo maama ná tɔɡe jwo-yɔɔro, kotu wó taa nye de tei-kuɡu kolo na beɡe se ko 

laam ba ko lei tio-bi-balwaaro to mo. 19 O wae o ni ni-ɡwonim dento na bere wonnu 

telo to ye o boŋe o yuu ne we, o ta wó na lanyerane de o na maŋe o jeɡe yi-dɛɛre ye o 

ba tɔɡe Wɛ chwoŋa to de. Kotu nam wó ja chɔɡem o ba abam maama baŋa ne, 

nɔn-ŋona de nɔn-balwaaro maama. 20 BAŊA WƐ bá yaɡe nɔɔno wom konto wɛleera o 

ma chɛ‑o. O ban-zɔŋɔ za mo wó tɔreɡe kotu baŋa ne, pa se chana yalo maama na 

popone ya tiŋi tɔnɔ konto wone to ba kotu baŋa ne se ko taa nii o yere ná saare loɡo 

baŋa maama ne. 21 BAŊA WƐ wó le‑o Isarele dwia yam maama wone se o tiini o na 

chɔɡem. Sɔɔlem delo maama na popone Wɛ nia tɔnɔ kom wone o ni-ɡwonim dem 

ŋwaane to maa wó to kotu baŋa ne. 22 Abam kwaɡa kam de sa-teena balo na nwoŋi 

yiɡa yiɡa to jwa wó na chɔɡem delo BAŊA WƐ na wó pa de to teɡa kam baŋa ne se 

yaara dedɛ ta wora to. 23 Á teɡa kam maama wó chɔɡe, yɛ de chilibuɡu na wó li-ka to 

ŋwaane. Ba bá wane kolokolo ba du ka wone. Wodiiru de bá ke da, ye ɡaaro tete bá 

wane te nwoŋi. Laŋa kam maama wó taa nye de Sodom, de Gomora, de Adema, de 

Zeboyiim teene dem déem na chɔɡe tei, BAŊA WƐ ban-zɔŋɔ kom ŋwaane to. 24 Dwi-ɡɛ 

tiina maama ná nɛa, ba wó taa bwei nenɛɛne, ‘Bɛ laam mo ke ye BAŊA WƐ chɔɡe ba 

teɡa kam konto dwoŋi? Bɛŋwaane mo o bane tiini de zaŋe de-ba konto?’  
25 Nɔɔna wó leiri-ba ba we:  

‘Ko wó taa ye we, BAŊA WƐ nɔɔna bam chɔɡe ni-ɡwonim delo o na ke de-ba maŋa kalo 

o na jaane-ba o nwoŋi Ejipti ne to, de o na ye ba nabaara Wɛ wom to. 26 De konto de, 

ba déem yaɡe‑o ba daare ba zuli wa-yɔɔro mo, te na ye wa yalo ba ya na yeiri, ye Wɛ 

wo sɛ se ba zuli-ya to. 27 Konto laam mo pɛ se BAŊA WƐ bane zaŋe ba baŋa ne, ye o pa 

se sɔɔlem delo maama na popone tɔnɔ konto ne to ba ba teɡa kam baŋa ne. 28 BAŊA WƐ 

ma vuuri-ba o le ba teɡa kam ne, ye o laam dole-ba o yaɡe sa-teo ne, o ban-lom dem 

ŋwaane. Dáane mo ba ta wora de zem maama.’  
 

29 Wo-siseiɡiru wora, te na maŋe te wo dé Tu BAŊA WƐ wom boboŋa ne, se ko daare 

bera yalo o na veere o pa debam to, yanto mo ye debam de dé kwaɡa kam nyem se ko 

taa vei wuu, se dé wane dé taa tɔɡe o nia yam maama.”  

30 

Ba na wó ke tei se Baŋa Wɛ jwoori o ke-ba lanyerane  

1 “Amo laam nam bere abam Wɛ swolim dem de o sɔɔlem dem na wó taa ye tei to. 

Wonnu tento maama ná seene te ke abam baŋa ne, ye á Tu BAŊA WƐ wom ná zeili 

abam o jaɡe se á ta‑á zoore dwi-ɡɛ tiina tetare ne, á wó ɡuli te ɡula. 2 Abam de á 

kwaɡa kam laam ná pipiri á jwoori á Tu BAŊA WƐ wom tei ye á sɛ o ni de á boboŋa 

maama de á wo maama, ne amo zem na bere abam tei maama to, 3 BAŊA WƐ wó duri á 

ŋwaŋa ye o jwoori o ke abam lanyerane. O wó pa á zeɡe teene delo wone o na jaɡe 

abam to se á jwoori ywo. 4 Á ná maŋe á jaɡe mo a zo loɡo kom ɡuɡworru yiɡa yiɡa de, 

BAŊA WƐ wó la abam dáane o ja jwoori ywo. 5 O wó pa á jwoori á zo teɡa kalo á 

nabaara déem na tei to, se abam tete de taa tei-ka. O ta wó pa se á fɔɡe á puli á dwoni 

á nabaara bam déem na ye tei to. 6 BAŊA WƐ wó kwɛ abam de á bia bochara, se á ta‑á 

wae á swoi‑o de á boboŋa maama, de á wo maama, se á dáane teɡa kam ne. 7 O ta wó 

pa se lwarem delo o ya na sɔɔle o ke abam baŋa ne to yaɡe abam se de pipiri de ba á 

dona baŋa ne, de balo maama na chuli abam to. 8 Á wó jwoori á sɛ BAŊA WƐ kwora ye 

á toŋe á tɔɡe o nia yam maama amo na pɛ abam zem to. 9 Á Tu BAŊA WƐ wom wó pa 

se á ŋwea ke lanyerane ye á totoŋa maama taa jeɡe nyɔɔre. O ta wó pa á ta‑á jeɡe bia 



dedɛ, de vara dedɛ, de wodiiru dedɛ. Ko wó pwoli o wo se o ke abam lanyerane, ne o 

yi déem na paɡe á nabaara bam baŋa ne tei to mo. 10 Abam nam jeɡe se á sɛ á Tu BAŊA 

WƐ wom kwora ye á toŋe á tɔɡe o nia de o bera yalo na popone ya tiŋi Wɛ nia tɔnɔ 

konto ne to mo. Á jeɡe se á pipiri á jwoori o tei mo de á boboŋa maama de á wo 

maama.  

Ŋwea de toone taane  

11 Wɛ nia yalo amo na pɛ abam zem to ba tiini ya dwoi á jaanem. 12 Ko dae we ya tiɡi 

wɛyuu ne mo, se á ta‑á bwei da-tei ne we, ‘Wɔ mo wó wane o di o ja-ya o jwoori o ba 

o pa debam, se dé wane dé ni se de daare dé sɛ?’ 13 Ko dae we ya wo naneo kom 

kakam daa ne, se á ta‑á bwei nenɛɛne, ‘Wɔ mo wó yɛ na o bɛ naneo kom o ja-ya o 

jwoori o ba o pa debam, se dé wane dé ni ye dé daare de sɛ?’ 14 Aawo, ya zeɡe ywo mo 

ya bwola de abam. Ya maŋe ya wo á ni ne de á bochara ne. Konto to, sɛ-na-ya 

chekke.*  
15 Amo zem pɛ abam chwoŋa mo se á kuri lanyerane de balɔrɔ tetare ne kolo á na 

laɡe to, se á ta kuri ŋwea de toone de tetare ne. 16 Amo zem pɛ abam ni se á ta‑á swoi 

á Tu BAŊA WƐ wom se á daare á ta‑á tɔɡe o chwei sem, ye á sɛ o nia yam de o bera 

yam de o chullu tem maama. Á ná seene á ke konto, BAŊA WƐ wó swɛ abam swolim pa 

se á fɔɡe á puli teɡa kalo á na laɡe á zo á jeini ka wone to. 17 Ko daare, á ná lɔɡe o 

kwaɡa ne ye a ve o nia yam, ye á fera ná zo wa-yɔɔro se á zuli-te, 18 ta‑á yei-na we á 

wó na chɔɡem se á ti lela. Á ná vei á bɛ Jɔdan buɡa kam se á zo teɡa kam á ta‑á tei, á 

bá dáane ka wone ye á te.  
19 Zem dɛ dento ne a kwei wɛyuu kom de teɡa kam baŋa maama mo, se te taa ye 

maana abam de BAŊA WƐ tetare ne. A pɛ abam chwoŋa se á kuri ŋwea de toone tetare 

ne, se á ta kuri Wɛ swolim de o sɔɔlem dem tetare ne. Konto to, twori-na ŋwea, se 

abam de á kwaɡa kam wane á ta‑á ŋwe, 20 se á daare á ta‑á swoi á Tu BAŊA WƐ wom á 

kwori á sɛ o kwora ye á sale‑o. BAŊA WƐ ye wolo na wó pa abam momwɛ-dɛɛre, ne á 

ná zo teɡa kalo o na pwooli de á nabaara Abaraham de Izaak de Jakob se o pa-ba to 

wone.”  

31 

Josua jeini Moses jeiŋa jei ne  

1 Moses daa ta ma vo o ta de Isarele tiina bam o we:  
2 “Amo laam jeɡe bena bi de finlei mo. A daa bá wane a da á yiɡa. Ko ta woli da, BAŊA 

WƐ taɡe jaja de amo o we, a bá tɔɡe a bɛ Jɔdan buɡa kam.* 3 Abam Tu BAŊA WƐ wom 

tete mo laɡe o da á yiɡa se á bɛ á vo á chɔɡe teene delo na wora to, ye á daare á 

zeili-ba pa se ba daare ba teɡa kam se á jwoŋi-ka á ta‑á tei. Josua mo wó taa wo á 

yiɡa ne ye á bɛ. Ko maama wó ke ne BAŊA WƐ na bere tei to mo.* 4 BAŊA WƐ wó chɔɡe 

nɔɔna bam konto ne o déem na ke Amori tiina pwa Sihon de Oɡa tei ye ba de ba teene 

dem maama chɔɡe to. 5 Cheɡa to, BAŊA WƐ wó ke-ba á jeŋa ne se á wane-ba. Ko nam 

jeɡe se á tɔɡe nia yalo amo na pɛ abam to se á chɔɡe-ba á ti. 6 Ke-na dam á ke á tete 

kuri ne se á ta‑á jeɡe baare. Yé ta‑á kɔre-na foone de-ba. Á Tu BAŊA WƐ wom wo á tei 

ne. O bá fɔɡe o yaɡe abam. O nam bá pa se á to.”  
7 Moses laam ma bwoŋi Josua o ta tento ded‑o Isarele tiina bam maama yiɡa ne o 

we:  

“Yɔɔre n ke dam n ke n tete kuri ne, se n daare n ta‑n jeɡe baare. Nmo mo jeɡe se n da 

amo nɔɔna bam yiɡa se ba vo ba zo teɡa kalo ne BAŊA WƐ na pwooli de ba nabaara se 

o pa-ba to. Nmo ta wó pɔɔre teɡa kam n pa-ba se ba taa tei. 8 BAŊA WƐ tete mo wó taa 

wo n tei ne se á ta‑á via. O bá fɔɡe o yaɡe‑m. O nam bá pa se n to. Konto to, yé ta‑n 

lwia. Nam yé pa n vɔna pare.”  

Wɛ nia yam ɡarem  

9 Moses laam ma popone Wɛ nia yam o tiŋi, ye o daare o kwei-ya o pa Wɛ kaanem 

tiina bam de Isarele nakwa bam. Kaanem tiina bam déem nwoŋi Levi dwi dem wone 

mo ye ba yeini ba zeeri Wɛ ni-ɡwonim dakaa kam. 10-11 O ma ta de-ba o we:  

“Bena yarepɛ bene dem maama ná yia, bene delo á na wó ma‑á chɛ balo na jeɡe á jena 

to, se á ɡa Wɛ nia yam konto se Isarele tiina bam maama cheiɡi. Ko ye maŋa kalo ba 

na wó vo jeiɡa kalo BAŊA WƐ na wó kuri ye ba jeeri o yiɡa ne se ba di Vwoa chwiim 

kuri dem to mo á jeɡe se á ɡa á de ba zwa ne.* 12 Á wó bwoŋi nɔɔna bam maama, 

baara, de kaana, de bia, de veira balo na zoore á tei ne to, se ba maama la daane ba 

cheiɡi Wɛ nia yam. Konto wó pa se ba lɔre ba na wó ke tei ba taa kɔre BAŊA WƐ ye ba 

toŋe ba tɔɡe o bera yam maama chekke. 13 Ba kwaɡa kam de jwa wó ba ba cheiɡi Wɛ 

nia yam ye ba ya yeiri-ya. Banto de jeɡe se ba lɔre ba na wó ke tei ba taa kɔre á Tu 

BAŊA WƐ wom, maŋa kalo maama á na wó ta‑á zoore teɡa kalo ne á na laɡe á bɛ Jɔdan 

buɡa kam á jwoŋi se á ta‑á tei to.”  

Wɛ na bere Moses tei o kweeli to  

14 BAŊA WƐ laam ma ta de Moses o we:  

“Ko ɡɛ fee se n te. Bwoŋi Josua se á laam ba á zo wara-vwei dem ne se á tiŋi‑o se o ji 

á yiɡa tu.”  

Moses de Josua ma vo ba zo vwei dem ne. 15 Kunkwoŋo na zeɡe deiki to ma ba ko 

dɔɡe vwei dem ni dem ne, ye BAŊA WƐ zeɡe kunkwoŋo kom wone. 16 O ma ta de Moses 

o we:  

“Ko bá dáane se n te. Nmo toone dem kwaɡa ne nam, nɔɔna banto bam wó zaŋe ba 

yaɡe amo ba vo se ba taa zuli teɡa kalo ba na laɡe ba zo to wa-yɔɔro. Ba wó lɔ amo 

kwaɡa ne ye ba daare ba chɔɡe ni-ɡwonim delo a na ke de-ba to. 17 Ko ná ke konto, a 

bane wó zaŋe ba baŋa ne lela, pa se a ma a kwaɡa a ya-ba. Amo yiɡa bá taa wo ba 

wone pa se ba na chɔɡem.* Yaara de chana dedɛ na wó ba ba baŋa ne to, ba wó ta 

nenɛɛne, ‘Bɛŋwaane mo yaara yanto wo debam baŋa ne? Ko dae debam Tu Wɛ wom 

na yaɡe debam to ŋwaane mo na?’ 18 Dɛ dem konto ne, amo yiɡa bere ka bá ta wo ba 

wone, ba na toŋe lwarem delo ye ba pipiri ba vo ba zuli wa-yɔɔro to ŋwaane.  
19 Konto ŋwaane, popone-na leiŋa kanto, se nmo, Moses, laam kwei-ka n ma‑n 

zamese Isarele tiina bam se ba wane ba taa leeni-ka. Leiŋa kam wó taa ye maana mo 

amo de banto laŋa ne we ba tusi. 20 Amo laɡe a kale-ba a ja zo te-ŋoŋa kanto na 

ywomma de varem de kɔnɔ, ne amo na pwooli de ba nabaara se a ke tei to mo. Ba 

nam ná zo ba jeini da, ba wó taa nae wodiu ba di ba sui pa se ba nu lanyerane, ye ba 

daare ba pipiri ba taa zuli wa-yɔɔro. Ba wó ve amo ba daare ba chɔɡe ni-ɡwonim delo 

a na ke de-ba to. 21 Yaara de chana dedɛ ná to ba baŋa ne, ba laam wó ɡuli leiŋa kanto 

ɡula se ka taa ye maana mo we ba tusi. A maŋe a lɔre kolo ba na boŋe ba kana ne to 

ye a ta wo jaane-ba a zo teɡa kalo a na pwooli se a pa-ba to wone.”  
 

22 Dɛ dem konto ne, Moses ma popone leiŋa kam ye o kwei-ka o zamese Isarele tiina 

bam. 23 BAŊA WƐ ma pa Nun bu Josua ni ye o we, “Pa n bochare ke dam se n ta‑n jeɡe 

baare. Nmo mo laɡe n tɔɡe Isarele tiina bam yiɡa se á vo á zo teɡa kalo ne a na pwooli 

se a pa-ba to. Amo nam wó taa wo nmo tei ne.”  
24 Moses ma popone Wɛ nia yam maama nyɔ o ke tɔnɔ ne. 25 O na ti to, o ma ta de 

Levi tiina balo na zeeri BAŊA WƐ ni-ɡwonim dakaa kam to o we, 26 “Jwoŋi-na Wɛ nia 

tɔnɔ konto á ja vo á tiŋi á Tu BAŊA WƐ wom ni-ɡwonim dakaa kam teiŋa ne. Ko wó taa 

tiɡi da mo se ko taa ye maana we abam Isarele tiina bam tusi. 27 A yei abam maama na 

jeɡe wo-dɛɔ ye á zwa de ba ni tei to. Nii a ta na ŋwe a wo abam tei ne, ye á maŋe á ve 

BAŊA WƐ ni dem, se a ná teɡa, ko bá dwoni konto na? 28 Nam bwoŋi-na á dwia yam 

maama nakwa de á dedɛɛra se ba la daane se a ŋɔɔne wonnu tento de-ba se ba ni. A 

laɡe a kwei wɛyuu kom de teɡa kam baŋa maama mo, se te taa ye maana banto de 

BAŊA WƐ tetare ne. 29 A yei we amo toone dem kwaɡa ne, á wó biini á tete de 

wo-zɔɔna, ye á daare á ve Wɛ nia yalo a na bere abam to. Jwa seeni á wó toŋe lwarem 

kikia á chɔɡe BAŊA WƐ yiɡa ye á zuli wonnu telo á na mɛ á jea á ke to. BAŊA WƐ bane 

wó zaŋe pa se chanɛɛre to abam baŋa ne.”  

Moses leiŋa kam  

30 Moses laam ma leeni leiŋa kanto maama o vo o kweeli ye Isarele tiina kɔɡɔ kom 

maama cheiɡi:  

32 
1 “Teɡa baŋa, ba n cheiɡi a taane dem!  

Se wɛyuu de, ba n ni kolo a na jeɡe se a ta to!  
2 Wɛ wó pa a berem dem to á zwa ne  

ne kunkwoŋo na siiri tei to mo,  

ne nyɔnɔ de na to teɡa ne tei to.  

A botare sem wó taa nye de do-mimina na siiri  



men-chena de ɡa-lɛɛro baŋa ne tei to mo.  
3 A laɡe a zeiŋi BAŊA WƐ yere!  

Ba-na dé zuli dé Tu Wɛ wom de o kamunni dem.  
4 BAŊA WƐ maa ye peo mo o pae debam.  

O totoŋa maama lana dedɛ,  

ye o chwei sem de yɔɔre se jeɡe cheɡa.  

Nɔɔna wae ba sale o yera ne,  

ye o ba kwane o ni.  

Kolo maama o na toŋe to ye cheɡa mo.  
 

5 Abam Wɛ nɔɔna bam nam lɔɡe o kwaɡa ne.  

Á ye chaveera yerane mo,  

ye chwoŋa daa tera se á ta‑á ye o nɔɔna,  

á na tiini á tusi to ŋwaane.  
6 Aɡɛboŋa tiina, mo á na wó ke BAŊA WƐ tei na?  

Á ba jeɡe swa!  

Wonto mo ye á Kwo de á Keiru.  

O maa ye wolo na pɛ abam kuɡu jei loɡo baŋa ne to.  
7 Guli-na faŋa faŋa da yam de á nabaara bam ɡula.  

Bwei-na á kwoa de nɔn-kwe sem,  

se ba ta ba bere abam kolo déem na ke to.  
8 Yuu-tu Wɛ wom mo pɔɔre loɡo baŋa dwia maama,  

o daare o pa nabiina dwi maama ba teɡa kam.  

O ma pa teo maama taa jeɡe ko siseini,  

se ko tɔɡe wɛyuu kɔɡɔ kom na mae tei to.  
9 Ko daare Jakob de o kwaɡa kam mo o kuri o pa o tete,  

se ba taa ye o tete nyɔn-maɡe nɔɔna.  
 

10 O déem nɛ o nɔɔna bam  

ba na kare ba beeri kaɡoa yuu ne,  

mɛ sam na tera ye vio yerane mo zɔre ko yaɡa to.  

O ma cho-ba ye o nii ba baŋa ne,  



o yi na paɡe ba baŋa ne to ŋwaane.  
11 BAŊA WƐ ma korese-ba lanyerane,  

ne maao na kɔne ko bia  

ye ko yareɡe ko vɔna ko kɔɡese-ba lanyerane tei to.*  
12 BAŊA WƐ yerane mo yeini o kale o nɔɔna bam,  

ye wa-yɔɔro wo dɛ te zeini‑o.  
13 O ma pa-ba chwoŋa se ba taa tei loɡo kom zwonnu tem yuu,  

ye ba di wodi-twaro.  

Ba déem lɔɔne tooro mo peero jei ne,  

ba daare ba na nuɡa kandwa jei ne,  

mɛ Olivi teeni na leiri bia lanyerane to.*  
14 Ba naane de ba bone pɛ-ba nayela dedɛ de nayel-pepala.  

Ba vara de déem nuɡi lanyerane,  

pei, de bone, de naane maama.  

Ba ta ma na men-dala se ba di,  

de Vini sa-ywoŋo se ba nyɔ.  
 

15 Wɛ nɔn-swonnu teml déem jaane duum,  

ye ba laam ji zwabani-nyena.  

Ba ma di wodiu ba su pa se ba nu lanyerane.  

Ba lɔɡe ba Keiru Wɛ kwaɡa ne.  

Cheɡa to, o ye ba vereno,  

o ta kwori o ye peo o pa-ba,  

ye ba ta ve‑o.  
16 BAŊA WƐ bane ma zaŋe ba baŋa ne,  

ba na yaɡe‑o ye ba daare ba zuli wa-yɔɔro de wo-zɔɔna to ŋwaane.  

Ko déem pɛ se o ke kazwe ba ŋwaane.  
17 Ba déem kaane ba pa tanɡwana,  

ba ma leiri Wɛ yuu ne.  

Ba ya yeiri wa-yɔɔro tem konto.  

Te maa ye jwo-doora yalo ba nabaara ya na wo zuli to.  
18 Ba swei Dam-fɔrɔ Tu BAŊA WƐ wom swia,  

de o na maŋe o ye wolo na pɛ-ba ŋwea to de.  

Ba mɛ ba kwaɡa ba ya wolo na loɡe-ba to.  
 

19 BAŊA WƐ ma na ba na ke tei to,  

ye o daare o ve-ba,  

ba na ye o bia ye ba ke puseŋa ded‑o to ŋwaane.  
20 O déem taɡe o we:  

A yiɡa daa bá taa wo ba wone.  

Nam yaɡe se dé nii ko na laɡe ko ke-ba tei to.  

Ba ye a bia ye ba ta ba kɔre amo,  

pa se ba tiini ba tusi.  
21 Ba tɔɡe jwo-yɔɔro mo  

pa se a bane zaŋe,  

ye a ke kazwe ba ŋwaane.  

Mo kokuri a laɡe a tɔɡe dwi-ɡɛ tiina balo na ye nɔn-yɔɔro to baŋa ne  

a ma pa a tete nɔɔna bam bane zaŋe  

se ba de ke kazwe.  
22 Amo bane dem wó zaŋe de tɔreɡe mo ne mini tei,  

se de di loɡo baŋa de ko wodiiru maama,  

de vo de yi teɡa kam kuri kuri,  

dedaane peero tem kura ɡa kula.  
23 A ta wó ja cham dedɛ  

a ba a yaɡe ba baŋa ne,  

pa se ba tiini ba na zonne,  

ne a ná taɡe a che-tɛɛra maama ba baŋa ne a ti tei to.  
24 Kana, de paa, de jawe-chɛɛro dwi maama wó ja-ba,  

se ba yaare ba te.  



A ta wó toŋe kaɡo-vara de teɡa-veila  

a yaɡe ba yera ne se te done-ba te ɡo.  
25 Ba ná nwoŋi pwooni yiɡa, ba dona wó ɡo-ba.  

Ba nam ná maŋe diɡa ne, foone wó ja-ba.  

Nɔn-donno, de busankane, de bu-sese, de nɔn-kwe de bá daare.  

Ba maama wó te.  
 

26 A ya wó ta we, ‘A laɡe a chɔɡe-ba zɔŋ-zɔŋ mo,  

se ba yera saare loɡo baŋa ne  

se nɔɔn-nɔɔno yé ɡuli ba ɡula.’  
27 A nam ba laɡe se ba dona taa jeɡe fia  

ye ba maɡe ba nyɔɔna ba we,  

‘Debam mo wane Isarele tiina bam  

se ko dae BAŊA WƐ mo kea.’  
 

28 Isarele tiina nam ba jeɡe swa  

ye ba boboŋa tera.  
29 Ba ya ná jeɡe swa,  

ba ya wó wuuri ba lɔre kolo na laɡe ko ke-ba to.  

Ba nam ware se ba ni kokuri.  
30 Bɛ mo wó pa nɔɔno dedoa wane nɔɔna moro o zeili,  

ye nɔɔna balei wane nɔɔna morro kuni fuɡa?  

Ko ye BAŊA WƐ na yaɡe-ba to ŋwaane mo.  

Wolo na ye peo o pa-ba to  

mo kwei-ba o ke ba dona jeŋa ne.  
31 BAŊA WƐ na ye debam peo to,  

dé dona bam yei we  

ba ba jeɡe wɛ delo dam na yi debam BAŊA WƐ wom dam to.  
32 Ba nye de Vini teeni na leiri tio-bi-balwaaro to mo.  

Ba kuɡu jei maa wo Sodom de Gomora ne.  
33 Ba Vini tio-bia pa nyoa na tiini ka chana  

ne sana balo ba na mɛ basankwe vea ba ma ke to.  



 

34 BAŊA WƐ maa we:  

‘Amo maŋe a yei a na wó ke Isarele tiina dona bam tei to.  

Ko wo a boboŋa ne se ka maŋa ná yia, se a le-de.  
35 Amo mo wó jwoori a ŋwe ba keim-balwaaro jene,  

se ba na kolo na maŋe de-ba to.  

Dɛ wó ba ye ba to teɡa ne,  

se lɛɛro laam ba te chɔɡe-ba  

pa se ba daa bá zaŋe wɛɛne.’  
 

36 BAŊA WƐ wó zaŋe o bore o nɔɔna bam bora.  

O ná nɛ we ba dam ti  

ye ba wolowolo daa wo daare  

tembia dedaane kabɛ de,  

o laam wó duri ba yibwona.  
37 O maa wó bwei o nɔɔna we:  

‘Á wa-yɔɔro tem nam bɛ,  

ye á ya boŋe se á sale ya yera ne?  
38 Á kwei á vara bam lara á ma‑á kaane-ya,  

se á kwei á sana bam á ma‑á ke pɛɛra á pa-ya.  

Ya wó zaŋe ya ba ya zeini abam na?  

Ya wó wane ya kwoli abam ya che na?  
 

39 Lɔre-na we, amo yerane mo ye Wɛ chekke.  

Wɛ dedwoŋi daa tera.  

Amo mo pae nabiina momwɛ tia,  

ye a daare a pae badwonna jeɡe ŋwea.  

A maa ke zonne nɔɔna yera ne,  

ye a daare a yɔɔre-ba.  

Nɔɔn-nɔɔno tera o na wó wane o dwoni de amo.*  

40 A laɡe a zeiŋi a jeŋa wɛɛne se a du duuri we,  

Ne amo na jeɡe ŋwea taa wuu to,  
41 a laam wó dwori a se-zɔɔ,  

se ko taa jeɡe ni ye ko nyeena.  

A ta wó kwei-ko a taa zia se a zaɡe a dona,  

ye a waare balo na chuli-ne to.  
42 A che-tɛɛra yam nia wó taare de jana.  

A se-zɔɔ kom de wó zɔ ba ya-nɔna yam.  

Ba jar-keira bam wolowolo bá lu.  

Ko ná ye balo na nɛ zonne de balo ba na jaane ba vɔ to,  

a wó ɡo ba maama,  

ye a ɡwo ba yiɡa tiina bam yuni.’  
 

43 Loɡo baŋa dwi tiina maama,  

tɔɡe-na de Wɛ nɔɔna bam  

se á ta‑á tei BAŊA WƐ de wopwolo.  

O laɡe o ŋwe balo na ɡoe o nɔɔna bam to jene,  

se o waare o dona bam maama.  

Ko nam ná ye o nɔɔna bam,  

o wó yaɡe ba wɛleera o ma chɛ-ba,  

se o pa ba teɡa kam fɔɡe ka kwɛ lanyerane.”  
 

44 Moses ma tɔɡe de Nun bu Josua o vo o leeni leiŋa kanto se Isarele tiina bam wane 

ba ni. 45 O na tole ka botare sem maama o ti to, 46 o laam ma ta de-ba o we, “Ta‑á 

yei-na se á ɡuli taane delo a na pɛ abam zem tento to. Lwoni-na á bere á bia, se ba de 

wane ba sɛ ba tɔɡe Wɛ bera yam maama na popone ya tiŋi tento to. 47 Bera yanto dae 

ta-ɡwoa. Ya jeɡe ŋwea ya pae abam mo konto. Á ná tɔɡe-ya chekke, á wó wane á 

dáane teɡa kalo wone á na laɡe á bɛ Jɔdan buɡa kam á zo á ta‑á tei to.”  

Moses nii o na Kanaan teɡa kam  

48 Dɛ dem konto ne mo BAŊA WƐ taɡe de Moses o we:  
49 “Zaŋe n vo Abarim zwonnu laŋa kam na wo Moaba ne to. N ná yi da, diini Nebo peo 



kom yuu na jeeri Jeriko teo kom to se n nii n na Kanaan teɡa kam. A laɡe a kwei teɡa 

kam konto a pa Isarele tiina bam se ba taa tei. 50 Ko kwaɡa ne n wó te peo kom yuu ne 

mo, ne n zembaaro Aron na maŋe o te Hora peo yuu ne tei to.* 51 Abam balei déem ve 

amo ni mo Isarele tiina bam yiɡa ne, maŋa kalo á na beeri Zin kaɡoa wone á vo á yi 

Meriba-kadese buli-yi seeni to. Á déem wo pɛ amo zula nɔɔna bam yiɡa ne. 52 Konto 

ŋwaane, nmo wó zeɡe yiɡa yiɡa mo n nii n na teɡa kam. N za‑n bá‑n na pwola se n zo 

teɡa kalo a na laɡe a pa Isarele tiina bam to wone.”*  

33 

Moses lwoori Wɛ swolim Isarele dwia yam maama ŋwaane  

1 Wɛ swolim delo o tontoŋeno Moses déem na sɔɔle o ke Isarele tiina bam yuu ne ye 

o laam te to mo tento:  
2 “BAŊA WƐ déem zeɡe Sinayi peo kom ne  

o ba o veere o tete o pa o nɔɔna bam.  

O ma zaŋe Edom zwonnu tem yuu ne  

nenɛɛne wea na puli tei to,  

ye o zeɡe Paran peo yuu ne  

o nyeene pwooni ba baŋa ne.  

Malese kɔɡɔ kɔɡɔ mo wo o tei ne,  

ye mini de wo o jazem seeni de pepela.  
3 Cheɡa to, BAŊA WƐ jeɡe o nɔɔna bam swono.  

O maa cho balo o na pɔɔre o pa o tete to.  

Konto ŋwaane mo ba chɔɔle ba tete o yiɡa ne  

se ba sɛ o bera yam.  
4 Dé sɛ Wɛ nia yalo Moses na pɛ debam to,  

ya na ye debam dwi dem lonne na dwoi maama to.  
5 Isarele dwi tiina de ba yiɡa tiina bam maama na laɡe daane to,  

BAŊA WƐ déem mo jiɡi pɛ o nɔn-swonnu tem m baŋa ne.”  
 

Ruben dwi dem yera taane:  
6 “Wɛ bá pa se Ruben dwi dem saare,  

de ba na maŋe ba ba daɡa to de.”  
7 Judah dwi dem yera taane:  

“BAŊA WƐ, cheiɡi Judah dwi tiina bam,  

de ba na lwoori zeinim nmo tei ne to.  

Pa se ba jwoori ba fɔɡe de ba dwia yadwonna yam.  

Kwei dam n ke ba jeŋa ne,  

se ba dona yé wane-ba.”  
8 Levi dwi dem yera taane:  

“BAŊA WƐ, kwei n Yurim de Turim kandwa yam  

n ke n tontoŋena Levi dwi tiina bam jeŋa ne  

se ba ma lɔre n boboŋa. *  

Ba na wo Massa ne to,  

nmo déem faŋe-ba mo n nii.  

Ba ta na wo Meriba buli-yi dem seeni to,  

n ta jaane de-ba mo.  
9 Ba nam bere ba cheɡa de nmo,  

ye ba toŋe ba tɔɡe n bera yam de n ni-ɡwonim dem,  

se ko dwoni ba kwoa, de ba niina, de ba chorro, de ba bia.*  
10 Ba yeini ba bere n nɔɔna Isarele tiina bam  

se ba taa sɛ n bera yam.  

Ba ta zwɛ talwoŋ-ywoŋa nmo yiɡa ne,  

ye ba daare ba zwɛ vara n bimbini dem baŋa ne  

ba ma ke kaanem ba pa‑m.  
11 BAŊA WƐ, swɛ Levi dwi dem swolim,  

se ba taa jeɡe dunni,  

se ba kikia de taa pwoli nmo wo.  

Chɔɡe ba dona maama,  

se ba daa yé jwoori ba zaŋe.”  
12 Benjamin dwi dem yera taane:  

“Dwi dento mo BAŊA WƐ tiini o swoi.  

O maa cho-ba se kolokolo yé yi-ba.  

O maa wo ba tei ne maŋa maama,  

pa se ba sii o woro wone.”  
13 Josɛf dwi dem yera taane:  

“BAŊA WƐ wó swɛ ba teɡa kam swolim,  

pa se nyɔnɔ nwoŋi wɛyuu,  

se na de taa bura ba nwoŋi teɡa kuri ne ba pa-ba.  
14 Wea wó taa pae se ba wodiiru taa bera lanyerane,  

ye ba na dedɛ chane sem maama wone.  
15 Faŋa faŋa zwonnu tem wó faare de teeni-bia,  

ye wodiiru de wó ke lanyerane peero tem yuu ne.  
16 Josɛf dwi tiina wó na wo-laaro telo maama na puli teɡa baŋa ne to.  

BAŊA WƐ wolo déem na zeɡe sabara kam wone o ŋɔɔne to  

wó ke zaane ba yuu ne.*  

Wɛ wó zeini-ba konto,  

Josɛf déem na jiɡi o chorro tem yiɡa tu to ŋwaane.  
17 Josɛf jeɡe dam ne nabea mo tei.  

O bia balei, Efrayim de Manasɛ nye de kaɡo-vara nyea yam  

na wae ba dona ya chua to mo.  

Efrayim jeɡe jar-keira morro kuni fuɡa,  

ye Manasɛ de jeɡe jar-keira morro morro.  

Ba wae dwi-ɡɛ tiina bam ba zeila  

ba ja vo ba yi loɡo baŋa kweelim jei.”  

18 Zebulun de Isakara dwia yam yera taane:  

“Zebulun dwi tiina bam, ta‑á jeɡe-na wopwolo,  

de á na nwoŋi á beeri yiɡa yiɡa tei to.  

Isakara dwi tiina bam, ta‑á jeɡe-na wopwolo,  

de á na maŋe sɔŋɔ ne tei to.  
19 Ba wó bwoŋi dwia yadwonna tiina  

se ba ba ba di peo kom yuu  

ye ba ke kaanem delo na ye chekke to ba pa Wɛ.  

Ba nae ba dunni dem pipiu baŋa ne mo,  

ye ba na tɔɡe naneo kom wo ba beeri to  

ba ta ɡuri wonnu telo na seiɡi kasolo kom wone to de.”  
20 Gad dwi dem yera taane:  

“BAŊA WƐ ye wolo na wó pa Gad laŋa kam taa daɡa to.  

Tei-na o yere!  

Gad yɔɔre o pɔe mo ne nywoŋo tei.  

O laɡe o zi varem  

se o ja ko jeŋa naa ko yuu o kaare.  
21 O ma kuri teɡa kalo na tiini ka lamma to o pa o tete.  

Isarele dwia yam yiɡa tiina bam na ɡilimi daane  

se ba pɔɔre teɡa kam to,  

mo ba le nakwe popɔra ba pa‑o.  

O ma toŋe o tɔɡe BAŊA WƐ chwoŋa kam chekke,  

ye o sɛ Wɛ nia yalo o na pɛ Isarele tiina bam to.”  
22 Dan dwi dem yera taane:  

“Dan nye de nywoŋ-pɔla mo.  

O zeɡe Basan ne mo o faŋe o nwoŋi.”  
23 Nafitali dwi dem yera taane:  

“Nafitali dwi tiina totoŋa yam mo su BAŊA WƐ yi,  

ye Wɛ tiini o swɛ ba swolim.  



Ba laŋa kam wó tɔɡe naneo komn  

de teɡa-kuri seeni maama.”  
24 Asere dwi dem yera taane:  

“Wɛ wó swɛ Asere dwi tiina bam swolim,  

se ko dwoni dwia yadwonna yam maama.  

Ba chorro tem wó taa swoi-ba.  

Ba ta wó na Olivi nuɡa dedɛ ba teɡa kam ne.  
25 Ba wó ma luuru de channa mo  

ba fɔɡe ba pe ba teene dem manchwo-nia yam.  

Ba ta wó na dam se ko yi ba ŋwea da yam maama.”  
 

26 “BAŊA WƐ nɔn-swonnu tem,  

wɛ dedwoŋi daa tera de na nye de BAŊA WƐ wom.  

O jeɡe nenɔŋa mo ye o dɔɡe kunkwonnu baŋa ne  

o kaare wɛyuu maama o duri o ba se o zeini abam.  
27 Taa-wuu BAŊA WƐ mo ye abam dalem jei.*  

O maa teili abam o jea ne ye o ba yaɡa.  

O daa ta zeili á dona á yiɡa ne  

ye o we, ‘Yɔɔre á chɔɡe-ba-na!’  
28 Konto to, Isarele dwi tiina bam nɛ pwola  

se ba taa zoore de wo-zuru.  

Jakob kwaɡa kam nɛ ba kuɡu jei.  

Wɛyuu nyɔnɔ maa buɡi teɡa kam  

ye ka su de mena de sa-ywoŋo.  
29 Isarele dwi tiina bam, á jeɡe yu-ywoŋo!  

Dwi tera de na nye de abam.  

Ko ye abam mo BAŊA WƐ jwoŋi o yaɡe.  

O maa kwoli abam  

ne jara nantana na kwoli nɔɔno jara wone tei to.  

O daa ta nye de se-zɔɔ á jeŋa ne  

se o zeini abam jara wone.  

O wó pa á wane á dona á di,  

pa se ba lwoori yibwona á tei ne.  

Á nam wó nɔne-ba á se teɡa ne.”  

34 

Moses toone dem  

1 Moses déem ma zeɡe Moaba pwaro tem ne o vo o yi Nebo peo kom. O ma di Pisiɡa 

peo kom yuu na jeeri Jeriko teo kom to. Dáane mo BAŊA WƐ bere‑o teɡa kam maama, 

ko zeɡe Gilead laŋa kam ne se ko vo ko yi Dan laŋa kam. 2 Wɛ daa ta bere‑o Nafitali 

laŋa kam maama, de Efrayim de Manasɛ jei sem, de Judah laŋa kam se ko taa vei 

wɛ-zoore seeni ko vo ko yi Mediterania naneo kom, 3 ko ta woli de teɡa-kuri kaɡoa 

kam, de bwolo teɡa kalo na tole ka zeɡe Jeriko ne se ko vo ko yi Zoara to. Ba déem 

jeɡe Jeriko ba bwoi we ‘Konkware teo kom’.  
4 BAŊA WƐ ma ta de Moses o we, “Teɡa kanto mo amo duɡi duuri ka ŋwaane a pwooli 

de Abaraham, de Izaak, de Jakob se a kwei-ka a pa ba kwaɡa kam. A laam nam pɛ se 

n na-ka de n yia mo, ko daare n bá‑n na chwoŋa se n bɛ n vo n zo ka wone.”*  
5 BAŊA WƐ tontoŋeno Moses ma te dáane, Moaba laŋa kam ne. Ko déem ke nenɛɛne 

BAŊA WƐ na wuuri o ta tei to. 6 Ba ma suli‑o Moaba bwolo kodwoŋi ne, ko na jeeri 

Bɛte-Peora to. Nɔɔn-nɔɔno nam yeiri mɛ chekke ba na ke‑o to de zem maama. 7 Moses 

na teɡe to, o déem jaane bena bi de finlei mo. O déem ya ta jeɡe dam, ye o yia de 

dana lanyerane.  
8 Isarele tiina bam déem ma maŋe Moaba laŋa kam ne ba kwei da fintɔ ba ma keeri 

Moses lua kam se ba laam ke ba ti.  
9 Ko nam ná ye Nun bu Josua, Wɛ déem pɛ‑o swa lanyerane, Moses na kuri wonto se 

o leiri o yuu ne to ŋwaane. Mo kokuri Isarele tiina bam déem sɛ Josua ni ye ba toŋe 

ba tɔɡe nia yalo BAŊA WƐ ya na pɛ Moses to.*  

10 BAŊA WƐ déem ŋɔɔne de Moses jaja mo.* Wɛ ni-jwoŋinu wodwoŋi daa ta wo zaŋe 

Isarele tiina bam wone o na nye de Moses 11 ye o toŋe wo-kamunnu de wo-kenkaɡela 

se ya ta nye de yalo BAŊA WƐ na toŋe Moses se o toŋe Ejipti Pa-faro wom, de o nakwa, 

de o teo kom maama yiɡa ne to dwoŋi. 12 Nɔɔn-nɔɔno daa tera o na jeɡe dam konto 

dwoŋi se o wane o ke wo-kamunnu na jeɡe foone se te maŋe de Moses na toŋe tei 

Isarele tiina bam maama yibia ne to.  

Josua Tɔnɔ  
Josua Tɔnɔ kom tɛ Josua na leiri Moses yuu ne o tɔɡe Isarele tiina bam yiɡa pa ba bɛ Jɔdan buɡa 

kam ye ba zo Kanaan teɡa kam wone tei to mo. Teɡa kam konto déem ye te-ywoŋa mo Wɛ na 

kwei o pa o nɔɔna bam. De ko de, ko ye banto totoŋe mo se ba fe balo ya na maŋe ba wo ka 

wone to ba zeili, se ba laam wane-ka ba jwoŋi ba taa tei. Ba na bobo jara keim to, ba di Jeriko 

tiina lanyerane. Ba nam wo wane teɡa kam konto nɔɔna bam maama ba zeili, pa dwia yalo ta na 

daare da to jeɡe Isarele tiina bam ba daana. Ko maama wone de nam, Josua ta pɔɔre teɡa kam 

mo o pa Isarele dwia fuɡa-yalei nɔɔna bam maama. Ya maama nam ya nwoŋi ba nabaaro Jakob 

yera ne mo, ye wonto yere dedwoŋi déem mo ye Isarele. Ko ná ye Levi dwi dem tiina, ba déem 

pɛ banto teɡa tɔɡe ka wo dwia fuɡa-dedoa yadwonna yam tetare ne mo. Ba ke konto kolo 

ŋwaane, banto mo Wɛ kuri se ba taa toŋe ba pa‑o o nɔɔna badaara bam ŋwaane. Se ko lwoori 

Josua na wó te to, o déem bwoŋi nɔɔna bam maama mo se ba ke daane ye o pa-ba ni se ba taa 

zuli Wɛ de ba bochara maama.  

1 

Josua jiɡi Isarele tiina bam yiɡa tu  

1 Wɛ tontoŋeno Moses toone dem kwaɡa ne, BAŊA WƐ ma ŋɔɔne dedaane Nun bu 

Josua. Wonto déem mo yeini o woli Moses. BAŊA WƐ maa we:  
2 “Amo tontoŋeno Moses teɡa. Nmo laam nam zaŋe n to amo nɔɔna Isarele tiina bam 

yiɡa ne se á bɛ Jɔdan buɡa kam á zo teɡa kalo amo na wó pa abam to. 3 Amo laɡe a ke 

kolo a déem na taɡe dedaane Moses to mo. Abam ná ɡwɛ á yi jei selo maama, amo wó 

kwei teɡa kam a pa abam. 4 Abam laŋa kam siseini wó zeɡe kaɡoa kalo na wo kuri 

seeni to, ka tole konto ka yi Lebanon peero tem na wo baŋa seeni to. Ka wɛ-puli seeni 

siseini dem maa wó zeɡe Yuferata bu-zaŋa kam ne ka tɔɡe Hiti tiina teɡa kam maama 

seeni, se ka laam taa vei Mediterania naneo kom na wo wɛ-zoore seeni to.* 5 Amo wó 

taa wo nmo tei ne maŋa maama, nenɛɛne a déem na wo Moses tei ne tei to. Amo bá 

fɔɡe a yaɡe‑m.* Nɔɔn-nɔɔno de nam bá wane o dwoni de nmo.  
6 Ke dam n ke n tete kuri ne, se n daare n ta‑n jeɡe baare. Kokuri, nmo mo laɡe n 

tɔɡe nɔɔna bam yiɡa se á zo á jwoŋi teɡa kalo a na ɡwoni ni se a pa á nabaara bam to. 
7 Yɔɔre n ke dam n tete kuri ne, se n daare n tiini n ta‑n jeɡe baare. Nam ta sɛ Wɛ nia 

yalo amo tontoŋeno Moses na bere‑m to. Yé viriɡi n kwaɡa n ya-ya, se yanto mo wó 

pa‑m yiɡa-veiŋa. 8 Maŋa maama, se n ta‑n zamese Wɛ nia tɔnɔ kom, se n daare n zo ya 

wo n boŋe ya boboŋa. Nmo ma‑n ná sɛ o nia yam na bere tei maama to, nmo wó seene 

n na yiɡa-veiŋa chekke. 9 Amo nam maŋe a ta dede‑m we n ke dam n ke n tete kuri ne 

se n ta ta‑n jeɡe baare. Yé ta‑n fona, nam yé pa se n vɔna pare. Kokuri, amo mo ye 

nmo Tu BAŊA WƐ wom. Jei selo maama nmo na wó vo to, amo wó taa wora de nmo.”*  
 

10 Josua laam ma pa Isarele tiina dedɛɛra bam ni o we, 11 “Véi-na nɔɔna bam tiɡa jei 

sem ne, se á ta de-ba we, ‘Ti-na á wodiiru yiɡa se da yatɔ maŋa ne mo á laɡe á bɛ 

Jɔdan buɡa kam se á zo teɡa kalo abam Tu BAŊA WƐ wom na ɡwoni ni se o pa abam 

to.’ ”  
12 Josua ta ma ta de Ruben dwi dem, de Gad dwi dem dedaane Manasɛ dwi 

chichworo kom o we: 13 “Guli-na Wɛ tontoŋeno Moses déem na taɡe tei dedaane abam 

to. O déem we, ‘Abam Tu BAŊA WƐ laɡe o pa abam teɡa kanto mo se á jeini da.’ 
14-15 Nam pa-na se á kaana, de á bia, dedaane á vara bam maŋe ywo-seeni. Abam nɔɔna 

balo maama na yei jara keim to maa wó vɔ ba jara zela diŋ-diŋ, ye ba tɔɡe de á 

dwonna Isarele tiina bam se á bɛ Jɔdan buɡa kam á vo á woli banto se ba wane ba 

jwoŋi teɡa kalo na wo buɡa kam bubɛ delo na jeeri wɛ-zoore seeni ye abam Tu BAŊA 

WƐ wom kwei o pa-ba to. Wɛ maa ná pɛ Isarele tiina bam maama ba jeiŋa jei, se abam 

de laam jwoori á teɡa kam na wo Jɔdan bubɛ delo na jeeri wɛ-puli seeni ye Wɛ 

tontoŋeno Moses kwei o pa abam to wone.”*  
16 Ba de ma leiri‑o ba we, “Dé wó sɛ nmo ni dem maama n na pɛ debam to, ye n ná 

toŋe debam jei selo maama, dé wó vo. 17 Debam wó taa sɛ nmo ni maŋa maama mo 

nenɛɛne dé déem na sɛ Moses ni tei to.* Dé nam teene we nmo Tu BAŊA WƐ wom wó 

taa wo n tei ne nenɛɛne o déem na wora de Moses tei to. 18 Wolo maama nam ná 

ɡwooni‑m ye o ve se o sɛ nmo taane, se ba ɡo‑o. Konto ŋwaane, yɔɔre n ke dam n tete 

kuri ne, se n daare n ta‑n jeɡe baare de n totoŋa yam.”  

2 

Rahaba woli Isarele tiina badwonna  

1 Isarele tiina bam déem maŋe Sitim ne mo ba tei ba vwoa. Ba na wora to mo Josua 

le nɔɔna balei o toŋe-ba ye o we, “Véi-na á ŋɔ á nii Kanaan teɡa kam maama, ko fɔɡe 

ko dae Jeriko teo kom.” Nɔɔna bam ma seene ba vo ba yi teo kom. Ba ma zo ka-bworo 

dedoa sɔŋɔ ba peini. Kaane wom yere mo Rahaba.  
2 Jeriko teo Pɛ wom ma ni soswea we, “Isarele tiina badwonna mo tu debam teo tete 

dento, se ba ŋɔ-ko ba nii.” 3 Pɛ wom ma pa kwora se ba ta de Rahaba we, “Pa se dé 

jeŋa zo nɔɔna balo na tua ba zo nmo sɔŋɔ kom ne to, bɛŋwaane ba boŋe se ba ŋɔ dé 

teo kom mo ba nii se ba di dam debam baŋa ne.”  
4 Rahaba déem nam ya seiɡi nɔɔna bam mo. O ma jwoori o leiri Pɛ wom kwora kam 

o we, “Nɔɔna seene ba ba ywo-seeni, amo nam yeiri ba na nwoŋi mɛ to. 5 Wɛ ya na 

jeɡe de zoore ye ko maŋe se ba pe teo kom bworru tem maŋa kalo to, mo ba nwoŋi 

amo sɔŋɔ ne ba maa viira. Amo nam daa wo lɔre ba na kwei chwoŋa kalo to. Dɛ delo á 

ná ke lela ye á pɛ ba kwaɡa á pu, á wó ja-ba chwoŋa ne.” 6 O déem nam ya jaane-ba 

mo o di o sɔŋɔ kom nayuu, ye o kwei-ba o seiɡi pupwonnu kuri ne. 7 Pɛ wom nɔɔna 

bam ma tɔɡe chwoŋa kalo na vei jei selo ba na yeini ba tɔɡe da ba bɛ Jɔdan buɡa kam 

to. Ba na yɔɔre ba nwoŋi teo kom wone se ba pare-ba to, mo ba pe ko ni dem.  
8 Tete dem konto ne Rahaba déem daa ma jwoori o di nɔɔna bam tei, ye ba ta ba dɔa. 

9 O ma ta de-ba o we, “Amo yei we BAŊA WƐ kwei teɡa kanto mo o pa abam. Debam 

maama yera sae mo abam ŋwaane, ye nɔɔna maama ywo-seeni tiini ba fona de abam.* 
10 Debam maŋe dé ni we á déem na maa nwoŋi Ejipti ne to, BAŊA WƐ pɛ se Nane-soŋo 

kom pwɛ mo ye abam nɔne te-kora baŋa ne á kɛ. Dé ta yei abam na ke tei ye á yɔɔre á 

ɡo Sihon de Oɡa to. Banto mo ye Amori tiina pwa balei bam na zoore Jɔdan buɡa kam 

wɛ-puli seeni to. 11 Nii-na mo! Debam na niɡi wonnu tento maama to, mo dé baare 

maama jei, ye nɔɔn-nɔɔno daa ba jeɡe dam se o jeeri abam de jara. Cheɡa to, abam Tu 

BAŊA WƐ wom ye Wɛ-kamunu mo, ye o tei wɛyuu dedaane teɡa baŋa maama. 12 Konto 

ŋwaane, kwei-na BAŊA WƐ yere dem á ma á pwooli de amo we, abam wó ke amo diɡa 

tiina bam lanyerane, nenɛɛne amo de na ke abam lanyerane tei to. Ta bere-ne-na 

memaŋe se a ma a lɔre we, 13 abam bá sɛ se á nɔɔna bam chɔɡe amo, de a kwo, de a 

nu, de a nabwa, de a chorro maama, de ba de kwaɡa kam, se ba yé ɡa ba ŋwea.”  
14 Nɔɔna bam de ma leiri‑o ba we, “Nmo ná lwoori n wo pɛ debam keim dento nwoŋi 

pwooni, debam de pwooli we, BAŊA WƐ ná kwei jei sento o pa debam, dé wó ke‑m 

lanyerane. Wɛ wó le dé ŋwea nenɛɛne dé ná ve se dé ke dé na taɡe tei de nmo to.”*  
15 Rahaba sɔŋɔ kom déem ya lɔɡe teo kom kabira yera ne mo. O ma lei ŋona pa se ka 

tɔɡe takworo ni ne se nɔɔna bam dɔɔle-ka ba tu teɡa. 16 O ya maŋe o ta de-ba o we, 

“Maɡe-na á yum zwonnu laŋa kam seeni, se balo na pare abam to yé na abam. 

Maŋe-na da á seiɡi da yatɔ, se ba ná jwoori ywo-seeni, se á laam viiri.”  
17 Nɔɔna bam ma ta ba we, “Dé wó nii se kampwola kalo n na pɛ debam pwooli to 

seene ka toŋe. 18 Dé nam ná tu se dé jeeri teo kom de jara, se nmo yaɡe ŋon-naseŋa 

kanto se ka taa leiɡi n takworo kom ni ne. Nmo ma‑n wó ja n kwo, de n nu, de n 

nabwa, de n chorro tem maama n ba ywo-seeni se ba taa wo nmo sɔŋɔ kom wone. 
19 Nmo yera nɔɔna bam wolo ná nwoŋi nmo sɔŋɔ kom wone o kare teo kom ne o beera 

ye o te, ko bá taa ye debam yiɡa. Ko daare dé pwooli we wolo maama ná wo nmo sɔŋɔ 

wone, ye o ná teɡa, se lɛɛro taa tɔɡe debam. 20 Nam ta lɔre we, n ná pɛ se dé boboŋe 

dento nwoŋi pwooni, kampwola kanto dé na pwooli de nmo to daa bá ja debam.”  
21 Kaane wom ma sɛ ye o leiri-ba o we, “Dé nam jeini abam ni dem kwaɡa ne.” O ma 

bane-ba o yaɡe chwoŋa ne, ye o daare o lei ŋon-naseŋa kam takworo kom ni ne o 

yaɡe da.  
22 Baara bam ma duri ba vo ba seiɡi zwonnu laŋa kam seeni. Pɛ wom nɔɔna bam ma 

pare-ba ba pwoli. Ba maa na nii chwei sem maama ye ba ɡa ba ŋwa to, mo ba jwoori 

Jeriko teo kom wone. 23 Nɔɔna balei bam ma zeɡe zwonnu tem seeni ba tu teɡa. Ba 

laam ma bɛ Jɔdan buɡa kam, ye ba jwoori ba vo Josua tei. Ba ma ta kolo maama na 

ke to ba bere‑o. 24 Ba ma ta‑o ba we, “Cheɡa to, BAŊA WƐ maŋe o kwei teɡa kam mo o 

pa debam. Jei sem konto nɔɔna bam maama tiini ba fom mo debam ŋwaane, ye ba 

yera sae vare-vare.”*  

3 

Ba na bɛ Jɔdan buɡa kam tei to  

1 Ba déem ma maŋe dáane ba peini ye teɡa poore. Josua dedaane Isarele tiina bam 

maama ma ɡwoni teɡa ba zaŋe Sitim ne ba vo ba yi Jɔdan buɡa kam. Ba ma tei ba 

vwoa ye ba laam cheiɡi maŋa kalo ba na wó bɛ buɡa kam to. 2 Ba déem na ke da yatɔ 

jei sem konto ne to, mo Isarele dedɛɛra bam tole nɔɔna bam peiɡa jei ne, 3 ye ba tɛ ba 

we, “Abam ná yɔɔre á na we, Levi dwi dem na ye kaanem tiina to zeŋe Wɛ ni-ɡwonim 

dakaa kam, se á nwoŋi á peiɡa jei sem á pɛ ba kwaɡa á pu. 4 Abam ta na wo tɔɡe 

chwoŋa kanto to, Wɛ ni-ɡwonim dakaa kam mo wó bere abam chwoŋa. Nam ta‑á yei á 

tete se á yé tiini á yi ka yera. Ta‑á ye dáa dáa se ko maŋe de naba-laara moro laŋa.”  
5 Josua laam ma ta de nɔɔna bam o we, “Kwɛ-na á tete, se ko maŋe de Wɛ na laɡe tei 

to, kokuri BAŊA WƐ jwa laɡe o ke wo-kenkaɡela mo á tetare ne.”  
6 Josua ta ma ta de kaanem tiina bam o we, “Kwei-na ni-ɡwonim dakaa kam á zeŋe, 

se á tɔɡe dé maama yiɡa se dé bɛ Jɔdan buɡa kam.” Ba de ma kwei-ka ba to nɔɔna 

bam yiɡa ne.  
7 Dento dɛ dem ne mo BAŊA WƐ taɡe de Josua o we, “Ko zeɡe zem se ko taa via, a 

laɡe a pa se nmo ji nɔn-yuu mo Isarele tiina maama wone. Leile konto mo ba laɡe ba 

lɔre we, amo wo nmo de tei ne, nenɛɛne a déem na wora de Moses tei to. 8 Nam ta de 

kaanem tiina balo na zeŋe amo ni-ɡwonim dakaa kam to se ba ná yi buɡa kam ni dem 

se ba zo na bam wone. Ba laam maa wó vo fee ba maŋe da ba zeɡe.”  
9 Josua de ma ta dedaane nɔɔna bam maama o we, “Ba-na ywo-seeni se á cheiɡi 

abam Tu BAŊA WƐ wom na jeɡe kolo se o ta de abam to. 10 Abam zem wó lɔre we, Wɛ 

wolo na jeɡe ŋwea to wora de abam. Wonto mo laɡe o zeili Kanaan tiina bam, de Hiti 

tiina bam, de Hivi tiina bam, de Pɛrizi tiina bam, de Giraɡasi tiina bam, de Amori tiina 

bam, dedaane Jebusi tiina bam maama se ba nwoŋi ba daare teɡa kam ba pa abam. 
11 Nii-na mo! BAŊA WƐ mo tei loɡo baŋa maama, ye wonto ni-ɡwonim dakaa kam laɡe 

ka da abam yiɡa ka bɛ Jɔdan buɡa kam. 12 Abam nam jeɡe se á nii Isarele dwia 

fuɡa-yalei yam wone mo á le nɔɔno dedoa dedoa dwi maama wone. 13 Dakaa kanto ye 

BAŊA WƐ wolo na tei loɡo baŋa maama to nyem mo. Kaanem tiina balo na zeŋe-ka to 

maa ná nɔne ba nɛ Jɔdan buɡa kam wone, na balo na duri ba tui to wó kɔ, ye ba tiɡisi 

daane nenɛɛne kabira dwoŋi.”  
14 Isarele tiina bam ma zaŋe ba ɡɔ ba vwoa yam, ye ba laam vei ba maa kɛa se ba bɛ 

buɡa kam. Kaanem tiina bam de ma zeŋe ni-ɡwonim dakaa kam ba tɔɡe ba yiɡa. 
15 Bene maama wone, ko ná yeini ko yi wodiiru zaɡem maŋa, Jɔdan buɡa kam yeini ka 

su mo ka wɛɛle ka nia yam maama ne. De konto maama de, kaanem tiina balo na zeŋe 

ni-ɡwonim dakaa kam to na yɔɔre ba nɔne ba nɛ buɡa kam wone to, 16 mo na-dura 

bam na tole ba maa tu to koɡa. Ko na yɔɔre ko maŋe de teo kolo yere na ye Adama to, 

mo na bam bobo se ba tiɡisi daane nenɛɛne kabira dwoŋi to. Teo kom konto déem ye 

yiɡa yiɡa mo ye ko bwola dedaane Zarefan. Na déem daa ba duri se ba zo Araba 

naneo kom wone. (Yɛ naneo kom mo konto.)a Buɡa na bam ma we pa se nɔɔna bam na 

pwola ba bɛ Jɔdan buɡa kam. Jei sem déem nam bwola dedaane Jeriko mo.* 
17 Kaanem tiina bam na zeŋe dakaa kam to de yɔɔre ba zeɡe buɡa kam tetare ne mo. 

Ba maa zeɡe te-kora baŋa ne taa, se ko taa nii maŋa kalo Isarele kɔɡɔ kom maama na 

bɛ ba ti to.*  

4 

Nɔɔna bam tiɡisi ɡula kandwa  

1 Isarele nɔn-kɔɡɔ kom maama na bɛ Jɔdan buɡa kam ba ti to mo BAŊA WƐ taɡe de 

Josua o we, 2 “Ta de Isarele dwia fuɡa-yalei yam se dwi maama le nɔɔno dedoa. 
3 Banto wó vo mɛ kaanem tiina bam na zeɡe buɡa kam tetare ne to, ba kwei 

kandwa-kamuna fuɡa-yalei. Ba laam maa wó ja-ya ba nwoŋi ba vo ba tiɡisi jei selo 

abam na wó chwi á vwoa zem tete ne to.”  
4 Josua ma seene o kuri nɔɔna fuɡa-balei pa ba dedoa maama nwoŋi Isarele dwi 

maama wone, ye o bwoŋi-ba o ke daane. 5 O ma daare o ta de-ba o we, “Zo-na buɡa 

kam tetare se á ɡaale jei selo ba na zeŋe BAŊA WƐ ni-ɡwonim dakaa kam ba zeɡe to. 

Abam dedoa dedoa maa wó kwei kandwɛ-kamunu o dwi dem ŋwaane, o daŋe o bakale 

baŋa ne o ja o ba mɛ dé na wó peini zem to. 6 Kandwa yam konto laɡe ya taa ye ɡula 

mo ya pae abam. Abam bia jwa ná bwei abam ba we, ‘Kandwa yanto na tiɡisi 

ywo-seeni to kuri mo bɛ?’, 7 se á ta de-ba we, ‘Ya ɡuli debam maŋa kalo Wɛ ni-ɡwonim 

dakaa kam na wora ka bɛ Jɔdan buɡa kam, ye buɡa kam na kɔ to mo. Ya ye ɡula mo 

ya pae Isarele kɔɡɔ kom se ko taa vei wuu.’ ”  
8 Nɔɔna bam ma sɛ ba ke BAŊA WƐ na bere Josua se ba ke tei maama to. Ba fuɡa-balei 

bam dedoa maama ma kwei kandwɛ dedwe se ko maŋe de ba dwia yam ni na mae tei 

to. Ba ma ja kandwa yam ba vo jei selo nɔɔna bam na laɡe ba peini tete dem konto ne 

to, ye ba tiɡisi-ya da. 9 Josua ma pa se nɔɔna badwonna maŋe Jɔdan buɡa kam tetare 

ne ba tiɡisi kandwa fuɡa-yalei. Ba tiɡisi-ya mɛ seeni kaanem tiina bam na zeŋe 

ni-ɡwonim dakaa kam ba zeɡe to mo. Kandwa yam konto ta wora de zem maama.  
10 Kaanem tiina bam déem maŋe buɡa kam tetare ne mo ba zeŋe Wɛ ni-ɡwonim 

dakaa kam taa, ye Isarele kɔɡɔ kom de ke kolo maama BAŊA WƐ na bere Josua se ba ke 

to. Moses de ya maŋe o pa Josua ni dem konto mo.  

Nɔɔna bam ma ke lela ba bɛ kakam daa kam ne. 11 Ba maama na bɛ ba ti to, kaanem 

tiina bam ma zeŋe Wɛ ni-ɡwonim dakaa kam ba bɛ bubɛ dedwoŋi dem ne, ye nɔɔna 

bam maama zeɡe ba nia. 12-13 Jar-keira balo déem na bɛ to yi morro finna (40,000). Ba 

ye nɔɔna balo na ti yiɡa se ba ke jara to mo. Ko nam ye Ruben dwi dem, de Gad dwi 

dem dedaane Manasɛ dwi chichworo kom jar-keira bam déem mo to Isarele kɔɡɔ kom 

maama yiɡa ne, nenɛɛne Moses ya na bere-ba se ba ke tei to. Ba maama déem ma bɛ 

ba vo ba yi te-kampare jei selo na bwola de Jeriko to, ye BAŊA WƐ wo ba tei ne.*  
14 Kikia yam konto BAŊA WƐ na ke dento dɛ dem ne to pɛ se Josua na yere-kamunu 

Isarele kɔɡɔ kom wone. Ba ma yɔɔre ba neɡe‑o taa se ko yi o ŋwea tiim maŋa, nenɛɛne 

ba déem na neɡe Moses tei to.  
15 BAŊA WƐ daa ma ta dedaane Josua o we, 16 “Pa kaanem tiina bam na zeŋe Wɛ 

ni-ɡwonim dakaa kam to ni se ba bɛ buɡa kam.” 17 Josua ma seene o ke konto. 
18 Kaanem tiina bam na yɔɔre ba zeŋe Wɛ ni-ɡwonim dakaa kam ba bɛ Jɔdan buɡa 

kam to, mo ka na bam daa duri ba su ba wɛɛle buɡa kam ni maama.  
19 Boboa chana kam da fuɡa dɛ dem ne mo Isarele tiina bam déem bɛ Jɔdan buɡa 

kam. Ba ma yi Giliɡal ye ba chwi ba vwoa da. Teo kom konto wo Jeriko teo wɛ-puli 

seeni mo. 20 Ko nam ya ye Giliɡal ne mo Josua pɛ se ba tiɡisi ɡula kandwa fuɡa-yalei 

yam ba na jaane ba nwoŋi Jɔdan buɡa kam ne to. 21 Josua ma ta de nɔɔna bam o we, 

“Maŋa beena se á bia bwei abam we, ‘Kandwa yanto tiɡisi ywo-seeni bɛŋwaane mo?’ 
22 Abam maa wó ta á bere-ba we, ‘Dé na yi ywo-seeni to mo BAŊA WƐ pɛ se Isarele tiina 

bam nɔne te-kora baŋa ne ba bɛ Jɔdan buɡa kam.’ 23 Abam ta maa wó pa se ba lɔre we, 

dé Tu BAŊA WƐ pɛ se buɡa kam we á yibia ne nenɛɛne o déem na ke tei Nane-soŋo 

kom ni ne ye dé nɔɔna bam maama bɛ to. 24 O nam ke konto mo se loɡo baŋa teene 

dem maama lɔre we, BAŊA WƐ ye Wɛ-kamunu ye o jeɡe dam. Konto maa wó pa se 

abam ta‑á zuli‑o se ko taa vei wuu.”  

5 

Isarele tiina pein-ɡwoŋa kam  

1 Amori tiina pwa bam déem wo Jɔdan buɡa kam wɛ-zoore seeni mo, ye Kanaan tiina 

pwa bam de zoore Mediterania naneo kom nia yam ne. Banto maama ma ni we BAŊA 

WƐ pɛ se Jɔdan buɡa kam we mo pa se Isarele tiina bam bɛ. Ba na niɡi konto to, ba 

vɔna maama ma pare, ye ba naɡwola te. Ba daa ba laɡe se ba jeeri Isarele tiina bam de 

jara.  
2 Kanto maŋa ne mo BAŊA WƐ taɡe de Josua o we, “Ke fane se n ma n ɡwoni Isarele 

tiina balo na daare to peina.”* 3 Josua ma seene o ke fane ye o ɡwoni nɔɔna bam peina 

zwoŋo kodwoŋi yuu ne, ko yere mo Gibeaf-Haaralof.  
4 Ko déem ye fefeo mo se Josua ɡwoni nɔɔna bam peina, kokuri baara balo na beɡe 

ba yi jara keim ye ba de da ba nwoŋi Ejipti teo kom ne to maama teɡe kaɡoa kam yuu 

ne mo. 5 Balo maama nam na tɔɡe ba nwoŋi Ejipti ne to mo ɡwoni ba peina, se ko ná 

ye balo maama ba na loɡe kaɡoa yuu ne, maŋa kalo ba na beeri ka wone to, banto 

peina wo ɡwoni. 6 Isarele tiina bam nam ya kare kaɡoa kam yuu ne mo ba beera bena 

finna. Ba déem ke konto mo se ko taa nii maŋa kalo nɔn-kweero telo na dɛ ba zeɡe 

Ejipti ne ba nwoŋi ye ba yi jara keim to maama na teɡe ba ti to. Banto déem ve BAŊA 

WƐ ni mo pa se o du duuri we, ba bá da ba zo teɡa kalo o na ɡwoni ni se o pa debam, 

ye ka tiini ka ywomma de varem de kɔnɔ to.  
7 Josua ɡwoni nɔɔna bam konto bia peina mo. Banto mo leiri ba kwoa yuu ne. Ba 

peina nam ya ta wo ɡwoni, ba na loɡe-ba kaɡoa kam yuu chwo-veili dem baŋa ne to 

ŋwaane. 8 Nɔɔna bam na ɡwoni ba peina yam konto to, Isarele kɔɡɔ kom ma maŋe 

dáane pa ba ŋɔna yam jei.  
9 BAŊA WƐ laam ma ta de Josua o we, “Amo zem lɔɔre Ejipti teo chaveera yalo 

maama ya na wo abam baŋa ne to a yaɡe dáa ne.” Isarele tiina bam ma bwoŋi jei sem 

konto yere we Giliɡalb. Dedaane zem maama, ba ta bwoi yere dem konto mo.  
10 Isarele tiina bam déem ma chwi ba vwoa yam Giliɡal na wo Jeriko te-kampare 

laŋa kam ne to. Ba na wora to, ba maama ma di Atɔɡebabaŋa kuri dem. Ba di-de 

boboa chana kam da fuɡa-yana dɛ dem ne mo se ko maŋe de chana kalo ba na nwoŋi 

Ejipti ne to. 11 Ba na di Atɔɡebabaŋa kuri dem ba ti ye teɡa poore to, mo ba bobo se ba 

di teɡa kam wodiiru. Ba déem di bworobworo kolo na ba jeɡe sabɔle ko wone to, de 

mena yalo ba na wɔɡe to mo. 12 Dento dɛ dem ne, ba na di teɡa kam baŋa wodiu to, 

mo BAŊA WƐ cheɡe se Manna yam daa yé zeɡe wɛɛne ya to se Isarele tiina bam pɛ.* Ko 

na zeɡe kanto maŋa ne to, Isarele tiina bam laam lɛɛre ba di Kanaan teɡa kam wodiiru 

mo.  

Isarele tiina bam di Jeriko  

13 Dɛ dedwe Josua na twɛ Jeriko to, mo o tole o na nɔɔno na zeɡe o yiɡa ne. Kotu zei 

se-zɔɔ mo o jeŋa ne. Josua ma fɔɔre o yi nɔɔno wom tei ye o bwei‑o o we, “Nmo tɔɡe n 

woli debam kɔɡɔ kom wone mo naa n woli dé dona bam wone mo?”  
14 Nɔɔno wom ma leiri‑o o we, “Amo ba tɔɡe á wolowolo! Cheɡa ŋwaane to, amo mo 

ye BAŊA WƐ jar-keira bam yiɡa tu. Konto ŋwaane mo a nam tu ywo-seeni.”*  

Josua na niɡi konto to, mo o to o vwi o yibia teɡa ne ye o jɔɔne‑o. Josua ta ma ta 

ded‑o o we, “Amo tu, a ye nmo tontoŋeno mo. Ta n bere-ne kolo a na jeɡe se a ke to.”  

15 BAŊA WƐ jar-keira yiɡa tu wom laam ma ta ded‑o o we, “Le n natera yam, se nmo 

na zeɡe mɛ to ye wose mo.” O ma seene o ke konto.  

6 
1 Jeriko teo kom maama déem pe mo ko zeɡa Isarele tiina bam ŋwaane. Nɔɔna daa 

ba jeɡe chwoŋa se ba zo teo kom wone naa ba nwoŋi pwooni. 2 De konto maama, 

BAŊA WƐ ta taɡe de Josua mo o we, “Amo kwei Jeriko teo kom, de ko pɛ, de o 

jar-keira bam maama a ke nmo jeŋa ne. 3 Abam maama de á jar-keira bam jeɡe se á vo 

mo á kaare teo kom bedwe dɛ maama, se ko yi da yaredo. 4 Kaanem tiina barepɛ mo 

wó taa jeɡe nabwanno ba tɔɡe Wɛ ni-ɡwonim dakaa kam yiɡa ne ba kɛa. Da yarepɛ dɛ 

dem ne, á wó vo á kaare teo kom kuni berepɛ mo, ye kaanem tiina balo na zei 

nabwanno tem to de maa wó taa wui-te. 5 Kaanem tiina bam wó ba ba tiini ba wu 

nabwanno tem ba dáane. Ko ná ke konto, se n pa nɔn-kɔɡɔ kom laare de tiɡuri-kaasa, 

se teo kom kabiri-dɛɛro tem wó to teɡa ne buri-buri. Nɔɔna bam maama laam wó duri 

ba yɔɔre ba zo teo kom ba jaɡe jei maama.”  
6 Nun bu Josua ma bwoŋi kaanem tiina bam ye o ta-ba o we, “Kwei-na Wɛ 

ni-ɡwonim dakaa kam á zeŋe. Ta kuri-na kaanem tiina barepɛ se ba taa wo ni-ɡwonim 

dakaa kam yiɡa ne ba taa zei nabwanno.”  
7 O ma daare o pa nɔɔna bam maama ni we, “Ta‑á vei á kaare teo kom na. Jar-keira 

bam nam mo wó taa wo Wɛ ni-ɡwonim dakaa kam yiɡa ne.”  
8 Josua na yɔɔre o ŋɔɔne de nɔɔna bam o ti to, mo kaanem tiina barepɛ bam kwei ba 

nabwanno terepɛ tem ba wui ye ba via. Kaanem tiina badwonna ma zeŋe BAŊA WƐ 

ni-ɡwonim dakaa kam ba tɔɡe ba kwaɡa. 9 Jar-keira bam maa wo Wɛ ni-ɡwonim 

dakaa kam kwaɡa ne ye ba badwonna de wo kaanem tiina bam yiɡa ne. Kaanem tiina 

barepɛ bam ma yɔɔre ba jeɡe ba nabwanno tem ba wui.  
10 Josua nam ya pɛ nɔn-kɔɡɔ kom ni mo o we, “Nɔɔn-nɔɔno ba jeɡe se o baɡe 

tiɡuri-kaasa, nam yé ŋɔɔne-na taane á bere daane, se ko taa nii maŋa kalo amo na wó 

bere abam we á ke tei maama to!” 11 Ba ma sɛ Josua ni dem maama, ye ba zeŋe Wɛ 

ni-ɡwonim dakaa kam ba kaare teo kom ni bedwe. Ba na kaare bedwe konto to, ba 

laam ma jwoori ba na chwi ba vwoa yam mɛ to ba peini se teɡa poore.  
12 Josua ma zaŋe te-pora ni ne, ye kaanem tiina bam de daa kwei Wɛ ni-ɡwonim 



dakaa kam ba zeŋe. 13 Kaanem tiina balo de na jeɡe nabwanno tem to tɔɡe dakaa kam 

yiɡa mo ye ba wui-te. Jar-keira bam de ma tɔɡe dakaa kam kwaɡa, ye badwonna wo 

kaanem tiina bam yiɡa ne. Maŋa kam konto maama ne, kaanem tiina bam lɛɛre ba 

wui ba nabwanno tem mo. 14 Da yalei dɛ dem ne nɔn-kɔɡɔ kom maama de ma saŋe ba 

kwaɡa ba vo ba kaare teo kom ni bedwe, ye ba laam jwoori ba vwoa yam ne. Ba ke 

konto mo taa, se ko yi da yaredo.  
15 Da yarepɛ dɛ dem ne, Isarele tiina bam ɡwoni teɡa mo ba zaŋe. Ba ma tɔɡe naɡa 

kalo ba na yeini ba tɔɡa ba kaare teo kom to. Dento dɛ dem ne ba za kaare kuni 

berepɛ mo. 16 Kaarem berepɛ tu wom baŋa ne, mo kaanem tiina bam wuɡi nabwanno 

tem ba dáane. Josua de ma pa ni o we, “Laare-na de tiɡuri-kaasa, kokuri BAŊA WƐ mo 

kwei teo kom o ke á jeŋa ne! 17 Teo kom de kolo maama na wo ko wone to ye BAŊA WƐ 

nyem mo. Zwɛ-na te maama á pa‑o. Ka-bworo Rahaba, de balo na wo o sɔŋɔ kom ne 

to yerane mo wó lu. Kokuri wonto mo ye wolo na seiɡi dé na toŋe balo se ba ŋɔ ba nii 

teɡa kam to. 18 Wonnu maama teo kom ne to zeɡe se á yɔɔre á chɔɡe-te mo. Konto to, 

yé kwei-na teo kom kolokolo, se á ná ke konto, á de wó da á na chɔɡem mo. Ko kwaɡa 

ne, á wó ja cham á ba á pa Isarele tiina bam maama. 19 Teo kom sabu-seŋa dedaane 

lu-nyenno de ko channa de ko luuru tem maama ye BAŊA WƐ nyem mo. Tento maama 

ye se á la-te mo á pa BAŊA WƐ.”  
20 Nɔɔna bam na yɔɔre ba ni nabwanno tem kwori to, mo ba tiini ba laare 

tiɡuri-kaasa. Jeriko kabiri-lilirru tem ma to teɡa ne maama vim! Nɔɔna bam maama 

ma duri ba zo teo kom wone ba jwoŋi-ko ba tei. 21 Ba ma kwei teo kom maama ba pa 

BAŊA WƐ ye ba ma se-zɔɔro ba ɡo nɔɔna balo maama na wo ko wone to. Baara, de 

kaana, de nɔn-kwe, dedaane nɔn-donno, wolowolo wo daare. Ba ta ma chɔɡe varem 

dwi maama, naane de pei de bonɛ maama.  
22 Josua ma ta nɔɔna balei balo ba déem na toŋe se ba ŋɔ ba nii teo kom to o we, 

“Véi-na ka-bworo kom sɔŋɔ, se á kwei ni delo á na ɡwoni o yiɡa ne to. Véi á ja-na 

wonto, de o sɔŋɔ tiina maama á ba ywo-seeni.” 23 Nɔn-donno telei tem ma vo ba ja 

Rahaba de o nu de o kwo, ko woli de o dwi delo maama na zoore ded‑o to ba ja ba 

nwoŋi.* Ba ma pa ba jeini ba twɛ de Isarele nɔɔna bam maama na wo mɛ to.  

24 Isarele tiina bam ma zwɛ teo kom dedaane kolo maama na wo ko wone to. Teo 

kom sabu-seŋa dedaane lu-nyenno de ko channa de ko luuru tem maama, ba ma la 

tento ba pa BAŊA WƐ. 25 Se ko ná ye ka-bworo Rahaba, ko dɛ chwoŋa kanto mo ye 

Josua woli pa se o de o diɡa kam daa wo teɡe nenɛɛne Jeriko nɔɔna bam. Wonto déem 

mo seiɡi nɔɔna balo Josua na toŋe se ba vo ba ŋɔ ba nii teo kom to. O ma lɛɛre o zoore 

dedaane Isarele tiina bam se ko yi zem maama.  
26 Kanto maŋa kam ne Josua ma zeɡe o du duuri dento o we, “BAŊA WƐ wó pa se 

wolo maama na boŋe se o jwoori o lɔ Jeriko teo kom to na o lɛɛro.  

Kotu bu-kwea mo wó te  

se teo kom biri-beira laam zeɡe.  

Se wolo maama na wó ke ko bworru-kamuna yam da to  

de ɡa o jeŋa bu.”*  
27 BAŊA WƐ déem maa wo Josua tei ne maŋa maama. O yere ma zaŋe jei sem maama 

ne.  

7 

Akane na ke wɛleere delo to  

1 Isarele tiina bam déem toŋe vwa mo wonnu telo BAŊA WƐ na we te maŋe de chɔɡem 

to baŋa ne. Akane déem mo ŋɔɡe wonnu tem tedwonna. O déem ye Karimi bu mo, ba 

maa ye Zabidi diɡa tiina. Ba ta ye Judah dwi dem nɔɔna mo na ye Zera sɔ-yuu tiina. 

Akane kikia yam ŋwaane mo BAŊA WƐ bane zaŋe de Isarele tiina maama.  
2 Josua ma zeɡe Jeriko ne o toŋe nɔɔna badwonna se ba vo ba ŋɔ ba nii Ayi teo kom 

na ye tei to. Ko déem wo Bɛtel wɛ-puli seeni mo se ko maŋe dedaane Bɛte-Aven.  
3 Ba ma vo ye ba jwoori ba ta dedaane Josua ba we, “Teo kom konto ye te-balaŋa 

mo. Dé ná jaane nɔɔna morro telei naa morro tetɔ dé vo se dé jeeri-ba, dé wó di-ba. Yé 

toŋe kɔɡɔ kom maama.” 4 Konto ŋwaane, ba déem le nɔɔna morro tetɔ mo pa ba vo se 

ba jeeri Ayi tiina bam. Ayi tiina bam ma wane Isarele tiina bam ba di pa ba pipiri ba 

duri. 5 Ba zeɡe ba teo kom manchwo-peena ni ne ba de Isarele tiina bam, se ko yi 

peero tem laŋa. Ba ma ɡo Isarele tiina bam nenɛɛne nɔɔna fintɔ-baredo zwoŋo kom 

teiŋa ne. Keim dem konto so Isarele tiina bam mo. Ba vɔna ma pare, ye foone zo-ba.  
6 Josua wo ma pɛ. O déem ma kaare o ɡwaaro, ye o daare o to o vwi o yibia teɡa ne. 

O déem ta bibili Wɛ ni-ɡwonim dakaa kam yiɡa ne taa, se ko yi dedaan-ni maŋa. 

Isarele nakwa bam de déem ke konto mo ye ba pɛ kasolo ba taare ba yuni maama. 
7 Josua laam maa we, “Tento maama ye bɛ? Yuu-tu BAŊA WƐ, bɛŋwaane mo nmo jaane 

debam n bɛ buɡa kam n ba ywo-seeni? N laɡe n kwei debam mo n ke Amori tiina bam 

jeŋa ne na? Nmo we ba chɔɡe debam mo na? Debam ya ná maŋe Jɔdan buɡa daa 

kakam kam ne, ko ba ɡare tento na? 8 Amo Teiru, kɔ mo amo daa jeɡe se a ta, ye dé 

dona pa se dé pipiri dé duri tento? 9 Kanaan tiina bam dedaane dwia yalo maama na 

zoore ywo-seeni to laam ná niɡi tento, ba wó na baare se ba ba ba ɡilimi debam ba ke 

tetare ne. Ba laam maa wó pa se dé yere jei teɡa baŋa ne. Konto ná kea, nmo 

yere-kamunu nenɔŋ-fɔrɔ kom nam daa bɛ?”  
10 BAŊA WƐ ma ta Josua o we:  

“Zaŋe wɛɛne! Ko ke tetɛ mo ye n vwi n yibia teɡa ne konto? 11 Isarele tiina bam mo 

tusi, ye ba ve ni-sɛɛm delo na wo amo de banto tetare ne to. Ba ma ŋɔ wonnu telo a na 

we te ye amo nyem to. Ba ŋweene dem kwaɡa ne, ba ta fɔɡe vwa. Ba ta daare ba kwei 

wonnu tem konto ba woli ba tete wonnu wone. 12 Konto ŋwaane nam pa se á duri á 

dona bam yiɡa ne. Lɛɛro nam wo Isarele yuu ne ye ba maŋe de chɔɡem. Abam nam ná 

wo chɔɡe wonnu telo ya na ye se te chɔɡe ye á kwei-te to, amo daa bá taa wo á tetare 

ne.  
13 Zaŋe n vo n ta se nɔɔna bam kwɛ ba tete se ba jwa jeeri-ne! Kokuri Isarele tiina 

BAŊA WƐ wom taɡe tento mo: ‘Abam kwei wonnu telo na jeɡe se te taa ye BAŊA WƐ 

nyem to mo á woli á wonnu wone. Abam nam ná wo le-te á wonnu tem wone, á bá 

wane á dona bam á di.’  
14 Abam kɔɡɔ kom maama jwa wó jeeri BAŊA WƐ yiɡa ne. BAŊA WƐ maa wó le Isarele 

dwi delo na tusi to. Dwi dem laam maa wó nwoŋi sɔ-yuu de sɔ-yuu se BAŊA WƐ le 

sɔ-yuu kolo na tusi to. Sɔ-yuu kom de wó nwoŋi mo diɡa maama wone, se BAŊA WƐ le 

diɡa kalo na tusi to, ye diɡa kam konto de laam ma nwoŋi nɔɔno dedoa dedoa, se 

BAŊA WƐ le wolo na tusi to. 15 Ba ná nɛ nɔɔno wolo na ŋɔɡe wonnu telo á na jeɡe se á 

chɔɡe to, ba laam wó zwɛ kotu mo. Ba ta jeɡe se ba ja o yera woŋo maama mo ba woli 

da ba nwoŋi ba zwɛ. Kokuri, o tiini o ke wo-balɔrɔ mo na dae se ko ke Isarele ne. O 



chɔɡe ni-sɛɛm delo Wɛ de o nɔɔna bam na ke daane to mo.”  
16 Teɡa na poore to, Josua ma pa se Isarele tiina bam nwoŋi se Wɛ le dwi delo na tusi 

to. Judah dwi dem mo ba déem le. 17 Judah dwi dem ma nwoŋi sɔ-yuu de sɔ-yuu. Ba 

ma le Zera sɔ-yuu kom. Zera di sem na bobo se te nwoŋi to, Zabidi diɡa kam mo ba le. 
18 Zabidi diɡa kam nɔɔna bam ma nwoŋi nɔɔno dedoa dedoa ye ba le Karimi bu Akane.  

19 Josua laam ma ta de Akane we, “Amo bu, nmo zeɡe BAŊA WƐ wom na ye Isarele 

tiina Wɛ to yiɡa ne mo. Konto to, pa‑o zula se n daare n ta cheɡa. Ta n keim dem 

maama jaja n bere-ne, se n yé seiɡi kolokolo amo yiɡa ne.”  
20 Akane ma leiri‑o o we, “Amo seene a tusi a chɔɡe BAŊA WƐ wom na ye Isarele tiina 

Wɛ to yiɡa. Amo nam ke tento mo: 21 Dé na zo se dé wane Jeriko to mo a nɛ ɡare-laao 

na nwoŋi Babilonia to, dedaane lu-nyenno sabu-dala bia yalei, ko ta woli de sabu-seŋa 

kandwɛ-dale na tiini de dumma de dwoi kilo chicheiro to. Amo fera ma tiini ya zo-te, 

pa se a kwei. Amo koɡe teɡa a vwei dem wone mo a seiɡi tento maama. Á wó na-te 

dáane ye lu-nyenno tem seiɡi te maama kuri ne.”  
22 Josua ma toŋe nɔɔna se ba vo o vwei dem ne ba buŋi ba nii ko ye cheɡa mo na. Ba 

ma duri ba vo ye ba seene ba na wonnu tem maama na seiɡi da. Lu-nyenno tem seene 

te wo vwei dem teɡa ne, kuri kuri. 23 Nɔɔna bam ma kwei wonnu tem vwei dem ne ba 

ja nwoŋi ba ba Josua dedaane Isarele tiina bam tei ne. Ba ma jale te maama BAŊA WƐ 

yiɡa ne.  
24 Josua dedaane Isarele kɔɡɔ kom maama déem ma ja Akane, ba woli de lu-nyenno 

tem, de ɡare-laao kom, de sabu-seŋa kandwɛ-dale dem, ko woli de o bia maama, 

bakeiri de busankane, ba ja ba tu Akore bwolo kom ne. Ba déem ta ma ja o bonɛ, de o 

naane, de o pei, ko woli de o vwei dem tete. O woŋo maama mo ba jaane ba woli da 

ba vo bwolo kom. 25 Josua laam ma ta ded‑o o we, “Bɛŋwaane mo ye n ja cham dento 

n ba n pa debam? BAŊA WƐ de nam wó pa cham yi‑m zem.”  

Isarele tiina bam maama laam ma dole‑o de kandwa ba ɡo. Ba déem ta dole o woŋo 

maama mo ba ɡo. Ko kwaɡa ne, ba déem ma zwɛ wonto de o diɡa tiina bam de o 

wonnu maama. 26 Ba laam ma tiɡisi kandwa o baŋa ne. Kandwa-doɡela yam ta wora 

dedaane zem maama. Ko nam na zeɡe kanto maŋa ne se ko yi zem to, ba jeɡe jei sem 



konto ba bwoi we, Cham bwolo mo.c Ko ma pa se BAŊA WƐ ban-lom dem to.  

8 

Isarele tiina bam di Ayi teo kom  

1 BAŊA WƐ laam ma ta Josua o we, “Yé ta‑n fona, nam yé pa se n vɔna pare. Ja á kɔɡɔ 

kom maama na ye jar-keira to n vo n jeeri Ayi teo kom, se amo seene a kwei teo kom 

Pɛ, de o nɔɔna bam, ko woli de teo kom tete dedaane ba laŋa kam maama mo a pa 

abam. 2 Ke-na Ayi teo kom de ko Pɛ nenɛɛne á na ke Jeriko de ko Pɛ wom tei to. Tento 

mo za wó leiri: Wonnu telo maama á na wó di Ayi teo kom wone to ye á nyem mo se 

á ta‑á jeɡa. Ko maa ye ba naane dem de ba jejeɡero mo konto. Nam véi-na á vwɛ se ko 

taa bwola de teo kom.”  
3 Josua ma kuri jar-keira balo na yei jara keim chekke to, se ba yi nɔɔna morro fintɔ. 

Tete dem konto ne, ba ma vo se ba kwaare jara dedaane Ayi tiina bam. 4 O déem ma 

pa nɔɔna bam ni dento:  

“Baare-na teo kom kwaɡa á vwɛ konto bwola bwola se ko taa twɛ de teo kom, se á 

daare á cheiɡi ziim, ko ná ba ye tei ŋwaane. 5 Ko daare jar-keira balo maama na tɔɡe 

de amo to wó vo se dé jeeri-ba dedaane jara. Ayi tiina bam maa wó nwoŋi nenɛɛne 

boboa kam ne to, se ba kwaare jara dedaane debam. Dé maa wó tutwoni se dé duri dé 

daare-ba. 6 Dé laɡe dé pa ba pare debam mo, ye dé wora dé ɡane-ba mo konto se ba 

maama nwoŋi ba daare ba teo kom. Kokuri, ba wó boŋe ba tete ne we, ‘Dé daa pɛ se 

Isarele tiina bam duri debam yiɡa ne nenɛɛne boboa kam to.’ 7 Maŋa kalo ne ba 

maama ná nwoŋi ba ti ye ba daa ba ŋwae de ba teo kom to, mo abam wó zaŋe á na 

vwɛ mɛ to se á zo á vere ba teo kom. BAŊA WƐ mo wó kwei-ko o pa abam. 8 Á maa ná 

nɛ we á vere teo kom maama, se á zwɛ-ko. BAŊA WƐ we á ke konto mo, amo de nam pɛ 

abam ni se á ke konto.”  
9 Nɔɔna bam ma zaŋe tete dem konto ne, ba vo ba vwɛ jei na twɛ dedaane teo kom 

to. Ayi wɛ-zoore daa kam seeni mo ba vwɛ, Bɛtel de Ayi tetare laŋa ne. Se ko ná ye 

Josua, wonto maŋe dáane mo tete dem konto. O ma peini o nɔɔna bam tei ne.  
10 Teɡa na jeɡe ka poore to, Josua ma la Isarele jar-keira bam o ke daane. O de 

Isarele nakwa bam ma to ba yiɡa ne ye ba laam kwei Ayi chwoŋa ba maa kɛa. 11 Ba 

ma vo ba maŋe Ayi teo kom baŋa seeni daa kam ne ba chwi ba vwoa. Bwolo mo déem 

tiɡi ba dedaane Ayi teo kom tetare ne. 12 Tete dem konto ne, Josua ma pa nɔɔna morro 

tenu vo ba seiɡi Bɛtel dedaane Ayi tetare ne, se ko maŋe de teo kom wɛ-zoore seeni. 
13 Ba na ke tei to mo tento: Ba nɔn-kɔɡɔ kom ma zeɡe ba maŋe dedaane teo kom baŋa 

seeni daa kam, ye balo na seiɡi ba vwɛ to zeɡe ba maŋe de teo kom wɛ-zoore seeni. 

Josua tete laam ma vo bwolo kom ne tete dem konto.  
14 Teɡa kam na poore ye Ayi teo Pɛ na-ba to, o ma ke lela o la o nɔɔna bam pa se ba 

kwaare jara dedaane Isarele tiina bam. Ya déem ke ya maŋe de bwolo kom siseira kam 

ne mo. Ayi teo Pɛ maa wo lɔre we nɔɔna badwonna mo vwɛ se ba zo o teo kom wone. 
15 Josua dedaane Isarele kɔɡɔ kom maama ma ke nenɛɛne ba laɡe ba duri mo se ba lu, 

ye ba déem kwei kaɡoa chwoŋa kam ba maa kɛa. 16 Ayi teo Pɛ wom ma bwoŋi o teo 

kom nɔɔna bam maama se ba nwoŋi ba pare Isarele tiina bam. Ko dɛ chwoŋa kam 

konto ne mo, ye ba maama nwoŋi ba daare ba teo kom. 17 Nɔɔn-nɔɔno déem daa wo 

daare Ayi ne naa Bɛtel teo ne. Ba maama déem nwoŋi mo se ba pare ba ja Isarele tiina 

bam. Ba teo kom manchwo-peena yam ma daare ya tiɡa woo.  
18 BAŊA WƐ ma ta de Josua o we, “Twe n chichwei dem n jeeri Ayi teo kom, se a laɡe 

a kwei teo kom mo a ke n jeŋa ne.” Josua ma ke BAŊA WƐ na bere se o ke tei to. 
19 Josua na yɔɔre o tei o chichwei dem o jeeri Ayi teo kom to mo nɔɔna balo na vwɛ ba 

cheiɡa teo kom ni ne to pɔpɔ ba nwoŋi ba vwɛɛm jei sem ne. Ba ma zo ba di teo kom 

ye ba daare ba zwɛ-ko.  
20 Ayi teo nɔɔna bam na pipiri se ba nii to, ba nɛ we nyoa mo zaŋa ba teo kom ne 

kulululu. Ba daa maa yeiri ba na wó ke tei tei ba lu, kolo ŋwaane Isarele tiina balo ya 

na duri ba yɔɔre kaɡoa kam seeni to jwoori ba pipiri mo ba kwaare jara de-ba. 21 Josua 

de nɔɔna balo na wo o tei ne to maane we, balo na vwɛ teo kom ni ne to wane-ko. Ba 

ma pipiri ba jeeri Ayi tiina bam ba di-ba jara wone. 22 Isarele tiina balo de ya na vwɛ 

teo kom teiŋa ne ye ba laam wo ko wone to ma nwoŋi ba bobo se ba zeɡe kwaɡa ne 

ba taa ɡoe Ayi tiina bam. Banto déem laam wo Isarele tiina bam tetare ne mo. Ba 

wolowolo wo daare. Nɔɔn-nɔɔno nam wo luɡi. 23 Ko daare Ayi teo Pɛ wom yerane mo 

ba jaane ye o ta ŋwe. Ba ma ja‑o ba vo Josua tei.  
24 Isarele tiina bam déem ma pare Ayi teo kom nɔɔna balo maama na nwoŋi ko wone 



to ye ba ɡo ba maama nyɔ pwola kam ne! Konto kwaɡa ne mo ba duri ba zo teo kom 

wone ba ɡo balo maama na wo ko wone to. 25 Ayi nɔn-bia bam maama, baara de 

kaana déem ye morro fuɡa-telei (12,000) mo. Isarele tiina bam ma ti ba ni dem 

maama nyɔ! Nɔɔn-nɔɔno déem daa wo daare. 26 Kokuri, Josua chichwei delo o na zei 

to ta twe konto mo taa, se ko yi maŋa kalo Isarele tiina bam na yɔɔre ba chɔɡe Ayi 

nɔɔna bam maama to. 27 Isarele tiina bam déem ya wo chɔɡe teo kom vara de ko 

jejeɡero tem. BAŊA WƐ déem pɛ Josua ni se o pa-ba chwoŋa se ba kwei tento ba taa 

jeɡa. Ba ma seene ba ke konto.  
28 Josua ma zwɛ Ayi teo kom pa se ko ji tampuuri ko ba yi zem. 29 Se ko ná ye Ayi teo 

Pɛ wom, Josua kuuni‑o mo o yaɡe tio yera ne pa se o leiɡa da konto taa, se ko yi 

dedaan-ni maŋa. Wɛ-zoore maŋa ne, Isarele tiina bam ma fwoli‑o ba ja ba vo ba dole 

ba yaɡe teo kom manchwoŋo ni ne. Ba déem ma la kandwa ba pane o maama. 

Kandwa yam déem diini mo vili vili ye ya ta wora se ko ba yi zem.  

Ba ɡuli Baŋa Wɛ ni-ɡwonim dem ɡula  

30 Ba déem ma vo ba yi Ebal Peo kom jei sem. Josua ma tiɡisi kandwa dáane o lɔ 

bimbini o ma zuli Isarele BAŊA WƐ wom. 31 Wɛ tontoŋeno Moses déem na popone kolo 

maama se ba taa ke to mo o déem kea. Ko popone Wɛ nia yam tɔnɔ kom ne we, 

“Seene-na kandwa yalo á na wo mɛ luuru naa kolokolo á ma á ɡwoni to, se ko taa ye 

kaanem bimbini ko pa-ne.”* Ba na lɔɡe-de to, ba ma ke zwɛɛm pɛɛra dedaane yazura 

pɛɛra ba kaane ba pa BAŊA WƐ. 32 Josua ma zeɡe Isarele kɔɡɔ kom yiɡa ne o popone 

Wɛ nia yam o ke kandwa baŋa ne se ko lwoni Wɛ nia yalo Moses na popone to.* 
33 Isarele kɔɡɔ kom maama, tembia dedaane veira, ko woli de ba nakwa de ba yiɡa 

tiina de ba dedɛɛra balo na nii ba baŋa ne to maama déem pɔɔre mo kuni belei ba 

zeɡa. Popɔra dedoa déem zeɡe ye ba kwaɡa jeeri Gerizim Peo kom mo. Popɔra 

kadwoŋi kam de maa zeɡa ye ba kwaɡa jeeri Ebal Peo kom. Levi dwi kaanem tiina 

bam laam maa wo ba tetare ne ye ba zeŋe Wɛ ni-ɡwonim dakaa kam. Ba ke konto 

maama se ko tɔɡe dedaane Wɛ tontoŋeno Moses déem na bere we ba taa ke tei to ye 

ba laam kwei Wɛ zaane ba ma swɛ Isarele tiina bam swolim.  

34 Konto kwaɡa ne Josua daa ma jwoori o ɡa Wɛ nia yam maama, Wɛ swolim 

dedaane o sɔɔlem delo maama Moses déem na popone o tiŋi Wɛ nia tɔnɔ kom wone 

to. 35 Taane tera Moses na popone o tiŋi Wɛ nia tɔnɔ kom wone ye Josua wo ɡaɡe se 

Isarele tiina kɔɡɔ kom maama ni. O déem ɡaɡe ko maama mo nyɔ pa se ba cheiɡi. 

Kaana bam de bia bam maama déem woli da mo ba cheiɡi ye veira bam de déem wo 

maŋe kwaɡa ne.*  

9 

Gibeon tiina ɡane Isarele tiina bam  

1 Teene dem na wo Jɔdan buɡa kam wɛ-zoore seeni to pwa maama ma ni kolo na ke 

to. Pwa bam konto déem zoore zwonnu laŋa kam ne mo, dedaane wɛ-zoore seeni 

bwollu tem ne. Ba badwonna maa zoore ba twɛ dedaane Mediterania naneo kom ni 

dem, ye ko tole ko maa vei baŋa ne se ko maŋe de Lebanon. Ko maa ye Hiti tiina, de 

Amori tiina, de Kanaan tiina, de Pɛrizi tiina, de Hivi tiina, dedaane Jebusi tiina pwa 

bam mo konto. 2 Pwa bam konto maama ma sɔ ni se ba jar-keira bam maama ɡwaane 

daane se ba laam ke jara de Josua dedaane Isarele kɔɡɔ kom maama.  
3 Ko daare Gibeon tiina bam na niɡi Josua de o kwaɡa kam na ke tei Jeriko dedaane 

Ayi teene dem baŋa ne to, 4 mo ba ke swa se ba wane ba jwoŋi ba tete ba yaɡe. Ba ma 

ke wodiu, ye ba kwei-ko ba ke ywollu-dwonnu wone ba daŋe ba bonɛ baŋa ne. Ba 

lɔɔro tem de déem maa dwoori lanyerane ye te kaare kaare. 5 Gwaaro telo nɔɔna bam 

na lɛ to déem maa ye ɡare-zenzwara, ye ba kwei natere-ɡorro ba zo. Ba wodiiru de 

déem ma kuuni, ye kodwoŋi de ko.  
6 Josua de o nɔɔna bam déem maŋe Giliɡal ne mo ba chwi ba vwoa. Gibeon tiina 

bam ma vo ba yi da, ye ba ta de Josua dedaane Isarele tiina bam ba we, “Debam teo 

ba ŋwae. Dé nam tu abam tei se dé ke ni-sɛɛm mo de abam.”  
7 Isarele tiina bam ma leiri-ba we, “Dɛ delo abam zoore ywo bwola bwola mo. Ko 

maa ná ye konto, debam bá wane dé ke ni-sɛɛm de abam.”  
8 Nɔɔna bam ma leiri Josua we, “Debam tu se dé sɛ dé pa abam.”  

Josua ta ma jwoori o bwei-ba o we, “Abam ye bera mo, ye á nwoŋi yei mo?”  

9 Ba ma leiri‑o ba we:  

“Debam nwoŋi teo yiɡa yiɡa mo dé ba ywo. Ko nam ye abam Tu BAŊA WƐ wom 

yere-kamunu kom ŋwaane mo dé tua. Dé niɡi o na ke tei maama Ejipti ne to. 10 Dé ta 

niɡi BAŊA WƐ na toŋe tei dedaane Amori tiina pwa balei bam na zoore Jɔdan buɡa 

kam wɛ-puli seeni to. Ko maa ye Hesebon teo Pɛ Sihon mo dedaane Basan teo Pɛ Oɡa 

paare dem na di Asetarof ne to. 11 Debam teo nakwa dedaane dé nɔn-bia bam maama 

ma ta debam ba we, ‘Kwei-na wodiiru chwo-dɔrɔ kom ŋwaane se á vo á jeeri Isarele 

tiina bam. Nam ta-na de-ba we: Debam laɡe se dé sɛ dé pa abam. Abam de nam sɛ se 

dé ke-na ni-sɛɛm daane.’ 12 Nii-na debam bworobworo konto! Dé yɔɔre de wɔ-ko dé ti 

mo ye dé kwei chwoŋa se dé ba ywo. Leile konto ko nam kuuni mo ye ko ko. 13 Lɔɔro 

tento dé na ke na te wone to ya ye lɔ-donno mo. Te laam nam dwoori mo, ye te baɡe 

baɡe. Dé natera dedaane dé ɡwaaro maama ma chɔɡe chwo-dɔrɔ kom baŋa ne mo.”  
14 Isarele nakwa bam ma jwoŋi Gibeon tiina wodiu kom ba laŋe ba nii, ye ba wo 

bwei se ba lɔre BAŊA WƐ boboŋa. 15 Josua ma ke ni-sɛɛm de nɔɔna bam se Isarele tiina 

bam yé ɡo-ba. Isarele nakwa bam de déem ma du duuri se ko seene ko taa ye konto.  
16 Ba na ke ni-sɛɛm dedaane Gibeon tiina bam ba ti to, mo da yatɔ wɛɛne ba niɡi we 

nɔɔna bam zoore ba twɛ-ba. 17 Isarele tiina bam déem ma kaare laŋa kam se ba nii 

Gibeon tiina teene dem na wo mɛ to. Ba ma kwei da yatɔ ba yi ba teene dem. Teene 

dem yera déem mo ye Gibeon, de Chefira, de Beerofa, dedaane Kiriaf-Jeerim. 18 Isarele 

tiina bam maa wo jeeri Gibeon nɔɔna bam de jara, ba yiɡa tiina bam na lwoori yiɡa ba 

ke ni-sɛɛm de-ba ye ba ma Isarele tiina BAŊA WƐ wom yere mo ba du duuri ba pa-ba to 

ŋwaane.  

Isarele kɔɡɔ kom maama ma bobo se ba poone ba yiɡa tiina bam, ni-sɛɛm dem 

ŋwaane. 19 Ba yiɡa tiina bam ma leiri-ba ba we, “Debam na lwoori yiɡa dé ma Isarele 

tiina BAŊA WƐ wom yere dé ma dé du duuri dem to, dé daa bá wane-ba kolokolo se dé 

ke. 20 Ko ye se dé yé ɡo-ba mo. Dé ná chɔɡe ni-sɛɛm dento, BAŊA WƐ bane wó zaŋe 

debam baŋa ne mo.” 21 Ba daa maa we, “Ba ná ŋwe, dé wó pa se ba taa ɡwoni dɛ ye ba 

daare ba mɔɔne na ba pae Isarele kɔɡɔ kom maama.” Isarele nakwa bam déem na bwɛ 

se ba ke kolo to mo konto.  
22 Josua ma bwoŋi Gibeon tiina bam ye o bwei-ba o we, “Bɛŋwaane mo á ɡane 

debam konto? Abam taɡe we á teo ba ŋwae, ye á laam zoore ywo-seeni bwola bwola. 



23 Lɛɛro laam nam mo wo á yuu ne. Ko zeɡe zem dɛ dem se ko taa vei wuu, á wó ta‑á 

ye balo na ɡwoni dɛ mo, ye á daare á mɔɔne na debam Wɛ sɔŋɔ kom totoŋa ŋwaane.”  
24 Ba ma leiri Josua ba we, “Dé ye n tontoŋena mo. Dé maŋe dé ni abam BAŊA WƐ 

wom na pɛ o tontoŋeno Moses kwora we, o di wɔnɔ teɡa kanto maama baŋa ne o pa 

abam, se á daare á chɔɡe ka nabiina bam maama tei to. Ko ma tiini ko pa se foone zo 

debam ye dé ke dé na ke tei maama to. 25 Dé laam nam to nmo pwoa ne. Ke debam tei 

maama n na nɛ we ko tɔɡe chwoŋa to.”  
26 Josua ma sɛ. O maa wo pɛ pwola se Isarele tiina bam ɡo-ba. 27 Ko na zeɡe dento dɛ 

dem ne se ko yi zem to, Josua pɛ se Gibeon nɔɔna bam taa ɡwoni dɛ mo ye ba daare 

ba mɔɔne na ba pae Isarele kɔɡɔ kom maama. Ba déem ta ke konto mo BAŊA WƐ 

kaanem bimbini dem totoŋa ŋwaane. Ko nam ye jei selo BAŊA WƐ na kuri to ne mo ba 

ke konto.  

10 

Dɛ dem wea kam na zeɡe cheppe to  

1 Adoni-Zɛdeka na ye Jerusalem teo Pɛ to déem niɡi we Josua di Ayi teo kom. O ta 

niɡi we Josua yɔɔre o chɔɡe teo kom maama de ko Pɛ, nenɛɛne o na maŋe o lwoori 

yiɡa o ke tei de Jeriko teo de ko Pɛ tei to. O ta niɡi Gibeon tiina bam na ke ni-sɛɛm 

dedaane Isarele tiina bam pa se ba zoore de-ba tei to. 2 Ko ma pa se foone tiini de zo 

wonto de o teo nɔɔna bam, kolo ŋwaane Gibeon déem ye te-fɔrɔ mo ko dwoi Ayi teo 

kom. Ko nɔn-bia bam de déem nam ya ye jar-keira mo chekke.  
3 Mo kokuri Pɛ Adoni-Zɛdeka toŋe se pwa banto jeeri ba woli‑o: Heboron teo pɛ 

Hoham, de Jaremuf teo pɛ Piram, ko woli de Lakisi teo pɛ Jafia, dedaane Eɡilon teo pɛ 

Debiri. 4 O ma pa-ba kwora kanto we, “Ba-na á woli-ne se dé ke jara dedaane Gibeon 

tiina bam. Kokuri to, ba ke ni-sɛɛm mo dedaane Josua de o nɔɔna Isarele tiina bam.”  
5 Amori tiina pwa banu banto ma la ba jar-keira bam ba ke daane: Jerusalem pɛ, de 

Heboron pɛ, de Jaremuf pɛ, de Lakisi pɛ, ko woli de Eɡilon pɛ. Ba maama laam ma ba 

ba ɡilimi Gibeon tiina bam ba ke tetare ne se ba chɔɡe-ba.  
6 Gibeon tiina bam ma toŋe kwora lela se ka yi Josua, ye Isarele tiina bam ta wo 

Giliɡal ne. Ba maa we, “Debam ye nmo tontoŋena mo. Nam yé swei-na debam swia. 



Ke-na lela á ba á jwoŋi debam á yaɡe. Kokuri Amori tiina bam maama na zoore 

zwonnu tem laŋa ne to mo ɡilimi daane se ba chɔɡe debam.”  
7 Josua ma zaŋe Giliɡal ne dedaane o jar-keira bam maama se o vo ba tei, ye balo na 

wara de jara keim chekke to de wo ba wone. 8 BAŊA WƐ ma ta dedaane Josua o we, 

“Yé ta‑n kɔre foone. A laɡe a pa se nmo mo di-ba. Nɔɔn-nɔɔno tera o na wó wane o 

dwoni de nmo.”  
9 Josua de o jar-keira bam déem kwei tete dem maama mo ba zeɡe Giliɡal ne ba vo 

ba yi Gibeon tiina bam. Ko ma pa se ba pɔpɔ ba zaŋe Amori tiina bam baŋa ne. 10 BAŊA 

WƐ ma pa se Amori tiina bam boboŋa jei, ye Isarele tiina bam déem ɡo ba dedɛ 

Gibeon ne. Amori tiina bam badwonna ma kwei zwonnu laŋa chwoŋa kam na wo 

Bɛte-Horon seeni to. Ba na duri se ba lu to, mo Isarele tiina bam pare-ba ba ɡoe ba vo 

ba kwaare Azeka dedaane Makeda na wo teɡa-kuri seeni to. 11 Amori tiina bam maa na 

zeɡe Bɛte-Horon ne ba duri ba vei Azeka seeni konto to, mo BAŊA WƐ tɔɡe ba kwaɡa o 

dole-ba dedaane do-kandwa taa, se ba vo ba yi Azeka. Do-kandwa yam déem ma ɡo 

ba dedɛ se ko dwoni balo Isarele tiina bam na ɡo to.*  
12 Dɛ delo wone BAŊA WƐ déem na pɛ Isarele tiina bam di Amori tiina bam to, mo 

Josua zeɡe Isarele kɔɡɔ kom yiɡa ne o lwoori BAŊA WƐ o we:  

“Wea, ta‑n zeɡe konto cheppe  

Gibeon teo baŋa ne!  

Chana, nmo de maŋe Ayijalon  

bwolo kom ne konto n zeɡe!”  
13 Wea kam ma maŋe da, ka zeɡe cheppe. Chana kam de daa maa wo fofɔ ka vo yiɡa, 

se ko taa nii Isarele tiina bam na di ba dona bam ba ti to. Keim dento maama nam 

popone mo de tiɡi Jasare tɔnɔ kom wone. Wea kam déem ma maŋe wɛyuu kom tetare 

ne ka zeɡe cheppe. Ka maa wo vei ka to, se ko maŋe de dɛ-puni. 14 Dé ta wo fɔɡe dé na 

dɛ nenɛɛne dɛ dem konto, pa se BAŊA WƐ cheiɡi nabiinu kwora konto dwoŋi. BAŊA WƐ 

ma woli de Isarele tiina bam ye ba ke jara yam.  
15 Josua dedaane Isarele tiina bam maama daa ma jwoori Giliɡal ne, mɛ ba ya na 

maŋe ba zoore to.  

Ba ɡo Amori tiina pwa banu  

16 Jara yam ta na wora ya ke konto to, Amori pwa banu bam ma duri ba vo ba seiɡi 

peo kodwoŋi bɔɔne wone. Jei sem wo Makeda laŋa ne mo. 17 Nɔɔno ma na-ba ye o chɔ 

o bere Josua ba na wo mɛ to. 18 Josua de ma pa ni we, “Laɡe-na kandwa kamuna á ma 

á pe peo bɔɔne delo ba na seiɡi da to ni, se á ta daare á beeri nɔɔna se ba yere bɔɔne 

dem. 19 Ko daare abam wolowolo yé maŋe kwaɡa ne! Pare-na á dona bam, se á che ba 

yiɡa se ba yé zo ba teene dem wone. Kolo ŋwaane, abam BAŊA WƐ wom pɛ abam dam 

se á di-ba mo.”  
20 Josua dedaane o jar-keira bam ma wane Amori tiina jar-keira bam maama ba ti. Ba 

fenfee yerane mo duri ba lu ba vo ba zo ba teene delo na lɔɡe de pe to wone. 21 Konto 

kwaɡa ne, Isarele jar-keira bam maama ma jwoori Makeda dedaane yazura. Dáane mo 

Josua ya wora o cheiɡi-ba. Nɔɔn-nɔɔno daa maa ware se o ta Isarele tiina bam yera 

wo-lɔŋɔ.  
22 Josua ma ta o we, “Dɔne-na kandwa yam peo bɔɔne dem ni ne, se á ja pwa banu 

bam á ba amo tei.” 23 Nɔɔna bam ma ja Jerusalem pɛ, de Heboron pɛ, de Jaremuf pɛ, 

de Lakisi pɛ, ko woli dedaane Eɡilon pɛ ba ba o tei. 24 Josua laam ma bwoŋi Isarele 

jar-keira bam maama ye o ta dedaane bembɛ selo na tɔɡe ded‑o ba vo ba ke jara yam 

to o we, “Fɔɔre-na á yi ywo, se á kwei á nɛ á daŋe pwa banto dedoa dedoa ba ne.” Ba 

de ma seene ba ke konto.  
25 O daa ta ma ta de-ba o we, “Yé kɔre-na foone. Nam yé pa-na se á vɔna pare. Ke-na 

dam á tete kuri ne se á daare á ja baare. Abam dona balo maama á na wó ke jara 

de-ba to, BAŊA WƐ laɡe o ke-ba konto dwoŋi mo.” 26 Josua laam ma ɡo pwa banu bam, 

ye o kwei ba yera yam o lei teeni denu yera ne. Pwa bam ma maŋe teeni dem yera ne 

se ko yi dedaan-ni maŋa.  
27 Wɛ-zoore maŋa ne, Josua ma pa ni se ba bwoli twa bam teeni dem yera ne, ye ba 

laam dole-ba ba de peo bɔɔne delo wone ba ya na seiɡi to. Ba ma jwoori ba kwei 

kandwa kamuna ba ma ba pe de ni. Dáane mo ya ta wora se ko yi zem maama.  

Josua di teene dedwonna teɡa-kuri seeni  

28 Josua déem ma wane Makeda teo de ko pɛ wom maama. O déem yɔɔre o chɔɡe ba 

maama mo ye nɔɔn-nɔɔno wo daare teo kom wone. Josua déem toŋe dedaane Makeda 



pɛ wom nenɛɛne o na maŋe o da yiɡa o toŋe tei de Jeriko pɛ wom mo.  
29 Josua dedaane Isarele jar-keira bam maama zeɡe dáane mo ba vo Libina. Ba déem 

ma ke jara dedaane teo kom konto tiina. 30 BAŊA WƐ déem ta ma pa se ba di Libina 

tiina bam. Nɔɔn-nɔɔno wo luɡi da. Josua ma toŋe dedaane Libina teo pɛ wom de o 

nɔɔna bam ne o na ke tei Jeriko ne to.  
31 Josua dedaane o kɔɡɔ kom ma zeɡe Libina ne ba kɛ ba yi Lakisi. Ba ma ɡilimi teo 

kom ba pu, ye ba ke jara de ko. 32 Jara yam keim da yalei dɛ dem ne mo BAŊA WƐ pɛ 

ba di teo kom konto. Isarele tiina bam ma ɡo teo kom nɔɔna maama, ne ba déem na 

ke tei Libina ne to. 33 Kanto maŋa kam ne, Gezere teo Pɛ Horam de ma ba se o da o 

woli Lakisi tiina bam. Josua ma ti wonto de o jar-keira bam maama, nɔɔn-nɔɔno wo 

daare.  
34 Josua laam ma ja o nɔɔna bam maama o vo Eɡilon. Ba ma ɡilimi teo kom ba pu, ye 

ba ke jara de-ba. 35 Ba déem kwei dɛ dedwe yerane mo ba ma wane teo kom. Ba ma 

yɔɔre ba chɔɡe ko nɔɔna bam maama, ne ba déem na ke Lakisi tei to.  
36 Josua de o nɔɔna bam ma zeɡe Eɡilon ne ba vo se ba ke jara dedaane Heboron 

tiina. 37 Ba déem ma wane teo kom konto dedaane ko nawuura yam maama. Ba déem 

ɡo ko pɛ wom de ko nɔn-bia bam maama. Ba maa wo daare nɔɔn-nɔɔno teo kom 

wone. Ba déem toŋe de-ba nenɛɛne ba na ke tei maama Eɡilon baŋa ne to mo.  
38 Isarele tiina bam daa ma pipiri ba vo ba ke jara dedaane Debiri teo. 39 Ba déem ma 

wane teo kom de ko pɛ maama. Ba di teo kom nɔɔna maama, dedaane ko nawuura 

yam mo, ye ba ɡo ko nɔɔna maama. Josua déem na toŋe tei Heboron dedaane Libina 

yera ne to, mo o ta ke konto Debiri teo pɛ de o nɔɔna bam yera ne.  
40 Josua déem ma di laŋa kam konto maama. O déem wane pwa bam de ba nɔɔna 

bam maama: balo na zoore zwonnu laŋa kam ne, dedaane wɛ-zoore seeni bwollu tem 

ne, de teɡa-kuri seeni kaɡoa kam wone, ko woli de wɛ-puli seeni peero laŋa kam ne. 

Josua nɔɔna bam ma yɔɔre ba chɔɡe ba maama, ye nɔɔn-nɔɔno wo daare. Isarele BAŊA 

WƐ wom nam ya maŋe o pa-ba ni se ba ke konto mo. 41 Josua wane nɔɔna bam mo se 

ko zeɡe Kadese-Baranea na wo kuri seeni to ko taa vei Gaza. O ta ma di-ba se ko zeɡe 

Gosen laŋa kam ne, se ko yi Gibeon na wo baŋa seeni to. 42 Josua déem na di pwa 

banto de ba teene dem maama bedwe baŋa ne to, ko ye Isarele tiina BAŊA WƐ wom na 

jaŋe o pa-ba to ŋwaane mo.  



43 Konto maama kwaɡa ne to, Josua dedaane Isarele jar-keira bam maama jwoori ba 

vo ba zoore Giliɡal ne mo.  

11 

Josua ke jara dedaane baŋa seeni pwa bam  

1 Hazora teo pɛ Jabin déem ma ni Isarele tiina bam na di wɔnɔ laŋa kam maama 

baŋa ne tei to. O ma toŋe kwora o pa Pɛ Jobaba. Wonto déem ye Madon teo pɛ mo. O 

kwora kam ta ma yi Simiron teo pɛ, dedaane Akasaf teo pɛ wom de. 2 O déem ta ma 

ɡuli dedaane pwa balo maama na wo baŋa seeni peero tem laŋa ne to, de pwa balo na 

wo Galili kuri seeni se ko maŋe dedaane Jɔdan buɡa kam to, ko woli de balo na wo 

wɛ-zoore seeni bwollu tem ne se ko taa vei Dora na wo naneo kom ni ne to. 3 Pɛ Jabin 

ta ma pa kwora yi Kanaan tiina bam. Banto zoore Jɔdan buɡa kam wɛ-puli seeni de ka 

wɛ-zoore seeni maama ne mo. O ta ma toŋe kwora Amori tiina bam, de Hiti tiina bam, 

de Pɛrizi tiina bam, dedaane Jebusi tiina bam tei ne. Banto nam zoore zwonnu laŋa ne 

mo. O kwora kam ta ma yi Hivi tiina bam de. Banto déem zoore Mizipa laŋa ne mo, 

Heremon Peo kom teiŋa ne. 4 Pwa bam konto maama ma zaŋe ba la ba jar-keira bam 

ba ke daane vulululu, nenɛɛne naneo ni kasolo na daɡa tei to. Ba sisein-nɔɔna de 

sisei-torokooro maa ɡaale. 5 Pwa bam de ba jar-keira bam laam ma la daane Merom 

bu-nɔɡɔ kom ni ne, se ba ke jara dedaane Isarele tiina bam.  
6 BAŊA WƐ ma ta de Josua o we, “Yé kɔre foone de-ba. Jwa kanto maŋa ne, ba maama 

wó ji twa mo á yibia ne. Abam maa wó pa se ba sisein-nɔɔna bam ɡwareɡe, se á daare 

á zwɛ ba sisei-torokooro tem maama.”  
7 Josua dedaane Isarele kɔɡɔ kom maama ma pɔpɔ ba zaŋe pwa bam de ba nɔɔna 

bam baŋa ne. Ba ma ke jara de-ba Merom bu-nɔɡɔ kom jei sem ne. 8 BAŊA WƐ ma pa se 

Isarele tiina bam di-ba. Ba ma pare-ba ba pa se ba duri ba yɔɔre ba yi 

Miserefofa-Mayim, dedaane Sidon te-fɔrɔ kom. Badwonna ma kwei wɛ-puli seeni 

chwoŋa kam ba vo Mizipa bwolo kom ne. Ba ke jara yam mo taa. Ba ma ɡo ba dona 

bam maama ye wolowolo wo daare. 9 Josua déem ma ke kolo maama BAŊA WƐ na pɛ‑o 

ni se o ke to. O déem pɛ se ba sisein-nɔɔna bam maama ji wo-ɡwane mo, ye o daare o 

zwɛ ba sisei-torokooro tem maama.  



10 Josua laam ma jwoori o pipiri o vo o ke jara de Hazora teo kom. O ma wane teo 

kom nɔɔna de ba pɛ wom maama, ye o ɡo-ba. Kanto maŋa ne, Hazora déem mo ye 

teene dem konto maama te-fɔrɔ. 11 Isarele tiina bam ma yɔɔre ba chɔɡe teo kom konto 

nɔɔna bam maama. Ba wo pɛ pwola se nɔɔn-nɔɔno taa ŋwe. Ba déem ta ma zwɛ teo 

kom.  
12 Josua ta ma di pwa badwonna bam dedaane ba teene dem maama. O ma yɔɔre o 

ɡo-ba, nenɛɛne BAŊA WƐ tontoŋeno Moses déem na pɛ ni se ba ke tei to. 13 Ko nam ná 

ye teene delo maama na lɔɡe di-dwonnu baŋa ne vili vili to, Josua de o nɔɔna bam 

déem wo zwɛ-de. Hazora yerane mo ba zwɛ. 14 Isarele tiina bam na di teene delo 

maama to, ba déem kwei de jejaano tem maama, ko woli de ba vara mo ba jeɡa. Ba 

ma daare ba ɡo nɔn-bia bam maama, ye nɔɔn-nɔɔno wo daare. 15 BAŊA WƐ déem na pɛ 

o tontoŋeno Moses ni delo to, mo o taɡa o bere Josua. O de maa toŋe tei maama BAŊA 

WƐ na bere Moses we ba ke to.*  

Wɔnɔ dim taane  

16 Josua déem ma di wɔnɔ laŋa kam maama wuu baŋa ne, ko zeɡe zwonnu laŋa kam 

ne, se ko taa tu teɡa-kuri kaɡoa kam seeni. Ko daa ta vei Gosen seeni, de wɛ-zoore 

seeni bwollu tem, de Jɔdan bwolo kom, ko woli dedaane peero laŋa kam maama. 
17 Isarele tiina teɡa kam laam ma zeɡe Halaka Peo kom ne, mɛ na bwola de Seyira to, 

se ka vo baŋa seeni ka yi Baal-Gad na wo Lebanon bwolo kom ne ye ko wo Heremon 

Peo kom teiŋa ne to mo. Josua déem ma wane pwa balo na tei laŋa kam konto maama 

to mo, ye o daare o ɡo-ba. 18 O dedaane pwa bam konto déem ma ke jara yam ba 

daane, ye o laam di-ba. 19 Hivi tiina balo na zoore Gibeon teo kom ne to yerane déem 

mo ke ni-sɛɛm de Isarele tiina bam. Teene delo maama na daare to, Isarele tiina bam 

di-ba jara keim baŋa ne mo. 20 Ko déem nam ye BAŊA WƐ mo pɛ se ba bochara ke dam, 

se ba ke jara de Isarele tiina bam. O dɛ ko baŋa ne se o pa ba yɔɔre ba na chɔɡem, ye 

yibwona tera ko wone. Konto maama nam ke ko maŋe de BAŊA WƐ na pɛ Moses ni tei 

to mo.  
21 Kanto maŋa kam ne mo Josua déem chɔɡe nɔn-sawaara balo na ye Anaki tiina to. 

Ba déem zoore Isarele de Judah zwonnu laŋa kam ne mo. Ba teene dem maa ye 

Heboron de Debiri de Anaba. Josua déem yɔɔre o chɔɡe ba maama mo dedaane ba 

teene dem. 22 Anaki tiina bam déem daa maa wo daare Isarele teɡa kam baŋa ne, se ba 

badwonna déem za ta daare ba zoore Gaza ne, de Gafa ne, dedaane Asedodi wone. 
23 Ko dɛ chwoŋa kam konto mo ye Josua jwoŋi teɡa kam maama, nenɛɛne BAŊA WƐ 

déem na maŋe o pa Moses ni tei to. Josua de ma pɔɔre pɔɔre teɡa kam o pa Isarele 

tiina bam, se ko tɔɡe dwi dedaane dwi se ba taa tei.  

Nɔɔna bam laam ma sii de jara-keim.  

12 

Pwa balo Isarele tiina bam na wane to  

1 Moses ya ta na wo teɡe to, Isarele tiina bam maŋe ba di pwa balei balo na zoore 

Jɔdan buɡa kam wɛ-puli seeni to. Ba déem ɡo-ba mo ye ba daare ba jwoŋi ba teɡa 

kam ba tei. Ba teɡa kam zeɡe Aranon bwolo kom ne mo, ka laam tɔɡe Jɔdan buɡa 

kam wɛ-puli seeni ka di baŋa seeni ka yi Heremon Peo kom.  
2 Da-yiɡa pɛ wom ye Amori tiina pɛ Sihon, o déem na zoore Hesebon wone to mo. O 

paare laŋa kam zeɡe Arowa na wo Aranon bwolo kom ni ne to mo ka yi Jaboke buɡa 

kam.* Buɡa kam konto déem mo ye Amon tiina bam siseini. Teo kolo na wo Aranon 

bwolo kom tetare ne to, ko woli de Gilead teɡa kam chichworo tɔɡe te wo laŋa kam 

wone. 3 Pɛ Sihon laŋa kam ya ta ma zeɡe Galili naneo kom kuri seeni ka tɔɡe Jɔdan 

buɡa kam wɛ-puli seeni, ka vo ka yi Araba naneo kom. Yɛ naneo kom mo konto.d O 

teɡa kam ta ma yi Bɛte-Jesimofa, se ka laam ta tu teɡa-kuri seeni ka yi Pisiɡa peo kom 

teiŋa.  
4 Moses de o nɔɔna bam déem ta ma di Basan teo Pɛ Oɡa. Wonto déem mo kweeli 

Refayi tiina bam jeŋa ne. O déem jeɡe o paare dem o di Asetarof dedaane Ederi teene 

dem ne mo. 5 Jei sento maama déem mo ye o paare dim laŋa kam: Heremon Peo kom, 

de Saleka, dedaane Basan laŋa kam maama na vei ka yi Gesura tiina de Maaka tiina 

laŋa siseini dem na wo wɛ-zoore seeni to. O déem ta ma tei Gilead chichworo kolo na 

wo baŋa seeni to. O paare laŋa kam déem kɛ ka yi Hesebon Pɛ Sihon laŋa siseini dem.  

6 BAŊA WƐ tontoŋeno Moses dedaane Isarele tiina bam déem mo wane pwa balei bam 

konto. O ma kwei ba teɡa kam o pɔɔre pɔɔre o pa Ruben dwi dem, de Gad dwi dem, 

ko woli dedaane Manasɛ dwi dem chichworo, se ba taa tei.  
7 Ko maa ná ye pwa balo na zoore Jɔdan buɡa kam wɛ-zoore seeni to, Josua de 

Isarele tiina bam déem mo wane banto. Ba laŋa kam maa zeɡe Baal-Gad na wo 

Lebanon bwolo kom ne to, se ko yi Halaka Peo kom na wo Seyira seeni to. Josua déem 

ma kwei teɡa kam konto maama o pɔɔre pɔɔre o pa Isarele tiina bam se ba taa tei. 
8 Mɛ o na pɔɔre o pa-ba to woli de zwonnu tem laŋa kam, dedaane wɛ-zoore seeni 

bwollu tem. Ka daa maa kwei Jɔdan bwolo kom dedaane laŋa kam konto maama, se 

ko taa vei kaɡoa kam na wo teɡa-kuri seeni to. Nɔɔna balo déem na zoore teene dem 

konto maama wone to ye Hiti tiina, de Amori tiina, de Kanaan tiina, de Pɛrizi tiina, de 

Hivi tiina, dedaane Jebusi tiina bam mo.  
9 Pwa balo na zoore Jɔdan buɡa kam wɛ-zoore seeni ye Isarele tiina bam wane-ba to 

maa ye:  

Jeriko teo Pɛ, Ayi teo Pɛ (Ayi bwola de Bɛtel), 10 Jerusalem teo Pɛ, Heboron teo Pɛ, 
11 Jaremuf teo Pɛ, Lakisi teo Pɛ, 12 Eɡilon teo Pɛ, Gezere teo Pɛ, 13 Debiri teo Pɛ, 

Gedera teo Pɛ, 14 Horama teo Pɛ, Arada teo Pɛ, 15 Libina teo Pɛ, Adulam teo Pɛ, 
16 Makeda teo Pɛ, Bɛtel teo Pɛ, 17 Tapua teo Pɛ, Hefera teo Pɛ, 18 Afeka teo Pɛ, Lasaron 

teo Pɛ, 19 Madon teo Pɛ, Hazora teo Pɛ, 20 Simiron-Meron teo Pɛ, Akasaf teo Pɛ, 
21 Taanaka teo Pɛ, Meɡido teo Pɛ, 22 Kedesa teo Pɛ, Jokeneam na wo Kamele ne to 

teo Pɛ, 23 Dora na wo Nafofa-Dora ne to teo Pɛ, Goyim na wo Giliɡal ne to teo Pɛ, 
24 Tiraza teo Pɛ.  

Pwa bam maama ná woli daane, ba ye pwa fintɔ-dedoa (31) mo.  

13 

Teɡa kalo ta na daare se ba di to  

1 Josua déem na tiini o kwe maŋa kalo to, mo BAŊA WƐ taɡe ded‑o o we:  

“Nmo laam kwe dedɛ, ye teɡa kam jei dedɛ ta wora se á vo á jwoŋi á ta‑á tei. 2 Jei 

sento nam mo daare se nɔɔna vo ba jwoŋi: Filisi tiina laŋa kam, ko woli de Gesura 

tiina laŋa kam maama. 3 Ka zeɡe Sihora bu-nɔɡɔ kom ne mo, Ejipti siseini dem na wo 



mɛ to, se ko yi Ekoron siseini dem na wo baŋa seeni to. Jei sem konto maama ye 

Kanaan tiina laŋa mo. Filisi dedɛɛra banu teene dem maa ye: Gaza, de Asedodi, de 

Asekelon, de Gafa, dedaane Ekoron. Ko woli de Awa tiina laŋa kalo na wo kuri seeni 

to, 4 dedaane Kanaan tiina teɡa kalo na zeɡe Sidon tiina teo Ara ne se ka ta vo ka yi 

Afeka laŋa kam, Amori tiina siseini dem na wo mɛ to. 5 Abam ta maa wó jwoŋi Gebale 

tiina laŋa kam á woli da, dedaane Lebanon teɡa kam maama na wo wɛ-puli seeni ye 

ka zeɡe Baal-Gad na wo Heremon Peo kom teɡa-kuri seeni to, ka vo ka yi 

Lebo-Hamafa. Tribal Allotments|KAS-Tribal-Allotment-hk 40-b.jpg|span|Joshua 

13||Tega Kam Pɔɔrem|13:5  
6 Sidon tiina laŋa kam maama tɔɡe ka woli da mo. Banto zoore zwonnu jei sem na 

wo Lebanon peero tem dedaane Miserefofa-Mayim tetare ne to mo. Amo tete nam mo 

laɡe a zeili nɔɔna bam konto maama, se abam wane á zo da. Nmo nam yɔɔre n pɔɔre 

teɡa kam n pa Isarele tiina bam nenɛɛne a na pɛ nmo ni se n ke tei to. 7 Kwei teɡa kam 

konto maama n pɔɔre n pa Isarele dwia noɡo kolo na daare to, dedaane Manasɛ dwi 

dem chichworo, se ba taa tei.”  

Jɔdan buɡa kam wɛ-puli seeni teɡa kam popɔre sem  

8 Ko ná ye Manasɛ dwi dem chichworo kodwoŋi kom, ko woli dedaane Ruben dwi 

dem, de Gad dwi dem, BAŊA WƐ tontoŋeno Moses déem maŋe o pa banto ba teɡa kam 

popɔra Jɔdan buɡa kam wɛ-puli seeni mo.* 9 Ba laŋa kam yale konto mo ka yi Arowa 

na wo Aranon bwolo kom ni ne to, de teo kolo na wo bwolo kom tetare ne to, ko woli 

de te-kampare jei selo maama na zeɡe Medeba ne se ko yi Dibon to. 10 Ka ta yi teene 

delo maama na ye Amori tiina Pɛ Sihon nyem to. Wonto déem nam di paare Hesebon 

wone mo. Ka ta ma vo ka yi Amon teo siseini dem. 11 Ba teɡa kam déem tɔɡe Gilead jei 

sem de Gesura tiina de Maaka tiina laŋa kam maama, dedaane Heremon Peo kom jei 

sem maama, ko woli de Basan maama, se ka vo ka yi Saleka mo. 12 Basan teo Pɛ Oɡa 

laŋa kam maama de ye ba nyem mo. Wonto déem di o paare Asetarof dedaane Ederi 

ne mo. Wonto déem mo kweeli Refayi tiina bam jeŋa ne. Moses déem maa di-ba, ye o 

zeili-ba o daare teɡa kam konto. 13 Isarele tiina bam déem maa wo zeili Gesura tiina 

bam de Maaka tiina bam. Nɔɔna bam konto de déem maa tɔɡe ba zoore de Isarele 

tiina bam se ko yi zem maama.  
14 Moses déem na pɔɔre teɡa kam o pa Isarele tiina bam to, Levi dwi dem yerane mo 

wo tɔɡe ba jwoŋi teɡa kam popɔra.* BAŊA WƐ maŋe o pa Moses ni we, banto popɔra 

wó nwoŋi pɛɛra yalo Isarele tiina bam na jaane ba tui ba zwɛ Wɛ bimbini dem baŋa ne 

ba pa ba Tu BAŊA WƐ wom to mo.  

Ruben dwi dem teɡa kam  

15 Moses déem kwei teɡa kanto mo o pa Ruben dwi dem. O ma pa sɔ-yuu maama de 

ko nyem se ba taa tei.  
16 Banto laŋa kam yale konto mo ka yi Arowa na wo Aranon bwolo kom ni ne to, de 

teo kolo na na wo bwolo kom tetare ne to, ko woli de te-kampare jei selo maama na 

bwola de Medeba to. 17 Hesebon de ye ba nyem mo, dedaane teene delo maama na wo 

te-kampare dem konto maama ne to: Dibon, de Bamofe-Baal, de Bɛte-Baal-Meon, 18 de 

Jahaza, de Kedemofa, de Mefaafa, 19 de Kiriafayim, de Sibima, dedaane Zeref-Sahare. 

Teo konto maa wo zwoŋo kolo na wo bwolo kom ni ne to baŋa ne mo. 20 Ko ta woli de 

Bɛte-Peora, de teɡa kalo na wo Pisiɡa peo kom teiŋa ne to, de Bɛte-Jesimofa, 
21 dedaane teene delo maama na wo te-kampare jei sem ne to. Amori tiina Pɛ Sihon 

déem na di paare Hesebon wone ye o tei laŋa kalo maama to de maa ye Ruben dwi 

dem nyem. Moses déem ma di pɛ wom konto de Midian pwa bam maama mo: Evi, de 

Rekem, de Zura, de Hura, dedaane Reba. Banto déem mo tei teɡa kam ba pa Pɛ Sihon. 
22 Isarele tiina bam déem ma ɡo Beora bu Balaam wolo na ye voro to ba woli de nɔɔna 

babam bam. 23 Ruben dwi dem teɡa kam déem vei ka kweeli Jɔdan buɡa kam bubɛ 

baŋa ne mo. Ba déem kwei teene dem konto de de nawuura yam maama ba tei, diɡa 

maama de ka nyem.  

Gad dwi dem teɡa kam  

24 Moses déem ta ma kwei teɡa kadwoŋi o pa Gad dwi dem. O ma pa sɔ-yuu maama 

de ko nyem se ba taa tei.  
25 Banto laŋa kam ma kwei Jazera de teene delo maama na wo Gilead laŋa kam ne, 

ko ta woli de Amon tiina teɡa kam chichworo, se ko taa vei Arowa na wo Raba 

wɛ-puli seeni to. 26 Ba laŋa kam zeɡe Hesebon ne, se ka vo ka yi Ramaf-Mizipa 

dedaane Betonim. Ka ta zeɡe Mahanayim ne, se ka yi Debiri laŋa kam. 27 Jɔdan bwolo 

kom seeni to, ba teɡa kam ma kwei Bɛte-Haram, de Bɛte-Nimira, de Sukofa, dedaane 

Zafon. Hesebon teo Pɛ Sihon laŋa kalo ya ta na daare to de maa ye ba nyem. Gad dwi 

dem teɡa kam déem vei ka kweeli Jɔdan buɡa kam bubɛ baŋa ne mo, ka ta tɔɡe buɡa 

kam wɛ-puli seeni ka yi Galili naneo kom ni. 28 Ba déem kwei teene dem konto de de 

nawuura yam maama ba tei, sɔ-yuu maama de ko nyem.  

Manasɛ dwi dem chichworo teɡa kam  

29 Moses déem ta ma kwei teɡa kadwoŋi o pa Manasɛ sɔ-yuu kom chichworo. O ma 

pa diɡa maama de ka nyem se ba taa tei. 30 Banto laŋa kam ma kwei Mahanayim, se 

ko taa vei Basan laŋa kam maama ne, Pɛ Oɡa déem na di o paare dem mɛ to. Teene 

fuseredo delo Jayira ya na di ye de wo Basan ne to de ta woli da mo. 31 Gilead laŋa 

kam chichworo de maa woli da, dedaane Pɛ Oɡa déem na di o paare dem teene delo 

ne to, Asetarof dedaane Ederi mo konto. Jei sem konto maama déem laam jiɡi Manasɛ 

bu Makira sɔ-yuu kom chichworo nyem mo.  
32 Mo ko na ke tei ye Moses déem wo Moaba bwollu tem laŋa kam ne o pɔɔre teɡa 

kalo na wo Jeriko teo de Jɔdan buɡa kam wɛ-puli seeni to. 33 Se ko na daare Levi dwi 

tiina bam to, Moses déem wo pɔɔre teɡa kadwoŋi o pa banto ba nyem se ba taa tei. 

Kokuri to, Isarele BAŊA WƐ wom mo maŋe o pwooli o pa-ba we, wonto wó taa ye ba 

jejaano paro.  

14 

Jɔdan buɡa kam wɛ-zoore seeni teɡa kam popɔre sem  

1 Kanaan teɡa kam na wo Jɔdan buɡa kam wɛ-zoore seeni to déem ta daare se ba 

pɔɔre-ka ba pa Isarele tiina bam. Wɛ kaanem tu Eleaza, ko woli de Nun bu Josua, 

dedaane Isarele dwi tiina nakwa bam déem laam ma pɔɔre teɡa kam konto ba pa 

Isarele tiina bam maama. 2 Ba déem taɡe jɔrɔ mo teɡa kam ŋwaane ba pɔɔre-ka ba pa 

Isarele dwia noɡo de chichworo kolo na daare to, nenɛɛne BAŊA WƐ na maŋe o pa 

Moses ni se o ke tei to. 3-4 Ko ná ye dwia yalei de chichworo kodwoŋi kom, Moses ya 

maŋe o pa banto na ba jeiŋa jei. Banto teɡa kam wo Jɔdan buɡa kam wɛ-puli seeni 



mo. Moses nam wo pɛ Levi dwi tiina teɡa kam dwoŋi. O déem za kuri teene de vara 

pwoli mo o pa-ba, se ba de wane ba taa zoore de wone ye ba ke kɔnɔ.* Ko daare Josɛf 

dwi dem déem pɔɔre kuni belei mo: o bia balei Manasɛ dedaane Efrayim dwia yam mo 

konto. 5 Isarele tiina bam déem na pɔɔre teɡa kam tei to ke ko maŋe dedaane BAŊA WƐ 

ya na bere Moses se ba ke tei to mo.  

Kaleb jwoŋi Heboron  

6 Isarele tiina bam déem ta maa wo Giliɡal ne. Ba na wora to mo Judah dwi tiina 

toŋe nɔɔna Josua tei ne. Ba dedoa déem ye Jefunɛ bu Kaleb, o na nwoŋi Kenizi sɔ-yuu 

kom ne to. Kaleb ma ta de Josua o we, “Yé swei BAŊA WƐ déem na taɡe debam balei 

taane tetei maama o bere o tontoŋeno Moses, ye dé déem ta wo Kadese-Baranea ne to. 
7 Maŋa kam konto ne amo déem jeɡe bena finna mo. Moses déem zeɡe Kadese-Baranea 

ne o toŋe ne, se a vo a ŋɔ a nii teɡa kanto na ye tei to. Amo déem ma ja ta-ŋom a ba a 

pa‑o, de a wo maama. 8 Se ko ná ye amo chorro telo déem na tɔɡe de amo ba vo se dé 

ŋɔ dé nii teɡa kam to, ba déem ke foone mo nɔɔna bam maama kuri ne. Amo déem 

nam yɔɔre a tɔɡe a Tu BAŊA WƐ wom mo de a wo maama.* 9 Dento dɛ dem ne mo 

Moses déem taɡe o pwooli de amo o we, ‘Nmo na nɔne n naɡa Kanaan teɡa kalo ne 

konto to wó taa ye nmo nyem. Nmo de n bia mo wó taa tei-ka se ko taa vei wuu, n na 

tɔɡe BAŊA WƐ de n wo maama to ŋwaane.’*  
10 Tɔ. Moses na taɡe BAŊA WƐ taane dem konto o bere-ne, se ko yi zem to, ko ye bena 

finna-yanu mo. Maŋa kam konto ne debam Isarele tiina ta wo kaɡoa yuu ne mo dé 

via. Nii amo! Amo ta ŋwe nenɛɛne BAŊA WƐ na taɡe tei to, pa se a zem jeɡe bena 

funɔnɔ yanu mo. 11 De zem maama amo nam ta dana, ye a wara mo, nenɛɛne a déem 

na ye tei dɛ dem Moses na toŋe-ne to. Dam dem ta wora se a ma a ke jara de totoŋa 

yalo maama a na laɡe to. 12 Konto to, kwei zwonnu laŋa kalo BAŊA WƐ déem na pwooli 

se ka taa ye amo nyem to n pa-ne. Nmo wó ɡuli we Anaki tiina bam mo wo daane. Ba 

teene dem ma lɔ de di vili vili. De ko de, BAŊA WƐ na wo amo tei ne to ŋwaane, a wó 

wane-ba a zeili, nenɛɛne BAŊA WƐ na taɡe se a ke tei to.”  

13 Jefunɛ bu Kaleb na taɡe konto maama o ti to, Josua ma sɔɔle Wɛ swolim o yaɡe o 

yuu ne. O ma daare o kwei Heboron o pa‑o, se ko taa ye o tete jejeɡero. 14 Ko na zeɡe 

dɛ dem konto ne se ko yi zem to, Heboron laam lɛɛre ko ji Jefunɛ bu Kaleb dedaane o 

bia nyem mo. Kokuri, wonto déem tɔɡe Isarele BAŊA WƐ wom mo dedaane o wo 

maama.* 15 Kanto maŋa ya ta na wo yi to, ba déem jeɡe teo kom mo ba bwoi we 

Kiriaf-Araba, Araba déem na ye Anaki tiina bam nɔn-sawɔrɔ to ŋwaane.  

Teɡa kam laam ma sii ye jara daa tera.  

15 

Judah dwi dem teɡa kam  

1 Ba déem na kuri teɡa kalo ba pa Judah dwi dem to tole ka tu teɡa-kuri seeni mo ka 

tɔɡe Edom siseini dem ka vo ka yi Zin kaɡoa kam mo.  
2 Ba teɡa kam teɡa-kuri seeni bobo Yɛ naneo kome kuri nabili seeni mo. 3 Ka ma vo ka 

lɛɛne Nɔŋɔ zwonnu chwoŋa kam teɡa-kuri seeni ka kɛ ka yi Zin kaɡoa kam ne. Ka ta 

maa vei Kadese-Baranea kuri seeni konto, ka daare ka yi Hezeron ne. Ka laam ma di 

Adara ne ka pipiri ka yɔɔre Karaka seeni. 4 Ka ma zeɡe dáane ka tɔɡe Azemon ne, ka 

tole taa ka yi Ejipti bu-nɔɡɔ kom, ye ka laam vo ka kweeli Mediterania naneo kom ni 

ne mo. Judah dwi dem teɡa kam teɡa-kuri seeni siseini mo konto.  
5 Ko daare ba teɡa kam wɛ-puli seeni siseini dem wó taa tole Yɛ naneo kom ni dem 

mo konto, se ka vo ka yi Jɔdan buɡa kam ni dem ne. Baŋa seeni siseini dem de maa 

wó bobo jei sem konto ne, Jɔdan buɡa kam na zo Yɛ naneo kom mɛ to, 6 ye ka laam vo 

ka yi Bɛte-Hoɡala. Ka ta ma tɔɡe Bɛte-Araba baŋa seeni ka kɛ ka yi Bohan Kandwɛ 

dem. Bohan déem ye Ruben bu mo. 7 Ka na zeɡe dáane to, ka laam ma kwei Akore 

bwolo kom, ka yi Debiri ne, ka daare ka pipiri baŋa seeni ka di Giliɡal ne. Giliɡal 

déem yɔɔre Adumim sisworo kom na wo bwolo kom teɡa-kuri seeni to. Ko na zeɡe 

dáane to, siseini dem laam ma kɛ de yi En-Semesa buli-yia yam ne mo, se ka yi 

En-Roɡele. 8 Siseini dem ta tole de tɔɡe Ben-Hinom bwolo kom ne mo, se ko taa vei 

Jebusi tiina teo kom zwoŋo kom teɡa-kuri seeni. Jerusalem mo konto. De daa ta ma kɛ 

de di baŋa seeni se ko maŋe de Hinom bwolo kom wɛ-zoore dem seeni, Refayim 

bwolo kom baŋa seeni na kweeli mɛ to mo. 9 Ka zeɡe zwoŋo kom baŋa ne ka vo ka yi 

Nefatoa buli-yia yam ne mo, se ka yi teene delo na wo Eforon Peo kom teiŋa ne to. Ka 

daa ma ɡuɡwoli ka yɔɔre Baala seeni. (Kiriaf-Jeerim mo konto.) 10 Ba teɡa kam na 

kwei Baala wɛ-zoore seeni to, ka vo ka tɔɡe Seyira Peo kom mo, ka vo ka yi Jeerim 

peo sisworo kom. (Chesalon mo konto.) Ka laam ma tu ka vo Bɛte-Semesa teo kom, ka 

daare ka tɔɡe Timina seeni ka kɛ. 11 Siseini dem ta kɛ de vo zwoŋo kolo na wo Ekoron 

baŋa seeni to mo, de pipiri de yɔɔre Sikeron de daare de kɛ de ɡaale Baala peo kom. 

De ma yi Jaminia teo kom ne, ye de vo de kweeli Mediterania naneo kom ne.  
12 Judah dwi dem teɡa kam wɛ-zoore seeni siseini dem mo déem ye Mediterania 

naneo kom ni dem. Judah sɔ-yuni tem maama déem zoore siseina yanto wone mo.*  
13 BAŊA WƐ déem ya pɛ Josua ni mo se o fɔ Judah laŋa kam wone o pa Jefunɛ bu 

Kaleb. Josua de ma seene o ke konto. Ba déem kwei Heboron mo ba pa‑o. Teo kom 

konto ya ye Araba nyem mo. Wonto maa ye Anaki tiina nabaaro. 14 Kaleb déem ma 

zeili Anaki dwia yatɔ yam na wo Heboron ne to, o daare jei sem konto. Banto déem 

mo ye: Sesayi, Ahiman, dedaane Talimayi. 15 Konto kwaɡa ne to, o vei o ke jara mo 

dedaane Debiri teo kom tiina. (Boboa ne to, teo kom konto yere déem mo ye 

Kiriaf-Sefera.) 16 Kaleb déem ma ta o we, “Amo wó kwei a bukɔ Akisa a pa nɔɔno wolo 

maama na wó wane o vo o ke jara dedaane Kiriaf-Sefera tiina bam ye o wane-ba to.” 
17 Kenazi bu Ofineli déem ma vo o ke jara yam, ye o wane teo kom nɔɔna bam.* Kenazi 

de déem ye Kaleb choro mo. O ma kwei o bukɔ Akisa o pa Ofineli, se o di o ma o ji o 

kaane.  
18 Kadiri dem maŋa kam ne mo, o taɡe de o baro wom se ba beeri teɡa ba jwoŋi o 

kwo wom tei ne. O déem ma di bonaɡa o vo o tu o kwo yiɡa ne, ye o kwo bwei‑o o 

we, “Bɛ mo nmo laɡe se a ke a pa‑m?” 19 Akisa ma leiri‑o o we, “A lwoori se n ke-ne 

zaane mo. Nmo na pɛ-ne teɡa kalo to ye kaɡoa yerane mo. Konto to, a laɡe mɛ na na 

buri to mo se n kwei n pa-ne.” Kaleb ma beeri buli-yia jei o pa‑o, baŋa seeni de 

teɡa-kuri seeni maama.  

20 Teɡa kanto mo ba déem pɛ Judah dwi dem, sɔ-yuu maama de ko nyem.  
21 Teene dento déem wo teɡa-kuri seeni mo, de na ba tware de Edom siseini dem to:  

Kabezele, de Edera, de Jaɡura, 22 de Kina, de Dimona, de Adada, 23 de Kedesa, de 

Hazora, de Ifanan, 24 de Zifi, de Telem, de Bealofa, 25 de Hazora-Hadata, de 

Keriof-Hezeron (Hazora mo konto), 26 de Amam, de Sema, de Molada, 27 de 

Hazara-Gada, de Hesemon, de Bɛte-Peleta, 28 de Hazara-Suali, de Beeriseba, de 

Biziofia, 29 de Baala, de Iyim, de Ezem, 30 de Eletolada, de Kesila, de Horama, 31 de 

Zikalaɡ, de Madamana, de Sansana, 32 de Lebaof, de Silihim, de Ayin, dedaane 

Rimon.  

De déem ye teene finlei-noɡo mo de de nawuura yam maama.  
33 Teene dento de maa wo wɛ-zoore bwollu tem seeni mo:  

Esatola, de Zora, de Asena, 34 de Zanoa, de En-Ganim, de Tapua, de Enam, 35 de 

Jaremuf, de Adulam, de Sokoo, de Azeka, 36 de Saarayim, de Aditayim, de Gedera, 

dedaane Gederotayim.  

De ye teene fuɡa-dena mo, dedaane de nawuura yam.  
37 Teene dento de ta woli da mo:  

Zenan, de Hadasa, de Miɡadal-Gad, 38 de Dilean, de Mizipa, de Joketeeli, 39 de Lakisi, 

de Bozekafa, de Eɡilon, 40 de Kabon, de Laamasa, de Kitilisi, 41 de Gederofa, de 

Bɛte-Daɡon, de Naama, de Makeda.  

Teene fuɡa-deredo mo konto, de de nawuura yam.  
42 Teene dento de ta wora:  

Libina, de Efera, de Asan, 43 de Ifata, de Asena, de Neziba, 44 de Keila, de Akiziba, 

dedaane Maresa.  

Dento ye teene noɡo mo, de de nawuura yam.  
45 Ekoron dedaane ko te-balwa bam de ko nawuura yam maama.  

46 Ko na zeɡe Ekoron ne se ko tɔɡe wɛ-zoore seeni:  

teene delo maama na bwola de Asedodi to, 47 Asedodi, de Gaza, de de te-balwa, de 

de nawuura yam maama, se ko ta tu Ejipti bu-nɔɡɔ kom, ko vo ko tole Mediterania 

naneo kom ni.  
48 Ko na maŋe dedaane zwonnu laŋa kam to, teene dento mo wora:  

Samira, de Jatira, de Sokoo, 49 de Dana, de Kiriaf-Sana (Debiri mo konto), 50 de 



Anaba, de Esetemoo, de Anim, 51 de Gosen, de Holon, de Giloo.  

Teene fuɡa-dedoa mo konto, de de nawuura yam maama.  
52 Arab, de Duma, de Esan, 53 de Janim, de Bɛte-Tapua, de Afeka, 54 de Humata, de 

Heboron, de Ziora.  

De ye teene noɡo mo, de de nawuura yam.  
55 Maon, de Kamele, de Zifi, de Juta, 56 de Jezerele, de Jokadeam, de Zanoa, 57 de 

Kayin, de Gibea, de Timina.  

Dento de ye teene fuɡa mo, de de nawuura yam.  
58 Halula, de Bɛte-Zura, de Gedora, 59 de Marafa, de Bɛte-Anofa, de Eletekon.  

Teene deredo mo konto, de de nawuura yam.  
60 Kiriaf-Baal (Kiriaf-Jeerim mo konto), dedaane Raba.  

De ye teene delei mo, dedaane de nawuura yam.  
61 Ba laŋa kalo na wo kaɡoa kam seeni to, teene dento de maa wora:  

Bɛte-Araba, de Midin, de Sekaka, 62 de Nibisan (konto maa ye ‘Yɛ Teo’ mo), ko woli 

de En-Gedi.  

Dento de maa ye teene deredo, de de nawuura yam.  
63 Jebusi tiina bam déem zoore Jerusalem ne mo. Judah tiina bam nam wo wane-ba 

ba zeili. Jebusi tiina bam dedaane Judah tiina bam maa zoore daane de zem maama.*  

16 

Efrayim dwi de Manasɛ dwi taane  

1 Ba déem na kuri teɡa kalo ba pa Josɛf dwi dem to bobo Jɔdan buɡa kam ne, ka na 

bwola de Jeriko mɛ to mo. Ka zeɡe Jeriko buli-yia yam wɛ-puli seeni mo, ka tɔɡe 

kaɡoa kam ne ka kɛ ka yi Bɛtel teo kom na wo zwonnu laŋa kam ne to. 2 Ka na zeɡe 

Bɛtel ne to, ka tɔɡe Luzi ye ka tole ka zo Atarofa, Ariki tiina bam na zoore mɛ to mo. 
3 Ka laam ma tu wɛ-zoore seeni ka yi Jafeleti tiina jei sem, se ko taa vei Bɛte-Horon 

kuri seeni. Ka daa ta ma kɛ ka vo Gezere, se ka vo ka kweeli Mediterania naneo kom 

ni ne.  
4 Ko dɛ konto mo ye Manasɛ de Efrayim jwoŋi ba teɡa kam pɔɔrem dem. Josɛf bia 

balei bam mo konto.  

Efrayim dwi dem teɡa kam  

5 Laŋa kanto mo ba déem pɔɔre ba pa Efrayim dwi dem, sɔ-yuu maama de ko nyem:  

Ba teɡa kam na jeeri wɛ-puli seeni to zeɡe Atarof-Adara ne mo. Ka laam ma tole 

konto, ka di Bɛte-Horon baŋa seeni, 6 ye ko kɛ ko yi Mediterania naneo kom. Se ko ná 

ye baŋa seeni siseini dem, teɡa kam yi Mikimefa mo. Ka laam ma ɡuɡwoli wɛ-puli 

seeni ka kɛ ka yaɡe Tanafa-Siloo, ka ɡaale dáane ka yi Janoa na wo wɛ-puli seeni to. 
7 Teɡa kam daa zeɡe Janoa ne konto ka vo Atarofa de Naara seeni mo. Ka ma daare ka 

yi Jeriko, ye ka laam vo ka kweeli Jɔdan buɡa kam ne. 8 Ko na zeɡe Tapua ne to, teɡa 

kam siseini yale mo de vo wɛ-zoore seeni. De ma tɔɡe Kana bu-nɔɡɔ kom de vo de 

kweeli Mediterania naneo kom ni ne. Mo teɡa kalo Efrayim dwi dem déem na jwoŋi se 

ba taa tei to mo konto, sɔ-yuu maama de ko nyem. 9 Efrayim tiina bam déem ta jwoŋi 

teene dedwonna na wo Manasɛ dwi dem laŋa kam wone mo.  
10 Kanaan tiina déem ya zoore Gezere teo wone ye Efrayim tiina bam wo zeili-ba. 

Banto de Efrayim tiina bam maa zoore daane de zem maama. Efrayim tiina bam déem 

za fe-ba mo, se ba taa toŋe totoŋ-chɛɛra.  

17 

Manasɛ dwi dem teɡa kam  

1 Ba déem ma ke teɡa kam jei sedwoŋi ba pa Manasɛ dwi dem. Manasɛ déem ye Josɛf 

bu-kwea mo, o de bu-kwea ya maa ye Makira. Wonto déem ye bembea mo. O maa ye 

Gilead tiina kwo. O ya maŋe o jwoŋi Gilead de Basan laŋa kam na wo Jɔdan buɡa kam 

wɛ-puli seeni to mo. 2 Ko nam ná ye dwia yadwonna na nwoŋi Manasɛ yera ne to, ba 

déem pɔɔre teɡa Jɔdan buɡa kam wɛ-zoore seeni mo ba pa-ba, sɔ-yuu maama de ko 

nyem. Banto maa ye: Abizeri, de Heleke, de Asireli, de Sɛkɛm, de Hefera, dedaane 

Semida. Baara balo na ye Josɛf bu Manasɛ bia to mo konto.  
3 Hefera bu Zelofehada déem loɡe bukwa banu mo ye o ba jeɡe bakeira.* O nabaara 

maa ye Gilead de Makira. Ba ye Manasɛ dwi dem tiina mo. Zelofehada bukwa bam 

yera mo ye: Maala, de Noah, de Hoɡela, de Milika, dedaane Tiraza.  
4 Kaana bam konto ma zaŋe ba vo Isarele nakwa bam tei, de Eleaza na ye Wɛ kaanem 

tu to de Josua de tei. Ba ma ta de-ba ba we, “BAŊA WƐ déem pɛ Moses ni se o ná laɡe o 

ke teɡa o pa dé dwi dem baara bam, se o pɔɔre ka wone o pa debam de.” Josua ma ke 

o tɔɡe BAŊA WƐ ni dem. O ma pa-ba teɡa se ba taa tei, nenɛɛne o déem na ke tei de ba 

baara bam to. 5-6 Manasɛ dwi dem déem nɛ jei kuni fuɡa mo teɡa kam pɔɔrem baŋa ne, 

se ko woli de ba ya na maŋe ba jeɡe teɡa kalo Jɔdan bubɛ dedwoŋi dem seeni to. 

Gilead de Basan laŋa kam mo konto. Ko nam ye Manasɛ dwi delo na ye kaana to de 

déem na jwoŋi teɡa nenɛɛne ba baara bam na jwoŋi tei to ŋwaane mo ko ye konto.  
7 Manasɛ dwi dem laŋa kam ma zeɡe Asere dwi dem siseini ne, se ko taa vei 

Mikimefa na wo Sɛkɛm wɛ-puli seeni to mo. Siseini dem ta zeɡe Mikimefa ne mo de tu 

kuri seeni, de yi Tapua tiina na zoore mɛ to. 8 Teɡa kalo na ɡilimi Tapua teo to nam ye 

Manasɛ dwi dem nyem mo, ye Tapua teo kom tete ye Efrayim nyem. Ko déem jei 

Manasɛ siseini baŋa ne mo. 9 Ba laŋa siseini dem ta tole teɡa-kuri seeni mo de yi Kana 

bu-nɔɡɔ kom ne. De ma tɔɡe bu-nɔɡɔ kom baŋa seeni konto ko vo ko zo Mediterania 

naneo kom wone. Teene dedwonna maa na tɔɡe bu-nɔɡɔ kom kuri seeni to déem ye 

Efrayim teene mo, ye de wo Manasɛ siseini wone. 10 Efrayim teɡa kam wo bu-nɔɡɔ 

kom kuri seeni mo. Manasɛ teɡa kam maa wo ko baŋa seeni, ye Mediterania naneo 

kom jei ko wɛ-zoore seeni. Asere dwi dem teɡa wo baŋa seeni mo, ye Isakara dwi dem 

teɡa wo wɛ-puli seeni.  
11 Teene dedwonna déem ye Manasɛ dwi dem nyem mo, ye de wo Isakara dedaane 

Asere dwia yam teɡa baŋa ne. De maa ye: Bɛte-San, de Ibeleyam, de Dora tiina 

(Nafofa-Dora mo konto), de Endora, de Taanaka dedaane Meɡido, ko ta woli de dento 

nawuura yam de.  
12 Manasɛ dwi tiina nam wo wane ba zeili balo na zoore teene dem konto ne to. Ko 

ma pa se Kanaan tiina bam de yɔɔre ba zoore de wone. 13 Isarele tiina bam maa na tu 

ba dana maŋa kalo to, ba ta wo zeili Kanaan tiina bam. Ba déem jeɡe-ba ba pa se ba 

toŋe totoŋ-chɛɛra mo ba pa-ba.  

Josɛf dwi tiina lwoori Josua ba teɡa kam ŋwaane  

14 Ko na wora ko wora to, Josɛf dwi tiina ma vo ba lwoori Josua ba we, “Bɛ mo ke ye 



n pa debam teɡa kam pɔɔrem dedoa yerane se dé taa tei? Nii BAŊA WƐ na tiini o ke 

zaane debam yuu ne pa se dé kɔɡɔ kom daɡa tei!”  
15 Josua de ma leiri-ba o we, “Abam na daɡa konto ye á maane we Efrayim zwonnu 

laŋa kam muri se á pɔɔre-ka á pa daane to, nam zo-na Pɛrizi tiina dedaane Refayi tiina 

kaɡoa kam wone. Dáane mo abam wó wane á de teeni ye á daare á chɛ ɡula se teɡa 

taa wora ka pa abam.” 16 Ba daa ma leiri‑o ba we, “Zwonnu laŋa kam seene ka muri 

debam dedɛ. Dé ta maa bá wane dé jeeri Kanaan tiina balo na zoore bwollu tem ne to 

dé zeili. Banto mae luuru mo ba ma ke torokooro ba jeɡe ba ke ba jara, ko ná ye balo 

na zoore Bɛte-San seeni de balo na wo Jezerele bwollu tem ne to maama de.”  
17 Josua ma ta de Efrayim dwi dem de Manasɛ dwi dem o we, “Abam seene á ye 

nɔn-kɔɡɔ mo ye á jeɡe dam. Abam nam wó wane á na teɡa a woli a teɡa kam ne. 
18 Zwonnu seeni laŋa kam na ye ɡoa to ye se á kwei á pɔɔre á pa daane mo. Véi-na 

dáane á zaɡe ɡula á na laɡe tei maama to. Ko nam ná ye Kanaan tiina balo na zoore 

jei sem konto ne ye ba jeɡe dam, pa ba taa jeɡe jara-keim torokooro to maama de, á 

wó wane-ba á zeili á daare ba teɡa kam á ta‑á tei.”  

18 

Ba pɔɔre teɡa kadwoŋi kam  

1 Ko na woli fee ye Isarele tiina bam laam jwoŋi Kanaan teɡa kam maama ba tei to, 

mo ba kɔɡɔ kom maama jeeri Siloo ne. Ba ma chwi BAŊA WƐ jeerim vwei dem dáane. 
2 Ba ya ta wo pɔɔre teɡa ba pa Isarele kɔ-fɔrɔ kom wo dwia yarepɛ se ba taa tei.  

3 Josua ma bwei Isarele tiina bam o we, “Dɛ dɔ mo abam boŋe se á vo á jwoŋi teɡa 

kam á nabaara BAŊA WƐ wom na maŋe o kwei o pa abam to á ta‑á tei? 4 Kuri-na nɔɔna 

batɔ batɔ se ba nwoŋi Isarele dwi maama wone. Amo wó toŋe-ba se ba vo ba beeri 

teɡa kam mɛ de mɛ ba boboŋa na dɛ to ne. Ba ná popone kolo maama ba yi na su to 

ba tiŋi, se ba jwoori ba ja-te ba ba ba bere-ne. 5 Judah dwi dem wó maŋe ba teɡa kam 

na wo kuri seeni to ne. Josɛf dwi tiina de maa wó taa wo baŋa seeni de ba teɡa kam. 

Dé wó pɔɔre teɡa kalo na daare to kuni berepɛ mo. 6 Abam nam ná popone teɡa kam 

popɔra berepɛ kam na nye tei maama to, se á ja ka memaŋa á ba á pa-ne. Amo laam 

wó ta jɔrɔ a pa abam se BAŊA WƐ bere teɡa kam seina. 7 Nam yé swei-na we Levi dwi 



tiina bam bá tɔɡe ba jwoŋi teɡa. Banto kaanem totoŋa yam ba na toŋe ba pa BAŊA WƐ 

to mo ye kolo Wɛ na pɔɔre o pa-ba to. Ko nam ná ye Gad dwi dem, de Ruben dwi dem 

dedaane Manasɛ dwi chichworo kom, BAŊA WƐ tontoŋeno Moses mo maŋe o pɔɔre 

teɡa o pa-ba. Ka nam wo Jɔdan bubɛ delo na jeeri wɛ-puli seeni to mo.”  
8 Nɔɔna bam na kwei chwoŋa se ba vo ba maŋe teɡa kam to, Josua ma ta-ba o we, 

“Véi-na á maane teɡa kam lanyerane se á popone ka memaŋa na ye tei to. Abam laam 

maa wó jwoori Siloo ywo-seeni. Amo de wó ta jɔrɔ BAŊA WƐ yiɡa ne a pa abam.”  
9 Nɔɔna bam ma seene ba ke konto. Ba nɔne teɡa kam ni maama mo ba ja, ye ba ta 

pɔɔre-ka laŋa de laŋa kuni berepɛ. Ba ma popone ba bere laŋa maama na ye tei to de 

ka teene. Ba na ti to, mo ba jwoori Josua de nɔn-kɔɡɔ kom maama tei Siloo ne. 
10 Josua ma ta jɔrɔ se o lɔre BAŊA WƐ na laɡe se teɡa kam pɔɔre ka pa-ba tei to. O laam 

ma pɔɔre pɔɔre teɡa kam o pa Isarele dwia yalo na daare to maama.  

Benjamin dwi dem teɡa kam  

11 Ba na taɡe jɔrɔ to, Benjamin dwi dem mo bobo se ba na ba teɡa kam popɔra, 

sɔ-yuu maama de ko nyem. Ba teɡa kam déem wo Judah dwi dem de Josɛf dwi dem 

teɡa tetare ne mo.  
12 Ka baŋa seeni siseini dem zeɡe Jɔdan buɡa kam ne mo de di Jeriko baŋa. Ba teɡa 

kam daa ma tɔɡe wɛ-zoore seeni ka kwei zwonnu laŋa kam ka vo ka yi Bɛte-Aven 

kaɡoa kam. 13 Siseini dem zeɡe dáane de vo de kɛ Luzi kuri seeni mo. Bɛtel mo konto. 

Ka ta kɛ ka yi Atarof-Adara mo. Teo kom konto wo peo baŋa ne mo, ko na wo 

Bɛte-Horon kuri seeni to. 14 Ka ma pipiri ka kwei peo kom wɛ-zoore seeni daa kam ka 

duri ka vo kuri seeni, ka maa vei Kiriaf-Baal. Kiriaf-Jeerim mo konto. Ko maa ye 

Judah dwi tiina nyem. Benjamin wɛ-zoore seeni siseini dem mo konto.  
15 Ko nam ná ye ba teɡa-kuri seeni siseini dem, de déem bobo Kiriaf-Jeerim ni ne mo 

de vo de yi Nefatoa buli-yia yam seeni. 16 Ka ta vo ka yi peo kolo na wo Refayim 

bwolo kom baŋa seeni ye ko tole ko nii Hinom bwolo kom teiŋa to. Siseini dem ta 

siseiri de tɔɡe bwolo kom de tu kuri de kɛ Jebusi tiina teo kom kuri seeni, de yi 

En-Roɡele. 17 Ba teɡa kam zeɡe dáane ka diini baŋa seeni mo ye siseini dem ɡuɡwoli 

de yi En-Semesa, de Gelilofa. Jei sem konto lɛɛne Adumim sisworo kom mo. Siseini 

dem daa ta ma kɛ de yi Bohan Kandwɛ dem. Bohan déem ye Ruben bu mo. 18 Siseini 



dem ma kɛ Bɛte-Araba sisworo kom baŋa seeni de tu de zo Jɔdan bwolo kom wone. 
19 Teɡa kam laam ma tole ka ɡaale Bɛte-Hoɡala baŋa seeni sisworo kom, ka vo ka 

kweeli Yɛ naneo komf baŋa seeni bubɛ dem ne, Jɔdan buɡa kam na vei ka ɡuri mɛ to 

mo. Dento nam mo ye Benjamin kuri seeni siseini dem.  
20 Jɔdan buɡa kam tete mo ye Benjamin teɡa kam wɛ-puli seeni siseini dem. Siseina 

yalo ba déem na pɔɔre se Benjamin dwi dem taa jeɡe to mo konto.  
21 Benjamin dwi dem déem jwoŋi teene dento mo, sɔ-yuu maama de ko nyem:  

Jeriko, Bɛte-Hoɡala, Emeki-Kezizi, 22 Bɛte-Araba, Zemarayim, Bɛtel, 23 Awim, Para, 

Ofera, 24 Kefare-Amoni, Ofini, Geba. De déem ye teene fuɡa-delei mo dedaane de 

nawuura yam.  
25 Ko ta woli de Gibeon, Rama, Beerofa, 26 Mizipa, Chefira, Moza, 27 Rekem, Irapeela, 

Tarala, 28 Zela, Hayelefa, Jebusi tiina teo Jerusalem, Gibea, Kiriaf-Jeerim.  

Dento nam ya ye teene fuɡa-dena mo dedaane de nawuura yam maama. Teɡa kam 

konto mo ba déem pɛ Benjamin dwi dem, pa se sɔ-yuu maama na ko nyem.  

19 

Simeon dwi dem teɡa kam  

1 Simeon dwi dem déem mo saŋe se ba jwoŋi ba popɔra kam. Ba teɡa kam déem tole 

ka vo ka ɡaale Judah teɡa siseini dem mo. 2 Teene dento nam ya wo Simeon teɡa kam 

ne mo:  

Beeriseba (Seba mo konto), de Molada, 3 de Hazara-Suwala, de Bala, de Ezem, 4 de 

Eletolada, de Betula, de Horama, 5 de Zikalaɡ, de Bɛte-Marakabota, de Hazara-Susa, 
6 de Bɛte-Lebayofa, de Saruhen.  

Dento ye teene fuɡa-detɔ mo, dedaane de nawuura yam.  
7 Ko ta woli de Ayin, de Rimon, de Efera, de Asan. Ba teene dem konto ye dena mo 

de de nawuura yam maama. 8 Te-balwa na ɡilimi teene dem konto to déem tole kuri 

seeni mo de yi Baalafe-Beya mo. Rama mo konto.  

Teɡa kam konto mo ba déem pɛ Simeon dwi dem, sɔ-yuu maama de ko nyem.  
9 Judah popɔra kam déem daɡa ka dwoi ba nɔn-bia bam. Konto ŋwaane mo Simeon 

dwi tiina déem jwoŋi Judah teɡa kam kadwoŋi ba jeɡa.  

Zebulun dwi dem teɡa kam  

10 Teɡa kam popɔra batɔ tu mo ba déem pɛ Zebulun dwi dem, sɔ-yuu maama de ko 

nyem:  

Ba teɡa kam déem tole ka vo ka yi Saridi mo. 11 Ka siseini dem tɔɡe wɛ-zoore seeni 

ka yi Marala. Ka déem ta ma vo ka dwei Dabesɛfa, se ko laam yi bu-nɔɡɔ kolo na wo 

Jokeneam wɛ-puli seeni to. 12 Ko nam ná ye ba teɡa kam daa kakam kam, ka zeɡe 

Saridi ne mo ka yɔɔre wɛ-puli seeni ka yi Kisilofa-Tabora siseini, ka daare ka ta yi 

Daberafa dedaane Jafia. 13 Ka ta tole wɛ-puli seeni mo ka yi Gafa-Hefera dedaane 

Efakazina, ye ka laam pipiri ka da Nea seeni ka vo ka yi Rimon. 14 Ka siseini dem 

baŋa seeni pipiri mo de jeeri Hanafona, se de vo de kweeli Ifitah-Eli bwolo kom ne.  
15 Zebulun teene déem ye fuɡa-delei mo dedaane de nawuura yam maama. Ba teene 

dem dedwonna mo tento:  

Katafa, de Nahalali, de Simiron, de Idala, de Bɛtelehem.  
16 Teene dem konto de de nawuura yam mo ba déem pɛ Zebulun dwi dem, sɔ-yuu 

maama de ko nyem.  

Isakara dwi dem teɡa kam  

17 Ko ná ye teɡa kam popɔra bana tu wom, ba déem kwei-ka ba pa Isakara dwi dem 

mo, sɔ-yuu maama de ko nyem. 18 Banto laŋa kam ba déem na jwoŋi to mo tento:  

Jezerele, de Kesulofa, de Sunem, 19 de Hafarayim, de Sion, de Anaharafa, 20 de 

Rabifa, de Kision, de Ebeza, 21 de Remefa, de En-Ganim, de En-Hada, de Bɛte-Pazeza. 
22 Ba siseini dem ta vei de dwei Tabora peo kom, de Sahazuma, dedaane 

Bɛte-Semesa. Ka laam ma vo ka kweeli Jɔdan buɡa kam ne.  

Isakara dwi dem teene dem nam ye fuɡa-deredo mo, de de nawuura yam. 23 Teene 

dem konto de de nawuura yam mo ba déem pɛ Isakara dwi dem, sɔ-yuu maama de ko 

nyem.  

Asere dwi dem teɡa kam  

24 Asere dwi dem déem ma jwoŋi teɡa kam popɔra banu tu, sɔ-yuu maama de ko 

nyem. 25 Ba teene dem nam ya ye:  



Helikafa, de Hali, de Beten, de Akasaf, 26 de Alam-Mɛlɛka, de Amada, de Misala.  

Teɡa kam wɛ-zoore seeni siseini dem déem yi Kamele peo kom dedaane 

Sihora-Libinafa. 27 Ka ta ma ɡuɡwoli ka vo wɛ-puli seeni ka yi Bɛte-Daɡon se ka laam 

vo ka dwei Zebulun dwi dem laŋa kam ka daare ka yi Ifitah-Eli bwolo kom. Ba teɡa 

kam ta vei baŋa seeni ka yi Bɛte-Emeke, de Neyeli. Ka ma kɛ ka vo Kabuli, 28 de 

Eboron, de Rehobi, de Hamon, dedaane Kana, se ka kɛ ka vo ka yi Sidon teo 

kamunu. 29 Ba siseini ta ma pipiri de yɔɔre Rama seeni, de tole de yi Tura, de na ye 

teo kolo na lɔɡe ko pe de dam to. Siseini dem laam ma ɡuɡwoli de vo Hosa seeni, de 

vo de kweeli Mediterania naneo kom ne. Ba laŋa kam déem ta yi Mahalaba, de 

Akiziba, 30 de Wuma, de Afeka, de Rehobi.  

Teene dem déem ye finlei-delei mo, de de nawuura yam maama. 31 Teene dem konto 

de de nawuura yam mo ba déem pɛ Asere dwi dem, sɔ-yuu maama de ko nyem.  

Nafitali dwi dem teɡa kam  

32 Nafitali dwi dem mo déem jwoŋi teɡa kam popɔra baredo tu wom, sɔ-yuu maama 

de ko nyem.  
33 Ba siseini dem ma zeɡe Helefa ne de yi tei-zɔŋɔ kolo na zeɡe Zaananim ne to. De 

ta tole de vo Adami-Nekeba de Jaminia mo se de yi Lakum, ye de laam kweeli Jɔdan 

buɡa kam ne. 34 De daa ma ɡuɡwoli wɛ-zoore seeni de vo Azanof-Tabora, de 

Hukoka. Ba teɡa kam kuri seeni déem dwei Zebulun dwi dem laŋa kam mo. Asere 

laŋa kam ma jeeri ka wɛ-zoore seeni. Jɔdan buɡa kam de jeeri wɛ-puli seeni.  
35 Ba teene dento mo lɔɡe de pe de dam: Zidim, de Zera, de Hammafa, de Rakafa, de 

Kinerefa, 36 de Adama, de Rama, de Hazora, 37 de Kedesa, de Ederi, de En-Hazora, 
38 de Yiron, de Miɡadal-Eli, de Horem, de Bɛte-Anafa, de Bɛte-Semesa.  

De déem ye teene fuɡa-noɡo mo, dedaane de nawuura yam maama. 39 Teene dem 

konto de de nawuura yam mo ba déem pɛ Nafitali dwi dem, sɔ-yuu maama de ko 

nyem.  

Dan dwi dem teɡa kam  

40 Dan dwi dem nam mo jwoŋi teɡa kam popɔra barepɛ tu wom, sɔ-yuu maama de ko 

nyem. 41 Teene dento wo banto laŋa ne mo:  

Zora, de Esatola, de Irasemesa, 42 de Saalabin, de Ayijalon, de Ifala, 43 de Elon, de 



Timina, de Ekoron, 44 de Eleteke, de Gibefon, de Baalafe, 45 de Jehudi, de 

Beneberaka, de Gafa-Rimon, 46 de Mejarekon, de Rakon, de jei selo maama na jeeri 

Jopa to.  
47 Dan dwi dem nam ya ɡɛ ba teɡa kam mo. Ko ma pa se ba fe ba vo ba jeeri Lesem 

tiina bam de jara. Ba ma di-ba ye ba jwoŋi ba teɡa kam ba zoore ka wone. Dan dwi 

tiina laam maa bwoi teɡa kam yere we Dan, se ko maŋe de ba nabaaro wom yere 

dem.  
48 Teene dem konto de de nawuura yam mo ba déem pɛ Dan dwi dem, sɔ-yuu maama 

de ko nyem.  

Josua teɡa kam  

49 Isarele tiina bam nam ya na pɔɔre teɡa kam ba pa daane to, ba déem daare laŋa 

kadwoŋi mo ba pa Nun bu Josua se o taa tei. 50 BAŊA WƐ nam maŋe o pa-ba ni mo se 

ba kwei mɛ maama Josua na wó kuri to ba pa‑o. O ma kuri Timinaf-Sera na wo 

Efrayim zwonnu laŋa kam ne to, ye ba kwei-ko ba pa‑o. O ma fɔɡe o lɔ teo kom konto 

o zoore ko wone.  
51 Ko déem na ke tei Wɛ jeerim vwei dem na wo Siloo ne konto to, ko nam ye Wɛ 

kaanem tu Eleaza, de Josua, de Isarele sɔ-yuni yiɡa tiina bam mo zeɡe BAŊA WƐ yiɡa 

ne ba pɔɔre pɔɔre teɡa kam ba pa daane.* Ba ma pɔɔre-ka ba ti, pa se Isarele dwi 

maama jwoŋi ba teɡa.  

20 

Ka-duri-ka-zo-ka-seiɡi teene dem  

Jeelim 35:6-34  

1 Maŋa kadwoŋi ne mo BAŊA WƐ taɡe de Josua o we, 2 “Laam ta de Isarele tiina bam 

se ba le teene dedwonna, ka-duri-ka-zo-ka-seiɡi ŋwaane, nenɛɛne a na maŋe a ta de 

Moses se o bere‑m tei to. 3 Wolo ná wo paale o ɡo nɔɔno, o wó wane o duri o vo o 

seiɡi teo kom konto wone se o lu balo na beeri o ɡom to jeŋa ne. 4 O maa ná duri o vo 

o yi teene dem konto dedoa, o wó vo ko manchwoŋo ni ne o lwoni o taane dem de teo 

kom nakwa bam mo. Banto maa wó beeri jei ba pa‑o se o zo ba teo kom o taa zoore 

de-ba. 5 Wolo na beeri o ɡom to nam ná pare‑o o yi da, ko dae se teo kom tiina le‑o ba 

pa konto tu, kolo ŋwaane o wo paale o ɡo nɔɔno wom. O nam ya ba chuli‑o. 6 Teo kom 

nakwa bam wó di o taane se ba lɔre ko ke ko maŋe mo naa o paale o ɡo o dwoŋi wom 

mo. O ná wo paale o ke, ba maa wó yaɡe se o taa zoore de-ba se ko yi kaanem yiɡa tu 

wom ná teɡa. Konto mo o laam wó wane o jwoori o tete teo kom.”  
7 Ko ma pa se ba le Galili teo Kedesa na wo Nafitali zwonnu laŋa kam ne to ba zeɡe 

ko ŋwaane. Ba ta le Sɛkɛm na wo Efrayim zwonnu laŋa kam ne to mo, de Kiriaf-Araba 

na wo Judah zwonnu laŋa kam ne to. Teo kom konto laam mo ye Heboron. 8 Ko daare 

teene delo na wo Jɔdan buɡa kam wɛ-puli seeni to mo ba kuri Bezere na wo Ruben 

dwi dem laŋa kam ne to. Jei sem konto ye te-kampare mo ka yi kaɡoa kam na wo 

Jeriko wɛ-puli seeni to. Ba ta ma le Gad dwi dem teo Ramofa na wo Gilead ne to, 

dedaane Manasɛ dwi dem teo Golan na wo Basan ne to.  
9 Isarele tiina bam ma kuri teene dem konto ba tiŋi ka-duri-ka-zo-ka-seiɡi ŋwaane. Ko 

maa ye se nɔɔno ná wo paale o ɡo nɔɔno, o ná ye Isarele tu naa veiru, se konto tu duri 

o zo de wone o seiɡi se wolo o na ɡo to yera nɔɔna yé yi‑o ba ɡo. Ko ta ye se teo kom 

nakwa bam wane o taane dem mo ba di de cheɡa.  

21 

Levi dwi tiina teene dem  

1 Konto kwaɡa ne mo balo na wo Levi dwi tiina yiɡa ne to vei kaanem tu Eleaza, de 

Nun bu Josua dedaane Isarele dwia yam maama yiɡa tiina bam tei. 2 Maŋa kam kam 

konto ne de ba ta zoore Kanaan teo Siloo wone mo. Levi yiɡa tiina bam ma yi ba tei 

ba ta ba we, “BAŊA WƐ nam ya maŋe o pa Moses ni mo we, debam jeɡe se dé jwoŋi 

teene mo dé taa zoore da se dé daare dé taa kɔna.” 3 Isarele tiina bam tete déem ma da 

BAŊA WƐ ni dem ŋwaane ba le ba dwia yam dedoa dedoa teene dedwonna ba pa-ba se 

ba taa zoora. Ba ta ma pa-ba vara pwoli se ba taa maa kɔne vara.*  

Kohafe sɔ-yuu tiina teene dem  

4 Ba ma ta jɔrɔ se ba lɔre BAŊA WƐ na laɡe se teene dem pɔɔre de pa Levi dwi tiina 

bam tei to. Kohafe tiina bam nam mo dɛ yiɡa ba na ba teene dem popɔra, diɡa maama 

de ka nyem. Banto balo na ye Wɛ kaanem tu Aron diɡa kam to ma jwoŋi teene 

fuɡa-detɔ, ye de maama wo Judah de Simeon dedaane Benjamin dwia yam laŋa wone. 
5 Ko maa na daare Kohafe tiina balo to, ba de déem nɛ teene fuɡa mo na wo Efrayim 

dwi dem, de Dan dwi dem, dedaane Manasɛ dwi chichworo kom laŋa wone. 6 Ko nam 

ná ye Gereson tiina bam, banto déem nɛ teene fuɡa-detɔ mo na wo Isakara dwi dem, 

de Asere dwi dem, de Nafitali dwi dem, de Manasɛ dwi chichworo kokom kom laŋa 

wone. 7 Merari tiina bam de ma na teene fuɡa-delei na wo Ruben dwi dem, de Gad 

dwi dem, dedaane Zebulun dwi dem laŋa wone, diɡa maama de ka nyem.  
8 BAŊA WƐ déem na pɛ Moses ni se ba pɔɔre teene dem ba pa Levi tiina bam tei to mo 

Isarele tiina bam de kea, ko woli dedaane vara pwoli se ba taa kɔne ba vara.  
9 Ko ná ye Judah dwi dem dedaane Simeon dwi dem laŋa kam, teene dento mo ba 

déem le se ba pa 10 balo na ye Kohafe sɔ-yuu tiina ye ba ye Aron bia to. Ba pɛ-ba teene 

dem konto kolo ŋwaane jɔrɔ kom kuri banto mo yiɡa.  
11 Judah zwonnu laŋa kam ne mo ba le Kiriaf-Araba ba pa-ba, ko woli dedaane ko 

vara pwoli sem. Ba laam bwoi-ko we Heboron mo. Araba déem ye Anaki kwo mo. 12 Se 

ko ná ye teo kom kare sem dedaane ko nawuura yam, ba ya maŋe ba kwei tento ba pa 

Jefunɛ bu Kaleb mo se o taa tei. 13 Heboron ya ye teo kolo ba na tiŋi 

ka-duri-ka-zo-ka-seiɡi ŋwaane to mo. Wɛ kaanem tu Aron bia bam ma jwoŋi-ko. Ba ta 

ma woli teene dento:  

Libina, 14 de Jatira, de Esetemoa, 15 de Holon, de Debiri, 16 de Ayin, de Juta, de 

Bɛte-Semesa. Teene dento dedaane de vara pwoli sem ye teene noɡo mo ya na ye 

Simeon dedaane Judah laŋa kam nyem. 17 Ko daare Benjamin laŋa kam ne mo ba 

pɛ-ba teene dena mo: Gibeon, de Geba, 18 de Anatofe, de Alemon mo ko woli 

dedaane de vara pwoli sem.  
19 Konto to, teene fuɡa-detɔ dedaane de vara pwoli sem mo ba déem kwei ba pa Aron 

diɡa tiina bam na ye kaanem tiina to. 20 Ko maa ná ye Levi dwi dem na ye Kohafe 

sɔ-yuu kom ye ba dae Aron bia to, ba le teene dena mo Efrayim dwi dem laŋa kam ne 

ba pa-ba.  
21 Sɛkɛm déem ye laŋa kam konto teo mo. Ko maa ye teo kolo ba na tiŋi 



ka-duri-ka-zo-ka-seiɡi ŋwaane to mo. Ko maa wo Efrayim zwonnu laŋa kam ne. Ba 

déem kwei-ko ba pa-ba, ba woli de Gezere, 22 de Kibizayim, de Bɛte-Horon. Teene 

dena dem konto dedaane de vara pwoli mo ba pɛ-ba.  
23 Dan laŋa kam ne mo ba le teene dento ba pa-ba:  

Eleteke, de Gibefon, 24 de Ayijalon, de Gafa-Rimon. Teene dena dedaane de vara 

pwoli sem mo konto. 25 Manasɛ dwi chichworo kom na wo wɛ-zoore seeni to laŋa ne 

mo ba ma kwei teene dento ba pa-ba: Taanaka, de Gafa-Rimon. Teene delei dedaane 

de vara pwoli sem mo konto.  
26 Ko maa bere we Kohafe sɔ-yuu tiina balo na dae Aron bia to déem jwoŋi teene fuɡa 

mo dedaane de vara pwoli sem.  

Gereson sɔ-yuu tiina teene dem  

27 Ko daare ko ná ye Levi dwi tiina balo na ye Gereson sɔ-yuu tiina to, ba déem le 

teene dento mo ba pa-ba:  

Manasɛ dwi chichworo kodwoŋi kom laŋa ne mo ba le: Basan teo Golan dedaane 

Be-Esetara. Golan ya ye teo kolo ba na tiŋi ka-duri-ka-zo-ka-seiɡi ŋwaane to mo. Ba 

nam kwei teene delei dem konto mo dedaane de vara pwoli sem ba pa-ba.  
28 Ba ma jwoŋi teene dento Isakara dwi dem laŋa ne: Kision, de Daberafa, 29 de 

Jaremuf, de En-Ganim. Teene dena de de vara pwoli mo ba le ba pa-ba.  
30 Ba déem ta jwoŋi teene dento Asere dwi dem laŋa ne: Misale, de Abedon, 31 de 

Helikafe, de Rehobi. Teene dena de de vara pwoli sem mo ba pɛ-ba.  
32 Ko na daare Nafitali dwi dem laŋa kam to, ba jwoŋi teene dento mo: Kedesa na 

wo Galili ne to, de Hamofa-Dora, de Karatan. Kedesa ya ye teo kolo ba na tiŋi 

ka-duri-ka-zo-ka-seiɡi ŋwaane to mo. Ba nam kwei teene detɔ dem konto de de vara 

pwoli sem ba pa-ba.  
33 Ko maa bere we Gereson sɔ-yuu tiina bam déem jwoŋi teene fuɡa-detɔ mo dedaane 

de vara pwoli sem.  

Merari sɔ-yuu tiina teene dem  

34 Merari tiina bam laam mo daare ye ba ta ye Levi dwi dem wone. Ba ma jwoŋi 

teene dento mo ba pa-ba:  

Zebulun dwi dem laŋa kam ne mo ba le teene dento: Jokeneam, de Karata, 35 de 



Dimina, de Nahalali. Teene dena dedaane de vara pwoli sem mo konto.  
36 Ko na ye Ruben dwi dem laŋa kam to, ba jwoŋi teene dento mo ba pa-ba: Bezere, 

de Jahaza, 37 de Kedemofa, de Mefaafa. De ta maa ye teene dena de de vara pwoli 

sem.  
38 Gad dwi dem laŋa ne mo ba ta ma jwoŋi teene dento: Ramofa na wo Gilead ne to, 

de Mahanayim, 39 de Hesebon, de Jazera. Ramofa ya ye teo kolo ba na tiŋi 

ka-duri-ka-zo-ka-seiɡi ŋwaane to mo. Ba nam kwei teene dena dem konto de de vara 

pwoli sem ba pa-ba.  
40 Ko maa bere we Merari sɔ-yuu tiina bam déem jwoŋi teene fuɡa-delei mo dedaane 

de vara pwoli sem.  
 

41 Konto to, Isarele dwi tiina teɡa kam maama wone mo Levi tiina bam déem jwoŋi 

teene finna-nana dedaane de vara pwoli sem. 42 Teo maama maa jeɡe vara pwoli selo 

na kaare-ko to.  
43 BAŊA WƐ déem ma pa Isarele tiina bam teɡa kalo maama o ya na ɡwoni ni de ba 

nabaara se o pa-ba to. Ba de ma jaŋe ba di-ka ye ba jeini ka wone. 44 BAŊA WƐ déem 

ma pa ba sii de jara keim, ne o na ɡwoni ni de ba nabaara bam se o ke tei to. Isarele 

tiina dona bam wolowolo wo wane-ba ba chɔɡe, BAŊA WƐ na pɛ-ba dam se ba di-ba to 

ŋwaane. 45 BAŊA WƐ déem na ɡwoni ni se o ke wo-laaro telo maama o pa Isarele tiina 

bam to mo o seene o ke o pa-ba. Dedoa tete wo maŋe kwaɡa ne.  

22 

Isarele dwia yadwonna jwoori wɛ-puli seeni  

1 Josua laam ma toŋe ni se Ruben dwi tiina bam de Gad dwi tiina bam dedaane 

Manasɛ dwi chichworo kom na wo wɛ-puli seeni to ba se o na-ba. 2 O ma ta-ba o we, 

“Abam ke cheɡa de á na ke kolo maama BAŊA WƐ tontoŋeno Moses déem na pɛ ni se á 

ke to. Kolo maama amo de maa na bere se á ke to, á seene á ke-ko. 3 Abam peene mo 

ye á sɛ á Tu BAŊA WƐ nia yam, á daare á woli á chorro tem taa se ko yi leile. Á maa wo 

nwoŋi ba kwaɡa ne. 4 Ko nam yi se á jwoori á sam dem na wo Jɔdan buɡa kam wɛ-puli 

seeni, ye BAŊA WƐ tontoŋeno Moses kwei o pa abam to. Kolo ŋwaane, BAŊA WƐ na 

ɡwoni ni se o pa á chorro tem sii de jara keim to, o seene o ke konto mo. 5 Nam 



kwaane-na se á ta‑á ke kolo maama Moses na bere se á ke to. O maŋe o bere abam se 

á ta‑á swoi á Tu BAŊA WƐ wom, ye á daare á ta‑á jeɡe cheɡa á pa‑o. Abam ta jeɡe se á 

zuli‑o mo ye á sɛ o ni dedaane á bochara de á dam maama.”  
6-8 Josua laam ma sɔɔle Wɛ swolim o ke ba yuu ne ye o daare o bane-ba o yaɡe 

chwoŋa ne se ba viiri. O na bane-ba o yaɡe chwoŋa ne konto to, o ma ta o we, “Abam 

ma‑á jwoori á sam de jejeɡero dedɛ mo á na vere á dona tei ne. Abam vara daɡa 

lanyerane, ye á ta jeɡe lu-nyenno, de sabu-seŋa, de channa, de luuru, de ɡwaaro dedɛ. 

Véi-na á chɛ te maama de á chorro. Wɛ wó pa se á yi lanyerane.”  

Ko ná ye Manasɛ dwi dem, Moses déem pɔɔre ba chichworo mo o pa-ba teɡa Basan 

laŋa kam ne. Josua de ma kwei teɡa o pa ba chichworo kodwoŋi kom Jɔdan buɡa kam 

wɛ-zoore seeni, se ba jeini de Isarele dwia yadwonna yam.  
9 Ruben dwi tiina bam de Gad dwi tiina bam dedaane Manasɛ dwi chichworo kom 

maama ma kwei chwoŋa ba maa jwoori ba sam ne. Ba yaɡe Isarele tiina badwonna 

bam mo Kanaan teo Siloo ne. Ba ma jwoori ba tete teɡa kam na wo Gilead ne ye 

Moses kwei o pa-ba se ko tɔɡe de BAŊA WƐ ni dem to.  

Baŋa Wɛ ɡula bimbini dem  

10 Ruben tiina bam, de Gad tiina bam, de Manasɛ dwi chichworo kom ma vo ba yi 

Gelilofa. Jei sem konto de wo Kanaan laŋa kam ne mo, ye ko wo Jɔdan buɡa kam ni 

ne. Ba ta na wo bɛ buɡa kam to, ba ma zeɡe dáane ba lɔ bimbin-kamunu ba yaɡe da. 
11 Ko na wora ko wora to mo Isarele dwia yadwonna niɡi we Ruben tiina bam, de Gad 

tiina bam de Manasɛ dwi chichworo kodwoŋi kom mo lɔɡe kaanem bimbini ba zeɡe 

Gelilofa ne, ko na maŋe de banto bubɛ dem na wo Jɔdan buɡa kam ne to. 12 Isarele 

kɔɡɔ kom maama ma jeeri Siloo ne, se ba vo ba kwaare jara de ba chorro tem na wo 

Jɔdan buɡa kam wɛ-puli seeni to.  
13 Ba ma toŋe Wɛ kaanem tu Eleaza bu Finehase se o vo o ŋɔɔne de-ba se ko laam 

daare se ba jeeri-ba de jara. 14 Ba ta ma le yiɡa tiina fuɡa se ba nwoŋi ba dwia fuɡa 

kam maama wone ba tɔɡe de Finehase ba vo ba tei. Banto maama jeɡe sam mo ba nii 

de baŋa ne. 15 Finehase de nɔɔna fuɡa bam ma vo Gilead ba jeeri de Ruben tiina bam, 

de Gad tiina de Manasɛ dwi chichworo kodwoŋi kom, ye ba ta de-ba ba we, 16 “BAŊA 

WƐ kɔ-fɔrɔ kom mo toŋe debam á tei ne se dé bwei abam dé nii kolo ŋwaane á daa na 



ba jeɡe cheɡa dedaane BAŊA WƐ to. Bɛ mo kea ye abam lɔ BAŊA WƐ kwaɡa ne, ye á 

daare á lɔ bimbini se á ta‑á ke kaanem de baŋa ne? Abam daa ba zuli BAŊA WƐ wom. 
17 Abam swei wɛleere delo dé déem na ke Peora ne ye BAŊA WƐ waare debam to mo 

na? O pɛ se jawe-chɛɔ to dé wone ye ko ɡo dé kɔɡɔ kom dedɛ. Wɛleere dem konto nam 

ta wo nwoŋi dé tetare ne. * 18 Abam daa boŋe se á nwoŋi BAŊA WƐ kwaɡa ne mo na? 

Abam zem ná ve‑o, o bane jwa wó zaŋe mo dedaane Isarele tiina kɔ-fɔrɔ kom maama. 
19 Abam teɡa kam nam ná chɔɡe mo pa se á ware BAŊA WƐ se á zuli‑o ka wone, se á bɛ 

Jɔdan buɡa kam á ba á ta‑á zoore debam tei ne BAŊA WƐ vwei dem na wo mɛ to. Yé 

ywori-na BAŊA WƐ kwaɡa ne, dedaane debam maama kwaɡa ne, se á ke bimbini á woli 

debam Tu BAŊA WƐ kaanem bimbini dem wone. 20 Nam ta ɡuli-na maŋa kam Zera bu 

Akane na chɔɡe Wɛ yiɡa ye o kwei wonnu telo BAŊA WƐ na we te ye o nyem to. Ko 

déem dae Isarele tiina kɔ-fɔrɔ kom maama mo nɛ waarem ko ŋwaane na? Nɔɔna dedɛ 

mo dɛ ba te Akane wɛleere dem ŋwaane se ko déem dae o yerane mo teɡa.”*  
21 Ruben tiina bam, de Gad tiina bam, de Manasɛ dwi chichworo kom ma leiri-ba ba 

we:  
22 “Yuu-tu BAŊA WƐ wom mo dwoi maama! Wonto mo wó ta o pa debam! O yei kolo 

ŋwaane dé na ke bimbini dem to. Ta‑á yei-na we dé bere dé wo baare BAŊA WƐ kwaɡa 

ne. Ko nam ná dae konto, se dé yé lu zem dɛ dento. 23 Dé taane dem ná ye vwa se 

BAŊA WƐ waare debam. Dé wo ke bimbini dem se dé ma nwoŋi BAŊA WƐ kwaɡa ne. Dé 

nam wo boŋe se dé kwei-de dé ma dé ke vara zwɛɛm kaanem, naa wodiu-kaanem, naa 

yazura kaanem se dé jwoŋi swolim BAŊA WƐ tei ne. 24 Debam dɛ foone ŋwaane mo dé 

ke konto. Dé tete mo boŋe dé ja we, abam bia jwa wó bwei debam bia ba we, ‘Abam 

dedaane Isarele BAŊA WƐ wom jeɡe bɛ mo se á ke daane? 25 BAŊA WƐ kwei Jɔdan buɡa 

kam o ma o ji siseini mo se ka pɔɔre debam Isarele tiina bam dedaane abam Ruben 

tiina de Gad tiina bam daane. Abam dae BAŊA WƐ nyem!’ Tɔ. Ko ná ke konto, abam 

bia wó che debam bia se ba yé tɔɡe ba zuli BAŊA WƐ. 26 Konto nam mo pɛ se dé ke 

bimbini dem. Ko dae se dé ma dé ke vara zwɛɛm kaanem de kaanem dwi maama. 27 Dé 

ke-de se de taa ye maana mo debam de abam tetare ne. De ta wó ji maana de pa 

debam bia dedaane abam bia. Ko ná ye vara zwɛɛm kaanem naa kaanem dwi maama, 

dé wó taa jaane dé pɛɛra dé tui BAŊA WƐ vwei dem ne se dé ma zuli‑o. Ko ta wó pa se 

á bia jwa yé ta we, debam bia ba jeɡe kolokolo se ba ke dedaane BAŊA WƐ wom. 28 Dé 

ta boŋe we ko ná ye konto, debam bia wó ta de abam bia we, ‘Nii-na! Debam kwoa ke 

bimbini mo na lwoni BAŊA WƐ kaanem bimbini dem. Ba nam wo ke-de se ba taa ke 

kaanem da ba zuli BAŊA WƐ, se de ye maana mo de pa debam dedaane abam.’ 29 Wɛ 

wó che se dé yé baare o kwaɡa ne dé daare dé ke bimbini dé kwei-de dé ke vara 

zwɛɛm kaanem, naa wodiu-kaanem, naa yazura kaanem dé pa‑o. Debam bá sɛ se dé ke 

bimbini dé ma zuli BAŊA WƐ, ko ná dae kaanem bimbini delo na wo BAŊA WƐ wara-jei 

sem ne to.”  
30 Wɛ kaanem tu Finehase de Isarele kɔɡɔ kom yiɡa tiina fuɡa bam ma cheiɡi Ruben 

tiina, de Gad tiina, de Manasɛ dwi chichworo kom ni dem maama. Ba wo ma to de 

taane dem. 31 Eleaza bu Finehase ma ta de-ba o we, “Debam laam lɔre we BAŊA WƐ 

seene o wo dé tei ne. Kokuri to, abam wo chɔɡe BAŊA WƐ yiɡa. Ko ta bere we abam wo 

pɛ chwoŋa se BAŊA WƐ waare debam Isarele tiina bam.”  
32 Finehase de Isarele kɔ-fɔrɔ yiɡa tiina bam ma zaŋe Gilead ne ba jwoori ba vo 

Kanaan. Ba ma lwoni ba bere Isarele tiina bam maama ba dedaane Ruben de Gad tiina 

bam jeiŋa kam na tu tei to. 33 Isarele tiina bam wo ma to ye ba bobo se ba taa tei Wɛ. 

Ba ya boŋe se ba ke jara de Ruben de Gad tiina bam mo se ba ti ba dwi dem. Ba laam 

ma dole boboŋe dem konto ba yaɡe. 34 Ruben de Gad tiina bam ma ta ba we, “Bimbini 

dento ye maana mo de pae debam maama we, BAŊA WƐ mo seene o ye debam Tu Wɛ.” 

Ba maa jeɡe-de ba bwoi we ‘Maana Bimbini’.  

23 

Josua na taɡe taane delo o kweeli to  

1 Ko na wora ko wora to, BAŊA WƐ déem laam ma pa se Isarele tiina bam dona 

maama daa ba daane-ba. Josua de nam ya tiini o kwe mo ka maŋa ne. 2 Dɛ dedwe mo 

o bwoŋi Isarele tiina nakwa bam, de ba yiɡa tiina bam, dedaane dedɛɛra balo na nii ba 

baŋa ne to. O ma ta de-ba o we, “Amo tiini a kwe dedɛ. 3 Abam nam nɛ á Tu BAŊA WƐ 

wom na dɛ abam ŋwaane o ke tei maama de teene delo ya na wo ywo to. Wonto mo 



jaŋe o di-de o pa abam. 4 Teene delo ta na daare se á di-de jara baŋa ne to, abam yei 

we amo maŋe a pɔɔre-de a pa á dwia yam maama se ba di ba daare ba taa tei. Amo ta 

pɔɔre teene delo maama dé na maŋe dé di ko zeɡe Jɔdan buɡa kam ne se ko yi 

Mediterania naneo kom seeni to a pa abam. 5 Abam ná vei se á jeeri-ba de jara, BAŊA 

WƐ wó pa se ba duri abam yiɡa ne. O ni-ɡwonim dem ŋwaane mo o laɡe o zeili-ba se 

abam wane ba teɡa kam á jwoŋi.  
6 Konto ŋwaane, ke-na dam á tete kuri ne se á daare á ke á tɔɡe Wɛ nia tɔnɔ kom 

Moses na popone to chekke. Yé kuri-na yadwonna á yaɡe. 7 Abam ba jeɡe se á ta‑á ye 

de teene delo na ɡilimi abam to. Yé zuli-na ba jwona. Ta lɔre-na se á yé kwei ya yera á 

ma á ke ni-ɡwonim kolokolo baŋa ne. 8 Abam nam ye se á ta‑á jeɡe cheɡa mo de á Tu 

BAŊA WƐ wom nenɛɛne á na ke tei se ko yi zem tento to.  
9 Kokuri, abam na jeeri teene delo na daɡa ye de ta tiini de dana to, BAŊA WƐ zeili-ba 

mo, ye nɔɔn-nɔɔno ware se o dwoni de abam. 10 BAŊA WƐ na jaŋe o pa abam to ŋwaane 

mo pa se á wone dedoa tete wó zeili á dona moro, nenɛɛne o na ɡwoni ni de abam we 

o wó ke tei to. 11 Nam kwaane-na á ta‑á swoi á Tu BAŊA WƐ wom.  
12 Abam nam ná nwoŋi á cheɡa kam kwaɡa ne, pa se á ye de teene delo na ɡilimi 

abam to, ye á sɛ se á taa di da-bukwa, 13 nam lɔre-na se BAŊA WƐ wom daa bá zeili-ba 

se abam zo. Teene dem konto maa wó jwoori de ji da-bunnu á yiɡa ne. De wó taa nye 

de fena kalo na fere ka zoore á yera to mo, ye de ta ji sabare se zɔa á yia. Ba wó yaare 

abam taa se ko yi maŋa kalo BAŊA WƐ na wó saare abam yere te-ywoŋa kalo o na kwei 

o pa abam to baŋa ne.  
14 Ko daa bá dáane se amo te. Abam tete nam yei we BAŊA WƐ seene o ke o ya na 

ɡwoni ni se o ke tei maama to, kolokolo wo maŋe kwaɡa ne. 15 Nam lɔre-na se BAŊA 

WƐ na pɛ se wo-laaro tem maama seene te ke nenɛɛne o na ɡwoni ni tei to, o nam ta 

wó wane o chɔɡe abam nenɛɛne o na taɡe tei to, se á yere saare te-ywoŋa kanto o na 

pɛ abam to baŋa ne. 16 Abam ná ve se á tɔɡe BAŊA WƐ ni-sɛɛm dem, ye á bobo se á ta‑á 

zuli wa yadwonna, lɔre-na we o bane wó zaŋe de abam mo se o chɔɡe abam lela. 

Abam wolowolo daa ma bá daare te-ywoŋa kanto o na kwei o pa abam to baŋa ne.”  

24 

Isarele tiina fɔɡe ba ke ni-sɛɛm de Baŋa Wɛ  



1 Josua laam ma bwoŋi Isarele tiina bam maama se ba jeeri Sɛkɛm ne, banto de ba 

nakwa bam, de ba yiɡa tiina dedaane dedɛɛra balo na nii ba baŋa ne to. Ba maama ma 

ja ba tete ba yi Wɛ yiɡa.  
2 Josua ma ta de nɔɔna bam maama o we, “Isarele Tu BAŊA WƐ wom kwora mo tento:  

Boboa kam ne abam kwoa nabaara bam ya ta wo Yuferata buɡa kam bubɛ dedwoŋi 

dem ne mo. Ba dwi dem maama déem maa zuli jwona. Abaraham de Nahora kwo Tera 

de déem tɔɡe ba zuli-ya mo.* 3 Amo déem ma kuri abam nabaaro Abaraham. Amo ma 

pa se o nwoŋi da teɡa kalo na kɛ ka bɛ Yuferata buɡa kam to, ye a tiini a pa‑o dwi na 

daɡa. Da-yiɡa to a déem kwei Izaak mo a pa‑o. 4 Ko na yi se Izaak lo bia to, a ma kwei 

Jakob de Esawu a pa‑o. Amo ma pa Esawu tei Seyira zwonnu laŋa kam, ye a kuri se 

Jakob de o bia bam tu ba vo Ejipti teo ba zoore da.  
5 Dáane mo amo toŋe Moses dedaane Aron se ba tɔɡe á yiɡa. A ma pa se ko zo Ejipti 

tiina bam yera ye a ja abam a nwoŋi ba teo kom ne. 6 Amo na jaane á nabaara bam a 

nwoŋi Ejipti ne to, ba ma yi Nane-soŋo kom ni. Ejipti tiina bam déem ya kwei 

sisein-nɔɔna de se torokooro mo ba ma pare á nabaara bam ba vo ba yi Nane-soŋo 

kom ni ne. 7 Ba déem ma keeri ba jare-ne se a woli-ba. Amo BAŊA WƐ ma tiŋi lim banto 

de Ejipti tiina bam tetare ne ye a ta pa se naneo kom di Ejipti tiina bam. Ba yibia ne 

mo a ke konto Ejipti tiina bam baŋa ne.  

Ko kwaɡa ne, á nabaara bam laam ma zo kaɡoa ne ba daane ka wone. 8 Amo ma ja 

abam teo nɔɔna bam a yi Amori tiina bam teɡa kam. Banto déem zoore Jɔdan buɡa 

kam wɛ-puli seeni mo. Nɔɔna bam konto na nwoŋi se ba ke jara de abam to, a ma pa 

se á di-ba. Abam ma yɔɔre á chɔɡe-ba, ye á jwoŋi ba teɡa á laam tei. 9 Moaba teo pɛ 

Balaki na ye Zipore bu to déem ma boŋe se o ke jara de abam. O déem ma beeri Beora 

bu Balaam jei, se o ba o sɔɔle lwarem o yaɡe abam yuu ne.* 10 Amo ma jwoŋi abam a 

yaɡe Balaki jeŋa ne de a na ve se a cheiɡi Balaam taane dem to. A ma pa se o jwoori o 

sɔɔle swolim dedɛ o pa abam.*  
11 Abam déem na bɛ Jɔdan buɡa kam á vo á yi Jeriko to, ba teo kom tiina nwoŋi mo 

se ba ke jara de abam. Amori tiina bam, de Pɛrizi tiina, de Kanaan tiina, de Hiti tiina, 

de Giraɡasi tiina, de Hivi tiina, dedaane Jebusi tiina de ta jeeri abam mo de jara ye 

amo pa se abam di ba maama. 12 Abam déem na ɡwɛ teɡa kam ne á ma‑á vei to, amo 

ma vuɡimi á dona boboŋa ye ba duri ba daare abam. Ko dae á se-zɔɔro de á tɛ mo á 

kwei á ma á zeili-ba. Ko nye de amo ya na ke Amori tiina pwa balei bam tei to mo. 
13 Abam wo yaare teɡa kanto ŋwaane, amo mo kwei-ka a pa abam. Abam laam zoore 

teene delo á na wo lɔɡe to wone mo, á nam wo de kare ye á jeɡe-se á di. Abam ta jeɡe 

teeni-bia á di ye á wo jeiri-de.”*  
14 Josua laam ma ta de-ba o we, “Ko nam ye se abam ta‑á zuli BAŊA WƐ de á cheɡa 

maama mo. Dole-na jwona yalo á kwoa bam déem na jeɡe ba zuli Yuferata buɡa bubɛ 

dedwoŋi dem ne to, de yalo ba déem na jeɡe ba zuli Ejipti ne to á yaɡe, se á zuli BAŊA 

WƐ yerane. 15 Abam wo nam ná wo dɛ se á ta‑á zuli BAŊA WƐ, se á kuri wɛ delo á na 

wó zuli to. Abam wó zuli wa yalo á kwoa bam déem na jeɡe ba zuli Yuferata buɡa 

bubɛ dedwoŋi dem ne to mo, naa á laam na zoore Amori tiina teɡa ne to, á wó zuli ba 

jwona yam mo? Ko nam ta wo á tei ne. Se ko ná ye amo de a diɡa tiina maama, 

debam wó taa zuli BAŊA WƐ mo.”  
16 Nɔɔna bam maama ma leiri‑o ba we, “Debam bá yaɡe BAŊA WƐ wom se dé daare dé 

zuli wa yadwonna. 17 BAŊA WƐ mo ye debam Wɛ. Debam dedaane dé kwoa ya ye kabɛ 

mo Ejipti wone, ye dé yi na o na toŋe wo-kenkaɡela se o ma o vere debam o ja o 

nwoŋi Ejipti ne tei to. Dwi-ɡɛ tiina déem seene ba ɡilimi debam jei maama ne. De ko 

de, dé ná vei mɛ maama, BAŊA WƐ yeini o kwoli debam mo. 18 Debam déem na ɡwɛ 

teɡa kam ne dé maa beene to, mo BAŊA WƐ zeili Amori tiina bam dedaane teene dedɛ, 

se debam na pwola dé zo teɡa kanto wone. BAŊA WƐ yerane mo ye debam Wɛ, ye 

debam de wó taa zuli wonto mo.”  
19 Josua daa ma ta de nɔɔna bam o we, “BAŊA WƐ ye wose mo. Abam bá wane‑o á 

zuli. O yi nam paɡe abam baŋa ne mo. Abam maa ná lɔɡe o kwaɡa ne naa á ná ke 

wɛleera, o bá kwei o chɛ abam. 20 Abam ná yaɡe‑o se á daare á zuli wa-yɔɔro, wonto 

de wó pipiri o yaɡe abam mo. O maa na boŋe se o ke abam lanyerane to, o laam wó 

waare abam mo, ye o daare o chɔɡe abam.”  

21 De konto maama de, nɔɔna bam ta leiri Josua ba we, “Debam boboŋa tiini ya ja se 

dé taa zuli BAŊA WƐ mo.”  
22 Josua laam ma ta-ba o we, “Abam tete mo pɛ maana we á kuri se á ta‑á zuli BAŊA 

WƐ mo.” Ba maama ma leiri we, “Ɛɛ! Debam tete mo pɛ maana.”  
23 Josua ma ta o we, “Ko nam ná ye konto, chɔɡe-na wa-ɡɛ sem ta na wo á tetare ne 

to, se á daare á kwei á bochare maama á pa Isarele Tu BAŊA WƐ wom.” 24 Nɔɔna bam 

de ma ta we, “Debam wó zuli dé BAŊA WƐ wom mo, se dé daare dé sɛ wonto yerane 

ni.”  
25 Dɛ dem konto ne mo Josua zeɡe Sɛkɛm ne o woli Isarele tiina bam se ba ke ni-sɛɛm 

de BAŊA WƐ. O ta ma pa-ba nia se ba taa tɔɡa. 26 O déem ta popone wonnu tem konto 

maama o ke Wɛ nia tɔnɔ kom wone mo. O ma daare o kwei kandwɛ-kamunu o chwi 

tei-zɔŋɔ kom kuri ne se ko maŋe dedaane BAŊA WƐ wara-jei sem. 27 Josua ma ta nɔɔna 

bam o we, “Kandwɛ dento niɡi BAŊA WƐ na taɡe tei maama de debam to. Ko bere we 

de ye maana mo dé maama tei ne, se abam yé lɔ BAŊA WƐ ni dem kwaɡa ne.”  

Ba suli Josua te-ywoŋa kam ne  

28 Josua déem ma pa se nɔɔna bam maama jaɡe se ba vo ba jeini mɛ ba na pɔɔre teɡa 

kam ba pa-ba to ne. 29 Wonnu tento maama ke ko ti mo, ye Nun bu Josua na ye BAŊA 

WƐ tontoŋeno to laam te. O teɡe ye o jeɡe bena bi de fuɡa mo. 30 Josua nam ya jeɡe o 

tete teɡa Timinaf-Sera ne. Ka wo Gaasa Peo kom baŋa seeni mo, Efrayim zwonnu laŋa 

kam ne. Ba ma kwei‑o ba suli ka wone.  
31 Josua ŋwea maŋa kam maama ne, Isarele tiina bam yɔɔre ba sɛ BAŊA WƐ ni mo 

chekke. Ba nakwa badaara de déem nɛ kolo maama BAŊA WƐ na ke o pa Isarele tiina 

bam to. Banto ta na ŋwe to, ba kɔ-fɔrɔ kom ta zuli BAŊA WƐ mo, ye ba wo ywori o ni 

dem kwaɡa ne. 32 Isarele tiina bam déem ya zeŋe Josɛf kwi sem mo ba ja ba nwoŋi 

Ejipti ne ba yi dáane. Ba ma suli-se Sɛkɛm ne, teɡa kalo Jakob déem na yeiɡi Hamora 

bia bam tei ne to. Hamora nam ya ye Sɛkɛm kwo mo. Jakob déem ma ŋwe sabu-dala 

bi ba teɡa kam ŋwaane.* Josɛf dwi dem laam ma jwoŋi teɡa kam konto ba tei.  
33 Aron bu Eleaza de déem ma te. Ba ma suli‑o Gibea ne, teo kolo ba na pɔɔre ba pa o 

bu Finehase Efrayim zwonnu laŋa kam ne to.  

Yiɡa tiina  

Tɔnɔ



Yiɡa tiina Tɔnɔ  
Wɛ déem wo ke o boboŋa ne se o nɔɔna Isarele tiina bam taa jeɡe pɛ, ne teene dedwonna dem na 

ɡilimi-ba na ye tei to, kolo ŋwaane wonto tete mo ye ba Pɛ de ba Jwoŋinu. Isarele tiina bam 

nam yeini ba ba jeɡe cheɡa de Baŋa Wɛ maŋa dedɛ wone. Ba déem maa ná nwoŋi Wɛ kwaɡa ne, 

o de yeini o yaɡe chwoŋa se teene dedwonna dem jeeri-ba de jara mo. Cham na yi-ba konto to, 

Wɛ nɔɔna bam yeini ba laare ba jare‑o se o zeini-ba. Wɛ de ma yeini o toŋe yiɡa tu mo se kotu 

jwoŋi-ba o yaɡe ba dona jeŋa ne, ye o daare o pa ba jwoori ba to chwo-laao wone ba taa via. 

Yiɡa tu wom konto nam na yɔɔre o te, ba ba dáana de ba daa na swei Baŋa Wɛ de o kikia yam 

swia. De konto maama de, Wɛ ta yeini o jeɡe cheɡa de-ba mo, ye ba ná pipiri ba ba o tei ba laɡe 

wolim, o sɛ se o daa jwoori o jwoŋi-ba o yaɡe.  

1 

Isarele tiina bam jaŋe se ba jwoŋi Kanaan teɡa kam maama  

1 Josua toone dem kwaɡa ne, Isarele tiina bam ma bwei se ba lɔre BAŊA WƐ boboŋa 

ye ba we, “Isarele dwia yam wone dwi dɔ mo wó lwoori yiɡa se ba kwaare jara de 

Kanaan tiina bam?”  
2 BAŊA WƐ ma leiri o we, “Judah dwi tiina bam mo wó da yiɡa ba vo ba jeeri-ba de 

jara. Amo nam wó pa se ba di-ba ye ba daare ba taa tei teɡa kam.”  
3 Judah tiina bam ma vo Simeon tiina bam tei, ba na ye chorro to ŋwaane, ye ba ta 

we, “Kanaan tiina mo zoore teɡa kalo BAŊA WƐ na kwei o pa debam to baŋa ne. Nam 

ba-na á zeini debam se dé di-ba, se á de ná laɡe á ke jara á teɡa kam ŋwaane se 

debam de woli abam.” 4-5 Simeon tiina bam ma sɛ ba woli Judah tiina bam ye ba vo ba 

jeeri Kanaan tiina bam dedaane Pɛrizi tiina bam de jara. Jara yam nam ke Bezeki ne 

mo. Kanaan de Pɛrizi tiina kɔɡɔ kom nam ya ye morro fuɡa mo, ye BAŊA WƐ woli-ba 

pa se ba di Kanaan tiina bam dedaane Pɛrizi tiina bam maama. Judah tiina bam ma na 

Pɛ Adoni-Bezeki na wo mɛ seeni to. Ba ma yi‑o de jara, 6 ye Adoni-Bezeki kwaane se o 

duri o lu ba jeŋa ne, ye o wo wane. Ba na jaane‑o to, mo ba ɡwoni o nu-kweero tem 

dedaane o namimbi-kweero tem ba yaɡe. 7 Ba na jeɡe keim dem konto ba ke to, mo 

Adoni-Bezeki taɡe o we, “Amo de ya jaane pwa fuserepɛ mo a ɡwoni ba nu-kweero 

dedaane ba namimbi-kweero tem, pa se ba twɛ wodi-mumuɡa kalo amo na di ye ka 

siiri teɡa ne to ba di. Wɛ zem laam wora o ŋwe o jene mo a baŋa ne.” Ba ma ja‑o ba 



vo Jerusalem ye o te.  
8 Judah tiina bam ma jeeri Jerusalem teo kom de jara. Ba ma di-ko, ye ba ɡo ko 

nɔn-bia bam ba daare ba zwɛ-ko.  
9 Kanaan tiina badwonna nam ya zoore zwonnu laŋa kam ne mo, de teɡa-kuri kaɡoa 

kam seeni, dedaane wɛ-zoore seeni bwollu tem ne. Judah tiina bam déem ta ma zeɡe 

Jerusalem ne ba vo ba kwaare jara de ba maama. 10 Ba ma pa se jara yam yi Kanaan 

tiina balo na wo Heboron teo wone to. Boboa kam ne, jei sem konto yere déem ye 

Kiriaf-Araba mo. Dáane mo ba di Sesayi, de Ahiman dedaane Talimayi de ba dwi dem 

maama.  
11 Judah tiina bam daa ma zeɡe dáane ba vo se ba jeeri Debiri tiina de jara. Boboa ne 

to, teo kom konto yere déem mo ye Kiriaf-Sefera. 12 Judah dwi tu dedoa yere mo 

Kaleb. O déem ma ta o we, “Amo wó kwei a bukɔ Akisa a pa nɔɔno wolo maama na 

wó wane o vo o ke jara dedaane Kiriaf-Sefera tiina bam ye o wane-ba to.” 13 Kenazi bu 

Ofineli déem ma vo o ke jara yam, ye o wane teo kom nɔɔna bam. Kenazi de ye Kaleb 

nyaane mo. O ma kwei o bukɔ Akisa o pa Ofineli, se o di o ma o ji o kaane.  
14 Kadiri dem maŋa kam ne mo, Akisa taɡe de o baro wom se ba beeri teɡa ba jwoŋi 

o kwo wom tei ne. O déem ma di bonaɡa o vo o tu o kwo yiɡa ne, ye o kwo bwei‑o o 

we, “Bɛ mo nmo laɡe se a ke a pa‑m?” 15 Akisa ma leiri‑o o we, “A lwoori se n ke-ne 

zaane mo. Nmo na pɛ-ne teɡa kalo to ye kaɡoa yerane mo. Konto to, a laɡe se n beeri 

buli-yia jei mo n pa-ne.” Kaleb ma beeri buli-yia jei o pa‑o, baŋa seeni de teɡa-kuri 

seeni maama.  
16 Moses tembaaro dwi dem mo ye Keni tiina bam. Ba ma zeɡe Jerikoa ne ba woli 

dedaane Judah tiina bam ye ba vo Judah kaɡoa kam kuri seeni. Ba maa zoore Arada 

ne dedaane jei sem konto nɔɔna bam.  
17 Judah dwi dem ma nwoŋi ba woli Simeon dwi dem ye ba vo ba kwaare jara de 

Kanaan tiina balo na zoore Zefafa ne to. Ba ma di teo kom konto ye ba yɔɔre ba 

chɔɡe-ko pa se ko ji Wɛ nyem. Konto ŋwaane mo ba laam bwoŋi teo kom konto yere 

we ‘Horama’.b 18 Judah tiina bam ta ma di Gaza, de Asekelon, de Ekoron, teene dem 

konto maama dedaane de nawuura yam.  
19 BAŊA WƐ déem mo woli Judah tiina bam ye ba di teene delo maama na wo zwonnu 

laŋa kam ne to. Se ko ná ye Kanaan tiina balo na zoore bwollu tem seeni to, ba déem 

wo wane banto ba di, nɔn-dwoa bam konto na mae luuru mo ba ke jara-keim 

torokooro to ŋwaane. 20 Moses na pɛ ni se ba ke tei to mo ba de kea. Ba kwei Heboron 

mo ba pa Kaleb. Wonto de déem ya zeili Anaki bia batɔ bam mo o daare jei sem konto 

o jwoŋi o tei. 21 Benjamin dwi tiina bam déem wo wane se ba zeili Jebusi tiina bam. 

Nɔn-dwoa bam konto zoore Jerusalem ne mo, ye de zem maama, Jebusi tiina bam 

ɡwaane de Benjamin tiina bam mo ba zoore teo kom konto ne.  
22-23 Josɛf dwi tiinac bam de ma vo ba jeeri Bɛtel de jara. Boboa ne to teo kom yere ye 

Luzi mo. BAŊA WƐ déem ma woli-ba. Ba ma toŋe nɔɔna se ba vo ba ŋɔ ba nii teo kom 

na ye tei to. 24 Balo na vei se ba ŋɔ ba nii to ma na nɔɔno na zeɡe teo kom wone o maa 

nwoŋa. Ba déem ma ta‑o ba we, “Nmo ná bere debam chwoŋa se dé wane dé zo abam 

teo kom wone, dé bá ke‑m kolokolo dé chɔɡe.” 25 Nɔɔno wom ma seene o bere-ba 

chwoŋa kam, ye ba de vo ba zo teo kom wone ba ɡo ko nɔn-bia maama ye ba yaɡe 

nɔɔno wom de o diɡa tiina se ba taa ŋwe. 26 Nɔɔno wom laam ma vo o zoore Hiti tiina 

bam laŋa ne. O déem lɔɡe teo mo ye o bwoŋi-ko yere we Luzi. Teo kom ta jeɡe yere 

dem konto de zem maama.  
27 Manasɛ dwi dem déem wo wane se ba zeili Bɛte-San tiina bam, naa Taanaka tiina 

bam, naa Dora tiina bam, naa Ibeleyam tiina bam, na Meɡido tiina bam dedaane balo 

maama na zoore teene dem nawuura yam ne to. Kokuri to, Kanaan tiina bam yɔɔre ba 

ja we ba wó taa wo teene dem konto ne mo. 28 Isarele tiina bam maa na tu ba dana 

maŋa kalo to, ba fe Kanaan tiina bam se ba taa toŋe totoŋ-chɛɛra mo ba pa-ba. Ba nam 

ya wo zeili ba maama ba ti.  
29 Kanaan tiina badwonna de déem zoore Gezere ne, ye Efrayim dwi dem wo zeili-ba. 

Kanaan tiina bam déem ma lɛɛre ba zoore de-ba. 30 Zebulun tiina bam de maa wo zeili 

Kanaan tiina balo na zoore Kitiron ne dedaane Nahalali ne to. Ba yaɡe-ba mo pa ba 

tɔɡe ba zoore de-ba ye ba laam fe-ba se ba taa toŋe totoŋ-chɛɛra ba pa-ba. 31 Asere dwi 

dem maa wo zeili Kanaan nɔn-dwoa balo na zoore Akoo, de Sidon, de Ahalabi, de 

Akiziba, de Heliba, de Afeka, de Rehobi teene dem wone to mo, 32 pa se ba tɔɡe ba 

zoore de-ba. 33 Nafitali dwi tiina de maa wo zeili balo na zoore Bɛte-Semesa de 

Bɛte-Anafa ne to. Ko ma pa se Nafitali tiina bam dedaane teɡa kam konto nɔɔna bam 

lɛɛre ba zoore daane. Nafitali tiina bam déem za fe teene dem konto tiina bam mo se 

ba taa toŋe totoŋ-chɛɛra ba pa-ba. 34 Amori tiina bam dam déem dwoi Dan dwi dem 

dam. Ba ma che-ba ba yaɡe zwonnu laŋa kam ne pa se ba daa wo wane se ba tu ba ba 

bwollu tem seeni. 35 Amori tiina bam déem ma yɔɔre ba maŋe Ayijalon ne, de Saalibim 

ne, dedaane Heresi Peo kom seeni ba zoora. Ko daare maŋa kalo Josɛf dwi dem na tu 

ba na dam to, mo ba fe Amori tiina se ba taa toŋe totoŋ-chɛɛra ba pa-ba. 36 Amori tiina 

bam teɡa kam siseini déem zeɡe zwonnu chwoŋa kalo ba na bwoi we ‘Nɔŋɔ chwoŋa’ 

to mo, ka vo ka tɔɡe Sela seeni ka kɛ yiɡa.  

2 

Baŋa Wɛ Maleka kam  

1 Maŋa dedoa mo BAŊA WƐ maleka kam zeɡe Giliɡal ne ka jeeri Bokim ne. Ka déem 

ma kwei Wɛ kwora kanto ka pa Isarele tiina bam:  

“Amo mo jaane abam a nwoŋi Ejipti ne a ba ywo-seeni, pa se á zo teɡa kalo a na 

ɡwoni ni dedaane á nabaara bam se a pa-ba to, ye a we, ‘A bere a bá nwoŋi ni-sɛɛm 

delo a na ke de abam to kwaɡa ne. 2 Ko nam dae se abam dedaane teɡa kam konto 

nɔɔna ke ni-sɛɛm daane. Abam jeɡe se á ja ba jwona kaanem bimbina yam á chɔɡe á 

yaɡe mo.’*  

Abam nam ve ni dem konto a na pɛ abam to. Bɛŋwaane mo ye á ke konto? 3 Konto 

ŋwaane, amo daa bá zeili teene dem tiina a yaɡe se a daare ba teɡa kam a pa abam se 

á ta‑á tei. Ba wó taa ye á dona mo ye ba daane abam dedɛ. Ba jwona yam de maa wó 

ja abam ne kalanchorro tei.”  
4 Isarele tiina bam na niɡi maleka kam taane dem to, mo ba maama maɡe ni ye ba 

keera. 5 Ba ma bwoŋi jei sem konto yere we Bokim.d Ba déem ma ke kaanem dáane ba 

pa BAŊA WƐ.  

Josua toone  

6 Josua déem ta na ŋwe to, o ma pa Isarele tiina bam chwoŋa se ba viiri. Nɔɔno 

maama ma vo se kotu jwoŋi o teɡa popɔra o taa tei. 7 Josua ŋwea maŋa kam maama 

ne, Isarele tiina bam déem toŋe ba tɔɡe BAŊA WƐ boboŋa mo. Ba nakwa badwonna de 

déem dɛ ba na BAŊA WƐ na ke wo-kenkaɡela yalo o pa Isarele dwi tiina nam to. Josua 

na teɡa ye banto ta ŋwe maŋa kalo to ne, Isarele tiina bam ta tɔɡe BAŊA WƐ de cheɡa 

mo.  
8 BAŊA WƐ tontoŋeno Josua na ye Nun bu to déem nɛ bena bi dedaane fuɡa mo ye o 

laam te. 9 Ba déem ma kwei‑o ba suli o tete teɡa kam ba na pɔɔre ba pa‑o to ne. Ka wo 

Timinaf-Heresa ne mo, Efrayim zwonnu laŋa kam ne. Ka déem maŋe dedaane Gaasa 

Peo kom baŋa seeni mo.  
10 Banto dwi dem maama ma te ba ti. Dwi dedwoŋi déem daa ma zaŋe Isarele wone. 

Banto yeiri BAŊA WƐ wom ye ba wo lɔre kolo de kolo maama o na ke o pa Isarele dwi 

tiina bam to. 11 Isarele tiina bam déem ma toŋe lwarem ba chɔɡe BAŊA WƐ yiɡa, ye ba 

bobo se ba taa kaane Baal jwona yam. 12 Ba déem nwoŋi BAŊA WƐ wom na ye ba 

nabaara Wɛ ye o ja-ba o ja o nwoŋi Ejipti ne to kwaɡa ne mo, ye ba daare ba sɛ 

nɔn-dwoa balo na ɡilimi-ba to jwona se ba taa kaana. Ba kikia yam konto déem ma pa 

se BAŊA WƐ bane zaŋe, 13 ba na ve wonto ye ba daare ba tɔɡe Baal dedaane Asetare 

jwona yam to ŋwaane. 14 BAŊA WƐ déem tɔɡe o ban-zɔŋɔ kom ŋwaane mo o kwei 

Isarele tiina bam o yaɡe venverena jeŋa ne, se ba bɛɛse-ba, ye o daare o ke-ba ba dona 

balo na ɡilimi-ba to jeŋa ne, pa se ba ware ba dona bam se ba jeeri de jara.* 15 Isarele 

tiina bam déem ná yeini ba nwoŋi se ba ke jara, BAŊA WƐ wó che-ba mo, nenɛɛne o na 

maŋe o lwoori yiɡa o kaane-ba we, o wó ke tei to. Isarele tiina bam maa tiini ba wo 

cham wone.  
16 Ko kwaɡa ne BAŊA WƐ déem ta yeini o le jwoŋina mo o pa-ba. Jwoŋina bam laam 

mo daa yeini ba jwoŋi-ba ba yaɡe venverena bam jeŋa ne. 17 Konto maama wó ke, ye 

Isarele tiina bam ta laɡe jwona mo se ba taa kaana. Ba ba neɡe ba jwoŋina balo na 

tei-ba to. Ba maa yaɡe chwei selo ba kwoa déem na tɔɡe to. Ba maa yeini ba yaɡe Wɛ 

chwoŋa lela ye ba daa ba sɛ BAŊA WƐ nia yam. 18 Isarele tiina bam dona ná yeini ba pa 

se ko zo ba yera, BAŊA WƐ déem yeini o ŋwane o pa-ba mo ye o toŋe jwoŋinu ba 

ŋwaane. Wɛ ma yeini o woli kotu pa se o jwoŋi-ba ba dona jeŋa ne o yaɡe. Jwoŋinu 

wom ná wo teɡe, ko yeini ko zura mo ko pa Isarele tiina bam. 19 Ko daare, jwoŋinu 

wom ná yɔɔre o te, ba daa yeini ba ywori mo ba to ba chwo-dwoi sem wone. Ba daa 

yeini ba ke lwarem mo ba dwoni ba kwoa bam kikia yam. Ba maa yeini ba jwoori ba 

zo jwo-kaanem wone, ye ba pa se ba wo dana de lwarem keim.  
20 BAŊA WƐ bane laam ma tiini de zaŋe de Isarele tiina bam ye o we:  

“Nɔɔna banto yɔɔre ba chɔɡe ni-sɛɛm delo amo dedaane ba nabaara na ke daane to 

mo. Ba ta ma ve se ba sɛ amo ni dem. 21 Konto ŋwaane amo daa bá zeili teene delo 

Josua na teɡe o daare ye ba wo di-de to. 22 Amo wó yaɡe se teene dem konto taa wora 

mo se a taa ma a faŋe Isarele tiina bam a nia, ba wó sɛ ba tɔɡe BAŊA WƐ nenɛɛne ba 

kwoa bam na tɔɡe tei to, naa ba bá tɔɡe.”  
23 Konto ŋwaane mo Josua déem wo di teene dem konto maama. Josua toone dem 

kwaɡa ne de, Isarele tiina bam ta wo wane-de ba di lela, pa se teene dem tiina bam ta 

daare teɡa kam baŋa ne.  

3 

Teene delo ta na daare se ba di to  

1 Isarele tiina badaara déem wo me de jara yalo na yeini ya ke Kanaan teɡa kam ne 

to. Mo kokuri BAŊA WƐ pɛ se teɡa kam teene dedwonna daare, se o yeini o kwei-de o 

faŋe Isarele tiina bam o nia. 2 BAŊA WƐ déem laɡe se Isarele tiina bam maama mo me 

dedaane jara-keim, se ba kwaɡa kam na yeiri jara-keim to de taa yei ya laŋa. 3 Balo na 

daare teɡa kam ne to maa ye: Filisi tiina de ba pwa banu bam, de Kanaan tiina bam 

maama, ko ta woli de Sidon tiina bam dedaane Hivi tiina balo na zoore Lebanon peero 

tem seeni, ko na zeɡe Baal-Heremon Peo kom ne se ko yi Lebo-Hamafa seeni to. 
4 Teene dem konto ta daare se BAŊA WƐ tɔɡe de baŋa ne o faŋe Isarele tiina bam o nii, 

ba wó tɔɡe o nia yam nenɛɛne Moses na maŋe o bere ba nabaara bam se ba taa ke tei 

to, naa ba bá tɔɡe.  
5 Konto to, Isarele tiina bam déem lɛɛre ba zoore dedaane Kanaan tiina bam, de Hiti 

tiina bam, de Amori tiina bam, de Pɛrizi tiina bam, de Hivi tiina bam dedaane Jebusi 



tiina bam mo. 6 Ba na ɡwaane daane konto to, Isarele tiina bam déem ma sɛ se ba de 

teene dem konto tiina di da-bukwa. Ko déem dɛ chwoŋa kam konto mo ye ba bobo se 

ba taa kaane teene dem jwona yam.*  

Ofineli yera taane  

7 Isarele tiina bam déem tiini ba toŋe lwarem ba chɔɡe BAŊA WƐ yiɡa. Ba swei ba 

BAŊA WƐ wom swia, ye ba daare ba zuli Baal dedaane Asera jwona yam. 8 BAŊA WƐ 

bane déem ma tiini de zaŋe dedaane-ba. O ma pa pwola pa se Mesopotamia teo Pɛ 

Kusan Risatayim di-ba. Isarele tiina bam déem ma toŋe ba pa‑o bena nana. 9 Ba ma 

kaase ba jare BAŊA WƐ, pa se o le jwoŋinu o pa-ba. Ko nam ye Kenazi bu Ofineli mo. 

Kenazi de déem maa ye Kaleb nyaane. O ma seene o jwoŋi Isarele tiina bam o yaɡe.* 
10 BAŊA WƐ jworo ma chu Ofineli baŋa ne de dam, pa se o ji Isarele tiina bam yiɡa tu. 

O déem ma jeeri Pɛ Kusan Risatayim de jara, ye BAŊA WƐ kwei pɛ wom o ke o jeŋa ne, 

pa se o di‑o. 11 Isarele tiina bam déem ma sii de jara se ko yi bena finna, ye Ofineli 

laam te.  

Ehuda yera taane  

12 Isarele tiina bam déem daa ma tiini ba toŋe lwarem ba chɔɡe BAŊA WƐ yiɡa. O ma 

pa pwola pa se Moaba teo Pɛ Eɡolon di-ba. 13 Eɡolon ma sɔ ni dedaane Amon tiina 

bam de Amaleki tiina bam, ye ba vo ba kwaare jara de Isarele tiina bam. O déem ma 

vere Jeriko teo kom o tei. 14 Isarele tiina bam ma toŋe ba pa Pɛ Eɡolon bena 

fuɡa-nana.  
15 Konto kwaɡa ne, Isarele tiina bam déem ma kaase ba jare BAŊA WƐ, pa se o le 

jwoŋinu o pa-ba. Ko déem nam ye Gera bu Ehuda mo. Gera ye Benjamin dwi tu mo. 

Ehuda maa ye nɔn-ɡwia. Isarele tiina bam déem ma toŋe‑o se o ja pɛɛra o vo o pa 

Moaba teo Pɛ Eɡolon. 16 Ehuda déem ma pa ba ke se-zɔɔ na jeɡe nia yalei ba pa‑o. Ko 

dedɔrem maŋe dedaane jatwoɡo maŋem mo. O ma kuni-ko o yaɡe o jazem chwei 

seeni, ye o daare o ma o ɡwaaro tem o kwoli-ko. 17 Pɛ Eɡolon nam ya tiini o ye 

nɔn-zɔŋɔ mo. Ehuda ma yi o tei ye o kwei pɛɛra yam o pa‑o. 18 O na pɛ pɛ wom o pɛɛra 

yam o ti to, mo o toŋe nɔɔna balo na dɛ ded‑o ba zeŋe-ya to se ba jwoori sɔŋɔ. 
19 Ehuda na yi mɛ ba na sare kandwa Giliɡal ne to, mo o tete zeɡe dáane o jwoori 

Eɡolon tei ne ye o we, “Pɛ, amo jeɡe taane mo se a seiɡi a ta a bere‑m.”  

Pɛ wom déem ma pa o tontoŋena bam maama ni we, ba yaɡe-ba ba yerane. Nɔɔno 

maama ma nwoŋi pwooni.  
20 Pɛ wom déem nam ya jei o yerane mo di-balaŋa na wo o sɔŋɔ kom nayuu ne to, ko 

na zura to ŋwaane. Ehuda ma yi o yera ye o ta o we, “Wɛ mo pɛ-ne kwora se a ta a 

bere‑m.” Pɛ wom ma zaŋe o zeɡe wɛɛne. 21 Ehuda ma kwei o jaɡwia kam o le se-zɔɔ 

kom na wo o jazem chwei ne to. O laam ma moore ko maama Eɡolon puɡa ne. 
22 Se-zɔɔ kom maama déem maŋe o puɡa kam ne mo de ko jeŋa kam maama ye ko 

bere ko ta ko nwoŋi o kwaɡa ne. Pɛ wom yera lara ma kwoli-ko. Ehuda ma yaɡe-ko 

da. 23 O ma pe nayuu diɡa kam ni o yaɡe‑o da, ye o daare o nwoŋi o maa kɛa.  
24 O déem na kɛ o daare to, Pɛ wom tontoŋena ma di nayuu kom ye ba na we diɡa 

kam nia pe mo. Ba déem ma boŋe we o ɡa wora o zeɡe nɛ mo ka wone. 25 Ba na cheiɡi 

taa ko ba ko kɛ maŋa ye o ta wo pore diɡa kam to, mo ba beeri bwor-bu ba ma pore. 

Ba ma na we ba tu wom teɡe mo o tiɡi teɡa ne.  
26 Ba déem na cheiɡi taa se Pɛ wom pore to, dedaane Ehuda maŋe o duri o lu o ɡaale 

ba na sare kandwa yam mɛ to, o kɛ o yi Seyira teo kom. 27 O na yi Efrayim zwonnu 

laŋa kam ne to mo o wuɡi nabɔnɔ se Isarele tiina bam maama nwoŋi se ba vo ba ke 

jara. O ma tɔɡe ba yiɡa o ja-ba o siseiri o tu zwonnu tem ne. 28 O ma pa-ba ni we, 

“Ta‑á tɔɡe-na amo. Kokuri, BAŊA WƐ mo kwei á dona Moaba tiina bam o ke á jeŋa ne, 

se á di-ba.” Nɔɔna bam maama ma tɔɡe Ehuda kwaɡa. Ba ma vo ba yi jei selo Moaba 

tiina na yeini ba tɔɡe-da ba bɛ Jɔdan buɡa kam to. Ba ma cheiŋi chwoŋa kam se 

nɔɔn-nɔɔno yé tɔɡe-da o kɛ. 29 Dɛ dem konto ne, ba ɡo Moaba tiina balo na tiini ba yei 

jara laŋa chekke to, ko maŋe de nɔɔna morro fuɡa mo, ye ba wolowolo wo luɡi. 
30 Isarele tiina bam ma di Moaba tiina bam pa se ba toŋe ba pa-ba. Ba déem ma sii de 

jara se ko yi bena funɔnɔ.  

Samɡare yera taane  

31 Jwoŋinu wolo déem na saŋe o jwoŋi Isarele tiina bam o yaɡe to mo ye Samɡare. O 

déem ye Anafa bu mo. O ma kwei zaanɡwoli o ma ɡo Filisi tiina bia yaredo.  



4 

Debora yera taane  

1 Ehuda toone kwaɡa ne, mo Isarele tiina bam daa tiini ba toŋe lwarem ba chɔɡe 

BAŊA WƐ yiɡa. 2 Ba wɛleere dem konto ŋwaane mo BAŊA WƐ pɛ chwoŋa se Kanaan teo 

Pɛ Jabin di-ba. Wonto déem wo Hazora teo ne mo ye o di o paare dem. Sisera mo wo 

o jar-keira bam yiɡa ne, ye o déem zoore Harosɛf-Haɡoyim ne. 3 Jabin déem jeɡe 

sisei-torokooro bia noɡo mo se o ma ke jara. Torokooro tem maa ye telo ba na mɛ 

luuru ba ke-te. O maa tiini o jeɡe puseŋa o ke Isarele tiina bam yera ne bena finlei. Ba 

ma keeri ba jare BAŊA WƐ se o jwoŋi-ba o yaɡe.  
4 Wɛ sampwora kadwoŋi déem wora o yere mo Debora. O maa ye Lapidofa kaane. 

Wonto mo nii Isarele tiina bam baŋa ne da yam konto ne. 5 O déem yeini o jei 

konkwara kadwoŋi kuri ne mo. Isarele tiina bam maama maa yeini ba tui o tei se o nii 

ba taane baŋa ne o pa-ba. Jei sem déem wo Efrayim zwonnu tem laŋa ne mo, ko maŋe 

de Rama de Bɛtel tetare ne. 6 Dɛ dedwe mo o déem toŋe o bwoŋi Abinowam bu Baraki. 

Wonto nwoŋi Kedesa ne mo, Nafitali dwi dem wone. O ma ta‑o o we, “Isarele tiina 

BAŊA WƐ wom pɛ nmo ni dento mo:  

‘Véi n kuri nɔɔna morro fuɡa se ba nwoŋi Nafitali dedaane Zebulun dwia yam wone. 

Nmo laam ma‑n wó da ba yiɡa se á vo á jeeri Tabora Peo kom ne. 7 Amo wó soɡe 

Jabin jar-keira bam yiɡa tu Sisera se o nwoŋi o vo o yi Kison buɡa kam o jeeri abam 

de jara. O wó taa jeɡe o jara-keim torokooro tem dedaane o jar-keira bam maama. 

Amo nam wó ke-ba n jeŋa ne pa se n di-ba.’ ”*  
8 Baraki ma leiri Debora o we, “Nmo ná sɛ se n da debam kwaɡa se dé vo, amo wó 

vo. Ko nam ná dae konto, amo de bá vo.”  
9 O ma leiri Baraki o we, “Amo wó tɔɡe‑m se dé vo. Nmo nam na jaane boboŋe delo 

to, n bá‑n na yere de ŋwaane, kokuri BAŊA WƐ laɡe o kwei Sisera o ke kaane jeŋa ne 

mo se o ɡo‑o.”  

Debora déem ma zaŋe o tɔɡe Baraki ye ba vo Kedesa. 10 Baraki ma bwoŋi jar-keira se 

ba nwoŋi Nafitali dedaane Zebulun dwia yam wone ba ba ba woli‑o. Bembɛ morro 

fuɡa ma nwoŋi ba da o kwaɡa. Debora de ma da o vo.  
11 Keni tu dedoa déem wora o yere mo Hebera. Wonto déem pwɛ o tete mo Keni tiina 

badwonna bam wone. Banto ye Hobabi dwi dem mo. Hobabi maa ye Moses dɔ.e 

Hebera ya vei o chwi o vwei se ko maŋe dedaane tei-zɔŋɔ kom na wo Zaananim ne to. 

Ko déem bwola de Kedesa mo.  
12 Sisera déem ma ni we Abinowam bu Baraki vei Tabora Peo kom ne. 13 O ma pa se o 

torokooro bia noɡo dedaane o jar-keira bam maama zeɡe Harosɛf-Haɡoyim ne ba vo 

ba jeeri Kison buɡa kam ni ne. Torokooro tem maa ye telo ba na mɛ luuru ba ke-te to.  
14 Debora déem laam ma ta Baraki o we, “Zaŋe se dé kɛ! BAŊA WƐ zem kwei Sisera 

mo o ke n jeŋa ne. Nam véi n jeeri‑o de jara, se BAŊA WƐ mo laɡe o da n yiɡa.”  

Baraki déem ma seene o ja o nɔɔna morro fuɡa pa se ba zeɡe Tabora Peo kom yuu ne 

ba tu teɡa. 15 Baraki na nwoŋi se o jeeri-ba to, mo BAŊA WƐ pɛ se vuvuɡa to Sisera de o 

jar-keira bam tetare ne, dedaane ba torokooro tem maama. Sisera déem ma zeɡe o 

toroko kom wone o faŋe o chu teɡa ne, ye o laam duri se o lu. 16 Baraki ma pare ba 

jar-keira bam dedaane ba torokooro tem taa se ko vo ko yi Harosɛf-Haɡoyim. O de o 

nɔɔna bam ma ɡo Sisera jar-keira bam maama. Dedoa tete déem wo daare.  
17 Sisera déem ma duri de o napera o vo se o zo Keni tu Hebera kaane Jayeli vwei 

wone. O vei da kolo ŋwaane, Jabin de Hebera diɡa kam ni ywona daane mo.  
18 Jayeli déem ma nwoŋi se o jeeri Sisera, ye o ta‑o o we, “Amo tu, duri n ba n zo 

amo vwei dem ne. Yé ta‑n kɔre foone.” O déem ma duri o zo da, ye kaane wom de 

seiɡi‑o, o daare o kwei ɡwaaro o ma o kwoli‑o. 19 Sisera ma ta de Jayeli o we, “Ja! 

Pa-ne na fee se a nyɔ, kokuri, na-nyɔm mo laɡe de ɡo-ne.” O déem ma kwei loa de ka 

wo nayela o pa‑o se o nyɔ, ye o jwoori o kwoli‑o. 20 Sisera ta ma ta‑o o we, “Ta‑n zeɡe 

vwei dem ni ne n nia, se nɔɔno wolo ná tu o bwei we, nɔɔno wo ywo-seeni na, se n ta 

we, ‘Aawo’ ”  
21 Sisera déem na tiini o buɡi to ŋwaane, o yɔɔre o dɔ mo o beiri. Jayeli déem ma 

kwei o vwei dem paare dedwe dedaane baɡwori, o laam vwɛ o yi o yera o ɡo‑o o tiŋi 

da. O déem paɡe paare dem mo o da nɔɔno wom zwa-kwaale ne o ja teɡa ne.  
22 Baraki déem ma pare Sisera o yi vwei dem. Jayeli na nɛ‑o to, o ma jeeri‑o, ye o ta 

o we, “Ba n nii nɔɔno wolo n na kare n beeri to.” Baraki ma zo de Sisera tiɡi da, ye 

paare dem tɔɡe o zwa-kwaale ne de ja teɡa.  
23 Dɛ dem konto ne, BAŊA WƐ ma pa se Kanaan teo Pɛ Jabin daa ba jeɡe dam Isarele 

tiina bam baŋa ne. 24 Isarele tiina bam déem ma tiini ba na dam, ye ba jeɡe Jabin ba fe 

taa, se ko yi maŋa kalo ba na chɔɡe‑o ba ti to.  

5 

Debora dedaane Baraki leiŋa  

1 Dɛ dem konto ne mo Debora dedaane Abinowam bu-baaro Baraki déem leeni leiŋa 

kanto we:  
2 Isarele tiina bembɛ mo jwoŋi yiɡa,  

ye nɔɔna bam maama de sɛ ba nwoŋi se ba ke jara yam.  

BAŊA WƐ maŋe de tia mo!  
 

3 Abam pwa de dedɛɛra maama, cheiɡi-na,  

se a leeni leiŋa a tei Isarele tiina BAŊA WƐ wom.  

Amo wó leeni a zuli BAŊA WƐ mo!  
 

4 BAŊA WƐ, nmo déem zeɡe Seyira laŋa ne n nwoŋi n beene!  

Nmo yɔɔre n nwoŋi Edom ne mo n beene!  

N na ma‑n beene to mo teɡa kam ziziŋi,  

ye wɛyuu kom de maa chuura de na.  
5 Peero tem de dɔne mo Sinayi Tu BAŊA WƐ yiɡa ne.  

Te ma ziziŋi Isarele BAŊA WƐ wom yiɡa ne.  
 

6 Maŋa kalo Anafa bu Samɡare na nii teɡa kam baŋa ne to  

ko woli dedaane Jayeli maŋa ne,  

chwo-veila déem daa ba tɔɡe pempala ba via,  

se ba tɔɡe chwo-balɛ yerane mo.  
7 Nɔɔna déem daa ba zoore Isarele teene nawuura yam ne ya,  

se ko taa nii maŋa kalo Debora na nwoŋi  



se o nii Isarele tiina bam baŋa ne,  

ye o ye ba maama nu to.  
8 Isarele tiina bam déem na kuri se ba taa zuli wa-ɡɛ to,  

jara mo to ba teene dem ne.  

Ba jar-keira morro finna bam wone,  

wɔ déem mo zei jara nantana naa chichwei?  
9 A wo mo dɛ Isarele bembɛ sem  

de nɔɔna balo na sɛ ba tɔɡe ba ke jara to kikia yam.  

BAŊA WƐ maŋe de tia mo!  
 

10 Cheiɡi-na á nii,  

abam balo na dɔɡe bonɛ-pwonnu baŋa ne  

ye á jei pwal-laaro baŋa ne to,  

ko woli de abam balo na vei teɡa ne to.  
11 Cheiɡi-na se á wó ni lei-mɔra na leeni ba ke sɔɔ tei to.  

Ba kare ba tɛ BAŊA WƐ na ke wo-kamunnu telo to.  

Ba ta maa tɛ Isarele tiina bam na di ba dona tei to.  
 

BAŊA WƐ nɔɔna bam ma zaŋe ba teene dem wone  

se ba jeeri manchwo-peena yam ne.  
12 Debora, zaŋe wɛɛne!  

Zaŋe wɛɛne se n mɔ leiŋa  

se nɔɔna sɛ.  

Abinowam bu Baraki,  

nmo de zaŋe wɛɛne,  

se n ja balo n na di to n ja n viiri.  
13 Balo na daare ye ba jeɡe cheɡa to ma vo ba dedɛɛra bam tei.  

BAŊA WƐ nɔɔna bam ma da o ŋwaane  

ba woli-ne se dé ke jara.  
14 Ba badwonna nwoŋi Efrayim dwi dem wone,  

ba na ye balo na zeili Amaleki tiina ba teɡa kam ne to.  

Ba maa tɔɡe Benjamin dwi tiina de ba chorro tem kwaɡa.  



Jara yiɡa tiina de déem ma nwoŋi Makira ne ba ba.  

Dedɛɛra badwonna de nwoŋi Zebulun ne ba jeeri.  
15 Isakara bembɛ sem ma tɔɡe Debora kwaɡa.  

Cheɡa to, Isakara nɔɔna bam de ma tɔɡe Baraki kwaɡa  

ba yɔɔre ba tu bwolo kom ne mo se ba kwaare jara yam.  

Ko nam ná ye Ruben dwi dem tiina,  

banto ya ta jei boboŋa wone mo.  
16 Bɛŋwaane mo á maŋe kwaɡa ne ye á yere pei sem?  

Á boŋe se á cheiɡi nayera na jeɡe wi ba wui tei to mo na?  

Cheɡa ŋwaane to, Ruben dwi dem ya ta jei boboŋa wone mo.  
17 Gilead tiina bam de ma maŋe  

Jɔdan buɡa kam wɛ-puli seeni.  

Dan dwi tiina de ma maŋe kwaɡa ne de ba nabwooru tem.  

Asere dwi dem déem ma maŋe naneo kom ni ne.  

Banto wo nwoŋi ba teene dem ne.  
18 Ko daare Zebulun tiina bam dedaane Nafitali tiina bam  

déem sɛ se ba ɡa ba ŋwea jara wone mo.  
 

19 Kanaan teene pwa bam nwoŋi se ba ke jara.  

Ba ma kwaare jara Taanaka ne,  

se ko maŋe dedaane Meɡido bwi sem.  

Ba nam ɡɛ lu-nyenno wonnu se ba ja ba viiri.  
20 Wɛyuu chalechwe sem ma ke jara se vane Sisera.  

Se kare wɛyuu kom maama ne mo se via,  

ye se lɔ o kwaɡa ne.  
21 Kison na-ŋone sem ma chwooli-ba se ja viiri;  

Kison bu-tola kam na wora taa wuu to mo konto.  

Amo wó da konto ŋwaane a vo yiɡa mo de dam.  
22 Sisein-nɔɔna bam wuriɡi mo se maa kɛa.  

Se napɔɔna yam maa ɡuri teɡa.  
 

23 BAŊA WƐ maleka kam maa we:  



“Sɔɔle-na lwarem á yaɡe Meroza teo kom baŋa ne!  

Sɔɔlem tiini de taa wo ko nɔn-bia bam de yuu ne,  

kokuri, ba wo sɛ ba nwoŋi se ba woli BAŊA WƐ,  

se o nɔɔna bam wane ba jeeri ba dona babɛ sem jara wone.”  
 

24 Jayeli mo tiini o jeɡe yu-ywoŋo kaana maama wone!  

O maa ye Keni tu Hebera kaane  

ye o jeɡe yu-ywoŋo o dwoi kaana balo maama na zoore vwoa wone to.  
25 Sisera déem lwoori na mo se o nyɔ.  

Jayeli ma kwei nayela o pa‑o.  

O déem ma beeri veira zoŋa,  

o ke nayel-pepala da o pa‑o.  
26 O déem zei vwei paare mo o jaɡwia ne,  

ye o jazem dem jeɡe baɡwori.  

O ma pa paare dem o lɔ Sisera yuu kom o chochoɡe.  

Paare dem ma tɔɡe o zwa-kwaale ne de nwoŋi de ja teɡa.  
27 Sisera sesare mo o to teɡa ne o tiɡa.  

O maŋe Jayeli nɛ seeni mo o te o tiɡa yiri-titi.  
 

28 Sisera nu maa zeɡe o diɡa takworo ni ne o yere jei maama.  

O ta ma leesi o nii chwoŋa ne ye o we,  

“Bɛ mo ke pa se o dáane konto, ye o ta wo tu?  

A ta wo niɡi o toroko kom na maa beene to.  

Bɛŋwaane mo o sisein-nɔɔna bam napɔɔna ta ba dɔna?”  
29 Kaana balo na zeɡe o tei ne to ma leiri taane ba bere‑o,  

ye o jeɡe-de o ma zuri o bochare taa we,  
30 “Ba na dáane to, ba wora ba pɔɔre wonnu telo ba na vere jara wone to mo ba pae 

daane.  

Jar-keiru maama bá ɡa kaane dedoa naa balei se o ja o jwoori sɔŋɔ.  

Gare-nyenno maa wó taa ye Sisera nyem,  

ye zambili-nyenno tem taa ye amo tete nyem.  

Ko ye wonnu tento ŋwaane mo pɛ ba dáane.”  



 

31 BAŊA WƐ, sɛ se nmo dona maama te toone dem konto dwoŋi.  

Ko daare balo na swoi nmo to,  

pa se ba taa nyeena de dam  

ne wea na nye de dam ka pulim maŋa ne tei to.  
 

Isarele tiina bam déem ma sii de jara se ko yi bena finna.  

6 

Gideon yera Taane  

1 Isarele tiina bam déem daa ma toŋe lwarem ba chɔɡe BAŊA WƐ yiɡa. O ma kwei-ba 

o ke Midian tiina jeŋa ne, ye ba pa se ko zo Isarele tiina bam yera bena yarepɛ. 
2 Midian tiina bam maa dana ba dwoi Isarele tiina bam ye ba tiini ba bɛɛse-ba. Konto 

ma pa se Isarele tiina bam yeini ba beeri jei ba seiɡa peero yuni ne, de te bɔɔna wone, 

de te ɡuɡworru telo maama wone. 3 Isarele tiina bam déem ná yeini ba du ba wo-dwa, 

Midian tiina bam wó tɔɡe de Amaleki tiina dedaane dwia yalo maama na zoore 

wɛ-puli seeni to mo ba ba ba jeeri-ba de jara. 4 Ba déem tui ba jei Isarele teɡa baŋa ne 

mo, ye ba jaane wodiiru telo maama Isarele tiina bam na duɡi to ba chɔɡa. Ba ma 

jaane-te ba chɔɡe konto ba teɡa kam maama ne taa, se ko yi Gaza seeni. Ba ta ma 

yeini ba vere ba pei, de ba naane, dedaane ba bonɛ, pa se Isarele tiina bam daa ba 

jeɡe ba ni-wodiu. 5 Midian tiina bam yeini ba ja ba vara mo ba ba ye ba daare ba chwi 

ba vwoa dáane. Banto de ba kona yam ni déem ware ko ɡa ko ti. Ba maa wó yeini ba 

meeli teɡa kam maama nenɛɛne kayere tei to, ye ba deilimi-ka nywa! 6 Ba ma pa se 

yini-ɡwia tiini ka ja Isarele tiina bam pa se ba kaase ba jare BAŊA WƐ se o jwoŋi-ba o 

yaɡe.  
7 Isarele tiina bam déem na dɛ Midian tiina bam kikia ŋwaane ba keeri ba jare BAŊA 

WƐ konto to, 8 o ma toŋe sampwora kadwoŋi se ka ja kwora kanto ka vo ka pa-ba:  

“Amo, Isarele tiina BAŊA WƐ wom mo we, amo mo jaane abam a ja a nwoŋi Ejipti teo 

kom ne ye a vere abam a yaɡe á kabɛɛne dem ne. 9 A ma jwoŋi abam Ejipti tiina bam 

jeŋa ne a yaɡe. A ta ma jwoŋi abam a yaɡe nɔn-dwoa balo maama na bɛɛse abam to 

jeŋa ne. Amo ma zeili á dona bam pa se ba nwoŋi ba daare ba teɡa kam ye abam laam 



tei. 10 A ma ta de abam we, ‘Amo mo ye abam Tu BAŊA WƐ wom. Konto to, á ba jeɡe se 

á zuli jwona yalo Amori tiina bam na zula ye á laam wo ba teɡa kam ne to.’ Abam 

nam wo sɛ amo kwora kam.”  
11 BAŊA WƐ maleka kam ma vo ka jei tei-zɔŋɔ kom na wo Ofera ne to kuri ne. Ko ye 

Abizeri tu Joasa nyem mo. O bu Gideon maa zeɡe da o fere baninaf peo ɡwoŋo wone. 

Ba déem yeini ba nɔne Vini tio-bia mo ɡwoŋo kom konto wone. Gideon déem nam ke 

konto se o seiɡi mena yam Midian tiina bam yiɡa ne mo. 12 BAŊA WƐ maleka kam déem 

ma yi Gideon tei ne ka we, “Nmo tiini n ye bembea mo, ye BAŊA WƐ de wo n tei ne.”  
13 Gideon ma leiri o we, “Amo tu, BAŊA WƐ ná seene o wo dé tei ne, bɛ mo ye kikia 

yanto maama jeɡe ya ke dé yera ne? Wo-kenkaɡela yalo dwi dé kwoa bam na maŋe ba 

bere debam we o toŋe ba tetare ne to daa wo yein-seeni mo? Ba déem ta bere debam 

we, BAŊA WƐ mo jaane-ba o ja o nwoŋi Ejipti ne. Leile nam, BAŊA WƐ dole debam mo o 

yaɡe, o daare o ke debam Midian tiina bam jeŋa ne.”  
14 BAŊA WƐ tete déem laam ma pa Gideon ni o we, “Véi n ma n dam dento n na jeɡe 

to n toŋe, se n jwoŋi Isarele tiina bam n yaɡe Midian tiina jeŋa ne, se amo tete mo 

toŋe‑m.”  
15 Gideon ma leiri o we, “Amo Teiru, amo laɡe a ke tetɛ mo a jwoŋi Isarele tiina bam 

a yaɡe? Debam diɡa kam mo tiini ka bwona Manasɛ dwi dem wone. Amo ta ma tiini a 

ye balaŋa dé diɡa kam nɔɔna maama wone.” 16 BAŊA WƐ ma leiri‑o o we, “Amo wó taa 

wo n tei ne, ye nmo wó chochoɡe Midian tiina bam maama nenɛɛne ba ye nɔɔno 

dedoa mo tei.”  
17 Gideon ma ta o we, “N yi ná seene de su amo kikia, se n ke wo-memaŋe n bere-ne. 

Konto wó pa se a lɔre we nmo BAŊA WƐ mo ŋɔɔne de amo. 18 Ja! Ta yé vei. Cheiɡi-ne 

se a vo a ja a pɛɛre a ba a pa‑m, se n laam kɛ.” BAŊA WƐ de ma leiri o we, “Tɔ. A wó 

cheiɡi‑m, véi se n ba.”  
19 Gideon ma vo sɔŋɔ o saŋe bo-choa, ye o ta kwei muni kuriwaa bu dedoa o ma ke 

bworobworo kolo na ba jeɡe sabɔle to. O ta ma ke nɔna yam tetɔɡɔ wone ye o daare o 

lwo ya nyoa bam o ke kambia wone, o laam ja o vo o pa‑o tei-zɔŋɔ kom kuri ne.*  

20 Wɛ maleka kam ma ta ded‑o ka we, “Kwei nɔna yam dedaane bworobworo kom n 

daŋe peo konto yuu ne, se n daare n lwo nyoa bam te baŋa ne.” Gideon ma seene o ke 

konto. 21 BAŊA WƐ maleka kam nam ya zei nacheiɡa mo o jeŋa ne. O ma kwei nacheiɡa 

kam ye o ma ka ni dem seeni o dwei nɔna yam dedaane bworobworo kom. Peo kom 

déem ma ja mini, ye de zwɛ te maama. BAŊA WƐ maleka kam déem ma jei.  
22 Gideon déem ma maane we, ko ye BAŊA WƐ maleka mo o nɛa. Foone ma tiini de 

zo‑o ye o laare we, “Yuu-tu BAŊA WƐ, amo nɛ nmo tete maleka kam jaja.” 23 BAŊA WƐ 

ma ta‑o o we, “Pa n bochare zuri! Yé ta‑n fona, se n bá‑n te.”  
24 Gideon déem ma lɔ bimbini se o ma zuli Wɛ jei sem konto ne, ye o bwoŋi-de we, 

‘BAŊA WƐ ye Bochare-zuru Tu mo.’ Bimbini dem konto ta wo Ofera ne, mɛ na ye 

Abizeri sɔ-yuu tiina nyem to mo.  
25 Tete dem konto ne mo BAŊA WƐ déem taɡe Gideon o we, “Véi n ja n kwo nabea 

kam, dedaane kadwoŋi na ye bena yarepɛ to, se n laam ma n ɡwɛɛne bimbini delo n 

kwo na kaane Baal de baŋa ne to n de teɡa ne. N ta wó ɡwoni Asera nyenyeɡo daa 

kam na sale de yera ne to mo n de teɡa ne. 26 Nmo ta jeɡe se n zeɡe zwoŋo konto yuu 

ne mo n lɔ bimbini delo na yɔɔre to n pa n Tu BAŊA WƐ. Ta kwei Asera nyenyeɡo daa 

kam n na ɡwoni to n ma n tɔre mini se n zwɛ nabea belei tu wom n kaane n pa BAŊA 

WƐ.”  
27 Gideon déem ma le nɔɔna fuɡa o tontoŋena bam wone ye ba vo ba ke kolo BAŊA 

WƐ na bere‑o se o ke to. O nam ya kɔre o chorro dedaane teo kom nɔɔna bam mo. Mo 

kokuri, o wo wane se o ke konto wea ne, ye o ke tete ne.  
28 Teɡa na poore tetete to, mo teo kom tiina zaŋe ba na we, Baal bimbini dem bwori 

mo de to teɡa ne. Ba ta nɛ we Asera nyenyeɡo daa kam de ɡwoni mo ya ka daa tera. 

Ba ta nɛ we nɔɔna kwei nabea balei tu wom ba ma ke kaanem ba yaɡe bimbini delo ba 

na lɔɡe ba zeɡe to baŋa ne. 29 Ba ma bwɛ daane ba we, “Wɔ mo ke tento?” Ba na yɛ ko 

wone to mo ba maane we, ko ye Joasa bu Gideon mo ke keim dem.  
30 Teo kom nɔɔna bam ma vo Joasa tei ba ta ba we, “Pa se n bu wom nwoŋi o ba 

ywo-seeni se dé ɡo‑o, kolo ŋwaane, o vaare Baal bimbini dem mo o de teɡa ne, ye o 

daare o ɡwoni Asera nyenyeɡo daa kam na yeiri de yera ne to o woli da.”  
31 Joasa déem ma ta de balo maama na tu ba ta taane ba bere‑o to o we, “Abam wó 

wane Baal jaŋa á jwoŋi á jaŋe á pa‑o na? Wolo maama na wó jaŋe o pa Baal to wó te 



mo se teɡa laam poore. Baal ná seene o ye wɛ, yaɡe-o-na se o tete jaŋe o jaŋa, kokuri 

to, wonto bimbini mo ba vaare ba de teɡa ne.” 32 Ko na zeɡe dɛ dem konto ne to, mo 

ba lɛɛre ba jeɡe Gideon ba bwoi we ‘Jerubi-Baal’. Kokuri to o kwo Joasa ya taɡe o we, 

“Yaɡe-na se Baal tete jaŋe o jaŋa, ko na ye wonto bimbini dem mo ba vaare ba de teɡa 

ne to ŋwaane.”  
33 Midian tiina bam, de Amaleki tiina bam dedaane dwia yalo maama na zoore 

wɛ-puli seeni to déem ma woli daane, ye ba bɛ Jɔdan buɡa kam ba vo ba chwi ba 

vwoa Jezerele bwolo kom wone. 34 BAŊA WƐ jworo ma chu Gideon baŋa ne dedaane 

dam. O ma wu nabɔnɔ o bwoŋi Abizeri sɔ-yuu kom o ke daane se ba tɔɡe o kwaɡa. 
35 O ta ma toŋe kwora o bwoŋi Manasɛ tiina bam maama se ba nwoŋi jara ŋwaane. O 

kwora kam déem ta yi Asere tiina bam, de Zebulun dedaane Nafitali tiina bam. Ba 

maama ma nwoŋi ba pɛ o kwaɡa ba pu.  
36 Gideon déem ma lwoori Wɛ o we, “A laɡe se a lɔre n na ɡwoni ni de amo we nmo 

wó tɔɡe amo baŋa ne n jwoŋi Isarele dwi tiina n yaɡe to wó seene ko ji cheɡa mo na. 
37 Tankɔlɔ mo tento a laɡe a tiŋi mɛ dé na fere mena to. Teɡa ná poore, ye nyɔnɔ ná 

buɡi tankɔlɔ kom yerane, ye teɡa kam ná koɡa, mo a wó lɔre we nmo wó seene n da 

amo baŋa ne n jwoŋi Isarele tiina n yaɡe nenɛɛne n na taɡe tei to.” 38 Ko déem seene 

ko ke konto mo. Teɡa na poore to, Gideon ŋoke na mo tankɔlɔ kom yera ne o su zoŋa.  
39 Gideon daa ma lwoori Wɛ o we, “Yé pa se n bane zaŋe de amo. Sɛ se a ta faŋe‑m a 

nii de woŋo dedoa. Pa se tankɔlɔ kom yera ne ko, se nyɔnɔ buɡi teɡa kam maama.” 
40 Tete dem konto ne Wɛ ta ke konto mo. Teɡa na poore to, tankɔlɔ kom yerane mo 

koɡa, ye teɡa kam maama buɡi de nyɔnɔ.  

7 

Gideon kwaare jara de Midian tiina  

1 Teɡa na poore to, Gideon dedaane o jar-keira bam ma zaŋe zezeŋa ne ba vo ba 

chwi ba vwoa Haroda buli-yi dem seeni. Midian tiina bam déem wo baŋa seeni mo. Ba 

de ma chwi ba vwoa bwolo kolo na wo Morɛ zwoŋo kom teiŋa ne to wone. 2 BAŊA WƐ 

déem ma ta Gideon o we, “Nɔɔna balo na tɔɡe nmo kwaɡa to tiini ba daɡa. A ná di 

Midian tiina bam a pa‑m, nɔɔna bam wó taa jeɡe kamunim ba pae ba tete we banto 



mo di-ba. Ba bá pa a na a zula. 3 Konto to, ta n bere nɔɔna bam maama we, wolo ná 

fona, se kotu jwoori o viiri o daare debam.” Nɔɔna morro finlei-telei (22,000) ma 

jwoori sɔŋɔ, ye morro fuɡa (10,000) maŋe Gideon tei ne.  
4 BAŊA WƐ ta ma ta Gideon o we, “N nɔɔna bam ta tiini ba daɡa dedɛ.* Ja-ba n vo 

buɡa kam seeni se a pɔɔre balo na wó tɔɡe nmo to a pa‑m. Amo na wó ta wolo we, o 

da dede‑m se á vo á kwaare jara yam to mo wó vo, se a ná we wolo bá vo, kotu dae se 

o tɔɡe.”  
5 Gideon ma ja nɔɔna bam maama o vo buɡa kam. BAŊA WƐ laam ma ta‑o o we, 

“Maane balo na wó laɡese na bam nenɛɛne kukura na ke tei to, dedaane balo de na wó 

kuni ba nadwoona teɡa ne ye ba nyɔ na bam to, se n pɔɔre-ba daane.” 6 Konto na ke 

to, nɔɔna bia yatɔ (300) déem mo mɛ ba je ba kase na bam ba nyɔ. Balo maama na 

daare to kuni dwoona mo teɡa ne ye ba nyɔ na bam.  
7 BAŊA WƐ laam ma ta Gideon o we, “Amo laɡe a tɔɡe nɔɔna bia yatɔ yanto baŋa ne 

mo a jwoŋi n nɔɔna bam maama a yaɡe, se a daare a kwei Midian tiina bam a ke n 

jeŋa ne se n di-ba. Ta balo maama na daare to se ba jwoori sɔŋɔ.” 8 Gideon déem ma 

pɔɔre nɔɔna bia yatɔ yam se ba taa wo o tei ne. O ma pa se Isarele tiina balo na daare 

to jwoori ba viiri. O déem ma jwoŋi ba zela dedaane ba nabwanno tem o pa balo na 

daare ba maŋe o tei ne to. Midian tiina bam nam ya tiɡi bwolo kom ne ye ba wo 

Gideon de o nɔɔna bam kuri seeni mo.  
9 Tete dem konto ne, BAŊA WƐ ma ta Gideon o we, “Zaŋe n vo Midian tiina bam na 

tiɡi mɛ to n kwaare jara de-ba, se a laɡe a kwei-ba a ke n jeŋa ne mo. 10 Nmo nam ná 

fona se n jeeri-ba de jara mo, se n zaŋe n tɔɡe dedaane n tontoŋeno Pura se á vo da á 

nii. 11 Nmo ná yi ba tei ye n ni ba lara yam, nmo wó na baare se n jeeri-ba.” Gideon 

dedaane o tontoŋeno Pura ma da daane ba vo ba dona bam vwoa yam ni seeni. 
12 Midian tiina bam, dedaane Amaleki tiina bam, de wɛ-puli seeni nɔɔna bam maama 

ya jare ba tete mo bwolo kom teɡa ne, nenɛɛne kayere na tiini se yo tei to. Ba kona 

yam kɔɡɔ de maa tiini ya ɡaale nenɛɛne naneo ni kasolo na daɡa tei to.  
13 Gideon déem yi da o maŋe, dedaane nɔɔno mo wora o tɛ o dendwɛ o bere o dwoŋi. 

Kotu maa we, “Amo dwɛ we bworobworo mo bibili ko zo debam na tiɡi mɛ tento to, 

ye ko laam maɡe vwei dedaane dam pa se de pipiri de pu teɡa ne.” 14 O dwoŋi wom 

ma leiri‑o o we, “Konto maama tɛ Joasa bu Gideon se-zɔɔ kom taane mo. O ye Isarele 

tu mo, ye Wɛ pa‑o dam se o di Midian tiina dedaane debam jar-keira bam maama!”  
15 Gideon na niɡi dendwɛ dem dedaane de kuri o ti to, mo o kuni nadwoona o zuli 

BAŊA WƐ. O laam ma jwoori Isarele jar-keira bam na wo mɛ to, ye o ta-ba o we, 

“Zaŋe-na wɛɛne, se BAŊA WƐ laɡe o pa se á di Midian tiina bam mo.” 16 O déem ma 

pɔɔre o jar-keira bia yatɔ bam kuni betɔ. O ma pa nɔɔno maama nabɔnɔ. O ta ma pa se 

kotu zei mini ye kamɔɡɔ laam kwoli-de. 17 O ma pa ba maama ni o we, “Tɔɡe-na amo 

kwaɡa se á maane á nii amo na wó ke tei to. Amo ná yi dé dona bam tiɡa jei sem ni, 

ye a ke kolo maama, se abam de ta‑á nii-ne ye á daare á de ke konto. 18 Amo dedaane 

balo na wo a tei ne to wó wu dé nabwanno tem. Abam ná nɛ konto, se á de wu á 

nabwanno tem á kaare dé dona bam tiɡa jei sem maama ne. Á laam maa wó laare 

wɛɛne we, ‘BAŊA WƐ ŋwaane, dedaane Gideon ŋwaane!’ ”  
19 Ko déem na yi tete-koro maŋa kalo Midian tiina yerena bam na leiri daane to, mo 

Gideon dedaane nɔɔna bi delo na wo o tei ne to vei ba yi ba dona bam vwoa yam ni. 

Ba ma wu ba nabwanno tem, ye ba daare ba lɔ ba kamwaro tem ba na zei to. 20 Gideon 

nɔɔna bam popɔra kuni betɔ kom maama déem mo wuɡi ba nabwanno, ye ba daare ba 

lɔ ba kamwaro tem. Ba déem ma zei mini ba jaɡwia seeni, ye ba nabwanno tem wo ba 

jazem seeni. Ba laam ma laare wɛɛne we, “Se-zɔɔ kom ye BAŊA WƐ ŋwaane dedaane 

Gideon ŋwaane mo!” 21 Nɔɔna bam maama maŋe mɛ ba na zeɡe konto to mo ba kaare 

ba dona bam ba ke tetare ne. Ba dona bam maa kare ba chwoosi ye ba duri se ba lu.  
22 Maŋa kalo Gideon nɔɔna bam na jeɡe ba nabwanno tem ba wui konto to, dedaane 

BAŊA WƐ pɛ se ba dona bam mo kwei ba se-zɔɔro ba beeri da-jei se ba ɡo. Midian tiina 

jar-keira bam déem kwei Zerera chwoŋa kam mo ba duri ba vo ba yi Bɛte-Sita. Ba ta 

ma yi Abel-Mehola na bwola dedaane Tabafa to. 23 Isarele tiina balo na nwoŋi Nafitali 

dwi wone, de Asere dwi wone, de Manasɛ dwi dem maama wone to ma nwoŋi ba pare 

Midian tiina bam, ne ba na jwoŋi ni se ba ke tei to. 24 Gideon déem ta toŋe nɔɔna mo 

Efrayim zwonnu laŋa kam maama ne se ba ta-ba we, “Nwoŋi-na á ke jara dedaane 

Midian tiina bam. Che-na Jɔdan buɡa kam dedaane bu-tole sem se ko yi Bɛte-Bara 

seeni. Yé pa-na se Midian tiina bam na pwola ba bɛ bwi sem.”  

Efrayim tiina bam déem ma seene ba nwoŋi ba che Jɔdan buɡa kam de bu-tole sem 



nia maama, se ko yi Bɛte-Bara. 25 Ba déem na zeili Midian tiina bam to, mo ba jaane ba 

yiɡa tiina balei. Oreba dedaane Zeebi mo konto. Oreba peo kom ne mo ba déem ɡo 

Oreba, ye ba daare ba ɡo Zeebi mɛ ba na nɔne Vini tio-bia to ye ba bwoi-ko we ‘Zeebi 

nɔnem jeiɡa’.  

Ba déem ma ɡwoni Oreba dedaane Zeebi yuni tem ba le ye ba ja-te ba vo ba pa 

Gideon. Maŋa kam konto ne, dedaane Gideon zoore Jɔdan buɡa kam wɛ-puli seeni 

mo.  

8 

Gideon di Midian tiina bam o ti  

1 Efrayim tiina bam déem ma yi Gideon tei ye ba ŋwaana ba we, “Bɛŋwaane mo n ya 

wo bwoŋi debam se dé de nwoŋi dé tɔɡe dé ke jara de Midian tiina bam? Bɛ mo dé 

ke‑m ye n ke debam konto?” Ba déem ma tiini ba bwɛ‑o.  
2 O ma leiri-ba o we, “Amo na ke tei to wo yi kolo abam na ke to. Abam Efrayim 

tiina na toŋe fenfee kolo to daɡa ko dwoi amo diɡa kam maama na ke tei to. 3 Kolo 

ŋwaane, Wɛ woli abam pa se á ɡo Midian dedɛɛra balei bam, Oreba dedaane Zeebi. 

Amo na ke tei maama to yi konto na?” O taane dem konto ma pa se ba bane dem zuri.  

Zeba dedaane Zalemuna taane  

4 Konto maama dedaane Gideon dedaane nɔɔna bia yatɔ bam laam yi Jɔdan buɡa 

kam mo ye ba bɛ-ka. Ba ma tiini ba buɡi ye kana de chɛ-ba. 5 O ma ta Sukofa tiina 

bam o we, “Ja! Pa-na a kwaɡa tɔɡena bam bworobworo se ba di, kolo ŋwaane ba tiini 

ba buɡi mo. Dé wora dé pare Midian pwa Zeba dedaane Zalemuna mo se dé ja.”  
6 Sukofa teo nakwa bam ma leiri ba we, “Abam ta wo jaane Zeba dedaane Zalemuna 

á ke á jeŋa ne, ye n laɡe se dé pa n jar-keira bam bworobworo. Dé bá sɛ.”  
7 Gideon daa ma ta-ba o we, “Á na taɡe konto dwoŋi to, BAŊA WƐ nam ná pɛ se dé ja 

Zeba dedaane Zalemuna, amo wó kwei kaɡoa yuu sabare mo a ma a fere abam!”  
8 O na zeɡe dáane to, o vei Peneli mo. O ta ma lwoori-ba nenɛɛne o ya na ke tei 

Sukofa ne to. Peneli tiina bam de déem ta leiri‑o Sukofa tiina bam leira yam dwoŋi 

mo. 9 O ma ta ba de o we, “Amo ná di pwa bam ye a jwoori de yazura, a laɡe a vaare á 

di-dedɔrɔ konto mo a de teɡa ne!”  



10 Zeba de Zalemuna dedaane ba jar-keira bam déem ma vo ba wo Karekore ne. 

Nɔɔna balo maama na nwoŋi wɛ-puli jei sem se ba ke jara to laam daare nɔɔna morro 

fuɡa-tenu (15,000) yerane mo, kokuri ba nɔɔna morro bi dedaane finlei (120,000) mo 

teɡa jara yam wone. 11 Gideon déem ma kwei pipiu tiina chwoŋa kalo na tiɡi Noba 

dedaane Joɡebeha wɛ-puli seeni to, o vo o dare o dona bam de jara. 12 Midian pwa 

balei bam, Zeba dedaane Zalemuna ma zaŋe ba duri se ba lu. Gideon de o nɔɔna bam 

ma pare-ba ba ja. Konto ma pa se vuvuɡa to ba dona bam maama tetare ne.  
13 Gideon ma zeɡe jara jei sem ne o maa jwoori sɔŋɔ. O nam ya tɔɡe Heresa zwonnu 

tem sisworo chwoŋa kam mo. 14 Ba na maa kɛ to mo ba nɛ Sukofa tiina nɔn-doŋo 

dedoa. Gideon ma ja‑o se o bwei‑o teo kom yiɡa tiina bam bwia. Nɔn-doŋo kom ma 

popone ba nakwa fuserepɛ barepɛ bam yera o pa‑o. 15 Gideon ma vo Sukofa tiina bam 

tei o ta-ba o we, “Nam nii-na Zeba de Zalemuna mo tento! Abam ya ve se á woli-ne ye 

á ta we, ‘Nmo ta wo jaane Zeba de Zalemuna, ye n laɡe se dé woli n nɔɔna bam na 

buɡi to de bworobworo.’ ” 16 O ma pa se teo kom nakwa bam nwoŋi pwooni, ye o kwei 

kaɡoa yuu sabare o ma fere-ba. 17 O ta ma vo o vaare Peneli di-dedɔrɔ kom o de teɡa 

ne, ye o daare o ɡo teo kom konto nɔɔna bam.  
18 Gideon laam ma bwei Zeba de Zalemuna o we, “Nɔɔna bera dwi mo abam déem 

ɡoa Tabora ne?” Ba ma leiri‑o ba we, “Ba ye nenɛɛne nmo na ye tei to mo. Ba maama 

nye de pa-bia mo.”  
19 O daa ma ta-ba o we, “Nɔɔna balo á na ɡo konto to ye amo chorro mo, amo tete 

nu-bia. Ŋwea Tu BAŊA WƐ wó zeɡe amo cheɡa kam kwaɡa ne we, abam ya ná wo 

ɡo-ba, amo de ya wó yaɡe abam.” 20 Gideon ma ta o bu-kwea Jefere o we, “Véi n 

ɡo-ba!” Bu wom maa wo sɛ se o le o se-zɔɔ kom, o ta na ye bu ye foone jeɡe‑o to 

ŋwaane.  
21 Zeba dedaane Zalemuna déem ma ta Gideon ba we, “Nmo tete yi n ɡo debam, 

kokuri to, nabiinu na ye tei to, o dam de mae konto mo.” Gideon ma seene o vo o 

ɡo-ba. O ma daare o le lu-nyenno telo na wo ba kona yam ba ne to o ja o viiri.  

Gideon na ke jwoni delo to  

22 Ko na ke fee to, mo Isarele tiina bam vei ba ta de Gideon ba we, “Debam laɡe se 

nmo mo di paare dé baŋa ne, se n bu dedaane n naa de jwa di paare dé baŋa ne. 



Kokuri, nmo mo jwoŋi debam n yaɡe Midian tiina bam jeŋa ne.”  
23 Gideon déem ma leiri-ba o we, “Amo bá sɛ se a di paare á baŋa ne. A bu de nam bá 

di abam paare. BAŊA WƐ mo wó taa ye abam Pɛ.” 24 O laam ma ta-ba o we, “Woŋo 

dedoa a na wó lwoori abam se á ke á pa-ne to mo tento: nɔɔno maama pa-ne 

sabu-seŋa zwa-kwane dedoa se ko nwoŋi wonnu telo o na jwoŋi dé dona bam tei ne to 

wone.” Kokuri to, Midian tiina bam déem yeini ba lei zwa-kwana mo ba zwa ne, ba na 

ye Isameli dwi tiina to ŋwaane.  
25 Nɔɔna bam déem ma leiri ba we, “Dé sɛ de wopwolo.” Ba ma lware ɡare-jale teɡa 

ne pa se nɔɔno maama kwei zwa-kwane dedoa o na jwoŋi ba dona bam jeŋa ne to o de 

da. 26 Gideon na tɔɡe ko baŋa ne o na sabu-seŋa kalo to daɡa dedɛ, se ko maŋe de kilo 

finlei to. O ta ma na lu-nyenno wonnu de zambili-laaro, ko woli dedaane nenɔŋa 

ɡwaaro telo Midian pwa na zoore to, de wo-laaro telo ba na de ba kona yam ba ne to. 
27 Gideon ma kwei sabu-seŋa kam konto o ma o mɔɔne kaanem ɡare-woɡo nyenyeɡo o 

zeɡe o tete teo Ofera wone. Isarele tiina maama ma dole ba cheɡa de Wɛ ba yaɡe, ye 

ba daare ba zuli nyenyeɡo kom. Ko ma lɛɛre ko ji kalanchoɡo kolo na jaane Gideon de 

o sɔŋɔ tiina to, pa se ba da ko ŋwaane ba tusi dedɛ.*  

Gideon toone  

28 Isarele tiina bam déem yɔɔre ba di Midian tiiina bam mo lanyerane, pa se Midian 

tiina bam daa ware-ba se ba daane. Gideon ta na ŋwe to, Isarele tiina bam déem ma 

sii de jara se ko yi bena funɔnɔ.  
29 Joasa bu Gideon ma jwoori o tete sɔŋɔ o zoore da. 30 O bu-baara maa ye fuserepɛ, 

kokuri to, o kaana daɡa dedɛ. 31 O ta jeɡe ka-bia kadwoŋi Sɛkɛm ne. Kaane wom ma lo 

bakeira o pa‑o, ye o de pa bu wom yere we Abimeleka.  
32 Gideon kwe lanyerane mo ye o laam te. Ba ma suli‑o o kwo Joasa yibeeli dem 

wone. De déem wo Abizeri dwi tiina teo Ofera ne mo.  
33 Gideon na yɔɔre o te to, mo Isarele tiina bam daa dole ba cheɡa de Wɛ ba yaɡe, ye 

ba jwoori ba kaane Baal jwona yam. Ba vei ba kwei Baal-Berifa mo se jwoni dem 

konto taa ye ba wɛ. 34 Isarele tiina bam ma yɔɔre ba swei BAŊA WƐ swia. Wonto nam 

ya mo jwoŋi-ba o yaɡe ba dona balo maama na ɡilimi-ba to jeŋa ne. 35 Ba maa wo ke 

lanyerane de Gideon sɔŋɔ tiina bam, de wo-laaro telo maama o na ke o pa-ba to de.  

9 

Abimeleka yera taane  

1 Gideong bu Abimeleka déem ma vo Sɛkɛm. O nabanna maama déem wo dáane mo. 

O ma ta de o nu wom chorro tem maama o we, 2 “Véi-na á ta Sɛkɛm tiina nakwa bam 

maama we, ‘Kɔ mo ɡara? Gideon bia fuserepɛ bam maama ná nii á baŋa ne mo ɡara, 

naa nɔɔno dedoa ná nii abam baŋa ne mo ɡara?’ Yé swei-na we, amo de abam ye jana 

dedaane yera dedoa mo.”  
3 O nabanna bam déem ma vo ba jeeri Sɛkɛm nakwa bam dedaane taane dem konto. 

Ba maama ma boŋe ba ja se ba tɔɡe o kwaɡa, kokuri to Abimeleka ye ba choro mo. 
4 Ba ma le lu-nyenno sabu-dala fuserepɛ Baal-Berifa diɡa kam ne ba pa‑o. Abimeleka 

ma kwei sabu kom o ma ŋwe nɔn-yɔɔro tedwonna se ba taa tɔɡe o kwaɡa. 5 O déem 

ma vo Ofera teo kom o zo o kwo sɔŋɔ. O ma ja o chorro tem fuserepɛ na ye Gideon bia 

to o daŋe pelɔrɔ baŋa ne, ye o ɡo ba maama. Gideon jeŋa-bu Jotam ma duri o seiɡi pa 

se wonto yerane lu o jeŋa ne. 6 Sɛkɛm tiina bam maama dedaane Bɛte-Millo tiina bam 

laam ma jeeri daane tei-zɔŋɔ kom na wo Sɛkɛm ne to kuri ne ba tiŋi Abimeleka paare.  
7 Jotam déem ma ni kolo maama na ke to. O ma vo o zeɡe Gerizim peo kom yuu ne, 

ye o tiini o laare o we:  

“Sɛkɛm tiina bam, cheiɡi-na a taane dento, se Wɛ de wane o cheiɡi abam taane. 8 A 

sensɔla kampwo! Teeni déem mo beeri wolo na wó di paare de baŋa ne to. De ma ta 

Olivi tio kom de we, ‘Ta‑n di paare dé baŋa ne.’ 9 Olivi tio kom ma leiri-de ko we, 

‘Amo nuɡa kam yeini ka pa se wa dedaane nabiina maama mo na zula lanyerane. A bá 

yaɡe a nuɡa kam totoŋa se a ja a nɛ a ba a taa zuula teeni dedwonna dem baŋa ne.’  
10 Teeni dem daa ma vo kaporo tei ne de we, ‘Ba n ta‑n nii dé baŋa ne.’ 11 Kaporo 

kom de ma leiri-de ko we, ‘Amo bia bam na jeɡe sonno dedaane ywoni tei to, a bá 

yaɡe-ba se a ja a nɛ a ba a taa zuula teeni dedwonna dem baŋa ne.’  
12 Teeni dem daa ma vo Vini tio kom tei de ta we, ‘Ba n ta‑n di paare dé baŋa ne.’ 

13 Vini tio kom ma ta ko we, ‘Amo bia bam na ke sana balo to yeini ba jaane wopwolo 

mo ba tui wa dedaane nabiina tetare ne. A bá yaɡe konto totoŋa se a daare a ja a nɛ a 

ba a taa zuula teeni dedwonna dem baŋa ne.’  
14 Teeni dem maama laam ma ɡa ɡa de ta sabare-manɡwola de we, ‘Ba n ta‑n di 

paare dé baŋa ne.’ 15 Sabare-manɡwola kam déem ma ta teeni dem ka we, ‘Á boboŋa 

ná seene ya ja se á kuri-ne se a ji á pɛ, nam ba-na á dale amo woro kom ne. Ko nam ná 

dae konto, amo wó pa se mini nwoŋi sabare-manɡwola kam ne ka zwɛ Lebanon 

Sedare teeni dem maama!’  
16 Tɔ. Abam na kuri Abimeleka se o ji á pɛ to, á tɔɡe boboŋ-laaro de cheɡa chwoŋa 

mo na? Abam ta ke tento se á ma á zuli Gideon dedaane o sɔŋɔ tiina mo na? Abam na 

ke tei tento to maŋe de o totoŋa yam na ye tei to na? 17 Ko ná ye amo kwo Gideon, 

wonto tiini o fere o tete á ŋwaane dedɛ. O déem toŋe o dole o ŋwea mo o yaɡe, se o 

jwoŋi abam o yaɡe Midian tiina bam jeŋa ne. 18 Abam nam ke bɛ mo á pa amo kwo 

sɔŋɔ kom zem dɛ dento ne? Á zaŋe á ɡo o bia fuserepɛ mo pelɔrɔ baŋa ne, ye á laam 

kuri o kaba-kana kam bu Abimeleka se o taa ye Sɛkɛm maama Pɛ, o na ye á choro to 

ŋwaane. 19 Ko nam ná ye boboŋ-laaro de cheɡa baŋa ne mo á tɔɡe á ke tento á pa 

Gideon dedaane o sɔŋɔ tiina bam zem dɛ dem dento ne, Wɛ wó pa se á ni ywoni 

Abimeleka ŋwaane. O de nam wó na wopwolo abam ŋwaane. 20 Ko nam daa ná dae 

konto, se mini nwoŋi Abimeleka yera ne de zwɛ Sɛkɛm tiina nakwa bam dedaane 

Bɛte-Millo tiina bam kula! Mini ta maa wó nwoŋi Sɛkɛm dedaane Bɛte-Millo tiina bam 

de yera ne de zwɛ Abimeleka kula!”  
 

21 Jotam déem na taɡe konto o ti to, o ma duri o kɛ. O ma vo o yi Beeri teo ye o 

zoore dáane, o na kɔre foone de o choro Abimeleka to ŋwaane.  

Abimeleka paare dim  

22 Abimeleka déem ma di paare Isarele ne bena yatɔ. 23 Wɛ ma pa se ni-ba-ywoŋa zo 

Abimeleka dedaane Sɛkɛm tiina nakwa bam tetare ne. Ba déem ma lɔ o kwaɡa ne. 
24 Konto maama ke se ba maama mo na ba waarem, de ba na ke keim-lɔŋɔ ba ɡo 

Gideon bia fuserepɛ bam to. Sɛkɛm tiina bam ya woli Abimeleka se o ɡo-ba mo. 
25 Sɛkɛm tiina bam na laɡe se ba chɔɡe Abimeleka to, ba yeini ba pa se nɔɔna mo vo ba 

vwɛ peero tem seeni. Wolo maama laam maa ná yeini o tɔɡe dáane se o kɛ, venverena 

ma nwoŋi ba vere-ba. Abimeleka déem ma ni kolo maama na jeɡe ko ke to.  



26 Ebedi bu Gaale déem ma tɔɡe dedaane o chorro tem o vo o wo Sɛkɛm ne. Sɛkɛm 

tiina nakwa bam maa jeɡe o cheɡa. 27 Dɛ dedwe ba maama ma vo ba kare se ba ɡwori 

Vini tio-bia. Ba laam ma kwei-ba ba ma ke sana ba jeɡe ba nyɔa, ye ba daare ba di 

ywoni. Ba déem ta zo ba jwoni dem diɡa mo ba ke kuri se ba zuli-de. Ba na wora ba di 

to, mo ba jeɡe Abimeleka ba ke ba mɔna. 28 Ebedi bu Gaale déem ma ta kɔɡɔ kom o 

we, “Wɔ mo ye Abimeleka, se debam Sɛkɛm tiina taa toŋe dé pa‑o? Wonto dae Gideon 

bu mo na? O kwaɡa saŋeno dae Zebula mo na? Bɛ mo ye debam Sɛkɛm bia wó taa 

kɔre Abimeleka? Dé nam jeɡe se dé toŋe dé pa dé kwo Hamora mo. 29 Nɔn-kɔɡɔ konto 

maama ya ná zeɡe amo kwaɡa ne, a ya wó zeili Abimeleka. Amo ya wó ta‑o we, ‘N ná 

ye baaro, ke n jar-keira bam n ke daane se dé jeeri!’ ”  
30 Teo kom yuu tu Zebula déem na niɡi Gaale taane dem konto to, mo o bane tiini de 

zaŋe. 31 O ma seiɡi o toŋe nɔɔna Abimeleka tei neh se ba ta we, “Ebedi bu Gaale 

dedaane o chorro mo tu ba zoore ywo-seeni. Ba nam soɡe teo kom maama mo pa se 

ba lɔ nmo kwaɡa ne. 32 Konto to, nmo dedaane n nɔɔna bam maama kwaane-na á ba 

tete ne á seiɡi teo kom pwola kam ne. 33 Teɡa maa ná jeɡe ka poora, se á zaŋe á pɔpɔ á 

zo teo kom wone. Gaale dedaane o kɔɡɔ kom laam maa ná nwoŋi se ba jeeri abam, á 

wó wane á ke-ba á na laɡe tei to.”  
34 Abimeleka dedaane o jar-keira bam maama déem ma nwoŋi ba vo ba vwɛ Sɛkɛm 

pwola kam ne. Ba nam ya pɔɔre ba tete kuni bena mo. 35 Teɡa na poore ye ba zaŋe mɛ 

ba ya na vwɛ to, dedaane Gaale nwoŋi o zeɡe teo kom manchwo-peena ni ne mo. 
36 Gaale déem ma na-ba ye o ta Zebula o we, “Nii nɔɔna na zeɡe peero tem seeni ba 

siseiri ba maa tu ywo-seeni!” Zebula de ma leiri‑o o we, “Peero tem lunlunnu mo nye 

de nabiina nmo yibia ne.”  
37 Gaale daa ma ta o we, “Ba seene ba ye nɔɔna mo, ye ba zeɡe teɡa kam tetare seeni 

ba beena! Ba kɔɡɔ dedoa de ma nwoŋi vora bam tei-zɔŋɔ kom seeni ba beena.” 
38 Zebula ma leiri o we, “Nmo ni-wɛɛle dem vei yeim mo? Nmo ya taɡa n su n ni mo 

we, Abimeleka ye wɔ mo se debam taa toŋe dé pa‑o? Nɔɔna banto mo n ya‑n ɡwooni 

to, laam nam nwoŋi n jeeri-ba de jara se dé nii!”  
39 Gaale ma da Sɛkɛm tiina bam yiɡa pa se ba nwoŋi ba kwaare Abimeleka dedaane 

jara. 40 Abimeleka déem ma pare Gaale de o nɔɔna bam pa se ba duri. Nɔɔna dedɛ 

déem mo nɛ zonne se ko vo ko kwaare ba teo kom manchwo-peena yam ni ne. 
41 Abimeleka déem ma maŋe Aruma ne o zoora. Zebula de ma zeili Gaale dedaane o 

chorro tem pa se ba nwoŋi ba daare Sɛkɛm teo kom.  
42 Teɡa na poore to, Sɛkɛm tiina bam nwoŋi ba vo pwola kam ne mo. Abimeleka ma 

lɔre ko ni ne. 43 O de déem ma ke o jar-keira bam daane, ye o pɔɔre-ba kuni betɔ. O ta 

ma vo o pa ba vwɛ pwola kam ne ye o cheiɡi Sɛkɛm tiina bam. Ba na nwoŋi teo kom 

ni ne ye o na-ba to, mo o zaŋe o jeeri-ba de jara. 44 Abimeleka dedaane o kɔɡɔ kom 

popɔra dedoa mo vei ba che teo kom manchwo-peene dem ba zeɡa. Popɔre selei na 

daare o jar-keira bam wone to de laam ma duri ba vo pwola kam ne ba jeeri Sɛkɛm 

tiina bam, ye ba ɡo-ba. 45 Jara yam ke dɛ dem konto maama ne mo. Abimeleka ma 

kwaane o di teo kom. O ma vaare-ko o de teɡa ne, ye o daare o ɡo ko nɔn-bia bam 

maama. O laam ma kwei yɛ o zezaɡe teo kom teɡa kam baŋa jei maama ne.  
46 Teo kom nakwa balo na wo Sɛkɛm di-dedɔrɔ kom wone to déem ma ni ko na ke tei 

to. Ba ma duri ba zo El-Berifa di-yuu kom wone se ba seiɡi. 47 Abimeleka ma lɔre ba na 

seiɡi mɛ to. 48 O ma tɔɡe dedaane o nɔɔna bam maama o vo Zalemon peo kom yuu ne. 

O ma kwei dwooru o ɡwoni dɛ o daŋe o bakale baŋa ne, ye o ta o nɔɔna bam maama o 

we, “Kolo maama á na nɛ amo na ke to, se á de ke konto.” 49 Ba maama ma ɡwoni tio 

nɛ ba zeŋe ba tɔɡe Abimeleka kwaɡa. Ba ma ja-te ba vo di-yuu kom teiŋa ne ba tiɡisi 

te maama ba yeiri ko yera ne. Ba laam ma zwɛ diɡa kam, pa se nɔɔna balo maama na 

wo Sɛkɛm di-dedɔrɔ kom wone to te nyɔ! Ba yi nɔɔna moro, baara dedaane kaana 

maama.  
50 Abimeleka déem ma vo o kaare Tebeza maama o pu, se o wane teo kom konto o 

di. 51 Teo kom nam ya jeɡe di-dedɔrɔ kolo na dana to. Nɔɔna bam maama, baara 

dedaane kaana, ko woli de teo kom nakwa bam maama ma duri ba vo ba zo diɡa kam. 

Ba ma fɔɡe ba pe ka ni dem ye ba daare ba di nayuu kom baŋa. 52 Abimeleka ma vo o 

yi di-dedɔrɔ kom se o chɔɡe-ko. O na yi ko ni dem seeni se o zwɛ-ko to, 53 kaane 

wodwoŋi ma zeɡe nayuu kom ne o dole namin-kamunu o de o yuu ne o lɔ o 

yu-kwoli-champoa kam.  
54 Abimeleka ma bwoŋi nɔn-doŋo wolo na zei o jara-keim zela yam to o ta‑o o we, 

“Le n se-zɔɔ kom n ma n ɡo-ne, se a ba laɡe se ba taa tɛ amo taane we, Kaane mo 



ɡo-ne.” Nɔɔno wom de ma seene o zɔ‑o o ɡo. 55 Isarele tiina bam na nɛ we ba Pɛ 

Abimeleka teɡe to, ba maama ma jwoori ba vo ba sam.  
56 Wɛ déem nam tɔɡe chwoŋa kanto mo o ŋwe jene Abimeleka yera ne dedaane 

lwarem delo o na ke o kwo wom to. Kokuri to, o ɡo o chorro fuserepɛ mo. 57 Wɛ ta ma 

pa se Sɛkɛm tiina bam na ba totoŋ-lwanno tem ŋweero. Ko déem ke ko tɔɡe sɔɔlem 

delo maama Gideon bu Jotam na taɡe o pa-ba to mo.  

10 

Tola yera taane  

1 Abimeleka toone kwaɡa ne mo Pua bu Tola déem tu o jwoŋi Isarele tiina bam o 

yaɡe. O nwoŋi Isakara dwi dem ne mo, ye o kwo-nakwe yere ye Dodo. O maa zoore 

Efrayim zwonnu laŋa kam teo kodwoŋi ne, ko yere na ye Samira to. 2 O nii Isarele 

tiina bam baŋa ne bena finlei-yatɔ mo, ye o laam te. Ba déem ma suli‑o Samira ne.  

Jayira yera taane  

3 Wonto de toone kwaɡa ne mo Jayira tua o wora. O ye Gilead tu mo, ye o nii Isarele 

tiina bam baŋa ne bena finlei-yalei. 4 O maa jeɡe bu-baara fintɔ. Banto maa jeɡe bonɛ 

fintɔ ba yeini ba diina. Ba daa ta maa jeɡe teene fintɔ Gilead laŋa kam ne ba nia. De 

zem maama, nɔɔna ta bwoi teene dem we Havofa-Jayira mo. 5 Jayira ma te, ye ba 

suli‑o Kamon ne.  

Amon tiina bam na pɛ ko zo Isarele tiina bam yera tei to  

6 Isarele tiina bam déem daa ma toŋe lwarem ba chɔɡe BAŊA WƐ yiɡa. Ba déem zuli 

Baal de Asetare jwona yam mo. Ba daa ta maa zuli jwona yalo na ye Aram tiina wa, 

de Sidon tiina wa, de Moaba tiina wa, ko kwei Amon tiina wa, dedaane Filisi tiina 

bam wa mo. Ba kikia yam konto ma pa se ba yaɡe BAŊA WƐ, ye ba daa ba zuli‑o. 
7 BAŊA WƐ bane ma tiini de zaŋe dedaane Isarele tiina bam, ye o pa chwoŋa se Filisi 

tiina bam dedaane Amon tiina bam di-ba. 8 Bene dem konto wone, ba pɛ se ko zo 

Isarele tiina bam yera mo, pa se ba teiŋa buɡi. Ba ma bɛɛse Isarele tiina balo na zoore 

Gilead ne to bena fuɡa-nana mo. Jei sem konto maa wo Jɔdan buɡa kam bubɛ delo na 

jeeri wɛ-puli seeni to. Amori tiina bam na zoore mɛ seeni to mo konto. 9 Amon tiina 



bam ma bɛ Jɔdan buɡa kam, ye ba ba ba ke jara dedaane Judah tiina bam, de 

Benjamin tiina bam, dedaane Efrayim tiina bam maama. Isarele tiina wo ma tiini ko 

pɛ. 10 Isarele tiina bam ma kaase ba jare BAŊA WƐ ye ba we, “Cheɡa ŋwaane to, debam 

tusi mo n yiɡa ne, kokuri to dé yaɡe nmo na ye debam Wɛ wom to mo ye dé laam vo 

dé zuli Baal jwona yam.”*  
11 BAŊA WƐ déem ma leiri-ba o we, “Amo maŋe a wo jwoŋi abam mo a yaɡe Ejipti 

tiina bam de Amori tiina bam de Amon tiina bam dedaane Filisi tiina bam jeŋa ne na? 
12 Ko ta ke konto mo ye Sidon tiina bam de Amaleki tiina bam de Midian tiina bam 

yaare abam. Á ma á keeri á jare-ne, ye a jwoŋi abam a yaɡe ba maama jeŋa ne. 
13 Tento maama ke mo, ye á ta ve amo á daare á jeɡe wa yadwonna á zula. Konto to, 

amo daa bá jwoŋi abam a yaɡe. 14 Véi-na á keeri á jare wa yalo á laam na kuri á pa á 

tete to, se ya jwoŋi abam ya yaɡe á cham dem wone.”  
15 Isarele tiina bam déem ma ta BAŊA WƐ ba we, “Debam ke wɛleere dedɛ. Ke n na 

laɡe tei to debam yera ne, se n jwoŋi debam n yaɡe zem dɛ dento.” 16 Ba laam ma dole 

ba wa-yɔɔro telo na wo ba tetare ne to ba yaɡe, ye ba daare ba zuli BAŊA WƐ. BAŊA WƐ 

daa maa ware se o taa chem ye o nii Isarele tiina bam de ba cham dem.  

Jefeta yera taane  

17 Amon tiina bam déem ma bwoŋi daane se ba kwaare jara de Isarele tiina bam. Ba 

ma vo ba chwi ba vwoa Gilead ne. Isarele tiina bam de ma ke ba tete daane ba jeeri 

Mizipa ne ba chwi ba vwoa da. 18 Gilead nɔn-yum tem ma bwɛ daane we, “Wolo 

maama na sɛ se o da yiɡa o ja jara yam o jeeri Amon tiina bam to mo wó taa ye Gilead 

tiina bam maama yuu tu.”  

11 
1 Gilead tu Jefeta déem ye babea mo jara-keim laŋa ne. O nu maa ye ka-tola ye o 

kwo yere ye Gilead. 2 Gilead kaane wom de déem loɡe bia ded‑o. Bia bam maa na ke 

nɔɔna to, mo ba zeili Jefeta ba yaɡe ɡaao ne ye ba ta‑o ba we, “Dé kwo jejeɡero tem 

dae se nmo tɔɡe n jwoŋi te wone, nmo na ye ka-ɡaa bu to ŋwaane.” 3 Jefeta ma duri o 

yaɡe o chorro tem, ye o vo o zoore Toba teo ne. Paweero ma vo da ba sale o yera ne, 

pa se ba kare jei sem maama ba vere nɔɔna.  
4 Ko na ke fee to, Amon tiina bam ma kwaare jara dedaane Isarele tiina bam. 5 Jara 

yam na zaŋe konto to, mo Gilead nakwa bam vei Toba se ba ja Jefeta ba jwoori. 6 Ba 

ma ta‑o ba we, “Ba n to dé yiɡa ne, se dé vo dé ke jara dedaane Amon tiina bam.”  
7 Jefeta ma ta-ba o we, “Abam déem chuli-ne mo, ye á fe-ne á zeili se a nwoŋi a 

daare a kwo sɔŋɔ kom. Bɛŋwaane mo á cham maŋa ne á daa beeri amo jei?”  
8 Gilead nakwa bam ma leiri‑o ba we, “De konto maama de, dé pipiri dé beene nmo 

tei mo, se n tɔɡe dé yiɡa se dé ke jara dedaane Amon tiina bam. Konto kwaɡa ne, nmo 

laam wó ta‑n ye Gilead tiina bam maama yuu tu mo.”  
9 Jefeta ta ma bwei-ba o we, “Cheɡa to, abam ná jaane-ne á jwoori se dé ke jara 

dedaane Amon tiina bam, ye BAŊA WƐ ná kwei-ba o ke dé jeŋa ne pa se dé di-ba, á wó 

sɛ se a taa ye á yuu tu na?”  
10 Gilead nakwa bam ma leiri‑o ba we, “BAŊA WƐ ye maana tu dé tetare ne we, debam 

sɛ se dé ke nmo na taɡe tei to.” 11 Jefeta ma tɔɡe-ba o jwoori o vo Mizipa. Nakwa bam 

ma sɛ se o taa tei-ba, ye o daare o ye ba jara yiɡa tu. Jefeta na wo Mizipa ne to, o ma 

jwoori o ta o taane dem maama BAŊA WƐ yiɡa ne.  
12 Jefeta déem ma toŋe kwora Amon tiina Pɛ wom tei ne o bwei o we, “Bɛ mo tiɡi 

debam laŋa ne pa se n ba se n ke jara dedaane debam?”  
13 Amon tiina Pɛ wom ma leiri Jefeta nɔɔna bam o we, “Maŋa kalo Isarele tiina bam 

déem na zeɡe Ejipti ne ba beene to, ba vere a teɡa kalo na zeɡe Aranon buɡa kam ne 

ka tole Jaboke buɡa kam, se ko taa vei Jɔdan buɡa kam maama to mo. Abam nam 

jeɡe se á jwoori á pa-ne a teɡa mo de bochare-zuru.”  
14 Jefeta daa ma toŋe nɔɔna Amon tiina Pɛ wom tei ne dedaane kwora kanto:  
15 “Jefeta we, ko dae we Isarele tiina bam déem jwoŋi Moaba tiina dedaane Amon 

tiina teɡa mo. 16 Kolo na wora to mo ye we, Isarele tiina bam na nwoŋi Ejipti ne to, 

ba kwei kaɡoa chwoŋa kam mo ba vo ba yi Nane-soŋo kom, ba zeɡe dáane ba vo ba 

yi Kadese. 17 Ba ma toŋe nɔɔna Edom Pɛ tei ne we, ‘Pa debam pwola se dé tɔɡe n 

teɡa kam baŋa ne dé kɛ.’ Edom Pɛ ma ve.* Ba ta ma lwoori chwoŋa Moaba tiina Pɛ 

tei ne, ye o de wo sɛ se ba kɛ. Konto ma pa se Isarele tiina bam maŋe Kadese ne.  

18 Ba déem ma kare kaɡoa kam ne ba via, ye ba bebare Edom teɡa kam dedaane 

Moaba teɡa kam. Ba vei konto mo taa ba tɔɡe Moaba teɡa kam wɛ-puli seeni. Ba ma 

vo ba chwi ba vwoa Aranon buɡa kam bubɛ dedwoŋi dem ne. Ba wo zo Moaba laŋa 

kam, kokuri to Aranon buɡa kam mo ye Moaba laŋa kam siseini.  
19 Isarele tiina bam déem ma toŋe kwora Amori tiina Pɛ Sihon tei ne. Wonto ya jeɡe 

o paare o di Hesebon ne mo. Ba maa we, ‘Pa debam chwoŋa se dé tɔɡe n teɡa kam 

baŋa dé vo dé teo.’* 20 Sihon maa wo pɛ Isarele tiina bam cheɡa se ba tɔɡe o teɡa 

kam baŋa ne ba kɛ. O ma ke o jar-keira bam o ke daane pa se ba jeeri Jahaza ne, ye 

ba laam ke jara dedaane Isarele tiina bam.  
21 Isarele tiina BAŊA WƐ wom ma pa se Sihon dedaane o nɔɔna bam maama zo Isarele 

jeŋa pa se ba di-ba. Ko laam ma pa se Isarele dwi tiina jwoŋi Amori tiina na zoore 

teɡa kam konto ne to ba tei. 22 Ba ma jwoŋi Amori tiina teɡa kam maama, ko na 

zeɡe Aranon buɡa kam ne se ko tole ko yi Jaboke buɡa kam to. Ko daa ta zeɡe 

kaɡoa kam ne se ko yi Jɔdan buɡa kam to.  
23 Cheɡa ŋwaane to, Isarele tiina BAŊA WƐ wom mo zeili Amori tiina bam ye o kwei 

ba teɡa o pa debam Isarele tiina bam. Chwoŋa kɔ mo á jeɡa se á ma á jwoŋi-ka? 
24 Abam wɛ dem yere na ye Chemosi to na pɛ abam kolo se á ta‑á tei to, pa-na se á yi 

su-ko, se debam de wó taa jeɡe kolo maama debam Tu BAŊA WƐ na kwei o pa debam 

to mo. 25 Nmo boŋe we n ɡare Zipore bu Balaki na ye Moaba tiina Pɛ to mo na? O 

wo sɛ se o dwoni dedaane Isarele tiina bam, naa se o jeeri-ba de jara. Ko dae cheɡa 

na? 26 Isarele tiina bam na zoore Hesebon de Arowa de de nawuura yam ne, ko woli 

de teene delo na wo Aranon buɡa kam bubɛ ne to zem jeɡe bena bia yatɔ mo. Bɛ mo 

ye abam wo kwaane se á jwoori á jwoŋi teene dem konto? 27 Amo wo ke kolokolo a 

chɔɡe n yiɡa. Nmo nam na kwaane n beeri jara dedaane amo to, n wo ke lanyerane. 

BAŊA WƐ nam ye wolo na bore cheɡa bora to mo.* Wonto zem mo wó di bora Isarele 

tiina bam dedaane Amon tiina bam tetare ne.”  
28 Amon tiina Pɛ wom déem maa wo cheiɡi kwora kalo Jefeta na toŋe o pa‑o to.  

29 BAŊA WƐ jworo déem ma chu Jefeta baŋa ne de dam. O ma zaŋe o tɔɡe Gilead de 

Manasɛ laŋa kam maama o kɛ o yi Gilead teo Mizipa. O ma zeɡe dáane o vo Amon 

tiina bam na ɡilimi mɛ to. 30 Jefeta ma ɡwoni ni dedaane BAŊA WƐ we, “Nmo ná kwei 

Amon tiina bam n ke amo jeŋa ne pa se a di-ba, 31 a ná maa jwoori sɔŋɔ de yazura ye 

woŋo kolo maama na wó da yiɡa ko nwoŋi amo sɔŋɔ ne se ko jeeri-ne to wó taa ye 

nmo BAŊA WƐ nyem mo se a ma a ke zwɛɛm kaanem a pa‑m.”  
32 Jefeta ma bɛ buɡa kam o vo se o jeeri Amon tiina bam de jara. BAŊA WƐ ma 

kwei-ba o ke Jefeta jeŋa ne pa se o di-ba. 33 O déem tiini o wane-ba mo se ko zeɡe 

Arowa ne se ko tole ko yi Minifa laŋa kam maama. Teene finlei mo o dia o ta vo o yi 

Abel-Keramim ne. Ko dɛ chwoŋa kam konto mo ye Isarele tiina bam di Amon tiina 

bam.  
34 Jefeta déem ma jwoori Mizipa. Maŋa kalo o na yɔɔre o maa yi sɔŋɔ to, mo o bukɔ 

nwoŋi se o jeeri‑o. O jeɡe senyɛ mo o wɔe ye o sae o jeeri o kwo wom. Bukɔ wom 

konto yerane mo Jefeta loɡa, bakeira naa busankana daa wo woli da. 35 O maa na nɛ‑o 

to, mo o wo chɔɡe dedɛ. O ma kaare o ɡwaaro ye o laare o we, “A bukɔ, n ɡo-ne! N 

tiini n ja cham n ba n pa-ne! Amo wuuri a ɡwoni ni dedaane BAŊA WƐ ye a daa bá 

jwoori a ni dem kwaɡa ne.”  
36 Bukɔ wom de ma leiri o we, “A kwo, nmo na ɡwoni ni dedaane BAŊA WƐ tei to, 

nam ma-ne n ke kolo n na taɡe de Wɛ we n wó ke to. Kokuri to BAŊA WƐ pɛ se n ŋwe 

jene n dona Amon tiina bam baŋa ne.” 37 O laam ma lwoori o kwo o we, “Amo nam 

lwoori‑m se n ke woŋo dedoa n pa-ne. Pa-ne pwola se a kwei chane selei a vo peero 

tem seeni, se a tɔɡe dedaane a yuudwonna a taa beera, se a keeri a na yeiri baaro ye a 

laɡe a te to ŋwaane.”  
38 Jefeta ma sɛ ye o we, “Tɔ. Nam véi!” O ma pa se o laɡe jei o vo o ke chane selei, 

wonto dedaane o yuudwonna maama. Ba ma maŋe peero tem laŋa ne ba keeri o na 

yeiri baaro ye o laɡe o te to ŋwaane. 39 Chane selei sem déem na ti to, o ma jwoori o 

kwo wom tei. Jefeta ma kwei‑o o ke o na ɡwoni ni dedaane BAŊA WƐ se o ke tei to ye 

bukɔ wom ta wo lɔre baaro.  

Ko ma zeɡe konto baŋa ne pa se Isarele tiina na chulu we, 40 bene maama wone ba 

bukwa wó ma da yana mo ba nwoŋi ba keeri se ba ɡuli Gilead tu Jefeta bukɔ wom 

ɡula.  



12 

Jefeta de Efrayim tiina bam taane  

1 Efrayim dwi tiina bam déem ma ke ba tete daane jara-keim ŋwaane. Ba ma bɛ 

Jɔdan buɡa kam ba vo Zafon. Ba ma yi Jefeta tei, ye ba ta‑o ba we, “Nmo na vei se n 

ke jara dedaane Amon tiina bam to, bɛ mo ye n wo bwoŋi debam se dé tɔɡe dé ke jara 

yam? Dé laɡe dé zwɛ n sɔŋɔ kom de n tete maama mo.”  
2 Jefeta ma leiri-ba o we, “Amo de a diɡa kam ya mo jeɡe ta-kamunu dedaane Amon 

tiina bam. Amo ma toŋe a ta abam, ye á wo sɛ se á ba á jwoŋi-ne á yaɡe ba jeŋa ne. 
3 A na maane we abam wo ti á yiɡa se á woli-ne to, mo a dole a ŋwea a yaɡe ye a 

lɛɛne siseini dem a vo a jeeri Amon tiina bam. BAŊA WƐ ma pa se a di-ba. Chwoŋa kɔ 

mo abam zem jeɡa se á ba á jeeri amo de jara?”  
4 Jefeta déem ma ja Gilead jar-keira bam maama o ke daane se ba kwaare Efrayim 

tiina bam de jara. Efrayim tiina bam ma ta Gilead tiina bam taane ba we, “Abam 

Gilead tiina bam ye nɔn-yɔɔro mo ye á nwoŋi Efrayim dedaane Manasɛ dwia yam 

wone á ba ywo-seeni.” Konto ŋwaane, Gilead tiina bam ma kwaane ba di Efrayim tiina 

bam.  
5 Gilead tiina bam ma vo ba cheiŋi jei selo Efrayim tiina bam na yeini ba tɔɡe da ba 

bɛ Jɔdan buɡa kam to. Efrayim tu laam ná boŋe se o bɛ buɡa kam o jwoori sɔŋɔ, ye o 

ná lwoori chwoŋa ba tei ne se o kɛ, Gilead tiina bam wó bwei‑o mo we, “Nmo ye 

Efrayim tu mo na?” O ná we, ‘Aawo!’, 6 ba wó bwei kotu mo we, ‘Ta we, Chibolɛf!’ 

Kotu ma yeini o we, ‘Sibolɛf’, kokuri o ware yere dem konto o bwoŋi lanyerane. 

Gilead tiina bam ma yeini ba ja‑o ba ɡo Jɔdan bubɛ dem konto ne. Da yam konto ne, 

Efrayim tiina bam morro finna-telei (42,000) mo teɡa.  
7 Gilead tu Jefeta déem nii Isarele tiina bam baŋa ne bena yaredo mo ye o laam te. 

Ba ma kwei‑o ba suli o tete teo Gilead wone.  

Ibazan de Elon de Abedon taane  

8 Jefeta na teɡe to, Bɛtelehem tu dedoa o yere na ye Ibazan to, mo nii Isarele tiina 

bam baŋa ne. 9 O maa jeɡe bakeiri fintɔ de bukwa fintɔ. O déem kwei o bukwa fintɔ 

bam o pa baara balo na dae o tete sɔ-yuu kom nɔɔna to mo. O daa ta ma jwoŋi bukwa 



fintɔ sɔ-yuni tedwonna tei ne o pa o bu-baara bam se ba ma ba ke kaana. Wonto nii 

Isarele tiina bam baŋa ne bena yarepɛ mo, 10 ye o laam te. Ba ma kwei‑o ba suli 

Bɛtelehem ne.  
11 Ibazan de toone kwaɡa ne, Elon na ye Zebulun tu to mo nii Isarele tiina bam baŋa 

ne bena fuɡa, 12 ye o laam te. Ba ma kwei‑o ba suli Zebulun tiina teo Ayijalon ne.  
13 Elon toone kwaɡa ne, Hileli bu Abedon de daa mo nii Isarele tiina bam baŋa ne. 

Hileli nwoŋi Pirafon teo mo. 14 Abedon bia maa ye finna, ye o naaro ye fintɔ. Ba déem 

jeɡe bonɛ fuserepɛ mo ba diina. Hileli bu Abedon déem nii Isarele tiina bam baŋa ne 

bena nana mo, 15 ye o laam te. Ba ma kwei‑o ba suli Pirafon ne. Jeiɡa kam konto wo 

Efrayim laŋa kam ne, Amaleki tiina bam na zoore zwonnu tem ne mɛ to mo.  

13 

Samson lora taane  

1 Isarele tiina bam déem daa ma toŋe lwarem ba chɔɡe BAŊA WƐ yiɡa. BAŊA WƐ ma 

pa chwoŋa pa se Filisi tiina bam di-ba, ye ba pa ko zo ba yera bena finna.  
2 Nɔɔno wodwoŋi déem mo wora, o yere mo Manoa. O maa ye Dan dwi tu ye o zoore 

Zora teo ne. O ya jeɡe kaane o na ye kadeɡa to mo. 3 BAŊA WƐ maleka kam ma vo 

kaane wom tei ka ta‑o ka we, “Ko seene ko ye cheɡa we n wo loɡe bu. Ko nam bá 

daane n laɡe n kwei puɡa mo n lo bakeira. 4 Nam lɔre we n ba jeɡe se n nyɔ sa-dɛɛra, 

naa se n di wodi-yɔɔro telo na chuli to. 5 Nmo wó ja puɡa n lo n bu wom konto. O lora 

kam kwaɡa ne ko ba jeɡe se fana ɡwoni o yu-ywei sem. Kokuri to o biini maŋa ne se 

ko taa via, bu wom ye se n pɔɔre‑o mo n ke Wɛ jeŋa ne se o taa ye Naziri tu. Wonto 

mo laɡe o bobo se o jwoŋi Isarele tiina bam o yaɡe Filisi tiina bam jeŋa ne.”*  
6 Kaane wom ma vo o ta o baro o we, “Wɛ nɔɔno dedoa mo tu amo tei. O nyenyeɡo 

kom ya tiini ko jeɡe foone, nenɛɛne BAŊA WƐ maleka nyenyeɡo na ye tei to. Amo wo 

bwei‑o se a lɔre o na nwoŋi mɛ to, o de nam wo taɡe o yere o bere-ne. 7 Nɔɔno wom 

ma ta o bere-ne we, a laɡe a ja puɡa a lo bakeira mo. Konto ŋwaane a ba jeɡe se a nyɔ 

sa-dɛɛra naa a di wodi-yɔɔro telo na chuli to. Kokuri to bu wom wó taa ye Naziri tu na 

ye o yera mo Wɛ ŋwaane, ko zeɡe o biini ne se ko taa nii o toone maŋa.”  

8 Manoa déem ma lwoori BAŊA WƐ o we, “Amo Teiru, ja! Pa se Wɛ tontoŋeno wolo n 

na toŋe debam tei ne to jwoori o ba, se o bere debam dé na wó ke tei dé nii bu wonto 

baŋa ne lanyerane to.”  
9 Wɛ ma sɛ Manoa wɛ-lworo kom. O kaane wom jei pwola ne mo ye Wɛ maleka kam 

jwoori ka ba o tei ye Manoa ya tera. 10 Kaane wom ma duri lela o vo o ta o baro wom 

o we, “Nɔɔno wolo ya na tu a tei ne to daa jwoori o ba!”  
11 Manoa ma zaŋe o da o kaane wom kwaɡa. Ba na yi nɔɔno wom tei to, mo Manoa 

bwei‑o o we, “Nmo mo ye nɔɔno wolo ya na ŋɔɔne dedaane amo kaane to na?” O de 

ma leiri we, “Ɛɛ!”  
12 Manoa laam ma bwei‑o o we, “Nmo taane dem nam ná jiɡi cheɡa, bu wom konto 

ŋwea dedaane o totoŋa wó taa ye tɛ mo?” 13 Maleka kam ma leiri ka we, “Ko jeɡe se n 

kaane wom kwei kolo maama a na taɡe a bere‑o to mo o ke o bochare ne. 14 Wonto 

tete ba jeɡe se o di woŋo kolo maama na nwoŋi Vini tio yera ne to. O ta ba jeɡe se o 

nyɔ sa-dɛɛra, naa o di wo-yɔɔro telo na chuli to. O yɔɔre o ye se o ke o tɔɡe kolo 

maama a na bere‑o to mo.”  
15-16 Manoa déem wo lɔre we nɔɔno wom ye BAŊA WƐ maleka kam mo. O ma ta 

maleka kam o we, “Zuri n yera konto se dé beeri boŋo dé ma dé ke na dé pa‑m.” BAŊA 

WƐ maleka kam ma leiri‑o ka we, “Abam ná maŋe á wo pɛ-ne chwoŋa se a viiri, a ta 

bá di á wodiu kom. Á nam ná jeɡe boŋo, se á ja-ko á zwɛ á ke kaanem á pa BAŊA WƐ.”  
17 Manoa daa ma ta BAŊA WƐ maleka kam o we, “Nmo yere nam mo ye bɛ? Se n 

taane dem ná jiɡi cheɡa se debam de wane dé ke‑m zula.” 18 BAŊA WƐ maleka kam ma 

leiri‑o ka we, “Bɛŋwaane mo ye n bwei a yere dem bwia? De tiini de ye 

yere-kenkaɡele mo.”*  
19 Manoa ma ja boŋo o woli de wodiu pɛɛre. O laam ma kwei-te o tiŋi peo baŋa ne o 

kaane o pa BAŊA WƐ. BAŊA WƐ ma ke wo-kenkaɡele ye Manoa dedaane o kaane wom 

zeɡe ba nia. 20 Min-voɡo kom na zeɡe peo bimbini dem ne de jaane de diini wɛ to, mo 

BAŊA WƐ maleka kam tɔɡe de mini dem ka di. Manoa de o kaane wom na nɛ konto to, 

mo ba vwi ba yibia teɡa ne. 21 BAŊA WƐ maleka kam daa maa wo jwoori Manoa 

dedaane o kaane wom tei ne. Ko ma pa se Manoa lɔre we nɔɔno wolo na tu ba tei to 

ye BAŊA WƐ maleka mo.  
22 Manoa ma ta o kaane wom o we, “Ko zeɡe ko nii mo we debam laɡe dé te mo, 

kokuri dé nɛ Wɛ yibia!” 23 O kaane wom ma leiri‑o o we, “BAŊA WƐ boboŋa ya ná ye se 

o ɡo debam, o ya bá jwoŋi zwɛɛm pɛɛre dedaane wodiu pɛɛre dé tei ne. O nam ya ta 

bá bere debam wo-kenkaɡela yanto, naa o ŋɔɔne wonnu tento dedaane debam.”  
24 Kaane wom déem ma lo bakeira. Ba ma pa o yere we, ‘Samson’. Bu wom ma ke 

nɔɔno ye BAŊA WƐ swolim wo o yuu ne. 25 Samson déem zoore teo kodwoŋi ne, ko na 

wo Zora dedaane Esatola tetare ne ye ko yere ye Mahanɛ-Dan to. O na wora to mo 

BAŊA WƐ jworo yeini ko chu o baŋa ne ko zeini‑o de dam.  

14 

Samson kadiri taane  

1 Dɛ dedwe mo Samson vei Timina. O ma na Filisi tiina bukɔ dedoa. 2 O déem ma 

jwoori o ta de o kwo dedaane o nu o we, “Amo nɛ bukɔ mo Timina ne, o na ye Filisi 

tiina bam bukɔ. Véi-na á swo‑o á pa-ne se a di a ma ke a kaane.”  
3 O kwo dedaane o nu ma leiri‑o ba we, “Bukwa mo ti nmo tete dwi tiina wone na? 

Debam dwi dem wone nɔɔn-nɔɔno mo tera o na su nmo yi pa se n ma n vei Filisi tiina 

banto na ye dwi-ɡɛ to tetare ne se n beeri n kaane na?” Samson ta ma fe o kwo ye o 

we, “Kaane wom konto mo amo boboŋa tɔɡa. Véi n swoi‑o n pa-ne.”  
4 O kwo dedaane o nu maa yeiri we BAŊA WƐ tɔɡe chwoŋa kanto mo se o na pwola o 

ma o chiŋi jara de Filisi tiina bam. Ka maŋa ne, Filisi tiina bam déem di dam Isarele 

tiina baŋa ne mo.  
5 Samson dedaane o kwo de o nu ma vo Timina. Ba maa wo chwoŋa ne ba twɛ Vini 

teeni kare sem na wo teo kom pwola ne to. Nywoŋ-pɔla ma pɔpɔ ka nwoŋi ka jeeri 

Samson ye ka laara. 6 BAŊA WƐ jworo ma chu o baŋa ne dedaane dam, ye o kwei o 

je-bwori yerane o ma o kaare nywoŋo kom nenɛɛne ko ye bobona mo to. O nam wo 

taɡe kolo o na ke to o bere o kwo dedaane o nu. 7 O ma vo teo wo pa se o de kaane 

wom lare daane. Samson wo ma da kaane wom dedɛ.  
8 Ko na ke da fenfee to, Samson ma jwoori o vo se o laam swo o kaane wom. O na yi 

mɛ o ya na ɡo nywoŋo kom to, o ma ywori se o nii ko ye tetɛ mo. O ma maane we twe 



mo zo nywoŋ-teko kom wone, ye se ke tooro. 9 O ma lɔɔne tooro tem, ye o di-te o maa 

kɛa. O na yi o kwo de o nu tei to, mo o pɛ-ba tooro tem ye ba de di. O maa wo taɡe o 

bere-ba we te nwoŋi nywoŋ-teko yera ne mo.  
10 Samson kwo ma vo Timina se ba ke kadiri dem. Samson ma ke kuri, ne nɔn-donno 

déem na yeini ba ke kadiri ŋwaane tei to. 11 Filisi tiina bam na nɛ‑o to, mo ba pɛ‑o ba 

nɔn-donno fintɔ se ba taa wo o tei ne.  
12 Samson ma ta nɔn-donno tem o we, “Cheiɡi-na dendea kanto a na laɡe a ta to. 

Amo wó pa abam da yarepɛ se á ma á lɔre-ka, se kuri dem laam ti. Á ná lɔre ka kuri, 

amo wó pa abam ɡare-fefale fintɔ, dedaane ɡare-laaro fintɔ. 13 Abam nam ná wo lɔre 

dendea kam kuri, abam mo wó pa-ne ɡare-fefale fintɔ dedaane ɡare-laaro fintɔ tem.” 

Ba ma leiri o taane dem ba we, “Dé sɛ. Ta n dendea kam se dé cheiɡi.”  
14 O ma ta-ba o we:  

“Wodiu mo nwoŋi diru yera ne pa se a di,  

Wo-sonno de ma nwoŋi dedɛɛro wom yera ne.”  

Da yatɔ maama mo nɔɔna bam jaŋe dedaane dendea kam, ye ba wo lɔre ka kuri.  
15 Da yana dɛ dem ne mo ba taɡe Samson kaane wom ba we, “Soɡe n baro wom se o 

ta dendea kam kuri o bere debam. Ko ná dae konto, dé laɡe dé zwɛ nmo dedaane n 

kwo sɔŋɔ tiina maama mo dé ɡo. Abam na bwoŋi debam se dé ba ywo-seeni to, ko ye 

se á vere debam mo na?”  
16 Samson kaane wom ma ka yi-na o yiɡa ne ye o we, “A maane we n ba laɡe amo 

lanyerane. N de dendea mo n pa a kwo sɔŋɔ tiina bam ye n laam wo taɡe ka kuri n 

bere-ne.” O de ma leiri kaane wom o we, “Ta‑n yei we amo maŋe a wo taɡe taane 

dento a bere a kwo dedaane a nu. Bɛ mo wó taa tei se a ta de kuri a bere‑m?”  
17 Da yarepɛ maama wone mo kaane wom yɔɔre o nyenyɔne Samson yiɡa ne. Kuri 

dem da yarepɛ yam maama wone kaane wom kane yi-na konto mo ye o nyenyɔne 

Samson yiɡa ne. O na bilisi‑o konto ye da yarepɛ dɛ dem yi to, Samson ma ta dendea 

kam kuri o bere‑o. O de ma vo o maŋe-de o bere nɔn-donno tem.  
18 Wea na laɡe ka zo da yarepɛ dɛ dem ne to, mo teo kom nɔɔna bam taɡe Samson ba 

we:  

“Bɛ daa mo sona ko dwoi tooro?  

Bɛ nam daa mo dana ko dwoi nywoŋo?”  



Samson ma leiri-ba o we:  

“Abam ya ná wo jaane amo na-chwɛ dem á ma á va,  

Abam ya bá lɔre a dendea kam kuri.”  
19 BAŊA WƐ jworo ma chu Samson baŋa ne dedaane dam. O ma zaŋe o vo Asekelon o 

ɡo teo kom konto nɔɔna fintɔ. O daa ta vere ba jejeɡero mo ye o daare o kwei ba 

ɡare-nyenno tem o pa balo na lɔre o dendea kam kuri to. O ma jwoori o vo o kwo sɔŋɔ 

ye o bane ta wo zuri.  
20 Ba déem ma kwei Samson kaane wom ba pa nɔn-doŋo kom na jiɡi o badwoŋi 

kadiri maŋa kam ne to.  

15 

Samson yiri o jene Filisi tiina bam yuu ne  

1 Ko déem na ke fee se ko maŋe de banina zaɡem maŋa to, mo Samson vei se o kaare 

o kaane wom o nii. O ma ja boŋo o vo se o pa‑o. O ma ta o kaane wom kwo o we, “A 

laɡe se a zo a kaane wom diɡa mo.” Kaan-kwo wom maa wo sɛ, ye o we, 2 “Amo ya 

boŋe we n daa‑n ba laɡe‑o mo, pa se a kwei‑o a pa n yuudwoŋi wom. Kaane wom 

nyaane mo tento, ye o maŋe o lamma o dwoi zembaaro wom. N ná laɡe‑o, se a kwei a 

pa‑m.”  
3 Samson ma ta ba maama o we, “Amo laam nɛ chwoŋa se a toŋe kolo a na laɡe to 

Filisi tiina bam yera ne, ye ko bá taa ye a yiɡa!”  
4 Samson ma vo o ja nywoŋ-kuri bia yatɔ (300). O vɔɡe-se mo selei selei se nabila 

yam seeni, ye o daare o beeri ɡaao o vɔ-ko o meeli se nabila yam ne. 5 O ma tɔreɡe 

mini ɡaaro tem wone, ye o yaɡe nywoŋ-kuri sem se se duri se zo Filisi tiina bam kare 

sem wone pa se mini dem zwɛ ba wodiiru tem maama. Mena yalo na beɡe ya ti ye ba 

ta wo zaɡe-ya to, de men-pwoa yam, de Vini teeni, de Olivi teeni dem maama mo 

chɔɡe.  
6 Filisi tiina bam ma bwei daane ba we, “Wɔ mo ke tento?” Ba ma leiri ba we, 

“Samson mo toŋe konto. Ko nam ye Timina tu wom na kwei Samson kaane wom o pa 

o yuudwoŋi wom to ŋwaane mo o ke konto.” Filisi tiina bam ma vo ba zwɛ kaane 

wom de o kwo ba ɡo. 7 Samson ma du duuri o we, “Abam na toŋe totoŋ-lɔŋɔ konto to, 



amo ná wo yiri a jene á yera ne, a bá yaɡe.” 8 O ma tiini o seene yia o jeeri-ba de jara, 

ye o ɡo ba dedɛ. Ko kwaɡa ne mo o vei Etam, o vo o zoore peo bɔɔne wone.  
9 Filisi tiina bam déem ma vo ba chwi ba vwoa Judah laŋa ne, ye ba kwaare jara 

dedaane Lehi tiina bam. 10 Judah dwi tiina bam ma bwei-ba ba we, “Bɛŋwaane mo 

abam tu se á kwaare jara dedaane debam?” Ba de ma leiri ba we, “Debam tu se dé ja 

Samson mo se dé vo dé ke‑o nenɛɛne o na ke debam tei to.”  
11 Judah tiina bam nɔɔna morro tetɔ ma vo peo bɔɔne dem na wo Etam ne to, ye ba 

laam ta Samson ba we, “Nmo yei we Filisi tiina bam mo tei debam. Bɛ mo ye n ke 

debam konto?” O ma leiri o we, “Ba na ke-ne tei to ŋwaane mo amo de ke-ba konto.”  
12 Nɔɔna bam ma ta‑o ba we, “Dé nam tu se dé ja nmo dé ke Filisi tiina bam jeŋa ne 

mo.” Samson ma leiri-ba o we, “Du-na duuri á pa-ne we abam tete bá ɡo-ne.” 13 Ba ma 

sɛ ye ba we, “Debam za laɡa se dé vɔ‑m mo, dé laam kwei‑m dé ke ba jeŋa ne, se de 

bá ɡo‑m.”  

Ba déem ma kwei ŋon-dwe selei ba ma vɔ‑o, ye ba ja‑o ba nwoŋi peo bɔɔne dem ne 

ba jwoori ba teo kom. 14 Ba na jaane‑o ba yi Lehi to, mo Filisi tiina bam chwoosi ba 

yaɡa ye ba duri ba jeeri se ba jwoŋi‑o. BAŊA WƐ jworo kom ma chu o baŋa ne de dam. 

Ŋone sem ma kɔ lela nenɛɛne mini na to bobɔɔro wone ye ko ye tei to. 15 Samson ma 

dole o yi o na bonaɡa peyaa-ku-doŋa na tiɡi dáane. O ma twe o jeŋa o kwei-ka o ma o 

ɡo nɔɔna moro. 16 Samson ma ta o we:  

“A kwei bonaɡa peyaa kua mo,  

a ma a ɡo-ba a tiɡisi pwei de pwei a tiŋi.  

Amo mɛ bonaɡa peyaa kua mo,  

a ma a ɡo nɔɔna moro.”  
17 O na ŋɔɔne konto o ti to, mo o dole peyaa kua kam o yaɡe. Ba déem ma pa jei sem 

yere we ‘Ramafa-Lehi’i.  
18 Samson keim dento maama kwaɡa ne mo na-nyɔm tiini de chɛ‑o. O ma keeri o jare 

BAŊA WƐ o we, “Nmo mo tɔɡe n tontoŋeno baŋa ne n di jara yanto. N laam nam laɡe 

se a te leile mo dedaane na-nyɔm, se dwi-ɡɛ tiina banto ja-ne mɔle yerane na?” 19 BAŊA 

WƐ ma pa se bɔɔne puri teɡa ne, ye na ta ba nwoŋi pa se o nyɔ. O ma jwoori o na 

dam.* Lehi ne mo konto kea. Ba maa bwoi jei sem yere we, ‘En-Hakore.’ Buli-yi dem ta 

wo Lehi ne dedaane zem maama.  
20 Maŋa kalo ne Filisi tiina bam na tei teɡa kam to, Samson mo nii Isarele tiina bam 

baŋa ne bena finlei.  

16 

Samson dedaane Delila taane  

1 Dɛ dedwe mo Samson déem zaŋe o vo Gaza teo o na ka-tola. O ma zo o peini ded‑o. 
2 Ba ma ta Gaza tiina bam ba we, “Samson wo ywo-seeni mo!” Ba de ma vo o na wo 

mɛ to, ye ba kaare-ko ba pu. Tete dem konto ne ba ma cheiɡi teo kom 

manchwo-peena yam ne. Ba maa tiɡi ba sia ye ba we, “Dé wó ɡwoni teɡa zezenzeŋa 

mo dé vo dé li‑o dé ɡo.”  
3 Samson ma tiɡi o cheiɡi tete-koro maŋa. Teɡa na kweere to, mo o vei o vaŋe teo 

kom manchwo-peo kom o ɡuri. Dɛ selo na moore teɡa ne to, de bworo kolo ba na mae 

ba pe teo kom ni to, de ko beiŋa kam maama mo o vaŋe o le. O ma kwei-te o daŋe o 

bakale baŋa ne o ja o di o tiŋi peo kolo na tole ko nae Heboron to yuu ne.  
4 Konto na ke ko kɛ to, mo Samson daa nɛ kaane wodwoŋi, o na zoore Sorɛki bwolo 

ne. Kaane wom yere mo ye Delila. Samson boboŋa ma zo o wone. 5 Filisi teene yuu 

tiina bam ma vo kaane wom tei ba ta‑o ba we, “Kwaane n soɡe‑o se n lɔre o dam-fɔrɔ 

kom na nwoŋi mɛ to, se dé lɔre dé na wó ke tei dé ja‑o dé vɔ mɔle mɔle to. Se debam 

dedoa dedoa wó ŋwe‑m lu-nyenno sabu-dala bia fuɡa-dedoa (1100) ko ŋwaane.”  
6 Delila ma da ko ŋwaane o bwei Samson we, “Ja! Ta n bere-ne nmo dam-fɔrɔ kom 

na nwoŋi mɛ to. Ba nam wó ke tɛ mo ba wane‑m ba ja se n yé wane leɡe-leɡe n ke?” 
7 Samson ma leiri‑o o we, “Ba ná kwei taŋa ŋon-donno terepɛ telo ta na wo koɡe to ba 

ma vɔ-ne, amo wó taa bwona mo ywale-ywale nenɛɛne nɔɔna maama na ye tei to.”  
8 Filisi yuu tiina bam ma beeri taŋa ŋon-donno terepɛ ta na wo koɡe to, ba ja ba vo 

ba pa kaane wom, ye o ma-se o vɔ Samson. 9 Delila nam ya pɛ se nɔɔna badwonna mo 

dale diɡa kadwoŋi ne ye ba cheiɡa. O ma laare o bwoŋi Samson o we, “Samson! Filisi 

tiina bam beene se ba ja‑m ywoo!” Samson ma pɛ o zaŋe o vaŋe taŋa ŋone sem o kɔ 

                                                           

 *15:19 Izaya 40:29 



lela nenɛɛne ɡare-ŋona na dwei mini ye ka di tei to. Ba maa wo wane ba lɔre o 

dam-fɔrɔ kom na zeɡe mɛ to.  
10 Delila daa ma ta‑o o we, “Nmo na ɡane-ne konto to, a maane we n jeɡe-ne mo n 

mɔna. Ja! Ta n bere-ne nɔɔna na wó ke tei ba ja‑m to.” 11 Samson ma ta‑o o we, “Ba ná 

mɛ ŋon-dwe selo ba ta na wo mɛ ba ke kolokolo to ba ma ba vɔ-ne, a laam wó taa 

bwona mo nenɛɛne nɔɔna maama na ye tei to.”  
12 Delila ma beeri ŋon-dwe o ma o vɔ‑o. O daa ta ma pa se nɔɔna bam dale diɡa kam 

ne ba cheiɡa. O laam ma laare o we, “Samson! Filisi tiina bam beene se ba ja‑m 

ywoo!” Samson déem ma zaŋe o vaŋe tento o kɔ nenɛɛne ɡare-ŋona dwoŋi to.  
13 Delila daa ma ta‑o o we, “Nmo ta jeɡe-ne mo n ɡana, ye n daare n mɔne-ne. N bá‑n 

ta ba na wó ke tei ba ja‑m to n bere-ne na?” O ma leiri‑o o we, “Nii a yu-ywei sem na 

pane kuni berepɛ tei to, se n laam ja-se n ke daane n vɔ n ke paare yera ne, nenɛɛne ba 

na dole ɡare-yi tei to. N ná ke konto, amo wó taa bwona mo nenɛɛne nɔɔna maama na 

ye tei to.”  
14 Delila ma ɡane‑o pa se o dɔ. O ma ja o yu-ywei sem na pane kuni berepɛ to o vɔ o 

meeli ɡare-yi ba na wora ba dole to yera ne, ye o daare o pa-se de paare. O laam ma 

laare o we, “Samson! Filisi tiina bam beene se ba ja‑m ywoo!” O ma pɛ o zaŋe dɔɔm 

wone, ye o vaŋe paare dem o ɡuri. Gare-yi-dolo kom dedaane ɡare-yi dem maama 

maa wo o yera ne.  
15 Kaane wom ma ta‑o o we, “Nmo na tɛ we n swoi-ne to, bɛ mo ye n wo ke n wo 

dedaane amo? N ɡane-ne tento n ke kuni betɔ, ye n ta wo sɛ se n ta n dam-fɔrɔ kom na 

zeɡe mɛ to.”  
16 Dɛ maama o ma tiini o jeɡe Samson yia o ɡiɡila de taane dem konto. Samson yera 

ma ba ya chɛ, ye o kare o beeri toone jei. 17 O ma ɡa ko ŋwa ye o ta o cheɡa kam o 

bere kaane wom o we, “Fana ta wo ɡwoni amo yu-ywei sento. Ko zeɡe maŋa kalo a na 

wo a nu puɡa ne to mo Wɛ pɔɔre-ne se a taa ye Naziri tu a pa‑o. Ba ná fane a yu-ywei 

sem, amo wó ɡa a dam dem mo, pa se a taa bwona ywale-ywale nenɛɛne nɔɔna 

maama na ye tei to.”  
18 Delila ma lɔre we o taɡe o cheɡa maama mo o bere‑o. O ma toŋe o bwoŋi Filisi 

yuu tiina bam ye o ta de-ba o we, “Jwoori á ba-na, se o laam taɡe cheɡa kam jei o 

bere-ne.” Nɔɔna bam ma ja o sabu kom ba woli da ba ba ba pa‑o. 19 O ma ɡane Samson 



pa se o peini o nɛ baŋa ne o dɔ. O laam ma bwoŋi nɔɔno pa se kotu ba o fane Samson 

yu-ywei sem na pane kuni berepɛ to. Delila ma ɡane Samson pa se o ba o ɡa o dam 

dem. 20 O ma laare o we, “Samson! Filisi tiina bam beene se ba ja‑m ywoo!”  

O ma pɛ o zaŋe dɔɔm wone ye o siɡi o tete ne o we, “Amo wó vere a tete mo a yaɡe 

nenɛɛne a na yeini a maŋe a ke tei to.” O daa wo lɔre we BAŊA WƐ yaɡe‑o. 21 Filisi tiina 

bam ma ja‑o, ye ba daare ba chochɔreɡe o yi-chele-bia ba le. Ba ma ja‑o ba vo Gaza 

teo wone, ye ba kwei channa cheɡero ba ma lei‑o ba zeɡe. O déem na wo peena diɡa 

ne konto to, ba maa jeɡe‑o ba choe ba muni. 22 Samson yu-ywei sem daa ma bobo se se 

taa nwoŋa.  

Samson toone  

23 Filisi yuu tiina bam ma jeeri daane se ba kaane ba jwoni Daɡon, se ba daare ba di 

kuri dedaane wopwolo.* Ba maa we, “Dé wɛ dem pɛ se dé jeŋa zo dé dono Samson.” 
24 Nɔn-kɔɡɔ kom maa na nɛ‑o to, mo ba bobo se ba taa seini ba wɛ dem ye ba we:  

“Dé wɛ dem pɛ se dé jeŋa zo  

dé dono wom.  

Wonto ya mo chɔɡe dé teo kom,  

ye o ɡo debam dedɛ.”  
25 Ba na wora ba di ywoni konto to, mo ba bwɛ daane ba we, “Ja-na Samson á ba 

ywo-seeni se o taa ke mola se dé taa mɔna.” Ba ma ja Samson ba nwoŋi peena diɡa 

kam ne ba ba ba tei ne. O ma seene o ke pa se ba mɔna. Ba ma pa o zeɡe sɔŋɔ kom 

ywoa yalei tetare ne. 26 Samson ma ta bu wolo na jeɡe‑o o vaŋe to o we, “Pa se a dwei 

ywoa yalo na jeɡe sɔŋɔ konto ya zeɡe to, se a laɡe se a sale ya yera ne mo.”  
27 Sɔŋɔ kom déem nam su de nɔɔna mo, baara de kaana. Filisi yuu tiina bam maama 

de maa wora. Sɔŋɔ kom nayuu nɔɔna bam ye morro tetɔ mo na zeɡe ba nii Samson na 

ke tei to, ye ba ke‑o ba mɔna. 28 Samson ma lwoori BAŊA WƐ o we, “Yuu-tu BAŊA WƐ, 

ɡuli amo ɡula, se n jwoori n pa-ne dam bedwe yerane. Amo Tu Wɛ, pa se a daa ke 

keim dedwe a ma yiri jene Filisi tiina bam baŋa ne, de ba na le a yi-chele-bia bam to.”  
29 Samson ma to o ɡoreɡe ywoa yalei yalo na jeɡe sɔŋɔ kom ya zeɡe ko tetare ne to. 

O jazem maa jeɡe ywei dedwe, ye jaɡwia kam de jeɡe dedem dem. O laam ma yiɡi-ya. 

30 O ta ma laare o we, “Yaɡe se amo dedaane Filisi tiina bam tɔɡe daane dé te.” O ma 

tiini o yiɡi sɔŋɔ kom ywoa yam dedaane o dam maama, pa se ko to ko li Filisi yuu 

tiina bam dedaane nɔɔna balo maama na wo ko wone to. Ko ma pa se Samson toone 

dɛ ne, o na ɡo nɔɔna balo to daɡa ba dwoi balo o na ŋwe ye o ɡo to.  
31 O chorro tem dedaane ba sɔŋɔ tiina maama ma ba ba kwei o yera yam ba jwoori 

sɔŋɔ. Ba ma suli‑o o kwo Manoa yibeeli dem ne. Zora dedaane Esatola tetare laŋa ne 

mo konto. O déem nii Isarele tiina bam baŋa ne bena finlei mo.  

17 

Mika na jeɡe jwona yalo to  

1 Nɔɔno wodwoŋi déem zoore Efrayim zwonnu laŋa kam ne, o yere maa ye Mika. 2 O 

ma ta de o nu o we, “Nmo lu-nyenno sabu-dala bia fuɡa-dedoa na jei to, a niɡi n na 

sɔɔle n yaɡe wolo na ŋɔɡe-ko to yuu ne. Amo ya mo ŋɔɡe-ko a kwei. Nam nii n sabu 

kom a jwoori a jeɡe a beene se a pa‑m.” O nu wom ma leiri o we, “Amo bu, BAŊA WƐ 

swolim taa wo n yuu ne.”  
3 Mika ma kwei sabu kom o pa o nu. O de ma leiri o we, “A jwoŋi sabu kom a bu 

wom jeŋa ne ye a jwoori a kwei-ko a pa BAŊA WƐ mo a bu wom ŋwaane. A laɡe se ba 

ma-ko ba ma ke jwoni nyenyeɡo, ye ba daare ba ma lu-nyenno ba kwoli ko maama.” 
4 Mika na kwei-ko o pa o nu to, o nu wom ma le sabu-dala bia yalei o pa ɡɔɡɔ, pa se o 

ma o ke jwoni, ye o daare o ma lu-nyenno o taare-de o pa‑o. Ba ma pa se de zeɡe Mika 

sɔŋɔ ne.  
5 Mika déem ya kwɛ diɡa mo o sɔŋɔ kom ne se ka taa ye wara-jei. O ma ke o jwona 

de kaanem ɡare-woɡo o zeɡe da, ye o daare o kuri o bia bam dedoa se o taa ye 

kaanem tu o pa‑o.* 6 Kanto maŋa ne, Pɛ ta tere Isarele loɡo kom wone, nɔɔno maama 

maa ke o boboŋa na laɡe tei to.  
7 Nɔn-doŋo dedoa de déem wora. O maa ye Levi dwi tu ye o zoore Bɛtelehem na wo 

Judah laŋa kam wone to. 8 Nɔɔno wom ma nwoŋi da Bɛtelehem ne se o beeri jei-ɡaa o 

zo o taa toŋe o totoŋa. O ma beeri o yi Mika sɔŋɔ na wo Efrayim zwonnu laŋa kam ne 

to. 9 Mika ma bwei nɔɔno wom o we, “Nmo nwoŋi yein-seeni mo?” O de ma leiri o we, 

“Amo ye Levi tu mo, ye a laam zoore Bɛtelehem na wo Judah ne to. A nam kare a 

beeri mɛ a na wó taa zoore ye a na totoŋa to mo.”  
10 Mika laam ma ta o we, “Nam ta‑n zoore ywo-seeni. Nmo laam wó ta‑n bere-ne 

chwei ye n daare n kaane n pa-ne. Bene maama wone, amo wó pa‑m lu-nyenno 

sabu-dala fuɡa, dedaane ɡwaaro, ye a ta pa‑m n ni-wodiu.” 11 Levi dwi tu wom ma sɛ 

ye o lɛɛre o zoore Mika sɔŋɔ ne. Mika de ma jwoŋi‑o nenɛɛne o bu tei. 12 O ma le‑o o 

zeɡe pa se o ye kaanem tu o pa‑o. Nɔɔno wom de ma lɛɛre o maŋe Mika sɔŋɔ ne. 
13 Mika ma ta o we, “Amo yei we BAŊA WƐ laam wó ke-ne lanyerane, a na jeɡe Levi 

dwi tu a sɔŋɔ ne pa se o ye a kaanem tu to ŋwaane.”  

18 

Dan tiina vei ba wo Layisi ne  

1 Wonnu tento maama déem na jeɡe te ke to, Isarele tiina bam ya ta ba jeɡe pɛ. Ka 

maŋa ne, Dan dwi tiina bam ma kare ba beeri teɡa se ba taa zoore ka wone. Kokuri, 

teɡa kalo Isarele tiina bam na pɔɔre ba pa daane to, Dan tiina bam ya ta wo nɛ ba tete 

laŋa ka wone. 2 Dan tiina bam ma le ba dwi dem wo babɛ senu ba na nwoŋi sɔ-yuu 

maama wone to. Ba ma zeɡe Zora dedaane Esatola ne ba toŋe-ba ba we, “Véi-na á 

kaare teɡa kam, se á daare á ŋɔ á nii ka maama na ye tei to.” Ba déem ma kaare taa ba 

vo ba yi Efrayim zwonnu laŋa kam. Ba ma vo Mika sɔŋɔ ba zo ba peini dáane.  
3 Ba na wo Mika sɔŋɔ ne to, mo ba maane Levi dwi tu wolo na zoore da to kwor-taŋa 

ba lɔre. Ba ma yi o tei ba bwei‑o ba we, “Wɔ mo jaane‑m o ba ywo-seeni? Nmo wo 

ywo n ke bɛ mo?” 4 O de ma leiri-ba o we, “Amo dedaane Mika mo maŋe daane, o 

nam ke-ne lanyerane, ye o ta ŋwe-ne pa se a lɛɛre a ye o kaanem tu.”  
5 Ba ma ta‑o ba we, “Nam lwoori Wɛ n pa debam se dé lɔre dé chwoŋa kam wó ja 

ywoni ka ba ka pa debam, naa ka bá ja ka ba.” 6 Kaanem tu wom ma leiri-ba o we, “Yé 

pa-na se á bochara taa maɡa, se BAŊA WƐ yiɡa wora á chwoŋa kam wone.”  
7 Babɛ senu sem ma nwoŋi dáane ba to chwoŋa ne ba maa kɛa. Ba ma vo ba yi Layisi. 

Teo kom nɔɔna bam zoore yalem mo daane, ye foone ba jeɡe-ba nenɛɛne Sidon tiina 

bam tei to. Woŋo maama tiini ko yi-ba, ye ba jejeɡero ɡaale. Ba ya zoore da de ywoni 

mo de wo-zuru. Ba teo kom maa ye yiɡa yiɡa dedaane Sidon tiina bam. Ba maa ba 



toŋa dedaane nɔɔna badwonna.  
8 Babɛ senu sem ma jwoori Zora dedaane Esatola ne. Ba dwi tiina bam ma bwei ba 

kwaɡa. 9 Ba de ma leiri-ba ba we, “Pa-na se dé vo dé jeeri Layisi tiina bam de jara. 

Kokuri to, debam na vei dé na teɡa kam to, ka lamma lanyerane. Yé ta‑á jei-na 

ywo-seeni á chɔɡa. Zo-na á jwoŋi ba teɡa kam á ta‑á tei. 10 Abam ná yi ba teo kom, á 

wó na we jei sem daɡa dedɛ. Nɔɔna bam maa zoore da yalem, ye woŋo maama tiini ko 

yi-ba. BAŊA WƐ de ma kwei teɡa kam o ke á jeŋa ne se á ta‑á tei.”  
11 Dan dwi tiina bam nɔɔna bia yaredo ma zeɡe Zora dedaane Esatola ne ba nwoŋi de 

ba jara-keim zela se ba vo ba jeeri-ba. 12 Ba ma vo ba twɛ Kiriaf-Jeerim na wo Judah 

laŋa kam ne to ba chwi ba vwoa da. Jei sem wo Kiriaf-Jeerim wɛ-puli seeni mo. De 

zem maama ba ta bwoi jei sem yere we, ‘Mahanɛ-Dan’. j 13 Ba ma zeɡe dáane ba vo 

Efrayim zwonnu laŋa kam ne ba vo ba yi Mika sɔŋɔ kom.  
14 Babɛ senu sem ya na vei ba ŋɔ ba nii Layisi to ma ta de ba dwonna bam ba we, 

“Abam yei we sam dento dedoa wone jwoni wora ba na ɡɔɡere de lu-nyenno na? 

Kaanem ɡare-woɡo, de jwona yadwonna de maa wora. Jeeli-na á nii á na wó ke tei 

dedaane tento maama to.” 15 Ba ma ywori ba zo Mika sɔŋɔ, ba vo Levi dwi tu nɔn-doŋo 

kom tei, ye ba bwei o kwaɡa. 16 Dan tiina jar-keira bia yaredo yam déem ma che 

manchwo-peena yam ni ba zeɡa. 17 Babɛ senu sem ma zo sɔŋɔ kom wone ba kwei 

jwoni delo na ɡɔɡere to, dedaane kaanem ɡare-woɡo kom, ko woli dedaane jwona 

yadwonna yam maama. Kaanem tu wom ma maŋe manchwo-peena yam ne dedaane 

jar-keira bia yaredo yam.  
18 Nɔɔna banu bam na zo Mika sɔŋɔ kom wone ba kwei jwoni delo na ɡɔɡere to, 

dedaane kaanem ɡɔrɔ kom dedaane o jwona yadwonna yam to, kaanem tu wom ma 

bwei-ba o we, “Bɛ mo konto abam wora á ke?” 19 Ba ma leiri‑o ba we, “Daa‑n yé 

jwoori n puri n ni. Ta‑n tɔɡe debam, se n ji dé kwo dedaane debam kaanem tu. Nmo 

ná tu n ji kaanem tu n pa Isarele dwi dem sɔ-yuu kodwoŋi ba ɡare n ná ye nɔɔno 

dedoa dedaane o sɔŋɔ tiina yerane kaanem tu na?” 20 Kaanem tu wom ma sɛ ba taane 

dem. O ma kwei kaanem ɡɔrɔ kom dedaane jwona yam maama, ye o laam pɛ ba 

kwaɡa o pu se ba kɛ. 21 Ba maama ma to chwoŋa ne ba maa kɛa, ye ba bia bam, de ba 

vara, dedaane ba zela wo yiɡa ne.  
22 Dan nɔɔna bam na kɛ ba yi yiɡa fee to, mo Mika bwoŋi o dedaane balo na zoore 

daane to o ke daane. Ba ma pare Dan tiina bam ba ja. 23 Ba ma chwoosi ba bwoŋi Dan 

tiina bam, ye ba de leiri ba bwei Mika ba we, “Bɛ mo ke ye nmo pɛ nɔn-kɔɡɔ konto n 

ke n kwaɡa ne?”  
24 Mika maa we, “Abam kwei amo jwona yalo a na ke to, dedaane a kaanem tu wom 

mo á ja á viiri. Bɛ mo ye á daa ta jeɡe ni se á bwei-ne we, ‘Bɛ mo kea?’ Bɛ mo abam 

daa daare á pa-ne?”  
25 Dan tiina bam ma leiri Mika taane dem ba we, “Yé ta‑n ŋwaana! Nmo ná laɡe n 

tete, daa‑n yé jwoori n puri n ni. Ko ná dae konto, ban-lom tiina na wo dé tetare ne to 

wó yi‑m, se n dedaane n sɔŋɔ tiina bam maama ɡa á ŋwea.” 26 Dan tiina bam ma kwei 

chwoŋa ba maa kɛa. Mika ma na we ba tiini ba damma ba dwoi‑o. O de ma jwoori 

sɔŋɔ.  
27 Dan tiina bam déem ma kwei Mika na ke wonnu telo to, dedaane o kaanem tu 

wom ye ba laam vo ba yi Layisi. Teo kom nɔɔna ya zoore daane yalem mo, ye 

kolokolo ba daane-ba. Dan tiina bam ma ɡo ba maama ye ba daare ba zwɛ ba teo kom 

maama. 28 Jwoŋinu maa tera se o woli-ba, kokuri jei sem konto dɔra mo dedaane 

Sidon teo kom. Ba maa ba toŋe dedaane nɔɔna badwonna. Teo kom konto wo bwolo 

ne mo, ye ko bwola de Bɛte-Rehoba.  

Dan tiina bam déem ma jwoori ba lɔ teo kom konto ba zeɡe, ye ba lɛɛre ba zoore ko 

wone. 29 Ba ma leiri teo kom yere ba bwoi we ‘Dan’. Ba kwei ba nabaaro Isarele bu 

Dan yere dem mo ba ma bwoŋi teo kom. Boboa ne to, teo kom yere nam ya ye Layisi 

mo. 30 Dan tiina bam ma kwei Mika jwoni dem ba zeɡe da, ye ba jeɡe-de ba kaana. 

Geresom bu Jonatan mo jiɡi ba kaanem tu. O ye Moses naa mo. Jonatan dwi tiina maa 

ye ba kaanem tiina se ko yi maŋa kalo Isarele tiina dona bam na zeili-ba ye ba daare 

ba tei teɡa kam to. 31 Dan tiina bam déem yeini ba kaane Mika jwoni dem, maŋa kalo 

maama Wɛ wara-vwei dem na wo Siloo teo ne to mo.  

19 

Levi dwi tu de o ka-bia taane  



1 Kanto maŋa kam ne, pɛ déem ta tera Isarele loɡo kom wone. Levi dwi tu wodwoŋi 

maa wora. O maa zoore Efrayim zwonnu laŋa kam ne, mɛ na ye yiɡa yiɡa de sam to. 

Levi tu wom ma vo Judah teo Bɛtelehem o di kaane o ja vo sɔŋɔ se o taa ye o ka-bia. 
2 O ka-bia kam maa ba jeɡe cheɡa ded‑o, ye o jwoori o kwo sɔŋɔ na wo Bɛtelehem ne 

to o zoore da chane sena. 3 Kan-baro wom ma ja boboŋa se o vo o ŋɔɔne de o kaane 

wom se o ja‑o o jwoori o tei. O ma ja o tontoŋeno dedaane o bonɛ selei o woli da o vo. 

Kaane wom ma pa o zo o kwo tei ye o kwo de jeeri‑o de wopwolo. 4 Kaan-kwo wom 

ma fe‑o pa se o maŋe da o peini da yatɔ. Ba maama ma di ye ba nyɔa daane.  
5 Da yana dɛ dem ne, Levi tu wom ma zaŋe zezeŋa ne se o viiri. Kaan-kwo wom ma 

ta‑o o we, “Saare n ni, se n na dam n viiri.” 6 Baara bam konto balei ma maŋe da ba di 

ye ba nyɔ daane. Kaane wom kwo ma ta Levi tu wom o we, “Ta maŋe ywo-seeni n 

peini, se n di ywoni.” 7 Levi tu wom ta ma kwaane se o viiri. Kaan-kwo wom daa ta ma 

fe‑o pa se o maŋe da o peini.  
8 Da yanu dɛ dem ne, baaro wom ma zaŋe zezeŋa ne o bwoli chwoŋa se o kɛ. 

Kaan-kwo wom daa ma ta o we, “Cheiɡi se n saare n ni, se wea maŋa ne nmo laam wó 

wane n viiri.” Banto balei daa ma di daane. 9 Nɔɔno wom dedaane o ka-bia kam de o 

tontoŋeno wom daa ma zaŋe se ba viiri. O tembaaro wom daa ma jwoori o ta o we, 

“Ko ɡɛ fee mo se teɡa yi. Daa‑n ta peini ywo se n di ywoni, se wɛ dem to mo konto. 

Te-pora maŋa ne abam wó wane á ɡwoni teɡa á zaŋe á kɛ.” 10 Baaro wom daa maa wo 

sɛ se o peini tete dem konto ne. O ma ja o ka-bia kam dedaane bonɛ selei sem, ye o 

kwei chwoŋa o laam vo o yi Jebusi tiina teo kom na ye Jerusalem to.  
11 Ba na twɛ Jebusi to, dedaane teɡa kam wora ka yi mo. Levi tu wom tontoŋeno ma 

ta o we, “Pa se dé ywori Jebusi tiina bam tei ne dé peini se teɡa ná poore, se dé laam 

viiri.” 12 Levi tu wom ma leiri‑o o we, “Debam bá vo dé zo veira teo mɛ na dae Isarele 

dwi tiina na zoore to. Dé wó fɔɔre dé kɛ dé yi teo kodwoŋi mo.” 13 O ta ma ta o 

tontoŋeno wom o we, “Kwaane se dé vo dé yi Gibea naa Rama teo se dé peini da.”  
14 Ba ma ɡaale Jebusi ba kɛ. Ba ma vo ba yi Gibea, de wɛ zo mo. Jei sem konto wo 

Benjamin laŋa kam ne mo. 15 Ba ma ywori dáane se ba peini. Ba ma vo ba jei teo kom 

lara jei sem ne. Nɔɔn-nɔɔno maa wo tu ba tei se o ja-ba o ja o vo o sɔŋɔ se ba peini.  
16 Ba na wora to mo nɔn-kwea kadwoŋi déem nwoŋi o kara o tɔɡe da o maa jwoori 

sɔŋɔ. Wonto déem zoore Gibea ne ye o ya nwoŋi Efrayim zwonnu laŋa kam ne mo. O 



dae Benjamin dwi tu nenɛɛne teo kom tiina na ye tei to. 17 Nɔn-kwea kam ma maane 

we, chwo-veilu mo jei teo kom lara jei sem ne. O ma bwei‑o o we, “Nmo nwoŋi yei ne 

mo n ba n jei ywo-seeni, ye n nam ma‑n vei yei mo?”  
18 Levi tu wom ma leiri‑o o we, “Debam zeɡe Judah teo Bɛtelehem ne mo dé maa 

jwoori sɔŋɔ. A sɔŋɔ kom wo Efrayim zwonnu laŋa kam na ye yiɡa yiɡa de sam to mo. 

Nɔɔn-nɔɔno nam wo tu o ja debam o vo o sɔŋɔ se dé peini dé poore teɡa. 19 Debam 

nam jeɡe dé vara bam wodiu. Wodiu de sana maa wora se amo de a kaane wom 

dedaane a tontoŋeno wom di. Dé jeɡe kolo maama dé na laɡe to.”  
20 Nɔn-kwea kam ma leiri o we, “Wɛ wó pa abam yazura. Á ba amo tei, se a nii á 

baŋa ne. Yé maŋe-na pwola kanto ne á peini.” 21 O ma ja-ba o vo sɔŋɔ, ye o pa ba bonɛ 

sem wodiu. O veira bam ma zare ba nɛ, ye ba jeini se ba di wodiu.  
22 Ba na wora ba di ywoni konto to, mo teo kom nɔn-wo-korro tedwonna tua ba 

kaare sɔŋɔ kom ba pu ye ba dɔne ko bworo kom. Ba ma ta nɔn-kwea kam ba we, “Pa 

se veiru wom na tu o wo n tei ne to nwoŋi o ba ywo-seeni, se debam laɡe se dé laɡe‑o 

mo!”  
23 Nɔn-kwea kam ma nwoŋi o vo ba tei, ye o ta-ba o we, “A badwonna bam, yé ke-na 

lwarem dem konto, se ko wo maŋe! Yé swei-na we nɔɔno wom ye amo veiru mo. 
24 Nii-na amo bukɔ mo tento! O ta yeiri baara. Veiru wom de maa vei de o ka-bia mo. 

A wó ja banto a ba a pa abam se á ke-ba á na laɡe tei to. Se ko ná ye nɔɔno wonto, yé 

ke-na totoŋ-lɔŋɔ kom konto o yuu ne, se ko tiini ko jeɡe chaveera mo.” 25 Teo kom 

nɔɔna bam maa wo sɛ. Levi tu wom ma fe o yiɡi o ka-bia kam o pa o nwoŋi o vo ba 

tei. Ba ma zi‑o ba laɡe tete dem konto maama taa se ko taa nii te-pora. Teɡa na poore 

to mo ba yaɡe‑o.  
26 Teɡa na jeɡe ka poore to, mo kaane wom kwaane o vo o to o tiɡi nɔn-kwea kam 

diɡa ni ne, mɛ o baro wom déem na tiɡi da to. Wɛ puli mo ye o ta maŋe da o tiɡa. 
27 Teɡa kam na poore pa se Levi tu wom pore diɡa kam ni se o nwoŋi to, mo o nɛ we o 

ka-bia kam tiɡi diɡa kam ni ne, ye o kwaane se o ja ka ni dem. 28 Nɔɔno wom ma ta o 

ka-bia kam o we, “Zaŋe se dé viiri.” Kaane wom maa wo leiri. O ma kwei‑o o daŋe o 

bonaɡa baŋa ne, ye o kwei chwoŋa o maa viira.  
29 O na yi sɔŋɔ to, mo o zo diɡa o laɡe seo o ma o ɡwoni o ka-bia yera yam kuni 

fuɡa-belei. O ma pɔɔre pɔɔre kaane wom yera yam o toŋe o pa Isarele dwia fuɡa-yalei 



yam maama. 30 Wolo maama déem na nɛ keim dem konto to maa we, “Keim dento 

dwoŋi ta wo fɔɡe de ke se dé na. Ko na zeɡe maŋa kalo Isarele tiina bam na nwoŋi 

Ejipti ne to, se ko yi zem maama, dé ta wo niɡi tento! Bwɛ-na se dé nii dé wó ke tetɛ 

mo!”  

20 

Isarele tiina kwaare jara de Benjamin tiina  

1 Isarele dwi tiina bam maama déem nwoŋi ba ke daane mo se ba kwaare jara. Ba ma 

vo Mizipa ba jeeri BAŊA WƐ yiɡa ne.* Ko na zeɡe Dan laŋa kam seeni se ko yi 

Beeriseba, ko woli de Gilead laŋa kam to mo ba maama nwoŋi.k 2 Isarele nakwa bam 

ma zeɡe ba dwia yam maama ne ba da ba jeeri de Wɛ nɔɔna bam. Ba kɔɡɔ kom maa 

ye jar-keira morro bia yana (400,000) ye ba zei se-zɔɔro. 3 Benjamin dwi dem ma ni 

we Isarele dwia yadwonna yam maama mo jeeri Mizipa wone. Isarele tiina bam 

maama ma bwei ba we, “Ko dɛ chwoŋa kɔ mo ye keim-lɔŋɔ konto toŋe?” 4 Levi dwi tu 

wolo kaane ba na ɡo to ma tole o we:  

“Amo dedaane a ka-bia kam mo beeri de vo de yi Benjamin teo Gibea, ye dé boŋe se 

dé maŋe da dé peini se teɡa poore. 5 Tete ne mo teo kom nɔɔna bam dɛ amo ŋwaane 

ba ba ba kaare sɔŋɔ kolo wone dé na tiɡi da to ba pu. Ba boboŋe dem mo ya ye se ba 

ɡo amo. Ba laam ma zi a ka-bia kam ba laɡe pa se o te. 6 A na maane we nɔɔna banto 

tiini ba toŋe chave-totoŋe Isarele teo kom ne to ŋwaane mo a ɡwoni a ka-bia kam yera 

yam, ye a laam pɔɔre-ya yera yera a toŋe a pa Isarele dwi maama. 7 Konto to, abam 

maama na ye Isarele dwi tiina to, laam ja-na taane dem se dé lɔre kolo dé na wó ke 

to.”  
8 Isarele tiina bam maama ma ta dedaane kwora dedoa ba we, “Debam bá jwoori dé 

sam. Debam wone dedoa tete bá jwoori sɔŋɔ. 9 Dé na wó ke tei to mo tento: Dé wó ta 

jɔrɔ mo se dé lɔre balo na wó da yiɡa ba vo se ba jeeri Gibea tiina bam de jara to. 
10 Isarele dwi dem maama wone mo, dé wó kuri nɔɔna fuɡa se ba nwoŋi nɔɔna bi 

maama wone, se nɔɔna bi de nwoŋi nɔɔna moro maama wone, ye nɔɔna moro nwoŋi 

                                                           

 *20:1 1 Sam 7:5 

 k20:1 Nii map nyenyero telo na wo tɔnɔ kom kwaɡa kam seeni to. 



nɔɔna morro fuɡa maama wone. Banto totoŋe wó taa ye se ba beeri wodiu mo ba pa 

jar-keira bam. Konto wó pa se jar-keira bam ná yi Gibea, ba wó wane ba yiri ba jene 

de nɔn-balwaaro tem lwarem kikia yam ba na ke Isarele teo kom ne to.”  
11 Nɔɔna bam maama déem ma ke ni dedoa se ba jeeri Gibea tiina bam se ba 

waare-ba. 12 Isarele dwi tiina bam maama ma toŋe kwora ba pa Benjamin dwi tiina na 

wo mɛ maama to we, “Bɛŋwaane mo ye lɛɛro tento ke abam tetare ne? 13 Ko dae se dé 

sɛ lwarem totoŋe dento dwoŋi Isarele ne. Konto to, pa-na se Gibea teo nɔn-wo-korro 

tem na ke totoŋe dem konto to nwoŋi pwooni se dé ɡo-ba.”  

Benjamin tiina bam maa wo sɛ ba cheiɡi ba dwonna Isarele tiina bam kwora kam. 
14 Ba ma zeɡe ba teene dem maama wone ba nwoŋi. Ba ta ma vo ba jeeri Gibea ne se 

ba kwaare jara dedaane Isarele tiina badaara bam maama. 15 Dɛ dem konto ne 

Benjamin tiina bam ma la jar-keira morro finlei-teredo ba ke daane. Nɔɔno maama ma 

zei o se-zɔɔ. Banto ma vo ba woli de nɔɔna bia yarepɛ balo na maŋe ba wo Gibea ne ye 

ba yei jara-keim laŋa to. 16 Banto maama wone nɔɔna bia yarepɛ déem ye nɔn-ɡwei 

mo. Ba maama ná dole napana ba jeeri yu-yua de, ba bá ɡa-ka. 17 Se ko ná ye Isarele 

dwi tiina balo maama na daare to, ba déem laɡe jar-keira morro bia yana mo ba ke 

daane. Ba maama maa yei jara keim chekke.  
18 Isarele tiina bam ma vo Bɛtel ba jeeri wara-jei sem ne. Ba ma bwei Wɛ ba we, 

“Debam dwi dɔ mo wó tɔɡe yiɡa ba jeeri Benjamin tiina bam?” BAŊA WƐ ma leiri o we, 

“Pa-na se Judah dwi tiina bam da yiɡa ba vo ba jeeri-ba.”  
19 Teɡa na poore to, Isarele tiina bam ma ɡɔ ba vwoa yam ba vo Gibea ba chwi pa se 

ya bwola dedaane teo kom. 20 Ba ta ma nwoŋi ba vwoa yam ne ba vo ba zeɡe teo kom 

yiɡa ne se ba jeeri Benjamin tiina bam dedaane jara. 21 Dɛ dem konto ne Benjamin 

tiina bam de ma nwoŋi teo kom ne ba jeeri Isarele tiina jar-keira bam. Ba ma ɡo 

Isarele tiina bam nɔɔna morro finlei-telei (22,000). 22-23 Isarele dwia yadwonna yam 

ma ke baare da kuri ne. Ba ta ma vo wara-jei sem ne ye ba keeri taa ba jare BAŊA WƐ, 

se ko yi dedaan-ni maŋa. Ba maa we, “Dé daa ta véi dé jeeri dé chorro Benjamin tiina 

bam dedaane jara na?” BAŊA WƐ ma leiri o we, “Véi-na á jeeri-ba de jara.” Ba ma 

jwoori ba vo ba fɔɡe ba zeɡe nenɛɛne boboa dɛ dem ne ba na maŋe ba ke tei to.  
24 Da yalei dɛ dem ne, ba daa ma vo se ba jeeri Benjamin tiina bam dedaane jara. 

25 Dɛ dem konto ne, Benjamin tiina bam na nwoŋi Gibea teo kom ba kwaare jara 



de-ba. Ba daa ma ɡo nɔɔna morro fuɡa-nana na yei jara keim chekke to.  
26 Isarele tiina bam maama ma jwoori ba vo Bɛtel ba keeri ba jare BAŊA WƐ. Ba ya 

vɔɡe ni mo se ko yi dedaan-ni maŋa, ye ba daare ba kwei zwɛɛm pɛɛra dedaane 

yazura pɛɛra ba kaane ba pa BAŊA WƐ. 27-28 Kanto maŋa ne, dedaane Wɛ ni-ɡwonim 

dakaa kam wo Bɛtel ne mo. Finehase na ye Eleaza bu, ye o kwo-nakwe ye Aron to mo 

toŋe dakaa kam totoŋa o ma zuli Wɛ. Isarele tiina bam ma bwei BAŊA WƐ ba we, “Dé 

véi se dé jeeri dé chorro Benjamin tiina bam de jara, naa dé yaɡe ba yera?” BAŊA WƐ 

ma leiri-ba o we, “Véi-na, se amo jwa wó pa se á di-ba.”  
29 Isarele tiina bam ma jwoori Gibea teo, ye ba pa se nɔɔna badwonna vwɛ ba kaare 

teo kom maama. 30 Da yatɔ dɛ dem ne, ba daa ta ma vo ba jeeri Benjamin tiina bam de 

jara. Ba vei ba zeɡe mɛ ba na maŋe ba zeɡe kuni belei maama wone to mo. 
31 Benjamin tiina bam maama ma nwoŋi ba daare ba teo kom se ba jeeri-ba. Ba ta ma 

pa se ko zo Isarele tiina bam yera nenɛɛne boboa kam ne ba na ke tei to. Teo kom 

pwola kam ne mo ba ɡo Isarele tiina bam nɔɔna fintɔ balo na duri ba tɔɡe chwei selo 

na vei Bɛtel dedaane Gibea to. 32 Benjamin tiina bam maa tɛ daane we, “Debam daa di 

teɡa ba yera ne mo nenɛɛne boboa kam ko na ke tei to.” Se ko ná ye Isarele tiina bam, 

banto maa we, “Pa-na se dé tutwoni nenɛɛne dé wora dé duri mo se dé lu, se dé wane 

dé vaŋe-ba dé ja dé nwoŋi teo kom ne dé yi chwo-fare sem seeni.”  
33 Isarele tiina bam ma tutwoni ba vo ba jwoori ba tiɡisi Baal-Tamara ne ba zeɡa. 

Isarele tiina balo ya na vwɛ ba kaare Gibea teo kom se ko maŋe dedaane ko wɛ-zoore 

seeni to ma pi ba nwoŋi. 34 Isarele jar-keira bam wone, ba ya kuri nɔɔna morro fuɡa 

balo na tiini ba yei jara-keim chekke to mo. Banto ma vo ba yi Gibea ba jeeri 

Benjamin tiina bam de baare. Jara yam ma ba ya chɛ dedɛ. Benjamin tiina bam maa 

wo lɔre we ba momwɛ tiim maŋa bwola. 35 Dɛ dem konto ne, BAŊA WƐ pɛ se Isarele 

dwia yadwonna yam mo di Benjamin dwi tiina bam. Ba déem ɡo Benjamin jar-keira 

morro finlei-tenu de bi (25,100) mo. 36 Benjamin tiina bam ma maane we Isarele tiina 

bam di-ba.  

Isarele tiina bam di Benjamin tiina bam  

Isarele tiina bam nam ya tutwoni mo Benjamin tiina bam yiɡa ne ba jwoori kwaɡa, 

kokuri to, ba teena yam daŋe balo ba na pɛ se ba vwɛ ba kaare Gibea teo kom to baŋa 



ne mo. 37 Nɔɔna balo ya na vwɛ to yɔɔre ba vɔɔre ba zaŋe mo ba duri ba zo Gibea teo 

kom ne, ye ba laam jaɡe teo kom jei maama ne ba ɡo wolo maama na zoore ko wone 

to. 38 Isarele jar-keira balo na daare to nam ya ke ni-sɛɛm de balo na vwɛ to mo de 

memaŋe dento, we ba ná zo da se ba zwɛ-ko se nyoa zaŋe wɛɛne ɡuli-ɡuli. 39 Konto 

maa ná kea, Isarele tiina bam wó pipiri se ba jeeri Benjamin tiina bam de jara yam. 

Kanto maŋa kam ne, dedaane Benjamin tiina bam ya ɡo Isarele tiina bam nɔɔna fintɔ 

mo. Ba maa tɛ daane ba we, “Ɛhɛɛ! Dé daa wora dé di Isarele tiina bam nenɛɛne boboa 

kam ne ko na ke tei to.”  
40 Nyoa déem ma bobo se ka nwoŋi teo kom ne ka zaŋa ɡuli ɡuli ka maa diini wɛ. 

Benjamin tiina bam ma pipiri ba na we nyoa mo zaŋe ba teo kom maama wone. 
41 Isarele tiina bam ma pipiri ba de jeeri-ba de jara yam. Benjamin tiina bam boboŋa 

ma jei, kokuri ba lɔre we chɔɡem mo yi-ba. 42 Ba ma kwaane se ba duri ba lu Isarele 

tiina bam, ye ba kwei kaɡoa chwoŋa kam ba dura. Isarele tiina bam maa wo pɛ-ba 

chwoŋa se ba lu. Ba badwonna ma nwoŋi ba teene dem ne ba ke Benjamin tiina bam 

ba tetare ne, ye ba laam ɡo-ba. 43 Ba na ke-ba tetare ne konto to, Isarele jar-keira bam 

ta pare Benjamin tiina bam konto mo ba kɛ ba vo Gibea wɛ-puli seeni, ye ba yɔɔre ba 

ɡoe-ba chwoŋa kam yuu ne. 44 Benjamin tiina jar-keira balo na yei jara laŋa chekke to 

morro fuɡa-nana mo teɡa. 45 Benjamin jar-keira badwonna ma duri ba yɔɔre kaɡoa 

kam seeni se ba kwaane ba vo ba yi Rimon peo kom. Isarele tiina bam na pare-ba to, 

ba ma ɡo nɔɔna morro tenu chwoŋa kam yuu ne. Ba ta ma pare-ba taa ba vo ba yi 

Gidom teo, ye ba ɡo Benjamin jar-keira morro telei ba woli da.  
46 Ko kweelim ne to Benjamin jar-keira bam morro finlei-tenu na ye jara bembɛ to 

maama mo teɡa dɛ dem konto ne. 47 Ba nɔɔna bia yaredo ma wane ba duri ba yi 

Rimon peo kom ye ba lu. Banto maŋe jei sem konto ne mo chane sena. 48 Isarele tiina 

bam laam maa na jwoori jara yam wone to, ba ma vo ba zo Benjamin tiina teene dem 

maama wone, ye ba ɡo nɔɔna balo maama na zoore de wone to. Ba ta ɡo teene dem 

vara de kolo maama ba na nɛ to mo, ye ba daare ba zwɛ-de.  

Ba beeri kaana ba pa Benjamin tiina  

1 Isarele tiina bam déem ya jeeri Mizipa ne ba du duuri we, “Debam wolowolo bá pa 

Benjamin dwi tu di debam bukɔ kɔtaa!”  
2 Ba jara yam na ti to, Isarele tiina bam ma la daane ba ɡilimi Bɛtel ne. Ba ma tiini ba 

kaase ye ba keera se ko taa vei dedaan-ni ne, ba wo na pɛ to ŋwaane. 3 Ba ma lwoori 

Wɛ ba we, “Debam Tu Isarele tiina BAŊA WƐ wom, bɛŋwaane mo wonnu tento to 

debam baŋa, pa se sɔ-yuu kodoo laɡe ko jei Isarele dwi tiina bam tetare ne?”  
4 Teɡa na poore tetete to, nɔɔna bam ma zaŋe ba lɔ kaanem bimbini ye ba kwei 

zwɛɛm pɛɛra de yazura pɛɛra ba kaane ba pa BAŊA WƐ. 5 Isarele tiina bam maama ma 

bwei daane we, “Debam na tu dé jeeri BAŊA WƐ yiɡa ne konto to, Isarele sɔ-yuu kɔ mo 

wo dɛ ba jeeri?” Ba bwei konto kolo ŋwaane ba ya duɡi duuri mo we, wolo maama ná 

wo tɔɡe o jeeri Mizipa ne, se ba ɡo kotu.  
6 Isarele tiina bam maama wo ma pɛ, ba chorro Benjamin dwi tiina bam ŋwaane. Ba 

ta maa we, “Zem dɛ dento, Benjamin sɔ-yuu kom wora ko jei mo Isarele ne. 7 Debam 

nam ya na dɛ yiɡa dé du duuri we dé bá pa ba di dé wolowolo bukɔ to, dé laam wó na 

kaana yei ne mo, se dé pa Benjamin tiina baara balo fenfee na daare to?”  
8 Ba daa ta ma bwei daane ba we, “Isarele sɔ-yuu kɔ mo wo dɛ ko ba Mizipa se dé 

maama jeeri BAŊA WƐ yiɡa ne?” Ba ma maane we nɔɔn-nɔɔno wo nwoŋi Jabese Gilead 

ne o ba o woli ba kɔɡɔ kom wone. 9 Kokuri to, ba ya jeeli nɔɔna bam ni mo, ye ba wo 

nɛ Jabese Gilead nɔɔna bam wolowolo da.  
10 Isarele tiina kɔɡɔ kom ma kuri ba jar-keira morro fuɡa-balei (12,000) balo na tiini 

ba ye babɛ to se ba vo Jabese Gilead. Ba ma pa-ba ni dento we, “Abam ná yi da, se á 

kwei á se-zɔɔro tem á ɡo nɔɔno wolo maama na wo dáane to, kaana ywoo, bia ywoo, 

yé daare-na nɔɔn-nɔɔno.” 11 Ba ta maa we, “Go-na baaro dwi maama de kaane dwi 

maama se á daare kaana balo ta na yeiri baara to yerane.” 12 Babɛ sem na yi Jabese 

Gilead to, mo ba maane we bukɔ-pwoli bia yana (400) wora ba ya ta na wo lɔre baara. 

Ba ma ja-ba ba vo Siloo teo, mɛ Wɛ kɔɡɔ kom na jeeri to. Jei sem konto wo Kanaan 

teɡa baŋa ne mo.  
13 Isarele kɔɡɔ kom maama ma ke ni dedwe ye ba toŋe kwora ba pa Benjamin tiina 



balo na seiɡi Rimon peo kom ne to we jara yam ti, konto to pwola laam wora se ba sɛ 

se ba ke daane. 14 Benjamin tiina bam ma jeeri Isarele tiina bam, ye ba de pa-ba 

bukɔ-pwoli selo ba na wo ɡo ye ba ja ba nwoŋi Jabese Gilead ne ba ba to. Bukwa bam 

déem maa wo yi Benjamin tiina baara bam.  
15 Isarele tiina bam wo ma tiini ko chɔɡe Benjamin tiina bam ŋwaane, kokuri to BAŊA 

WƐ sɛ se ɡwoŋo mo peini Isarele dwia yam tetare ne. 16 Ba kɔɡɔ kom nakwa bam ma ta 

ba we, “Benjamin kaana bam maama teɡe ba ti. Dé laam nam wó na kaana yei ne mo 

se dé pa balo na daare Benjamin dwi dem wone to? 17 Benjamin dwi tiina balo na 

daare to jeɡe se ba puli mo. Isarele sɔ-yuu dedoa tete ba jeɡe se ko jei. 18 Debam nam 

dɛ yiɡa dé du duuri dento mo we, ‘Sensɔle-balɔrɔ wó taa wo wolo maama na wó pa 

Benjamin tiina bam o bukɔ to yuu ne.’ Konto ŋwaane, dé bá wane dé pa-ba dé bukwa 

se ba ji ba kaana.”  
19 Ba ma boŋe ba ja we, “BAŊA WƐ kuri dem dé na yeini dé di bene maama Siloo ne to 

bá daane de yi.” Siloo wo Bɛtel teo kom baŋa seeni mo. Ko ta maa wo chwoŋa kalo na 

nwoŋi Bɛtel ne ka vei Sɛkɛm to wɛ-puli seeni. Lebona kuri seeni mo konto.  
20 Ba ma pa Benjamin tiina bam ni dento we, “Véi-na á seiɡi Vini teeni kare sem 

wone, 21 se á ta‑á yera chwoŋa kam. Siloo tiina bukwa bam ná nwoŋi teo kom se ba 

tɔɡe ba sa kwɛɛra yam, se á zaŋe á na seiɡi mɛ to á nwoŋi á yi á ja-ba, baaro maama 

de o kaane, se á ja-ba á vo Benjamin laŋa kam á ta‑á jeɡa. 22 Bukwa bam kwoa naa ba 

nabwa ná wo sɛ se á ta‑á di-ba, debam laam wó lwoori-ba we, ‘Popo, yaɡe-na chwoŋa 

se nɔɔna bam taa jeɡe á bukwa bam ba di. Kokuri jara yam na ke to, debam wo wane 

dé laɡe kaana dé pa-ba. Abam de nam wo yiri á ni dem, kolo ŋwaane abam tete wo 

kwei á bukwa á pa-ba.’ ”  
23 Benjamin tiina bam déem ma seene ba ke konto. Ba vei Siloo seeni mo, ye ba kuri 

bukɔ-pwoli selo na sae to wone ba ja ba viiri, baaro maama de o kaane. Ba ma jwoori 

ba zoorem jei. Ba ma lɔ ba teene dem ba zoore de wone.  
24 Konto kwaɡa ne mo Isarele tiina bam maama laam jwoori ba sam. Sɔ-yuu maama 

de diɡa maama jwoori ba jeiŋa jei mo.  
25 Maŋa kam konto, pɛ déem ta tera Isarele ne. Nɔɔno maama maa ke o boboŋa na 

laɡe tei to.  

Ruf Tɔnɔ  
Ruf déem ye Moaba tiina bukɔ mo ye o zo Hiburu tu. Ko wo dáane de o baro na teɡe o daare‑o o 

jeini kadeim. O baro nu Nawomi de ya ye kadeim mo ye o boŋe se o jwoori Bɛtelehem na ye o 

nabaara teo to. Ruf ma sɛ se o tɔɡe ded‑o o vo se o taa woli Nawomi de kolo maama o na laɡe 

to. Wɛ swɛ Ruf swolim da ye o pa o jeeri Bowaza na ye Nawomi yera nɔɔno to. Bowaza ma di 

Ruf o ma ke o kaane. Tɔnɔ kom na laɡe ko kweeli to, ko pɛ se dé lɔre we, Pɛ David nwoŋi 

Bowaza de Ruf yera ne mo, ye dé ta yei we Yezu kuri de nwoŋi dwi dem konto ne mo. (Nii Mat 

1:1-17).  

1 

Nawomi de Ruf taane  

1 Faŋa faŋa pa se dedɛɛra nii Isarele tiina bam baŋa ne ye ba ta wo tiŋi pɛ to, mo 

kana déem tu ba teo kom. Nɔɔno wodwoŋi déem maa wora, o na nwoŋi Judah teo 

kodwoŋi, ko yere mo Bɛtelehem. Nɔɔno wom de o kaane de o bakeiri selei ma zaŋe ba 

vo Moaba teo se ba taa zoore da maŋa fenfee wone. 2 Nɔɔno wom yere mo Elimeleka. 

O kaane yere maa ye Nawomi. O bakeiri sem yera maa ye Maalon de Kilion. Ba déem 

ye Eferata dwi dem tiina mo ba na nwoŋi Judah teo, Bɛtelehem. Ba ma seene ba vo ba 

zoore Moaba teo kom ne. 3 Ba na wora to, Elimeleka ma te ye o daare Nawomi de o 

bakeiri selei sem. 4 Banto ma swo Moaba bukwa ba ma ke ba kaana. Dedoa yere mo 

Orepa, wodwoŋi wom yere maa ye Ruf. Ba déem ma zo Moaba ne ba yi bena fuɡa. 
5 Maalon de Kilion de déem ma te. Ko laam ma daare Nawomi, ye o daa ba jeɡe baro 

naa bu-baara.  
6 Nawomi ta na wo Moaba laŋa ne konto to mo o niɡi we BAŊA WƐ woli o nɔɔna bam 

pa se ba na wodiu ba di. O na niɡi konto to, o ma zaŋe dedaane o bu-kaana Orepa de 

Ruf, se o jwoori o vo o tete teo kom. 7 Ba maama ma zaŋe ba yaɡe ba déem na zoore 

mɛ to ye ba tɔɡe chwoŋa ba maa vei Judah teo kom. 8 Nawomi ma ta de o bu-kaana 

balei bam o we, “Abam maama jwoori-na á niina tei. BAŊA WƐ wó ke abam lanyerane, 

nenɛɛne abam ya na ke amo de á banna bam lanyerane tei to. 9 Wɛ wó pa abam 

chwoŋa se á zo banna badwonna ye á na yazura ba sam ne.” O ma kukwori-ba ye ba 

keeri bɔɡe-bɔɡe. 10 Ba ma leiri‑o ba we, “Dé bá yaɡe‑m! Dé wó tɔɡe nmo mo dé vo n 



nɔɔna bam tei.”  
11 Nawomi maa we, “A bukwa bam, jwoori-na á daare-ne. Bɛŋwaane mo á boŋe se á 

tɔɡe-ne á vo? Amo daa laɡe a lo bakeiri se ba ji abam banna mo na? 12 Jwoori-na á 

sam, se a tiini a kwe a kɛ ban-zore. A ya ná maŋe a boŋe we a wó wane a lo bia, ye a 

ná nɛ baro zem se a daare a lo bakeiri mo de, 13 abam ta wó jeini á cheiɡi se á zo-ba 

na? Abam bá zo banna badwonna na? A bukwa bam, ko bá ke konto. Ko tiini ko 

chamma amo yerane ko dwoi abam, kolo ŋwaane BAŊA WƐ mo chɔɡe a yiɡa.”  
14 Nawomi na taɡe konto to, ba daa ma keeri bɔɡe-bɔɡe. Orepa laam ma kukwori o 

baro nu Nawomi ye o bane‑o. Ko daare Ruf ma fɔɡe o pɛ Nawomi o ja. 15 Nawomi na 

nɛ konto to, o ma ta de Ruf o we, “N wo nɛ na? Nmo yuudwoŋi wom maa jwoori o 

nɔɔna bam tei se o daare o taa zuli ba dwi jwona yam mo. Nmo de kwaane se n ke 

konto.”  
16 Ruf ma leiri‑o o we, “Yé fe-ne se a ke kolo a na vae to, se a bá ywori n kwaɡa ne. 

Nmo na laɡe n vo jei selo maama to, amo de wó tɔɡe a vo. Nmo na wó ta‑n zoore mɛ 

to, amo de wó zo dáane. Nmo nɔɔna bam wó taa ye amo de nɔɔna. Wɛ wolo nmo na 

zuli to mo, amo de wó zuli. 17 Nmo na wó ba n te mɛ to, dáane mo amo de wó te se ba 

suli-ne da. Wɛ wó waare-ne lanyerane nenɛɛne a ná sɛ se woŋo pɔɔre debam daane ye 

ko dae toone yerane.” 18 Nawomi na maane we Ruf seene o yia se o tɔɡe‑o to, o daa 

wo taɡe kolokolo.  
19 Ba ma vo taa ba vo ba yi Bɛtelehem. Ba na yi da to, ko ma ke teo kom nɔɔna bam 

yaau. Kaana bam ma bwei daane ba we, “Nawomi mo tento na?” 20 Nawomi ma ta o 

we, “Dam-fɔrɔ Tu Wɛ wom pɛ se a ŋwea ke cham mo. Konto ŋwaane, daa á yé 

bwoŋi-na a yere we Nawomia. Nam ta‑á bwoi a yere we Marab. 21 A na nwoŋi 

ywo-seeni to, a jeŋa wonnu déem daɡa dedɛ. BAŊA WƐ laam ma pa se a jwoori de 

je-kore. Dam-fɔrɔ Tu Wɛ wom mo lɔɡe a kwaɡa ne ye o daare o ja cham dedɛ o ba a 

baŋa ne. Konto to, bɛŋwaane mo á daa wó ta‑á bwoi a yere we Nawomi? Ko ba jeɡe 

kuri.”  
22 Ko déem ke konto mo ye Nawomi nwoŋi Moaba o jwoori o vo Bɛtelehem, wonto 

dedaane Moaba tiina bukɔ Ruf na ye o bu-kaane to. Maŋa kalo ba na bobo se ba zaɡe 

chaarac to mo ba yi da.  

2 

Ruf de Bowaza jeeri daane  

1 Nawomi choro kodwoŋi déem mo wora o na nwoŋi o baro Elimeleka sɔ-yuu kom 

to, o yere mo Bowaza. O maa ye nadum ye o jeɡe yere lanyerane. 2 Dɛ dedwe Moaba 

tiina bukɔ Ruf ma ta de Nawomi o we, “Pa se a vo kare sem wone a lare mena.* Amo 

wó beeri nɔɔno wolo na wó pa-ne chwoŋa se a ke konto to.” Nawomi ma sɛ ye o we, 

“A bukɔ, nam véi.”  
3 Ruf ma nwoŋi o vo o beeri kare sem wone. O ma tɔɡe tontoŋena bam kwaɡa o lare 

mena yam. Ko na laɡe ko wonnu to, o ma vo o yi kara kalo na ye Bowaza nyem to. 

Wonto nwoŋi Elimeleka sɔ-yuu kom mo.  
4 Ko na ke fee to, Bowaza ma nwoŋi Bɛtelehem teo wo o yi kara kam. O ma ware o 

tontoŋena bam o we, “BAŊA WƐ taa wo á tei ne!” Ba ma sɛ ye ba we, “BAŊA WƐ wó swɛ 

nmo swolim!” 5 Bowaza ma bwei o tontoŋena yiɡa tu wom o we, “Bukɔ wom ye wɔ bu 

mo?” 6 Yiɡa tu wom ma leiri o we, “O ye Moaba tiina bukɔ mo ye o tɔɡe de Nawomi o 

ba ywo. 7 O nam lwoori-ne mo se a pa‑o chwoŋa se o taa tɔɡe tontoŋena bam kwaɡa o 

lare mena yam. O tu zezeŋa ne mo o toŋe ywo ye o laam zaŋe o vo se o jeini vwei 

dem ne.”  
8 Bowaza ma vo o ta de Ruf o we, “A bukɔ, cheiɡi-ne. Daa‑n yé véi nɔn-ɡaa kara n 

lare mena, ko ná dae kara kanto ne. Maŋe ywo-seeni n tɔɡe de kaana bam se á ta‑á 

toŋa. 9 Maane se n nii ba na wó ɡwei mena yam mɛ de mɛ to, se n ta‑n wo kaana bam 

tei ne. Amo kaane baara bam se ba yé daane‑m. Na-nyɔm ná jeɡe‑m, se n twei na 

kɔɔra balo nɔn-donno tem na mɔɔne na ba ke da to wone n nyɔ.”  
10 Ruf na niɡi konto to, o ma vwi o yibia teɡa ne ye o ta de Bowaza o we, “Amo tu, 

bɛŋwaane mo n yiɡa tiini ka wora de amo tento? Amo na ye veiru abam teo kom ne 

to, bɛŋwaane mo n ke-ne lanyerane konto?” 11 Bowaza ma leiri‑o o we, “Amo lɔre 

woŋo kolo maama n na ke n pa Nawomi, ko zeɡe n baro wom na teɡa se ko ba ko yi 

zem to. A niɡi we n yaɡe n kwo, de n nu, de n teo kom kwaɡa ne mo, ye n daare n ba 

n zoore ywo, de nɔɔna balo n na maŋe n yeiri to. 12 BAŊA WƐ wó jwoori o ŋwe nmo 

keim-laaro tem jene, pa se n na wo-laaro dedɛ o tei ne. N tu Isarele tiina BAŊA WƐ 

wom tei mo se o yareɡe o vɔna o kwoli‑m, ye wonto wó seene o woli‑m.”* 13 Ruf ma 

leiri o we, “Amo tu, a ke n lei. N tiini n ke-ne lanyerane pa se a bochare zuri de n 

taane dem, ye a maŋe a wo yi n tontoŋena bam dedoa de.”  
14 Ba na jeini se ba di wodiu to, Bowaza ma ta de Ruf o we, “Ba n woli debam wone 

se dé di wodiu.”d O ma jeini tontoŋena bam tei ne se o di. Bowaza ma daare o pa‑o 

men-wɔa. O ma di o su ye o daare kodwoŋi. 15 Ruf laam ma zaŋe o maa vei se o lare 

mena yam. Bowaza ma pa o nɔn-donno tem ni o we, “Pa-o-na chwoŋa se o taa lare 

mena yam, de ko ná maŋe ko ye men-zwaro tem na wo mɛ to de. Á yé che-na o yiɡa. 
16 Á ná wora á pɛ mena yam, le-na men-ŋona yadwonna á paale á de teɡa ne se o wane 

o lare-ya. Yé bwɛ-o-na.”  
17 Ruf ma vo kara kam o wora o lare mena yam se ko taa vei dedaan-ni ne. O ma 

fere-ya ye o na se ko maŋe de kuriwaa bu dedoa. 18 O ma kwei mena yam o zeŋe o 

jwoori teo kom wone ye o vo o bere o baro-nu Nawomi o na nɛ ko ma tei to. O ma 

daare o pa‑o wodiu kolo o ya na di o daare to. 19 Nawomi ma bwei‑o o we, “N vei n 

toŋe wɔ kara ne mo ye n na tento maama? Ko ná ye wolo na nii n baŋa ne to, Wɛ wó 

swɛ o swolim.” Ruf ma ta o bere‑o o na vei o toŋe nɔɔno wolo kara ne to, ye o we, 

“Nɔɔno wom yere mo Bowaza.” 20 Nawomi ma fɔɡe o ta o we, “BAŊA WƐ wó swɛ 

Bowaza swolim! Wɛ ta yeini o ke lanyerane o pae nɔn-ŋwena de balo na teɡe to.” O ta 

ma ta o we, “Bowaza ye debam yera nɔɔno wolo na maŋe se o nii debam baŋa ne to.” 
21 Ruf daa ta ma ta o we, “Kolo na woli da to mo ye o pɛ chwoŋa se a tɔɡe de o 

tontoŋena bam a lare mena yam se ko taa nii ba kara kam totoŋa maama ná ti.” 
22 Nawomi ma leiri o we, “A bukɔ, n ná tɔɡe de Bowaza tontoŋ-kana bam n toŋa, ko 

ɡara. N ná vei nɔn-ɡaa kara, ba wae ba daane‑m.”  
23 Ruf ma seene o ke konto. O ma sale Bowaza tontoŋena bam yera ne o lare mena 

yam se ba ba ba ti mena yam zaɡem maama. O déem maa zoore o baro-nu Nawomi tei 

ne.  

3 

Ruf nɛ baro  

1 Dɛ dedwe, Nawomi ma ta de Ruf o we, “A bukɔ, ko maŋe se a kwaane a laɡe jeiŋa 

jei a pa‑m, se n ta‑n zoore da dedaane yazura. 2 Cheɡa to, Bowaza wolo n na toŋe o 

tontoŋ-kana bam tei ne to ye debam yera nɔɔno mo. Zem dedaan-ni ne o wó taa wo 

mena ferem jeiɡa kam ne se ba chaare o mena yam. 3 Véi n swɛ n yera n daare n kwɛ n 

tete lanyerane de terale nuɡa dedaane ɡwaaro telo na lana to. Laam zaŋe n vo mena 

ferem jeiɡa kam se n jeeri‑o. Nam yé pa se o lɔre nmo ko taa nii o na di wodiu o ti to. 
4 O ná vei se o peini, maane o na tiɡi o dɔa mɛ to, se n laam vo n zeiŋi o ɡare-jale dem 

o nɛ sem seeni ye n daare n peini dáane. O wó ta de nmo n na wó ke woŋo kolo to.” 
5 Ruf ma leiri o we, “N na taɡe kolo maama to, amo wó ke.”  

6 Ruf déem ma vo mena ferem jeiɡa kam o ke kolo o baro-nu wom na taɡe o bere‑o 

to. 7 Bowaza na di wodiu o ti to, o wo ma pwoli lanyerane. O ma vo men-pwoa yam 

teiŋa ne o tiɡi da o dɔa. Ruf ma lɔɔre o vo mɛmɛ o yi o tei. O ma puri o ɡare-jale dem 

o nɛ sem seeni ye o peini dáane. 8 Tete-koro ne Bowaza yera maa sae ye o pipiri. O ma 

pɔpɔ o na kaane na tiɡi o nɛ sem seeni. 9 O ma bwei o we, “Nmo ye wɔ mo?” O ma 

leiri o we, “N bukɔ Ruf mo. Amo tu, nmo ye debam yera nɔɔno wolo na maŋe se n nii 

amo baŋa ne to mo. Nam kwei n ɡare-jale n ma n pu amo se a zo n woro kom wone.”*  
10 Bowaza ma leiri o we, “A bukɔ, BAŊA WƐ wó swɛ nmo swolim. Nmo lanyerane 

keim dento dwoni faŋa keim dem. N wo sɛ n tɔɡe teo kom nɔn-donno tem kwaɡa, ba 

ya ze jeɡe wonnu naa ba ná ye zora de. 11 A bukɔ, nam yé ta‑n fona. N na laɡe woŋo 

kolo to, a wó ke a pa‑m. Teo kom nɔɔna bam maama maane we n ye ka-yero mo. 12 Ko 

ye cheɡa mo we amo ye n yera nɔɔno, se nɔɔno wodwoŋi wora o na wo yiɡa ne o 

dwoi amo se o nii n baŋa ne.* 13 Ta‑n tiɡi ywo-seeni tete dento maama, se teɡa ná 

poore, dé wó bwei dé nii o boboŋa tɔɡe keim dento naa ya ba tɔɡa. O ná sɛ se o ke 

konto, ko lamma. A duɡi de BAŊA WƐ wolo na ŋwe to yere we, o daa ná wo sɛ, amo 

wó taa nii n baŋa ne. Peini ywo-seeni se ko taa vei te-pora.”  
14 Ruf ma peini Bowaza nɛ sem seeni. O ma daare o ɡwoni teɡa o zaŋe lela se 

nɔɔn-nɔɔno yé na‑o. Kokuri to, Bowaza ba laɡe se nɔɔn-nɔɔno lɔre we Ruf tu o tei. 
15 Bowaza ma ta o we, “Dɔne n ɡare-vɔɔ kom n lware teɡa ne.” O ma lware-ko. Bowaza 

ma lwo chaara bwɛ seredo o ke da o daare o ja o zeŋe‑o. O laam ma jwoori o vo teo 

kom wo.  
16 Ruf na yi sɔŋɔ to, o baro-nu Nawomi ma bwei‑o o we, “A bukɔ, n na vei da to, ko 

ke tɛ mo?” Ruf ma ta o bere‑o woŋo kolo maama Bowaza na ke o pa‑o to, 17 ye o we, 

“O we a yé jwoori de je-kore. O ma pa-ne mena yanto maama.” 18 Nawomi laam ma ta 

de Ruf o we, “Nam zuri n yera se dé nii tento maama na laɡe ko ke tei to. Bowaza ná 

wo nɛ taane dem kuri, o bá sii.”  

4 

Bowaza swo Ruf  

1 Bowaza ma vo teo kom manchwo-peena yam ni o jeini mɛ nakwa bam déem na jei 

ba di taane to. Ko na ke fee to, o yera nɔɔno wolo de daa na tiini o bwola ye o ta o 

taane to ma tɔɡe da o maa kɛa. Bowaza ma bwoŋi‑o o we, “A choro, ba n jeini ywo.” 

O ma vo o jeini da. 2 Bowaza ma bwoŋi teo kom nakwa fuɡa o pa ba de jeini ba tei ne. 

Ba na jeini to, 3 o ma ta de o choro kom o we, “Nawomi laam nwoŋi Moaba o jwoori o 

ba. O maa laɡe se o kwei debam choro Elimeleka teɡa kam o yeiɡi. 4 Amo na boŋe tei 

to, ko maŋe se n ta‑n yei ko ni ne. Nmo ná laɡa se n yeiɡi teɡa kam, se n yeiɡi-ka 

nakwa bam de nɔɔna balo maama na jei ywo to yiɡa ne. N ná laɡe n jwoŋi-ka, nam 

jwoŋi! N daa‑n ná ba laɡa, se n ta se a lɔre. Nmo mo wó da yiɡa se n yeiɡi-ka. Nmo 

nam ná wo yeiɡi-ka, amo wó wane a yeiɡi.” Nɔɔno wom ma leiri o we, o wó yeiɡi-ka.  
5 Bowaza maa we, “Tɔ. N nam ná yeiɡi teɡa kam Nawomi tei ne, ta‑n yei we, nmo wó 

lɛɛre n swo Ruf na ye kadeim ye o nwoŋi Moaba to n woli da. Konto mo wó pa se teɡa 

kam maŋe o bar-dwooru wom dwi jeŋa ne.” 6 Nɔɔno wom na niɡi konto to, o ma ta o 

we, “Ko nam ná ye konto, amo daa bá yeiɡi teɡa kam. A ná yeiɡi-ka, a bia jwa bá taa 

tei-ka. Nmo nam ná wó leiri a yuu ne n yeiɡi-ka, se n ke konto.”  



7 Ko déem na yeini ko ke tei Isarele tiina bam tei ne to, nɔɔna ná yeiɡi wonnu ba pa 

daane, ba dedoa mo wó le o natere o kwei o pa wodwoŋi wom, se ko bere we ba sɛ 

pipiu kom. Konto déem bere we keim dem tɔɡe chwoŋa chekke. 8 Konto ŋwaane, 

Bowaza choro kom na taɡe o we, Bowaza mo wó yeiɡi teɡa kam to, o ma le o natere o 

pa‑o. 9 Bowaza laam ma ta de nakwa bam, de balo maama na wora to o we, “Abam 

maama zem nɛ we amo yeiɡi woŋo kolo maama ya na ye Elimeleka nyem to, ko woli 

de o bia Kilion, de Maalon de wonnu maama Nawomi tei ne. 10 Ko ná ye Moaba tiina 

bukɔ Ruf wolo na ye Maalon kadeim to, amo jwoŋi‑o a woli da pa se o ye a kaane. 

Konto wó pa se too wom yere taa wo o jejeɡero baŋa ne, ye o dwi taa twoŋi taa dé teo 

kom ne. Abam zem maane we ko ye cheɡa.”  
11 Nakwa bam de balo maama na wo teo kom manchwo-peena yam ni ne to ma sɛ ye 

ba we, “Debam seene dé na kolo na ke to. BAŊA WƐ wó pa se kaane wolo n zem na swo 

to lo bia, nenɛɛne Racheli de Leah déem na loɡe bia pa se Isarele dwi dem daɡa to.* 

Wɛ wó pa se nmo tiini n ji nadum Eferata teo ne ye n ta‑n jeɡe yere Bɛtelehem teo ne. 
12 BAŊA WƐ wó pa kaane wonto lo bia dedɛ o pa‑m, pa se n dwi dem yere zaŋe nenɛɛne 

Judah de Tamara déem na loɡe Pɛreza ye o pa Judah sɔŋɔ kom yale tei to.”  

Bowaza dwi dem se ko yi David  

13 Bowaza ma kwei Ruf o ma ke o kaane. Ba ma peini daane. BAŊA WƐ ma pa se Ruf 

ja puɡa, ye o lo bakeira. 14 Teo kom kaana bam laam ma ta de Nawomi ba we, “BAŊA 

WƐ maŋe de tia! Kokuri to, o zem pɛ‑m naa se o taa nii n baŋa ne. Wɛ wó pa se bu 

wom yere zaŋe Isarele tiina maama tei ne! 15 Wonto wó pa se n ŋwea daa taa jeɡe 

ywoni ye o fɔɡe o nii nmo baŋa ne n kokweero maŋa ne. N bu-kaane Ruf mo loɡa. 

Wonto nam tiini o swoi‑m lanyerane ye o dwoi bu-baara barepɛ n tei ne.”  
16 Nawomi ma jwoŋi bu wom ye o kwei‑o o feiri o tete bochare ne. O ma lɛɛre o 

jeɡe‑o o kɔna. 17 Kaana balo na zoore ba bwola de-ba to maa we, “Nawomi bu mo 

tento.” Ba ma pa bu wom yere we Obeda. Wonto déem mo loɡe Jesse. Jesse de ma ba 

o lo Pɛ David.*  

18 Pɛreza dwi dem taane mo tento:  

Pɛreza déem mo loɡe Hezeron. 19 Hezeron ma lo Ram. Ram de ma lo Aminadabi. 
20 Aminadabi ma lo Naason. Naason ma lo Salimon. 21 Salimon ma lo Bowaza. 

Bowaza de ma lo Obeda. 22 Obeda déem ma lo Jesse. Jesse de ma lo Pɛ David.  



 

 

 

 

Samuwel  

Da-yiɡa Tɔnɔ 



Samuwel Da-yiɡa Tɔnɔ  
Samuwel Da-yiɡa Tɔnɔ kom tɛ Wɛ tontoŋeno Samuwel, dedaane Sɔɔl de David na ye Isarele tiina 

boboa pwa to taane mo. Maŋa kam konto ne, de Filisi tiina bam mo yeini ba swoi se ba taa 

ɡware Isarele tiina bam se ba ke jara. Tɔnɔ kom bere David na ɡo Filisi tiina nɔn-sawɔrɔ Goliafe 

tei, ye o daare o ji Sɔɔl tontoŋeno to. Sɔɔl nam na maane we Wɛ kuri David se o leiri wonto yuu 

ne o ji pɛ to mo o kwaana se o ɡo David. Wɛ nam wo yaɡe chwoŋa o pa‑o ye o kwoli David se 

Sɔɔl yé ɡo, se ko taa nii maŋa kam na yi se David seene o ji pɛ to. David de Sɔɔl bu Jonatan ma 

di badwoŋo ye ba twe ba wo ba pa daane.  

1 

Samuwel lora de o biini taane  

1 Nɔɔno wodwoŋi déem mo wora, o yere mo Elikana. O déem nwoŋi Eferata dwi dem 

wone mo, de Zufa sɔ-yuu kom ne. O kwo yere maa ye Jeroham, ye o nabaara ye Elihu, 

de Tohu, de Zufa. O déem zoore Efrayim zwonnu laŋa kam teo kodwoŋi ne, ko yere 

mo Rama. 2 Elikana kaana déem ye balei mo. Ba dedoa yere mo Hanna, wodwoŋi wom 

yere maa ye Penina. Penina déem maa jeɡe bia ye Hanna ba jeɡe bu.*  
3 Bene maama ne, Elikana yeini o zeɡe Rama ne o ja o diɡa kam maama mo o vo 

wara-jei sem na wo Siloo ne to se o zuli Paŋwa Tu BAŊA WƐ, ye o daare o ke kaanem o 

pa‑o.* Eli bia balei bam, Hofini dedaane Finehase déem mo ye BAŊA WƐ kaanem tiina 

bam Siloo ne. 4 Elikana ná yeini o ke kaanem konto, o yeini o maŋe nɔna yam mo o pa 

Penina, ye o daare o kwei yadwonna o pa o bia bam de. 5 Se ko ná ye Hanna, Elikana 

yeini o maŋe nɔna yam kuni belei o pa‑o, o na tiini o swoi‑o to ŋwaane mo. BAŊA WƐ 

nam wo pɛ pwola se wonto lo bia. 6 Konto ŋwaane, Hanna ka-dwoŋi Penina maa yeini 

o ke‑o o mɔna, ye o daare o pae ko zoore o yera lanyerane. 7 Ko maa ye konto mo bene 

de bene. Ba ná vei BAŊA WƐ wara-jei sem ne, Penina wó tiini o pa ko chɛ Hanna yera 

mo. O de déem maa yeini o ve se o di wodiu, ye o lɛɛre o da keira yerane taa. 8 O baro 

Elikana laam ma yeini o bwei we, “Hanna, bɛŋwaane mo ye n ve wodiu. Bɛ mo ye n 

wo tiini ko chɔɡe konto? Yé ta‑n keera. Amo ba dwoi bia fuɡa n tei ne na?”  

                                                           

 *1:2 Pulim 25:21 

 *1:3 Nia Gulim 12:4-7 



9 Maŋa dedoa ne, ba na vei Siloo ye ba di ba ti to, mo Hanna zaŋe o zo wara-jei sem 

ne, se o ware BAŊA WƐ. Konto de Wɛ kaanem tu Eli déem ya jei diɡa kam ni ne, o na 

yeini o jei mɛ to. 10 Hanna yiɡa ma tiini ka nyɔne, ye o keera. O ma lwoori BAŊA WƐ, 
11 ye o pwooli o we, “Paŋwa Tu BAŊA WƐ, amo ye nmo tontoŋeno mo. Nii lɛɛro tento a 

na wo te wone to, se n ɡuli amo ɡula. Nmo ná wo swei amo swia, ye n ná pɛ-ne 

bakeira, amo nam laɡe a jwoori a kwei‑o mo a pa nmo, se o ŋwea maama wone o taa 

ye nmo nyem. Fan-choa de nam bá fɔɡe ka tɔɡe o yuu ka kɛ.”*  
12 Hanna ma tiini o lwoori BAŊA WƐ wara-jei sem ne o dááne, ye Eli de maa jei o 

nii‑o. 13 Hanna wɛ-lworo kom maama déem ke o bochare ne mo. O ni-vɔɔro tem déem 

maɡe daane mo, ye o kwora ba zaŋa. Eli na nɛ konto to, o déem boŋe we kaane wom 

nyɔɡe sana mo o su. 14 O ma ta de Hanna o we, “Nmo zo ywo se n bere n sa-nyɔre 

totoŋa mo na? Yaɡe n sa-nyɔre kikia yam konto!”  
15 Hanna ma leiri‑o o we, “Aawo! Amo wo nyɔɡe sana kɔtaa! Amo ye kaane wolo na 

tiini a na daanem to mo. Konto ŋwaane nam mo amo yɔɔre a lwo a wo-chechɔɡɔ kom 

maama a tiŋi BAŊA WƐ yiɡa ne. 16 Yé ta‑n boŋe we amo ɡa ye ka-yɔɔ mo, se ko ye a wo 

mo chɔɡe dedɛ ko ja kɛ jeŋa. Konto mo tei a tiini a lwoori Wɛ.”  
17 Eli laam ma ta ded‑o o we, “Ko nam ná ye konto, zaŋe n vo de yazura, se Isarele 

tiina Wɛ wom wó pa‑m n na beeri kolo to.” 18 Hanna ma leiri o we, “Amo tu. A ke n 

lei. Wɛ wó pa a kikia su n yi.” O ma zaŋe o viiri, o vo o di wodiu. O yiɡa daa maa wo 

nyɔne.  
19 Teɡa na poore tetete to, Elikana diɡa tiina bam maama daa ma zo wara-jei sem ne 

ba zuli BAŊA WƐ, ye ba daare ba jwoori sɔŋɔ Rama ne. Elikana déem ma peini de o 

kaane Hanna. BAŊA WƐ ma sɛ Hanna na lwoori kolo o tei ne to. 20 Hanna ma ba o ja 

puɡa ye o lo bakeira. O ma pa bu wom yere we ‘Samuwel’. Kokuri to, o déem taɡe mo 

o we, “Amo lwoori BAŊA WƐ mo ye a jwoŋi‑o.”  

Hanna ke Samuwel Wɛ jeŋa ne  

21 Bene dedwoŋi déem daa ma yi se Elikana de o diɡa tiina bam jwoori ba vo Siloo ba 

ke kaanem ba pa BAŊA WƐ, se Elikana de kwei ni delo o ya na tiŋi o pa Wɛ to. 22 Hanna 

maa wo tɔɡe de-ba o vo. O déem taɡe de o baro wom mo o we, “Yaɡe se a ná tu a 

kwori bu wom yele, a tete wó ja‑o a vo wara-jei sem se a ke‑o BAŊA WƐ jeŋa ne. O maa 

wó maŋe da se ko vo ko yi o toone.” 23 Elikana ma leiri o we, “Nam ke kolo maama na 

maŋe ko pa‑m to. Maŋe ywo se bu wom waare. BAŊA WƐ nam wó pa se o ni dem ji 

cheɡa ko pa‑m.”  

Hanna ma maŋe sɔŋɔ ne ye o kɔne o bu wom. 24 Bu wom na tu o kwori yele to, mo 

Hanna jaane‑o o vo Siloo. O ta maa jeɡe bena yatɔ nabea, dedaane muni kuriwaa bu 

dedoa, ko woli de lɔa wo sana. O déem ma ja Samuwel o vo wara-jei sem, de o ta na 

maŋe o ye bu-pwola to mo. 25 Ba ma ɡo nabea kam, ye ba daare ba ja bu wom ba vo 

Eli tei. 26 Hanna ma ta de Eli o we, “Amo tu. Ko na ye cheɡa to, amo mo ye kaane 

wolo déem na zeɡe n tei ne ye a lwoori BAŊA WƐ to. 27 Ko ye bu wonto ŋwaane mo a 

ya lwoori BAŊA WƐ, ye o pa-ne a na laɡe kolo to. 28 Konto to, a laɡe o jwoori a kwei‑o 

mo a pa BAŊA WƐ. Bu wom ŋwea kam maama wone, o ye BAŊA WƐ nyem mo.” O na 

taɡe konto to, ba ma kuni nadwoona ba zuli BAŊA WƐ dáane.  

2 

Hanna seini Baŋa Wɛ  

1 Hanna laam ma lwoori Wɛ o we,  

“Amo Tu BAŊA WƐ,  

nmo pɛ se a wo pwoli dedɛ!  

Amo jwoori a na dam BAŊA WƐ ŋwaane mo.  

Amo laam wó teere a dona baŋa ne,  

kokuri to, a wo mo tiini ko pwoli nmo zeinim ŋwaane.  
2 BAŊA WƐ, nmo ye Wo-pwoŋo Tu ye n dwoŋi tera!  

Nɔɔn-nɔɔno maa tera  

o na mae dede‑m.  

Peo kodwoŋi daa tera,  

ko na jeɡe dam ne debam Wɛ wom!*  
 

3 BAŊA WƐ ye Wɛ wolo na yei totoŋe maama ni ne to mo.  

O maa bore nɔɔna bora  

ba totoŋa ŋwaane.  

Konto ŋwaane, yaɡe-na ni-wɛɛle taane!  

Kweele-na á kamunni ŋwɛ selo  

á na jeɡe to á yaɡe teɡa ne.  
4 Dedɛɛra tɛ sem bwori  

ye ba dam maama ti.  

Nabwona dam laam za fɔɡe  

de puli mo taa.  
5 Balo ya na yeini ba di ba sui to  

laam wora ba beeri totoŋa  

se ba ma na ba ni-wodiu.  

Balo kana ya na wɔe to de laam maa di lanyerane ba sui.  

Kadeɡa kam loɡe bia barepɛ mo.  

Wolo bia ya na daɡa to laam tu  

o ɡa o bu-kɔɡɔ kom.  
6 BAŊA WƐ mo jaane toone de ŋwea o tui.  

O maa pae se nɔɔna tu churu,  

ye o ta pae se badwonna zaŋa.  
7 Wonto mo pae se nɔɔna ye nabwona,  

ye o ta pae se badaara ye jejeɡero tiina.  

O wae o pa se dedoa wo teɡa ne,  

ye o daare o zeiŋi wodwoŋi.  
8 O yeini o liiri yiniɡa tu mo  

bworu wone.  

O maa le nabwom o lɛɛro wone.  

O laam maa pa ba taa tɔɡe  

ba jei pa-bia tetare ne,  

se nɔɔna taa pa-ba zula lanyerane.  
 

Kokuri, teɡa kam baŋa maama  



ye BAŊA WƐ nyem mo,  

ye wonto mo chwi woŋo maama ko jeiɡa ne.  
9 O nii balo na zeɡe de cheɡa ba pa‑o to baŋa ne mo.  

Nɔn-balwaaro nam wó tɔɡe lim wone mo ba jei.  
 

Dam yerane ware de jwoŋi nɔɔno de yaɡe.  
10 BAŊA WƐ mo wó chɔɡe o dona bam maama.  

O laɡe o zeɡe wɛyuu ne mo o baɡe o yaɡe ba baŋa ne!  

BAŊA WƐ maa wó di nabiina maama taane.  

Ko nam ná ye pɛ wolo o na tiŋi to,  

o wó pa‑o dam  

se nɔɔna maama taa pa‑o zula.”*  
 

11 Elikana de Hanna ma jwoori ba sɔŋɔ Rama ne. Samuwel ma maŋe Siloo ne. O 

déem toŋe o pa BAŊA WƐ mo, ye kaanem tu Eli nii o baŋa ne.  

Eli bia bam taane  

12 Eli bia balei bam déem ye nɔn-wo-korro mo. Ba yiɡa maa tera de BAŊA WƐ. 13 Ba ta 

maa yeini ba chɔɡe Wɛ kaanem totoŋa chullu tem. Kokuri, nɔɔna ná tu se ba ke 

kaanem ba pa Wɛ, ye nɔna yam ta na wora ya saŋa maŋa kalo to, mo Wɛ kaanem tu 

tontoŋeno wom wó da o ba ye o zei da-chɔrɔ na jeɡe nyea yatɔ to. 14 Tontoŋeno wom 

laam wó chu o le nɔna yalo na wora ya saŋe to wone. Ko ná maŋe ko ye kambia ne, 

naa nakeina ne, naa woŋo kolo maama ne, nɔna yalo maama da-chɔrɔ kom na wó tore 

ko zɔ to mo wó taa ye Wɛ kaanem tu wom nyem. Ba déem jeɡe kikia yam konto mo 

ba ke de Isarele tiina balo maama na tu Siloo se ba ke kaanem to.  
15 Se ko woli da to, ba déem ná yeini ba ɡo varem ye ba ta wo lɔɔne varem wom lara 

ba zwɛ bimbini dem baŋa ne se ba daare, Wɛ kaanem tu tontoŋeno wom wae o tui o tɛ 

we, “Pa-ne nɔn-ɡwei delo kaanem tu wom na wó wɔ to, se o ba laɡe o jwoŋi nɔn-saŋa 

n tei ne se o di.” 16 Nɔɔno wom ná zeɡe se o ta we, “Yaɡe se dé ná zwɛ lara kam dé 

daare, se n laam le nɔna yalo n na laɡe to,” tontoŋeno wom wó leiri mo o we, “Aawo! 

Pa-ne lela! Ko ná dae konto, a laam wó vere-ya de dam mo.”  

17 Eli bia bam wɛleere dem déem tiini de ɡaale mo ye de chɔɡe BAŊA WƐ yiɡa. Kokuri, 

ba déem pɛ se BAŊA WƐ kaanem pɛɛra yam ba jeɡe kuri.  
18 Se ko ná ye Samuwel, wonto déem zeɡe o biini ne mo o toŋe o pa BAŊA WƐ. O nam 

ya zo ɡare-woɡo kolo ba na mɛ ɡare-fefale ba sɔ se ko taa nye de Wɛ kaanem tiina 

ɡwaaro tem to mo. 19 Bene maama, o nu wom yeini o sɔ ɡare-bwora balaŋa mo se o 

pa‑o. O ná tɔɡe de o baro o ba wara-jei sem se ba ke bene dem kaanem, o yeini o ja 

ɡare-bwora kam mo o ja o ba o pa‑o. 20 Eli de maa yeini o sɔɔle Wɛ swolim o ke 

Elikana de o kaane Hanna yuu ne o we, “BAŊA WƐ wó pa kaane wonto lo bia o pa‑m, 

se ba leiri bu wonto yuu ne, o na kwei bu wom o pa BAŊA WƐ to ŋwaane.” Ba de laam 

maa yeini ba jwoori ba sɔŋɔ.  
21 BAŊA WƐ ma seene o ke zaane o ke Hanna yuu ne. O ma lo bakeiri setɔ dedaane 

busankane selei. Se ko ná ye Samuwel, wonto déem ke nɔɔno mo, ye o toŋe o pa BAŊA 

WƐ.  
22 Eli déem laam tiini o kwe mo. O ma yeini o ni o bia bam na toŋe tei maama Isarele 

tiina bam yera ne to. O ta ma ni we o bia bam jaane kaana balo na yeini ba la Wɛ 

wara-vwei dem ni ne ba toŋe to ba ɡwala. 23 Eli ma ta de-ba o we, “Nɔɔna maama tɛ 

wo-lwanno telo maama abam na jeɡe á ke to taane ba bere-ne. Bɛ mo ye á jeɡe 

totoŋ-dwoa yam konto á ke? 24 Amo bia bam, BAŊA WƐ nɔɔna bam na jeɡe á taane ba 

tɛ tei to ba lamma. Nam yaɡe-na kikia yam konto. 25 Nɔɔno wolo ná ke o chɔɡe o 

dwoŋi nabiinu yiɡa, BAŊA WƐ ta wó wane o zeɡe kotu kwaɡa ne. Nɔɔno nam ná ke o 

chɔɡe BAŊA WƐ tete yiɡa mo, o laɡe o ke tɛ mo?” De konto maama de, Eli bia bam ta 

wo sɛ o taane dem. Kokuri, BAŊA WƐ boboŋa maŋe ya ja mo se o ɡo-ba.  
26 Ko daare, Samuwel déem fɔɡe o ke nɔɔno mo. BAŊA WƐ dedaane nabiina maama 

maa laɡe o taane.*  

Waarem delo na wó ba Eli sɔŋɔ baŋa ne to  

27 Wɛ tontoŋeno wodwoŋi déem ma ba Eli tei ye o we:  

“BAŊA WƐ ni dem mo tento: Isarele tiina bam déem ta na ye kabɛ Ejipti pa-faro wom 

jeŋa ne to, amo déem veere a tete dedaane nmo nabaaro Aron. 28 Amo ma kuri n 

nabaaro wom konto Isarele dwia yam maama wone, se o taa ye amo kaanem tu. A 

maa pae se wonto de o dwi dem toŋe a kaanem bimbini dem totoŋa, ye ba zwɛ 

talwoŋ-ywoŋa ba pa-ne. Ba maa jeɡe pwola se ba lɛ kaanem ɡare-woɡo ba zo amo tei. 

A ta ma pa ba dwi dem chwoŋa se ba taa di a diɡa pɛɛra yam Isarele tiina bam na zwɛ 

ba kaane ba pa-ne to wone. 29 Bɛ nam mo tei ye abam ɡwooni pɛɛra yalo amo na pɛ ni 

se á jwoŋi-ya á ma á ke kaanem á pa-ne a diɡa kam wone to? Nmo nam na ke tei to 

bere we n tiini n kɔre n bia bam se ko dwoni n na kɔre amo tei to. Kokuri, abam jeɡe 

amo nɔɔna Isarele tiina bam wodi-laaro tem mo á di á nu biɡila biɡila.  
30 Amo wolo na ye Isarele tiina BAŊA WƐ wom to ni dem mo tento: Amo déem ya 

pwooli mo we, á sɔ-yuu kom dedaane á dwi dem wó taa ye a kaanem tiina se ko taa 

vei wuu. Amo laam nam tɛ a we, ko daa bá taa ye konto. Kokuri, amo wó zuli balo 

dwi maama na zuli-ne to mo, se a daare a nii balo yiɡa na tere a wone to a chweese. 
31 Ta‑n yei we maŋa laɡe ka yi se a pa se n dwi dem ti. Nɔn-kweo daa bá taa wora n 

kwo dwi dem wone. Nmo diɡa tiina bam maama wó te ba nɔn-donne maŋa ne mo. 
32 Nmo wó na lɛɛro na tu amo wara-jei sem baŋa ne tei to. Nmo ta wó na amo na wó 

ke Isarele tiina bam lanyerane tei to, se ko daare abam dwi dem ne, nɔɔn-nɔɔno daa 

bá kwe se o laam te. 33 Amo nam za wó pa se n bia bam wo dedoa daare se o taa toŋe 

a kaanem bimbini dem totoŋa. Wonto yia nam wó dwei pa se wo-chechɔɡɔ yerane taa 

wora. Abam dwi dem na daare to maa wó te ba nɔn-donne maŋa ne.  
34 Nmo bia bam balei Hofini dedaane Finehase wó da daane mo ba te dɛ dedwe 

wone. Ko na wó ke-ba tei to ye se n wane n lɔre we kolo maama a na taɡe to wó ji 

cheɡa. 35 Amo laam wó kuri kaanem tu wodwoŋi na jeɡe cheɡa lanyerane to. Kotu wó 

taa toŋe ye o ke a boboŋa na laɡe kolo maama to o pa-ne. A maa wó pa se o dwi tiina 

fɔɡe ba puli lanyerane, se ba taa toŋe ba pae pɛ wolo a na wó kuri to. 36 Abam dwi 

dem wone balo na wó daare to laam wó vo kaanem tu wom konto tei ba lwoori sabu 

dedaane wodiu. Ba wó ta ba we, ‘Popo, pa se debam de da dé toŋe kaanem tiina 

totoŋa yam, se debam de da dé laŋe wodiu.’ ”  

3 

Baŋa Wɛ veere o tete de Samuwel  

1 Samuwel déem ta na ye bu konto to, mo o toŋe o pa BAŊA WƐ ye Eli nii o baŋa ne. 



Kanto maŋa ne, nɔɔna ba ni BAŊA WƐ kwora. Wɛ maa ba veere wonnu dedɛ o bere 

nɔɔna.  
2 Eli yia yam déem laɡe ya dwei mo ye o ba nae lanyerane. Tete dedoa, o maa tiɡi o 

tiɡa jei ne o dɔa. 3 Samuwel de maa tiɡi wara-jei sem ne se ko maŋe dedaane Wɛ 

ni-ɡwonim dakaa kam o dɔa. Ko déem ye tete-koro mo, ye Wɛ min-zwoŋo kom ya ta 

wo dwei.  
4 BAŊA WƐ laam ma bwoŋi Samuwel. O de ma leiri o we, “Nii-ne da.” 5 O ma zaŋe o 

duri o zo Eli tei ye o we, “A kwo, nmo na bwoŋi-ne to, nii-ne da.” Eli ma ta ded‑o o 

we, “Amo wo bwoŋi‑m. Jwoori n vo n peini.” Bu wom ma jwoori o vo o peiɡa jei o 

peini.  
6 BAŊA WƐ daa ta ma bwoŋi o yere o we, “Samuwel!” Samuwel ma pɛ o zaŋe wɛɛne. 

O ma duri o vo Eli tei ye o ta ded‑o o we, “A kwo, nii-ne da, n na bwoŋi-ne to.” Eli ta 

ma leiri o we, “A bu, amo wo bwoŋi‑m. Jwoori n vo n peini.”  
7 Samuwel déem ya ta wo me de BAŊA WƐ. Kokuri to, BAŊA WƐ ya ta wo veere o 

kwora o bere‑o. 8 BAŊA WƐ ta ma bwoŋi Samuwel o ke kuni betɔ. Bu wom daa ma duri 

o vo Eli tei o we, “Amo kwo, n na bwoŋi-ne to, nii-ne da.”  

Ko laam ma ba Eli yuu ne we, ko ye BAŊA WƐ mo bwoi bu wom. 9 O laam ma ta 

Samuwel o we, “Jwoori n vo n ta‑n tiɡa, se o daa ná bwoŋi‑m, se n ta we, ‘Amo Tu 

BAŊA WƐ, ta‑n ŋɔɔna, se a ye n tontoŋeno ye a cheiɡi n taane dem mo.’ ” Samuwel ma 

seene o vo o peini o peiɡa jei ne.  
10 BAŊA WƐ ma jwoori o ba o zeɡe da. O ma bwoŋi‑o ne o ya na maŋe o bwoŋi tei to 

o we, “Samuwel! Samuwel!” Samuwel ma leiri o we, “Amo Tu, ta‑n ŋɔɔna, se a ye n 

tontoŋeno ye a cheiɡi n taane dem mo.” 11 BAŊA WƐ laam ma ta o we, “Amo ti a yiɡa 

mo se a ke wo-kenkaɡele Isarele tiina bam wone. Balo maama na wó ni ko ŋwa to 

yera maa wó sɔɔre. 12 Maŋa kam ná yia, amo wó toŋe kolo maama a na taɡe Eli sɔŋɔ 

kom ŋwaane to. A ná puli totoŋa, a nam wó ja-ya mo a yi ya ɡurim. 13 Kokuri to, a 

maŋe a wuuri a kaane‑o we, a laɡe a waare o diɡa kam taa wuu, o bia bam 

keim-lwanno tem ŋwaane. Kolo ŋwaane, Eli ya yei o bia bam na tiini ba lwɛ amo dedɛ 

tei to ni ne, ye o wo de-ba chwoŋa ne. 14 Konto ŋwaane mo, amo taɡe a du de Eli diɡa 

tiina bam a we, ‘Kaanem dwi de pɛɛra dwi daa bá taa wora, se ya wane ya saare ba 

tusim dem maŋa de maŋa.’ ”  



15 Samuwel na niɡi konto to, o ma lɛɛre o tiɡi da se teɡa vo ka poore. O laam ma 

pore Wɛ wara-jei sem manchwo-peena yam. Foone déem maa tiini de jeɡe‑o. O ma 

ware se o ta kolo Wɛ na veere o bere‑o to de Eli. 16 Eli ma bwoŋi‑o we, “Amo bu 

Samuwel!” Samuwel ma leiri o we, “Nii-ne da.” 17 Eli laam ma bwei‑o o we, “O taɡe bɛ 

mo de nmo? Yé zaŋe n seiɡi kolokolo amo yiɡa ne, se Wɛ wó pa n tiini n na lɛɛro, 

nenɛɛne n ná wo taɡe kolo maama o na ŋɔɔne dede‑m to n bere ne.”  
18 Samuwel ma tole Wɛ kwora kam maama nyɔ o bere‑o, o wo kweele kolokolo teɡa 

ne. Eli ma ta o we, “BAŊA WƐ kwora kam mo konto. Yaɡe se o ke kolo na wo o boboŋa 

ne to.”  
19 Samuwel déem maa wora o ke nɔɔno, ye BAŊA WƐ wo o tei ne. Ko ma pa se kolo 

maama Samuwel na tɛ to yeini ko ji cheɡa. 20 Isarele tiina bam maama, ko na zeɡe Dan 

ne se ko yi Beeriseba to, ba maama déem pɛ cheɡa mo we Samuwel seene o ye BAŊA 

WƐ sampwora mo chekke. 21 BAŊA WƐ déem ta yeini o veere o tete mo Siloo ne. O maa 

wó yeini o ba Samuwel tei o ŋɔɔne ded‑o.  

4 
1 Samuwel de déem ma lwoni BAŊA WƐ kwora pa ka yi Isarele tiina bam maama.  

Filisi tiina vere Wɛ ni-ɡwonim dakaa kam  

Isarele tiina bam déem ma nwoŋi se ba vo ba kwaare jara de Filisi tiina bam. Ba ma 

vo ba tei ba vwoa Ebeneza seeni, ye Filisi tiina bam vo ba tei ba vwoa Afeka seeni. 
2 Filisi tiina bam ma ke ba tete daane se ba ja jara yam. Ba ma vo ba yi Isarele tiina 

bam de jara. Ba ma wane Isarele tiina bam ye ba ɡo ba jar-keira morro tena (4,000). 
3 Isarele tiina jar-keira balo na daare to ma zeɡe jara kapworo ne ba jwoori ba ya na 

tiɡisi daane mɛ seeni to. Ba nakwa bam ma bwei daane ba we, “Bɛ mo ke ye BAŊA WƐ 

pa se Filisi tiina bam wane debam zem konto?” Ba ta maa we, “Pa-na se dé toŋe nɔɔna 

se ba vo Siloo ba ja Wɛ ni-ɡwonim dakaa kam ba ba ywo-seeni. Konto wó pa se BAŊA 

WƐ taa wo dé tei ne, ye o jwoŋi debam o yaɡe dé dona bam jeŋa ne.”*  
4 Ba ma toŋe nɔɔna Siloo ne, se ba vo ba ja Wɛ ni-ɡwonim dakaa kam ba ja ba ba ba 

tei ne. Ka maa ye jeiɡa kalo Paŋwa Tu BAŊA WƐ na di paare cherubi sem tetare laŋa ne 

                                                           

 *4:3 Josua 6:1-20 



to mo. Eli bia balei, Hofini dedaane Finehase mo déem dɛ ba zeŋe dakaa kam ba ja ba 

ba.  
5 Ba na jaane Wɛ ni-ɡwonim dakaa kam ba yi ba tiɡisim dem jei ye Isarele tiina bam 

na-ka to, mo ba déem tiini ba chwoosi wɛ-wɛ pa se teɡa kam maama ziziŋi. 6 Filisi 

tiina bam ma ni sɔɔ kom. Ba ma bwei daane ba we, “Sɔɔ konto na zaŋe Hiburu tiina 

bam vwoa yam ne to kuri mo bɛ?” Ba ma maane we ko ye Wɛ ni-ɡwonim dakaa kam 

mo tu ka yi Isarele tiina bam na tiɡisi daane mɛ to. 7 Ko ma pa se foone tiini de zo 

Filisi tiina bam. Ba maa tɛ ba we, “Cham nam yi debam na! Ba wa yam mo tu ya zo ba 

tetare ne konto! Dé ta wo nɛ konto woŋo dwoŋi! 8 Lɛɛro yi debam! Wɔ mo wó wane o 

jwoŋi debam o yaɡe wa-dɛɛra yanto jeŋa ne? Ko ye wa yam konto mo déem pɛ se 

chanɛɛre dwi dwi ja Ejipti tiina bam kaɡoa kam ne ya ɡo. 9 Filisi tiina bam, á pa-na dé 

di baare! Ke-na jara yam ne babɛ tei! Ko ná dae konto, dé laɡe dé ji Hiburu tiina bam 

kabɛ mo, nenɛɛne banto de déem na ye debam kabɛ tei to. Konto to, jaŋe-na de 

baare!”  
10 Filisi tiina bam déem ma ke jara yam de ba dam maama. Ba ma wane Isarele tiina 

bam. Isarele tiina bam ma duri ba jwoori ba sam ne. Isarele tiina balo na teɡe de dɛ 

dem ne to kɔɡɔ déem tiini ko ɡaale dedɛ, nenɛɛne jar-keira morro fintɔ (30,000). 
11 Filisi tiina bam ma vere Wɛ ni-ɡwonim dakaa kam, ye ba daare ba ɡo Eli bia balei 

bam, Hofini dedaane Finehase.  

Eli toone  

12 Dento dɛ dem ne mo Benjamin dwi tu dedoa zeɡe jara kapworo kom ne o duri o vo 

o yi Siloo. Nɔɔno wom ya kaare o ɡwaaro, ye kasolo taare o yuu maama, o wo na 

chɔɡe to ŋwaane.* 13 Eli boboŋa maama déem nam ya duri ya da Wɛ ni-ɡwonim dakaa 

kam kwaɡa mo, se o lɔre kolo na kea ka baŋa ne to. O ma vo o jei chwoŋa ni ne, se o 

cheiɡi o ni jara-keim dem taane. Nɔɔno wom ma ba o zo teo kom wo o ta jara yam 

laŋa ya na vei tei to. Ba na niɡi to, teo kom tiina bam maama maa chwoosa ba yaɡa 

bɔɡe-bɔɡe.  
14 Eli na niɡi sɔɔ kom ŋwa to, mo o bwei o we, “Bɛ mo ke ye ba chwoosa konto?” 

Nɔɔno wom ma ke lela o vo o yi Eli tei o ta o bere‑o kolo na ke to. 15 Eli bena déem 

laam ya ye funoɡo-nana (98) mo, ye o yia yam dwei. 16 Nɔɔno wom ma ta o we, “Amo 

nwoŋi jara kapworo kom ne mo a ma a yi tento. Zem mo a zeɡe dáane a duri a ba.” 

Eli ma bwei‑o o we, “Amo bu, bɛ mo ke da?” 17 Nɔɔno wom ma leiri o we, “Ko ye lɛɛro 

mo dé nɛa. Isarele jar-keira bam duri Filisi tiina bam yiɡa ne se ba lu. Ba kɔɡɔ dedɛ 

mo teɡa. Nmo de bia bam Hofini dedaane Finehase de tɔɡe ba te mo. Filisi tiina bam 

ta ma vere Wɛ ni-ɡwonim dakaa kam ba ja ba viiri!”  
18 Nɔɔno wom na yɔɔre o ta kolo na ke Wɛ ni-ɡwonim dakaa kam yera ne to, mo Eli 

yale o to o kwaɡa ne. O déem jei teo kom manchwo-peena ni ne mo, ye o to teɡa ne 

konto. O na yale o to o kolɔ-bea baŋa ne to, mo o ba bwori pa se o te. Kokuri to, o 

déem kwe mo dedɛ, ye o ta tiini o nu o ɡaale. Eli déem ya nii Isarele tiina bam baŋa 

ne bena finna mo.  
19 Eli bu Finehase kaane wom déem jeɡe puɡa mo, ye ka be ka ti se o lo. O de ma ni 

we ba vere Wɛ ni-ɡwonim dakaa kam ba ja ba viiri, ye o baro wom dedaane o baro 

kwo wom maama teɡa. O na niɡi to, mo o puɡa dɛ ka viriɡi ka laɡe lora. O maa wo 

wane o wori. 20 O na laɡe o te o lora kam baŋa ne to, kaana balo na lwori‑o se o lo to 

ma ta ded‑o ba we, “Nam vɔ wo, se n loɡe bakeira mo.” O maa wo leiri kolokolo.  
21 Kaane wom déem ma pa o bu wom yere mo we, ‘Ikaboda’, ye o ta yere dem kuri o 

we, “BAŊA WƐ nenɔŋ-fɔrɔ kom jei Isarele tiina bam tei ne!” Ko déem ye Filisi tiina bam 

na vere Wɛ ni-ɡwonim dakaa kam to ŋwaane, de o baro dedaane o baro kwo wom 

maama de na teɡe to ŋwaane mo o taɡe konto. 22 O ma ta o we, “BAŊA WƐ nenɔŋ-fɔrɔ 

kom nwoŋi ko daare Isarele teo kom, ba na vere Wɛ ni-ɡwonim dakaa kam ba ja ba 

viiri to ŋwaane.”  

5 

Wɛ ni-ɡwonim dakaa kam  

1 Filisi tiina bam déem na jaane Wɛ ni-ɡwonim dakaa kam ba vere Isarele tiina bam 

jeŋa ne konto to, ba déem zeɡe Ebeneza ne ba ja-ka ba vo ba teo kolo yere na ye 

Asedodi to mo. 2 Ba ma ja-ka ba zo ba jwo-dɛɛre diɡa kam ye ba daare ba zeɡe-ka 

jwoni dem kamɔɡɔ kom teiŋa ne. Jwoni dem yere mo ye Daɡon. 3 Teɡa na poore to, 

Asedodi tiina bam ma zaŋe ba vo ba zo diɡa kam. Ba ma na we Daɡon to o yibia baŋa 



ne BAŊA WƐ ni-ɡwonim dakaa kam yiɡa ne. Ba déem ma jwoori ba ɡɔ-de ba chwi de 

zeɡa jei sem ne.* 4 Teɡa daa na poore to, mo ba nɛ we jwoni dem daa ta to BAŊA WƐ 

ni-ɡwonim dakaa kam yiɡa ne. Jwoni dem yuu dedaane de jataala maama bwori mo 

te tiɡi diɡa kam ni ne dáa dáa. De yera yam yerane mo daare. 5 Konto mo pɛ se, 

dedaane zem maama, balo maama na yeini ba zo Daɡon diɡa kam ne to ba sɛ se ba 

nɔne diɡa kam ni dem jei sem ba kɛ, ko ná maŋe ko ye balo na tu se ba kaane Daɡon 

to de.  
6 BAŊA WƐ ma pa ko tiini ko zo Asedodi tiina bam yera. Ko ma ni balo na zoore jei 

sem konto maama ne to ye foone zo-ba. O ma pa se kasili-nabiina ŋone ba yera ne. 
7 Asedodi tiina bam na maane kolo na jeɡe ko ke to, ba ma laare ba we, “Ko ye Isarele 

tiina Wɛ dem mo wora o waare debam, dedaane dé wɛ Daɡon. Dé yé pa se wonto 

ni-ɡwonim dakaa kam maŋe debam tei ne ywo.” 8 Ba ma la Filisi tiina dedɛɛra bam ba 

ke daane se ba jeini ba bane. Ba ma bwei-ba ba we, “Dé laam nam wó ke tɛ mo 

dedaane Isarele tiina wɛ dem dakaa kam?” Ba ma bwɛ ba ja ye ba we, “Pa-na se nɔɔna 

kwei-ka ba ja vo Gafa.”a Ba ma seene ba ja-ka ba vo ba yi da.  
9 Wɛ ni-ɡwonim dakaa kam na yɔɔre ka yi Gafa ka zeɡe da to, mo BAŊA WƐ pɛ se ko 

tiini ko zo teo kom konto tiina bam de yera. Vuvuɡa ma to teo kom jei maama ne. O 

ma de kasili-nabiina ba yera ne, nɔn-kweero dedaane bu-balwa maama. 10 Ba daa ma 

pa Wɛ ni-ɡwonim dakaa kam vo Ekoron.b  

Ba na jaane-ka ba yi teo kom wo to, mo Ekoron tiina bam chwoosi ba yaɡe ba we, 

“Ba jeɡe Isarele tiina wɛ dem dakaa kam mo ba beene ywo! Nii ba na laɡe ba ɡo 

debam de dé dwi dem maama tei!” 11 Ba ma toŋe ba la Filisi dedɛɛra bam ba ke daane, 

ye ba ta ba we, “Toŋe-na Isarele tiina wɛ dem dakaa kam se ka jwoori ka na nwoŋi mɛ 

to. Se ko ná dae konto, ka wó wane ka ɡo debam dedaane dé dwi dem maama ka ti.” 

Vuvuɡa ma to teo kom maama ne, ba na kɔre toone to ŋwaane. BAŊA WƐ ma pa se ko 

tiini ko zo ba yera. 12 Balo na wo teɡe to, kasili-nabiina mo ŋone ba yera ne. Nɔɔna 

bam déem maa kaase bɔɡe-bɔɡe.  

6 

Wɛ ni-ɡwonim dakaa kam jwoori Isarele teo  

1 Filisi tiina bam na vere Wɛ ni-ɡwonim dakaa kam Isarele tiina bam jeŋa ne to, ka 

déem maŋe ba tei ne chane serepɛ mo. 2 Ba ma bwoŋi ba kaanem tiina de ba yi-nara, 

ye ba bwei-ba ba we, “Dé wó ke BAŊA WƐ ni-ɡwonim dakaa kam tetɛ mo? Dé wó tɔɡe 

chwoŋa kɔ mo dé toŋe-ka se ka jwoori ka vo ka jeiɡa?” 3 Ba ma leiri ba we, “Abam ná 

laɡe á toŋe Isarele tiina Wɛ dem dakaa kam se ka jwoori ka na nwoŋi mɛ to, ko nam 

ye se á toŋe-ka dedaane pɛɛre mo. Ko dae se dakaa kam jwoori ka vo bwori. Pɛɛre 

dem konto mo á laɡe á ma‑á ywoori ba wɛ dem, se de yaɡe á wɛleere dem jene de ma 

chɛ abam. Konto mo wó pa se á jwoori á na yazura ye á daare á lɔre kolo ŋwaane o na 

tiini o pa ko zo á yera to.”  
4 Filisi tiina bam daa ma bwei ba we, “Pɛɛre dwi dɔ mo de nam wó toŋe se dé ma dé 

ywoori ba Wɛ dem?”  

Ba daa ta ma leiri ba we:  

“Jawe-chɛɔ kom na to á pwa banu bam de ba teene denu dem maama baŋa ne to, ko 

jeɡe se á kwei sabu-seŋa mo, á ma á mɔ kasili-nabiina yanu dedaane baywoa yanu 

kamwaro, 5 se te taa nye nenɛɛne telo na jeɡe á teene dem te chɔɡe to. Konto mo á wó 

pa Isarele tiina Wɛ dem jwoŋi zula. Dɛ delo, abam ná ke konto, o wó jwoori o dɔne o 

je-dɛa abam baŋa ne, de á jwona yam, dedaane á teɡa kam maama baŋa ne, se á daa 

yé na cham. 6 Bɛ mo ye á boŋe se á bochara ke dam yerane, nenɛɛne Ejipti tiina bam 

de ba Pa-faro wom de déem na ke tei to? Yé swei-na we BAŊA WƐ ke kolo o boboŋa na 

laɡe to o yaɡe ba baŋa ne, pa se ba ɡa ɡa ba yaɡe Isarele tiina bam chwoŋa se ba 

jwoori ba tete teo. 7 Konto to, kwei-na dɛ á ke toroko-doŋo. Laam beeri-na naane delei 

na loɡa, ye ba ta wo kwei-de se ba ma toŋe to. Ja-na naane dem á lei de toroko kom 

se de taa vaŋe-ko, se á daare á pwɛ nwa balo naane dem na loɡe to á pe. 8 Laam 

kwei-na BAŊA WƐ ni-ɡwonim dakaa kam á daŋe toroko kom baŋa ne. Ta beeri-na 

dakaa kadwoŋi, á ke sabu-seŋa wonnu telo á na mɔɔne se á ma á ywoori‑o to ka wone, 

se á daare á zeɡe-ka Wɛ ni-ɡwonim dakaa kam takeiri ne. Abam ná ke konto á ti, se á 

laam kale naane dem á yaɡe chwoŋa ne se de taa vaŋe toroko kom de via, 9 ye á fɔɡe á 

nii. Naane dem ná lɛɛne debam siseini dem ye de kwei Bɛte-Semesa chwoŋa kam de 



maa kɛa, dé wó lɔre we ko ye Isarele tiina Wɛ dem mo seene o toŋe chanɛɛre dento o 

yaɡe debam yera ne. Se naane dem ná tɔɡe chwo-ɡaa, dé wó lɔre we ko ke ko maŋe 

daane mo, se ko dae wo-lɔŋɔ.”  
10 Filisi tiina bam ma seene ba ke konto. Ba déem beeri naane delei delo na loɡe to 

mo ba lei toroko yera ne. Ko daare ye ba pe de nwa bam sɔŋɔ ne. 11 Ba ma kwei BAŊA 

WƐ ni-ɡwonim dakaa kam ba daŋe toroko kom baŋa ne, ye ba daare ba zeɡe dakaa 

kalo sabu-seŋa baywoa de kasili-nabiina kamwaro tem na wo ka wone to ba ke da. 
12 Naane dem ma yɔɔre de kwei Bɛte-Semesa chwoŋa kam de maa kɛa. De yɔɔre de 

maɡe de yuu chwoŋa kam konto ne mo, ye de keeri de via. De daa wo ywori se de vo 

jazem seeni naa jaɡwia seeni. Filisi tiina dedɛɛra banu bam ma tɔɡe de kwaɡa ba vo 

ba yi Bɛte-Semesa ni ne.  
13 Bɛte-Semesa tiina bam déem ya wo ba bwollu tem ne mo ba ɡwei baninac. Ba ma 

kwoni ba yuni ba nii, ye ba na Wɛ ni-ɡwonim dakaa kam. Ko ma pa se ba wo tiini ko 

pwoli dedɛ. 14 Toroko kom dɛ konto mo taa ko vo ko yi nɔɔno dedoa kara ko zeɡe da, 

peo kamunu kodwoŋi teiŋa ne. Nɔɔno wom yere mo Josua. O maa ye Bɛte-Semesa tu. 

Nɔɔna bam ma yɔɔre ba lɔ toroko kom dɛ sem ba ma dwei mini. Ba ma daare ba ɡo 

naane dem ba zwɛ ba ma ba ke kaanem ba pa BAŊA WƐ. 15 Levi dwi tiina bam déem ya 

ɡɔɡe BAŊA WƐ dakaa kam toroko kom baŋa ne ba ja tu teɡa. Ba ta ma kwei dakaa kalo 

sabu-seŋa kamwaro tem na wo ka wone to ba woli da. Ba ma zeɡe tento maama peo 

kamunu kom baŋa ne. Dɛ dem konto ne Bɛte-Semesa tiina bam ma ke zwɛɛm pɛɛra de 

pɛɛra yadwonna ba kaane ba pa BAŊA WƐ. 16 Filisi tiina dedɛɛra banu bam déem zeɡe 

mo ba nii totoŋa yam konto maama. Ba laam ma jwoori ba vo Ekoron dɛ dem konto 

ne.  
17 Sabu-seŋa kasili-nabiina kamwaro tenu tem déem zeɡe te pae teene dento mo: 

Asedodi, de Gaza, de Asekelon, de Gafa, dedaane Ekoron. Filisi tiina bam déem kwei 

tento mo se ba ma ba ywoori BAŊA WƐ ba wɛleere dem ŋwaane. 18 Ba sabu-seŋa 

baywoa yanu yam de maa zeɡe ya pae teene denu delo dedɛɛra bam na nii de baŋa ne 

to. De maa ye te-fwaaro delo na lɔɡe de pe de dam to, ko woli de te-balwa bam na wo 

cheɡe to. Peo kamunu kolo baŋa ne ba na zeɡe BAŊA WƐ ni-ɡwonim dakaa kam to daa 

ta wo Bɛte-Semesa tu Josua bwolo kom ne de zem maama mo, se ko taa ye maana de 

kolo na ke da to.  
19 Ko daare, BAŊA WƐ déem ma ɡo Bɛte-Semesa tiina bam nɔɔna fuserepɛ, ba na leesi 

ba nii Wɛ ni-ɡwonim dakaa kam wone to ŋwaane. Teo kom nɔɔna bam ma keeri dedɛ, 

de BAŊA WƐ na toŋe tei ba yera ne to. 20 Bɛte-Semesa tiina bam ma bwei daane ba we, 

“Debam wone wɔ mo wó wane BAŊA WƐ wom yiɡa ne o zeɡe? O tiini o ye wose mo. 

Dé wó pa se o dakaa kam zeɡe ywo ka vo nɔɔno wɔ tei ne mo?”  
21 Ba ma toŋe kwora Kiriaf-Jeerim tiina tei ne ba we, “Filisi tiina bam jaane BAŊA WƐ 

ni-ɡwonim dakaa kam ba jwoori ba ba ba yaɡe ywo-seeni mo. Konto to, ba-na á 

kwei-ka á ja á vo á tei.”  

7 
1 Kiriaf-Jeerim tiina bam ma seene ba ba ba kwei BAŊA WƐ ni-ɡwonim dakaa kam. Ba 

ma ja-ka ba vo ba zeɡe nɔɔno wodwoŋi sɔŋɔ ne, o yere na ye Abinadaba. O déem 

zoore peo yuu ne mo. Ba ma kuri wonto bu Eleaza ye ba pwɛ‑o se o taa nii dakaa kam 

baŋa ne.  

Samuwel nii Isarele tiina bam baŋa ne  

2 Wɛ ni-ɡwonim dakaa kam déem maŋe Kiriaf-Jeerim ne ka dáane taa, nenɛɛne bena 

finlei.* Isarele tiina bam maa keeri chekke, ye ba lwoori BAŊA WƐ se o jwoŋi-ba o yaɡe. 
3 Samuwel déem ma zaŋe o ta de Isarele tiina kɔɡɔ kom maama o we, “Abam ná seene 

á seene yia mo se á jwoori BAŊA WƐ tei ne, ko nam ye se á le Asetare jwona yam de 

jwo-yɔɔro tem maama á tetare ne á dole á yaɡe, se á daare á lwei á wo maama á pa 

BAŊA WƐ. Abam ná zuli wonto yerane, o wó jwoŋi abam Filisi tiina bam jeŋa ne o 

yaɡe.” 4 Isarele tiina bam ma seene ba dole Baal dedaane Asetare jwona yalo na wo ba 

tetare ne to ba yaɡe. Ba laam ma sɛ se ba taa zuli BAŊA WƐ yerane.  
5 Samuwel ma toŋe ni o pa Isarele tiina bam se ba maama la ba jeeri Mizipa ne, se o 

de lwoori BAŊA WƐ o pa-ba.* 6 Nɔɔna bam ma seene ba vo ba jeeri Mizipa ne. Ba na 

ɡilimi ba ti to, ba ma mɔ na ba lwo teɡa ne ba pa BAŊA WƐ. Dɛ dem konto maama ne, 

ba ya vɔɡe ba nia mo ye ba we, “Dé seene dé ke lwarem dé chɔɡe BAŊA WƐ yiɡa.” 

Isarele tiina bam déem na wo Mizipa ne konto to, Samuwel mo tu o ji ba yiɡa tu.*  
7 Filisi tiina bam déem ma ni we Isarele tiina bam jeeri daane Mizipa ne. Ba dedɛɛra 

banu bam ma la ba jar-keira bam ba ke daane se ba vo ba kwaare jara de Isarele tiina 

bam. Isarele tiina bam na niɡi ko ŋwa to, mo foone tiini de zo-ba. 8 Ba ma ta de 

Samuwel ba we, “Fɔɡe n ta‑n lwoori dé Tu BAŊA WƐ! Ta ja o teiŋa debam ŋwaane, se o 

jwoŋi debam Filisi tiina bam jeŋa ne o yaɡe.” 9 Samuwel ma kwei pi-choa o ɡo o zwɛ 

ka maama puna o ma o kaane o pa BAŊA WƐ. O laam ma kaase o lwoori BAŊA WƐ 

Isarele tiina bam ŋwaane. BAŊA WƐ de ma sɛ o wɛ-lworo kom.  
10 Samuwel ta na wora o ke kaanem dem o pa BAŊA WƐ to, mo Filisi tiina bam fɔɔre 

ba twɛ se ba ja jara yam ba yi Isarele tiina bam. Ba ma yi da de BAŊA WƐ zeɡe wɛyuu 

ne o pa se doa tiini ka baɡe-ba pina-pina! Foone ma tiini de ja Filisi tiina bam, pa se 

ba duri Isarele tiina bam yiɡa ne ba jaɡe jei maama ne! 11 Isarele tiina bam ma da ko 

ŋwaane ba zeɡe Mizipa ne, ba pare Filisi tiina bam taa, ba vo ba yi Bɛte-Kara kuri 

seeni. Ba maa jeɡe-ba ba ɡoe konto ye ba via.  
12 Samuwel ma kwei kandwɛ-kamunu o chwi-de Mizipa dedaane Sɛn tetare laŋa ne. 

O ma pa kandwɛ dem yere we, ‘Ebeneza’d, ye o ta o we, “Se ko ba ko yi tento maama 

to, BAŊA WƐ mo zeini debam.” 13 Ko dɛ konto baŋa ne mo, ye Isarele tiina bam wane 

Filisi tiina bam. BAŊA WƐ déem ma che-ba, pa se ba daa wo lɛɛne Isarele laŋa kam ne.  

Samuwel ta na ŋwe to, BAŊA WƐ déem lɔɡe Filisi tiina bam kwaɡa ne mo. 14 Isarele 

tiina bam ma jwoori ba jwoŋi teene delo maama na wo Ekoron dedaane Gafa laŋa ne 

ye Filisi tiina bam ya vere-de ba tei ne to. Isarele tiina bam déem jwoori ba na ba teɡa 

kam ni maama mo. Yazura déem maa wora Isarele tiina bam dedaane Amori tiina bam 

laŋa ne.  
15 Samuwel déem nii Isarele tiina bam baŋa ne taa, ko vo ko yi o toone mo. 16 Bene 

maama ne, o déem yeini o vei o kare teene dento mo: Bɛtel, de Giliɡal, dedaane 

Mizipa. Jei sento maama ne mo o yeini o kwɛ nɔɔna bam taana o pa-ba. 17 O nam ná 

yeini o ti, o daa yeini o jwoori Rama mo o vo o jeini o tete sɔŋɔ ne. O na wora to, o ta 

ma nii Isarele tiina bam baŋa ne. O déem ma lɔ kaanem bimbini Rama ne o pa BAŊA 

WƐ.  

8 

Isarele tiina we ba laɡe pɛ  

1 Samuwel déem ma ba o kwe dedɛ. O ma pa o bia bam ni se banto taa nii Isarele 

tiina bam baŋa ne. 2 O bu-kwea kam yere mo ye Joweli. Wolo na saŋe wonto kwaɡa to 

yere maa ye Abija. Ba déem yeini ba jeeri Beeriseba ne mo, ye ba nii Isarele tiina bam 

baŋa ne. 3 Samuwel bia bam nam wo tɔɡe ba kwo wom nɛ-bwora kam. Ba déem tɔɡe 

sabu-laɡa mo. Ba maa sɛ se nɔɔna yeiɡi-ba de sabu, ye ba daare ba kweele cheɡa kam 

ba yaɡe teɡa ne de ba na bore nɔɔna taana tei to.  
4 Isarele nakwa bam laam ma la ba jeeri daane, ye ba vo Samuwel tei Rama ne. 5 Ba 

ma ta ded‑o ba we, “Leile konto, nmo tiini n kwe mo. N bia bam nam ba tɔɡe nmo 

nɛ-bwora. Konto to, tiŋi pɛ n pa debam, se kotu taa nii dé baŋa ne, nenɛɛne teene 

dedwonna dem na jeɡe pwa tei to.”*  
6 Nakwa bam na taɡe we ba laɡe pɛ to déem tiini ko daane Samuwel dedɛ. O ma 

lwoori Wɛ ko ŋwaane. 7 BAŊA WƐ ma leiri o we, “Cheiɡi nɔɔna bam taane dem, se n sɛ 

n ke kolo maama ba na taɡe dede‑m to. Kokuri, ko dae nmo mo ba ve, se ko ye amo 

mo ba we ba daa vae se a taa ye ba pɛ. 8 Ba maŋe ba zeɡe ko dɛ ne mo ba ve amo ye 

ba daare ba tɔɡe jwona kwaɡa, ko zeɡe a na jaane-ba a nwoŋi Ejipti ne to, se ko ba ko 

yi zem dɛ dem. Ba laam maa wora ba ke nmo ne ba na maŋe ba ke amo de tei to. 
9 Konto to, za n sɛ ba kwora kam, se n daare n kaane-ba dedɛ se ba lɔre ba pɛ wom na 

wó toŋe tei ba yera ne to.”  
10 Samuwel laam ma tole BAŊA WƐ na taɡe kolo to maama o bere nɔɔna balo na tu o 

tei se ba beeri pɛ to, 11 ye o we, “Wolo abam na beeri se o di paare á baŋa ne to na wó 

toŋe kolo á yera ne to mo tento: o laɡe o fe á bakeiri mo se ba ji o jar-keira. O wó pa 

ba badwonna taa chwo o jara-keim torokooro, se badaara taa diini sisein-nɔɔna, ye 

badaara duri torokooro tem yiɡa ne ba kwɛ chwoŋa kam ba pa‑o. 12 O ta laɡe o kuri á 

bia bam wone mo se ba taa ye o jar-keira yiɡa tiina, se badwonna taa nii nɔɔna moro 

baŋa ne, ye badwonna de taa nii nɔɔna finnu baŋa ne. O ta wó fe á bia bam mo se ba 

taa toŋe o kare sem ne ba vara ye ba daare ba zaɡe mena. O wó pa ba ke jara zela de 

torokooro zela dwi maama se o ma kwaare jara. 13 Ko ná ye á bukwa bam, o maa wó 

pa ba taa ke talwoŋ-ywoŋa dwi dwi ba pa‑o. Ba badaara de maa wó saŋe ba pa‑o, se 

badwonna de taa fɔɡe bworobworo. 14 Pɛ wom laɡe o vere á kare selo na tiini se 

lamma to mo, de jei selo á na duɡi Vini de Olivi teeni se wone to, se o daare o kwei-se 

o pa o tontoŋena. 15 O ta maa wó jwoŋi á mena de á tio-bia fuɡa maama wone popɔra 

dedoa, se o kwei o pa o kwaɡa nɔɔna de o tontoŋena. 16 Ko ta ná ye abam tete 

tontoŋena, baara de kaana, de á naane, de á bonɛ, o laɡe o jwoŋi balo maama na lana 

to mo o taa tei se ba taa toŋe ba pa‑o. 17 O ta laɡe o jwoŋi á vare-mumuɡu fuɡa 

maama wone popɔra dedoa mo. Abam tete de nam wó ji o kabɛ. 18 Dɛ dem ná tua ye á 

jeɡe pɛ, á wó tiini á chwoosi á lwoori BAŊA WƐ se o woli abam, pɛ wom na bɛɛse abam 

tei to ŋwaane. Dɛ dem konto ne BAŊA WƐ nam ba laɡe o cheiɡi á taane dem.”  
19 Nɔɔna bam maa wo sɛ Samuwel kwora kam. Ba ma ta‑o ba we, “De konto maama 

de, debam ta laɡe pɛ mo se o taa di paare dé baŋa ne. 20 Dé laɡe se dé taa nye nenɛɛne 

teene dedwonna dem na ye tei to mo. Dé pɛ wom wó taa nii dé baŋa ne, ye o ta wó 

tɔɡe dé yiɡa se dé yeini dé kwaare jara dwi maama!”  
21 Samuwel ma cheiɡi nɔɔna bam ni taane dem maama, ye o de vo o lwoni woŋo 

maama o bere BAŊA WƐ. 22 BAŊA WƐ ma leiri o we, “Nam sɛ ba taane dem n daare n 

tiŋi pɛ n pa-ba.” Samuwel ma sɛ, ye o yaɡe ni o pa Isarele tiina bam se ba maama 

jwoori ba sam.  

9 

Samuwel kuri Sɔɔl se o ji pɛ  

1 Benjamin dwi tu wodwoŋi déem mo wora, o yere mo Kisi. O maa ye nadum. O 

déem ye Abiyeli bu mo. O kwo-nakwe yere maa ye Zerora ye wonto de kwo yere ye 

Bekorafa. Banto déem nwoŋi Benjamin dwi tu Afiya sɔ-yuu kom ne mo. 2 Kisi bu dedoa 

déem wora, o yere mo ye Sɔɔl. O maa ye nenɔm ye o dwoŋi tera Isarele tiina bam 

maama wone. O déem ye nɔn-waɡele mo chekke. O maa ye nɔn-doŋo ye o tiini o dɔra 

o dwoi o yuudwonna bam maama.  



3 Dɛ dedwe mo Kisi bonɛ sedwonna ywori se jei. O ma ta o bu Sɔɔl o we, “Ja dé 

tontoŋena bam wone dedoa se á vo á beeri bonɛ sem.” 4 Sɔɔl ma seene o ke konto. 

Wonto de o tontoŋeno wom ma tole Efrayim zwonnu laŋa kam maama, de Salisa jei 

sem maama, ba beeri bonɛ sem ba ɡa. Ba ma kɛ ba vo ba yi Saalim, ye ba wo nɛ-se 

dáane de. Ba ma daare ba tɔɡe Benjamin laŋa kam maama. Ba ta maa wo nɛ bonɛ sem 

jei sem konto mɛ mɛ.  
5 Ba laam ma beeri ba vo ba yi Zufa. Sɔɔl ma ta de o tontoŋeno wom o we, “Pa se dé 

jwoori sɔŋɔ. Tento wɛɛne, amo kwo daa ba nii bonɛ sem, o laam jei o boŋe debam 

boboŋa mo, dé na daane to ŋwaane.” 6 Tontoŋeno wom ma leiri‑o o we, “Nii, Wɛ 

tontoŋeno dedoa wo teo konto ne. Nɔɔna tiini ba neɡe‑o, kokuri, kolo maama o na tɛ 

to yeini ko ke konto mo. Pa se dé beeri o jei dé vo, se dɛ delo wonto wó bere debam 

chwoŋa kalo de na wó tɔɡe to.”  
7 Sɔɔl laam ma bwei‑o o we, “Dé nam ná laɡe dé vo nɔɔno wom tei, bɛ mo dé wó ja 

dé vo dé pa‑o ye dé wodiu maama ti tento to? Kolokolo daa tera dé tampɔro tem 

wone, naa woŋo wora?” 8 Tontoŋeno wom ma leiri‑o o we, “Nii mo! Amo jeɡe 

sabu-dale balaŋa. Amo wó kwei dento mo a pa‑o, se o bere debam chwoŋa kalo dé na 

wó da to.” 9 Faŋa to, Isarele tiina bam déem ná laɡe se ba vo Wɛ ni-jwoŋinu tei ba 

bwei woŋo Wɛ tei ne, ba yeini ba ta we, ‘Pa-na se dé vo dé na Yi-naro wom.’ Kokuri, 

ba déem bwoi Wɛ sampwori sem we, ba ye yi-nara mo. 10 Sɔɔl laam ma ta o tontoŋeno 

wom o we, “Ko nam lamma, dé kɛ.” Ba ma kwei chwoŋa ba maa vei teo kolo Wɛ 

tontoŋeno wom na zoore da to.  
11 Ba na wora ba diini zwoŋo se ba vo ba yi teo kom to, mo ba jeeri bukwa na nwoŋi 

teo kom wone ba maa vei buɡa se ba mɔ na. Ba ma bwei-ba ba we, “Yi-naro wom zem 

wo ywo na?” 12 Bukwa bam ma leiri ba we, “Ɛɛ! Nam ke-na lela, se o yɔɔre o wo abam 

yiɡa ne mo. Zem mo o daa ta tu debam teo. Kokuri, o laɡe o woli dé nɔɔna bam wone 

se ba ke kaanem zwoŋo yuu wara-jei bimbini dem baŋa ne. 13 Á ná zo teo kom wo, á 

wó wane á yi‑o ye o ta wo diini o yi mɛ kaanem dem na wó ke to. Nɔɔna bam wó taa 

jei ba cheiɡi wonto mo se o ba o lwoori Wɛ swolim o ke kaanem dem baŋa ne, se 

wonto de nɔɔna bam maama laam wane ba di wodiu. Nam véi-na, se á wó na‑o.”  
14 Ba ma vo ba zo teo kom wone. Ba na maa zoore to, mo Samuwel de maa beene se 

o jeeri-ba. O déem wo chwoŋa ne mo, o diini o maa vei kaanem jei sem. 15 Dɛ delo 



teɡa na wó poore se Sɔɔl ba o yi teo kom to, mo BAŊA WƐ déem nam ya lwoori yiɡa o 

ta de Samuwel o we, 16 “Jwa kanto maŋa ne, amo wó toŋe Benjamin dwi tu dedoa se o 

ba n tei. Ko ye se n lwo swolim nuɡa mo o yuu ne, se n ma n tiŋi‑o se o taa ye amo 

nɔɔna Isarele tiina bam yiɡa tu. Se wonto mo wó jwoŋi a nɔɔna bam o yaɡe Filisi tiina 

jeŋa ne. Kokuri, a nii a na a nɔɔna bam cham dem, ye ba keira kam de yi-ne.”  
17 Samuwel yi na tu de peere Sɔɔl to, mo BAŊA WƐ taɡe ded‑o o we, “Nɔɔno wonto mo 

a taɡe o taane a bere‑m to. Wonto mo wó taa nii amo nɔɔna bam baŋa ne.”* 
18 Samuwel na wo teo kom manchwo-peena ni ne to mo Sɔɔl fɔɔre o vo o yi o tei. O ma 

bwei‑o o we, “Ja! Bere debam Yi-naro wom na zoore mɛ to.” 19 Samuwel ma leiri‑o o 

we, “Amo mo ye Yi-naro wom. Nam da-na amo yiɡa se dé di zwoŋo kom baŋa dé vo 

kaanem jei sem. Zem mo dé wó tɔɡe daane dé di kaanem dem wodiu. Jwa zezeŋa ne, 

a ta wó ta kolo maama na wora to a bere‑m, se a daare a yaɡe‑m chwoŋa ne se n viiri. 
20 Pa se n boboŋa taa tiɡa, se ko ná ye bonɛ selo na jei da yatɔ zem tento to, ba jwoori 

ba na-se. Nam lɔre we, Isarele tiina bam maama yi paɡe nmo de n kwo sɔŋɔ kom baŋa 

ne mo.”  
21 Sɔɔl ma leiri o we, “Amo nam nwoŋi Benjamin dwi dem wone mo. Isarele dwia 

yam maama wone, Benjamin dwi dem mo tiini de muri. Amo ta na nwoŋi diɡa kalo ne 

to mo ye kalo nɔɔn-nɔɔno na yeiri ka ni ne to. Tetɛ mo ye nmo ŋɔɔne taane dento n 

pa-ne?”  
22 Samuwel déem ma ja Sɔɔl de o tontoŋeno wom o vo o zo jeerim diɡa kam wone. O 

ma pa se ba jeini mɛ yuu tiina na jei to.e Balo ba na bwoŋi se ba jeeri da to maa ye 

nenɛɛne nɔɔna fintɔ. 23 Samuwel ma ta de wolo na saŋe ba wodiu kom to o we, “Kwei 

nɔne delo a ya na pɛ‑m ye a ta dede‑m se n tiŋi de yera to n ja n ba n pa-ne.” 
24 Wodi-saŋeno wom ma kwei chwei dem de de nɔna yam maama o ja o vo o zeɡe Sɔɔl 

yiɡa ne. Samuwel laam ma ta de Sɔɔl o we, “Ko ye nmo nyem mo. Di n na laɡe tei to, 

se a maŋe a tiŋi nɔne dento n ŋwaane mo, ye a laam bwoŋi nɔɔna banto maama se dé 

di daane.”  

Dento dɛ dem ne, Sɔɔl dedaane Samuwel ma di wodiu daane. 25 Ba na di ba ti to, ba 

ma zeɡe da ba tu ba jwoori teo kom wone. Samuwel ma ja Sɔɔl o di sɔŋɔ kom nayuu 

baŋa ye ba lara.f 26 Teɡa na jeɡe ka poore to, mo ba ɡwoni teɡa ba zaŋe. Samuwel ma 

ta de Sɔɔl ya na wo nayuu kom ne to o we, “Nam zaŋe n ti n yiɡa, se a bane‑m a yaɡe 

chwoŋa ne se n viiri.” Sɔɔl na zaŋe o tu nayuu kom ne to, o de Samuwel ma nwoŋi 

pwooni ba kwei chwoŋa ba maa kɛa.  
27 Ba na vei ba yi teo kom ni dem to, Samuwel ma ta de Sɔɔl o we, “Ta de n 

tontoŋeno wom se o tɔɡe yiɡa o taa via.” Sɔɔl tontoŋeno wom na kɛ o ti to, mo 

Samuwel daa taɡe o we, “Zeɡe konto, se a ta Wɛ kwora kam a bere‑m.”  

10 
1 Ba na zeɡe da konto to, Samuwel laam ma kwei Olivi nuɡa kabɔɔ. O ma lwo nuɡa 

kam Sɔɔl yuu ne ye o daare o kukwori‑o.* O ma ta‑o o we:  

“BAŊA WƐ mo kwɛ nmo tento, ye o tiŋi‑m se n ta‑n ye o nɔɔna Isarele tiina bam yiɡa 

tu. [Nmo wó ta‑n nii ba baŋa ne ye n daare n jwoŋi-ba ba dona maama jeŋa ne n 

yaɡe. Tento nam mo wó bere‑m we BAŊA WƐ seene o tiŋi‑m se n ta‑n tei o nɔɔna 

bam:]g 2 Zem, nmo ná nwoŋi amo tei ne, ye n ná kɛ n yi Benjamin laŋa siseini dem, 

Racheli yibeeli dem na wo Zeliza ne to, n wó jeeri baara balei. Banto maa wó ta ba 

bere‑m we, ba jwoori ba na bonɛ selo n ya na kare n beeri to. Ba ta wó pa n maane we 

n kwo wom daa ba jeɡe se lwia, se o laam jeɡe lwia mo nmo tete ŋwaane ye o bwei o 

we, ‘Amo wó ke tɛ mo se a jwoori a na a bu wom?’  
3 Nmo ná zeɡe dáane ye n vo n yi Tabora tei-zɔŋɔ kom, n ta wó jeeri baara batɔ na 

maa vei Bɛtel se ba ke kaanem ba pa Wɛ. Ba dedoa wó taa jeɡe bebale setɔ, dedoa maa 

zei bworobwooru tetɔ, ye batɔ tu wom de jeɡe lɔɔ de ko wo sa-doora bam. 4 Ba ná 

jeeri‑m konto, ba wó ware‑m, ye ba daare ba pa‑m bworobwooru telei. Ko ná ke 

konto, se n jwoŋi bworobwooru tem ba jeŋa ne.  
5 N laam ná zeɡe dáane, n wó vo n yi Wɛ zwoŋo kom na wo Gibea seeni to. Dáane 

mo Filisi tiina jar-keira bam jeɡe tiɡisim jei. Nmo ná yi teo kom ni, n wó jeeri Wɛ 

sampwori sedwonna kɔɡɔ na zeɡe zwoŋo kom wara-jei sem ne ba maa tua. Ba maa wó 

taa tae kwanno dwi dwi, ye ba wɔe senyɛ, ba daare ba taa wu wui. Ba maa wó taa via 

ye ba pworisa. 6 BAŊA WƐ jworo laam wó ba nmo baŋa dedaane dam pa se n de woli 

ba wone n tɔɡe n ta‑n pworisa. Konto baŋa ne n laɡe n leiri mo n ji nɔn-ɡaa. 
7 Wo-kenkaɡela yam konto maama ná seene ya ke nmo yera ne, ko laam ye se n ke 

kolo maama na wó su n yi to, se Wɛ wora dede‑m.  
8 Nmo laam ma‑n wó da yiɡa n vo Giliɡal, se a laam ba. Amo nam ná tu a jeeri‑m, a 

laam wó ke zwɛɛm pɛɛra dedaane yazura pɛɛra a ma kaane a pa Wɛ. Nmo jeɡe se n 

cheiɡi-ne da yarepɛ mo, se a laam ba a yi‑m Giliɡal ne. A ná tua, a laam wó bere‑m 

kolo daa na wora se n ke to.”  

Sɔɔl jiɡi Isarele tiina pɛ  

9 Sɔɔl déem na pipiri se o kɛ o daare Samuwel to, mo BAŊA WƐ pɛ o bochare leiri de ji 

bochare-doore. Dɛ dem konto ne woŋo maama seene ko ke ko maŋe dedaane Samuwel 

na taɡe tei to mo. 10 Sɔɔl dedaane o tontoŋeno wom na dɛ ba yi Gibea to, mo ba nɛ Wɛ 

sampwori kɔɡɔ na beene se ba jeeri-ba. Wɛ jworo ma ba Sɔɔl baŋa dedaane dam. O ma 

to ba wone o tɔɡe o pworisa. 11 Nɔɔna balo déem na yei Sɔɔl faŋa to ma na o na ke tei 

ye o pworisi to, ye ba bwei daane ba we, “Keitaa! Bɛ mo yi Kisi bu wom tento? Sɔɔl de 

ɡa tɔɡe o wo sampwori sem wone mo na?”  
12 Jei sem konto nɔɔno dedoa ma ta o we, “Se sampwori sento sem, á yei ba kwoa 

na?” Ko maama na ke tei to déem ma lɛɛre ko ji sinseira we, “Sɔɔl de laam tɔɡe o wo 

sampwori sem wone mo na?” 13 Sɔɔl na pworisi o ti to, o laam ma bɛ o di zwoŋo baŋa 

wara-jei sem.  
14 Sɔɔl kwo choro wodwoŋi déem ma na Sɔɔl de o tontoŋeno wom ye o bwei-ba o we 

“Abam ya vei yei ne mo?” Sɔɔl ma leiri o we, “Dé ya kare dé beeri bonɛ sem mo. Dé 

nam na wo nɛ-se to, mo dé vei Samuwel tei.” 15 O kwo choro kom ma ta o we, “Nam ta 

n bere-ne Samuwel na taɡe kolo dede‑m to.” 16 Sɔɔl ta ma leiri o we, “O yɔɔre o ta 

debam mo we dé kɔ jworo, se ba nɛ bonɛ sem.” Ko daare, Sɔɔl wo sɛ se o ta kolo 

Samuwel na ŋɔɔne ded‑o paare dim ŋwaane to.  
17 Samuwel déem ma bwoŋi Isarele tiina bam maama se ba ba Mizipa ba jeeri BAŊA 



WƐ yiɡa ne.* 18 Ba na laɡe daane to, o ma ta de-ba o we, “Isarele tiina BAŊA WƐ wom 

kwora mo tento: Isarele tiina bam, amo mo jaane abam a nwoŋi Ejipti ne a ba 

ywo-seeni. Amo ta ma vere abam Ejipti tiina jeŋa ne, ye a jwoŋi abam a yaɡe teene 

delo maama déem na bɛɛse abam to jeŋa ne. 19 Abam Tu Wɛ ye wolo na yeini o vere 

abam á cham de á yaara maama wone to mo. De konto de, abam ta lɔɡe Wɛ kwaɡa ne 

mo ye á we, á laɡe pɛ se o taa wo á yiɡa ne. Konto ŋwaane nam ba-na á tiɡisi á tete 

BAŊA WƐ yiɡa ne, dwi de dwi, sɔ-yuu de sɔ-yuu.”  
20 Samuwel laam ma bwoŋi Isarele dwia yam maama se ba nwoŋi dwi de dwi ba zeɡe 

o yiɡa ne. Wɛ ma kuri Benjamin dwi dem ba maama wone. 21 Samuwel daa ma pa 

Benjamin dwi dem tutwoni de yi, sɔ-yuu de sɔ-yuu. Wɛ ma kuri Matiri sɔ-yuu kom ba 

wone. Se ko kweeli to, Kisi bu Sɔɔl mo Wɛ kuri Matiri sɔ-yuu kom wone. Nɔɔna déem 

ma vo ba beeri‑o ba ɡa. 22 Ba na wo nɛ‑o to, ba ta ma bwei BAŊA WƐ ba we, “Wonto ná 

seene o ye nɔɔno wom, o tu ywo-seeni na?” BAŊA WƐ ma leiri o we, “Véi-na á nii. O 

seiɡi o tete mo zela yam wone.”  
23 Nɔɔna déem ma duri ba vo ba vaŋe‑o ba ja ba nwoŋi pwola. Sɔɔl na tu o zeɡe 

nɔɔna bam tetare ne to, ba ma na we o zeɡe waɡele waɡele mo, ye o dedɔrem dwoi 

nɔɔna bam maama. 24 Samuwel laam ma ta de nɔɔna bam maama o we, “Nii-na, nɔɔno 

wonto mo BAŊA WƐ kuri o pa abam. Nɔɔn-nɔɔno tera debam maama wone se kotu 

dwoni de wonto.” Nɔɔna bam maama ma kaase de kwor-dɛa ba we, “Wɛ wó pa dé pɛ 

wom momwɛ-dɛɛre.”  
25 Samuwel laam ma lwoni o bere nɔɔna bam se ba lɔre paare dim totoŋ-naɡa na wó 

taa ye tei maama to. O ta ma popone tento o ke tɔnɔ wone, ye o kwei-ko o tiŋi BAŊA 

WƐ yiɡa neh. Konto kwaɡa ne mo o bane nɔɔna bam o pa ba jwoori ba sam. 26 Sɔɔl de 

ma jwoori o vo o sɔŋɔ Gibea ne. Nɔɔna badwonna na ye babɛ to déem ma kwoɡili‑o ye 

ba tɔɡe‑o ba vo. Wɛ déem ya pɛ se banto boboŋa tɔɡe Sɔɔl mo. 27 Nɔn-wo-korro 

tedwonna ba wo na ba ŋwae to de maa wora, ye ba ŋwaane ba we, “Nɔɔno wonto yi 

se o jwoŋi debam o yaɡe na?” Ba na ɡwooni‑o konto to, ba wo sɛ se ba ja pɛɛra ba ba 

ba pa‑o. Sɔɔl ma chem.  

11 

Sɔɔl wane Amon tiina bami  

1 Amon tiina pɛ Nahasi déem laɡe o jar-keira o vo Jabese Gilead, se o li teo kom 

konto o jwoŋi o taa tei. Teo kom baara bam ma ta de Nahasi ba we, “Nam pa dé 

ɡwoni ni daane, se dé wó sɛ se n ta‑n tei debam.” 2 O ma leiri-ba o we, “Amo beeri 

chaveera mo se a ke Isarele tiina bam yera ne. Konto to, á na laɡe se dé ɡwoni ni 

daane, ko nam jeɡe se a chochɔreɡe a le nɔɔno maama jazem yi mo ywo-seeni, se a 

daare a ɡwoni ni de abam.” 3 Teo kom nakwa bam ma ta‑o ba we, “Nam pa debam 

pwola se dé kwei da yarepɛ dé toŋe kwora Isarele teɡa kam maama ne dé beeri wolim. 

Dé ná beeri dé pwoli ye jwoŋinu ná wo tu se o vere debam n jeŋa ne o yaɡe, dé laam 

wó ba dé sɛ‑m.”  
4 Nɔɔna badwonna ma ja kwora kam konto ba vo ba yi Gibea. Sɔɔl teo kom mo 

konto. Ba ma ta taane dem ba de Gibea tiina bam zwa ne. Ba de na niɡi to, ba ma 

kaase bɔɡe-bɔɡe. 5 Konto de Sɔɔl ya zeɡe o kara ne mo o kale o nabɛ o maa jwoori 

sɔŋɔ. O na niɡi sɔɔ kom to, mo o bwei o we, “Bɛ mo ke nɔɔna bam yera ne ye ba kaase 

konto ŋɔɔ?” Ba ma lwoni kwora kalo na nwoŋi Jabese ka ba to ba bere‑o.  
6 Sɔɔl na niɡi to, BAŊA WƐ jworo ma chu o baŋa de dam. O wo ma pɛ. 7 O ma ja o 

nabɛ sem selei o ɡo. O ta ma tore tore se nɔna yam mura-mura, ye o pa nɔɔna ja-ya ba 

jaɡe se ya yi Isarele tiina maama. Nɔɔna bam ná yi jei selo maama, ba wó ta tento mo 

ba we, “Sɔɔl de Samuwel mo wora ba lae jar-keira ba ke daane. Wolo ná wo sɛ se o 

nwoŋi o tɔɡe ba kwaɡa, ba laɡe ba ke kotu ne ba na ke tei de nabɛ sento to mo.” 

Foone ma tiini de zo Isarele tiina bam BAŊA WƐ ŋwaane. Ba maama jilli ma nwoŋi se 

                                                           

 i11:1 Tɔn-dwonnu tedwonna wone ko popone we: Amon tiina pɛ wom Nahasi déem 

dedɛɛro ba o jwoŋi-ba o yaɡe. Isarele dwi tiina balo maama na zoore Jɔdan buɡa kam 

wɛ-puli seeni to wone baaro ta wo daare ye Nahasi wo ɡuri o jazem yi. Ko daare ye Isarele 

tiina morro terepɛ (7,000) déem ya luɡi Amon tiina bam jeŋa ne ba duri ba vo Jabese 

Gilead. 



ba vo ba kwaare jara. 8 Sɔɔl ma pa nɔɔna bam maama jeeri Bezeki ne. Ba na jeeli ba ni 

to, Isarele jar-keira bam déem ye nɔɔna morro bia yatɔ (300,000) mo. Judah jar-keira 

bam maa ye nɔɔna morro fintɔ (30,000).  
9 Sɔɔl de o kwaɡa nɔɔna bam ma toŋe Jabese teo nɔɔna se ba jwoori ba teo kom de 

kwora kanto: “Jwa we-bere maŋa ne, dé wó ba dé jwoŋi abam dé yaɡe.” Nɔɔna bam 

na jaane kwora kam ba yi Jabese Gilead ye ba ta to, teo kom tiina wo ma pwoli dedɛ. 
10 De ko de, ba ta toŋe kwora Amon tiina bam tei ne mo we, “Ko ta wo á tei ne. Dé jwa 

wo á jeŋa ne, se á ke debam á na boŋe tei to.”  
11 Teɡa na laɡe ka poore to, mo Sɔɔl pɔɔre o jar-keira bam kuni betɔ. O laam ma pa 

ba nwoŋi ye ba pɔpɔ ba zaŋe Amon tiina kɔɡɔ kom baŋa ne. Ba ma wane-ba, ye ba ɡo 

ba dedɛ se ko vo ko yi wea berem maŋa. Balo fee na luɡi to ma duri ba jaɡe jei maama 

ne. Nɔɔn-nɔɔno daa wo tɔɡe de o dwoŋi.  
 

12 Isarele tiina bam ma yi Samuwel tei ba we, “Nɔɔna balo na ɡwooni Sɔɔl ye ba we, 

ko ya wo maŋe se o di paare debam baŋa ne to, ba wo yei ne mo? Nam pa debam 

chwoŋa se dé ɡo-ba!” 13 Sɔɔl maa wo sɛ ye o we, “Zem dɛ dento, yé ɡo-na nɔɔn-nɔɔno! 

Kolo ŋwaane to, ko ye zem dɛ dem mo BAŊA WƐ jwoŋi Isarele tiina bam o yaɡe.”  
14 Samuwel laam ma ta de nɔɔna bam o we, “Pa se dé jwoori-na Giliɡal se dé kwɛ 

Sɔɔl paare dem se de da chwoŋa nɔɔna maama yia ne.” 15 Ba maama ma seene ba vo 

Giliɡal. Ba ma fɔɡe ba tiŋi Sɔɔl paare dem wara-jei sem ne, ye ba daare ba ke yazura 

pɛɛra ba ma ke kaanem ba pa BAŊA WƐ. Jei sem konto ne mo Sɔɔl de Isarele tiina bam 

maama déem chake de wopwolo.  

12 

Samuwel bane Isarele tiina bam  

1 Samuwel ma ŋɔɔne de Isarele tiina bam o we, “Amo seene a cheiɡi abam kwora 

woŋo kolo maama á na taɡe de amo to baŋa ne. A ma tiŋi pɛ se o taa nii á baŋa ne. 
2 Ko zeɡe a nɔn-donne maŋa ne mo a wo abam yiɡa ne se ko ba ko yi zem. Leile konto 

a tiini a kwe ye a yuu peere. Amo bia laam ye baara mo, ye ba wo á wone. Pɛ wom 

laam leiri amo yuu ne mo, se o taa nii á baŋa ne. 3 Nii-na ne da, a jale a tete mo BAŊA 

WƐ dedaane o pɛ wom yiɡa ne. Ta-na cheɡa: abam wɔ mo amo vere o nabea naa o 



bonaɡa? Wɔ mo a nam ke‑o swa a pini? A bɛɛse wɔ mo abam wone? Wɔ mo suɡi amo 

yia de pɛɛre se ko kwoli o keim-balɔrɔ? Amo ná tusi tei kolo maama wone, se á ta á 

bere-ne, se a jwoori a yiri-te a pa abam.” 4 Nɔɔna bam ma leiri‑o ba we, “Kɔtaa! Nmo 

wo pini debam, n ma‑n wo bɛɛse debam. Nmo ta wo fɔɡe n jwoŋi vwa pɛɛre nɔɔno tei 

ne.”  
5 Samuwel daa ma leiri o we, “Zem dɛ dento ne, BAŊA WƐ de o pɛ wom zeɡe amo 

cheɡa kam kwaɡa ne we abam wo nɛ amo tusim kolokolo baŋa ne.” Nɔɔna bam ma 

leiri ba we, “Ɛɛ! BAŊA WƐ zeɡe ye o nia.”  
6 Samuwel daa ma ta de nɔɔna bam o we:  

“BAŊA WƐ déem mo kuri Moses dedaane Aron ye o tɔɡe banto baŋa ne o ja abam kwoa 

bam o nwoŋi Ejipti ne.* 7 Ta‑á zeɡe konto, se a laɡe a bwɛ abam mo BAŊA WƐ yiɡa ne, 

se ko tɔɡe dedaane BAŊA WƐ na ke wo-kamunnu telo maama o ma jwoŋi abam de á 

kwoa bam o yaɡe to.* 8 Jakob de o dwi tiina déem na jeini Ejipti ne to, mo abam 

nabaara bam déem keeri ba jare BAŊA WƐ. Wɛ ma pa Moses de Aron vere-ba ba ja 

nwoŋi Ejipti ne ba ba ba zoore teɡa kanto á laam na tei to ne.  
9 De konto de, á nabaara bam ma ba ba swei ba Tu BAŊA WƐ wom swia. Konto 

ŋwaane mo o ke-ba ba dona jeŋa ne. Ko ma pa se Sisera wolo na ye Hazora teo 

jar-keira bam yiɡa tu to, de Filisi tiina bam, dedaane Moaba pɛ wom de o nɔɔna bam 

wane á nabaara bam ba di jara wone.* 10 Á kwoa bam déem daa ma keeri ba jare BAŊA 

WƐ ye ba we, ‘Debam tusi mo. Dé pipiri dé yaɡe BAŊA WƐ zula ye dé daare dé zuli Baal 

dedaane Asetare jwona yam. Nam jwoŋi debam n yaɡe dé dona jeŋa ne, se dé laam 

wó jwoori dé taa zuli‑m.’ 11 BAŊA WƐ ma kuri Gideon, de Baraki, de Jefeta, dedaane 

amo, Samuwel o pa abam. Wɛ ma tɔɡe nɔɔna bam konto baŋa ne o jwoŋi abam o yaɡe 

á dona bam maama jeŋa ne, se á ta‑á wae á zoore de yazura.  
12 Abam nam na yɔɔre á na Amon tiina pɛ Nahasi na laɡe o kwaare jara de abam to, 

mo á taɡe de amo á we, ‘Laɡe pɛ n pa debam, se o taa nii dé baŋa ne.’ Á taɡe konto ye 

abam Tu BAŊA WƐ wom ya mo maŋe o ye abam pɛ. 13 Á nam nii-na á pɛ wom mo 

tento. O maa ye pɛ wolo á na lwoori Wɛ o ŋwaane ye BAŊA WƐ kuri‑o o pa abam to. 
14 Nam seene-na yia á ta‑á kɔre BAŊA WƐ se á daare á ta‑á zuli‑o ye á tɔɡe o chwei sem. 

Yé se-na á zwa á ve o nia yam. Abam maama de á pɛ wom ná tɔɡe á Tu BAŊA WƐ 

konto dwoŋi, ko wó taa lana ko pa abam. 15 Ko daare á na pɛ se á zwa se, ye á ve se á 

sɛ o nia yam, BAŊA WƐ de wó lɔ abam de á pɛ wom kwaɡa ne mo.  
16 Nam ta‑á zeɡe á na zeɡe mɛ konto to, se BAŊA WƐ wó ke wo-kamunu á yibia ne 

leile konto. 17 Maŋa kanto dae te-pwoŋa mo na? Amo nam wó lwoori BAŊA WƐ se o pa 

doa ba ka taa baɡa ka wuura ye ka nena. Abam ná nɛ do-fɔrɔ kom, á wó maane we á 

tiini á sa chwoŋa ye á chɔɡe BAŊA WƐ yiɡa mo, de á na taɡe we á laɡe pɛ to.”  
18 Samuwel na seene o lwoori BAŊA WƐ to, Wɛ ma pa do-fɔrɔ ba ka baɡa ye ka nena 

dɛ dem konto ne. Ko ma pa nɔɔna bam maama tiini ba kɔre BAŊA WƐ dedaane 

Samuwel. 19 Ba ma ta de Samuwel ba we, “Pwopwo, ja n Tu BAŊA WƐ wom teiŋa n pa 

debam se dé yé te. Debam laam seene dé lɔre we dé wɛleera yam daɡa, ye dé ta woli 

ya wone mo dedaane dé na we dé laɡe pɛ to.”  
20 Samuwel laam ma leiri-ba o we, “Cheɡa to, abam seene á ke wo-balɔrɔ. Nam yé 

ta‑á kɔre-na foone. Ko laam nam jeɡe se á ta‑á tɔɡe BAŊA WƐ de á wo maama mo, se á 

daa yé lɔ o kwaɡa ne. 21 Yé zuli-na jwona. Yanto ba jeɡe dam, ya nam bá wane abam 

ya jwoŋi ya yaɡe cham wone. Ya ye wo-yɔɔro yerane mo. 22 BAŊA WƐ bá sɛ o ve abam 

balo na ye o nɔɔna bam to, o tete yere-zɔŋɔ kom ŋwaane. Kokuri to, wonto mo kuri 

abam se o pa á ta‑á ye o tete nɔɔna. 23 Se ko ná ye amo, a ta wó taa lwoori BAŊA WƐ a 

pa abam. Ko ya ná dae konto, a ya wó ke wɛleere mo.* Amo za wó taa bere abam 

chwo-laaro telo na maŋe se á tɔɡe to. 24 Ta‑á kɔre-na BAŊA WƐ se á daare á ta‑á zuli‑o 

de á bochare maama. Guli-na wo-kamunnu telo maama o na ke o pa abam to. 25 Nam 

ta‑á yei-na we, abam de á pɛ wom ná misi á yuni keim-balwaaro wone, Wɛ wó pa á 

yera maama saare teɡa baŋa ne mo.”  

13 

Sɔɔl ve Baŋa Wɛ ni dem  

1 Sɔɔl déem jeɡe bena fintɔj mo ye o bobo se o di paare. O déem nam di paare Isarele 

tiina baŋa ne bena finna-yalei mo.k  
2 Sɔɔl déem ma kuri Isarele tiina bam wone nɔɔna morro tetɔ se ba taa wo o tei ne. 

Nɔɔna morro telei ma maŋe Mikimasa ne, ko woli de Bɛtel zwonnu laŋa kam ne. 

Nɔɔna moro de maa wo o bu Jonatan tei ne. Banto ma vo Gibea na wo Benjamin laŋa 

kam ne to. Sɔɔl ma pa Isarele tiina jar-keira balo maama na daare to jwoori ba sam.  
3 Jonatan déem ma vo Gibea mɛ Filisi tiina jar-keira kɔɡɔ kodwoŋi na ɡilimi to. O na 

yi da to, o ma jeeri-ba de jara ye Filisi tiina bam maama ni ko ŋwa. Sɔɔl de ma pa ba 

wu nabwanno Isarele teo kom maama wone se Hiburu tiina bam nwoŋi jara keim 

ŋwaane. 4 Isarele tiina bam ma ni we Sɔɔl mo wane Filisi tiina jar-keira kɔɡɔ kolo na 

wo Gibea ne to o zeili. Konto nam mo pɛ Isarele tiina bam kikia maama lwoi Filisi 

tiina bam momwa ne. Isarele tiina jar-keira bam maama ma sɛ Sɔɔl kwora kam ye ba 

vo ba jeeri‑o Giliɡal ne.  
5 Filisi tiina bam de déem ma bwoŋi ba jar-keira bam se ba nwoŋi ba kwaare jara 

dedaane Isarele tiina bam. Ba jara torokooro déem ye morro tetɔ (3,000) mo. Balo na 

diini sisein-nɔɔna to maa ye morro teredo (6,000). Ba jar-keira maama ni déem ware 

de ɡa de ti. Ba daɡa dedɛ nenɛɛne naneo ni kasolo mo tei. Ba ma tɔɡe daane ba vo 

Mikimasa ba chwi ba vwoa da. Jei sem konto jeeri Bɛte-Aven wɛ-puli seeni mo. 
6 Isarele tiina bam ma na we ko tiini ko zo ba yera, Filisi tiina bam na jeɡe-ba ba 

peene to ŋwaane. Ba ma duri ba vo ba seiɡi peero bɔɔna wone, de punnu wone, de 

ɡuɡworru wone, de ɡwonnu wone, de vola wone se ba wane ba lu. 7 Ba badwonna 

bere ba bɛ Jɔdan buɡa kam ye ba zo Gad dedaane Gilead laŋa kam ne mo.  

Sɔɔl ma maŋe Giliɡal ne. Foone ma ja nɔɔna balo na wo o tei ne to pa se ba yera sae 

pɔm-pɔm. 8 O déem peene mo se o cheiɡi Samuwel na wó ba maŋa kalo to. O ma 

cheiɡi da yarepɛ ne Samuwel na taɡe tei to. Samuwel yuu na ba nae to, Sɔɔl nɔɔna 

bam laam ma bobo se ba jaɡe ba daare‑o. 9 Sɔɔl ma ɡa ɡa o we, “Ja-na zwɛɛm pɛɛra 

yam dedaane yazura pɛɛra yam á ba á pa-ne.” O na jwoŋi-te nɔɔna bam tei ne to, mo o 

kwei varem wom o wora o zwɛ o ma o ke kaanem. 10 O na yɔɔre o ti kaanem dem to 

dedaane Samuwel dɛ o yi da. Sɔɔl ma vo se o jeeri‑o o daare o zaane‑o.  
11 Samuwel ma bwei Sɔɔl o we, “Bɛ mo konto n kea?” Sɔɔl ma leiri‑o o we, “Maŋa 

kalo nmo na pɛ se n ba to na yia ye n ta wo tu to, amo nɔɔna bam ya wora ba jaɡe ba 

daare-ne. Filisi tiina jar-keira bam de ma jeeri daane Mikimasa ne se ba kwaare jara 

dedaane debam. 12 Amo ya ta maa jeɡe lwia we ba wó ba Giliɡal ywo-seeni ba zaŋe a 

baŋa ne, ye a ta wo lwoori BAŊA WƐ zeinim jara yam ŋwaane. Konto to amo boŋe we 

ko fee mo se a ke lela a ke kaanem dem.”  
13 Samuwel ma ta o we, “Nmo tiini n toŋe jworim dedɛ. Nmo wo tɔɡe ni delo nmo Tu 

BAŊA WƐ na pɛ‑m se n da to. N ya ná dɛ-de chekke, BAŊA WƐ ya wó pa nmo de n dwi 

dem di paare Isarele tiina baŋa ne, se ko taa vei wuu. 14 Nam nii! N paare dem daa bá 

taa wora taa. BAŊA WƐ maŋe o beeri o na nɔɔno wolo kikia na dɛ o wo to, ye o laam 

wó pa wonto mo taa nii o nɔɔna bam baŋa ne, nmo na wo dɛ BAŊA WƐ ni dem to 

ŋwaane.”  
15 Samuwel ma zeɡe Giliɡal ne o kwei o chwoŋa o maa kɛa. Nɔɔna balo ta na wo Sɔɔl 

tei ne to ma tɔɡe ded‑o ba vo Gibea na wo Benjamin laŋa kam ne to. Sɔɔl ma jeeli ba 

ni daane, o na we ba ta yi nɔɔna bia yaredo (600).  
16 Sɔɔl de o bu Jonatan dedaane ba kɔɡɔ kom maama maa maŋe Benjamin teo Gibea 

ne ba tiɡa. Filisi tiina bam de maa maŋe Mikimasa ne ba tiɡa. 17 Filisi tiina jar-keira 

badwonna ma zeɡe ba na ɡilimi mɛ to ne ba pɔɔre ba tete kuni betɔ. Ba maa yeini ba 

nwoŋi se ba taa maɡe ba dona ye ba vere ba wonnu. Popɔra dedoa déem kwei Ofera 

chwoŋa kam na wo Suwali laŋa kam seeni to mo. 18 Ba popɔra kadwoŋi de ma kwei 

Bɛte-Horon chwoŋa kam, ko daare ye popɔra kalo na daare to de kwei chwoŋa kalo na 

vei siseini dem laŋa ne, mɛ na maŋe de Zeboyim bwolo kom de kaɡoa kam to.  
19 Kanto maŋa kam ne, luru tera Isarele tiina teene dem maama wone. Kokuri to, 

Filisi tiina bam mo déem ya taɡe ba we, “Dé yé pa Hiburu tiina bam pwola se ba ke 

se-zɔɔro dedaane chichwoa ba ma daane debam.” 20 Konto ŋwaane ko fee mo se Isarele 

nɔɔna maama vo Filisi tiina bam tei se ba dwori ba vaane, de ba dwoora, de ba 

sekware, de ba seene maama. 21 Ko ná ye vaane, Filisi tiina bam maa yeini ba pa ba 

ŋwe sabu-dale dedoa se ba dwori-de ba pa-ba. Ko daare ko ná ye dwoora, de penɡasa, 

de chichwoa, ba wó ŋwe sabu-dala yalei mo.  
22 Konto ŋwaane, dɛ dem na yi se Isarele tiina bam ke jara yam to, nɔɔno wolo 



maama na wo Sɔɔl de o bu Jonatan kwaɡa ne to ba jeɡe se-zɔɔ naa chichwei o jeŋa ne. 

Sɔɔl de Jonatan yerane mo jeɡe jara zela yam konto.  

Jonatan kwaare jara de Filisi tiina  

23 Filisi tiina bam déem ma pa ba jar-keira kɔɡɔ kodwoŋi vo ba che Mikimasa 

zwonnu chwoŋa kam.  

14 
1 Dɛ dedwe mo Sɔɔl bu Jonatan taɡe de nɔn-doŋo wolo na yeini o zei o jara zela yam 

to o we, “Pa se dé bɛ dé vo mɛ Filisi tiina jar-keira bam na vei ba tiɡi to.” O nam wo 

pɛ se o kwo Sɔɔl lɔre ko ni ne.  
2 Sɔɔl déem maŋe Gibea teo kom laŋa kam seeni mo. O maa jei Pomeɡara tio 

kodwoŋi na wo Miɡoron ne to kuri ne. Jar-keira balo na daare ba maŋe o tei ne to 

maa ye nenɛɛne bia yaredo. 3 Nɔɔna bam konto wone dedoa déem ye Ahituba bu 

Ahija. O maa ye Wɛ kaanem tu ye o jeɡe kaanem ɡare-woɡo kom. Ahituba déem ye 

Ikaboda choro de Finehase bu mo, ye o ta ye Eli naa. Eli déem ya ye BAŊA WƐ kaanem 

tu Siloo ne mo. Nɔɔna bam maama nam wo lɔre we Jonatan nwoŋi ba tei ne.  
4 Chwoŋa kam na wo Mikimasa zwonnu tem ne ye Jonatan jeeli se o tɔɡe da o kɛ o 

vo o yi Filisi tiina jar-keira bam tei to, déem tiɡi pe-kamunnu telei tetare ne mo. Te 

dedoa yere déem mo ye Bozezi, ye kodwoŋi kom yere ye Senɛ. 5 Peo dedoa déem jeeri 

baŋa seeni daa kam mo, ye ko yɔɔre Mikimasa. Kodwoŋi kom de maa wo teɡa-kuri 

seeni daa kam ne, ye ko yɔɔre Geba.  
6 Jonatan ma ta de nɔn-doŋo wolo na zei o jara zela yam to o we, “Nam pa dé bɛ dé 

yi nɔn-kafɛ tento na wo mɛ to! Dɛ delo BAŊA WƐ wó woli debam se dé wane-ba. BAŊA 

WƐ ná laɡe o jwoŋi o nɔɔna bam o yaɡe, kolokolo bá cheiŋi‑o. Dé ná daɡa naa dé ná 

muri de, ko maama ye bedwe mo Wɛ tei ne.” 7 Nɔn-doŋo wom ma leiri‑o o we, “Ke 

kolo maama n na boŋe n ja se n ke to, se a zeɡe n kwaɡa ne de a wo maama.” 
8 Jonatan maa we, “Nam pa dé fɔɔre dé vo dé bere dé tete Filisi tiina bam. 9 Ba ná taɡe 

ba bere debam we, ‘Ta‑á zeɡe-na á cheiɡi debam se dé beene á tei’, de wó maŋe da 

mo, de bá di dé yi ba tei. 10 Ko daare ba ná taɡe we, ‘Titwoni-na á di peo kom á ba-na 

ywo-seeni’, dé wó di dé yi-ba mo. Konto wó bere we BAŊA WƐ mo seene o kwei-ba o ke 



debam jeŋa ne.”  
11 Banto balei bam ma vo ba zeɡe mɛ Filisi tiina bam na wó na-ba to. Filisi tiina bam 

ma ta ba bere daane ba we, “Nii-na! Hiburu tiina bam laam wora ba pi ba nwoŋi 

bɔɔna yalo ba ya na seiɡi da to wone mo.” 12 Ba laam ma tɔɔle ba ta Jonatan dedaane 

nɔn-doŋo wom ba we, “Tutwoni á yi-na ywo-seeni, se dé wane dé bere abam woŋo.” 

Jonatan ma ta o tontoŋeno wom o we, “Ta‑n tɔɡe a kwaɡa n diini, se BAŊA WƐ mo ke 

nɔɔna bam konto Isarele tiina bam jeŋa ne.”  
13 Jonatan laam ma ɡwane o di peo kom, ye o tontoŋeno wom tɔɡe o kwaɡa. O ma 

jeeri Filisi tiina bam de jara o maɡe o de teɡa ne. O ná maɡe wolo o de teɡa ne, 

nɔn-doŋo wom wó tɔɡe o kwaɡa o ɡo kotu. 14 Ba na dɛ yiɡa ba jeeri Filisi tiina bam de 

jara konto to, Jonatan de o tontoŋeno wom déem ɡo nɔɔna finlei mo jeiɡa dedoa ne, 

ka wo ɡaale naba-laara fintɔ.  
15 Foone ma tiini de ja Filisi tiina jar-keira balo maama déem na wo pwola ne to, de 

balo na nwoŋi vero ŋwaane to, de balo na yere ba tiɡisim jei to, de ba teo kom nɔn-bia 

bam maama. Teɡa kam ma ziziŋi, kokuri to BAŊA WƐ mo ke se foone dem konto taa 

wora.  
16 Sɔɔl nɔɔna balo na zeɡe Gibea ne ba tole ba nii kolo na wora ko ke to ma na we, 

Filisi tiina bam jaɡe mo ye ba duri jei maama ne. 17 Sɔɔl laam ma ta o nɔɔna bam 

maama o we, “Jeeli-na dé nɔɔna bam maama ni, se dé lɔre balo na tere ywo-seeni to.” 

Ba na jeeli ba ti to, mo ba maane we Jonatan de nɔn-doŋo wolo na zei o jara-keim 

zela yam to mo tera. 18 Wɛ kaanem tu Ahija déem na jeɡe kaanem zela yam o tei ne to, 

Sɔɔl ma ta ded‑o o we, “Ja ɡare-woɡo kom n fɔɔre n yi ywo-seeni se dé bwei BAŊA WƐ 

dé nii dé wó ke tɛ mo.” 19 O ta na wora o ŋɔɔne de kaanem tu wom konto to, ba ma ni 

vuvuɡa sɔɔ na tiini ko zaŋe Filisi tiina bam tiɡisim jei sem ne. Sɔɔl ma ta‑o we, “Le n 

jeŋa ɡare-woɡo kom ne. Maŋa daa tera se dé bwei BAŊA WƐ dé nii.”  
20 Sɔɔl dedaane o jar-keira bam maama ma ke daane ba yɔɔre Filisi tiina bam jei sem 

se ba kwaare jara de-ba. Ba ma vo ba na we vuvuɡa tiini ka to Filisi tiina bam wone 

ye ba kwaare jara da-baŋa ne. 21 Hiburu tiina balo ya na tɔɡe de Filisi tiina bam ba ke 

jara yam ba woli-ba to laam ma jwoori ba lɛɛne ba pu Isarele tiina balo na wo Sɔɔl de 

Jonatan tei ne to. 22 Ko daare Isarele tiina balo ya na seiɡi Efrayim zwonnu laŋa kam 

ne to de ma ba ba ni we, Filisi tiina bam kwaane ba duri se ba lu Isarele tiina jeŋa ne 



mo. Ba de ma nwoŋi ba tɔɡe ba pare-ba de fora. 23 Ba déem pɛ Filisi tiina bam konto 

ba pu mo taa ba vo ba ɡaale Bɛte-Aven. Mo chwoŋa kalo wone BAŊA WƐ déem na dɛ o 

ma o jwoŋi Isarele tiina bam o yaɡe dɛ dem konto ne to.  

Jara yam kwaɡa kikia  

24 Dɛ dem konto ne mo Isarele tiina bam yera tiini ya bwona, kana na jeɡe-ba to 

ŋwaane. Kokuri to, Sɔɔl déem ya duɡi duuri mo ye o daare o pa ni dento o nɔɔna bam 

o we, “Wolo maama ná di wodiu zem ko lwoori wɛ-zoore maŋa ye a ta wo yiri a jene 

a dona bam baŋa ne, se sɔɔlem taa wo kotu yuu ne.” Ko ma pa se dɛ dem konto, o 

nɔɔna bam wolowolo wo laŋe wodiu o ni ne.  
25 Sɔɔl jar-keira bam maama ma tɔɡe ɡaao wone, mɛ teeni na ɡaale to ba kɛ. Ba ma 

na we tooro mo wora jei sem maama. 26 Ba na dɛ da ba kɛ ye ba na tooro tem konto 

to, ba wolowolo wo laŋe-te. Sensɔla kam mo ba déem kɔre. 27 Ko daare Jonatan déem 

wo niɡi we o kwo duɡi mo o pa nɔɔna bam. O ma kwei o nacheiɡa kam o twe o ma 

laŋe to-nuɡa. O laam ma weeri de o jeŋa o di. O yera ma daŋe, ye o ta wara. 28 Nɔɔna 

bam dedoa ma ta de Jonatan o we, “Nmo kwo nam duɡi mo o yaɡe dé jar-keira bam 

baŋa ne we, ‘Lɛɛro taa wo wolo maama na wó di wodiu zem to baŋa ne.’ Ko ye konto 

ŋwaane mo dé maama bwona tento ye kana jeɡe debam.” 29 Jonatan ma ta o we, 

“Cheɡa to, a kwo pɛ ko zo á maama yera chekke. Nii a na di tooro tem fenfee ye a 

jwoori a na dam tei! 30 Dé nɔɔna bam ya ná nɛ chwoŋa se ba di wodiu kolo maama ba 

na vere Filisi tiina bam tei ne to, ko ya bá taa ɡare na? Tento ba ya wó na dam se ba 

ɡo Filisi tiina bam dedɛ ba dwoni ba zem na ɡo tei to.”  
31 Dento dɛ dem ne, Isarele tiina bam zeɡe Mikimasa ne ba pare Filisi tiina bam taa 

ba vo ba yi Ayijalon. Ba na wane-ba ba ti konto to, dedaane ba yera yam buɡi dedɛ 

kana ŋwaane. 32 Ba ma ke lela ba pɛ wonnu telo ba na vere Filisi tiina bam tei ne to se 

ba na wodiu ba di. Ba ma ɡo pei, de naane, de na-mɔre, ba daare ba jeɡe nɔna yam ba 

buri ba di ɡweeni, ye vara bam jana wo lwoori ba lu teɡa ne.  
33 Nɔɔna ma ta Sɔɔl ba we, “Nii debam nɔɔna bam na ke wɛleere delo BAŊA WƐ yiɡa 

ne. Ba jeɡe nɔna mo ba done de ya yera jana.” Sɔɔl ma ta o we, “Abam chɔɡe á cheɡa 

de BAŊA WƐ. Bibili-na kandwɛ-kamunu á ja á ba ywo-seeni á pa-ne.” 34 O daa ma ta o 

we, “Véi-na á da nɔɔna bam wone á ta se ba maama ja ba naane dedaane ba pei sem 



ba ba ywo-seeni. Ba jeɡe se ba ɡo vara bam maama kandwɛ dem baŋa ne ba daare ba 

di ywo mo. Ko dae se ba done nɔna yam de ya yera jana ba ma ke wɛleere BAŊA WƐ 

yiɡa ne.” Tete dem konto ne, nɔɔna bam maama ma ja ba vara ba ba ba ɡo dáane. 
35 Sɔɔl de ma lɔ kaanem bimbini se o ma o zuli BAŊA WƐ. Mo bimbini delo o na dɛ yiɡa 

o lɔ o pa BAŊA WƐ to.  
36 Sɔɔl ma ta de o nɔɔna bam o we, “Nam pa-na se dé vo dé pare Filisi tiina bam tete 

dento wone se ko taa nii te-pora maŋa ne. Dé wó ɡo-ba ye dé daare dé vere ba zela. 

Dé yé daare nɔɔno dedoa de.” Ba ma leiri‑o ba we, “Ke kolo maama n na boŋe n ja se 

n ke to.” Kaanem yiɡa tu wom ma ta o we, “Yaɡe-na se dé bwei BAŊA WƐ se dé lɔre o 

boboŋa.” 37 Sɔɔl ma bwei Wɛ o we, “A ja jara a jeeri Filisi tiina bam se n pa dé di-ba 

na?” BAŊA WƐ maa wo leiri‑o dento dɛ dem ne.  
38 Ko ma pa Sɔɔl ta de Isarele jar-keira yiɡa tiina bam o we, “Á ba-na ywo se dé lɔre 

wɛleere dwi dɔ mo dé ke zem. 39 A duɡi dedaane Ŋwea Tu BAŊA WƐ na pae Isarele 

tiina di ba jara to a we, wolo maama na ke wɛleere dem to wó te mo. Ko ná maŋe ko 

ye amo bu Jonatan de, o bá lu.” O na taɡe konto to, ba maama wone nɔɔn-nɔɔno wo 

leiri taane.  
40 Sɔɔl laam ma ta de Isarele jar-keira bam o we, “Abam maama véi-na dáa á zeɡe 

kɔɡɔ dedoa, se amo de a bu Jonatan de zeɡe ywo-seeni.” Nɔɔna bam ma sɛ ye ba we, 

“Ke kolo nmo na boŋe n ja se n ke to.” 41 Sɔɔl ma lwoori Isarele tiina BAŊA WƐ wom o 

we, “Popo, bere-ne woŋo kolo ŋwaane n na wo leiri debam lworo kom zem to. Ko ná 

ye amo, naa a bu Jonatan yiɡa mo, pa se Yurim kandwɛ dem bere. Ko nam ná ye 

Isarele tiina kɔɡɔ kom yiɡa mo, se n pa Tumim kandwɛ dem bere.”* Jɔrɔ kom ma ja 

Jonatan de Sɔɔl, ye ko yaɡe Isarele tiina kɔɡɔ kom. 42 Sɔɔl daa ma ta o we, “Laam pa 

Wɛ kuri amo de a bu Jonatan tetare ne.” Jɔrɔ kom ma le Jonatan.  
43 Sɔɔl laam ma bwei o bu wom o we, “Nmo ke bɛ mo n sa chwoŋa?” Jonatan ma ta o 

we, “Amo mɛ a nacheiɡa ni mo a laŋe tooro fenfee a di. Konto to, a nam jeɡe se a te 

mo na?” 44 Sɔɔl ma ta o we, “Jonatan, lɛɛro taa wo amo yuu ne nenɛɛne a ná wo pɛ se 

n te!”  
45 Isarele jar-keira bam ma ta de Sɔɔl ba we, “Konto bá ke! Ko dae Jonatan mo jaane 

wɔnɔ-kamunu konto o ba o pa debam Isarele tiina bam na? Debam duɡi de ŋwea Tu 

BAŊA WƐ yere dem we Jonatan yu-yua dedoa tete bá ɡɔ o yuu ne. Ko ye Wɛ mo woli‑o 

pa o ke kolo maama o na ke zem to!” Ko déem ke konto mo ye Isarele tiina kɔɡɔ kom 

jwoŋi Jonatan momwɛ ba yaɡe, ye o daa wo teɡe.  
46 Sɔɔl laam ma yaɡe Filisi tiina bam zeilim. Filisi tiina bam ma jwoori ba tete teo.  

Sɔɔl na di paare ye o ke kolo to  

47 Sɔɔl na tu o di paare Isarele tiina baŋa ne o ti to, o déem ke jara mo dedaane ba 

dona bam maama. Banto maa ye Moaba tiina, de Amon tiina, ko woli de Edom dwi 

tiina bam, de pwa balo na tei Zoba laŋa kam, dedaane Filisi tiina bam. O déem na 

jeeri balo maama to, o yeini o di-ba mo. 48 Ko ta ná ye Amaleki tiina bam, o tiini o ke 

baare o wane-ba. Ko ma pa se o jwoŋi Isarele tiina bam o yaɡe balo maama déem na 

jeɡe-ba ba vere to jeŋa ne.  
49 Sɔɔl déem jeɡe bakeiri setɔ mo: Jonatan, de Isivi, dedaane Maliki-Sua. O 

bukɔ-kwea yere mo ye Meraba, bukɔ-balaŋa kam yere maa ye Mikaale. 50 O kaane 

wom déem ye Ahimaazi bukɔ mo, o yere ye Ahinoam. Nera bu Abenera déem mo ye 

Sɔɔl jar-keira bam yiɡa tu wom. Nera nam ta ye Sɔɔl kwo choro mo. 51 Sɔɔl kwo Kisi 

dedaane Abenera kwo Nera maama kwo mo ye Abiyeli.  
52 Maŋa kalo maama Sɔɔl na ŋwe to, tiɡura dedɛ ma ke Isarele tiina bam dedaane 

Filisi tiina bam laŋa ne. Sɔɔl déem ná maane we nɔɔno wolo dana ye o ta jeɡe baare, o 

wó pa kotu da o zo o jar-keira kɔɡɔ kom wone mo.  

15 

Baŋa Wɛ pɛ Sɔɔl paare dem ti  

1 Samuwel déem taɡe de Sɔɔl o we, “Ko ye amo mo BAŊA WƐ pɛ ni se a tiŋi nmo se n 

di paare o nɔɔna Isarele tiina bam baŋa ne. Konto to, cheiɡi kwora kalo BAŊA WƐ na 

jeɡe se o pa‑m to. 2 Paŋwa Tu BAŊA WƐ we:  

‘A laɡe a waare Amaleki tiina mo ba déem na toŋe tei de Isarele tiina bam to ŋwaane. 

Maŋa kalo Isarele tiina bam na nwoŋi Ejipti ne ba maa beene to, Amaleki tiina bam 



cheɡe ba chwoŋa ye ba jeeri-ba de jara mo.* 3 Konto to, vei n kwaare jara dedaane 

Amaleki tiina bam. Yɔɔre n chɔɡe-ba de ba woŋo maama. Yé ja ba ŋwaŋa. Go-na ba 

baara, de ba kaana, de ba bia, de ba bu-sese, ko woli de ba naane, de ba pei, de ba 

kona, de ba bonɛ.’ ”  
4 Sɔɔl ma bwoŋi o jar-keira bam o ke daane pa ba jeeri Telayim ne. Jar-keira morro 

fuɡa (10,000) mo nwoŋi Judah dwi dem ne. Nɔɔna morro bia yalei (200,000) de maa 

nwoŋi Isarele dwia yadaara yam ne. 5 Sɔɔl laam ma da o kɔɡɔ kom yiɡa ye ba vo 

Amaleki tiina teo kom. Ba ma vwɛ nabara kadwoŋi ne, ye ba cheiɡi se ba nwoŋi da ba 

zaŋe Amaleki tiina bam baŋa ne. 6 Keni dwi tiina de déem zoore jei sem konto ne. Sɔɔl 

ma pa-ba kwora o we, “Maŋa kalo Isarele tiina bam na nwoŋi Ejipti ne ba maa kɛ to, 

abam kwoa déem ke-ba lanyerane. Konto to, zaŋe-na á vo yiɡa á daare Amaleki tiina 

bam, se a laɡe a chɔɡe ba maama mo. Ko nam dae se abam de da á te.” Keni tiina bam 

ma seene ba vo dáa ba daare Amaleki tiina bam.  
7 Sɔɔl laam ma jeeri Amaleki tiina bam de jara ye o di-ba. Jara yam bobo Havila ne 

mo ya vei taa ya yi Sura na wo Ejipti teo wɛ-puli seeni to. 8 O ma ja Amaleki tiina pɛ 

Aɡaɡi ye o ta ŋwe. Se ko ná ye Amaleki teo nɔɔna bam maama, o ɡo-ba mo nyɔ! 9 Ko 

daare, Sɔɔl de o nɔɔna bam déem wo ɡo pɛ Aɡaɡi. Ba ma yaɡe teo kom vare-ŋona 

bam, naane de pei maama. Ba wo sɛ se ba ɡo-te. Ko daare ko ná ye wo-kokware sem 

de telo na ba jeɡe kuri to, ba yɔɔre ba chɔɡe tento maama mo nyɔ!  
10 BAŊA WƐ ma ta de Samuwel o we, 11 “A wo chɔɡe mo, de a na pɛ Sɔɔl ji pɛ to. O 

lɔɡe amo kwaɡa ne mo, ye o ba sɛ se o ke a ni dem ne.” Samuwel wo ma pɛ, ye o tiini 

o lwoori BAŊA WƐ tete dem maama ne o poore teɡa.  
12 Samuwel ma ɡwoni teɡa o zaŋe se o vo o beeri Sɔɔl jei. Ba ma ta ba bere‑o we, Sɔɔl 

vei Kamele mo, o nam chwi kandwɛ-kamunu mo o zeɡe da se ko pa o na yere. Ba ta 

we, o na zeɡe dáane to, o laam vei Giliɡal mo. 13 Samuwel ma vo o yi Sɔɔl tei. Sɔɔl ma 

ware‑o o we, “BAŊA WƐ swolim taa wo n yuu ne. Amo ke a tɔɡe BAŊA WƐ ni dem 

chekke.” 14 Samuwel ma bwei‑o we, “Cheɡa? Bɛ nam daa mo ke ye a ni naane dem 

dedaane pei sem keira konto?” 15 Sɔɔl ma leiri‑o o we, “Jar-keira bam mo vere 

vare-ŋona banto Amaleki tiina jeŋa ne ba ja ba se ba ma ke kaanem ba pa nmo Tu 

BAŊA WƐ wom. Ko daare kolo maama laam na daare to, dé yɔɔre dé chɔɡe-te mo 

kula!” 16 Samuwel ma baɡe‑o o we, “Pu n ni konto, se a ta kwora kalo BAŊA WƐ na 

pɛ-ne diim tete ne to a bere‑m.” Sɔɔl ma leiri o we, “A nam cheiɡa.”  
17 Samuwel laam maa we, “Nmo ya maŋe n nii n tete we, n dae kolokolo yiɡa da. De 

ko de, BAŊA WƐ nam mo pɛ n ji Isarele dwi tiina bam maama yiɡa tu. O ma tiŋi‑m se n 

ta‑n ye ba pɛ. 18 Wonto mo pɛ‑m totoŋe se n toŋe, ye o we n véi n yɔɔre n chɔɡe 

Amaleki tiina bam, ba na ye puseŋ-nyena to ŋwaane. O bere‑m se n ke jara yam taa se 

ko taa nii n na ti ba maama to. 19 Bɛ nam mo ye n wo sɛ o ni dem? Bɛ mo ke ye n ke 

lela n vo n pɛ ba jejeɡero tem se n ta‑n jeɡa? Nmo toŋe lwarem mo n chɔɡe BAŊA WƐ 

yiɡa!”  
20 Sɔɔl ma leiri o we, “Ko ná ye cheɡa, amo ke BAŊA WƐ ni dem mo chekke. A dɛ 

chwoŋa kalo o na toŋe-ne se a da to. A ma yɔɔre a chɔɡe Amaleki tiina bam, ye a 

daare a ja ba pɛ Aɡaɡi a ba ywo-seeni. 21 Dé nam na di-ba to, mo a nɔɔna bam kuri pei 

selo na lamma to, dedaane naane delo na lamma to, ba le wonnu telo na maŋe de 

chɔɡem to wone. Ba nam jaane-te ba ba Giliɡal ywo-seeni mo, se ba ma ba ke kaanem 

mo ba pa nmo Tu BAŊA WƐ wom.”  
22 Samuwel maa we, “Kɔ mo pwoli BAŊA WƐ wo? N ná sɛ kwora kalo o na pɛ‑m se n 

ke to mo naa n ná zwɛ vara ye n pae pɛɛra n ma n ke kaanem n pa‑o mo, kɔ mo ɡara? 

Nii-ywo! N ná sɛ Wɛ ni, konto ɡare n ná ke kaanem delo dwi maama n pa‑o.* 23 N ná 

lɔɡe Wɛ kwaɡa ne, konto de yi-nɛɛre ye bedwe mo. Yi-dɛɛre-nyem dedaane jwo-kaano 

de maa ba ɡare daane. Nmo na ve BAŊA WƐ kwora kam to, o de ve‑m we n daa‑n bá‑n 

taa ye pɛ.”  
24 Sɔɔl ma leiri Samuwel o we, “Cheɡa to, amo ke wɛleere. A ve BAŊA WƐ kwora kam. 

A wo sɛ nmo na bere-ne se a ke tei to. A nam ya kɔre a nɔɔna bam mo, pa a ke banto 

na laɡe tei to. 25 A nam lwoori‑m se n yaɡe a wɛleere n ma n chɛ-ne, se n daare n da 

dedaane amo se dé jwoori sɔŋɔ, se a daa wane a zuli BAŊA WƐ.” 26 Samuwel ma leiri‑o 

o we, “Amo bá tɔɡe‑m a jwoori. Kokuri to, nmo ve BAŊA WƐ kwora kam pa o de ve‑m 

we, n daa‑n bá‑n taa ye Isarele tiina pɛ.”  
27 Samuwel laam ma pipiri se o viiri. Sɔɔl ma ja o ɡɔrɔ kom ni dem seeni ye ko kaare. 

28 Samuwel ma ta‑o o we, “Nii! BAŊA WƐ zem jwoori o jwoŋi Isarele tiina paare dem na 

wo n jeŋa ne to mo o daare‑m. O ma kwei-de o pa n dwoŋi wolo na ɡare‑m to. 
29 Isarele tiina Nenɔŋ-fɔrɔ Tu BAŊA WƐ wom ba fɔe vwa, o taane de maa ba ɡɔe de 

yaɡa. Kokuri to, o dae nabiin-zwona, se o taa zae o ni.”* 30 Sɔɔl ma leiri o we, “Amo 

seene a ke wɛleere. De konto maama de, yé pa a na a chaveera Isarele nakwa bam 

dedaane ba kɔɡɔ kom maama yiɡa ne. Nam jwoori n da de amo se a vo a zuli n Tu 

BAŊA WƐ wom.” 31 Samuwel ma sɛ. O ma da de Sɔɔl o jwoori pa Sɔɔl vo o zuli BAŊA 

WƐ.  
32 Samuwel laam ma ta o we, “Ja-na Amaleki tiina pɛ Aɡaɡi á ja á ba ywo-seeni.” 

Aɡaɡi ma zaŋe o vo o yi o tei de baare ye o boŋe o wone we, “Cham de toone daa bá 

yi-ne.” 33 Samuwel maa we, “Nmo mɛ n se-zɔɔ mo n pa kaana dedɛ ɡa ba bia. Konto 

chwoŋa kam ne mo nmo de nu wó ɡa o bia.” O ma zeɡe BAŊA WƐ yiɡa ne o kwei o 

se-zɔɔ kom o cha Aɡaɡi mura-mura Giliɡal ne.  
34 Samuwel ma jwoori o vo Rama. Sɔɔl de ma jwoori sɔŋɔ o tete teo Gibea ne. 

35 Samuwel daa wo jwoori o vo o na Sɔɔl se ko yi o toone. Sɔɔl totoŋ-naɡa déem za pɛ 

Samuwel yiɡa nyɔne dedɛ. BAŊA WƐ de wo déem chɔɡe mo de o na pɛ Sɔɔl di paare 

Isarele tiina baŋa ne to.  

16 

Samuwel le David se o jwa ba o ji pɛ  

1 Dɛ dedwe mo BAŊA WƐ taɡe de Samuwel o we, “Amo maŋe a ve Sɔɔl we, o daa bá 

taa ye Isarele tiina pɛ. N nam wó keeri o ŋwaane taa se n vo n maŋe yei ne mo? Zaŋe 

n kwei n kwara kam n su-ka de nuɡa, se n daare n vo Jesse sɔŋɔ Bɛtelehem ne. Kokuri 

to, amo kuri o bia bam dedoa mo se o ji pɛ.”  
2 Samuwel maa we, “Amo wó ke tetɛ mo a vo a ke konto? Sɔɔl ná niɡa, o wó ɡo-ne 

mo.” BAŊA WƐ ma leiri‑o o we, “Ja na-chwɛ n woli da, se n laam ta we n tu se n ke 

kaanem mo n pa BAŊA WƐ. 3 Ta daare n bwoŋi Jesse se o ba o taa wo kaanem dem 

wone. Amo wó bere‑m n na wó ke kolo ye a pa se n lɔre wolo a na kuri se o ji pɛ to. N 

ma n ná nɛ kotu mo n jeɡe se n lwo nuɡa o yuu ne, se n tiŋi‑o paare.”  

4 Samuwel ma ke kolo BAŊA WƐ na bere to, ye o vo Bɛtelehem. O na yi da to, teo kom 

nakwa ma nwoŋi ba jeeri‑o ye ba yera sae. Ba ma bwei‑o ba we, “Ko ye ywoni mo ye 

n vei n beene na?” 5 Samuwel ma leiri-ba o we, “Ɛɛ, a tu de ywoni mo. Amo tu ywo se 

a ke kaanem mo a pa BAŊA WƐ. Kwɛ-na á tete, se á ba á ɡwaane de amo se dé ke 

kaanem dem.” O ma vo o le Jesse de o bia bam pa ba kwɛ ba tete ye o daare o 

bwoŋi-ba se ba vo kaanem dem jeiɡa.  
6 Jesse dedaane o bia bam na yi da to, Samuwel ma na o bu-kwea Eliabi. O ma ta o 

wone we, “N nɛ naa n wo nɛ, baaro wonto na zeɡe BAŊA WƐ yiɡa ne to mo ye wolo o 

na kuri se o tiŋi pɛ to.” 7 BAŊA WƐ ma ta de Samuwel o we, “Yé jeeli n daŋe baaro wom 

yibia pwooni na ye tei to baŋa ne, naa o na ye nɔn-waɡele to ne. Amo ve wonto mo. 

Amo BAŊA WƐ ba nii wonnu o nae-te nenɛɛne nabiina na nae tei to. Nabiina nii ba nae 

pwooni yiɡa kam mo, BAŊA WƐ nam nii o nae bochare-yi dem ne mo.”*  
8 Jesse laam ma bwoŋi o bu Abinadaba o pa o vo Samuwel tei se o na‑o. Samuwel ma 

ta o we, “BAŊA WƐ wo kuri wonto de.” 9 Jesse daa ma toŋe Samma o tei ne. Samuwel 

ta maa we, “BAŊA WƐ wo kuri wonto de.” 10 Jesse bere o pa o bia barepɛ maama mo vo 

Samuwel tei ba da o yiɡa ne ba kɛ, ye Samuwel we, “BAŊA WƐ wo kuri banto 

wolowolo.” 11 O laam ma ɡa ɡa o bwei Jesse o we, “Nmo bia bam maama mo konto 

na?” Jesse ma ta o we, “Jeŋa-bu wom mo daare. Wonto nam wo pei sem kwaɡa ne mo 

o yere-se.” Samuwel maa we, “Toŋe n bwoŋi‑o se o ba. Wonto ná wo tu ywo-seeni, dé 

bá wane dé ke kaanem dem se dé di.”  
12 Jesse ma pa ba bwoŋi o jeŋa-bu David ye o ba. O maa ye lanno ye yazura yi‑o 

lanyerane. O yibia ta maa pwomma. BAŊA WƐ ma ta de Samuwel o we, “Zaŋe n lwo 

nuɡa o yuu ne, se wonto mo a kuri.”* 13 Samuwel ma kwei kwara kam de ka wo nuɡa o 

lwo David yuu ne, o chorro tem yibia ne. Sento nɛ sem ni ne mo BAŊA WƐ Jworo chuɡi 

David baŋa ne de dam. Ko maa wo o tei ne taa, ko zeɡe dɛ dem konto ne se ko taa via. 

Samuwel laam ma jwoori o vo Rama.  

David toŋa o pae Pɛ Sɔɔl  

14 BAŊA WƐ Jworo ma nwoŋi ko daare Sɔɔl. BAŊA WƐ ma leiri o kwei jwori-lɔŋɔ o pa 

ko yeini ko daane‑o. 15 Sɔɔl tontoŋena bam ma ta‑o ba we, “Dé maane we Wɛ mo pɛ se 

jwori-lɔŋɔ ba ko jeɡe‑m ko daana. 16 Pɛ, dé ye nmo tontoŋena mo. Konto, yaɡe se dé 

beeri jei sem maama ne dé nii wolo na wae o tae kɔnɔ chekke to. BAŊA WƐ ná pɛ se 

jwori-lɔŋɔ kom ba n baŋa ne ye kotu ná taɡe o kɔnɔ kom, nmo wo wó to.” 17 Sɔɔl ma 

pa-ba ni o we, “Kwaane-na á beeri nɔɔno wolo na tae kɔnɔ lanyerane to á ja á ba á 

pa-ne.” 18 Sɔɔl tontoŋena bam dedoa ma leiri o we, “Amo nɛ nɔɔno wodwoŋi, o ye 

Bɛtelehem tu Jesse bu mo. O yei kɔnɔ tam lanyerane. Nɔɔno wom ye babea ye o yei 

jara keim. O ni taane de ywomma, ye o yibia pwomma. BAŊA WƐ maa wo o tei ne.”  
19 Sɔɔl ma toŋe kwora Jesse tei ne ye o we, “Nmo bu David wolo na yere n pei sem to 

mo a laɡa. Pa o ba a tei.” 20 Jesse ma ja bonaɡa o daare o kwei bworobworo, dedaane 

lɔɔ de ko wo sana, de bo-chwɛ o daŋe ka baŋa ne. O ma toŋe o bu David se o ja‑o vo o 

pa Sɔɔl.  
21 Ko ke konto mo ye David da o zo Sɔɔl tontoŋena bam wone. Sɔɔl déem maa tiini o 

swoi David. O ma le‑o se o taa ye wolo na wó taa zei o jara zela yam to. 22 Sɔɔl ma 

toŋe kwora o pa Jesse o we, “Amo wo tiini ko pwoli de n bu David. Konto to, yaɡe se 

o maŋe a tei ne o taa toŋa o pa-ne.”  
23 Maŋa kalo maama Wɛ ná yeini o pa jwori-lɔŋɔ kom zo Sɔɔl, David wó ta o kɔnɔ 

kom mo. Konto ná yeini ko ke, Sɔɔl wo wó to mo, ye ko ɡara ko pa‑o. Jwori-lɔŋɔ kom 

maa yeini ko viiri ko daare‑o.  

17 

Goliafe dwoni de Isarele jar-keira bam  

1 Filisi tiina bam déem ma la ba jar-keira bam ba ke daane. Ba ma vo Judah teo kolo 

yere na ye Sokoo to se ba kwaare jara da. Ba déem chwi ba vwoa Efese-Damima ne 

mo. Jei sem konto wo Sokoo dedaane Azeka tetare laŋa ne mo. 2 Sɔɔl dedaane Isarele 

jar-keira kɔɡɔ kom de déem ma vo ba chwi ba vwoa Ela bwolo kom ne ba tiɡi da. Ba 

maa wora ba ti ba yiɡa se ba jeeri Filisi tiina bam de jara. 3 Filisi tiina bam déem tiɡisi 

daane mo, ba zeɡe zwoŋo dedoa yuu ne. Isarele tiina bam de maa zeɡe zwoŋo 

kodwoŋi yuu ne, ye bwolo laam tiɡi ba maama tetare ne ko pɔɔre-ba daane.  
4 Filisi tiina bam déem nam ya jeɡe ba babea kadwoŋi na nwoŋi Gafa to. O yere mo 



ye Goliafe. O ma nwoŋi ba tiɡisim jeiɡa kam se o dwoni de Isarele tiina bam. O 

dedɔrem déem dwoi jatwoɡo de noa ni maŋem kuni beredo mo. 5 Channa yu-ɡwoŋo 

mo o déem yeini o ma o pu o yuu. Channa de mo ba déem mɛ ba sɔ o jara-keim ɡɔrɔ, 

ye ko dunni de déem tiini de ɡaale nenɛɛne kilo fuseredo (60) tei. 6 Channa kam mo o 

mɛ o kwoli o nachere sem seeni. O ta jeɡe channa se-zɔɔ mo o na peili o kwaɡa ne. 
7 Chichwei delo o déem na zei o jeŋa ne to tiini de duna de dwoi ɡare-yi sɔɔna 

da-kwolo na mae tei to. De yuu dedaane de ni-chechwaɡa kam tete dunni dem ye 

nenɛɛne kilo terepɛ (7). Nɔn-doŋo maa tɔɡe o yiɡa o zei o jara-keim nantana kam o 

via.  
8 Goliafe ma zaŋe o zeɡe o baɡe Isarele tiina jar-keira bam o we, “Bɛŋwaane mo á 

maama wora á tiɡisi se á ke jara? Amo ye Filisi tiina bam babea mo. Abam de ye Sɔɔl 

jar-keira mo naa á dae? Le-na á wone nɔɔno dedoa, se kotu jeeri amo de jara. 9 Nɔɔno 

wom konto ná wane amo o ɡo, debam Filisi tiina maama wó ji abam kabɛ. Amo de 

daa ná wane kotu a ɡo, abam de mo wó taa ye debam kabɛ ye á toŋe á pae debam. 
10 Amo nii Isarele jar-keira bam mo a ɡwooni. Le-na nɔɔno á pa-ne se dé jeeri daane de 

jara.” 11 Sɔɔl dedaane o nɔɔna bam na niɡi Filisi tu wom taane dem to, ba bochare ma 

di ye foone tiini de zo-ba.  

David vei jara jei sem  

12 David kwo déem maa ye Eferata tu Jesse. Jesse déem nwoŋi Judah teo Bɛtelehem 

ne mo. O maa jeɡe bakeiri nana. Sɔɔl paare dem maŋa kam ne to de Jesse kwe dedɛ 

mo. 13 Jesse bu-kwe setɔ sem déem ya tɔɡe ba vo se ba woli Sɔɔl mo jara-keim baŋa 

ne. Eliabi mo ye ba maama nakwe, Abinadaba ma saŋe, ye Samma ye batɔ tu wom. 
14 David déem nam mo ye ba maama nyaane. O zembaara batɔ na vei ba wora ba woli 

Sɔɔl to, 15 mo David yeini o vei sɔŋɔ Bɛtelehem ne ye o jwoora, se o taa nii o kwo pei 

sem baŋa ne.  
16 Goliafe lɛɛre o dole kandwona konto mo taa Isarele tiina bam yiɡa ne da finna, 

zezeŋa ne de dedaan-ni ne maama.  
17 Yanto da yam ne, mo Jesse taɡe de o bu David o we, “Kwei men-wɔa ywolo konto 

na maŋe de kuriwaa bu dedoa to, de bworobwooru fuɡa kanto, se n ke lela n ja n vo n 

pa n chorro tem na wo jara kapworo ne to. 18 Nam ta kwei nayel-pepala banto fuɡa n 



woli da n vo n pa ba jar-keira yiɡa tu wom. Nmo laam ma‑n wó lɔre ko na ye tei n 

chorro tem yera ne, se n daare n ja taane n nwoŋi ba tei ne n ba se ko pa a kɔ jworo. 
19 Nmo chorro tem dedaane Isarele jar-keira bam maama nam wo Ela bwolo kom ne 

mo. Ba wora ba woli Sɔɔl mo se ba ke jara dedaane Filisi tiina bam.”  
20 David ma ɡwoni teɡa o zaŋe te-pora ni ne. O ma laɡe nɔɔno wodwoŋi o kwei pei 

sem o ke o jeŋa ne. O ta ma vɔ o zela yam o ke daane. O ma kwei chwoŋa o maa kɛa, 

nenɛɛne o kwo Jesse na maŋe tei o bere‑o to. O na dɛ dɛ o yi jara jei sem to, dedaane 

jar-keira bam de nwoŋi mo ba maa vei se ba chichei ba zeɡe jara ŋwaane. Ba déem 

maa maɡe tiɡuri-kaasa. 21 Isarele jar-keira bam dedaane Filisi jar-keira bam ma tiɡisi 

tiɡisi, ye ba yibia laam jeeri daane. 22 David ma yaɡe o wodiiru tem o pa wolo na nii 

jar-keira bam zela yam baŋa ne to. O laam ma duri o vo o yi jara yam yiɡa kam ne, ye 

o bwei o chorro tem kwaɡa. 23 David déem ta zeɡe o ŋɔɔne de o chorro tem mo, ye 

Goliafe na ye Filisi tiina bam babea to pi o nwoŋi. Wonto déem nwoŋi Gafa ne mo. O 

ma fɔɔre o nwoŋi dáa ne, ye o chichei o fɔɡe o zeɡe. O daa ma bobo o toro tem. David 

ma ni o na twe Isarele tiina bam tei to. 24 Isarele tiina bam na nɛ Goliafe konto to, ba 

duri mo o yiɡa ne, foone na tiini de ja-ba to ŋwaane.  
25 Isarele tiina bam déem maa ŋɔɔne da-tei ne ba we, “Nii-na nɔɔno wonto na yɔɔre o 

nwoŋi dɛ dɛ o ɡwooni debam tei! Pɛ Sɔɔl ɡwoni ni mo we, wolo maama ná ɡo nɔɔno 

wonto, o wó pa kotu ŋweero dedɛ. O ta wó pa kotu mo o bukɔ se o ma o ke o kaane. 

Kotu sɔŋɔ tiina de daa bá taa ŋwe lampwoo.”  
26 David ma bwei balo na zeɡe o tei ne konto to o we, “Nɔɔno ná zaŋe o ɡo Filisi tu 

wonto, se chaveera yalo o na jeɡe o ke de Isarele tiina bam to ti, bɛ nyɔɔre mo kotu 

wó na? Filisi tu wonto ye nɔn-kafɛ mo. O za ye wɔ mo se o taa zeɡe o dwoni de Ŋwea 

Tu BAŊA WƐ jar-keira bam?” 27 Jar-keira bam ma tole taane dem ye ba ta kolo maama 

pɛ wom na wó ke o pa wolo na wó ɡo Goliafe to ba bere David.  
28 David zemba-kwea Eliabi ma ni o na zeɡe de nɔɔna bam o lare tei maama to. O 

bane ma tiini de zaŋe de David ye o bwei‑o o we, “Nmo tu ywo-seeni se n ke bɛ mo? 

Pei sem fenfee n na yaɡe kaɡoa ne to, n pɛ wɔ mo nii-se? A lɔre n kamunni dem ni ne. 

Nmo paale n ba se n nii jara yam keim dem mo!” 29 David ma bwei‑o o we, “Bɛ mo 

amo ke a ja a chɔɡe? Konto a yé bwei bwia de na?” 30 O ma tutwoni o vo o jwoori o 

bwei nɔn-ɡɛ taane dem konto. Ba de ta ma pa‑o boboa nɔɔna bam leira yam.  



31 Nɔɔna badwonna ma ni David na ŋɔɔne tei to, ye ba vo ba lwoni ba bere Sɔɔl. Sɔɔl 

ma pa ba bwoŋi David. 32 David na yi o tei ne to, o ma ta Sɔɔl o we, “Pɛ, ko ba jeɡe se 

nɔɔn-nɔɔno taa kɔre foone de Filisi tu wonto. Amo ye n tontoŋeno mo. A wó vo a 

jeeri‑o de jara.”* 33 Sɔɔl ma leiri‑o o we, “Nmo bá‑n wane n jeeri nɔɔno wom se á ke 

jara. Ta‑n yei we n ye bu mo. Filisi tu wonto nam maŋe o seŋe o nɔn-donne maŋa ne 

mo, o lɔre jara keim.”  
34 Ko ma pa David leiri o we, “A kwo, amo yeini a jeɡe o kwo pei mo a nia. Nywoŋo 

naa kaɡo-vara dwi maama ná yeini ko ba ko ja a vara bam dedoa, 35 a yeini a duri a vo 

a yi-ko, a daare a maɡe-ko mo se a vere a varem wom ko ni ne. Nywoŋo kom konto 

laam ná yeini ko pipiri se ko ja amo, a yeini a to a ɡoreɡe ko ba ne mo, ye a laam 

daare a ɡo-ko. 36 Amo ɡo nywonnu dedaane kaɡo-vara badwonna konto dwoŋi a na. 

Filisi tu wom de dae kolokolo. A wó ɡo‑o de. Ko ya wo maŋe se o ɡwooni Ŋwea Tu 

BAŊA WƐ jar-keira bam. 37 BAŊA WƐ ye wolo na jwoŋi amo o yaɡe nywonnu dedaane 

kaɡo-vara babam jeŋa ne to mo. O ta wora se o jwoŋi-ne o yaɡe Filisi tu wom jeŋa 

ne.”* Sɔɔl laam ma ta de David o we, “Tɔ! Nam véi se BAŊA WƐ wó taa wo n tei ne.”  
38 Sɔɔl déem kwei wonto tete jara ɡwaaro tem o zo David mo. O ma kwei channa 

yu-ɡwoŋo o ma pu o yuu kom, ye o ta kwei luu jara-keim ɡɔrɔ o ma kwoli o nyɔɔne 

dem. 39 David ma kwei Sɔɔl se-zɔɔ kom o vɔ jara-keim ɡwaaro tem yera ne, ye o laam 

kwaane se o vo o nii. O na wo zo ɡwaaro tento dwoŋi o me to, veiŋa maa chamma ka 

pa‑o. O ma ta de Sɔɔl o we, “Jara zela yanto bá jwoŋi-ne, kokuri to amo wo toŋe de-te 

a na.” O ma lɔɔre te maama o tiŋi. 40 O ma kwei o nayera da-lɔŋɔ kom, o daare o vo 

nabara ni ne o kuri kandwa-siswollu tenu. O ma de kandwa yam konto o nayera 

tampɔɡɔ ne, ye o daare o kwei o napana, o laam maa vei se o jeeri Filisi tu wom.  
41 Filisi tu wom maa fofɔ o vei mɛmɛ o twɛ David. Nɔn-doŋo wolo na zei o jara-keim 

nantana kam maa wo o yiɡa ne o via. 42 Goliafe na yɔɔre o nii o na David to, o maane 

we o ye bu mo. O ma ɡwooni‑o de o na ye bu-pwola na ye lanno to ŋwaane. 43 O ma 

bwei David o we, “N boŋe we a ye kukura mo na, ye n jeɡe da-lɔŋɔ n beene amo baŋa 

ne konto?” O ma kwei o teo kom jwo-dɛɛra yam yera o ma o sɔɔle lwarem o yaɡe 

David yuu ne. 44 O ta ma ta o we, “Fɔɔre n yi ywo-seeni, se a ná wo kwei n ya-nɔna 

yam a pa zuna dedaane kaɡo-vara se ba di.”  
45 David ma leiri‑o o we, “Nmo jeɡe se-zɔɔ de chichwei de kalaŋa mo n beene se n ma 

n jeeri amo de jara. Amo nam jeɡe Paŋwa Tu BAŊA WƐ wom yere mo a beene n baŋa 

ne. O maa ye wolo na tei Isarele jar-keira bam maama to. Ko nam ye wonto yere mo n 

jeɡe n ɡwoona. 46 Zem dɛ dento, BAŊA WƐ wó ke‑m a jeŋa ne. A wó maɡe‑m a de teɡa 

ne, ye a ɡwoni n yuu. Zem, a ta laɡe a kwei Filisi jar-keira ya-nɔna yam mo a pa 

wɛyuu zuna de kaɡo-vara se ba di. Teɡa baŋa nɔɔna maama laam wó sɛ de cheɡa we, 

Wɛ wora o na tei Isarele tiina bam. 47 Nɔn-kɔɡɔ kolo maama na jeeri ywo-seeni to wó 

lɔre we, BAŊA WƐ ná laɡe o jwoŋi nɔɔna o yaɡe, ko dae se-zɔɔ naa chichwei mo o mae 

o jwoŋi-ba o yaɡa. Jara yam ye BAŊA WƐ mo tei-ya. Wonto nam wó wane abam 

maama o ke debam jeŋa ne.”  
48 Filisi tu Goliafe daa ta maa fofɔ o beene David tei ne. David ma duri o yɔɔre jara 

jei sem ne se o vo o jeeri‑o. 49 O laam ma tore o le kandwɛ o tampɔɡɔ kom wone. O ma 

kwei kandwɛ dem o ke o napana kam ne, ye o vuvuɡi-ka o dole o yaɡe. Kandwɛ dem 

ma yɔɔre de vo de lɔ Goliafe tiri, de moore de zo da. Goliafe ma to teɡa ne, ye o yibia 

vwi teɡa ne.  
50 Mo ko na tu tei, David déem mɛ napana dedaane kandwɛ mo o ma o di Goliafe. O 

ma maɡe‑o o ɡo ye ko dae se-zɔɔ mo o mɛ o ɡo‑o. 51 David ma duri o yi o zeɡe Goliafe 

baŋa ne. O ta ma le Goliafe tete se-zɔɔ ko pwolo ne, o ma ɡo‑o o daare o ɡwoni o yuu.  

Filisi tiina bam na maane we ba babea kam teɡe to, mo ba maama pipiri ba duri se 

ba lu. 52 Isarele jar-keira bam dedaane Judah jar-keira bam ma laare de tiɡuri-kaasa, 

ye ba daare ba pɛ Filisi tiina bam kwaɡa ba pu. Ba ma pare-ba konto taa ba vo ba 

kwaare Gafa ni ne dedaane Ekoron manchwo-peena ne. Filisi tiina dedɛ twa maa maŋe 

Saarayim chwoŋa kam yuu ne ba tiɡi tiɡi konto, se ko vo ko yi Gafa dedaane Ekoron 

ne. 53 Isarele jar-keira bam na zeili Filisi tiina bam ba ti ye ba jwoori to, ba ma lu kolo 

maama na wo ba tiɡa jei sem ne to ba ja ba viiri. 54 David ma ja Goliafe yuu kom o ja 

o vo Jerusalem, se ko daare Goliafe jara-keim zela yam mo o jaane yanto o zo o tiŋi o 

tete vwei wone.  
55 Maŋa kalo David ya na maa vei se o jeeri Goliafe to, mo Sɔɔl ŋɔɔne o taane de o 

jar-keira yiɡa tu wom, Abenera mo konto. O ma bwei‑o o we, “Nɔn-doŋo kom ye wɔ 



bu mo?” Abenera ma leiri‑o o we, “Pɛ, ko na ye cheɡa to, amo yeiri o kwo na ye wolo 

to.” 56 Sɔɔl ma ta o we, “Nam véi n bwei se dé lɔre o na ye wolo bu to.”  
57 David na ɡo Goliafe ye o zeɡe jara pwola ne o jwoori o ba to, mo Abenera jaane‑o 

o ja o zo Sɔɔl tei ne. David ta jeɡe Goliafe yuu kom mo o jeŋa ne. 58 Sɔɔl ma bwei‑o o 

we, “A bu, n kwo ye wɔ mo?” David ma leiri‑o o we, “Pɛ, amo ye Bɛtelehem tu Jesse 

bu mo.”  

18 

David de Jonatan badwoŋo kom  

1 Sɔɔl dedaane David ma ti ba lara yam. Sɔɔl bu Jonatan bochare dedaane David 

bochare déem ma ba ya meeli daane. Jonatan maa jeɡe David swono ne o na swoi o 

tete tei to. 2 Ko déem zeɡe dɛ dem konto ne, Sɔɔl lɛɛre o cheiŋi David mo pa o toŋe o 

pa‑o. David daa wo jwoori o kwo wom sɔŋɔ. 3 Jonatan na swoi David ne o na swoi o 

tete tei to ŋwaane, o pɛ se ba ɡwoni ni mo daane. 4 Jonatan ma lɔɔre o ɡare-bwora 

kam, ye o kwei-ka o pa David. O ta ma le o jara ɡwaaro tem o kwei o pa‑o, ko woli de 

o se-zɔɔ kom, de o taŋa kam, dedaane o tankila kam de.  
5 Sɔɔl déem ná toŋe David jei selo maama ne, ko yeini ko vei yiɡa lanyerane mo. 

Konto ŋwaane Sɔɔl ma pa‑o dam o jar-keira bam tetare ne. Sɔɔl keim dem konto ma 

pwoli nɔɔna bam maama wo, ye ko ta pwoli o nakwa bam de wo.  
6 David déem na ɡo Filisi tu wom ye jar-keira bam maa jwoori sɔŋɔ to, mo kaana 

nwoŋi Isarele teene dem maama wone ba ba se ba jeeri Pɛ Sɔɔl. Ba maa leeni de 

wopwolo, ya ba sae. Ba maa jeɡe senyɛ ba wɔe ye ba tae kwanno.* 7 Ba ma di ywoni ye 

ba leeni ba pa daane ba we:  

“Sɔɔl ɡo o dona bam  

moro de moro mo.  

Se ko ná ye David,  

wonto ma ɡo o dona bam  

morro fuɡa de fuɡa.”  
8 Sɔɔl na niɡi ba leiŋa kam to, o wo déem wo dɛ ka taane dem. O bane ma zaŋe. O 

ma jeeli o wone o we, “Ta‑n nii tei! Ba pɛ se David ɡo nɔɔna morro fuɡa fuɡa mo, ye 

ko daare amo, a ɡo moro moro yerane mo. Ko laam nam daare paare dem mo se ba 

jwoŋi ba pa wonto.” 9 Ko na zeɡe dɛ dem konto ne ko maa vei to, Sɔɔl déem daa ba 

jeɡe David cheɡa. O wo ta ma ɡweene de David keim maama.  
10 Teɡa déem na poore to, Wɛ ma pa jwori-lɔŋɔ ba ko jwoŋi Sɔɔl de dam. O maa wo o 

tete diɡa kam ne o kare o yirisa. David maa jeɡe o kɔnɔ kom o tae ne o na yeini o ke 

tei to. Sɔɔl de maa zei chichwei o jeŋa ne. 11 O ma boŋe o ja we, “A laɡe a dole‑o mo a 

tane de kabira kam.” O ma dole‑o kuni belei, ye David de liisi kuni belei wom maama.  
12 Sɔɔl déem ma kɔre David, kolo ŋwaane BAŊA WƐ wo David tei ne mo ye o lɔ wonto 

kwaɡa ne. 13 Sɔɔl ma le jar-keira moro o ke David kwaɡa ne ye o pa o nwoŋi da o tei 

ne. David de maa yeini o to o nɔɔna bam yiɡa ne ye ba vo jara-keim ne. 14 O ná ke 

woŋo kolo maama, ko vei yiɡa mo lanyerane, BAŊA WƐ na wo o tei ne to ŋwaane. 
15 Sɔɔl ma maane we David yɔɔre o di wɔnɔ o dona maama baŋa ne. Ko ma pa o tiini o 

kɔre David dedɛ. 16 Se ko ná ye Isarele tiina bam dedaane Judah tiina bam, banto 

maama swoi David mo, o na tɔɡe ba yiɡa pa se ba di ba dona to ŋwaane.  

David swo Sɔɔl bukɔ o ma ke o kaane  

17 Dɛ dedwe mo Sɔɔl taɡe de David o we, “Nii a bukɔ-kwea kam Meraba. Nmo ná 

jaŋe BAŊA WƐ jara yam dedaane baare, ye n jeɡe cheɡa n pa-ne, amo de wó pa‑m 

Meraba, se n ma n ke n kaane.” Sɔɔl déem taɡe konto ye o boŋe o tete ne o we, “Amo 

bá ma a tete jeŋa a ma a ɡo David. A nam wó pa Filisi tiina bam chwoŋa se ba ɡo‑o.”  
18 David ma leiri Sɔɔl o we, “Amo ye wɔ mo ye a kwo dwi dem de ye bɛ mo Isarele 

dwia yam wone se a wane a ji pɛ bukɔ baro?” 19 Maŋa kam ma ba ka yi se ba kwei Sɔɔl 

bukɔ Meraba ba pa David. Ba ma jwoori ba kwei‑o ba pa Mehola tu wodwoŋi, o yere 

na ye Adireli.  
20 Sɔɔl déem ta jeɡe bukɔ wodwoŋi, o yere na ye Mikaale. O maa laɡe David ni taane. 

Sɔɔl na lɔre ko ni ne to, o wo ma pwoli. 21 Sɔɔl daa ma boŋe o tete yera ne o we, “A ná 

kwei Mikaale a pa David se o ma o ke o kaane, a wó wane a tɔɡe o ŋwaane a ɡane 

David, se Filisi tiina bam na chwoŋa se ba ɡo‑o.” O ma ta de David o we, “Pwola ta 

wora se n di amo bukɔ wodwoŋi.”  
22 Sɔɔl ma pa o nakwa bam ni se ba soɡe David boboŋa ye ba we, “N kikia yam su Pɛ 



wom yi mo. O nakwa bam boboŋa de dɛ‑m. Konto to, sɛ se n swo o bukɔ Mikaale n ma 

n ke n kaane.” 23 Ba ma seene ba ta botare sem konto ba bere David, ye o leiri o we, 

“Abam ná wo lɔre! Á boŋe we ko ye mɔle mo se nɔɔno wane o ji pɛ bukɔ baro na? 

Amo dae kolokolo yiɡa da, ye a ta ye yiniɡa tu.”  
24 Sɔɔl nakwa bam ma lwoni kolo maama David na taɡe to ba bere‑o. 25 Sɔɔl ma 

jwoori o ta-ba o we, “Ta-na á bere David we, ‘Filisi tiina bam na yaare pɛ dedɛ to, o 

ma laɡe se o ŋwe jene ba baŋa ne. Konto, pɛɛre delo yerane pɛ na laɡe se n pa‑o o 

bukɔ wom ŋwaane to mo ye Filisi tiina bi fwoli-twanno.’ ” Sɔɔl déem taɡe konto ye o 

boŋe se o ja Filisi tiina bam je mo o ma o ɡo David.  
26 Pɛ nakwa bam ma jwoori ba ja pɛ kwora kam ba vo David tei. David na niɡi to, o 

wo ma pwoli de taane dem, o na wó ji pɛ wom bukɔ baro to ŋwaane. Kadiri dɛ dem na 

laɡe de yi to, 27 dedaane David lwoori o zaŋe de o nɔɔna bam ye ba vo ba ɡo Filisi 

tiina bia yalei. O ma ja Filisi tiina fwoli-twanno tem o ba o jeeli te ni ne o bere Sɔɔl, se 

o wane o ji Pɛ tembaaro. Sɔɔl ma ɡa ɡa o kwei o bukɔ Mikaale o pa David se o ma o 

ke o kaane.  
28 Sɔɔl ma lɔre jaja we BAŊA WƐ mo wo David tei ne. O ta ma maane we o bukɔ 

Mikaale seene o swoi David. 29 Ko laam ma fɔɡe ko pa o tiini o kɔre‑o. Sɔɔl ma lɛɛre o 

done David taa, se ko yi o toone.  
30 Filisi jar-keira bam déem yeini ba tui ba ke jara mo de Isarele tiina bam ba ba 

yaɡa. Sɔɔl jar-keira yiɡa tiina bam maama wone David mo di Filisi tiina bam se ko 

dwoni ba maama. Ko ma pa David yere jaɡe jei maama ne.  

19 

Sɔɔl na chuli David tei to  

1 Sɔɔl déem zaŋe dɛ dedwe mo o ta Jonatan dedaane o nakwa bam maama we, ba 

kwaane ba ɡo David. Jonatan yiɡa déem nam maa tiini ka wo David wone. 2 O ma vo 

o ta de David o we, “Amo kwo boŋe se o ɡo‑m mo. Konto to, ta‑n jeɡe n tete. Jwa 

zezeŋa ne, se n vo n seiɡi pwola ne n ta‑n wora. 3 Amo wó da de a kwo se dé ba nmo 

na seiɡi mɛ to dé taa zeɡa. A laam wó taa tɛ nmo taane ded‑o, se a nii o na wó leiri 

kolo to se a laam ba a ta a bere‑m.”  



4 Teɡa na poore to, Jonatan ma tei David o kwo Sɔɔl yiɡa ne. O ma ta de Sɔɔl o we, 

“Jan ja! Yé zaŋe n ke David n ja n chɔɡe, se o wo ke‑m lwarem. Cheɡa to, kolo maama 

o na ke to ye se ko zeini nmo mo. 5 Yé swei we o déem na vei se o ɡo Goliafe to, ko ye 

o tete ŋwea mo o dole o yaɡe. BAŊA WƐ ma da wonto baŋa ne o di wɔnɔ o pa Isarele 

tiina bam maama. Nmo na nɛ konto to, n wo pwoli mo. Bɛ nam daa mo kea ye nmo 

laɡe se n ja nɔɔno wolo na wo ke kolokolo to n chɔɡe? Nmo ná ɡo David, ko bá taa 

jeɡe kuri.”  
6 Jonatan taane dem tiini de dwei Sɔɔl bochare. O ma du duuri o we, “Amo tɛ cheɡa 

de ŋwea Tu BAŊA WƐ yere we, David daa bá te.” 7 Jonatan laam ma bwoŋi David ye o 

ta kolo maama na ke o de o kwo laŋa ne to, o bere‑o. O déem ta jaane‑o mo o vo Sɔɔl 

tei, pa o toŋe o pa Sɔɔl nenɛɛne boboa kam ne o ya na maŋe o toŋe o pa‑o tei to.  
8 Ko kwaɡa ne, jara daa jwoori ya chu Isarele tiina de Filisi tiina tetare ne. David 

déem ma di-ba ye o fe-ba pa se ba duri o yiɡa ne.  
9 Dɛ dedwe mo Sɔɔl wo o sɔŋɔ ne, ye o zei chichwei o jeŋa ne. David maa wo o tei ne 

o jeɡe kɔnɔ o tae. BAŊA WƐ ma pa jwori-lɔŋɔ ba ko jwoŋi Sɔɔl. 10 O ma kwaane se o 

dole David de o chichwei dem o tane kabira yera ne. David ma liisi pa se chichwei 

dem moore de maŋe kabira kam yera ne. Tete dem konto ne David ma duri o lu.  
11 Sɔɔl ma toŋe nɔɔna se ba vo ba ɡilimi David sɔŋɔ ba yere-ko tete dem konto, se 

teɡa ná poore, se ba ɡo‑o. David kaane Mikaale ma kaane‑o o we, “Nmo ná wo ke lela 

n laɡe jei n vo, jwa ne n laɡe n te mo.” 12 O ma ja David o pa o tɔɡe takworo ne o chu, 

ye o duri o lu. 13 Mikaale ma daare o kwei jwoni o tiŋi David sara ne. O ma kwei boŋo 

koro o kwɛ kwɛ o ke yuu kom seeni, ye o laam kwei ɡare-jale o ma kwoli ko maama. 
14 Sɔɔl tontoŋena bam na zo sɔŋɔ kom se ba ja David to, Mikaale ma ta de-ba o we, 

David weele mo. 15 De konto maama de, Sɔɔl toŋe-ba mo se ba jwoori ba vo ba na 

David yera. O maa we, “Ja-o-na á ba ywo-seeni de o sara kam maama, se a ɡo‑o.”  
16 Nɔɔna bam na jwoori ba vo ba na to, ba maane we jwoni yerane mo tiɡi sara kam 

ne, ye boŋo koro mo wo jwoni dem yuu seeni. 17 Sɔɔl na lɔre kolo na ke to mo o bwei 

Mikaale o we, “Bɛ mo ke ye n ɡane-ne, ye n pa a dono wom chwoŋa se o duri o lu?” 

Mikaale ma leiri‑o o we, “David taɡe o we, a ná wo yaɡe chwoŋa a pa‑o se o lu, o wó 

ɡo-ne mo.”  
18 David déem na duri o lu konto to, o ma vo Samuwel tei Rama ne. O ma tole kolo 



maama Sɔɔl na ke‑o to o bere Samuwel. Ba laam ma da daane ba vo Nayofi ba zoore 

da. 19 Nɔɔna ma vo ba ta de Sɔɔl ba we, “David wo Rama teo kodwoŋi ne mo, ko yere 

ye Nayofi.” 20 Sɔɔl na niɡi konto to, o ma toŋe nɔɔna se ba vo ba ja David. Ba na yi da 

to, ba ma na Wɛ sampwori sedwonna na zeɡe ba pworisa, ye Samuwel wo ba yiɡa ne. 

BAŊA WƐ jworo ma chu Sɔɔl nɔɔna bam maama baŋa ne. Ba de ma da ba to pworisim 

ne. 21 Ba ma ta ba bere Sɔɔl kolo na ke to. O daa ma toŋe nɔɔna badwonna. Ba na yi da 

to, ba de bobo se ba taa pworisa mo. O daa ta ma toŋe nɔɔna o ke kuni betɔ, ye ba de 

to pworisim ne.  
22 Sɔɔl tete laam ma zaŋe o kwei Rama chwoŋa, se o da ba kwaɡa. O na vei o yi 

vole-kamunu kom na wo Seku ne to, mo o bwei nɔɔna o we, “Samuwel dedaane David 

wo yein-seeni mo?” Ba ma leiri‑o ba we, “Ba wo Rama teo Nayofi ne mo.”  
23 Sɔɔl ta na wo chwoŋa ne o maa vei Nayofi to, Wɛ jworo ma chu o de baŋa ne. O 

maa pworisi o via konto taa o vo o yi Nayofi. 24 O na yi Samuwel tei to, mo o lɔɔre o 

ɡwaaro, ye o ta wora o pworisa dɛ dem maama wone. O ma tiɡi da tete dem konto 

maama ne, se teɡa ba ka poore. Ko déem ke konto mo ye ba seeri sinseira kam ba we, 

“Sɔɔl de tɔɡe o wo sampwori sem wone mo na?”  

20 

Jonatan na woli David tei to  

1 David déem ma zeɡe Rama teo Nayofi ne o duri se o lu Sɔɔl, ye o daare o vo 

Jonatan tei. O ma bwei Jonatan o we, “Amo bere a ke bɛ mo a chɔɡe ye n kwo 

kwaane se o ɡo-ne? Bɛ lwarem mo a ke‑o?” 2 Jonatan ma leiri‑o o we, “Wɛ bá sɛ se ko 

ke konto. Nmo bá‑n te. Amo kwo bá ke woŋo ye o wo taɡe o pa a maane ko ni ne. Ko 

ná maŋe ko ye wo-balaŋa naa wo-kamunu, o yeini o ba seiɡi-ne. Ko bá wane ko ke 

konto!”  
3 David ma ta o du ye o we, “Jonatan, ko seene ko ye cheɡa mo we n kwo beeri se o 

ɡo-ne mo. O nam yei we nmo yiɡa tiini ka wo amo wone. Mo kokuri o wo pɛ se n lɔre 

o boboŋa, o na ba laɡe se o chɔɡe nmo wo to ŋwaane. Ŋwea Tu BAŊA WƐ na seene o 

wora to, amo duɡi wonto yere ŋwaane, de nmo tete yere ŋwaane we, amo tiini a 

bwola de toone.” 4 Jonatan maa we, “Nmo na laɡe se a ke kolo maama to, a wó ke a 



pa‑m.”  
5 David ma leiri o we, “Nmo yei we jwa ne mo chan-doŋa kuri dem di. Ko maa jeɡe 

se a taa tɔɡe a wo balo na jeini dedaane pɛ ba di wodiu to mo. Nam sɛ se a vo pwola a 

seiɡi da se ko vo ko yi jwa yiɡa dedaan-ni ne. 6 Nmo kwo ná maane we a tera ye o 

bwei a bwia, se n ta we, ‘David ya lwoori chwoŋa mo a tei ne se o ke lela o vo 

Bɛtelehem o woli de o diɡa tiina se ba tɔɡe daane ba ke kaanem, nenɛɛne ba na yeini 

ba ke bene maama wone o sɔ-yuu kom maama ŋwaane to.’ 7 Tɔ. Nmo ná taɡe konto, 

ye n kwo ná we, ‘Ko lamma’, ta‑n yei we kolokolo bá yi-ne. Se n taane dem baŋa ne, o 

bane ná zaŋe, lɔre se o boboŋa jaane se o ɡo-ne mo. 8 Ja! Nam ke woŋo konto n pa-ne, 

debam na ke ni-sɛɛm daane BAŊA WƐ yiɡa ne to ŋwaane. Nmo nam daa‑n ná maane 

we a seene a ke lwarem mo, se nmo tete ɡo-ne. Yé ja-ne n vo n pa n kwo.”  
9 Jonatan ma leiri o we, “Wɛ bá sɛ se ko ke konto. Amo ya ná maane we a kwo 

boboŋa jaane se o ɡo‑m mo, a ya bá ta a bere‑m na?” 10 David ma bwei‑o o we, “Konto 

to, n kwo ná leiri nmo de ban-zɔŋɔ, wɔ mo wó pa se a lɔre ko ni ne?” 11 Jonatan maa 

we, “Pa se dé nwoŋi dé vo pwola kam wone.” Ba ma tɔɡe daane ba kɛ.  
12 Ba na zeɡe da konto to, Jonatan ma ta de David o we, “Isarele tiina BAŊA WƐ wom 

taa ye maana tu debam balei laŋa ne we, ko ná ke da yalei, amo wó bwei a kwo a lɔre 

o boboŋa na ye tei de nmo to. O boboŋa yam ná lamma, a wó pa n maane. 13 O 

boboŋa nam ná jaane se o chɔɡe‑m, a ta wó pa‑m kwora, ye a daare a yaɡe chwoŋa a 

pa‑m se n duri n lu. BAŊA WƐ nam wó pa se ko tiini ko ni amo, nenɛɛne a ná wo ke 

kolo a na we a wó ke to. Amo ta lwoori BAŊA WƐ mo a pa‑m, se o taa wora dede‑m 

nenɛɛne o déem na wo amo kwo tei ne tei to. 14 Amo de lwoori‑m se n yé swei a swia. 

Amo ta ná ŋwe, ta ta‑n jeɡe amo swono kom, ne BAŊA WƐ na jeɡe debam swono tei to. 

Amo nam ná teɡe de, 15 se n ta ta‑n jeɡe amo bia bam swono se ko taa vei wuu. BAŊA 

WƐ ná tu o ba o chɔɡe nmo dona bam maama pa se ba yera saare loɡo baŋa ne, se n 

yé yaɡe swono kom konto de a dwi dem.”*  
16 Jonatan déem tɔɡe konto mo o ma o fɔɡe o ke ni-sɛɛm dedaane David de o dwi 

dem. O ma ta o we, “BAŊA WƐ wó pa se David dona bam maama bere‑o cheɡa.” 
17 Jonatan ta ma pa David tɔɡe o swono kom baŋa ne o du duuri ba ni-sɛɛm dem 

ŋwaane. Kokuri to, o déem tiini o swoi David mo nenɛɛne o na swoi o tete tei to.  
18 Ko kwaɡa ne, Jonatan ma ta de David o we, “Jwa dɛ dem mo ye chan-doŋa kuri 

dem. Nɔɔna bam wó lɔre we nmo tera, nmo jeiŋa jei sem na wó taa zeɡe kafɛ to 

ŋwaane. 19 Teɡa daa na wó poore to, se n zaŋe n kɛ yiɡa yiɡa n vo mɛ n na seiɡi boboa 

kam ne to, se ko maŋe dedaane Ezeli kandwɛ dem teiŋa ne. Laam ta‑n cheiɡi-ne 

dáane. 20 Amo ná tua, a wó kwei a taŋa a ke nenɛɛne a laɡe a ta chena mo a jeeri 

kandwɛ dem konto. Chena yatɔ mo a wó ma a ta. 21 A maa wó pa bu wolo na wo a tei 

ne to vo o beeri che-tɛɛra yam. Amo ná taɡe de bu wom a we, ‘Nii mo! Chena yam wo 

n saŋa kanto ne mo ya twɛ ywo-seeni. Kwei-ya na ja n ba.’ Se n ta‑n yei we ko ye 

yazura mo. Konto, n wó wane n nwoŋi n na seiɡi mɛ to n ba. Kokuri to, ŋwea Tu BAŊA 

WƐ yere ŋwaane kolokolo bá ke‑m. 22 A nam daa ná taɡe de bu wom a we, ‘Chena yam 

wo nmo yiɡa ne mo ya kɛ ya ɡaale‑m,’ se n laɡe jei n duri n viiri. Konto ye se n lɔre 

we BAŊA WƐ mo pɛ‑m chwoŋa se n viiri. 23 Nam yé swei debam balei ni-sɛɛm dem 

swia! BAŊA WƐ mo ye maana tu debam laŋa ne taa wuu, se dé wane dé ke dé su 

ni-sɛɛm dem.”  
24 David déem ma vo o seiɡi pwola kam ne. Chan-doŋa kuri dɛ dem na yi to, pɛ Sɔɔl 

ma jeini de o dedɛɛra bam se o di kuri dem wodiu. 25 O ma jeini o na maŋe o yeini o 

jei mɛ to ye o sale kabira. Jonatan ma jeini o jeeri‑o. Abenera de ma jeini Sɔɔl takeiri 

ne. Ko daare ye David jeiŋa jei sem mo tiɡi kafɛ. 26 Sɔɔl ma na, ye o wo taɡe kolokolo 

dɛ dem konto ne. Kokuri to o ya boŋe we, “Dɛ delo woŋo mo cheɡe David yiɡa pa se o 

wo tu. Tento o laɡe o kwɛ o tete se ko maŋe de chullu tem mo, se o laam ba o di kuri 

dem.” 27 Teɡa daa na poore chan-doŋa da yalei dɛ dem ne to, Sɔɔl ma maane we David 

daa ta tera. O ma ɡa ɡa o bwei o bu Jonatan o we, “Bɛ mo ke ye Jesse bu wom wo tu 

se o di kuri dem wodiu diim dedaane zem maama?”  
28 Jonatan ma leiri‑o o we, “David seene o lwoori chwoŋa mo amo tei ne se o liisi fee 

o vo Bɛtelehem. 29 O taɡe de amo we, ‘Ja! Debam diɡa kam mo jeɡe kaanem se dé ke 

dé ma di kuri dé teo kom ne. Amo zembaaro ma toŋe o bwoŋi-ne. Nam sɛ dé badwoŋo 

kom ŋwaane, se n pa a vo se a jwoori.’ Konto ŋwaane nam mo pɛ se David zem tere 

ywo-seeni se o di wodiu nmo tei ne.”  
30 Sɔɔl na niɡi Jonatan na taɡe kolo to, o bane ma zaŋe o baŋa ne ye o we, “Nmo dae 

amo bu chekke! N jeɡe yi-dɛɛre ne n nu mo tei! A maane we n lɔɡe amo kwaɡa ne, ye 



n daare n tɔɡe Jesse bu David kwaɡa mo. Nmo na ke tei to ye n tete de n nu wom 

chaveera mo. 31 Ta‑n yei we Jesse bu wom ta ná ŋwe, nmo bá wane n di ywoni. N bá‑n 

na chwoŋa se n di paare dem. Ke lela n toŋe nɔɔna se ba ja‑o ba ba ywo-seeni, se o 

jeɡe se o te mo!” 32 Jonatan ma leiri o kwo o bwei o we, “Bɛŋwaane mo o jeɡe se o te? 

O ke kɔ mo o ja o chɔɡe?” 33 Konto baŋa ne mo Sɔɔl kwei o chichwei o dole Jonatan se 

o kwaane o ɡo. Jonatan laam ma maane we Sɔɔl seene yia mo se o ɡo David. 
34 Jonatan ma pɛ o zaŋe wodiu kom baŋa ne de ban-zɔŋɔ, ye o daa wo di kolokolo 

chan-doŋa da yalei dɛ dem ne. O wo déem ma tiini ko chɔɡe de o kwo na jeɡe kolo o 

toŋe David yera ne to.  
35 Teɡa na poore to, Jonatan ma zaŋe o da dedaane bu o vo pwola kalo David na 

seiɡi to, ne ba na maŋe ba bane ba tiŋi tei to. 36 O ma ta de bu wom o we, “Duri n vo n 

twɛ che-tɛɛra yalo a na wó ta tento to n ja n ba n pa-ne.” Bu wom na bobo se o duri to, 

mo Jonatan vaŋe taŋa o ta chene o pa de ɡaale‑o de kɛ yiɡa ne. 37 Bu wom na yi chene 

dem na to jei selo ne to, Jonatan ma tɔɔle o ta‑o o we, “Ta‑n via! Chene dem kɛ de wo 

n yiɡa ne mo.” 38 O ta ma tɔɔle o we, “Ke lela! Yé ta‑n zeɡa! Ta‑n via!” Bu wom ma 

twɛ chene dem ye o jwoori o pa o tu wom. 39 Bu wom nam wo lɔre keim dem konto 

kuri. Jonatan dedaane David yerane mo yei kolo na wora to. 40 Jonatan laam ma kwei 

taŋa kam de ka chena yam o pa bu wom. O ma ta‑o se o ja-ya o jwoori teo kom wone.  
41 Bu wom na kɛ o daare to, David ma zaŋe kandwa yalo kwaɡa ne o ya na seiɡi to, o 

nwoŋi o vo o yi Jonatan tei ye o daare o vwi o yibia teɡa ne kuni betɔ. O de Jonatan 

ma kukwori daane ye ba keera. David nam mo tiini o keeri o dwoni Jonatan. 
42 Jonatan laam ma ta de David o we, “Wɛ taa wo n tei ne! Za n yé swei we dé ke 

ni-sɛɛm mo daane BAŊA WƐ yere ŋwaane we, BAŊA WƐ ye maana tu debam balei laŋa 

ne, dedaane dé dwia yam laŋa ne se ko taa vei wuu.” Ba na ŋɔɔne ba ti to, David ma 

zaŋe o kɛ. Jonatan de ma jwoori o vo teo kom wo.  

21 

Sɔɔl na tɔɡe David nɛ tei to  

1 David déem ma vo Nobi. Wɛ kaanem tu maa wora, o yere mo Ahimeleka. David na 

tu o tei to, Ahimeleka ma nwoŋi se o jeeri‑o ye o yera sae. O ma bwei David o we, “Bɛ 



mo ye n vei n yerane ye nɔɔn-nɔɔno ba tɔɡe dede‑m?” 2 David ma leiri‑o o we, “Pɛ mo 

toŋe-ne. O nam we a yé pa nɔɔn-nɔɔno lɔre ni delo o na pɛ-ne to. Ko ná ye a nɔɔna 

bam, a taɡe de-ba se ba taa cheiɡi-ne jei sedwoŋi ne mo. 3 N jeɡe wodiu n tei ne na? 

Laɡe bworobwooru tenu naa woŋo kolo maama dwi n na jeɡe to n pa-ne.”  
4 Kaanem tu wom ma leiri‑o o we, “Bworobworo kolo yerane na wo amo tei ne to ye 

kolo na yeini ko tiɡi da BAŊA WƐ ŋwaane to mo. Nmo de n nɔɔna bam nam ná wo 

peini de kaana da yanto ne, á wó wane á kwei-ko á di.” 5 David maa we, “Cheɡa to, 

debam de kaana wo yi daane. Amo nɔɔna bam ná maŋe ba yeini ba beeri yɔɔ yerane 

mo de, ba wó taa cho ba tete de kaana Wɛ ŋwaane. Konto laam na ye wo-chɛɔ to, ko 

tiini ko ke dwono mo!”  
6 Kaanem tu Ahimeleka ma kwei bworobworo kolo ya na tiɡi da Wɛ ŋwaane to o pa 

David. Bworobworo kom konto nam yeini ko wo BAŊA WƐ yiɡa ne mo. Ba maa yeini 

ba jwoori ba kwei-ko ye ba daare ba leiri ba tiŋi bworobworo-loŋo da. Konto to, 

bworobworo kolo ba na jwoori ba kwei BAŊA WƐ yiɡa ne to yerane mo wo kaanem tu 

wom tei ne.* 7 Sɔɔl tontoŋeno dedoa déem maa wora, o yere na ye Doeɡi. O maa ye 

Edom tu ye o kwori o ye Sɔɔl nayera bam yiɡa tu. Dɛ dem konto ne wonto déem wo 

Ahimeleka tei ne, o na jeɡe se o kwɛ o tete BAŊA WƐ yiɡa ne to ŋwaane.*  
8 David ta ma bwei Ahimeleka o we, “Nmo wó ta‑n jeɡe chichwei naa se-zɔɔ n tei ne 

na? Pɛ wom tontoŋa kam tiini ka lomma mo pa se a wo nɛ pwola se a kwei a se-zɔɔ 

kom. A maa ba jeɡe jara zele de zele.” 9 Ahimeleka ma leiri o we, “Se-zɔɔ kodwoŋi 

wora. Ko ye Filisi tu Goliafe wolo nmo déem na ɡo Ela bwolo kom ne to nyem mo. Ko 

nam kukuli de ɡɔrɔ ko tiɡi a ɡare-woɡo kom kwaɡa ne. N ná laɡe-ko se n kwei. Se-zɔɔ 

kodwoŋi daa tera.” David ma leiri o we, “Se-zɔɔ tera ko na dwoi-ko. Amo wó 

jwoŋi-ko.”  
10 Dɛ dem konto ne David déem ma zaŋe o duri se o lu Sɔɔl yiɡa ne. O ma vo o yi 

Gafa teo pɛ Akisi tei. 11 Pɛ Akisi dedɛɛra bam na nɛ David to, ba ma ta de Akisi ba we, 

“Nɔɔno wonto ye David mo, ba teo pɛ wom. Ko dae konto na? O teo kom nɔɔna bam 

yeini ba sae ye ba leeni ba seini‑o mo ba we:  

‘Sɔɔl ɡo o dona bam  

moro de moro.  

Se ko ná ye David,  

wonto ma ɡo o dona bam  

morro fuɡa de fuɡa.’ ”  
12 David na niɡi konto to, o ma jeeli nɔɔna bam taane dem maama, ye ko pa foone 

tiini de ja‑o de Gafa teo pɛ Akisi. 13 Konto ŋwaane, David na yeini o wo ba tei ne to, o 

maa ke nenɛɛne o yirisi mo. O déem kare o ke yuu-vuvuɡa kikia mo, ye o jeɡe ba teo 

kom manchwoŋo ni bworru o kwɛɛra yɔɔ yɔɔ ye o beiri te yera ne. O ta maa yaɡe o 

twana yam pa se o lileeru nwoŋi te bɔɔre ya maama. 14 Pɛ Akisi ma ta de o nɔɔna bam 

o we, “Abam wo nɛ we nɔɔno wonto ye chichwoo mo na? Bɛŋwaane mo á nam 

jaane‑o á ba amo tei? 15 Amo ɡɛ chichwooru mo ye á ja‑o á ba amo tei na? A ba laɡe se 

wonto taa wo a sɔŋɔ ne o jeɡe-ne o daana!”*  

22 

David seiɡi o tete Sɔɔl tei ne  

1 David déem ma zeɡe Gafa teo kom ne, o duri o vo o seiɡi peo kodwoŋi bɔɔne wone. 

Jei sem konto bwola dedaane Adulam teo mo.* O chorro de o sɔŋɔ tiina bam maama 

na niɡi we o wo dáane to, ba ma vo o tei. 2 Ko ta woli da, nɔɔna balo maama na wo 

cham wone to, de balo na jeɡe nɔɔna jena to, ko woli dedaane balo maama ŋwea na 

ba ywomma to maama ma la ba vo David tei ne. Ba maama kɔɡɔ déem ye bia yana 

mo. David ma ji banto maama yiɡa tu.  
3 David déem ma zeɡe dáane o vo Moaba teo Mizipa. O ma ta de Moaba pɛ wom o 

we, “A lwoori‑m mo se n pa a kwo dedaane a nu taa wo nmo tei ne, se ko taa nii a na 

tu a lɔre Wɛ na jeɡe kolo se o ke o pa-ne to.” 4 David ma ja-ba o vo o yaɡe Moaba pɛ 

wom sɔŋɔ ne. Ba maa wo pɛ wom tei ne maŋa kalo maama David déem na kare o seiɡi 

o tete jei sem konto ne to.  
5 Dɛ dedwe Wɛ sampwora Gaadi ma ba o ta de David o we, “Daa‑n yé maŋe ɡuɡworo 

kom ne ywo-seeni! Zaŋe n nwoŋi n vo Judah.”* David ma pɛ o zaŋe o vo o zoore 

Herefa kaɡoa kam wone.  

Sɔɔl pɛ ba ɡo Nobi teo kaanem tiina  

6 Sɔɔl déem maa wo Gibea teo zwoŋo kodwoŋi yuu ne. O maa jei sana kuri ne, ye o 

zei chichwei o jeŋa ne. O dedɛɛra bam maama maa kaare‑o ba zeɡa. Sɔɔl laam ma ba 

o lɔre we ba niɡi David ŋwa mo. 7 O ma ta de o nɔɔna bam o we, “Abam, Benjamin 

tiina bam, á boŋe we Jesse bu David ná di paare, o ta wó taa yei á ni ne, se o pa abam 

kare de kadwi ye o daare o pa á taa wo o jar-keira bam yiɡa ne na? 8 Ko ye konto 

ŋwaane mo á ke ni daane se á lɔ amo kwaɡa ne na? Amo tete bu Jonatan mo ke ni 

dedaane Jesse bu wom se ba chɔɡe-ne, ye abam wolowolo wo pɛ se a lɔre ko ni ne. 

Abam bere we á yiɡa tere amo wone. Amo bu wom maŋe o soɡe a tontoŋeno pa se o 

kwaane o na pwola o ɡo-ne, ye á wo taɡe á bere-ne!”  
9 Edom tu Doeɡi de déem tɔɡe o wo Sɔɔl nɔɔna bam tei ne. O na niɡi Sɔɔl na taɡe 

kolo to, o maa we, “Maŋa kam a na wo Nobi ne to, mo a nɛ Jesse bu wom na tu 

Ahituba bu Ahimeleka tei. 10 Ahimeleka ma bwei BAŊA WƐ se o lɔre David yiɡa na ye 

tei to. O ta pɛ David wodiiru, ye o daare o kwei Filisi tu Goliafe se-zɔɔ kom o woli da 

o pa‑o.”*  
11 Sɔɔl na niɡi konto to, o ma toŋe o bwoŋi Ahimeleka dedaane o sɔŋɔ tiina maama se 

ba ba o tei. Banto déem ye Wɛ kaanem tiina mo Nobi teo ne. Ba maama na yi Sɔɔl tei 

to, 12 o ma ta o we, “Ahituba bu, cheiɡi ywo!” O de ma leiri o we, “Pɛ, a cheiɡa.” 
13 Sɔɔl ma bwei‑o o we, “Bɛ mo ke ye nmo sɔ ni dedaane Jesse bu wom, se á ke á 

chɔɡe-ne? Nmo pɛ‑o wodiu, de se-zɔɔ, ye n ta ma‑n sɔɔle Wɛ n kwɛ o chwoŋa. Konto 

ma pa se o lɔ amo kwaɡa ne, ye o zem tɔɡe amo nɛ tento se o ɡo-ne!”  
14 Ahimeleka ma leiri pɛ wom o we, “Pɛ, nɔɔn-nɔɔno tere nmo tontoŋena bam wone 

ye o jeɡe cheɡa o pa‑m nenɛɛne David na jeɡe nmo cheɡa tei to. O ta maa ye n bukɔ 

baro. Babɛ selo na yere nmo to maama wone, o wo ba yiɡa ne mo. O ta maa jeɡe yere 

nmo sɔŋɔ kom maama wone. 15 Cheɡa to, ko dae dento dɛ ne mo a bobo se a sɔɔle Wɛ 

a pa‑o. A nam ke a chɔɡe mo na? Yé ja taane dento n jeeri amo de a sɔŋɔ tiina bam, se 

amo yeiri taane dem kolokolo ni ne.”  
16 Sɔɔl ta maa we, “Ahimeleka, nmo dedaane n dwi dem maama jeɡe se á te mo.” 17 O 

ma ta de balo na zeɡe ba yere‑o to o we, “Zaŋe-na á ɡo BAŊA WƐ kaanem tiina bam! 

Kokuri to, ba sɔɡe ni dedaane David se ba chɔɡe-ne. Ba maane we David maa duri se o 

lu amo mo, ye ba wo taɡe ba bere-ne.” Pɛ dedɛɛra bam maa wo sɛ se ba ma ba je ba 

dwei BAŊA WƐ kaanem tiina bam.  
18 Sɔɔl ma pipiri o ta de Edom tu Doeɡi o we, “Nmo nam zaŋe n ɡo BAŊA WƐ kaanem 

tiina bam!” Doeɡi ma seene o maɡe-ba o ɡo. Wɛ kaanem tiina funɔnɔ banu mo teɡe de 

dɛ dem konto ne, ye ba maama zoore kaanem ɡare-woɡo kom mo. 19 Sɔɔl ma vo Nobi 

teo kom, mɛ kaanem tiina bam na zoore da to. O ma ɡo teo kom nɔɔna bam maama. O 

pɛ ba ɡo baara, de kaana, de ba bia, ko bere ko woli bu-sese de mo. Ba ta ma ɡo ba 

naane, de ba bonɛ, ko woli de ba pei maama.  
20 Wolo yerane déem na luɡi to mo ye Abiatara. O maa ye Ahimeleka bu mo, ye o 

kwo-nakwe ye Ahituba. O ma duri o vo o woli David kɔɡɔ kom wone. 21 O ma lwoni o 

bere‑o Sɔɔl na ɡo BAŊA WƐ kaanem tiina bam tei to. 22 David ma leiri‑o o we, “Dento 

dɛ dem a na maŋe a na Doeɡi na wora to, a maane we o wó vo o ta o bere Sɔɔl o na nɛ 

kolo to. Abam sɔŋɔ kom maama na teɡe to, ko ye amo yiɡa mo. 23 Konto ŋwaane, ta‑n 

wo amo tei ne. Yé ta‑n kɔre foone. A yei we Sɔɔl beeri debam balei mo se o ɡo. Nmo 

nam ná wo amo tei ne, cham bá yi‑m.”  

23 

David jwoŋi Keila teo kom o yaɡe  

1 Dɛ dedwe mo ba taɡe ba bere David ba we, “Filisi tiina bam mo vei se ba ke jara de 

Keila tiina. Ba nam vere ba mena ye ba ta wora ba fere-ya mo.” 2 David ma bwei BAŊA 

WƐ o we, “A véi a jeeri Filisi tiina bam de jara na?” BAŊA WƐ ma leiri o we, “Zaŋe n vo 

n jeeri-ba se n jwoŋi Keila teo ba jeŋa ne n yaɡe.”  
3 David nɔɔna bam ma ta‑o ba we, “Nii dé na maŋe dé wo Judah laŋa kam ne mo 

ywo-seeni, ye dé fona de Filisi tiina bam. Se dé laam nam ná laɡe dé jeeri-ba Keila ne, 

ko bá taa ye lɛɛro ko pa debam na?” 4 David daa ma vo BAŊA WƐ yiɡa ne se o bwei o 

lɔre o na wó ke tei to. BAŊA WƐ ma leiri‑o o we, “Nam véi Keila leile konto, se amo wó 



ke Filisi tiina bam nmo jeŋa ne se n di-ba.”  
5 David de o nɔɔna bam ma zaŋe ba vo Keila ba jeeri Filisi tiina bam de jara. Ba ma 

wane-ba ye ba vere ba vara ba ja ba viiri. Ba ma ɡo Filisi tiina bam dedɛ, ye ba daare 

ba jwoŋi Keila tiina bam ba yaɡe. 6 Ahimeleka bu Abiatara déem ya na duri o vo David 

tei Keila ne to, o ya kwei Wɛ kaanem ɡare-woɡo kom mo o woli da.*  
7 Sɔɔl déem ma ni we David vei Keila mo o wora. O ma ta o we, “Wɛ laam mo kwei 

David o ke amo jeŋa ne, kokuri to o vei o pe o tete mo teo kolo ba na yeini ba ma 

bworru kamuna ba pe ko nia yam to wone.” 8 Sɔɔl ma bwoŋi o jar-keira bam se ba la 

daane, ba vo ba ɡilimi teo kom ba ke tetare ne, se ba daare ba ja David de o nɔɔna 

bam.  
9 David na niɡi we Sɔɔl boboŋa jaane mo se o ba o ja‑o to, o ma ta de Wɛ kaanem tu 

Abiatara o we, “Kwei kaanem ɡare-woɡo kom n ja n ba, se dé ma dé lɔre Wɛ boboŋa 

na ye tei to.” 10 David laam ma lwoori Wɛ o we, “Isarele tiina BAŊA WƐ wom, amo niɡi 

we Sɔɔl laɡe o ba ywo-seeni mo o chɔɡe teo kom amo ŋwaane. 11 A laɡe a bwei a nii, 

Sɔɔl wó seene o ba ywo, ne amo na niɡi tei to na? Keila tiina bam wó ja amo ba kwei 

ba ke o jeŋa ne na? Popo a lwoori‑m se n pa a lɔre ko na wó ke tei to.” BAŊA WƐ ma 

leiri o we, “Sɔɔl wó ba.” 12 David daa ma bwei o we, “Se Keila tiina bam, ba wó kwei 

amo de a nɔɔna bam ba ke Sɔɔl jeŋa ne na?” BAŊA WƐ ma leiri‑o o we, “Ɛɛ, ba wó kwei 

abam ba pa‑o.”  
13 David na niɡi konto to, o dedaane o nɔɔna bam ma ke lela ba duri ba nwoŋi Keila 

ne. Ba maa kare ba vei jei selo maama ba na wó wane ba vo to. Sɔɔl na niɡi we David 

daa tere Keila ne to, o ma leiri o boboŋa ye o wo vei da.  

David luɡi Sɔɔl jeŋa ne  

14 David déem maa wo Zifi kaɡoa kam ne o seiɡi zwonnu laŋa kam ɡuɡworru tem 

wone. Sɔɔl de ma yɔɔre o beeri‑o mo se o wane‑o o ja. Wɛ maa wo pɛ se Sɔɔl na o jei.  
15 David déem wo Zifi kaɡoa kam jei sedwoŋi ne, Horesi ne mo. O na wora to, o ma 

maane we Sɔɔl nwoŋi o ba se o ɡo‑o. 16 Sɔɔl bu Jonatan de nam ya vei Horesi. O ma vo 

David tei, o daare o pa o na baare BAŊA WƐ dam ŋwaane. 17 Jonatan ma ta‑o o we, “Yé 

ta‑n fona, se a kwo Sɔɔl bá yi‑m o ja. O maŋe o yei we, nmo mo laɡe n ta‑n ye Isarele 

                                                           

 *23:6 1 Pwa 2:26-27 



tiina Pɛ, se amo laam saŋe n kwaɡa a taa wo n takeiri ne.” 18 Banto balei daa ma ke 

ni-sɛɛm BAŊA WƐ yiɡa ne se ba taa jeɡe cheɡa ba pa daane. Konto kwaɡa ne mo 

Jonatan jwoori o vo sɔŋɔ. David maa maŋe Horesi ne.  
19 Zifi tiina badwonna ma zaŋe ba vo Sɔɔl tei Gibea ne. Ba ma ta ded‑o ba we, “Pɛ, 

David tu o seiɡi debam laŋa kam Horesi zwonnu tem ne. O wo Hakila peo kom na wo 

Jesimon teɡa-kuri seeni to yuu ne mo. 20 Nmo na kwaane n beeri‑o se n ja to, nam laɡe 

dɛ se n ba dé teo kom, se dé ja‑o dé ke nmo jeŋa ne.”*  
21 Sɔɔl ma leiri o we, “Á ke cheɡa. BAŊA WƐ swolim taa wo á yuu ne, de á na laɡe a 

lanyerane to! 22 Nam ta kwaane-na á woli-ne fee. Jwoori-na á vo á lɔre o na wo mɛ 

chekke to, dedaane nɔɔna balo na nɛ‑o dáane to. Amo niɡi we o tiini o wae o 

pepereɡa. 23 Véi-na á fɔɡe á beeri á lɔre o seiɡim jei sem maama, se á laam ba á ta á 

bere-ne jaja. Ko kwaɡa ne, a laam wó da de abam a vo. O ta ná wo laŋa kam konto ne, 

a wó beeri a na o jeiɡa. Ko ná maŋe ko ye se a beeri Judah sɔ-yuni tem maama wone 

mo de, a ta wó ja‑o.”  
24 Nɔɔna bam ma ke lela ba lwoori Sɔɔl ba vo Zifi, ye Sɔɔl laam saŋe kwaɡa o yi da. 

David de o nɔɔna bam déem ya seiɡi Maon kaɡoa kam ne mo. Ba maa wo Araba 

bwolo kom na wo Jesimon teɡa-kuri seeni to ne mo. 25 Sɔɔl de o nɔɔna bam ma nwoŋi 

se ba beeri David jei. David de ma ni Sɔɔl ŋwa. O de o nɔɔna bam ma vo peo-kamunu 

kodwoŋi na wo Maon kaɡoa kam ne to ba seiɡi da. Sɔɔl ma lɔre David na wo mɛ to. O 

ma vo Maon kaɡoa kam ne o pu o kwaɡa vira-vira. 26 Sɔɔl de o nɔɔna bam maa wo peo 

kom daa dedoa ne mo ba via. David de o nɔɔna bam de maa wo ko daa kadwoŋi ne ba 

kwaane se ba lu Sɔɔl jeŋa ne. Sɔɔl de o nɔɔna bam ma daare fee se ba yi David de o 

nɔɔna bam tei se ba li-ba. 27 Ko nɛ ni ne mo nɔɔno duri o vo o yi Sɔɔl tei ye o we, 

“Ke-na lela á ba! Filisi tiina bam mo chuɡi ba puri debam teo kom baŋa ne!”  
28 Sɔɔl ma ɡa ɡa o yaɡe David zeilim. O ma jwoori o pipiri se o vo o jeeri Filisi tiina 

bam de jara. Konto ŋwaane mo ba jeɡe jei sem konto yere ba bwoi we ‘Popɔra Peo’. 
29 David déem ma zeɡe dáane o vo En-Gedi o seiɡi jei sem konto ne.  

24 

David yaɡe Sɔɔl o pa o lu  

1 Jara yalo déem na wo Sɔɔl dedaane Filisi tiina bam tetare ne to ma ti. Sɔɔl na 

jwoori sɔŋɔ to mo o niɡi we David wo En-Gedi kaɡoa kam seeni. 2 O ma kuri jar-keira 

morro tetɔ Isarele tiina bam wone, balo na yei jara laŋa chekke to. O ma ke-ba o 

kwaɡa ne ye ba nwoŋi ba vo se ba beeri David de o nɔɔna bam jei. Ba ma vo ba yi 

peero tedwonna seeni ba na bwoi-te we ‘Kaɡoa wo bone peero’ to.  
3 Ba na wo chwoŋa ne to, mo ba yi jei selo nayera na yeini ba pe ba pei da to. Peo 

bɔɔne maa wora de na bwola de chwoŋa kam ni. Sɔɔl ma ywori o zo bɔɔne dem wone 

se o fo fea. Peo bɔɔne dem konto ne mo David de o nɔɔna bam de déem seiɡi. Banto 

nam jwoori ba wo yiɡa ne mo dáa dáa. 4 David nɔɔna bam na nɛ Sɔɔl to ba ma ta de 

David ba we, “Nii pwola na tiɡi jaja ka pa‑m tei! Zem dɛ dento mo ye dɛ delo BAŊA WƐ 

na taɡe de taane, de o na taɡa we, o wó kwei n dono wom o ke n jeŋa ne se nmo ke‑o 

n na laɡe tei to.” David ma vwɛ konto mɛmɛ o vo o ja Sɔɔl ɡɔrɔ kom kuri seeni o 

ɡwoni, ye Sɔɔl yeiri ko ni ne.  
5 Ko kwaɡa ne mo David boboŋa daane‑o dedɛ de kolo o na ke to. 6 O ma ta de o 

nɔɔna bam o we, “BAŊA WƐ wó che se amo kwei a jeŋa a ma a ke wolo na tei amo to 

zonne. Ko ye BAŊA WƐ mo kuri‑o. Wɛ wó che se a chɔɡe a tu wom, kokuri to, BAŊA WƐ 

swolim nuɡa mo wo o yuu ne.” 7 Taane dem konto mo David mɛ o kuni o nɔɔna teiŋa, 

ye ko che pa se ba wo ke Sɔɔl kolokolo. Sɔɔl ma zaŋe peo bɔɔne dem wone o nwoŋi se 

o kɛ.  
8 David de laam ma pi o nwoŋi peo bɔɔne dem wone ye o zeɡe dáa ne o bwoŋi Sɔɔl o 

we, “Pɛ! Amo tu, denlei!” Sɔɔl ma pipiri se o nii. David ma vwi o yibia teɡa ne o pa‑o 

zula, 9 ye o ta o we:  

“Amo kwo, bɛŋwaane mo n kare n cheiɡi balo na tɛ ba we amo kwaane se a chɔɡe‑m 

to taane? 10 Nmo zem nɛ we, n na zo peo bɔɔne dem wone to, BAŊA WƐ kwei nmo o ke 

amo jeŋa ne mo. A nɔɔna bam badwonna ya we dé ɡo‑m mo, ye amo wo pɛ-ba 

chwoŋa. Amo ma ta-ba a we, ‘A bá sɛ a ke a tu wom zonne, o na ye wolo BAŊA WƐ na 

kuri to ŋwaane.’ 11 A kwo, fɔɡe n nii ɡare-zenzware dento a zei a jeŋa ne to! De nwoŋi 

nmo ɡɔrɔ kom kuri seeni mo. Amo na yi n yera to, a ya wó wane‑m a ɡo. A na ɡwoni 

n ɡɔrɔ kom, ye a daare n tete a yaɡe to, laam nam lɔre we a ba jeɡe nmo lwarem puɡa 

a jei. A bere a wo lɔɡe nmo kwaɡa ne. Nmo laam ma‑n pu amo kwaɡa se n le a 



momwɛ, ye a wo ke‑m kolokolo a chɔɡe. 12 BAŊA WƐ nam mo wó bere debam balei 

wone wolo na jeɡe bora to. BAŊA WƐ mo wó ŋwe amo jene nmo yuu ne, dedaane n na 

jeɡe amo n ke tei maama to. Se ko ná ye amo, a bá kwei a jeŋa a ma a dwei‑m de fee 

de. 13 Faŋa tiina maa we, ‘Keim tɔɡe de tu mo.’ Konto to, amo bá ke nmo lwarem.  
14 Amo nam ye wɔ mo ye Isarele tiina pɛ pare-ne se o ɡo? Amo ye kukuri-teka, naa 

yeenu mo nmo jeɡe n zeila? Ko ba jeɡe kuri. 15 BAŊA WƐ mo wó zo taane dento wone 

se o di-de debam balei laŋa ne. Wonto mo wó zeɡe amo kwaɡa ne o woli-ne. O ta wó 

pa a na bora ye a lu nmo jeŋa ne.”  
16 David na taɡe konto maama o ti to, mo Sɔɔl bwei‑o o we, “Amo bu David, nmo 

kwora mo konto na?” Sɔɔl laam ma keeri baŋa baŋa. 17 O ta ma ta o we, “Yaɡe, se n 

jeɡe cheɡa, amo mo toŋe vwa. Nmo nam ke amo lanyerane, ye amo laɡe nmo 

chɔɡem.* 18 Nmo zem pɛ se a lɔre we n laɡe a ni taane. Kokuri to, BAŊA WƐ ya pɛ‑m 

pwola se n ɡo-ne, ye n wo sɛ se n ɡo-ne. 19 Nɔɔno ná jeeri o dono ye o ja‑o, o daa wó 

yaɡe‑o se o kɛ mɔle mɔle mo na? Nmo zem na ke-ne lanyerane to, BAŊA WƐ mo wó ke 

zaane n yuu ne. 20 Amo laam lɔre we nmo mo wó seene n ji Isarele tiina Pɛ, ye n paare 

dem wó zeɡe chekke. 21 A nam lwoori‑m mo se n ta n du de BAŊA WƐ yere we, n ná tu 

n di paare, n bá‑n chɔɡe a dwi dem se de ti maama. Yé pa se a yere dem jei a kwo 

sɔŋɔ kom wone.”  
22 David ma seene o ta o du konto Sɔɔl yiɡa ne. Sɔɔl ma zaŋe o jwoori sɔŋɔ. David de 

o nɔɔna bam de ma jwoori ba vo ba seiɡim jei sem ne.  

25 

David de Abiɡali taane dem  

1 Samuwel déem ma ba o te. Isarele tiina bam maama ma jeeri o teo kom ne, se ba di 

o lua. Ba ma kwei‑o ba suli o tete teo Rama ne.  

Ko kwaɡa ne, mo David vei o wo Paran kaɡoa kam wone. 2-3 Kaleb dwi tu wodwoŋi 

déem zoore Maon teo kom ne, o yere mo Nabale. O déem ye nadum chekke. O maa 

jeɡe pei morro tetɔ, ye o bone de ye moro. O maa jeɡe teɡa Kamele seeni o nii o vara 

baŋa ne. O kaane yere déem mo ye Abiɡali. O maa ye boboŋa tu ye o yibia tiini ya 

lamma. Ko daare Nabale tete, wonto wo lona dedɛ ye o ta jeɡe ban-jworo. Ko ma 

maŋe dedaane Nabale de o nɔɔna bam wo Kamele ne ba wora ba fane o vara bam 

koro.  
4 David déem na wo kaɡoa kam ne konto to, mo o niɡi we Nabale tu se o fane o vara 

bam koro. 5 O ma le o nɔn-donno tem fuɡa, o toŋe-ba Nabale tei ne ye o we, “Véi-na 

Nabale tei Kamele ne á da amo ŋwaane á ware‑o. 6 Ta-na ded‑o we: ‘Wɛ wó pa nmo de 

n sɔŋɔ tiina maama yazura de momwɛ-dɛɛre! Wɛ wó pa se n jeŋa wonnu maama ke 

lanyerane! 7 Amo nam niɡi we nmo wora n pa ba fane n vara bam koro mo. A maa 

laɡe se n maane we, nmo nayera bam ya na wo debam tei ne to, dé wo daane-ba. 

Maŋa kalo maama ba na wo Kamele seeni to, ba kolokolo wo jei. 8 Nam bwei n 

tontoŋena bam n nii, se ba wó ta konto mo. Zem na ye kuri dim dɛ to mo a lwoori‑m 

se n ke a nɔn-donno tem lanyerane, dé badwoŋo kom ŋwaane. Pa debam zeina yalo 

maama n na jeɡe n jeŋa ne to.’ ”  
9 David nɔɔna bam ma ja o kwora kam ba vo ba pa Nabale. Ba laam ma zeɡe se ba 

jwoŋi leira. 10 Nabale ma leiri-ba o we, “David mo ye wɔ? Amo yeiri‑o. Jesse bu wonto 

nɛ o tete na? Leile konto, tontoŋeno wolo maama ná jeini o boŋe ɡa, o wó zaŋe mo o 

lɔ o tu kwaɡa ne se o taa tei o tete. 11 Amo bá sɛ se a kwei a wodiu dedaane a na a pa 

nɔn-yɔɔro telo a na yeiri mɛ ba na nwoŋi to. A bá kwei vara balo a na ɡo se a 

tontoŋena di to a pa abam.”  
12 David nɔɔna bam ma jwoori ba vo David tei, ye ba ta kolo maama Nabale na taɡe 

to ba bere‑o. 13 David ma ta de o nɔɔna bam o we, “Nɔɔno maama kwei o se-zɔɔ o vɔ o 

teiŋa ne diŋ-diŋ!” Ba ma kwei ba se-zɔɔro tem ba vɔ. David tete de ma vɔ o se-zɔɔ kom 

o teiŋa ne. O maa tɔɡe nɔɔna bia yana yiɡa o maa vei Nabale baŋa. Nɔɔna bia yalei 

ma daare, se banto taa yere ba zela yam.  
14 Nabale tontoŋeno wodwoŋi ma ta de Nabale kaane Abiɡali o we, “David mo zeɡe 

kaɡoa kam ne o toŋe nɔɔna debam tu Nabale tei ne se ba ware‑o, ye o twe-ba 

lanyerane. 15 Cheɡa ŋwaane nam, nɔɔna banto ya yɔɔre ba ke debam lanyerane mo. Ba 

wo daane debam. Maŋa kalo maama dé na wo ba tei ne dé beeri ɡaao kom wone to, 

dé kolokolo wo jei. 16 Dé na jeɡe dé pei sem dé yere ɡaao kom wone to, David nɔɔna 

bam mo kwoli debam, wea dedaane tete maama wone. 17 Konto to, fɔɡe n jeeli se n nii 

n na wó ke kolo n woli dé maama to. Kokuri lɛɛro mo laɡe te yi dé tu wom de o sɔŋɔ 



kom maama, de o na tiini o ye puseŋ-nyeno, ye o ba sɛ o jwoŋi bera to ŋwaane.”  
18 Abiɡali ma ke lela o ke woŋo maama daane. O maa jeɡe bworobwooru bia yalei 

(200), de sana lɔɔro telei, de pei senu ba ya na wɔɡe-se to, de men-wɔa 

ywolo-kamunu, de kekan-woɡila bwɛ bi (100), de kapere-kora maasa bia yalei (200). 

O ma kwei wonnu tem konto maama o vɔ bonɛ baŋa ne. 19 O ma ta de o tontoŋena 

bam o we, “Ja-na wonnu tento á ta‑á wo yiɡa ne se amo de wó saŋe á kwaɡa a ba.” 

Konto maama to, o wo pɛ o baro wom maane ko ni ne.  
20 Abiɡali ma di o bonaɡa baŋa ne o kwei chwoŋa o maa via. O wo chwoŋa kam ne 

mo, se ko maŋe dedaane mɛ na ɡuɡwoli ko kaare peo kom to. David de o nɔɔna bam 

maa tu peo kom yuu ne ba beena. Ba ma jeeri daane. 21 David ya boŋe o ja we, “A 

yɔɔre a yaare a tete mo kafɛ ye a déem wora a yere Nabale jea wonnu kaɡoa kam 

wone. Amo ke‑o lanyerane pa se o kolokolo wo jei. Laam nam nii o na mɛ balɔrɔ mo o 

jwoori o leini lanyerane delo a na ke‑o to. 22 Amo nam duɡi de Wɛ se o pa lɛɛro yi 

amo, nenɛɛne teɡa daa ná poore ye a wo ɡo baara balo maama na ye o dwi tiina to pa 

se ba wolowolo wo daare de dedoa de.”  
23 Abiɡali na yɔɔre o na David to, mo o zeɡe o bonaɡa kam yuu ne o faŋe o chu. O 

laam ma chɔɔle o yibia teɡa ne o ware David. 24 O ma ja David nadwooni ye o we:  

“Amo tu, pa-ne pwola se a ŋɔɔne fee dede‑m. Ja! Sɛ se ko maama taa ye amo yiɡa, se 

n daare n cheiɡi a taane. 25 Amo tu, yé pa se Nabale na ke tei to daane‑m, se o ye 

puseŋ-nyem mo. O yere na ye Nabale to, de kuri mo ye ‘nɔn-jworo’. Cheɡa to, o ma 

seene o toŋe jworim. Se ko ná ye amo, a wo nɛ nɔɔna balo nmo na toŋe a baro tei ne 

to.  
26 Amo tu, a nɛ we ko ye BAŊA WƐ mo cheɡe nmo, se n yé ma lwarem n ma n ŋwe n 

dona. O ma che‑m se n yé ma n jeŋa n ɡo-ba. Ŋwea Tu BAŊA WƐ na seene o wora to, 

amo duɡi wonto yere ŋwaane, de nmo tete yere ŋwaane we, nmo dona maama de balo 

dwi maama na boŋe balɔrɔ ba pa‑m to wó ɡuri nenɛɛne Nabale na laɡe o ɡuri tei to 

mo. 27 Amo nam lwoori‑m mo se n jwoŋi pɛɛra yanto n tontoŋ-kana jeŋa ne, a na jaane 

a ba to, n pɔɔre-ya n pa n nɔɔna bam. 28 Amo tu, a nam lwoori‑m mo se n ma n chɛ-ne 

de a ná ke kolo a ja a chɔɡe. Amo yei we BAŊA WƐ wó pa n paare dem fɔɡe de zeɡe 

taa, nmo na ye wolo na jaŋe BAŊA WƐ jara n pa‑o to ŋwaane. Wɛ bá sɛ se n ke lwarem 

n ŋwea maama wone. 29 Nɔɔno ná pare nmo se o ɡo‑m, n Tu BAŊA WƐ mo wó taa 



kwoli‑m se cham yé yi n ŋwea. Ko nam ná ye n dona bam, o ta maa wó pa se ba ŋwea 

yɔɔre ka jei, nenɛɛne nɔɔno na kwei kandwɛ o ke napana wone, ye o laam dole-ka pa 

kandwɛ dem jei tei to. 30 A yei we BAŊA WƐ wó seene o ke wo-laaro telo maama o na 

ɡwoni ni se o ke o pa‑m to. O ta wó pa se n ji Isarele tiina pɛ. 31 Ko maama ná kea, 

nmo boboŋa daa bá chɔɡe, nenɛɛne n ya ná ɡo nɔɔna kafɛ yerane. Nmo boboŋa bá 

daane‑m de n na mɛ n tete jeŋa n ŋwe n jene nɔn-ɡwia baŋa ne to. Amo tu, BAŊA WƐ 

ná tu o ke‑m lanyerane konto, se n ɡuli amo de ɡula.”  
32 David ma ta Abiɡali o we:  

“Amo wó seini Isarele tiina BAŊA WƐ wom mo, kokuri to, wonto mo toŋe‑m se n ba n 

jeeri-ne zem dɛ dento. 33 A nam ta ke Wɛ lei nmo de ŋwaane. N ye boboŋa tu. Swa 

taane delo n na taɡe to ŋwaane, amo ta wo mɛ a jeŋa a ɡo nɔɔna se a ŋwe a jene ba 

baŋa ne. 34 Cheɡa to, BAŊA WƐ mo cheɡe amo chwoŋa se a yé chɔɡe abam. Nmo ya ná 

wo ke lela n ba n jeeri debam, tento n baro wom de o nɔɔna maama na ye baara naa 

bakeiri to ya teɡa. Dé ya wó ɡo baaro dwi maama na wo o sɔŋɔ kom ne to, se teɡa daa 

ba ka poore. Amo duɡi de Isarele tiina Ŋwea Tu BAŊA WƐ wom mo we a tɛ cheɡa mo 

konto.”  
35 David ma jwoŋi Abiɡali pɛɛra yam ye o daare o ta‑o o we, “Jwoori n vo sɔŋɔ, se n 

daare n pa n wo taa tiɡa. Amo wó ke n na taɡe tei n bere-ne to.”  
36 Abiɡali ma jwoori o vo sɔŋɔ. O na nɛ o baro Nabale to, o ma maane we o ke 

wodi-fɔrɔ nenɛɛne pɛ na wó ke tei to mo. O ke kuri mo o pa nɔɔna se ba tɔɡe ba di. O 

ma di ywoni o ba o buɡi de sana. Konto ŋwaane Abiɡali wo taɡe kolokolo de o baro 

wom dento tete dem ne. 37 Teɡa laam na poore ye sana bam nwoŋi Nabale yia ne to, 

mo o kaane wom tole kolo maama na ke to o bere‑o. Nabale na niɡi to, o bochare ma 

tiini de baane, ye o yera yam maama bobo se ya taa toa. 38 Da fuɡa na ke ya woli da to 

mo BAŊA WƐ fere Nabale pa o te.  
39 David na niɡi we Nabale teɡe to, o ma seini Wɛ ye o we, “Amo wó ke BAŊA WƐ lei, 

kokuri to, o bere we a jeɡe cheɡa Nabale yiɡa ne dedaane o na twe-ne to. O ta ma che 

a jeŋa pa se a wo toŋe lwarem, ye o daare o pa se Nabale keim-balɔrɔ kom jwoori ko 

to o tete yuu ne.” David laam ma toŋe kwora o pa Abiɡali we, o laɡe‑o mo se o ma o 

ke o kaane.  
40 David nɔɔna bam ma vo Kamele ba ta de Abiɡali ba we, “David mo toŋe debam n 



tei ne se dé ja‑m dé ba se n ta‑n ye o kaane.” 41 O ma chɔɔle o yibia teɡa ne ye o 

leiri-ba o we, “Amo ye David tontoŋ-kana mo. A maa wó sɛ se a zare o tontoŋena bam 

nɛ.” 42 Abiɡali ma ke lela o zaŋe o di bonaɡa, ye o pa o ka-nyaana banu tɔɡe‑o ba vo. 

Ba ma pɛ David nɔɔna bam kwaɡa ba pu ba vo ba yi David tei, pa se o ji o kaane.  
43 David nam ya maŋe o di Jezerele teo bukɔ Ahinoam mo o ma o ke o kaane. Abiɡali 

laam ma woli da o ye o kaane. 44 Se ko ná ye o ka-kwea kam na ye Sɔɔl bukɔ Mikaale 

to, Sɔɔl déem ya kwei‑o mo o pa o zo Layisi bu Paliteli. Nɔɔno wom konto déem 

nwoŋi Galim mo.*  

26 

David daa ta yaɡe Sɔɔl o pa o lu  

1 Ziifi tiina badwonna déem ma zaŋe ba vo Gibea ye ba ta de Sɔɔl ba we, “David tu o 

seiɡi Hakila peo kom yuu ne, jei selo na jeeri Jesimon kaɡoa kam ne to mo.”  
2 Sɔɔl na niɡi konto to, o ma la Isarele tiina jar-keira morro tetɔ balo na yei jara laŋa 

chekke to, ye ba vo Zifi kaɡoa kam se ba beeri David jei. 3 Ba na yi chwoŋa kalo na wo 

Hakila peo kom teiŋa ne to ba ma zeɡe ba chwi ba vwoa jei selo na jeeri Jesimon to 

ne. David ma maŋe kaɡoa kam wone. O ma ba o ni we Sɔɔl tu se o beeri o jei. 4 O ma 

toŋe nɔɔna se ba ŋɔ ba nii Sɔɔl na wo mɛ to, ye ba lɔre we o seene o yi kaɡoa kam 

seeni.  
5 David na lɔre to, o laam ma zaŋe o vo o yi mɛ Sɔɔl de o nɔɔna bam na tiɡi to. O ma 

maane Sɔɔl de o jar-keira yiɡa tu Abenera na tiɡi mɛ chekke to. Abenera maa ye Nera 

bu. Sɔɔl maa tiɡi o dɔa ye jar-keira bam maama laam maa ɡilimi‑o ba ke tetare ne. 
6 Hiti tu Ahimeleka dedaane Joaba nyaane Abisayi mo zeɡe David tei ne. Abisayi nu 

maa ye Zeruya. David ma bwei-ba o we, “Abam wɔ mo wó tɔɡe de amo, se dé vo dé yi 

Sɔɔl de o nɔɔna bam na tiɡi mɛ to?” Abisayi ma leiri o we, “Amo wó tɔɡe‑m se dé vo.”  
7 Dɛ dem konto tete ne David dedaane Abisayi ma lɔɔre ba vo Sɔɔl de o jar-keira bam 

tiɡa jei sem. Ba na yi da to, dedaane Sɔɔl tiɡi o jar-keira bam tetare ne mo o dɔa. O 

chichwei ma moore teɡa ne de maŋe de o yuu kom seeni. Abenera dedaane jar-keira 

bam maama maa ɡilimi‑o ba ke tetare ne, ye ba de dɔa. 8 Abisayi ma ta de David o we, 

“Nii BAŊA WƐ zem na kwei n dono wom o ke n jeŋa ne tei! Nmo ná sɛ, amo wó vaŋe o 

chichwei dem mo a le a jwoori a zɔ‑o a moore a yaɡe teɡa ne. A maa wó zɔ‑o bedwe 

mo ye o te, a bá zɔ belei.”  
9 David ma leiri‑o o we, “Yé ke zonne o yera ne! Nɔɔno ná maɡe pɛ wolo BAŊA WƐ na 

kuri to, kotu tusim wó taa wo o yuu ne. 10 Ŋwea Tu BAŊA WƐ yere ŋwaane, wonto mo 

wó maɡe Sɔɔl o ɡo. Wɛ wae o pae se o toa o tete toone, naa o te jara-keim baŋa ne. 
11 BAŊA WƐ nam wó che amo se a ma a jeŋa a ɡo wolo BAŊA WƐ swolim nuɡa na wo o 

yuu ne to. Nam pa se dé kwei o chichwei dem, de na moore o yuu seeni to, dedaane o 

na-kunkwolo kom dé ja dé viiri.” 12 David ma ɡɔ Sɔɔl chichwei dem ye o daare o kwei 

o na-kunkwolo kom te na zeɡe te maŋe o yuu seeni to, ye ba kɛ. Nɔɔn-nɔɔno nam wo 

nɛ-ba. Nɔɔn-nɔɔno de wo lɔre kolo na ke to. Ba maama maa tiɡi ba dɔa ye ba wo zaŋe, 

BAŊA WƐ na pɛ ba tiini ba dɔ ba lusi to ŋwaane.  
13 David dedaane Abisayi ma jwoori ba tɔɡe bwolo kom ba bɛ daa kadwoŋi kam ne. 

Ba ma vo ba di peo kodwoŋi yuu ba zeɡe da, ye pwola daɡa banto de Sɔɔl nɔɔna bam 

tetare laŋa ne. 14 David laam ma nii Sɔɔl jar-keira bam seeni ye o tɔɔle o bwoŋi 

Abenera o we, “Abenera, nmo wora na? Zaŋe n leiri-ne!” Abenera de ma tɔɔle o leiri o 

we, “Nmo ye wɔ mo ye n ke sɔɔ konto n bwoŋi pɛ wom?” 15 David ma jwoori o leiri‑o 

o we, “Abenera, nmo dae babea n dwoi Isarele jar-keira bam maama mo na? Bɛ mo ke 

ye n ware n pɛ wom se n ta‑n yera? Ba ya tu mo se ba ɡo n tu wom. 16 Nmo na ke tei 

tento to ba lana. Ŋwea Tu BAŊA WƐ yere ŋwaane, nmo dedaane n kwaɡa nɔɔna bam 

maama maŋe se á te mo, kolo ŋwaane á wo fɔɡe á yere a tu wom BAŊA WƐ na kuri to. 

Laam nam fɔɡe-na á nii! Pɛ wom chichwei dem ya na wo o yuu seeni to wo yei ne 

mo? Se o na-kunkwolo kom de bɛ?”  
17 Sɔɔl ma lɔre David kwora kam ye o bwei‑o o we, “Amo bu David, nmo mo konto 

na?” David ma leiri‑o o we, “Pɛ, amo mo konto.” 18 O ta ma ta o we, “Amo na ye n 

tontoŋeno to, bɛ laam nam mo ke pa se nmo yɔɔre n pare amo konto se n zeili n ja? A 

ke bɛ mo a tusi? 19 Amo tu, a lwoori‑m mo se n cheiɡi a taane dento. Ko ya ná ye BAŊA 

WƐ mo na pɛ se n pare amo tento, a teene we o wó jwoŋi pɛɛre a jeŋa ne ye o leiri o 

boboŋa yam. Se ko ná ye nabiina mo kwei amo yuu ba maɡe de nmo nyem, BAŊA WƐ 

wó pa se ba na lɛɛro. Kokuri to, ba fe-ne ba le a nabaara teɡa kam ne, BAŊA WƐ na pɛ 

se ka taa ye amo nyem to, ye ba daare ba pa se a kare a zoore jwo-kaana teene ne. Ba 



laam maa we, a taa kaane jwona. 20 Nam yé pa se a jana lu ka ke sa-teena teɡa ne, 

yiɡa yiɡa dedaane teɡa kalo na ye BAŊA WƐ nyem to. Amo bere a ye wɔ mo? Yeenu 

dento, mo Isarele tiina pɛ tɔɡe-ne o para? Naa a ye luɡa mo ye n jeɡe-ne n choa peero 

tem ne?”  
21 Sɔɔl ma ta David o we, “Amo bu David, jwoori n ba amo tei! Amo mo ke lwarem. 

Amo nam daa ba boŋe se a ke‑m zonne. Kokuri to, n zem bere we a jeɡe lonne nmo 

yibia ne, ye n wo ɡo-ne. Cheɡa to, amo toŋe jworim. A tiini a tusi mo.” 22 David daa ta 

maa we, “Pɛ, nii n chichwei dem mo tento. Toŋe n nɔn-donno tem dedoa se o ba o 

jwoŋi o ja o ba o pa‑m. 23 BAŊA WƐ mo yeini o bore o pa nɔɔno maama de o na jeɡe 

cheɡa de wo-dedoa tei to. BAŊA WƐ ya pɛ-ne pwola se a ɡo‑m zem, ye a wo ke konto, 

nmo na ye pɛ wolo o na kuri to ŋwaane. 24 Amo zem na pɛ se n ŋwea kam jeɡe kuri 

amo yibia ne to, a lwoori Wɛ mo se amo de ŋwea kam taa jeɡe kuri o yibia ne se o taa 

cho-ne cham dwi maama wone.”*  
25 Sɔɔl laam ma ta David o we, “Amo bu, BAŊA WƐ swolim taa wo n tei ne. Nmo ná ke 

kolo maama, ko wó ke lam ko pa‑m.”  

David ma kwei o chwoŋa o maa kɛa. Sɔɔl de ma jwoori o vo sɔŋɔ.  

27 

David vei o seiɡi Filisi tiina teo ne  

1 Dɛ dedwe mo David déem jeini o boŋe o tete ne o we, “Ko laam bwola se Sɔɔl ja-ne 

o ɡo. A ná duri a vo a seiɡi Filisi tiina bam tetare ne, ko wó taa ɡara. A daa ná tera 

Isarele tiina teo kom maama ne, Sɔɔl wó beeri-ne o ɡa. Konto maa wó pa se a lu o jeŋa 

ne.”  
2 Ko ma pa se David dedaane o nɔɔna bia yaredo yam duri ba vo Maoka bu Akisi tei 

ne. Wonto déem ye Gafa teo pɛ mo.* 3 David de o nɔɔna bam ma vo ba maŋe Akisi tei 

ne ba zoore Gafa teo kom ne, nɔɔno maama de o diɡa tiina. David kaana balei bam 

déem maa tɔɡe ba wo o tei ne: Ahinoam na nwoŋi Jezerele to, dedaane Nabale kadeim 

Abiɡali na nwoŋi Kamele to. 4 Sɔɔl ma ni we David duri o vo o wo Gafa ne. O ma yaɡe 

David beira kam.  
5 Dɛ dedwe David ma ta de Akisi o we, “Pɛ, nmo yi ná seene de su de amo totoŋa 

yam, se n le n teene dem wone te-balaŋa dedoa se amo de a nɔɔna bam taa zoore da. 

Ko dae se amo de taa tɔɡe a zoore n tei ne te-fɔrɔ konto wone.” 6 Akisi ma sɛ ye o kwei 

Zikalaɡ dento dɛ dem ne o pa David. Ko na zeɡe kanto maŋa ne se ko yi zem maama 

to, Zikalaɡ lɛɛre ko ye Judah pwa bam mo tei-ko. 7 David déem ma zo Filisi tiina bam 

tetare ne bene dedaane chane sena.  
8 Maŋa kam konto ne, David de o nɔɔna bam ma yeini ba kwaare jara de Gesura 

tiina, de Girizi tiina, ko woli de Amaleki tiina bam. Ko zeɡe faŋa faŋa to, teene dem 

konto tiina déem zoore jei sem konto ne se ko vo ko yi Sura seeni de Ejipti seeni 

maama mo. 9 David de o nɔɔna bam ná jeeri teo kolo maama, ba yeini ba chɔɡe ko 

maama mo. Ba ma ɡo ko nɔɔna bam, baara de kaana maama, ye ba daare ba vere ba 

pei sem, de ba naane dem, de ba bonɛ, dedaane ba kona yam, ko woli de ba ɡwaaro 

maama. O laam ma yeini o jwoori o vo Akisi tei. 10 Akisi de ma yeini o bwei‑o o we, 

“Nmo zem vei teo kɔ mo n chɔɡe-ko ye n daare n vere ba wonnu?” David de ma yeini 

o leiri o we, “Dé vei Judah teo kodwoŋi kaɡoa kam wone mo dé vere nɔɔna bam,” naa 

o wae o tɛ we, “Dé vei kaɡoa kam seeni mɛ Jerameeli tiina na wora to mo dé vere-ba,” 

naa o we, “Dé vei kaɡoa kam seeni mɛ Keni tiina na wora to mo dé vere-ba.” 11 Konto 

ŋwaane mo David ná jeeri teo kolo de jara, o wó kwaane o ɡo ko nɔɔna bam maama, 

baara de kaana. O ma yeini o we, “A ná wo ɡo-ba, ba wó wane ba vo Gafa ba ta ba 

bere Akisi amo na yeini a ke kolo maama to mo.”  

Maŋa kalo maama David na tu o wo Filisi tiina tetare ne to, o déem yeini o ke konto 

mo. 12 Se ko ná ye Akisi, wonto déem ma kwei o cheɡa maama o pa David. O ma jeeli 

o we, “David na tiini o ke o chɔɡe o tete nɔɔna Isarele tiina bam tei to, o kikia maama 

laam lwoi ba momwa ne mo. Leile konto se ko taa vei wuu, o laam wó taa toŋe o pa 

amo mo.”  

28 
1 Ko na wora ko wora to, mo Filisi tiina bam déem laɡe ba jar-keira ba ke daane se 

ba kwaare jara dedaane Isarele tiina bam. Akisi ma ta de David o we, “Ko jeɡe se n 

ta‑n yei we, nmo de n nɔɔna bam wó woli amo kɔɡɔ kom wone mo, se dé vo dé ke jara 



yam.” 2 David ma leiri‑o o we, “Dáane mo nmo wó wane n lɔre a na wó toŋe tei a 

pa‑m to.” Akisi ma leiri‑o o we, “Nmo na sɛ amo konto to, amo wó pa se n ta‑n 

yere-ne taa wuu.”  

Sɔɔl vei o vo chichiri voro  

3 Samuwel déem nam ya maŋe o te, ye Isarele tiina bam maama di o lua. Ba ma 

daare ba kwei‑o ba suli o tete teo Rama ne. Sɔɔl nam lwoori yiɡa mo o zeili chichiri 

vora de yi-nara maama Isarele teɡa kam ne.*  
4 Filisi jar-keira bam ma vo Sunem ba ɡilimi daane. Sɔɔl ma bwoŋi Isarele tiina bam 

o ke daane pa se ba jeeri Giliboa ne. 5 Sɔɔl na yɔɔre o dole o yi o na Filisi jar-keira bam 

to, mo foone zo‑o, o bochare de ma di kwaa. 6 O ma kwaane o bwei BAŊA WƐ se o nii o 

na wó ke kolo to. BAŊA WƐ nam wo sɛ o leiri‑o. Ko ná ye dendwea, naa Yurim de 

Tumim kandwa yam, naa sampwori, BAŊA WƐ wo tɔɡe se baŋa ne o pa‑o leira de 

fenfee de. 7 Sɔɔl laam ma ta de o nakwa bam o we, “Véi-na á beeri kaane wolo na wae 

o bwei chira se o lɔre kolo na wora to á pa-ne. Ko jeɡe se a vo kotu tei ne mo a nii a 

yiɡa.” O nakwa bam ma ta‑o ba we, “Kaane wodwoŋi mo wo Endora ne, o na nae 

chekke.”  
8 Sɔɔl laam ma zaŋe tete ne o kwei ɡwaaro telo na dae o nyem to o zo. O na leini o 

tete konto to, o ma tɔɡe dedaane o nɔɔna balei ye ba nwoŋi se ba vo kaane wom tei. 

Ba na yi da to, Sɔɔl ma ta de kaane wom o we, “Kwei n voro zela yam se n bwoŋi 

chiru wodwoŋi n pa-ne. Pa chiru wolo a na wó bwoŋi o yere to nwoŋi o ba amo tei.”*  
9 Kaane wom ma leiri o we, “Nmo nam yei Sɔɔl na ke kolo ye o zeili chichiri vora de 

yi-nara maama pa se ba nwoŋi Isarele teɡa ne to. Bɛ mo ye n laɡe n kwei kalanchoɡo 

n ma n ja amo? Nmo laam ma n laɡe se ba ɡo amo de!” 10 Sɔɔl ma ta o du o we, “Amo 

duɡi de Ŋwea Tu BAŊA WƐ yere we, n ná toŋe a totoŋe dem n pa-ne, n bá‑n na waarem 

ko ŋwaane.” 11 Kaane wom ma bwei‑o o we, “Wɔ mo n laɡe se a bwoŋi se o nwoŋi o 

ba?” Sɔɔl ma leiri o we, “Bwoŋi Samuwel chiru n pa-ne.”  
12 Kaane wom na yɔɔre o na Samuwel to, mo o laare cheppe! O ma pipiri o ta de Sɔɔl 

o we, “Bɛ mo ke ye n ɡane-ne konto? Nmo mo ye Pɛ Sɔɔl!” 13 Sɔɔl ma leiri‑o o we, “Yé 

ta‑n fona, za n ta kolo n na nɛ to n bere-ne.” Kaane wom ma ta o we, “A nɛ chiru mo 

na nwoŋi teɡa ne, ye o zaŋe o beene.” 14 Pɛ wom ma bwei o we, “O nyenyeɡo ye tetɛ 

mo?” Kaane wom ma leiri o we, “O ye nɔn-kwea mo na beene ye o zo ɡare-dedɔrɔ.”  

Sɔɔl ma maane we ko seene ko ye Samuwel mo. O ma vwi o yibia teɡa ne se o pa‑o 

zula. 15 Samuwel ma bwei Sɔɔl o we, “Bɛ mo ke ye n daane-ne konto? N jaane-ne n 

jwoori n ba ywo-seeni se a ke bɛ mo?” Sɔɔl ma ta o we, “A wo mo dia, ye a yeiri a na 

wó ke kolo to. Kokuri to, Filisi tiina bam jeeri-ne mo de jara. BAŊA WƐ nam lɔɡe amo 

kwaɡa ne mo. O daa ba tɔɡe sampwori baŋa ne, naa dendwea baŋa ne se o leiri-ne. 

Konto ŋwaane nam mo tei a bwoŋi‑m se a lɔre a na wó ke tei to.”  
16 Samuwel ma ta o we, “BAŊA WƐ nam na lɔɡe nmo kwaɡa ne pa se o ji n dono to, bɛ 

mo ye n daa‑n bwoŋi-ne se n bwei n nii n na wó ke tei? 17 BAŊA WƐ na ke kolo de nmo 

to ye kolo a na wuuri a ta a bere‑m to mo. O jwoŋi paare dem nmo jeŋa ne mo, ye o 

kwei-de o pa n dwoŋi. David mo konto! 18 Kokuri to, BAŊA WƐ déem pɛ‑m ni se n chɔɡe 

Amaleki tiina bam de ba wonnu tem maama, o bane na zaŋe de-ba to ŋwaane. Nmo 

nam wo sɛ n ke o ni dem konto chekke.* Konto nam mo pɛ se BAŊA WƐ zem ke‑m 

tento. 19 Ko na wó ke tei to, BAŊA WƐ laɡe o kwei nmo de Isarele tiina bam o ke Filisi 

tiina bam jeŋa ne mo. Jwa dɛ dem ne, nmo de n bia bam de wó te ye á ba churu 

ywo-seeni á woli amo wone. Ko ná ye Isarele jar-keira bam maama, BAŊA WƐ wó ke-ba 

Filisi tiina bam jeŋa ne mo.”  
20 Sɔɔl na niɡi taane dem konto maama to, mo o to teɡa ne o tiɡi da konto yirr. 

Samuwel taane dem ma tiini de pa foone zo‑o. O yera maa bwomma, o na wo di 

wodiu dɛ dem konto ne wea de tete maama to ŋwaane. 21 Kaane wom ma fɔɔre o yi 

Sɔɔl yera, ye o maane we o bochare tiini de fwei. O ma ta‑o o we, “Ja, amo tu! Amo 

na sɛ nmo ni to, a yɔɔre a ve a ŋwea mo, ye a ke nmo na laɡe tei to a pa‑m. 22 Konto 

to, a lwoori‑m mo se n sɛ amo na wó ta kolo to. Yaɡe se a ke wodiu fee se n di. Konto 

wó pa n na dam se n wane n jwoori n viiri.”  
23 Sɔɔl ma ve ye o we, “Amo bá di wodiu.” O nɔɔna bam ma tɔɡe de kaane wom ba 

lwoori‑o. O laam ma sɛ. O ma kwaane o zaŋe wɛɛne, ye o daare o jeini ɡadwoɡo baŋa 

ne. 24 Kaane wom ya jeɡe na-paale o sɔŋɔ ne o na jeɡe-de o kɔne to. Sento nɛ sem ni ne 

o ma ja-de o ɡo. O ta ma kwei muni o ma fɔɡe bworobworo kolo na ba jeɡe sabɔle ko 

wone to. 25 O na ti wodiu kom yiɡa to, o ma kwei-ko o pa Sɔɔl dedaane o nɔɔna bam. 

Ba ma di ye ba daare ba ɡwoni teɡa ba zaŋe ba viiri.  

29 

Filisi tiina bam wo sɛ se ba woli David  

1 Filisi tiina bam déem ma la ba jar-keira bam ba ke daane, ye ba jeeri Afeka ne. Ko 

daare Isarele tiina bam de ma vo ba jeeri Jezerele buli-yi dem seeni. 2 Filisi tiina 

jar-keira bam déem maa pɔɔre bi bi dedaane moro moro. Ba pwa banu bam ma ɡwɛ 

ba yiɡa ne ba via. David de o nɔɔna bam maa maŋe kwaɡa ne ba tɔɡe de Akisi ba de 

ɡwɛ ba via.  
3 Filisi jara dedɛɛra bam ma bwei ba we, “Hiburu tiina banto tɔɡe de debam se ba ke 

bɛ mo?” Akisi ma leiri-ba o we, “David de o nɔɔna bam mo konto. O déem ye Isarele 

tiina pɛ Sɔɔl babea mo. O nam nwoŋi Sɔɔl kwaɡa ne mo ye o daare o ba o me de amo. 

Dé na toŋe daane to, ko dwoi bene. Dɛ dem o na tu amo tei ne to se ko yi zem, a ta wo 

nɛ o wo-lɔŋɔ de fenfee de.”  
4 Filisi dedɛɛra bam bane ma zaŋe dedaane Akisi ye ba we, “Pa se nɔɔno wom jwoori 

o viiri! Pa o jwoori o vo teo kolo nmo na pɛ‑o se o taa zoore da to. Yé pa o tɔɡe debam 

se dé kwaare jara yam. Ta‑n yei we o wó wane o lɔ debam kwaɡa ne, ye o pipiri o ɡo 

dé jar-keira badwonna. Konto wó pa se o de Sɔɔl jwoori ba ke daane. 5 Yé swei we ko 

ye David wom konto taane mo Isarele tiina bam sae ye ba leeni ba seini‑o ba we:  

‘Sɔɔl ɡo o dona bam  

moro de moro.  

Se ko ná ye David,  

wonto ɡo o dona bam  

morro fuɡa de fuɡa mo.’ ”  
6 Akisi ma bwoŋi David ye o ta‑o o we, “Amo duɡi de ŋwea Tu BAŊA WƐ we a seene a 

jeɡe n cheɡa mo. Ko zeɡe nmo na tu n me dedaane amo to se ko yi zem maama, amo 

wo nɛ n wo-lɔŋɔ. Ko ya ná ye amo tei ne, a ya laɡe se n da dedaane amo mo se dé vo 

dé ke jara yam. Pwa babam bam nam wo pɛ‑m cheɡa. 7 Konto to, jwoori n vo sɔŋɔ 



chemm. Yé zaŋe n ke kolo na wó daane pwa bam to.”  
8 David ma leiri Akisi o we, “A ke bɛ mo a tusi? Nenɛɛne ko ná ye cheɡa mo we n wo 

nɛ amo wo-lɔŋɔ de fenfee de, bɛ nam mo wó che se a yé tɔɡe a vo a ke jara a woli nmo 

wolo na ye a pɛ to, se dé di n dona bam?” 9 Akisi ma jwoori o leiri o we, “Cheɡa to, n 

totoŋa yam su amo yi. Amo maa nii nmo nenɛɛne a na nii Wɛ maleka tei to mo. De 

konto de, Filisi pwa badwonna bam nam mo ve, ye ba tɛ ba we, nmo bá‑n tɔɡe n vo n 

ke jara yanto. 10 Konto to, jwa zezeŋa ne se á ɡwoni teɡa á zaŋe, nmo de nɔɔna balo 

maama na dɛ dede‑m ba ba amo tei to. Teɡa ná poore, pa se á kɔɡɔ kom zaŋe á jwoori 

á viiri.”  
11 Teɡa na seene ka poore to, David de o nɔɔna bam ma ɡwoni teɡa ba zaŋe ba kwei 

Filisi teo chwoŋa ba maa jwoora. Filisi tiina bam de ma kɛ ba vo Jezerele.  

30 

David chɔɡe Amaleki tiina bam  

1 David de o nɔɔna bam na zeɡe jara kapworo ne to, da yatɔ dɛ ne mo ba vei ba yi 

Zikalaɡ. Ba ma maane we Amaleki tiina bam mo tu ba di Judah teɡa-kuri seeni kaɡoa 

kam maama. Ba ya tu ba ja jara dedaane Zikalaɡ teo kom, ye ba daare ba zwɛ-ko. 2 Ko 

ná ye teo kom kaana bam de bia bam maama, Amaleki tiina bam wo ɡo-ba. Ba pɛ-ba 

mo ba ja viiri, ko woli dedaane balo maama na zoore teo kom wone to.  
3 David de o nɔɔna bam na jwoori to, ba ma na we ba teo kom maama zwɛ ko daare 

di-dwonnu mo ko zeɡe. Ba ta ma na we dona mo tu ba pɛ ba kaana bam de ba bia, 

bakeiri sem de busankane sem, ba ja ba kɛ. 4 David de o kwaɡa kɔɡɔ kom ma tiini ba 

kaase ŋɔɔ! Ba ma keeri taa ye dam daa tere ba tei ne se ba keeri. 5 Ba dona bam nam 

ya jaane David kaana balei bam de mo ba woli da ba ja ba kɛ. Banto ye Jezerele tiina 

bukɔ Ahinoam, dedaane Nabale kadeim Abiɡali mo. 6 David boboŋa maama ma jei. 

Kokuri to, nɔɔna bam maama wo déem pɛ mo de ba na ɡɛ ba bia bam to. Ba ma ke 

bana se ba dole David de kandwa ba ɡo. David ma sale BAŊA WƐ yera ne pa se o na 

baare.*  
7 David laam ma ta dedaane Wɛ kaanem tu Abiatara o we, “Kwei kaanem ɡare-woɡo 

kom n ja n ba, se dé ma dé bwei Wɛ dé nii dé wó ke tetɛ mo.” Abiatara ma ja 

ɡare-woɡo kom o ba o pa‑o. 8 David ma bwei BAŊA WƐ o we, “A zaŋe a pare dé dona 

banto na? A ná pɛ ba kwaɡa a pu, a wó yi-ba a ja na?” Wɛ ma leiri o we, “Ɛɛ, véi-na á 

zeili-ba, se á wó yi-ba. Abam nam ta wó jwoŋi á nɔɔna bam á yaɡe.”*  
9 David ma ja o nɔɔna bia yaredo yam se ba vo ba ja ba dona bam. Ba ma vo ba yi 

Besora nabara kam, ye o nɔɔna bam badwonna maŋe dáane. 10 Nɔɔna bia yalei mo 

ware se ba bɛ ba daa vo yiɡa, ba na tiini ba buɡi to ŋwaane. Ko daare David dedaane 

nɔɔna bia yana yam na daare to ma bɛ nabara kam ba maa kɛa.  
11 Ba na maa vei to, David nɔɔna bam badwonna ma vo ba na Ejipti tu wodwoŋi na 

beeri ɡaao kom wone. Ba ma ja‑o ba vo David tei, ye ba daare ba pa‑o wodiu se o di 

dedaane na se o nyɔ. 12 Kapere-kora dedaane kekan-woɡila bwɛ selei mo ba pɛ‑o ye o 

di. O na di o ti to mo o dam jwoori, kokuri to, da yatɔ maama mo o wo di wodiu ye o 

wo nyɔɡe na, wea dedaane tete maama.  
13 David ma bwei‑o o we, “Nmo ye wɔ nɔɔno mo? N nam nwoŋi yei mo?” Nɔn-doŋo 

kom ma leiri‑o o we, “Amo nwoŋi Ejipti mo, ye a laam ye Amaleki tu kabaa. Da yatɔ 

na kɛ to, mo a tu wom dole-ne o yaɡe, a na weele to ŋwaane. 14 Dé ya vei dé ja jara de 

teene delo na wo kaɡoa kam seeni ye Cherete tiina bam zoore da to mo, de Judah laŋa 

kam teɡa-kuri seeni, ye dé ta yi kaɡoa kalo Kaleb dwi tiina na wora to. Dé ma zwɛ 

Zikalaɡ teo kom dé woli da.” 15 David ma ta ded‑o o we, “Nmo wó wane n ja-ne n yi 

mɛ venverena banto na wora to na?” O ma leiri o we, “Ɛɛ, a wó sɛ a ja‑m se dé vo ba 

na wo mɛ to. Nam du de Wɛ yere we, n bá‑n ɡo-ne, n nam bá‑n jwoori n kwei-ne n ke 

a tu wom jeŋa ne.”  
16 Ejipti tu wom ma ja-ba o ja o vo o yi Amaleki tiina bam na wo mɛ to. Ba déem 

laam jaɡe jei sem maama ne mo. Ba maa di ba boboŋa ba daare ba nyɔ sana ye ba 

kwɛɛre yɔɔ. Kokuri to, wonnu telo ba na vere Filisi tiina bam de Judah tiina bam tei 

ne to tiini te ɡaale. 17 Teɡa na laɡe ka yi to, David ma zaŋe ba baŋa ne. O ma lɛɛre o 

jeeri-ba de jara taa se ko vo ko yi teɡa na poore to wɛ-zoore maŋa ne. Nɔɔn-nɔɔno wo 

luɡi, ko ná dae nɔn-donno bia yana yerane. Banto déem kwei kona mo ba di ye ba 

duri ba viiri. 18 David ma jwoori o jwoŋi nɔɔna balo maama Amaleki tiina bam na 

jaane ba vere to, de ba jejeɡero tem maama. O ma jwoŋi o kaana balei bam de o woli 

da. 19 Kolokolo déem wo jei. Nɔn-donno tem, de nɔn-kwe sem, de bakeiri de busankane 

sem maama, ko ta woli de ba jejeɡero tem maama, kolokolo wo daare ko maŋe ba 

dona bam tei ne. David déem jwoori o jwoŋi te maama. 20 David ma ja vara bam 

maama pa se o nɔɔna bam kale-ba ba ke ba kɔɡɔ kom yiɡa ne. Ba maa via ye ba we, 

“Wonnu tento maama ye David nyem mo jara yam ŋwaane.”  
21 David ma jwoori o vo o yi nɔɔna bia balei balo ya na bwona ye ba maŋe Besora 

nabara kam ni ne to tei. Banto ya ba jeɡe dam se ba tɔɡe ba vo ba ja jara yam. Ba ma 

nwoŋi se ba jeeri David de o kwaɡa kam. David de ma tutwoni o yi-ba ye o daare o 

ware-ba dedaane wopwolo. 22 Puseŋ-nyena de nɔn-yɔɔro déem maa wo David kwaɡa 

nɔɔna bam wone. Ba ma ta ba we, “Nɔɔna banto wo wane ba tɔɡe de debam ba vo ba 

ke jara yam. Konto ŋwaane, dé bá sɛ se dé pɔɔre wonnu telo dé na vere dé dona bam 

tei ne to dé pa-ba. Dé wó pa nɔɔno maama kwei o kaane de o bia bam yerane mo o ja 

o viiri!”  
23 David ma ta o we, “Amo nɔɔna bam, yé ke-na wo-loŋo dedaane woŋo kolo maama 

BAŊA WƐ na pɛ debam to. Wonto mo kwoli debam, ye o daare o pa dé di dé dona balo 

ya na tu ba vere debam to. 24 Abam taane dem tera. Nɔɔna bam maama wó chɛ kolo 

Wɛ na pɛ debam to, se ko taa mae daane. Balo na vei jara jei to, de balo na maŋe 

kwaɡa ne ba nii zela yam baŋa ne to maama wó jwoŋi ko mae daane mo.” 25 Ko na 

zeɡe dɛ dem konto ne to se ko ba ko yi zem, David lɛɛre o pa Isarele tiina bam tɔɡe ni 

dem konto mo.  
26 David ma ja kolo maama o na vere Amaleki tiina bam tei ne to, o ja o jwoori 

Zikalaɡ. O ma pa ba le wonnu tem tedwonna ba ja ba vo ba pa Judah nakwa bam na 

ye o yuudwonna to, ye ba ta-ba ba we, “Nii-na, dé vere wonnu tento BAŊA WƐ dona 

bam jeŋa ne mo. Abam de jwoŋi-na pɛɛre á ta‑á jeɡa.” 27 O déem le pɛɛra yam konto 

dwoŋi mo o toŋe o pa Bɛtel tiina bam, de teɡa-kuri kaɡoa kam teo Ramofa tiina bam, 

de Jatira tiina bam, 28 ko ta woli de Arowa tiina bam, de Sifimofa tiina bam, dedaane 

Esetemoa tiina bam, 29 de Rakali tiina bam. O ta ma toŋe pɛɛra o pa balo na zoore 

Jerameeli teene dem de Keni teene dem wone to, 30 dedaane Horama tiina bam, de 

Borasan tiina bam, de Atachi tiina bam, 31 ko ta woli de Heboron tiina bam. David 

déem toŋe pɛɛra yam se ya yi teene delo maama o de o nɔɔna bam na kare da ba kɛa 



ba beira kam wone to mo.  

31 

Sɔɔl na ɡɛ o ŋwea tei to  

1 Wonnu Tiɡisim 10:1-14  

1 Konto maama na jeɡe ko ke to, dedaane Filisi tiina bam kwaare jara mo dedaane 

Isarele tiina bam. Isarele jar-keira bam ma jaɡe sae ye Filisi tiina bam pare-ba. Ba ma 

ɡo Isarele tiina bam dedɛ Giliboa peo kom yuu ne. 2 Sɔɔl de o bia bam ma duri, ye 

Filisi tiina bam pɛ ba kwaɡa ba pu. Ba ma ɡo Sɔɔl bia Jonatan, de Abinadaba, de 

Maliki-Sua. 3 Jara yam ma tiini ya peene Sɔɔl dedɛ. O dona bam ma na‑o ye ba ta ba 

chena ba tɔ‑o pa ko tiini ko ke‑o zonne.  
4 Sɔɔl ma ta de nɔn-doŋo wolo na zei o jara zela yam to o we, “Le n se-zɔɔ kom n ma 

n zɔ-ne n ɡo. Amo ba laɡe se Filisi nɔn-yɔɔro tento yi amo yera ba de zɔ-ne se ba 

mɔne-ne ba ke chaveera” Nɔn-doŋo kom maa wo sɛ se o ɡo‑o, foone na tiini de jeɡe‑o 

to ŋwaane. Konto baŋa ne to, Sɔɔl ma vaŋe o tete se-zɔɔ o le. O ma kwei-ko o moore o 

puɡa ne, ye o daare o to ko baŋa ne o te. 5 Nɔn-doŋo kom na maane we Sɔɔl teɡe to, o 

de ma le o se-zɔɔ kom o to ko baŋa ne ye o de te o tiɡi o tu wom takeiri ne. 6 Ko déem 

ke konto mo ye Sɔɔl de o bia batɔ bam maama tɔɡe daane ba te, ko woli de nɔn-doŋo 

wolo na zei o jara zela yam to, de o kwaɡa nɔɔna bam maama. Ba maama déem teɡa 

dɛ dem konto ne mo.*  
7 Isarele tiina balo déem na zoore Jezerele bwolo kom seeni to, de balo na wo Jɔdan 

buɡa kam wɛ-puli seeni to ma lɔre we Sɔɔl de o bia bam teɡe mo, ye Isarele jar-keira 

bam maama duri ba jaɡe. Ba na niɡi konto to mo ba duri ba laɡe jei ba daare ba teene 

dem. Filisi tiina bam ma vo ba zoore de wone.  
8 Teɡa na poore to, Filisi tiina bam ma jwoori jara kapworo kom ne se ba zane ba le 

jejeɡero twa bam yera ne. Ba ma na we Sɔɔl de o bia batɔ bam teɡe mo ba tiɡi Giliboa 

peo kom yuu ne. 9 Ba na nɛ to, ba ma ɡwoni Sɔɔl yuu ba le. Ba ma daare ba lɔɔre o 

jara zela yam na wo o yera ne to. Ba laam ma toŋe kwora se ka yi Filisi tiina teene 

dem maama we ba di Sɔɔl. Ba ma tɔɔle taane dem ba jwona di sem wone, de ba dwi 

tiina bam na wo mɛ to. 10 Ko ná ye Sɔɔl jara zela yam, ba kwei-ya ba ja zo ba tiŋi ba 

jwoni Asetare diɡa kam ne mo. Ba ma daare ba kwei o yera yam ba vo ba pale 

Bɛte-San teo kabira kam yera ne.  
11 Nɔɔna balo déem na zoore Jabese Gilead ne to ma ni Filisi tiina bam na ke Sɔɔl tei 

maama to. 12 Balo na tiini ba ye bembɛ ba wone to ma zaŋe tete ne ba vo ba yi 

Bɛte-San se teɡa laam poore. Ba ma pare Sɔɔl de o bia bam yera yam teo kom kabira 

yera ne. Ba laam ma ja-ya ba jwoori Jabese, ye ba daare ba zwɛ-ya. 13 Ko kwaɡa ne mo 

ba laɡe ba kwi sem ba ke daane, ye ba kwei-se ba suli sana kadwoŋi kuri ne, Jabese 

teo wone. Ba ta ma di ba lwi ye ba vɔ ba nia da yarepɛ.*  

Samuwel Twanno Telei Tu  
Samuwel Twanno Telei Tu tɛ Sɔɔl na teɡa ye David leiri o yuu ne o di Isarele teo paare dem tei 

to mo. David déem swoi Wɛ lanyerane ye o fɔɡe o nii Isarele teo kom ko chwoŋa ne. De ko de, o 

de ke wo-balwaaro o pa Wɛ wo tiini ko chɔɡe. Tɔnɔ kom bere jaja we maŋa yeini ka ba ye David 

ke wɛleere, ye Wɛ ta yeini o nii o de o nɔɔna bam baŋa ne mo.  

1 

David niɡi Sɔɔl na teɡe tei to.  

1 David déem di Amaleki tiina bam mo ye o daare o jwoori Zikalaɡ. O maa maŋe da 

o ke da yalei dedaane Sɔɔl maŋe o te. 2 David na jwoori ye ko ke da yatɔ to nɔɔno ma 

nwoŋi Sɔɔl jar-keira bam wone o ba o tei. Nɔɔno wom déem ya kaare o ɡwaaro mo, ye 

o daare o kwei kasolo o ma o taare o yuu o wo-chechɔɡɔ kom ŋwaane. O ma yi David 

tei, ye o vwi o yibia teɡa ne o zuli‑o.  
3 David ma bwei‑o o we, “Nmo nwoŋi yei ne mo?” O de ma leiri o we, “Amo ya tɔɡe 

a wo Isarele jar-keira bam wone mo, ye a duri a lu jara yam wone a ba ywo-seeni.”  
4 David daa ma ta‑o o we, “Ta kolo maama na ke to n bere-ne.” Nɔɔno wom ma leiri 

o we, “Isarele jar-keira bam duri mo ba jaɡe se ba lu. Ba dedɛ nɛ zonne mo, ba 

badwonna de ma te. Sɔɔl de o bu Jonatan de ma tɔɡe ba te.”  
5 David daa ma bwei nɔɔno wom o we, “N ke tɛ mo n lɔre we Sɔɔl de Jonatan seene 

ba te?”  
6 Nɔn-doŋo kom ma leiri o we, “Amo yɔɔre a zeɡe Giliboa peo kom yuu ne mo ye a 

na Sɔɔl na sale o chichwei dem yera ne o zeɡa. Ko ma maŋe dedaane dé dona bam 

diini ba sisein-nɔɔna de ba torokooro tem ba duri ba ma yi o tei. 7 O ma pipiri o na 

amo ye o bwoŋi-ne se a vo a woli‑o. A ma sɛ ye a we, ‘Pɛ, nii-ne da!’ 8 O ma bwei amo 

o we, ‘N ye wɔ mo?’. Amo ma leiri‑o a we ‘A ye Amaleki tu mo.’ 9 O laam ma lwoori 

amo o we, ‘Fɔɡe n zeɡe konto se n ɡo-ne, se a dam maama ti, ye a toone dem bwola 

mo.’ 10 O na taɡe konto to, a ma lɛɛre a ɡo‑o, bɛŋwaane a lɔre we ko tiini ko ni‑o ye o 

daa bá wori. A laam ma dɔne paare yipuɡa kam na wo o yuu ne to, ye a daare a le o 

jeŋa baŋa kam, se a ja a ba a pa‑m. Amo tu, nii-te da.”  
11 David na niɡi konto to, o wo déem ma chɔɡe. O ma ja o na zo ɡwaaro telo to o 



vaŋe o kaare. O nɔɔna bam maama de ma ke konto. 12 Ba ma lɛɛre ba keeri taa ye ba 

vɔ ni se ko vo ko yi dedaan-ni maŋa. Ba wo déem chɔɡe dedɛ Sɔɔl de o bu Jonatan 

toone dem ŋwaane, dedaane BAŊA WƐ tete nɔɔna bam maama ŋwaane, de Isarele tiina 

bam dedɛ na teɡe jara yam wone to ŋwaane.*  
13 David daa ma bwei nɔn-doŋo kolo na jaane kwora kam o ba o pa‑o to o we, “Nmo 

nwoŋi yei ne mo?” O de ma leiri o we, “A ye Amaleki tu mo, ye a laam zoore Isarele 

teɡa kam ne.”  
14 David laam ma bwei‑o o we, “Bɛ mo tu n yuu ne pa se n ma n jeŋa n ɡo BAŊA WƐ 

na kuri wolo se o taa ye Pɛ to? Foone ba jeɡe‑m na?” 15 O ma bwoŋi o nɔɔna bam 

dedoa o pa‑o ni o we, “Zɔ‑o n ɡo!” O de ma seene o vo o zɔ Amaleki tu wom o ɡo. 
16 David nam ya taɡe de Amaleki tu wom mo o we, “Nmo toone dem ye n tete yiɡa 

mo. N mɛ n ni mo n ŋɔɔne n ve n tete bora, de n na we, nmo mo ɡo Pɛ wolo BAŊA WƐ 

na kuri to.”  

David keeri Sɔɔl de Jonatan toone  

17 David déem laam ma leeni luseim leiŋa se o ma o ɡuli Sɔɔl de Jonatan ɡula. 18 O ta 

ma pa ni se ba kwei-ka ba bere Judah tiina maama. O ma bwoŋi leiŋa kam we ‘Taŋa 

Baŋa Leiŋa.’ Leiŋa kam konto popone ka tiŋi Jasare tɔnɔ kom wone mo. O maa we:  
19 “Isarele tiina bam,  

dé bembɛ sem to dé peero tem yuu ne ba te.  

Nii-na dé jar-keira dedɛɛra bam na tiini ba to tei!  
20 Yé ta-na taane dento se Gafa tiina ni.  

Yé tɔɔle-na-de Asekelon teo kom pwooni ne.  

Filisi tiina kaana ná niɡi-de,  

ba wó taa chake mo de wopwolo.  

Balo na yeiri Wɛ to wó taa mɔna.  
 

21 Giliboa peero tem,  

Wɛ bá sɛ se nyɔnɔ daa to á yuu ne.  

Doa de nam daa bá ne.  

Abam kare sem daa bá ke wodiiru.  

Kokuri to, dáane mo babɛ sem jara zela yam maŋe teero wone.  

Ba daa ba laɡe ba lwo nuɡa  

ba ma taare Sɔɔl jara-keim nantana kam.  
22 Jonatan déem ná taɡe o taŋa,  

o dona wó siiri mo bare-bare,  

ba ze ná maŋe ba ye babɛ tei de.  

Sɔɔl de ná le o se-zɔɔ,  

wonto wó maɡe o dona mo o de,  

ye ko bá jwoori kafɛ.  
 

23 Sɔɔl de Jonatan,  

nɔɔna déem jeɡe ba swono dedɛ!  

Ba ŋwea wone, ba ye daane mo,  

ba ta ma tɔɡe daane ba te.  

Ba tiini ba wara ba dwoi maaro,  

ye ba ta dana ba dwoi nywonnu.  
 

24 Isarele tiina kaana bam,  

ta‑á keeri-na Sɔɔl toone dem ŋwaane!  

Se o déem pɛ se á zo ɡare-laaro telo na ke sabu dedɛ to mo.  

O ta ma kwɛ á ɡwaaro tem dedaane sabu-seŋa wonnu.  
 

25 Nii-na jar-keira bembɛ sem na to jara tetare tei!  

Jonatan ma te o tiɡi peero tem yuu ne.  
26 Amo choro Jonatan,  

a wo tiini ko chɔɡe nmo ŋwaane.  

Nmo tiini n jeɡe lonne n pa-ne!  

Swono kolo nmo na jeɡe n pa amo to  

dwoi nɔɔno de o kaane swono na ye tei to.*  

27 Nii-na jar-keira bembɛ sem na to jara wone tei!  

Ba jara zela yam daa ba jeɡe kuri!”  

2 

David jiɡi Judah tiina pɛ  

1 Konto kwaɡa ne, David ma bwei BAŊA WƐ o we, “A jwoori Judah laŋa kam se a vo a 

taa zoore ba teene dem dedoa ne na?” BAŊA WƐ ma leiri‑o o we “Ɛɛ, véi.”  

David daa ma bwei‑o o we, “Teo kɔ mo a nam wó vo?” BAŊA WƐ maa we, “Véi 

Heboron.”*  
2 David ma zaŋe o vo Heboron se o taa zoore da, o de o kaana balei bam, Ahinoam 

dedaane Abiɡali. Ahinoam nam ya nwoŋi Jezerele ne mo, Abiɡali maa ye Kamele tu 

Nabale kadeim wom. 3 David nɔɔna bam de ba sɔŋɔ tiina maama de déem ma tɔɡe 

ded‑o ba vo ba zoore Heboron teo kom de ko nawuura yam wone. 4 Judah tiina nakwa 

bam ma vo Heboron ne, ye ba lwo nuɡa David yuu ne ba tiŋi‑o se o taa ye Judah tiina 

pɛ.*  

David ma ni we Jabese Gilead tiina mo kwei Sɔɔl ba suli. 5 David ma toŋe nɔɔna ba 

tei ne de kwora kanto ye o we:  

“BAŊA WƐ wó swɛ abam swolim, de á na bere á pɛ wom cheɡa á kwei‑o á suli to. 6 Amo 

nam sɔɔle BAŊA WƐ mo a pa abam se o de bere abam cheɡa, o daare o ke abam 

lanyerane. Á keim-laao konto ŋwaane amo de wó ke abam lanyerane.* 7 Sɔɔl na teɡe 

to, nam ta jeɡe-na baare, se á daare á ta‑á dana! Lɔre-na we Judah tiina bam tiŋi-ne 

mo se a taa ye ba pɛ.”  

David sɔŋɔ kom dedaane Sɔɔl sɔŋɔ kom tetare jara yam taane  

8 Nera bu Abenera déem mo ye Sɔɔl jar-keira bam yiɡa tu. Sɔɔl na teɡe to, Abenera 

ma ja Sɔɔl bu Isi-Bosefa o bɛ Jɔdan buɡa kam o lu o vo Mahanayim.* 9 Abenera ma pa 

se Isi-Bosefa di paare Gilead teene dem baŋa ne, de Asuri tiina baŋa ne, de Jezerele jei 

sem baŋa ne, ko ta woli de Efrayim dwi tiina bam, de Benjamin dwi tiina bam, 

dedaane Isarele tiina badaara bam maama baŋa ne. 10 Isi-Bosefa déem jeɡe bena finna 

mo ye o bobo se o di paare. O ma jeini paare dem wone bena yalei.  

Ko daare Judah dwi tiina bam ma pa David cheɡa se o taa ye ba pɛ. 11 David ma 

maŋe Heboron ne o di paare Judah tiina bam baŋa ne bena yarepɛ de chichworo.  
12 Dɛ dedwe Abenera de Isi-Bosefa dedɛɛra bam ma zeɡe Mahanayim ne ba vo 

Gibeon. 13 Zeruya bu Joaba de déem ma ja David dedɛɛra bam o vo o jeeri Abenera de 

o nɔɔna bam Gibeon bula kam ne. Nɔɔno maama de o jar-keira maa wo bula kam bubɛ 

ne, kɔɡɔ dedoa wo bula kam daa kadwoŋi ne ye kɔɡɔ kodwoŋi wo ka daa kakam kam 

ne pa se ba jeini ba jeeri daane. 14 Abenera ma ta de Joaba o we, “Le n jar-keira bam 

wone nɔɔno dedoa dedoa se amo de le dedoa dedoa. Banto maa wó jeeri daane ba jaŋe 

balei balei se dé nii.” Joaba ma sɛ.  
15 Ba ma le Benjamin dwi dem nɔɔna fuɡa-balei na ye Isi-Bosefa kwaɡa nɔɔna to se ba 

nwoŋi ba jeeri David nɔɔna fuɡa-balei dedaane jara. 16 Ba balei balei na wo jara yam 

wone to, ba maama ma ja da yu-ywei. Ba laam ma kwei se-zɔɔro ba moore da sɛ ne, 

ye ba ɡo daane. Ko dɛ konto mo ye nɔɔna finlei-bana bam maama te. Ba ma pa jei sem 

konto yere we, ‘Se-zɔɔro Kapworo’. 17 Ko na tu ko chɛ to, nɔɔna bam maama ma lɛɛre 

ba zo jara wone. David jar-keira bam ma di Abenera de Isarele jar-keira bam.  
18 Zeruya bia batɔ bam, Joaba, de Abisayi, de Asaheli déem tɔɡe ba wo jara yam 

wone. Ko ná ye Asaheli, wonto déem wara o dwoi feira. 19 O ma zaŋe o yɔɔre o pare 

Abenera se o ja. O maa wo sɛ se o tɔɡe wo-ɡaa. 20 Abenera ma pipiri o na‑o ye o we, 

“Asaheli, nmo mo pare-ne konto na?” O de ma leiri o we, “Ɛɛ! Amo mo pare‑m.”  
21 Abenera daa ma ta‑o o we, “Nam yaɡe amo se n vo n beeri nɔn-doŋo kodwoŋi n 

pare. N ná jaane kotu, se n jwoŋi o jara zela yam n ta‑n tei.” Asaheli ma ve se o yaɡe 

Abenera zeilim.  
22 Abenera daa ta ma kaane‑o ye o we, “Yé ta‑n pare-ne se n ja! Amo ba laɡe se a 

fere‑m a de teɡa ne a ɡo. Nmo ná fe-ne se a ɡo‑m, a daa bá wane n zembaaro Joaba 

yibia a nii.” 23 Asaheli nam wo sɛ se o jwoori kwaɡa. Abenera ma kwei o chichwei dem 

nabili seeni o tɔ Asaheli puɡa ne de dam pa se de moore da ye de kɛ de nwoŋi o 

kwaɡa ne. Asaheli ma to teɡa ne o te. Wolo maama na tu o yi mɛ Asaheli na teɡe o 



tiɡi to, kotu wó maŋe dáane mo o zeɡe.  
24 Joaba de Abisayi laam ma zeili Abenera se ba ja. Wɛ-zoore maŋa ne mo ba yi 

Amma zwoŋo kom seeni. Jei sem konto wo Gibeon kaɡoa kam chwoŋa ne mo, mɛ na 

bwola de Gia to. 25 Abenera ma la Benjamin jar-keira bam o ke daane zwoŋo kodwoŋi 

yuu ne. Ba ti ba yiɡa mo se ba ke jara. 26 Abenera ma tɔɔle o bwoŋi Joaba o we, “Dé 

laɡe dé ja jara taa dé ɡo daane dé vo dé yi yei ne mo? N bá‑n pa dé yaɡe konto na? N 

wo maane we ko kweelim jei wó taa ye wo-chechɔɡɔ yerane mo na? Debam maama 

na ye chorro daane to, nmo bá‑n ke lela n ta de n nɔɔna bam se ba daa yé zeili debam 

na?”  
27 Joaba ma sɛ ye o we, “Amo duɡi Ŋwea Tu Wɛ wom yere ŋwaane, nmo ya ná wo 

taɡe tento, a nɔɔna bam ya wó kwei tete dem maama ba ma zeili abam ba ja mo.” 
28 Joaba ma le o nabɔnɔ kom o wu pa se o nɔɔna bam maama zeɡe. Ba ma yaɡe Isarele 

tiina bam parem. Ba daa wo maɡe jara dedaane-ba.  
29 Tete dem konto maama Abenera de o jar-keira bam ma vo ba tɔɡe Jɔdan bwolo 

kom ne ba kɛ. Ba ma vo ba bɛ Jɔdan buɡa kam. Teɡa na poore to, ba ta maa vei taa, 

ba vo ba yi Mahanayim.  
30 Joaba na yaɡe Abenera zeilim to, o ma zaŋe se o jwoori sɔŋɔ. O ma jeeli o nɔɔna 

bam ni ye o maane we ba fuɡa-noɡo mo woli Asaheli wone ye ba tera. 31 David 

jar-keira bam nam ya ɡo Abenera nɔɔna bam bia yatɔ dedaane fuseredo mo na ye 

Benjamin dwi dem tiina. 32 Joaba de o nɔɔna bam ma ja Asaheli yera yam ba vo 

Bɛtelehem. Ba ma suli‑o o kwo yibeeli dem wone. Konto kwaɡa ne, mo ba vei konto 

taa tete dem maama wone. Te-pora ni ne ba ma yi Heboron.  

3 
1 Tiɡura déem ma lɛɛre ka peini Sɔɔl diɡa kam de David diɡa kam tetare ne ka dáane. 

David diɡa kam ma yɔɔre ka nae dam dɛ maama ka woli da, ko daare ye Sɔɔl diɡa 

tiina bam bwom dɛ maama.  
2 David ta na wo Heboron ne to, mo o loɡe o bia baredo banto:  

O bu-kwea kam mo ye Aminon. Wonto nu maa ye Jezerele tiina bukɔ Ahinoam.  
3 Chileabi ma saŋe. O nu ye Abiɡali mo, o na ye Kamele tu Nabale kadeim wom to.  

Abisalom maa ye o bia batɔ tu. O nu déem ye Gesura teo pɛ Talimayi bukɔ Maaka 



mo.  
4 Adonija maa ye o bia bana tu. O nu ye Haɡifa.*  

Sefatia maa ye bia banu tu. O nu ye Abitali.  
5 David bia baredo tu maa ye Ifream. O de nu déem ye Eɡela mo.  

Mo bia balo David na loɡe Heboron ne to.  

Abenera ɡɔɡe o zo David kɔɡɔ kom wone  

6 Maŋa kalo tiɡura kam na tiɡi Sɔɔl diɡa kam de David diɡa kam tetare ne to, 

Abenera ma ba o jeɡe dam dedɛ Sɔɔl kwaɡa nɔɔna bam maama wone. 7 Sɔɔl nam ya 

jeɡe o ka-bia wodwoŋi, o yere na ye Rizapa. Wonto maa ye Aya bukɔ. Dɛ dedwe Sɔɔl 

bu Isi-Bosefa ma ta de Abenera o we, “Bɛ mo ke ye n vo n peini de a kwo ka-bia 

kam?”  
8 Isi-Bosefa taane dem ma fuli Abenera wo dedɛ. O ma leiri‑o o we, “Nmo pɛ cheɡa 

we amo ye bebare nyem mo na? Amo wó yeiɡi Sɔɔl kwaɡa nɔɔna bam a ke Judah tiina 

jeŋa ne na? De zem maama, a tiini a kwei a cheɡa maama mo a pa n kwo Sɔɔl, de o 

diɡa tiina dedaane o badwonna maama. Amo nam mo cheɡe David pa se o ta wo di 

nmo, ye n laam kwei kaane wonto taane n ja n jeeri-ne. 9-10 BAŊA WƐ déem ɡwoni ni o 

tiŋi de David o we, o wó jwoŋi paare dem Sɔɔl dwi dem tei ne o pa David. Wɛ nam wó 

pa se a na a lɛɛro, nenɛɛne a ná wo pɛ se ni-ɡwonim dem konto ji cheɡa. Amo laam 

wó woli David se o di paare Judah tiina de Isarele tiina bam maama baŋa ne, ko na 

zeɡe Dan laŋa kam seeni se ko yi Beeriseba to.” 11 Isi-Bosefa ma ɡa ni se o puri de 

Abenera, o na tiini o kɔre‑o to ŋwaane.  
12 Abenera ma toŋe nɔɔna David tei ne o we, “Teo kom maama ye wɔ nyem mo, ye 

ko dae nmo? Nam sɛ se nmo de amo ke ni-sɛɛm daane, se a ja Isarele tiina bam 

maama a ba a ke n kwaɡa ne.” 13 David ma jwoori o leiri‑o o we, “Nmo taane dem 

lamma. N nam ná laɡe se dé fɔɡe dé ke ni-sɛɛm daane, se n ná beene, se n ja Sɔɔl bukɔ 

Mikaale n jwoori n ja n ba n pa-ne.”  
14 David ma daare o toŋe nɔɔna Isi-Bosefa tei ne o we, “Jwoori n pa-ne a kaane 

Mikaale. A déem ɡo Filisi tiina bi mo se a wane‑o a di a ma ke a kaane.”*  

15 Mikaale déem nam ya zo Layisi bu Paliteli mo. Isi-Bosefa ma pa ba vo ba jwoŋi 

Mikaale o tei ne. 16 Ba na maa kɛ to, Paliteli ma tɔɡe Mikaale kwaɡa ye o keeri taa o 

vo o yi Bahurim teo kom. Abenera ma baɡe‑o o we, o jwoori sɔŋɔ! O ma pipiri o 

jwoori.*  
17 Abenera ma vo Isarele nakwa bam tei o ta de-ba o we, “Maŋa kalo abam na boŋe 

se David taa ye á pɛ to, ko dae zem. 18 Chwoŋa laam tiɡa se á ke á boboŋa na laɡe tei 

to. Nam yé swei-na we BAŊA WƐ ya maŋe o ɡwoni ni se o tɔɡe o tontoŋeno David baŋa 

ne o jwoŋi o nɔɔna Isarele tiina bam o yaɡe Filisi tiina bam de dé dona maama jeŋa ne 

mo.”  
19 Abenera tete ma vo o ŋɔɔne de Benjamin dwi tiina bam. O laam ma daare o vo 

Heboron se o lwoni kolo na ke to o bere David, se o taa yei Isarele tiina de Benjamin 

tiina bam maama na boŋe se ba ke tei to. 20 Abenera ma ja nɔɔna finlei o ke o kwaɡa 

ne ye ba vo Heboron. Ba na yi da to, mo David pɛ se ba ke kuri kamunu ba pa-ba. 
21 Ko kwaɡa ne mo Abenera déem taɡe de David o we, “Pɛ, pa-ne chwoŋa se a vo a la 

Isarele tiina bam a ke daane se ba jeeri‑m. Ba laam maa wó ke ni-sɛɛm dede‑m se n 

ta‑n ye ba pɛ, n di paare teɡa kam maama ne, ne n boboŋa na laɡe tei to.” David ma 

bane Abenera o yaɡe chwoŋa ne, pa o jwoori o viiri de o yazura.  
22 Joaba de David jar-keira bam déem ya vei jara keim ne mo. Ba ma vere jejeɡero 

dedɛ ba dona tei ne ba ja jwoori sɔŋɔ. Ba na yi Heboron to dedaane Abenera daa tera. 

O de David ŋɔɔne ba ti mo, ye pɛ wom pa se o viiri de o yazura. 23 Joaba dedaane o 

kwaɡa kam na yɔɔre ba yi to, mo nɔɔno taɡe‑o o we, “Nera bu Abenera ya tu 

ywo-seeni o na Pɛ, ye o pa o jwoori o viiri de o yazura.”  
24 Joaba ma vo o zo David tei ye o we, “Abenera na tu nmo tei to, bɛ mo ye n yaɡe‑o 

pa se o jwoori o viiri mɔle mɔle? 25 Nmo maŋe n yei Abenera na ye wolo. O tu se o ŋɔ 

n swa mo o nii, se o lɔre n na-veili dedaane kolo maama n na jeɡe n ke to.”  
26 Joaba ma nwoŋi da David tei ne, ye o vo o toŋe nɔɔna Abenera kwaɡa ne se ba 

ja‑o ba jwoori. Ba ma beeri‑o ba na Sira vole dem seeni. Ba ma ja‑o ba jwoori, ye 

David yeiri ko ni ne. 27 Abenera na jwoori o vo o yi Heboron to, mo Joaba jaane‑o o 

fɔɔre o vo ɡuɡworo kodwoŋi ne, teo kom manchwo-peo ni ne. O ma ke nenɛɛne o laɡe 

se ba bwɛ woŋo mo daane. Dáane mo o zɔɡe‑o o puɡa ne o ɡo, se ko ŋwe Abenera na 

ɡo wonto choro Asaheli to jene.*  
28 David déem na tu o lɔre we Joaba ɡo Abenera to, o maa we, “BAŊA WƐ wó zeɡe 

amo kwaɡa ne we amo de a nɔn-bia bam maama yiɡa tera Abenera toone dem wone. 
29 Abenera toone dem jene wo Joaba de o sɔŋɔ tiina baŋa ne. Wɛ wó pa se Joaba dwi 

dem maama wone, jaweero dwi dwi yé fɔɡe te ti se ko taa vei wuu. Ŋɔn-pwoni wó le 

ba badwonna yera ne. Ba badwonna wó taa ye naywanno, de ɡwaaroa. Ba badwonna 

wó te jara keim wone. Ba badaara wó ɡa wodiu se ba di.”  
30 Ko déem dɛ konto mo ye Joaba de o nyaane Abisayi paale ba ɡo Abenera. Ko nam 

ye o de déem na ɡo ba choro Asaheli Gibeon jara yam ne to ŋwaane mo ba ke konto.  
31 David ma ta de Joaba de o nɔɔna bam maama o we, “Á maama kaare-na á ɡwaaro, 

se á daare á zo ɡare-nyenyaaro wo-chechɔɡɔ ŋwaane. Dé jeɡe se dé di Abenera lua 

mo.” David tete ma pɛ Abenera na wo ɡandwa yalo baŋa ne to kwaɡa o pu. 32 Ba ma 

kwei Abenera ba suli Heboron wone. David ma maŋe o yibeeli dem ne o keeri dedɛ. 

Nɔɔna bam maama de ma tiini ba keeri. 33 David déem dɛ ko ŋwaane o leeni luseim 

leiŋa kanto Abenera baŋa ne o we:  

“Abenera ye nɔn-jworo mo,  

pa se o te toone dento dwi na?  
34 Abenera, ba wo vɔɡe n je sem.  

Ba nam wo mɛ chaponno ba vɔ n nɛ de.  

Nmo yɔɔre n te nɔn-ɡora jeŋa ne mo!”  
 

David na leeni leiŋa kam konto to, nɔɔna bam maama daa ma to keira ne. 35 Ba ma 

kwaane se ba kwoori David se o jwoori o di wodiu dɛ dem konto ne. O ma ve ye o du 

duuri o we, “Amo ná di wodiu ye wɛ wo zo, se Wɛ pa lɛɛro yi-ne!”  
36 Nɔɔna bam na maane David na ke tei konto to, ba ma sɛ de wopwolo. Ba wo yeini 

ko da kolo maama pɛ wom na ke to mo. 37 Dento dɛ dem ne, Judah tiina bam de 

Isarele tiina bam maama ma lɔre we, Abenera na teɡe to, ko dae David yiɡa.  
38 David déem ma ta de o nɔɔna bam o we, “Abam wo maane we Isarele tiina 

nɔn-kamunu zem mo teɡe na? 39 Amo zem ye Pɛ wolo Wɛ na kuri to mo. De konto de, 

a nam tiini a bwona mo laɡe-laɡe. Zeruya bia balei bam konto tiini ba dana se a 

wane-ba a che. BAŊA WƐ nam mo wó waare-ba se ko maŋe de ba totoŋ-lwanno tem!”*  

4 

Ba na ɡo Isi-Bosefa tei to  

1 Sɔɔl bu Isi-Bosefa déem ma ni we ba ɡo Abenera Heboron wone. O vɔna ma pare, 

ye foone de zo Isarele tiina bam maama ko ŋwaane. 2 Isi-Bosefa déem jeɡe jar-keira 

yiɡa tiina balei na ye Beerofa tu Rimon bia. Ba yera maa ye Baana de Rekabi. Ba ye 

Benjamin dwi tiina mo. Ba déem jeeli Beerofa teo kom ba ke Benjamin laŋa kam wone 

mo. 3 Kokuri to, balo déem ya na zoore Beerofa ne to duri mo ba vo ba zoore Gitayim 

teo ne. Ba nam ye veira mo teo kom konto ne de zem maama.  
4 Sɔɔl bu Jonatan déem jeɡe bu o yere na ye Mefibosɛfi.* O maa ye ɡɔrɔ. Maŋa kalo o 

na jeɡe bena yanu to, mo ba jaane Sɔɔl de Jonatan lua taane ba nwoŋi Jezerele teo 

wone ba ba. Ba na niɡi to mo kaane wolo na jeɡe Mefibosɛfi o nii to kwei‑o se o ja o 

duri o lu. O na tiini o laɡe lela to, bu wom ma vere o jeŋa ne o kwori o to teɡa ne pa 

se o ji ɡɔrɔ.  
5 Dɛ dedwe wea kam na tiini ka dana to, mo Isi-Bosefa tiɡi o diɡa ne o sia. Rimon bia 

Rekabi de Baana ma vo ba yi o sɔŋɔ kom. 6-7 Ba ma zo sɔŋɔ kom wone ba ke nenɛɛne 

ba laɡe ba beeri muni mo. Ba ma zo o diɡa kam wo de o tiɡi o dɔ mo o ɡadwoɡo baŋa 

ne. Ba ma kwei seo ba zɔ o puɡa ne ba ɡo. Ba ma ɡwoni o yuu, ye ba ja-ko ba jwoori 

ba liisi ba viiri. Tete dem konto ne, ba ma yɔɔre ba kwei Jɔdan bwolo chwoŋa kam ba 

vo taa ba poore teɡa. 8 Ba ma ja Isi-Bosefa yuu kom ba vo Heboron. Ba ma zo Pɛ David 

tei ye ba ta ded‑o ba we, “Nii, nmo dono Sɔɔl bu Isi-Bosefa yuu mo tento. Sɔɔl déem 

kwaane se o ɡo nmo mo, ye zem dɛ dento BAŊA WƐ ŋwe n jene Sɔɔl de o dwi dem 

maama baŋa ne o pa‑m.”  
9 David ma leiri Rekabi de o nyaane Baana o we, “Ŋwea Tu BAŊA WƐ ye wolo na 

jwoŋi amo o yaɡe cham maama wone to mo. Amo nam duɡi wonto yere ŋwaane we, á 

maŋe se á te mo! 10 Nɔɔno wodwoŋi déem tu o ta de amo we Sɔɔl teɡa. Kotu ya boŋe 

we ta-laao mo o taɡe o bere-ne se o jwoŋi ŋweero de ŋwaane. A ma pa se ba ja‑o ba 

ɡo Zikalaɡ ne se ko taa ye o ŋweero!* 11 Abam nam zo nɔn-ŋom diɡa á ɡo‑o o peiɡa jei 

ne ye o dɔa. Á na toŋe puseŋa kikia yalo to, ko wó taa ye tɛ mo á yera ne? Amo duɡi 

we amo de wó ɡo abam mo se ko leiri nɔɔno wom toone dem yuu ne, pa se á yera jei 

loɡo baŋa ne.”  
12 David ma pa o nɔɔna bam ni se ba ɡo-ba. Ba ma ɡo-ba ye ba daare ba ɡwoni ba je 

de ba nɛ. Ba ma kwei ba yera yam ba vo ba pale ba yaɡe Heboron buɡa kam ni ne. Ba 

ma daare ba kwei Isi-Bosefa yuu kom ba ja ba vo ba suli Abenera yibeeli dem na wo 

Heboron ne to wone.  

5 

David jiɡi Isarele tiina bam maama pɛ*  

1 Isarele dwi tiina bam maama déem vei Heboron mo. Ba ma ta de David ba we, “Nii 

mo. Debam maama dedaane nmo ye yera dedoa de jana dedoa mo. 2 Faŋa ye Sɔɔl ta ye 

debam maama pɛ to, nmo mo ye wolo na tɔɡe dé yiɡa pa se dé vei dé ke jara de dé 

dona to. BAŊA WƐ nam ya maŋe o ta de nmo o we, ‘Nmo mo wó ji a nɔɔna Isarele tiina 

bam yuu tu ye n nii ba baŋa ne ne nayero tei.’ ”*  
3 Konto to, Isarele nakwa bam maama déem jeeri Pɛ David tei ne Heboron ne mo. 

BAŊA WƐ yiɡa ne mo David ke ni-sɛɛm de-ba. Ba laam ma lwo nuɡa o yuu ne se o taa 

ye Isarele tiina bam maama pɛ.  
4 David déem jeɡe bena fintɔ mo ye ba tiŋi‑o se o ji pɛ. O ma di paare dem bena 

finna. 5 O ya jeini Heboron ne o di paare Judah dwi tiina baŋa ne bena yarepɛ de 

chichworo mo, ye o daare o vo o jeini Jerusalem ne o di Isarele tiina dedaane Judah 

tiina maama paare bena fintɔ-yatɔ.  

David na di Jerusalem tei to  

1 Wonnu Tiɡisim 11:4-9  

6 Jebusi tiina déem mo zoore Jerusalem teo kom ne. David dedaane o jar-keira bam 

ma zaŋe ba vo Jerusalem se ba ke jara de Jebusi tiina bam. Nɔɔna bam konto maa wo 

jeeli we David wó wane o di ba teo kom. Mo kokuri ba déem mɔne‑o ye ba ta ba we, 

“Lilwoa de ɡwane tete wó wane ba che abam se á yé zo ywo-seeni.” 7 De konto de, 

David wane Zion o di. Ko déem ye teo kom dam jeiɡa mo. Nɔɔna laam maa jeɡe jei 

sem konto ba bwoi we, ‘David teo’.  
8 Dɛ dem konto ne David déem taɡe de o nɔɔna bam o we, “Nɔɔno ná boŋe se o wane 

Jebusi tiina bam, konto tu wó tɔɡe peo bɔɔne na-chwoŋa kam mo o zo teo kom o 

yi-ba. Amo tiini a chuli-ba, de ba na maŋe ba ye ɡwane de lilwoa to!” Konto ŋwaane 

nam mo ba tɛ ba taane ba we, ‘Lilwoa dedaane ɡwane bá na chwoŋa se ba zo pɛ sɔŋɔ 

kom wo.’  
9 David na di teo kom dam jeiɡa kam to, mo o lɛɛre o maŋe da o zoore ko wone. O 

ma bwoŋi ko yere we ‘David teo’. O ma zeɡe mɛ teɡa kam na suuri ka maŋe daane to 

o jwoori o lɔ teo kom o zeɡe o kaaɡe jeiɡa kam maama. 10 David dam dem déem ma 

fɔɡe de puli de ke da, Paŋwa Tu BAŊA WƐ wom na wo o tei ne to ŋwaane.  
11 Tura teo Pɛ Hiram déem ma toŋe nɔɔna David tei ne se ba ke pipiu daane.* O ma 

pa se ba ja Sedare da-kwollu ba vo ba pa‑o. O ta ma pa se ɡwaro, de kandwa-cherena 

tɔɡe ba vo, pa se ba lɔ pɛ sɔŋɔ ba pa David. 12 David ma lɔre we BAŊA WƐ mo seene o 

pa se o di Isarele teo paare, ye o ta daare o pa se o paare dem fɔɡe de puli lanyerane 

Wɛ tete nɔɔna Isarele tiina bam ŋwaane.  
13 David na zeɡe Heboron ne o vo o zoore Jerusalem ne to, mo o daa ta swo ka-bi 

dedɛ o woli o kaana bam wone. Ba ma lo bia dedɛ, bakeiri de busankane, ba pa‑o. 
14 Bia balo David na loɡe Jerusalem ne to yera mo tento:  

Sammua, de Sobabi, de Natan, de Solomon, 15 de Ibihara, de Elisua, de Nefeɡa, de 

Jafia, 16 de Elisama, de Eliada, dedaane Elifeleti.  

David di Filisi tiina bam  

17 Filisi tiina bam déem ma ni we ba tiŋi David se o taa ye Isarele tiina pɛ. Ba ma la 

ba jar-keira bam maama ba ke daane ba vo ba beeri o jeiɡa se ba ja. David ma lɔre ko 

ni ne ye o nwoŋi teo kom ne o vo o seiɡi dalem jei sem ne. 18 Filisi tiina bam ma ba ba 

yi Refayim bwolo kom. Ba ma maŋe da ba faare jei sem maama. 19 David ma bwei 

BAŊA WƐ o we, “A véi a jeeri Filisi tiina bam de jara, se nmo wó ke-ba a jeŋa ne na?” 

BAŊA WƐ ma leiri‑o o we, “Ɛɛ, zaŋe n vo n jeeri-ba, se amo wó seene a ke-ba n jeŋa 

ne.”  
20 David ma vo o yi Baal Perazim o jeeri Filisi tiina bam. O ma wane-ba o di. O laam 

ma ta o we, “BAŊA WƐ maɡe o pore a dona bam baŋa ne mo o zeili-ba, nenɛɛne na na 

maɡe ba pore tei to.” Ba ma lɛɛre ba jeɡe jei sem konto ba bwoi we ‘Baal Perazim’. b 
21 Dáane mo Filisi tiina bam duri ba daare ba jwona yam ba yaɡe. David de o nɔɔna 

bam ma pɛ-ya ba ja ba viiri.  
22 Ko na ke da fenfee to, Filisi jar-keira bam daa ta ma jwoori ba ba ba faare Refayim 

bwolo kom maama. 23 David daa ma bwei BAŊA WƐ se o lɔre o na wo ke tei to. Wɛ ma 

ta o we, “Nmo ná jeeri-ba, se n yé yɔɔre ba yiɡa vekke. Nam kaare n tɔɡe Balesam 

teeni dem n kekare dáa kadwoŋi kam ne n yi ba kwaɡa seeni. 24 Ta‑n nii teeni dem 

yuu ne. Nmo ná tu n ni ko dɔna de baŋa ne, se n laam zaŋe n jeeri-ba. Ko bere we amo 

BAŊA WƐ tete mo dɛ á yiɡa se a jeeri Filisi tiina bam de jara se a di-ba.”  
25 David ma seene o ke kolo BAŊA WƐ na bere‑o se o ke to. Ko ma pa se o wane Filisi 

tiina bam o di. O ma zeɡe Gibeon ne o pare-ba o vo o yi Gezere.  

6 

Ba jaane Wɛ ni-ɡwonim dakaa kam ba vo Jerusalem  

1 David déem kuri Isarele jar-keira balo na yei jara laŋa chekke to morro fintɔ mo se 

ba la daane. 2 O ma da ba yiɡa se ba vo Judah teo Baala,c se ba daare ba ja Wɛ 

ni-ɡwonim dakaa kam ba jwoori Jerusalem. Dakaa kam konto nam wora Paŋwa Tu 

BAŊA WƐ yere ŋwaane mo. Wonto di paare cherubi sem tetare laŋa ne, se na zeɡe 

dakaa kam baŋa ne to.* 3 Dakaa kam nam ya wo Abinadaba sɔŋɔ ne mo. O sɔŋɔ kom 

de déem maa wo zwoŋo yuu ne. Ba ma vo ba kwei-ka ba daŋe nabɛ toroko-doŋo baŋa 

ne. Ba laam ma siseiri ba tu zwoŋo kom kuri ne. Abinadaba bia balei Yuza de Ahio 

maa tɔɡe toroko kom ye ba yere-ko. 4 Ahio maa wo ko yiɡa ne o via. 5 David de Isarele 

dwi tiina bam maama ma leeni lei ba seini BAŊA WƐ de ba dam maama. Ba ta maa jeɡe 

kwanno, de senyɛ, de ɡunɡwei, dedaane kwɛɛra zela dwi dwi ba kwɛɛre ye ba daare 

ba sae ba tɔɡe kwaɡa.  
6 Ba ma vo ba yi Nakon na yeini o fere o mena mɛ to. Nabɛ sem ma ɡare se tete se 

laɡe se to. Yuza ma zi Wɛ ni-ɡwonim dakaa kam se o pa ka fɔɡe ka zeɡe. 7 BAŊA WƐ 

bane ma tiini de zaŋe Yuza baŋa ne, o na wo sɛ se o tɔɡe dakaa kam chullu tem to 

ŋwaane. Nɛ sem konto ni ne, o ma maɡe Yuza dakaa kam teiŋa ne o ɡo. 8 David wo 

ma fuli dedɛ de BAŊA WƐ na tɔɡe o ban-zɔŋɔ kom baŋa o ɡo Yuza to ŋwaane. Konto 

ma pa o bwoŋi jei sem konto yere we, ‘Pɛrezi Yuza.’d Mo jei sem yere de zem maama.  
9 Keim dem konto ma pa se David kɔre BAŊA WƐ. O ma bwɛ o we, “Amo wó ke tɛ mo 

a na chwoŋa se a wane a ja BAŊA WƐ ni-ɡwonim dakaa kam a ba a tei?” 10 O daa maa 

wo sɛ se o ja-ka o ja o vo o zo Jerusalem teo wone. O ma lɛɛre o pa se ba ywori ba 

ja-ka ba vo Gafa tu Obed-Edom sɔŋɔ. 11 BAŊA WƐ ni-ɡwonim dakaa kam ma maŋe 

Obed-Edom sɔŋɔ ne chane setɔ. Ka na wo dáane to, BAŊA WƐ ma swɛ wonto de o sɔŋɔ 

tiina maama swolim.  
12 Nɔɔna ma ta ba bere Pɛ David ba we, “Wɛ ni-ɡwonim dakaa kam na wo 

Obed-Edom sɔŋɔ ne to, BAŊA WƐ swɛ o swolim lanyerane. O wonnu maama de ma vo 

yiɡa.” David laam ma vo Obed-Edom sɔŋɔ o vo o ja dakaa kam o ja o ba Jerusalem teo 

wone de wopwolo dedɛ. 13 Nɔɔna balo na zeŋe dakaa kam to na ɡɔɡe naba-laara 

yaredo to, David ma pa ba zeɡe. O ma ɡo nabea dedaane na-paale o ke kaanem o zuli 

BAŊA WƐ. 14 David nam ya zo ɡare-woɡo kolo ba na mɛ ɡare-fefale ba sɔ to mo. O maa 

tiini o sae de o dam maama se o zuli BAŊA WƐ. 15 Wonto de Isarele tiina bam maama 

ma ja BAŊA WƐ ni-ɡwonim dakaa kam ba jeɡe ba zoore Jerusalem wone. Ba na tiini ba 

jeɡe wopwolo to, ba maama ma ke sɔɔ ye ba wui nabwanno.*  
16 Ba na yɔɔre ba jeɡe BAŊA WƐ ni-ɡwonim dakaa kam ba zoore Jerusalem teo wone 

tei to mo, Sɔɔl bukɔ Mikaale tɔɡe o takworo seeni o nii o na kɔɡɔ kom. O maa na nɛ Pɛ 

David na faŋe ye o sae o zuli BAŊA WƐ tei to, o ma chweese‑o o bochare ne.  
17 David déem ya maŋe o chwi vwei dedwoŋi BAŊA WƐ dakaa kam ŋwaane. Ba laam 

ma kwei dakaa kam ba zeɡe vwei dem wone. David ma ɡo vara o ke kaanem o zwɛ o 

pa BAŊA WƐ, ye o daare o ja yazura pɛɛra o ba se o ma o zuli‑o. 18 O na ke kaanem dem 

o ti to, o laam ma kwei Paŋwa Tu BAŊA WƐ yere dem o ma o sɔɔle Wɛ swolim o ke 

nɔɔna bam yuu ne. 19 O ta ma pa se ba chɛ wodiiru tem ba pa Isarele tiina kɔɡɔ kom 

maama, baara de kaana. Nɔɔno maama ma jwoŋi bworobworo dedoa, de nɔn-wɔa, de 

kekan-woɡila bɔŋa dedoa. Ba laam ma jaɡe ba vo ba sam.  
20 Konto maama na ti to, David ma jwoori o tete sɔŋɔ se o sɔɔle Wɛ swolim o yaɡe o 

sɔŋɔ tiina bam yuu ne. Sɔɔl bukɔ Mikaale ma jeeri‑o chwoŋa ne ye o we, “Nmo wolo 

na ye Isarele tiina Pɛ wom to zem yaɡe n tete chekke! Nmo tiini n toŋe jworim dedɛ, 

de n na jale n tete pa se n tontoŋena bam busankan-bia na n chaveera to!”  
21 David ma leiri‑o o we, “Amo zem saɡe se a zuli BAŊA WƐ mo. Wonto mo yaɡe nmo 

kwo de n kwo sɔŋɔ tiina o daare o kuri amo se a taa nii o nɔɔna Isarele tiina bam baŋa 

ne. A nam ta wó fɔɡe a bere a wopwolo de do. 22 Amo nam ta laɡe a yaale a tete a 

dwoni a na ke tei to mo. Amo nii a tete se a ta dae kolokolo mo, se ko ná ye 

busankan-bia balo n na tɛ ba taane to, banto wó yɔɔre ba tiini ba zuli-ne mo.”  
23 Sɔɔl bukɔ Mikaale déem nam wo fɔɡe o lo bu se o vo o te.  

7 

Baŋa Wɛ ɡwoni ni dedaane David  

1 Pɛ David déem laam zoore o sɔ-fɔrɔ kom ne mo de yazura. BAŊA WƐ ma pa se o 

dona maama daa ba daane‑o. 2 Dɛ dedwe David ma ta de Wɛ sampwora Natan o we, 

“Nii amo mo tento! A zoore sɔ-fɔrɔ kolo ba na kwei Sedare da-ŋonno ba ma lɔ-ko to, 

ko daare ye Wɛ ni-ɡwonim dakaa kam laam wo vwei kuri ne.” 3 Natan ma leiri o we, 

“Ke n boboŋa na jaane tei maama to, se BAŊA WƐ wo n tei ne.”  
4 Dɛ dem konto tete ne, BAŊA WƐ ma ŋɔɔne dedaane Natan o we:  

5 “Véi n ta de amo tontoŋeno David we, ‘BAŊA WƐ na taɡe kolo to mo tento: N boŋe we 

nmo mo wó lɔ sɔŋɔ n pa-ne se a taa zoore da na? 6 Ko nam na ye tei to, ko na zeɡe 

maŋa kalo a na jaane Isarele tiina bam a nwoŋi Ejipti ne to, se ko ba ko yi zem, amo 



ta wo fɔɡe a zo sɔŋɔ wone. Mɛ maama a ná jaane-ba a ja a vo, a yeini a zoore vwei 

wone mo. 7 Jei selo maama amo dedaane Isarele tiina bam na beeri dé vo to, amo ta 

wo fɔɡe a ta de yiɡa tiina balo a na kuri se ba taa nii a nɔɔna Isarele tiina bam to we, 

“Bɛ mo ke ye á wo kwei Sedare da-ŋonno á ma á lɔ sɔŋɔ á pa-ne?” ’  
8 Konto to, ta de a tontoŋeno David we, ‘Paŋwa Tu BAŊA WƐ na taɡe kolo to mo 

tento: Amo na le nmo to, dedaane n déem ye nayero mo ɡaao ne n nii pei baŋa ne.* A 

ma daare a pa se n di paare amo nɔɔna Isarele tiina bam baŋa ne. 9 Mɛ maama nmo na 

yeini n vei to, a déem tɔɡe n kwaɡa konto mo, ye a pa se n dona dwi maama saare 

teɡa baŋa ne. Leile konto, amo wó pa n yere tiini de zaŋe, se n ta‑n tɔɡe n ye loɡo 

baŋa nɔn-kamuna bam wone dedoa. 10 Amo laam nam kwei teɡa kalo a nɔɔna bam na 

wó taa zoore ka wone to mo a pa-ba. Ko laɡe ko taa ye ba tete kuɡu jei nɔɔn-nɔɔno na 

bá wane o daane-ba ka wone to mo. Nankɔ-nyena daa bá bɛɛse-ba nenɛɛne ko déem 

na ke tei, 11 ko zeɡe maŋa kalo a na pɛ se yiɡa tiina nii a nɔɔna Isarele tiina bam baŋa 

ne to. Amo ta laɡe a pa se á sii mo á dona maama daanem baŋa ne.  

Amo BAŊA WƐ nam tɛ we, amo tete wó pa n dwi dem puli mo pa se n sɔŋɔ kom jeini 

de dam. 12 Nmo ŋwea kam ná ba ka ti ye ba kwei‑m ba suli mɛ ba déem na suli nmo 

kwoa bam to, a ta wó pa n dwi dem wone nɔɔno dedoa zaŋe se wonto leiri nmo yuu 

ne o ji pɛ. A maa wó pa se o paare dem jeini de dam.* 13 Ko ye wonto mo wó lɔ sɔŋɔ 

amo yere dem zulim ŋwaane.* Amo ta wó pa se wonto dwi dem taa di paare dem taa 

wuu. 14 Amo wó taa ye o kwo, se o de taa ye amo bu.* O ná ke o sa chwoŋa, a laɡe a 

ma da-lɔŋɔ mo a ma a de‑o chwoŋa ne, ye a korese‑o nenɛɛne nabiina na ke ba bia tei 

to. 15 Amo nam bá fɔɡe a dɔne a swono kom o baŋa ne, nenɛɛne a déem na ke tei 

dedaane Sɔɔl ye a le‑o paare dem wone se nmo laam ji pɛ to. 16 Amo wó pa se n paare 

dem taa wora taa. Ko daa bá jei amo yiɡa ne. Maŋa maama se ko taa vei wuu, nmo 

sɔŋɔ kom wó na dwi se n paare dem fɔɡe de ja dam.’ ”  
 

17 Natan ma ta kolo maama BAŊA WƐ na le o bere‑o to de David.  

David na ware Wɛ tei to  

18 David ma vo o zo BAŊA WƐ wara-vwei dem o jeini da, ye o ware Wɛ o we:  

“Yuu-tu BAŊA WƐ, amo ye wɔ mo, amo dwi dem de ye bɛ mo, ye n zeini amo tento se 

ko yi zem? 19 De konto maama de, n ta boŋe se n ke-ne lanyerane n woli da! Yuu-tu 

BAŊA WƐ, nmo laam nam tiŋi ni mo a jwa dwi dem ŋwaane. Ko maa ye wo-kenkaɡele 

ko pa-ne! 20 Amo nam daa jeɡe bɛ mo se a ta? Yuu-tu BAŊA WƐ, amo ye n tontoŋeno 

mo ye n yei a maama n tia. 21 Ko ye nmo tete ni-ɡwonim dem ŋwaane de n boboŋa 

yam ŋwaane mo n ke wo-kamunnu tento maama, ye n daare n le-te n bere-ne.  
22 Yuu-tu BAŊA WƐ, konto ŋwaane mo nmo tiini n ye kamunu! Nmo dwoŋi tera! Nmo 

yerane mo ye Wɛ. Dé yɔɔre dé yei konto mo chekke. 23 Debam Isarele tiina bam mo ye 

dwi dedwe loɡo baŋa ne. Dwi dedwoŋi tera de na ma de Isarele tiina bam. Nmo déem 

jwoŋi-ba kabɛɛne wone mo pa se ba ji nmo tete nɔɔna, se n daare n pa n yere zaŋe 

wɛɛne. Nmo na vere-ba Ejipti tiina jeŋa ne to, n déem ke wo-kenkaɡela na jeɡe foone 

to mo ba tetare ne. Ko ta ná ye dwi tiina balo na kwaane se ba che-ba to, n zeili banto 

mo de ba wa maama. 24 Nmo ma‑n kuri Isarele dwi tiina bam se ba taa ye nmo tete 

nɔɔna se ko taa vei wuu. Ko daare nmo BAŊA WƐ de ma ji banto Wɛ wom.  
25 Amo Tu BAŊA WƐ, laam pa se n ni-ɡwonim dem, n na ke amo de a dwi dem 

ŋwaane to taa jeɡe kuri se ko taa vei wuu. Seene n ke kolo nmo na taɡe to, 26 se n yere 

dem taa ye kamunu taa wuu. Nɔɔna laam wó taa tɛ ba we, ‘Paŋwa Tu BAŊA WƐ mo nii 

Isarele tiina bam baŋa ne.’ Ko ta wó pa se amo wolo na ye n tontoŋeno David to sɔŋɔ 

kom na dwi se ko taa vei wuu.  
27 Paŋwa Tu BAŊA WƐ, nmo mo ye Isarele dwi tiina Wɛ wom. Nmo nam le wonnu 

tento maama n bere-ne we a dwi dem wó puli pa se a sɔŋɔ kom jeini de dam. Konto 

ŋwaane mo pɛ se a na baare a lwoori‑m konto dwoŋi. 28 Yuu-tu BAŊA WƐ, nmo seene n 

ye BAŊA WƐ chekke mo! Nmo ni taane dem ye cheɡa mo. Nmo nam pwooli wo-laaro 

tento n pa amo wolo na ye n tontoŋeno to mo. 29 Amo lwoori‑m se n swɛ a kwaɡa kam 

swolim mo, se n ta‑n ke-ba zaane taa wuu. Yuu-tu BAŊA WƐ, nmo na ɡwoni n ni konto 

to, n swolim wó yɔɔre de taa tɔɡe a dwi dem mo se ko taa vei wuu!”  

8 



David na di jara yalo maama to  

1 Konto kwaɡa ne, David déem ma vo o jeeri Filisi tiina bam de jara. O ma di-ba pa 

se ba na ba chaveera. O ma chɔɡe ba dam ba teo kom maama wone.e  
2 David déem ma kwaare jara o di Moaba tiina bam de. O ma pa se ba peini teɡa ne 

ba twoŋi daane, ye o laam kwei ŋona o maŋe-ba kuni betɔ betɔ o vo o ti. Ŋona kam 

dedɔrem kuni belei ná yi mɛ, ba wó ɡo nɔɔna bam konto mo. Ka dedɔrem yi dedoa ná 

daare ka yi mɛ, ba wó yaɡe se banto taa ŋwe mo. Moaba tiina bam déem ma lɛɛre ba 

zo David dam kuri ne, ye ba tui ba ŋwe lampwoo ba pa‑o.  
3 Rehobi bu Hadadezere déem ye Zoba teo pɛ mo. O nam ya maa vei se o jwoori o 

jwoŋi Yuferata buɡa laŋa kam teene dem mo o taa tei. David ma jeeri Hadadezere de 

jara o di. 4 David de o nɔɔna bam ma ja Hadadezere jar-keira balo na dɔɡe sisein-nɔɔna 

yuu ne to moro de bia yarepɛ (1,700), ko woli de o jar-keira balo na vei teɡa ne to 

morro finlei (20,000). David ma le ba sisein-nɔɔna bi (100) se o taa jeɡe o vaŋa o 

jara-keim torokooro, ye o daare o bwori selo na daare to nɛ pa se ɡwareɡe.  
5 Aramf tiina balo déem na zoore Damasika laŋa kam ne to ma nwoŋi ba vo se ba 

woli Hadadezere. David ma jeeri-ba de jara ye o ɡo ba nɔɔna morro finlei-telei 

(22,000). 6 David ma daare o ja o jar-keira badwonna o vo che Aram tiina bam laŋa 

kam maama. Damasika ne mo konto. Aram tiina bam déem ma zo David dam kuri ne, 

ye ba ŋwe lampwoo ba pa‑o. Mɛ maama David ná via, BAŊA WƐ yeini o pa se o di o 

dona mo jara wone. 7 David ma vere sabu-seŋa jara zela yalo Hadadezere dedɛɛra bam 

ya na jeɡe to o ja o jwoori o vo Jerusalem. 8 Ko ta ná ye Teba dedaane Berotayi teene 

dem Hadadezere na tei to, Pɛ David ma zo de wone o vere channa wonnu dedɛ o ja o 

viiri.  
9 Hamafa teo Pɛ Toyi déem ma ni we David di Hadadezere jar-keira bam maama. 

10 Toyi tete déem ya ke jara kuni dedɛ mo de Hadadezere. O ma toŋe o bu Joram se o 

vo o jɔɔne David o ke‑o yu-ywoŋo lei de o na wane Hadadezere o di to ŋwaane. Joram 

ma ja lu-nyenno pɛɛra, de sabu-seŋa pɛɛra, de channa pɛɛra o vo o pa David. 11 David 

ma kwei pɛɛra yam konto o pa se ba taa mae ba zuli BAŊA WƐ. O déem ya maŋe o ke 

konto dwoŋi de lu-nyenno de sabu-seŋa wonnu telo o na vere o dona bam tei ne to 

mo. 12 O dona balo o na di to teene dem maa ye: Edom, de Moaba, de Amon, de Filisi, 

de Amaleki. O ta ma kwei jejeɡero telo o na vere Zoba teo Pɛ Hadadezere tei ne to o 

pa BAŊA WƐ. David's Kingdom|KAS_David's Kingdom_HK050A.jpg|span|2 

Samuel||David Paare Laŋa Kam|8:12  
13 David déem ma vo Yɛ bwolo kom o kwaare jara de Edom tiina bam o ɡo ba nɔɔna 

morro fuɡa-nana (18,000). O na jwoori jara yam wone to, o yere déem ma tiini de 

zaŋe. 14 O ma ja o jar-keira bam o vo o che Edom laŋa kam maama. Edom tiina bam 

maama laam ma zo David dam kuri ne. Mɛ maama David ná via, BAŊA WƐ yeini o pa 

se o di o dona mo jara maama wone.  
15 David déem ma di paare Isarele tiina bam maama baŋa ne. O ma tɔɡe chwoŋa de o 

na ke o nɔɔna bam tei to, se ko taa lana ko pa-ba. 16 Zeruya bu Joaba mo ye David 

jar-keira bam yiɡa tu. Ahiluda bu Jehosafate de ma nii woŋo maama se o popone-te o 

tiŋi. 17 Ahituba bu Zadoki dedaane Abiatara bu Ahimeleka déem ye Wɛ kaanem tiina 

mo. Seraya maa ye David tɔn-poponno. 18 Jehoyada bu Benaya mo nii Cherete tiina 

bam dedaane Peleti tiina bamg.* David bia bam ma toŋe kaanem tiinah totoŋa ba pa‑o.*  

9 

Pɛ David dedaane Mefibosɛfi taane*  

1 Dɛ dedwe mo David bwei o we, “Sɔɔl dwi dem nɔɔno wo daare se amo da Jonatan 

ŋwaane a ke kotu lanyerane na?”*  
2 Sɔɔl diɡa kam déem nam jeɡe ba tontoŋeno dedoa o yere na ye Ziba. Ba ma 

bwoŋi‑o ba pa David. O na yi pɛ wom tei to, mo David bwei‑o o we, “Nmo mo ye Ziba 

to na?” O de ma leiri o we, “Ɛɛ, amo ye n tontoŋeno Ziba mo.”  

3 Pɛ David ma bwei‑o o we, “Sɔɔl dwi dem nɔɔno daa wo daare se a ke kotu 

lanyerane Wɛ zaane dem ŋwaane na?” Ziba ma leiri o we, “Jonatan ta daare bu dedoa. 

O nam ɡwareɡe mo o nɛ sem maama ne o jei.”  
4 Pɛ David daa ma bwei o we, “O nam wo yei ne mo?” Ziba ma leiri o we, “O wo 

Lo-Debara ne mo, Ameli bu Makira sɔŋɔ ne.”  
5 Pɛ David ma toŋe pa se ba vo Lo-Debara ba ja‑o ba ba o tei. 6 Jonatan bu wom 

konto yere mo ye Mefibosɛfi. O kwo-nakwe maa ye Sɔɔl. O na tu o yi David tei to, o 

ma vwi o yibia teɡa ne o jɔɔne‑o. David ma bwoŋi‑o o we, “Mefibosɛfi!” O de ma leiri 

o we, “Amo wolo na ye n tontoŋeno to mo tento.”  
7 David ma ta‑o o we, “Yé ta‑n fona. Amo boboŋa maŋe ya ja se a ke‑m lanyerane mo 

n kwo Jonatan ŋwaane. A wó kwei teɡa kalo maama ya na ye n kwo-nakwe Sɔɔl nyem 

to a jwoori a pa‑m. A ta pɛ‑m chwoŋa se n ta‑n zoore amo sɔŋɔ kom ne n di wodiu 

kolo amo na wó di to.” 8 Mefibosɛfi daa ma vwi o yibia teɡa ne ye o we, “Amo ye n 

tontoŋeno mo, a de kukuri-teka ba ɡare daane. Bɛŋwaane mo ye n boŋe se n ke-ne 

lanyerane konto?”  
9 Pɛ David ma bwoŋi Sɔɔl tontoŋeno Ziba o ta ded‑o o we, “Amo kwei woŋo kolo 

maama ya na ye nmo tu Sɔɔl de o diɡa kam nyem to mo a jwoori a pa o naa 

Mefibosɛfi. 10 Nmo dedaane n bia, de n tontoŋena bam maama jeɡe se á ta‑á vare kare 

sem mo á pa Mefibosɛfi. Se ná ke wodiu, á wó ja á ba á pa o diɡa kam se ba yé ɡa. Ko 

nam ná ye Mefibosɛfi, wonto laɡe o taa di wodiu kolo amo na wó di a sɔŋɔ kom ne to 

mo.”  

Ziba déem nam jeɡe bakeiri fuɡa-banu de tontoŋena finlei mo. 11 O ma leiri Pɛ David 

o we, “A ye n tontoŋeno mo. A nam wó ke tei maama n na bere se a ke to.”  

Mefibosɛfi laam ma lɛɛre o tɔɡe o di kolo maama David na yeini o di to, nenɛɛne pɛ 

bia bam na di tei to. 12 O maa jeɡe bakeiri-pwola mo o yere na ye Mika. Ziba sɔŋɔ tiina 

bam maama déem ma ji Mefibosɛfi tontoŋena. 13 Mefibosɛfi na ɡwareɡe o nɛ sem 

maama ne to laam ma ba o zoore Jerusalem ne. Maŋa maama o maa tɔɡe o di kolo 

maama Pɛ wom na yeini o di to.  

10 

David di Amon tiina bam  



1 Konto kwaɡa ne, Amon tiina pɛ Nahasi ma te. O bu Hanun ma leiri o yuu ne o ji pɛ. 
2 David ma ta o we, “Amo laɡe a ke Nahasi bu Hanun lanyerane mo nenɛɛne o kwo de 

déem na ke amo lanyerane tei to.” O ma toŋe nɔɔna se ba vo ba ke Hanun lei de o 

kwo lua kam.  

David nɔɔna bam na yi Amon tiina laŋa kam to, 3 Amon tiina dedɛɛra bam ma ta de 

ba pɛ Hanun ba we, “Nmo pɛ cheɡa we David boŋe lanyerane mo ye o toŋe nɔɔna se 

ba ba ba ke n kwo lua kam lei na? Lɔre we o toŋe-ba se ba ŋɔ ba nii dé teo kom mo, se 

o wane o ba o di debam.” 4 Hanun ma pa se ba ja David tontoŋena bam ba cheeri ba 

twana yam ba daare chichwo-chwooru. Ba ta ma ja ba ɡwaaro tem tetare ne ba ɡwoni 

ba yaɡe se ko yi ba takeira seeni. Ba laam ma yaɡe-ba se ba viiri de kuri-nɔrɔ. 5 David 

tontoŋena bam ma kɔre se ba jwoori sɔŋɔ, chaveera na jeɡe-ba to ŋwaane. David na 

niɡi ko na ke-ba tei to, o ma toŋe nɔɔna se ba jeeri-ba chwoŋa ne. O ma pa-ba kwora o 

we, “Maŋe-na Jeriko ne se á twana yam ná nwoŋi maama se á laam jwoori sɔŋɔ.”  
6 Amon tiina bam ma maane we ba kikia maama laam lwoi David momwa ne. Ba ma 

vo ba sɔ ni de Aram tiina balo na wo Bɛte-Rehoba ne, de Zoba ne to, ba jwoŋi ba 

jar-keira morro finlei (20,000). Ba ta ma jwoŋi jar-keira moro (1,000) Maaka teo pɛ 

tei ne, ye ba daare ba jwoŋi jar-keira morro fuɡa-balei (12,000) Toba tiina tei ne.  
7 David na lɔre ko ni ne to, o ma toŋe Joaba se o ja o babɛ sem kɔɡɔ kom maama o 

vo o jeeri-ba de jara. 8 Amon tiina bam ma ɡwɛ ba nwoŋi ba chichei ba zeɡe ba te-fɔrɔ 

kom manchwoŋo ni ne se ba ke jara yam. Ko daare Aram tiina balo na nwoŋi Zoba de 

Rehobi to, de Toba tiina bam, dedaane Maaka tiina bam de laam ma chichei ba zeɡe 

teo kom pwola ne ye ba cheiɡa.  
9 Joaba ma lɔre we ba dona bam laɡe ba jeeri-ba yiɡa de kwaɡa maama mo. O ma 

kuri Isarele jar-keira bam wone balo na tiini ba yei jara laŋa chekke to, se banto yɔɔre 

ba jeeri Aram tiina bam. 10 Jar-keira balo na daare to, o ma ke-ba o nyaane Abisayi 

jeŋa ne se banto maama vo ba jeeri Amon tiina bam. 11 Joaba laam ma ta Abisayi o 

we, “Nmo ná nɛ we Aram tiina bam tiini ba dana ba dwoi amo, se n ba n woli-ne. 

Amon tiina bam de nam ná dana ba dwoi nmo, amo de wó ba a woli‑m. 12 Ke dam n 

tete kuri ne se n ta ta‑n jeɡe baare! Pa-na dé jaŋe dé pa dé nɔɔna bam dedaane dé Tu 

Wɛ wom teene dem ŋwaane. BAŊA WƐ wó ke kolo na su o yi to!”  
13 Joaba de o jar-keira bam ma ja jara yam ba jeeri Aram tiina bam, ye ba duri ba 



jaɡe. 14 Amon tiina bam na nɛ we Aram tiina bam duri ba jaɡe to, mo ba de duri ba 

jwoori ba zo ba teo kom wone, ye ba daare Abisayi de o jar-keira kɔɡɔ kom. Jara yam 

ma ti pa se Joaba jwoori o vo Jerusalem.  
15 Aram tiina bam na maane we Isarele tiina bam wane-ba ba di to, mo ba jwoori ba 

la ba jar-keira bam ba ke daane. 16 Zoba teo Pɛ Hadadezere ma bwoŋi Aram tiina balo 

na wo Yuferata buɡa kam wɛ-puli seeni to se ba vo ba jeeri Helam ne. Hadadezere 

jar-keira yiɡa tu Sobaka déem wo ba yiɡa ne mo. 17 David ma maane ba na ke tei to. O 

de ma la Isarele jar-keira bam maama o ke daane. Ba ma vo ba bɛ Jɔdan buɡa kam ba 

lɛɛne ba vo ba yi Helam. Aram tiina bam ma chichei ba fɔɡe ba zeɡe ye ba jeeri David 

de jara. 18 Isarele tiina bam ma fe Aram tiina bam ba zeili pa se ba duri ba jaɡe. David 

de o nɔɔna bam ma ɡo ba dona balo na dɔɡe sisei-torokooro yuu to bia yarepɛ (700). 

Ba ta ma ɡo balo na dɔɡe sisein-nɔɔna to morro finna (40,000). Ko ná ye ba jar-keira 

bam yiɡa tu Sobaka, ba ma tiini ba ke zonne o yera ne, pa se o te jara kaporo kom ne. 
19 Hadadezere kwaɡa pwa bam maama ma maane we Isarele tiina bam yɔɔre ba di-ba 

mo jara wone. Ba ma lwoori yibwona Isarele tiina bam tei ne ye ba daare ba sɛ ba 

pa-ba.  

Aram tiina bam laam ma kɔre se ba daa woli Amori tiina bam jara keim baŋa ne.  

11 

David dedaane Bafeseba taane  

1 Ko déem ma yi teeni punnu keim maŋa. Ko maa ye maŋa kalo pwa na yeini ba 

nwoŋi se ba ke jara to mo. David ma toŋe Joaba de o dedɛɛra badwonna, dedaane 

Isarele jar-keira bam maama, se ba vo ba kwaare jara de Amon tiina bam. Ba ma 

chɔɡe-ba ye ba daare ba li Raba teo kom se ba ja. Ko daare David tete ma maŋe 

Jerusalem ne.  
2 Dɛ dedwe, David ma peini wea tetare ne o dɔ. O na pɛ o zaŋe dedaan-ni maŋa ne 

to, mo o kare o sɔŋɔ kom nayuu ne o kekara. O ma dole o yia o na kaane na wo o sɔŋɔ 

ne o swɛ yera. Kaane wom déem tiini o lamma dedɛ. 3 David ma toŋe nɔɔno se o vo o 

bwei o lɔre kaane wom laŋa maama. Nɔɔno wom ma ta o we, “Ko wó taa ye Bafeseba 

mo. O ye Eliam bukɔ mo. O baro maa ye Hiti tu Yuria.”  



4 David ma toŋe nɔɔna pa se ba vo ba ja kaane wom ba ba. Kaane wom na tu to, o 

ma peini ded‑o. Yanto da yam ne kaane wom ya ke o wo zarem mo, ye o daare o kwɛ 

o tete se ko maŋe de chullu tem. O ma zaŋe o jwoori o sɔŋɔ. 5 Bafeseba ma ja puɡa, ye 

o toŋe o ta de David o we, “Amo jeɡe puɡa mo.”  
6 David na lɔre konto to, o ma toŋe kwora o pa Joaba o we, “Ta de Hiti tu Yuria se o 

ba amo tei ywo-seeni.” Joaba ma toŋe Yuria David tei ne. 7 Yuria na yi David tei to, 

mo David bwei o kwaɡa se o lɔre Joaba, de jar-keira bam laŋa na ye tei to. O ta ma 

bwei se o lɔre jara yam na vei tei to. 8 O laam ma ta de Yuria o we, “Nam véi sɔŋɔ n sii 

fee.”  

Yuria na nwoŋi Pɛ sɔŋɔ ne to, mo David toŋe nɔɔna se ba ja pɛɛre ba saŋe o kwaɡa 

ba vo ba pa‑o sɔŋɔ ne. 9 Yuria nam wo vei o tete sɔŋɔ. O ma maŋe de pɛ tontoŋena 

bam, o peini pɛ sɔŋɔ manchwoŋo kom ni ne. 10 David ma maane we Yuria wo vei sɔŋɔ, 

ye o bwei‑o o we, “Nmo nwoŋi chwo-dɔrɔ n ba n yi ywo-seeni. Bɛ mo tei ye n wo vei 

sɔŋɔ?” 11 Yuria ma leiri‑o o we, “Isarele tiina de Judah tiina bam maama nwoŋi mo se 

ba ke jara. Wɛ ni-ɡwonim dakaa kam de wo ba tei ne. Amo yiɡa tu Joaba de o dedɛɛra 

bam maama de tiɡi pwola ne. Ko laam nam wó ke tɛ mo se a vo sɔŋɔ a taa di ye a 

nyɔa, se a daare a peini de a kaane? Pɛ, a duɡi n ŋwea kam ŋwaane de n tete yere 

dem ŋwaane we, a bá fɔɡe a ke konto!” 12 David ma ta‑o o we, “Nam peini ywo zem, 

se jwa ne a laam wó yaɡe‑m se n jwoori jara jei sem ne.”  

Dɛ dem konto ne, Yuria ma maŋe Jerusalem ne o peini o poore teɡa. 13 David ma 

bwoŋi‑o pa se ba di daane. O ma pa se ba nye Yuria dedaane sana, ye o tiini o buɡi. 

De konto maama de, Yuria wo vei sɔŋɔ se o peini. O maŋe pɛ sɔŋɔ ni ne de pɛ 

tontoŋena bam mo o peini o sara kam ne.  
14 Teɡa na poore tetete to, David ma popone tɔnɔ o toŋe Yuria se o ja o vo o pa 

Joaba. 15 Tɔnɔ kom popone ko we, “Kwei Yuria n zeɡe jar-keira bam yiɡa ne, mɛ jara 

yam na tiini ya chana to, se á daare á tutwoni á jwoori kwaɡa á daare‑o o yerane se dé 

dona bam ɡo‑o.”  
16 Joaba déem li Raba teo kom mo ye o nii ko maama. O ma kwei Yuria o zeɡe jei 

selo ba dona bam babɛ sem na daɡa to. 17 Teo kom nɔɔna ma nwoŋi ba jeeri Joaba 

jar-keira bam de jara. Ba ma ɡo David nɔɔna bam badwonna ko woli de Yuria tete.  
18 Joaba ma toŋe kwora David tei ne se o bere‑o jara yam na ke tei to. 19 O ma ta 



tontoŋeno wom o we, “Nmo ná tole jara yam na ke tei maama to n pa pɛ wom n ti, 
20 o bane wó wane de zaŋe ye o ta we, ‘Bɛ mo ye á tiini á yi teo kom se á ke jara 

de-ba? Abam ya yeiri we nɔɔna bam wó dale ba teo kabiri sem ne ba ta che-tɛɛra na? 
21 Á swei Gideon bu Abimeleka swia na? Ko déem ye kaane mo zeɡe Tebeza teo kom 

kabira yuu ne o dole nɔŋɔ namim o de o yuu ne o ɡo. Abam tiini á yi ba kabira kam 

teiŋa wo bɛ mo?’ Tɔ. Pɛ wom ná bwei‑m konto, se n ta ded‑o we, ‘Nmo tontoŋeno 

Yuria de tɔɡe o te mo.’ ”  
22 Tontoŋeno wom ma seene o vo o yi David tei, ye o tole kolo maama Joaba na 

bere‑o se o ta to. 23 O ma woli da o we, “Dé dona bam ya tiini ba dana ba dwoi debam 

mo. Ba ma nwoŋi ba teo kom ba jeeri debam de jara pwola kam ne. Dé ma kwaane dé 

zeili-ba dé jwoori ba teo kom ni ne. 24 Dáane mo ba che-tara bam zeɡe ba teo kabiri 

sem yuu ne ba ta debam. Nmo nɔɔna bam badwonna teɡa, ye n tontoŋeno Yuria na ye 

Hiti tu to de tɔɡe o te mo.”  
25 David ma ta de tontoŋeno wom o we, “Nmo ná jwoori, se n ta de Joaba we, ‘Yé pa 

n wo chɔɡe de kolo na ke to. Wolo maama na lwoori o vo jara wone to wae o toa. 

Fɔɡe n ja baare. Tiini á kwaare-na jara yam de-ba se á di teo kom.’ ”  
26 Bafeseba na niɡi we o baro wom teɡa jara yam ne to, o ma keeri dedɛ o ŋwaane. 

27 Lua kam ni na kɛ to, mo David toŋe o pa ba vo ba ja‑o ba ba pɛ sɔŋɔ pa se o ji o 

kaane. O déem ma lo bakeira o pa David.  

Kolo David nam na ke to déem chɔɡe BAŊA WƐ wo mo.  

12 

Natan na bwɛ David tei to  

1 BAŊA WƐ déem ma toŋe Natan David tei ne.* Natan ma ta o we:  

“Nɔɔna balei mo zoore teo dedoa wone. Ba dedoa ye nadum, wodwoŋi wom maa ye 

yiniɡa tu. 2 Nadum wom vara bam ɡaale dedɛ, naane de pei de bone. 3 Yiniɡa tu wom 

nam ba jeɡe kolokolo, ko ná dae pi-chwɛ dedoa yerane mo o na yeiɡi. O ma kɔne-ka, 

ye ka be de o bia. O maa yeini o pae-ka o tete wodiu pa ka di, ye ka nyɔ o tete na. Pia 

kam maŋe ka tiɡi o nɛ baŋa ne mo. Cheɡa to, o pia kam yɔɔre ka nye de o tete bukɔ 

mo. 4 Dɛ dedwe mo veiru tu nadum wom sɔŋɔ. Nadum wom maa wo sɛ se o le o vara 

bam wone se ba ma ba ke na ba pa o veiru wom. O ma vo o vere yiniɡa tu wom pia 

kam se ba ma ba ke o veiru wom na bam.”  
5 David na niɡi sensɔla kam to, o bane ma tiini de zaŋe dedaane nadum wom ye o ta 

de Natan o we, “Amo duɡi de Ŋwea Tu BAŊA WƐ we nɔɔno wom konto jeɡe se o te mo! 
6 O ta wó ŋwe kolo o na vere yiniɡa tu wom tei ne to kuni bena mo o pa‑o, o na ba 

jeɡe o ŋwaŋa to ŋwaane.”  
7 Natan laam ma ta de David o we, “Nmo mo ye nɔɔno wom konto! Isarele tiina BAŊA 

WƐ wom kwora mo tento:  

Amo mo kuri‑m se n ta‑n ye Isarele tiina pɛ, ye a jwoŋi‑m a yaɡe Sɔɔl jeŋa ne. 8 A ma 

kwei Sɔɔl paare dem a pa‑m, ye a ta pa se o kaana bam ji nmo nyem. A ma pa se n di 

paare Isarele de Judah tiina bam maama baŋa ne. Konto ya ná ba daɡa mo de, a ya ta 

wó wane a woli ko wone kuni belei a pa‑m. 9 Bɛŋwaane mo nmo nam tiini n ɡwooni 

amo BAŊA WƐ taane dem, ye n daare n ke wo-balɔrɔ konto? Nmo pɛ se Amon tiina ɡo 

Hiti tu Yuria jara ne. Nmo na ɡo‑o to, n laam ma‑n daare n di o kaane! 10 Nam lɔre we 

n diɡa tiina laam wó taa tɔɡe jara baŋa ne mo ba toa. Kokuri to, n ve amo mo ye n 

vere Yuria kaane se o ji nmo nyem.  
11 Cheɡa ŋwaane to, a laɡe a pa se n tete yera nɔɔno mo ke‑m se ko yi. Nmo wó ta‑n 

nia se a kwei n kaana a pa nɔn-ɡaa se kotu peini de-ba pwooni yiɡa ne.* 12 Nmo na ke 

wɛleere to, n seiɡi mo n ke. Amo nam wó pa se keim dento ke pwooni yiɡa ne se 

Isarele tiina bam maama na.”  
13 David ma leiri Natan o we, “Amo tiini a ke wɛleere a chɔɡe BAŊA WƐ yiɡa.”* Natan 

ma leiri‑o o we, “BAŊA WƐ kwei n wɛleere dem o ma o chɛ‑m. N daa‑n bá‑n te. 14 Ko 

nam na ye tei to, n na tiini n nii BAŊA WƐ n ɡwooni de n keim dem to ŋwaane, n bu 

wom mo wó te.”*  
15 Konto kwaɡa ne, Natan laam ma viiri.  

David bu wom toone  

BAŊA WƐ déem ma pa se bu wolo Yuria kaane Bafeseba de David na loɡe daane to 

weele ye ko tiini ko chɛ. 16 David ma lwoori Wɛ o pa bu wom se o na yazura, ye o vɔ 

ni. Tete maama ne, o ná yeini o zo diɡa se o peini, o ta tiɡi teɡa ne mo. 17 O sɔŋɔ kom 

nakwa bam ma vo o tei ba kwaane ba lwoori‑o se o zaŋe teɡa kam ne ye ba ɡa. O ma 

ve se o da de-ba o di wodiu.  
18 Bu wom weele da yarepɛ mo ye o te. David dedɛɛra bam ma kɔre se ba pa o lɔre ko 

ni ne. Ba déem bwɛ ba tete ne mo ba we, “Bu wom ya ta na ŋwe ye dé ŋɔɔne taane de 

David to, o ve se o leiri dé taane dem. Bu wom laam nam na teɡe tento to, de wó ke tɛ 

mo dé ta dé bere‑o? Dé ná wo lɔre, o wó wane o ke zonne o tete yera ne!”  
19 David na tole o na we o tontoŋena bam jeɡe woŋo mo ba waase ba bere daane to, 

o ma maane we bu wom mo teɡa. O ma bwei-ba o we, “Bu wom teɡe mo na?” Ba ma 

leiri‑o ba we, “Ɛɛ, Wɛ jwoŋi‑o mo o daare debam.”  
20 David na niɡi konto to, o ma pɛ o zaŋe teɡa kam ne. O ma vo o swɛ o yera, o daare 

o turi nuɡa. O ma leiri o ɡwaaro o zo, ye o laam vo o zo Wɛ wara-jei sem ne o zuli 

BAŊA WƐ. O na zuli Wɛ o ti to, mo o jwoori o tete sɔŋɔ ye o we, ba ke wodiu ba pa‑o. 

O ma jwoŋi wodiu kom o di. 21 O dedɛɛra bam ma bwei‑o ba we, “Nmo keim dem ke 

debam yaau dedɛ. Bu wom ta na ŋwe to, nmo keeri mo o ŋwaane, ye n vɔ ni. O laam 

nam na teɡe to, n zaŋe mo n wora n di wodiu. Bɛ mo konto?”  
22 David ma leiri-ba o we, “Bu wom ya ta na ŋwe to, amo ya vɔ ni mo ye a keera. A 

ya boŋe we BAŊA WƐ wó wane o duri amo yibwona mo ye o pa bu wom wori. 23 Amo 

nam ɡɛ‑o. Bɛŋwaane mo a daa wó taa vɔ ni? Amo wó wane a pa bu wom jwoori o taa 

ŋwe na? Dɛ wora amo na wó vo bu wom tei, se wonto daa ba laɡe o jwoori o ba amo 

tei.”  
24 David déem ma ɡane o kaane Bafeseba se o pa o bochare peini teɡa ne. Ba daa ma 

peini daane ye o ja puɡa o lo bakeira. Ba ma pa bu wom konto yere we ‘Solomon’. 

BAŊA WƐ ma swoi bu wom. 25 Ko ma pa se o toŋe o ni-jwoŋinu Natan se o vo o pa bu 

wom yere we ‘Jedidia’i, BAŊA WƐ na swoi‑o to ŋwaane.  

David di Raba teo kom  

26 Ko daare Joaba déem daa ta jeeri Amon tiina balo na zoore Raba teo wone to de 

jara. O ma di teo kom paare jei sem. 27 O laam ma toŋe kwora o pa David ye o we, 

“Amo ke jara de Raba teo kom ye a wane mɛ ba teo kom na bam na zeɡe da ba tui to 

a ja. 28 Nam kwaane n la dé jar-keira balo na daare to n ke daane, se n ba n jeeri teo 

kom de jara n daare n di-ba. Nmo ná wo ke konto, ye amo tete ná di teo kom, amo 

laam wó jwoŋi yere nmo yiɡa ne.”  
29 David ma seene o la o jar-keira bam o ke daane o vo o jeeri Raba tiina bam de jara. 

O ma wane teo kom o jwoŋi o tei. 30 David ma dɔne sabu-seŋa paare yipuɡa kam ba pɛ 

womj yuu ne. Ka dunni daɡa dedɛ, nenɛɛne kilo fintɔ-tenu (35), ye kandwɛ-nyeno mo 

meeli ka yera ne. Ba ma kwei kandwɛ dem ba ke David yipuɡa kam ne. O de o nɔɔna 

bam déem ta ma pɛ teo kom jejeɡero dedɛ ba ja ba viiri. 31 Ko nam ná ye teo kom 

nɔn-bia bam, o déem kwei-ba mo o de totoŋ-dɛɛra wone. O ma pa se ba yeini ba taa 

mae penɡasa, de dwoora, de seene ba toŋa, se ba badaara de taa maɡe wara. David 

déem ke Amon tiina teene dem maama konto dwoŋi mo.  

Konto kwaɡa ne, David dedaane o jar-keira bam maama ma jwoori ba vo Jerusalem.  

13 

Aminon dedaane Tamara taane  

1 David bu Abisalom déem jeɡe nakɔ, o yere mo Tamara. O maa ye ka-laao. David bu 

wodwoŋi de maa wora, o yere na ye Aminon.* Wonto fera maa tiini ya wo o nakɔ 

Tamara wone.k 2 Tamara ya ta yeiri baaro. Konto to, Aminon ma lɔre we ko wó taa 

chamma se o yi o nakɔ wom yuu. O ma da ko ŋwaane o weele, boboŋe dem na tiini de 

daane‑o to ŋwaane.  
3 Aminon déem jeɡe yuudwoŋi, o yere mo Jonadabi. O maa ye David zembaaro 

Simea bu. Jonadabi déem jeɡe swa-ɡoa mo ko ja ɡaale. 4 Dɛ dedwe o ma bwei Aminon 

o we, “Bɛ mo daane‑m? Nmo ye pa-bu mo ye ko dae se dɛ maama n ta‑n jei de 

wo-chechɔɡɔ. Nam ta n bere-ne kolo na jeɡe‑m to.”  

Aminon ma ta o we, “A fera mo tiini ya zo a nyaane Abisalom nakɔ Tamara.” 
5 Jonadabi ma leiri‑o o we, “Zo n ta‑n tiɡi n sara baŋa ne, n paale n ke nenɛɛne n 

weele mo tei. Nmo kwo ná tu se o daane n jaweo kom, se n ta ded‑o we, ‘A kwo, pa a 

nakɔ Tamara ba amo tei ywo-seeni o ke wodiu o pa-ne. Amo laɡe se o saŋe wodiu kom 

a yiɡa ne se a taa nae, se a taa di-ko o jeŋa ne.’ ”  
6 Aminon ma seene o zo o tiɡi sara wone o ke nenɛɛne o weele mo tei. Pɛ David na tu 

se o daane o jaweo kom to, mo o taɡe‑o o we, “Popo, amo laɡe se a nakɔ Tamara mo 

ba ywo-seeni o fɔɡe maasa fenfee o pa-ne, se a di o jeŋa ne.” 7 David ma sɛ. O ma toŋe 

kwora o sɔŋɔ kom ne o ta de Tamara o we, “Zaŋe n vo n nabɔ Aminon sɔŋɔ n ke 

wodiu n pa‑o se o di.” 8 Tamara na yi da to, dedaane Aminon tiɡi sara baŋa ne mo. O 

ma zwɛ muni o viiri Aminon yibia ne. O ta ma fɔɡe maasa ye o tiɡi o nia. 9 Bukɔ wom 

laam ma le wodiu kom o ke zoŋa ne o pa‑o se o di. Aminon ma ve ye o we, “Nɔɔno 

maama nwoŋi pwooni ne se á daare-ne na!” Nɔɔna bam maama ma seene ba nwoŋi.  
10 Aminon laam ma ta de Tamara o we, “Nam kwei wodiu kom n ja n zo diɡa kam 

wone amo na tiɡi mɛ to, se a jwoŋi wodiu kom n jeŋa ne a di.” Tamara ma seene o ja 

wodiu kom o zo o na tiɡi diɡa kalo wone to. 11 O na jeɡe wodiu kom o ma yi o yera to 

mo Aminon zi‑o ye o we, “Amo nakɔ, sɛ se dé peini daane!” 12 O de ma leiri‑o o we, “A 

nabɔ, yé fe-ne se dé toŋe totoŋ-zɔɔne dento! Keim-balɔrɔ konto dae se ko ke Isarele 

teɡa baŋa ne. 13 Nmo ná zi amo, a chaveera yam bá na kwolim jei. Ko ta wó pa se a 

kwei tetɔ-ɡoro mo a kwoli a yuu! Ko nam ná ye nmo, nɔɔna maama Isarele ne wó ta 

we, n ye wo-koro mo. Nam ja n tete, se n ŋɔɔne dedaane pɛ wom, se o bá ve se o 

kwei-ne o pa‑m se n ma-ne n ke n kaane.” 14 Aminon maa wo sɛ se o cheiɡi o taane 

dem. O na dana o dwoi bukɔ wom to o ma wane o zi‑o o laɡe.  
15 Aminon na ke konto o ti to, o daa maa ba laɡe se o yi na Tamara. O maa tiini o 

chuli‑o se ko dwoni o fera ya na zo o wone tei to. O ma ta ded‑o o we, “Zaŋe n nwoŋi 

daa a yiɡa ne!” 16 Tamara ma leiri o we, “Chwoŋa tera se n zeili-ne! Nmo ná ke konto, 

ko maŋe ko wó taa ye lɛɛro ko dwoi n na chɔɡe-ne tento to.”  

Aminon maa wo sɛ o taane dem. 17 O ma bwoŋi o tontoŋeno ye o ta‑o o we, “Vaŋe 

kaane wonto n ja n nwoŋi n yaɡe pwooni ne, se n daare n pe a bworo kom.” 18 O 

tontoŋeno wom ma seene o vaŋe Tamara o ja o nwoŋi ye o daare o fɔɡe o pe bworo 

kom.  



Tamara nam ya zo ɡare-dedɔrɔ na tiini ko jeɡe nenɔŋa to mo. Tento mo ye ɡwaaro 

telo dwi pɛ bukɔ-pwoli na yeini ba zoora to. 19 Tamara laam ma pɛ tentwarem o 

chaare o yaɡe o yuu maama, ye o daare o ja o ɡare-dedɔrɔ kom o kaare kaare. O ta ma 

kwei o je o daŋe o yuu ne, ye o chwoosa o maa vei sɔŋɔ.  
20 O nabɔ Abisalom ma na‑o ye o bwei‑o o we, “N nabɔ Aminon mo ke lɛɛro tento 

nmo yera ne na? O nam na ye n nabɔ to, yé ke sɔɔ se nɔɔna maane ko ni ne. A nakɔ, 

nam ta yé pa se ko taa wɔe‑m.” Tamara ma vo Abisalom sɔŋɔ ne o zoore da. O maa 

yɔɔre o jei de wo-chechɔɡɔ yerane.  
21 David déem ma ni kolo maama Aminon na ke to. O bane ma tiini de zaŋe. 22 Se ko 

ná ye Abisalom, o wo sɛ se o ŋɔɔne de Aminon, ko ná maŋe ko ye ta-laao naa ta-balɔrɔ 

de. O déem nam tiini o chuli‑o mo, o na chɔɡe o nakɔ to ŋwaane.  

Abisalom ɡo Aminon  

23 Konto kwaɡa ne bena yalei maa kɛ. Abisalom tontoŋena maa wo Baal-Hazora ne se 

ba fane o pei sem koro. Jei sem konto wo Efrayim teo kom seeni mo. Abisalom ma 

bwoŋi pɛ bia bam maama se ba da ba jeeri da. 24 O ma vo o ta de Pɛ David o we, “Pɛ, 

amo tontoŋena bam mo wora ba fane a pei sem koro. Nmo dedaane n nakwa ya ná sɛ 

se á ba da, ko wó taa lamma.” 25 David ma leiri‑o o we, “A bu, ko bá wane ko ke 

konto. Dé maama ná laɡe dé ba, nmo wó chɔɡe n jeŋa mo.”  

Abisalom ta ma kwaane se o nii David wó sɛ o vo na, ye o wo sɛ. David ma sɔɔle Wɛ 

swolim o pa Abisalom. 26 Abisalom laam ma ta o we, “Nmo nam ná bá wane n vo, 

yaɡe se a zembaaro Aminon tɔɡe de debam o vo.”  

Pɛ David ma bwei‑o o we, “Bɛ mo ye n laɡe se wonto tɔɡe o vo?” 27 Abisalom ma tiini 

o ɡiɡili David yia pa se o ɡa ɡa o yaɡe o pa Aminon tɔɡe dedaane pa-bia badwonna 

bam se ba vo Abisalom pei sem koro fanem ne.  
28 Ba na ti kuri dem yiɡa to, Abisalom ma pa o tontoŋena bam ni o we, “Fɔɡe á ta‑á 

yere-na Aminon. O ná nyɔɡe sana o buɡi, amo wó ke woŋo se ko bere we chwoŋa tiɡa 

se á ɡo‑o. Konto ná kea, se á zaŋe o baŋa ne á ɡo‑o. Yé ta‑á fona, se ko ye amo mo pɛ 

abam ni dem konto. Ke-na dam á tete kuri ne, se á daare á ta‑á jeɡe baare.” 
29 Abisalom tontoŋena bam ma seene ba ke kolo o na bere-ba se ba ke to. Ba ɡo 

Aminon mo. Pɛ wom bia badaara bam maama na nɛ konto to, ba ma di ba bona-sisei 



ba duri ba viiri.  
30 Ba ta na wo chwoŋa ne ba maa kɛ to, kwora ya maŋe ka yi David ka we, 

“Abisalom zaŋe o ɡo n bia bam maama. Dedoa daa wo daare.” 31 Pɛ David na niɡi 

konto to, o ma kaare o ɡwaaro o wo-chechɔɡɔ kom ŋwaane, ye o daare o dole o tete 

teɡa ne o tiɡa. O tontoŋena bam maama de maa zeɡe o tei ne ye ba kaare ba ɡwaaro.  
32 David zembaaro Simea bu Jonadabi ma yi o tei o ta o we, “Pɛ, ko dae we ba ɡo n 

bia bam maama. Aminon yerane mo teɡa. Abisalom nam maŋe o ja boboŋa se o ɡo‑o 

ko zeɡe maŋa kam Aminon na chɔɡe o nakɔ Tamara to mo. 33 Nam yé sɛ we n bia bam 

maama teɡa, se Aminon yerane mo ba ɡoa.”  
34 Ko daare Abisalom, wonto déem duri mo o jei.  

Nɔn-doŋo wolo ba na le se o taa zeɡe o yere teo kom to laam ma tole o na nɔn-kɔɡɔ 

na wo Horon chwoŋa ne ba tɔɡe zwoŋo yuu ne ba siseiri ba beena. O ma vo o ta pɛ 

wom o we, “Amo nɛ nɔɔna na zeɡe Horon seeni ba beena.” 35 Jonadabi ma ta de David 

o we, “Nmo bia bam mo konto ba maa beene, nenɛɛne a na maŋe a ta tei to.”  
36 O ni dem maŋe de wo to teɡa ne, dedaane David bia bam na yi da. Ba maama ma 

to keira ne ye ba chwoosa baŋa baŋa. David dedaane o nakwa bam de ma tiini ba 

keeri dedɛ.  
37-38 Abisalom déem nam ya duri o vo o seiɡi o nu nakwe Talimayi tei ne mo o wora. 

Wonto maa ye Amihuda bu ye o ta ye Gesura teo pɛ. Abisalom déem maŋe Gesura ne 

o ke bena yatɔ mo.  

Ko daare David ma keeri o bu Aminon lua kam o dáane. 39 O wo laam ma ba ko to de 

Aminon toone dem. O boboŋa ma jwoori ya vo Abisalom wone se ba ke daane.  

14 

Abisalom nɛ chwoŋa se o jwoori Jerusalem  

1 Zeruya bu Joaba déem ma maane we David boboŋa tiɡi Abisalom wone mo dɛ 

maama. 2 O ma toŋe nɔɔno Tekoa teo ne se o bwoŋi kaane wodwoŋi o na tiini o jeɡe 

swa to. O na tu to, Joaba ma ta ded‑o o we, “Ke nenɛɛne n keeri nɔɔno lua mo tei. 

Kwei lua ɡwaaro n zo, se n daare n yaɡe n yuu yɔɔ yerane, n yé kwɛ n tete de terale 

nuɡa. Pa se ko taa nye nenɛɛne n keeri lua mo n dáane. 3 Nmo laam ma‑n wó vo pɛ 



wom tei n ta kolo amo na wó bere‑m to.” Joaba laam ma bere kaane wom kolo 

maama o na wó ta de pɛ to.  
4 Tekoa tiina kaane wom ma vo o yi pɛ wom yiɡa o vwi o yibia teɡa ne o zuli‑o, ye o 

ta o we, “Pɛ, jan ja! Woli-ne!”  
5 Pɛ wom ma bwei‑o o we, “Bɛ mo n laɡa?” O de ma leiri o we, “Dé kwo, amo baro 

teɡa o daare-ne kadeim mo. 6 A nam ya jeɡe bakeiri selei mo. Dɛ dedwe mo ba vei 

kara ye jara to ba tetare ne dáane. Nɔɔn-nɔɔno na tera se o lwɛ-ba to, mo ba dedoa 

maɡe wodwoŋi wom o ɡo. 7 Dé sɔ-yuu kom maama laam nam zeɡe amo baŋa ne se a 

ja a bu wom a ja a ba a pa-ba se ba ɡo, o na ɡo o choro kom to ŋwaane. Ba maa laɡe 

se ba pa a dwi dem ti mo. Wonto yerane laam mo ye a yi na daare. Ba ná ɡo‑o, amo ɡɛ 

mo konto, a baro de daa maa ba taa jeɡe bu se ko jwa bwoŋi o yere.”  
8 Pɛ wom ma ta de kaane wom o we, “Jwoori n vo sɔŋɔ, se a wó nii n taane dem 

baŋa ne se de kwɛ.” 9 Tekoa tiina kaane wom ta maa we, “Pɛ, keim dem konto wo amo 

de a dwi dem yuu ne mo. Se ko ná ye nmo dedaane paare dem n na jeɡe n di to, 

daanem dae se de yi‑m.”  
10 Pɛ wom laam ma ta o we, “Wolo maama ná ŋɔɔne taane dedaane‑m, se n ja kotu n 

ba amo yiɡa ne, se o daa bá na chwoŋa o daane‑m.” 11 Kaane wom ta ma ta o we, 

“Konto to, nam kwei n Tu BAŊA WƐ yere dem n du we, wolo na laɡe se o jwoori o 

jwoŋi a bu wolo na teɡe to jene dem to daa yé na chwoŋa se o ɡo a bu wonto de o 

woli da.” Pɛ David maa we, “Amo duɡi dedaane Ŋwea Tu BAŊA WƐ yere we, n bu wom 

yu-yua dedoa tete bá ɡɔ ka to teɡa ne.”  
12 Kaane wom laam maa we, “Jan ja! Pɛ, pa-ne chwoŋa se a ta taane dedoa yerane a 

woli da.” Pɛ David ma leiri o we, “Ta‑n tɛa.” 13 O laam ma ta Pɛ wom o we:  

“Dé kwo, lɔre we n wo tɔɡe chwoŋa de n na jeɡe Wɛ nɔɔna bam n ke keim delo to. 

Nmo tete bu wo sa-teo ne mo ye n wo pɛ‑o chwoŋa se o jwoori sɔŋɔ. Nmo nam na 

ŋɔɔne tei de amo to, n de n tete mo konto. 14 Nɔɔno maama jeɡe se o te mo. Toone nye 

de na balo na lwoɡi teɡa ne to mo, ba daa ware-ba se ba jwoori ba pɛ ba ke jeiɡa 

dedoa ne. Wɛ nam ba beeri nɔɔna toone, se ko ná ye balo na ba ŋwae to, o yeini o 

pore chwoŋa se ba wane ba jwoori o tei.  
15 Pɛ, amo na jaane taane dem a ba nmo tei to, ko ye nɔɔna bam na pɛ foone di amo 

to ŋwaane mo. A ye nmo tontoŋ-kana mo. A ma boŋe a tete ne we, a ná tu a ta de 



nmo, n wó wane-ne n woli. 16 Pɛ, a nam jeɡe cheɡa we nmo wó seene n jwoŋi amo de 

a bu wom se wolo na kwaane se o chɔɡe debam to yé yi dé yuu. Wonto laɡe se dé ɡa 

dé teɡa kam popɔra Wɛ na pɛ debam to mo.  
17 Amo laam nam tɛ a tete ne mo we, ‘Amo wo laam tiɡa mo de kolo pɛ na ɡwoni ni 

se o ke to. Kokuri to, dé kwo, nmo nye nenɛɛne Wɛ maleka mo, n wae n kuri 

lanyerane dedaane balɔrɔ n pɔɔre daane. N Tu BAŊA WƐ wó taa wora dede‑m.’ ”  
18 Pɛ wom ma ta de kaane wom o we, “Amo de laɡe a bwei‑m woŋo mo, nam yé seiɡi 

kolokolo de amo.” Kaane wom ma leiri o we, “A kwo, bwei n bwia yam.”  
19 Pɛ David ma bwei‑o o we, “Joaba yiɡa tɔɡe ka wo keim dento wone na?” Kaane 

wom ma leiri‑o o we, “Pɛ, amo duɡi nmo ŋwea kam ŋwaane we nɔɔn-nɔɔno bá wane 

se o fo cheɡa kam nmo yiɡa ne. Nmo dedɛɛro Joaba mo seene o bere-ne kolo maama a 

na wó ke to, dedaane kolo maama a na jeɡe se a ta to. 20 O nam ke konto maama se ko 

pa keim dem mo pipiri de kwɛ. Dé kwo, nmo nam maŋe n jeɡe swa mo, ne Wɛ maleka 

tei, n ma‑n yei kolo maama na ke dé teɡa kam baŋa ne to.”  
21 David laam ma bwoŋi Joaba ye o ta ded‑o o we, “Tɔ. A laɡe a ke n boboŋa yam 

mo. Zaŋe n vo n ja a bu Abisalom n jwoori n ba ywo-seeni.” 22 Joaba ma vwi o yibia 

teɡa ne David yiɡa ne o zuli‑o. O ma daare o ta‑o o we, “Pɛ, a ke nmo lei. Amo laam 

nam lɔre we n yiɡa wo amo wone, dedaane n na sɛ n ke a na laɡe tei to.”  
23 Joaba déem ma zaŋe o vo Gesura o ja Abisalom o jwoori o ba Jerusalem. 24 David 

nam ya maŋe o pa ni mo o we, “Abisalom maŋe se o vo o tete sɔŋɔ kom mo o taa 

wora. A bá sɛ se o ba amo tei.” Abisalom ma seene o vo o zoore o tete sɔŋɔ kom ne ye 

o wo nɛ pɛ wom yibia.  
25 Nɔɔn-nɔɔno déem tere Isarele teɡa kam maama ne ye ba tɛ o lam taane se ko maŋe 

dedaane Abisalom. Ko na zeɡe o yuu ne se ko tu ko kwaare o napera seeni to, o mɛ mɛ 

ba jeɡe ɡɛɛ. 26 O déem yeini o pa se ba fa o yuu bedwe mo bene maama wone, o 

yu-ywei sem na tiini se dɔra ye se duna to ŋwaane. Ba ná yeini ba ɡwoni-se, se dunni 

wó taa maŋe de kilo telei mo. 27 O déem jeɡe bakeiri setɔ de busankana dedoa mo. 

Busankana kam yere maa ye Tamara. O na tu o ke nɔɔno to, o tiini o lana dedɛ.  
28 Abisalom déem zo Jerusalem ne bena yalei mo, ye o wo wane pɛ wom yibia o na. 

29 O ma toŋe o ta se Joaba ba o tei se o daare o ja taane dem o vo Pɛ David tei o pa‑o. 

Joaba ma ve se o vo Abisalom tei. Abisalom ta ma toŋe Joaba kwaɡa ne kuni balei 



maama ye o daa ta wo sɛ se o ba. 30 Abisalom laam ma ta de o tontoŋena bam o we, 

“Nii-na, Joaba kara mo yeiri de amo kara kam. Ka wo menal nam wora ya ke 

lanyerane. Véi-na á de mini ka wone á zwɛ-ka.” Ba ma seene ba vo ba de mini Joaba 

kara kam ne.  
31 Joaba laam ma zaŋe o vo Abisalom sɔŋɔ o bwei‑o o we, “Bɛ mo ke ye n pa n 

tontoŋena vo ba zwɛ a kara kam?” 32 Abisalom ma leiri o we, “Amo toŋe n kwaɡa ne 

se n ba amo tei ye n wo sɛ. A ya laɡe se n vo pɛ wom tei n bwei‑o mo we, ‘Bɛŋwaane 

mo amo bere a zeɡe Gesura ne a ba ywo-seeni? Ko nye de a ya ná maŋe dáane mo a 

zoora, ko ya wó taa ɡara ko pa-ne.’ Tɔ. Amo nam ta laɡe se a na pɛ wom mo. O nam 

ná yei we a keim wo maŋe, se o ɡo-ne.”  
33 Joaba ma vo Pɛ David tei o tole kolo maama Abisalom na taɡe to o bere‑o. David 

ma pa ba bwoŋi Abisalom se o ba. O na yi da to, mo o vwi o yibia teɡa ne o ware‑o. 

Pɛ wom ma sɛ o peiɡa ye o ja‑o o kukwori.  

15 

Abisalom lɔɡe o kwo kwaɡa ne  

1 Keim dem konto kwaɡa ne, mo Abisalom déem beeri toroko de sisei se se taa 

vaŋe-ko. O ta ma kuri nɔɔna finnu se ba taa duri ko yiɡa ne ba kwɛ chwoŋa ba pa‑o.* 
2 O ma yeini o ɡwoni teɡa o vo teo kom manchwoŋo ni chwoŋa kam o zeɡa. O ná 

yeini o na nɔɔno na jeɡe taane o maa vei pɛ tei se o di-de o pa kotu, Abisalom wó 

fɔɔre o yi kotu tei mo o bwei‑o o we, “Nmo nwoŋi yei ne mo?” Nɔɔno wom laam maa 

wó ta o na nwoŋi Isarele teo kolo ne to. 3 Abisalom wó yeini o ta‑o mo o we, “Ɛhɛɛ. 

Nmo taane dem wora, n nam jeɡe bora de. Nɔɔn-nɔɔno nam mo tere pɛ nakwa bam 

wone se o nii de baŋa ne o pa‑m. 4 Amo de ya ná jeɡe chwoŋa se a tɔɡe a nii taana 

baŋa ne mo tento, nɔɔna ya wó wane ba ba amo tei, se a bore cheɡa bora a pa-ba.”  
5 Ko ta woli da to, nɔɔna ná yeini ba yi Abisalom tei se ba tiiri ba jɔɔne‑o, o wó tei o 

jeŋa mo o vaŋe-ba o yi o yera, o kukwori-ba. 6 Abisalom déem yeini o jeeri balo 

maama na jeɡe taane ba tui pɛ tei to o ke konto mo. O ma tɔɡe chwoŋa kam konto o 

soɡe Isarele tiina bam dedɛ o ke o kwaɡa ne.  
7 Konto kwaɡa ne, bena yana ma kɛ. Abisalom ma zaŋe dɛ dedwe o vo o ta de pɛ 

wom o we, “Jan ja! Pa-ne chwoŋa se a vo Heboron a kwei ni-ɡwonim delo a déem na 

tiŋi dedaane BAŊA WƐ to. 8 Amo déem na wo Gesura ne ye a zoore de Aram tiina bam 

to, mo a ɡwoni ni a we, ‘BAŊA WƐ ná jwoori o ja-ne o ba Jerusalem, amo wó vo 

Heboron a ke kaanem a zuli‑o.’ ”  
9 Pɛ wom ma pa‑o chwoŋa. Abisalom ma seene o zaŋe o vo Heboron. 10 O déem nam 

seiɡi o toŋe nɔɔna Isarele dwi tiina bam maama wone se ba vo ba ta we, “Abam ná tu 

á ba á ni nabwanno kwori, se á tɔɔle se ko taa vei we: Abisalom mo laam jiɡi pɛ 

Heboron ne.”* 11 Nɔɔna bia yalei ya tɔɡe de Abisalom ba nwoŋi Jerusalem ba kwoɡili‑o 

se ba vo Heboron. Ko ye o na bwoŋi-ba to ŋwaane mo ba déem dɛ‑o ba vo, ye ba yeiri 

boboŋe delo na wo o yuu ne to. 12 Abisalom na tu o wora o ke kaanem dem konto to, 

mo o toŋe o bwoŋi Ahitofeli. Wonto déem ye David nakwa bam wone dedoa mo ye o 

nwoŋi Giloo. Balo na nwoŋi David kwaɡa ne to déem daɡa mo. Abisalom kwaɡa kɔɡɔ 

kom ma fɔɡe ko puli dɛ maama ko ke dam.  

David duri se o lu  

13 Nɔɔno déem ma duri o vo David tei o tole kolo na ke to o we, “Isarele tiina bam 

maama ɡɔɡe ba zo Abisalom kwaɡa kɔɡɔ wone mo!”  
14 David ma ta de o nakwa balo na wo o tei ne Jerusalem wone to o we, “Pa-na se dé 

zaŋe dé duri dé nwoŋi da teo kom wone. Dé ná wo ke lela dé lu Abisalom jeŋa ne, o 

bá dáane o ba o yi debam, ye o ɡo debam de dé teo kom nɔɔna maama.”* 15 O nakwa 

bam ma leiri‑o ba we, “Pɛ, dé ye nmo tontoŋena. Dé wó ke kolo maama nmo boboŋa 

na jaane se n ke to mo.”  
16 David ma ja o sɔŋɔ tiina de o nakwa bam maama o nwoŋi se o duri. O ma daare o 

ka-bi sem fuɡa teo kom wone se banto taa nii pɛ sɔŋɔ kom baŋa ne. 17 Pɛ David na 

nwoŋi konto to, mo nɔɔna bam maama tɔɡe o kwaɡa ba via. Ba ma vo ba yi teo kom 

ni. Ba ma maŋe da ba zeɡe fee. 18 David jar-keira bam maama ma tɔɡe da ba kɛ yiɡa 

ba maa via. Banto maa ye Cherete tiina bam, de Peleti tiina bamm, ko woli de Giti 

tiina bia yaredo (600) balo na nwoŋi Gafa ba ba ba tɔɡe David kwaɡa to.  
19 David ma ta de Giti tu Itayi o we, “Nmo tɔɡe debam kwaɡa se bɛ mo? N nwoŋi 

sa-teo mo n ba n ji veiru dé tetare ne. Nam jwoori Jerusalem se n ta‑n wo pa-dooro 

wom tei ne. 20 Nmo na tu n me de amo to jeɡe da yalei yerane mo. Kɔ nam mo wó pa 

se n ta‑n tɔɡe debam? Amo ta kare a beeri mo, a yeiri a na maa vei mɛ. Konto to, ja n 

jar-keira bam se á jwoori teo kom wo. BAŊA WƐ wó taa ke‑m lanyerane de cheɡa.”  
21 Itayi ma leiri‑o o we, “Pɛ, nmo na ŋwe to, amo duɡi de Ŋwea Tu BAŊA WƐ yere we, 

a laɡe a taa tɔɡe n kwaɡa mo se a vo mɛ maama n na wó vo to, ko ná maŋe ko ye 

toone de ŋwea wone mo de.” 22 David ma ta‑o we, “Ko nam lana, kɛ yiɡa se dé taa 

via.” Itayi de o diɡa tiina dedaane o jar-keira bam maama ma tɔɡe de David kɔɡɔ kom 

ba via.  
23 David dedaane o kwaɡa kam na maa nwoŋi Jerusalem teo wone to, balo na zoore 

jei sem maama ne to maa keeri ye ba chwoosa. O ma tɔɡe de-ba o vo o yi Kidoron 

nabara kam. Ba maama ma bɛ, ba vo ba kwei kaɡoa chwoŋa kam ba ma kɛa. 24 Wɛ 

kaanem tiina Zadoki de Abiatara déem tɔɡe ba wora. Levi dwi tiina badwonna ma 

zeŋe Wɛ ni-ɡwonim dakaa kam ba tɔɡe-ba. Ba laam ma zoore-ka ba zeɡe teɡa ne ye ba 

daa wo kwei-ka se ko taa nii maŋa kam nɔɔna bam maama na nwoŋi teo kom wone ba 

kɛ ba ti to.  
25 David ma ta de Zadoki o we, “Nam ja Wɛ ni-ɡwonim dakaa kam n jwoori 

Jerusalem wone. BAŊA WƐ yi ná su amo totoŋa, o wó jwoori o ja-ne o ba se a ma a yi a 

na-ka, se a ta na Wɛ wara-vwei dem. 26 O wo nam daa ná wo pwoli de amo, se o ke-ne 

o boboŋa yam na laɡe tei to.”  
27 O ta ma ta de Zadoki o woli da o we, “N wo nɛ na? Ja n bu Ahimaazi se á jwoori 

teo kom wone de yazura. Abiatara dedaane o bu Jonatan de wó tɔɡe‑m ba vo. 28 Amo 

wó vo kaɡoa kam wo a vo a yi jei selo chwoŋa kam na tɔɡe bu-tola ka bɛ to a maŋe 

da, se a cheiɡi kwora na wó nwoŋi abam tei ne ka ba ka pa-ne to.” 29 Zadoki dedaane 

Abiatara ma ja Wɛ ni-ɡwonim dakaa kam ba jwoori Jerusalem wone. Ba ma maŋe da 

ba zoora.  

30 David déem ma diini Olivi peo kom yuu ye o chwoosa o via. O déem wo zo natera, 

ye o kwei ɡɔrɔ o ma kwoli o yibia o wo-chechɔɡɔ kom ŋwaane. O nɔɔna bam de ma 

kwoli ba yibia, ye ba chwoosa ba via. 31 Ba ma ta de David ba we, “Ahitofeli de nwoŋi 

nmo kwaɡa ne, ye o vo o woli kɔɡɔ kolo na tɔɡe Abisalom kwaɡa to wone mo.” David 

na niɡi konto to, o ma lwoori Wɛ o we, “BAŊA WƐ! Nam pipiri Ahitofeli bera maama se 

ya ji jworim ya pa Abisalom.”  
32 David ma yɔɔre o di peo kom yuu o vo o yi mɛ nɔɔna na yeini ba zuli Wɛ to. Dáane 

mo o maŋe de Husayi. Wonto déem ye Ariki tu mo. O ɡwaaro tem ma kaare kaare, ye 

kasolo de taare o yuu kom. 33 David déem ma ta‑o o we, “Nmo ná laɡe n ta‑n tɔɡe de 

debam, ko bá jwoŋi-ne. 34 Nam sɛ se n jwoori teo kom wone. N ná yi da, se n ta de 

Abisalom we, ‘A beene se a ji n tontoŋeno mo. A nam wó taa toŋe a woli‑m, nenɛɛne a 

ya n na woli nmo kwo David tei to.’ Konto ná kea, nmo wó na chwoŋa se n vuɡimi 

Ahitofeli bera yam se ya yé zeɡe. 35 Wɛ kaanem tiina Zadoki dedaane Abiatara de wó 

taa wora. Soswea kalo maama nmo na wó ni pɛ sɔŋɔ ne to, se n lwoni n bere-ba. 36 Ba 

bia Ahimaazi dedaane Jonatan de tɔɡe ba wora. Á ná tu á lɔre woŋo kolo maama, se á 

pa banto ba ba ta ba bere-ne kolo na wora to.”  
37 David badwoŋi Husayi ma jwoori o vo Jerusalem teo kom wo. O na yi da to, 

dedaane Abisalom de o kɔɡɔ kom de yɔɔre ba maa zoore teo kom ne mo.  

16 

David dedaane Ziba taane  

1 Pɛ David na yɔɔre o ɡaale peo kom yuu se o kɛ to, mo Mefibosɛfi tontoŋeno Ziba pi 

o nwoŋi o zeɡe da se o jeeri‑o. Wonto ya kwei bonɛ mo o vɔ wodiiru dedɛ o zeŋe o ja 

o ba. Wodiiru tem maa ye bworobwooru bia yalei, dedaane kekan-woɡila bwɛ bi, de 

teeni bia badwonna bwɛ bi, dedaane sana lɔɔ kamunu.  
2 David ma bwei Ziba o we, “Nmo jeɡe tento maama se n ma n ke bɛ mo?” Ziba ma 

leiri‑o o we, “Nmo diɡa tiina wó wane ba di bonɛ sem ba taa via. Ko ná ye wodiiru 

tem dedaane teeni bia bam, te ye n nɔɔna bam nyem mo se ba di. Sana bam maa ye se 

balo na wó ba ba buɡi kaɡoa chwoŋa kam ne to nyɔ se ba yera jwoori ya na dam.”  



3 David daa ma bwei‑o o we, “Se Mefibosɛfi na ye n tu Sɔɔl naa to, o wo yei ne mo?”* 

Ziba ma leiri‑o o we, “O maŋe Jerusalem ne mo ye o boŋe o we, ‘Isarele tiina bam 

laam wó kwei a kwo-nakwe paare dem ba jwoori ba pa-ne.’ ”  
4 David ma ta‑o o we, “Ko na ye konto to, wonnu telo maama Mefibosɛfi ya na tei to 

mo, amo laam kwei-te a pa nmo se te ji nmo nyem.” Ziba ma leiri‑o o we, “Amo tu, a 

ke nmo lei. Amo ye nmo tontoŋeno mo. Wɛ wó pa se a kikia taa sui nmo yi maŋa 

maama.”  

Simeyi sɔɔle lwarem o yaɡe David yuu ne  

5 Pɛ David déem ma o vo o twɛ Bahurim teo kom. Nɔɔno wodwoŋi ma nwoŋi o 

jeeri‑o ye o sɔɔle lwarem o daŋe o yuu ne. O yere mo Simeyi. O kwo yere maa ye 

Gera, ye o nwoŋi Sɔɔl dwi dem wone. 6 Simeyi maa jeɡe kandwa o dole David dedaane 

o dedɛɛra bam, de David babɛ sem maŋe ba ɡilimi‑o mo ba ke tetare ne. 7 Simeyi maa 

jeɡe David o twea ye o we, “Vei daa, vei daa! Nmo ye nɔn-ɡoro! Nmo tiini n ye 

nɔn-wo-koro mo de! 8 Nmo vere Sɔɔl paare dem n jwoŋi, ye n daare n ɡo o diɡa tiina 

bam dedɛ. Konto nam mo pɛ se BAŊA WƐ wora o ŋwe jene dem konto n yuu ne. O 

jwoŋi paare dem mo o pa n bu Abisalom. Ko wó ni‑m, nɔn-ɡoro!”*  
9 Zeruya bu Abisayi ma ta de David o we, “Pɛ, kukuri-teka kanto wo maŋe se o taa 

jeɡe‑m o yaala. Pa-ne chwoŋa se a yi a ɡwoni o yuu kom a de teɡa ne.” 10 David ma 

leiri o we, “Abam Zeruya bia bam, á yiɡa mo ka kɔ? BAŊA WƐ mo ná taɡe de Simeyi se 

o sɔɔle lwarem o yaɡe amo yuu ne, nɔɔn-nɔɔno ba jeɡe chwoŋa se o che‑o.”  
11 David laam ma ta de Abisayi de o dedɛɛra bam maama o we, “Amo tete bu-lora mo 

beeri-ne se o ɡo. Benjamin tu wonto laam mo wó yaɡe-ne na? Yaɡe-o-na se o sɔɔle 

lwarem dwi delo maama o na laɡe to. BAŊA WƐ ɡa mo we o ke konto. 12 BAŊA WƐ nam 

daa ná nɛ a cham dem, o wó wane o pipiri sɔɔlem dento zem se de ji swolim de 

pa-ne.”  
13 David de o kwaɡa kam maa lɛɛre ba vei chwoŋa kam yuu ne. Ba na maa vei to, 

Simeyi maa dale zwoŋo kom teiŋa o tɔɡe-ba, ye o sɔɔle o yaɡe ba yuu ne, o daare o 

dole-ba de kandwa. O ta maa tae fwoɡo o ke ba yera ne.  

14 Pɛ David dedaane o nɔɔna bam déem ma vo ba yi Jɔdan buɡa kam. Ba maama ma 

tiini ba buɡi. Ba ma maŋe da ye ba yera zuri.  

Husayi dedaane Ahitofeli bera yam  

15 Abisalom dedaane Isarele tiina bam maama ma vo ba zo Jerusalem teo kom wo, ye 

Ahitofeli tɔɡe o wo ba wone. 16 Ariki tu Husayi na ye David badwoŋi to de ma vo o zo 

teo kom. O ma vo o yi Abisalom tei o ta‑o o we, “Pɛ, Wɛ wó pa se n paare dem taa 

wora taa wuu!”  
17 Abisalom ma bwei‑o o we, “Nmo de David badwoŋo kom chɔɡe lela mo na? Bɛ mo 

ke ye n wo dɛ ded‑o n viiri?” 18 Husayi ma leiri‑o o we, “Amo jeɡe se a tɔɡe pɛ wolo 

BAŊA WƐ na kuri to mo, wolo kɔɡɔ konto dedaane Isarele tiina bam maama na kuri se 

o taa ye pɛ to. A nam wó kwei a cheɡa maama mo a pa‑m. 19 Ko na woli da to, a laam 

laɡe a taa toŋe a pae a tu wom bu mo. Amo nam wó toŋe a woli nmo de, nenɛɛne a 

déem na toŋe a woli n kwo tei to.”  
20 Abisalom laam ma bwei Ahitofeli o we, “Dé na tu dé wora to, bɛ mo dé laam wó 

ke? Nmo boboŋa yam ye tɛ mo?” 21 Ahitofeli ma leiri‑o o we, “Zaŋe n vo n peini de n 

kwo ka-bi selo o na duri o daare se ba leeni ba taa nii o sɔŋɔ kom to. Nmo ná ke 

konto, Isarele tiina bam maama wó lɔre we n kikia maama lwoi n kwo momwa ne mo, 

de n na chɔɡe o yiɡa tei to ŋwaane. Ko maa wó pa se balo maama na tɔɡe‑m to fɔɡe 

ba na baare.” 22 Ba ma di pɛ sɔŋɔ kom nayuu ba chwi vwei ba pa Abisalom. Abisalom 

ma zo de wone o laɡe o kwo ka-bi sem maama ye Isarele tiina bam maama zeɡe ba 

nia.*  
23 Da yam konto ne Abisalom déem sɛ o tɔɡe kwea yalo maama Ahitofeli na pɛ‑o to, 

nenɛɛne o kwo David de ya na sɛ o tɔɡe-ya tei to. Ahitofeli taane maama déem nye de 

o bwei o jwoŋi-de Wɛ tete tei ne mo ye o ta.  

17 

Husayi bere Abisalom se o sa chwoŋa  

1 Konto kwaɡa ne Ahitofeli ma ta de Abisalom o we, “Pa-ne chwoŋa se a kuri nɔɔna 

morro fuɡa-telei (12,000), se dé nwoŋi tete dento dé vo dé beeri David jei dé ja. 2 Ko 

na ye tei to, amo wó vo a zaŋe o baŋa ne de o tiini o buɡi ye o vɔna de pare. Amo wó 

pa o bochare di, pa se o nɔɔna bam maama duri ba daare‑o. A laam wó ɡo pɛ David 

yerane, 3 se a daare a ja o nɔɔna bam maama a jwoori a ba a ke nmo kwaɡa ne. Nɔɔno 

wolo nmo na beeri to yerane ná teɡa, ba maama wó jwoori n tei ne de ba yazura.” 
4 Ahitofeli kwea yam konto déem maa lana ya pae Abisalom dedaane Isarele nakwa 

bam maama.  
5 Abisalom ma ta o we, “Dé nam daa wó cheiɡi Ariki tu Husayi de kwora mo se dé 

lɔre wonto boboŋa na ye tei to.” 6 Husayi ma zo o tei ye Abisalom ta o we, “Ahitofeli 

bere we dé ke tento mo. Dé wó sɛ o ni dem naa, nmo de wó bere debam dé na wó ke 

tei? Nam ta se dé nii.”  
7 Husayi ma leiri Abisalom o we,  

“Amo tei ne, Ahitofeli na pɛ kwea yalo tento to ba lana. 8 Nmo maŋe n yei we n kwo 

de o nɔɔna bam ye babɛ mo chekke. Leile konto ba laam jei de ban-zɔŋɔ mo nenɛɛne 

ba na vere nywoŋ-kuran bia ba daare-ka tei to. Ko woli da, nmo kwo na ye jara-keim 

bembea to ŋwaane, tete dento o bá peini o nɔɔna bam na tiɡi mɛ to. 9 Tento wɛɛne o 

beeri peo bɔɔne, naa ɡuɡworo kodwoŋi mo o seiɡi da. Wonto wae o lwoori yiɡa o 

nwoŋi o jeeri debam de jara. Nɔɔna laam ná niɡa, ba wó ta ba we, ‘Hei! Ba wane 

Abisalom kɔɡɔ kom, ye ba dedɛ te.’ 10 Konto wó pa se nmo jar-keira babɛ sem tete vɔna 

pare, ye foone zo-ba. Isarele tiina maama nam maŋe ba yei n kwo na tiini o yei jara 

laŋa tei, dedaane o jar-keira bam na ye bembɛ chekke tei to.  
11 Kwea yalo amo na jeɡe to mo tento: la Isarele tiina bam maama n ke daane, ko na 

zeɡe Dan laŋa kam seeni se ko yi Beeriseba to. Nmo jar-keira bam kɔɡɔ laam maa wó 

taa daɡa ne naneo ni kasolo tei. Nmo tete laam wó da ba yiɡa se á vo á ke jara yam. 
12 David ze ná wo mɛ de mɛ maama, dé wó beeri o jei dé yi‑o. De wó to o baŋa ne dé 

li‑o mo nenɛɛne nyɔnɔ na toe teɡa ne tei to. Konto mo David de o jar-keira bam 

wolowolo daa bá daare, de dedoa de. 13 O ta ná maŋe o duri se o zo teo kamunu kolo 

wone de, dé kɔɡɔ kom maama wó beeri ŋone mo ba kwei ba vɔ teo kom konto 

kandwa yam ba tuuri ba ja ba tu bwolo teɡa. Teo kom konto kandwɛ dedwe tete daa 

bá daare de taa zeɡe da.”  
14 Abisalom dedaane Isarele nakwa bam maama ma ta ba we, “Husayi bera yam jeɡe 

kuri ya dwoi Ahitofeli nyena yam.” Kokuri to, BAŊA WƐ na laɡe se lɛɛro ba Abisalom 

baŋa ne to ŋwaane, o déem tɔɡe chwoŋa kam konto mo se o pa Ahitofeli bera yam yé 

zeɡe, de ya na maŋe ya lana to de.  
15 Husayi ma zaŋe o vo Wɛ kaanem tiina Zadoki de Abiatara tei o tole kolo na ke to o 

bere-ba ye o we, “Ahitofeli ya bere Abisalom dedaane Isarele nakwa bam se ba ke 

tento de tento mo, amo de ma bere-ba se ba ke tento de tento. 16 Konto nam ke-na lela 

á toŋe kwora David tei ne we, zem tete ne o yé maŋe kaɡoa kam ne o peini buɡa kam 

ni ne. O nam jeɡe se o bɛ Jɔdan buɡa kam lela o kɛ o vo yiɡa, se ba yé ba ba di o 

dedaane o nɔɔna bam maama.”  
17 Jonatan de Ahimaazi déem kɔre se ba zo Jerusalem teo kom wo, se nɔɔna wó na-ba 

mo. Konto ŋwaane ba ma yeini ba seiɡi En-Roɡele ne se bukɔ bu ja kwora kalo maama 

na wora o ba o pa-ba se ba de laam vo ba ta de David. 18 Dɛ dedwe nɔn-doŋo kodwoŋi 

ma na-ba ye o vo o ta o bere Abisalom. Jonatan de Ahimaazi ma ke lela ba duri ba vo 

Bahurim ba seiɡi nɔɔno wodwoŋi sɔŋɔ ne. Vole déem wo o konkɔlɔ wone. Nɔɔna balei 

bam ma tu de wone. 19 Nɔɔno wom kaane ma kwei woŋo o ma o pu vole dem ni, ye o 

daare o jare mena de baŋa ne. Ko ma pa se nɔɔn-nɔɔno yeiri kolo na wora to.  
20 Abisalom dedɛɛra bam ma vo ba yi kaane wom tei ye ba bwei‑o ba we, “Ahimaazi 

dedaane Jonatan wo yei ne mo?” Kaane wom ma leiri-ba o we, “Ba bɛ buɡa kam mo 

ba kɛ.” Nɔɔna bam ma beeri-ba ba ɡa, ye ba jwoori Jerusalem wone.  
21 Abisalom dedɛɛra bam na kɛ ba daare to, mo Ahimaazi dedaane Jonatan nwoŋi 

vole dem wone ba duri ba vo ba yi David tei. Ba ma tole kolo maama Ahitofeli na 

ŋɔɔne ko vo David seeni to, ye ba daare ba ta ded‑o ba we, “Ke lela n zaŋe n bɛ buɡa 

kam!” 22 Sento nɛ sem ni ne mo David dedaane o kwaɡa kam maama zaŋe se ba taa bɛ 

Jɔdan buɡa kam. Teɡa na jeɡe ka poore to, dedaane ba maama déem bɛ buɡa kam mo, 

ba dedoa daa wo daare.  
23 Ahitofeli na maane we Abisalom de Isarele nakwa bam ve se ba sɛ o bera yam to, 

mo o diini o bonaɡa o jwoori o tete sɔŋɔ Giloo ne. O na yi da to, mo o bere o sɔŋɔ 

tiina ba na wó ke tei ne o ná tera. O laam ma kwei ŋona o vo o kuuni o tete o te. Ba 

ma kwei‑o ba suli o kwoa di-dwoŋo ne.  



24 Abisalom dedaane Isarele kɔɡɔ kom maama déem ma vo ba bɛ Jɔdan buɡa kam, 

dedaane David duri o vo o yi Mahanayim teo kom. 25 Abisalom nam ya pɛ se Amasa 

mo leiri Joaba yuu ne o ji o jar-keira bam yiɡa tu. Amasa kwo yere mo ye Jefere. O 

maa ye Isameli tu.o Amasa nu déem ye Nahasi bukɔ Abiɡali, Abiɡali maa ye Joaba nu 

Zeruya choro.  
26 Abisalom dedaane Isarele tiina bam ma vo ba chwi ba vwoa Gilead laŋa kam ne.  
27 David na yi Mahanayim to, mo nɔɔna batɔ déem jeeri‑o. Banto wo dedoa ye Nahasi 

bu Sobi na nwoŋi Amon tiina teo Raba to mo. Wodwoŋi maa ye Ameli bu Makira na 

nwoŋi Lo-Debara to. Batɔ tu wom maa ye Gilead tu Bazilayi na nwoŋi Roɡelim to. 
28 Banto maama ma ja sare, de zwe, de kambi, ko ta woli de wodiiru dwi dwi ba ba ba 

pa-ba. Wodiiru tem maa ye mena, de muni, de men-wɔa, dedaane swoona, de sia, 29 de 

tooro, de nayela, ko woli de pei, dedaane nayel-pepala. Ba ma kwei tento maama ba 

pa David dedaane o nɔɔna bam se ba di. Kokuri to, ba déem taɡe mo ba we, “Kana 

dedaane na-nyɔm mo tiini ko chɛ nɔɔna bam, ba na wo kaɡoa kam ne ba vei taa ye ba 

tiini ba buɡi to ŋwaane.”  

18 

Abisalom toone  

1 David déem ma jeeli o nɔɔna bam o ke daane, ye o laam pɔɔre-ba moro moro laŋa 

ne dedaane bi bi wone. O ta ma le yiɡa tiina o pa ba nii popɔra maama. 2 O ma pɔɔre o 

jar-keira bam kuni betɔ. O ma kwei kɔɡɔ dedoa o ke Joaba jeŋa ne. O nyaane Abisayi 

na ye Zeruya bu to de maa wo ba kɔɡɔ dedoa yiɡa ne. Balo maama na daare to, o ma 

ke-ba Giti tu Itayi jeŋa ne. David laam ma ta o jar-keira bam maama o we, “Amo tete 

wó tɔɡe abam se dé vo dé kwaare jara yam.”  
3 Nɔɔna bam ma leiri‑o ba we, “Dé bá sɛ se n tɔɡe n vo. Dé dona bam ná pare debam 

ye dé duri se dé lu, konto dae kolokolo ba tei ne. Debam nɔɔna bam chichworo ná 

maŋe ba te jara wone, ko ta bá taa jeɡe kuri ko pa-ba. Se ko ná ye nmo yerane, nmo 

ɡare debam nɔɔna morro fuɡa. Nam maŋe teo kom wone ywo, se dé ná laɡe wolim, se 

n pa se de yi debam. Konto wó taa ɡara.”  

4 Pɛ David ma leiri-ba o we, “Amo wó ke kolo maama na su abam yi to mo.” O ma 

lɛɛre o maŋe teo kom manchwoŋo kom ni ne o nii, ye jar-keira bam nwoŋi ba ɡwɛ ba 

maa kɛa, nɔɔna bi bi dedaane nɔɔna moro moro. 5 David ma pa ni Joaba, de Abisayi, 

de Itayi ye o we, “Tɔɡe-na amo ŋwaane á zuri á yera de a bu Abisalom, se á yé ke‑o 

zonne.” David na taɡe botara kanto to de o jar-keira yiɡa tiina bam to mo nɔɔna bam 

maama niɡi o ni dem konto.  
6 David jar-keira bam ma nwoŋi ba vo ba jeeri Isarele tiina bam de jara Efrayim ɡoa 

kam seeni. 7 Jara yam na chɛ to, David nɔɔna bam ma kwaane ba di Isarele tiina bam. 

Dento dɛ dem ne ba ma ɡo nɔɔna morro finlei (20,000). 8 Jara yam ma jaɡe ya zo jei 

sem ɡoa kam maama wone. Kaɡoa kam tete déem pɛ se nɔɔna dedɛ te, se ko dwoni 

jar-keira bam se-zɔɔro na ɡo balo to.  
9 Jara yam wone mo, Abisalom duri o vo o to David nɔɔna bam badwonna wone. O 

déem dɔɡe bona-siseiŋa baŋa ne mo. O siseiŋa kam ma duri ka zo teeni dem na tiini 

de li mɛ to. O yuu ma ɡereɡe de tei-zɔŋɔ kodwoŋi nɛ, pa se o leiɡi wɛɛne, o ware se o 

jwoŋi o tete o yaɡe. O siseiŋa kam ma duri ka kɛ ka daare‑o pa se o saɡele tio kom nɛ 

sem ne.  
10 David nɔɔno wodwoŋi ma na‑o ye o duri o vo o ta o bere Joaba o we, “Amo nɛ 

Abisalom na saɡele tio nɛ ne!” 11 Joaba ma ta de nɔɔno wom o we, “Bɛ? Nmo nɛ 

Abisalom mo ye n wo ɡo‑o ka jeiɡa da? Nmo ya ná maɡe‑o n ɡo, a ya wó pa‑m 

lu-nyenno sabu-dala fuɡa, ye a daare a pa‑m bembea tankila a woli da.”  
12 Nɔɔno wom ma leiri Joaba o we, “Nmo ná maŋe n jeɡe lu-nyenno sabu-dala moro 

se n ke a jeŋa ne leile, a ta bá sɛ se a dwei pɛ bu wom. Kokuri to, dé maama zeɡe mo 

ye pɛ David ta de nmo, de Abisayi dedaane Itayi o we, ‘Tɔɡe-na amo ŋwaane á che a 

bu Abisalom se nɔɔn-nɔɔno yé ke‑o zonne.’ 13 Amo ya ná ve pɛ wom ni ye a paale a ɡo 

Abisalom, pɛ daa ta wó ni ko ŋwa. Kokuri to, kolokolo ba seiɡi pɛ yiɡa ne. Nmo nam 

ya bá‑n zeɡe a kwaɡa ne.”  
14 Joaba ma ta o we, “Amo bá wane a zuri a yera se a taa cheiɡi lara yanto!” O ma 

zaŋe o kwei chichwoa yatɔ o vo o yi tei-zɔŋɔ kom dedaane Abisalom ta ŋwe mo o 

saɡele tio kom nɛ sem ne. Joaba ma le chichwoa yatɔ yam o zɔ Abisalom bochare ne. 
15 Joaba nɔn-donno fuɡa na zei o jara zela yam to laam ma yi ba ɡilimi Abisalom ba 

maɡe‑o ba ɡo.  



16 Joaba laam ma pa ba wu nabɔnɔ se ko bere we jara yam ti. O jar-keira bam ma 

yaɡe Isarele tiina bam zeilim ye ba jwoori o tei. 17 Ba ma kwei Abisalom yera yam ba 

dole ba yaɡe ɡwoŋ-chanluŋu wone, kaɡoa kam ne. Ba ma pɛ kandwa-kamuna ba ma 

li-ko pa se ya doɡele baŋa baŋa. Konto maama to, dedaane Isarele nɔɔna bam maama 

duri ba jwoori ba sam mo.  
18 Abisalom déem ta na ŋwe to, o ya chwi kandwɛ-kamunu mo o zeɡe Pɛ bwolo kom 

ne se ko taa bwoi o yere. O déem ya boŋe o tete ne mo o we, “Amo ba jeɡe bakeira se 

o jwa bwoŋi a yere.” O ma kwei o tete yere o pa kandwɛ dem. De zem maama, ba ta 

bwoi-ko we, ‘Abisalom Kandwɛ’ mo.  

David keeri Abisalom ŋwaane  

19 Zadoki bu Ahimaazi ma ta de Joaba o we, “Pa-ne chwoŋa se a duri a vo ta Pɛ 

David we BAŊA WƐ jwoŋi‑o o yaɡe o dona jeŋa ne.” 20 Joaba ma leiri‑o o we, “Nmo 

zem ba jeɡe kwor-ywoŋa se n ja n vo n pa pɛ. Ko wó taa ye dɛ dedwoŋi ne mo se ko 

dae zem. Kokuri to, pɛ wom bu mo teɡa.”  
21 Joaba ma daare o ta de Kusi tu na zeɡe o tei ne to o we, “Véi n ta nmo yi na nɛ 

kolo maama to n bere pɛ wom.” Kusi tu wom ma tiiri teɡa ne o jɔɔne‑o ye o zaŋe o 

duri o maa kɛa.  
22 Zadoki bu Ahimaazi daa ta ma ta de Joaba o we, “Ko ná ye tei maama de, nam sɛ 

se amo de duri a saŋe Kusi tu wom kwaɡa a vo Pɛ David tei.” Joaba ma bwei‑o o we, 

“A bu, bɛŋwaane mo n yɔɔre n laɡe se n kwei kwora kam n ja n vo? Ka ba laɡe ka ja 

nyɔɔre ka pa nmo.”  
23 O ta ma fe ye o we, “De ko maama de, a ta laɡe se a vo mo!” Joaba ma ɡa laŋa 

kam ye o ta‑o o we, “Nmo de nam véi!” Ahimaazi ma zaŋe o kwei Jɔdan bwolo 

chwoŋa kam o duri o vo o ɡaale Kusi tu wom o kɛ.  
24 David déem nam ya jei teo kom manchwoŋo ni bworru telei tem tetare laŋa ne 

mo.p Teo kom yereno ma vo o di o dɔɡe teo kom manchwoŋo kabira kam yuu ne. O 

ma nii o tole o na nɔɔno na duri o yerane o beene. 25 Yereno wom ma tɔɔle o ta de Pɛ 

David. David ma leiri o we, “Kotu ná duri o yerane, ko bere we ko ye kwor-ywoŋa mo 

o jeɡe o beene.”  

Wolo na duri to ma tiini o vaŋe o twɛ-ba. 26 Yereno wom daa ma tole o na nɔɔno 

wodwoŋi de na duri o beene. O ma tɔɔle o ta de manchwoŋo yereno wom o we, “Nii 

nɔɔno wodwoŋi de na duri o yerane o maa beena.” Pɛ wom maa we, “O de wó taa jeɡe 

kwor-ywoŋa mo o beene.”  
27 Yereno wom ma zeɡe kabira kam yuu ne o tɔɔle o we, “Amo na nɛ to, boboa nɔɔno 

wom duri nenɛɛne Zadoki bu Ahimaazi na yeini o duri tei to mo.” David ma leiri o we, 

“Wonto ye nɔn-ŋom mo. Tento wɛɛne o jeɡe ta-ŋom mo o beene.”  
28 Ahimaazi na yi to, mo o tɔɔle o ta de pɛ wom o we, “Woŋo maama ke lam!” O ma 

vwi o yibia teɡa ne o jɔɔne pɛ wom ye o we, “Pɛ, n Tu BAŊA WƐ maŋe de tia, o na pɛ 

se n di n dona balo na lɔɡe n kwaɡa ne to ŋwaane.”  
29 Pɛ wom ma bwei‑o o we, “A bu Abisalom jeɡe yazura na?” Ahimaazi ma leiri o we, 

“Maŋa kalo Joaba na laɡe o toŋe amo dedaane n nɔn-doŋo wom se dé ba to, mo a nɛ 

kɔɡɔ na ɡilimi ye ko maama ye vuɡima yerane. Amo nam yeiri kolo ŋwaane ba na ke 

sɔɔ kom to.”  
30 Pɛ wom maa we, “Kɛ n zeɡe dáa ne!” Ahimaazi ma fɔɔre o zeɡe dáa ne.  
31 Sento nɛ sem ne mo Kusi tu wom dɛ o yi. O ma ta o we, “Pɛ, a jeɡe ta-ŋwom mo se 

a ta a bere‑m! BAŊA WƐ zem jwoŋi nmo mo o yaɡe balo maama na zaŋe ba zeɡe se ba 

chɔɡe‑m to jeŋa ne.”  
32 Pɛ David ma bwei Kusi tu wom o we, “A bu Abisalom jeɡe yazura na?” Kusi tu 

wom ma leiri‑o o we, “Amo tu, Wɛ wó pa se n dona bam de balo maama na laɡe ba lɔ 

n kwaɡa ne to ŋwea ɡuri nenɛɛne nɔn-doŋo wonto zem na ɡuri tei to.”  
33 Pɛ wom na niɡi konto to, o wo ma tiini ko chɔɡe dedɛ. O ma vo o di o zo wɛyuu 

diɡa kalo na yeeri de teo kom manchwoŋo kom to o to keira ne. O na maa vei to, o 

tiini o kaase mo ye o we, “Amo bu Abisalom! Aaa! Abisalom, a bu ywoo! Amo ya mo 

ná teɡa ye nmo ŋwe, ko ya ba ɡara na? Aaa! Abisalom, a bu ywoo!”*  

19 

David wo-chechɔɡɔ kom  

1 Ba ma vo ba ta ba bere Joaba ba we, “Pɛ David tiini o keeri o bu Abisalom toone 

dem ŋwaane mo.” 2 David jar-keira bam ma ni we o yɔɔre o keeri o bu lua kam mo. Ko 

ma pa se ba ware ba di ywoni dento dɛ dem ne, ye dɛ dem konto lɛɛre de ji 

wo-chechɔɡɔ dɛ. 3 Dento dɛ dem ne, nɔɔna bam lɔɔre mo ba jwoori ba zo teo kom 

wone, nenɛɛne nɔɔna na di-ba jara baŋa ne ye chaveera jeɡe-ba tei to. 4 David ma kwei 

o je o kwoli o yibia ye o kaase baŋa baŋa o we, “Aaa! A bu Abisalom! A bu ywoo!”  
5 Joaba ma zaŋe o vo o zo pɛ tei ye o ta ded‑o o we, “Nmo zem tiini n ke n jar-keira 

bam chaveera. Yé swei we banto mo jwoŋi nmo tete ŋwea, de n kaana ŋwea, de n 

bakeiri de n bukwa ŋwea, dedaane n ka-bi sem maama ŋwea ba yaɡe! 6 Nmo na ke tei 

to, ko nye de nmo swoi balo na chuli‑m to mo, ye n daare n chuli balo na swoi‑m to. 

Nmo zem bere jaja we n yiɡa tera de n jar-keira bam de n dedɛɛra bam maama. Amo 

maane we Abisalom ya ná ŋwe, ye debam maama te, konto ya wó pwoli nmo wo. 
7 Nmo nam ná laɡe cheɡa, se n zaŋe n nwoŋi n vo n nɔɔna bam tei n pa se ba jwoori 

ba na baare. A duɡi de BAŊA WƐ yere we, nmo nam ná ve se n ke konto, se teɡa daa ta 

ná jeɡe ka poora, nɔɔn-nɔɔno daa bá daare se kotu taa zeɡe n kwaɡa ne. Konto, ko 

laam wó tiini ko ji lɛɛro mo ko pa‑m, se ko dwoni cham delo maama na tu n baŋa ne, 

ko zeɡe n biini ne ko ba ko yi zem to!”  
8 Pɛ David na niɡi konto to, o ma zaŋe o vo o jeini teo kom manchwoŋo kom ni ne. O 

nɔɔna bam ma ni we pɛ wom nwoŋi pwooni o jei da. Ba ma vo o tei ba ɡilimi daane o 

yiɡa ne.  

David jwoori o zo Jerusalem teo wone  

Isarele tiina balo na tɔɡe Abisalom kwaɡa to déem nam ya jwoori ba sam mo. 9 Ba 

maama ma bobo se ba taa bwɛ daane ba we, “Pɛ David mo jwoŋi debam o yaɡe dé 

dona jeŋa ne. Wonto ta mo vere debam o ja o nwoŋi Filisi tiina bam jeŋa ne. Abisalom 

laam ma zeili‑o pa se o duri o daare dé teo kom. 10 Dé nam ya kuri Abisalom mo se o 

taa ye dé pɛ. O de ma te jara yam wone. Dé daa zeɡe dé dáane se bɛ mo? Pa-na se dé 

vo dé ja Pɛ David dé jwoori dé ba ywo-seeni.”  
11 David ma toŋe kwora Wɛ kaanem tiina Zadoki de Abiatara tei ne o we:  

“Véi-na Judah nakwa bam tei á ta de-ba we, ‘Isarele dwi tiina bam maama taane dem 

maŋe de to amo zwɛ ne. Bɛ mo pɛ se á ye balo na kweeli se á bwoŋi á pɛ wom se o 

jwoori sɔŋɔ? 12 Abam ye amo chorro mo, á ye amo tete yera dedaane a jana. Bɛŋwaane 



mo abam nam maŋe kwaɡa ne, ye nɔɔna badwonna lwoori yiɡa ba bwoŋi-ne se a 

jwoori?’  
13 Nam ta véi-na Amasa tei á ta ded‑o we, ‘Nmo dae amo choro mo na? Wɛ wó pa se 

lɛɛro yi-ne nenɛɛne a na wo pɛ se nmo laam leiri Joaba yuu ne n ji a jar-keira bam 

yiɡa tu.’ ”*  
14 David taane dem ma dwei Judah dwi tiina bam maama bochara. Ba ma ke ba ni 

daane ne nɔɔno dedoa tei, pa se ba toŋe kwora ba pa David ba we, “Ja n nɔɔna bam 

maama se á jwoori sɔŋɔ.”  
15 David déem ma zaŋe o kwei chwoŋa o maa jwoori Jerusalem. O na yi Jɔdan buɡa 

kam to, dedaane Judah tiina bam nwoŋi Giliɡal ne ba vo ba jeeri‑o se ba woli‑o se o 

bɛ buɡa kam. 16 Gera bu Simeyi na ye Benjamin tu ye o nwoŋi Bahurim to de ma ke 

lela o tɔɡe o woli Judah tiina kɔɡɔ kom wone se o da o jeeri Pɛ David. 17 Benjamin dwi 

dem nɔɔna moro mo déem tɔɡe o kwaɡa, ko woli de Ziba na ye Sɔɔl kaba-kwea to, de 

wonto bia fuɡa-banu bam, de o tontoŋena finlei. Ba maama ma nwoŋi ba ke lela ba vo 

ba yi Jɔdan buɡa kam ni ba lwoori pɛ wom ye ba cheiɡi‑o. 18 David na yi to, ba ma bɛ 

buɡa kam ba ja o diɡa tiina bam de ba zela yam ba jwoori ba bɛ. Ba déem ta ma ke 

kolo maama na tɔɡe pɛ wom boboŋa to.  

Simeyi yera taane*  

Simeyi de ma bɛ o vo o yi Pɛ David tei. O ma to o vwi o yibia David yiɡa ne. 19 O ma 

ta o we, “Pɛ, a lwoori‑m se n yaɡe a keim-balɔrɔ kom n ma n chɛ-ne. Ko ná ye kolo 

amo ya na ke nmo yera ne, maŋa kam nmo na duri n daare Jerusalem to, yé kwei-ko n 

ke n yuu ne. 20 Amo tu, amo lɔre lanyerane we a ke lwarem mo. Konto ŋwaane mo 

amo dɛ yiɡa Josɛf dwi tiinaq maama wone se a ba a jeeri‑m.”  
21 Zeruya bu Abisayi ma ta o we, “Simeyi maŋe se o te mo, bɛŋwaane o sɔɔle lwarem 

mo o yaɡe wolo BAŊA WƐ na kuri se o taa ye pɛ to yuu ne.” 22 David ma leiri Abisayi o 

we, “Abam Zeruya bia bam! Á yiɡa mo ka kɔ? Abam zem mo jiɡi amo sebanyena na? 

Zem dɛ dento mo Isarale tiina bam jwoori ba pa-ne chwoŋa se a taa ye ba pɛ. Konto 

ŋwaane, ba bá ɡo nɔɔn-nɔɔno zem.” 23 Pɛ wom laam ma pipiri o ta de Simeyi o we, 

“Amo ɡwoni ni a pa‑m we, n bá‑n te.”  

Mefibosɛfi yera taane*  

24 Sɔɔl naa Mefibosɛfi de ma da o vo se o jeeri Pɛ David. Ko déem zeɡe maŋa kalo 

David na nwoŋi Jerusalem ne to, se ko yi o daa na maa jwoori de yazura to maama, 

Mefibosɛfi wo dɔɔre o namimbi-bwori, o ta maa wo fane o tɔne, naa o zare o ɡwaaro. 
25 O na nwoŋi Jerusalem o ba o yi David tei konto to, o ma daane pɛ wom peiɡa. 

David ma bwei‑o o we, “Mefibosɛfi, bɛ mo ke ye n wo dɛ amo kwaɡa se dé kɛ?”  
26 O ma leiri o we, “Pɛ, nmo yei a na maŋe a ye ɡɔrɔ tei to. Konto mo tei a pɛ ni we 

ba ti a bonaɡa kam yiɡa ba pa-ne se a di a ma tɔɡe dede‑m. Amo tontoŋeno Ziba mo 

nwoŋi a kwaɡa ne. 27 O ma chwo amo n yiɡa ne. Nmo nam yei woŋo maama kuri, 

nenɛɛne n ye Wɛ maleka mo tei. Ke kolo maama na wo n boboŋa ne se n ke to. 
28 Kokuri, amo kwo-nakwe dwi tiina bam yɔɔre ba maŋe se n ya ɡo debam maama mo, 

ye n ta sɛ se amo taa tɔɡe a di nmo sɔŋɔ ne. Amo daa wó taa jeɡe chwoŋa se a lwoori 

woŋo kodwoŋi nmo tei ne a woli da na?”  
29 Pɛ wom ma leiri‑o o we, “Daa‑n yé chɔɡe n ni. Amo pɛ ni se nmo dedaane Ziba 

pɔɔre teɡa kalo maama na ye Sɔɔl nyem to á pa daane.” 30 Mefibosɛfi ma leiri o we, 

“Amo tu, o ná laɡe te maama, se o kwei o taa jeɡa. Nmo na jwoori sɔŋɔ de n yazura to 

maŋe ko pa amo.”  

Bazilayi yera taane  

31 Gilead tu Bazilayi de ma zeɡe Roɡelim ne o ba se o jeeri Pɛ David se ba bɛ Jɔdan 

buɡa kam, se o daare o yaɡe‑o chwoŋa ne se o kɛ. 32 Bazilayi déem nam tiini o kwe mo 

o yi bena funɔnɔ. Maŋa kam David de o nɔɔna bam na wo Mahanayim ne to, mo o 

déem jaane wodiu o vo o pa-ba, o na tiini o ye nadum to ŋwaane. 33 David ma ta ded‑o 

o we, “Da n bɛ Jɔdan buɡa kam n tɔɡe debam se dé vo Jerusalem, se a taa nii n baŋa 

ne.”  
34 Bazilayi ma leiri pɛ wom o we, “A laɡe a da de nmo a vo Jerusalem a ke bɛ mo? 

Amo ŋwea daa bá daɡa. 35 Amo jeɡe bena funɔnɔ mo tento, ye a daa ware wopwolo de 

cham a pɔɔre daane. A daa ware a ni-wodiu ywoni. Nɔɔna ná leeni lei, a ba ni. Konto 

ŋwaane amo ná dɛ de nmo a vo sɔŋɔ, ko wó taa ye daanem yerane ko pa‑m. 36 Pɛ, nam 

yaɡe se a da dede‑m a bɛ Jɔdan buɡa kam, ye a kwoɡili‑m se dé yi yiɡa fee. Amo na 

ye n tontoŋeno to, konto wó taa ye zula yalo na maŋe de amo to. 37 Pa-ne chwoŋa se a 

laam jwoori sɔŋɔ, se a vo a te a teo ne ye ba kwei-ne ba ke a kwo de a nu yibeela tei 

ne. Nam nii a bu Chimam mo tento. Wonto wó tɔɡe‑m se á vo Jerusalem. O wó taa 

toŋe o pa‑m, ye n de ná laɡe se n ke tei maama n pa‑o, n wae n ke.” 38 Pɛ David maa 

we, “Tɔ. Chimam wó da amo o vo Jerusalem, se a ke kolo maama na wó pwoli n wo to 

a pa‑o. Ko daare, woŋo kolo maama nmo na wó ta‑n laɡe amo tei ne to, amo wó ke-ko 

a pa‑m.”  
39 David jar-keira bam maama laam ma bɛ Jɔdan buɡa kam. Pɛ wom tete de ma bɛ. O 

ma kukwori Bazilayi o bane‑o o yaɡe chwoŋa ne pa se o jwoori o vo sɔŋɔ. 40 Judah 

nɔɔna bam maama, dedaane Isarele nɔɔna bam chichworo mo déem kwoɡili David ba 

bɛ buɡa kam ba maa kɛa. Chimam de ma tɔɡe Pɛ David, ye ba kɛ ba vo ba yi Giliɡal.  
 

41 Ko déem na ke fee to, Isarele tiina bam maama maa yeini ba vei pɛ wom tei ye ba 

poona ba we, “Bɛ mo tei se dé chorro Judah tiina bam boŋe we banto yerane mo jeɡe 

chwoŋa se ba jeeri nmo de n diɡa tiina bam de n jar-keira bam ye ba kwoɡili abam se 

á bɛ Jɔdan buɡa kam?”  
42 Judah tiina bam de déem ma leiri ba we, “Pɛ wom nwoŋi debam Judah dwi tiina 

bam wone mo. Bɛ mo ye keim dento daane abam pa se á bane zaŋe? Dé wo di pɛ 

wodiu, dé nam wo jwoŋi o kolokolo dé totoŋe dem ŋwaane.”  
43 Isarele tiina bam daa ma leiri-ba ba we, “Abam na taɡe á we á dwi dem nɔɔno ye 

Pɛ to, nam lɔre-na we debam ye Isarele dwia fuɡa nɔɔna mo, pa se debam tei‑o kuni 

fuɡa. Bɛ mo ye á tiini á ɡwooni debam konto? Yé swei-na we debam mo lwoori abam 

yiɡa dé ja boboŋe se dé vo dé ja pɛ wom dé jwoori dé ba sɔŋɔ.”  

De ko de, Judah tiina bam déem ta ŋɔɔne wo-zɔŋɔ taane mo se ko dwoni Isarele tiina 

bam taane dem na ye tei to.  

 



20 

Seba nwoŋi David kwaɡa ne  

1 Bichiri bu Seba déem maa wo Giliɡal ne. O ye Benjamin dwi tu mo, ye o ta ye 

nɔn-wo-koro. O ma wu nabɔnɔ ye o tɔɔle o ta o we, “Isarele tiina bam, debam dedaane 

Jesse bu David dae daane. Dé yiɡa tera o paare dem wone! Pa-na dé jwoori-na sam.” 
2 Isarele tiina bam maama ma da ko ŋwaane ba nwoŋi David kwaɡa ne ye ba daare ba 

pɛ Seba kwaɡa ba pu.  

Ko daare Judah tiina bam déem tiini ba meeli Pɛ David yera ne mo. Ba ma zeɡe 

Jɔdan buɡa bam seeni ba kwoɡili‑o ba vo ba yi Jerusalem.  
3 David na jwoori Jerusalem o vo o zo o sɔŋɔ kom wone to, mo o jaane o ka-bi fuɡa 

selo o ya na yaɡe se ba taa nii o sɔŋɔ kom baŋa ne to o ja o vo o seiɡi sɔŋɔ kodwoŋi 

ne. O ma pa se nɔɔna yere-ba, ye ba daare ba pa-ba ba ni-wodiu. Pɛ wom daa maa wo 

peini de-ba, ye ba lɛɛre ba maŋe dáane ba di kadeini taa se ba vo ba te.*  
4 Pɛ David ma ta de Amasa o we, “Toŋe n bwoŋi Judah tiina bam, se n pa ba la 

daane. Pa se á maama da daane á ba ywo-seeni da yatɔ dɛ ne.” 5 Amasa ma zaŋe o vo 

se o bwoŋi Judah tiina bam o ke daane. O ma dáane o kɛ dɛ dem pɛ wom na pɛ‑o to.  
6 David ma ta de Abisayi o we, “Dé ná wo ke lela, Bichiri bu Seba wó daane debam o 

dwoni Abisalom na ke tei to. Konto to, ja amo jar-keira bam n ke n kwaɡa ne se á vo á 

jeeri‑o de jara. Ko ná dae konto, o wó wane o vo o zo teene delo na lɔɡe de pe to 

wone, ye dé daa bá yi‑o.” 7 Abisayi ma zaŋe o nwoŋi Jerusalem ne, ye Joaba de o 

nɔɔna bam, de Cherete tiina bam, de Peleti tiina bam, ko woli de jar-keira babɛ sem 

maama wo o kwaɡa ne. Ba ma nwoŋi ba vo se ba pare Seba ba ja. 8 Ba ma vo ba maŋe 

de kandwɛ-kamunu kom na wo Gibeon ne to, dedaane Amasa tu o ba o jeeri-ba. Joaba 

déem ya zo o jara-keim ɡwaaro tem mo ye se-zɔɔ laam vɔ o teiŋa seeni. O ma fɔɔre se 

o vo o yi Amasa tei ye seo kom wo ko pwolo wone.  
9 Joaba ma jɔɔne Amasa ye o we, “Amo choro, n jeɡe yazura na?” O ma daare o ma o 

jazem o ja Amasa o tɔne seeni o yi o yera nenɛɛne o laɡe se ba kukwori daane mo tei. 
10 Amasa nam wo jeeli we Joaba zei seo mo o jaɡwia ne se o ɡa ke‑o woŋo. Joaba ma 

kwei seo kom o zɔ Amasa puɡa ne pa se o loro ta te nwoŋi te to teɡa ne. Joaba daa wo 

zɔɡe‑o o ke belei, Amasa na maŋe o te lela to ŋwaane.* Joaba de o nyaane Abisayi daa 

ta ma to chwoŋa ne se ba pare Seba ba ja.  
11 Joaba nɔn-doŋo wodwoŋi ma vo o zeɡe Amasa yera yam baŋa ne o tɔɔle o we, 

“Abam wolo maama yiɡa ná wo Joaba de David wone, se kotu zaŋe o taa tɔɡe Joaba 

kwaɡa.” 12 Amasa déem ma te o tiɡi pempale dem tetare ne. O ma bibili o jana bam 

wone. Joaba nɔɔno wom ma maane we wolo maama ná yeini o yi too wom na wo mɛ 

to, kotu yeini o zeɡe da o nii mo. O ma tuuri Amasa o ja o kɛ pempale dem dáa ne. O 

ma tiŋi‑o ɡaao ne, ye o daare o kwei ɡɔrɔ o ma o kwoli‑o. 13 O na pɛ se Amasa yera 

yam daa ba tiɡi pempale dem tetare ne to, jar-keira bam maama ma tɔɡe Joaba kwaɡa 

se ba beeri Seba ba ja.  
14 Seba déem nam ya kaare Isarele dwi maama laŋa ne mo ye o laam vo o yi Abel 

Bɛte-Maaka. Bichiri dwi tiina bam maama ma tɔɡe ded‑o ba zo teo kom wone. 15 Joaba 

de o nɔɔna bam ma vo ba pu teo kom maama se ba ja Seba. Ba ma pɛ kasolo ba lɔ 

taara ba sale teo kom kabiri sem teiŋa ne. Ba maa kwori ba jeɡe da-kwollu kamuna ba 

kuusi teo kom kabiri sem se se bwori se to teɡa ne. 16 Kaane wodwoŋi déem nam ya 

wo teo kom ne ye o swa ɡaale. O ma zeɡe ko kabira yera ne o tɔɔle o ta nɔɔna bam o 

we, “Cheiɡi-na! Cheiɡi-na! Bwoŋi-na Joaba se o fofɔ o twɛ ywo-seeni, se a laɡe a 

ŋɔɔne ded‑o mo.”  
17 Joaba ma vo o twɛ‑o. Kaane wom ma bwei‑o o we, “Nmo mo ye Joaba to na?” O 

ma leiri o we, “Ɛɛ.”  

Kaane wom ma ta o we, “A kwo, nam fɔɡe n cheiɡi kolo amo na jeɡe se a ta to.” 

Joaba ma leiri‑o o we, “Ta‑n tɛa, se a de cheiɡa.”  
18 O laam ma ta o we, “Faŋa tu mo we, ‘Wolo ná laɡe se o taane kwɛ, kotu wó vo 

Abel teo mo, se de kwɛ.’ 19 Tɔ. Debam teo kom tiini ko jeɡe kuri ka pa Isarele dwi tiina 

maama mo. Dé ye balo na laɡe cheɡa de yazura tɔɡem mo dé ɡaale. Bɛ mo ke ye á 

kwaane se á chɔɡe teo kolo na ye BAŊA WƐ nyem to?”  
20 Joaba ma leiri‑o o we, “Ko fɔɡe ko dae konto! A bere a maŋe a wo ke a boboŋa ne 

se a chɔɡe abam. 21 Ko dae we dé boŋe se dé chɔɡe á teo kom. Ko ye nɔɔno dedoa 

yerane ŋwaane mo dé tua. Nam ja Bichiri bu Seba na nwoŋi Efrayim zwonnu laŋa kam 

ne to n pa debam, se dé wó kɛ de daare á teo kom. Kokuri to, wonto mo vaŋe kɔɡɔ o 

ke o kwaɡa ne se ba ve Pɛ David.” Kaane wom maa we, “Ta‑n cheiɡa, se dé wó da 

kabira kam baŋa dé dole o yuu dé de teɡa ne dé pa‑m.”  
22 Kaane wom ma ja o boboŋ-laao kom o vo teo kom tiina tei. Ba ma ɡwoni Seba yuu, 

ba daare ba dole-ko ba de Joaba yiɡa ne. O de ma wu nabɔnɔ se o ma o ɡwɛɛne jara 

yam. O de o nɔɔna bam ma viiri ba daare teo kom, ye ba maama jwoori ba sam. Joaba 

de ma jwoori pɛ wom tei Jerusalem ne.  

Pɛ David dedɛɛra bam*  

23 Joaba déem mo wo Isarele jar-keira bam maama yiɡa ne.  

Jehoyada bu Benaya de maa wo Cherete tiina bam dedaane Peleti tiina bam yiɡa ne.  
24 Adoniram déem mo ye fefeo totoŋa yam yiɡa tu.  

Ahiluda bu Jehosafate maa nii woŋo maama se o popone-te o tiŋi.  
25 Seeva déem mo ye pɛ wom tɔn-poponno.  

Zadoki de Abiatara maa ye Wɛ kaanem tiina. 26 Jayiri tu Yira de déem wo David 

kaanem tiina bam wone mo.  

21 

Gibeon tiina bam bochara zuri  

1 Maŋa kalo David déem na di paare to, mo kana tu ka zo teɡa kam bena yatɔ ya saŋe 

daane. David ma ja BAŊA WƐ teiŋa ka ŋwaane. BAŊA WƐ ma ta o bere‑o o we, “Ko ye 

Sɔɔl de o diɡa tiina bam na ye nɔn-ɡora ye ba ɡo Gibeon tiina bam to ŋwaane mo tei 

konto.”  
2 Banto déem dae Isarele dwi tiina. Ba maa ye Amori tiina balo na daare ba dwi dem 

wone to. Isarele tiina bam déem ya duɡi we ba bá chɔɡe-ba.* De ko de, Sɔɔl déem tiini 

o kwaane se o ti ba dwi dem mo, o na jeɡe boboŋ-dɛɛra se o woli Isarele tiina de 

Judah tiina to ŋwaane.  

David ma bwoŋi Gibeon tiina bam, 3 ye o bwei-ba o we, “Abam laɡe se a ke tɛ mo se 

ko pa á wo to? Dé laɡe se dé fɔɡe dé kwɛ tusim dem, se BAŊA WƐ da abam ŋwaane o 

swɛ o nɔɔna bam swolim.” 4 Gibeon tiina bam ma leiri ba we, “Sabu-seŋa de lu-nyenno 

bá wane te kwɛ tiɡura kalo na tiɡi debam de Sɔɔl dwi dem laŋa ne to. Dé nam ba jeɡe 

chwoŋa se dé pa nɔɔn-nɔɔno te Isarele tiina bam wone se ko ma fɔɡe keim dem.”  

Pɛ wom laam ma ta o we, “Abam nam we a ke bɛ mo a pa abam?” 5 Ba ma leiri‑o ba 

we, “Sɔɔl déem yɔɔre o boŋe se o ti dé dwi dem mo, se dé yé daare Isarele teɡa kam 

baŋa ne. Konto mo pɛ se o kwaane o ɡo debam dedɛ. 6 Nam le baara barepɛ o dwi dem 

wone n ja n ba n pa debam. Debam de maa wó ja-ba dé vo Sɔɔl tete teo Gibea, o na ye 

pɛ wolo BAŊA WƐ déem na kuri to. Teo kom konto ne mo dé wó ɡo-ba dé yaɡe BAŊA 

WƐ yiɡa ne.” Pɛ wom ma ta-ba o we, “Amo wó ja-ba a ba a pa abam.”  
7 Ko daare, Pɛ David ɡuli ni-ɡwonim delo o de Sɔɔl bu Jonatan déem na ke ba pa 

daane BAŊA WƐ yiɡa ne to. O ma yaɡe Jonatan bu Mefibosɛfi se ba yé ɡo‑o. 8 O ma 

daare o ja Aramoni de Mefibosɛfi wodwoŋi. Banto déem ye bakeiri selei selo Aya bukɔ 

Rizapa na loɡe de Sɔɔl to mo. O daa ta ma ja bakeiri senu selo Sɔɔl bukɔ Meraba na 

loɡe de o baro Adireli to. Adireli maa ye Mehola tu Bazilayi bu. 9 David ma kwei baara 

barepɛ bam konto o ke Gibeon tiina bam jeŋa ne. Ba de ma jwoŋi-ba ba ja ba vo peo 

yuu ne ye ba ɡo-ba ba yaɡe BAŊA WƐ yiɡa ne. Ba maama barepɛ bam tɔɡe daane ba te 

mo. Ko déem ke ko maŋe de chaarar zaɡem maŋa mo.  
10 Aya bukɔ Rizipa déem ma kwei ɡare-nyenyaaro o ja o di peo kolo yuu twa bam na 

tiɡi to. O ma lware ɡɔrɔ kom o jei pelɔrɔ kom baŋa ne. O ma maŋe da o jeini, ko na 

zeɡe faao ni ne se ko jwoori ko vo ko yi doa nenem maŋa to. Wea maama, o maa yeini 

o zeili zuna, se ba yé jeini twa bam baŋa ne. Tete ne de, o ta zeili kaɡo-vara mo se ba 

yé di-ba. 11 David na niɡi kolo Sɔɔl ka-bia Rizipa na ke to, 12 o ma zaŋe o vo Jabese 

Gilead se o jwoŋi Sɔɔl dedaane o bu Jonatan kwi sem nɔɔna bam konto tei ne. Maŋa 

kalo Filisi tiina bam ya na ɡo Sɔɔl de Jonatan Giliboa peo kom yuu ne ye ba daare ba 

pale ba yera yam Bɛte-San teo kom pwooni ne to, ko ye Jabese Gilead tiina bam mo 

déem vei ba ŋɔ kwi sem ba ja jwoori ba teo kom.* 13 David ma jwoŋi Sɔɔl dedaane 

Jonatan kwi sem ba tei ne ye o daare o vo o pɛ nɔɔna barepɛ bam Gibeon tiina bam na 

ɡo ba yaɡe to de kwi sem o woli da. 14 Ba ma kwei Sɔɔl de Jonatan kwi sem maama ba 

ja ba vo ba suli Sɔɔl kwo Kisi yibeeli dem wone. Benjamin laŋa kam teo Zela ne mo 

konto. Ba ta ma ke kolo maama Pɛ David na pɛ ni se ba ke to. Ba na ke konto maama 

ba ti to, BAŊA WƐ laam ma sɛ ba teo kom wɛ-lworo.  

David kwaare jara de Filisi tiina  

15 Filisi tiina bam déem daa jaane jara mo ba jeeri Isarele tiina bam. David ma zaŋe o 

tɔɡe de o jar-keira bam se ba vo ba ja jara de-ba. Jara yam wone mo David tiini o buɡi 

dedɛ. 16 Nɔɔno wodwoŋi déem tɔɡe o wora, o yere mo Isibi-Benoba. O nwoŋi 

nɔn-sawaaro dwi dem wone mo. O chichwei dem dunni déem tiini de ɡaale de dwoi 

channa kilo tetɔ (3), ye o vɔ se-zɔɔ-doŋo o yera ne. O boboŋa ma ja se o ɡo David. 
17 Zeruya bu Abisayi ma vo David tei o jwoŋi‑o o yaɡe. O ma maɡe Filisi tu wom o ɡo. 

Pɛ David nɔɔna bam ma da ko ŋwaane ba ɡwoni ni ded‑o ba we, “Dé daa bá sɛ se n da 

debam n vo jara wone. Kokuri to, Isarele tiina bam maama teena daŋe nmo baŋa ne 

mo. Dé teena yam konto ba jeɡe se ya jei.”  
18 Ko kwaɡa ne, Filisi tiina bam daa ma ke jara de Isarele tiina bam Goba teo ne. 

Husaa teo nɔɔno Sibekayi ma ɡo nɔn-sawaara dwi tu wodwoŋi, o yere mo Safi.  
19 Isarele tiina bam daa ta ma kwaare jara de Filisi tiina bam Goba ne. Bɛtelehem tu 

Jayiri bu Elihanan déem ɡo Giti tu Goliafe choro wodwoŋi.s* Wonto chichwei dem 

daɡa de dwoi ɡare-yi sɔɔna da-kwolo na mae tei to.  
20 Jara yadwonna daa ma ke Gafa teo ne. Filisi tiina bam babea kadwoŋi maa wora o 

de na ye nɔn-sawɔrɔ. O jeŋa maama déem jeɡe nwa baredo baredo mo. O namimbia 

de maa ye baredo baredo. 21 O maa jeɡe Isarele tiina bam o twea. David zembaaro 

Samma bu Jonatan ma zaŋe o ɡo‑o.  
22 Filisi tiina bana bam konto déem mo ye nɔn-sawaara dwi dem tiina na nwoŋi Gafa 

ne to. David de o nɔɔna bam nam mo ɡo-ba.  

22 

David na leeni o seini Wɛ tei to  

Lei 18:1-50  

1 BAŊA WƐ déem na yɔɔre o jwoŋi David o yaɡe o dona maama jeŋa ne dedaane Sɔɔl 

jeŋa ne to, mo David dɛ ko ŋwaane o pane leiŋa kanto se o ma o seini BAŊA WƐ. 2 O 

ma leeni o we:  

BAŊA WƐ mo ye amo dam jeiɡa,  

de amo jwoŋinu.  

O nye de peo mo o pa-ne.  
3 Amo Tu Wɛ nye de peo ɡuɡworo,  

a na dale da to mo.  

O maa yeini o kwoli-ne  

ne jara nantana na kwoli nɔɔna jara wone tei to.  

O maa jeɡe dam se o ma  

o vere-ne cham wone.  

O maa kwori o ye amo dalem jei,  

de amo vereno.  

O jwoŋi-ne vuvuɡa maama wone mo o yaɡa.  
4 Amo yeini a bwoŋi BAŊA WƐ yere mo.  

O de maa jwoŋi-ne o yaɡe  

a dona jeŋa ne.  

Wonto maŋe se nabiina taa tei‑o mo.  
5 Toone déem kekare-ne de vɔ,  

nenɛɛne na-fɔrɔ na laɡe  

ko pu nɔɔno ko ja tei to.  

Ko nam ya ɡɛ fee mo  

se chɔɡem yi-ne.  
6 Ko nye de churu chwoŋa ŋoɡe ŋone mo ka vɔ amo ka tiŋi.  

Toone de ma che kalanchoɡo  

a chwoŋa ne de cheiɡi-ne.  
7 Lɛɛro na tiini te jeɡe-ne to,  

mo a bwoŋi BAŊA WƐ yere.  



A ma keeri a jare a Tu Wɛ  

se o zeini-ne.  

O maa zeɡe o sɔŋɔ kom ne  

o ni amo kwora.  

Amo keira kam ma to o zwa ne,  

ye o woli-ne.  
 

8 Teɡa baŋa maama maa ziziŋi  

ye ka yera sae.  

Peero tem de maa ziziŋi,  

Wɛ ban-zɔŋɔ kom ŋwaane.  
9 Nyoa maa tɔɡe o momwa  

ka nwoŋa.  

O ta ma daare o twi min-voɡo  

de min-chala,  

ye ya tɔɡe o ni ne ya nwoŋi  

ya di wonnu buɡi-buɡi.  
10 O ma kɔɔre wɛyuu kom  

nenɛɛne diɡa ni ɡɔrɔ to,  

ye o laam daare o tu teɡa kam baŋa ne.  

O na maa tu to,  

mo kunkwon-lilirru wo  

o nɛ kuri ne.  
11 O diini cherubi mo  

o jaane o maa kɛa.  

Vio kom vɔna baŋa ne mo  

o tɔɡe da o via.  
12 Lim mo o kwei o ma pu o tete.  

Kunkwon-lilirru telo na pae do-fɔrɔ to ma kwoli‑o.  
13 Pwooni maa wo o yiɡa ne de nyeena,  

ye min-chala yam jaane ya di min-voɡo.  
 



14 Yuu-tu BAŊA WƐ ma zeɡe wɛyuu ne o baɡe de dam.  

O kwora kam ma dɔne ka to nɔɔna zwa ne.  
15 O ma ta o che-tɛɛra yam,  

pa se o dona bam jaɡe.  

O ma pa doa pepele ka zeili-ba  

ye ba duri ba jei.  
16 BAŊA WƐ bane na zaŋe  

ye o baɡe o dona to,  

mo naneo kom na bam pɔɡele  

pa ko kuri nae jaja.  

Wɛ na fi o momwa to,  

teɡa kam ɡuɡworru maama ma ziziŋi  

pa te tiɡi ja.  
 

17 BAŊA WƐ ma zeɡe wɛyuu ne o twe o jeŋa o ja amo.  

O ma liiri-ne o ja o nwoŋi na-luŋa wone.  
18 O yɔɔre o jwoŋi-ne mo o yaɡe a dona jeŋa ne,  

kokuri to, balo na chuli-ne to tiini ba dana ba dwoi-ne.  
19 Amo ya wo lɛɛro wone mo  

ye a dona bam chuchuɡi-ne.  

BAŊA WƐ nam tu o teili-ne  

pa se a zeɡe cheppe.  
20 O woli-ne mo o pa a nwoŋi cham wone.  

O ma yɔɔre o jwoŋi-ne o yaɡe,  

se a taa wo pwooni yiɡa ne,  

o wo na dɛ amo to ŋwaane.  
 

21 BAŊA WƐ ke-ne lanyerane  

a na tɔɡe cheɡa chwoŋa to ŋwaane.  

Amo na toŋe cheɡa to,  

mo o jwoori o ŋwe-ne konto dwoŋi.  
22 Amo yɔɔre a tɔɡe BAŊA WƐ chwei sem mo.  



A wo ywori a Tu Wɛ kwaɡa ne  

se a daare a toŋe lwarem.  
23 O nia yam maama mo amo tɔɡa.  

A maa wo ve chullu telo o na pɛ to.  
24 A jeɡe cheɡa mo o yiɡa ne,  

a na cho a tete dedaane lwarem to ŋwaane.  
25 Ko ma pa se o jwoori o ke-ne lanyerane,  

de a na tɔɡe cheɡa chwoŋa  

ye a kwori a toŋe chekke to ŋwaane.  
 

26 Amo Tu BAŊA WƐ!  

Nmo yeini n jeɡe cheɡa mo  

de balo na jeɡe cheɡa ba pa‑m to.  

Balo na jeɡe bora n yiɡa ne to mo,  

nmo yɔɔre n toŋe lanyerane n pa-ba.  
27 Ko ná ye balo na jeɡe wo-pwoŋo to,  

nmo de ye wo-pwoŋo tu mo n pa-ba.  

Ko daare balo na toŋe tusim kikia to,  

n ke swa mo pa ko chɛ ba yera ne.  
28 Nmo yeini n jwoŋi nabwona mo n yaɡa.  

Ko daare ye n pa kamun-nyena jwoori ba tu teɡa.  
29 BAŊA WƐ, nmo mo ye amo pwooni.  

Cheɡa to, n pae se lim delo na li amo to  

jwoori de ji pwooni mo.  
30 Amo Tu Wɛ, nmo mo yeini n pa amo dam,  

se a wane a zeili a dona bam kɔɡɔ maama.  

N dam dem konto ta ma woli-ne,  

se a wane a faŋe a ɡaale a dona bam teo kabira,  

ye a daare a di-ba.  
 

31 Amo Tu Wɛ chwoŋa kam lamma fase mo!  

O ni taane dem yɔɔre de ye cheɡa mo.  



O wae o cho balo na seiɡi o woro kom wone to,  

ne jara nantana na kwoli nɔɔna jara wone tei to.  
32 Wɛ dedwoŋi daa tera ko ná dae BAŊA WƐ.  

Wonto yerane mo ye peo kolo na ye dé dalem jei to.  
33 O maa jeɡe dam ye o kwoli-ne.  

O ma pa se a chwoŋa tiɡi jase se a taa vei ka wone.  
34 O ma pa se a nɛ kwaare teɡa,  

nenɛɛne woŋa nɛ na ye tei to.  

O maa cho-ne se a yé to peero tem yuu ne.  
35 Wonto ta bere-ne jara keim laŋa mo,  

se a taa wae a saŋe taŋa kalo na vaŋe de dam to a tae.  
 

36 BAŊA WƐ,  

nmo pɛ-ne jara-keim nantana se ka taa kwoli-ne,  

ye n jwoŋi-ne n yaɡe cham wone.  

Nmo na sɛ se n woli-ne tei to pɛ se a ji babea.  
37 Nmo kwɛ chwoŋa kalo na yala to mo  

n tiŋi amo yiɡa ne,  

se a yé seeri a to teɡa ne.  
38 Amo pare a dona bam mo a ja.  

A ma yɔɔre a maɡe ba maama a ɡo,  

se ba wolowolo yé daare.  
39 A chochoɡe-ba mo a de teɡa ne  

pa se ba daa ware ba zaŋe wɛɛne,  

a na nɔne-ba de a naɡa to ŋwaane.  
40 BAŊA WƐ, nmo mo pa-ne dam se a taa ma a ke jara.  

N pae se a dona bam ba ba kuni dwoona amo yiɡa ne.  
41 N ta pae se foone ja a dona bam maama  

ye ba pipiri mo ba duri ba daare-ne.  

Amo ma yɔɔre a chɔɡe balo na chuli-ne to.  
42 Ba maa beeri wolim.  



Nɔɔn-nɔɔno nam tera se o jwoŋi-ba o yaɡe.  

Ba ma keeri ba jare BAŊA WƐ,  

ye o wo sɛ ba wara yam.  
43 Amo maa cho-ba a mumuɡi  

se ba ji ne teɡa fwoɡo tei.  

A ta maa nɔne-ba ye a chochoɡe-ba  

nenɛɛne ba ye chwoŋa ni bworu mo tei.  
 

44 Ko ná ye pawe-nyena na wo a dwi tiina bam wone to,  

nmo vere-ne n yaɡe ba jeŋa ne mo.  

Nmo ta ma‑n pa se a di paare teene dedɛ baŋa ne,  

se a taa tei dwi tiina balo a ya na yeiri to.  
45 Dwi-ɡɛ tiina mo tui ba ɡwane amo yiɡa ne de foone.  

Ba ná yɔɔre ba ni a taane,  

ba yeini ba sɛ a ni mo.  
46 Veira bam konto vɔna yeini ya da ya pare mo.  

Ba ma zaŋe ba nwoŋi ba dalem jei sem wone,  

ye ba yera sae de foone.  
 

47 BAŊA WƐ seene o ŋwe!  

O maa ye peo kolo na ye amo dalem jei to.  

Ko maŋe mo se dé taa tei‑o.  

Pa-na dé tei Dam-fɔrɔ Tu BAŊA WƐ!  

Wonto nam mo jwoŋi amo o yaɡe!  
48 Wonto mo jwoori o ŋwe jene a dona baŋa ne.  

O maa ke dwi-ɡɛ tiina amo dam kuri ne.  
49 O ta vere-ne mo a dona jeŋa ne o yaɡe.  

 

Amo Tu BAŊA WƐ!  

Nmo mo pa-ne dam se a di balo na chuli-ne to.  

N ta ma‑n jwoŋi-ne nankɔ-nyena jeŋa ne.  
50 Konto ŋwaane nam mo, amo wó tei nmo yere,  



se dwi-ɡɛ tiina taa yei n ni ne.  

Cheɡa ŋwaane to, BAŊA WƐ,  

amo wó leeni a tei nmo yere.  
 

51 BAŊA WƐ yeini o pa se o pɛ wom di wɔnɔ mo maŋa maama.  

O maa tɔɡe o swono kom baŋa  

o ke wolo o na kuri to lanyerane se ko taa vei wuu.  

Ko maa ye amo David de a dwi dem mo konto.  

23 

David kweelim botare  

1 David botare selo o na popone o kweeli to mo tento:  

“Cheiɡi-na Jesse bu David kwora.  

Jakob Tu BAŊA WƐ pɛ se o jwoŋi yere,  

o daare o kuri‑o se o di paare.  

O maa ye lein-leenu wolo Isarele tiina na swoi to.  
2 BAŊA WƐ Jworo mo bere-ne kolo a na wó ta to.  

Cheɡa ŋwaane to, o tɔɡe amo ni baŋa ne mo o ŋɔɔne.  
3 Isarele tiina Wɛ wom tete mo ŋɔɔne,  

Wɛ wolo na ye Isarele tiina dalem jei to  

ma ta de amo o we:  

‘Pɛ wolo ná tɔɡe cheɡa o tei o nɔɔna  

ye o kɔre Wɛ,  
4 kotu nye de wɛ mo puli te-pora ne  

ye kunkwonnu tere wɛɛne tei.  

O ta maa nye de wea na pa se ɡaaro nyeene  

doa nenem kwaɡa ne tei to.’  
5 Wɛ nam wó seene o ke zaane amo dwi dem baŋa ne konto dwoŋi mo.  

Wonto ɡwoni ni de amo se o zeini-ne.  

Ni-ɡwonim dem konto wó taa wora taa wuu.  

Maŋa maama de bá fɔɡe de leiri,  



de nam daa bá ɡɔ.  

BAŊA WƐ laɡe o yɔɔre o jwoŋi-ne mo o yaɡe.  

Kolo maama amo boboŋa na laɡe to mo,  

Wɛ wó seene o ke o pa-ne.  
6 Ko nam ná ye nɔn-wo-korro maama,  

banto nye de sabare selo nɔɔna na dole ba yaɡe to mo.  

N bá‑n wane n ma n jeŋa n ja sabare sento dwoŋi.  
7 Wolo ná laɡe o dwei sabare sem konto,  

kotu jeɡe se o kwei luu,  

naa chichwei mo o ma o toŋe,  

ye o laam daare o zwɛ-se kula!”  

Bembɛ selo na woli David to  

1 Wonnu Tiɡisim 11:10-41  

8 Bembɛ selo déem na wo David tei ne ba woli‑o de jara-keim to yera mo tento:  

Joseba-Basebɛfa déem mo ye ‘Bembɛ setɔ sem’ yiɡa tu wom.t Wonto nwoŋi 

Tachemon mo. O déem jeeri nɔɔna bia nana (800) mo de jara. O ma kwei o chichwei o 

ma ɡo ba maama jara-keim dedoa baŋa ne.  
9 Wolo na saŋe wonto kwaɡa bembɛ setɔ sem wone to déem ye Dodo bu Eleaza mo. 

Ba maa ye Ahohi sɔ-yuu tiina. Dɛ dedwe Filisi tiina bam na ɡilimi jara ŋwaane to, 

wonto de David ma yiŋi-ba de jara. Isarele jar-keira bam maama ma tutwoni ba jwoori 

kwaɡa, 10 se ko daare Eleaza, wonto pɛ o zaŋe mo o jeeri Filisi tiina bam. O ma kwei o 

se-zɔɔ o jeɡe-ba o zɔ o ɡoe taa ye o daa ware se o de-ko teɡa ne o yera na chɛ to 

ŋwaane. Dento dɛ dem ne BAŊA WƐ déem ma pa se Isarele tiina bam di wɔnɔ dedɛ. Ko 

kwaɡa ne Isarele tiina bam ma jwoori ba ba ba pu Eleaza kwaɡa. Kolo yerane na daare 

se ba ke to maa ye se ba buŋi twa bam yera ba nii se ba daare ba vere ba zela yam.  
11 Wolo na saŋe o ke batɔ tu to ye Aɡee bu Samma mo. Ba maa ye Harara sɔ-yuu 

tiina. Filisi tiina bam déem tu ba ɡilimi Lehi ne mo mɛ swoona kara na wora to. 

Isarele tiina bam ma duri se ba lu Filisi tiina bam jeŋa ne. 12 Samma ma zeɡe swoona 

kara kam tetare ne o kwaane o ke jara yam ka ŋwaane. O ma ɡo Filisi tiina bam dedɛ. 

BAŊA WƐ déem ma pa se Isarele tiina bam di wɔnɔ dedɛ.  
13 Bene dedwe, ko na maŋe de mena zaɡem to, mo bembɛ fintɔ sem wone setɔ déem 

vei David tei, o na seiɡi Adulam peo bɔɔne wone to. Filisi tiina jar-keira kɔɡɔ kodwoŋi 

ya tu ba tiɡisi Refayim bwolo kom ne. 14 Ba kɔɡɔ kodwoŋi de ya jwoŋi Bɛtelehem teo 

kom mo ba wora. Konto maama dedaane David ya wo o peo kom dalem jei sem ne 

mo. 15 David boboŋa ma tiini ya ja o tete teo kom ye o ta o we, “Wɔ mo wó zaŋe o vo 

Bɛtelehem se o mɔ na vole delo na tiɡi teo kom manchwoŋo ni ne to wone o ja o ba o 

pa-ne se a nyɔ?” 16 Bembɛ setɔ sem konto ma lɔɔre ba tɔɡe Filisi tiina kɔɡɔ kom wone 

ba vo ba yi vole dem ba mɔ na bam, ye ba jwoori ba ja-ba ba ba ba pa David. Ba na 

jwoori to, o ma ve se o nyɔ na bam konto. O ma lwo-ba o yaɡe teɡa ne se ba taa ye 

pɛɛre ba pa BAŊA WƐ. 17 O ma ta o we, “Amo Tu BAŊA WƐ, amo bá wane a nyɔ na 

banto! A ná nyɔɡe-ba, ko nye de a nyɔɡe nɔɔna banto jana mo, ba na sɛ se ba ɡa ba 

ŋwea se ba ma ba mɔ na banto to ŋwaane.” O ma ve se o nyɔ-ba.  

Bembɛ setɔ sento déem na toŋe tei to mo konto.  
18 Abisayi de déem mo ye ‘Bembɛ kɔɡɔ kom’u wone jar-keiru dedoa. O maa ye Joaba 

nyaane ye ba nu ye Zeruya. O ma kwei o chichwei o jeeri nɔɔna bia yatɔ (300) jara 

wone o ɡo. Konto ŋwaane o ma na yere bembɛ setɔ sem yiɡa ne. 19 Wonto déem mo nɛ 

yere o dwoni bembɛ fintɔ sem maama, ye o ji ba yiɡa tu. O nam wo woli bembɛ setɔ 

sem wone.  
20 Jehoyada bu Benaya de déem ye jar-keiru mo na ye bembea. O nwoŋi Kabezele 

mo, ye o toŋe baare dedɛ. Benaya déem ɡo Moaba bembɛ selei. O ta ma tu ɡwoŋo 

wone o ɡo nywoŋo dɛ dedwe do-kandwav na toe ye waaro tiini te wora to. 21 Benaya ta 

ɡo Ejipti nɔn-waɡele dedwoŋi mo. Nɔɔno wom déem zei chichwei mo. Ko daare ye 

Benaya jeɡe da-lɔŋɔ. O ma vo o vere chichwei dem Ejipti tu wom jeŋa ne, o jwoori o 

ma-de o zɔ‑o o ɡo. 22 Jehoyada bu Benaya déem na toŋe tei to mo konto. O de ma na 

yere nenɛɛne bembɛ setɔ sem tei. 23 O ma tiini o na yere bembɛ fintɔ sem wone, se o 

wo tɔɡe o woli bembɛ setɔ sem wone mo. David ma pa se Benaya ji balo na yere‑o to 

yiɡa tu.*  
 

24 Balo de na tɔɡe ba wo ‘Bembɛ fintɔ sem’ wone to mo tento:  

Joaba nyaane Asaheli.  

Dodo bu Elihanan, na nwoŋi Bɛtelehem to.  
25 Samma de Elika, na ye Haroda tiina to.  
26 Paliti tu Heleza.  

Ikesa bu Yira, na nwoŋi Tekoa to.  
27 Anatofe tu Abizeri.  

Husaa tu Mebunayi.  
28 Ahohi tu Zalemon.  

Netofa tu Maharayi.  
29 Baana bu Helebi, de na ye Netofa tu to.  

Ribayi bu Itayi, na nwoŋi Gibea teo Benjamin laŋa kam ne to.  
30 Pirafon tu Benaya.  

Hidayi, na nwoŋi Gaasa bu-nwaro tem seeni to.  
31 Arabafa tu Abi-Alebon.  

Baharum tu Azimavefa.  
32 Saalebon tu Eliaba.  

Jasen bia bam.  

Jonatan 33 na ye Harara tu Samma bu to.  

Sarare bu Ahiyam, de na ye Harara tu to.  
34 Ahasabayi bu Elifeleti, na ye Maaka tu to.  

Ahitofeli bu Eliam, na ye Giloo tu to.  
35 Kamele tu Hezero.  

Aribi tu Parayi.  
36 Natan bu Iɡale, na nwoŋi Zoba to.  

Gad tu Bani.  
37 Amon tu Zeleki.  

Beerofa tu Naharayi. Wonto déem zei Zeruya bu Joaba jara zela yam mo.  

38 Ifiri tu Yira.  

Ifiri tu Gareba.  
39 Hiti tu Yuria.*  

Bembɛ sem maama déem ke daane se ye fintɔ-serepɛ (37) mo.  

24 

David jeeli o jar-keira bam ni  

1 BAŊA WƐ bane déem daa ma jwoori de zaŋe de Isarele tiina bam. O ma tɔɡe David 

baŋa o pa ba na chɔɡem. O ma ta David se o vo o jeeli Isarele dedaane Judah baara 

bam ni se o lɔre ba na mae tei to.* 2 Pɛ David laam ma pa o jar-keira yiɡa tu Joaba ni o 

we, “Véi n kaare Isarele dwia yam maama wone, ko na zeɡe Dan laŋa kam seeni se ko 

yi Beeriseba to. Pa ba jeeli baara balo na yi se ba woli a jar-keira bam wone to ni.”  
3 Joaba ma leiri David o we, “Pɛ, amo lwoori nmo Tu BAŊA WƐ wom se o pa Isarele 

kɔɡɔ kom puli kuni bi se ko dwoni ba zem na ye tei tento to, se nmo daare n ma n yia 

n na konto maama. Se bɛ ŋwaane mo nmo laam nam boŋe se n jeeli ba ni konto 

dwoŋi?”  
4 De ko de Pɛ David wo to o pa Joaba dedaane o jar-keira yiɡa tiina bam. Ba ma zaŋe 

ba nwoŋi se ba vo ba jeeli Isarele baara bam ni. 5 Ba ma vo ba bɛ Jɔdan buɡa kam. Ba 

ma zeɡe Arowa ne, dedaane teo kolo na wo bwolo kom tetare ne to, ba bobo se ba taa 

jeeli nɔɔna bam. Ba ma zeɡe dáane ba tole Gad laŋa kam maama ba vo ba yi Jazera. 
6 Ba ma daare ba vo Gilead, ba kɛ ba vo ba yi Kadese na wo Hiti tiina laŋa kam ne to. 

Ba daa ma zaŋe ba vo Dan, ba daare ba zeɡe Dan ne ba ɡuɡwoli ba vo Sidon. 7 Ba na 

zeɡe dáane to, ba ma kɛ ba yɔɔre Tura teo kom na lɔɡe ko pe de dam to seeni. Ba ma 

daare ba tole Hivi tiina teene dem, de Kanaan tiina teene dem maama, ba vo ba 

kweeli Beeriseba ne. Teo kom konto maa wo Judah teɡa-kuri seeni kaɡoa kam ne.  
8 Ba déem kwei chane noɡo de da finlei mo ba ma kaare teo kom ni maama ba pu. Ba 

laam ma jwoori ba vo Jerusalem. 9 Joaba ma lwoni o bere pɛ wom Isarele baara balo 

na yi jara keim ye ba jeeli-ba to ni na mae tei to. Isarele dwia yam wone, ba déem ye 

baara morro bia nana (800,000) mo. Ko daare ye Judah dwi dem wone ba ye baara 

morro bia yanu (500,000).  
10 David na jeeli nɔɔna bam ni o ti to, mo o boboŋa daane‑o. O ma ta de BAŊA WƐ o 

we, “Amo tiini a ke wɛleere de a keim dento. BAŊA WƐ, popo a lwoori‑m se n yaɡe n 

ma n chɛ-ne. Kokuri to, a tiini a toŋe jworim dedɛ.”  
11 Teɡa na jeɡe ka poore ye David zaŋe to dedaane BAŊA WƐ kwora ya tu o sampwora 

Gaadi tei. Wonto maa ye Wɛ ni-jwoŋinu wolo na toŋe o pa David to.* 12-13 BAŊA WƐ ma 

pa‑o ni se o vo o ta de David o we, “BAŊA WƐ na taɡe kolo to mo tento: N jeɡe se n 

kuri wonnu tento tetɔ wone dedoa se a ke-ko n yera ne. Kɔ mo nmo nam wó kuri? N 

laɡe se kana mo zo n teo kom bena yatɔw, naa se á dona mo taa jeɡe abam ba zeila ye 

á duri ba yiɡa ne chane setɔ, naa se jawe-chɛɔ to n teo kom wone da yatɔ? Nam boŋe 

lanyerane, se n laam kuri te wone n ta n bere-ne, se amo de jwoori a vo a ta de wolo 

na toŋe-ne n tei ne to.”*  

Gaadi na taɡe BAŊA WƐ kwora kam de David o ti to, 14 David ma leiri‑o o we, “Amo 

bochare tiini de di mo. A wó kuri kɔ se a daare kɔ? Amo ba laɡe se nabiina taa jeɡe 

debam ba dam kuri ne. BAŊA WƐ tete nam ná waare debam, ko ɡara, wonto na tiini o 

duri nɔɔna yibwona to ŋwaane.”  
15 BAŊA WƐ laam ma pa se jawe-chɛɔ ba ko to Isarele teo kom ne. Jaweo kom ma 

bobo zezeŋa kam konto ko ɡoe nɔɔna taa se ko yi maŋa kam na yi se ko kweeli to. Ko 

nam na zeɡe Dan laŋa kam seeni se ko yi Beeriseba to, nɔɔna morro fuserepɛ (70,000) 

déem mo teɡa. 16 Wɛ maleka kam na yi Jerusalem teo kom se ka ɡo ko nɔn-bia to, mo 

BAŊA WƐ leiri o boboŋa de lɛɛro telo o na toŋe ba baŋa ne to. O ma ta de maleka kam 

o we, “Ko maŋe! Dɔne n jeŋa teo kom baŋa ne se n yé chɔɡe-ko!” Konto de BAŊA WƐ 

maleka kam ya zeɡe ka maŋe de Jebusi tu Arawuna mena ferem jei sem ne mo.  
17 David na nɛ maleka kam na jeɡe nɔɔna bam ka ɡoe to, o ma ta de BAŊA WƐ o we, 

“Nɔɔna banto ye amo kwaɡa nɔɔna mo. Ba tete nam ke bɛ mo ye ba na lɛɛro tento? Ko 

ye amo mo tiini a ke wɛleere. Amo tusi dedɛ. Nam ma n jeŋa n waare amo de a sɔŋɔ 

tiina bam n daare banto.”  

David lɔɡe bimbini se o ma o zuli Wɛ  

18 Dɛ dem konto ne nɔɔ mo Gaadi de vei David tei o ta ded‑o o we, “Zaŋe n vo n lɔ 

kaanem bimbini Arawuna mena ferem jei sem ne se n ma n zuli BAŊA WƐ.”* 19 David 

ma sɛ BAŊA WƐ ni dem o na pɛ Gaadi se o ta ded‑o to, ye o zaŋe o maa vei jei sem. 
20 Arawuna na kwoni o nii o na we pɛ de o dedɛɛra mo vei ba beene o tei to, mo o 

nwoŋi o vo pɛ wom tei o vwi o yibia teɡa ne o zuli‑o.  
21 O ma bwei‑o o we, “Pɛ, bɛ mo jeɡe nmo ko beene amo tei ywo-seeni?” David ma 

leiri‑o o we, “Amo tu se a lwoori‑m mo se n yeiɡi n mena ferem jei sem n pa-ne. A 

laɡe se a lɔ kaanem bimbini dáane mo a zuli BAŊA WƐ se ko pa jawe-chɛɔ kom ti dé teo 

kom ne.” 22 Arawuna ma ta o we, “Pɛ, nam kwei-ka zɛɛra n ma n ke kaanem delo 

maama n na laɡe to. Nii amo nabɛ mo tento se n wane n ja n zwɛ n ma n ke kaanem 

dem. Mena ferem dɛ sem de nabɛ zela yam de maa wora se n kwei-ya n ma n tɔre mini 

n zwɛ vara bam. 23 Pɛ, amo kwei tento maama a pa nmo zɛɛra.”  

Arawuna ma daare o ta‑o o we, “Nmo Tu BAŊA WƐ wom wó sɛ o jwoŋi n pɛɛra yam.” 
24 David ma ve se o jwoŋi-te zɛɛra ye o ta de Arawuna o we, “Amo wó ŋwe te maama 

jene mo a pa‑m. Kokuri to, a ba laɡe se a kwei pɛɛra yalo a na jwoŋi zɛɛra to a zwɛ a 

ke kaanem a pa a Tu BAŊA WƐ.”  

David ma jeeli lu-nyenno sabu-dala finnu o pa Arawuna o ma yeiɡi o mena ferem jei 

sem de o nabɛ sem. 25 O ma lɛɛre o lɔ bimbini da se o ma ke kaanem o zuli BAŊA WƐ. O 

ma daare o ke zwɛɛm pɛɛra, de yazura pɛɛra o ma kaane BAŊA WƐ. BAŊA WƐ ma sɛ o 

wɛ-lworo kom, ye o daare o pa se jawe-chɛɔ kom yaɡe Isarele teo kom maama.  

Pwa Da-yiɡa Tɔnɔ  
Pwa Da-yiɡa Tɔnɔ kom tɛ Isarele teo pwa badwonna taane mo ko bere debam. Pɛ David toone 

kwaɡa ne, o bu Solomon mo jiɡi pɛ. Solomon déem ye yi-pore-nyem ye o ta ye nadum lanyerane. 

Wɛ ma ta ded‑o we, o lɔ diɡa Jerusalem ne se kanto leiri wara-vwei dem yuu ne se nɔɔna taa 

zuli‑o da. Pɛ Solomon toone kwaɡa ne, Isarele dwia fuɡa-yalei yam pwɛ mo ya ji popɔre selei. Ba 

déem maa jeɡe dwia yalo na wo baŋa seeni to ba bwoi we Isarele teo, naa Samaria teo, naa 

Efrayim dwi dem. Ko daare, dwia yalei mo wo kuri dem seeni. Yanto mo ye Judah de Benjamin 

dwia yam. Ba déem maa jeɡe dwia yanto ba bwoi we Judah teo kom. Paare chwei selei sem 

konto déem nɛ pwa dedɛ, ye ba ta zo cham dedɛ wone. Wɛ déem ma yeini o toŋe o sampwori se 

banto taa vei pwa bam de ba nɔɔna bam tei ne ba ŋɔɔne de-ba se ba tɔɡe cheɡa. Elija déem mo 

ye sampwori sem konto dedoa.  

1 

David kokweero maŋa kam taane  

1 Pɛ David déem tiini o kwe ye o bena ɡaale. O ná maŋe o zo ɡwaaro tei maama, o 

ware waaro tem. 2 O tontoŋena bam ma ta ba we, “Dé tu, pa se dé beeri 

busankan-pwola se o taa wo n tei ne o nii nmo baŋa ne. Wonto wó taa kukwori‑m se 

waaro daa yé taa zoore‑m.”  
3 Ba ma buŋi Isarele teo kom maama wone ba na bukɔ-laao, o yere na ye Abisaɡe ye 

o zoore Sunem teo ne. Ba ma ja‑o ba vo ba pa pɛ wom. 4 Bukɔ wom yibia déem tiini ya 

lana ye o sɛ se o taa wo pɛ wom tei ne o woli‑o. Pɛ wom de nam wo ke sare-peiɡa 

ded‑o.  
5 Adonija wolo nu na ye Haɡifa toa déem ma zaŋe o bere o tete kamunim ye o we, “A 

laɡe a ji pɛ mo.” O ma kwei torokooro de sisein-nɔɔna de se dira bam, ye o daare o 

kwei baara finnu se ba duri ba da o yiɡa.* 6 Wonto déem mo ye Abisalom nyaane. O 

maa ye nenɔŋ-chɔrɔ mo. Ko na zeɡe o biini ne to, o kwo David wo korese‑o naa o fɔɡe 

o bwei‑o taane we, “Bɛŋwaane mo n ke keim dem konto?”  
7 Adonija ma bane de Joaba wolo kwo na ye Zeruya to, dedaane Wɛ kaanem tu 

Abiatara. Ba ma sɛ se ba da ba woli‑o. 8 Ko nam ná ye Wɛ kaanem tu Zadoki, de 

Benaya wolo kwo na ye Jehoyada to, de Natan wolo na ye Wɛ sampwora to, de 

Simeyi, de Reyi, dedaane David babɛ sem, banto maama wo tɔɡe Adonija kwaɡa.*  
9 Adonija ma kwei pei, de nabɛ, de na-paala o ja o vo se o ma ke kaanem Zohelete 

pelɔrɔ kom baŋa ne. Jei sem konto bwola de En-Roɡele. O déem ma bwoŋi pɛ wom 

bia bam maama na ye o chorro to, de pɛ sɔŋɔ dedɛɛra balo na nwoŋi Judah dwi dem 

wone to. 10 Se ko ná ye Wɛ sampwora Natan, de Benaya, de pɛ wom babɛ sem, de o 

nyaane Solomon, o wo bwoŋi-ba.  
11 Natan ma zaŋe o vo o ta de Solomon nu Bafeseba o we, “Nmo wo niɡi we Haɡifa 

bu Adonija laam jiɡi pɛ mo, ye debam tu David yeiri ko ni ne na?* 12 Konto ŋwaane 

amo laɡe a bere‑m n na wó ke tei se n jwoŋi n tete ŋwea de n bu Solomon ŋwea to 

mo. 13 Ke lela n zo Pɛ David tei n ta we, ‘Pɛ, nmo ya wo duɡi duuri de amo we, amo bu 

Solomon mo wó saŋe n kwaɡa o ji pɛ na? Bɛŋwaane nam mo Adonija jiɡi pɛ?’ 14 Tɔ. N 

ta ná wora n ŋɔɔna de pɛ wom, amo laam wó ba a zo, ye a zeɡe n taane dem kwaɡa ne 

we ko ye cheɡa mo.”  
15 Bafeseba ma sɛ ye o vo o zo Pɛ David tei. O déem tiini o kwe mo ye Sunem tu 

Abisaɡe de wora o nii o baŋa ne. 16 Bafeseba ma tiiri teɡa ne o zuli pɛ wom. Pɛ wom 

ma bwei‑o o we, “Bɛ mo n laɡa?”  
17 O ma leiri o we, “Pɛ, nmo tete mo duɡi duuri n Tu BAŊA WƐ yere ŋwaane n pa amo 

we, amo bu Solomon mo wó saŋe n kwaɡa o ji pɛ. 18 Adonija nam maŋe o ji pɛ mo, ye 

n yeiri ko ni ne. 19 O kwei nabɛ dedɛ, de na-paala, de pei mo o ma o ke kaanem. O ma 

bwoŋi pɛ wom bia bam de Wɛ kaanem tu Abiatara, ko ta woli de Joaba wolo na ye 

nmo jar-keira yiɡa tu to. O nam wo bwoŋi n bu Solomon wolo na kwei o cheɡa o pa 

nmo to o woli da. 20 Pɛ, Isarele tiina bam maama kwoni ba nii nmo mo, se ba ni nmo 

ni ne se ba lɔre nmo na laɡe se wolo leiri nmo yuu ne o di paare dem to. 21 Nmo nam 

ná wo ke konto, ye n momwɛ ná ti ko daare amo de Solomon yerane, ba wó ma 

debam ba ji paweero mo.”  
22 Bafeseba ta na wora o ŋɔɔna de pɛ wom konto to, mo Natan yi o zo. 23 Ba ma ta ba 

bere pɛ wom we, “Nii Wɛ sampwora Natan da.” O ma vo o tiiri pɛ wom yiɡa ne o 

zuli‑o.  
24 Natan ma ta o we, “Pɛ, nmo mo pɛ chwoŋa se Adonija saŋe nmo kwaɡa o ji pɛ na? 

25 Zem dɛ dento o jaane nabɛ dedɛ, de na-paala, de pei mo o ma o ke kaanem. O bwoŋi 

pɛ wom bia bam maama, de n jar-keira yiɡa tiina bam, de Wɛ kaanem tu Abiatara se 

ba ba. Leile konto ba jei ba nyɔ ye ba di ded‑o mo. Ba laam maa zuli‑o ye ba tɛ ba we, 

‘Wɛ wó pa Pɛ Adonija taa jeɡe momwɛ-dɛɛre!’ 26 Ko daare amo wolo na ye n tontoŋeno 

to, de Wɛ kaanem tu Zadoki, de Benaya wolo kwo na ye Jehoyada to, de nmo bu 

Solomon, o wo bwoŋi debam. 27 Pɛ, nmo mo pɛ chwoŋa se tento maama ke ye n wo pɛ 

se debam balo na ye n tontoŋena to lɔre wolo na laɡe o leiri nmo yuu ne o di paare to 

na?”  

David pɛ ni we Solomon wó ji pɛ  

28 Pɛ David maa we, “Bwoŋi-na Bafeseba á pa-ne”. Ba ma seene ba bwoŋi‑o pa se o 

ba o zeɡe Pɛ David yiɡa ne. 29 Pɛ wom ma du duuri BAŊA WƐ yere ŋwaane ye o we, 

“Ŋwea Tu BAŊA WƐ na seene o wora ye o vere-ne chanɛɛre dedɛ wone to, 30 amo na 

maŋe a pwooli Isarele tiina BAŊA WƐ wom yere ŋwaane se a ke a pa‑m to, amo wó 

seene a ke. Nmo bu Solomon wó saŋe amo kwaɡa o ji pɛ.”  
31 Bafeseba ma kuni dwoona Pɛ David yiɡa ne ye o we, “Wɛ wó pa‑m momwɛ-dɛɛre.”  
32 Pɛ David maa we, “Bwoŋi-na Wɛ kaanem tu Zadoki, de Wɛ sampwora Natan, de 

Jehoyada bu Benaya á pa-ne.” Ba na tu ba zeɡe pɛ wom yiɡa ne konto to, 33 o ma ta-ba 

o we, “Ja-na Solomon á jeini amo tete bona-siseiŋa kam baŋa ne se á ja a dedɛɛra bam 

á woli da á vo Gihon buli-yi dem seeni. 34 Á na yi da, se á pa Wɛ kaanem tu Zadoki, de 

Wɛ sampwora Natan lwo nuɡa o yuu ne se o ji Isarele tiina pɛ. Wu-na nabɔnɔ á daare 

á ta de kwor-dɛa we, ‘Wɛ wó pa Pɛ Solomon momwɛ-dɛɛre’. 35 Laam tɔɡe ded‑o á 

jwoori á ba ywo, se o laam ba o leiri amo yuu ne o ji pɛ. Amo mo kuri‑o se o di paare 

Isarele de Judah tiina maama baŋa ne.” 36 Benaya ma leiri o we, “Ameena! Pɛ, nmo Tu 

BAŊA WƐ wó pa ko ke. 37 Ne BAŊA WƐ na maŋe o wora de nmo to, o ta wó taa wora de 

Solomon, pa se o paare dem fɔɡe de ke dam se ko dwoni nmo David paare dem.”  
38 Zadoki, de Natan, de Benaya, de Cherete tiina bam, de Peleti tiina bamb maama ma 

ja Solomon ba jeini Pɛ David bona-siseiŋa baŋa ne ba ja‑o ba vo ba yi Gihon. 39 Wɛ 

kaanem tu Zadoki ma kwei kwara de ka wo nuɡa wara-vwei dem wone o nwoŋi o vo o 

lwo-ka Solomon yuu ne. Ba ma wu nabɔnɔ kom ba daare ba baɡe de kwor-dɛa ye ba 

we, “Wɛ wó pa Pɛ Solomon momwɛ-dɛɛre.” 40 Nɔɔna bam maama ma tɔɡe o kwaɡa ba 

ja‑o ba jwoori Jerusalem teo wo. Ba na maa vei to, ba ma wui wi ye ba jeɡe wopwolo 

dedɛ pa se teɡa ziziŋi.  
41 Adonija de o veira bam maa na twɛ se ba di ba ti to mo ba niɡi sɔɔ kom. Joaba na 

niɡi nabɔnɔ kom kwori to, o ma bwei o we, “Sɔɔ konto na ke teo wone to kuri mo bɛ?”  
42 O na wora o ŋɔɔne konto to mo Wɛ kaanem tu Abiatara bu Jonatan tu o yi. 

Adonija maa we, “Ba n zo. Nmo na ye nɔn-ŋom to, ko wó taa ye kwor-ywoŋa mo n 

jaane n ba.”  
43 Jonatan ma leiri we, “Aawo, ko dae konto. Debam Pɛ David mo tiŋi Solomon se o 

ji pɛ. 44 O ta ma pa se Zadoki, de Natan, de Benaya, de Cherete tiina bam, de Peleti 

tiina bam ja‑o ba vo Gihon. O ta pɛ se ba ja‑o ba jeini pɛ wom bona-siseiŋa baŋa ne 

mo. 45 Wɛ kaanem tu Zadoki, de Wɛ sampwora Natan ma lwo nuɡa o yuu ne Gihon ne 

se o taa ye pɛ. Ba nam zeɡe dáane mo ba beene teo kom wo de wopwolo. Konto 

ŋwaane mo sɔɔ kom ke konto. 46 Ko woli da, Solomon laam mo jei paare yituŋu kom 

baŋa ne. 47 Pɛ wom tontoŋena de ma ba ba ke debam Pɛ David yu-ywoŋo lei ye ba we, 

‘Nmo Tu Wɛ wom wó pa se Solomon yere zaŋe de ɡaale, ye o paare taa daɡa de dwoi 

nmo paare dem.’ Pɛ wom ma maŋe o ɡadwoɡo yuu ne o ke o yuu teɡa ne o zuli BAŊA 

WƐ, 48 ye o we, ‘BAŊA WƐ wom na ye Isarele tiina Wɛ to maŋe de tia. Wonto mo kuri 

nɔɔno se o leiri a yuu ne o di paare, ye a na keim dento.’ ”  
49 Adonija veira bam na niɡi konto to, foone ma zo-ba. Ba ma zaŋe wodiu kom baŋa 

ne ye ba duri ba jaɡe. 50 Adonija na kɔre foone de Solomon to ŋwaane, o ma duri o vo 

o zo wara-vwei dem o zi bimbini dem nyea yam.c 51 Ba ma ta ba bere Solomon we, 

“Nii mo! Adonija kɔre foone de nmo. O ma vo o zi bimbini dem nyea yam ye o lwoori 

we, ‘Pa Pɛ Solomon du duuri we o bá kwei se-zɔɔ o ɡo-ne. Ko ná dae konto, a bá 

nwoŋi pwooni.’ ” 52 Solomon ma leiri o we, “O ná bere we o laɡe o ke o cheɡa de amo, 

o bá na zonne de fenfee de. O nam ná jeɡe puseŋa, o wó te mo.” 53 O ma toŋe nɔɔna ye 

ba vo ba bwoŋi Adonija ba ja ba ba pa‑o. Adonija ma tiiri Pɛ Solomon yiɡa ne o zuli‑o. 

Solomon maa we, “Adonija, zaŋe n vo sɔŋɔ!”  

2 

David na pɛ Solomon bera yalo to  

1 Ko na yi se David te to, mo o bwoŋi o bu Solomon ye o ta o bere‑o we:  
2 “Ko bá dáane se amo te, ne nabiina maama na jeɡe se ba te tei to. Nam ke dam n ke 

n tete kuri ne se n bere we n ye babea mo. 3 Ta‑n yei n Tu BAŊA WƐ na laɡe se n toŋe 

totoŋe delo to. Ta‑n tɔɡe chwei selo o na wó bere‑m to, se n toŋe n tɔɡe o nia yam, de 

o chullu tem, de o bera yam maama, nenɛɛne ya na popone ya tiŋi Moses twanno tem 

wone to. Nmo ná ke konto, ko wó pa‑m yiɡa-veiŋa woŋo maama wone de jeiɡa kalo 

maama nmo na wó vo to. 4 Ko ta wó pa se BAŊA WƐ déem na pwooli tetei de amo to ji 

cheɡa we ‘Nmo dwi dem jeɡe se ba taa cho ba tete de ba na jeɡe ba ŋwea ba ŋwe tei 

to. Ba ná seene ba kwei ba cheɡa ba pa-ne ye ba tɔɡe amo chwei sem de ba wo 

maama, nmo dwi dem bá ɡa nɔɔno se o di paare Isarele tiina bam baŋa ne.’  
5 Nam yé swei Zeruya bu Joaba déem na ke amo tei to. O ɡo Nera bu Abenera, de 

Jefere bu Amasa. Banto maa ye Isarele jar-keira yiɡa tiina balei bam mo. Maŋa kalo 

tiɡura na tera dé loɡo kom wone to mo o ɡo-ba ne ba wo jara wone mo tei. Jana bam 

konto wo o yuu ne, ne ba na kwei-ba ba taare o teiŋ-kila de o natera maama tei to 

mo.* 6 Nam ke‑o ne n boboŋa na laɡe tei to. Yé yaɡe‑o se o te o tete toone. 7 Ko nam ná 

ye Bazilayi wolo na nwoŋi Gilead to bia bam, ke banto lanyerane se n pa-ba ba 

ni-wodiu. Bɛŋwaane banto déem nii amo baŋa ne maŋa kalo a na duri se a lu nmo 

zembaaro Abisalom jeŋa ne to mo.*  
8 Nam ɡuli Simeyi wolo kwo na ye Gera ye o nwoŋi Bahurim na wo Benjamin kateiri 

dem ne to. Dɛ dem a na maa vei Mahanayim to mo o tiini o sɔɔle lwarem o yaɡe a yuu 

ne. O maa na jeeri-ne Jɔdan buɡa kam ni ne to mo a pwooli BAŊA WƐ yere ŋwaane we 

amo bá zɔ‑o a ɡo.* 9 Nmo nam yé ke‑o nenɛɛne o jeɡe bora. Nmo na jeɡe swa 

lanyerane to, ta‑n yei n na wó ke‑o tei se o te jana wone, de o yuu na maŋe ko peere 

tei maama to de.”  
 

10 Konto kwaɡa ne, David ma te ye o vo o kwoa tei. Ba ma suli‑o David teo komd 

wone. 11 O nɛ bena finna mo Isarele teo paare dem wone. Bena finna yam wone, o ke 

bena yarepɛ mo Heboron ne, o daare o ke bena fintɔ-yatɔ Jerusalem ne. 12 David bu 

Solomon ma leiri o di o kwo paare dem. O paare dem déem tiini de jeini lanyerane.  

Solomon paare dem yɔɔre de jeini  

13 Dɛ dedwe, Adonija wolo nu na ye Haɡifa to ma zaŋe o vo Bafeseba wolo na ye 

Solomon nu to tei. Bafeseba ma bwei Adonija o we, “N tu de wo-zuru mo na?” O ma 

leiri we, “Ɛɛ, a tu de wo-zuru mo.” 14 O ta maa we, “A jeɡe taane mo se a ta a bere‑m.” 

Bafeseba ma leiri o we, “Nam ta.”  
15 Adonija ma tole o taane dem o we, “Nmo maŋe n yei we, teo kom ya ye amo nyem 

mo. Isarele tiina maama maa teena se amo mo taa ye pɛ wolo na wó leiri David yuu 

ne to. BAŊA WƐ nam mo laɡa ye o kwei paare dem o pa a choro kom. 16 Tɔ, amo laɡe a 

lwoori woŋo dedoa mo n tei ne. Popo, nam yé ve-ne.” Bafeseba ma leiri o we, “Nam 

ta.” 17 Adonija ma leiri o we, “A laɡe se n lwoori Pɛ Solomon se o kwei Abisaɡe wolo 

na ye Sunem tu to o pa-ne se a ma a ji a kaane. Pɛ wom wó sɛ nmo na wó lwoori‑o 

kolo to.” 18 Bafeseba ma leiri o we, “Ko lana. Amo wó seene a vo a ŋɔɔne de Pɛ 

Solomon a pa‑m.”  
19 Bafeseba na vei o yi da to, mo Pɛ Solomon zaŋe o jeeri‑o ye o daare o tiiri o yiɡa 

ne. O ma jwoori o vo o jeini teɡa ne ye o pa ba ja yituŋu ba ba ba pa o nu Bafeseba se 

o jeini o jazem seeni. 20 Bafeseba ma ta o we, “A laɡe a lwoori wo-balaŋa mo n tei ne. 

Nam yé ve-ne.” Solomon ma leiri o we, “A nu, lwoori nmo na laɡe kolo to, se amo wó 

ke a pa‑m.”  
21 Bafeseba maa we, “Sɛ se n zembaaro Adonija kwei bukɔ wolo na nwoŋi Sunem ye 

o yere ye Abisaɡe to o ma o ji o kaane.” 22 Pɛ Solomon ma leiri o we, “Bɛ mo ye n laɡe 

se a pa se Abisaɡe zo Adonija? Nam lɛɛre n yaɡe se a pa‑o paare dem a woli da, o na 

ye amo zembaaro to ŋwaane. Nam ta ŋɔɔne n pa Wɛ kaanem tu Abiatara, de Zeruya 

bu Joaba de!”  
23 Pɛ Solomon ma du duuri BAŊA WƐ yere ŋwaane o we, “A ná wo pɛ se Adonija ma o 

ŋwea o leiri woŋo kolo o na lwoori amo tei ne to yuu ne, se Wɛ ɡo-ne. 24 Ko ye BAŊA 

WƐ mo tiŋi-ne se a leiri a kwo David yuu ne a di paare dem. O ma pwooli we Isarele 

tiina pwa wó nwoŋi a dwi dem ne. Ŋwea Tu BAŊA WƐ na seene o wora to, Adonija 

jeɡe se o te mo zem dɛ dem wone.” 25 Pɛ Solomon ma toŋe Jehoyada bu Benaya se o 

vo o maɡe Adonija o ɡo. Adonija ma seene o te.  
26 Pɛ wom ma ta o bere Wɛ kaanem tu Abiatara o we, “Jwoori n vo n tete teo 

Anatofe. Nmo maŋe se n te mo. A nam bá ɡo‑m leile, bɛŋwaane nmo ya mo zeŋe 

Yuu-tu BAŊA WƐ ni-ɡwonim dakaa kam n pa a kwo David. N ma‑n tiini n tɔɡe ded‑o n 

na yaara dedɛ.”* 27 Solomon laam ma le Abiatara BAŊA WƐ kaanem totoŋe dem wone. 

O keim dem konto ma pa se BAŊA WƐ na taɡe taane delo Siloo ne ye de vo Eli dwi dem 

seeni to ji cheɡa.*  
28 Joaba déem ye wolo na ke ni de Adonija se o ji pɛ to mo. O nam ya wo woli 

Abisalom. O na niɡi we ba ɡo Adonija to, o ma duri o vo o zo BAŊA WƐ wara-vwei dem 

wone o ja kaanem bimbini dem nyea yam. 29 Ba ma ta ba bere Pɛ Solomon we Joaba 

duri o zo BAŊA WƐ wara-vwei dem o sale bimbini dem yera ne. Solomon ma ta de 

Jehoyada bu Benaya o we, “Véi n maɡe‑o n ɡo.”  
30 Benaya ma vo o zo Wɛ wara-vwei dem wone o ta o bere Joaba o we, “Pɛ wom we, 

n nwoŋi n ba pwooni yiɡa.” Joaba ma leiri o we, “Aawo, a bá nwoŋi. Ywo mo a laɡe a 

te.” Benaya ma jwoori o vo o ta o bere Solomon Joaba na taɡe tei to. 31 Solomon ma 

leiri Benaya o we, “Nam ke o na taɡa tei to. Maɡe‑o n ɡo n daare n kwei‑o n suli. 

Konto mo wó bere we o déem na ɡo nɔɔna balo to jana jene daa tere amo de a kwo 

dwi tiina bam yuu ne. 32 O déem mɛ o se-zɔɔ o ɡo Nera bu Abenera wolo na ye Isarele 

jar-keira bam yiɡa tu to, de Jefere bu Amasa wolo de na ye Judah jar-keira bam yiɡa 

tu to, ye a kwo ya yeiri ko ni ne. Banto balei nam ya ye nɔn-laaro ba ɡare Joaba. BAŊA 

WƐ nam mo wó pa se o na o nɔn-ɡora kam ŋweo. 33 Ba jana bam jene laam wó jwoori 

Joaba yuu ne, de o dwi tiina bam yuu ne taa wuu. BAŊA WƐ nam wó fɔɡe o pa se 

David de o dwi tiina bam taa nae yazura, se wo-zuru taa wo o paare dem baŋa ne.”  
34 Pɛ Solomon na taɡe konto to, Benaya ma jwoori o vo Wɛ wara-vwei dem o maɡe 

Joaba o ɡo. Ba ma kwei o yera yam ba vo o tete teo ba suli‑o kaɡoa kam wone. 
35 Solomon ma pa se Benaya leiri Joaba yuu ne o ji jar-keira bam yiɡa tu. O ma daare 

o pa Zadoki de leiri Abiatara yuu ne o ji Wɛ kaanem tu.  
36 Solomon ma toŋe o bwoŋi Simeyi ye o ta we, “Maŋe Jerusalem teo wone ywo se n 

lɔ sɔŋɔ n ta‑n zoore da. Nam yé lɔɡese teo n vo jei jei. 37 Dɛ dem n na wó nwoŋi 

Jerusalem n bɛ Kidoron nabara kam to, ba wó ɡo‑m mo. Konto nam ná kea, ko ye nmo 

tete yiɡa mo.”  
38 Simeyi ma leiri Solomon o we, “Kolo nmo na taɡa to ye lanyerane mo. Amo wó ke 

kolo maama a Pɛ wom na taɡa to.” Simeyi ma zo Jerusalem ne o dáane.  
39 Bena yatɔ na kɛ to mo Simeyi kabɛ selei duri ba nwoŋi ba vo Gafa teo Pɛ Akisi 

wolo kwo na ye Maaka to tei. Simeyi na lɔre we ba wo Gafa ne to, 40 o ma zaŋe o di o 

bonaɡa kam o vo Pɛ Akisi tei se o beeri o kabɛ sem. O ma na-ba ye o daare o ja-ba o 

jwoori sɔŋɔ.  
41 Solomon na maane we Simeyi zeɡe Jerusalem ne o vo Gafa o jwoori to, 42 o ma 

bwoŋi‑o ye o ta ded‑o o we, “Amo déem pɛ nmo pwooli BAŊA WƐ ŋwaane we n yé 

nwoŋi Jerusalem teo wone. A ma daare a kaane‑m we, ‘Dɛ dem n na wó lɔɡese teo to, 

nmo wó te mo.’ Nmo nam leiri amo we, kolo a na taɡa to lana, se nmo wó sɛ. Ko dae 

konto na? 43 Bɛŋwaane mo n yiri ni delo n na pwooli de BAŊA WƐ to, ye n daare n ve 

amo de ni dem?” 44 Solomon daa ma ta de Simeyi o we, “N tete yɔɔre n yei puseŋa 

kikia yalo n na ke a kwo David baŋa ne to. Nam ta yei we BAŊA WƐ mo wó waare‑m 

ko maŋe de zonne delo maama n na ke to. 45 Se ko ná ye amo Pɛ Solomon, BAŊA WƐ 

wó swɛ amo swolim, ye o ta pa se David dwi paare dem fɔɡe de jeini lanyerane taa 

wuu.” 46 Solomon laam ma pa Jehoyada bu Benaya ni pa se o vo o maɡe Simeyi o ɡo.  

Konto baŋa ne mo Solomon déem nɛ dam se o paare dem wane de jeini chekke.  

3 

Solomon lwoori swa Baŋa Wɛ tei ne  



1 Solomon déem ke ni mo de Ejipti teo Pa-faro wom. O ma di Ejipti pɛ wom bukɔ o 

ma o ke kaane. O ma ja bukɔ wom o jwoori David teo kom se ko taa nii maŋa kalo o 

na wó lɔ o sɔŋɔ kom, de BAŊA WƐ diɡa kam, de kabira kalo na kaare Jerusalem o ti to. 
2 Kanto maŋa kam ne, nɔɔna daa ta ke kaanem ba pa Wɛ mo wara-jei bimbina dwi dwi 

baŋa ne, bɛŋwaane ba ya ta wo lɔɡe diɡa BAŊA WƐ yere dem zula ŋwaane.  
3 Solomon déem swoi BAŊA WƐ ye o sɛ se o tɔɡe o kwo David bera yam. De ko de 

Solomon ta yeini o ke kaanem de zwɛɛm pɛɛra o pa Wɛ wara-jei bimbina yam baŋa ne 

mo. 4 Wara-jei selo na jeɡe kuri chekke se dwoi maama to déem wo Gibeon teo ne mo. 

Pɛ Solomon ma vo da o ke zwɛɛm kaanem kuni moro bimbini dem baŋa ne.* 5 O na 

wora to mo BAŊA WƐ veere o tete ded‑o dendwea wone tete ne, ye o we, “Solomon, 

lwoori kolo maama n na laɡe to amo tei ne, se amo wó ke-ko a pa‑m.”  
6 Solomon ma leiri o we, “Nmo déem jeɡe a kwo David swono lanyerane, o na ye 

nɔn-laao na jeɡe nmo cheɡa ye o yɔɔre o tɔɡe chwoŋa to ŋwaane. N ta ma‑n ke cheɡa 

n pa‑o de n na pɛ o lo bakeira se wonto leiri o yuu ne o di paare dem se ko ba ko yi 

zem to. 7 Amo Tu BAŊA WƐ, nmo laam pɛ amo wolo na ye nmo tontoŋeno to leiri a 

kwo David yuu ne a ji pɛ mo. Amo nam ta ye bu mo ye a yeiri a yiɡa de a kwaɡa, se a 

taa wo a nɔɔna bam yiɡa ne. 8 Nmo nam le amo mo se a taa nii nɔɔna balo n na kuri to 

baŋa ne. Ba nam tiini ba ye kɔ-fɔrɔ kolo ni na ware de jeeli to. 9 Nam pa-ne 

boboŋ-laaro se a wane a nii n nɔɔna bam baŋa ne lanyerane, se a daare a ta wae a 

pɔɔre lam de lwarem daane. Kokuri to, wɔ mo wó wane nmo kɔ-fɔrɔ konto o nii o tete 

ne?”  
10 Baŋa Wɛ wo ma pwoli de Solomon na lwoori kolo to. 11 O ma leiri‑o o we, “Ko lana 

de nmo na kwaane n lwoori se a pa‑m boboŋ-laaro se n wane n ja a nɔɔna bam de 

cheɡa to. N wo lwoori se a pa‑m momwɛ-dɛɛre, de jejeɡero, naa se a pa n dona bam 

na chɔɡem. Nmo nam na lwoori swa se n wane n lɔre cheɡa kam to ŋwaane, 12 amo 

wó seene a pa‑m kolo nmo na lwoori amo tei ne to, pa se n na swa de boboŋ-laaro. 

Nmo swa yam wó dwoni nɔɔna balo maama na lwoori‑m ba ŋwe to, de balo maama 

na wó saŋe nmo kwaɡa se ba taa ŋwe to de. 13 Kolo nmo ta na wo lwoori amo tei ne to 

mo a laɡe a kwei a pa‑m a woli da. Amo wó pa n na jejeɡero, de zula n ŋwea maama 

wone, ye pɛ wodwoŋi tera o na wó taa nye de nmo. 14 Nmo ná sɛ n tɔɡe a chwei sem 

ye n sɛ a nia yam nenɛɛne n kwo David na ke tei to, amo wó seene a pa‑m 

momwɛ-dɛɛre”.  
15 Solomon ma puri o yia dɔɔne wone ye o maane we ko ye dendwea wone mo Wɛ 

ŋɔɔne ded‑o. O ma jwoori o vo Jerusalem o zeɡe Baŋa Wɛ ni-ɡwonim dakaa kam yiɡa 

ne o ke zwɛɛm pɛɛra de yazura pɛɛra o kaane o pa Wɛ. O laam ma bwoŋi o tontoŋena 

bam maama pa ba jeeri ba di wodi-fɔrɔ.  

Ka-bworru telei taane  

16 Dɛ dedwe mo ka-bworru telei tu Pɛ Solomon tei se ba kwɛ ba taane. 17 Ba dedoa 

maa we, “Pɛ, amo de kaane wonto mo zoore sɔŋɔ dedoa wone. O wora mo ye amo lo a 

bu. 18 Ko na ke da yalei to, mo o de loɡa. Debam balei yerane nam ya mo zoora ye 

nɔn-ɡaa tera. 19 Tete dedwe mo kaane wonto pane o bu wom o ɡo dɔɔne wone. 20 O ma 

zaŋe tete-koro ne o kwei a bu wom a takeiri ne o tiŋi‑o o nyɔɔne baŋa ne, ye a tiɡi a 

dɔa. O daare o kwei o bu wolo na teɡe to o tiŋi a takeiri ne. 21 Teɡa na poore se a kwei 

a bu wom se o ŋɔɡe yele to, mo a nɛ we o teɡe mo. Ka na poore jaɡesaɡe ye a na bu 

wom yibia to, a maane we o dae bu wolo a na loɡe to.”  
22 Kaane wodwoŋi wom de ma ta we, “Aawo! Bu wolo na ŋwe to ye amo bu mo. 

Wolo na teɡe to maa ye nmo nyem.” Da-yiɡa kaane wom de maa we, “Aawo! Bu wolo 

na teɡe to mo ye nmo bu, se wolo na ŋwe to ye amo bu mo.” Ba ma maɡe ni-kantɔɡɔ 

konto dwoŋi Solomon yiɡa ne.  
23 Pɛ Solomon laam maa we, “Abam maama tɛ we bu wolo na ŋwe to mo ye á bu, se 

bu-too wom ye á dwoŋi nyem mo.” 24 O ma toŋe nɔɔno se o vo o ja se-zɔɔ o ba o pa‑o. 

Ba na kwei ba pa‑o to, 25 o ma pa ni we, “Zaɡe-na bu wonto na ŋwe to belei, se á pɔɔre 

chichworru tem telei á pa kaana balei banto.”  
26 Ko ná ye bu wolo na ŋwe to nu wom, o maa tiini o jeɡe o bu wom ŋwaŋa. O ma 

lwoori Solomon we, “Pɛ! Kwei bu wom n pa kaane wom. Yé ɡo‑o.” Kaane wodwoŋi 

wom maa we, “Zaɡe‑o belei! Amo ná ɡɛa, se o de ɡa” 27 Solomon laam ma ta we, “Yé 

ɡo bu wom. Kwei‑o n pa da-yiɡa kaane wom, se ko ye bu wom nu mo konto chekke.”  
28 Isarele tiina bam maama na niɡi Solomon na bore kaana bam taane dem tei to, ko 

ma ke-ba yaau, ba na maane we Wɛ mo pɛ‑o swa se o taa ma o bore nɔɔna bora 



chekke to ŋwaane.  

4 

Solomon tontoŋena bam taane  

1 Solomon déem tu o ji Isarele tiina bam maama pɛ. 2 O dedɛɛra bam mo tento:  

Zadoki bu Azaria mo ye Wɛ kaanem tu. 3 Elihorefa de Ahija na ye Sisa bia to maa ye 

pɛ tɔn-poponna bam. Ahiluda bu Jehosafate maa ye wolo na tiŋi teo kom lonne 

twanno tem to. 4 Jehoyada bu Benaya ye jar-keira bam yiɡa tu mo. Zadoki de 

Abiatara de maa ye kaanem tiina. 5 Natan bu Azaria ye wolo na nii kateira yiɡa tiina 

bam baŋa ne to mo. Natan bu Zabudi maa ye kaanem tu ye o ta woli pɛ wom 

boboŋa kurim baŋa ne. 6 Ahisara ye wolo na nii pɛ sɔŋɔ kom totoŋa baŋa ne to mo. 

Abeda bu Adoniram maa nii balo na toŋe totoŋ-dɛɛra to baŋa ne.  
7 Solomon déem tiŋi nɔɔna fuɡa-balei mo se ba taa nii Isarele kateira yam baŋa ne. 

Banto totoŋa maa ye se ba ja wodiu ba ba ba pa pɛ de o diɡa tiina chana dedoa bene 

maama wone. 8 Yiɡa tiina bam de ba kateira yam mo tento:  

Ben-Huri déem mo nii Efrayim zwonnu laŋa kam. 9 Ben-Dekere maa nii Makaza, de 

Saalibim, de Bɛte-Semesa, de Elon-Bɛte-Hanan teene dem baŋa ne. 10 Ben-Heseda 

maa nii Arubota, de Sokoo, de Hefera laŋa kam ni maama. 11 Ben-Abinadab maa nii 

Dora kateiri dem maama baŋa ne. Wonto déem di Solomon bukɔ wolo yere na ye 

Tafata to  
12 Ahiluda bu Baana maa nii Taanaka, de Meɡido, de Bɛte-San jei selo maama na 

bwola de Zarefan na wo Jezerele teo teɡa-kuri seeni to. Jei sem konto zeɡe Bɛte-San 

ne se tole konto se yi Abel-Mehola de Jokemeam teene dem maama.  
13 Ben-Gebere maa nii Ramofa-Gilead kateiri dem baŋa ne, ko ta woli de Gilead 

teene delo na ye Manasɛ tu Jayira dwi dem nyem to, dedaane Araɡobi kateiri dem 

na wo Basan ne to, de de teene fuseredo dem ba na lɔɡe kabira ba kaare-de ye ba 

ma lu-nyenno ba ɡare de manchwo-nia yam to.  
14 Yido bu Ahinadaba maa nii Mahanayim kateiri dem. 15 Ahimaazi maa nii Nafitali 

laŋa kam baŋa ne. Wonto de déem di Solomon bukɔ wodwoŋi yere na ye Basemafa 

to mo. 16 Husayi bu Baana maa nii Asere laŋa kam, ko woli de Bealofa teo. 17 Parua 



bu Jehosafate maa nii Isakara laŋa kam. 18 Ela bu Simeyi maa nii Benjamin laŋa 

kam.  
19 Yuri bu Gebera maa nii Gilead kateiri dem. Ko maa ye jei selo Amori tiina Pɛ 

Sihon de Basan teo Pɛ Oɡa ya na di paare se baŋa ne to mo.  

Ko ta woli da to, yiɡa tu dedoa déem mo jeɡe loɡo kom maama o nia.  

Solomon paare dim na vei yiɡa tei to  

20 Judah de Isarele tiina bam kɔɡɔ déem daɡa dedɛ nenɛɛne buɡa ni kasolo na mae 

tei to mo. Ba di ba ni ye ba nyɔ ba sui. Ba maa jeɡe wopwolo. 21 Solomon di o paare 

dem teene dem maama baŋa ne se ko zeɡe Yuferata buɡa kam ni ne, ko tole konto ko 

yi Filisi tiina teɡa kam ni, se ko daare ko vo ko yi Ejipti teo kom siseini dem. Solomon 

ta na ŋwe to, teene dento maama ŋwe ba lampwoo ye ba toŋe ba pa‑o mo.  
22 Wodiu kolo ba na laɡe dɛ maama wone se Solomon de o nɔɔna bam taa di to mo 

tento: mun-bwei ywollu fuseredo (60), dedaane muni ywollu bi de finlei (120), 23 de 

naane fuɡa delo na nuɡi biɡila-biɡila to, de naane finlei delo na beeri ɡaao wone de di 

to, de pei bi, ko ta woli de wei, de feiri, de si, de cheenie to.  
24 Solomon déem tei teene delo maama na wo Yuferata buɡa kam wɛ-zoore seeni to 

de ba pwa bam mo. Laŋa kam konto zeɡe Tipisa ne ka tole taa ka yi Gaza teo kom. 

Wo-zuru maa wo jei sem maama ne. 25 Solomon déem ta na ŋwe maŋa kalo maama ne 

to lwia ba jeɡe nɔɔna balo maama na zoore Judah de Isarele teo ne to, ko na zeɡe Dan 

laŋa kam seeni se ko yi Beeriseba to. Sɔŋɔ maama ko ni twoo jeɡe ba kare mo ba vara. 
26 Solomon déem cheɡe najere morro finna (40,000)f mo o zeɡe se o sisei selo na vaŋe 

jara-keim torokooro to taa zeɡe da. O ta maa jeɡe sisein-nɔɔna morro fuɡa-selei 

(12,000).  
27 Chana maama wone kateiri yiɡa tiina fuɡa-balei bam dedoa dedoa jeɡe se o ja 

wodiu mo o ba o pa Solomon de balo maama na di wodiu o tei ne to. Ba kwaane mo 

ba nii se o yé ɡa kolokolo. 28 Ba ta jaane menag de ɡa-korro ba tui ba tiŋi ba pa 

sisein-nɔɔna selo na wae se duri lela to de sisei sesem sem maama. Ba maama déem ke 

ne ko na maŋe se ba taa ke tei to.  

Pɛ Solomon swa na ɡaale tei to  

29 Wɛ na pɛ Solomon boboŋa de swa yalo to tiini ya daɡa dedɛ. O yi-poro kom de 

ɡaale nenɛɛne buɡa ni kasolo na mae tei to mo. 30 O swa yam déem dana ya dwoi 

yi-pore-nyena balo maama na nwoŋi wɛ-puli seeni jei sem de Ejipti teo to. 31 O déem 

jeɡe swa o dwoi nabiina maama, ko ná maŋe ko ye Ezera dwi tu Etan, de Mahole bia 

batɔ Heman, de Kalekole, de Dareda mo de. O yere ma zaŋe teene delo maama na 

bwola da to ne. 32 Solomon déem laɡe memaŋa morro tetɔ (3,000) mo o ke daane. O 

ma puli lei moro dedoa de senu (1,005) o tiŋi. 33 O maa ŋɔɔne teeni de punnu dwi dwi 

taane, ko ná ye Lebanon Sedare teeni-kamunnu tem taane de Husopa punnu telo na 

puli kabiri yera ne to. O ta maa ŋɔɔne vara, de zuna, de teɡa-veila, de ywona dwi dwi 

taane. 34 Loɡo baŋa teene pwa maama na niɡi Solomon swa yam ŋwa to, mo ba toŋe 

ba nɔɔna se ba vo ba cheiɡi o ni taane.*  

5 

Solomon ti o yiɡa se o lɔ Jerusalem Wɛ diɡa kam  

1 Tura teo pɛ Hiram déem niɡi we ba tiŋi Solomon mo se o leiri o kwo David yuu ne 

o ji Isarele teo pɛ. O ma toŋe o tontoŋena se ba vo Solomon tei ba ke o yu-ywoŋo lei, 

Hiram ni déem na ywomma de David to ŋwaane.* 2 Solomon de ma toŋe kwora kanto 

o pa Hiram ye o we:  
3 “Nmo maŋe n yei we a kwo David ya laɡe se o lɔ Wɛ diɡa mo se nɔɔna taa zuli o 

Tu BAŊA WƐ wom da. O dona bam nam na yeini ba kwaare jara ded‑o to, o wo nɛ 

chwoŋa se o ke konto, se BAŊA WƐ ná pɛ o wane-ba o di o ti, se o ke. 4 Ko nam ná ye 

leile konto, a Tu BAŊA WƐ wom pɛ se dé jei de wo-zuru mo jei maama ne. Dé dona 

daa tera ba na wó pa lɛɛro yi debam. 5 Konto ŋwaane a boŋe a ja se a lɔ Wɛ diɡa 

kam se ko pa a Tu BAŊA WƐ yere dem na zula. Kokuri to, BAŊA WƐ déem pwooli de a 

kwo David o we, ‘Ta‑n yei se n bu wolo na wó leiri n yuu ne o ji pɛ to mo laɡe o lɔ a 

diɡa kam se ko pa a na zula.’*  
6 Konto to, toŋe n nɔɔna bam se ba vo Lebanon ba ɡwoni Sedare dɛ sem ba pa-ne. 

Amo nɔɔna bam wó ɡwaane de-ba ba toŋe. Nmo na laɡe se a ŋwe n tontoŋena bam 

tei maama to, amo wó ŋwe-ba. Nmo yei we nɔɔn-nɔɔno tera debam tei ne o na yei 

dɛ ɡwonim se ko yi abam balo na nwoŋi Sidon seeni to.”  
 

7 Pɛ Hiram na niɡi Solomon kwora kam to o wo ma tiini ko pwoli, ye o ta o we, “Zem 

dɛ dem ne a ke BAŊA WƐ lei de o na pɛ David jeɡe bu wolo na ye swa tu to, se wonto 

leiri o yuu ne o taa tei Isarele na ye te-fɔrɔ to.” 8 Hiram ma toŋe kwora kanto o pa 

Solomon ye o we:  

“A jwoŋi nmo kwora kam. A nam wó ke tei maama n na taɡa to. Amo wó pa ba 

ɡwoni Sedare teeni de tei-ŋonno tedwonnah da-kwollu ba pa‑m. 9 Amo nɔɔna bam 

wó ja dɛ sem ba zeɡe Lebanon zwonnu tem yuu ne ba tu ba vo Mediterania naneo 

kom ni. Ba maa wó vɔ-se ba ke daane se se puki na bam baŋa ne, ye ba daare ba 

dɔɡe se baŋa ne ba ja ba yi mɛ maama nmo na laɡa to. A nɔɔna maa wó bwoli-se, se 

nmo nɔɔna bam laam ja-se ba kɛ. Nmo nam wó woli-ne de wodiiru se a sɔŋɔ kom 

taa di.”  
 

10 Hiram déem ma seene o pa Solomon Sedare teeni de tei-ŋonno tedwonna 

da-kwollu telo maama o na laɡa to. 11 Bene maama wone Solomon de ma pa Hiram 

chaara ywollu morro fuseredo (60,000) de Olivi nuɡa kuriwaa bia morro finlei 

(20,000) se o sɔŋɔ tiina bam taa di.  
12 BAŊA WƐ déem seene o pa Solomon jeɡe swa ne o na pwooli we o wó ke tei to mo. 

Hiram de Solomon ma di badwoŋo da-tei ne. Ba ma fɔɡe ba ɡwoni ni se ba yé lɔ 

da-kwaɡa ne.  
13 Pɛ Solomon déem kuri baara morro fintɔ (30,000) mo na nwoŋi Isarele jei maama 

ne. O ma fe-ba se ba taa ɡwoni dɛ ba pa‑o. 14 O ma pa se Adoniram nii tontoŋena bam 

konto baŋa ne. O nam ya pɔɔre kɔɡɔ kom kuni betɔ mo ye popɔra maama jeɡe baara 

morro fuɡa (10,000). Popɔra dedoa maama ke chana dedoa mo Lebanon ne ye ba 

jwoori sɔŋɔ ba sii chane selei. 15 Solomon déem ta kuri baara morro funɔnɔ (80,000) 

mo se ba vo Isarele zwonnu laŋa kam se ba lɔ kandwa-zana peero jei sem ne. O ma 

daare o le baara morro fuserepɛ (70,000) se ba taa zeŋe kandwa yam. 16 O ta ma kuri 

baara morro tetɔ de bia yatɔ (3,300) se banto taa nii tontoŋena bam de ba totoŋ-dɛɛra 

yam baŋa ne. 17 O déem pɛ se ba yare kandwa yalo na dana ye ya ye kamuna to peo 

yera ne mo se ba ma ba tiŋi Wɛ diɡa kam kuri. 18 Solomon dedaane Hiram tontoŋena 

bam, ko woli de Gebalei tiina badwonna mo ke daane ba ɡwoni dɛ sem ba daare ba lɔ 

kandwa yam, ye ba daare ba fɔɡe ba kwɛ-ya se ba ma ba lɔ Wɛ diɡa kam.  

6 

Solomon na lɔɡe Wɛ diɡa kam tei to*  

2 Wonnu Tiɡisim 3:1-14  

1 Solomon déem zaŋe o bobo BAŊA WƐ diɡa kam lɔɔm. Ko déem ya ke bena bia yana 

de funɔnɔ (480) mo ye Isarele tiina bam yaɡe Ejipti teo. Ko maa ye Solomon paare 

dim bena yana bene dem chane selei chana kam yere na ye Zivi to wone mo.  
2 Diɡa kalo Solomon na lɔɡe o pa BAŊA WƐ to maŋem na ye tei to mo tento: Ka 

dedɔrem seeni ye naba-laara fintɔ mo. Ka kaywalem baŋa maŋem maa ye naba-laara 

fuɡa. Ka wɛ-baŋa maŋem maa ye jatwoɡo de noa ni maŋem kuni fintɔ. 3 Diɡa kam 

napɔrɔ kaywalem maŋem déem ye naba-laara fuɡa mo se ko maŋe de diɡa kam tete. 

Ko dedɔrem maa ye naba-laara yanu. 4 O ma kwei dɛ o ma o ke takwor-balwa Wɛ diɡa 

kabira kam yera ne. 5 Diɡa kam sɛ setɔ seeni o ta ma lɔ di-balwa o kaare kabira kam 

pwooni yiɡa seeni. 6 Di sem lɔɡe se daŋe da-baŋa mo kuni betɔ. Kuri seeni diɡa kam 

kaywalem maŋem ye naba-laara yalei de chichworo mo. Tetare diɡa kam de 

kaywalem maŋem maa ye naba-laara yatɔ, ye baŋa seeni diɡa kam kaywalem maŋem 

ye naba-laara yatɔ de chichworo. Ba déem na lɔɡe di-kamunu kom kabira kam to, ba 

pɔɔre mɛ di-balwa bei sem na wó peini da to. Ba ke konto se ba daa yé lu bɔɔna kabira 

kam yera ne ba lɔ mo.  
7 Ba déem vei peero jei mo ba sare kandwa yalo ba na wó ma ba lɔ Wɛ diɡa kam to 

pa ya maŋe daane. Ba laam ma zeiŋi-ya ba ja ba diɡa kam lɔɔm jei, se sɔɔ yé taa ke ka 

lɔɔm maŋa ne, ko ná maŋe ko ye dwooru naa luuru telo maama sɔɔ de.  
8 Ni delo na zoore di-balwa bam teɡa di sem to jeeri Wɛ diɡa kam teɡa-kuri seeni 

saŋa kam mo. Nateina maa zeɡe dáane ya dɔɔle ya diini tetare di sem, de wɛyuu di 

sem.  
9 Solomon déem ma pa ba lɔ Wɛ diɡa kam ba ti. O ma daŋe bei kabira kam baŋa ne 

ye o daare o ma Sedare da-pelwaro o lware se baŋa ne o ma pu diɡa kam. 10 Di-balwa 

balo o na lɔɡe o kaare Wɛ diɡa kam to dedoa maama wɛ-baŋa maŋem déem ye 

jatwoɡo de noa ni maŋem kuni benu mo. Ba déem mɛ Sedare bei mo ba twoŋi di sem 

konto de Wɛ diɡa kam daane.  
11 BAŊA WƐ déem pɛ Solomon ni o we, 12 “Ko ná ye Wɛ diɡa kanto kam nmo na laɡe n 

lɔ n pa-ne to, nmo ná seene n sɛ a nia yam, de a chullu tem, ye n tɔɡe a bera yam, amo 

wó tɔɡe nmo baŋa a ke a su ni delo a na pwooli de n kwo David to. 13 Amo wó taa 

zoore a nɔɔna Isarele tiina bam tetare ne taa. Amo daa bá viiri a daare-ba.”  
14 Solomon déem ma pa ba lɔ Wɛ diɡa kam ba ti. 15 O ma kwei Sedare da-pelwaro mo 

o kwoli ka wo kabira kam, ko zeɡe ka teɡa kam seeni se ko yi mɛ ba na ne to. O laam 

ma lware ka teɡa kam dedaane da-ŋonnoj. 16 O ma zeɡe diɡa kam wo kwaɡa kam seeni 

o maŋe naba-laara fuɡa se o lɔ kabira o ma che Wɛ di-yun-ɡala kam se ka tiini ka taa 

ye wose Wɛ ŋwaane. O laam ma kwei Sedare da-pelwaro o ma kwoli kabira kam 

konto ko zeɡe ka teɡa kam seeni se ko yi mɛ ba na ne to. 17 Wɛ di-yuu kom tete ma 

daare naba-laara finlei ye ka wo di-yun-ɡala kam yiɡa ne. 18 Ba ma ɡɔɡere kunkwollu 

de ɡa-punnu nyenyero ba ke Sedare dɛ sem yera ne. Diɡa kam wo kandwa daa ba nae, 

ba na mɛ Sedare dɛ ba kwoli ko maama to ŋwaane. 19 O ma kwɛ di-yun-ɡala kam se ba 

laam kwei Wɛ ni-ɡwonim dakaa kam ba ba ba zeɡe da. 20 Diɡa kam konto dedɔrem 

baŋa maŋem déem ye naba-laara fuɡa. Ka kaywalem baŋa maŋem de maa ye 

naba-laara fuɡa, ye ka wɛ-baŋa maŋem ye jatwoɡo de noa ni maŋem kuni finlei. O ma 

taare ka wo kom maama de sabu-seŋa. O ta ma kwei Sedare dɛ o ma ke kaanem 

bimbini ye o daare o ma sabu-seŋa o kwoli-de. 21 Solomon ma yɔɔre o kwei sabu-seŋa 

o ma kwoli Wɛ diɡa kam maama o daare o kwei sabu-seŋa cheɡero o ma che Wɛ 

di-yun-ɡala kam ni dem. 22 Konto dwoŋi mo Solomon déem pɛ ba kwei sabu-seŋa ba 

ma ba kwoli Wɛ diɡa kam maama ba vo ba ti. Ko ta ná ye kaanem bimbini delo na ye 

Wɛ di-yuu kom nyem to, o ma taare-de de sabu-seŋa.  
23 Solomon déem ma pa ba kwei Olivi dɛ ba ɡɔɡere cherubi nyenyero telei se ba 

kwei-te ba zeɡe Wɛ di-yun-ɡala kam wone. Se dedoa maama wɛ-baŋa maŋem maa ye 

jatwoɡo de noa ni maŋem kuni fuɡa. 24-26 Ya maama jeɡe vɔna yalei yalei mo. Vɔŋɔ 

dedoa maama dedɔrem maa ye jatwoɡo de noa ni maŋem kuni benu. Ko na zeɡe 

cherubi dedoa vɔŋɔ kweelim jei ne se ko yi ko dwoŋi kom vɔŋɔ na kweeli mɛ to ye 

jatwoɡo de noa ni maŋem kuni fuɡa mo. Cherubi nyenyero telei tem maama mae 

daane mo.  
27 Solomon ma kwei cherubi selei sem o zeɡe Wɛ wara-jei di-yun-ɡala kam wone. Se 

vɔna yam yareɡe pa se cherubi dedoa vɔŋɔ dwei kabira kam daa dedoa, ye kadwoŋi 

kam vɔŋɔ de dwei daa kadwoŋi kam. Se wo vɔna yam de ma dwei daane. 28 O ma 

daare o kwei sabu-seŋa o ma taare cherubi selei sem. 29 O ma pa ba ɡɔɡere cherubi, de 

konkware, de ɡa-punnu nyenyero ba ke di-yun-ɡala kam de di-yuu kom maama wo 

kabiri sem yera ne. 30 O ta ma kwei sabu-seŋa o ma kwoli di selei sem maama teɡa.  
31-32 Wɛ di-yun-ɡala kam ni dem jeɡe bworru telei mo ba na mɛ Olivi dɛ ba ke. 

Solomon ma pa ba ɡɔɡere cherubi, de konkware, de ɡa-punnu nyenyero ba ke te yera 

ne. Ba laam ma kwei sabu-seŋa ba ma taare bworru tem maama. Ba kwei dɛ mo ba ke 

ni dem ne pa se de jeɡe sɛ senu.  
33 Ni delo na zoore Wɛ diɡa kam tete wone to, ba ma kwei Olivi dɛ ba ma ke ni dem 

sɛ sena. 34 Ba ma kwei da-ŋonno ba ma ke bworru telei ba kwaare ni dem ne. Bworo 

maama maa wae ko pira. 35 Solomon ma pa ba ɡɔɡere cherubi, de konkware, de 

ɡa-punnu nyenyero ba ke te yera ne. Ba ma kwei sabu-seŋa ba taare te maama pa ko 

mara ko mara. 36 Ba ma lɔ kabira Wɛ diɡa kam yera ne ba che ka tetare konkɔlɔ kom. 

Ba ma lware kandwa kuni betɔ ba daŋe da-baŋa ne, ye ba daare ba daŋe Sedare 

da-kwollu kandwa yam baŋa ne, ye ba lɔ konto ba di.  
37 Solomon paare dim bena yana bene dem wone mo, ba déem chwi BAŊA WƐ diɡa 

kam kuri. Ko ye Zivi chana kam wone mo konto. 38 Ka ma ɡuri o paare dim bena 

fuɡa-dedoa bene dem wone. Ko maa ye chane nana chana kam yere na ye Bula to mo 

konto. Wɛ diɡa kam de ka yera wonnu maama ma lɔ fase, ne Solomon na jaane o 



boboŋa se o ke tei to. Ba déem kwei bena yarepɛ mo ba lɔ ka maama ba ɡuri.  

7 

Solomon na lɔɡe o sɔ-fɔrɔ kom tei to  

1 Solomon déem kwei bena fuɡa-yatɔ (13) mo o ma o lɔ o tete sɔ-fɔrɔ kom o ti.* 2 O 

ma lɔ di-kamunu kolo yere na ye ‘Lebanon Goa Diɡa Kam’ to. Diɡa kam konto déem 

ye naba-laara finnu (50) mo dedɔrem baŋa ne. Ka kaywalem baŋa maŋem maa ye 

naba-laara finlei-yanu (25). Ka maa ye jatwoɡo de noa ni maŋem kuni fintɔ (30) 

wɛ-baŋa seeni. Ba déem kwei Sedare bei mo ba daŋe Sedare ywoa baŋa ne. Ywoa yam 

jeɡe ɡene sena mo. 3 Danno telo ba na mɛ ba kwoli diɡa kam yuu to de déem ye 

Sedare dɛ mo. Bei sem déem ye finna-senu (45) mo. Bei fuɡa-senu (15) maa zeɡe ɡena 

maama ŋwaane. 4 Takworru ɡene setɔ mo ba ke pa te jeeri daane kuni betɔ. 5 Diɡa kam 

nia yam mo jeeri daane yatɔ yatɔ ya maŋe diɡa kam yiɡa seeni. Ni dem maama sɛ 

sena sem maa ma daane.  
6 Solomon ta ma lɔ diɡa kalo ba na bwoi we ‘Ywoa Diɡa Kam’ to. Ka dedɔrem baŋa 

maŋem ye naba-laara finlei-yanu (25) mo. Ka kaywalem baŋa maŋem maa ye 

naba-laara fuɡa-yanu (15). O ta ma chwi ywoa o zeɡe o ma ke pwola o tiŋi diɡa kam 

yiɡa ne. O laam ma kwoli ywoa yam o ma o ji pwoŋa.  
7 O déem ta ma lɔ diɡa kadwoŋi se o paare yituŋu kom taa zeɡe da. Ba déem bwoŋi 

ka yere we, ‘Taane Dim Diɡa Kam’. Dáane mo Solomon déem jei o di nɔɔna taane. O 

pɛ ba kwei Sedare da-pelwaro mo ba ma kwoli-ka, ko zeɡe ka teɡa kam ne se ko yi ka 

yuu kom seeni.  
8 O ma lɔ di selo o tete na zoore to pa se nye de di sesem sem. Jeiɡa kam konto déem 

zeɡe konkɔlɔ kodwoŋi ne ye ka wo ‘Taane Dim Diɡa Kam’ kwaɡa ne. O ta ma lɔ sɔŋɔ 

kodwoŋi de o pa Ejipti Pa-faro bukɔ wolo o na di o ma o ke o kaane to. Ko di sem de 

maa nye de di sesem sem o na lɔɡe to.  
9 Ba déem kwei kandwa-ŋona yalo ba na sare pa ya sɛ sem maama maŋe daane to mo 

ba lɔ sɔ-fwaaro tento maama. Ba ma kwei-ya ba lɔ di sem ko zeɡe se biri-beiri sem ne 

se ko yi se nayuni tem maama. Ba déem mɛ kandwa-ŋona yam ba lɔ di sem maama, 

ko zeɡe bira-kwaɡa kam se ko vo ko yi konkɔlɔ-kamunu kom maama mo. 10 Ba mɛ 

kandwa-zana mo ba beiri di sem maama. Kandwa yadwonna dedɔrem ye jatwoɡo de 

noa ni maŋem kuni nana mo. Yadwonna dedɔrem de maa ye jatwoɡo de noa ni 

maŋem kuni fuɡa. 11 Ba ta ma kwei kandwa-ŋona yalo na sare ya maŋe daane to, ko 

woli de Sedare dɛ ba lɔ ba daŋe biri-beira kam baŋa ne. 12 Ko ná ye pɛ sɔŋɔ 

konkɔlɔ-kamunu kom, ba kwei kandwa-ŋona yalo ba na sare to mo ba lɔ kabira ba 

che-ko. Ba ma lware kandwa kuni betɔ ba daŋe da-baŋa ne, ye ba daare ba daŋe 

Sedare da-kwollu kandwa yam baŋa ne, ye ba lɔ konto ba di. Ko ye bedwe mo de ba 

na lɔɡe BAŊA WƐ diɡa tetare konkɔlɔ kom de ko napɔrɔ kom tei to.  

Wɛ diɡa kam yera zela  

13 Pɛ Solomon ma toŋe nɔɔna se ba vo Tura ba bwoŋi Huramk se o ba. 14 Huram nu 

déem ye kadeim mo ye o nwoŋi Nafitali dwi dem wone. O kwo maa ye Tura tu na 

yeini o kwei channa o ɡɔɡere wonnu to mo. Huram tete jeɡe swa lanyerane. O maa ye 

ɡɔɡɔ kolo na wae o kwei channa o ma o ke wonnu dwi dwi to mo. O ma ba Pɛ 

Solomon tei ye o ke totoŋe delo maama o na kwei o pa‑o to.  
15 Huram déem ma mɔ channa ywoa yalei o chwi. Ya dedoa wɛ-baŋa seeni dedɔrem 

déem ye jatwoɡo de noa ni maŋem kuni fuɡa-nana mo. Ya yera kikilu maŋem maa ye 

jatwoɡo de noa ni maŋem kuni fuɡa-belei. [Ba déem mɔɔne-ya se ya taa ye woɡo mo. 

Channa kam liliru maa ye nwe sena maŋem mo.]* Ywoa yalei yam déem ye bedwe 

mo. 16 O ma kwei channa o ma o mɔ wonnu o suɡili ywei maama yuu ne se te wane te 

teili diɡa kam yuu kom seeni. Kolo na suɡili da to maa ye jatwoɡo de noa ni maŋem 

kuni benu wɛ-baŋa seeni ywei maama ŋwaane. 17 O ma ɡɔɡere channa kam o lɛɛne 

daane ne cheɡero tei ye o kwei-ka o lei ywoa yalei wo-suɡila yam yera ne. O ke konto 

mo kuni berepɛ wo-suɡila yalei yam maama yera ne. 18 O ta ma kwei channa kam o 

ɡɔɡere Pomeɡara nyenyero o ke ɡene selei wo-suɡila yalei yam yera ne. 19 O ke 

wo-suɡila yam pa se ya nye de kantɔɡela na ye tei to mo. Ya wɛ-baŋa maŋem maa ye 

jatwoɡo de noa ni maŋem kuni bena. 20 Ywei maama yuu maa jeɡe wo-ɡiɡilu na wo 

cheɡero nyenyero tem teiŋa ne to. Wo-suɡili dem daŋe ko baŋa ne mo, ye Pomeɡara 

nyenyero bia yalei tiɡisi te kaare-de ɡene selei.  
21 Huram ma kwei ywoa yam o chwi Wɛ diɡa kam napɔrɔ kom ni ne. O déem ma pa 

ba bwoi ywei delo na zeɡe ni dem jazem seeni to we, ‘Jakim’. Delo maa na wo jaɡwia 

seeni to maa ye ‘Bowaza’. 22 Wo-suɡila yam maa wo ywoa yam yuni ne, ye ya nye de 

kantɔɡela na ye tei to. Konto ma ɡuri ywoa yam totoŋa.  
23 Huram laam ma kwei channa o mɔ ware-zon-zɔŋɔ ye o bwoŋi ko yere we, ‘Naneo 

kom’. Ko na zeɡe ni dedoa se ko vo ni dedwoŋi to ye jatwoɡo de noa ni maŋem kuni 

fuɡa mo. Ka wɛ-baŋa maŋem maa ye jatwoɡo de noa ni kuni benu. N ná kwei ŋona n 

maŋe-ka ɡiɡilu baŋa ne, ko ye jatwoɡo de noa ni kuni fintɔ mo ko kaare. 24 Ba ma 

kwei channa ba ɡɔɡere wonnu na nye de kunkwollu to ba ke zon-zɔŋɔ kom nia yam 

seeni ba kaare-ka ɡene selei. Jatwoɡo de noa ni maŋem maama jeɡe kunkwollu fuɡa 

mo. Ba déem mɔɔne zon-zɔŋɔ kom de ko kunkwollu nyenyero tem daane mo. 25 O ta 

ma kwei channa o mɔ nabɛ fuɡa-selei pa se ware-zon-zɔŋɔ kom daŋe se baŋa ne. Nabɛ 

sem maama ma kwei se kwɛ se pa daane mo. Nabɛ setɔ déem jeeri baŋa seeni mo. Se 

setɔ de jeeri wɛ-zoore seeni. Setɔ maa jeeri teɡa-kuri seeni ye setɔ jeeri wɛ-puli seeni. 
26 Zoŋa kam déem lira se ko maŋe de da-yiɡa noa maŋem mo. Ka ni dem maa nye de 

na-zoŋa ni na ye tei to, ye ka laam ta ka nwoŋi ne kantɔɡela na ye tei to. Ka wó wane 

ka jwoŋi kuriwaa bia morro telei na mo.  
27 Huram ma kwei channa o ma o ke ware-zwe zeɡem torokooro fuɡa. Toroko 

maama dedɔrem maŋem ye jatwoɡo de noa ni kuni bena mo. Ko kaywalem baŋa maa 

ye jatwoɡo de noa ni maŋem bena. Ko wɛ-baŋa de maa ye jatwoɡo de noa ni maŋem 

betɔ. 28 O na ke torokooro tem tei to mo tento: 29 O kwei channa o ke woŋo na lwoni 

dakaa to mo o zeɡe. O ma kwoli ka sɛ sena sem de channa. O ma mɔ nywonnu, de 

nabɛ, ko woli de cherubi nyenyero o yaɡe ka sɛ sem yera ne, ye o daare o ɡɔɡere 

tio-vɔɔ nyenyero o yaɡe nywonnu de nabɛ nyenyero tem baŋa de te kuri seeni. 
30 Toroko maama déem jeɡe weela nɛ sena de se bei. Te maama ye ba mɛ channa mo 

ba ke-te. Torokooro tem maa jeɡe nyea yana se ya teili na-zoŋa kam. Ba ma ɡɔɡere 

tio-vɔɔ nyenyero ba ke nyea yam sɛ sem ne. 31 Ba ma ke wo-zeɡo na ye ɡiɡilu to dakaa 

kam baŋa seeni. Wo-ɡiɡilu kom luuna se ko maŋe de jatwoɡo de noa ni maŋem dedoa 

mo. Ko kaywalem baŋa maa ye jatwoɡo de noa ni maŋem dedoa de chichworo. Ba 

ɡɔɡere wonnu mo ba kaare dakaa kam ni dem seeni. Ko ná ye toroko kom tete, ko sɛ 



sem maama mae daane mo, se se dae ɡiɡilu. 32 Ko nɛ sem maa zeɡe ko sɛ sena sem 

kuri ne. Se bei sem de ma meeli ko yera ne. Weela yam kaywalem maa ye jatwoɡo de 

noa ni maŋem dedoa de chichworo. 33 Ba ke-ya nenɛɛne ya ye jara-keim toroko weela 

mo. Ba kwei channa mo ba ke bei sem, de weela yam, de ya yera wonnu tem maama. 
34 Ba ma meeli ɡwonnu tena dakaa kam sɛ sena sem yera ne se ba taa maa jaane-ka. 
35 Ba ma ke baŋa ba daŋe dakaa kam baŋa ne. Ka na luuna tei to maŋe de jatwoɡo de 

noa ni maŋem chichworo mo. Baŋa kam de wonnu telo na vɔɡe-ka to maama meeli 

dakaa kam yera ne mo. 36 Huram ma ɡɔɡere cherubi, de nywonnu, de konkwara o ke 

dakaa kam yera maama ne ko maŋe de pwola kalo maama na wora to. O ta ma ɡɔɡere 

tio-vɔɔ nyenyero o kaare ka maama. 37 O déem tɔɡe konto dwoŋi mo o ke torokooro 

fuɡa kam maama. Te maama maa mae daane ye te nye daane.  
38 Huram ma kwei channa o ma mɔ ware-zwe fuɡa se dedoa maama zeɡe ko pa 

toroko dedoa. Ware-zoŋa maama déem jwoŋi ɡarewɛ finna. Ko zeɡe ka ni dedoa ne se 

ko yi dedwoŋi dem ye jatwoɡo de noa maŋem kuni bena. 39 O ma kwei torokooro tem 

tenu o zeɡe Wɛ diɡa kam teɡa-kuri saŋa kam seeni. O ta ma kwei tetem tenu o zeɡe 

baŋa saŋa kam seeni. O ma kwei ware-zon-zɔŋɔ kom o zeɡe Wɛ diɡa kam kuri saŋa 

kam seeni se ko maŋe de ka ɡuɡworo kolo na jeeri wɛ-puli seeni to.  
40 Huram ta ma mɔ zwe selo ba na wó taa mae ba pɛ tentwarem to, de sɛbullu, de 

na-zwe. O déem ma toŋe BAŊA WƐ diɡa kam totoŋa yalo maama Pɛ Solomon na pɛ‑o to 

o ti. 41 Ko maa ye channa ywoa yalei yam, de wo-suɡila yalei yam na wo ywoa yalei 

yam yuu ne to, de channa kam na lɛɛne daane ka kwoli wo-suɡila yam to, 42 dedaane 

Pomeɡara bia yana nyenyero telo o na ɡɔɡere o yaɡe channa kalo na lɛɛne daane to 

ne. Pomeɡera nyenyero tem maa ye ɡene selei na kwoli wo-suɡili dedoa maama. 43 O 

déem ta mɔɔne torokooro fuɡa, de te ware-zwe fuɡa, 44 dedaane ware-zon-zɔŋɔ dedoa, 

de ka kuri channa nabɛ nyenyero fuɡa-selei mo.  
45 Ko ná ye zwe selo ba na wó taa mae ba pɛ tentwarem to, de sɛbullu tem, de na-zwe 

sem, Huram kwei channa kalo na kwɛ to mo o ke te maama o pa Pɛ Solomon se ba taa 

mae ba toŋa BAŊA WƐ diɡa kam totoŋa. 46 Pɛ wom déem pɛ ba mɔ tento maama 

kamɔ-mɔra jeiɡa kalo na wo Jɔdan bwolo kom ne se ko maŋe de Sukofa de Zarefan 

tetare laŋa ne to mo. 47 Solomon maŋe o wo pɛ ba maŋe channa wonnu tem konto 

dunni ba nii, te na tiini te daɡa to ŋwaane. Mo kokuri ba ta wo lɔre te dunni na mae 



tei to.  
48 Solomon déem ta pɛ ba ke BAŊA WƐ diɡa kam wo zela yam maama. Ko maa ye 

sabu-seŋa kaanem bimbini dem, de sabu-seŋa tabolo kolo baŋa ne ba na tiŋi 

bworobworo na zeɡe Wɛ yiɡa ne to. 49 O ta pɛ ba kwei sabu-seŋa kalo na ye chekke to 

mo ba ke min-zwon-zeɡero. Te maa zeɡe Wɛ di-yuu kom wone mɛ na ye di-yun-ɡala 

kam yiɡa ne to, pae tenu wo jazem seeni, ye tenu wo jaɡwia seeni. O ma pa ba ɡɔɡere 

sabu-seŋa punnu nyenyero, ye ba kwei sabu-seŋa ba ke min-zwonnu, de wonnu telo 

na dwei mini dem to. 50 O ma pa ba kwei sabu-seŋa na ye chekke to ba ke na-zwe, de 

wonnu telo na fɔɡe te kwɛ mini dem to, de ware-zwe, de zon-tanlɛ selo ba na ma ba 

zwɛ talwoŋ-ywoŋa to, dedaane min-chala zwe. O ta ma pa ba kwei sabu-seŋa ba taare 

Wɛ di-yun-ɡala kam ni-bworru tem, dedaane bworru telo na zoore Wɛ diɡa kam tete 

to.  
51 Ko déem dɛ konto mo ye Pɛ Solomon pɛ ba toŋe BAŊA WƐ diɡa kam totoŋa maama 

ba ti. O laam ma ja wonnu telo maama o kwo David déem na pɔɔre o zeɡe Wɛ ŋwaane 

to o ja zo ka wo. Ko maa ye lu-nyenno de sabu-seŋa wonnu tem de diɡa kam wo zela 

yam maama mo o kwei o zeɡe BAŊA WƐ diɡa kam lonne wonnu tiŋim jei sem ne.  

8 

Ba jaane Wɛ ni-ɡwonim dakaa kam ba zo Wɛ diɡa kam  

1 Pɛ Solomon déem pɛ ni mo yi Isarele dwi tiina nakwa bam maama se ba ba o tei 

Jerusalem ne. Ko ye ba pwa bam de ba sɔ-yuni tem yiɡa tiina bam maama mo konto. 

O déem ma bwoŋi-ba se ba ke daane ba ja Wɛ ni-ɡwonim dakaa kam na wo David teo 

Zion ne to ba ja ba zo Wɛ diɡa kam. 2 Ba maama ma ke daane ba yi pɛ Solomon tei 

kuri delo na ke chane serepɛ chana kam ba na bwoi we Etanim to maŋa ne.  
3 Isarele tiina nakwa bam maama na jeeri konto to, Wɛ kaanem tiina bam ma zeiŋi 

Wɛ ni-ɡwonim dakaa kam wɛɛne 4 se ba ja ba vo Wɛ diɡa kam. Levi tiina bam de 

kaanem tiina bam de ma zeŋe Wɛ wara-vwei dem de de yera zela yam maama ba ja ba 

kɛ. 5 Pɛ Solomon de Isarele tiina kɔɡɔ kom maama ma vo ba ɡilimi Wɛ ni-ɡwonim 

dakaa kam yiɡa ne. Ba ma kwei pei de naane dedɛ ba ma ba ke kaanem ba pa Wɛ. 

Vara bam tiini ba daɡa dedɛ pa se nɔɔn-nɔɔno ware ba ni o ɡa.  



6 Wɛ kaanem tiina bam ma zeŋe BAŊA WƐ ni-ɡwonim dakaa kam ba ja ba zo Wɛ diɡa 

kam wone ba zeɡe-ka di-yun-ɡala kam na tiini ka ye wose Wɛ ŋwaane to wone. Ba 

déem zeɡe dakaa kam cherubi vɔna yam kuri ne mo. 7 Cherubi selei sem vɔna yam twe 

mo wɛɛne ya kwoli dakaa kam de ka dɛ selo ba na mae ba zeŋe-ka to. 8 Dɛ sem konto 

tiini se dɔra dedɛ. Ko ma pa se nɔɔno ná zo Wɛ diɡa kam o zeɡe ka ni ne, o wae o tole 

o nae dɛ sem. Ko nam ná ye pwooni dem ne mo o zeɡa, o ba nae-se. Se ta zeɡe da de 

zem maama. 9 Woŋo kolo yerane déem na wo Wɛ ni-ɡwonim dakaa kam wone to mo 

ye kandwa-pelɛ selei selo Moses déem na kwei o ke-da Sinayil peo kom baŋa ne to.* 

Dáane mo BAŊA WƐ déem ɡwoni ni de Isarele tiina bam maŋa kalo ba na nwoŋi Ejipti 

teo ne ba kɛ to.  
10 Wɛ kaanem tiina bam na nwoŋi Wɛ di-yuu kom ne to mo kunkwoŋo pɔpɔ ko zo ko 

kwoli BAŊA WƐ diɡa kam maama. 11 Wɛ kaanem tiina bam ware ba jwoori ba zo da ba 

toŋe ba totoŋa, kunkwoŋo kom na wora ye BAŊA WƐ nenɔŋ-fɔrɔ kom pwooni yɔɔre de 

su jei sem maama to ŋwaane.*  
12 Pɛ Solomon ma ware Wɛ o we, “BAŊA WƐ, nmo maŋe n ta n we, nmo wó ta‑n zoore 

kunkwon-lilirru wone mo. 13 Amo nam lɔɡe sɔ-fɔrɔ mo a pa‑m, se n ta‑n zoore ka wone 

taa wuu.”  

Solomon ŋɔɔne de nɔɔna bam  

14 Isarele nɔn-kɔɡɔ kom maama na zeɡe da konto to mo Solomon pipiri o jeeri-ba. O 

ma sɔɔle Wɛ swolim o yaɡe ba baŋa ne. 15 O maa we:  

“BAŊA WƐ wom na ye Isarele tiina Wɛ to maŋe de tia! O yɔɔre o ke o su ni delo o na 

pwooli de a kwo David to mo. Wɛ déem taɡe o we, 16 ‘Ko na zeɡe maŋa kalo a na jaane 

a nɔɔna Isarele tiina bam a nwoŋi Ejipti teo wone to, a ya ta wo kuri teo Isarele dwia 

yam teɡa maama wone se ba lɔ wara-jei ba ma ba zuli a yere da. A laam nam mo kuri 

David se o taa nii a nɔɔna Isarele tiina bam baŋa ne.’ ”  
17 Solomon ta ma ta o we:  

“Amo kwo David ya maŋe o boŋe o ja mo se o lɔ Wɛ diɡa se ba taa zuli BAŊA WƐ wom 

na ye Isarele tiina Wɛ to yere da. 18 BAŊA WƐ nam taɡe ded‑o o we, ‘Nmo ke cheɡa de n 

na jaane boboŋa se n lɔ Wɛ diɡa se ba taa zuli a yere da to. 19 Ko nam dae nmo mo 

jeɡe se n lɔ diɡa kam n pa-ne. Se ko ye nmo tete bu mo wó lɔ diɡa amo yere zula 

ŋwaane.’ 20 Leile konto BAŊA WƐ ke o su tei maama o na pwooli we o wó ke to mo. 

Amo laam mo leiri a kwo David yuu ne a ji Isarele teo pɛ. A ta ma sɛ a lɔ Wɛ diɡa kam 

se BAŊA WƐ wom na ye Isarele tiina Wɛ to yere na zula da. 21 A ta ma ke jeiɡa Wɛ diɡa 

kam wone se ba taa zeɡe Wɛ ni-ɡwonim dakaa kam da. Dakaa kam konto wone mo 

kandwa-pelɛ selo BAŊA WƐ ni-ɡwonim dem na popone se baŋa ne to maa wora. O 

déem ɡwoni ni dem konto de dé nabaara bam maŋa kalo o na jaane-ba o nwoŋi Ejipti 

teo wone to mo.”  

Solomon na lwoori Wɛ tei to  

2 Wonnu Tiɡisim 6:12-42  

22 Solomon ma vo o zeɡe o jeeri BAŊA WƐ kaanem bimbini dem ye Isarele kɔɡɔ kom 

maama zeɡe ba nia. O ma zeiŋi o je sem wɛyuu ne 23 ye o lwoori Wɛ o we:  

“BAŊA WƐ wom na ye Isarele tiina Wɛ to, wɛ dedwoŋi tera wɛyuu ne naa teɡa baŋa ne 

de na nye de nmo. Nmo yɔɔre n swoi balo na tɔɡe n chwei sem de ba wo maama to de 

n na yeini n ke n sui ni delo n na ɡwoni de-ba se n ke to. 24 Ko ná ye amo kwo David 

na ye nmo tontoŋeno to, nmo na tiŋi ni ded‑o se n ke tei to mo n seene n ke te maama 

se ko ba ko yi zem. 25 Isarele tiina BAŊA WƐ wom, a laam lwoori‑m se n ke tei n na 

pwooli de a kwo David ye n we o dwi dem bá ɡa nɔɔno se o di paare Isarele tiina baŋa 

ne, ne ba ná kwaane ba tɔɡe nmo chwei sem ne David tete na ke tei to. 26 Isarele tiina 

Wɛ wom, nam sɛ se kolo nmo na pwooli de a kwo David na ye n tontoŋeno to seene 

ko ji cheɡa.  
27 Amo Tu Wɛ, nmo wó seene n ta‑n zoore teɡa baŋa ne na? Wɛyuu de wɛ-baŋa jei 

sem maama ne, pwola tera ka na maŋe de nmo. Tetɛ mo diɡa kanto a na lɔɡe to wó 

wane ko yi n zoorem?* 28 Amo Tu BAŊA WƐ, a ye nmo tontoŋeno mo. Nam pa n yiɡa 

taa wo a wɛ-lworo kom wone. Cheiɡi a keira kam se n daare n sɛ a zem na lwoori‑m 

woŋo kolo to. 29 Popo, pa se n yia taa paɡe diɡa kanto baŋa ne maŋa maama, tete de 

wea ne. Nmo maŋe n ta we ka zeɡe n yere dem zula ŋwaane mo. Maŋa kalo maama 

ne a ná zeɡe a jeeri diɡa kanto a lwoori‑m, se n cheiɡi a wɛ-lworo kom. 30 Ko ná ye 

amo de n nɔɔna Isarele tiina bam, dé ná zeɡe dé jeeri nmo diɡa kam se dé lwoori‑m, se 

n jeini n wɛyuu sɔŋɔ kom ne n cheiɡi dé wɛ-lworo n daare n yaɡe n chɛ debam.  
31 Nɔɔno ná ke o chɔɡe o dwoŋi yiɡa ye ba ja‑o ba zo nmo diɡa kam wone se o zeɡe 

nmo kaanem bimbini dem yiɡa ne se o du duuri we o wo ke o chɔɡe, 32 jeini telaao ne 

n cheiɡi o taane dem se n daare n ke kolo na maŋe to. Pɔɔre cheɡa n tontoŋena bam 

tetare ne. Pa se puseŋ-nyeno wom na waarem delo na maŋe de o kikia to, se n daare n 

pa wolo na jeɡe cheɡa to na o bora.  
33 Nmo nɔɔna Isarele tiina bam wɛleera ná pɛ se ba dona di-ba jara wone, ye ba laam 

ná pipiri ba jwoori nmo tei ba zo nmo diɡa kanto wone ba ma n yere dem ba lwoori‑m 

se n duri ba yibwona se n daare n yaɡe n chɛ-ba, 34 jeini Wɛ telaao ne n cheiɡi ba keira 

kam konto. Seene n yaɡe ba wɛleera yam n ma‑n chɛ-ba, n daare n ja-ba n jwoori teɡa 

kalo nmo na kwei n pa ba nabaara bam to.  
35 Nmo nɔɔna bam wɛleera ná pɛ se n ja kunkwoŋo kom pa se doa ba nena, ye ba 

laam ná leiri ba wo ye ba zeɡe ba jeeri n diɡa kam ba ma n yere dem ba lwoori wolim 

nmo tei ne de n na waare-ba tei to, 36 jeini Wɛ telaao ne n cheiɡi ba keira kam. Yaɡe n 

nɔɔna Isarele tiina bam wɛleera n chɛ-ba, se n daare n bere-ba chwo-laao se ba taa 

tɔɡa. Pa se doa jwoori ka ne teɡa kanto n na kwei n pa n nɔɔna se ba taa tei to baŋa 

ne.  
37 Da-kore de jawe-chɛɛro ná tu te yi ba teɡa kam, ye jaweero naa kayere dwi dwi ná 

chɔɡe ba kara wodiiru tem, ye ba dona ná zaŋe ba teo kolo maama baŋa ne, naa ko ná 

ye lɛɛro telo maama mo yi n nɔɔna Isarele tiina bam, 38 cheiɡi ba keira kam. Ba wolo 

maama ná zeiŋi o jea o jeeri n diɡa kanto ye o lwoori‑m naa o keeri o jare‑m, o wo na 

tiini ko chɔɡe to ŋwaane, 39 se n jeini n wɛyuu sɔŋɔ kom ne n cheiɡi o keira kam 

konto. Yaɡe ba maama wɛleera n chɛ-ba se n daare n woli-ba. Ke de ba dedoa dedoa 

se ko maŋe de ba kikia na ye tei to, nmo yerane mo na yei nabiinu boboŋa na ye tei to 

ŋwaane. 40 Konto wó pa se n nɔɔna bam taa kɔre‑m da yalo maama ba na wó taa ŋwe 

ye ba zoore teɡa kalo nmo na kwei n pa dé nabaara bam to wone.  
41 Ko ta ná ye veira balo na dae n nɔɔna Isarele tiina bam dwi to, banto wae ba zeɡe 

sa-teo ne ba tui ywo-seeni, ba na niɡi n yere dem ŋwa to ŋwaane. 42 Ko ye n yere na 

zaŋe de n na mɛ n dam n toŋe totoŋ-kamuna to ŋwaane mo banto yeini ba tui ywo. Ba 



wolo ná tu o zeɡe o jeeri n diɡa kanto o lwoori‑m, 43 se n jeini n wɛyuu sɔŋɔ kom ne n 

cheiɡi o wɛ-lworo kom konto. Ke n su kolo maama o na lwoori n tei ne to, se loɡo 

baŋa nɔɔna maama da ko ŋwaane ba ni nmo yere dem ŋwa, ye ba taa kɔre‑m nenɛɛne 

nmo tete nɔɔna Isarele tiina bam na ke tei to. Ba maa wó lɔre we diɡa kanto a na lɔɡe 

to seene ka ye nmo yere dem zula ŋwaane mo.  
44 Nmo nɔɔna bam ná nwoŋi se ba vo mɛ maama n na toŋe-ba se ba kwaare jara de 

ba dona, ye ba ná zeɡe ba jeeri teo konto n na kuri to, de Wɛ diɡa kanto a na lɔɡa 

nmo yere dem zula ŋwaane to ba lwoori wolim nmo BAŊA WƐ tei ne, 45 se n jeini Wɛ 

telaao ne n cheiɡi ba wɛ-lworo kom, de ba na ŋɔne tei n yiɡa ne to, se n daare n ke 

cheɡa n pa-ba.  
46 Nɔɔn-nɔɔno tera o na ba ke wɛleera. Nmo nɔɔna bam nam ná ke wɛleera pa se nmo 

bane zaŋe de-ba, n wae n yaɡe se ba dona di-ba pa se ba ji peena sa-teo ne yiɡa yiɡa 

naa bwola bwola de. 47 Jei sem konto ne ba boboŋa ná jwoori ye ba leiri ba wo Wɛ 

ŋwaane, se n cheiɡi ba wɛ-lworo. Ba ná zeɡe ba dona bam teo ne ba lwoori‑m ye ba 

we, ‘Dé seene dé tusi mo ye dé ke lwarem de puseŋa kikia’, 48 ye ba ná pipiri ba jwoori 

n tei de ba wo maama, nam sɛ se n cheiɡi ba wɛ-lworo kom. Ba ná maŋe sa-teo ne ba 

zeɡe ba jeeri teɡa kanto n na pɛ ba nabaara bam to, de teo kolo nmo na kuri n pa n 

tete to, de a na lɔɡe diɡa kalo nmo yere dem zula ŋwaane to, 49 se n jeini n wɛyuu sɔŋɔ 

kom ne n cheiɡi ba wɛ-lworo kom de ba keira kam n daare n ke cheɡa n pa-ba. 50 Nam 

kwei n nɔɔna bam na ke kolo maama ba chɔɡe n yiɡa to n yaɡe n chɛ-ba, de ba na 

nwoŋi n kwaɡa ne tei to. Nam pa se ba dona balo na di-ba to taa duri ba yibwona. 
51 Kokuri to, ba ye balo n na kuri n pa n tete se ba taa ye n nyɔn-maɡe nɔɔna to mo. N 

ma‑n ja-ba n nwoŋi Ejipti teo ne mɛ ba na nɛ yaara dedɛ ne min-voɡo to.  
52 Yuu-tu BAŊA WƐ, ta‑n nii amo wolo na ye n tontoŋeno to baŋa ne, de n nɔɔna 

Isarele tiina bam baŋa ne, se n cheiɡi dé wɛ-lworo maŋa kalo maama dé na lwoori 

wolim n tei ne to. 53 Kokuri to, ko ye nmo tete mo pɔɔre debam loɡo baŋa dwi maama 

wone se dé taa ye nmo tete nyɔn-maɡe nɔɔna bam, ko maŋe de nmo déem na taɡe tei 

n bere n tontoŋeno Moses maŋa kalo nmo na le dé nabaara bam n ja n nwoŋi Ejipti 

teo ne to.”  
 

54 Solomon na ware BAŊA WƐ ye o lwoori wolim o tei ne o ti konto to, o ma zaŋe 



wɛɛne o zeɡe BAŊA WƐ kaanem bimbini dem yiɡa ne, mɛ o ya na kuni dwoona de teiŋa 

ne o zeiŋi o jea wɛɛne o lwoori to. 55 O ma zeɡe o yɔɔre Isarele tiina kɔɡɔ kom ye o 

kwei Wɛ zaane o ma swɛ ba maama swolim. O ma ta de kwor-dɛa o we:  
56 “BAŊA WƐ maŋe de tia mo, o na pɛ se o nɔɔna Isarele tiina bam laam na siu ne o na 

maŋe o pwooli we o wó ke tei to. O na tiŋi ni de o tontoŋeno Moses we o wó ke 

wo-laaro telo maama to, de dedoa tete wo dɛ na. 57 Debam Tu BAŊA WƐ wó taa wora 

debam tei ne, nenɛɛne o déem na wora de dé nabaara bam tei to. O bá yaɡe debam 

naa o ve debam. 58 O nam wó viriɡi dé bochara se dé taa tɔɡe o chwei sem, ye dé 

daare dé sɛ o nia yam, de o bera yam, de o chullu tem maama, ne o na pɛ dé nabaara 

bam se ba taa tɔɡe to. 59 BAŊA WƐ wó pa se o yiɡa taa wo a taane dento a na lwoori o 

yiɡa ne to wone maŋa maama, wea de tete. Debam Tu BAŊA WƐ ta wó woli amo wolo 

na ye o tontoŋeno to de o nɔɔna Isarele tiina bam se ko maŋe de ba na laɡe tei dɛ 

wone to. 60 Konto wó pa se loɡo baŋa dwi maama lɔre we BAŊA WƐ yerane mo ye Wɛ 

chekke ye o dwoŋi daa tera. 61 Abam balo na ye debam Tu BAŊA WƐ nɔɔna to, ta‑á 

yei-na se á ta‑á tɔɡe o bera yam á daare á sɛ o nia yam maama, ne á na maŋe á ke tei 

zem to.”  

Ba di kuri Wɛ diɡa kam ŋwaane  

62 Pɛ Solomon dedaane Isarele tiina kɔɡɔ kom maama déem ma kwei pɛɛra ba ke 

kaanem ba pa BAŊA WƐ. 63 Solomon déem kwei naane morro finlei-telei (22,000) mo, 

de pei de bone morro bi de finlei (120,000) mo o pa se ba ma ba ke yazura pɛɛra ba 

pa BAŊA WƐ. O de Isarele tiina bam maama ke konto mo ba ma pore BAŊA WƐ diɡa 

kam o yere zula ŋwaane. 64 Dɛ dem konto ne pɛ wom kwɛ konkɔlɔ kom na wo BAŊA WƐ 

diɡa kam yiɡa ne to mo se ko taa ye ko yera Wɛ ŋwaane. O ma zeɡe konkɔlɔ kom 

tetare dem seeni o kwei zwɛɛm pɛɛra, de wodiu pɛɛra, de vara lara kalo na wora 

yazura pɛɛra ŋwaane to o ke kaanem dem. Kokuri to, channa kaanem bimbini dem na 

zeɡe BAŊA WƐ yiɡa ne to muri se kaanem dem maama wane de ke de baŋa ne.  
65 Solomon de Isarele tiina kɔɡɔ kom na wo o tei ne to kwei da yarepɛ mo se ba di 

kuri dem. Ba kɔɡɔ kom déem daɡa mo ye ba nwoŋi Isarele jei maama ne, ko zeɡe 

Lebo-Hamafa teo ne se ko yi Ejipti bu-nɔɡɔ kom seeni, ba ba ba tɔɡe ba di kuri dem ba 

ma zuli BAŊA WƐ. 66 Teɡa na poore to, Solomon ma bane nɔɔna bam se ba jwoori ba 



sam. Nɔɔna bam ma ke pɛ wom lei. Ba na maa jwoori sɔŋɔ to, ba déem jeɡe wopwolo 

dedɛ de BAŊA WƐ na ke wo-laaro telo maama o pa o tontoŋeno David de o nɔɔna 

Isarele tiina bam to.  

9 

Baŋa Wɛ daa veere o tete de Solomon  

1 Pɛ Solomon déem na lɔɡe BAŊA WƐ diɡa kam, de o tete sɔŋɔ kom, de woŋo kolo 

maama o ya na laɡe se o lɔ o ti to, 2 BAŊA WƐ daa ma ba o veere o tete ded‑o o ke 

belei, ne o ya na maŋe o ke tei Gibeon ne to. 3 BAŊA WƐ ma ta ded‑o o we:  

“Amo niɡi nmo na lwoori a tei ne se a ke woŋo kolo a pa‑m to. Diɡa kam n na lɔɡa 

amo ŋwaane to, a seene a pɔɔre-ka se ka taa ye wose mo, se a yere dem taa wora taa 

wuu. Amo yi paɡe ka baŋa ne ye a boboŋa de wó taa wo ka wone maŋa maama. 4 Ko 

nam ná ye nmo, n ná jeɡe cheɡa n ŋwea ne, ne n kwo David déem na ke tei ye o yɔɔre 

o tɔɡe chwoŋa de boboŋ-laaro to, ye n ná sɛ n tɔɡe a nia yam, de a bera yam, de a 

chullu tem, 5 amo laam wó pa se n dwi dem taa di Isarele teo paare taa wuu. A na 

pwooli tei de nmo kwo David we, o dwi dem bá ɡa nɔɔno se o di paare Isarele tiina 

bam baŋa ne to wó seene ko ji cheɡa.  
6 Nmo dedaane dwi delo na wó saŋe nmo kwaɡa to nam ná ywori amo chwoŋa kam 

ne ye á ve a nia yam de a bera yam, á daare á pipiri á zuli wa yadwonna, 7 amo laam 

wó zeili abam Isarele tiina bam se á daa yé ta‑á zoore teɡa kanto a na kwei a pa abam 

to baŋa ne. A maa wó ve diɡa kanto a ya na sɛ se ka taa ye wose a yere zula ŋwaane 

to de. Konto ná kea, dwi-ɡɛ tiina laam wó taa jeɡe Isarele tiina bam mo ba mɔna ye ba 

ɡwooni-ba. 8 Diɡa kanto maa wó yɔɔre ka to ka saare ka taa ye di-dwoŋo. Nɔɔna 

maama maa ná dɛ da se ba kɛ, ko wó ke-ba yaau mo, pa se ba taa chweesa ye ba tɛ 

we, ‘Bɛ mo ye BAŊA WƐ pa se lɛɛro tento yi ba teɡa kam de ba Wɛ diɡa kam?’ 9 Nɔɔna 

maa wó leiri we, ‘Ba tete mo mɛ ba kwaɡa ba ya ba Tu BAŊA WƐ wom. Wonto nam ya 

mo jaane ba nabaara bam o nwoŋi Ejipti teo ne. Ba nam na pipiri ba tɔɡe wa 

yadwonna ye ba zuli-ya to ŋwaane mo BAŊA WƐ pɛ se lɛɛro tento yi-ba.’ ”  

Pɛ Solomon totoŋa yadwonna  

10 Pɛ Solomon déem kwei bena finlei mo o ma o lɔ BAŊA WƐ diɡa kam de o tete sɔŋɔ 



kom maama. 11 Solomon ma kwei teene finlei na wo Galili laŋa kam ne to o pa Tura 

teo pɛ Hiram, kokuri to wonto déem woli‑o de Sedare dɛ, de da-ŋonno tedwonna, de 

sabu seŋa, ne o na laɡa tei maama se o ma o lɔ Wɛ diɡa kam to. 12 Pɛ Hiram na zeɡe 

Tura ne o vo o na teene delo Solomon na pɛ‑o to, o yi maa wo su-de. 13 O ma ta de 

Solomon o we, “A badwoŋi, teene dento dwi mo nmo kwei n pa-ne?” O ma pa de laŋa 

kam yere we ‘Kabul’. Yere dem konto mo wora de zem maama. 14 Hiram ya pɛ 

Solomon sabu-seŋa kalo dunni na yi kilo morro tena (4,000) to mo.  
15 Tontoŋena balo Solomon déem na pɛ se ba toŋe totoŋ-dɛɛra ba pa‑o to taane mo 

tento. O déem pɛ se ba lɔ BAŊA WƐ diɡa kam, de o tete sɔŋɔ kom, de Millo jeiɡa kam, 

ye ba daare ba lɔ Jerusalem teo kabira kam, de Hazora teo kom, de Meɡido teo kom, 

de Gezere teo kom.  
16 Ko ye Ejipti Pa-faro wom déem mo maŋe o ke jara o di Gezere teo kom. O de mini 

mo ko wone ye o daare o ɡo Kanaan tiina bam na zoore da to. O ma daare o kwei-ka o 

pa o bukɔ se o ma o zo Solomon. 17 Solomon ma pa ba jwoori ba lɔ Gezere teo kom.  

Solomon déem ma pa o tontoŋena bam lɔ Bɛte-Horon teo kom na wo kuri seeni to, 
18 de Baalafe, de Tamara na wo Judah kaɡoa kam ne to. 19 O ta pɛ se ba lɔ teene delo o 

na wó taa zeɡe wodiiru, de jara-keim torokooro, de sisein-nɔɔna da to. O ta pɛ se ba lɔ 

o boboŋa na jaane kolo maama se o lɔ to mo Jerusalem ne, de Lebanon ne, de jei selo 

maama o na di paare da to.  
20-21 Solomon na fe nɔɔna balo se ba taa toŋe totoŋ-dɛɛra ba pa‑o to déem ye Amori 

tiina, de Hiti tiina, de Pɛrizi tiina, de Hivi tiina, de Jebusi tiina mo. Banto dae Isarele 

dwi tiina ye ba ya ta daare Isarele teɡa kam ne. Banto nam ye dwia yalo Isarele tiina 

bam déem na wo yɔɔre ba chɔɡe to bia mo. Ba ta ye kabɛ mo de zem maama. 22 Ko 

nam ná ye Isarele tiina bam tete, Solomon déem wo pɛ se banto ji o kabɛ. O nam pɛ se 

ba ji o jar-keira, de o dedɛɛra, de o jar-keira yiɡa tiina, de o jara-keim torokooro dira, 

dedaane o sisein-dira yiɡa tiina mo.  
23 Dedɛɛra balo na nii tontoŋena bam baŋa ne ba pa Solomon to déem ye nɔɔna bia 

yanu de finnu (550) mo. Ba déem maa nii o totoŋa yam maama baŋa ne.  
24 Pɛ Solomon kaane wolo na ye Ejipti Pa-faro wom bukɔ to déem zeɡe David teo 

kom ne o vo sɔŋɔ kolo Solomon na lɔɡe o pa‑o to. Solomon ma lɔ Millo jeiɡa kam o 

woli da.  



25 Kuni betɔ bene maama wone mo Solomon yeini o ke zwɛɛm pɛɛra de yazura pɛɛra 

bimbini delo o na lɔɡa o pa BAŊA WƐ to baŋa ne. O ta ma zwɛ talwoŋ-ywoŋa o pa 

BAŊA WƐ. Konto baŋa ne mo o déem pɛ se Wɛ diɡa kam zeɡe ka ti.  
26 Pɛ Solomon déem pɛ se ba ke nabwor-kamunnu dedɛ Ezion-ɡebera ne ba pa‑o. Teo 

kom konto bwola de Elofe na wo Nane-soŋo kom ni ne Edom teɡa baŋa ne to mo. 27 Pɛ 

Hiram ma toŋe o nɔɔna balo na yei nabwooru yuŋim to badaara se ba vo ba ɡwaane 

de Solomon nɔɔna bam ba toŋe. 28 Ba ma yuŋi nabwooru tem ba vo ba yi Ofiri ye ba 

na sabu-seŋa dedɛ dáane. Ba ma ja sabu-seŋa kilo morro fuɡa-tena (14,000) ba jwoori 

ba vo ba pa Pɛ Solomon.  

10 

Seba ka-pɛ wom yera taane  

1 Seba teo ka-pɛ wom déem niɡi Pɛ Solomon yere na zaŋe jei maama ne de o na zuli 

BAŊA WƐ tei to. O ma zaŋe o vo Jerusalem se o faŋe‑o de bwia yalo na dana to o nii. 
2 O déem pɛ se o tontoŋena dedɛ tɔɡe ded‑o ba vo, dedaane kona yalo na zeŋe 

talwoŋ-ywei dwi dwi, de sabu-seŋa, de kandwa-nyenno dedɛ to. O na yi Solomon tei 

to mo o bwei‑o bwia yalo maama o boboŋa na jaane se o bwei to. 3 Pɛ Solomon de ma 

leiri o bwia yam maama. Ya ná maŋe ya chana tei de, o wane o leiri ya maama. 4 Seba 

teo ka-pɛ wom ma maane Solomon swa yam maama na ye tei to. O ta ma na pɛ sɔŋɔ 

kolo o na lɔɡe to, 5 de wodiiru telo o na yeini o di to, de o na kwɛ o tontoŋena bam 

jeiŋa jei tei, de balo na zeŋe o wodiu de wo-nyɔɔro ba pa‑o to na zo ɡare-nyenno telo 

to, dedaane pɛɛra yalo o na yeini o zwɛ o ma o ke kaanem BAŊA WƐ diɡa kam ne to. O 

na maane tento maama to, ko ma pa o ni yɛ.  
6 O ma ta de pɛ wom o we, “A ta na wo a tete teo ne ye a ni n yera seina yalo maama 

to seene ko ye cheɡa mo. 7 Ko ná dae amo tete mo na tu a na tento maama to, a ya wó 

ta we ko ye vwa mo. A nam na niɡi wonnu telo to wo yi tei maama a yi dento zem na 

nɛ to chichworo. Nmo swa yam de n jejeɡero tem daɡa te dwoi ba na taɡa tei ba 

bere-ne to. 8 Nmo nɔɔna bam de n tontoŋena bam tiini ba jeɡe yu-ywoŋo, ba na wo n 

tei ne dɛ maama ba cheiɡi nmo swa taana yam to ŋwaane. 9 N Tu BAŊA WƐ wom maŋe 

de tia, de o wo na dɛ nmo ye o kuri‑m se n di paare Isarele tiina baŋa ne to. BAŊA WƐ 



na swoi Isarele dwi tiina taa wuu to ŋwaane mo o kuri‑m se n ji ba pɛ, se n daare n 

tɔɡe chwoŋa n ta‑n bora cheɡa bora n pa-ba.”  
10 Ka-pɛ wom déem ma kwei sabu-seŋa na dwoi kilo morro tena (4,000) to o pa 

Solomon, ko woli de talwoŋ-ywei, de kandwa-nyenno dedɛ. Nɔɔn-nɔɔno nam ta wo 

fɔɡe o ja talwoŋ-ywei selo na daɡa se yi selo Seba ka-pɛ wom na kwei o ja o ba o pa Pɛ 

Solomon to.  
11 Pɛ Hiram nabwooru telo déem na zeɡe Ofiri ne te ja sabu-seŋa te ba te pa Pɛ 

Solomon to ta ma ja da-ŋonnom de kandwa-nyenno dedɛ na nwoŋi da to te ba te pa‑o. 
12 Pɛ wom ma kwei dɛ sem o ma ke nateinan se ya woli Wɛ diɡa kam ne, de pɛ sɔŋɔ 

kom ne. O ma daare o ma dɛ sem o ke kwanno dwi dwi o pa balo na leeni to. 

Da-ŋonno tem konto tiini te lana te dwoi telo maama na tu te yi Isarele teo de zem 

maama to.  
13 Pɛ Solomon déem kwei kolo maama Seba ka-pɛ wom na laɡa to o pa‑o mo. Ko dae 

wonnu telo o boboŋa na jaane se o pa‑o to yerane, se ko ye ka-pɛ wom na lwoori kolo 

maama o tei ne to mo o pɛ‑o o woli da. Ka-pɛ wom de o kwaɡa kam laam ma jwoori 

ba teo.  

Solomon jejeɡero na daɡa tei to  

14 Bene maama wone Solomon déem yeini o jwoŋi sabu-seŋa kilo morro finlei-tetɔ 

(23,000) mo, 15 ko woli de lampwoo kolo o na jwoŋi bimbeera, de pipim-piina, de 

Arabia pwa bam maama, de Isarele teo kateira yiɡa tiina bam tei ne to.  
16 Pɛ Solomon déem kwei sabu-seŋa o ma mɔ nantan-kamuna bia yalei (200) mo. O 

déem kwei sabu-seŋa na yi kilo terepɛ to mo o ma turi se dedoa dedoa. 17 O ta ma ke 

nantan-balwa bia yatɔ (300), ye o kwei sabu-seŋa na yi kilo telei to o ma turi se dedoa 

dedoa. O ma kwei-se o ke diɡa kalo ba na bwoi we ‘Lebanon Goa’ to wone.  
18 Pɛ wom ta ma pa se ba kwei tuu yeila ba ma ke paare yituŋ-zɔŋɔ ba pa‑o. Ba ma 

daare ba ma sabu-seŋa kalo na ye chekke to ba turi ko yera. 19 Nateini delo na jeɡe 

natein-yia yaredo to mo diini de yi paare yituŋu kom. Ko kwaɡa kam maa ye kukulu 

ko baŋa seeni.o Ko je selei sem maama maa jeɡe nywoŋo nyenyeɡo se takeiri ne. 
20 Nateini dem natein-yi maama de maa jeɡe nywoŋo nyenyero telei de baŋa ne, jazem 

de jaɡwia seeni, se ko ke nywoŋo nyenyero fuɡa-telei. Loɡo baŋa teene maama ne 

paare yituŋu tera ko na nye de Pɛ Solomon nyem kom.  
21 Ko ná ye Pɛ Solomon na-zwe sem maama, ko woli de o zela yalo maama na wo 

‘Lebanon Goa’ diɡa kam ne to, ba mɛ sabu-seŋa mo ba ke te maama. Ba wo mɛ 

lu-nyenno ba ke te kolokolo, te na ba jeɡe yuu Solomon paare maŋa kam ne to 

ŋwaane. 22 Pɛ wom déem jeɡe nabwor-kamunnu dedɛ te na woli de Pɛ Hiram 

nabwooru tem te beeri pipiu ŋwaane to. Bena yatɔ maama wone o nabwooru tem wó 

zeŋe sabu-seŋa, de lu-nyenno, de tuu yeila, de kali-faaro, de kali dwi dwi mo te ba te 

pa‑o.  
23 Pɛ Solomon déem mo ye nadum de swa tu o dwoi pwa maama loɡo baŋa ne. 

24 Loɡo baŋa nɔɔna dwi maama maa swoi se ba taa tui o tei ba cheiɡi yi-poro taane 

delo BAŊA WƐ na pɛ‑o to. 25 Ba nam ná yeini ba tui, ba dedoa dedoa maa wó ja o pɛɛre 

o ba o pa Solomon. Bene maama wone ba déem jaane lu-nyenno wonnu, de sabu-seŋa 

wonnu, de ɡwaaro, de terale nuɡap, de talwoŋ-ywoŋa dwi dwi, de sisein-nɔɔna, de 

bona-sisei ba tui ba pa‑o.  
26 Solomon déem ma la jara-keim torokooro moro de bia yana (1,400), dedaane 

sisein-nɔɔna morro fuɡa-telei (12,000). O déem pɔɔre se sedwonna o yaɡe teene delo o 

na kuri se ŋwaane to ne. Sedaara maa wo Jerusalem ne mɛ o na zoore to. 27 O paare 

dim maŋa ne, lu-nyenno tiini te daɡa Jerusalem ne ne kandwa tei. Sedare da-ŋonno de 

maa ba jeɡe zore nenɛɛne kaporro na daɡa tei wɛ-zoore seeni bwollu tem ne to. 
28 Nɔɔna déem vei Ejipti de Silisia teene dem mo ba kwei sabu ba yeiɡi sisei ba pa 

Solomon. Ko maa ye o pipim-piina mo yeini ba yeiɡi-se Silisia teo ne, ye ba ŋwe kolo 

na maŋe to. 29 Ko ná ye jara-keim toroko, ba yeini ba yeiɡi-ko Ejipti ne de lu-nyenno 

sabu-dala bia yaredo (600) mo. Siseiŋa maa yeiɡi de lu-nyenno sabu-dala bi de finnu 

(150). Pɛ wom pipim-piina bam déem yeini ba kwei torokooro de sisein-nɔɔna dedɛ ba 

yeiɡi ba pa Hiti tiina pwa bam de Aram tiina pwa mo.  

11 

Solomon kaana bam taane  

1 Pɛ Solomon déem swoi se o taa laɡe kaana dedɛ na ye veira to mo o woli o kaane 

wolo na ye Ejipti Pa-faro bukɔ wom to ne. O kaana bam konto nwoŋi Moaba tiina, de 

Amon tiina, de Edom tiina, de Sidon tiina, de Hiti tiina bam wone mo. 2 Se ko lwoori o 

na di kaana bam konto to, BAŊA WƐ ya maŋe o kaane Isarele dwi tiina bam we, ba yé 

zaŋe ba di bukwa balo na nwoŋi teene dem konto ne to, naa ba sɛ se ba bukwa zo 

banto de baara. BAŊA WƐ taɡe o we, “Á ná ke konto, banto wó soɡe á bia bam boboŋa 

se ba taa zuli ba jwona yam mo.” De konto maama, Solomon déem ta laɡe teene dem 

konto bukwa mo. 3 Solomon déem di kaana na ye pwa bukwa to bia yarepɛ (700) mo. 

O maa jeɡe ka-bi bia yatɔ (300) o woli da. Kaana bam konto ma pa se Solomon ywori 

Wɛ chwoŋa wone. 4 Solomon na yi o kokweero maŋa to, mo o kaana bam pɛ se o zuli 

ba wa-yɔɔro tem. Konto ma pa se o daa ba jeɡe cheɡa de o Tu BAŊA WƐ se ko yi o kwo 

David ya na yɔɔre o ke o cheɡa de Wɛ tei to. 5 O déem zuli Asetare jwoni dem Sidon 

tiina na zuli to, de Moleka jwoni dem na ye wo-zɔɔne delo Amon tiina na zuli to mo. 
6 Solomon déem toŋe lwarem o chɔɡe BAŊA WƐ yiɡa. O maa wo kwei o bochare 

maama o ma o tɔɡe BAŊA WƐ nenɛɛne o kwo David na ke tei to.  
7 Solomon déem lɔɡe wara-jei bimbini mo peo kolo na wo Jerusalem wɛ-puli seeni to 

yuu ne, se o taa zuli Chemosi na ye Moaba tiina jwoni to, de Moleka na ye Amon tiina 

jwoni to da. 8 O daa ta ke konto dwoŋi mo o pa o kaana bam maama, se ba de taa zwɛ 

wonnu ba daare ba taa ke kaanem ba pa ba tete wa-yɔɔro tem.  
9 BAŊA WƐ bane déem zaŋe Solomon baŋa ne, de o na ywori o chwoŋa kam wone to. 

BAŊA WƐ wom na ye Isarele tiina Wɛ to déem ya veere o tete o bere Solomon kuni 

belei mo. 10 O ma yɔɔre o kaane‑o se o yé zuli wa-yɔɔro. Solomon ma ve Wɛ ni dem. 
11 Mo kokuri BAŊA WƐ taɡe de Solomon o we, “Nmo na paale n ke n boboŋa na laɡa 

tei, ye n ve a ni dem, de a bera yam to ŋwaane, a laam laɡe a jwoŋi paare dem nmo 

jeŋa ne mo a kwei a pa nmo tontoŋena bam dedoa se o taa tei. 12 David nam na ye 

nmo kwo to ŋwaane, amo bá ke konto nmo ŋwea maŋa ne. Nmo bu nam ná leiri n yuu 

ne, a laam wó jwoŋi paare dem wonto jeŋa ne mo. 13 De konto maama, a bá jwoŋi 

paare dem maama o jeŋa ne. A nam wó pa se dwi dedoa daare se o di paare banto 



baŋa ne, a tontoŋeno Pɛ David ŋwaane, dedaane a tete teo Jerusalem ŋwaane.”*  

Solomon dono Hadad taane  

14 BAŊA WƐ déem pɛ se dono wodwoŋi mo zaŋe o ke chichuŋu de Solomon. Wonto ye 

Edom tu Hadad na ye Edom pɛ sɔŋɔ bu to mo. 15 Faŋa faŋa mo David déem ya vei o 

kwaare jara de Edom teo tiina ye o wane-ba. Joaba wolo na ye o jar-keira bam yiɡa tu 

to ma tɔɡe o vo teo kom konto se o kwei twa bam o ke. O na wora to mo o ɡo Edom 

tiina baara bam maama. 16 O de Isarele jar-keira bam maama déem ma maŋe Edom teo 

kom ne ba ke chane seredo, ye ba ɡo baara bam maama ba ti. 17 Hadad ta na ye bu to, 

o ma tɔɡe de o kwo wom tontoŋena balo ya na ye Edom tiina to se ba duri ba lu ba vo 

Ejipti teo. 18 Ba déem zeɡe Midian ne mo ba vo Paran. Ba ta ma zeɡe Paran ne ba kwei 

nɔɔna ba woli da ba vo Ejipti. Ba na yi da to, Ejipti Pa-faro wom ma kwei sɔŋɔ, de 

teɡa, de ba dɛ wone ni-wodiu o pa Hadad. 19 Pɛ wom yi na su Hadad kikia to, o ma 

kwei o tete kaane nyaane o pa Hadad se o di o ma o ke kaane. Pɛ kaane Tapenesi 

nyaane wom mo konto. 20 Wonto ma lo bakeira o pa Hadad, ye ba pa o yere we 

Genubafe. Tapenesi maa jeɡe‑o o kɔna pɛ sɔŋɔ kom ne. Bu wom de Pa-faro wom bia 

bam maama maa me daane.  
21 Hadad déem niɡi we David de o jar-keira bam yiɡa tu Joaba mo teɡa. O ma ta de 

Ejipti Pa-faro wom o we, “Pɛ, ja! Pa-ne chwoŋa se a jwoori a kwo sɔŋɔ.” 22 Pɛ wom ma 

leiri o we, “Bɛŋwaane mo? Nmo laɡa woŋo mo ye n ɡa amo tei ne na?” Hadad ma leiri 

o we, “Ko dae konto. Nam yaɡe se a jwoori sɔŋɔ.” O ma seene o jwoori o tete teo.  

Solomon dono Rezon taane  

23 Wɛ ta ma pa se dono wodwoŋi ke chichuŋu de Solomon. Wonto maa ye Eliada bu 

Rezon. Rezon déem duri mo o yaɡe o tu Hadadezere na ye Zoba teo pɛ to. 24 David na 

wane Hadadezere jar-keira bam to, konto kwaɡa ne mo Rezon kuri baara balo na ye 

pawe-nyena to o ke daane ye o ji ba yiɡa tu. Ba ma vo Damasika ba zoore da. Ba na 

wora to mo ba pɛ Rezon di paare Damasika ne. 25 Rezon déem ye Isarele tiina dono mo 

maŋa kalo maama Solomon ta na wo o ŋwea wone to. O pɛ se lɛɛro yi Isarele tiina 

bam, ne Hadad de na ke tei to mo. O déem di paare Siria tiina maama baŋa ne ye o 

chuli Isarele tiina bam.  

Solomon dono Jeroboam taane  

26 Nɔɔno wolo de daa na zaŋe o ke chichuŋu de Pɛ Solomon to ye o tontoŋena bam 

dedoa, o yere na ye Jeroboam to mo. Wonto déem ye Efrayim tu Nebat bu mo, ye o 

nwoŋi Zereda. O nu mo ye Zerua. O maa ye kadeim. 27 Ko na ke tei ye o chuli Solomon 

to mo tento: Solomon ya pɛ se ba fɔɡe ba lɔ Millo jeiɡa kam Jerusalem teo ne. O ta ma 

pa ba kwɛ teo kom kabira kam. 28 Jeroboam déem jeɡe baare ye Solomon maane we o 

seene o yia totoŋa yam baŋa ne mo. Mo kokuri o pɛ se Jeroboam nii Josɛf dwi tiinaq 

balo na toŋe totoŋa yam to baŋa ne.  
29 Dɛ dedwe mo Jeroboam nwoŋi Jerusalem ne o maa vei chwoŋa. Wɛ sampwora 

Ahija na ye Siloo tu to ma jeeri‑o chwoŋa yuu ne. Ba balei bam maa wo pwooni ne ba 

yerane, ye Ahija zo ɡare-daŋɔ kolo na ye nadoŋo to. 30 O ma le o ɡare-daŋɔ kom, o ja o 

tore tore se ko ji ɡare-bia fuɡa-telei. 31 O ma ta de Jeroboam o we, “Kwei ɡare-bia fuɡa 

n ta‑n jeɡa, bɛŋwaane BAŊA WƐ wolo na ye Isarele tiina Wɛ to mo we, ‘A laɡe a ja 

paare dem mo a jwoŋi Solomon jeŋa ne, a daare a kwei dwia fuɡa a pa‑m se n ta‑n tei. 
32 A nam wó pa se Solomon ta taa tei dwi dedoa mo, a tontoŋeno David ŋwaane, 

dedaane Jerusalem teo kolo a na kuri Isarele dwia yam maama wone se ko taa ye amo 

tete nyem to ŋwaane. 33 Solomon de o dwi dem ve amo ye ba zuli Asetare jwoni dem 

Sidon tiina na zuli to, de Chemosi jwoni na ye Moaba tiina wɛ to, de Moleka na ye 

Amon tiina wɛ to. Ba maa wo tɔɡe amo chwei sem se ba taa ke kolo na pwoli a wo to. 

Ba nam ve a chullu tem de a bera yam mo. Ba maa wo tɔɡe chwoŋa kalo Solomon 

kwo David na tɔɡe to. 34 De ko de, a bá le paare dem maama Solomon jeŋa ne. O ta ná 

ŋwe, o daa ta wó di paare dem, a tontoŋeno David ŋwaane, de wonto na toŋe o tɔɡe a 

bera yam de a nia yam to ŋwaane. 35 Solomon bu nam ná leiri o yuu ne, a laam wó 

jwoŋi paare dem o tei ne, ye a daare a kwei Isarele dwia fuɡa a pa‑m se n ta‑n tei. 36 A 

nam wó pa se Solomon bu wom taa tei dwi dedoa mo. Konto mo wó pa se Pɛ David 

dwi dem nɔɔno ta taa di paare Jerusalem teo kolo wone amo na kuri se nɔɔna taa 

zuli-ne da to. 37 Ko daare, ko ná ye nmo Jeroboam, amo wó tiŋi‑m se n ta‑n tei Isarele 

teɡa kam mɛ maama n boboŋa na laɡe to. N laam wó di paare Isarele tiina baŋa ne. 

38 N nam jeɡe se n ke kolo maama a na wó pa‑m ni se n ke to, ye n tɔɡe a chwei sem n 

ke kolo na wó pwoli a wo to. Nmo ná toŋe n tɔɡe a bera yam de a ni-kaana yam, 

nenɛɛne a tontoŋeno David déem na ke tei to, amo wó taa wora n tei ne. A ta wó pa se 

n dwi dem taa wora taa, nenɛɛne a na pɛ se David dwi dem ke tei to. N wó ta‑n nii 

Isarele dwi tiina bam baŋa ne. 39 Solomon wɛleera yam ŋwaane, a laɡe a waare David 

kwaɡa kam mo. Ko nam bá taa ye taa wuu.’ ”  
40 Konto ŋwaane Solomon déem beeri chwoŋa se o ɡo Jeroboam. Jeroboam ma duri 

o lu o vo Ejipti. O ma maŋe Ejipti teo Pɛ Sisake tei ne se ko taa nii maŋa kalo Solomon 

na teɡe to.*  

Solomon toone  

41 Solomon déem na di paare ye o ke wonnu telo maama to, de o totoŋa yam, de o 

yi-poro kom maama ba popone-te ba tiŋi Solomon Kikia Seina tɔnɔ kom wone. 
42 Solomon jeini Jerusalem ne o di paare Isarele teo maama ne o ke bena finna mo. 43 O 

laam ma te ye o vo o kwoa tei. Ba ma kwei‑o ba suli o kwo David teo kom ne. O bu 

Rehoboam ma leiri o yuu ne o di paare.  

12 

Isarele tiina ve Rehoboam  

1 Rehoboam déem ma vo Sɛkɛm, Isarele tiina bam maama na jeeri da se ba tiŋi‑o pɛ 

to ŋwaane. 2 Nebat bu Jeroboam déem ya duri o vo Ejipti mo se o lu Pɛ Solomon jeŋa 

ne. O ta na wo dáane to mo o niɡi Solomon toone ŋwa. O ma jwoori sɔŋɔ. 3 Ba ma 

toŋe ba bwoŋi Jeroboam se o de Isarele kɔɡɔ kom maama tɔɡe daane ba vo Rehoboam 

tei. Ba ma ta ded‑o ba we, 4 “Nmo kwo Solomon déem tiini o yaare debam de 

totoŋ-chɛɛra. Konto to, nam kwaane se n pa ko taa bwona ko pa debam, se dé wane dé 

sii dé yaara yam wone. N ná ke konto, dé wó sɛ dé pa‑m.” 5 Rehoboam ma leiri-ba o 

we, “Nam véi-na se da yatɔ kwaɡa ne á laam jwoori á ba se dé nii.” Nɔɔna bam ma 

viiri.  
6 Pɛ Rehoboam ma bwɛ taane dem de nɔn-kwe selo déem ya na ye o kwo Solomon 

nakwa to. O ma bwei-ba o we, “Bɛ boboŋa mo abam jeɡa se á ma á woli-ne se a leiri a 

pa nɔɔna banto?” 7 Nakwa bam ma leiri ba we, “Nmo ná tu n tete se n sɛ nɔɔna bam 

zem na lwoori kolo to, ye n to n pa-ba, ba de wó yɔɔre ba sɛ ba pa‑m wuu.”  
8 Rehoboam ma ve nɔn-kwe sem boboŋe dem ye o daare o vo o bane de nɔn-donno 

telo na ye o yuudwonna pa ba wo o tei ne to. 9 O ma bwei-ba o we, “Nɔɔna banto na 

we, a kwo wom na yaare-ba dedɛ to, a laam pa se ba sii de ba yaara yam to, bɛ 

boboŋa mo abam jeɡa se á ma á woli-ne se a ma a leiri a pa-ba?” 10 Nɔn-donno tem na 

ye o yuudwonna to ma leiri ba we, “Ko ná ye balo na lwoori‑m konto to, ta n bere-ba 

we, ‘Amo noa kam tete kula ka dwoi a kwo wom teiŋa! 11 A kwo keim déem seene ko 

chana á baŋa ne. Ko nam ná ye amo, ko wó dwoni dáane. A kwo wom déem mɛ 

kafene mo o fere abam. Amo nam laɡa a ma kafene selo nia na chana ne nɔŋɔ donem 

to mo a ma a fere abam.’ ”  
12 Da yatɔ yam dɛ ne mo Jeroboam de nɔɔna bam maama daa jwoori ba vo Pɛ 

Rehoboam tei, ne o na maŋe o ta se ba ke tei to. 13 Ba na tu to, Pɛ Rehoboam ma 

zaɡe-ba ni-chɛɛre, o na dole nɔn-kwe sem taane dem o yaɡe to ŋwaane. 14 O nam yɔɔre 

o ke o tɔɡe nɔn-donno tem boboŋa yam mo. O ma ta o we, “A kwo keim déem seene 

ko chana á baŋa ne. Ko nam ná ye amo, ko wó dwoni dáane. A kwo wom déem mɛ 

kafene mo o fere abam. Amo nam laɡe a ma kafene selo nia na chana ne nɔŋɔ donem 

to mo a ma a fere abam.”  
15 Pɛ Rehoboam na wo sɛ nɔɔna bam taane dem to déem tɔɡe BAŊA WƐ boboŋa na 

jaane tei to mo. Ko pɛ BAŊA WƐ na dɛ o sampwora Ahija baŋa o ta tei de Nebat bu 

Jeroboam to mo ji cheɡa.  
16 Isarele tiina bam maama na maane we pɛ wom ve se o ke o tɔɡe ba boboŋa yam to, 

ba ma chɛ sɔɔ ye ba leiri‑o ba we, “Isarele tiina bam, debam dedaane Jesse bu David 

dae daane. Dé yiɡa tera o dwi dem paare wone! Pa-na dé jwoori-na sam. David dwi tu, 

ta‑n nii n tete sɔ-yuu kom baŋa ne!” Ba maama ma seene ba jwoori ba sam. 17 Ko nam 

ná ye Isarele dwi tiina balo na zoore Judah teene dem ne to yerane, Pɛ Rehoboam 

déem ta mo di paare ba baŋa ne.  
18 Pɛ Rehoboam ma toŋe Adoniram wolo na nii totoŋ-chɛɛra yam baŋa ne to se o vo 

Isarele dwia yalo na wo baŋa seeni to tei o kwɛ taane dem. O na yi da to, nɔɔna bam 



maama ma dole‑o de kandwa ba ɡo.* Konto baŋa ne Pɛ Rehoboam ma faŋe o lei o 

toroko o duri o lu o vo Jerusalem. 19 De zem maama Isarele tiina na wo baŋa seeni to 

ve mo se David dwi dem taa di paare ba baŋa ne.  
20 Isarele tiina bam na maane we Jeroboam tu o wora to, ba ma toŋe ba bwoŋi‑o se o 

ba ba kɔɡɔ kom na ɡilimi mɛ to. Ba ma pa se o ji Isarele tiina pɛ. Judah dwi dem 

yerane mo sɛ ba pa David diɡa kam.  

Semaya na pworisi tei to  

21 Rehoboam na yi Jerusalem to mo o bwoŋi Judah de Benjamin dwia yam nɔɔna 

balo na yei jara keim chekke to. Ba déem ye jar-keira morro bi de funɔnɔ (180,000) 

mo. O ma boŋe se o kwaare jara de Isarele dwi tiina badaara bam, se o wane o pa ba 

maama jwoori ba ke daane se o taa tei-ba, o na ye Solomon bu to ŋwaane. 22 Wɛ ma pa 

o tontoŋeno Semaya ni ye o we, 23 “Nam pa amo taane dento yi Judah teo Pɛ Solomon 

bu Rehoboam, de Judah dwi tiina bam maama, de Benjamin dwi tiina bam, de nɔɔna 

badaara bam maama we, 24 ‘BAŊA WƐ kwora mo tento: Yé zaŋe-na á ke jara de á chorro 

Isarele tiina bam. Á maama véi-na sɔŋɔ, se amo mo pɛ se konto maama ke.’ ” Ba 

maama ma sɛ BAŊA WƐ ni dem ye ba jwoori ba sam.  

Jeroboam nwoŋi Baŋa Wɛ kwaɡa ne  

25 Jeroboam ma fɔɡe o lɔ Sɛkɛm teo na wo Efrayim zwonnu laŋa kam ne to o zoore 

da. O ma zaŋe dáane o vo o lɔ Peneli teo. 26 Dɛ dedwe o ma boŋe o tete ne o we, 

“Keim dem na ye tei to, paare dem wó wane de jwoori David diɡa kam. 27 Amo nɔɔna 

bam ta ná laɡe ba taa vei Jerusalem Wɛ diɡa kam ba ke kaanem ba pa BAŊA WƐ, ba 

laam wó jwoori ba sɛ ba pa ba tu Rehoboam wolo na ye Judah teo pɛ to mo. Ko maa 

ná ke konto, ba wó ɡo-ne mo se ba laam taa zuli wonto.”  
28 O na boŋe de wone o ti to, o ma kwei sabu-seŋa o mɔ na-mɔre selei o daare o ta de 

o nɔɔna bam o we, “Isarele tiina bam, á daa yé daane á tete de á na vei Jerusalem yiɡa 

yiɡa á zuli Wɛ tei to. Nii-na! Wa yalo déem na jaane abam ya ja nwoŋi Ejipti teo ne to 

mo tento.”* 29 O ma kwei kamɔɡɔ kom dedoa o zeɡe Bɛtel ne, o daare dedoa o zeɡe 

Dan ne. 30 Keim dem konto ma pa se Isarele tiina bam ke wɛleere, ba na yeini ba vei 

Bɛtel de Dan ba zuli kamwaro tem to ŋwaane. 31 Jeroboam déem ta lɔɡe wara-jei 

bimbina zwonnu tem yuu ne, ye o daare o kuri kaanem tiina balo na wo nwoŋi Levi 

dwi dem wone to se ba taa ke kaanem jei sem konto ne.  
32 Jeroboam ta ma zeɡe chulu se nɔɔna bam taa vei ba kaane kamwaro tem chane 

nana chana kam da fuɡa-yanu dɛ ne, ne ba déem na yeini ba ke kuri tei Judah teo ne 

to. Jeroboam maa yeini o vei Bɛtel o ke kaanem o pa na-mɔre kamwaro telo o na 

mɔɔne to. O déem pɛ se kaanem tiina bam zoore Bɛtel ne, se ba taa nii wara-jei selo o 

na lɔɡe to baŋa ne mo.  

Wɛ sampwora na tu Bɛtel ye o ta taane delo to  

33 Chane nana chana kam da fuɡa-yanu dɛ dem na yi to, Jeroboam ma vo Bɛtel o ke 

kaanem bimbini delo o na mɔɔne to baŋa ne, se o di kuri delo o na dɛ o tete boboŋa 

ŋwaane o tiŋi o pa Isarele tiina bam to.  

13 
1 Jeroboam ta na zeɡe bimbini dem teiŋa ne se o ke kaanem to mo Wɛ tontoŋeno 

wodwoŋi tu o yi da. BAŊA WƐ ya toŋe kotu se o zeɡe Judah teo ne mo o vo Bɛtel. 2 O 

ma ta kaanem bimbini dem taane, ne BAŊA WƐ na pɛ‑o ni se o ke tei to. O ma baɡe de 

kwor-dɛa ye o we, “Bimbini, bimbini, nam cheiɡi! BAŊA WƐ na taɡe kolo to mo tento: 

Ba wó lo bakeira kalo na nwoŋi David dwi dem wone o yere na ye Josia to. Nmo baŋa 

ne mo o laɡe o ɡo kaanem tiina balo na ke kaanem ywo-seeni to. O maa wó zwɛ 

nabiina kwi nmo baŋa ne.”  
3 Dɛ dem konto ne, Wɛ tontoŋeno wom ta ma maŋe taane dem ye o we, “Bimbini 

dem wó bɔke belei ye tentwarem na wo de baŋa ne to wó jaɡe. Konto baŋa ne mo á 

wó lɔre we BAŊA WƐ mo seene o tɔɡe amo baŋa ne o ŋɔɔne.”  
4 Pɛ Jeroboam na niɡi Wɛ tontoŋeno wom na taɡe tei o chɔɡe Bɛtel bimbini dem to, o 

ma twe o jeŋa o jeeri‑o, ye o baɡe de kwor-dɛa o we, “Ja-o-na”. Pɛ wom na taɡe konto 

to mo bedwe baŋa ne o jeŋa kam koɡe ka maŋe wɛɛne. O ma ware o de-ka teɡa ne. 
5 Bimbini dem de ma bɔke belei pa se tentwarem dem jaɡe jei maama, ko maŋe de Wɛ 

tontoŋeno wom na taɡe BAŊA WƐ kwora tei to.  



6 Pɛ Jeroboam ma ta de nɔɔno wom o we, “Lwoori n Tu BAŊA WƐ tei ne se o duri a 

yibwona o daare o yɔɔre a jeŋa kam.” Wɛ tontoŋeno wom ma seene o lwoori BAŊA WƐ 

pa se pɛ wom jeŋa kam jwoori ka lana, ne ka ya na ye tei to. 7 Pɛ wom ma ta de Wɛ 

tontoŋeno wom o we, “Nam pa se dé vo a sɔŋɔ se n di wodiu. A nam ta jeɡe pɛɛre se a 

woli da a pa‑m.” 8 Nɔɔno wom ma leiri pɛ wom o we, “Nmo ná maŋe n kwei n jejeɡero 

tem chichworo mo se n pa-ne, a bá sɛ a vo n sɔŋɔ. A ta ná wo ywo-seeni, a bá di 

wodiu naa a nyɔ na. 9 Kokuri to, BAŊA WƐ pɛ-ne o ni dento mo o we, ‘Yé di kolokolo 

naa n nyɔ na. Nam yé tɔɡe chwoŋa kalo nmo ya na tɔɡe to n jwoori Judah teo.’ ” 10 Wɛ 

tontoŋeno wom ma zeɡe Bɛtel ne o tɔɡe chwo-ɡaa o viiri.  

Wɛ sampwora kadwoŋi na tusi tei to  

11 Maŋa kam konto ne, Wɛ sampwora kadwoŋi ya zoore Bɛtel ne ye o tiini o kwe. O 

bia bam ma pa se o maane Wɛ tontoŋeno wolo na nwoŋi Judah teo to na ke tei 

maama Bɛtel ne to. Ba ta ma ta o na taɡe taane delo o bere pɛ wom to. 12 Bia bam kwo 

ma bwei-ba o we, “O dɛ yei ne mo o viiri?” Ba ma bere‑o Wɛ tontoŋeno wom na dɛ 

chwoŋa kalo o viiri to. 13 Nɔn-kwea kam ma ta de o bia bam o we, “Ke-na lela á ti 

bonaɡa kam yiɡa á pa-ne.” Ba na ti ka yiɡa to, o ma faŋe o lei-ka 14 ye o duri se o yi 

Wɛ tontoŋeno wom. O ma vo o na o na jei tei-zɔŋɔ kuri ne ye o bwei‑o o we, “Nmo mo 

ye Wɛ tontoŋeno wom na nwoŋi Judah teo n ba to na?” O ma leiri o we, “Ɛɛ, ko ye 

amo mo.”  
15 Sampwora kalo na nwoŋi Bɛtel to ma ta‑o o we, “Pa dé vo sɔŋɔ se n di wodiu.”  
16 Wɛ tontoŋeno wom ma leiri o we, “A bá wane a da de nmo a jwoori. A maa bá 

wane a zo n diɡa, naa a di wodiu, naa a nyɔ na de nmo. 17 BAŊA WƐ pɛ-ne ni o we, a yé 

di wodiu naa a nyɔ na ywo-seeni. A nam yé tɔɡe chwoŋa kalo a na dɛ to a jwoori 

Judah teo.”  
18 Nɔn-kwea kam ma leiri o we, “Amo de ye nmo dwoŋi sampwora mo. Wɛ maleka 

nam mo taɡe BAŊA WƐ kwora de amo o we, a ja‑m a jwoori a sɔŋɔ se n di wodiu n 

daare n nyɔ na.” Tento maama nam ye vwa yerane mo o fɔɡa. 19 Wɛ tontoŋeno wom 

ma seene o da de Wɛ sampwora kam o vo o di wodiu ye o nyɔ na o sɔŋɔ ne.  
20 Maŋa kalo ba na jei ba di to mo BAŊA WƐ kwora tu o sampwora kalo na kwe ye o 

ja wodwoŋi wom o jwoori o sɔŋɔ to tei. 21 O ma baɡe Wɛ tontoŋeno wom na nwoŋi 



Judah to de kwor-dɛa o we, “BAŊA WƐ na taɡe kolo to mo tento: N ve ni delo n Tu 

BAŊA WƐ na pɛ‑m se n tɔɡe to. 22 N nam sɛ se n jwoori n ba n di wodiu mɛ o na taɡa o 

we n yé di to. Konto ŋwaane, ba bá suli‑m n kwoa yibeeli dem ne.”  
23 Wɛ tontoŋeno wom na di o ti to, nɔn-kwea kalo na jaane‑o o jwoori to ma ti o 

bonaɡa yiɡa o pa‑o se o viiri. 24 Wɛ tontoŋeno wom na maa viiri to mo nywoŋo jeeri‑o 

chwoŋa ne ko ɡo. O yera yam na tiɡi chwoŋa ni ne to, nywoŋo kom de bonaɡa kam 

ma daare te maŋe ya baŋa ne te zeɡa. 25 Nɔɔna balo na dɛ chwoŋa kam konto ba maa 

kɛa to ma na o na tiɡa ye nywoŋo kom maŋe o baŋa ne ko zeɡa. Ba ma duri ba vo 

Bɛtel teo mɛ nɔn-kwea kam na zoore to ba ta kolo na ke to ba bere nɔɔna.  
26 Wɛ sampwora kalo na cheɡe‑o o ja o jwoori to na niɡi to, o ma ta o we, “Wɛ 

tontoŋeno wom tete mo tento! O ve BAŊA WƐ ni dem o na pɛ‑o se o tɔɡe to. BAŊA WƐ 

ma kwei‑o o pa nywoŋo kom se ko kaare‑o ko ɡo, se ko pa o na taɡe tei to ji cheɡa.” 
27 O ma ta de o bia bam o we, “Ti-na bonaɡa kam yiɡa á pa-ne.” Ba ma seene ba ke 

konto. 28 O ma nwoŋi o vo o na Wɛ sampwora kam na tiɡi chwoŋa kam ni ne ye 

bonaɡa kam de nywoŋo kom maŋe o baŋa ne te zeɡa. Nywoŋo kom ya wo di‑o. Ko 

maa wo daane bonaɡa kam de. 29 Nɔn-kwea kam ma kwei Wɛ tontoŋeno wom yera 

yam o daŋe o bonaɡa kam baŋa ne o ja o jwoori o tete teo. O ma keeri o lua o daare o 

suli‑o. 30 O déem suli‑o o tete yibeeli wone mo. O de o bia bam ma keeri ba we, “Woo, 

a choro ywoo.”  
31 O na kwei‑o o suli o ti to, o ma ta de o bia bam o we, “Amo tete ná teɡa, kwei-na 

amo á suli Wɛ tontoŋeno wonto yibeeli dem wone. Pɛ-na a kwi sem á tiŋi o kwi sem 

teiŋa ne. 32 Kokuri to, wonto na taɡe Wɛ kwora kalo o ma o chɔɡe bimbini dem na wo 

Bɛtel ne to, dedaane wara-jei selo na wo Samaria teene dem wone to wó seene ko ji 

cheɡa.”  
 

33 Tento maama kwaɡa ne, Jeroboam déem ta wo sɛ se o yaɡe o keim-balwaaro tem. 

O ta yeini o le wolo de wolo maama o na yi to mo se ba taa ke kaanem wara-jei sem 

ne. Wolo maama ná laɡe se o ji kaanem tu, o yeini o sɛ kotu mo se o ke konto. 
34 Jeroboam de o dwi dem na ke wɛleera yanto dwoŋi to mo pɛ se o dwi dem maama 

saare loɡo baŋa ne.  



14 

Ahija pworisi o chɔɡe Jeroboam  

1 Maŋa kam konto ne Jeroboam bu Abija weela ko chana. 2 Pɛ Jeroboam ma ta de o 

kaane o we, “Paale n leiri n tete se ba yé lɔre we n ye a kaane, se n zaŋe n vo Siloo. 

Wɛ sampwora Ahija wo dáane. Wonto ya mo taɡa a taane we amo wó ji pɛ to. 3 Nam 

kwei bworobwooru fuɡa, de maasa, de tooro kunkwolo dedoa n ja n vo n pa‑o n daare 

n bwei‑o n nii kolo na laɡe ko ke bakeira kam to. O laam wó ta o bere‑m.”  
4 Jeroboam kaane wom ma sɛ. O ma zaŋe o vo Siloo ye o kɛ o yi Ahija sɔŋɔ. Kanto 

maŋa ne to, Ahija yia mo dwei, o na tiini o kwe to ŋwaane. 5 BAŊA WƐ nam taɡe de 

Ahija o we, “Jeroboam kaane wó ba n tei ye o bwei o bakeira kam jaweo kom bwia, o 

na tiini o weele to ŋwaane. A laɡe a bere‑m n na jeɡe se n leiri‑o tei de tei to. O nam 

wó ke nenɛɛne o dae pɛ kaane mo tei.”  
6 Ahija na niɡi kaane wom napera dɔnne o diɡa ni ne to, o ma ta o we, “Zo n ba, se a 

yei we nmo mo ye Jeroboam kaane wom. Bɛŋwaane mo n paale n ke se ba yé lɔre‑m? 

A nam jeɡe ta-lɔŋɔ mo se a ta a bere‑m. 7 Jwoori sɔŋɔ n ta taane dento n bere n baro 

Jeroboam we, ‘BAŊA WƐ na taɡe kolo to mo tento: Amo mo le nmo a nɔɔna Isarele 

tiina bam wone se n ji ba yiɡa tu. 8 A déem mo jaane paare dem a jwoŋi David dwi 

dem jeŋa ne a kwei a pa‑m. De ko de, n wo ke ne a tontoŋeno David na toŋe tei to. 

Wonto déem sɛ a nia yam ye o tɔɡe a chwei sem de o wo maama pa se o kikia pwoli a 

wo. Nmo nam wo ke konto. 9 N tiini n toŋe lwarem n dwoni balo maama ya na dɛ yiɡa 

ba ba to. Nmo tiini n zaŋe a bane mo de n na mɔɔne wa-yɔɔro n pa n tete to. Ya maa 

ye jwona yalo ba na mɛ sabu-seŋa ba mɔ to. Konto to n mɛ n kwaɡa n ya amo. 10 Keim 

dem konto ŋwaane a laɡe a pa se lɛɛro yi Jeroboam sɔ-yuu kom mo. A nam wó ɡo n 

dwi bakeiri sem maama Isarele teo ne, ko ná ye balo ta na wo ba kwo sɔŋɔ ne to, de 

balo na tei ba tete to de. Amo wó yɔɔre a chɔɡe Jeroboam dwi dem, ne mini na di 

na-beinnu kula tei to. 11 Nmo dwi dem nɔɔno wolo maama na wó te teo kolo wone to 

wó ji kukuri ni-wodiu mo. Wolo na wó te pwola ne to maa wó taa ye duura ni-wodiu. 

Amo BAŊA WƐ na taɡe tei to mo konto.’ ”  
12 Ahija ta ma ta de Pɛ Jeroboam kaane wom o we, “Nam jwoori sɔŋɔ. N ná yɔɔre n 

nɔne n naɡa teo kom wone, n bu wom wó te. 13 Isarele tiina maama maa wó keeri o 



lua ye ba kwei‑o ba suli. Jeroboam dwi dem maama wone, ko ye bu wom konto 

yerane mo ba wó kwei ba suli. Kokuri to, Jeroboam dwi dem maama wone wonto 

yerane kikia mo su BAŊA WƐ wom na ye Isarele tiina Wɛ to yi. 14 BAŊA WƐ tete mo laɡe 

o tiŋi pɛ wolo na wó di paare Isarele tiina bam baŋa ne, se wonto saare Jeroboam 

kwaɡa kam maama. Ko bá dáane ye ko ke. 15 BAŊA WƐ wó waare Isarele tiina bam 

nenɛɛne vo-dɛɔ na fuli nanchan-ɡullu ye te vuvuɡi tei to. O ta wó ɡɔ Isarele tiina bam 

te-ywoŋa kanto o na kwei o pa ba nabaara bam to ne, o daare o pa se ba jaɡe ba kɛ 

yiɡa yiɡa ba ɡaale Yuferata buɡa kam. Kokuri to, ba pɛ se BAŊA WƐ bane zaŋe de-ba, 

ba na zuli Asera nyenyeɡo dɛ sem to ŋwaane. 16 Wɛ wó ve Isarele tiina bam, Jeroboam 

na ke wɛleera o daare o pa se banto de lwoni ba ke-ya to ŋwaane.”  
17 Jeroboam kaane wom ma zaŋe o jwoori Tiraza teo. O na yɔɔre o nɔne o naɡa o 

diɡa ni ne to mo bu wom teɡa. 18 Isarele tiina maama ma keeri o lua ye ba kwei‑o ba 

suli, ne Wɛ sampwora Ahija na maŋe o ta Wɛ kwora we ko wó ke tei to.  

Pɛ Jeroboam toone  

19 Jeroboam déem na di paare ye o toŋe wonnu telo maama to ba popone-te ba tiŋi 

Isarele Teo Pwa Seina tɔnɔ kom wone, ne ko ná ye o tiɡura keim de o na tei o nɔɔna tei 

to. 20 Jeroboam di paare Isarele teo ne bena finlei-yalei (22) mo ye o daare o te. O 

toone dem kwaɡa ne o bu Nadab ma leiri o ji pɛ.  

Judah teo Pɛ Rehoboam taane  

21 Solomon bu Rehoboam déem jeɡe bena finna-dedwe (41) mo ye o ji Judah teo pɛ. 

O ma di paare bena fuɡa-yarepɛ (17) Jerusalem ne, mɛ BAŊA WƐ tete na kuri Isarele 

teene maama wone se ba taa zuli o yere da to. O nu yere mo ye Naama. O maa ye 

Amon tu.  
22 Judah tiina bam déem tiini ba toŋe lwarem ba chɔɡe BAŊA WƐ yiɡa. Ba na tiini ba 

ke wɛleera tei to chuchuɡi Wɛ bane ko dwoni ba nabaara bam na ke tei to. 23 Ba déem 

lɔɡe bimbina mo se ba taa kaane ba jwona zwonnu maama baŋa ne, de teeni maama 

kuri ne. Ba ta ma chwi kandwa de Asera nyenyeɡo dɛ ba zeɡe se ba taa zuli-ya. 
24 Baara déem ta bwoori mo jei sem konto ne. Konto to Judah tiina bam ke ba lwoni 

wo-zɔɔna yalo dwi-ɡɛ tiina na yeini ba ke ye Wɛ zeili-ba teɡa kam ne o daare o pa 

Isarele tiina bam jeini to mo.  



25 Pɛ Rehoboam paare dim bena yanu maŋa ne mo Ejipti Pɛ Sisake déem tu o kwaare 

jara de Jerusalem teo kom. 26 O ma wane o vere jejeɡero telo maama na wo BAŊA WƐ 

diɡa kam wone to, de telo maama na wo pɛ sɔŋɔ kom wone to, ko woli de jara-keim 

nantane selo Solomon déem na mɛ sabu-seŋa o ke to. 27 Pɛ Rehoboam ma kwei channa 

o ma o jwoori o ke nantane sedwonna o zeɡe da. O ma kwei-se o ke babɛ selo na yere 

pɛ sɔŋɔ manchwoŋo ni dem to jeŋa ne. 28 Maŋa kalo maama pɛ wom na wó zo BAŊA 

WƐ diɡa kam wone to, babɛ sem mo jeɡe se ba zeŋe nantane sem ba tɔɡe o kwaɡa. Ba 

daa ná ti, banto ta mo wó zeŋe-se ba jwoori ba tiŋi pɛ sɔŋɔ yerena diɡa kam ne.  
29 Rehoboam déem na di paare ye o ke wonnu telo maama to, de o totoŋa yam 

maama ba popone-te ba tiŋi Judah Teo Pwa Seina tɔnɔ kom wone. 30 Maŋa kam konto 

maama ne tiɡura déem mo tiɡi Pɛ Rehoboam de Pɛ Jeroboam tetare ne. 31 Rehoboam 

ma te ye o vo o kwoa tei. Ba ma kwei‑o ba suli o kwoa bam yibeeli ne David teo 

Jerusalem ne. O toone dem kwaɡa ne o bu Abijar ma leiri o yuu ne o ji pɛ.  

15 

Judah teo Pɛ Abija taane  

1 Isarele teo pɛ Jeroboam paare dim bena fuɡa-nana bene dem wone mo Abija déem 

di Judah teo paare. 2 O déem jeini Jerusalem ne o di paare dem bena yatɔ mo. O nu 

yere mo ye Maaka wolo na ye Abisalom bukɔ to.*  
3 Abija déem ke wɛleera yalo maama o kwo Rehoboam na ke to mo. O maa wo sɛ o 

Tu BAŊA WƐ de o bochare maama nenɛɛne o nabaaro David déem na sɛ tei to. 4 De ko 

de, David ŋwaane mo BAŊA WƐ duri o yibwona. O ma pa se Abija lo bakeira se wonto 

leiri o yuu ne o twoŋi paare dem Jerusalem ne. 5 BAŊA WƐ ke konto bɛŋwaane David 

kikia déem su o yi lanyerane, de o na sɛ o nia yam o ŋwea maama wone tei to, ko ná 

dae o na ke o chɔɡe Hiti tu Yuria seeni to yerane.  
6 Abija ŋwea maama maŋa ne to, tiɡura kalo ya na maŋe ka tiɡi Rehoboam de 

Jeroboam tetare ne to wo fɔɡe ka kwori. 7 Abija déem na di paare ye o ke wonnu telo 

maama to, de o totoŋa yam maama ba popone-te ba tiŋi Judah Teo Pwa Seina tɔnɔ 

kom wone. 8 Abija ma te ye o vo o kwoa tei. Ba ma kwei‑o ba suli David teo Jerusalem 

ne. O toone dem kwaɡa ne o bu Asa ma leiri o di paare. Two Kingdoms|KAS_Two 

Kingdoms_HK039A.jpg|col|1 Kings||Isarele de Judah|15:8  

Judah teo Pɛ Asa taane  

9 Isarele teo pɛ Jeroboam paare dim bena finlei bene dem wone mo Asa déem di 

Judah teo paare. 10 O ma jeini Jerusalem ne o di paare dem bena finna-dedwe (41). O 

nu nakwe yere déem mo ye Maaka wolo na ye Abisalom bukɔ to.  
11 Asa totoŋa déem su BAŊA WƐ yi lanyerane ne o nabaaro David na ke tei to. 12 O 

zeili baara balo na bwoori wara-jei sem ne to. O ta ma daare o chɔɡe jwona yalo o 

nabaara bam na mɔɔne ba jeɡe ba zuli to. 13 O nu nakwe Maaka ya chwi Asera 

nyenyeɡo daa pa ba jeɡe ba kaana. Asa ma ɡwoni-de o de teɡa ne o daare o kwei-de o 

zwɛ Kidoron nabara kam ne. O ta ma le Maaka se o daa yé taa jeɡe dam pɛ sɔŋɔ ne. 
14 Asa déem wo wane o chɔɡe wara-jei bimbina yalo ba na ke kaanem da to. De ko de, 

o ŋwea maama wone o yɔɔre o kwei o cheɡa o pa BAŊA WƐ mo. 15 O déem ta ma kwei 

pɛɛra yalo o de o kwo wom na kwei ba pa BAŊA WƐ to o ja o vo o tiŋi Wɛ diɡa kam 

wone. Pɛɛra yam déem ye lu-nyenno wonnu, de sabu-seŋa wonnu, de zela dwi dwi 

mo.  
16 Tiɡura déem mo wo Judah teo pɛ Asa de Isarele teo pɛ Baasa tetare ne maŋa kalo 

maama ba na jeɡe ba paara yam ba di to. 17 Dɛ dedwe Pɛ Baasa ma nwoŋi o vo o 

kwaare jara de Judah tiina bam. O ma wane o jwoŋi Rama teo o daare o fɔɡe o lɔ-ko o 

che. O ma yere jei sem se nɔɔna yé wane ba lɛɛne ba vo Asa laŋa kam naa ba nwoŋi 

da ba kɛ.  
18 Asa déem ma kwei lu-nyenno wonnu de sabu-seŋa wonnu telo ta na wo BAŊA WƐ 

diɡa kam wone to, dedaane jejeɡero telo na wo o tete sɔŋɔ ne to o ke o tontoŋena jeŋa 

ne. O ma toŋe-ba se ba ja kwora ba vo Siria pɛ Ben-hadadi tei Damasika ne. 

Ben-hadadi mo ye Tabirimon bu. O ta maa ye Hezion naa. 19 O kwora kam mo tento: 

“Pa se dé ɡwoni ni daane, nenɛɛne ko déem na ye tei nmo kwo de amo kwo laŋa ne 

to. Nii mo, a jeɡe pɛɛra na ye lu-nyenno de sabu-seŋa to mo se a pa‑m. Nam sɛ se n 

yiri ni delo n déem na ke de Isarele teo pɛ Baasa to, se ko pa o viiri o daare a laŋa 

kam.”  



20 Ben-hadadi ma sɛ Pɛ Asa na taɡe tei to. O ma toŋe o jar-keira de ba yiɡa tiina se ba 

vo ba kwaare jara de Isarele tiina. Jara yam wone, ba ma wane ba jwoŋi Yijon, de 

Dan, de Abel Bɛte-Maaka, de Galili jei sem, dedaane Nafitali laŋa kam maama. 
21 Isarele teo pɛ Baasa na yɔɔre o ni konto to, o ma yaɡe Rama teo lɔɔm o daare o 

tutwoni o jwoori Tiraza se o taa zoore da. 22 O na viiri to, Pɛ Asa ma pa ni yi Judah 

tiina maama se ba zeŋe kandwa yam, de da-kwollu tem Baasa nɔɔna bam ya na jeɡe 

ba lɔ teo kom to ba ja ba kɛ. Pɛ Asa déem kwei wonnu tento mo o ma o lɔ Geba na wo 

Benjamin laŋa kam ne to, de Mizipa.  
23 Asa déem na di paare ye o ke wonnu telo maama to, de o bembɛɛne dem, de o 

totoŋa yam maama, de o na fɔɡe o lɔ teene delo to maama ba popone-te ba tiŋi Judah 

Teo Pwa Seina tɔnɔ kom wone. O kokweero maŋa ne mo jaweo to o nɛ ne pa se o 

ɡwareɡe. 24 Pɛ Asa ma te ye o vo o kwoa tei. Ba ma kwei‑o ba suli o nabaara yibeeli ne 

o kwo nakwe David teo wone. O toone dem kwaɡa ne o bu Jehosafate ma leiri o ji pɛ.  

Isarele teo Pɛ Nadab taane  

25 Judah teo pɛ Asa paare dim bena yalei bene dem ne mo Jeroboam bu Nadab di 

Isarele teo paare. O ma di paare dem Isarele tiina bam baŋa ne bena yalei. 26 Nadab 

déem ke lwarem o chɔɡe BAŊA WƐ yiɡa nenɛɛne o kwo Jeroboam déem na ke tei pa se 

Isarele tiina bam de tusi to.  
27 Baasa wolo kwo na ye Ahija ye o nwoŋi Isakara dwi dem wone to déem ma ke 

chichuŋu de Nadab. Maŋa kalo Nadab de Isarele tiina bam na ɡilimi Gibefon teo ba pu 

se ba wane teo kom ba jwoŋi Filisi tiina jeŋa ne to, mo Baasa zaŋe o baŋa ne o ɡo‑o. 
28 Judah teo pɛ Asa paare dim bena yatɔ maŋa ne mo Baasa déem ɡo Nadab o daare o 

leiri o yuu ne o di Isarele teo paare dem. 29 O na yɔɔre o jeini paare dem baŋa ne to 

mo o ɡo Jeroboam dwi tiina bam maama nyɔ, ye nɔɔn-nɔɔno wo daare. Konto nam pɛ 

se BAŊA WƐ kwora kalo o na pɛ o sampwora Ahija na nwoŋi Siloo to mo ji cheɡa. 30 Ko 

déem ke konto, bɛŋwaane Jeroboam ke wɛleera o daare o pa se Isarele tiina de lwoni 

ba ke-ya. O ta ma chuchuɡi ba Tu BAŊA WƐ wom bane lanyerane.  
31 Nadab déem na di paare ye o ke wonnu telo maama to, de o totoŋa yam maama ba 

popone-te ba tiŋi Isarele Teo Pwa Seina tɔnɔ kom wone. 32 Tiɡura déem mo wo Judah 

teo pɛ Asa de Isarele teo pɛ Baasa tetare ne maŋa kalo maama ba na di ba paara yam 



to.  

Isarele teo Pɛ Baasa taane  

33 Judah teo pɛ Asa paare dim bena yatɔ maŋa ne mo Ahija bu Baasa di Isarele teo 

paare Tiraza ne. O ma di paare dem bena finlei-yana (24). 34 O déem ke lwarem o 

chɔɡe BAŊA WƐ yiɡa, ne Pɛ Jeroboam ya na ke tei ye o pa se Isarele tiina de tusi to.  

16 

Baŋa Wɛ na taɡe kolo o chɔɡe Pɛ Baasa to  

1 BAŊA WƐ kwora déem yi o sampwora Jehu wolo kwo na ye Hanani to we o ta taane 

dento o bere Pɛ Baasa we, 2 “N déem na ye nabwom to, mo a liiri‑m bworu wone se n 

ji amo nɔɔna Isarele tiina bam yuu tu. Nmo nam jwoori n kwei Jeroboam totoŋ-naɡa 

kam mo n jeɡe keim-balwaaro n toŋa, ye n daare n pa se Isarele tiina de ke wɛleera pa 

se a bane zaŋe. 3 Nii mo! A laɡe a chɔɡe nmo de n dwi dem maama mo, ne a na ke 

Nebat bu Jeroboam de o dwi dem tei to. 4 Nmo dwi dem nɔɔno wolo maama na wó te 

teo kolo wone to wó ji kukuri ni-wodiu mo. Wolo maa na wó te pwola ne to wó taa ye 

duura ni-wodiu.”  
5 Baasa déem na di paare ye o ke wonnu telo maama to, de o totoŋa yam, de o 

bembɛɛne dem maama ba popone-te ba tiŋi Isarele Teo Pwa Seina tɔnɔ kom wone. 
6 Baasa ma te ye o vo o kwoa tei. Ba ma kwei‑o ba suli Tiraza teo ne. O toone dem 

kwaɡa ne o bu Ela ma leiri o ji pɛ.  
7 BAŊA WƐ déem mo tɔɡe o sampwora Jehu baŋa ne o pa o kwora kam konto yi Baasa 

de o dwi tiina bam, Baasa na tiini o toŋe lwarem o chɔɡe BAŊA WƐ yiɡa pa se o totoŋa 

yam chuchuɡi Wɛ bane dedɛ to ŋwaane. O daa wo daare Jeroboam totoŋ-naɡa kam. O 

ta ma kwori o chɔɡe Jeroboam dwi dem maama nyɔ.  

Isarele teo Pɛ Ela taane  

8 Judah teo pɛ Asa paare dim bena finlei-yaredo (26) bene dem wone mo Baasa bu 

Ela di Isarele teo paare Tiraza ne. O ma di paare dem bena yalei. 9 Pɛ Ela déem jeɡe o 

tontoŋeno wolo yere na ye Zimiri ye o nii pɛ sɔŋɔ torokooro tem chichworo baŋa ne 

to. O ma ke chichuŋu de pɛ wom. Dɛ dedwe mo Ela wo Areza sɔŋɔ ne. Wonto déem nii 



pɛ sɔŋɔ kom Tiraza ne mo. Ela ma nyɔ sana o wora o buɡa. 10 Zimiri ma zo sɔŋɔ kom o 

maɡe Ela o de teɡa ne o ɡo. Keim dento kea Judah teo pɛ Asa paare dim bena 

finlei-yarepɛ (27) bene dem wone mo. Zimiri ma daare o leiri o ji Isarele teo pɛ.  
11 O na yɔɔre o jeini paare dem baŋa ne to mo o ɡo Baasa dwi tiina bam maama nyɔ, 

ye o chorro de o yuudwonna maama bakeira de dedoa de wo daare. 12 Zimiri déem na 

chɔɡe Baasa dwi dem maama to pɛ se BAŊA WƐ kwora kalo o na tɔɡe o sampwora Jehu 

baŋa ne o pa Baasa to ji cheɡa. 13 Keim dento maama zeɡe Baasa de o bu Ela na ke 

wɛleera ye ba pa se Isarele tiina bam de ke wɛleera yalo to baŋa ne mo. Ba déem 

chuchuɡi BAŊA WƐ wom na ye Isarele tiina Wɛ to bane de ba na zuli jwona tei to mo.  
14 Ela déem na di paare ye o ke wonnu telo maama to, de o totoŋa yam maama ba 

popone-te ba tiŋi Isarele Teo Pwa Seina tɔnɔ kom wone.  

Isarele teo Pɛ Zimiri taane  

15 Judah teo pɛ Asa paare dim bena finlei-yarepɛ (27) bene dem wone mo Zimiri di 

Isarele teo paare Tiraza ne da yarepɛ yerane. Kanto maŋa kam ne Isarele jar-keira bam 

ya tiɡisi daane mo ba ɡilimi Filisi teo Gibefon. 16 Omiri déem mo ye jar-keira bam yiɡa 

tu. Ba ma ni we Zimiri zaŋe ba pɛ wom baŋa ne o ɡo‑o. Ba ma lɛɛre ba zeɡe ba jara 

keim jei sem ne ba kuri Omiri se o leiri o ji Isarele teo pɛ dɛ dem konto ne. 17 Omiri ma 

zeɡe Gibefon teo ne o ja Isarele jar-keira bam maama o vo Tiraza pa se ba ɡilimi teo 

kom ba pu. 18 Zimiri na nɛ we ba tu ba cheiŋi teo kom to, o ma zo pɛ sɔŋɔ dam jei sem 

wone, ye o daare o de mini diɡa kam wone. Mini dem ma zwɛ‑o de ɡo. 19 Lɛɛro tento 

yi Zimiri o na ke lwarem o chɔɡe BAŊA WƐ yiɡa ye o wo yaɡe Pɛ Jeroboam totoŋ-naɡa 

kam to ŋwaane mo. O déem yɔɔre o ke wɛleera o daare o pa se Isarele tiina de lwoni 

ba ke-ya mo.  
20 Zimiri déem na di paare ye o ke wonnu telo maama to, de o na zaŋe Ela baŋa ne 

tei to maama ba popone-te ba tiŋi Isarele Teo Pwa Seina tɔnɔ kom wone.  

Isarele teo Pɛ Omiri taane  

21 Kanto maŋa kam ne kampɔra déem mo zo Isarele tiina bam wone. Ba chichworo 

mo zeɡe Ginafi bu Tibini kwaɡa ne se ba tiŋi‑o pɛ. Badaara bam maa zeɡe Omiri 

kwaɡa ne. 22 Omiri kwaɡa nɔɔna bam déem dana ba dwoi Tibini kwaɡa nɔɔna bam. 

Konto ŋwaane Tibini ma te ye Omiri jeini Isarele paare dem baŋa ne.  



23 Judah teo pɛ Asa paare dim bena fintɔ-dedwe (31) bene dem wone mo Omiri di 

Isarele teo paare. O ma kwei bena fuɡa-yalei (12) o di paare dem. O dɛ yiɡa o ke bena 

yaredo mo Tiraza ne. 24 Pɛ Omiri déem kwei lu-nyenno dunni na yi kilo fuserepɛ (70) 

to mo o ma o yeiɡi teɡa kalo ba na bwoi we Samaria zwoŋo to. O ma yeiɡi-ka nɔɔno 

wodwoŋi tei ne, o yere mo Semera. O ma daare o lɔ sɔ-fwaaro zwoŋo kom yuu ne, ye 

o bwoŋi teo kom yere we Samaria, Semera yere zula ŋwaane.  
25 Pɛ Omiri déem tiini o toŋe lwarem o chɔɡe BAŊA WƐ yiɡa se ko dwoni balo na dɛ 

yiɡa ba jeini paare dem wone to. 26 O yɔɔre o kwei Nebat bu Jeroboam totoŋ-naɡa 

kam maama mo. O ma yɔɔre o ke wɛleera ye o pa se Isarele tiina bam de lwoni ba 

ke-ya. Ba déem chuchuɡi BAŊA WƐ wom na ye Isarele tiina Wɛ to bane de ba na zuli 

jwona tei to. 27 Omiri déem na di paare ye o ke wonnu telo maama to, de o bembɛɛne 

dem maama ba popone-te ba tiŋi Isarele Teo Pwa Seina tɔnɔ kom wone. 28 Pɛ Omiri ma 

te ye o vo o kwoa tei. Ba ma kwei‑o ba suli Samaria teo ne. O bu Ahab ma leiri o yuu 

ne o ji pɛ.  

Isarele teo Pɛ Ahab taane  

29 Judah teo pɛ Asa paare dim bena fintɔ-nana (38) bene dem wone mo Omiri bu 

Ahab di Isarele teo paare. O ma jeini Samaria ne o di paare bena finlei-yalei (22). 
30 Omiri bu Ahab déem tiini o toŋe lwarem o chɔɡe BAŊA WƐ yiɡa se ko dwoni balo 

maama na dɛ yiɡa ba jeini paare dem wone to. 31 O déem paale o kwei Nebat bu 

Jeroboam totoŋ-naɡa kam mo. Kolo maa na dwoi to mo ye o kwei Sidon pɛ Efebaal 

bukɔ Jezebele mo o ma o ji o kaane. O déem tɔɡe o zuli Baal jwoni dem mo. 32 O lɔɡe 

diɡa mo Samaria ne Baal zula ŋwaane o daare o zeɡe kaanem bimbini ka wone. 
33 Ahab ta ma chwi Asera nyenyeɡo daa. O ma tiini o chuchuɡi BAŊA WƐ wom na ye 

Isarele tiina Wɛ to bane se ko dwoni pwa balo na dɛ yiɡa ba ba to.  
34 Pɛ Ahab paare dim maŋa ne to mo Hiyeli na nwoŋi Bɛtel to fɔɡe o lɔ Jeriko teo. O 

na bobo o chwi teo kom biri-beira to mo o bu-kwea Abiram teɡa. O maa na kwaare ko 

manchwoŋo ni bworru tem to mo o bu Seɡubi de teɡa. Ko na ke tei konto to pɛ se Wɛ 

kwora kalo Nun bu Josua na taɡe faŋa faŋa to ji cheɡa.*  

17 

Baŋa Wɛ na ke tei o pa Elija o ni-wodiu to  

1 Wɛ sampwora kadwoŋi déem mo wora, o yere mo Elija. O déem nwoŋi Gilead teo 

Tisibi mo. Dɛ dedwe o ma vo o ta de Pɛ Ahab o we, “Amo toŋe a pa BAŊA WƐ wom na 

ye Isarele tiina Wɛ to mo. Wonto na ye Ŋwea Tu chekke to, a ná wo jwoori a ta taane, 

nyɔnɔ daa bá to, doa de nam daa bá ne teɡa kanto baŋa ne, se ko taa nii bena yalei 

naa yatɔ wɛɛne.”  
2 BAŊA WƐ kwora ma yi Elija we, 3 “Zaŋe n yɔɔre wɛ-puli seeni n vo n seiɡi n tete 

Kerifi nabara kam na wo Jɔdan buɡa kam wɛ-puli seeni to ni ne. 4 Nabara kam konto 

na mo n jeɡe se n ta‑n nyɔa. A nam pɛ bachanɡaaro ni se te taa tui te pa‑m wodiu 

dáane.”  
5 Elija ma ke kolo BAŊA WƐ na pɛ‑o ni se o ke to. O ma seene o vo Kerifi nabara kam 

na wo Jɔdan buɡa kam wɛ-puli seeni to o maŋe da o zoora. 6 Bachanɡaaro tem ma 

jaane bworobworo de nɔna te tui te pa‑o tetete de dedaan-ni maama. O ma nyɔ nabara 

kam na bam.  

Elija de kadeim wodwoŋi taane  

7 Ko na wora ko wora to, nabara kam ma we, doa daa na ba nena teɡa kam maama 

ne to ŋwaane. 8 BAŊA WƐ ma ta de Elija o we, 9 “Zaŋe lela n vo Zarefate na wo Sidon 

teo kom seeni to n ta‑n zoore da. A nam maŋe a ta de kadeim wodwoŋi se o pa‑m n 

ni-wodiu.”  
10 Elija ma zaŋe o vo Zarefate. O na yi teo kom manchwoŋo ni dem to mo o nɛ 

kadeim na wora o beeri o da-dwa. O ma bwoŋi kadeim wom o lwoori‑o o we, “Jan ja! 

Mɔ na n pa-ne se a nyɔ.” 11 Kadeim wom na maa vei se o ja na bam o ba o pa‑o to mo 

Elija daa we, “Jan ja! Kwei bworobworo fee n woli da n ja n ba.” 12 Kadeim wom ma 

leiri o we, “Nmo Tu BAŊA WƐ na ye Ŋwea Tu chekke to, a duɡi o yere ŋwaane we, a ba 

jeɡe bworobworo. Muni fee yerane mo a jeɡa mun-duru wone, a daare a jeɡe nuɡa de 

fee kabɔɔ wone. A zeɡe a puuri da-dwa balei se a jwoori sɔŋɔ a ma a saŋe wodiu mo, 

se a de a bu wom di dé kweeli se dé laam te.”  
13 Elija ma ta de kadeim wom o we, “Yé ta‑n kɔre foone. Véi sɔŋɔ n ke n na taɡa tei 



to. Da yiɡa n kwei muni delo n na jeɡe to fee n ma n fɔɡe maase n pa-ne. Se n kwei 

kolo na daare to n ma n ke wodiu se n de n bu wom di. 14 BAŊA WƐ wom na ye Isarele 

tiina Wɛ to na taɡe kolo to mo tento: ‘Mun-duru kom bá fɔɡe ko kwɛ muni. Kabɔɔ kom 

de maa bá kwɛ nuɡa se ko taa nii maŋa kalo BAŊA WƐ na wó pa se doa jwoori ka ne 

teɡa kam baŋa ne to.’ ”  
15 Kadeim wom ma seene o jwoori sɔŋɔ o ke kolo maama Elija na taɡa to. Ko ma 

seene ko ke we, Elija tete, de kadeim wom, de o bu wom wolowolo wo ɡɛ wodiu se ba 

di da dedɛ wone. 16 Ba déem ná maŋe ba kwoori nuɡa kam de muni dem tei maama, 

ko ba tia, ne BAŊA WƐ na tɔɡe Elija baŋa o ta we ko wó ke tei to.  
17 Konto kwaɡa ne mo kadeim wom bu-baaro wom weele. Jaweo kom ma tiini ko 

zo‑o ye o momwɛ ti. 18 Kadeim wom ma ta de Elija o we, “Wɛ tontoŋeno, bɛ mo ye n 

ke amo tento? N tu amo tei se n pa a wɛleera lɔre ja, se n daare n pa a bu wom te mo 

na?” 19 Elija ma leiri‑o o we, “Ja n bu wom n ba n pa-ne.” O ma jwoŋi bu wom kaane 

wom jeŋa ne o ja‑o o di nayuu diɡa kalo o na zoore da to. O ma tiŋi bu wom o 

kadwoɡo baŋa ne. 20 O ma keeri o jare BAŊA WƐ de kwor-dɛa o we, “A Tu BAŊA WƐ, bɛ 

mo ye n pa se lɛɛro tento yi kadeim wom pa se o bu wom te, ye wonto mo jwoŋi-ne o 

sɔŋɔ ne?” 21 O ma twe o tete bu wom baŋa ne kuni betɔ o keeri o jare BAŊA WƐ o we, 

“A Tu BAŊA WƐ, nam pa se bakeira kam jwoori ka na ŋwea.” 22 BAŊA WƐ ma sɛ Elija 

lworo kom ye bu wom jwoori o na ŋwea. 23 O na wori to, Elija ma kwei‑o o tu konkɔlɔ 

kom ne o pa o nu. O maa we, “Nii, n bu wom jwoori o ŋwe.” 24 Kadeim wom ma ta de 

Elija o we, “Leile konto a laam tu a lɔre chekke we n ye Wɛ tontoŋeno. N ma‑n na taɡe 

kolo to seene ko ye BAŊA WƐ kwora chekke mo.”  

18 

Elija de Ahab taane  

1 Da-kore sem déem zeɡe ko yi bena yatɔ mo. BAŊA WƐ laam ma ta de Elija o we, 

“Zaŋe n vo Pɛ Ahab tei se o na‑m, se a laɡe a pa doa jwoori ka ne teɡa kam ne mo.”* 
2 Elija ma seene o vo se o jeeri Ahab.  

Kana déem tiini ka chana Samaria teo ne. 3 Pɛ Ahab ma bwoŋi o tontoŋeno Obadia. 

Wonto déem mo nii pɛ sɔŋɔ kom baŋa ne. O maa yɔɔre o kɔre BAŊA WƐ lanyerane. 
4 Jezebele déem na wora o ɡoe BAŊA WƐ sampwori sem to mo Obadia kwei sampwori 

sem bi o seiɡi peo bɔɔna yalei wone.* O seiɡi-ba bɔɔna yalei wone, nɔɔna finnu bɔɔne 

maama wone. O maa jaane wodiu de na o vei o pa-ba. 5 Pɛ Ahab taɡe de Obadia o we, 

“Véi n beeri buli-yia yam de nabare sem ni maama dé teɡa kam baŋa ne se dé nii, dé 

wó na ɡa-zuru dé pa sisei sem de bona-sisei sem se se di na. Konto wó woli se dé yé 

ɡo-se.” 6 Ba ma pɔɔre teɡa kam ba pa daane se ba beeri ɡa-zuru jei. Ahab ma kwei teɡa 

kam daa dedoa, ye Obadia de kwei daa kadwoŋi kam, ye ba to beira ne.  
7 Obadia na wo veiŋa ne konto to mo o jeeri Elija chwoŋa ne. O na lɔre we ko ye 

Elija to, o ma tiiri o zuli‑o ye o we, “Amo tu Elija, ko ye nmo mo konto na?” 8 Elija ma 

leiri o we, “Ɛɛ! Ko ye amo mo. Nam véi n ta n bere n yuu tu wom we Elija mo wo 

ywo-seeni.”  
9 Obadia ma bwei‑o o we, “A tu, a ke bɛ tete mo a chɔɡe n yiɡa pa se n boŋe se a ke 

keim delo na wó pa Ahab ti a ŋwea to? 10 N Tu BAŊA WƐ na ye Ŋwea Tu chekke to, ko 

yɔɔre ko ye cheɡa mo we, teo de ko teo tera ye pɛ wom wo toŋe nɔɔna da se ba beeri 

nmo jeiɡa. Teo kolo nɔɔna ná we, n tere ba tei ne, Ahab yeini o pa se ba du duuri mo 

we ba wo nɛ‑m. 11 De konto maama, n laam nam boŋe se a vo a ta a bere a tu Ahab mo 

we, Elija wo ywo-seeni na? 12 A ná yaɡe‑m ye a viiri leile konto, a yeiri BAŊA WƐ Jworo 

daa na wó kwei‑m o ja o vo mɛ. A nam ná vei a ta a bere Ahab ye o wo nɛ‑m, o laam 

wó ɡo-ne mo. Ko nam na maŋe ko zeɡe amo biini ne to mo a kɔre BAŊA WƐ. 13 A tu, 

nmo wo niɡi a déem na ke tei maŋa kalo Jezebele na wora o ɡoe BAŊA WƐ sampwori 

sem to na? Amo déem mo kwei Wɛ sampwori sem nɔɔna bi a pɔɔre-ba finnu finnu a 

seiɡi peo bɔɔna yalei wone. A ma daare a jaane wodiu a vei a pa-ba. 14 Bɛŋwaane mo n 

laɡa se a vo a ta de a tu wom we, Elija wo ywo-seeni? Nmo yɔɔre n laɡe a momwɛ-tiu 

mo!”  
15 Elija ma leiri o we, “Paŋwa Tu BAŊA WƐ ye Ŋwea Tu mo chekke, ye a toŋe a pa‑o. 

A nam duɡi wonto yere ŋwaane we, a zem wó ja a tete a vo a bere Ahab.”  
16 Obadia ma seene o jwoori Pɛ Ahab tei o ta o bere‑o we Elija wora. Pɛ wom ma vo o 

jeeri Elija. 17 O na nɛ Elija to mo o we, “Nmo wolo na pae Isarele teo kom na ko lɛɛro 

to mo konto na?” 18 Elija ma leiri o we, “Ko dae amo mo pɛ se lɛɛro yi Isarele tiina 

bam. Ko nam ye nmo de n kwo dwi dem mo ke konto, abam na ve BAŊA WƐ nia yam 

ye á daare á zuli Baal jwona yam to ŋwaane. 19 Nam ta n bere Isarele tiina bam maama 

se ba ba ba jeeri-ne Kamele peo kom yuu ne. Ko ta ná ye Baal sampwori bia yana de 

finnu (450) bam, de Asera sampwori bia yana (400) bam, balo Jezebele na yeini o 

pa-ba ba ni-wodiu to, bwoŋi-ba se ba de da ba jeeri.”  

Elija na ke tei Kamele peo kom yuu ne to  

20 Pɛ Ahab ma pa ni yi Isarele tiina bam maama pa se ba de sampwori sem maama 

jeeri Kamele peo kom yuu ne. 21 Elija ma fɔɔre o zeɡe ba kɔɡɔ kom yiɡa ne o ta o we, 

“Á ta wó ta‑á jeɡe boboŋa yalei taa se á vo á maŋe yei ne mo? Nam kuri-na á na wó 

ke tei. BAŊA WƐ mo ná seene o ye Wɛ, ta‑á zuli-na wonto. Á nam daa ná we Baal mo 

ye wɛ chekke, se á ta‑á zuli wonto.” Nɔn-kɔɡɔ kom maa wo leiri kolokolo.  
22 Elija ta ma ta o we, “Amo yerane mo daare a na ye BAŊA WƐ sampwora. Ko nam ná 

ye Baal, wonto jeɡe sampwori bia yana de finnu (450) mo. 23 Ja-na nabɛ selei á ba á 

pa debam. Baal sampwori sem wó kuri nabɛ sem dedoa se ba ma ba ke kaanem. Ba 

laam wó ɡo-ka ba cha ka nɔna yam yera yera ba kwei ba daŋe dɛ sem baŋa ne. Ba 

nam ba jeɡe se ba de mini da. Amo de maa wó cha nabea kadwoŋi kam a daŋe dɛ sem 

baŋa ne, ye a bá de mini da. 24 Abam laam wó bwoŋi á wɛ dem yere, se amo de bwoŋi 

BAŊA WƐ wom yere. Wɛ delo na wó leiri ye o de mini kaanem dem ne to mo wó seene 

o taa ye Wɛ chekke.”  

Nɔn-kɔɡɔ kom maama ma sɛ ye ba we, “N na taɡe kolo to jeɡe kuri.” 25 Elija daa ta 

ma ta de Baal sampwori sem o we, “Abam kɔɡɔ kom na daɡa to, da-na yiɡa á kuri 

nabea dedoa á ɡo se á ti ka nɔna yiɡa. Á ná ti, se á laam lwoori á wɛ dem se de de 

mini da, ye ko dae abam mo wó de mini da.” 26 Ba ma ja nabea kalo ba na pɛ-ba to ba 

ɡo ba ti ka nɔna yiɡa. Ba ma bwoŋi Baal yere dem taa, ko zeɡe tetete se ko yi we-bere 

maŋa. Ba ma sa ba kaare bimbini delo ba na lɔɡe to ye ba baɡe de kwor-dɛa ba we, 

“Baal, zaŋe n cheiɡi dé lworo kom!” Nɔɔn-nɔɔno maa wo leiri-ba de fenfee de. Ko maa 

ye yirititi.  
27 We-bere maŋa ne Elija ma zaŋe o jeɡe Baal sampwori sem o mɔna ye o we, “Tiini á 

baɡe de kwor-dɛa, se Baal ye wɛ mo! O ɡa wo boboŋa wone mo, naa o nwoŋi mo, naa 



o vei chwoŋa mo. Dɛ delo o tiɡi o dɔa mo, ye ko maŋe se á pa o zaŋe.” 28 Baal 

sampwori sem ma tiini ba keeri wɛ-wɛ, ye ba daare ba ma ba fane de se-zɔɔro ba 

ɡwoni ba yera pa se ba jana lwo ba ke ba yera ne, ne ba chullu tem na bere se ba ke 

tei to. 29 Ba zeɡe wea ne ba bore Baal yiɡa ne konto mo taa se ko taa nii dedaan-ni 

kaanem dem maŋa. Nɔɔn-nɔɔno maa wo leiri kolokolo ye ko ye yirititi.  
30 Elija déem ma ta de nɔn-kɔɡɔ kom maama o we, “Fɔɔre-na á ba amo tei 

ywo-seeni.” Ba ma zaŋe ba yi o tei. O ma fɔɡe o kwɛ BAŊA WƐ kaanem bimbini dem ya 

na chɔɡe to. 31 O ma daare o kwei kandwa-pelɛ fuɡa-yalei se ya taa zeɡe ya pae Jakob 

dwia fuɡa-yalei yam. Ko ye wonto mo BAŊA WƐ déem pɛ o yere leiri de ji Isarele to. 
32 O ma kwei kandwa yam konto o ma o lɔ bimbini BAŊA WƐ yere zula ŋwaane. O ta 

ma daare o ko ɡwoŋo o kaare bimbini dem. Kuriwa-zwanno telei wo-dwa mo wó 

wane ba zo ɡwoŋo kom. 33 O na ke konto o ti to, o ma tiɡisi dɛ sem bimbini dem baŋa 

ne o daare o cha nabea kam nɔna yam muɡa-muɡa o daŋe dɛ sem baŋa. O ma ta o we, 

“Véi-na á mɔ na á su kɔɔra bana á ja á ba á lwo zwɛɛm kaanem dem de dɛ sem baŋa 

ne.”  
34 Ba na ke konto ba ti to, Elija ta ma ta o we, “Jwoori-na á mɔ á lwo-da.” Ba ma 

seene ba ke konto. O ta ma ta-ba o we, “Jwoori á mɔ á lwo-da á ke betɔ.” Ba ma seene 

ba lwo ba ke kuni betɔ. 35 Na bam taɡele bimbini dem maama mo ba tu ba su ɡwoŋo 

kom de.  
36 Ko na yi dedaan-ni kaanem maŋa to, Wɛ sampwora Elija ma fɔɔre o yi bimbini dem 

o lwoori BAŊA WƐ o we, “BAŊA WƐ, nmo mo ye dé nabaaro Abaraham Wɛ, de Izaak 

Wɛ, dedaane Isarele Wɛ. Nam toŋe zem se ko bere jaja we nmo mo ye Isarele teo kom 

maama Wɛ wom, se n daare n pa se nɔɔna bam lɔre we a ye n tontoŋeno mo ye n 

pa-ne ni se a ke tento maama. 37 BAŊA WƐ, leiri a wɛ-lworo kom! Yɔɔre n leiri-ne se 

nɔɔna banto lɔre we nmo BAŊA WƐ yerane mo ye Wɛ chekke, ye n daare n pa se ba 

boboŋa jwoori se ba tɔɡe nmo.”  
38 Elija na ŋɔɔne o ti to mo BAŊA WƐ toŋe mini pa se de zeɡe wɛyuu ne de ba de zwɛ 

kaanem dem nɔna yam, de dɛ sem, de kandwa yam, de teero tem maama.* Mini dem 

ta ma deilimi na bam maama weɡeseɡe. 39 Nɔn-kɔɡɔ kom na nɛ kolo na ke to, ba 

maama ma vwi ba yibia teɡa ne ye ba laare ba we, “BAŊA WƐ seene o ye Wɛ mo! BAŊA 

WƐ yerane mo ye Wɛ!”  
40 Elija ma pa ni o we, “Ja-na Baal sampwori sem maama! Yé pa-na se ba dedoa lu.” 

Ba ma seene ba ja ba maama. Elija ma pa se ba ja-ba ba tu Kison nabara kam ni ne ba 

ɡwoni ba maama ba ɡo.  

Doa jwoori ka ne  

41 Elija déem ma ta de Pɛ Ahab o we, “Nam véi sɔŋɔ n laɡe wodiu n di, se a niɡi 

do-fɔrɔ na mumuna se ka ne.” 42 Ahab ma seene o kwei chwoŋa se o jwoori sɔŋɔ o laɡe 

wodiu o di. Elija ma vo o di Kamele peo kom yuu o tiiri teɡa ne pa se o yuu maŋe de o 

nadwoona. 43 O ma ta de o tontoŋeno wom o we, “Véi n zeɡe n leesi n nii naneo kom 

seeni.” Tontoŋeno wom ma seene o vo o jwoori o ba o we, “A wo nɛ kolokolo.” Kuni 

berepɛ maama mo Elija toŋe tontoŋeno wom pa o vei o nia ye o jwoora.  
44 Tontoŋeno wom na vei o ke kuni berepɛ kom to, o ma ta o we, “Amo nɛ 

kunkwoŋ-balaŋa na mae de nɔɔno jataale to mo zeɡe naneo kom baŋa ne ko beene.” 

Elija ma ta ded‑o o we, “Véi Pɛ Ahab tei n ta n bere‑o we, o ke lela o di o toroko kom 

o duri o vo sɔŋɔ, se doa kam laɡe ka li‑o mo.”  
45 Ko wo dáane mo kunkwoŋo kom tene liɡi-liɡi pa se do-vio de zaŋe. Doa ma bobo 

se ka tiini ka ne chaa-chaa. Ahab ma ke lela o kwei chwoŋa o maa kɛ Jezerele. 46 BAŊA 

WƐ dam dem ma ba Elija baŋa. O ma fɔɡe o vɔ o ɡare-kura kiri-kiri, ye o duri o lwoori 

Ahab yiɡa taa o vo o yi Jezerele.  

19 

Elija duri o vo Sinayi peo  

1 Pɛ Ahab déem ma ta Elija kikia yam de o na mɛ o se-zɔɔ o ɡo Baal sampwori sem 

tei to maama o bere o kaane Jezebele. 2 Jezebele ma toŋe kwora se ka yi Elija we, “A 

duɡi we, jwa kanto maŋa ná yia ye a wo ɡo nmo ne n na ɡo Baal sampwori sem tei to, 

se wa yam ɡo amo de.”  
3 Elija na niɡi konto to, foone ma zo‑o. O ma duri se o jwoŋi o tete Jezebele jeŋa ne. 

O ma vo o yi Beeriseba teo na wo Judah ne to o yaɡe o tontoŋeno wom dáane. 4 Elija 

tete ma zaŋe o kwei dɛ dem maama o kɛ o zo kaɡoa kam wone. O ma yi o jeini vɔkɔŋɔ 



kuri ne ye o lwoori BAŊA WƐ se o yaɡe se o te. O maa we, “BAŊA WƐ, a na nɛ cham 

delo to, ko daɡa. Nam ti a ŋwea se a ba ɡare balo na teɡe to.” 5 Elija ma lɛɛre o maŋe 

vɔkɔŋɔ kom kuri ne o peini o dɔ. O na tiɡi o dɔ konto to mo Wɛ maleka pɔpɔ ka ba ka 

dwei‑o ye ka we, “Zaŋe wɛɛne se n di wodiu.” 6 O ma nii o na bworobworo kolo ba na 

wɔɡe to na zeɡe o yuu seeni. Kunkwolo de ko wo na de maa zeɡe da. O ma di ye o 

daare o nyɔ na bam. O laam ma jwoori o ɡuni o peini.  
7 BAŊA WƐ maleka kam ma jwoori o tei ne ka dwei‑o, ye ka we, “Zaŋe wɛɛne n di 

wodiu n woli da, se n chwoŋa ta dɔra.” 8 Elija ma seene o zaŋe o di wodiu o daare o 

nyɔ na. O na di o na dam-doore konto to, mo o kwei da finna, tete de wea maama, o 

vo o yi Sinayis peo kom na ye BAŊA WƐ tete jeiɡa to.  

Baŋa Wɛ na veere o tete de Elija tei to  

9 Elija ma vo o zo peo bɔɔne wone o peini o poore teɡa. BAŊA WƐ kwora ma pɔpɔ ka 

ba o tei we, “Elija, bɛŋwaane mo n tu ywo-seeni?” 10 Elija ma leiri o we, “Amo tiini a 

seene a yia se a taa toŋa a pae nmo BAŊA WƐ na ye Paŋwa to mo. Isarele tiina bam 

nam ve n na ɡwoni ni delo de-ba to, ba daare ba chochoɡe n kaanem bimbina yam. Ba 

ta mɛ ba se-zɔɔro ba ɡo n sampwori sem, ye amo yerane mo daare. Ba nam boŋe se ba 

ɡo amo de ba woli da mo.” 11 BAŊA WƐ ma ta ded‑o o we, “Nwoŋi n vo n di peo kom 

yuu se n zeɡe a yiɡa ne, se amo BAŊA WƐ laɡe a ba a tɔɡe dáane mo a kɛ.”  

Vo-dɛɔ ma pɔpɔ ko zaŋe BAŊA WƐ yiɡa ne ko lɔ peo kom belei ko daare ko mumuɡi 

kandwa yam. Ko na ke konto to, BAŊA WƐ tera vio kom wone. Konto kwaɡa ne teɡa 

kam de ma tiini ka ziziŋi, ye BAŊA WƐ tɔɡe o tera. 12 Teɡa kam ziziŋim dem kwaɡa ne 

min-voɡo de ma ba ko kɛ, ye BAŊA WƐ tera mini dem wone. Konto kwaɡa ne mo 

kwor-memena zaŋa ne waasa tei to. 13 Elija na niɡi to, o ma ja o ɡɔrɔ o kwoli o yibia 

ye o daare o vo o maŋe bɔɔne dem ni ne o zeɡa. O ma ni kwora na ŋɔɔne ded‑o ka we, 

“Elija, bɛŋwaane mo n tu ywo-seeni?” 14 Elija ma leiri o we, “Amo tiini a seene a yia se 

a taa toŋa a pae nmo BAŊA WƐ na ye Paŋwa to mo. Isarele tiina bam nam ve n na 

ɡwoni ni delo de-ba to, ba daare ba chochoɡe n kaanem bimbina yam. Ba ta mɛ ba 

se-zɔɔro ba ɡo n sampwori sem, ye amo yerane mo daare. Ba nam boŋe se ba ɡo amo 

de ba woli da mo.”  

15 BAŊA WƐ ma ta ded‑o o we, “N na tɔɡe chwoŋa kalo n ba ywo-seeni to, jwoori n da 

konto n vo Damasika kaɡoa kam. N ná vei n yi da, se n lwo nuɡa Hazayeli yuu ne n 

ma‑n tiŋi‑o Siria teo pɛ.* 16 Nam ta ke konto dwoŋi n tiŋi Nimisi bu Jehu se o taa ye 

Isarele teo pɛ, se n daare n tiŋi Elisa wolo na ye Abel-Mehola tu Safate bu to se o leiri 

n yuu ne o ji a sampwora. 17 Jehu wó ɡo balo maama na duri ba lu Hazayeli jeŋa ne 

to. Elisa de maa wó ɡo balo maama na duri ba lu Jehu jeŋa ne to. 18 A nam tiŋi nɔɔna 

morro terepɛ (7,000) mo Isarele laŋa kam ne. Banto wo fɔɡe ba kuni dwoona ba zuli 

Baal jwoni dem. Ba nam wo mɛ ba ni-vɔɔro ba duuri-de.”  

Elisa na saŋe Elija kwaɡa tei to  

19 Elija ma yaɡe jei sem konto o vo o beeri Safate bu Elisa jei. O ma na‑o ye o jeɡe 

nabɛ selei selei kuni fuɡa-belei o vara. Elisa tete mo kale nabɛ selei sem na wo kwaɡa 

ne to o jeɡe o vara. Elija ma fɔɔre o yi o tei ye o le o ɡare-daŋɔ kom o daŋe Elisa 

bakale ne. 20 Elisa ma yaɡe nabɛ sem ye o daare o duri o tɔɡe Elija kwaɡa. O maa we, 

“Yaɡe se a vo a bane a kwo de a nu, se a laam ba a taa tɔɡe‑m.” Elija ma leiri o we, 

“Tɔ. Jwoori sɔŋɔ. Nam yé swei a na ke tei n yera ne to.”  
21 Elisa ma pipiri o viiri o daare Elija. O ma vo o ja o nabɛ selei sem o ɡo o ma ke 

kaanem. O ma kwei se yera zela yam o ma o dwei mini o saŋe nɔna yam. O laam ma 

pɔɔre-ya o pa o nɔɔna bam ye ba di. O na bane-ba to mo o lɛɛre o vo o tɔɡe Elija 

kwaɡa o woli‑o totoŋa baŋa ne.  

20 

Ben-hadadi ke jara de Samaria tiina  

1 Siria teo pɛ Ben-hadadi déem bwoŋi o jar-keira bam mo o ke daane. Pwa fintɔ-balei 

de ba sisein-nɔɔna de ba torokooro ma tɔɡe ded‑o ba vo Samaria teo se ba kwaare jara 

de ko nɔn-bia bam. 2 Ben-hadadi ma toŋe o tontoŋena se ba vo ba zo teo kom ba ta ba 

bere Isarele tiina pɛ Ahab we, “Ben-hadadi kwora mo tento: 3 ‘Ahab, amo mo laam tei 

n lu-nyenno tem de n sabu-seŋa kam, ko woli de n ka-yorro tem de n bu-swonnu tem 

maama.’ ” 4 Pɛ Ahab ma leiri o we, “A tu, n taɡe cheɡa. Amo tete de kolo maama a na 

seene a jeɡe to ye nmo nyem mo.”  
5 Ben-hadadi daa ma toŋe o tontoŋena bam ye ba jwoori ba ba ba ta de Ahab ba we, 

“Ben-hadadi we, ‘A ya pɛ kwora yi‑m we, n jeɡe se n kwei n lu-nyenno tem, de n 

sabu-seŋa kam, de n kaana bam, de n bia bam mo n ja n ba n pa-ne. 6 Nam ta‑n yei 

we, jwa kanto maŋa ne a wó toŋe a dedɛɛra se ba ba ba buŋi nmo sɔŋɔ kom de n 

dedɛɛra bam de di sem maama. Ba laam wó kwei woŋo kolo maama na jeɡe lonne ko 

pa‑m to ba ja ba ba ba pa-ne.’ ”  
7 Ahab ma bwoŋi Isarele nakwa bam maama o ke daane ye o ta de-ba o we, “Á wo nɛ 

na? Ben-hadadi laam laɡe cham mo o pae debam! O ya na taɡa o we o laɡe o jwoŋi a 

kaana bam, de a bia bam, de a lu-nyenno tem, de a sabu-seŋa kam to, a yɔɔre a sɛ 

mo.” 8 Nakwa bam de nɔn-kɔɡɔ kom maama ma leiri‑o ba we, “Yé cheiɡi Ben-hadadi 

taane. Nam yé sɛ n ke kolo o na taɡa to.”  
9 Ahab laam ma leiri Ben-hadadi tontoŋena bam o we, “Véi-na á kwei a kwora kanto 

á pa á pɛ wom we, ‘Amo tu, ko ná ye n na dɛ yiɡa n ta we n laɡe n jwoŋi wonnu telo a 

tei ne to, a sɛ. Se ko ná ye wonnu telo n ta na laɡe se n vere n woli da to, a bá sɛ konto 

kɔtaa.’ ” Ba ma seene ba ja kwora kam ba vo ba pa Ben-hadadi.  
10 Ben-hadadi daa ma toŋe kwora o pa Ahab ye o we, “A duɡi we, a ná wo pɛ se a 

jar-keira bam chɔɡe Samaria teo zɔŋ-zɔŋ, se wa yam laam yɔɔre ya chɔɡe-ne ya woli 

da. Á teo kom fwoɡo daa bá daare se a kwaɡa nɔɔna bam dedoa dedoa wane ba pɛ 

jaɡuli-yi.” 11 Isarele teo pɛ Ahab ma toŋe kwora o leiri o we, “Ta-na á bere Ben-hadadi 

we, ‘Nɔɔno ba ɡare o zeiŋi o vɔna o tɛ we o wane, ye jara ta wo bobo. Cheiɡi se n nii, 

n wó lu jara yam wone na.’ ” 12 Kwora kam na yi Ben-hadadi maŋa kalo to, o de pwa 

badwonna bam déem jei ba nyɔ sana ba vwoa yam wone mo. O ma ta de o jar-keira 

bam o we, “Nwoŋi-na á ti á yiɡa se á vo á ke jara de Samaria tiina bam.” Ba ma seene 

ba ke konto.  

Baŋa Wɛ jwoŋi Isarele tiina bam  

13 Sento nɛ sem ni ne mo Wɛ sampwora kadwoŋi vei o ta de Isarele teo pɛ Ahab o we, 

“BAŊA WƐ na taɡe kolo to mo tento: N nɛ Ben-hadadi jar-keira bam kɔɡɔ na daɡa tei to 

na? Amo zem laɡe a pa se n di-ba mo. Konto wó pa se n lɔre we amo mo ye BAŊA WƐ 

wom.” 14 Ahab ma bwei o we, “Wɛ wó tɔɡe wɔ baŋa ne mo o ke konto?” Sampwora 



kam ma leiri ka we, “BAŊA WƐ na taɡe kolo to mo tento: Nɔn-donno telo na toŋe ba 

pae kateira yam dedɛɛra bam to mo wó ke jara yam.” Ahab ta ma bwei o we, “Wɔ mo 

wó da ba yiɡa o ke jara yam?” Sampwora kam de ma leiri ka we, “Ko ye nmo mo wó 

ke konto.”  
15 Ahab ma bwoŋi nɔn-donno telo na toŋe ba pae kateira yam dedɛɛra bam to o ke 

daane. Ba maa ye jar-keira bia yalei de fintɔ-balei (232). O ma daare o bwoŋi Isarele 

jar-keira balo na daare to maama o ke daane. Banto maa ye nɔɔna morro terepɛ 

(7,000). 16 Ba maama ma zaŋe wea tetare ne ba nwoŋi se ba ke jara yam, de 

Ben-hadadi na jei o nyɔ sana de pwa fintɔ-balei bam ba vwoa wone pa se ba buɡi to. 
17 Isarele nɔn-donno tem ma da yiɡa ba vo se ba kwaare jara yam. Ben-hadadi ya toŋe 

nɔɔna se ba vo ba yere jei sem. Ba ma jwoori ba ta de Ben-hadadi ba we, “Jar-keira 

badwonna mo zeɡe Samaria teo ne ba beena”. 18 Ben-hadadi ma leiri-ba o we, “Ba ná 

tu se ba lwoori yibwona amo tei ne, naa ba ná tu se ba ke jara mo, ko maama ye 

bedwe mo. Ja-na-ba se á nam yé ɡo-ba.”  
19 Isarele nɔn-donno tem déem ma ɡwɛ ba nwoŋi teo kom wone ye jar-keira nɔn-kɔɡɔ 

kom maama wo ba kwaɡa ne. 20 Jar-keiru maama ma maɡe Siria tu dedoa o ɡo. Siria 

tiina balo na daare to duri se ba lu jara yam wone, ye Isarele tiina bam pare-ba mo. 

Siria teo pɛ Ben-hadadi ma di sisein-nɔɔno o duri o kɛ. O nɔɔna badwonna de wane ba 

di sisein-nɔɔna ba duri ba lu. 21 Isarele teo pɛ Ahab de o jar-keira bam ta ma duri ba yi 

Siria jar-keira bam, de ba sisei sem, de ba torokooro tem. Ba ma zaŋe ba baŋa ne ba 

ɡo ba dedɛ.  
22 Konto kwaɡa ne mo Wɛ sampwora kam fɔɔre o yi Isarele teo pɛ Ahab tei ye o we, 

“Fɔɡe n ke baare n ke n nɔɔna bam kuri ne, se n boŋe n nii n na wó ke tei. Kokuri to, 

ben-doore ná yia, Siria teo pɛ wom daa ta wó nwoŋi se o ke jara de abam.”  
23 Ko nam ná ye Siria teo pɛ dedɛɛra bam, banto mo taɡe ded‑o ba we, “Isarele tiina 

wa yam jeɡe dam peero jei sem ne mo. Konto ŋwaane mo Isarele tiina bam wane 

debam ba di. Dé nam ná jwoori dé kwaare jara de-ba te-kampare sem ne, dé wó seene 

de wane-ba. 24 N nam na wó ke tei to, le pwa fintɔ-balei bam n yaɡe, n daare n pa se 

jar-keira yiɡa tiina leiri ba yuu ne ba taa nii jara yam baŋa ne. 25 Nam ta jwoori n la 

jar-keira badwonna se ba taa mae de balo n ya na ɡɛ jara yam wone to. Ta kwaleme 

sisein-nɔɔna de torokooro se te ni taa mae de telo n ya na jeɡe to. Dé laam wó wane 



dé vo dé kwaare jara de Isarele tiina bam te-kampare sem ne. De ná ke konto, de wó 

yɔɔre dé wane-ba.” Siria teo pɛ ma sɛ o ke o dedɛɛra bam na taɡe kolo to.  
26 Ben-doore na jwoori de yi to, Siria teo pɛ Ben-hadadi ma la o jar-keira bam o ke 

daane, ye ba vo Afeka se ba ke jara de Isarele tiina bam. 27 Isarele jar-keira bam de ma 

ti ba yiɡa de ba jara zela. Ba ma nwoŋi ba vo se ba kwaare jara de-ba. Ba na jeeri 

daane konto to, Isarele tiina bam déem nye de bobom-bia kɔɡɔ de kɔɡɔ kuni belei mo. 

Siria tiina kɔɡɔ kom nam faare teɡa kam maama mo.  
28 Wɛ tontoŋeno wom ma vo o ta de Isarele teo pɛ Ahab o we, “BAŊA WƐ na taɡe kolo 

to mo tento: Siria tiina bam na boŋe we amo BAŊA WƐ jeɡe dam peero jei sem ne mo 

se ko dae te-kampare ne to, a laɡe a pa se n wane ba jar-keira kɔɡɔ konto maama n di 

mo. Konto wó pa se abam maama lɔre we amo mo seene a ye BAŊA WƐ wom.”  
29 Jar-keira kɔɡɔ kuni belei bam kwei da yarepɛ mo ba tiɡisi kɔɡɔ de kɔɡɔ ba chichei 

ba zeɡe ye ba yiɡa jeeri daane. Da yarepɛ dɛ dem ne jara yam ma bobo. Isarele tiina 

bam ma ɡo Siria tiina jar-keira balo na vei teɡa ne to morro bi (100,000) dɛ dem 

konto wone. 30 Ba badaara bam ma duri ba zo Afeka teo wone se ba lu. Teo kom 

kabira kam ma bwori ka to teɡa ne buri-buri ka pane ba morro finlei-terepɛ (27,000) 

ka ɡo. Pɛ Ben-hadadi de ma duri o zo teo kom wo o seiɡi o tete di-yuu wone.  
31 Ben-hadadi dedɛɛra bam ma ta ded‑o ba we, “Nii mo. Dé niɡi we Isarele dwi dem 

pwa yeini ba jeɡe nɔɔna yibwona. Nam pa se dé tu dé tete dé zo ɡare-nyenyaaro, se dé 

daare de vɔ ŋone dé yuni ne dé vo de lwoori Isarele tiina pɛ wom. Dɛ delo o laam wó 

yaɡe‑m se n ta‑n ŋwe.” 32 Ba ma seene ba zo ba ɡare-nyenyaaro tem ye ba daare ba vɔ 

ŋone ba yuni ne. Ba ma vo Isarele tiina pɛ tei ba ta ded‑o ba we, “Pɛ, n tontoŋeno 

Ben-hadadi lwoori‑m we, ‘Jan ja! Yaɡe se a taa ŋwe.’ ” Pɛ Ahab ma leiri o we, 

“Ben-hadadi ta ŋwe mo na? Dé nam ye da-yuudwonna mo.”  
33 Ben-hadadi dedɛɛra bam maa wo pɛ se Ahab ni to teɡa ne ye ba sɛ o taane dem ba 

we, “Ben-hadadi seene o ye n yuudwoŋi chekke mo.” Ahab ma ta de-ba o we, “Véi-na 

á ja‑o á ba.” Ben-hadadi na tu to, Ahab ma pa se o di o jeini o toroko kom baŋa ne. 
34 Ben-hadadi déem ma ta o we, “Amo wó jwoori a kwei teene delo a kwo déem na 

tɔɡe jara baŋa ne o vere n kwo jeŋa ne to a pa‑m. A ta wó pa‑m chwoŋa se n tiŋi 

ya-fwaaro Damasika ne, nenɛɛne a kwo déem na maŋe o ke tei Samaria ne to.” Pɛ 

Ahab ma leiri o we, “Ni delo n na taɡe konto to ŋwaane a wó yaɡe‑m se n viiri.” O 



déem ma ɡwoni ni ded‑o ye o daare o yaɡe‑o pa se o viiri.  

Wɛ sampwora na taɡe kolo o chɔɡe Pɛ Ahab to  

35 BAŊA WƐ déem ma pa o sampwori sem kɔɡɔ wone nɔɔno dedoa ni ye o vo o ta de o 

dwoŋi sampwora o we, “Popo, maɡe-ne n ke zonne.” O dwoŋi wom ma ve se o ke 

konto. 36 Sampwora kam ma ta ded‑o o we, “N na ve BAŊA WƐ ni dem konto to, ta‑n 

yei we, n ná yɔɔre n yaɡe-ne n ma‑n viira, nywoŋo mo laɡe ko ɡo‑m chwoŋa yuu ne.” 

O na maa viiri to mo bedwe baŋa ne nywoŋo seene ko jeeri‑o ko ɡo.  
37 Sampwora kam daa ma vo o na nɔɔno wodwoŋi ye o ta‑o we, “Maɡe-ne n ke 

zonne!” Nɔɔno wom ma tiini o maɡe‑o o fuuli o yera. 38 Sampwora kam ma kwei 

ɡare-yi o vɔ o yibia ne se nɔɔn-nɔɔno yé lɔre‑o. O ma vo o zeɡe chwoŋa ni ne o cheiɡi 

Pɛ Ahab se o tɔɡe da o kɛ. 39 Pɛ wom na maa kɛ to mo sampwora kam bwoŋi‑o o we, 

“Pɛ, amo ya wo jara wone mo ko chana. Nɔɔno ma ja peeno o ba o ke a jeŋa ye o 

daare o kaane-ne o we, ‘Fɔɡe n yere nɔɔno wonto lanyerane. O nam ná vere n jeŋa ne 

o lu, n jeɡe se n te mo. Ko ná dae konto, n wó ŋwe lu-nyenno dunni na yi kilo 

fintɔ-tena (34) to.’ 40 A nam ya kwei a yiɡa mo a ke dáa ne a wora a nii totoŋa 

yadwonna baŋa ne pa se peeno wom duri o lu.” Pɛ wom ma leiri o we, “Nmo na 

fereme n tete de n beinnu tem to, ko ye n tete yiɡa.”  
41 Sampwora kam ma ke lela o le ɡɔrɔ kom o yibia ne. Pɛ wom ma lɔre lela we, o ye 

sampwori sem wone dedoa mo. 42 O ma ta de pɛ wom o we, “BAŊA WƐ na taɡe kolo to 

mo tento: Ko nam ná ye nɔɔno wolo a ya na we, n jeɡe se n yɔɔre n chɔɡe‑o to, nmo 

yaɡe kotu pa se o viiri. Konto ŋwaane nmo nam mo jeɡe se n leiri kotu yuu ne n te. N 

nɔɔna bam de maa wó leiri kotu nɔɔna bam yuni ne ba na lɛɛro.” 43 Isarele teo pɛ Ahab 

na niɡi konto to, o ma jwoori o vo Samaria teo ye o wo pɛ.  

21 

Nabofi kaduɡa kam  

1 Nɔɔno wodwoŋi déem mo wora, o yere mo Nabofi ye o nwoŋi Jezerele. O maa jeɡe 

Vini teeni kaduɡa Jezerele ne, ye ka bwola de Samaria teo pɛ Ahab sɔŋɔ kom. 2 Dɛ 

dedwe mo Ahab taɡa de Nabofi o we, “Sɛ se n kwei n kaduɡa kam n yeiɡi n pa-ne se a 

taa mae a du a dwoa da, ka na wo a sɔŋɔ takeiri ne to ŋwaane. A jeɡe kaduɡa 



kadwoŋi na dwoi kanto kam se a ma a leiri ka yuu ne a pa‑m. N ya ze ná laɡa, a wó 

ŋwe ka kwora a pa‑m.” 3 Nabofi ma leiri o we, “BAŊA WƐ taa choa se a kwei a nabaara 

na daare teɡa kalo ba pa-ne to a pa‑m.”  
4 Pɛ Ahab ma jwoori sɔŋɔ ye o wo pɛ de Jezerele tu Nabofi na taɡa kolo to. O ma 

yɔɔre o peini o kadwoɡo baŋa ne o pa o yibia jeeri kabira kam ye o daare o ve se o di 

wodiu, Nabofi na ve se o kwei o kaduɡa kam o pa‑o to ŋwaane.  
5 Pɛ Ahab kaane Jezebele ma zo o bwei‑o o we, “Bɛŋwaane mo n wo chɔɡe pa se n ba 

laɡe wodiu?” 6 Ahab ma leiri o we, “A vei a ta de Nabofi mo a we, o kwei o Vini teeni 

kaduɡa kam o yeiɡi o pa-ne. O nam daa ná laɡa, se a leiri ka yuu ne a pa‑o kaduɡa 

kadwoŋi. O ma ve se o kwei kaduɡa kam o pa-ne.” 7 Jezebele ma leiri o we, “N dae 

Isarele teo pɛ mo na? Nam zaŋe wɛɛne se n di wodiu. Ta‑n sii n wonnu, se amo mo 

laɡe a pa se n jeŋa zo Jezerele tu Nabofi teɡa kam.”  
8 Jezebele ma popone twanno Ahab yere ŋwaane, o daare o kwei Ahab dam 

nyenyeɡo kom o nye twanno tem baŋa ne. O ma toŋe-te o pa nakwa de dedɛɛra balo 

na jeini de Nabofi ba nii Jezerele teo kom to. 9 O na popone kolo o ke twanno tem 

wone to mo tento: “La-na á teo kom nɔɔna bam á ke daane se á maama tu á tete Wɛ 

yiɡa ne ye á vɔ ni. Ta daare-na á pa se Nabofi jeini dedɛɛra bam jeiŋa jei ne. 10 Ta 

pa-na se nɔn-kayɛ selei jeini ba jeeri Nabofi yiɡa ne. Banto laam wó ta we o tusi de o 

na sɔɔle lwarem o ke Wɛ yera ne, de pɛ wom yera ne to. Konto ná kea se á laam ja‑o á 

nwoŋi pwooni á dole‑o de kandwa á ɡo.”  
11 Jezerele teo nakwa bam de dedɛɛra bam ma seene ba ke kolo Jezebele na pɛ-ba ni 

twanno tem wone se ba ke to. 12 Ba ma seene ba la nɔɔna bam ba ke daane pa se ba 

maama vɔ ni. Ba ma daare ba pa se Nabofi jeini dedɛɛra jeiŋa jei ne. 13 Nɔn-kayɛ selei 

sem de ma ba ba jeini Nabofi yiɡa ne. Ba laam ma ta ba bere nɔn-kɔɡɔ kom maama we 

Nabofi ke o chɔɡe de o na sɔɔle lwarem o ke Wɛ de pɛ wom yera ne to. Ba ma vaŋe‑o 

ba ja ba nwoŋi teo kom pwooni ba dole‑o de kandwa ba ɡo. 14 Ba ma toŋe kwora ba pa 

Jezebele we, “Ba dole Nabofi de kandwa ba ɡo.”  
15 Jezebele na yɔɔre o ni we Nabofi seene o te to, o ma ta de Ahab o we, “Jezerele tu 

Nabofi teɡa. O daa ba ŋwe. Konto to, véi n kwei teɡa kam o na ve se o yeiɡi o pa‑m to 

n ta‑n tei.” 16 Ahab na niɡi Nabofi toone dem ŋwa konto to mo o pɛ o zaŋe bedwe baŋa 

ne o vo Nabofi Vini teeni kaduɡa kam se o kwei-ka o taa jeɡa.  



17 BAŊA WƐ kwora déem ma yi Tisibi tu Elija we, 18 “Zaŋe n vo n jeeri Isarele teo pɛ 

Ahab na di o paare Samaria ne to. O vei Jezerele o jwoŋi Vini kaduɡa kalo ya na ye 

Nabofi nyem to mo o tei. 19 Ta n bere‑o we, ‘BAŊA WƐ na taɡe kolo to mo tento: Nmo 

ɡo nɔɔno, ye n daare n vere o teɡa mo n woli da! Ko dae cheɡa na?’ Ta daare n ta de 

Ahab we, ‘BAŊA WƐ na taɡe kolo to mo tento: Ta‑n yei we kukuri jwa wó deilimi nmo 

tete jana jeiɡa kalo ne se zem na deilimi Nabofi jana to.’ ”*  
20 Elija na vei o jeeri Ahab to, Ahab ma ta ded‑o o we, “Konto to, a dono, nmo nɛ 

amo jeiɡa na?” Elija ma leiri o we, “A tu a na‑m se a ta a bere‑m we, n yɔɔre n yaɡe n 

tete se n ke lwarem n chɔɡe BAŊA WƐ yiɡa mo. 21 BAŊA WƐ nam taɡe o we, ‘Nii mo! 

Amo wó pa se lɛɛro yi‑m. A ta wó yɔɔre a chɔɡe dwi delo na wó saŋe n kwaɡa to 

maama kula. Nmo tete de n dwi dem bakeiri sem maama wó saare Isarele teo ne, ko 

ná ye balo ta na wo ba kwo sɔŋɔ ne to, de balo na tei ba tete to de. 22 Amo wó pa se n 

sɔ-yuu kom ji nenɛɛne Nebat bu Jeroboam sɔ-yuu kom, de Ahija bu Baasa sɔ-yuu kom 

na ye tei to, n na chuchuɡi a bane ye n ta pa se Isarele tiina ke wɛleera yalo to 

ŋwaane.’ 23 Ko nam ná ye Jezebele, BAŊA WƐ taɡe o taane o we, ‘Kukuri mo laɡe se 

di‑o Jezerele teo kabira teiŋa ne.’* 24 N dwi dem nɔɔno wolo maama na wó te teo kolo 

wone to wó ji kukuri ni-wodiu mo. Wolo na wó te pwola ne to maa wó taa ye duura 

ni-wodiu.”  
 

25 Nɔɔn-nɔɔno déem tera o na yɔɔre o yaɡe o tete se o ke lwarem o chɔɡe BAŊA WƐ 

yiɡa ko ma de Ahab. Ko déem ye o kaane Jezebele mo soɡe‑o se o ke konto. 26 Ahab 

déem tiini o ke lwarem jwona kaanem baŋa ne mo, nenɛɛne Amori tiina bam ya na ke 

tei to. BAŊA WƐ déem zeili banto mo teɡa kam baŋa ne ye Isarele tiina bam laam ba ba 

jeini da.  
27 Ahab déem nam na niɡi taane dem konto Elija tei ne to, o ma kaare o ɡwaaro o 

yaɡe, o daare o zo ɡare-nyenyaaro ye o vɔ ni wo-chechɔɡɔ ŋwaane. O lɛɛre o tiɡi de 

ɡare-nyenyaaro tem mo ye o nyɔne o yiɡa o via.  
28 BAŊA WƐ kwora daa ta ma yi Tisibi tu Elija we, 29 “N nɛ Ahab na ɡwooni o tete a 

yiɡa ne tei to na? O na tu o tete konto to, a daa bá pa se lɛɛro tem yi‑o ye o ta ŋwe. A 

nam wó pa te ba o kwaɡa kam baŋa ne mo maŋa kalo o bu wom na wó ba o di paare 

to.”  

22 

Wɛ sampwora Mikaya na kaane Pɛ Ahab tei to  

1 Jara déem daa wo chuɡi Siria de Isarele laŋa ne ko vei bena yatɔ mo. 2 Bene dem na 

wó ke bena yatɔ to wone mo Judah teo pɛ Jehosafate zaŋe o vo Isarele teo pɛ Ahab 

tei.* 3 Ahab déem ma ta de o dedɛɛra bam o we, “Abam swei we Ramofa-Gilead jeiɡa 

kam ye debam nyem mo na? Bɛ mo ye dé chem? Dé nam jeɡe se dé zaŋe mo se dé 

wane dé jwoŋi dé teo kom Siria teo pɛ wom jeŋa ne.”  
4 Ahab ma bwei Jehosafate o we, “Nmo wó sɛ se n da de amo se dé vo Ramofa-Gilead 

dé ke jara de-ba na?” Jehosafate ma leiri o we, “Dé ye chorro mo daane. Ta‑n yei we 

debam jar-keira de dé sisein-nɔɔna maama ye nmo tete nyem mo.” 5 Jehosafate ta ma 

ta Isarele teo pɛ Ahab o we, “Nam pa se dé da yiɡa dé bwei dé nii BAŊA WƐ na taɡe 

kolo to se dé laam daare dé vo.”  
6 Ahab ma bwoŋi Wɛ sampwori sem o ke daane. Ba maa ye nenɛɛne nɔɔna bia yana 

(400). O ma bwei-ba o we, “Chwoŋa wora se a vo Ramofa-Gilead a ke jara de-ba, naa 

a yé vei?” Sampwori sem ma leiri ba we, “Pɛ, nam véi n ɡware-ba, se dé Teiru Wɛ wó 

kwei-ba o ke n jeŋa ne.” 7 De ko de, Jehosafate ta bwei mo o we, “BAŊA WƐ sampwora 

wodwoŋi daa wora ywo-seeni se dé bwei o de dé nii na?”* 8 Pɛ Ahab ma leiri‑o o we, 

“Nɔɔno wodwoŋi ta daare, o yere mo Mikaya ye o ye Imila bu. Dé wó wane dé da 

wonto ŋwaane dé lɔre BAŊA WƐ boboŋa. Ko nam na ye tei to, o ba swoi se o taa 

pworisi wo-laaro o pa-ne, se ko ye lɛɛro yerane mo. Konto ŋwaane mo a ba laɡa o ni 

taane kɔtaa.” Jehosafate ma leiri‑o o we, “Ko nam dae se n ta konto dwoŋi.” 9 Ahab 

ma bwoŋi o dedɛɛra bam dedoa ye o ta ded‑o o we, “Ke lela n vo n ja Imila bu Mikaya 

n ba ywo-seeni.”  
10 Isarele teo pɛ Ahab dedaane Judah teo pɛ Jehosafate déem zo ba paare ɡwaaro mo 

ba jeini ba paare yitunnu baŋa ne ko maŋe de Samaria teo manchwoŋo ni dem. Jeiɡa 

kam déem ye mena ferem jeiɡa. Sampwori sem maama maa zeɡe ba yiɡa ne ba 

pworisa. 11 Ba dedoa yere na ye Zedekia ye o ye Chenaana bu to ma maɡe luu o ma o 

ji nyea. O ma ta de Ahab o we, “BAŊA WƐ na taɡe kolo to mo tento: Nyea yanto bere 

we n jeɡe dam mo se n ma n chu Siria tiina bam n ɡo zɔŋ-zɔŋ.” 12 Sampwori sem 

maama de déem pworisi konto mo ye ba we, “Pɛ, zaŋe n vo Ramofa-Gilead n ke jara n 

wane-ba. BAŊA WƐ laɡe o kwei teo kom o ke n jeŋa ne mo.”  
13 Dedɛɛro wolo na vei se o bwoŋi Mikaya to ma ba o ta de Mikaya o we, “Nii mo! 

Sampwori sedwonna sem jeɡe ni dedwe ba pworisi wo-laaro mo ba pa pɛ wom. Nmo 

de nam jeɡe se n pworisi zaane taane mo ne banto na ke tei to.” 14 Mikaya ma leiri‑o o 

we, “Ne BAŊA WƐ na jeɡe ŋwea tei to, ko ye cheɡa mo we, BAŊA WƐ na wó pa-ne ni se 

a ta kolo to yerane mo a wó ta a bere pɛ wom.”  
15 Mikaya na vei o yi Ahab tei to, Ahab ma bwei‑o o we, “Mikaya, chwoŋa wora se dé 

vo Ramofa-Gilead dé ke jara de-ba, naa de yé véi?” Mikaya ma leiri‑o o we, “Pɛ, zaŋe 

n vo n ke jara yam n wane-ba, se BAŊA WƐ mo laɡe o kwei teo kom o ke n jeŋa ne.” 
16 Ahab ma yɔɔre o ta Mikaya o we, “A maŋe a ta de nmo kuni dedɛ we, n jeɡe se n du 

we n wó ta cheɡa taane yerane mo n bere-ne maŋa kalo maama n na yeini n pworisi 

BAŊA WƐ yere ŋwaane to.” 17 Mikaya laam ma ta o we, “A nɛ Isarele jar-keira bam 

maama na jaɡe peero tem baŋa ne ye ba beeri yɔɔ yɔɔ nenɛɛne pei selo na ba jeɡe 

nayero to. BAŊA WƐ ma ta o we, ‘Nɔɔna banto ba jeɡe yuu tu. Yaɡe-na se ba jwoori 

sɔŋɔ chemm de yazura.’ ”  
18 Isarele teo pɛ Ahab ma ta de Jehosafate o we, “A ya maŋe a ta de nmo we, o bá sɛ 

o pworisi wo-laaro o pa-ne, se lɛɛro yerane mo.”  
19 Mikaya daa ma ta o bere Ahab o we, “Nam cheiɡi BAŊA WƐ na pɛ-ne kwora kalo to. 

A nɛ BAŊA WƐ na jei o paare yituŋu baŋa ne ye Wɛ telaao kɔɡɔ kom maama zeɡe ba 

ɡilimi‑o, o jazem de jaɡwia seeni. 20 BAŊA WƐ maa we, ‘Wɔ mo wó sɛ o vo o ɡane Ahab 

se o vo Ramofa-Gilead o ke jara de-ba se o laam ɡa o ŋwea?’ Kɔɡɔ kom maama dedoa 

dedoa ma ta o boboŋa. 21 Ko kwola ne to, chichira kadwoŋi ma nwoŋi ka zeɡe BAŊA 

WƐ yiɡa ne ye ka ta ka we, ‘Amo wó wane a vo a ɡane Ahab’. 22 BAŊA WƐ ma bwei-ka o 

we, ‘N laɡe n ke tɛ mo n wane n ke konto?’ Chichira kam ma leiri ka we, ‘A laɡe a vo 

a pa se Ahab sampwori sem pworisi vwa pworisim mo.’ BAŊA WƐ maa we, ‘Nmo wó na 

chwoŋa se n soɡe‑o. Nam véi n ke konto.’ 23 Tɔ. Nam lɔre we BAŊA WƐ seene o pa se n 



sampwori sem maama fɔ vwa ba pa‑m mo. Cheɡa ŋwaane to, BAŊA WƐ yɔɔre o tiŋi 

lɛɛro mo se te ba n baŋa.”  
24 Konto na ke to mo Chenaana bu Zedekia zaŋe o vo o maɡe Mikaya yibia ne ye o 

bwei‑o o we, “BAŊA WƐ jworo ke tɛ mo ko yaɡe amo ye ko ba nmo tei ko ŋɔɔne 

dede‑m?” 25 Mikaya ma leiri o we, “Nii mo. Nmo wó lɔre debam wone wɔ mo taɡe 

cheɡa dɛ dem n na wó zo di-yuu wone n seiɡi n tete to mo.”  
26 Isarele teo pɛ Ahab ma pa ni se ba ja Mikaya ye o we, “Ja-o-na á ja á vo teo kom 

dedɛɛro Amon tei, dedaane amo bu Joasa tei. 27 Ta-na de-ba we, ‘Pɛ wom na taɡe kolo 

to mo tento: Ja-na nɔɔno wom á ke peena diɡa ne. Ta‑á pa‑o bworobworo fenfee de na 

yerane se ko taa nii maŋa kam a na wó zeɡe jara yam wone a jwoori de yazura to.’ ”  
28 Mikaya ma leiri pɛ wom o we, “N ná seene n zeɡe jara yam wone n jwoori de 

yazura, ko nam dae BAŊA WƐ mo pɛ-ne kwora kam.” Mikaya ta ma ta de nɔn-kɔɡɔ kom 

o we, “Á maama yé swei-na a na taɡa taane delo to.”  

Pɛ Ahab toone  

29 Isarele teo pɛ Ahab de Judah teo pɛ Jehosafate déem ma zaŋe ba vo Ramofa-Gilead 

se ba ke jara de-ba. 30 Ahab ma ta Jehosafate o we, “De ná zo jara yam wone, a laam 

wó leiri a yibia se ba yé lɔre-ne. Ko daare nmo wó zo n paare ɡwaaro tem.” Ahab ma 

seene o ke ne o na taɡa tei to, ye ba maama vo se ba ke jara yam.  
31 Siria tiina pɛ wom déem ya maŋe o bwoŋi o jara-keim toroko-dira dedɛɛra 

fintɔ-balei bam mo ye o pa-ba ni we, “Kwaare-na jara yam de Isarele teo pɛ wom 

yerane, se ko dae jar-keira badaara bam, ba ná maŋe ba ye dedɛɛra tei de.” 32 Siria 

jara-keim dedɛɛra bam na nɛ Jehosafate ye o zo o paare ɡwaaro tem to, ba ma boŋe ye 

ba we, “Nii-na Isarele teo pɛ wom da!” Ba ma fɔɔre ba yi se ba ke jara ded‑o. 

Jehosafate na nɛ-ba to, o ma laare de kwor-dɛa. 33 Siria jar-keira dedɛɛra bam ma 

maane we ko dae Isarele teo pɛ wom. Ba ma yaɡe‑o ye ba kɛ.  
34 Siria jar-keiru wodwoŋi déem saŋe o taŋa mo o ta chene yɔɔ yerane. Chene dem 

ma vo de zɔ Isarele teo pɛ Ahab o nyɔɔne seeni mɛ o jara zela yam na wo kwoli‑o to. 

Ahab ma ta de o toroko-diru wom o we, “Pa se dé ke lela dé pipiri dé vo dáa yiɡa yiɡa 

jara yam wone, se a nɛ zonne mo.” 35 Jara yam déem kea dɛ dem maama wone mo. Pɛ 

Ahab ma maŋe o toroko kom wone o sale o jeeri Siria tiina bam. O fufwollu tem jana 



ma lwo ba duri ba taɡele toroko kom wo. Dɛ dem konto dedaan-ni ne mo o teɡa. 
36 Wea na maa zoore maŋa kalo to mo Isarele jar-keira bam keeri bɔɡe-bɔɡe ba we, 

“Ko ti ywoo! Pa-na se nɔɔno maama jwoori o tete teo!”  
37 Isarele teo pɛ Ahab na teɡe konto to, ba ma kwei o yera yam ba ja ba vo Samaria 

ba suli‑o da. 38 Ba ma zare o toroko kom Samaria buɡa kam ni ne mɛ ka-tole na yeini 

se swɛ se yera da to. Dáane mo kukuri tu se deilimi Ahab jana bam. Konto déem ma 

pa se BAŊA WƐ na taɡe kolo faŋa to ji cheɡa.  
39 Ahab déem na di paare ye o toŋe wonnu telo maama to ba popone-te ba tiŋi Isarele 

Teo Pwa Seina tɔnɔ kom wone, ne ko ná ye o na lɔɡe pɛ sɔŋɔ o fɔɡe-ko de tuu yeili to, 

de o ta na lɔɡe teene delo maama to. 40 O toone dem kwaɡa ne o bu Ahazia ma leiri o 

yuu ne o ji pɛ.  

Judah teo pɛ Jehosafate taane  

41 Isarele teo pɛ Ahab paare dim bena yana bene dem ne mo Asa bu Jehosafate bobo 

se o di Judah teo paare. 42 Jehosafate déem jeɡe bena fintɔ-yanu mo ye o di paare 

dem. O ma jeini Jerusalem ne o di paare dem o ke bena finlei-yanu. O nu déem mo ye 

Silihi bukɔ Azuba. 43 Jehosafate déem yɔɔre o kwei o kwo Asa totoŋ-naɡa kam maama 

mo, o wo ywori ka wone kɔtaa, pa se o totoŋa su BAŊA WƐ yi lanyerane. O déem nam 

wo wane o chɔɡe wara-jei selo ba na ke kaanem da to. Nɔɔna daa ta ke kaanem de 

zwɛɛm pɛɛra jei sem konto ne mo. 44 Kolo na woli da to mo ye Jehosafate pɛ se o de 

Isarele teo pɛ mo ke ni daane.  
45 Jehosafate déem na di paare ye o ke wonnu telo maama to, de o baare kikia yam, 

de o tiɡura keim maama ba popone-te ba tiŋi Judah Teo Pwa Seina tɔnɔ kom wone. 
46 O déem zeili baara balo ta na daare ye ba bwoori wara-jei sem ne to. Banto maa ye 

balo o kwo Asa ya na zeili o ɡa ye ba ta toŋe Judah laŋa kam ne to.  
47 Jehosafate paare maŋa kam ne Edom teo déem ba jeɡe pɛ. Jehosafate mo le nɔɔno 

se o taa nii teo kom o pa‑o.  
48 Jehosafate déem ke nabwooru se te yeini te tɔɡe naneo te beeri pipiu ŋwaane. O 

ma boŋe se o toŋe-te Ofiri seeni se te zeŋe sabu-seŋa te ja ba. Nabwooru tem konto 

nam chɔɡe mo Ezion-ɡebera ne te maŋe da. Te daa ware te vo jei jei. 49 Ahab bu 

Ahazia déem taɡe de Jehosafate o we, “Sɛ se nmo nɔɔna bam de amo de nɔɔna bam ke 



daane ba taa diini n nabwooru tem.” Jehosafate ma ve.  
50 Jehosafate ma te ye o vo o kwoa tei. Ba ma kwei‑o ba suli o kwoa bam yibeeli ne o 

nabaaro David teo Jerusalem ne. O toone dem kwaɡa ne o bu Jehoram ma leiri o yuu 

ne o ji pɛ.  

Isarele teo pɛ Ahazia taane  

51 Judah teo pɛ Jehosafate paare dim bena fuɡa-yarepɛ bene dem ne mo Ahab bu 

Ahazia jeini Samaria ne o di Isarele teo paare. O ma di paare dem bena yalei. 52 O 

déem ke lwarem o chɔɡe BAŊA WƐ yiɡa nenɛɛne o kwo, de o nu, de Nebat bu 

Jeroboam déem na ke tei ye ba pa se Isarele tiina bam de tusi to. 53 Ahazia déem zuli 

Baal jwoni dem mo. Ko ma pa se o chuchuɡi BAŊA WƐ wom na ye Isarele tiina Wɛ to 

bane ko maŋe de o kwo de déem na ke tei to maama.  

Pwa Twanno Telei Tu  
Pwa Twanno Telei Tu wom twoŋi paare chwei selei sem na ye Judah de Isarele teene dem to 

taane dem ne mo. Wɛ daa ma toŋe o sampwori se ba vo ba kaane nɔɔna bam we, ba jwoori ba 

taa zuli Wɛ. Sampwori sem konto badwonna maa ye Elisa de Izaya. Pwa bam badwonna déem 

seene ba tɔɡe cheɡa chwoŋa. Ko nam na ye tei to, Wɛ déem tɔɡe o nɔɔna bam dona baŋa ne mo 

o waare Judah de Isarele teene dem maama. Asiria teo pɛ de o jar-keira déem mo di Isarele 

paare laŋa kam. Ko daa na kwei bena fee ko woli da to mo Babilon teo pɛ de o jar-keira de vei 

ba di Judah paare laŋa kam de jara. Ba déem ma kale teene dem nɔn-bia dedɛ ba ja ba vo sa-teo 

yiɡa yiɡa.  

1 

Elija vei o jeeri Pɛ Ahazia  

1 Pɛ Ahab déem na teɡe to, mo Moaba tiina ve se ba taa wo Isarele tiina dam kuri ne.  
2 Dɛ dedwe mo Samaria teo pɛ Ahazia zeɡe o nayuu ne o tɔɡe nayaa kam ne o chɔɔle 

o to teɡa ne pa se o tiini o fuuli. O ma toŋe o tontoŋena se ba vo ba bwei Ekoron tiina 

jwoni Baal-Zebubi ba nii, o wó jwoori o zaŋe naa o daa bá zaŋe.  
3 BAŊA WƐ maleka ma vo o ta de Wɛ sampwora Elija na ye Tisibi tu to ka we, “Zaŋe n 

vo n jeeri Pɛ Ahazia tontoŋena bam n bwei-ba we, ‘Aawo, bɛŋwaane mo abam maa vei 

se á bwei Ekoron tiina jwoni Baal-Zebubi se á nii? Wɛ nam tera Isarele teo wone mo 

na?* 4 Nam véi-na á ta de pɛ wom we o bere o bá zaŋe sara kalo o na tiɡi ka wone to. 

O jeɡe se o te mo. BAŊA WƐ na taɡe tei to mo konto.’ ” Elija ma seene o vo o ke konto.  
5 Tontoŋena bam ma jwoori ba vo pɛ Ahazia tei. O ma bwei-ba o we, “Bɛŋwaane mo 

abam jwoori á ba ywo?” 6 Ba ma leiri ba we, “Nɔɔno mo jeeri debam o ta o we, dé 

jwoori dé ba dé ta de bere‑m we BAŊA WƐ mo taɡe de nmo o we, ‘Bɛŋwaane mo n toŋe 

nɔɔna se ba vo ba bwei Ekoron tiina jwoni Baal-Zebubi ba nii? Wɛ tera Isarele teo 

wone mo pa se n ke konto na? Nmo keim dem konto ŋwaane n bá‑n yaɡe sara kalo n 

na tiɡi ka wone to. Nmo jeɡe se n te mo.’ ”  
7 Ahazia ma bwei-ba o we, “Nɔɔno wom na jeeri abam ye o ta konto dwoŋi to nye 

tetɛ mo?”  

8 Tontoŋena bam ma leiri‑o ba we, “Nɔɔno wom zo ɡɔrɔ kolo na jeɡe varem koro to 

mo. O ma vɔ tankila o teiŋa ne.” Ahazia maa we, “Tisibi tu Elija mo konto.”  
9 Pɛ wom ma le jar-keira finnu de ba yiɡa tu o toŋe-ba Elija tei ne. Jar-keira yiɡa tu 

wom ma vo o na Elija na jei peo kodwoŋi yuu ne. O ma ta ded‑o o we, “Wɛ tontoŋeno, 

pɛ wom we n tu n ba o tei.” 10 Elija ma leiri jar-keira yiɡa tu wom o we, “Amo ná 

seene a ye Wɛ tontoŋeno, se o pa min-voɡo zeɡe wɛyuu ne de ba de di nmo de n nɔɔna 

finnu bam maama kula.” O na taɡe konto o ti to, mo mini dem seene de nwoŋi wɛyuu 

ne de ba de zwɛ ba maama.  
11 Konto na ke to, pɛ wom ma jwoori o toŋe jar-keira finnu de ba yiɡa tu ye ba vo 

Elija tei. Yiɡa tu wom ma ta de Elija o we, “Wɛ tontoŋeno, pɛ wom we n ke lela n tu n 

ba o tei.” 12 Elija ma leiri o we, “Amo ná seene a ye Wɛ tontoŋeno, se o pa min-voɡo 

zeɡe wɛyuu ne de ba de di nmo de n nɔɔna finnu bam maama kula.” Wɛ min-voɡo 

kom ma seene ko nwoŋi wɛyuu ne ko ba ko zwɛ ba maama kula.  
13 Konto na ke to, pɛ wom daa ma jwoori o toŋe jar-keira finnu de ba yiɡa tu se ba vo 

Elija tei o ke yiɡa tiina batɔ tu. Jar-keira yiɡa tu wom ma vo o kuni dwoona Elija yiɡa 

ne ye o lwoori‑o o we, “Wɛ tontoŋeno, duri amo de a kwaɡa nɔɔna bam ŋwaŋa, se n 

yaɡe se dé taa ŋwe. 14 Ko ná ye jar-keira yiɡa tiina balei bam de ba kwaɡa nɔɔna bam, 

dé maane min-voɡo kom na zeɡe wɛyuu ne ko ba ko di ba maama tei to. Ko nam ná 

ye amo, duri a ŋwaŋa se n yaɡe se a yé te.”  
15 BAŊA WƐ maleka kam ma ta de Elija ka we, “Zaŋe n tɔɡe ded‑o se á tu á vo pɛ wom 

tei. Nam yé ta‑n kɔre foone.” Elija ma seene o tu pa se ba tɔɡe daane ba vo ba yi pɛ 

wom tei. 16 Elija ma ta de pɛ wom o we, “BAŊA WƐ na taɡe kolo to mo tento: Nmo na 

toŋe nɔɔna se ba vo ba bwei Ekoron tiina jwoni Baal-Zebubi ba nii to, ko ye Wɛ na 

tera Isarele teo wone se n bwei‑o n nii to ŋwaane mo na? Keim dem konto ŋwaane, 

nmo daa bá‑n yaɡe sara kalo n na tiɡi ka wone to se n zaŋe wɛɛne. N jeɡe se n te mo.”  
17 Pɛ Ahazia ma seene o te, se ko maŋe de Wɛ sampwora Elija na wuuri o ta o taane 

tei to. Ahazia déem ba jeɡe bakeira. Konto ŋwaane o nyaane Joram ma leiri o yuu ne 

o ji Isarele teo pɛ. Ko déem ke maŋa kalo Jehosafate bu Jehoram na di paare Judah 

teo ne o ke bena yalei to mo. 18 Ahazia déem na di paare ye o toŋe wonnu telo maama 

to, ba popone-te ba tiŋi Isarele Teo Pwa Seina tɔnɔ kom wone.  



2 

Baŋa Wɛ kwei Elija o ja o vo telaao  

1 Maŋa kam déem yi se BAŊA WƐ tɔɡe vo-kekara baŋa o kwei Elija o ja o vo telaao. 

Elija de Elisa déem ma zeɡe Giliɡal ne ba maa kɛa. 2 Elija ma ta de Elisa o we, “Nam 

maŋe ywo-seeni, se BAŊA WƐ toŋe-ne mo se a vo Bɛtel.” Elisa ma ve ye o we, “Ŋwea 

Tu BAŊA WƐ na seene o wora to, amo duɡi wonto yere ŋwaane, de nmo tete ŋwea 

ŋwaane we, amo bá yaɡe n yera.” O na taɡe konto to, ba maama ma tɔɡe daane ba vo 

Bɛtel.  
3 Ba na yi da to, Wɛ sampwori kɔɡɔ kolo na zoore Bɛtel ne to ma vo Elisa tei ba 

bwei‑o ba we, “Nmo yei we BAŊA WƐ zem laɡe o kwei nmo yuu tu wom mo o ja o viiri 

na?” Elisa ma leiri o we, “Ɛɛ, amo seene a yei ko ni ne. Nam yé pa-na se dé lare ko 

lara.”  
4 Elija laam ma ta de Elisa o we, “Nam maŋe ywo-seeni, se BAŊA WƐ mo toŋe-ne se a 

vo Jeriko.” Elisa daa ta ma leiri o we, “Ŋwea Tu BAŊA WƐ na seene o wora to, amo 

duɡi wonto yere ŋwaane, de nmo tete ŋwea ŋwaane we, amo bá yaɡe n yera.” Ba 

maama ma tɔɡe daane ba vo ba yi Jeriko.  
5 Wɛ sampwori kɔɡɔ kolo na zoore Jeriko ne to ma vo Elisa tei ba bwei‑o ba we, 

“Nmo yei we BAŊA WƐ zem laɡe o kwei nmo yuu tu wom mo o ja o viiri na?” Elisa ma 

leiri o we, “Ɛɛ, amo seene a yei ko ni ne. Nam yé pa-na se dé lare ko lara.”  
6 Elija daa ta ma ta de Elisa o we, “Maŋe ywo-seeni, se BAŊA WƐ mo toŋe-ne se a vo 

Jɔdan buɡa kam ni seeni.” Elisa de daa ma leiri o we, “Ŋwea Tu BAŊA WƐ na seene o 

wora to, amo duɡi wonto yere ŋwaane, de nmo tete ŋwea ŋwaane we, amo bá yaɡe n 

yera.” Ba maama ma tɔɡe daane ba maa kɛa.  
7 Banto balei na vei ba zeɡe Jɔdan buɡa kam ni ne to, mo Wɛ sampwori kɔɡɔ kom wo 

nɔɔna finnu ma tɔɡe ba vo ba zeɡe dáa ne ye ba nia. 8 Elija ma le o ɡɔrɔ o kukuli-ko o 

ma o maɡe Jɔdan buɡa na bam. Na bam ma pɔɔre ba peini jazem de jaɡwia pa se ba 

balei bam tɔɡe te-kora baŋa ne ba bɛ.  
9 Ba na bɛ buɡa kam konto to, mo Elija taɡe de Elisa o we, “Ta n bere-ne nmo na laɡa 

se a ke woŋo kolo a pa‑m to, se BAŊA WƐ laam ba o ja-ne o viiri.” Elisa ma leiri o we, 

“Amo tu, a laɡe se a jwoŋi n dam delo n na jeɡe n toŋe to kuni belei mo.”  



10 Elija ma leiri‑o o we, “Nmo na lwoori woŋo kolo to tiini ko dana ko ɡaale. Nmo 

nam ná nɛ-ne maŋa kalo BAŊA WƐ na wó kwei-ne o ja o viiri to, n jeŋa wó zo n na 

beeri kolo to. Ko nam ná dae konto, n bá na-ko.”  
11 Elija de Elisa na tɔɡe daane ba via ye ba lara konto to, mo torokooro na jeɡe 

min-voɡo to de te sisein-nɔɔna de na jeɡe mini to pɔpɔ te zaŋe ba baŋa ne kulululu te 

pwɛ-ba daane. Elija ma da de vo-kekara o kɛ Wɛ telaao. 12 Elisa na nɛ konto to, mo o 

laare o we, “Amo kwo! Amo kwo! Isarele jar-keira torokooro tem de te sisein-dira bam 

laam wó ke tɛ mo?” O daa maa wo nɛ Elija yera.  

Elija na kɛ konto to, Elisa wo ma chɔɡe ye o ja o tete ɡɔrɔ o kaare belei. 13 O ma kwei 

Elija ɡɔrɔ kolo ya na lwei to o jwoori o vo o zeɡe Jɔdan buɡa kam ni ne. 14 O ma kwei 

Elija ɡɔrɔ kom o maɡe na bam baŋa ye o we, “BAŊA WƐ wom na ye Elija Wɛ to nam 

bɛ?” O na maɡe na bam konto to, ba ma pɔɔre belei ba daare te-kora. O laam ma tɔɡe 

da o bɛ Jɔdan buɡa kam.  
15 Wɛ sampwori kɔɡɔ kolo déem na nwoŋi Jeriko to ma tole ba na Elisa na ke kolo to, 

ye ba we, “Elisa mo leiri Elija yuu ne o jeɡe o dam dem.” Ba ma fɔɔre ba yi o tei ye ba 

tiiri o yiɡa ne ba zuli‑o. 16 Ba maa we, “Nii mo. Dé jeɡe babɛ finnu mo dé tei ne. 

Debam tu, nam pa se dé toŋe-ba se ba vo ba beeri nmo yuu tu wom jei. Dɛ delo BAŊA 

WƐ Jworo ɡa jaane‑o o vo o yaɡe peo kodwoŋi yuu ne mo, naa bwolo kodwoŋi kuri 

ne.” Elisa ma leiri-ba o we, “Yé toŋe-na-ba.”  
17 Ba ma tiini ba kwoori‑o pa se Elisa ɡa ba ŋwa. O ma ta-ba o we, “Nam toŋe-na-ba 

se ba vo.” Ba ma seene ba toŋe nɔɔna finnu ye ba vo ba kwei da yatɔ ba beeri jei 

maama ye ba wo nɛ Elija. 18 Elisa déem maŋe Jeriko teo wone mo. Ba na jwoori ba ba 

o tei to, o ma ta-ba o we, “A ya maŋe a wo taɡe a bere abam we, á yé vei na?”  

Elisa na ke wo-kenkaɡela yalo to  

19 Jeriko teo nɔn-bia badwonna déem ma vo Elisa tei ba ta ded‑o ba we, “Debam tu, 

nii dé teo kom zeɡa na tiini ko lana tei. Ko nam na ye tei to, na bam mo ba lana. Teɡa 

kam de maa ba ke wodiiru lanyerane.”  
20 Elisa ma ta o we, “Kwei-na yɛ á ke zon-doŋa wone á ja á ba á pa-ne.” Ba na ke 

konto to, 21 o ma kwei yɛ dem o vo o lwo teo kom buli-yi dem ne ye o we, “BAŊA WƐ 

na taɡe kolo to mo tento: Amo kwɛ na banto pa ba ji na-ŋona. Wolo ná nyɔɡe-ba, kotu 



bá te. Teɡa kam de nam bá ji kafɛ.” 22 Konto na ke to, na bam ma lɛɛre ba ji na-ŋona se 

ko ba ko yi zem, nenɛɛne Elisa na taɡe tei to.  
23 Elisa déem ma zeɡe Jeriko ne o maa vei Bɛtel. O na wo chwoŋa ne konto to, mo 

bu-donno tedwonna nwoŋi teo kom wone ba ba ba jeɡe‑o ba mɔna ye ba baɡe‑o ba 

we, “Yu-kapworo tu, ta‑n kɛa! Laɡe jei!” 24 Elisa ma pipiri o nii ba seeni ye o daare o 

sɔɔle lwarem o yaɡe ba yuu ne BAŊA WƐ yere ŋwaane. O na yɔɔre o ta konto to, mo 

kaɡo-varaa balei nwoŋi ɡaao kom wone ba ja bu-donno tem finna-balei ba tore 

yera-yera. 25 Elisa ma zeɡe jeiɡa kam konto ne o vo Kamele peo kom seeni. Ko kwaɡa 

ne o ma jwoori Samaria.  

3 

Tiɡura chuɡi Isarele de Moaba laŋa ne  

1 Judah teo pɛ Jehosafate paare dim bena fuɡa-nana bene dem wone mo Ahab bu 

Joram déem di Isarele teo paare Samaria ne. O ma jeini Samaria ne o di paare dem 

bena fuɡa-yalei. 2 Joram déem toŋe lwarem mo o chɔɡe BAŊA WƐ yiɡa. O lwarem kikia 

yam nam wo yi o kwo de nu ya na ke yalo to. O wane o chɔɡe kandwɛ delo o kwo 

déem na chwi Baal zula ŋwaane to. 3 De konto de, o paale o ke wɛleera dwi delo Nebat 

bu Jeroboam déem na ke pa se Isarele tiina de da ba ke to mo. O wo sɛ se o yaɡe.  
4 Moaba teo pɛ Mesa déem kɔne pei mo. O ma yeini o jeɡe se o ja pipeili morro bi 

(100,000) o woli de pi-bɛ morro bi (100,000) korro mo o vo o pa Isarele teo pɛ bene 

maama wone.* 5 Isarele teo pɛ Ahab nam na teɡe to mo Moaba teo pɛ ve se o to o pa 

Isarele teo pɛ wom. 6 Pɛ Joram ma zaŋe Samaria ne o la Isarele jar-keira bam maama o 

ke daane se ba nwoŋi ba ke jara. 7 O ma toŋe ni o pa Judah teo pɛ Jehosafate ye o we, 

“Moaba pɛ wom ve se o to o pa-ne. Nmo nam wó sɛ se n da de amo se dé vo dé ke jara 

de Moaba tiina bam na?” Jehosafate ma leiri o we, “A wó sɛ se a woli‑m. Dé ye chorro 

mo daane. Ta‑n nii debam jar-keira de dé sisein-nɔɔna bam we ba ye nmo tete nyem 

mo.” 8 Jehosafate ta ma bwei o we, “Dé nam wó tɔɡe chwoŋa kɔ mo dé vo dé bobo 

jara yam?” Joram ma leiri o we, “Dé wó tɔɡe Edom kaɡoa chwoŋa kam mo dé vo dé 

yi-ba.”  
9 Isarele pɛ Joram, de Judah pɛ wom, ko woli de Edom pɛ wom ma zaŋe ba kɛ de ba 

nɔɔna bam. Ba maama ma kwei da yarepɛ ba kaare kaɡoa kam wone pa se na daa tera 

se ba de ba vara bam nyɔ.  
10 Pɛ Joram ma laare o we, “Lɛɛro yi debam! BAŊA WƐ laɡe o kwei debam pwa batɔ 

banto mo o ke Moaba tiina bam jeŋa ne se ba di debam!” 11 Pɛ Jehosafate ma bwei o 

we, “BAŊA WƐ sampwora wora ywo-seeni se dé bwei‑o dé lɔre BAŊA WƐ boboŋa na?”* 

Pɛ Joram tontoŋeno wodwoŋi ma leiri o we, “Safate bu Elisa mo wora. Wonto déem 

mo yeini o bwola de Elija ye o woli‑o.” 12 Pɛ Jehosafate ma ta o we, “Ko ná ye konto, 

BAŊA WƐ kwora yeini ka yi wonto mo chekke”. Pwa batɔ bam maama ma zaŋe ba vo 

Elisa tei.  
13 Elisa ma ta de Isarele pɛ Joram o we, “Debam jeɡe bɛ mo se dé ke daane? Véi n 

bwei n kwo de n nu sampwori sem se ba woli‑m.” Joram ma leiri o we, “Aawo! Ko ye 

BAŊA WƐ mo kwei debam pwa batɔ banto o ke daane se o daare o kwei debam o ke 

Moaba tiina bam jeŋa ne.” 14 Elisa ma leiri o we, “Paŋwa Tu BAŊA WƐ na seene o ŋwe 

ye a ye o tontoŋeno to, amo duɡi o yere ŋwaane we, ko ná dae a na neɡe Judah Pɛ 

Jehosafate, amo ya ba laɡe a nii n seeni kɔtaa. 15 Nam bwoŋi-na wolo na yei kɔnɔ tam 

to á pa-ne.” Kokuri to, Nɔɔno déem ná yeini o ta kɔnɔ mo BAŊA WƐ dam dem wó ba 

Elisa baŋa ne. 16 Elisa ma ta o we, “BAŊA WƐ na taɡe kolo to mo tento: ‘Ko-na ɡwonnu 

á tiŋi nabare-kora kanto ne. 17 Kokuri to, amo na wó ke tei to, abam bá na doa, ye vio 

de bá dole. Ko daare na wó ba ba su bwolo konto se abam de á nɔɔna bam maama de 

á vara bam taa nyɔa.’ 18 Keim dento ye mɔle mo BAŊA WƐ tei ne. O daa ta wó kwei 

Moaba tiina bam o ke abam jeŋa ne. 19 Abam wó vo á wane ba dam jei sem maama de 

ba te-fwaaro tem. Á ta wó ɡwoni ba tei-ŋonno tem á de teɡa ne ye á daare á se ba 

buli-yia yam de. Á ta maa wó lwo kandwa á chɔɡe ba teɡa kalo maama na lana to.”  
20 Teɡa na poore se ko maŋe de zezeŋa kaanem dem to mo na seene ba zeɡe Edom 

laŋa kam seeni ba ba ba taɡele teɡa kam maama.  
21 Moaba tiina bam na niɡi we pwa batɔ bam mo ke ba jar-keira daane ba ba se ba 

kwaare jara de-ba to, ba ma bwoŋi balo maama na yei jara keim to, nɔn-donno de 

nɔn-kweero de, pa se ba vo ba laŋa kam siseini ba zeɡe da. 22 Teɡa na poore tetete ye 

Moaba tiina bam zaŋe to, ba ma tole ba na na bam na tiɡi bwolo kom ne tei to. Wea 

maa nyeene na bam baŋa ne pa se ko nye de jana mo to. 23 Ba ma laare ba we, “Jana 

mo tento! Ko wó taa ye pwa bam de ba jar-keira bam mo jaŋe ba ɡo daane. Nam 

pa-na se dé laam vo dé vere ba wonnu maama dé taa tei.”  
24 Moaba tiina bam na yɔɔre ba yi Isarele jar-keira bam na tiɡisi daane mɛ to, mo 

Isarele jar-keira bam nwoŋi ba kwaare jara de-ba. Ba ma zeili-ba pa se ba duri ba 

jwoori ba teo. Ba ma pare-ba taa ye ba ɡo Moaba tiina dedɛ. 25 Ba déem chɔɡe ba 

teene dem mo. Isarele nɔɔna bam dedoa dedoa ma dole kandwa ba faare Moaba 

te-ywoŋa kam maama ba chɔɡe. Ba ma se ba buli-yia yam maama ba daare ba ɡwoni 

ba tei-ŋonno tem maama ba de teɡa ne. Kiri-Heresi teo kom yerane ya mo daare ko 

zeɡe puna. Isarele jar-keira laam ma vo ba ɡilimi-ko ye ba daare ba ma napane ba 

dole kandwa ba ma ba chɔɡe-ko.  
26 Moaba teo pɛ na maane we o laɡe o to jara yam wone to, o ma ja balo na yei se-zɔɔ 

jara keim to nɔɔna bia yarepɛ o vo se ba wane ba maɡe ba dona bam ba kɛ ba yi 

Edomb pɛ wom na wo mɛ to ye ba ɡa. 27 O laam ma ja o bu-kwea kalo ya na wó leiri o 

yuu ne o ji pɛ to o ma o ke zwɛɛm kaanem teo kom kabira kam baŋa ne.* Keim dento 

déem ma tiini de daane Isarele tiina bam pa se ba pipiri ba jwoori ba tete teo ba daare 

Moaba teo pɛ de o nɔɔna bam.  

4 

Elisa na woli kadeim wodwoŋi tei to  

1 Kaane wodwoŋi déem mo wora, o na ye Wɛ sampwori sem dedoa kaane. Dɛ dedwe 

o ma zaŋe o vo Elisa tei o ŋwane o we, “Amo tu, a baro wom teɡa ye o ya tɔɡe nmo 

kwaɡa. Nmo maŋe n yei o na yeini o kɔre BAŊA WƐ tei to. O ya na di jene nɔɔno wolo 

tei ne to nam mo tu se o jwoŋi a bakeiri sem selei o vo o ma o ji o kabɛ se o ma o yiri 

jene dem.” 2 Elisa ma bwei‑o o we, “Woŋo wora amo na wó wane a ke a woli‑m na? 

Nam ta n bere-ne, bɛ mo n daare n yaɡe sɔŋɔ ne?” Kadeim wom ma leiri o we, “Amo 

tu, kolokolo tera ko ná dae kabɔɔ de ka wo nuɡa fenfee yerane.”  
3 Elisa ma ta de kadeim wom o we, “Tole sane delo na bwola de nmo to se n jene 

kunkwollu ba tei ne. Pa se te taa daɡa dedɛ. 4 Kwei kunkwollu telo n na nɛ to n zo diɡa 

n pe ka ni, se nmo de n bia balei bam taa wora. Nmo ma‑n wó pwori nuɡa kam n ke 

kunkwollu tem wone. Kunkwolo kolo ná sua, se n zeɡe-ko dáane.”  
5 Kadeim wom ma jwoori sɔŋɔ o pe o ni diɡa wone, o de o bia bam. Ba maa jaane 

kunkwollu tem ba vei ba pa‑o ye o lɛɛre nuɡa kam te wone. 6 Kunkwollu tem maama 

na su to, o ma ta bia bam se ba ja tedwonna ba ba ba pa‑o. Ba dedoa ma leiri o we, 

“Mo te maama.” O na taɡe konto to mo kabɔɔ kam wo nuɡa kam ti. 7 Kadeim wom ma 

vo o ta ko na ke tei to o bere Wɛ tontoŋeno Elisa. Elisa ma ta ded‑o o we, “Véi n kwei 

nuɡa kam n yeiɡi n ma n ŋwe jene dem. Sabu ta ná daare, ko wó woli nmo de n bia 

bam se á na á ni-wodiu.”  

Sunem tiina kaane wodwoŋi taane  

8 Dɛ dedwe mo Elisa déem vei Sunem. Kaane wodwoŋi maa zoore da ye o ye nadum. 

O ma bwoŋi Elisa o sɔŋɔ ne se o di wodiu. Ko na zeɡe dɛ dem konto ne to, maŋa kalo 

maama Elisa ná vei Sunem, o yeini o di kaane wom konto sɔŋɔ ne mo. 9 Kaane wom 

ma ta de o baro o we, “Nii mo. Amo maane we nɔɔno wonto na yeini o tui debam tei 

to ye BAŊA WƐ tontoŋeno mo chekke. 10 Nam pa se dé lɔ di-balaŋa nayuu kom ne se dé 

daare dé zeɡe kadwoɡo, de tabolo, de yituŋu, de min-zwoŋo da. Konto wó woli Wɛ 

tontoŋeno wom se, o ná yeini o ba, se o na peiɡa jei.”  
11 Dɛ dedwe mo Elisa jwoori Sunem. O ma di o zo nayuu diɡa kam se o peini. 12 O ma 

ta de o tontoŋeno Gehazi o we, “Véi n bwoŋi kaane wom n pa-ne.” Gehazi ma seene o 

bwoŋi kaane wom pa se o ba o zeɡe Elisa yiɡa ne. 13 Elisa ma ta de Gehazi se o lwoni o 

ta kaane wom we, “Nii nmo na pɛ n yera chɛ se n ma‑n woli debam tei! Debam nam 

wó ke bɛ mo dé ma dé zeini nmo? Dɛ delo amo wó wane a ta n lanyerane a bere pɛ 

wom naa jar-keira yiɡa tu wom.” Kaane wom ma leiri o we, “Yé daane n tete, amo na 

zoore de a sɔŋɔ tiina to ŋwaane.”  
14 Elisa laam ma bwei Gehazi o we, “Bɛ nam mo maŋe se a ke a pa kaane wom?” 

Gehazi ma leiri o we, “Kaane wom ta wo loɡe bu. O baro de ma tiini o kwe 

lanyerane.”  



15 Elisa ma ta de Gehazi o we, “Bwoŋi kaane wom se o jwoori o ba.” Kaane wom ma 

ba o zeɡe diɡa kam ni ne. 16 Elisa ma ta de kaane wom o we, “Bene tento wɛɛne nmo 

wó lo bakeira.” Kaane wom maa wo sɛ ye o we, “Amo tu, yé ɡane-ne, se n ye Wɛ 

tontoŋeno mo.”  
17 Bene na jwoori de yi to, kaane wom ma seene o ja puɡa o lo bakeira. Ko déem ke 

ne Elisa na wuuri o ta tei ded‑o to mo.  
18 Bu wom na ke nɔɔno fee to mo dɛ dedwe o zaŋe o vo o kwo tei kara ne maŋa kalo 

o kwo wom de tontoŋena badwonna na wora ba zaɡe mena to. 19 Bu wom ma pɔpɔ o 

laare bedwe baŋa ne de o kwo o we, “A yuu wɔe ywoo! A yuu wɔe ywoo!” O kwo ma 

ta de o tontoŋeno wodwoŋi o we, “Ja bu wom n vo o nu tei.” 20 Tontoŋeno wom ma 

teili bu wom o ja o vo o ke o nu wom jeŋa ne. Bu wom ma maŋe o nu nɛ baŋa ne o 

jeini. Wea na yi yupare baŋa maŋa kalo to mo bu wom teɡa. 21 Kaane wom ma ja o bu 

wom o di nayuu kom o zo Elisa diɡa o tiŋi‑o kadwoɡo kom baŋa ne. O ma nwoŋi o ja 

diɡa kam ni o pe o yaɡe bu wom da. 22 Kaane wom ma bwoŋi o baro o ta ded‑o o we, 

“Ja, pa se n tontoŋena bam dedoa ja bonaɡa o ba, se dé da daane dé vo Wɛ tontoŋeno 

wom tei, se dé jwoori lela.”  
23 O baro wom ma ta‑o o we, “Bɛ mo ke ye n laɡe se n vo zem? Chan-doŋa ta wo 

nwoŋi. Ko maa dae siu dɛ.” Kaane wom ma leiri‑o o we, “Ko ye yazura mo.” 24 O ma ti 

bonaɡa kam yiɡa ye o daare o ta de tontoŋeno wom o we, “Pa dé kɛ. Ta‑n pae bonaɡa 

kam zaara. Nam yé pa se dé taa vei mɛmɛ ko ná dae we a taɡe‑m se n ke konto.” 
25 Kaane wom ma vo o yi Kamele peo kom mɛ Wɛ tontoŋeno Elisa na wora to. Elisa ma 

tole o na‑o yiɡa yiɡa ye o ta de o tontoŋeno Gehazi o we, “Nii Sunem tiina kaane wom 

na maa beene. 26 Ke lela n duri n jeeri‑o n bwei‑o n nii, yazura mo o vei na? Bwei‑o n 

nii o baro de o bu yazura na ye tei to.” Kaane wom ma leiri Gehazi o we, ko ye yazura 

mo.  
27 Kaane wom na yi Elisa tei Kamele peo kom yuu ne to mo o to o yiɡa ne o ja o 

naɡa. Gehazi ma fɔɔre o yi se o vaŋe‑o o yaɡe dáane. Elisa ma ta o we, “Yaɡe o yera! 

O wo tiini ko chɔɡe mo ye o ba. BAŊA WƐ nam wo taɡe kolo na daane‑o to o bere-ne.”  
28 Kaane wom ma ŋwane Elisa yiɡa ne o we, “Amo tu, a wo taɡe we n pa-ne bu. 

Konto mo a ya taɡa a we n yé ɡane-ne to.”  
29 Elisa ma ta de Gehazi o we, “Fɔɡe n vɔ n ɡare-kura kiri-kiri n daare n kwei a 



nacheiɡa kam n duri lela n kɛ. Nam yé ware nɔɔn-nɔɔno chwoŋa yuu ne. Nɔɔno ná 

ware‑m, se n yé leiri‑o. N ná yi da se n kwei a nacheiɡa kam n daŋe bu wom yibia ne.” 
30 Kaane wom ma ta de Elisa o we, “Ŋwea Tu BAŊA WƐ na seene o wora to, amo duɡi 

wonto yere ŋwaane, de nmo tete ŋwea ŋwaane we, amo bere a bá yaɡe‑m.” Elisa ma 

zaŋe se ba tɔɡe daane ba kɛ.  
31 Gehazi ma lwoori yiɡa o vo o yi da ye o daare o kwei nacheiɡa kam o daŋe bu 

wom yibia ne ye bu wom wo ɡiɡiri o tete. O ma jwoori o vo Elisa tei o ta ded‑o o we, 

“Bu wom ta wo zaŋe.”  
32 Elisa na yi sɔŋɔ kom o zo o diɡa kam to mo o nɛ bu wom na teɡe o tiɡi o kadwoɡo 

baŋa ne. 33 O ma pe diɡa kam ni ye o lwoori BAŊA WƐ o yerane. 34 Elisa ta ma zaŋe o yi 

kadwoɡo kom baŋa, o peini bu wom baŋa ne pa se o ni dem yɔɔre bu wom ni, ye o yia 

yɔɔre o yia. O ma daare o lware o jea pa ya yɔɔre o jea. O na lware o tete o peini bu 

wom baŋa ne konto to mo bu wom yera lone. 35 Elisa ma zaŋe o kekare diɡa kam 

wone ye o daa jwoori o vo o lware o tete o peini bu wom baŋa ne. Bu wom ma te kuni 

berepɛ ye o daare o puri o yia. 36 Elisa ma bwoŋi Gehazi ye o ta ded‑o se o bwoŋi 

Sunem tiina kaane wom o pa‑o. O na bwoŋi nu wom pa se o yi to, Elisa ma ta ded‑o o 

we, “Jwoŋi n bu.” 37 Kaane wom ma zo o to Elisa nɛ baŋa ne ye o vwi o yibia teɡa ne. 

O ma seene o jwoŋi o bu o viiri.  

Wo-kenkaɡela yalei taane  

38 Elisa ma jwoori o vo Giliɡal. Da-kore déem maa zeɡe jei sem konto ne. Dɛ dedwe o 

de Wɛ sampwori kɔɡɔ kom ma jeeri daane se ba zamese. O ma ta de o tontoŋeno wom 

o we, “Kwei kambi-zaŋa n teini mini ne n saŋe dwoa n pa nɔɔna bam.”  
39 Ba kɔɡɔ kom wo nɔɔno dedoa ma zo ɡaao se o ɡwoni dwo-vɔɔro. O ma na 

kunkwol-chɛɛra o pɛ o su o ɡɔrɔ ni o jwoori. O ma ɡwoni te maama o woli dwoa balo 

na wo kambia kam wone to, ye o wo lɔre te na ye wonnu telo. 40 Ba laam ma kwei 

dwoa bam ba maŋe ba pa daane. Nɔɔna bam na yɔɔre ba laŋe wodiu kom to, ba ma 

laare ba we, “Keitaa! Dé tu, BAŊA WƐ tontoŋeno, chɔŋɔ mo ba ke wodiu kom wone!” 

Ba maa wo ware-ko ba di.  
41 Elisa ma ta o we, ba ja muni ba ba ba pa‑o. O ma kwei-de o ke kambia kam wone 

ye o we, “Jwoori n ke wodiu kom n pa nɔɔna bam se ba di.” Ba ma seene ba di ye ko 



daa wo bwei-ba.  
42 Dɛ dedwe mo nɔɔno wodwoŋi zeɡe Baal-Salisa ne o ja o wodiiru telo na lwoori 

yiɡa te ke to o ba o pa Wɛ tontoŋeno Elisa. Bworobwooru finlei, de men-zwaro telo o 

na ke ywolo wone to mo konto. Elisa ma ta de o tontoŋeno wom o we, “Kwei n pa 

nɔɔna bam se ba di.” 43 Tontoŋeno wom ma leiri o we, “Ba ye nɔɔna bi mo. Wodiu 

konto wó wane ko yi-ba na?” Elisa ma jwoori o ta o we, “Kwei n pa-ba se ba di. 

Kokuri to BAŊA WƐ mo taɡa o we, ba wó di ba su ba daare.” 44 Tontoŋeno wom déem 

ma seene o kwei wodiu kom o pa-ba pa ba di ba daare, ne BAŊA WƐ na maŋe o ta tei 

to.*  

5 

Naaman jaweo kom na jei tei to  

1 Nɔɔno wodwoŋi déem mo wora, o yere mo Naaman. O maa ye Siriac tiina pɛ wom 

jar-keira yiɡa tu. O ye dedɛɛro mo ye o kikia su pɛ wom yi lanyerane, BAŊA WƐ na dɛ o 

baŋa o woli Siria tiina pa se ba di ba dona jara wone to ŋwaane. Konto to, o ye babea 

na yei jara keim chekke to mo. De ko de, o déem ye nayɔŋɔ mo.  
2 Siria teo kom jar-keira déem yeini ba zo Isarele laŋa kam ba ke jara ba vere wonnu 

ye ba jwoori sɔŋɔ. Ba déem ma vo ba ja Isarele tiina busankana kadwoŋi. Ba ma ja‑o 

ba vo ba pa Naaman kaane se o taa ye o ka-nyaane. 3 Dɛ dedwe, busankana kam ma ta 

de Naaman kaane o we, “A nu, nmo baro wom ya ná wae o vei Wɛ sampwora kalo na 

zoore Samaria ne to tei, wonto ya wó pa o na yazura de naywaane jaweo kom.” 
4 Naaman na niɡi konto to, o ma vo o ta kolo Isarele tiina busankana kam na taɡe to o 

bere o tu wom. 5 Siria tiina pɛ wom ma leiri o we, “Tɔ. Véi se n na nɔɔno wom konto. 

Amo wó popone tɔnɔ nmo ŋwaane se n ja n vo n pa Isarele teo pɛ wom.”  

Naaman ma la lu-nyenno kilo bia yatɔ de finna (340), de sabu-seŋa kilo fuserepɛ 

(70), ko woli de ɡare-bia fuɡa. O laam ma zaŋe o ja-te o kɛ. 6 O ma kwei tɔnɔ kom o 

vo o pa Isarele teo pɛ wom. Kolo na popone ko wone to mo tento: “Tɔnɔ konto ye se 

ko bere we amo mo toŋe a tontoŋeno Naaman se o ba nmo tei, se n yɔɔre o naywaane 

jaweo kom n pa‑o.”  
7 Isarele teo pɛ wom na ɡaɡe tɔnɔ kom o ti to, mo o jaane o ɡɔrɔ o kaare ye o we, 

“Amo ye Wɛ mo se a wane a pa nɔɔno momwɛ ti, ye a daare a pa wodwoŋi na ŋwea 

na? Bɛ mo ye Siria teo pɛ toŋe nɔɔno wonto se o ba amo tei se a yɔɔre‑o? Nii-na o na 

beeri woŋo se o da ko baŋa o ja jara de amo tei!”  
8 Wɛ tontoŋeno Elisa na niɡi kolo na ke ye Isarele tiina pɛ wom kaare o ɡɔrɔ to, o ma 

toŋe ni dento o pa‑o ye o we, “Bɛ mo pɛ se n ja n ɡwaaro n kaare? Toŋe nɔɔno wom se 

o ba amo tei se a pa o lɔre we, Wɛ sampwora seene o wo Isarele teo ne.” 9 Naaman 

laam ma ja o sisei sem de se torokooro tem o vo o zeɡe Elisa diɡa ni ne. 10 Elisa ma 

toŋe o tontoŋeno se o vo ta de Naaman we, “Nam véi n swɛ n yera kuni berepɛ Jɔdan 

buɡa kam wone, se n ya-nɔna yam laam wó kwɛ ye n jaweo kom jei.”  
11 Naaman na niɡi konto to, o bane ma zaŋe dedɛ. O ma vareɡe ye o we, “Nii mo! A 

ya boŋe we Elisa tete mo wó nwoŋi o ba o zeɡe amo yiɡa ne o bwoŋi o Tu BAŊA WƐ 

wom yere, se o daare o yeese o jea a ŋɔna yam baŋa ne o yɔɔre amo. 12 Abana de 

Farepa bwi sem na wo Damasika ne to ba ɡare Isarele bwi sem maama na? A ya wae a 

swɛ a yera bwi sento wone ye a ya-nɔna kwɛ.” 13 Naaman tontoŋena ma fɔɔre ba yi o 

tei. Ba dedoa ma ta ded‑o o we, “A kwo, sampwora kam ya ná we n toŋe totoŋ-chɛɛre, 

nmo bá‑n ke na? O nam na taɡe kolo to dae mɔle ko pa‑m na? O we n swɛ n yera se ya 

kwɛ. Ko dae konto mo na?” 14 Naaman laam ma seene o tu o misi o tete Jɔdan buɡa 

kam wone kuni berepɛ, ne Wɛ tontoŋeno wom na taɡa tei to. O ya-nɔna yam ma 

jwoori ya kwɛ lanyerane nenɛɛne bakeiri-pwola yera na ye tei to, ye o jaweo kom jei.*  
15 Naaman de o nɔɔna bam maama ma jwoori ba vo Wɛ tontoŋeno Elisa tei ba zeɡe o 

yiɡa ne. Naaman ma ta de Elisa o we, “Amo zem laam tu a lɔre we Isarele tiina Wɛ 

wom yerane mo ye wɛ chekke loɡo baŋa maama wone. Jan ja, amo tu! Sɛ se n jwoŋi a 

pɛɛra yam.” 16 Elisa ma leiri o we, “Ŋwea Tu BAŊA WƐ na seene o wora ye a toŋe a 

pa‑o to, amo duɡi wonto yere ŋwaane we, amo bá jwoŋi kolokolo nmo tei ne.” 

Naaman ta ma lwoori Elisa o ɡa se o jwoŋi pɛɛra yam o tei ne. 17 Naaman ma ta o we, 

“Amo tu, nmo na taɡe we n bá‑n sɛ se n jwoŋi kolokolo a jeŋa ne to, nam pa-ne 

chwoŋa se a pɛ teero ywo-seeni se te yi bona-sisei selei na wó wane se zeŋe tei to, se a 

ja a viiri. Kokuri to, ko zeɡe zem se ko taa via, amo daa bá ke kaanem naa zwɛɛm 

pɛɛra a pa wɛ dedwoŋi, ko ná dae BAŊA WƐ yerane. 18 Amo nam lwoori BAŊA WƐ se o 

duri a yibwona keim dento ŋwaane: amo ná dɛ de a tu Siria teo pɛ a zo Rimon jwoni 

diɡa kam se o zuli-de, ye pɛ wom ná sale a yera ne, ye amo de da a tiiri teɡa ne ded‑o, 

se BAŊA WƐ yaɡe o chɛ-ne.” 19 Elisa ma leiri o we, “Nam véi, se Wɛ wó pa‑m yazura.” 

Naaman ma viiri.  

Naaman na vei o yi yiɡa fee to, 20 mo Elisa tontoŋeno Gehazi taɡa o tete ne we, “Ta‑n 

nii tei. Amo tu Elisa yaɡe Siria tu wom mo se o viiri konto mɔle mɔle, ye o wo jwoŋi 

pɛɛra yam o jeŋa ne de fenfee de. Ŋwea Tu BAŊA WƐ na seene o wora to, a duɡi wonto 

yere ŋwaane we amo tete mo wó pare Naaman a jwoŋi woŋo o tei ne.” 21 Gehazi ma 

ke lela se o vo o yi‑o. Naaman na tole o na nɔɔno na duri o beene o tei to, o ma zeɡe o 

toroko kom baŋa o faŋe o chu teɡa ne o vo o jeeri‑o. O ma bwei‑o o we, “Yazura mo n 

vei na?” 22 Gehazi ma leiri Naaman o we, “Ko dae wo-lɔŋɔ. Ko ye amo tu Elisa mo 

toŋe-ne se a ta dede‑m we, Wɛ sampwori kɔɡɔ kom nɔn-donno telei mo zeɡe Efrayim 

zwonnu laŋa kam ne ba yɔɔre ba yi o sɔŋɔ leile konto. O nam laɡe se n kwei lu-nyenno 

kilo fintɔ-tenu (35), ko woli de ɡare-bia balei mo n pa-ba.”  
23 Naaman ma leiri o we, “Amo tei ne, a laɡe a pa‑m lu-nyenno kilo fuserepɛ (70) 

mo.” O ma kwoori Gehazi pa se o jwoŋi. O ma kwei lu-nyenno tem o ke ywollu telei 

wone o vɔ. O ta ma kwei ɡare-bia balei bam o woli da. O laam ma toŋe o tontoŋena 

balei se ba zeŋe zela yam ba tɔɡe Gehazi yiɡa ba taa via. 24 Ba na yi peo kom yuu mɛ 

seeni Elisa na zoore to, Gehazi ma jwoŋi zela yam ba jeŋa ne o seiɡi o tete diɡa ne, o 

daare o bane Naaman tontoŋena balei bam pa se ba jwoori ba viiri.  
25 Gehazi ma zo o zeɡe Elisa tei ne. Elisa ma bwei‑o o we, “Gehazi, nmo ya vei yei ne 

mo?” Gehazi ma leiri o we, “Amo tu, a wo vei jei jei.” 26 Elisa ma ta ded‑o o we, “Nmo 

wo lɔre we maŋa kalo Naaman na zeɡe o toroko kom baŋa ne o chu o jeeri‑m to, amo 

jworo ya wora mo na? Kanto dae maŋa se n jwoŋi sabu, de ɡwaaro, de Olivi teeni 

kare, de Vini teeni kadwi, de pei, de nabɛ, de tontoŋena, de ka-nyaana. 27 Nmo nam na 

ke konto to, ta‑n yei we Naaman naywaane jaweo kom wó ba nmo tete, de n bia, de 

dwi delo na wó saŋe n kwaɡa to baŋa se ko taa vei wuu.” Gehazi na nwoŋi pwooni 

yiɡa to mo o jiɡi nayɔŋɔ. O yera ma peere cha ne lɔŋɔ dwoŋi to.  



6 

Dwooru na puki na baŋa ne tei to  

1 Dɛ dedwe mo Wɛ sampwori kɔɡɔ kom taɡa de Elisa ba we, “Dé tu, jeiɡa kalo debam 

na zoore ye n nii dé baŋa ne to daa ba daɡa ka pae debam. 2 Konto to, pa debam 

chwoŋa se dé vo Jɔdan buɡa kam ni dé beeri jeiɡa kadwoŋi se dé taa zoore da. Dáane 

debam maama wó wane dé ɡwoni dɛ dé ma dé che jei se ko taa daɡa.” Elisa ma 

leiri-ba o we, “Véi-na á ke konto.”  
3 Sampwori sem wone dedoa ma ta de Elisa o we, “Jan ja, tɔɡe dé kwaɡa se dé vo.” 

Elisa ma leiri o we, “Tɔ. Amo wó tɔɡe a vo.”  
4 Ba ma vo ba yi Jɔdan buɡa kam ni, ye Elisa de tɔɡe o wora. Ba ma bobo se ba 

ɡwoni teeni dem. 5 Ba dedoa na wora o ɡwoni tio naɡa to mo o dwooru wom le o to 

buɡa kam wone. O ma laare de kwor-dɛa o we, “Woo! Amo tu Elisa, dwooru wom ye a 

jene‑o mo.” 6 Wɛ tontoŋeno Elisa ma bwei‑o o we, “Ko le ko to yei ne mo?” O ma 

bere‑o ko na to mɛ to. Elisa ma ɡwoni tio naɡa o de buɡa kam wone. O keim dem 

konto ma pa se dwooru wom puki na bam baŋa ne. 7 Elisa ma ta de nɔɔno wom o we, 

“Laare n kwei-ko.” Nɔɔno wom ma tei o jeŋa o le-ko.  

Elisa cheɡe Siria jar-keira bam  

8 Maŋa de maŋa Siria teo pɛ déem yeini o kwaare jara de Isarele tiina bam mo. O ma 

yeini o bane de o nakwa ye o we, “A laɡa se dé jeeri-ba ywo naa ywo mo.”  
9 Wɛ tontoŋeno Elisa de déem ma yeini o toŋe ni o pa Isarele pɛ wom we, “Yé zaŋe n 

twɛ jeiɡa kam konto, se Siria jar-keira bam mo vei ba ɡilimi da.” 10 Konto baŋa ne 

Isarele teo pɛ ma yeini o toŋe ni mɛ seeni Wɛ tontoŋeno wom na taɡe to se ko jeiɡa 

kam nɔɔna bam taa fɔɡe ba cho ba tete. Ko déem ke konto mo kuni dedɛ.  
11 Siria tiina pɛ wom boboŋa déem vuɡimi de keim dem konto. O ma bwoŋi o 

dedɛɛra bam ye o bwei-ba o we, “Abam wone wɔ tete mo nwoŋi a kwaɡa ne se o woli 

Isarele tiina pɛ wom?” 12 Dedɛɛra bam wone dedoa ma leiri o we, “Dé tu, ko dae 

debam wolowolo mo ke konto. Ko ye Isarele tu Elisa wolo na ye Wɛ sampwora to mo 

tɛ woŋo maama o bere Isarele tiina pɛ wom. O bere o yei nmo na tɛ kolo maama n 

diɡa ne to de.” 13 Pɛ wom ma ta o we, “Véi-na á beeri Elisa jei se a pa nɔɔna vo ba 



ja‑o.” Ba ma nii ba na‑o ye ba daare ba ta de pɛ wom we, “Elisa wo Dotan ne mo.” 
14 Pɛ wom ma toŋe o jar-keira dedɛ, de ba sisei, de ba torokooro se ba vo jeiɡa kam 

konto. Tete ne ba ma vo ba yi Dotan, ye ba kaare teo kom ba pu.  
15 Teɡa na poore tetete to mo Elisa tontoŋeno wom zaŋe o nwoŋi pwooni o na we 

jar-keira, de ba sisei, de ba torokooro mo kaare teo kom maama ba pu. O ma vo o ta 

de Elisa o we, “Woo, amo tu, lɛɛro yi debam! Dé nam wó ke tɛ mo?” 16 Elisa ma leiri‑o 

o we, “Yé ta‑n kɔre foone, se balo na wo debam tei ne to daɡa ba dwoi balo na wo 

banto tei ne to.”* 17 Elisa ma lwoori Wɛ o we, “BAŊA WƐ, puri a tontoŋeno wom yia se 

o wane o na amo na tɛ kolo to.” BAŊA WƐ ma seene o puri nɔn-doŋo wom yia pa o nii 

o na we, sisei kɔɡɔ kɔɡɔ de torokooro dedɛ na jeɡe min-voɡo to mo faare peo kom 

maama te ɡilimi Elisa.  
18 Siria jar-keira bam ma fɔɔre ba yi se ba ja Elisa. Elisa ma lwoori BAŊA WƐ o we, “A 

lwoori‑m se n pa nɔɔna banto maama yia dwei.” BAŊA WƐ ma seene o pa se ba yia 

dwei, ne Elisa na lwoori‑o tei to. 19 Elisa ma vo ba tei ye o ta-ba o we, “Abam tusi 

chwoŋa mo á ba teo konto wone. Tɔɡe-na amo kwaɡa se a ja abam a vo a bere wolo á 

na beeri to.” O ma ja-ba o vo Samaria.  
20 Ba na yɔɔre ba yi Samariad ba zo teo kom wo to mo Elisa lwoori Wɛ o we, “BAŊA 

WƐ, puri nɔɔna banto yia se ba jwoori ba taa nae.” BAŊA WƐ ma seene o ke konto pa se 

ba nae. Ba ma na we ba tu ba wo Samaria teo wone mo.  
21 Isarele tiina pɛ wom na nɛ-ba to, o ma bwei Elisa o we, “Amo tu, chwoŋa wora se a 

ɡo-ba na?” 22 Elisa ma leiri o we, “Aawo! Yé ɡo-ba. Ko ná maŋe ko ye nɔɔna balo nmo 

na wane jara wone n ja to, n dae se n ɡo-ba. Nam pa-ba wodiu se ba di se ba daare ba 

nyɔ na. Ba ná ti, se n pa-ba chwoŋa se ba jwoori ba tu wom tei.”* 23 Pɛ wom ma ke 

wodi-fɔrɔ kuri o pa-ba. Siria jar-keira bam na di ba ti to, o ma pa ba viiri. Ba ma 

jwoori ba vo ba tete pɛ wom tei. Keim dem konto kwaɡa ne, Siria tiina bam daa maa 

wo jwoori ba zo Isarele tiina laŋa kam se ba vere ba wonnu ba ja ba viiri.  

Siria tiina kwaare jara de Samaria teo  

24 Konto kwaɡa ne mo Siria teo pɛ Ben-Hadadi ke o jar-keira kɔɡɔ kom maama o ke 

daane pa se ba vo Samaria ba kwaare jara de Isarele tiina bam. 25 Ba ma vo ba kaare 

Samaria teo kom taa ba pu. Ko ma pa se kana tiini ka zo teo kom. Bonaɡa yuu kwora 

déem ye lu-nyenno sabu-dala funɔnɔ mo. Kunkwon-puura beinnue bɔŋa balaŋa maa ye 

lu-nyenno sabu-dala yanu.  
26 Isarele tiina pɛ wom déem na tɔɡe teo kom kabira baŋa o maa kɛ to, mo kaane 

wodwoŋi laare de kwor-dɛa o we, “Jan ja, amo tu, zeini-ne!” 27 Pɛ wom ma leiri‑o o 

we, “BAŊA WƐ yerane ná wo zeini‑m, amo laam ke titiɡiro mo. A jeɡe mena mo naa a 

jeɡe sana mo?” 28 O ta ma bwei kaane wom o we, “Bɛ mo daane‑m?” Kaane wom ma 

leiri o we, “Kaane wodwoŋi ya mo taɡa de amo se a ja a bu a ɡo se dé maama di, se dɛ 

dedwoŋi ne o de daa ja o bu o ɡo se dé maama di. 29 A ma seene a ɡo a bu wom a 

daare a saŋe‑o pa se dé maama di. Teɡa na poore to, a ma ta ded‑o se o de ja o bu 

wom o ɡo se dé di. Kaane wom ma ve ye kwei o bu wom o seiɡi.”  
30 Pɛ wom na niɡi kaane wom taane dem to, o ma vaŋe o ɡwaaro o kaare 

wo-chechɔɡɔ ŋwaane. O ta na dɔɡe kabira kam yuu ne o vei to, nɔɔna ma kwoni ba nii 

ba na o ɡwaaro tem na kaare mɛ seeni ye o zo ɡare-nyenyaaro te kuri ne to. 31 Pɛ wom 

ma du duuri o we, “Amo ná wo ɡwoni Safate bu Elisa yuu zem dɛ dem ne, se Wɛ ti a 

momwɛ.”  
32 Elisa déem maa jei o sɔŋɔ ne de Isarele teo nakwa ye ba lara. Pɛ wom ma toŋe o 

tontoŋeno se o vo o bwoŋi‑o. Tontoŋeno wom ta na wo yi to, Elisa ya maŋe o ta de 

nakwa bam o we, “Á wo nɛ na? Nɔn-ɡoro wonto mo toŋe nɔɔno se o ba o ɡwoni a 

yuu. Nii-na, o tontoŋeno wom ná yia, se á ja bworru tem á pe‑o á yaɡe pwooni yiɡa 

ne. Ko nam bá dáane ye pɛ wom tete saŋe o kwaɡa o ba.”  
33 Elisa ni wo to teɡa ne de tontoŋeno wom na yi o tei. Pɛ wom de ma yi ye o we, 

“Lɛɛro tento maama na tu de baŋa to ye BAŊA WƐ yiɡa mo. Amo nam wó cheiɡi tento 

a vo a maŋe yein-seeni mo se BAŊA WƐ laam ba o zeini debam?”  

7 
1 Elisa ma leiri o we, “Nam cheiɡi BAŊA WƐ kwora. BAŊA WƐ na taɡe kolo to mo tento: 

Jwa kanto maŋa ne ba wó taa jeɡe mun-bwei bɔŋa ba yeiɡi mɔle mɔle sabu-dale 

dedoa mo Samaria yaɡa ne. Chaaraf bwɛ selei de wó yeiɡi sabu-dale dedoa.” 2 Dedɛɛro 

wolo na tiini o bwola de pɛ wom to ma ta de Wɛ tontoŋeno Elisa o we, “BAŊA WƐ tete 

ná maŋe o pore wɛyuu kom se doa tiini ka ne mo de, konto bá wane ko ke.” Elisa ma 

leiri‑o o we, “Nmo tete yi wó na ko na wó seene ko ke tei to. Nmo nam bá da n laŋe 

wodiu kom.”  

Siria jar-keira bam na viiri ye ko daare ko ke tei to  

3 Baara bana déem mo jei Samaria teo manchwoŋo kom ni ne ba na ye naywanno. Ba 

ma ta ba bere daane ba we, “Debam wó taa jei ywo-seeni se toone ja debam wo bɛ 

mo? 4 Dé ná we, ‘Pa-na se dé zo teo kom wo,’ kana wó ɡo debam dáane. Dé nam ná 

maŋe ywo, de ta wó te mo. Nam pa-na se dé zaŋe dé vo Siria tiina jar-keira bam tei dé 

sɛ dé pa-ba. Ba wae ba yaɡe debam se dé taa ŋwe. Ko nam ná dae konto, ba wó ɡo 

debam ye ko ti.”  
5 Teɡa déem na laɡe ka yi to, ba ma zaŋe ba vo Siria tiina bam ya na tiɡisi daane mɛ 

to. Ba na vei ba yi jeiɡa kam to, ba ma nii ba na we nɔɔn-nɔɔno tera. 6 Kokuri to Baŋa 

Wɛ ya pɛ se Siria tiina bam ni sɔɔ nenɛɛne torokooro de sisei na wuura ye jar-keira 

kɔɡɔ kɔɡɔ ɡwɛ tei to mo. Ba ma ta ba bere daane ba we, “Ko wó taa ye Isarele teo pɛ 

mo ware Hiti tiina de Ejipti tiina pwa se ba ba ba ke chichuŋu de debam.” 7 Ko déem 

ma pa se foone zo-ba pa se ba duri tete dem konto ne ba jaɡe da-yiɡa ne ba yaɡe ba 

vwoa, de ba sisei, ko woli de ba bonɛ, de ba wonnu maama. Ba déem yaɡe te maama 

puna mo se ba wane ba duri ba lu ye ba ta ŋwe.  
8 Naywanno tena tem na fɔɔre ba yi jei sem to, ba ma zo vwoa yam dedoa wone ba 

na wodiu ba di ba daare ba nyɔ na. Ba déem ta kwei Siria tiina bam lu-nyenno, de ba 

sabu-seŋa, ko woli de ba ɡwaaro ba ja ba vo ba seiɡi. Ba ta ma jwoori ba zo vwei 

dedwoŋi ba kwei wonnu tedwonna ba ja ba vo ba seiɡi. 9 Ba ma ta ba bere daane ba 

we, “Kolo dé na jeɡe dé ke to ba lana. Zem dɛ dem mo dé jeɡe kwor-ywoŋa se dé tɔɔle 

dé pa nɔɔna maama, ye dé jeɡe dé jei kafɛ yerane. Dé nam ná chem se teɡa poore, de 

wó ná waarem ko ŋwaane. Pa-na se dé ke lela dé vo pɛ sɔŋɔ dé ta kolo na ke to.”  
10 Ba ma jwoori ba vo ba yi teo kom manchwoŋo ni. Ba ma tɔɔle ba bere teo kom 

ni-yerena bam ba we, “Debam vei Siria jar-keira bam jei sem dé nii, ye nɔɔn-nɔɔno 

tera. Kolokolo sɔɔ de nam ba dɔna. Ba sisei sem, de ba bonɛ sem na leiɡi se zeɡe tei to 

mo se na zeɡa. Ba vwoa yam de maa na zeɡe tei mo ya na zeɡa.” 11 Teo kom ni-yerena 

bam ma ja kwora kam ba vo ba ta ba bere pɛ sɔŋɔ ne. 12 Pɛ wom ma zaŋe tete dem 

konto o ta de o tontoŋena bam o we, “Amo wó ta a bere abam Siria tiina bam na boŋe 

se ba ke kolo to. Ba na yei we kana laɡe ka ɡo debam to mo ba yaɡe ba vwoa yam ba 

daare ba vo ba seiɡi ɡaao wone. Ba maa boŋe ba we, debam wó nwoŋi dé beeri wodiu 

dé di. Debam maa ná ke konto, ba laam wó na chwoŋa ba ja debam ŋweene ba daare 

ba taa tei dé teo kom.” 13 O dedɛɛra bam dedoa ma leiri o we, “Pa nɔɔna kwei sisei 

sem ta na daare to senu ba vo ba nii keim dento baŋa ne. Banto ná maŋe ba te ko 

ŋwaane, ko ta ye bedwe mo de balo maama na maŋe teo kom wone ye ba laɡe ba te 

to.”  
14 Ba ma le nɔɔna de torokooro telei de te sisei. Pɛ wom ma toŋe-ba se ba vo ba nii 

kolo na ke Siria tiina jar-keira bam to. 15 Nɔɔna bam ma tɔɡe Siria tiina bam nɛ taa ba 

vo ba yi Jɔdan buɡa kam. Ba ma na Siria tiina bam na duri se ba lu ye ba kwei ba 

ɡwaaro de ba zela dedɛ ba de ba yaɡe chwoŋa kam yuu ne tei to. Ba laam ma jwoori 

ba vo pɛ wom tei ba ta ba bere‑o ko na ke tei to.  
16 Teo kom nɔɔna bam ma ke lela ba nwoŋi ba vo Siria tiina vwoa yam jei ba pɛ ba 

zela de ba wodiiru maama. Ba déem ma seene ba jeɡe mun-bwei bɔŋa ba yeiɡi 

sabu-dale dedoa dedoa. Chaara bwɛ selei de yeiɡi sabu-dale dedoa mo. Ko déem yɔɔre 

ko ke ne BAŊA WƐ na maŋe o ta tei to mo.  
17 Ko nam ná ye dedɛɛro wolo na tiini o bwola de pɛ wom to, pɛ wom ya tiŋi‑o se o 

taa nii teo kom ni-yerena bam baŋa ne mo. Teo kom nɔɔna bam na duri ba maa 

nwoŋa to, ba ma nɔne dedɛɛro wom konto pa se o te manchwoŋo kom ni ne. Konto 

ma pa se Elisa na wuuri o ta kolo to ji cheɡa. 18 Kokuri to, Wɛ tontoŋeno Elisa ya maŋe 

o ta o bere pɛ wom o we, “Jwa kanto maŋa ne ba wó taa jeɡe chaara bwɛ selei ba 

yeiɡi sabu-dale dedoa mo Samaria yaɡa ne. Mun-bwei bɔŋa de wó yeiɡi sabu-dale 

dedoa.” 19 Pɛ dedɛɛro wom ya wo sɛ ye o we, “BAŊA WƐ tete ná maŋe o pore wɛyuu 

kom se doa tiini ka ne mo de, konto bá wane ko ke.” Elisa de ya kaane‑o mo o we, 

“Nmo tete yi wó na ko na wó seene ko ke tei to. Nmo nam bá da n laŋe wodiu kom.” 
20 Konto nam mo yɔɔre ko ke‑o. Nɔɔna mo nɔne‑o manchwoŋo kom ni ne pa se o te.  



8 

Da-kore zeɡe Isarele teo ne  

1 Elisa déem ya maŋe o ta de kaane wolo bu o na bi to o we, “Zaŋe n viiri, nmo de n 

diɡa tiina, se á wane á na jeiɡa kadwoŋi á ta‑á zoore da. Kokuri to, BAŊA WƐ boboŋa 

jaane se o pa da-kore mo zeɡe teɡa kanto baŋa ne bena yarepɛ.” 2 Kaane wom ma 

seene o ke kolo maama Wɛ tontoŋeno wom na taɡa to. O de o diɡa tiina maama ma vo 

ba zoore Filisi tiina teo ne bena yarepɛ.  
3 Bena yarepɛ yam ni na ti to o ma zeɡe Filisi teo kom ne o jwoori o tete teo. O ma 

vo o lwoori pɛ wom se o jwoori o jwoŋi o sɔŋɔ de o teɡa se o taa zoora. 4 O na yi pɛ 

wom tei to, de pɛ wom ya jeɡe lara de Gehazi wolo na ye Elisa tontoŋeno to. Pɛ wom 

ma ta de Gehazi o we, “Ta n bere-ne wo-kenkaɡela yalo maama Elisa na ke to.” 
5 Gehazi ma lwoni Elisa déem na pɛ se bu wodwoŋi bi tei to. O ta na wora o ŋɔɔne 

konto to mo kaane wom tete de o bu wolo Elisa na bi to yia. Kaane wom ya tu se se o 

lwoori pɛ wom o sɔŋɔ kom de o teɡa kam ŋwaane mo. Gehazi ma na ye o we, “Amo 

tu, kaane wolo a na tɛ o taane to mo tento. Bu wom Elisa na bi to de tete mo tento o 

yia.” 6 Pɛ wom ma bwei kaane wom se o lɔre kolo na ke to. Kaane wom ma tole ko na 

ke tei maama to nywa o de o jea ne. Pɛ wom na niɡi ko maama to, o ma bwoŋi o 

dedɛɛro se o nii kaane wom taane dem baŋa ne. O ma ta ded‑o o we, “Kolo maama ya 

na ye kaane wom nyem to se n kwei n jwoori n pa‑o, ko ta woli de o na ɡɛ nyɔɔre delo 

o teɡa kam ŋwaane, ko zeɡe maŋa kalo o na viiri to se ko ba ko yi zem to de maama.”  

Hazayeli ɡo Ben-Hadadi  

7 Wɛ tontoŋeno Elisa déem ma vo Damasika. Siria tiina pɛ Ben-Hadadi maa ba jeɡe 

yazura. Pɛ wom na maane we Elisa tu to, 8 o ma ta de Hazayeli o we, “Ja pɛɛra n vo n 

ware Wɛ tontoŋeno wom se n daare n pa se o bwei BAŊA WƐ o nii, amo wó wori na?” 
9 Hazayeli ma la zela yalo na wo Damasika ne ye te lana to dedɛ o daŋe kona finna 

baŋa ne o ja o vo se o pa Elisa. O ma zo o zeɡe Elisa yiɡa ne ye o we, “Nmo bu 

Ben-Hadadi na ye Siria teo pɛ to mo toŋe-ne se a bwei a nii, o wó wori na?” 10 Elisa ma 

leiri‑o o we, “Véi n ta ded‑o we, ‘Cheɡa to, n wó wori.’ BAŊA WƐ nam maŋe o veere o 

bere-ne we, o wó te mo.” 11 Elisa ma yɔɔre o nii Hazayeli yibia ne zii pa se chaveera 



ja‑o. Elisa laam ma to keira ne. 12 Hazayeli ma bwei‑o o we, “Amo tu, bɛŋwaane mo 

nmo keera?” Elisa ma leiri o we, “Amo yei lɛɛro telo na wó yi Isarele tiina bam nmo 

ŋwaane to.* Nmo wó pa se mini di ba dam jei sem, n daare n ɡo ba nɔn-donno jara 

wone. Nmo ta wó yiɡi ba bu-sese n de teɡa ne n ɡo, ye n daare n lɔ ba kapwi sem ba 

pwi seeni n ɡo. Konto ŋwaane mo a keera.” 13 Hazayeli ma leiri o we, “A ye nabwom 

mo. Amo nyeene dento wó ke tɛ mo a toŋe totoŋ-kamunnu tento dwoŋi?” Elisa ma 

leiri o we, “BAŊA WƐ nam veere o bere-ne we, n laɡe n di Siria teo paare mo.”*  
14 Hazayeli ma zeɡe Elisa tei ne o jwoori o vo pɛ wom tei. Ben-Hadadi ma bwei‑o o 

we, “Elisa taɡe bɛ mo dede‑m?” Hazayeli ma leiri o we, “O we, n wó wori.” 15 Teɡa na 

yɔɔre ka poore to mo Hazayeli kwei ɡare-jale o de na wone o ma o peene pɛ 

Ben-Hadadi momwɛ o ɡo. O na ke konto to, o ma lɛɛre o ji pɛ.  

Judah teo pɛ Jehoram taane  

16 Isarele teo pɛ Ahab bu Joram bena yanu paare dim bene dem wone ye Jehosafate 

ta ye Judah teo pɛ to mo Jehosafate bu Jehoram bobo se o di paare Judah ne. 17 O 

déem jeɡe bena fintɔ-yalei mo ye o laam ji pɛ. O ma jeini Jerusalem ne o di paare dem 

o ke bena nana. 18 Jehoram déem kwei Isarele pwa bam totoŋ-naɡa mo, nenɛɛne pɛ 

Ahab de o dwi dem na ke tei to, kokuri to o di Ahab bukɔ mo. Konto to, o déem toŋe 

lwarem o chɔɡe BAŊA WƐ yiɡa. 19 BAŊA WƐ nam wo sɛ se o chɔɡe Judah dwi dem, 

bɛŋwaane o maŋe o ɡwoni ni de o tontoŋeno David we, o diɡa kam wó taa tei paare 

dem taa wuu.  
20 Jehoram paare dim maŋa ne mo Edom dwi dem ve se ba taa wo Judah pɛ wom 

dam kuri ne. Ba ma lɛɛre ba tiŋi ba tete pɛ. 21 Jehoram ma ja o jar-keira de ba 

torokooro tem maama o vo se o li Zayiri teo. Edom tiina bam ma ba ba ɡilimi o de o 

nɔɔna bam ba ke tetare ne. Tete ne mo Jehoram de o dedɛɛra bam wane ba lu ba jeŋa 

ne. O jar-keira bam de ma pipiri ba duri ba jwoori sɔŋɔ. 22 De zem maama Edom tiina 

ta ve mo se ba taa wo Judah tiina dam kuri ne. Libina teo tiina de déem ke konto 

dwoŋi mo.  
23 Jehoram déem na di paare ye o ke wonnu telo maama to, de o totoŋa yam maama, 

                                                           

 *8:12 2 Pwa 13:4 

 *8:13 1 Pwa 19:15 



ba popone-te ba tiŋi Judah Teo Pwa Seina tɔnɔ kom wone. 24 O ma te ye o vo o kwoa 

tei. Ba ma kwei‑o ba suli o kwoa bam yibeeli ne David teo Jerusalem ne. O toone dem 

kwaɡa ne o bu Ahazia ma leiri o yuu ne o ji pɛ.  

Judah teo pɛ Ahazia taane  

25 Isarele teo pɛ Ahab bu Joram bena fuɡa-yalei paare dim bene dem ne mo Jehoram 

bu Ahazia bobo se o di Judah teo paare. 26 O déem jeɡe bena finlei-yalei mo ye o laam 

ji pɛ. O ma jeini Jerusalem ne o di paare dem o ke bene dedwe. O nu déem mo ye 

Atalia wolo na ye Isarele teo pɛ Omiri naa to.* 27 Ahazia déem kwei pɛ Ahab de o dwi 

dem totoŋ-naɡa kam mo. O tiini o toŋe lwarem mo o ma o chɔɡe BAŊA WƐ yiɡa, 

nenɛɛne Ahab de o dwi dem na ke tei to, Ahab na ye o tembaaro to ŋwaane.  
28 Ahazia déem dɛ de pɛ Ahab bu Joram mo pa se ba vo Ramofa-Gilead ba kwaare 

jara de Siria teo pɛ Hazayeli. Siria tiina bam ma ke Joram zonne jara yam wone. 29 Mo 

kokuri o jwoori o vo Jezerele teo se o teibi o fufwollu tem. O na wo Jezerele ne to, 

Judah teo pɛ Ahazia ma vo o tei se o ware‑o de o zonne dem.  

9 

Ba tiŋi Jehu paare dem  

1 Dɛ dedwe mo Wɛ sampwori Elisa déem le nɔɔno wodwoŋi Wɛ sampwori kɔɡɔ kom 

wone o ta ded‑o o we, “Fɔɡe n vɔ n ɡare-kura kiri-kiri n daare n jwoŋi kabɔɔ konto de 

ko wo nuɡa kam n ja n vo Ramofa-Gilead. 2 Nmo ná yi da, se n beeri Jehu wolo na ye 

Jehosafate bu de Nimisi naa to jeiɡa. Nmo ná nɛ‑o, se n le‑o o yuudwonna wone n ja n 

zo diɡa wo. 3 Laam kwei nuɡa kam n lwo Jehu yuu ne n daare ta ded‑o we, ‘BAŊA WƐ 

na taɡe kolo to mo tento: amo laam mo tiŋi‑m se n ji Isarele teo pɛ.’* Nmo ná ke konto 

n ti, se n pore diɡa kam n nwoŋi n yaɡe jeiɡa kam lela n viiri.”  
4 Nɔn-doŋo kom na ye Elisa tontoŋeno to ma seene o vo Ramofa-Gilead. 5 O na yi da 

to, o ma nii o na jar-keira yiɡa tiina bam na jei daane ye ba lara. O ma ta o we, “Amo 

tu, a jeɡe kwora mo se a pa‑m.” Jehu ma bwei o we, “Kwora kam ye debam maama 

                                                           

 *8:26 2 Pwa 11:1 

 *9:1-3 1 Pwa 19:15 



wone wɔ tete nyem mo?” O ma leiri o we, “Amo tu, ko ye nmo nyem mo.” 6 Banto 

balei ma zo diɡa kam wo. Nɔn-doŋo kom ma kwei nuɡa kam o lwo Jehu yuu ne, ye o 

daare o ta we, “BAŊA WƐ wom na ye Isarele tiina Wɛ to na taɡe kolo to mo tento: amo 

laam mo tiŋi‑m se n ji amo nɔɔna Isarele tiina bam pɛ. 7 Nmo nam jeɡe se n chɔɡe n tu 

Ahab dwi dem mo. Amo wó da konto baŋa ne a waare Jezebele de o na ɡo a 

sampwori sem de a tontoŋena bam to.* 8 Ahab dwi dem maama jeɡe se ba te mo. O 

dwi dem bakeiri sem maama wó saare Isarele teo ne, ko ná ye balo ta na wo ba kwo 

sɔŋɔ ne to, de balo na tei ba tete to de.* 9 Amo laɡe a pa se o dwi dem yɔɔre de chɔɡe 

nenɛɛne a na ke Nebat bu Jeroboam dwi dem, de Ahija bu Baasa dwi dem tei to mo. 
10 Ko nam ná ye Jezebele, kukuri mo laɡe se di‑o Jezerele teɡa kam baŋa ne, ye nɔɔna 

bá kwei‑o ba suli.” Nɔn-doŋo kom na yɔɔre o ta konto o ti to, mo o pore diɡa kam o 

duri o viiri.  
11 Jehu na nwoŋi o jwoori o dwonna yiɡa tiina bam tei to mo ba dedoa bwei‑o o we, 

“Yazura mo na? Bɛ mo ke ye chichwoo konto ba nmo tei?” Jehu ma leiri o we, “Ko 

dae kolokolo. Abam maŋe á yei sampwora kanto dwoŋi na yirisi tei to.” 12 Ba ma leiri 

ba we, “N fɔe vwa mo! Ta n bere debam o na taɡa kolo to chekke.” Jehu ma ta o 

bere-ba nɔn-doŋo kom na taɡe kolo de kolo to ye o we, “BAŊA WƐ na taɡe kolo to mo 

tento: Amo tiŋi nmo mo se n ji Isarele tiina bam pɛ.”  
13 Jehu yuudwonna bam maama ma ke lela ba le ba ɡare-danno ba lware Jehu nɛ 

sem seeni. Ba ma daare ba wu nabwanno ye ba tɔɔle we, “Jehu mo ye pɛ.”  
14 Konto baŋa ne mo Jehosafate bu Jehu déem ke chichuŋu de Joram. Kanto maŋa ne 

Joram dedaane Isarele tiina bam maama ya yere Ramofa-Gilead mo se ba che Siria pɛ 

Hazayeli de o jar-keira bam. 15 Pɛ Joram nam ya jwoori Jezerele mo se o teibi o 

fufwollu tem Siria tiina bam na ke o yera ne to. Jehu ma ta de balo na wo o tei ne to 

we, “Abam boboŋa ná seene ya ja se a ji pɛ, nam yé pa-na se nɔɔn-nɔɔno na chwoŋa o 

nwoŋi teo konto ne o vo Jezerele o ta kolo na ke to.” 16 Jehu ma jeini o toroko baŋa ne 

o duri o kɛ Jezerele se o beeri pɛ Joram, o na tiɡi dáane de o fufwollu tem to ŋwaane. 

Ko maa ye dáane mo Judah teo pɛ Ahazia ya vei se o ware‑o.  

17 Jehu de o nɔɔna bam na twɛ Jezerele teo kom to mo yereno wodwoŋi zeɡe teo 

kom vɔŋɔ yuu ne o tole o na ba na maa beene. O ma tɔɔle o ta de Joram o we, “Amo 

nɛ nɔɔna mo na wuriɡi sisei ba beene.” Pɛ Joram de ma ta o we, “Pa se nɔɔno kwei 

siseiŋa o vo o yi o bwei o nii ba veiŋa kam ye yazura veiŋa mo na?”  
18 Nɔɔno ma seene o di siseiŋa baŋa o vo o jeeri Jehu. O ma ta ded‑o o we, “Pɛ Joram 

bwei se o lɔre, á beene de yazura mo na?” Jehu ma leiri o we, “Nmo yiɡa mo ka kɔ? 

Nam pipiri n zo a kwaɡa kɔɡɔ kom wone.” Teo kom yereno wom na tole o na to, o ma 

bwoŋi pɛ wom o ta ded‑o we, “Wolo n na toŋe to yi da, ye o nam ba jwoora.”  
19 Pɛ Joram daa ma toŋe nɔɔno wodwoŋi o ke belei. Wonto de ma di siseiŋa baŋa o 

vo o yi Jehu de o nɔɔna bam tei. O ma ta de Jehu o we, “Pɛ wom bwei se o lɔre, á 

beene de yazura mo na?” Jehu ma leiri‑o o we, “Nmo yiɡa mo ka kɔ? Nam pipiri n zo 

a kwaɡa kɔɡɔ kom wone.” 20 Teo kom yereno wom daa ta ma ta o we, “Nmo na toŋe 

wolo to yi da, ye o de nam ba jwoora. Ba yiɡa tu wom na wuriɡi tei o beene to nye de 

Nimisi bu Jehu mo. O na duri tei to nye de o yirisi mo.”  
21 Joram ma pa ni o we, “Ti-na siseiŋa de a toroko kom yiɡa á pa-ne.” Ba na ti to, 

Isarele teo pɛ Joram, dedaane Judah teo pɛ Ahazia ma di ba torokooro ba vo ba jeeri 

Jehu. Ba ma yi‑o teɡa kalo déem na ye Jezerele tu Nabofi nyem to jeiɡa ne. 22 Joram 

na jeeri Jehu to, o ma bwei‑o o we, “Yazura veiŋa mo n vei na?” Jehu ma leiri o we, 

“Yazura laam wo yeim mo ye n nu Jezebele yɔɔre o tɔɡe jwo-yɔɔro de liri-mwa kikia?”  
23 Joram na niɡi konto to, o ma pipiri o duri ye o laare baŋa baŋa o bwoŋi Ahazia o 

ta o we, “Swa mo o kea! Pa dé ke lela dé duri dé lu!” 24 Jehu ma yɔɔre o saŋe o taŋa o 

ta Joram. Chene dem ma zɔ o bakale tetare laŋa seeni de vo de moore o bochare-kili 

wone pa se o to o toroko kom wone o te. 25 Jehu ma ta de o tontoŋeno Bidika o we, 

“Kwei Joram yera yam n dole n yaɡe teɡa kalo déem na ye Nabofi nyem to ne. Nmo 

wó ɡuli we, debam balei déem na wo daane dé tɔɡe o kwo Ahab kwaɡa to mo BAŊA 

WƐ maŋe o sɔɔle cham o yaɡe Ahab yuu ne o we, 26 ‘Amo diim na nɛ Nabofi de o bia 

bam jana bam na taare teɡa kam tei to, amo ta wó yɔɔre a pa se n jwoori n ŋwe jana 

bam konto jene teɡa kam konto baŋa ne. Amo BAŊA WƐ na taɡe tei to mo konto.’ Mo 

kokuri, n jeɡe se n kwei‑o n de n yaɡe Nabofi teɡa kam ne, ne BAŊA WƐ kwora kam na 



bere we ko wó ke tei to.”*  
27 Judah teo Pɛ Ahazia na nɛ kolo na jeɡe ko ke to, o ma duri o yɔɔre Bɛte-Haɡan 

seeni. Jehu ma pare‑o ye o ta de o nɔɔna bam o we, “Go-na o de.” Ba ma seene ba ta‑o 

de chena chwoŋa kalo na diini Guri seeni to yuu ne. Jei sem konto bwola de Ibeleyam. 

Ba na taɡe‑o to, Ahazia ma wane o duri o yi Meɡido. O ma te teo kom wone. 28 O 

tontoŋena bam ma kwei‑o de toroko ba ja ba jwoori Jerusalem. Ba ma suli‑o o kwoa 

bam yibeeli ne David teo Jerusalem ne.  
29 Ko déem ya ye Ahab bu Joram bena fuɡa-dedwe paare dim bene dem ne mo 

Ahazia bobo se o di Judah teo paare.  

Jezebele toone  

30 Jehu déem ma zaŋe o vo Jezerele. Jezebele na niɡi to, o ma kwei yi-chero o ma o 

bei o yi-bonno, o daare o fɔɡe o vɔ o yu-ywei sem. O laam ma vo o jeini o diɡa kam 

takworo ni ne ye o pɔe Jehu. 31 Jehu na yɔɔre o tɔɡe manchwoŋo kom o zo to mo 

Jezebele baɡe‑o o we, “Hae! Nmo bere we n veiŋa kam ye yazura veiŋa mo na? Nmo 

kikia de Zimiri kikia wo daare daane, de n na ɡo n tu wom to.”*  
32 Jehu ma kwoni o yuu o nii takworo kom seeni ye o ta de kwor-dɛa o we, “Abam 

wɔ mo zeɡe amo kwaɡa ne? Wɔ mo wora?” Pɛ sɔŋɔ kom tontoŋena badwonna maa 

tɔɡe takworo kom ba leesi ba nii. 33 Jehu ma baɡe-ba o we, “Yiɡi-na Jezebele á de teɡa 

ne!” Ba ma seene ba yiɡi‑o ba de teɡa ne. O na yi teɡa to, mo o jana bam taare kabira 

kam ba kɛ ba taare sisei sem de, de Jehu na pɛ se nɔne o baŋa ne se kɛ to.  
34 Jehu ma zo pɛ sɔŋɔ kom wo o di wodiu. O laam ma ta de nɔɔna badwonna o we, 

“Sensɔla wo kaane wom yuu ne. De ko de, nam kwei-o-na á suli teɡa ne, se o ye pɛ 

bukɔ mo.” 35 Ba na nwoŋi se ba kwei o yera yam ba suli konto to, ba wo nɛ-ya, ko ná 

dae o yu-kwoli-champoa, de o napera, de o jataala yerane mo ba nɛa. 36 Ba ma vo ba 

ta ba bere Jehu kolo na ke to. O ma ta o we, “Ko ye BAŊA WƐ kwora mo seene ka ji 

cheɡa.* O déem tɔɡe Tisibi tu Elija baŋa mo o ta o we, ‘Kukuri wó ja Jezebele ya-nɔna 

se di Jezerele teɡa kam baŋa ne. 37 O yera yam wó tore yera yera ya taa tiɡi Jezerele 

teɡa kam maama baŋa ne nenɛɛne popɔnɔ mo tei, pa se nɔɔn-nɔɔno bá lɔre o na ye 

wolo to.’ ”  

10 

Jehu ɡo Ahab dwi dem  

1 Ahab bia fuserepɛ déem mo zoore Samaria ne. Jehu ma popone twanno o toŋe o pa 

teo kom dedɛɛra de nakwa balo maama na wo Samaria ne to, ko woli de balo na nii 

Ahab bia bam baŋa ne to. O ma popone o we, 2 “A ware abam. Abam teo kom tiini ko 

dana. Á maa jeɡe jara-keim torokooro dedaane sisei dedɛ. Abam tu Ahab bia bam 

zoore abam tei ne mo. Konto ŋwaane, tɔnɔ konto ná yi abam, 3 se á kuri Ahab bia bam 

wone nɔɔno wolo na yɔɔre o ye chekke to se á tiŋi‑o pɛ. Á ná ke konto, se á daare á ti 

á yiɡa se á ke chichuŋu Ahab dwi dem ŋwaane.”  
4 Samaria teo dedɛɛra bam na ɡaɡe tɔnɔ kom to, foone ma tiini de zo-ba ye ba we, 

“Nii-na! Pwa balei bam tete maŋe ba ɡa Jehu ŋwa. Debam nam ye bera mo se dé che 

o yiɡa?”  
5 Dedɛɛro wolo na nii pɛ sɔŋɔ kom baŋa ne to, de wolo na nii teo kom maama to, de 

teo kom nakwa bam, ko woli de balo na nii Ahab bia bam baŋa ne to ma toŋe kwora 

ba pa Jehu ye ba we, “Debam maama ye nmo tontoŋena mo. Kolo maama nmo na wó 

ta to, dé wó ke. Dé ba jeɡe chwoŋa se dé tiŋi pɛ. Ke kolo maama nmo na boŋe we ko 

lana to.”  
6 Jehu daa ma popone tɔnɔ o ta we, “Abam nam ná seene á sɛ á pa amo, nam sɛ-na 

amo ni se á ɡwoni Ahab bia bam yunig á ja á ba Jezerele á pa-ne jwa kanto maŋa ne.” 

Ko déem ye Samaria teo dedɛɛra badwonna mo nii Ahab bia fuserepɛ bam baŋa ne. 
7 Samaria teo dedɛɛra bam na ɡaɡe tɔnɔ kom to, ba ma seene ba ɡwoni pɛ wom bia 

fuserepɛ bam maama yuni ba kwei ba ke tetwaro wone ba toŋe ba pa Jehu Jezerele 

ne. 8 Ba na jaane ba yi to, tontoŋeno wodwoŋi ma vo o ta de Jehu o we, “Ba jaane pɛ 

wom bia bam yuni tem ba yi.” Jehu ma pa ni o we, “Ja-na yuni tem á vo á tiŋi pwoa 

yalei teo kom manchwoŋo ni dem ne se teɡa laam poore.”  
9 Teɡa na poore tetete to, Jehu ma nwoŋi o vo o zeɡe da o ta de nɔɔna bam maama o 

we, “Abam wo ke kolokolo á chɔɡe, se ko ye amo mo ke chichuŋu de a yuu tu Joram 

ye a daare a ɡo‑o. Wɔ nam mo ɡo nɔɔna banto maama? 10 Lɔre-na we, kwora kalo 

BAŊA WƐ na taɡa Ahab dwi dem ŋwaane to bá ji kafɛ de fenfee de. O na tɔɡe Elija 

baŋa o ta kolo to maama seene ko ke.” 11 Jehu laam ma vo o ɡo Ahab dwi tiina bam 

maama na daare Jezerele ne to. O ta ma ɡo Ahab dedɛɛra bam, de o yuudwonna bam, 

de o kaanem tiina bam maama. Ahab nɔɔno dedoa tete bere o wo daare.  
12 Jehu ma zaŋe se o vo Samaria. O na maa kɛa to mo o vei o yi Bɛte-Ekede mɛ 

nayera na ɡilimi to. 13 O na yi da to mo o jeeri Judah teo pɛ Ahazia chorro tedwonna. 

O ma bwei-ba o we, “Abam ye bera mo?” Ba ma leiri ba we, “Debam ye Ahazia chorro 

mo. De nam maa vei se dé jɔɔne pɛ wom diɡa tiina de o nu wom bia mo.”  
14 Jehu na niɡi konto to, o ma pa o tontoŋena bam ni o we, “Ja-na-ba ŋweene.” Ba 

ma seene ba ja nɔɔna bam maama ba daare ba ɡo-ba Bɛte-Ekede vole dem takeiri ne. 

Ba déem ye nɔɔna finna-balei (42) mo ye ba wolowolo wo daare.  
15 Jehu ma zaŋe jeiɡa kam konto ne o maa kɛa. O na maa vei to mo Rekabi bu 

Jonadabi jeeri‑o chwoŋa ne. Jehu ma jɔɔne‑o ye o daare o bwei‑o o we, “Dé jeɡe 

boboŋe dedwe na? Nmo yiɡa nam wo amo wone na?” Jonadabi ma leiri o we, “Ɛɛ, ko 

ye konto mo.” Jehu ma ta o we, “Ko ná seene ko ye konto, ja n jeŋa n ba.” O ma vaŋe 

Jonadabi o di o jeini o toroko kom wone. 16 O maa we, “Tɔɡe de amo se n lɔre we amo 

yia tiini ya seene BAŊA WƐ ŋwaane.” Ba maama balei ma tɔɡe daane ba kɛ Samaria.  
17 Ba na yi Samaria to, Jehu ma ɡo Ahab dwi tiina balo ta na daare ye ba zoore da to 

maama. Konto to o déem chɔɡe Ahab dwi dem o ti, ne BAŊA WƐ ya na pɛ Elija kwora 

we, ko wó ke tei to.  

Jehu ɡo Baal kaanem tiina  

18 Jehu déem ma bwoŋi Samaria tiina bam o ke daane ye o ta de-ba o we, “Pɛ Ahab 

déem zuli Baal jwoni dem o kwɛɛre mo. Amo nam wó seene a yia a zuli-de a dwoni 

wonto. 19 Bwoŋi-na Baal sampwori sem, de kaanem tiina bam, ko woli de balo na 

zuli-de to maama, se ba jeeri amo yiɡa ne. A laɡe a ke kaanem kamunu mo a pa Baal. 

Wolo ná ve se o tɔɡe o jeeri, kotu wó ɡa o ŋwea mo.” Jehu déem taɡe konto dwoŋi se 

o ma o ke swa mo o ja balo maama na sɛ Baal to o ɡo.  
20 Jehu ma ta o we, “Pɔɔre-na dɛ se nɔɔna seene ba yia ba zuli Baal jwoni dem de 



wone.” Ba ma tɔɔle ba bere teo kom nɔɔna bam maama. 21 Jehu ma pa kwora yi Isarele 

teo kom ni maama, pa se balo maama na sɛ Baal to ba ba jeeri daane. Dedoa tete wo 

daare. Ba maama ma vo ba zo Baal jwoni diɡa kam pa se ka ni maama su de kɔɡɔ. 
22 Jehu ma ta de wolo na nii ɡare-nyenno tem baŋa ne to o we, “Pa se wolo maama na 

tu se o zuli Baal jwoni dem to na ɡɔrɔ o zo.” O ma seene o kwei ɡwaaro tem o pa-ba 

ye ba zo.  
23 Jehu laam ma tɔɡe de Rekabi bu Jonadabi ye ba zo Baal jwoni diɡa kam. Jehu ma 

ta de balo na zuli Baal to o we, “Kwaane-na á nii se nɔɔn-nɔɔno yé maŋe ywo-seeni ko 

ná dae abam yerane. Yé pa se BAŊA WƐ tɔɡena bam wolowolo na chwoŋa se o taa tɔɡe 

o wora.” 24 Ba laam ma bobo se ba ke kaanem dem ba pa Baal. Ba na wo diɡa kam ne 

to de Jehu ya maŋe o yaɡe nɔɔna funɔnɔ pwooni dem ne ye o kaane-ba o we, “Abam 

wolo ná pɛ se nɔɔna banto dedoa duri o lu, kotu wó ɡa o ŋwea mo.”  
25 Jehu na yɔɔre o ke zwɛɛm kaanem dem o ti to, o ma ta de babɛ sem de dedɛɛra 

bam o we, “Zo-na diɡa kam á ɡo ba maama. Yé pa-na se ba dedoa tete duri o lu.” Ba 

ma seene ba kwei ba se-zɔɔro ba ma ba ɡo Baal nɔɔna bam maama. Ba ma tuuri ba 

yera yam ba yaɡe pwooni yiɡa ne. Ba ma daare ba zo di-yuu kom 26 ba vo ba kwei 

Baal jwoni kandwɛ dem tete ba ja ba nwoŋi ba zwɛ de mini. 27 Konto to, ba déem 

chɔɡe Baal jwoni dem de de diɡa kam maama mo. De zem maama nɔɔna laam kwei 

jeiɡa kam ba ma ba ji nɛ zeɡem jeiɡa mo.  
28 Mo ko na ke tei pa se Jehu chɔɡe Baal jwoni dem kaanem Isarele jei maama ne to. 

29 De ko de, Jehu ta paale o ke wɛleere dwi delo Nebat bu Jeroboam déem na ke pa se 

Isarele tiina de da ba ke to mo. O déem pɛ se ba jeɡe sabu-seŋa na-mɔre sem na zeɡe 

Bɛtel de Dan ne to mo ba kaana.  
30 BAŊA WƐ déem taɡe de Jehu mo o we, “Nmo kwaane de n na ke kolo na jeɡe cheɡa 

amo yiɡa ne to. N yɔɔre n chɔɡe Ahab dwi dem maama, nenɛɛne a boboŋa na jaane se 

a pa ko ke tei to. Konto ŋwaane, amo wó pa se nmo dwi delo na wó saŋe n kwaɡa to 

di Isarele teo paare dem se ko taa vei dwia yana wɛɛne.” 31 Jehu déem nam wo nii o 

tete se o taa tɔɡe BAŊA WƐ wom na ye Isarele tiina Wɛ to nia yam de o wo maama. O 

wo yaɡe wɛleera dwi delo Jeroboam déem na ke pa se Isarele tiina de da ba ke to.  

Jehu toone  



32 Kanto maŋa ne mo BAŊA WƐ bobo se o pa Isarele teɡa kam mɔ. Hazayeli ma wane 

o di Isarele tiina bam de ba teɡa kam ni maama, 33 ka zeɡe Jɔdan buɡa kam ni ne se ka 

vo ka yi wɛ-puli seeni. Ko maa ye Gilead de Basan teɡa kalo maama na zeɡe Arowa na 

wo Aranon nabara kam ni ne to ko taa via. Gad dwi tiina laŋa kam, de Ruben dwi 

tiina laŋa kam, ko woli de Manasɛ dwi tiina laŋa kam mo konto.  
34 Jehu déem na di paare ye o ke wonnu telo maama to, de o totoŋa yam, de o 

bembɛɛne kikia yam maama, ba popone-te ba tiŋi Isarele Teo Pwa Seina tɔnɔ kom 

wone. 35 Jehu ma te ye o vo o kwoa tei. Ba ma kwei‑o ba suli Samaria teo ne. O toone 

dem kwaɡa ne o bu Jehohaza ma leiri o ji pɛ. 36 Jehu déem jeini Samaria ne o di 

Isarele teo paare bena finlei-nana (28) mo.  

11 

Atalia di paare Judah ne  

1 Pɛ Ahazia nu Atalia na maane we o bu wom teɡa to, o ma zaŋe se o pa ba ɡo paare 

diɡa kam nɔn-bia maama. 2 Ba na tu se ba ɡo pɛ wom bia bam to, Pɛ Jehoram bukɔ 

Jehoseba na ye Ahazia nakɔ to ma ŋɔ Ahazia bu-seseŋa kam yere na ye Joasa to o 

seiɡi. O ma kwei bu wom de kaane wolo na jeɡe‑o o kɔna to o vo o seiɡi peiɡa jeiɡa 

ne se Atalia yé na‑o. Konto ma pa se o wo tɔɡe de pa-bia badaara bam o te. 3 Joasa 

déem maŋe Jehoseba tei ne bena yaredo mo, ye ba seiɡi‑o BAŊA WƐ wara-jei sem diɡa 

kadwoŋi wone. Maŋa kam konto ne Atalia ma jeini Judah teo paare dem baŋa ne.  
4 Atalia paare dim bena yarepɛ bene dem ne mo Wɛ kaanem tu Jehoyada bwoŋi 

dedɛɛra balo na nii babɛ sem, de Kariti jar-keira bam, de pɛ sɔŋɔ yerena bam baŋa ne 

to se ba ba ba jeeri BAŊA WƐ wara-jei sem ne. Dáane mo o ɡwoni ni de-ba o daare o pa 

se ba du duuri ba pa‑o. O laam ma kwei Ahazia bu Joasa o bere-ba. 5 O ma pa-ba ni o 

we, “Abam na jeɡe se á ke tei to mo tento: Á nɔɔna bam na pɔɔre kuni betɔ to, ba kɔɡɔ 

kolo na tui totoŋa siu dɛ ne to chichworo yeini ba yere pɛ sɔŋɔ kom. 6 Chichworo 

kodwoŋi de maa nii Suri ni dem. Chichworo kolo na daare to maa zeɡe ni dem seeni 

babɛ sem kwaɡa ne. Banto maama nam wó taa yere pɛ sɔŋɔ kom mo. 7 Ko daare kɔro 

telei tem na yaɡe totoŋa siu dɛ ne to de laam maa wó taa yere BAŊA WƐ wara-jei sem 

se kolokolo yé ke pɛ wom. 8 Fɔɡe-na á zeɡe á ɡilimi pɛ wom mo á ke tetare ne, ye á zei 



á jara zela. Nɔɔno wolo ná lɛɛne abam, se á yɔɔre á ɡo kotu. Pɛ wom nam na wó vo mɛ 

maama to, se abam de ta‑á wo o tei ne.”  
9 Dedɛɛra bam ma seene ba tɔɡe ni delo maama Wɛ kaanem tu Jehoyada na taɡa to. 

Ba dedoa dedoa ma ja ba nɔɔna ba ba Jehoyada tei, ne ko ná ye balo na tui totoŋa siu 

dɛ ne to, de balo na yaɡe totoŋa siu dɛ ne to maama. 10 Jehoyada ma kwei chichwoa 

de jara-keim nantane selo déem na ye David nyem ye te tiɡi BAŊA WƐ wara-jei sem ne 

to o pa dedɛɛra bam. 11 Babɛ sem maama ma vo ba zeɡe ba ɡilimi pɛ wom ba ke tetare 

ne, ye ba zei ba jara zela. Ba déem tiɡisi ba tete Wɛ diɡa kam jei maama ne, jaɡwia 

seeni de jazem seeni, ko zeɡe kaanem bimbini dem takeiri ne de diɡa kam tete yiɡa 

ne.  
12 Jehoyada déem ma ja pɛ wom bu Joasa o ja o nwoŋi. O ma kwei paare yipuɡa kam 

o pu o yuu ne, ye o daare o kwei paare tiŋim seina tɔnɔ kom o ke o jeŋa ne. Ba ma 

lwo nuɡa o yuu ne ba ma ba tiŋi‑o paare. Nɔɔna bam ma maɡe ba jea ye ba tɔɔle ba 

we, “Wɛ wó pa pɛ wom momwɛ-dɛɛre!”  
13 Atalia na niɡi babɛ sem de nɔɔna bam maama na ke sɔɔ kom to, o ma ke lela o 

nwoŋi o vo BAŊA WƐ wara-jei sem o daare o na nɔn-kɔɡɔ kom. 14 O ma na pɛ wom na 

zeɡe Wɛ diɡa kam ywei dem teiŋa ne, ne ba na yeini ba ke tei ba tiŋi pɛ to.* Dedɛɛra 

bam de balo na wui nabwanno to maa zeɡe pɛ wom takeiri ne. Teo kom nɔn-bia bam 

maama maa chaka de wopwolo ye ba badwonna wui nabwanno. Atalia na nɛ to, o ma 

ja o ɡwaaro tem o vaŋe o kaare ye o we, “Bebare-nyena mo zaŋe a baŋa ne!”  
15 Jehoyada ma pa jar-keira dedɛɛra bam ni o we, “Ja-na Atalia á nwoŋi Wɛ diɡa kam 

wone á ke‑o babɛ sem ɡena tetare ne. Nɔɔno ná kwaane se o woli‑o, se á kwei se-zɔɔ á 

ɡo kotu.” Kokuri to, Jehoyada ya maŋe o ta we, ba yé ɡo Atalia BAŊA WƐ diɡa kam 

wone. 16 Ba ma zi Atalia ba ja ba nwoŋi ba vo pɛ sɔŋɔ kom. Ba ma pa o tɔɡe 

manchwoŋo ni mɛ sisei na tɔɡe da se zoore nabwoo kom to, ye ba daare ba ɡo‑o jei 

sem konto ne.  
17 Wɛ kaanem tu Jehoyada ma pa se pɛ wom de nɔɔna bam maama ɡwoni ni de BAŊA 

WƐ we, ba wó taa ye BAŊA WƐ tete nɔɔna. O ta ma pa se pɛ wom de nɔɔna bam ɡwoni 

ni ba pa daane. 18 Judah nɔn-bia bam déem ma vo ba zo Baal jwoni diɡa kam ba yiɡi 

ka maama ba de teɡa ne, ba daare ba chochoɡe kaanem bimbina yam de jwoni 

kamwaro tem maama. Ko ta ná ye Baal kaanem tu Matan, ba jaane‑o bimbina yam 

takeiri ne mo ba ɡo.  

Jehoyada déem ma pa se nɔɔna zeɡe ba yere BAŊA WƐ diɡa kam. 19 O laam ma tɔɡe 

de babɛ sem yiɡa tiina, de Kariti jar-keira bam, de pɛ sɔŋɔ yerena bam, ko ta woli de 

teo kom nɔn-bia bam maama, se ba vo ba ja pɛ Joasa ba ja ba nwoŋi BAŊA WƐ diɡa 

kam wone. Ba ma ja‑o ba vo ba tɔɡe babɛ ni dem ba zo pɛ sɔŋɔ kom. Joasa ma vo o 

jeini paare yituŋu kom baŋa ne. 20 Nɔn-bia bam maama maa chaka de wopwolo. Ko 

kwaɡa ne teo kom maama ma ke ziim, ba na ɡo Atalia pɛ sɔŋɔ kom wone to ŋwaane.  
21 Joasa déem jeɡe bena yarepɛ mo ye o di Judah teo paare dem.  

12 

Judah teo pɛ Joasa taane  

2 Wonnu Tiɡisim 24:1-16  

1 Isarele teo pɛ Jehu paare dim bena yarepɛ bene dem wone mo Joasa di paare Judah 

ne. O déem jeini Jerusalem ne o di paare dem o ke bena finna mo. O nu déem nwoŋi 

Beeriseba, o yere mo Zibia. 2 Pɛ Joasa ŋwea maama wone o totoŋa déem su BAŊA WƐ 

yi lanyerane, Wɛ kaanem tu Jehoyada na zamese‑o to ŋwaane. 3 De ko de, o wo wane 

o chɔɡe wara-jei bimbina yalo ba na ke kaanem da to. Nɔɔna déem ta ma yeini ba ke 

kaanem de zwɛɛm pɛɛra jei sem konto ne.  
4 Joasa ma ta de Wɛ kaanem tiina bam o we, “La-na lu-nyenno telo maama nɔɔna na 

jaane ba ba ba tiŋi BAŊA WƐ diɡa kam wone se ba ma ba zuli‑o to. Ko ná ye Wɛ diɡa 

lampwoo sabu kom, de ba ni-ɡwonim sabu kom, de ba na pɛ sabu kolo de ba tete 

boboŋa to de, se á la te maama. 5 Wɛ kaanem tu maama laam wó jwoŋi sabia bam mo 

sabu-tiŋinu maama tei ne se ba ma ba fɔɡe ba kwɛ Wɛ diɡa kam ne ko na maŋe tei 

to.”*  
6 Joasa déem na di paare ye o ke bena finlei-yatɔ to, Wɛ kaanem tiina bam ta wo 

wane ba kwɛ Wɛ diɡa kam de fenfee de. 7 Konto ŋwaane mo, Joasa bwoŋi Wɛ kaanem 

nakwe tu Jehoyada de kaanem tiina badwonna bam o bwei-ba o we, “Bɛ mo ke ye 

abam ta wo kwɛ Wɛ diɡa kam? Daa á yé ta‑á jwoŋi-na sabu á sabu-tiŋina bam tei ne á 

di, ne ko ná dae Wɛ diɡa kam kwɛɛm yerane ŋwaane.” 8 Kaanem tiina bam ma sɛ we 

ba daa bá jwoŋi sabu nɔɔna bam tei ne. Ba ma kwei Wɛ diɡa kam kwɛɛm totoŋa yam 

ba pa nɔɔna badwonna.  
9 Jehoyada ma kwei dakaa o puri bɔɔne ka ni-puɡu kom yera ne, o daare o ja-ka o zo 

BAŊA WƐ diɡa kam wo. O ma kwei-ka o zeɡe kaanem bimbini dem jazem seeni. Wɛ 

kaanem tiina balo na yere Wɛ diɡa kam ni to wó jwoŋi sabia balo nɔɔna na jaane ba 

ba se ba pa Wɛ to ba ke dakaa kam wone. 10 Maŋa kalo maama ba na maane we sabu 

kom su dakaa kam, pɛ sɔŋɔ tɔn-poponno wom de Wɛ kaanem nakwe tu wom mo wó 

ke daane ba kwei sabu kom ba jeeli ko ni ba kwei ba ke ywollu wone. 11 Ba ná yeini ba 

lɔre sabu kom ni, ba wó kwei-ko ba pa nɔɔna balo ba na kuri se ba taa nii Wɛ diɡa 

kam totoŋe baŋa ne to mo. Banto de maa wó kwei sabu kom ba ma ŋwe balo maama 

na toŋe Wɛ diɡa kam kwɛɛm totoŋa to. Banto déem ye ɡwaro, de lɔra, 12 ko woli de 

kandwa-cherena. Ba maa ta wó ma sabu kom ba yeiɡi da-kwollu de kandwa yalo ba 

na yare peo yera ne to se ba ma ba kwɛ BAŊA WƐ diɡa kam ba daare ba ŋwe kwora 

yalo maama ta na wora totoŋe dem ŋwaane to.  
13 Sabu kolo nɔɔna déem na jaane ba ba ba tiŋi Wɛ diɡa kam ne to, ba wo sɛ se ba 

kwei-ko ba ma ba mɔ lu-nyenno zon-tanlɛ, de min-zwonnu kwɛɛm fane, de zwe, de 

nabwanno, naa sabu-seŋa de lu-nyenno wonnu telo maama na maŋe se te taa zeɡe Wɛ 

diɡa kam ne to. 14 Ba nam kwei ko maama ba pa tontoŋena bam mo se ba ma ba fɔɡe 

ba kwɛ Wɛ diɡa kam. 15 Ko ná ye balo ba na pɛ-ba sabu kom se ba ma ŋwe tontoŋena 

bam to, ba wo fe-ba se ba jeeli sabu kom ba bere jaja, banto na yɔɔre ba toŋe de cheɡa 

to ŋwaane. 16 Ko daare ko ná ye wɛleere jene pɛɛra yam, de wɛleere saarem pɛɛra yam, 

ba wo jaane yanto ba zo BAŊA WƐ diɡa kam. Yanto maama ye Wɛ kaanem tiina bam 

nyem mo.  
17 Kanto maŋa ne mo Siria teo pɛ Hazayeli déem vei o kwaare jara de Gafa tiina. O 

ma wane teo kom o di. O ma zeɡe dáane o daa vo se o kwaare jara de Jerusalem tiina. 
18 Judah teo pɛ Joasa ma kwaleme lonne wonnu telo maama o kwoa Jehosafate, de 

Jehoram, de Ahazia na kwei ba pa BAŊA WƐ to, de telo o tete na kwei o pa Wɛ to, ko 

ta woli de sabu-seŋa jejeɡero telo na tiɡi Wɛ diɡa kam de pɛ sɔŋɔ kom wone to. O ma 

kwei te maama o toŋe o pa Hazayeli se o ma o ware‑o. Hazayeli laam ma yaɡe jara 



yam o kɛ o daare Jerusalem.  
19 Joasa déem na di paare ye o ke wonnu telo maama to, de o totoŋa yam maama, ba 

popone-te ba tiŋi Judah Teo Pwa Seina tɔnɔ kom wone.* 20 Pɛ Joasa dedɛɛra déem ke ni 

daane mo se ba zaŋe o baŋa ne. Ba ma ɡo‑o Bɛte-Millo ne. Jeiɡa kam konto wo Sila 

chwoŋa ni ne mo. 21 Dedɛɛra balo na ke konto to maa ye Simeafi bu Jozabad, de 

Somera bu Jehozabadi. Ba ma kwei Joasa ba suli o kwoa bam yibeeli ne David teo 

Jerusalem ne. O toone dem kwaɡa ne o bu Amazia ma leiri o yuu ne o ji pɛ.  

13 

Isarele teo pɛ Jehohaza taane  

1 Judah teo pɛ Ahazia bu Joasa paare dim bena finlei-yatɔ bene dem wone mo Jehu 

bu Jehohaza déem di Isarele teo paare. O ma jeini Samaria ne o di paare dem o ke 

bena fuɡa-yarepɛ. 2 O toŋe lwarem o chɔɡe BAŊA WƐ yiɡa mo de o na ke wɛleera dwi 

delo Nebat bu Jeroboam déem na ke pa se Isarele tiina de da ba ke to mo. O wo sɛ se 

o yaɡe. 3 Mo kokuri BAŊA WƐ bane tiini de zaŋe Isarele tiina baŋa ne. O déem pɛ se 

Siria teo pɛ Hazayeli de o bu Ben-hadadi di dam ba baŋa ne taa.  
4 Jehohaza ma lwoori yibwona BAŊA WƐ tei ne. BAŊA WƐ ma sɛ o wɛ-lworo kom, o na 

maane we Siria teo pɛ mo jeɡe Isarele tiina bam o bɛɛsa dedɛ to ŋwaane. 5 BAŊA WƐ 

ma le jwoŋinu o pa Isarele tiina bam, pa se ba vere ba tete Siria tiina bam dam kuri 

ne. Konto kwaɡa ne mo Isarele tiina bam jwoori ba zoore ba sam dem ne de yazura, 

ne faŋa kam ne ko ya na ye tei to. 6 De ko de, ba déem ta ke wɛleera dwi delo 

Jeroboam dwi tiina déem na ke pa se Isarele tiina de da ba ke to mo. Ba wo sɛ se ba 

chɔɡe Asera nyenyeɡo dɛ sem na wo Samaria ne ye nɔɔna zuli-se to.  
7 Jehohaza jar-keira déem ta daare fee, nenɛɛne sisein-dira finnu, de jara-keim 

torokooro fuɡa, ko woli de jar-keira moro fuɡa yerane mo. Kokuri to, Siria teo pɛ wom 

ya yɔɔre o chɔɡe jar-keira badaara bam maama pa se ba ji ne fwoɡo mo tei.  
8 Jehohaza déem na di paare ye o ke wonnu telo maama to, de o totoŋa yam, de o 

bembɛɛne dem maama, ba popone-te ba tiŋi Isarele Teo Pwa Seina tɔnɔ kom wone. 
9 Jehohaza ma te ye o vo o kwoa tei. Ba ma kwei‑o ba suli Samaria teo ne. O toone 

dem kwaɡa ne o bu Jehoasa ma leiri o ji pɛ.  

Isarele teo pɛ Jehoasa taane  

10 Judah teo pɛ Joasa paare dim bena fintɔ-yarepɛ bene dem wone mo Jehohaza bu 

Jehoasa déem di Isarele teo paare. O ma jeini Samaria ne o di paare dem o ke bena 

fuɡa-yaredo. 11 O toŋe lwarem o chɔɡe BAŊA WƐ yiɡa mo de o na ke wɛleera dwi delo 

maama Nebat bu Jeroboam déem na ke pa se Isarele tiina de da ba ke to mo. O déem 

paale o ke wɛleera yanto dwoŋi mo.  
12 Jehoasa déem na di paare ye o ke wonnu telo maama to, de o totoŋa yam, de o na 

ke baare o kwaare jara de Judah teo pɛ Amazia tei to maama, ba popone-te ba tiŋi 

Isarele Teo Pwa Seina tɔnɔ kom wone. 13 Jehoasa ma te ye o vo o kwoa tei. Ba ma 

kwei‑o ba suli mɛ ba na suli Isarele tiina pwa badwonna bam Samaria ne to. O toone 

dem kwaɡa ne o bu Jeroboamh ma leiri o di paare dem.  
 

14 Isarele teo pɛ Jehoasa déem ta na ŋwe to, jaweo ya mo jaane Wɛ sampwora Elisa 

ye ko ɡa fee se o te. O weelem dem maŋa ne Jehoasa ma vo o tei se o ware‑o. O ma 

zeɡe Elisa yiɡa ne o ka yi-na ye o we, “Amo kwo! Amo kwo! Isarele jar-keira 

torokooro tem de te sisein-dira bam laam wó ke tɛ mo?”*  
15 Elisa ma ta de pɛ wom o we, “Kwei taŋa de ka che-tɛɛra.” O ma seene o kwei-te o 

zia. 16 Elisa ma ta ded‑o se o saŋe taŋa kam. O na laɡe o ta konto to mo Elisa jaane pɛ 

wom jea. 17 Elisa ma ta de pɛ wom o we, “Pore takworo ni delo na yɔɔre wɛ-puli seeni 

to.” O ma seene o ke konto. Elisa ma ta ded‑o se o ta chene, ye o seene o ke konto. 

Elisa ma ta o we, “BAŊA WƐ wɔnɔ chene dem mo konto! Ko bere we Siria tiina bam wó 

to jara wone. Kokuri to, nmo wó yɔɔre n chɔɡe Siria jar-keira bam maama Afeka ne.”  
18 Elisa daa ta ma ta de pɛ wom o we, “Kwei che-tɛɛra yalo na daare to.” Pɛ wom ma 

kwei-ya. Elisa ma ta ded‑o o we, “Fere-ya teɡa ne.” Pɛ wom ma fere chena yam teɡa 

ne kuni betɔ ye o yaɡe. 19 Wɛ tontoŋeno Elisa bane ma zaŋe ded‑o ye o we, “Nmo ya 

wó fere-ya teɡa ne kuni benu naa beredo mo. Konto mo ya wó pa se n wane n chɔɡe 

Siria tiina bam maama nyɔ. Ko nam na ye tei to, nmo laɡe n di-ba kuni betɔ yerane 

mo.”  
20 Elisa déem ma te ye ba kwei‑o ba suli.  

Ben-doore maama wone Moaba teo pawe-nyena mo yeini ba zo Isarele teɡa kam ba 

vuvuɡi nɔɔna bam. 21 Dɛ dedwe Isarele tiina badwonna déem mo jaane ba too ba vo se 

ba suli. Ba ma na Moaba tiina pawe-nyena na beene de kɔɡɔ tei to. Ba ma ke lela ba 

kwei too wom ba dole ba yaɡe Elisa yibeeli dem ne ye ba daare ba duri. Too wom 

yera na yɔɔre ya dwei Elisa kwi sem to, mo o bi o zaŋe o zeɡa.  
22 Maŋa kalo maama Jehohaza déem na ye pɛ to mo Siria teo pɛ Hazayeli tiini o 

bɛɛse Isarele tiina bam. 23 BAŊA WƐ yiɡa nam wo Isarele tiina bam wone pa se o duri 

ba yibwona, o na ɡwoni ni delo de ba nabaara Abaraham, de Izaak, de Jakob to 

ŋwaane. De zem maama BAŊA WƐ wo sɛ se o chɔɡe-ba o ti, naa se o zeili-ba o tei ne.  
24 Siria teo pɛ Hazayeli ma ba o te. O bu Ben-hadadi ma leiri o yuu ne o di paare. 

25 Jehohaza bu Jehoasa ma wane Ben-hadadi o di, pa se o jwoori o ja teene delo 

Hazayeli déem na vere Jehohaza tei ne to o tei. Kuni betɔ mo Jehoasa wane o di 

Ben-hadadi, ye o daare o jwoori o jwoŋi Isarele teene dem konto.  

14 

Judah teo pɛ Amazia taane  

1 Isarele teo pɛ Jehohaza bu Jehoasa paare dim bena yalei bene dem wone mo Joasa 

bu Amazia déem di Judah teo paare. 2 Amazia déem jeɡe bena finlei-yanu mo ye ba 

tiŋi‑o paare. O ma jeini Jerusalem ne o di paare dem o ke bena finlei-noɡo. O nu yere 

mo Jehoadin ye o nwoŋi Jerusalem. 3 O totoŋa déem su BAŊA WƐ yi lanyerane, ye o 

totoŋ-laaro nam wo yi o nabaaro David déem na ke tei to. O déem yɔɔre o kwei o kwo 

Joasa totoŋ-naɡa mo. 4 De ko de, Amazia wo wane o chɔɡe wara-jei bimbina yalo ba 

na ke kaanem da to. Nɔɔna déem yeini ba ke kaanem de zwɛɛm pɛɛra jei sem konto ne 

ye ba wo yaɡe.  
5 O na yɔɔre o jeini paare dem baŋa ne to, o ma ɡo nɔɔna balo déem na jaane o kwo 

ba ɡo to. 6 O nam wo pɛ ba ɡo nɔn-ɡora bam konto bia bam. O déem sɛ ni delo BAŊA 

WƐ na pɛ Moses to. Ni dem konto bere we, “Kwoa ba jeɡe se ba te ba bia kikia 

ŋwaane. Bia de nam ba jeɡe se ba te ba kwoa kikia ŋwaane. Nɔɔno ná maŋe se o te, ko 



wó taa ye o tete yuu lwarem ŋwaane mo.”*  
7 Amazia déem mo ɡo Edom jar-keira morro fuɡa jeiɡa kalo ba na bwoi we ‘Yɛ 

bwolo’ to ne.* O ta ma di Sela teo o jwoŋi Edom tiina bam tei ne. O ma leiri o pa ko 

yere we Joketeeli. Yere dem konto mo ba ta bwoi de zem maama.  
8 Dɛ dedwe mo Pɛ Amazia toŋe o tontoŋena se ba vo ba ɡware Isarele teo pɛ Jehoasa 

na ye Jehohaza bu ye o ta ye Jehu naa to se ba ta ded‑o we, “Ba n jeeri-ne se dé ke 

kayiŋu.” 9 Pɛ Jehoasa ma jwoori o toŋe kwora o pa Judah teo pɛ Amazia o we, “Sabara 

kadwoŋi mo zeɡe Lebanon ne ka toŋe kwora ka pa Sedare tei-zɔŋɔ Lebanon ne ka we, 

‘Kwei n bukɔ wom n pa a bu se o di o ma o ke kaane.’ Konto nɛ sem ni ne mo 

ɡa-varem zeɡe Lebanon ne ka nɔne sabara kam ka chɔɡe. 10 Nmo na seene n wane n di 

Edom tiina bam to mo pɛ se n cho n vɔna konto. Nam ya maŋe n sɔŋɔ ne se n ta‑n 

chaka. Bɛ mo ye n boŋe se n vaare lɛɛro n yaɡe nmo tete yuu ne de Judah tiina de yuu 

ne?”  
11 Amazia ma se o zwa de taane dem konto. Ko kwaɡa ne Isarele teo pɛ Jehoasa ma 

la o jar-keira o ke daane ye ba vo ba kwaare jara de Amazia Judah teo Bɛte-Semesa 

ne. 12 Isarele jar-keira bam ma wane ba di Amazia de o nɔɔna bam pa se ba maama 

duri ba jwoori ba sam. 13 Isarele teo pɛ Jehoasa ma ja Amazia Bɛte-Semesa ne. Jehoasa 

ta ma daare o vo Jerusalem o bwori teo kom kabira kalo na zeɡe Efrayim Ni dem ne 

se ka vo ka yi Guɡworo Ni dem to. Ka laŋa kam déem ye naba-laara bia yalei mo. 14 O 

ma vo o zo BAŊA WƐ diɡa kam o vere ka sabu-seŋa de lu-nyenno wonnu, de ka lonne 

zela yam maama. O ta ma pɛ jejeɡero telo na tiɡi pɛ sɔŋɔ kom ne to. O ma ja te 

maama o jwoori Samaria. O ta ma ja teo kom nɔɔna o ja viiri se ko fe Judah teo pɛ se 

o sɛ o ni.  
15 Jehoasa déem na di paare ye o ke wonnu telo maama to, de o totoŋa yam, de o na 

kwaare jara de Judah teo pɛ Amazia tei to maama, ba popone-te ba tiŋi Isarele Teo 

Pwa Seina tɔnɔ kom wone. 16 Jehoasa ma te ye o vo o kwoa tei. Ba ma kwei‑o ba suli 

mɛ ba na suli Isarele tiina pwa badwonna bam Samaria ne to. O bu Jeroboam ma leiri 

o yuu ne o di paare.  

17 Isarele teo pɛ Jehoasa toone dem kwaɡa seeni, Judah teo pɛ Amazia déem ta nɛ 

bena fuɡa-yanu mo ye o laam te. 18 Amazia déem na di paare ye o toŋe wonnu telo 

maama to, ba popone-te ba tiŋi Judah Teo Pwa Seina tɔnɔ kom wone.  
19 Jerusalem dedɛɛra badwonna déem ke ni daane mo se ba ɡo Pɛ Amazia. O ma duri 

o vo Lakisi. O dona bam ma toŋe nɔɔna se ba pare‑o. Ba ma yi‑o ba ɡo Lakisi ne. 20 Ba 

ma kwei Amazia yera yam ba daŋe sisein-nɔɔno baŋa ne ba ja jwoori Jerusalem. Ba 

ma kwei‑o ba suli o kwoa bam yibeeli ne David teo ne.  
21 Judah tiina bam maama ma kuri Azaria se o leiri o kwo Amazia yuu ne o ji pɛ. Ba 

na tiŋi‑o paare konto to, Azaria déem jeɡe bena fuɡa-yaredo mo. 22 O kwo Amazia 

toone dem kwaɡa seeni mo Azaria fɔɡe o lɔ Elafa teo pa se Judah tiina bam tei-ko.*  

Isarele teo pɛ Jeroboam II taane  

23 Judah teo pɛ Joasa bu Amazia paare dim bena fuɡa-yanu bene dem wone mo 

Jehoasa bu Jeroboam déem di Isarele teo paare. O ma jeini Samaria ne o di paare dem 

o ke bena finna-dedwe. 24 O déem toŋe lwarem o chɔɡe BAŊA WƐ yiɡa mo. O wo sɛ se o 

yaɡe wɛleera dwi delo Nebat bu Jeroboam déem na ke pa se Isarele tiina de da ba ke 

to. 25 Jeroboam déem mo jwoori o jwoŋi teɡa kalo na zeɡe Lebo-Hamafa ne ka tole ka 

yi Yɛ naneo komi to o pa Isarele tiina bam. Keim dem konto tɔɡe kwora kalo Isarele 

tiina Tu BAŊA WƐ wom na wuuri o pa Amitayi bu Jonah to. Wonto déem ye Wɛ 

sampwora kalo na nwoŋi Gafa-Hefera to.*  
26 BAŊA WƐ déem ya maane Isarele tiina bam maama na nɛ cham tei to. Ba maama 

tiini ba yaare dedɛ, ko ná ye balo na ye kabɛ, de balo na tei ba tete to maama de. 

Nɔɔn-nɔɔno déem tera se o woli-ba. 27 BAŊA WƐ nam tɔɡe Jehoasa bu Jeroboam baŋa 

ne mo se o jwoŋi-ba o yaɡe. Kokuri to BAŊA WƐ wo taɡe we, o wó saare Isarele tiina 

bam yere loɡo baŋa maama ne.  
28 Jeroboam déem na di paare ye o ke wonnu telo maama to, de o totoŋa yam, de o 

bembɛɛne dem, ko woli de o na jwoori o jwoŋi Damasika de Hamafa teene dem o ke 

Isarele tiina bam jeŋa ne tei to maama, ba popone-te ba tiŋi Isarele Teo Pwa Seina tɔnɔ 

kom wone. 29 Jeroboam ma te ye ba kwei‑o ba suli mɛ ba na suli Isarele tiina pwa 

badwonna bam to. O bu Zekaria ma leiri o ji pɛ.  

15 

Judah teo pɛ Azariaj taane  

2 Wonnu Tiɡisim 26:1-23  

1 Isarele teo pɛ Jeroboam paare dim bena finlei-yarepɛ bene dem wone mo Amazia 

bu Azaria déem di Judah teo paare. 2 Azaria déem jeɡe bena fuɡa-yaredo mo ye ba 

tiŋi‑o paare. O ma jeini Jerusalem ne o di paare dem o ke bena finnu-yalei. O nu wom 

yere mo Jekolia ye o nwoŋi Jerusalem. 3 O totoŋa déem su BAŊA WƐ yi lanyerane, 

nenɛɛne o kwo Amazia na ke tei to. 4 De ko de, o wo wane o chɔɡe wara-jei selo ba na 

ke kaanem da to. Nɔɔna déem yeini ba ke kaanem de zwɛɛm pɛɛra jei sem konto ne ye 

ba wo yaɡe.  
5 BAŊA WƐ déem ma pa se naywaane jaweo kom lɔɡese Pɛ Azaria. O dɛ de jaweo kom 

konto mo o vo o te.* O déem zoore sɔŋɔ kolo na ye dáa dáa to wone mo. O bu Jotam 

ma leiri o nii pɛ sɔŋɔ kom de teo kom nɔn-bia baŋa ne o pa‑o.  
6 Azaria déem na di paare ye o ke wonnu telo to, de o totoŋa yam maama, ba 

popone-te ba tiŋi Judah Teo Pwa Seina tɔnɔ kom wone.* 7 Azaria ma te ye o vo o kwoa 

tei. Ba ma kwei‑o ba suli o kwoa bam yibeeli seeni David teo Jerusalem ne. O bu 

Jotam ma leiri o yuu ne o ji pɛ.*  

Isarele teo pɛ Zekaria taane  

8 Judah teo pɛ Azaria paare dim bena fintɔ-nana bene dem wone mo Jeroboam bu 

Zekaria déem di Isarele teo paare. O jeini Samaria ne mo o di paare dem chane seredo. 
9 O déem toŋe lwarem o chɔɡe BAŊA WƐ yiɡa mo nenɛɛne o kwoa bam de na ke tei to. 

O ma yɔɔre o ke wɛleera dwi delo Nebat bu Jeroboam déem na ke pa se Isarele tiina 

de da ba ke to.  
10 Jabese bu Salum déem ke chichuŋu de Zekaria. O ma vo o li‑o Ibeleyam ne de jara 

o ɡo. O ma daare o leiri o di paare dem. 11 Zekaria déem na di paare ye o toŋe wonnu 

telo maama, to ba popone-te ba tiŋi Isarele Teo Pwa Seina tɔnɔ kom wone. 12 O toone 

dem konto ma pa se BAŊA WƐ kwora kalo o na pɛ Jehu to ji cheɡa, de o na taɡe o we, 

“Nmo dwi delo na wó saŋe n kwaɡa to wó di Isarele teo paare dem se ko taa vei dwia 

yana wɛɛne.”*  

Isarele teo pɛ Salum taane  

13 Judah teo pɛ Yuzia paare dim bena fintɔ-noɡo bene dem wone mo Jabese bu Salum 

déem di Isarele teo paare. O jeini Samaria ne mo o di paare dem chana dedoa yerane. 
14 Gadi bu Menahem déem zaŋe Tiraza teo ne o vo Samaria. O na yi da to, o ma li 

Salum de jara o ɡo o daare o leiri o ji pɛ.  
15 Salum déem na di paare ye o toŋe wonnu telo maama to, de chichuŋu kolo o na ke 

de Zekaria to, ba popone-te ba tiŋi Isarele Teo Pwa Seina tɔnɔ kom wone.  
16 Menahem déem zeɡe Tiraza ne o vo Tipisak o chɔɡe teo kom de ko nawuura yam 

maama, ko nɔn-bia bam na ve se ba sɛ ba pa‑o to ŋwaane. O ta ma lɔ ba kapwi sem ba 

pwi seeni o ɡo.  

Isarele teo pɛ Menahem taane  

17 Judah teo pɛ Azaria paare dim bena fintɔ-noɡo bene dem wone mo Gadi bu 

Menahem déem di Isarele teo paare. O jeini Samaria ne mo o di paare dem o ke bena 

fuɡa. 18 O déem toŋe lwarem o chɔɡe BAŊA WƐ yiɡa. O paare dim maŋa kam maama 

wone o yɔɔre o ke wɛleera dwi delo Nebat bu Jeroboam déem na ke pa se Isarele tiina 

de da ba ke to mo.  
19 Asiria teo pɛ Pulul déem cheiŋi Isarele teɡa kam mo. Pɛ Menahem ma kwei 

lu-nyenno na yi ywollu moro dedoa (1,000) to o pa Pɛ Pulu se o ma o kwoori‑o se 

Pulu woli‑o se o wane o fɔɡe o di dam Isarele teo kom ne. 20 Menahem déem ɡwoni 

jene mo o pa Isarele naduna bam maama. O ma fe ba dedoa dedoa se ba ŋwe 

lu-nyenno sabu-dala finnu. O ma kwei sabu kom o pa Pɛ Pulu pa se o pipiri o viiri o 

daare Isarele tiina teɡa kam.  
21 Menahem déem na di paare ye o ke wonnu telo to, de o totoŋa yam maama ba 

popone-te ba tiŋi Isarele Teo Pwa Seina tɔnɔ kom wone. 22 Menahem ma te ye ba 

kwei‑o ba suli. O bu Pekahia ma leiri o di paare dem.  

Isarele teo pɛ Pekahia taane  

23 Judah teo pɛ Azaria paare dim bena finnu bene dem wone mo Menahem bu 

Pekahia déem di Isarele teo paare. O jeini Samaria ne mo o di paare dem bena yalei. 
24 Pekahia déem toŋe lwarem o chɔɡe BAŊA WƐ yiɡa. O ma yɔɔre o ke wɛleera dwi delo 

Nebat bu Jeroboam déem na ke pa se Isarele tiina de da ba ke to. 25 Remalia bu Peka 

déem mo ye Pekahia jar-keira yiɡa tu wom. O ma kwei Gilead tiina baara finnu o ja o 

vo Samaria teo o li Pekahia pɛ sɔŋɔ dam jei sem wone de jara o ɡo. O ta ma ɡo 

Araɡobi de Ariyɛ o woli da. O ma daare o leiri o di paare dem.  
26 Pekahia déem na di paare ye o ke wonnu telo to, de o totoŋa yam maama, ba 

popone-te ba tiŋi Isarele Teo Pwa Seina tɔnɔ kom wone.  

Isarele teo pɛ Peka taane  

27 Judah teo pɛ Azaria paare dim bena finnu-yalei bene dem wone mo Remalia bu 

Peka déem di Isarele teo paare. O jeini Samaria ne mo o di paare dem bena finlei. 28 O 

déem toŋe lwarem o chɔɡe BAŊA WƐ yiɡa. O ma yɔɔre o ke wɛleera dwi delo Nebat bu 

Jeroboam déem na ke pa se Isarele tiina de da ba ke to.  
29 Maŋa kalo Peka déem na ye Isarele teo pɛ to, mo Asiria teo pɛ Tiɡilaf-Pilesa tu o zo 

teɡa kam o wane Isarele teene dedwonna o jwoŋi o tei. Teene dem konto déem ye: 

Yijon, de Abel Bɛte-Maaka, de Janoa, de Kedesa, de Hazora. O déem ta wane Gilead, 

de Galili, de Nafitali laŋa kam maama. O ma daare o ja jei sem konto nɔn-bia bam o 

vo o yaɡe Asiria teo ne.* 30 Konto na ke to, Ela bu Hosea ma vo o ke chichuŋu de 

Remalia bu Peka. O ma li‑o de jara o ɡo o daare o leiri o di paare dem. Yuzia bu 

Jotam paare dim bena finlei bene dem wone mo konto.  

31 Peka déem na di paare ye o ke wonnu telo to, de o totoŋa yam maama, ba 

popone-te ba tiŋi Isarele Teo Pwa Seina tɔnɔ kom wone.  

Judah teo pɛ Jotam taane  

32 Isarele teo pɛ Peka wolo na ye Remalia bu to paare dim bena yalei bene dem wone 

mo Yuzia bu Jotam déem di Judah teo paare. 33 Jotam déem jeɡe bena finlei-yanu mo 

ye ba tiŋi‑o paare. O ma jeini Jerusalem ne o di paare dem bena fuɡa-yaredo. O nu 

wom déem mo ye Zadoki bukɔ Jerusa. 34 O totoŋa ma su BAŊA WƐ yi lanyerane, 

nenɛɛne o kwo Yuzia déem na ke tei to. 35 De ko de, o wo wane o chɔɡe wara-jei selo 

ba na ke kaanem da to. Nɔɔna bam déem yeini ba ke kaanem de zwɛɛm pɛɛra jei sem 

konto ne. Ko ye Jotam mo fɔɡe o lɔ BAŊA WƐ wara-jei sem ni delo na wo baŋa seeni to.  
36 Jotam déem na di paare ye o ke wonnu telo to, de o totoŋa yam maama, ba 

popone-te ba tiŋi Judah Teo Pwa Seina tɔnɔ kom wone. 37 Ko ye o paare dim maŋa kam 

ne mo BAŊA WƐ bobo se o toŋe Siria teo pɛ Rezin, de Remalia bu Peka se ba li Judah 

teo de jara.* 38 Jotam ma te ye o vo o kwoa tei. Ba ma kwei‑o ba suli o kwoa yibeeli ne 

o nabaaro David teo Jerusalem ne. O bu Ahaz ma leiri o di paare.  

16 

Judah teo pɛ Ahaz taane  

1 Remalia bu Peka paare dim bena fuɡa-yarepɛ bene dem wone mo Jotam bu Ahaz 

déem di Judah teo paare. 2 Ahaz déem jeɡe bena finlei mo ye ba tiŋi‑o paare. O ma 

jeini Jerusalem ne o di paare dem o ke bena fuɡa-yaredo. O nam wo toŋe o pwoli o Tu 

BAŊA WƐ wo nenɛɛne o nabaaro David na ke tei to. 3 O déem tusi de o na kwei Isarele 

teo pwa bam totoŋ-naɡa tei to. O ma ja o tete bu o zwɛ o ma o ke kaanem. O keim 

dem konto bere we o lwoni totoŋ-zɔɔna yalo dwi-ɡɛ tiina na ke ye Wɛ zeili-ba teɡa 

kam ne o daare o pa Isarele tiina bam jeini to mo. 4 Ko ná ye wara-jei bimbina yam 

baŋa ne, de zwonnu tem baŋa ne, de teeni maama kuri ne, o déem yeini o ke kaanem 

de zwɛɛm pɛɛra mo jei sem konto maama ne.  
5 Siria teo pɛ Rezin de Isarele teo pɛ Peka déem ma zaŋe ba vo Jerusalem se ba 

kwaare jara de Judah tiina bam. Ba ma ɡilimi teo kom ba pu, ye ba wo wane Ahaz ba 

di. 6 Kanto maŋa kam ne mo Siria teo pɛ Rezin déem zeili Judah tiina balo na zoore 

Elafa ne to o jwoori o ke teo kom o tete nɔɔna jeŋa ne. Edom tiina laam ma vo ba 

zoore Elafa ne ye ba ta wora de zem maama.  
7 Pɛ Ahaz ma toŋe o tontoŋena se ba vo ba ta de Asiria teo pɛ Tiɡilaf-Pilesa we, “Amo 

ye nmo tontoŋeno mo ye a yɔɔre a sɛ a pa‑m. A nam lwoori‑m se n ba n jwoŋi-ne n 

yaɡe Siria tiina de Isarele tiina bam jeŋa ne, ba na tu ba li amo de jara to ŋwaane.” 
8 Ahaz ta ma kwei lu-nyenno de sabu-seŋa wonnu telo na wo BAŊA WƐ diɡa kam ne to 

dedaane telo na wo pɛ sɔŋɔ kom wone to o toŋe o pa Asiria pɛ wom. 9 Asiria teo pɛ ma 

sɛ. O ma vo o kwaare jara de Damasikam o wane-ko. O ma ja ko nɔn-bia bam o vo o 

yaɡe Kiri teo ne o daare o ɡo Pɛ Rezin.  
10 Pɛ Ahaz déem ma vo Damasika se o ware Asiria teo pɛ Tiɡilaf-Pilesa. O na wo teo 

kom wone konto to mo o nɛ kaanem bimbini ba na lɔɡe ba zeɡe da. O ma kwei 

bimbini dem nyenyeɡo o toŋe o pa Wɛ kaanem nakwe tu Yuria se o wane o lɔre ko na 

ye tei to chekke. 11 Yuria de ma lɔ bimbini dem dwoŋi se de yɔɔre de maŋe de 

nyenyeɡo kom. O ma lɔ-de o ti ye Ahaz laam zeɡe Damasika ne o jwoori. 12 Ahaz na 

jwoori o ba ye o na bimbini dem to, o ma yi de yera o ke kaanem de baŋa ne. 13 O 

déem ke zwɛɛm pɛɛra, de wodiu pɛɛra kaanem mo. O ma lwo wo-nyɔɔro pɛɛra o ke da 

ye o daare o kwei yazura kaanem jana bam o miisi bimbini dem yera ne. 14 Ahaz ma le 

channa kaanem bimbini dem na zeɡe BAŊA WƐ yiɡa ne to o ja o nwoŋi Wɛ diɡa kam ni 

dem ne. De déem ya zeɡe diɡa kam ni dem de bimbin-doore dem tetare ne mo. O ma 

kwei-de o zeɡe bimbin-doore dem baŋa kam seeni. 15 O ma ta de Wɛ kaanem tu Yuria 

o we, “Ko ná ye bimbin-kamunu kolo dé laam na lɔɡe to, ta‑n ke zezeŋa maama 

zwɛɛm kaanem, de dedaan-ni maŋa maama wodiu pɛɛra yam de baŋa ne. Ta ke pɛ 

wom tete zwɛɛm kaanem dem, de o wodiu pɛɛra yam, ko woli de nɔɔna bam maama 

zwɛɛm kaanem, de ba wodiu pɛɛra, de ba wo-nyɔɔro pɛɛra yam maama bimbin-doore 

dem baŋa ne. Ta daare n kwei kaanem dem maama jana bam n miisi bimbini dem 

yera ne. Ko nam ná ye channa bimbini dem, amo wó taa mae dento a fɔɡe a yiɡa.” 
16 Yuria ma seene o ke ne Pɛ Ahaz na taɡe tei to.  

17 Pɛ Ahaz déem ma le channa wonnu telo na meeli ware-zwe zeɡem torokooro tem 

sɛ sem ne to. O ta ma le ware-zwe sem tete. Ko ná ye channa ware-zon-zɔŋɔ kolo ba 

na bwoi we ‘Naneo kom’ to, o ta ma zoore-ka ka na zeɡe channa nabɛ selo baŋa ne to.* 

O ma daare o kwei-ka o zeɡe kandwɛ-polɔɡɔ baŋa ne. 18 Ahaz ta ma ɡɔ vwei delo ba 

ya na puɡi wara-jei sem ne siu dɛ ŋwaane to. O ta ma daare o se manchwoŋo ni delo 

ba ya na pore se pɛ wom taa tɔɡe da o zoore Wɛ diɡa kam wone to. Ahaz déem ke 

konto maama se ko pwoli Asiria teo pɛ wom wo mo.  
19 Ahaz déem na di paare ye o ke wonnu telo to, de o totoŋa yam maama, ba 

popone-te ba tiŋi Judah Teo Pwa Seina tɔnɔ kom wone. 20 Ahaz ma te ye o vo o kwoa 

tei. Ba ma kwei‑o ba suli o kwoa bam yibeeli ne David teo Jerusalem ne. O bu Hezekia 

ma leiri o yuu ne o ji pɛ.  

17 

Isarele teo pɛ Hosea taane  

1 Judah teo pɛ Ahaz paare dim bena fuɡa-yalei bene dem wone mo Ela bu Hosea 

déem di Isarele teo paare. O jeini Samaria ne mo o di paare dem bena noɡo. 2 Hosea 

déem toŋe lwarem o chɔɡe BAŊA WƐ yiɡa. O totoŋ-lwanno tem nam daa wo yi Isarele 

pwa balo na dɛ yiɡa ba di paare dem to.  
3 Asiria teo pɛ Salemanesa déem ma vo o kwaare jara de Isarele teo pɛ Hosea. Konto 

ŋwaane mo Hosea déem wo o dam kuri ne ye Isarele tiina bam yeini ba ŋwe lampwoo 

ba pa‑o bene maama wone. 4 Asiria pɛ wom déem nam maane we Hosea lɔɡe o kwaɡa 

ne mo de o na toŋe nɔɔna Ejipti teo pɛ Soo tei ne se ba sɔ ni daane to. Hosea ma daare 

o ve se o daa taa ŋwe lampwoo o pa Asiria pɛ wom, ne o ya na ke tei bene maama 

wone to. Konto ŋwaane Pɛ Salemanesa ma ja‑o o vo o pe peena diɡa ne.* 5 O laam ma 

vo o li Isarele laŋa kam maama de jara. O ma vo o kaare Samaria teo kom o pu se ko 

yi bena yatɔ.  
6 Hosea paare dim bena noɡo bene dem wone mo Salemanesa wane o di Samaria teo 

kom. O ma ja Isarele tiina bam o vo o yaɡe Asiria ne. O jaane ba badwonna o vo o 

                                                           

 *16:17 1 Pwa 7:23-27; 2 Tiɡisim 28:24 

 *17:4 Hosea 7:11 



yaɡe Hala ne, de Gozan jei selo na wo Habora buɡa kam ni ne to. O ta ma ja ba 

badaara o vo o yaɡe teene delo Media tiina na zoore da to.*  

Ko na ke tei ye Isarele tiina bam na chɔɡem to  

7 Tento maama déem kea Isarele tiina bam na ke wɛleera ba chɔɡe ba Tu BAŊA WƐ 

wom yiɡa to ŋwaane mo. Ko nam ye BAŊA WƐ mo jaane-ba o nwoŋi Ejipti teo ne mɛ 

ba ya na wo ko Pa-faro dam kuri ne to. Ba ma yeini ba zuli wa-yɔɔro mo, 8 ba daare ba 

lwoni chullu telo dwi-ɡɛ tiina na yeini ba ke ye Wɛ zeili-ba teɡa kam ne o daare o pa 

Isarele tiina bam jeini to. Ba daa ta ma tɔɡe keim-balwaaro telo Isarele pwa bam déem 

na jeɡe ba ke to. 9 Isarele tiina bam déem seiɡi mo ba toŋe lwarem ba chɔɡe ba Tu 

BAŊA WƐ yiɡa. Ba lɔɡe wara-jei mo se ba taa maa ke kaanem ba teene maama wone, 

ko ná maŋe ko ye teo balaŋa de teo kamunu maama wone de. 10 Ba déem ta chwi 

kandwa de Asera nyenyeɡo dɛ ba zeɡe zwonnu maama yuu ne de teeni maama kuri ne 

se ba taa zuli-te. 11 Ba ta ma ke zwɛɛm pɛɛra ba zuli jwona yam, nenɛɛne dwi-ɡɛ tiina 

ya na ke tei ye Wɛ zeili-ba teɡa kam ne o daare o pa Isarele tiina bam jeini to. Konto 

to, ba déem ke wo-zɔɔna yalo na chuchuɡi BAŊA WƐ bane to mo. 12 BAŊA WƐ nam ya 

pɛ-ba ni o we, ba yé taa zuli jwona. De ko de, ba ta ke konto mo. 13 Kuni dedɛ mo 

BAŊA WƐ déem tɔɡe o sampwori de o yi-nara baŋa ne o kaane Isarele tiina bam de 

Judah tiina bam o we, “Nam yaɡe-na á keim-balwaaro tem, se á daare á sɛ amo 

ni-kaana yam de a bera yam. Yanto maama ye nia yalo amo déem na pɛ á nabaara 

bam se ba taa tɔɡe to mo. A ma daare a tɔɡe a tontoŋena bam baŋa ne a bere abam 

de.”*  
14 De ko de, Isarele tiina bam wo sɛ BAŊA WƐ ni dem. Ba bochara diɡili mo, ne ba 

nabaara bam déem na ke tei ye ba ve ba Tu BAŊA WƐ to. 15 Ba déem ve se ba taa tɔɡe o 

nia yam, de ni-ɡwonim delo o na ke de ba nabaara bam to. Ba ma daare ba ve o 

ni-kaana yam de. Ba ma zuli jwo-yɔɔro pa se ba de ji nɔn-kayɛ. Ba ma lwoni dwi-ɡɛ 

tiina balo na ɡilimi-ba to kikia. BAŊA WƐ ya maŋe o kaane-ba se ba yé lwoni banto 

kikia.  
16 Ba yiɡa déem tera de ba Tu BAŊA WƐ nia yam. Ba ma kwei luu ba ma ba mɔ 

na-mɔre selei kamwaro, ba daare ba ke Asera nyenyeɡo daa se ba zuli-te. Ba ta ma 

kuni dwoona ba zuli chalechwe sem de Baal jwoni dem. 17 Ba déem kwei ba tete bia, 

bakeiri de bukwa, ba zwɛ ba ma ke kaanem. Ba ta maa yeini ba vei vora de yi-nara tei 

se ba nii ba yiɡa ba pa-ba. Ba ma yɔɔre ba yaɡe ba tete se ba taa ke lwarem ba chɔɡe 

BAŊA WƐ yiɡa pa se ba chuchuɡi o bane.  
18 BAŊA WƐ bane na tiini de zaŋe Isarele tiina bam baŋa ne konto to, o ma zeili-ba o 

yiɡa ne. Judah dwi tiina bam yerane mo daare. 19 Judah tiina bam de déem wo sɛ ba 

Tu BAŊA WƐ nia yam. Ba ma kwei Isarele tiina bam totoŋ-naɡa ye ba ke lwarem. 
20 Konto ŋwaane mo BAŊA WƐ déem mɛ o kwaɡa o ya Isarele dwi dem maama, ye o 

daare o pa cham ba ba baŋa ne de ba dona na jeɡe-ba ba bɛɛse tei to. Ko ke konto mo 

taa ye BAŊA WƐ laam zeili-ba o yiɡa ne.  
21 BAŊA WƐ déem na pɔɔre Isarele dwi dem o ja nwoŋi Pɛ David dwi dem jeŋa ne to 

mo Isarele tiina bam kwei Nebat bu Jeroboam ba tiŋi‑o paare. Jeroboam ma soɡe 

Isarele tiina bam pa se ba ywori BAŊA WƐ chwoŋa kam ne, ye ba fɔɡe ba zo wɛleera 

dedɛ wone. 22 Ko kwaɡa ne Isarele tiina yɔɔre ba tɔɡe wɛleera dwi delo maama 

Jeroboam na ke to mo. Ba bere ba wo sɛ se ba yaɡe-ya. 23 Ba ke konto mo taa ye BAŊA 

WƐ laam zeili-ba o yiɡa ne. O déem maŋe o tɔɡe o sampwori sem baŋa ne o kaane-ba 

we, o wó ke konto mo. Mo kokuri Isarele tiina dona bam jaane-ba ba nwoŋi ba tete 

teɡa kam ne ba vo Asiria. Dáane mo ba ta wora de zem maama.  

Asiria tiina na nɛ jeiŋa jei Samaria ne  

24 Asiria teo pɛ déem ma ja nɔɔna badwonna ya na zoore Babilon ne, de Kufa ne, de 

Awa ne, de Hamafa ne, dedaane Sefavayim ne to o ba o yaɡe Samaria ne se banto leiri 

Isarele tiina bam yuu ne ba taa zoore da. Nɔɔna bam konto ma lɛɛre ba tei Samaria 

laŋa kam ye ba zoore ka teene dem wone. 25 Ba na bobo se ba taa zoore da to, ba wo 

kɔre BAŊA WƐ. BAŊA WƐ ma pa nywonnu zo ba wone pa se te ɡo ba badwonna. 
26 Nɔɔna ma ta ba bere Asiria teo pɛ ba we, “Nɔɔna bam nmo na jaane n ba n jeini 

Samaria teene dem wone to yeiri teɡa kam konto wɛ dem chullu tem. Konto ŋwaane 

mo wɛ dem konto pɛ se nywonnu zo ba wone ye te ɡo ba badwonna.”  
27 Asiria pɛ wom ma pa ni dento o we, “Le-na nɔɔno dedoa Samaria kaanem tiina 

balo dé na jaane dé ba ywo to wone á daare á pa se o jwoori o vo o taa zoore o tete 



teɡa kam ne. Kotu laam wó wane o bere nɔɔna bam se ba lɔre teɡa kam wɛ dem chullu 

tem na ye tei to.” 28 Ba ma seene ba pa Samaria kaanem tiina dedoa jwoori o vo o 

zoore Bɛtel ne. O ma bere nɔɔna bam ba na wó taa zuli BAŊA WƐ tei to.  
29 De ko de, nɔɔna balo na nwoŋi ba teene dwi dwi ba ba Samaria to daa ta mɔɔne ba 

tete wa kamwaro mo. Ba déem ma kwei-te ba zeɡe wara-jei selo Samaria tiina bam ya 

na lɔɡe ba tete jwona yam ŋwaane to. Nɔɔna bam dwi dwi ke konto teo kolo maama 

ba na zoore da to mo. 30 Babilon tiina bam na mɔɔne jwoni delo to yere mo 

Sukof-Benofi. Kufa tiina bam jwoni dem yere maa ye Nɛɡale. Hamafa tiina bam de 

maa kaane Asima. 31 Awa tiina bam maa kaane Nibaza de Tataka jwona yam. 

Sefavayim tiina bam maa yeini ba zwɛ ba bia ba ma kaane ba jwona Aderamɛlɛka de 

Anamɛlɛka. 32 Nɔɔna bam konto déem kɔre BAŊA WƐ mo ba woli da. De ko de, ba yeini 

ba le ba tete dwi wone nɔɔno de nɔɔno mo se ba taa yeini ba ke kaanem wara-jei sem 

maama ne. 33 Konto to, ba déem zuli BAŊA WƐ ye ba ta vei ba zuli ba tete teene dem 

jwona, ne ba tete dwi tiina na yeini ba tɔɡe chullu telo to mo.  
34 De zem maama, nɔɔna bam ta wo yaɡe ba faŋa chullu tem. Ba ba yɔɔre ba kɔre 

BAŊA WƐ. Ba maa ba sɛ BAŊA WƐ bera yam, de o chullu tem, de o nia yam, ne o déem 

na kwei o pa Jakob dwi tiina bam se ba taa tɔɡe to. Jakob yere dem konto mo BAŊA 

WƐ déem leiri pa de ji Isarele. 35 BAŊA WƐ déem ɡwoni ni de Isarele dwi tiina bam, ye o 

kaane-ba we, “Abam daa á yé zuli-na wa yadwonna á woli amo wone. Á ba jeɡe se á 

tiiri jwona yiɡa ne, naa á zuli-ya, naa á kaane-ya.* 36 Abam nam jeɡe se á ta‑á kɔre 

BAŊA WƐ mo, o na tɔɡe o dam-fɔrɔ baŋa ne o toŋe wo-kamunnu o ma o ja abam o 

nwoŋi Ejipti wone to ŋwaane. Wonto yerane mo abam wó tiiri o yiɡa ne á zuli‑o, á 

daare á ke kaanem á pa‑o. 37 Á ta‑á yei se á sɛ o bera yam, de o chullu tem, de o 

ni-kaana yam, ne o na popone nia yalo o tiŋi o pa abam to. Á ye zaŋe-na á zuli 

wa-yɔɔro. 38 Á nam yé swei a na ɡwoni ni delo de abam to. Yé kɔre-na wa yadwonna á 

woli amo wone. 39 Á nam jeɡe se á kɔre á Tu BAŊA WƐ wom yerane mo. Ko ye wonto 

mo wó vere abam á dona maama jea ne o yaɡe.”  
40 Nɔɔna bam nam wo sɛ Wɛ ni dem konto, ye ba ta ke ne ba na maŋe ba ke tei faŋa 

to. 41 Dwi-ɡɛ tiina bam konto déem yeini ba kɔre BAŊA WƐ ye ba ta zuli ba jwona 

kamwaro tem de mo. De zem maama ba dwi dem ta ke konto mo, ne ba nabaara bam 

de ya na ke tei to.  

18 

Judah teo pɛ Hezekia taane  

1 Isarele teo pɛ Ela bu Hosea paare dim bena yatɔ bene dem wone mo Ahaz bu 

Hezekia déem di Judah teo paare. 2 Hezekia déem jeɡe bena finlei-yanu mo ye ba 

tiŋi‑o paare. O ma jeini Jerusalem ne o di paare dem o ke bena finlei-noɡo. O nu wom 

déem ye Zekaria bukɔ Abija mo. 3 O totoŋa ma su BAŊA WƐ yi lanyerane, nenɛɛne o 

nabaaro David déem na ke tei to. 4 O déem yɔɔre o chɔɡe wara-jei bimbina yam mo o 

dole o yaɡe. O ta ma ɡuri kandwa yalo ba ya na chuɡi ba jeɡe ba kaane to o 

chochoɡe, o daare o ɡwoni Asera nyenyeɡo dɛ sem o de teɡa ne.* Ko ta ná ye channa 

basankwea kalo Moses déem na mɔɔne o zeɡe to, o ma chochoɡe-ka bɛŋwaane Isarele 

tiina bam yeini ba ke zwɛɛm pɛɛra mo ba ma kaane-ka. Ba déem pɛ ko yere we 

‘Nehusitan’ mo.  
5 Hezekia déem pɛ BAŊA WƐ wom na ye Isarele tiina Wɛ to cheɡa. Judah teo pwa balo 

maama ya na dɛ yiɡa ba ba to, de balo na saŋe o kwaɡa ba ba to maama wone, pɛ tera 

o na nye de wonto.* 6 O ma yɔɔre o sale BAŊA WƐ yera ne, ye o wo ywori o chwei sem 

ne. O déem tɔɡe BAŊA WƐ nia yalo o na pɛ Moses to chekke. 7 BAŊA WƐ de maa wo 

Hezekia tei ne, pa se o na yiɡa-veiŋa o totoŋa maama wone.* O ma lɔ Asiria teo pɛ 

kwaɡa ne, ye o wo sɛ o pa‑o. 8 O déem wane Filisi tiina bam o di. O wane ba teene 

dem, ko ná maŋe ko ye teo balaŋa de teo kamunu maama de, o kɛ o vo yiɡa yiɡa o yi 

Gaza de ko kateira yam.  
9 Hezekia paare dim bena yana bene dem wone mo Asiria teo pɛ Salemanesa de o 

jar-keira vei ba li Samaria teo kom ba ba pu de jara. Isarele teo pɛ Ela bu Hosea paare 

dim bena yarepɛ bene dem wone mo konto. 10 Bena yatɔ na kɛ to, Asiria jar-keira bam 

ma lɛɛre ba jwoŋi teo kom ba tei. Hezekia paare dim bena yaredo bene dem wone mo 

konto, ye ko ta ye Isarele teo pɛ Hosea paare dim bena noɡo bene dem wone. 11 Asiria 

teo pɛ ma le Isarele tiina bam o ja o vo o yaɡe Hala ne, de Gozan jei selo na wo 

Habora buɡa kam ni ne to, dedaane teene delo Media tiina na zoore da to. 12 Tento 

maama déem ke Isarele tiina bam, ba na wo sɛ ba Tu BAŊA WƐ kwora kam to ŋwaane 

mo. Ba ma chɔɡe ni delo o na ɡwoni de-ba to. Ba maa wo sɛ nia yalo BAŊA WƐ 

tontoŋeno Moses déem na kwei o pa-ba to. Ba bere ba wo cheiɡi-ya. Ba maa wo sɛ se 

ba tɔɡe-ya de.  

Asiria teo pɛ ke chichuŋu de Judah tiina  

13 Pɛ Hezekia paare dim bena fuɡa-yana bene dem wone mo Asiria teo pɛ Senakeribi 

tu o li Judah te-kamunnu telo na fɔɡe te pe to maama de jara. O ma wane-ba o di. 
14 Judah teo pɛ Hezekia ma toŋe kwora o pa Asiria pɛ wom Lakisi teo ne ye o we, 

“Amo toŋe a tusi nmo yiɡa ne. Konto ŋwaane amo wó ŋwe lampwoo kolo maama nmo 

na boŋe we ko maŋe to a pa‑m. Nam yaɡe jara yam n daare n viiri.” Asiria pɛ wom ma 

ta se Hezekia ŋwe lu-nyenno dunni na yi kilo morro fuɡa (10,000) to, de sabu-seŋa 

kilo moro dedoa (1,000) o pa‑o. 15 Hezekia ma la lu-nyenno wonnu telo maama na wo 

BAŊA WƐ diɡa kam ne to, ko woli de telo ba ya na tiŋi pɛ sɔŋɔ kom wone to o kwei o 

pa Asiria pɛ wom.  
16 Kanto maŋa kam ne, Hezekia ta ma le sabu-seŋa kalo o ya na mɛ o taare BAŊA WƐ 

diɡa kam bworru tem de ka ywoa yam to o kwei ka maama o pa Asiria pɛ wom. 
17 Asiria pɛ wom ma toŋe o jar-keira yuu tu de o dedɛɛra balei se ba zeɡe Lakisi ne ba 

nwoŋi de jar-keira kɔɡɔ dedɛ ba vo Jerusalem ba ɡware Hezekia. Ba na yi da to, ba ma 

vo ba zeɡe na-fera kalo na zoore baŋa seeni chɔɡɔ kom to ni ne. Jeiɡa kam konto 

bwola de chwoŋa kalo ba na zare ɡwaaro ka ni ne to mo. 18 Dedɛɛra bam ma toŋe ba 

bwoŋi Pɛ Hezekia. Pɛ wom de ma toŋe Hilikia bu Eliakim na nii pɛ sɔŋɔ kom totoŋa 

baŋa ne to, dedaane Sebena na ye tɔn-poponno to, ko woli de Asaf bu Joa na nii pɛ 

sɔŋɔ kom yera seina twanno baŋa ne to, se ba nwoŋi teo kom wone ba vo ba jeeri-ba.*  
19 Ba na jeeri to mo Asiria teo pɛ dedɛɛra yiɡa tu wom taɡa de-ba se ba ja Asiria pɛ 

wom kwora ba vo ba ta de Pɛ Hezekia. O maa we:  

“Asiria Pa-faro wom we: Bɛ mo bere ko pa se n jeɡe n tete cheɡa konto? 20 Nmo boŋe 

we ni-wɛɛle wae jara de ke mo na? Wɔ baŋa ne mo n teeɡe ye n lɔ amo kwaɡa ne? 
21 Nmo teena wo Ejipti teo ne mo na? Konto nam nye de nɔɔno na kwei kasoɡo o ji o 

nacheiɡa to mo. Kasoɡo kom wó seere mo ka zɔ wolo maama na zei-ka to jeŋa. Konto 

mo wó ke wolo maama na sale Ejipti Pa-faro wom yera ne to. 22 Nmo nam ta ná we, 

‘Dé wó sale debam Tu BAŊA WƐ yera ne mo,’ ko dae Wɛ dem konto wara-jei de kaanem 

bimbina mo Hezekia ɡuri o yaɡe o daare o pa ni se Jerusalem de Judah nɔɔna maama 

taa tui bimbini dem na wo Jerusalem ne ywo-seeni to yerane ba zuli‑o na?  
23 Amo laɡe a ma a tu wom yere mo a ke ni dedaane nmo Hezekia. Amo wó pa‑m 

sisein-nɔɔna morro telei, ne nmo ná wó wane n na se dira bam n ke da. 24 Nii amo 

wolo na ye a pɛ wom nabwom to na jeɡe dam delo to. Nmo wó wane-ne n ve n daare 

n ke n teena de Ejipti tiina mo we ba wó woli‑m de ba jara-keim torokooro de ba 

sisein-dira na? 25 Ko dae BAŊA WƐ mo toŋe-ne se a ba ywo a wane n teo kom na? Ko 

seene ko ye BAŊA WƐ tete mo pɛ-ne ni se a li teo kom de jara a daare chɔɡe-ko.”  
26 Eliakim, de Sebena, dedaane Joa maama ma ta de Asiria teo dedɛɛra yiɡa tu wom 

ba we, “Popo ŋɔɔne Aram tiina taane de debam, se dé wó ni. Nmo ná ŋɔɔne de Judah 

tiina taane dem, balo na dɔɡe kabira kam yuu ne ba cheiɡi to wó da ba ni n na tɛ kolo 

to mo.” 27 Asiria teo yiɡa tu wom ma leiri-ba o we, “Á boŋe we amo tu kwora kam 

wora ka pa abam de á pɛ wom yerane mo na? Ko ye balo maama na dɔɡe kabira kam 

baŋa ne to de nyem mo. Banto de wó da ba di ba beinnu ba daare ba nyɔ ba fea ne 

abam na jeɡe se á ke tei to mo.”  
28 Asiria yiɡa tu wom ma tɔɔle o yaɡe de Judah tiina taane dem o we:  

“Abam maama cheiɡi-na Asiria teo pa-faro wom kwora kam. 29 Pɛ wom we: Yé sɛ-na se 

Hezekia taa jeɡe abam o ɡana, se o bá wane abam o jwoŋi o yaɡe amo jeŋa ne. 30 Nam 

yé pa-na se á pɛ wom ɡane abam se á ke á wo-dedoa de BAŊA WƐ. O ná taɡe de abam 

we, BAŊA WƐ wó jwoŋi abam o yaɡe ye o che se Asiria teo pɛ yé di á teo kom, nam yé 

sɛ-na. 31 Yé cheiɡi-na Hezekia taane kɔtaa. Asiria pɛ wom nam na taɡe tei to mo tento: 

‘Abam maama jeɡe se á nwoŋi á teo kom wone se á daare á to á pa-ne. Á ná ke konto, 

á wó na chwoŋa se á ta‑á jei yɔlɔ-lɔ-lɔ ye á di á tete Vini teeni de á kaporro tem 

nyɔɔre. Á ta maa wó nyɔ á vola na bam á ni ywoni. 32 Konto kwaɡa ne, amo ta wó ja 

abam a vo a yaɡe teɡa kalo na nye de abam tete teɡa kam to baŋa ne. Dáane Vini 

teeni wora se á na sana á nyɔ, de mena se á ma á ke bworobworo. Olivi teeni nuɡa, 



dedaane tooro dedɛ de maa wo dáane. Kuri-na ŋwea á leiri toone yuu ne! Yé cheiɡi-na 

pɛ Hezekia taane dem, de o na ɡane abam ye o we, BAŊA WƐ wó jwoŋi abam o yaɡe 

to. 33 Teo kɔ tete jwona mo dana pa se ya wane ya jwoŋi ya teene ya yaɡe Asiria 

pa-faro wom jeŋa ne? 34 Hamafa, de Arapade jwona yam bɛ? Sefavayim, de Hena, 

dedaane Ivaa jwona yam de nam wo yei ne mo? Ya wane ya vere Samaria tiina ya 

yaɡe a dam kuri ne na? 35 Teene dem maama jwona yam wone, jwoni dɔ mo wane de 

jwoŋi de teo de yaɡe amo jeŋa ne? BAŊA WƐ de nam bá wane o vere Jerusalem o yaɡe 

amo jeŋa ne.’ ”  
36 Jerusalem teo nɔɔna bam ma maŋe da chemm, ba wo leiri o taane dem, kokuri to, 

Pɛ Hezekia ya pɛ-ba ni mo o we, “Yé leiri-o-na.” 37 Hilikia bu Eliakim na nii pɛ sɔŋɔ 

kom totoŋa baŋa ne to, de Sebena na ye tɔn-poponno to, dedaane Asaf bu Joa na tiŋi 

pɛ sɔŋɔ kom yera seina twanno tem to maama ma ja ba ɡwaaro ba kaare wo-chechɔɡɔ 

ŋwaane, ye ba ja kwora kalo Asiria teo dedɛɛra yiɡa tu wom na taɡa to ba vo ba ta de 

Pɛ Hezekia.  

19 

Hezekia lwoori wolim Baŋa Wɛ tei ne  

Izaya 37:1-7  

1 Pɛ Hezekia déem na niɡi kwora kam to, o wo ma tiini ko chɔɡe ye o kaare o 

ɡwaaro. O ma daare o kwei ɡare-nyenyaaro o zo ye o vo o zo BAŊA WƐ diɡa kam. 2 O 

ma toŋe Eliakim na nii pɛ sɔŋɔ kom totoŋa baŋa ne to, de Sebena na ye tɔn-poponno 

to, dedaane Wɛ kaanem yiɡa tiina bam se ba zo ɡare-nyenyaaro ba vo Amozi bu Izaya 

na ye Wɛ sampwora to tei.* 3 Ba ma vo ba ta ded‑o ba we, “Hezekia na taɡe tei to mo 

tento: Dé zem jeɡe lɛɛro de chaveera mo dé di. Ko tiini ko ye kuri-nɔrɔ mo de yera ne. 

Dé nye de kaane na viriɡi puɡa se o lo ye dam tere o yera ne se o lo bu wom to mo. 
4 Asiria teo pɛ wom mo toŋe o dedɛɛra yiɡa tu se o ba o twe Ŋwea Tu BAŊA WƐ. Dɛ 

delo tento nmo Tu BAŊA WƐ niɡi toro tem konto maama, ye o nam wó bwɛ dedɛɛro 

wom de o ta-balɔrɔ kom. Nam lwoori Wɛ n pa debam balo fee na daare de maŋe teo 

kom ne to.”  

5 Hezekia tontoŋena bam na pɛ Izaya kwora kam ba ti to, 6 mo Izaya de kwei kwora o 

pa-ba o we, “Jwoori-na á vo á ta de Pɛ Hezekia we, ‘BAŊA WƐ na taɡe tei to mo tento: 

Yé ta‑n kɔre foone de taane delo Asiria pɛ na tɔɡe o tontoŋena bam baŋa ne o ma o 

twe-ne to. 7 Nii mo. Amo BAŊA WƐ wó pa se Asiria pɛ wom boboŋa vuɡimi pa se o ni 

sawea ye o da ka ŋwaane o jwoori o tete teo. Dáane mo ba wó zɔ‑o de se-zɔɔ ba ɡo.’ ”  

Asiria pɛ Senakeribi chichuŋu belei tu  

8 Asiria teo dedɛɛra yiɡa tu wom déem niɡi we ba pɛ wom yaɡe Lakisi teo ye o vo se 

o kwaare jara de Libina teo tiina. O de ma kɛ o vo dáane. 9 Maŋa kam konto ne de, 

Asiria teo Pɛ Senakeribi ta niɡi kwora we Tirahaka na ye Kusi teo pɛ to mo beene se o 

jeeri‑o de jara. O ma toŋe nɔɔna Hezekia tei ne de kwora kanto o we:  
10 “Ta-na de Judah teo pɛ Hezekia we, ‘Yé pa wɛ delo n na pɛ-de cheɡa to taa jeɡe‑m 

de ɡane we, Jerusalem teo bá fɔɡe ko zo Asiria teo pɛ jeŋa ne. 11 Nmo maŋe n ni Asiria 

teo pwa bam na toŋe tei de loɡo baŋa teene maama to. Ba yɔɔre ba chɔɡe de maama 

mo. Nmo nam boŋe tetɛ mo ye n teene se n lu? 12 Teene dedwonna dem jwona 

wane-de ya jwoŋi ya yaɡe amo nabaara bam jeŋa ne na? A nabaara bam nam chɔɡe 

Gozan, de Haran, de Rezefe, de Eden tiina balo déem na zoore Telasara ne to ba ti. 
13 Ko ta ná ye Hamafa, de Arapade, de Sefavayim, de Hena, de Ivaa, teene dento pwa 

bam de wora na?’ ”  

Hezekia wɛ-lworo kom  

14 Hezekia ma jwoŋi tɔnɔ kom Asiria teo pɛ tontoŋena bam tei ne, ye o ɡa-ko. O ma 

ja-ko o zo BAŊA WƐ diɡa kam wone o kwei o jare BAŊA WƐ yiɡa ne. 15 Hezekia ma 

lwoori BAŊA WƐ ye o we, “BAŊA WƐ wom na ye Isarele tiina Wɛ to, nmo paare di 

cherubi sem tetare laŋa ne mo.* Nmo yerane mo ye Wɛ, ye n tei teɡa baŋa paare dim 

jei maama. Nmo nam mo naane wɛyuu de teɡa baŋa. 16 BAŊA WƐ, nam pore n zwa se n 

cheiɡi! Ta puri n yia se n nii n na kolo na ke debam to. Cheiɡi ta-kwoɡila yalo 

Senakeribi na toŋe o ma o twe nmo Ŋwea Tu BAŊA WƐ to. 17 BAŊA WƐ, ko ye cheɡa mo 

we Asiria teo pwa déem seene ba chɔɡe teene de de nɔn-bia dedɛ, pa se de ji 

di-dwonnu yerane. 18 Ba ma dole teene dem konto jwona ba de mini wone ba zwɛ-ya. 

Kokuri to, ba wa yam dae wa chekke. Nabiina mo boŋe ba ja ye ba kwei dɛ de kandwa 

ba ke-ya.* Konto ŋwaane mo ya nɛ chɔɡem. 19 Konto to, dé Tu BAŊA WƐ, yɔɔre n jwoŋi 

debam n yaɡe Asiria teo pɛ jeŋa ne se loɡo baŋa teene dem maama lɔre we nmo BAŊA 

WƐ yerane mo ye Wɛ.”  

Izaya na leiri pɛ wom tei to  

Izaya 37:21-28  

20 Amozi bu Izaya ma toŋe kwora Pɛ Hezekia tei ne ye o we, “BAŊA WƐ wom na ye 

Isarele tiina Wɛ to na taɡe kolo to mo tento: Nmo na lwoori amo tei se ko vo Asiria teo 

pɛ Senakeribi seeni to, a sɛ n wɛ-lworo kom. 21 Kwora kanto mo BAŊA WƐ jeɡe se o 

pa‑o:  

Zion tiina bam yɔɔre ba neese nmo mo.  

Jerusalem teo tiina bam jeɡe‑m mo ba mɔna.  
22 Wɔ mo nmo twe  

ye n daare n lwɛ konto?  

Wɔ yiɡa ne mo n zeɡe n nye baare  

ye n daare n bere n tete konto dwoŋi?  

Ko ye Isarele dwi dem Wo-pwoŋo Tu wom mo.  
23 Nmo tɔɡe n tontoŋena baŋa ne mo n twe amo.  

Nmo ta ma‑n bere n tete n we,  

‘Amo pɛ se a sisei-torokooro dedɛ  

mo di peero tem yuu  

te yi Lebanon peero tem yuu chekke.  

A ta ma ɡwoni ba tei-dedwaaro tem a de teɡa ne,  

de ba tei-ŋonno tem maama.  

A ma vo a yi yiɡa yiɡa  

a zo ba ɡoa mɛ na lini to wone.  
24 Amo ta ma vo a ko vola  

sa-teene ne yiɡa yiɡa,  

ye a nyɔ na ya wone.  

A jar-keira bam ma nɔne  

Ejipti bwi sem de ba napera pa se we.’  
 

25 Nmo wo niɡi we amo maŋe  

a boŋe boboŋe dem faŋa faŋa mo na?,  

A na boŋe tei faŋa faŋa konto to  

mo amo laam pɛ se ko seene ko ke.  

A boboŋa déem jaane  

se nmo zaŋe n chɔɡe teene  

delo ya na lɔɡe de pe to  

se de ji kandwa na doɡele da-baŋa ne ya tiɡi to mo.  
26 A ta pɛ se teene dem konto  

nɔn-bia bam dam ti,  

ye ba di ba chaveera nmo ŋwaane.  

Banto jiɡi ne ɡa-punnu  

de ɡa-lɛɛro nmo yiɡa ne.  

Ba maa nye de ɡaao na wora  

ko tae ko nwoŋi to mo,  

ye wea laam maɡe-ko  

pa se ko te lela.  
 

27 Amo nam yei nmo kuri maama.  

A ta yei n na-veili maama ni ne,  

de ni-wɛɛle delo n na jeɡe n ke de amo to ni ne.  
28 Amo laam laɡe a waare‑m mo  

n na jeɡe ni-wɛɛle delo  

n ke de amo to ŋwaane.  

N yi-dɛɛre kikia yam to amo zwa ne.  

Mo kokuri amo wó lei ɡwola  

n momwɛ ne,  

ye a daare a ke ɡara n ni ne.  

A laam maa wó vaŋe‑m se n tɔɡe  



chwoŋa kalo n na tɔɡe da n ba to  

n jwoori n tete teo.”  
 

29 Izaya laam ma ta de Hezekia o we:  

“Keim dento mo wó ke de pa‑m: Dɔɔm bene dem ne, á wó di wodiiru telo na ke te tete 

ne to. Bene delo na saŋe-de to ne, á wó di kolo na taɡe ko nwoŋi boboa nyem kom 

yera ne to. Ko daare bena yatɔ bene dem ne, abam wó du wodiiru ye á pe-te. Á ta wó 

jeiri Vini teeni ye á daare á di de wo-bia bam. 30 Judah dwi tiina balo ta na daare to 

laam wó taa ye ne tio bonno na jaane teɡa ye ko nɛ sem leiri bia to mo. 31 Kokuri to, 

Jerusalem teo tiina ta wó daare. Cheɡa to, balo na zoore Zion peo kom baŋa ne to 

badaara wó lu toone wone. BAŊA WƐ tete nam wó pa se wonnu tento maama ke, o na 

seene yia o nii o nɔɔna baŋa ne to ŋwaane.”  
32 Izaya ta ma ta o we, “BAŊA WƐ nam na taɡe Asiria teo pɛ yera taane tei to mo 

tento:  

O bá na chwoŋa se o zo teo konto wone. O jar-keira bam bá ta che-tɛɛre ywo-seeni, 

de dedoa de! Ba bá kwei ba jara nantana ba nwoŋi se ba ke chichuŋu de teo kom, naa 

ba lɔ taara ba yeiri teo kom kabiri sem teiŋa ne. 33 Asiria pɛ na tɔɡe chwoŋa kalo o ba 

to mo o wó tɔɡe da o jwoori, se o bá zo teo konto wone. 34 Amo tete yere dem zula 

ŋwaane, de a tontoŋeno David ŋwaane, a wó taa kwoli teo konto se kolokolo yé 

wane-ko ko chɔɡe. Amo BAŊA WƐ na taɡe tei to mo konto.”  

Pɛ Senakeribi toone  

35 Tete dem konto ne BAŊA WƐ maleka déem ma zaŋe ka vo Asiria jar-keira bam na 

tiɡisi mɛ to. Ka ma ɡo Asiria tiina morro bi de funɔnɔ-banu (185,000). Teɡa na poore 

to, ba ma na we ba jei sem su de twa yerane mo. 36 Konto baŋa ne mo Senakeribi pɛ o 

jar-keira bam yaɡe jara yam keim, ye o jwoori o kɛ o vo o tete teo. O laam ma vo o 

zoore Ninevɛ teo ne.*  
37 Dɛ dedwe, o déem ma zo o jwoni Nisiroka diɡa kam se o zuli-de. O bia balei 

Aderamɛlɛka, de Sarezera ma zo ba zaɡe‑o ba ɡo de se-zɔɔro. Ba ma duri ba vo Ararati 

laŋa kam ba zoore da. Senakeribi bu Esara-hadon déem ma leiri o yuu ne o ji pɛ.  

20 

Hezekia weele ye o jwoori o zaŋe  

Izaya 38:1-8, 21-22; 2 Wonnu Tiɡisim 32:24-26  

1 Da yam konto ne, Hezekia déem yɔɔre o weele mo ye o bwola de toone. Wɛ 

sampwora Izaya na ye Amozi bu to ma vo o tei ye o ta‑o o we, “BAŊA WƐ na taɡe kolo 

to mo tento: Bere n sɔŋɔ tiina bam ba na wó ke tei ne n ná tera. Kokuri to, n laɡe n te 

mo, n bá‑n wori de n jaweo kom.”  
2 Hezekia na niɡi konto to, mo o pipiri o yibia o jeeri kabira kam ye o lwoori Wɛ o 

we, 3 “BAŊA WƐ, ɡuli we amo yeini a tɔɡe‑m de a cheɡa maama dedaane a wo maama 

mo. A ma yɔɔre a ke kolo nmo na laɡa se a ke to.” Hezekia ma tiini o keeri dedɛ.  
4 Se Izaya laam yaɡe pɛ sɔŋɔ konkɔlɔ kom to mo BAŊA WƐ kwora yi‑o we:  

5 “Jwoori n vo n ta de a nɔɔna bam yuu tu Hezekia we, ‘BAŊA WƐ wom na ye n kwo 

David Wɛ to mo taɡe o we: A niɡi n wɛ-lworo kom, ye a ta na n na kane yi-na tei to. 

Amo wó pa‑m yazura. Da yatɔ dɛ ne nmo wó vo BAŊA WƐ sɔŋɔ kom n zuli-ne. 6 A nam 

laɡe a woli bena fuɡa-yanu mo n bena yam wone. A ta wó jwoŋi nmo de Jerusalem 

teo konto a yaɡe Asiria teo pɛ wom jeŋa ne, se a daare a taa kwoli teo konto amo tete 

yere de David yere zula ŋwaane.’ ”  
7 Izaya ma ta de Hezekia o we, “Zɔ mɔɔro se n kwei-te n taare n ŋɔn-pwona kam, se n 

wó na yazura.”  
8 Hezekia ma ta de Izaya o we, “Keim dɔ mo wó ke se ko bere we BAŊA WƐ wó seene 

o pa-ne yazura se a wane a vo BAŊA WƐ diɡa kam a zuli‑o da yatɔ dɛ ne?” 9 Izaya ma 

leiri o we, “Keim dento nam mo wó pa n lɔre we BAŊA WƐ wó seene o ke o na ɡwoni 

ni se o ke tei to. Nmo laɡa se luluŋu kom fɔɔre ko vo yiɡa naba-laara yia fuɡa mo naa 

n laɡa se ko fɔɔre ko jwoori kwaɡa kuni fuɡa mo?”  
10 Hezekia ma leiri o we, “Ko ye mɔle se luluŋu kom fɔɔre ko vo yiɡa naba-laara yia 

fuɡa. Laam nam pa se ko jwoori kwaɡa naba-laara yia fuɡa.” 11 Izaya ma lwoori BAŊA 

WƐ se o ke konto. Wɛ ma seene o pa se nateini dem luluŋu kom jwoori kwaɡa 

naba-laara yia fuɡa.  

Ba zeɡe Babilon ne ba toŋe nɔɔna  



Izaya 39:1-8  

12 Ko maŋe de maŋa kam konto ne, Merodaki-Baladan laam mo jiɡi Babilon teo pɛ. O 

na niɡi we Hezekia ya weele to, mo o toŋe nɔɔna o tei ne, de twanno, de pɛɛra. 
13 Hezekia déem ma jeeri nɔɔna bam de wopwolo. O ma ja-ba o zo o jejeɡero tem na 

tiɡi mɛ to. O laam ma bere-ba o lu-nyenno tem maama, de o sabu-seŋa, de o 

talwoŋ-ywei sem, de o nu-ŋoŋa kam, de o jara zela yam, de kolo maama ba na tiŋi 

jejeɡero di sem wone to. Pɛ Hezekia déem wo daare kolokolo pɛ sɔŋɔ kom ne, naa o 

paare dim jei sem maama ne ye o wo kwei o bere-ba.*  
14 Wɛ sampwora Izaya déem ma vo Hezekia tei ye o bwei‑o o we, “Nɔɔna banto 

nwoŋi yein-seeni mo ba ba nmo tei? Ba nam taɡe bɛ mo de nmo?” Hezekia ma leiri o 

we, “Ba nwoŋi Babilon teo yiɡa yiɡa mo ba ba.” 15 Izaya daa ma bwei o we, “Bɛ mo ba 

nii ba na n sɔŋɔ kom wone?” Hezekia ma leiri o we, “Amo bere-ba wonnu telo maama 

na tiɡi a jejeɡero di sem wone to mo. Kolokolo wo daare ye a wo bere-ba.”  
16 Izaya de ma ta de Pɛ Hezekia o we, “Nam cheiɡi BAŊA WƐ na jeɡe kwora kalo se o 

pa‑m to: 17 Ta‑n yei we maŋa laɡe ka yi se Babilon teo tiina ba ba pɛ jejeɡero telo 

maama na tiɡi n sɔŋɔ kom wone to, de telo n nabaara bam na yaare ba la ba tiŋi to ba 

ja ba vo ba tete teo kom. Kolokolo daa bá daare ko pa abam.* BAŊA WƐ ni dem mo 

konto. 18 Nmo tete dwi dem de wó tɔɡe ba woli da. Ba nam ná jaane-ba ba yi da, ba 

wó lwe n bia bam mo se ba taa toŋe Babilon teo pɛ sɔŋɔ ne.”*  
19 Hezekia na niɡi konto to mo o taɡe de Izaya o we, “BAŊA WƐ na pɛ‑m kwora kalo 

se n pa-ne to lana.” Kokuri to o boŋe o tete ne o we, “Ko ná ke konto, cham bá yi 

debam amo paare dim maŋa kam ne, ye a nɔɔna wó taa zoore de bochare-zuru.”  

Hezekia toone  

20 Hezekia déem na di paare ye o ke wonnu telo to, de o totoŋ-kamuna yam maama, 

ko woli de o na koɡe chɔɡɔ ye o ke na-fera pa teo kom nɔɔna wae ba mɔɔne na to, ba 

popone-te ba tiŋi Judah Teo Pwa Seina tɔnɔ kom wone. 21 Hezekia ma te ye o bu 

Manasɛ leiri o yuu ne o ji pɛ.  

21 

Judah teo Pɛ Manasɛ taane  

1 Manasɛ déem jeɡe bena fuɡa-yalei mo ye o di paare dem. O ma jeini Jerusalem ne o 

di paare o ke bena finnu-yanu. O nu yere mo Hefiziba. 2 Manasɛ déem toŋe lwarem o 

chɔɡe BAŊA WƐ yiɡa de o na lwoni totoŋ-zɔɔna yalo dwi-ɡɛ tiina na yeini ba ke ye Wɛ 

zeili-ba teɡa kam ne o daare o pa Isarele tiina bam jeini to. 3 O jwoori o lɔ jwona 

kaanem jei selo o kwo Hezekia déem na chochoɡe o yaɡe to mo o zeɡe. O ma lɔ 

bimbina o zeɡe Baal jwoni zula ŋwaane o daare o chwi Asera nyenyeɡo daa nenɛɛne 

Isarele teo pɛ Ahab déem na ke tei to. O ma tiiri o zuli chalechwe sem de. 4 O déem ta 

lɔɡe jwona kaanem bimbina mo o zeɡe BAŊA WƐ diɡa kam ne. BAŊA WƐ ya taɡe jeiɡa 

kam konto taane mo we, “Jerusalem ye teo kolo wone nɔɔna na wó taa zuli a yere da 

to mo.” 5 O ta lɔɡe bimbina mo BAŊA WƐ diɡa kam konkwallo telei tem wone se nɔɔna 

taa mae ba zuli chalechwe sem. 6 O ma ja o tete bu o zwɛ mini wone o ma o ke 

kaanem.* O ma ke vora, de yi-nara totoŋa, o ta tɔɡe chichiri vora, de liri-mwa tiina 

kwaɡa. O déem tiini o toŋe lwarem o chɔɡe BAŊA WƐ yiɡa pa se BAŊA WƐ bane zaŋe 

ded‑o.  
7 Manasɛ déem pɛ ba sare Asera nyenyeɡo daa mo ye o kwei-ka o zeɡe BAŊA WƐ 

wara-jei sem ne o jeɡe o kaana.* BAŊA WƐ déem taɡa jei sem konto taane de David, de 

o bu Solomon o we, “Diɡa kanto na zeɡe Jerusalem ne to mo ye jeiɡa kalo amo na 

kuri Isarele dwia yam maama wone se nɔɔna taa zuli amo yere da se ko ta vei wuu. 
8 Isarele tiina bam ná yɔɔre ba tɔɡe bera yalo a na pɛ-ba to, ye ba sɛ nia yalo a na tɔɡe 

Moses baŋa a pa-ba to maama, amo bá pa chwoŋa se nɔɔna zeili-ba se ba nwoŋi da 

teɡa kalo amo na pɛ ba nabaara bam to.” 9 Judah dwi tiina bam nam wo sɛ BAŊA WƐ ni 

dem. Manasɛ ma ja-ba o vo o de tusim wone. Ba ma tiini ba toŋe lwarem se ko dwoni 

lwarem delo dwi-ɡɛ tiina na yeini ba ke ye Wɛ chɔɡe-ba o daare o kwei ba teɡa kam o 

pa Isarele tiina bam to.*  

10 BAŊA WƐ ma tɔɡe o sampwori sem baŋa o ta o we, 11 “Judah pɛ Manasɛ tiini o toŋe 

totoŋ-zɔɔna ko ja ɡaale. O ma toŋe lwarem se ko dwoni Amori tiina balo déem na 

maŋe ba wora ye Isarele tiina bam laam ba to na ke tei to.* O ma pa se Judah tiina 

bam de tusi de ba na tɔɡe ba kaane o jwona yam to. 12 Konto ŋwaane BAŊA WƐ wom 

na ye Isarele tiina Wɛ to taɡa tento mo we, ‘Amo wó pa se lɛɛro yi Jerusalem teo 

nɔn-bia bam de Judah tiina bam maama se ko ke balo na wó ni ko ŋwa to yaau. 
13 Amo wó waare Jerusalem tiina bam se ko maŋe de a déem na ke tei de Samaria 

tiina bam de ba pɛ Ahab dwi dem to. Amo wó saare Jerusalem tiina bam a yaɡe, ne ba 

na zare zoŋa ba ɡuɡuni ka wo ye ba pipiri ka ni ba pu teɡa ne tei to mo.* 14 Amo nam 

ta wó ve a nɔɔna balo ta na daare to ye a kwei-ba a ke ba dona jeŋa ne se ba di-ba ba 

daare ba vere ba jejeɡero. 15 Amo wó ke konto bɛŋwaane ba tiini ba toŋe lwarem ba 

chɔɡe a yiɡa ye ba chuchuɡi a bane. Ko zeɡe maŋa kalo ba nabaara bam na nwoŋi 

Ejipti teo ne to ba maŋe ba ke konto mo se ko ba ko yi zem.’ ”  
16 Manasɛ déem ta pɛ se nɔn-laaro dedɛ ɡa ba ŋwea pa se ba jana taare Jerusalem teo 

kom ni maama. O ke lwarem dem konto mo o woli de o ya na maŋe o ke tei o pa 

Judah tiina bam tusi ba chɔɡe BAŊA WƐ yiɡa to.  
17 Manasɛ déem na di paare ye o ke wonnu telo to, de o totoŋa yam maama, ko woli 

de o na ke wɛleera yalo to, ba popone-te ba tiŋi Judah Teo Pwa Seina tɔnɔ kom wone. 
18 Manasɛ ma te ye o vo o kwoa tei. Ba ma kwei‑o ba suli o sɔŋɔ kaduɡa kam ne. Ko 

déem ye Yuza kaduɡa mo. O bu Amon ma leiri o yuu ne o ji pɛ.  

Judah teo Pɛ Amon taane  

19 Amon déem jeɡe bena finlei-yalei mo ye o di paare. O ma jeini Jerusalem ne o di 

paare dem o ke bena yalei. O nu yere mo Mesulemef wolo na ye Haruzi bukɔ ye o 

nwoŋi Jotiba to. 20 Amon déem toŋe lwarem o chɔɡe BAŊA WƐ yiɡa mo ne o kwo 

Manasɛ na ke tei to. 21 O kwo totoŋ-naɡa kam mo o yɔɔre o kwei. O déem kaane jwona 

yalo o kwo déem na kaane to ye o tiiri o zuli-ya mo. 22 Amon mɛ o kwaɡa mo o ya 

BAŊA WƐ wom o nabaara na zuli to. O ma ve se o tɔɡe BAŊA WƐ chwoŋa kam.  
23 Amon tete tontoŋena bam ma lɔ o kwaɡa ne ba ke ni daane ye ba ɡo‑o pɛ sɔŋɔ kom 

ne. 24 Judah teo nɔn-bia bam de ma zaŋe ba ɡo balo maama na lɔɡe Amon kwaɡa ne 

to. Ba ma tiŋi Amon bu Josia pa o leiri Amon yuu ne o di paare.  
25 Amon déem na di paare ye o ke wonnu telo to, ba popone-te ba tiŋi Judah Teo Pwa 

Seina tɔnɔ kom wone. 26 Ba ma kwei Amon yera yam ba suli o yibeeli ne Yuza kaduɡa 

kam ne. O bu Josia ma leiri o yuu ne o di paare dem.  

22 

Judah teo Pɛ Josia taane  

1 Josia déem jeɡe bena nana mo ye o di paare dem. O ma jeini Jerusalem ne o di 

paare dem o ke bena fintɔ-dedwe. O nu yere mo Jedida wolo na ye Adaya bukɔ ye o 

nwoŋi Bozekafa to. 2 Josia totoŋa déem su BAŊA WƐ yi lanyerane. O yɔɔre o kwei 

chwei selo o nabaaro David déem na tɔɡe to mo, ye o wo ywori se wone.*  
3 Pɛ Josia paare dim bena fuɡa-nana bene dem ne mo o toŋe Azalia bu Safan na ye 

Mesulam naa to se o vo BAŊA WƐ wara-jei sem ne. Safan déem ye pɛ sɔŋɔ tɔn-poponno 

mo. Josia ma ta de Safan o we, 4 “Zaŋe n vo kaanem nakwe tu Hilikia tei n ta ded‑o se 

o jeeli sabu kolo Wɛ diɡa ni-yerena bam na jwoŋi nɔɔna bam tei ne ba tiŋi to ni.* 5 O 

laam wó kwei-ko o pa balo na nii BAŊA WƐ diɡa kam kwɛɛm totoŋa baŋa ne to se 

banto jwoŋi ba ma ŋwe tontoŋena balo na wora ba fɔɡe ba kwɛ diɡa kam to. 
6 Tontoŋena bam konto maa ye ɡwaro, de lɔra, de kandwa-cherena mo. Ba jeɡe se ba 

ma sabu kom ba yeiɡi dɛ, de kandwa yalo ba na yare peo yera ne to se ba ma ba fɔɡe 

ba kwɛ Wɛ diɡa kam. 7 Ko ná ye balo ba na wó pa-ba sabu kom to, ko dae se ba jeeli 

sabu kom ba bere jaja, banto na yɔɔre ba toŋe de cheɡa to ŋwaane.”  

Hilikia nɛ Wɛ nia tɔnɔ kom  

8 Safan na pɛ Hilikia pɛ kwora kam to, mo Hilikia taɡe ded‑o o we, “Wɛ nia tɔnɔ kom 

mo tento a na nɛa BAŊA WƐ diɡa kam wone.” O ma kwei-ko o pa‑o. Safan ma jwoŋi o 

ɡa. 9 O ma jwoori o vo ta de pɛ Josia o we, “Pɛ, nmo dedɛɛra bam kwei sabu kolo ya 

na tiɡi Wɛ diɡa kam ne to ba pa balo na nii BAŊA WƐ diɡa kam kwɛɛm totoŋa baŋa ne 

to.” 10 Safan ta ma ta de pɛ wom o we, “Kaanem tu Hilikia mo kwei tɔnɔ konto o 

pa-ne.” O ma ɡa tɔnɔ kom o bere pɛ wom.  
11 Pɛ Josia na niɡi Wɛ nia tɔnɔ kom seina to mo o wo chɔɡe dedɛ.* O ma ja o ɡwaaro 

o kaare. 12 O ma daare o ta de kaanem tu Hilikia, de Safan bu Ahikam, de Mikaya bu 

Akebora, de o tɔn-poponno Safan, ko woli de Asaya na ye pɛ wom yera tontoŋeno to o 

we, 13 “Véi-na Wɛ diɡa kam á lwoori BAŊA WƐ kolo na popone tɔnɔ konto wone to 

ŋwaane, se dé wane dé lɔre o boboŋa. Ke-na konto á pa amo, de Judah tiina bam 

maama. BAŊA WƐ bane mo yɔɔre de wiira debam baŋa ne, bɛŋwaane dé nabaara bam 

wo toŋe ba tɔɡe nia yalo na popone debam ŋwaane tɔnɔ konto wone to.”  
14 Hilikia, de Ahikam, de Akebora, de Safan, ko woli de Asaya maama ma zaŋe ba vo 

Jerusalem jei-doŋa laŋa kam ne se ba na de Wɛ sampwori-kana kalo yere na ye Hulida 

to. O maa ye Tikiva bu Salum kaane mo. Tikiva de déem ye Hahase wolo na nii pɛ 

wom ɡwaaro baŋa ne to bu mo. Nɔɔna bam ma ŋɔɔne de Hulida. 15 O de ma leiri-ba o 

we, “BAŊA WƐ wom na ye Isarele tiina Wɛ to kwora mo tento: Véi-na a ta de nɔɔno 

wolo na toŋe abam amo tei ne to we, 16 ‘BAŊA WƐ kwora mo tento: Amo wó pa se lɛɛro 

yi n teo kom de ko nɔn-bia bam maama, se ko maŋe de kolo maama na popone tɔnɔ 

konto wone ye Judah teo pɛ wom ɡa to. 17 Kokuri to, Judah tiina bam ve amo mo ye 

ba daare ba kaane wa-yɔɔro. Ba ma chuchuɡi a bane de ba jea na ke jwona yalo to. 

Konto ŋwaane a ban-lom dem wó to teo konto baŋa ne. De nam bá fɔɡe de zuri maŋa 

de maŋa 18 Ko nam ná ye Judah pɛ wom tete na toŋe abam amo tei ne se á lɔre BAŊA 

WƐ boboŋa to, BAŊA WƐ wom na ye Isarele tiina Wɛ to na taɡe kolo ded‑o to mo tento: 

Ko ná ye taane delo na wo tɔnɔ kom wone ye n ni-de to, 19 amo nɛ nmo wo na chɔɡe 

ye n ɡwooni n tete amo yiɡa ne de n na niɡi we a bane zaŋe teo konto de ko nɔɔna 

bam baŋa ne to. N ta ma maane we, sɔla mo wo teo kom baŋa ne ye ko wó to ko 

saare. Nmo nam na kaare n ɡwaaro ye n keeri amo yiɡa ne to ŋwaane, amo niɡi nmo 

lworo kom. 20 Mo kokuri amo wó pa‑m chwoŋa se n te n tete toone, se n yé na lɛɛro 

telo a na wó pa te yi teo konto to.’ ”  

Tontoŋena bam ma ja Wɛ sampwori-kana kam kwora ba jwoori ba vo ba pa Pɛ Josia.  

23 

Pɛ Josia tu o kwɛ ni-sɛɛm dem  

1 Pɛ Josia déem ma pa ni se Jerusalem de Judah teene maama nakwa bam la daane o 

yiɡa ne. 2 O ma ja Judah tiina bam maama de Jerusalem nɔn-bia bam maama, ko woli 

de Wɛ sampwori sem de Wɛ kaanem tiina bam o vo o zo Wɛ diɡa kam wone. Ko maa 

ye nɔɔna bam maama, nabwona de naduna de mo. Pɛ wom ma zeɡe ba yiɡa ne o ɡa 

Wɛ nia tɔnɔ kolo ba déem na nɛ BAŊA WƐ diɡa kam ne to o bere-ba.* 3 Pɛ wom ma zeɡe 

Wɛ diɡa kam ywei dem teiŋa ne o fɔɡe o ɡwoni ni de BAŊA WƐ we, o wó kwei o wo 

maama o jwoori o tɔɡe BAŊA WƐ, ye o sɛ o nia yam, de o bera yam, de o chullu tem 

maama, ne ko na popone Wɛ nia tɔnɔ kom wone tei to. Nɔn-kɔɡɔ kom maama de ma 

tɔɡe ba sɛ Josia ni-ɡwonim dem.*  
4 Pɛ Josia ma ta de Wɛ kaanem nakwe tu Hilikia, de balo na saŋe o kwaɡa to, de Wɛ 

diɡa kam ni-yerena bam se ba zo BAŊA WƐ diɡa kam wone ba kwei zela yalo ba na 

mae ba zuli Baal de Asera jwona yam to, de yalo ba na mae ba zuli chalechwe sem to 

ba ja ba nwoŋi. Josia ma ja wonnu tento maama o nwoŋi Jerusalem teo kom wone o 

vo o zwɛ-te Kidoron bwolo kom jei sem ne. Ba ma daare ba ja te tentwarem ba ja ba 

vo Bɛtel.  
5 Josia ma le kaanem tiina balo Judah pwa bam déem na kuri se ba taa kaane jwona 

Judah teene dem de Jerusalem nawuura yam wara-jei sem ne to o yaɡe. Kaanem tiina 

bam konto déem mo yeini ba ke zwɛɛm kaanem ba pa Baal jwoni dem, de wea kam, 

de chana kam, de chalechwe sem maama. 6 Josia ta ma kwei Asera nyenyeɡo daa kam 

Wɛ diɡa kam wone o ja o vo Kidoron bwolo kom o zwɛ ka maama. O ma pɛ ka 

tentwarem dem o cho ywale-ywale o daare o dole-de o yaɡe teo kom nɔn-bia yibeela 

jei sem ne. 7 O ta ma chɔɡe di selo na wo BAŊA WƐ wara-jei sem ne ye baara balo na 

toŋe kabwoŋa totoŋa zoore da to. Ko maa ye dáane mo kaana badwonna sɔ ɡwaaro 

telo ba na mae ba zuli Asera jwoni dem to. 8 O déem ma ja kaanem tiina balo maama 

na zoore Judah teene dem ne ye ba kaane jwona yam to o jwoori Jerusalem. Ba 

wara-jei bimbina yalo maama na zeɡe Geba ne, se ko vo ko yi Beeriseba to, o pɛ se ya 

ji kafɛ mo. Ko ta ná ye bimbina yalo na wo teo kom manchwo-peena ni ne ye ba ke 

                                                           

 *23:2 Nia Gulim 17:18; Nehemia 8:1 

 *23:3 2 Pwa 11:14 



kaanem ba pa chichiri da to, Josia chɔɡe ya maama mo o yaɡe. Bimbina yam konto 

déem wo teo kom ni dem jaɡwia seeni mo. Ba mɛ teo dedɛɛro Josua yere mo ba bwoi 

ni dem konto. 9 De ko maama de, ba déem wo pɛ kaanem tiina bam konto chwoŋa se 

ba da ba toŋe BAŊA WƐ bimbini dem totoŋa Jerusalem ne. Ba nam pɛ-ba chwoŋa se ba 

da de ba dwonna kaanem tiina bam mo ba di bworobworo kolo ba na wo ke sabɔle ko 

wone to. 10 Josia ta ma chɔɡe Tofete bimbini dem na wo Ben-Hinom bwolo kom ne to, 

se nɔɔn-nɔɔno daa yé wane o ja o bakeira naa o bukɔ o ma o ke zwɛɛm kaanem o pa 

Moleka jwoni dem.* 11 O ma ja sisei nyenyero telo Judah pwa badwonna ya na tɔɡe te 

baŋa ba zuli wea kam to o chɔɡe o yaɡe. O ta ma zwɛ sisei torokooro tem de. Tento 

maama déem zeɡe BAŊA WƐ diɡa kam ni seeni, konkɔlɔ kodwoŋi ne mɛ teo kom 

dedɛɛro Natan-Mɛlɛka na zoore to mo.  
12 Ko ta ná ye jwona kaanem bimbina yalo Judah pwa badwonna na lɔɡe ba zeɡe 

Ahaz nayuu kom ne to, ko woli de yalo Pɛ Manasɛ na lɔɡe BAŊA WƐ diɡa kam 

konkwallo telei tem ne to, Josia ma chɔɡe-ya o yaɡe. O déem vaare ya maama o de 

teɡa ne mo, o daare o chochoɡe-ya o pɛ o lwo o yaɡe Kidoron nabara kam ne. 13 Josia 

ta ma chɔɡe jwona kaanem bimbina yalo na wo Jerusalem wɛ-puli seeni ye ya maŋe 

de ‘Chɔɡem Peo’n teɡa-kuri seeni to o yaɡe. Isarele teo pɛ Solomon déem mo lɔɡe 

bimbina yanto o zeɡe. O déem lɔɡe-ya o pa Asetare wo-zɔɔne delo Sidon tiina na zuli 

to, de Chemosi wo-zɔɔne delo Moaba tiina na zuli to, ko woli de Moleka wo-zɔɔne 

delo Amon tiina na zuli to mo. 14 Josia déem bwori kandwa yalo ba na chwi ba jwona 

yam ŋwaane to mo muɡa-muɡa, o daare o ɡwoni Asera nyenyeɡo dɛ sem o de teɡa ne. 

O laam ma kwei nabiina kwi o lwo o faare jeiɡa kam.  
15 Josia déem ta ma bwori jwoni bimbini delo na wo Bɛtel ne to o yaɡe. Ko ye Nebat 

bu Jeroboam déem mo lɔɡe-de o zeɡe pa Isarele tiina de tɔɡe ded‑o ba toŋe lwarem. 

Josia yɔɔre o chɔɡe bimbini dem de wara-jei sem konto maama mo. O ma zwɛ-te o 

daare o cho te tentwarem ywale-ywale. O ta ma zwɛ Asera nyenyeɡo daa kam de o 

woli da.* 16 Josia ma kaare o nii o na yibeela yadwonna na wo zwoŋo kom baŋa ne to. 

O ma pa ba le twa bam kwi ba zwɛ-se bimbini dem baŋa ne ba ma ba chɔɡe-de. O 

keim dem konto mo pɛ se Wɛ tontoŋeno wom ya na wuuri o ta BAŊA WƐ kwora tei to 

seene ko ji cheɡa. Ba déem na di kuri ye Pɛ Jeroboam zeɡe bimbini dem teiŋa ne to 

mo Wɛ tontoŋeno wom taɡe konto.*  

Josia laam ma pipiri o tole o na faŋa faŋa Wɛ tontoŋeno wom yibeeli. 17 O ma bwei o 

we, “Wɔ yibeeli mo tento?” Bɛtel nɔɔna bam ma leiri ba we, “Ko ye mɛ ba na suli Wɛ 

tontoŋeno wolo déem na nwoŋi Judah ye o ta faŋa faŋa we kolo wó ke bimbini dento 

Bɛtel ne, ne nmo zem na yɔɔre n ke-de tei to mo.” 18 Josia ma leiri o we, “Nam yaɡe-na 

yibeeli dento se de taa wora. Nɔɔn-nɔɔno yé ɡuri o kwi sem.” Ba ma seene ba yaɡe 

wonto de Wɛ sampwora kalo ya na nwoŋi Samaria to kwi sem.*  
19 Ko daare, ko ná ye wara-jei selo Isarele tiina pwa badwonna ya na lɔɡe Samaria 

teene dem ne pa ba chuchuɡi BAŊA WƐ bane to, Josia déem chɔɡe se bimbina yam 

maama o yaɡe mo, ne o na maŋe o ke tei Bɛtel ne to. 20 Josia ta ma ɡo kaanem tiina 

balo maama ya na kaane jwona jei sem konto ne to bimbina yam baŋa ne. O ma daare 

o zwɛ nabiina kwi ya baŋa ne. Konto na ti to, o ma jwoori Jerusalem.  

Atɔɡebabaŋa kuri dem  

2 Wonnu Tiɡisim 35:1-19  

21 Pɛ Josia déem ma pa Judah tiina bam maama ni se ba di Atɔɡebabaŋa kuri dem ba 

ma zuli ba Tu BAŊA WƐ, ne ko na popone Wɛ nia tɔnɔ kom wone tei to. 22 Ba wo fɔɡe 

ba di kuri dento dwoŋi ko zeɡe maŋa kalo ne yiɡa tiina na tei Isarele de Judah tiina 

bam ye ba ta wo tiŋi pɛ to. 23 Josia paare dim bena fuɡa-nana bene dem ne mo ba 

laam jwoori ba di Atɔɡebabaŋa kuri dem Jerusalem ne se ba ma ba zuli BAŊA WƐ.  

Pɛ Josia totoŋa yadwonna  

24 Josia déem kwaane o kwɛ teo kom se ko tɔɡe nia yalo maama na popone tɔnɔ kolo 

wone Wɛ kaanem tu Hilikia na nɛ BAŊA WƐ diɡa kam ne to mo. O ma le chichiri vora, 

de yi-nara, de wa-yɔɔro, de jwona, de wo-zɔɔna maama pa se ya daa tere Jerusalem de 

Judah teene dem maama ne. 25 Pwa balo maama déem na lwoori Josia yiɡa ba di 

paare to, de balo maama na saŋe o kwaɡa to wone, pɛ tera o na kwaane ne wonto tei. 

Josia déem zuli BAŊA WƐ de o bochare maama, de o boboŋa maama, ko woli de o dam 

maama, ye o yɔɔre o tɔɡe Moses nia yam na bere tei to.  
26 De konto maama de, BAŊA WƐ bane déem ta zaŋe mo de Judah tiina bam, Pɛ 

Manasɛ na tiini o toŋe o chaare ye o chuchuɡi Wɛ bane to ŋwaane. 27 BAŊA WƐ ma ta o 

we, “Amo laɡe a zeili Judah tiina bam a yiɡa ne mo, ne a na maŋe a ke Isarele tiina 

bam tei to. Ko ta ná ye Jerusalem teo kolo a na kuri a pa a tete to, amo wó ve-ko, ye a 

daare a ve amo diɡa kalo a na taɡe ka taane we, ka zeɡe a yere dem zula ŋwaane to.”  

Josia na teɡe jara wone tei to  

2 Wonnu Tiɡisim 35:20-27  

28 Josia déem na di paare ye o ke wonnu telo to, de o totoŋa yam maama, ba 

popone-te ba tiŋi Judah Teo Pwa Seina tɔnɔ kom wone.  
29 Maŋa kalo Josia déem na ye pɛ to, mo Ejipti teo Pa-faro Neko zaŋe de o jar-keira 

bam o vo Yuferata buɡa kam seeni se o woli Asiria pɛ wom. Josia de ma nwoŋi se o 

jeeri Pa-faro Neko de jara se o che o yiɡa. Pɛ Neko ma jeeri‑o Meɡido ne o ɡo‑o.* 
30 Josia tontoŋena bam ma kwei o yera yam ba ke toroko ne ba ja ba jwoori 

Jerusalem. Ba ma suli‑o o tete yibeeli dem ne. Judah tiina bam ma kuri Josia bu 

Jehohaza ba tiŋi‑o paare se o leiri o kwo wom yuu ne.  

Judah teo Pɛ Jehohaza taane*  

31 Jehohaza déem jeɡe bena finlei-yatɔ mo ye o di paare dem. O ma jeini Jerusalem 

ne o di paare dem o ke chane setɔ. O nu yere mo Hamutal. Wonto maa ye Jeremia 

wolo na nwoŋi Libina to bukɔ. 32 Jehohaza déem toŋe lwarem o chɔɡe BAŊA WƐ yiɡa, 

ne o nabaara de na ke tei to mo. 33 Pa-faro Neko déem ma ja Jehohaza o vo Ribila o ke 

o peena diɡa ne, se o daa yé na chwoŋa o di paare Jerusalem ne. Teo kom konto wo 

Hamafa kateiri dem ne mo. O ma daare o fe Judah tiina se ba ŋwe lampwoo na ye 

lu-nyenno kilo morro tetɔ de bia yana (3,400), ko woli de sabu-seŋa kilo fintɔ-tena 

(34) to. 34 Pɛ Neko ma kwei Josia bu Eliakim o tiŋi‑o paare se o leiri o kwo yuu ne. O 

ma leiri Eliakim yere dem pa de ye Jehoyakim. O ma daare o ja Jehohaza o vo o yaɡe 

Ejipti ne. Ko ye dáane mo Jehohaza teɡa. 35 Jehoyakim déem ma pa Judah tiina bam 

ŋwe lampwoo ba pa‑o se ko maŋe de ba dedoa dedoa teɡa kam na mae tei to. O ma 

jwoŋi lampwoo kom konto o ŋwe Pɛ Neko na bwei‑o sabu kolo to.  

Judah teo Pɛ Jehoyakim taane  

36 Jehoyakim déem jeɡe bena finlei-yanu mo ye o di paare. O ma jeini Jerusalem ne o 

di paare dem o ke bena fuɡa-dedwe. O nu yere mo Zebida na ye Pedaya wolo na 

nwoŋi Ruma to bukɔ. 37 O de déem toŋe lwarem o chɔɡe BAŊA WƐ yiɡa, ne o nabaara 

bam ya na ke tei to mo.  

24 
1 Maŋa kalo Jehoyakim déem na di paare to mo Babilon teo pɛ Nebukadeneza cheiŋi 

Judah teo maama o tei. Konto ma pa se Jehoyakim maŋe Nebukadeneza dam kuri ne 

o ke bena yatɔ. Jehoyakim déem ma leiri o boboŋa ye o ve Nebukadeneza ni.* 2 BAŊA 

WƐ ma pa se jar-keira nwoŋi Babilon, de Siria, de Moaba, de Amon teene dem ba vo 

ba ke chichuŋu de Judah tiina bam. BAŊA WƐ déem maŋe o tɔɡe o sampwori sem baŋa 

ne o kaane Judah tiina bam we, ba wó na chɔɡem konto dwoŋi. 3 Lɛɛro telo na seene 

te yi-ba to mo BAŊA WƐ pɛ ni se te ke. O boboŋa ma ja se o zeili Judah tiina bam o 

yiɡa ne, Pɛ Manasɛ na toŋe wɛleera yalo to ŋwaane. 4 Manasɛ déem na ke tei to, o ɡo 

balo na ye nɔn-ŋona to mo pa se ba jana taare Jerusalem teo kom ni maama. Mo 

kokuri BAŊA WƐ ve se o yaɡe o wɛleera o ma chɛ‑o.  
5 Jehoyakim déem na di paare ye o ke wonnu telo to, de o totoŋa yam maama, ba 

popone-te ba tiŋi Judah Teo Pwa Seina tɔnɔ kom wone. 6 Jehoyakim ma te ye o bu 

Jehoyachin leiri o yuu ne o di paare.  
7 Ejipti pɛ wom daa wo sɛ se o nwoŋi o ke jara, kokuri to Babilon teo pɛ mo maŋe o 

cheiŋi Ejipti teo maama o tei, ko zeɡe Ejipti bu-nɔɡɔ kom seeni se ko vo ko yi Yuferata 

buɡa kam jei sem maama.  

Judah teo Pɛ Jehoyachin taane  

8 Jehoyachin déem jeɡe bena fuɡa-nana mo ye o di paare. O ma jeini Jerusalem ne o 

di paare dem o ke chane setɔ. O nu yere mo Nehusita. O maa ye Elinatan bukɔ ye o 

nwoŋi Jerusalem to mo. 9 Jehoyachin déem toŋe lwarem o chɔɡe BAŊA WƐ yiɡa, ne o 

kwo wom de na ke tei to mo.  
10 Jehoyachin paare dim maŋa ne mo Babilon teo pɛ Nebukadeneza toŋe o jar-keira 

se ba vo ba li Jerusalem teo de jara. Ba ma vo ba kaare teo kom ba pu. 11 Pɛ 

Nebukadeneza tete de ma tɔɡe o yi da ye o nɔɔna bam ta wora ba ke chichuŋu de teo 

kom. 12 Judah teo pɛ Jehoyachin, de o nu, de o tontoŋena, de o dedɛɛra, de o nakwa 

bam maama ma sɛ ba pa Babilon pɛ wom. Babilon pɛ wom ma pa ba ja Jehoyachin ba 

pe.*  

Konto déem ke Pɛ Nebukadeneza paare dim bena nana bene dem ne mo. 13 O ma 

vere lonne wonnu telo maama na wo BAŊA WƐ diɡa kam ne, de pɛ sɔŋɔ kom ne to o ja 

o viiri, ne BAŊA WƐ na wuuri o ta we, ko wó ke tei to.* O ma daare o kore sabu-seŋa 

wonnu telo Isarele teo pɛ Solomon déem na ke o zeɡe BAŊA WƐ diɡa kam ne to maama 

o ja o viiri. 14 O ma yɔɔre o kwei Jerusalem nɔn-bia na yi morro fuɡa to o ja o vo o tete 

teo. Ko déem ye ba jar-keira bam, de ba dedɛɛra bam, ko woli de balo na ye ɡwaro de 

lura to maama mo. Balo na tiini ba ye yiniɡa tiina to yerane mo o yaɡe teo kom wone.  
15 Pɛ Nebukadeneza ma ja Jehoyachin, de o nu, de o kaana, de o dedɛɛra, ko woli de 

Jerusalem teo kom naduna bam maama o vo Babilon.* 16 O ta ma ja jar-keira morro 

terepɛ, de ɡwaro de lura moro dedoa. Banto maama yei jara keim lanyerane. 17 O ma 

pa Jehoyachin kwo choro Matania leiri o yuu ne o ji pɛ. O ma leiri o yere dem pa se 

de ye Zedekia.*  

Judah teo Pɛ Zedekia taane  

Jeremia 52:1-3  

18 Zedekia déem jeɡe bena finlei-dedwe mo ye o di paare. O ma jeini Jerusalem ne o 

di paare dem o ke bena fuɡa-dedwe. O nu yere mo Hamutali. Wonto maa ye Jeremia 

wolo na nwoŋi Libina to bukɔ. 19 Zedekia déem toŋe lwarem mo o chɔɡe BAŊA WƐ 

yiɡa, ne Pɛ Jehoyakim de ya na ke tei to.  
20 Lɛɛro telo maama na ke Jerusalem de Judah tiina bam yera ne to tɔɡe BAŊA WƐ 

ban-zɔŋɔ kom ŋwaane mo. Ko na kweeli tei to, o le o yiɡa mo ba baŋa ne.  

Jerusalem teo na to tei to  

Jeremia 52:3-11  

Pɛ Zedekia déem ma zaŋe o nwoŋi Babilon teo pɛ Nebukadeneza kwaɡa ne.  

25 
1 Zedekia paare dim bena noɡo bene dem chane fuɡa chana kam wone, ka da fuɡa dɛ 

dem ne mo Babilon teo Pɛ Nebukadeneza déem tu o li Jerusalem de o jar-keira bam 

maama. Ba ma kaare teo kom ba pu ye ba daare ba lɔ taare-kamuna ba yeiri ko kabiri 

sem yera ne.* 2 Ko na yi Zedekia paare dim bena fuɡa-dedoa bene dem to mo Babilon 

tiina bam déem wane Jerusalem teo kom ba di.  
3 Ko na yi bene dem konto chane sena chana kam da noɡo dɛ dem to, kana déem tiini 

ka chɛ mo pa se Jerusalem nɔn-bia bam daa ba jeɡe wodiu se ba di. 4 Babilon tiina 

bam ma yiɡi teo kom kabiri sem ba de teɡa ne, ye ba tɔɡe pwoli sem ne ba zo ko wo. 

Zedekia de o jar-keira bam maama déem duri se ba lu tete ne mo. Ba ma kwei pɛ 

ɡaare chwoŋa kam, ba vo ba tɔɡe ni dem na wo teo kabiri selei sem tetare ne to, ye ba 

laam duri ba tu Jɔdan bwolo kom seeni.* 5 De ko de, Babilon tiina jar-keira bam déem 

pare-ba mo. Ba ma vo ba yi Zedekia se ko maŋe de Jeriko te-kampare sem seeni. O 

jar-keira bam ma pwɛ da yiɡa ne, ye ba jaɡe ba daare‑o.  
6 Ba ma zi Zedekia ba ja ba vo Babilon teo pɛ Nebukadeneza tei. O déem wo Hamafa 

kateiri dem teo Ribila ne mo. Nebukadeneza ma di taane o vane Zedekia dáane. 7 O 

ma pa ba ɡo Zedekia bia bam, ye o zeɡe da o nia. Ko kwaɡa ne o pɛ se ba chochɔreɡe 

Zedekia yia yam mo ba le, ye ba daare ba kwei channa cheɡero ba ma ba vɔ‑o ba vaŋe 

ba ja ba vo Babilon.*  

8 Nebukadeneza déem na di Babilon teo paare o ke bena fuɡa-noɡo bene delo ne to, 

chane senu chana kam da yarepɛ dɛ dem ne mo o kwaɡa-saŋeno Nebuzaradan zo 

Jerusalem teo kom wone. Wonto maa ye Babilon teo babɛ sem yiɡa tu. 9 O déem ma 

pa ba zwɛ BAŊA WƐ diɡa kam, de pɛ sɔŋɔ kom, de Jerusalem sam dem maama. Ba 

déem zwɛ sɔ-laao dwi maama mo Jerusalem teo wone. 10 Nebuzaradan ma pa ni pa o 

jar-keira bam yɔɔre ba yiɡi Jerusalem teo kabiri sem ba de teɡa ne. 11 O ma kale balo 

ta na daare teo kom wone to, ko ta woli de ɡwaro ta na daare to, de balo ya na duri 

ba zo Babilon tiina kɔɡɔ kom wone to o ja o vo Babilon.* 12 Ko nam ná ye teo kom 

yiniɡa tiina badaara, Nebuzaradan yaɡe-ba Judah laŋa kam ne mo. O ma pa-ba teɡa se 

ba va, de Vini teeni kare, se ba taa nii se baŋa ne.  
13 Babilon tiina bam ma zo BAŊA WƐ diɡa kam ba bwori channa zela yam maama. 

Yanto maa ye ywoa yalei yam, de ware-zon-zɔŋɔ kolo ba na bwoi we ‘Naneo kom’ to, 

de ware-zwe zeɡem torokooro tem. Ba ma daare ba kwei te channa kam ba zeŋe ba ja 

ba vo Babilon. 14 Ba ta ma kwei zwe selo ba na wó taa mae ba pɛ tentwarem to, de 

sɛbullu, de wonnu telo na wó fɔɡe te kwɛ mini dem to, de zwe selo ba na zwɛ 

talwoŋ-ywoŋa se wone to, de channa wonnu telo maama na jeɡe te fɔɡe Wɛ diɡa 

chullu tem to. 15 Nebuzaradan ta ma pa ba kwei Wɛ diɡa zela yalo maama ba na mɛ 

sabu-seŋa, naa lu-nyenno ba ke-ya to. Tento maa ye min-chala zwe, de zwe selo ba na 

wó taa mae ba zezaɡe na bimbini dem baŋa ne to mo. Ba ma kwei wonnu tem konto 

sabu-seŋa kam de te lu-nyenno tem ba ja ba viiri.  
16 Ko ná ye ywoa yalei yam, de ware-zon-zɔŋɔ kom, dedaane ware-zwe zeɡem 

torokooro tem, Pɛ Solomon déem ya pɛ ba mɔ wonnu tem konto maama BAŊA WƐ diɡa 

chullu tem ŋwaane mo. Te yera channa kam déem tiini ka duna ka dwoi se ba maŋe. 
17 Ywoa yalei yam dedoa wɛ-baŋa seeni dedɔrem déem ye jatwoɡo de noa ni maŋem 

kuni fuɡa-nana mo. Ywei maama yuu ne ba meeli channa wo-suɡili mo da se de wane 

de teili diɡa kam yuu kom seeni. Wo-suɡila yam dedoa maama dedɔrem maa ye 

jatwoɡo de noa ni maŋem kuni betɔ. Ba mɛ channa mo ba sɔ ba lɛɛne daane ba ke da, 

ye ba ɡɔɡere Pomeɡara tio-bia ba kaare wo-suɡila yam. Ywoa yalei yam wo-suɡila 

maama ye bedwe mo.  

18 Nebuzaradan déem ta jaane Wɛ kaanem nakwe tu Seraya, de o kwaɡa-saŋeno 

Zefania, de Wɛ diɡa kam ni-yerena batɔ bam mo o ja o viiri. 19 Ko ná ye balo ya ta na 

daare Jerusalem teo kom wone to, o ma kale ba jar-keira yiɡa tu wom, de nɔɔna banu 

balo ya na bwola de pɛ wom to, de dedɛɛro wolo na le nɔɔna se o woli-ba jar-keira 

kɔɡɔ kom wone to, de nɔɔna fuseredo balo ta na wora to o woli da o ja o viiri. 
20 Nebuzaradan déem jaane banto maama mo o vo Babilon teo pɛ wom tei. O déem wo 

Hamafa kateiri dem teo Ribila ne mo. 21 Dáane mo Babilon teo pɛ déem pɛ se ba ɡo 

nɔɔna bam konto maama. Ko déem ke konto mo ye ba kale Judah dwi tiina bam ba ja 

ba vo sa-teo yiɡa yiɡa.  

Gedalia tei Judah o pa Babilon tiina  

22 Pɛ Nebukadeneza ma le Ahikam bu Gedalia se o taa nii balo ta na daare Judah 

laŋa kam ne to. Wonto déem maa ye Safan naa. 23 Judah teo jar-keira bam de ba yiɡa 

tiina na niɡi we pɛ wom le Gedalia mo se o taa ye ba teo kom yuu tu to, ba déem ma 

vo Gedalia tei Mizipa ne. Yiɡa tiina bam yera mo tento: Netania bu Isameli, de Karea 

bia Johanan, de Jonatan, de Netofa tu Tanhumefa bu Seraya, de Maaka tu Jazania. 
24 Gedalia ma ke baare ba kuri ne ye o du duuri o ta de-ba o we, “Yé ta‑á kɔre-na foone 

de Babilon dedɛɛra bam. Maŋe-na ywo dé teo kom ne, se á sɛ á pa Babilon teo pɛ, se á 

ŋwea ke lanyerane ka pa abam.”  
25 Bene dem konto chane serepɛ chana kam wone, mo Netania bu Isameli na ye 

Elisama naa to déem tɔɡe de nɔɔna fuɡa pa ba vo Mizipa. Wonto déem ye pa-diɡa kam 

wo nɔɔno mo. O de o nɔɔna bam ma vo ba ɡo Gedalia, de nɔɔna balo na wo o tei ne 

to, ko ná maŋe ko ye Judah tiina de Babilon tiina de. 26 Keim dem konto baŋa ne 

nɔɔna maama ma duri ba vo Ejipti teo, ko ná ye nabwona bam, de dedɛɛra bam, ko 

woli de jar-keira yiɡa tiina bam maama de, ba na kɔre Babilon tiina bam to ŋwaane.*  

Ba na yaɡe Jehoyachin tei to  

27 Ba déem na kale Judah teo Pɛ Jehoyachin ba ja ba vo Babilon ye o ke bena 

fintɔ-yarepɛ Babilon ne to, bene dem konto chane fuɡa-selei chana kam da 

finlei-yarepɛ dɛ dem ne mo Babilon teo Pɛ Evil-Merodaki ke Pɛ Jehoyachin zaane, ye o 

pore‑o peena diɡa ne o yaɡe. Ko maa ye bene delo Evil-Merodaki na bobo o di Babilon 

teo paare to mo konto. 28 O ma ke Pɛ Jehoyachin lanyerane, ye o pa‑o jeiŋa jei na tiini 

ka jeɡe zula ka dwoi jei selo pwa badwonna bam na wo Babilon ne na nɛ to. 
29 Jehoyachin ma lɔɔre o peena diɡa ɡwaaro tem o tiŋi. Dɛ maama wone o ma lɛɛre o 

di wodiu Babilon teo pɛ tei ne. 30 Babilon teo pɛ ta ma kwei kolo maama Jehoyachin 

na wó ke o yera ne to o pa‑o dɛ maama, se ko vo ko yi o toone maŋa.  



 

 

 

Wonnu  

Tiɡisim  

Da-yiɡa  

Tɔnɔ



Wonnu Tiɡisim Da-yiɡa Tɔnɔ  
Wonnu Tiɡisim Da-yiɡa Tɔnɔ kom tɛ Isarele tiina bam taane se ko woli de kolo na maŋe ko 

popone ko tiŋi Wɛ Tɔnɔ kom wo twanno tedwonna tem wone to mo. Tɔnɔ kom wo jeɡe Isarele 

tiina dwia yam nabaara natɔɡa yera na popone ya tiŋi to. Nii Popɔre 1-9. Wɛ diɡa kam 

tontoŋena bam de yera popone ya tiŋi ko wone, de jar-keira bam de yera, ko woli de yiɡa tiina 

bam de yera. Nii Popɔre 23-27. Ko ta tɛ Pɛ David yera taane, de o na ke tei se o ma ti wonnu 

maama yiɡa, se ko jwa yé chɛ o bu Solomon yera de Wɛ diɡa kam lɔɔm dem.  

1 

Isarele tiina nabaara natɔɡa kam  

Ko zeɡe Adam ne se ko vo ko yi Abaraham  

Pulim 5:1-32; 10:1-32  

1 Adam, Sɛfi, Enosi, 2 Kenan, Mahalaleli, Jaredi, 3 Enoki, Metusela, Lameke, Noah.  
 

4 Noah bia bam déem ye Sɛm, de Ham, de Jafete mo.  
5 Jafete bia bam mo tento:  

Gomera, de Maɡoɡa, de Madayi, de Javan, de Tubal, de Meseka, dedaane Tirasi.  
6 Gomera bia bam mo tento:  

Asekenazi, de Rifata, dedaane Toɡarama.  
7 Javan bia bam mo tento:  

Elisa, de Tarasisi tiina bam, dedaane Kitim tiina bam, de Rodan tiina bam.a  
 

8 Ham bia bam mo tento:  

Kusi, de Ejiptib, de Puti, dedaane Kanaan.  
9 Kusi bia bam mo tento:  

Sebaa, de Havila, de Sabeta, de Raama, dedaane Sabeteka.  

Raama bia bam mo tento:  

Seba de Dedan.  
                                                           

 a1:7 Tarasisi = Spain, Kitim = Cyprus 

 b1:8Ejipti: Hiburu = Mizraim 



10 Kusi bu wodwoŋi déem ye Nimrodi. Nimrodi ma da yiɡa o ji babea loɡo kom ne.  
11 Ejipti bia bam mo tento:  

Ludi tiina bam, de Anam tiina bam, de Lehabi tiina bam, de Nafitu tiina bam, 12 de 

Patirusi tiina bam, de Kasilu tiina bam, dedaane Kiritic tiina bam. (Filisi tiina bam 

déem nwoŋi Kasilu dwi dem ne mo.)  
13 Kanaan bia bam mo tento:  

Sidon mo déem ye o bu-kwea. Hiti tiina bam de ma woli da, 14 de Jebusi tiina bam, 

de Amori tiina bam, de Giraɡasi tiina bam, 15 de Hivi tiina bam, de Ariki tiina bam, 

de Sini tiina bam, 16 de Aravadi tiina bam, de Zemari tiina bam, dedaane Hamafe 

tiina bam.  
 

17 Sɛm bia bam mo tento:  

Elam, de Asuri, de Arapazade, de Ludi, dedaane Aram.  

Aram bia bam mo tento:  

Yuzi, de Huli, de Getera, dedaane Meseka.  
18 Arapazade déem loɡe Sela mo. Sela de ma lo Ebera. 19 Ebera de déem loɡe bia balei 

mo: Ba dedoa yere mo ye Pɛleɡa, kokuri to, ba na loɡe‑o maŋa kalo ne to mo dwia 

yam déem pɔɔre pɔɔre teɡa baŋa ne pa se dwi maama wora de laŋa ne. O nyaane wom 

yere déem maa ye Jokitan.  
20 Jokitan déem loɡe bia banto mo:  

Alimodadi, de Sɛlefa, de Hazaremava, de Jera, 21 de Hadoram, de Yuzali, de Dikila, 
22 de Obal, de Abimayeli, de Seba, 23 de Ofiri, de Havila, dedaane Jobaba.  

Nɔɔna banto maama déem mo ye Jokitan bia bam.  
 

24 Sɛm, Arapazade, Sela 25 Ebera, Pɛleɡa, Rewu, 26 Seruɡi, Nahora, Tera, 27 Abaram 

(Abaraham mo konto).*  

Abaraham dwi dem  

Pulim 25:12-16  

28 Abaraham bia mo tento:  

Izaak, de Isameli.  
29 Isameli dwi dem mo tento:  

Nebayofa mo déem ye Isameli bu-kwea, ko woli de Kedare, de Adibeeli, de Mibisam, 
30 de Misima, de Duma, de Massa, de Hadad, de Tema, 31 de Jetura, de Nafisi, 

dedaane Kedema.  

Banto maama mo déem ye Isameli bia bam.  
 

32 Abaraham ka-bia Ketura de déem na loɡe bia balo o pa‑o mo tento:*  

Zimiran, de Jokisan, de Medan, de Midian, de Isibaka, dedaane Sua.  

Jokisan bia bam mo tento:  

Seba, de Dedan.  
33 Midian bia bam mo tento:  

Efa, de Efere, de Hanoki, de Abida, de Elida.  

Banto maama déem ye Ketura dwi mo.  
 

34 Abaraham bu Izaak bia bam mo tento:  

Esawu, dedaane Isarele.d  

Esawu dwi dem*  

35 Esawu bia bam mo tento:  

Elifaza, de Reweli, de Jewusi, de Jalam, de Kora.  
36 Elifaza bia bam mo tento:  

Teman, de Omara, de Zefo, de Gatam, de Kenazi. Elifaza ka-bia Timina de déem 

loɡe Amaleki o pa‑o.  
37 Reweli bia bam mo tento:  

Nahafi, de Zera, de Samma, de Miza.  

Dwia yalo na zoore Edom ne to  

38 Seyira bia bam mo tento:  

Lotan, de Sobal, de Zibeon, de Ana, de Dison, de Ezere, dedaane Disan.  
39 Lotan bia bam mo tento:  

Hori dedaane Homam. Timina de déem maa ye Lotan nakɔ.  
40 Sobal bia bam mo tento:  

Alivan, de Manahafa, de Ebal, de Sefo, dedaane Onam.  

Zibeon bia bam mo tento:  

Aya, dedaane Ana.  
41 Ana bu wom mo tento:  

Dison.  

Dison bia bam mo tento:  

Hemidan, de Esiban, de Iferan, dedaane Cheran.  
42 Ezere bia bam mo tento:  

Bilihan, de Zaavan, dedaane Akan.  

Disan de bia bam mo tento:  

Yuzi, dedaane Aran.  

Edom tiina pwa bam  

43 Pwa banto déem mo maŋe ba di Edom teo paare ye Isarele tiina ya ta ba jeɡe pɛ se o 

taa nii ba baŋa ne:  

Beora bu Bela. O teo kom yere déem mo ye Dinaaba.  
44 Bela na teɡe to, mo Zera bu Jobaba na nwoŋi Bozera to leiri o yuu ne o ji pɛ. 
45 Jobaba de na teɡe to mo, Husam na nwoŋi Teman tiina bam teo kom to leiri o yuu 

ne o ji pɛ. 46 Husam de maa na teɡe to, Bedad bu Hadad de ma leiri o yuu ne o ji pɛ. 

Wonto déem mo ke tiɡura de Midian tiina bam, ye o wane-ba Moaba teo kom ne. O 

teo kom yere déem mo ye Avifa.  
47 Hadad maa na teɡe to, Samila de ma leiri o yuu ne o ji pɛ. Wonto déem nwoŋi 

Masareka ne mo. 48 Samila na teɡe to, mo Sawuli leiri o yuu ne o ji pɛ. Wonto déem 

nwoŋi Rehobofa teo kolo na wo Yuferata buɡa kam ni ne to mo. 49 Sawuli de na teɡe 

to, mo Akebora bu Baal-Hanan leiri o yuu ne o ji pɛ.  
50 Baal-Hanan déem na teɡe to, mo Hadad leiri o yuu ne o ji pɛ. Wonto teo kom yere 



déem mo ye Pawu. O kaane de yere déem mo ye Mehetabeli. Mehetabeli kwo mo 

déem ye Matiredi ye o kwo-nakwe yere déem ye Mezahabi. 51 Hadad de déem ma ba o 

te.  
 

Edom tiina sɔ-yuni teme déem ye:  

Timina, de Aliva, de Jefeti, 52 de Oholibama, de Ela, de Pinon, 53 de Kenazi, de 

Teman, de Mibizare, 54 de Maɡadeli, dedaane Yiram.  

2 

Pɛ David nabaara taane  

1 Isarele déem na loɡe bu-baara balo to mo tento:*  

Ruben, de Simeon, de Levi, de Judah, de Isakara, de Zebulun, 2 de Dan, de Josɛf, de 

Benjamin, de Nafitali, de Gad, dedaane Asere.  
3 Judah na loɡe bu-baara balo to mo tento:  

Era, de Onan, de Sela. Banto batɔ nu wom déem ye Kanaan bukɔ Baf-sua mo. Era 

maa ye Judah bu-kwea kam. O nam tiini o ke lwarem o chɔɡe BAŊA WƐ yiɡa mo pa 

se Wɛ ɡo‑o. 4 Judah bu-kaane Tamara de ma lo Pɛreza de Zera o pa‑o. Konto to, 

Judah déem jeɡe bu-baara banu mo.*  
5 Pɛreza bu-baara bam mo tento:  

Hezeron de Hamuli.  
6 Zera bu-baara bam mo tento:  

Zimiri, de Etan, de Heman, de Kalekole, dedaane Dara. Ba maama ye bakeiri senu. 
7 Karimi déem loɡe Akane. Wonto pɛ se lɛɛro dedɛ yi Isarele tiina bam, de o na vere 

wonnu telo na ye Wɛ nyem to o ma chɔɡe chullu tem. 8 Etan déem ma lo Azaria.  
9 Hezeron na loɡe bu-baara balo to mo tento:  

Jerameeli, de Ram, de Chelubayi. 10 Ram ma lo Aminadabi. Aminadabi de ma lo 

Naason. Wonto déem ye Judah dwi tiina bam dedɛɛro mo. 11 Naason ma lo Salimon.* 

Salimon ma lo Bowaza. 12 Bowaza de déem ma lo Obeda, ye Obeda lo Jesse.*  
13 Bu-baara barepɛ balo Jesse déem na loɡe to mo tento:  

Eliabi mo ye o bu-kwea kam. Balo na saŋe to maa ye Abinadaba, de Simea, 14 de 

Netaneli, de Radayi, 15 de Ozem, de David. 16 Jesse déem loɡe bukwa balei, ba yera 

na ye Zeruya, de Abiɡali. Zeruya ma lo bakeiri setɔ: Abisayi, de Joaba, de Asaheli.* 
17 Abiɡali de ma lo Amasa. Amasa kwo déem ye Isameli dwi tu Jefere.*  

18 Hezeron bu Kaleb ma swo Azuba o ma ke o kaane. Wonto yere dedwoŋi maa ye 

Jeriota. Ba déem ma lo bia banto:  

Jesera, de Sobabi, de Aredon. 19 Azuba na teɡe to, mo Kaleb di Eferata. Ba ma lo 

Hura. 20 Hura de déem ma lo Yuri, ye Yuri lo Bezaleli.  
21 Ko maama kwaɡa ne ye Hezeron jeɡe bena fuseredo to, o ma di Gilead kwo Makira 

bukɔ. Ba ma lo Seɡubi. 22 Seɡubi de ma lo Jayira. Wonto déem tei teene finlei-detɔ 

Gilead laŋa kam ne mo. 23 Gesura de Aram dwi tiina nam vere Jayira teene dem o jeŋa 

ne, ko woli de Kenafa, de te-balwa fuseredo na bwola da to mo. Nɔɔna bam konto 

maama déem ye Gilead kwo Makira bia mo.  
24 Hezeron déem na teɡe to, o bu Kaleb ma swo o kaane Eferata. Wonto ma lo Asuuri 

o pa‑o. Asuuri déem mo bobo Tekoa teo kuri.f  
25 Hezeron bu-kwea Jerameeli bu-baara bam mo tento:  

Ram ye o bu-kwea kam mo. Balo na saŋe to maa ye Buna, de Oren, de Ozem, de 

Ahija. 26 Jerameeli de déem swo kaane wodwoŋi, o yere mo Atara. Wonto ma lo 

Onam o pa‑o.  
27 Jerameeli bu-kwea Ram bu-baara bam mo tento:  

Maazi, de Jamin, de Ekera. 28 Onam bu-baara de déem maa ye Samayi, de Jada. 

Samayi ma lo Nadab, de Abisuri. 29 Abisuri kaane yere mo Abihali. Wonto ma lo 

Aaban de Molida o pa‑o. 30 Nadab bia déem ye Seleda de Apayim. Seleda maa wo 

loɡe bia. 31 Apayim déem loɡe Yisi. Yisi de ma lo Sesan, ye Sesan lo Aalayi. 32 Samayi 

nyaane Jada bia mo tento: Jefere, de Jonatan. Jefere maa wo loɡe bia. 33 Jonatan 

déem loɡe Peleti de Zaza.  

Nɔɔna bam konto maama déem ye Jerameeli bia mo.  
34 Sesan déem wo loɡe bu-baara, se bukwa yerane mo o loɡa. Sesan nam jeɡe kabaa 

wolo yere na ye Jareha ye o ye Ejipti tu. 35 Sesan ma kwei o bukɔ o pa Jareha se o di o 

ma ke o kaane.  

Wonto ma lo Atayi o pa‑o. 36 Atayi ma lo Natan, ye Natan lo Zabadi. 37 Zabadi de déem 

ma lo Efalal, ye Efalal lo Obeda. 38 Obeda de ma lo Jehu, ye Jehu lo Azaria. 39 Azaria 

ma lo Heleza, ye Heleza lo Eleasa. 40 Eleasa ma lo Sisimayi, ye Sisimayi lo Salum. 
41 Salum déem ma lo Jekamia, ye Jekamia lo Elisama.  
42 Jerameeli nyaane Kaleb bu-baara bam mo tento:  

Mesa ye o bu-kwea mo, ye wonto lo Zifi. Kaleb ta ma lo Maresa, ye wonto lo Heboron.  
43 Heboron bu-baara bam mo tento:  

Kora, de Tapua, de Rekem, de Sema. 44 Sema déem ma lo Raham, ye wonto lo 

Jorakeam. Rekem de ma lo Samayi. 45 Samayi bu déem maa ye Maon. Maon ma lo 

Bɛte-Zura.  
46 Kaleb ka-bia Efa déem loɡe Haran, de Moza, de Gazezi o pa‑o.  

Haran de ma lo bakeira o yere na ye Gazezi to.  
47 Jaadayi bia mo tento:  

Reɡem, de Jotam, de Gesan, de Peleti, de Efa, de Saafa.  
48 Kaleb ka-bia Maaka déem ma lo Sebera de Tirahana o pa‑o.  
49 Maaka daa ta ma lo Saafa wolo de na loɡe Madamana to, dedaane Seeva wolo na 

loɡe Machabena de Gibea to. Kaleb déem jeɡe bukɔ, o yere mo Akisa.  
50 Nɔɔna bam konto maama déem ye Kaleb bia mo.  

Eferata bu-kwea Hura bu-baara bam mo tento:  

Sobal wolo na bobo Kiriaf-Jeerim kuri to, 51 de Salema wolo na bobo Bɛtelehem kuri 

to, de Harefa wolo na bobo Bɛte-Gadere kuri to.  
52 Sobal ma lo Harowɛ. O déem jiɡi Manahafa tiina bam chichworo nabaaro mo, 53 ko 

ta woli de sɔ-yuni telo na zoore Kiriaf-Jeerim seeni to nabaaro. Banto maa ye Ifiri 



tiina, de Pufi tiina, de Sumafi tiina, de Misarayi tiina bam. Zorafi tiina bam de Esatola 

tiina bam de nwoŋi banto dwi dem wone.  
54 Salema dwi dem déem ye Bɛtelehem tiina, de Netofa tiina, de Aterof-Bɛf-Joaba tiina, 

de Manahafa tiina bam chichworo, dedaane Zori tiina bam. 55 Salema ta ma ji sɔ-yuni 

telo na zoore Jabezi ne ye ba ye tɔn-poponna to nabaaro. Banto maa ye Tirafi tiina, de 

Simeafi tiina, de Sukafi tiina bam. Sɔ-yuni tem konto déem ye Keni tu Hammafa dwi 

tiina mo. Hammafa maa ye Rekabi sɔ-yuu kom de nabaaro.  

3 

Pɛ David dwi dem  

1 David bu-baara balo o na loɡe Heboron ne to mo tento:  

Jezerele tu Ahinoam déem mo loɡe o bu-kwea Aminon.* Kamele tu Abiɡali ma lo bu 

wolo na saŋe to. Wonto yere maa ye Danyeli. 2 Batɔ tu wom yere mo Abisalom. O nu 

déem ye Gesura teo pɛ Talimayi bukɔ Maaka mo. Bana tu wom maa ye Adonija, o 

nu na ye Haɡifa.* 3 Banu tu wom maa ye Sefatia, o nu na ye Abitali. Baredo tu wom 

de déem ye Ifream, ye David kaane Eɡela mo loɡe‑o.  
4 Konto to ba loɡe bu-baara baredo mo ba pa David Heboron ne. David déem ke bena 

yarepɛ de chane seredo mo o di paare Heboron ne. O laam ma di paare bena fintɔ-yatɔ 

Jerusalem ne o woli da.*  
5 Bia balo David na loɡe Jerusalem ne to yera mo tento:  

Simea, de Sobabi, de Natan, de Solomon. O kaane Bafeseba na ye Ameli bukɔ to mo 

loɡe bia bana bam konto o pa‑o.  
6 David ta ma lo bia noɡo o woli da. Ba yera mo tento:  

Ibihara, de Elisama, de Elifeleti, 7 de Noɡa, de Nefeɡa, de Jafia, 8 de Elisama, de 

Eliada, de Elifeleti.  
9 Banto maama déem ye David bia, ko ta woli de bia balo o ka-bi sem na loɡe ba pa‑o 

to. Ba déem maa jeɡe ba nakɔ, o yere na ye Tamara.  

10 Solomon dwi dem na ye tei to mo tento:  

Rehoboam, de o bu Abija, de wonto de bu Asa, de wonto bu Jehosafate, 11 de wonto 

bu Jehoram, de wonto bu Ahazia, de wonto bu Joasa, 12 de wonto bu Amazia, de 

wonto bu Azaria, de wonto bu Jotam, 13 de wonto bu Ahaz, de wonto bu Hezekia, de 

wonto bu Manasɛ, 14 de wonto bu Amon, de wonto bu Josia.  
15 Josia na loɡe bia balo to mo tento:  

Johanan déem ye o bu-kwea kam. Balei tu wom maa ye Jehoyakim. Batɔ tu wom 

maa ye Zedekia. Bana tu wom de maa ye Salum. 16 Jehoyakim bia déem ye 

Jehoyachin de Zedekia.  
17 Ba déem jaane Jehoyachin ba vo Babilon. Wonto bia bam mo tento:  

Selateli, 18 de Malichiram, de Pedaya, de Senazaa, de Jekamia, de Hosama, de 

Nedabia.  
19 Pedaya de bia mo tento:  

Zerubabel, de Simeyi. Zerubabel bia maa ye Mesulam, de Hanania. Banto nakɔ yere 

mo Selomifa. 20 Zerubabel daa ta loɡe bia banu o woli da. Banto maa ye Hasuba, de 

Oheli, de Berekia, de Hasadia, de Jusabi-Hesedi.  
21 Hanania dwi dem mo tento:  

Pelatia, de Jesaya, de Jesaya bu Refaya, de wonto de bu Aranan, de wonto bu 

Obadia, de wonto bu Sekania. 22 Sekania bu maa ye Semaya. Semaya de déem loɡe 

bia baredo. Banto ye Hatusi, de Iɡale, de Baria, de Nearia, de Safate. 23 Nearia déem 

jeɡe bia batɔ. Banto ye Elio-Enayi, de Hizikia, de Azerikam. 24 Elio-Enayi de déem 

loɡe bia barepɛ. Banto maa ye Hodavia, de Eliasibi, de Pelaya, de Akuba, de 

Johanan, de Delaya, de Anani.  

4 

Judah dwi dem nɔɔna badaara  

1 Judah dwi dem bia badwonna mo tento:  

Pɛreza, de Hezeron, de Karimi, de Hura, de Sobal.  
2 Sobal bu Reaya déem loɡe Jahafe. Jahafe ma lo Ahumayi de Lahadi. Banto déem ye 

Zorafi sɔ-yuni tem nabaara mo.  



3 Etam bia bam mo tento:  

Jezerele, de Isama, de Idibasa.  

Banto nakɔ yere déem ye Hazeleponi. 4 Penweli déem ma lo Gedora. Ezere de déem 

ma lo Husa. Banto mo ye Hura dwi dem. Hura déem ye Eferata bu-kwea mo ye o ta ye 

Bɛtelehem tiina bam nabaaro.  
5 Tekoa kwo Asuuri déem jeɡe kaana balei mo. Ba yera maa ye Hela de Naara. 6 Naara 

ma lo bakeiri sena o pa‑o. Banto mo ye Ahuzam, de Hefera, de Temeni, de Haahastari. 
7 O kaane Hela de ma lo Zerefa, de Zohare, de Etanan, 8 de Koza. Koza déem ma lo 

Anubi de Zobeba, ye o ta ye Harum bu Ahareli sɔ-yuni tem nabaaro.  
 

9 Nɔɔno wodwoŋi déem mo wora o yere na ye Jabezi. Wonto mo jeɡe yere se ko 

dwoni o chorro tem maama. O nu déem nam ya bwoŋi o yere we Jabezi, ye o we, “A 

na loɡe‑o to, ko tiini ko chɛ a yera ne mo.” 10 Jabezi de déem ma zaŋe o keeri o jare 

Isarele tiina Wɛ wom o we, “Jan ja! Swɛ amo swolim, se n pa laŋa kalo amo na wó taa 

tei to yale ka ɡaale. Ta‑n wo a tei ne se n zeini-ne, se n daare n che se lwarem yé yi-ne 

se ko chɛ a yera.” Wɛ ma seene o ke Jabezi na lwoori kolo to o pa‑o.  
 

11 Suha choro Kalubi déem loɡe Mehira. Mehira de ma lo Eseton. 12 Eseton de déem ma 

lo Bɛte-Rafa, de Pasea, de Tehinna wolo na ye Nahase tiina nabaaro to. Reka dwi dem 

mo konto.  
13 Kenazi bia bam mo tento:  

Ofineli de Seraya.  

Ofineli de bia bam maa ye Hatafe de Meonotayi. 14 Meonotayi déem ma lo Ofera. 

Seraya de ma lo Joaba, ye wonto déem mo jiɡi teo kolo ba na bwoi we “Gwaro jeiɡa” 

to kwo, ko nɔn-bia bam na tiini ba yei ɡɔɡerem totoŋa to ŋwaane.  
15 Jefunɛ bu Kaleb bia bam mo tento:  

Yiru, de Ela, de Naam. Ela ma lo Kenazi.  
16 Jehaleli bia bam mo tento:  

Zifi, de Zifa, de Tiria, de Asareli.  
17-18 Ezera bia bam mo tento:  

Jefere, de Mered, de Efere, de Jalon.  

Mered déem di Ejipti pa-faro bukɔ Bitia mo o ma o ke o kaane. Ba ma lo busankana o 



yere na ye Miriam to, ko woli de Samayi, de Esetemoa kwo Yisiba. Mered kaane 

wodwoŋi wom na nwoŋi Judea to ma lo Gedora kwo Jeredi, de Sokoo kwo Hebera, ko 

woli de Zanoa kwo Jekuteli.  
19 Hodia kaane na ye Naham nakɔ to bia mo tento:  

Keila kwo wolo na ye Garimi tu to, ko woli de Esetemoa wolo na ye Maaka tu to.  
20 Siimon bia mo tento:  

Aminon, de Rina, de Ben-Hanan, de Tilon.  

Yisi de bia bam maa ye Zohefe de Ben-Zohefe.  
 

21 Judah bu Sela bia bam mo tento:  

Era wolo bu na ye Leka to, de Laada wolo bu na ye Maresa to.  

Sela déem ye sɔ-yuni telo na zoore Bɛte-Asebea ne ye ba sɔ ɡare-fefale to nabaaro mo. 
22 Sela ma lo Jokim, de balo na zoore Kozeba ne to, ko ta woli de Joasa, de Sarafa. 

Banto balei déem mo di Moaba bukwa ye ba daare ba jwoori ba zoore Lehem ne. 

(Taane dento nwoŋi faŋa faŋa mo.) 23 Banto déem daa ta ye kamɔ-mɔra balo na zoore 

Netayim de Gedera ne to mo. Ba na wora to, ba toŋe ba pa pɛ wom mo.  

Simeon dwi dem  

24 Simeon dwi dem mo tento:  

Nemuweli, de Jamin, de Jaribi, de Zera, de Sawuli.* 25 Sawuli bu déem mo ye Salum. 

Salum bu maa ye Mibisam, ye Mibisam bu de ye Misima. 26 Misima de dwi dem maa 

ye o bu Hamuweli, de wonto bu Zakura, ko woli de Zakura bu Simeyi.  
27 Simeyi déem loɡe bakeiri fuɡa-seredo de busankane seredo mo. O chorro tem nam 

wo loɡe bia dedɛ. Konto ma pa se Simeon dwi dem wo puli se ba taa mae de Judah 

dwi dem.  
28 Simeon dwi dem maa zoore teene dento wone:  

Beeriseba, de Molada, de Hazara-Suwala, 29 de Biliha, de Ezem, de Toladi, 30 de 

Bɛtuweli, de Horama, de Zikalaɡ, 31 de Bɛte-Makabota, de Hazara-Susim, de 

Bɛte-Biri, de Saarayim. Teene dento maama déem wo ba dam kuri ne mo se ko taa 

nii maŋa kalo David laam na tu o di paare to.  

32 Ba déem ta maa zoore te-balwa banto wone:  

Etam, de Ayin, de Rimon, de Tochen, de Asan, 33 ko ta woli de teene dem konto 

nawuura yam se ko kɛ ko yi Baalafa. Mo teene delo ba déem na zoore de wone to. 

Ba déem nam popone ba nabaara bam natɔɡa kam ba tiŋi tɔnɔ wone mo.  
34 Ba nakwa bam mo tento:  

Mesobaba, de Jamaleka, de Amazia bu Josa, 35 de Joweli, de Josibia bu Jehu. Josibia 

maa ye Seraya bu ye o kwori o ye Aseli naa mo. 36 Ba nakwa badwonna maa ye 

Elio-Enayi, de Jaakoba, de Jesohaya, de Asaya, de Adeli, de Jesimeli, de Benaya, 
37 ko ta woli de Sifi bu Ziza. Sifi kwo ye Alon mo. Alon kwo maa ye Jedaya ye 

Jedaya kwo ye Simiri. Simiri de kwo maa ye Semaya.  
38 Baara bam konto maama déem ye Simeon sɔ-yuni tem yiɡa tiina mo. Ba dwi dem 

déem puli lanyerane. 39 Ba déem jaɡe mo ba vo ba yi Gedora se ba beeri ɡa-lɛɛro se ba 

vara taa di. Laŋa kam konto déem bwola de bwolo kolo na wo teo kom wɛ-puli seeni 

to mo. 40 Ba ma na te-ywoŋa na yala ye ka maŋe de vara kɔnɔ to ba jeini da. Kolokolo 

wo daane-ba jei sem konto ne. Ham dwi tiina déem ya mo zoore teɡa kam konto baŋa 

ne.  
41 Hezekia déem na di Judah teo paare to, mo yiɡa tiina bam konto ke chichuŋu de 

Ham tiina bam de Meyunim tiina balo de na zoore da to ba chɔɡe ba sam maama. Ba 

ma yɔɔre ba chɔɡe ba maama pa se ba yera saare de zem maama. Ba ma daare ba 

jwoŋi ba teɡa kam ba jeɡa, ka na lana de vara kɔnɔ to ŋwaane. 42 Konto kwaɡa ne mo 

Simeon dwi tiina bam wone nɔɔna bia yanu (500) déem vei Seyira zwonnu laŋa kam 

ba ke jara de balo na zoore da to. Ko nam ye Yisi bia mo dɛ ba yiɡa ye ba vo. Pelatia, 

de Nearia, de Refaya, de Yuzeli mo konto. 43 Ba déem ma vo ba ɡo Amaleki dwi tiina 

balo ya na luɡi jara wone ye ba ta wora to. Ba ma jwoŋi ba teɡa kam ye ba zoore da 

de zem maama.  

5 

Ruben dwi dem  

1 Ruben ya mo ye Isareleg bu-kwea. O nam ɡɛ o nakweene dem mo, o na peini de o 

kwo kaane to ŋwaane. O nyaane Josɛf bia balei bam mo leiri o yuu ne ba di nakweene 

dem. Konto ŋwaane Ruben yere wo dɛ de zo we o ye bu-kwea kam.* 2 Judah déem mo 

seene o dana o dwoi o chorro tem maama, ye o dwi dem nɔɔno ba o ji teo kom yuu 

tu.* De ko de, Josɛf dwi dem déem mo jeɡe nakweene dem.  
3 Isarele bu-kwea Ruben bia mo tento:  

Hanoki, de Pallu, de Hezeron, de Karimi.  
4 Joweli dwi dem na ye tei to mo tento:  

Semaya de o bu Goɡa, de wonto bu Simeyi, 5 de wonto de bu Mika, de wonto bu 

Reaya, de wonto bu Baal, 6 de wonto bu Beera. Beera déem na ye Ruben dwi dem 

nakwe maŋa kalo ne to, mo Asiria teo pɛ Tiɡilaf-Pilesa jaane‑o o vo o tete teo.  
7 Ruben dwi dem sɔ-yuni nakwa yera yam na popone tei lonne twanno tem wone to 

mo tento:  

Ba yiɡa tu Jeyeli, de Zekaria, 8 de Azaze bu Bela. Azaze déem ye Sema bu mo, ye 

Sema de ye Joweli bu.  

Dwi dento déem jeini laŋa kalo na zeɡe Arowa ne se ka vo ka yi Nebo de Baal-Meon 

seeni to mo. 9 Ko ná ye wɛ-puli seeni, ba laŋa kam ta kɛ ka yi kaɡoa kam ni mo, mɛ na 

wo Yuferata buɡa kam bubɛ baŋa seeni to. Ba laŋa kam déem yala konto dwoŋi, ba 

vara bam kɔɡɔ na puli dedɛ Gilead ne to ŋwaane.  
10 Maŋa kalo Sɔɔl na di paare to, mo Ruben dwi tiina déem ke jara de Haɡiri tiina 

bam ba di-ba. Ba laam ma vo ba jwoŋi Haɡiri tiina bam jei sem maama na wo Gilead 

wɛ-puli seeni to ba tei.  

Gad dwi dem  

11 Gad dem déem zoore Basan ne mo se ko vo ko yi Saleka. Jei sem konto bwola de 

Ruben dwi tiina bam na zoore mɛ to. 12 Joweli déem mo ye ba yiɡa tu Basan ne. Safam 

maa ye belei tu. Janayi de Safate de ma saŋe. 13 Ba chorro telo na daare to de dwia 

yam nakwa mo tento:  

Mikayeli, de Mesulam, de Seba, de Jorayi, de Jakan, de Zia, de Ebera. Ba maama ye 

barepɛ mo. 14 Banto maama déem ye Abihali dwi mo. Abihali déem ye Huri bu mo. 

Huri maa ye Jaroa bu. Jaroa de maa ye Gilead bu, ye Gilead ye Mikayeli bu. 

Mikayeli maa ye Jesisayi bu. Jesisayi déem ye Jaado bu, ye Jaado ye Buzi bu. 
15 Abideli bu Ahi déem mo ye ba sɔ-yuu kom nakwe. Abideli de déem maa ye Guni 

bu.  
16 Gad dwi tiina bam déem zoore Basan de Gilead jei sem ne de se nawuura yam ne 

mo. Ba maa tei pwoli selo na wo Saron ne se ko vo ko yi se siseina yam maama to.  
17 Ba déem popone ba natɔɡa kam konto ba tiŋi maŋa kalo Jotam na di Judah teo 

paare ye Jeroboam de di Isarele teo paare to mo.  
18 Ruben dwi dem, de Gad dwi dem, ko woli de Manasɛ dwi chichworo kom déem 

jeɡe babɛ morro finna-tena de bia yarepɛ de fuseredo (44, 760) balo na yei jara keim 

to mo. Banto wae ba mae jara nantane de se-zɔɔro ba ke jara, ye ba yei chena tam 

chekke. 19 Ba déem ma ke jara de Haɡiri tiina, de Jetura tiina, de Nafisi tiina, ko woli 

de Nodaba tiina maama. 20 Wɛ déem zeini babɛ sem konto mo pa se ba wane Haɡiri 

tiina bam de balo na woli-ba jara wone to ba di, ba na keeri ba jare‑o jara yam wone 

to ŋwaane. Wɛ ma sɛ ba wɛ-lworo kom, ba na ke ba wo-dedoa ded‑o to ŋwaane. 
21 Babɛ sem ma vere Haɡiri tiina bam vara bam maama ba ja ba viiri. Kona morro 

finnu (50,000), de pei morro bia yalei de finnu (250,000), ko woli de bonɛ morro telei 

(2,000) mo konto. Ba déem ta ma ja nɔɔna morro bi (100,000) ba woli da ba ja ba 

viiri. 22 Wɛ na woli-ba jara yam wone to, babɛ sem déem ɡo ba dona bam dedɛ mo. Ba 

laam maa zoore jei sem konto ne mo se ko yi maŋa kalo Asiria tiina bam na jaane-ba 

ba vo ba tete teo to.*  

Manasɛ dwi chichworo kom  

23 Manasɛ dwi chichworo kom déem daɡa mo dedɛ. Ba maa zoore jei selo na zeɡe 

Basan ne se ko vo ko yi Baal-Heremon, de Senira, de Heremon peo kom seeni to.  
24 Ba sɔ-yuni tem nakwa bam mo tento:  

Efere, de Yisi, de Eleli, de Azireli, de Jeremia, de Hodavia, de Jaadeli.  

Nakwa banto maama déem ye babɛ mo jara wone ye ba tiini ba jeɡe yere. 25 Ba nam 

nwoŋi ba nabaara Wɛ wom kwaɡa ne, ye ba daare ba kaane wa-yɔɔro telo Kanaan 

tiina bam déem na tɔɡe to mo. Wɛ nam ya chɔɡe nɔɔna bam konto o yaɡe pa se o 

nɔɔna laam jwoŋi ba teɡa kam mo ba tei. 26 Konto ŋwaane Wɛ ma pa se Asiria teo pɛ 

Pulu ke chichuŋu de-ba. Pɛ wom konto yere dedwoŋi maa ye Tiɡilaf-Pilesa. O ma 

wane o di Ruben dwi tiina bam, de Gad dwi tiina bam, de Manasɛ dwi chichworo tiina 

bam, ye o daare o ja-ba o ja viiri. O ma kale-ba o vo Hala, de Habora, de Hara, ko 

woli de Gozan buɡa kam seeni. Dáane mo ba zoora se ko ba ko yi zem maama.  

6 

Levi dwi dem  

1 Levi bia bam mo tento:  

Gereson, de Kohafe, de Merari.  
2 Kohafe bia bam mo tento:  

Amiram, de Izehara, de Heboron, de Yuzeli.  
3 Amiram bia bam déem mo ye:  

Aron, de Moses, de Miriam.  

Aron de bia bam mo tento:  

Nadab, de Abihu, de Eleaza, de Itamara.  
4 Eleaza déem mo loɡe Finehase. Finehase ma lo Abisua. 5 Abisua de ma lo Buki, ye 

Buki lo Yuzi. 6 Yuzi déem ma lo Zerahia. Zerahia de ma lo Merayofa. 7 Merayofa ma lo 

Amaria, ye Amaria lo Ahituba. 8 Ahituba déem ma lo Zadoki, ye Zadoki de lo 

Ahimaazi. 9 Ahimaazi ma lo Azaria. Azaria de ma lo Johanan. 10 Johanan déem ma lo 

Azaria wolo na ye Wɛ kaanem tu ye o toŋe Wɛ diɡa kalo Solomon na lɔɡe Jerusalem 

ne to totoŋa. 11 Azaria ma lo Amaria. Amaria ma lo Ahituba. 12 Ahituba de déem ma lo 

Zadoki, ye Zadoki lo Salum. 13 Salum ma lo Hilikia. Hilikia de ma lo Azaria. 14 Azaria 

ma lo Seraya. Seraya ma lo Jehozadaki. 15 Maŋa kalo BAŊA WƐ déem na pɛ se Pɛ 

Nebukadeneza ja Judah tiina bam de Jerusalem tiina bam o ja o viiri to mo o jaane 

Jehozadaki o woli da.  
 

16 Levi bia bam mo tento:*  

Gereson, de Kohafe, de Merari.  

17 Gereson bia bam yera mo tento:  

Libini dedaane Simeyi.  
18 Kohafe bia bam mo tento:  

Amiram, de Izehara, de Heboron, de Yuzeli.  
19 Merari bia bam mo tento:  

Mahili de Musi.  

Levi sɔ-yuni tem nabaara bam mo tento.  
20 Gereson dwi dem na ye tei to mo tento:  

Libini, de o bu Jahafe, de wonto bu Zimma, 21 de wonto bu Joa, de wonto bu Ido, de 

wonto bu Zera, de wonto bu Jeterayi.  
22 Kohafe dwi dem mo tento:  

Aminadabi, de o bu Kora, de wonto bu Asiri, 23 de wonto bu Elikana, de wonto bu 

Ebiasafa, de wonto bu Asiri 24 de wonto bu Tahafe, de wonto bu Yureli, de wonto bu 

Yuzia, de wonto bu Sawuli.  
25 Elikana dwi dem mo tento:  

Amasayi, de Ahimofi, 26 de wonto bu Elikana, de wonto bu Zofayi, de wonto bu 

Nahafi, 27 de wonto bu Eliabi, de wonto bu Jeroham, de wonto bu Elikana, [de 

wonto de bu Samuwel].  
28 Samuwel bia bam mo tento:  

O bu-kwea Joweli, de wonto nyaane Abija.  
29 Merari dwi dem mo tento:  

Mahili, de wonto bu Libini, de wonto de bu Simeyi, de wonto bu Yuza, 30 de wonto 

bu Simea, de wonto bu Haɡia, dedaane wonto bu Asaya.  

Wɛ diɡa lein-leena bam  

31 Ba déem na jaane BAŊA WƐ ni-ɡwonim dakaa kam ba ja ba zo ba zeɡe o wara-jei 

sem ne to, nɔɔna balo David na kuri se ba taa nii lein-leena totoŋa yam baŋa ne to mo 

tento.* 32 Banto déem mo leeni lei ba zuli Wɛ o wara-vwei dem ne ye Solomon laam ba 

o lɔ BAŊA WƐ diɡa kam Jerusalem ne to. Ba déem toŋe ba tɔɡe chullu telo maama ba 

na tiŋi ba pa-ba to mo. 33 Lein-leena bam de ba bia bam yera mo tento:  

Balo na nwoŋi Kohafe dwi dem wone to mo tento:  

Lein-leenu Heman.*  

Wonto déem ye Joweli bu. Joweli maa ye Samuwel bu. 34 Samuwel maa ye Elikana bu. 

Elikana maa ye Jeroham bu. Jeroham maa ye Eleli bu. Eleli maa ye Toa bu. 35 Toa maa 

ye Zufa bu. Zufa maa ye Elikana bu. Elikana maa ye Mahafe bu. Mahafe maa ye 

Amasayi bu. 36 Amasayi maa ye Elikana bu. Elikana maa ye Joweli bu. Joweli maa ye 

Azaria bu. Azaria maa ye Zefania bu. 37 Zefania maa ye Tahafe bu. Tahafe maa ye Asiri 

bu. Asiri maa ye Ebiasafa bu. Ebiasafa maa ye Kora bu. 38 Kora maa ye Izehara bu. 

Izehara maa ye Kohafe bu. Kohafe maa ye Levi bu. Levi maa ye Isarele bu.  
39 Gereson dwi tu Asaf déem ye Heman kwaɡa saŋeno wom mo.*  

Asaf ye Berekia bu mo. Berekia de maa ye Simea bu. 40 Simea maa ye Mikayeli bu. 

Mikayeli maa ye Baaseya bu. Baaseya maa ye Malakija bu. 41 Malakija maa ye Etini bu. 

Etini maa ye Zera bu. Zera maa ye Adaya bu. 42 Adaya maa ye Etan bu. Etan maa ye 

Zimma bu. Zimma maa ye Simeyi bu. 43 Simeyi maa ye Jahafe bu. Jahafe maa ye 

Gereson bu. Gereson maa ye Levi bu.  
44 Merari dwi tu Etan de déem saŋe Asaf kwaɡa ne o woli Heman.  

Etan ye Kisi bu mo. Kisi maa ye Abidi bu. Abidi maa ye Maluki bu. 45 Maluki maa ye 

Hasabia bu. Hasabia maa ye Amazia bu. Amazia maa ye Hilikia bu. 46 Hilikia maa ye 

Amezi bu. Amezi maa ye Bani bu. Bani maa ye Semera bu. 47 Semera maa ye Mahili 

bu. Mahili maa ye Musi bu. Musi maa ye Merari bu. Merari maa ye Levi bu.  
 

48 Levi dwi tiina badwonna bam déem maa tei totoŋa yalo na daare Wɛ wara-vwei 

dem ne to. 49 Ko nam ye Aron de o dwi dem déem mo toŋe Wɛ kaanem totoŋa yam. 

Banto yeini ba kwei pɛɛra ba ma ba kaane Wɛ zwɛɛm kaanem dakaa kam baŋa ne, ye 

ba daare ba zwɛ talwoŋ-ywoŋa ka de dakaa kam baŋa ne. Ba ta ke chullu telo maama 

na maŋe se ba ke Wɛ di-yun-ɡala kam wone to se ba saare Isarele tiina bam wɛleera 

to. Konto to, ba déem toŋe ba tɔɡe Wɛ tontoŋeno Moses na pɛ ni se ba taa ke tei 

maama to mo.  

50 Aron dwi dem na ye tei to mo tento:  

Eleaza, de wonto bu Finehase, de wonto bu Abisua, 51 de wonto bu Buki, de wonto 

bu Yuzi, de wonto bu Zerahia, 52 de wonto bu Merayofa, de wonto bu Amaria, de 

wonto bu Ahituba, 53 de wonto bu Zadoki, de wonto bu Ahimaazi.  
54 Aron dwi dem déem nwoŋi Levi bu Kohafe sɔ-yuu kom ne mo. Ba na taɡe jɔrɔ se ba 

pɔɔre teɡa kam ba pa Levi dwi tiina to, banto mo di yiɡa. Teɡa kalo ba na jwoŋi se ba 

taa zoore da to mo tento:*  
55 Ba déem pɛ-ba Judah teo Heboron de pwoli selo na na ɡilimi da to mo. 56 Ko nam ná 

ye teo kom kare sem de ko nawuura yam, ba kwei tento ba pa Jefunɛ bu Kaleb mo. 
57 Heboron déem ye teo kolo ba na tiŋi ka-duri-ka-zo-ka-seiɡi ŋwaane to mo. Ba déem 

kwei teene dento de pwoli selo na ɡilimi-de to ba pa Aron dwi dem mo se ba taa tei:  

Heboron, de Libina, de Jatira, de Esetemoa, 58 de Hilen, de Debiri, 59 de Asan, [de 

Juta], ko woli de Bɛte-Semesa. 60 Ba ta ma kwei teene dento na wo Benjamin dwi 

dem laŋa ne to dedaane pwoli selo na ɡilimi-de to ba pa-ba: [Gibeon], de Geba, de 

Alemefi, de Anatofe. Teene dem maama déem ye teene fuɡa-detɔ mo ba kwei ba pa 

Aron dwi dem.  
61 Ko ná ye Kohafe dwi tiina balo maa na daare to, ba déem kwei teene fuɡa na wo 

Manasɛ dwi chichworo kom laŋa ne to mo ba pa-ba.  
62 Ko ta ná ye Gereson dwi dem sɔ-yuu maama, ba déem kwei teene fuɡa-detɔ mo na 

wo Isakara dwi dem laŋa ne, de Asere dwi dem laŋa ne, de Nafitali dwi dem laŋa ne, 

ko woli de Basan jei sem na wo Manasɛ dwi dem laŋa ne to mo ba pa-ba.  
63 Merari dwi dem sɔ-yuu maama de ma jwoŋi teene fuɡa-delei na wo Ruben dwi 

dem laŋa ne, de Gad dwi dem laŋa ne, de Zebulun dwi dem laŋa ne to.  
64 Isarele tiina bam déem ke konto mo ba kwei teene dem konto ko woli de pwoli 

selo na ɡilimi-de to ba pa Levi dwi tiina bam se ba taa zoore de wone. 65 Ko ta ná ye 

teene delo na wo Judah dwi dem laŋa ne, de Simeon dwi dem laŋa ne, de Benjamin 

dwi dem laŋa ne, ye de yera maŋe ya popone to, ba déem taɡe jɔrɔ mo ba kuri dento 

ba woli da.  
 

66 Kohafe dwi dem sɔ-yuni tedwonna de déem ma jwoŋi teene delo na wo Efrayim 

dwi dem laŋa kam ne to. 67 Efrayim zwonnu laŋa kam ne ba kwei Sɛkɛm de pwoli selo 

na ɡilimi-ko to mo ba pa-ba. Teo kom konto ba déem tiŋi ka-duri-ka-zo-ka-seiɡi 

ŋwaane mo. Ba ta ma kwei Gezere, 68 de Jokemeam, de Bɛte-Horon, 69 de Ayijalon, de 

Gafa-Rimon ba woli da. 70 Kohafe dwi sɔ-yuni telo na daare to, ba ma kwei teene dento 

na wo Manasɛ dwi chichworo kom laŋa ne to ba pa-ba: Anera, de Bileyam dedaane de 

pwoli sem maama.  
 

71 Gereson dwi tiina bam déem jwoŋi teene dento mo se ba taa zoore de wone.  

Manasɛ dwi dem laŋa ne mo ba kwei teene dento ba pa-ba:  

Golan na wo Basan ne to, ko woli de Asetarof, de se pwoli sem maama.  
72 Ko ná ye Isakara dwi dem laŋa ne, ba jwoŋi teene dento mo:  

Kedesa, de Daberafa, 73 de Ramofa, ko woli de Anem, dedaane de pwoli sem maama.  
74 Ko maa ná ye Asere dwi dem laŋa ne, ba jwoŋi teene dento mo:  

Masal, de Abedon, 75 de Hukoka, de Rehobi, de de pwoli sem maama.  
76 Nafitali dwi dem laŋa ne mo ba jwoŋi teene dento:  

Kedesa na wo Galili ne to, de Hamon, de Kiriafayim de de pwoli sem.  
 

77 Ko ná ye Levi dwi tiina balo na daare to, Merari dwi dem déem jwoŋi teene dento 

mo se ba taa zoore de wone.  

Zebulun dwi dem laŋa ne mo ba jwoŋi teene dento:  

[Jokeneam, de Karata,] de Rimon, de Tabora, de de pwoli sem maama.  
78 Ko maa ná ye Ruben dwi dem laŋa kam na zeɡe Jɔdan buɡa kam wɛ-puli seeni ye ka 

jeeri Jeriko teo to, ba déem jwoŋi teene dento mo laŋa kam konto ne:  

Bezere na wo kaɡoa kam ne to, de Jahaza, 79 de Kedemofa, de Mefaafa, dedaane de 

pwoli sem maama.  
80 Ko maa ná ye Gad dwi dem de laŋa kam ne, ba jwoŋi teene dento mo:  

Ramofa na wo Gilead ne to, de Mahanayim, 81 de Hesebon, de Jazera, dedaane de 

pwoli sem maama.  

 

 



7 

Isakara dwi dem  

1 Isakara bia bana bam mo tento:  

Tola, de Pua, de Jasubi, de Simiron.  
2 Tola bia bam maa ye:  

Yuzi, de Refaya, de Jereli, de Jamayi, de Yibisam, de Semuwel.  

Nɔɔna bam konto maama déem ye ba sɔ-yuni tem nakwa mo. Maŋa kalo David na tu o 

di paare to, Tola dwi tiini balo na yi jara-keim ye ba yera popone ya tiŋi to déem ye 

baara morro finlei-telei de bia yaredo (22,600) mo.  
3 Yuzi bu déem ye Izarahia mo. Izarahia bia bam mo tento:  

Mikayeli, de Obadia, de Joweli, de Issiya.  

Banu bam konto maama déem ye nakwa mo. 4 Ba dwi dem nɔɔna balo na yi jara-keim 

ye ba yera popone ya tiŋi to maa ye baara morro fintɔ-teredo (36,000) mo, ba kaana 

de ba bia bam na puli dedɛ to ŋwaane.  
5 Isakara sɔ-yuni tem maama nɔɔna balo na yi jara-keim ye ba yera popone ya tiŋi to 

maama ná ke daane, ba déem ye baara morro funɔnɔ-terepɛ (87,000) mo.  

Benjamin dwi dem  

6 Benjamin bia batɔ bam mo tento:  

Bela, de Bechere, de Jedayeli.  
7 Bela bia banu bam maa ye:  

Ezibon, de Yuzi, de Yuzeli, de Jerimofa, de Yiri.  

Ba maama déem ye ba sɔ-yuni tem nakwa mo. Ba dwi dem nɔɔna balo na yi jara keim 

to maa ye baara morro finlei-telei de fintɔ-bana (22, 034) mo.  
8 Bechere bia bam maa ye:  

Zemira, de Joasa, de Eliazera, de Elio-Enayi, de Omiri, de Jeremofa, de Abija, de 

Anatofe, de Alemefi.  
9 Bechere dwi dem wone, ba sɔ-yuni tem nakwa dedaane baara morro finlei de bia 

yalei (20,200) na yi jara keim to yera déem mo popone ya tiŋi tɔnɔ ne.  
10 Jedayeli bu mo ye Bilihan. Bilihan bia bam maa ye:  



Jewusi, de Benjamin, de Ehuda, de Kenaana, de Zetan, de Tarasisi, de Ahisahara.  
11 Jedayeli bia banto maama déem ye ba sɔ-yuni tem nakwa mo. Ba dwi dem nɔɔna 

balo na yi jara keim to maa ye baara morro fuɡa-terepɛ de bia yalei (17, 200).  
12 Supi tiina bam de Hupi tiina bam déem nwoŋi Iri dwi dem wone mo.  

Husim tiina bam de déem nwoŋi Ahiram dwi dem wone.  

Nafitali dwi dem  

13 Nafitali bia bam mo tento:  

Jahazeli, de Guni, de Jezera, de Salum. Banto maama déem ye Biliha mo loɡe-ba.  

Manasɛ dwi dem  

14 Manasɛ dwi dem mo tento:  

O ka-bia kalo na nwoŋi Aram to mo loɡe Asireli o pa‑o. O daa ta ma lo Makira wolo 

bu na ye Gilead to. 15 Makira déem ma di kaane na ye Hupi de Supi tiina bam bukɔ. O 

ta maa jeɡe nakɔ, o yere mo Maaka. Makira bu wolo na saŋe to yere maa ye 

Zelofehada ye wonto déem loɡe bukwa yerane mo.  
16 Makira kaane Maaka déem ma lo bakeira o pa o yere we Peresa. Wonto nyaane yere 

maa ye Seresa. Peresa ma lo bakeiri selei, ba yera mo Yulam de Rekem. 17 Yulam de 

ma lo Bedan.  

Banto déem ye Makira bu Gilead bia mo. Makira de déem maa ye Manasɛ bu.  
18 Gilead nakɔ Hamolekefa ma lo Yisoda, de Abizeri, de Maala.  
19 Semida de ma lo Ahian, de Sɛkɛm, de Liki, de Aniam.  

Efrayim dwi dem  

20 Efrayim dwi dem na ye tei to mo tento:  

Sutela, de o bu Bereda, de wonto bu Tahafe, de wonto bu Eleada, de wonto bu 

Tahafe, 21 de wonto bu Zabadi, de wonto bu Sutela.  

Efrayim bia Ezere de Eleadi déem vei se ba ŋɔ Gafa tiina bam vara mo ye nɔɔna balo 

na zoore jei sem konto ne to ɡo-ba. 22 Ba kwo Efrayim ma kwei da kɔɡɔ o keeri ba lua. 

O chorro ma zaŋe ba vo se ba ke o lei. 23 Efrayim daa ma peini de o kaane ye o ja puɡa 

o lo bakeira. O ma pa o yere we Beriah, bɛŋwaane ba loɡe‑o maŋa kalo cham na yi o 

                                                           

 h7:23 Beria kuri nye nenɛɛne cham. 



sɔŋɔ kom to mo. 24 Efrayim déem jeɡe bukɔ, o yere mo Seera. Bukɔ wom konto déem 

mo lɔɡe Bɛte-Horon baŋa seeni de kuri seeni jei sem maama. Wonto ta mo lɔɡe 

Yuzen-Seera jei sem de.  
25 Efrayim dwi dem ta maa ye Refa, de o bu Resefa, de wonto bu Tela, de wonto bu 

Tahan, 26 de wonto bu Ladan, de wonto bu Amihuda, de wonto bu Elisama, 27 de 

wonto bu Nun, de wonto bu Josua.  
28 Ba déem na zoore teɡa kalo baŋa ne to zeɡe Bɛtel de ko nawuura yam ne, se ko yi 

Naaran jei sem na wo wɛ-puli seeni to. Ko ta ná ye wɛ-zoore seeni, ba teɡa kam tole 

konto mo ko yi Gezere de ko nawuura yam maama. Ko ta ma zeɡe Sɛkɛm de ko 

nawuura yam ne ko tole ko yi Aya de ko nawuura yam. 29 Teene delo na wo Manasɛ 

laŋa kam siseini dem ne to maa ye Bɛte-san, de Taanaka, de Meɡido, de Dora, ko woli 

de de nawuura yam maama. Teene dem konto wone mo Isarele bu Josɛf dwi dem 

déem zoora.  

Asere dwi dem  

30 Asere bia bam mo tento:  

Imina, de Isiva, de Isivi, de Beria. Banto nakɔ yere mo Sera.  
31 Beria bia bam maa ye:  

Hebera, de Malikeli. Malikeli bu maa ye Berezati.  
32 Hebera déem loɡe Jafelete, de Somere, de Hotam mo. O ta ma lo busankana, o yere 

mo Sua.  
33 Jafelete bia maa ye Pasake, de Bimale, de Asevafe.  
34 Somere bia maa ye Ahi, de Roɡa, de Huba, de Aram.  
35 Jafelete nyaane Hotam de bia maa ye Zofa, de Imina, de Selesi, de Amali.  
36 Zofa bia bam mo ye Sua, de Hanefera, de Suwali, de Beri, de Imira, 37 de Bezere, de 

Hodi, de Samma, de Silisa, de Iferan, de Beera.  
38 Jefere bia bam maa ye Jefunɛ, de Pisipa, de Ara.  
39 Yulla bia bam de maa ye Ara, de Hanneli, de Rizia.  

40 Nɔɔna banto maama déem ye Asere dwi dem mo. Ba maa ye ba sɔ-yuni tem nakwa. 

Ba déem ye babɛ na yei jara keim chekke to, ye ba tiini ba jeɡe yere. Asere dwi dem 

nɔɔna balo na yi jara keim to déem ye baara morro finlei-teredo (26,000) mo.  

Benjamin dwi dem  

1 Benjamin bia banu bam mo tento:  

O bu-kwea Bela, de Asabeli, de Ahara, 2 de Noha, de Rafa.  
3 Bela bia bam maa ye:  

Adara, de Gera, de Abihudi, 4 de Abisua, de Naaman, de Ahoa, 5 de Gera, de 

Sefufana, de Huram.  
6-7 Ehuda bia bam mo tento:  

Naaman, de Ahija, de Gera.  

Banto déem ye ba sɔ-yuni tem nakwa mo Geba ne. Ba dona déem ma zeili-ba pa ba vo 

ba zoore Manahafa ne. Gera mo dɛ ba yiɡa pa se ba nwoŋi. Wonto ma lo Yuza de 

Ahihuda.  
8 Saharayim na ve o kaana balei Husim de Baara to, o déem ta jeini Moaba teo ne o lo 

bakeiri. 9 O ka-dooro wolo yere na ye Hodesa to ma lo Jobaba, de Zibia, de Mesa, de 

Malikam, 10 de Jewuzi, de Sakia, de Mirama. Saharayim bia bam konto maama déem 

ye ba sɔ-yuni tem nakwa mo. 11 O kaane Husim déem ya maŋe o lo bakeiri selei o 

pa‑o, ye banto yera mo ye Abitubi de Elipaale.  
12 Elipaale bia bam mo tento:  

Ebera, de Misam, de Semeda.  

Semeda déem mo lɔɡe Ono de Loda teene dem, ko woli de de nawuura yam maama. 
13 Elipaale ta ma lo Beria de Sema. Banto maama déem ye ba sɔ-yuni tem nakwa mo 

Ayijalon ne. Ba ma zeili balo maama ya na zoore Gafa ne to.  
14 Beria bia bam maa ye:  

Ahio, de Sasake, de Jeremofa, 15 de Zebadia, de Arada, de Edere, 16 de Mikayeli, de 

Isipa, de Joha.  
17 Elipaale bia bam maa ye:  

Zebadia, de Mesulam, de Hiziki, 18 de Isimerayi, de Izila, de Jobaba.  
19 Simeyi bia bam maa ye:  

Jakim, de Zikiri, de Zabidi, 20 de Elenayi, de Ziletayi, de Eleli, 21 de Adaya, de 

Beraya, de Simarafa.  



22 Sasake bia bam maa ye:  

Isipana, de Ebera, de Eleli, 23 de Abedon, de Zikiri, de Hanan, 24 de Hanania, de 

Elam, de Antotija, 25 de Ifideya, de Penweli.  
26 Jeroham bia bam maa ye:  

Sameserayi, de Sehariya, de Atalia, 27 de Jaaresia, de Elija, de Zikiri.  
28 Nɔɔna bam konto maama déem ye ba sɔ-yuni tem nakwa mo ye ba yera yam popone 

ya tiŋi lonne twanno tem wone. Ba déem maa zoore Jerusalem ne.  
 

29 Gibeon kwo Jeyeli déem zoore Gibeon teo ne mo. O kaane yere maa ye Maaka. 30 O 

bia bam maa ye:  

O bu-kwea Abedon, de Zura, de Kisi, de Baal, [de Nera], de Nadab, 31 de Gedora, de 

Ahio, de Zekere, 32 de Mikilofa.  

Mikilofa de ma lo Simea. Banto maama déem zoore ba twɛ de ba chorro tedwonna mo 

Jerusalem ne.  
33 Nera déem mo loɡe Kisi. Kisi ma lo Sɔɔl. Sɔɔl de déem ma lo Jonatan, de Maliki-sua, 

de Abinadaba, de Esi-baal.i 34 Jonatan bu mo ye Meri-baal.j Meri-baal de ma lo Mika.  
35 Mika bia bam maa ye:  

Piton, de Meleka, de Tarea, de Ahaz.  
36 Ahaz déem mo loɡe Jehoada. Jehoada de ma lo Alemefi, de Azimavefa, de Zimiri. 

Zimiri ma lo Moza. 37 Moza ma lo Binea. Binea bu maa ye Rafa. Rafa bu maa ye 

Eleasa. Eleasa bu maa ye Azeli.  
38 Azeli déem jeɡe bia baredo mo. Ba yera mo ye:  

Azerikam, de Bokeru, de Isameli, de Searia, de Obadia, de Hanan.  
39 Azeli nyaane Eseke de déem maa jeɡe bia batɔ ye banto mo ye o bu-kwea Yulam, de 

Jewusi, de Elifeleti. 40 Yulam bia bam déem ye babɛ mo jara wone. Ba maa yei chena 

tam chekke. Yulam bia bam de o naaro tem maama daɡa dedɛ. Ba déem yi nɔɔna bi de 

finnu (150) mo.  

Banto maama nam ye Benjamin dwi dem mo konto.  

Nɔɔna balo na tu ba zoore Jerusalem ne to  

1 Ba déem popone Isarele nɔn-bia bam maama yera ba tiŋi Isarele Teo Pwa Seina tɔnɔ 

kom wone.  

Ko ná ye Judah tiina bam, ba dona déem jaane-ba ba vo Babilon, ba na nwoŋi BAŊA 

WƐ kwaɡa ne to ŋwaane. 2 Nɔɔna balo na dɛ yiɡa ba jwoori ba tete teo to déem ye Wɛ 

kaanem tiina, de Levi dwi dem badaara, ko woli de Wɛ diɡa kam tontoŋena, dedaane 

Isarele tiina badaara mo.* 3 Nɔɔna balo déem na tu ba zoore Jerusalem ne ye ba nwoŋi 

Judah dwi dem wone, de Benjamin dwi dem wone, de Efrayim dwi dem wone, ko woli 

de Manasɛ dwi dem wone to mo tento:  
4 Amihuda bu Yutayi. Amihuda kwo déem ye Omiri. Omiri kwo maa ye Imiri. Imiri 

kwo maa ye Bani. Bani déem ye Judah bu Pɛreza dwi tu.  
5 Ko ná ye Sela dwi dem wone, ko ye o bu-kwea Asaya de wonto bia bam mo.  
6 Ko maa ná ye Zera dwi dem wone, ko ye Jeweli.  

Balo na nwoŋi Judah dwi dem wone ye ba jwoori to maama déem ye nɔɔna bia 

baredo de funoɡo (690) mo.  
7 Benjamin dwi dem wone nɔɔna balo na jwoori to mo tento:  

Mesulam bu Saalu. Mesulam kwo déem ye Hodavia. Hodavia kwo maa ye Hasenua.  
8 Jeroham bu Yibineya.  

Yuzi bu Ela. Yuzi kwo déem ye Mikiri.  

Sefatia bu Mesulam. Mesulam kwo maa ye Reweli. Reweli kwo de déem maa ye 

Yibinija.  
9 Nɔɔna banto maama déem ye ba sɔ-yuni tem nakwa mo. Benjamin dwi tiina balo 

yera na popone ya tiŋi tɔnɔ ne to déem ye nɔɔna bia noɡo de finnu-baredo (956) mo.  
10 Wɛ kaanem tiina balo na tu ba zoore Jerusalem ne to mo tento:  

Jedaya, de Jehoyaribi, de Jakin.  
11 Azaria wolo déem na nii Wɛ diɡa kam tontoŋa yam baŋa ne to.  

O kwo déem ye Hilikia. Hilikia kwo maa ye Mesulam. Mesulam kwo maa ye Zadoki. 

Zadoki kwo maa ye Merayofa. Merayofa kwo de déem ye Ahituba.  
12 Jeroham bu Adaya.  

Jeroham kwo maa ye Pasura. Pasura kwo maa ye Malakija. Malakija kwo maa ye 

Maasayi. Maasayi kwo maa ye Adeli. Adeli kwo maa ye Jaazera. Jaazera kwo maa 

ye Mesulam. Mesulam kwo maa ye Mesilemifa. Mesilemifa kwo maa ye Yimera.  
13 Kaanem tiina bam konto de ba chorro telo na ye ba sɔ-yuni tem nakwa to déem ye 

nɔɔna moro de bia yarepɛ de fuseredo (1, 760) mo. Ba maa toŋe totoŋa dwi dwi Wɛ 

diɡa kam ne ye ba yei ba na wó ke tei to.  
14 Levi dwi dem nɔɔna balo de na jwoori to mo tento:  

Merari dwi tu Semaya. Semaya kwo déem mo ye Hasubi. Hasubi kwo maa ye 

Azerikam. Azerikam kwo maa ye Hasabia.  
15 Bakebakara, de Herese, de Galale, ko woli de Mika bu Matania. Mika kwo déem ye 

Zikiri. Zikiri kwo maa ye Asaf.  
16 Semaya bu Obadia. Semaya kwo maa ye Galale. Galale kwo de maa ye Jedutuna.  

Asa bu Berekia. Asa kwo déem ye Elikana mo. Wonto déem zoore Netofa tiina bam 

jei sem ne.  
17 Wɛ diɡa kam ni-yerena balo na jwoori to mo tento:  

Salum, de Akuba, de Talemon, de Ahiman, de ba chorro tem.  

Salum déem mo ye ba totoŋa yiɡa tu. 18 De zem maama ba maa nii ni delo na yɔɔre 

wɛ-puli seeni ye ba bwoi-de we ‘Pɛ Ni dem’ to. Banto déem ye Wɛ diɡa kam ni-yerena 

balo na nwoŋi Levi dwi dem wone to mo.  
19 Kore bu Salum, de o dwonna Kora dwi tiina déem mo yere Wɛ wara-jei sem 

manchwo-peena yam.  

Ba nabaara bam totoŋa de déem maŋe ya ye se ba taa yere BAŊA WƐ wara-vwei dem ni 

mo. Kore kwo déem ye Ebiasafa, ye Ebiasafa ye Kora dwi tu mo. 20 Faŋa to, Eleaza bu 

Finehase ya mo ye ni-yerena bam yuu tu. BAŊA WƐ déem maa wo o tei ne. 
21 Meselemia bu Zekaria de déem yere Wɛ wara-jei ni dem mo.  
22 Nɔɔna bia yalei de fuɡa-balei (212) déem mo yere Wɛ wara-jei sem manchwo-peena 

yam. Ba déem popone ba yera ba tiŋi ko tɔɡe ba dwi dem mo kateiri de kateiri maama 

ne.  

Ko nam ye Pɛ David de Wɛ ni-jwoŋinu Samuwel ya mo kuri ni-yerena bam se ba taa 



toŋe ba totoŋa yam de cheɡa. 23 Banto de ba dwi tiina bam mo tei BAŊA WƐ diɡa kam 

ni dem yerem, ne ko ná ye Wɛ vwei dem mo naa diɡa kam tete. 24 Ni-yerena bam 

déem zeɡe Wɛ wara-jei sem sɛ sena sem maama ne ba yere nia yam mo. 25 Maŋa de 

maŋa ba chorro tem na zoore ba kateira yam ne to maa yeini ba ba ba ke da yarepɛ ba 

woli-ba. 26 Ni-yerena bana balo na ye ba yiɡa tiina to ye Levi dwi tiina mo. Ba nam 

pɛ-ba cheɡa mo se ba taa yere Wɛ wara-jei zela di sem, ko woli de di selo lonne 

wonnu tem na tiɡi se wone to. 27 Banto déem yere Wɛ wara-jei sem wea de tete maama 

mo, ko na ye ba totoŋa se ba taa nii ko maama baŋa ne to ŋwaane. Teɡa ná yeini ka 

poore, ba wó kwei bwor-bu mo ba ma ba pore ko nia yam ba yaɡe dɛ wone maama.  
28 Ba déem ta kuri ni-yerena badwonna se ba taa nii wonnu telo ba na mae ba kaane 

Wɛ to baŋa ne. Maŋa maama ba ná kwei-te ba ja ba nwoŋi te jei sem ne, ba wó jeeli te 

ni mo, ye ba ná toŋe ba ti, ba daa ta wó ke konto mo se te dedoa yé muri. 29 Nɔɔna 

badaara maa nii Wɛ wara-jei sem zela yam maama baŋa ne, ko ta woli de mun-bwei 

dem, de sana bam, de nuɡa kam, de talwoŋ-ywoŋa kam, de terale dem maama baŋa 

ne. 30 Ko nam ye Wɛ kaanem tiina badwonna mo jeɡe chwoŋa se ba ɡwaane terale dwi 

dwi ba ke daane. 31 Levi dwi tu dedoa déem wora o yere mo Matitia. O maa ye Kora 

dwi tu Salum bu-kwea mo. Ba kuri wonto mo se o taa nii bworobworo kolo ba na ma 

ba ke Wɛ pɛɛra to fɔɡem baŋa ne. 32 Ko déem ye Kohafe dwi tiina badaara totoŋe mo 

se ba fɔɡe ba kwɛ bworobworo kolo ba na tiŋi Wɛ yiɡa ne Wɛ siu dɛ maama to.*  
33 Balo na ye lein-leena ye ba ye Levi dwi dem nakwa to déem zoore Wɛ wara-jei di 

sem wone mo, se ba taa toŋe ba totoŋa yam wea de tete, ne ko na maŋe tei to.* Mo 

kokuri ba daa ba jeɡe totoŋa yadwonna se ba taa toŋe ba woli da. 34 Nɔɔna bam konto 

maama déem ye Levi dwi dem sɔ-yuni tem nakwa mo ye ba yera yam popone ya tiŋi 

lonne twanno tem wone. Ba déem maa zoore Jerusalem ne.  

Sɔɔl kwoa natɔɡa kam  

35 Gibeon kwo Jeyeli déem zoore Gibeon teo ne mo. O kaane yere maa ye Maaka. 36 O 

bia bam maa ye:  

O bu-kwea Abedon, de Zura, de Kisi, de Baal, de Nera, de Nadab, 37 de Gedora, de 

Ahio, de Zekaria, de Mikilofa.  
38 Mikilofa de ma lo Simeam. Banto maama déem zoore ba twɛ de ba chorro tedwonna 

mo Jerusalem ne.  
39 Nera déem mo loɡe Kisi. Kisi ma lo Sɔɔl. Sɔɔl de déem ma lo Jonatan, de Maliki-sua, 

de Abinadaba, de Esi-baal.  
40 Jonatan bu mo ye Meri-baal. Meri-baal de ma lo Mika.  
41 Mika bia bam maa ye:  

Piton, de Meleka, de Tarea, de Ahaz.  
42 Ahaz déem mo loɡe Jara. Jara de ma lo Alemefi, de Azimavefa, de Zimiri. Zimiri ma 

lo Moza. 43 Moza ma lo Binea. Binea bu maa ye Refaya. Refaya bu maa ye Eleasa. 

Eleasa bu maa ye Azeli.  
44 Azeli déem jeɡe bia baredo mo. Ba yera mo ye:  

Azerikam, de Bokeru, de Isameli, de Searia, de Obadia, de Hanan.  

10 

Sɔɔl na ɡɛ o ŋwea tei to  

1 Samuwel 31:1-13  

1 Filisi tiina bam déem kwaare jara dedaane Isarele tiina bam. Isarele jar-keira bam 

ma jaɡe sae ye Filisi tiina bam pare-ba. Ba ma ɡo Isarele tiina bam dedɛ Giliboa peo 

kom yuu ne. 2 Sɔɔl de o bia bam ma duri, ye Filisi tiina bam pɛ ba kwaɡa ba pu. Ba ma 

ɡo Sɔɔl bia Jonatan, de Abinadaba, de Maliki-Sua. 3 Jara yam ma tiini ya peene Sɔɔl 

dedɛ. O dona bam ma na‑o ye ba ta ba chena ba tɔ‑o pa ko ke‑o zonne. 4 Sɔɔl ma ta de 

nɔn-doŋo wolo na zei o jara zela yam to o we, “Le n se-zɔɔ kom n ma n zɔ-ne n ɡo. 

Amo ba laɡe se Filisi nɔn-yɔɔro tento yi amo yera ba zɔ-ne se ba mɔne-ne ba ke-ne 

chaveera.”  

Nɔn-doŋo kom maa wo sɛ se o ɡo‑o, foone na tiini de jeɡe‑o to ŋwaane. Konto baŋa 

ne, Sɔɔl ma vaŋe o tete se-zɔɔ kom o le. O ma kwei-ko o moore o puɡa ne, ye o daare 

o to ko baŋa ne o te. 5 Nɔn-doŋo kom na maane we Sɔɔl teɡe to, o de ma le o se-zɔɔ 

kom ye o to ko baŋa ne o te. 6 Ko déem ke konto mo ye Sɔɔl de o bia batɔ bam, de o 

dwi tiina bam maama tɔɡe daane ba te.  



7 Isarele tiina balo déem na zoore Jezerele bwolo kom ne to ma lɔre we Sɔɔl de o bia 

bam teɡe mo, ye Isarele jar-keira bam maama duri ba jaɡe. Ba na niɡi konto to mo ba 

duri ba laɡe jei ba daare ba teene dem. Filisi tiina bam ma vo ba zoore de wone. 
8 Teɡa na poore to, Filisi tiina bam ma jwoori jara kapworo kom ne se ba zane ba le 

jejeɡero twa bam yera ne. Ba ma na we Sɔɔl de o bia bam teɡe mo ba tiɡi Giliboa peo 

kom yuu ne. 9 Ba na nɛ to, ba ma ɡwoni Sɔɔl yuu ba le, ye ba lɔɔre o jara zela yam na 

wo o yera ne to. Ba laam ma toŋe kwora se ka yi Filisi tiina teene dem maama we, ba 

di Sɔɔl. Ba ma tɔɔle se ba dwi tiina maama ni taane dem konto, ye ba daare ba jeɡe-de 

ba bore ba jwona yiɡa ne. 10 Ko ná ye Sɔɔl jara zela yam, ba kwei-ya ba ja zo ba tiŋi ba 

jwona diɡa kam ne mo. Ba ma daare ba kwei o yuu kom ba vo ba pale ba jwoni Daɡon 

diɡa kam ne.  
11 Nɔɔna balo maama déem na zoore Jabese Gilead ne to ma ni Filisi tiina bam na ke 

Sɔɔl tei maama to. 12 Balo na tiini ba ye bembɛ ba wone to ma zaŋe ba vo ba pare Sɔɔl 

de o bia bam yera yam. Ba ma ja-ya ba jwoori Jabese, ye ba daare ba kwei ba kwi sem 

ba suli tio-kamunuk kodwoŋi kuri ne, Jabese teo wone. Ba ta ma di ba lwi ye ba vɔ ba 

nia da yarepɛ.  
13 Sɔɔl déem teɡa o na nwoŋi BAŊA WƐ kwaɡa ne to ŋwaane mo. O wo sɛ se o toŋe o 

tɔɡe BAŊA WƐ nia yam. O déem vei kaane wolo na wae o bwei chira to se o wane o nii 

o yiɡa.* 14 O nam wo sɛ se o bwei BAŊA WƐ se o bere‑o chwoŋa. Mo kokuri BAŊA WƐ pɛ 

se Sɔɔl te. O ma daare o jwoŋi Isarele teo paare dem o jeŋa ne o kwei o pa Jesse bu 

David.  

11 
1 Isarele tiina kɔɡɔ kom maama déem vei Heboron mo. Ba ma ta de David ba we, “Nii 

mo. Debam maama dedaane nmo ye yera dedoa de jana dedoa mo. 2 Faŋa ye Sɔɔl ta ye 

debam maama pɛ to, nmo mo ye wolo na tɔɡe dé yiɡa pa se dé vei dé ke jara de dé 

dona to. Nmo Tu BAŊA WƐ nam ya maŋe o ta de nmo o we, ‘Nmo mo wó ji a nɔɔna 

Isarele tiina bam yuu tu ye n nii ba baŋa ne ne nayero tei.’ ”  

3 Konto to, Isarele nakwa bam maama déem jeeri Pɛ David tei ne Heboron ne mo. 

BAŊA WƐ yiɡa ne mo David ke ni-sɛɛm de-ba. Ba laam ma lwo nuɡa o yuu ne se o taa 

ye Isarele tiina bam maama pɛ, ne BAŊA WƐ ya na taɡe de Samuwel we ko wó ke tei 

to.  

David wane o jwoŋi Jerusalem  

2 Samuwel 5:6-10  

4 Jebusi tiina déem mo zoore Jerusalem teo kom ne.* Teo kom yere dedwoŋi déem ye 

Jebusi mo. David dedaane Isarele tiina jar-keira bam maama ma zaŋe ba vo Jerusalem 

se ba li teo kom. 5 Jebusi tiina bam ma ta de David ba we, “Abam bá na chwoŋa á zo 

ywo-seeni.” De konto de, David wane Zion o di. Zion déem ye teo kom dam jeiɡa mo. 

Nɔɔna laam maa jeɡe jei sem konto ba bwoi we, ‘David teo’.  
6 David ya taɡe o we, “Wolo ná tɔɡe jar-keira bam yiɡa o kwaare jara de Jebusi tiina 

bam, kotu wó ji ba yiɡa tu.” Zeruya bu Joaba mo ye wolo na bobo o ja jara yam to. 

Mo kokuri wonto seene o ji jar-keira bam yiɡa tu.  
7 David na di teo kom dam jeiɡa kam to, mo o lɛɛre o maŋe da o zoore ko wone. 

Konto ŋwaane mo ba bwoŋi ko yere we, ‘David teo’. 8 O ma zeɡe mɛ teɡa kam na suuri 

ka maŋe daane to o jwoori o lɔ teo kom o zeɡe o kaaɡe jeiɡa kam. Teo kom jei selo ta 

na daare to mo Joaba fɔɡe o lɔ. 9 David dam dem déem ma fɔɡe de puli de ke da, 

Paŋwa Tu BAŊA WƐ wom na wo o tei ne to ŋwaane.  

Bembɛ selo na woli Pɛ David to  

2 Samuwel 23:8-39  

10 Nɔɔna banto déem mo ye Pɛ David bembɛ sem yiɡa tiina. Ba ma tɔɡe de Isarele 

tiina bam maama ba zeɡe David kwaɡa ne, pa se o laam ba o di paare teɡa kam 

maama baŋa ne, ne BAŊA WƐ na maŋe o pwooli we, ko wó ke tei to.  
11 Bembɛ sem yera mo tento:  

Hakimoni tu Jasobema déem mo ye ‘Bembɛ setɔ sem’ yiɡa tu wom. O déem jeeri 

nɔɔna bia yatɔ (300) mo de jara. O ma kwei o chichwei o ma ɡo ba maama 

jara-keim bedwe baŋa ne.  

12 Wolo na saŋe wonto kwaɡa bembɛ setɔ sem wone to déem ye Ahohi tu Dodo bu 

Eleaza mo.  
 

13 Dɛ dedwe Filisi tiina bam na ɡilimi Pasa-Damim ne jara ŋwaane to, Eleaza wo 

David tei ne mo. Jei sem konto ne nɔɔna duɡi chaaral mo ba kara ne. Dáane mo Isarele 

jar-keira bam tutwoni ba duri se ba lu Filisi tiina bam jeŋa ne. 14 David de Eleaza ma 

zeɡe kara kam tetare ne ba kwaane ba ke jara yam ka ŋwaane. Ba ma ɡo Filisi tiina 

bam dedɛ. BAŊA WƐ déem ma pa se Isarele tiina bam di wɔnɔ dedɛ.  
15 Dɛ dedwe mo bembɛ fintɔ sem wone setɔ déem vei David tei, o na seiɡi Adulam 

peo bɔɔne wone to. Filisi tiina jar-keira kɔɡɔ kodwoŋi ya tu ba tiɡisi Refayim bwolo 

kom ne. 16 Ba kɔɡɔ kodwoŋi de ya jwoŋi Bɛtelehem teo kom mo ba wora. Konto 

maama dedaane David ya wo o peo kom dalem jei sem ne mo. 17 David boboŋa ma 

tiini ya ja o tete teo kom ye o ta o we, “Wɔ mo wó zaŋe o vo Bɛtelehem se o mɔ na 

vole delo na tiɡi teo kom manchwoŋo ni ne to wone o ja o ba o pa-ne se a nyɔ?” 
18 Bembɛ setɔ sem konto ma lɔɔre ba tɔɡe Filisi tiina kɔɡɔ kom wone ba vo ba yi vole 

dem ba mɔ na bam, ye ba jwoori ba ja-ba ba ba ba pa David. Ba na jwoori to, o ma ve 

se o nyɔ na bam konto. O ma lwo-ba o yaɡe teɡa ne se ba taa ye pɛɛre ba pa BAŊA WƐ. 
19 O ma ta o we, “Amo Tu Wɛ, amo bá wane a nyɔ na banto! A ná nyɔɡe-ba, ko nye de 

a nyɔɡe nɔɔna banto jana mo, ba na sɛ se ba ɡa ba ŋwea se ba ma mɔ na banto to 

ŋwaane.” O ma ve se o nyɔ-ba.  

Bembɛ setɔ sento déem na toŋe tei to mo konto.  
20 Joaba nyaane Abisayi de déem mo ye ‘Bembɛ fintɔ kom’m yiɡa tu. O ma kwei o 

chichwei o jeeri nɔɔna bia yatɔ (300) jara wone o ɡo. Konto ŋwaane o ma na yere 

bembɛ setɔ sem yiɡa ne. 21 Wonto déem mo tiini o na yere o dwoni bembɛ fintɔ kom 

maama, ye o ji ba yiɡa tu. O nam wo woli bembɛ setɔ sem wone.  
22 Jehoyada bu Benaya de déem ye jar-keiru mo na ye bembea. O nwoŋi Kabezele 

mo, ye o toŋe baare dedɛ.  

Benaya déem ɡo Moaba bembɛ selei. O ta ma tu ɡwoŋo wone o ɡo nywoŋo dɛ dedwe 

waaro na tiini te wora maŋa kalo to. 23 Benaya ta ɡo Ejipti nɔn-waɡele dedwoŋi mo. 

Nɔɔno wom dedɔrem déem ye jatwoɡo de noa ni maŋem kuni benu, ye o zei chichwei 

na maŋe de beiŋa to mo. Ko daare ye Benaya jeɡe da-lɔŋɔ. O ma vo o vere chichwei 

dem Ejipti tu wom jeŋa ne, o jwoori o ma-de o zɔ‑o o ɡo. 24 Jehoyada bu Benaya déem 

na toŋe tei to mo konto. O de ma na yere bembɛ setɔ sem yiɡa ne. 25 O ma tiini o na 

yere bembɛ fintɔ kom wone, ye o wo tɔɡe o woli bembɛ setɔ sem wone. David ma pa 

se Benaya ji balo na yere‑o to yiɡa tu.  
26 Bembɛ sem sedaara yera mo tento:  

Joaba nyaane Asaheli.  

Bɛtelehem tu Dodo bu Elihanan.  
27 Harodi tu Samofa.  

Peloni tu Heleza.  
28 Tekoa tu Ikesa bu Yira.  

Anatofe tu Abizeri.  
29 Husaa tu Sibekayi.  

Ahohi tu Yilayi.  
30 Netofa tu Maharayi.  

Netofa tu Baana bu Heledi.  
31 Ribayi bu Ifayi, na nwoŋi Gibea teo Benjamin laŋa kam ne to.  

Pirafon tu Benaya.  
32 Hurayi na nwoŋi Gaasa bu-nwaro tem seeni to.  

Arabafa tu Abiyeli.  
33 Baharum tu Azimavefa.  

Saalebon tu Eliaba.  
34 Gizon tu Hasem bia.  

Harara tu Saɡea bu Jonatan.  
35 Harara tu Sachare bu Ahiyam.  

Uri bu Elifala.  
36 Mekerafa tu Hefera.  

Peloni tu Ahija.  
37 Kamele tu Hezero.  

Ezibayi bu Naarayi.  



38 Natan nyaane Joweli.  

Haɡiri bu Mibaha.  
39 Amon tu Zeleki.  

Beerofa tu Naharayi.  

Wonto déem zei Zeruya bu Joaba jara zela yam mo.  
40 Ifiri tu Yira.  

Ifiri tu Gareba.  
41 Hiti tu Yuria.  

Ahalayi bu Zabadi.  
42 Ruben dwi tu Siza bu Adina.  

Wonto déem ye Ruben dwi tiina yiɡa tu, ye o jeɡe kwaɡa nɔɔna fintɔ.  
43 Maaka bu Hanan.  

Mitini tu Josafate.  
44 Aseterafa tu Yuzia.  

Arowa tu Hotam bia balei, Sama dedaane Jeyeli.  
45 Tizi tu Jedayeli bu Simiri, de o nyaane Joha.  
46 Mahavi tu Eleli.  

Elinaam bia balei, Jeribayi dedaane Josavia.  

Moaba tu Itama.  
47 Eleli, de Obeda, de Mezoba tu Jaaseli.  

12 

David kwaɡa nɔɔna na wo Zikalaɡ ne to  

1 David déem vei o zoore Zikalaɡ* ne, Kisi bu Sɔɔl na zeili‑o o tei ne to ŋwaane. O na 

zoore da konto to, mo babɛ sedwonna na yei jara keim chekke to tu ba woli‑o se o ke 

jara yam. 2 Babɛ sem déem jeɡe tɛ mo. Ba maa yei chena tam de napana dolem chekke 

jazem de jaɡwia maama. Ba maa ye Benjamin dwi tu Sɔɔl chorro mo. 3 Ba yiɡa tu wom 

mo ye Ahiyezera. O nyaane Joasa de maa wo o kwaɡa ne. Banto balei kwo maa ye 

Gibea tu Semaa. Ba nɔɔna bam mo ye:  

Azimavefa bia Jezeli, de Peleti, ko woli de Beraka, de Anatofe tu Jehu, 4 de Gibeon 

tu Isamaya.  

Wonto déem ye bembea mo jar-keira fintɔ bam wone ye o ta ye ba yiɡa tu. Ba nɔɔna 

badwonna maa ye:  

Jeremia, de Jahazeli, de Johanan, de Gedera tu Jozabadi, 5 de Eluzayi, de Jerimofa, 

de Bealia, de Semaria de Harufi tu Sefatia, 6 dedaane Kora tiina Elikana, de Issiya, de 

Azareli, de Jozere, de Jasobema, 7 ko woli de Gedora tu Jeroham bia balei, Jowela 

de Zebadia.  
8 Babɛ sedwonna de déem nwoŋi Gad dwi dem wone ba da ba woli David kɔɡɔ kom 

wone. Ba ma vo o tei kaɡoa yuu ne. Ba de déem ye bembɛ selo na yei jara keim 

chekke to mo. Ba maa jeɡe jara nantane de chichwoa. Ba maa jeɡe foone ne nywoŋo 

tei, ye ba tiini ba wara ne feira na duri tei peero yuu ne to. 9 Ba yiɡa tu wom mo ye 

Ezere. O kwaɡa nɔɔna maa ye:  

Obadia, de Eliabi, 10 de Misimana, de Jeremia, 11 de Atayi, de Eleli, 12 de Johanan, de 

Elizabad, 13 de Jeremia, de Makabanayi.  
14 Babɛ sento na ye Gad tiina to déem ye jar-keira yiɡa tiina mo. Ba dedoa wó wane 

nɔɔna bi o zeili jara wone. Ba wone wolo dam na daɡa to wae nɔɔna moro o zeila. 
15 Babɛ sem konto déem mo bɛ Jɔdan buɡa kam maŋa kalo ka ni na pɛɛle bene dem 

boboa chana kam ne to. Ba ma vo ba zeili nɔɔna balo maama na zoore bubɛ dem 

bwollu tem wɛ-puli de wɛ-zoore seeni to pa se ba duri ba viiri.  
16 Baara badwonna na ye Benjamin dwi tiina de Judah dwi tiina to déem vei David 

tei o dam jei sem ne. 17 David ma zaŋe o jeeri-ba ye o ta de-ba o we, “Á veiŋa kam ná 

ye zaane veiŋa mo á beene se á woli-ne, amo de nam sɛ se dé maama woli daane. Á 

nam ná tu se á yeiɡi-ne mo á pa a dona bam, se debam nabaara Wɛ wom taa yei ko ni 

ne se o daare o waare abam. Kokuri to a wo ke kolokolo a chɔɡe.”  
18 Wɛ Jworo ma ba Amasayi wolo na ye ba jar-keira fintɔ kom yiɡa tu to baŋa ne, ye 

o ta o we,  

“David! Debam ye nmo nɔɔna mo,  

Jesse bu! Dé wo n kwaɡa ne.  

Yazura taa wo n tei ne,  

se ko kɛ ko yi balo de  



na woli‑m to.  

Nmo Tu Wɛ wom wó zeini‑m.”  

David ma sɛ o jwoŋi-ba ye o daare o pa se ba ji o jar-keira bam yiɡa tiina.  
19 Baara badwonna de déem nwoŋi Manasɛ dwi dem wone ba da ba woli David kɔɡɔ 

kom wone maŋa kalo o na tɔɡe de Filisi tiina bam se ba kwaare jara de Sɔɔl to. Ko 

nam na ke tei to, David de o nɔɔna bam wo woli Filisi tiina bam, foone na jaane ba 

yiɡa tiina bam to ŋwaane. Ba déem boŋe we David wó wane o lɔ ba kwaɡa ne o 

jwoori Pɛ Sɔɔl tei o daare-ba pa se ba ɡa ba ŋwea mo. Mo kokuri ba jeini teɡa ne ba 

bwɛ daane ye ba pa David pwɛ o tete de-ba.* 20 Maŋa kalo David na maa jwoori 

Zikalaɡ to, Manasɛ nɔɔna balo na dɛ ba tɔɡe ded‑o to mo ye:  

Adina, de Jozabadi, de Jedayeli, de Mikayeli, de Jozabadi, de Elihu, de Ziletayi.  

Nɔɔna bam konto dedoa dedoa tei Manasɛ dwi jar-keira moro mo. 21 Ba déem yeini ba 

woli David pa se o wane venverena balo na ke jara de-ba to, bɛŋwaane ba déem ye 

babɛ mo chekke ye ba kwori ba ye o jar-keira bam yiɡa tiina. 22 Dɛ maama wone nɔɔna 

déem yeini ba tui ba woli David kɔɡɔ kom wone. Konto déem ma pa se o na jar-keira 

kɔɡɔ dedɛ, nenɛɛne Wɛ tete jar-keira to.  

David kwaɡa nɔɔna na wo Heboron ne to  

23 David déem na wo Heboron ne to, baara balo na yei jara keim to mo tu ba woli o 

jar-keira kɔɡɔ kom wone, se ba pa o leiri Sɔɔl yuu ne o di paare dem, ne BAŊA WƐ na 

maŋe o pwooli tei to. Nɔɔna bam ni mo tento:  
24 Judah dwi dem wone:  

Baara morro teredo de bia nana (6,800). Banto déem zei nantane de chichwoa mo de 

jara zela dedɛ.  
25 Simeon dwi dem wone:  

Jar-keira morro terepɛ de bi (7,100). Banto ye babɛ chekke.  
26 Levi dwi dem wone:  

Baara morro tena de bia yaredo (4, 600). 27 Aron dwi tu Jehoyada de woli da, de o 

nɔɔna morro tetɔ de bia yarepɛ (3, 700). 28 Zadoki de maa wora. O déem ye nɔn-doŋo 

kolo na ye bembea to mo, ye dedɛɛra finlei-balei (22) wo o tei ne, ba na ye o chorro 

to.  
29 Benjamin dwi dem wone:  

Baara morro tetɔ (3,000). Sɔɔl tete dwi dem mo konto. Ba dedɛ déem sɛ ba zeɡe Sɔɔl 

de o diɡa kam kwaɡa ne ye ba wo yaɡe.  
30 Efrayim dwi dem wone:  

Baara morro finlei de bia nana (20, 800). Banto déem tiini ba jeɡe yere mo ba sɔ-yuni 

tem wone.  
31 Manasɛ dwi chichworo kom wone:  

Baara morro fuɡa-nana (18,000). Ba chorro tem déem kuri-ba dedoa dedoa se ba yɔɔre 

ba ba ba woli David se o ji pɛ.  
32 Isakara dwi dem wone:  

Dedɛɛra bia yalei (200), de ba chorro telo maama na wo ba kwaɡa nɔɔna to. Dedɛɛra 

bam konto yei kolo na jeɡe ko ke kanto maŋa kam ne to pa se ba lɔre chwoŋa kalo 

Isarele tiina na jeɡe se ba tɔɡe to.  
33 Zebulun dwi dem wone:  

Jar-keira morro finnu (50,000). Ba déem yei jara keim chekke mo. Ba maa jeɡe jara 

zela dwi dwi se ba ma woli David jara wone. Ba déem yɔɔre ba ke ba cheɡa ded‑o.  
34 Nafitali dwi dem wone:  

Jar-keira yiɡa tiina moro (1,000), ko woli de ba jar-keira morro fintɔ-terepɛ (37,000) 

na zeeri jara nantane de chichwoa to.  
35 Dan dwi dem wone:  

Jar-keira morro finlei-nana de bia yaredo (28, 600).  
36 Asere dwi dem wone:  

Jar-keira morro finna (40, 000). Banto yei jara keim chekke.  
37 Isarele dwia yalo déem na zoore Jɔdan buɡa kam wɛ-puli seeni to. Ruben dwi dem, 

de Gad dwi dem, ko woli de Manasɛ dwi chichworo kom mo konto:  

Jar-keira morro bi de finlei (120, 000). Ba de déem jeɡe jara zela dwi dwi.  
38 Nɔɔna bam konto maama déem ye jar-keira balo na ti ba yiɡa se ba kwaare jara 

yam to mo. Ba na tu David tei Heboron ne to, ba boboŋa ya jaane se ba pa o di paare 

Isarele teo kom maama baŋa ne mo. Ko nam dae banto yerane. Isarele na tiɡi pip to, 

nɔɔna maama jaane boboŋe dedwe mo se ba pa David ji ba pɛ. 39 Nɔɔna banto maama 



déem maŋe David tei ne mo da yatɔ ba di wodi-fɔrɔ kuri. Kokuri to, ba chorro tem 

déem pɛ-ba ba na laɡe kolo to maama mo. 40 Ba nu-bia badwonna na wo Isakara, de 

Zebulun, de Nafitali dwia yam maama laŋa ne to de ma la wodiiru dedɛ ba toŋe ba 

pa-ba se ba taa di. Ba déem mɛ bonɛ, de kona, de bona-sisei, de nabɛ ba zeŋe wodiiru 

tem ba ba ba pa-ba. Wodiiru tem maa ye muni, de kapere-kora, de kekan-woɡila, de 

sana, de nuɡa, ko ta woli de na-bale, de pei. Kokuri Isarele teo kom maama ne mo ba 

déem di ywoni lanyerane.  

13 

Wɛ ni-ɡwonim dakaa kam  

2 Samuwel 6:1-11  

1 David déem mo nɛ de o jar-keira dedɛɛra balo na tei nɔɔna moro moro to, de balo 

na tei nɔɔna bi bi to, de o jar-keira bam yiɡa tiina maama. 2 O ma daare o ta de Isarele 

tiina nɔn-kɔɡɔ kom maama we, “Abam ná wó sɛ, ye ko ná tɔɡe debam Tu BAŊA WƐ 

boboŋa de, pa-na se dé toŋe kwora dé pa dé chorro telo na wo Isarele laŋa kam jei 

maama ne to se ba maama ba ywo se dé jeeri daane. Dé ta wó toŋe kwora kam konto 

dé pa Wɛ kaanem tiina de Levi dwi tiina maama na wo teene delo pwoli na ɡilimi-de 

to wone. 3 Pa-na dé kwaane dé kwei dé Tu Wɛ ni-ɡwonim dakaa kam dé ja dé jwoori 

dé tei ne. Kokuri to, maŋa kalo Sɔɔl na jeɡe paare dem o di to, dé wo bwei se dé lɔre 

Wɛ boboŋa.” 4 David na taɡe konto to, nɔn-kɔɡɔ kom maama ma sɛ o taane dem, ko na 

tɔɡe chwoŋa ba maama yiɡa ne to ŋwaane.  
5 David ma la Isarele tiina bam maama ko zeɡe Ejipti siseini demn ne se ko vo ko yi 

Lebo-Hamafa o ke daane, se ba da ba vo Kiriaf-Jeerim ba kwei Wɛ ni-ɡwonim dakaa 

kam ba ja ba jwoori.* 6 O ma da ba yiɡa se ba maama vo Judah teo Baala kolo yere 

dedwoŋi na ye Kiriaf-Jeerim to. Ba déem vei se ba ja Wɛ ni-ɡwonim dakaa kam mo ba 

jwoori Jerusalem.* Dakaa kam konto wora BAŊA WƐ yere ŋwaane mo. Wonto di paare 

cherubi sem tetare laŋa ne, se na zeɡe dakaa kam baŋa ne to.  

7 Dakaa kam nam ya wo Abinadaba sɔŋɔ ne mo. Ba ma vo ba kwei-ka ba daŋe nabɛ 

toroko-doŋo baŋa ne. Abinadaba bia balei Yuza de Ahio maa tɔɡe toroko kom ye ba 

yere-ko. 8 David de Isarele tiina bam maama ma leeni lei ba seini Wɛ de ba dam 

maama. Ba ta maa jeɡe kwanno, de zwe, de ɡunɡwei, de nabwanno, dedaane kwɛɛra 

zela dwi dwi ba kwɛɛre, ye ba daare ba sae ba tɔɡe kwaɡa.  
9 Ba ma vo ba yi Chidon na yeini o fere o mena mɛ to. Nabɛ sem ma ɡare se tete se 

laɡe se to. Yuza ma zi Wɛ ni-ɡwonim dakaa kam se o pa ka fɔɡe ka zeɡe. 10 BAŊA WƐ 

bane ma tiini de zaŋe Yuza baŋa ne, o na twe o jeŋa o dwei dakaa kam to ŋwaane. Nɛ 

sem konto ni ne, Wɛ ma maɡe Yuza o ɡo. 11 David wo ma fuli dedɛ de BAŊA WƐ na tɔɡe 

o ban-zɔŋɔ kom baŋa o ɡo Yuza to. Konto ma pa o bwoŋi jei sem konto yere we, 

‘Pɛrezi Yuza.’ Mo jei sem yere de zem maama. 12 Keim dem konto ma pa se David kɔre 

Wɛ. O ma bwɛ o we, “Amo wó ke tɛ mo a ja Wɛ ni-ɡwonim dakaa kam a ba a tei?” 13 O 

daa maa wo jaane-ka o ja o vo o zo o tete teo Jerusalem wone. O ma lɛɛre o pa se ba 

ywori ba ja-ka ba vo Gafa tu Obed-Edom sɔŋɔ. 14 Wɛ ni-ɡwonim dakaa kam ma maŋe 

Obed-Edom sɔŋɔ ne chane setɔ mo. Ka na wora to, BAŊA WƐ ma swɛ wonto de o sɔŋɔ 

tiina, de o wonnu maama swolim.  

14 

David dwi dem taane  

1 Tura teo Pɛ Hiram déem ma toŋe nɔɔna David tei ne se ba ke pipiu daane. O ma pa 

se ba ja Sedare da-kwollu ba vo ba pa‑o. O ta ma pa se kandwa-cherena, de ɡwaro 

tɔɡe ba vo, se ba wane ba lɔ pɛ sɔŋɔ ba pa David.* 2 David ma lɔre we BAŊA WƐ mo 

seene o pa se o di Isarele teo paare, ye o ta daare o pa se o paare dem fɔɡe de puli 

lanyerane, Wɛ tete nɔɔna Isarele tiina bam ŋwaane.  
3 David na zoore Jerusalem ne to, mo o daa ta di kaana badwonna o woli da. Ba ma 

lo bia, bakeiri de busankane, ba pa‑o. 4 Bia balo David na loɡe Jerusalem ne to yera 

mo tento:  

Sammua, de Sobabi, de Natan, de Solomon, 5 de Ibihara, de Elisua, de Elipelete, 6 de 

Noɡa, de Nefeɡa, de Jafia, 7 de Elisama, de Beliada, dedaane Elifeleti.  

David wane Filisi tiina bam.  

8 Filisi tiina bam déem ma ni we ba tiŋi David se o taa ye Isarele tiina maama pɛ. Ba 

ma la ba jar-keira bam maama ba ke daane ba vo ba beeri o jeiɡa se ba ja. David ma 

lɔre ko ni ne ye o nwoŋi teo kom ne o vo se o jeeri-ba. 9 Filisi tiina bam ma ba ba yi 

Refayim bwolo kom. Ba ma ke chichuŋu de nɔɔna balo na zoore da to. 10 David ma 

bwei Wɛ o we, “A véi a jeeri Filisi tiina bam de jara, se nmo wó ke-ba a jeŋa ne na?” 

BAŊA WƐ ma leiri‑o o we, “Ɛɛ, zaŋe n vo n jeeri-ba, se amo wó ke-ba n jeŋa ne.”  
11 David ma vo o yi Baal Perazim. O ma wane Filisi tiina bam o di. O laam ma ta o 

we, “Wɛ tɔɡe amo dam baŋa ne mo o maɡe o pore a dona bam baŋa ne o zeili-ba, 

nenɛɛne na na maɡe ba pore tei to.” Ba ma lɛɛre ba jeɡe jei sem konto ba bwoi we 

‘Baal Perazim’.o 12 Dáane mo Filisi tiina bam duri ba daare ba jwona yam ba yaɡe. 

David ma pa o nɔɔna bam ni se ba kwei mini ba zwɛ jwona yam.  
13 Ko na ke da fenfee to, Filisi jar-keira bam daa ta ma jwoori Refayim bwolo kom ba 

ke chichuŋu de nɔɔna bam. 14 David daa ma bwei Wɛ se o lɔre o na wó ke tei to. Wɛ 

ma ta o we, “Nmo ná jeeri-ba, se n yé yɔɔre ba yiɡa vekke. Nam kaare n tɔɡe Balesam 

teeni dem n kekare dáa kadwoŋi kam ne n yi-ba. 15 Ta‑n nii teeni dem yuu ne. Nmo ná 

tu n ni ko dɔna de baŋa ne, se n laam nwoŋi n jeeri-ba. Ko bere we amo tete mo dɛ á 

yiɡa se a jeeri Filisi tiina jar-keira bam de jara a daare a di-ba.” 16 David ma seene o ke 

kolo Wɛ na bere‑o se o ke to. Ko ma pa se ba wane Filisi jar-keira bam ba di. Ba ma 

zeɡe Gibeon ne ba pare-ba ba vo ba yi Gezere.  
17 Konto maama baŋa ne mo David yere déem zaŋe de jaɡe teɡa baŋa jei maama ne. 

BAŊA WƐ ma pa se dwi-ɡɛ tiina maama tiini ba kɔre foone ded‑o.  

15 

Wɛ ni-ɡwonim dakaa kam  

1 David déem lɔɡe sam mo o tete teo Jerusalem ne se o taa zoore de wone. O ma 

daare o chwi vwei se o wane o kwei Wɛ ni-ɡwonim dakaa kam o zeɡe da. 2 O déem ma 

ta o we, “Levi dwi tiina yerane mo jeɡe chwoŋa se ba zeŋe Wɛ ni-ɡwonim dakaa kam. 

Kokuri banto mo BAŊA WƐ maŋe o kuri se ba taa zeŋe-ka, se ba daare ba taa toŋe ba 

pa‑o se ko ta vei wuu.”*  
3 David ma la Isarele tiina bam maama o ke daane Jerusalem ne, se ba laam wane ba 

kwei Wɛ ni-ɡwonim dakaa kam ba ba ba zeɡe o na ke jei selo o pa-ka to. 4 O ma bwoŋi 

Aron dwi dem de Levi dwi tiina bam o ke daane.  

Banto déem mo ye:  
5 Levi bu Kohafe sɔ-yuu kom wone:  

Ba sɔ-yuu kom nakwe Yureli de o chorro bi de finlei (120).  
6 Levi bu Merari sɔ-yuu kom wone:  

Ba sɔ-yuu kom nakwe Asaya de o chorro bia yalei de finlei (220).  
7 Levi bu Gereson sɔ-yuu kom wone:  

Ba sɔ-yuu kom nakwe Joweli de o chorro bi de fintɔ (130).  
8 Elizafan sɔ-yuu kom wone:  

Ba sɔ-yuu kom nakwe Semaya de o chorro bia yalei.  
9 Heboron sɔ-yuu kom wone:  

Ba sɔ-yuu kom nakwe Eleli de o chorro fu-nɔnɔ (80).  
10 Yuzeli sɔ-yuu kom wone:  

Ba sɔ-yuu kom nakwe Aminadabi de o chorro bi de fuɡa-balei (112).  
11 David déem bwoŋi Wɛ kaanem tiina Zadoki, de Abiatara. O ta ma bwoŋi Levi dwi 

tiina baredo bam, Yureli, de Asaya, de Joweli, de Semaya, de Eleli, de Aminadabi. 12 O 

ma ta de-ba o we, “Abam ye Levi dwi dem sɔ-yuni tem nakwa mo. Abam dedaane á 

dwonna Levi tiina bam jeɡe se á kwɛ á tete Wɛ ŋwaane mo se á wane á zeŋe BAŊA WƐ 

wom na ye Isarele tiina Wɛ to ni-ɡwonim dakaa kam á ja á ba mɛ amo na kwɛ se ka 

taa wora to. 13 Dé na kwaane se dé ke konto boboa ne to, abam Levi dwi tiina ya tera 

se á zeŋe-ka, ne Wɛ chullu tem na bere tei to. Mo kokuri dé Tu BAŊA WƐ bane fuli dé 

baŋa ne, dé na wo bwei‑o se dé lɔre dé na wó ke tei to ŋwaane.”  
14 Wɛ kaanem tiina bam de Levi tiina bam ma kwɛ ba tete Wɛ ŋwaane se ba wane ba 

zeŋe BAŊA WƐ wom na ye Isarele tiina Wɛ to ni-ɡwonim dakaa kam. 15 Levi tiina bam 

kwei da-dedwaaro mo ba ma ba zeŋe Wɛ dakaa kam ba bakale baŋa ne, ne BAŊA WƐ 

déem na tɔɡe Moses baŋa ne o pa-ba ni se ba ke tei to.  

16 David ma ta de Levi tiina nakwa bam se ba kuri ba tete chorro tem wone balo na 

wae ba leeni to se ba taa leeni wopwolo lei. Badaara maa wó taa tae kwanno dwi dwi, 

ye badaara de taa jeɡe zwe ba maɡa.* 17 Levi tiina bam ma kuri Joweli bu Heman, de o 

choro Asaf wolo kwo na ye Berekia to. Ko maa ná ye Merari dwi dem wone, ba ma 

kuri Kusaya bu Etan. 18 Ba déem ta kuri ba chorro telo na wó woli-ba to. Banto mo ye:  

Zekaria, de Jaazeli, de Semiramofa, de Jeheli, de Yunni, de Eliabi, de Benaya, de 

Maaseya, de Matitia, de Elifelehu, de Mikineya, ko woli de Wɛ diɡa kam ni-yerena 

balei balo yera na ye Obed-Edom, de Jeyeli to.  
19 Heman, de Asaf, de Etan mo ba kuri se ba taa maɡe channa zwe. 20 Ba déem ta kuri 

Zekaria, de Azeli, de Semiramofa, de Jeheli, de Yunni, de Eliabi, de Maaseya, de 

Benaya se ba taa tae kwan-baloa se te kwori taa ywomma. 21 Matitia, de Elifelehu, de 

Mikineya, de Obed-Edom, de Jeyeli, de Azazia maa wó taa tae kwan-kamunnu se te 

kwori dé taa ywomma. 22 Ba déem kuri Chenania mo se o taa ye lein-leena bam yiɡa 

tu, o na yɔɔre o ye ɡɔɡɔ lei wone to ŋwaane.  
23 Ba ma kuri Berekia, de Elikana se banto taa yere Wɛ ni-ɡwonim dakaa kam. 24 Wɛ 

kaanem tiina Sebania, de Josafate, de Netaneli, de Amasayi, de Zekaria, de Benaya, de 

Eliazera maa ye se ba to Wɛ ni-ɡwonim dakaa kam yiɡa ne ba taa wui nabwanno. 

Obed-Edom, de Jehia de déem maa ye se ba taa yere dakaa kam ba woli da.  
25 David déem tɔɡe de Isarele tiina nakwa bam, ko woli de jar-keira dedɛɛra balo na 

tei nɔɔna moro moro to se ba vo Obed-Edom sɔŋɔ kom ba kwei BAŊA WƐ ni-ɡwonim 

dakaa kam mo ba ja ba ba Jerusalem. Ba na maa vei to, ba jeɡe wopwolo dedɛ mo. 
26 Wɛ déem yɔɔre o zeini Levi tiina balo na zeŋe BAŊA WƐ ni-ɡwonim dakaa kam to. 

Konto ŋwaane ba ma ɡo nabɛ serepɛ de pi-bale serepɛ ba ma kaane ba zuli‑o.  
27 David, de Levi tiina balo maama na zeŋe dakaa kam to, ko woli de lein-leena bam, 

de Chenania wolo na nii ba totoŋa yam baŋa ne to déem vɔɡe ɡare-fefale ba yera ne 

mo. David tete ma zo ɡare-woɡo kolo ba na mɛ ɡare-fefale ba sɔ to o daŋe da. 
28 Isarele tiina kɔɡɔ kom maama ma tɔɡe ba la ba pu o kwaɡa, pa se ba ja BAŊA WƐ 

ni-ɡwonim dakaa kam ba vo Jerusalem. Ba na maa vei to, ba tiini ba baɡe wopwolo 

sɔɔ mo ye ba wui nabwanno, de namunnu. Ba maa maɡe zwe, ye ba daare ba tae 

kwanno dwi dwi de. 29 Ba na yɔɔre ba jeɡe BAŊA WƐ ni-ɡwonim dakaa kam ba zoore 

Jerusalem teo wone tei to, mo Sɔɔl bukɔ Mikaale tɔɡe o takworo seeni o nii o na kɔɡɔ 

kom. O maa na nɛ Pɛ David na tiini o sae de wopwolo tei to, o ma ɡwooni‑o o bochare 

ne.  

16 
1 David déem ya maŋe o chwi vwei Wɛ dakaa kam ŋwaane. Ba ma kwei dakaa kam 

ba zeɡe vwei dem wone. Ba ma ɡo vara ba ke kaanem ba zwɛ ba pa Wɛ, ye ba daare 

ba ja yazura pɛɛra ba ba se ba ma ba zuli‑o. 2 David na ke kaanem dem o ti to, o laam 

ma kwei BAŊA WƐ yere dem o ma o sɔɔle Wɛ swolim o pa nɔɔna bam. 3 O ta ma pa se 

ba chɛ wodiiru tem ba pa Isarele tiina kɔɡɔ kom maama, baara de kaana. Nɔɔno 

maama ma jwoŋi bworobworo dedoa, de nɔn-wɔa, de kekan-woɡila bɔŋa dedoa.  
4 David déem ma kuri Levi tiina badwonna se ba taa zuli BAŊA WƐ wom na ye Isarele 

tiina Wɛ to o dakaa kam yiɡa ne. Ba totoŋa maa ye se ba taa lwoori‑o, ye ba ke o lei, 

ye ba daare ba tei‑o. 5 Banto wone Asaf déem mo ye ba yiɡa tu. Zekaria ma saŋe, ko 

woli de Jeyeli, de Semiramofa, de Jeheli, de Matitia, de Eliabi, de Benaya, de 

Obed-Edom, de Jeyeli wodwoŋi. Banto maa ye balo na tae kwanno dwi dwi to. Asaf 

mo tei zwe sem maɡem. 6 Wɛ kaanem tiina Benaya de Jahazeli maa zeɡe Wɛ 

ni-ɡwonim dakaa kam yiɡa ne ba wui nabwanno tem maŋa de maŋa.  

David lei keim leiŋa  

Lei 105:1-15; 96:1-9; 106:47-48  

7 Dɛ dem konto ne mo David bobo o pa se Asaf de o dwonna bam leeni Wɛ seinim 

leiŋa kanto se ba ma ba ke BAŊA WƐ lei:  
8 Ke-na BAŊA WƐ lei,  

se á daare á tei o yere!  

Pa-na se loɡo baŋa dwi tiina lɔre  

o na toŋe kolo maama to.  
9 Leeni-na tia lei á pa‑o.  

Ta-na kwanno á tei‑o!  

Bere-na nɔɔna o totoŋ-kamuna na ye tei to.  



10 Ta‑á jeɡe-na teera,  

o yere dem na ye wose to ŋwaane.  

Abam balo na kwaane  

se á lɔre BAŊA WƐ to,  

di-na ywoni.  
11 Véi-na BAŊA WƐ yiɡa ne  

se o pa á jwoŋi dam.  

Ta‑á fɔɔre-na á twɛ‑o  

maŋa maama wone.  
12 Jwoori á ɡuli-na o totoŋ-kamunnu tem,  

dedaane o wo-kenkaɡela yam ɡula,  

se á yé swei o bora borem dem  

o na pɛ abam to swia.  
13 Cheɡa to, á ye balo Wɛ na kuri  

o pa o tete mo.  

Á maa ye Wɛ tontoŋeno Isarele bia bam.  

Jakob dwi dem mo konto.  
14 Wonto nam mo ye debam Tu  

BAŊA WƐ wom.  

O maa tei loɡo baŋa maama  

de cheɡa.  
15 Guli-na o na ɡwoni o ni  

de o nɔɔna bam tei to,  

se á daa yé swei de swia.  

O bá kwane o ni se ko taa vei wuu,  

dwia moro na wó saŋe to.  
16 Wɛ déem ɡwoni o ni dem konto mo de Abaraham,  

ye o daare o du duuri  

o ma ɡwoni ni de Izaak.  
17 Jakob na tu o wora to,  

Wɛ ma fɔɡe o ke ni-ɡwonim dem o pa‑o,  



se o de o kwaɡa kam  

taa tɔɡe-de taa wuu.  
18 Wɛ ma ta ded‑o o we,  

“Amo laɡe a pa nmo Kanaan teɡa kam mo,  

se nmo de n dwi dem jwoŋi-ka á ta‑á tei.”  
19 Ba kɔɡɔ kom déem ta ba daɡa.  

Ba maa ye nɔɔna fenfee yerane,  

ye ba kare Kanaan teɡa kam ne ba beera,  

ne veira mo tei.  
20 Ba maa tole teene dem maama wone  

de dwi tiina maama wone.  
21 De konto de, Wɛ déem wo pɛ pwola  

se nɔɔna bɛɛse-ba.  

Banto ŋwaane mo  

o déem kaane pwa ye o we:  
22 “Yé dwei-na nɔɔna banto,  

se amo mo kuri-ba a pa a tete.  

Nam yé pa-na ko chɛ  

amo sampwori sem yera.”  
 

23 Leeni-na á ma‑á tei BAŊA WƐ!  

Nabiina maama,  

leeni-na á pa-o-na.  

Dɛ maama wone se á tɔɔle-na  

o taane we, o ye Verem Tu.  
24 Ta-na jaja se dwi maama tiina lɔre we,  

o nenɔŋ-fɔrɔ kom ɡaale.  

Pa-na se nɔɔna maama ni  

o totoŋ-kamuna yam ŋwa.  
25 Kokuri to, BAŊA WƐ tiini o ye kamunu mo.  

O ma seene o maŋe dedaane tia.  



Nɔɔna jeɡe se ba taa kɔre‑o  

se ko dwoni wa yam maama.  
26 Wa yalo dwi-ɡɛ tiina na zuli to  

ye jwona mo.  

Ko nam ye BAŊA WƐ mo naane wɛyuu maama.  
27 Kamunni dedaane paare mo  

wo o tei ne.  

Dam de ywoni de maa wo  

o tete diɡa kam ne.  
28 Loɡo baŋa dwi tiina maama,  

kwei-na zula á pa BAŊA WƐ.  

O na jeɡe dam de nenɔŋ-fɔrɔ to ŋwaane,  

kwei-na zula á pa‑o.  
29 O yere dem na maŋe de tia to ŋwaane,  

kwei-na zula á pa‑o.  

Ja-na pɛɛra á vo o yiɡa  

á ma á zuli‑o.  

Zuli-na BAŊA WƐ  

se ko tɔɡe de o na tiini  

o jeɡe lam tei to.  
30 Nabiina maama jeɡe se  

ba taa kɔre‑o ye ba yera sae mo.  

O naane loɡo kom pa se ko zeɡe mo ɡa cheppe.  

Ko bá fɔɡe ko ɡɔ maŋa de maŋa.  
31 Pa se wɛyuu kom taa di ywoni!  

Ta pa se teɡa kam baŋa  

taa jeɡe wopwolo!  

Pa se dwi maama tiina taa tɛ we,  

‘BAŊA WƐ mo ye Pɛ!’  
32 Pa se naneo kom taa wuura,  

konto de wonnu telo maama  



na wo ko wone to.  

Pa se kare sem de se wodiiru tem maama taa chaka!  
33 Teeni delo na wo ɡoa ne to  

laam wó leeni lei-ywei  

de tei BAŊA WƐ.  

Kokuri to, o maa beene se o di  

loɡo baŋa maama taane mo.  
34 Pa se dé ke-na BAŊA WƐ lei,  

se o tiini o lamma.  

O swono kom wora mo taa wuu.  
35 Lwoori-na Wɛ á ta we,  

“Nmo ye debam Vereno.  

Jan ja, jwoŋi debam n yaɡe!  

Le debam dwi-ɡɛ tiina bam tetare ne n ke daane,  

se n pa dé jwoori  

dé tete teo kom.  

Dé laam wó ke nmo lei,  

n yere dem na ye wose to ŋwaane,  

ye dé daare dé taa tei‑m  

n nenɔŋ-fɔrɔ kom ŋwaane.”  
 

36 Pa-na dé taa tei BAŊA WƐ wom  

na ye Isarele tiina Wɛ to!  

Wonto maŋe de teem mo  

ko zeɡe faŋa faŋa  

se ko taa vei wuu.  
 

Nɔɔna bam maama laam ma ta ba we, “Ameena!” Ba ma daare ba tei BAŊA WƐ.  

Wɛ zula yam taane  

37 Pɛ David déem na kuri Asaf de o chorro tem se ba taa zuli BAŊA WƐ o ni-ɡwonim 

dakaa kam yiɡa ne to, o ma pa se ba toŋe ba pa Wɛ dɛ maama wone, ne chullu tem na 



bere tei to. 38 O ta ma pa se Jedutuna bu Obed-Edom de o chorro fuseredo-nana (68) 

de toŋe ba woli da. Obed-Edom dedaane Hosa déem yere Wɛ diɡa nia yam mo.  
39 Ko ta ná ye Zadoki de o dwonna kaanem tiina bam, David déem pɛ se ba toŋe ba 

pa BAŊA WƐ o wara-vwei dem ne mo. Wara-jei selo na wo Gibeon ne to mo konto.* 
40 Ba déem yeini ba jeɡe se ba ɡo vara ba zwɛ ba pa BAŊA WƐ zwɛɛm kaanem dakaa 

kam baŋa ne tetete de dedaan-ni maama mo, ne BAŊA WƐ nia yam na bere se Isarele 

tiina taa ke tei to. 41 Jedutuna de Heman déem mo woli ba wone, dedaane balo maama 

David na kuri dedoa dedoa to se ba taa ke BAŊA WƐ lei, o swono kom na wora taa wuu 

to ŋwaane. 42 Heman de Jedutuna déem nii lein-leena bam baŋa ne mo. Ba maa jeɡe 

nabwanno, de zwe, de kwɛɛra zela dwi dwi se ba taa mae ba zuli Wɛ. Jedutuna dwi 

dem maa jeɡe se ba taa yere Wɛ diɡa kam ni dem.  
43 Ba na ti konto maama to, nɔɔna maama ma jwoori ba sam. David de ma jwoori 

sɔŋɔ se o sɔɔle Wɛ swolim o pa o sɔŋɔ tiina bam.  

17 

Wɛ na ɡwoni ni de David tei to  

2 Samuwel 7:1-17  

1 Pɛ David déem laam maa zoore o sɔ-fɔrɔ kom ne. Dɛ dedwe o ma ta de Wɛ 

sampwora Natan o we, “Nii amo mo tento! A zoore sɔ-fɔrɔ kolo ba na kwei Sedare 

da-ŋonno ba ma lɔ-ko to, ko daare ye BAŊA WƐ ni-ɡwonim dakaa kam laam zeɡe vwei 

kuri ne.” 2 Natan ma leiri o we, “Ke n boboŋa na jaane tei maama to, se Wɛ wo n tei 

ne.”  
3 Dɛ dem konto tete ne mo Wɛ ŋɔɔne dedaane Natan o we:  

4 “Véi n ta de amo tontoŋeno David we, ‘BAŊA WƐ na taɡe kolo to mo tento: Ko dae 

nmo mo wó lɔ sɔŋɔ n pa-ne se a taa zoore da. 5 Ko nam na ye tei to, ko zeɡe maŋa kalo 

a na jaane Isarele dwi dem a ba ywo-seeni to, se ko ba ko yi zem, amo ta wo fɔɡe a zo 

sɔŋɔ wone. Mɛ maama a ná jaane-ba a vo, a yeini a zoore vwei kuri ne mo. 6 Jei selo 

maama amo dedaane Isarele dwi dem na beeri dé vo to, amo ta wo fɔɡe a ta de 

dedɛɛra balo a na kuri se ba taa nii a nɔɔna Isarele tiina bam to we, “Bɛ mo ke ye á wo 

kwei Sedare da-ŋonno á ma á lɔ sɔŋɔ á pa-ne?” ’  
7 Konto to, ta ta de a tontoŋeno David we, ‘Paŋwa Tu BAŊA WƐ na taɡe kolo to mo 

tento: Amo na le nmo to, dedaane n déem ye nayero mo ɡaao ne n nii pei baŋa ne. A 

ma daare a pa se n di paare amo nɔɔna Isarele tiina bam baŋa ne. 8 Mɛ maama nmo na 

yeini n vei to, a déem tɔɡe n kwaɡa konto mo, ye a pa se n dona dwi maama saare 

teɡa baŋa ne. Leile konto, amo wó pa n yere zaŋe, se n ta‑n tɔɡe n ye loɡo baŋa 

dedɛɛra bam wone dedoa. 9 Amo laam nam kwei teɡa kalo a nɔɔna bam na wó taa 

zoore ka wone to mo a pa-ba. Ko laɡe ko taa ye ba tete kuɡu jei nɔɔn-nɔɔno na bá 

wane o daane-ba ko wone to mo. Nankɔ-nyena daa bá bɛɛse-ba nenɛɛne ko déem na 

ke tei, 10 ko zeɡe maŋa kalo a na pɛ se yiɡa tiina nii a nɔɔna Isarele tiina bam baŋa ne 

to. Amo ta laɡe a wane abam dona bam maama mo a di.  

Amo BAŊA WƐ nam ta we, amo tete wó pa n dwi dem puli mo pa se n sɔŋɔ kom jeini 

de dam. 11 Nmo ŋwea kam ná ba ka ti ye ba kwei‑m ba suli mɛ ba déem na suli nmo 

kwoa bam to, a ta wó pa n dwi dem wone nɔɔno dedoa zaŋe se o leiri nmo yuu ne o ji 

pɛ. A maa wó pa se o paare dem jeini de dam. 12 Ko ye wonto mo wó lɔ sɔŋɔ o pa-ne. 

Amo ta wó pa se wonto dwi dem taa di paare dem taa wuu.* 13 Amo wó taa ye o kwo, 

se o de taa ye amo bu. Amo nam bá fɔɡe a dɔne a swono kom o baŋa ne, nenɛɛne a 

déem na ke tei dedaane Sɔɔl ye a le‑o paare dem wone se nmo laam ji pɛ to. 14 Amo 

wó pa se n bu wom konto taa di paare amo nɔɔna baŋa ne taa wuu. Maŋa maama se 

ko taa vei wuu o paare dem wó fɔɡe de ja dam.’ ”  
 

15 Natan ma ta kolo maama BAŊA WƐ na le o bere‑o to dedaane David.  

David ke Baŋa Wɛ lei  

16 David ma vo o zo Baŋa Wɛ wara-vwei dem o jeini da, ye o ware Wɛ o we:  

“Yuu-tu BAŊA WƐ, amo ye wɔ mo, amo dwi dem de ye bɛ mo, ye n zeini amo tento se 

ko yi zem? 17 De konto maama de, n ta boŋe se n ke-ne lanyerane n woli da! Yuu-tu 

BAŊA WƐ, nmo ta ma‑n tiŋi ni a dwi dem ŋwaane se ko vo ko yi jwa seeni. Nmo maŋe 

n ɡare n pa a ye nɔn-kamunu mo.  
18 Nmo na pɛ a jeɡe yere tei to, amo nam daa jeɡe bɛ mo se a ta? Amo ye n 

tontoŋeno mo ye n yei a maama n tia. 19 BAŊA WƐ, ko ye amo ŋwaane de n boboŋa 

yam ŋwaane mo n ke wo-kamunnu tento maama, ye n daare n pa amo lɔre-te.  
20 Yuu-tu BAŊA WƐ, nmo dwoŋi tera! Nmo yerane mo ye Wɛ. Dé yɔɔre dé yei konto 

mo chekke. 21 Debam Isarele tiina bam mo ye dwi dedwe loɡo baŋa ne. Dwi dedwoŋi 

tera de na ma de Isarele tiina bam. Nmo déem jwoŋi-ba kabɛɛne wone mo pa se ba ji 

nmo tete nɔɔna, se n daare n pa n yere zaŋe wɛɛne. Nmo na vere-ba Ejipti tiina jeŋa 

ne to, n déem ke wo-kenkaɡela na jeɡe foone to mo. Ko ta ná ye dwi tiina balo na 

kwaane se ba che-ba to, n zeili banto mo ba yiɡa ne. 22 Nmo ma‑n kuri Isarele dwi 

tiina bam se ba taa ye nmo tete nɔɔna se ko taa vei wuu. Ko daare nmo BAŊA WƐ de 

ma ji banto Wɛ wom.  
23 BAŊA WƐ, laam nam pa se n ni-ɡwonim dem, n na ke amo de a dwi dem ŋwaane to 

taa jeɡe kuri se ko taa vei wuu. Seene n ke kolo nmo na taɡe to, 24 se n yere dem taa 

ye kamunu taa wuu ye de daa bá jei. Nɔɔna laam wó taa tɛ ba we, ‘Paŋwa Tu BAŊA WƐ 

wom na ye Isarele tiina bam Wɛ to mo nii Isarele tiina bam baŋa ne.’ Ko ta wó pa se 

amo wolo na ye n tontoŋeno to sɔŋɔ kom na dwi se ko taa vei wuu.  
25 Amo Tu Wɛ, nmo le wonnu tento maama n bere-ne we, n wó pa a dwi dem puli mo 

ye a sɔŋɔ kom jeini de dam. Konto ŋwaane mo pɛ se a na baare a lwoori‑m konto 

dwoŋi. 26 BAŊA WƐ, nmo seene n ye Wɛ mo chekke! Nmo pwooli wo-laaro tento na ye 

chekke to mo n pa amo wolo na ye n tontoŋeno to. 27 Nmo nam laɡe n swɛ a kwaɡa 

kam swolim mo, se n ta‑n ke-ba zaane taa wuu. BAŊA WƐ, nmo na swɛ ba swolim 

konto to, n swolim wó seene de taa tɔɡe a dwi dem mo se ko taa vei wuu.”  

18 

David di wɔnɔ jara wone  

2 Samuwel 8:1-18  

1 Konto kwaɡa ne, David déem ma vo o jeeri Filisi tiina bam de jara. O ma di-ba pa 

se ba na chaveera. O ma wane o jwoŋi Gafa teo kom de ko nawuura yam maama ba 

jea ne. 2 David déem ma kwaare jara o di Moaba tiina bam de. Moaba tiina bam déem 

ma lɛɛre ba zo David dam kuri ne, ye ba tui ba ŋwe lampwoo ba pa‑o. 3 Rehobi bu 

Hadadezere déem ye Zoba teo pɛ mo. O nam ya maa vei se o jwoŋi Yuferata buɡa laŋa 



kam teene dem mo o taa tei. David ma vo Hamafa seeni o jeeri Hadadezere de jara o 

di. 4 David de o nɔɔna bam ma ja Hadadezere jara-keim torokooro moro (1,000), de o 

jar-keira balo na dɔɡe sisein-nɔɔna yuu ne to morro terepɛ (7, 000) mo, ko woli de o 

jar-keira balo na vei teɡa ne to morro finlei (20, 000). David ma le ba sisein-nɔɔna bi 

(100) se o taa jeɡe o vaŋa o jara-keim torokooro, ye o daare o bwori selo na daare to 

nɛ pa se ɡwareɡe. 5 Aram tiina balo déem na zoore Damasika laŋa kam ne to ma 

nwoŋi ba vo se ba woli Hadadezere. David ma jeeri-ba de jara ye o ɡo ba nɔɔna morro 

finlei-telei (22, 000) 6 David ma daare o ja o jar-keira badwonna o vo o che Aram tiina 

laŋa kam maama. Damasika ne mo konto. Aram tiina bam déem ma zo David dam 

kuri ne, ye ba ŋwe lampwoo ba pa‑o. Mɛ maama David ná via, BAŊA WƐ yeini o pa se 

o di o dona mo jara wone. 7 David ma vere sabu-seŋa jara zela yalo Hadadezere 

dedɛɛra bam ya na jeɡe to o ja o jwoori o vo Jerusalem. 8 Ko ta ná ye Tibafa dedaane 

Kun teene dem Hadadezere na tei to, David déem zo de wone mo o vere channa 

wonnu dedɛ o ja o viiri. Channa kam konto mo Solomon déem mɛ o mɔ ware-zon-zɔŋɔ 

kolo ba na bwoi we ‘Naneo Kom’ to, de Wɛ diɡa kam ywoa yam, ko woli de channa 

zwe sedwonna.  
9 Hamafa teo Pɛ Toyi déem ma ni we David di Zoba teo Pɛ Hadadezere jar-keira bam 

maama. 10 Toyi tete déem ya ke jara kuni dedɛ mo de Hadadezere. O ma toŋe o bu 

Joram se o vo o jɔɔne David o ke o yu-ywoŋo lei de o na wane Hadadezere o di to. 

Joram ma ja sabu-seŋa pɛɛra, de lu-nyenno pɛɛra, de channa pɛɛra o vo o pa David. 
11 David ma kwei pɛɛra yam konto o pa se ba taa mae ba zuli BAŊA WƐ. O déem ya 

maŋe o ke konto dwoŋi de lu-nyenno de sabu-seŋa wonnu telo o na vere o dona bam 

tei ne to mo. Banto maa ye: Edom dwi, de Moaba dwi, de Amon tiina, de Filisi tiina, 

ko woli de Amaleki tiina bam. 12 Abisayi wolo nu na ye Zeruya to ma vo Yɛ bwolo kom 

o kwaare jara de Edom tiina bam o ɡo ba nɔɔna morro fuɡa-nana (18, 000).* 13 O ma 

ja o jar-keira badwonna o vo o che Edom laŋa kam. Edom tiina bam maama laam ma 

zo David dam kuri ne. Mɛ maama David ná via, BAŊA WƐ yeini o pa se o di o dona mo 

jara wone.  

David tontoŋena bam taane  

14 David déem ma di paare Isarele tiina bam maama ka baŋa ne. O ma tɔɡe chwoŋa 

de o na ke o nɔɔna bam tei to, pa ko lana ko pa-ba. 15 Zeruya bu Joaba mo ye David 

jar-keira bam yiɡa tu. Ahiluda bu Jehosafate de ma nii woŋo maama baŋa ne se o 

popone-te o tiŋi. 16 Ahituba bu Zadoki dedaane Abiatara bu Ahimeleka déem ye Wɛ 

kaanem tiina mo. Seraya maa ye tɔn-poponno. 17 Jehoyada bu Benaya mo nii Cherete 

tiina bam dedaane Peleti tiina bam baŋa ne. David bu-baara bam maa wo o dedɛɛra 

bam yiɡa ne ba toŋe ba pa‑o.*  

19 

Amon tiina bam taane  

1 Konto kwaɡa ne, Amon tiina pɛ Nahasi ma te. O bu Hanun ma leiri o yuu ne o ji pɛ. 
2 David ma ta o we, “Amo laɡe a ke Nahasi bu Hanun lanyerane mo, nenɛɛne o kwo de 

déem na ke amo lanyerane tei to.” O ma toŋe nɔɔna se ba vo ba ke Hanun lei de o 

kwo lua kam. David nɔɔna bam na yi Amon tiina laŋa kam ye ba vo ba ke Hanun lei 

to, 3 Amon tiina dedɛɛra bam ma ta de Hanun ba we, “Nmo pɛ cheɡa we, David boŋe 

lanyerane mo ye o toŋe nɔɔna se ba ba ba ke n kwo lua kam lei na? Lɔre we o nɔɔna 

bam tu se ba ŋɔ ba nii dé teɡa kam mo, se o laam wane o ba o di debam.” 4 Hanun ma 

pa se ba ja David tontoŋena bam ba cheeri ba twana yam. Ba ta ma ja ba ɡwaaro tem 

tetare ne ba ɡwoni ba yaɡe se ko yi ba takeira seeni. Ba laam ma yaɡe-ba se ba viiri de 

kuri-nɔrɔ. 5 David tontoŋena bam ma kɔre se ba jwoori sɔŋɔ, chaveera na jeɡe-ba to 

ŋwaane. David na niɡi ko na ke-ba tei to, o ma toŋe nɔɔna se ba jeeri-ba chwoŋa ne. O 

ma pa-ba kwora o we, “Maŋe-na Jeriko ne se á twana yam ná nwoŋi maama se á laam 

jwoori sɔŋɔ.”  
6 Amon tiina bam ma maane we, ba kikia maama laam lwoi David momwa ne mo. 

Hanun de Amon tiina bam ma vo ba sɔ ni de Aram tiina balo na wo Aram-Naharam, 

de Aram-Maaka, de Zoba ne to. Ba déem ŋwe lu-nyenno telo dunni na ye kilo morro 

fintɔ-tena (34,000) mo ba ma jwoŋi jara-keim torokooro de se dira bam Aram tiina 

bam tei ne. 7 Torokooro morro fintɔ-telei (32, 000), de Maaka pɛ wom, de o jar-keira 

bam ma woli ba wone. Ba maama ma vo ba jeeri Medeba ne. Amon tiina bam de ma 

nwoŋi ba teene dem ne se ba da ba kwaare jara yam.  
8 David na lɔre ko ni ne to, o ma toŋe Joaba se o ja o babɛ sem kɔɡɔ kom maama o 

vo o jeeri-ba de jara. 9 Amon tiina bam ma ɡwɛ ba nwoŋi ba chichei ba zeɡe ba teo 

kom manchwoŋo ni ne se ba ke jara yam. Ko daare pwa balo de na tu se ba da ba 

woli-ba to laam ma chichei ba zeɡe teo kom pwola ne ye ba cheiɡa.  
10 Joaba ma lɔre we ba dona bam laɡe ba jeeri-ba yiɡa de kwaɡa maama mo. O ma 

kuri Isarele jar-keira bam wone balo na tiini ba yei jara laŋa chekke to, se banto yɔɔre 

ba jeeri Aram tiina bam. 11 Jar-keira balo na daare to, o ma ke-ba o nyaane Abisayi 

jeŋa ne se banto maama vo ba jeeri Amon tiina bam. 12 Joaba laam ma ta Abisayi o 

we, “Nmo ná nɛ we Aram tiina bam tiini ba dana ba dwoi amo, se n ba n woli-ne. 

Amon tiina bam de nam ná dana ba dwoi nmo, amo de wó ba a woli‑m. 13 Ke dam n 

ke n tete kuri ne se n ta‑n jeɡe baare! Pa-na dé jaŋe dé pa dé nɔɔna bam, dedaane dé 

Tu Wɛ wom teene dem. BAŊA WƐ wó ke kolo na su o yi to!”  
14 Joaba de o jar-keira bam ma ja jara yam ba jeeri Aram tiina bam, ye ba duri ba 

jaɡe. 15 Amon tiina bam na nɛ we Aram tiina bam duri ba jaɡe to, mo ba de duri ba 

jwoori ba zo ba teo kom wone, ye ba daare Abisayi de o jar-keira kɔɡɔ kom. Jara yam 

ma ti pa se Joaba jwoori o vo Jerusalem. 16 Aram tiina bam na maane we Isarele tiina 

bam wane-ba ba di to, mo ba jwoori ba toŋe nɔɔna pa se ba vo ba la ba jar-keira balo 

na wo Yuferata buɡa kam wɛ-puli seeni to ba ke daane. Pɛ Hadadezere jar-keira yiɡa 

tu Sobaka déem mo wo ba yiɡa ne.  
17 David ma lɔre ba na ke tei to ni ne. O de ma la Isarele jar-keira bam maama o ke 

daane. Ba ma vo ba bɛ Jɔdan buɡa kam ba chichei ba fɔɡe ba zeɡe ba jeeri Aram tiina 

bam. Aram tiina bam na nɛ David na ke tei to, ba ma kwaare jara ded‑o. 18 Isarele tiina 

bam ma fe Aram tiina bam ba zeili pa se ba duri ba jaɡe. David de o nɔɔna bam ma ɡo 

ba dona balo na dɔɡe sisei-torokooro yuu ne to morro terepɛ (7, 000). Ba ta ma ɡo 

jar-keira balo na vei teɡa ne to morro finna (40, 000). Ko ná ye ba jar-keira bam yiɡa 

tu Sobaka, ba ma ɡo o de. 19 Hadadezere kwaɡa nɔɔna bam maama ma maane we 

Isarele tiina bam mo di-ba ba ti. Ba ma lwoori yibwona David tei ne ye ba daare ba sɛ 

ba pa‑o. Aram tiina bam maa ba sɛa se ba daa woli Amori tiina bam jara keim baŋa 

ne.  



20 

Ba wane ba di Raba teo  

1 Ko déem ma yi teeni punnu keim maŋa. Ko maa ye maŋa kalo pwa na yeini ba 

nwoŋi se ba ke jara to. Joaba ma tɔɡe Isarele jar-keira bam yiɡa pa se ba vo Amon 

tiina laŋa kam ba kwaare jara de-ba. Ba ma li Raba teo kom. Joaba de o nɔɔna bam 

ma wane-ko ba di. Ko daare David tete ma maŋe Jerusalem ne.* 2 David ma dɔne 

sabu-seŋa paare yipuɡa kam ba pɛ wom yuu ne. O ma maane we ka dunni daɡa dedɛ, 

nenɛɛne kilo fintɔ-tena, ye kandwɛ-nyeno mo meeli ka yera ne. Ba ma kwei yipuɡa 

kam ba ke David yuu ne. O de o nɔɔna bam déem ta ma pɛ teo kom jejeɡero dedɛ ba 

ja ba viiri. 3 Ko nam ná ye teo kom nɔn-bia bam, o déem kwei-ba mo o de totoŋ-dɛɛra 

wone. O ma pa se ba mae penɡasa, de dwoora, de seene ba toŋa. David déem ke 

Amon tiina teene dem maama konto dwoŋi mo. Konto kwaɡa ne, David dedaane o 

jar-keira bam maama ma jwoori ba vo Jerusalem.  

Ba ke jara de Filisi tiina bam  

4 Ko kwaɡa ne, Filisi tiina bam daa ma ke jara de Isarele tiina bam Gezere teo ne. 

Husaa teo nɔɔno Sibekayi ma ɡo nɔn-sawaara dwi tu wodwoŋi, o yere mo Sifayi. Ba 

ma wane Filisi tiina bam ba di.  
5 Maŋa kadwoŋi ne Isarele tiina bam daa ta ma kwaare jara de Filisi tiina bam. Jayiri 

bu Elihanan déem ɡo Giti tu Goliafe choro wodwoŋi, o yere mo Laami. Wonto 

chichwei dem daɡa de dwoi ɡare-yi sɔɔna da-kwolo na mae tei to.*  
6 Jara yadwonna daa ma ke Gafa teo ne. Filisi tiina bam babea kadwoŋi maa wora o 

de na ye nɔn-sawɔrɔ ye o nwoŋi Rafa dwi dem wone. O jeŋa maama déem jeɡe nwa 

baredo mo. O namimbia de maa ye baredo baredo. 7 O maa jeɡe Isarele tiina bam o 

twea. David zembaaro Samma bu Jonatan ma zaŋe o ɡo‑o.  
8 Filisi tiina bam konto déem mo ye nɔn-sawaara dwi dem tiina na nwoŋi Gafa ne to. 

David de o nɔɔna bam nam mo ɡo-ba.  

David jeeli Isarele jar-keira bam ni  

2 Samuwel 24:1-25  

1 Setaana pɛp déem boŋe se o pa cham yi Isarele tiina bam mo. O ma soɡe Pɛ David 

se o jeeli o lɔre Isarele tiina bam ni na mae tei to. 2 David ma ta de Joaba de jar-keira 

dedɛɛra badwonna bam o we, “Véi-na á kaare Isarele teo kom maama, ko na zeɡe 

Beeriseba ne se ko yi Dan laŋa kam seeni to se á jeeli nɔn-bia bam ni. Á ná ke konto á 

ti, se á pa a lɔre nɔɔna bam maama ni na mae tei to.”  
3 Joaba ma leiri o we, “Pɛ, amo lwoori BAŊA WƐ se o pa Isarele kɔɡɔ kom puli kuni bi 

se ko dwoni ba zem na ye tei tento to. Amo tu, ba maama ye nmo kwaɡa nɔɔna mo. 

Bɛŋwaane mo nmo laɡe se n lɔre ba ni na mae tei? Nmo wo lɔre we keim dem konto 

wó pa wɛleera taa wo Isarele tiina bam yuu ne mo na?”  
4 De konto maama de, Pɛ David wo to o pa Joaba. Joaba ma zaŋe o vo o kaare Isarele 

jei maama o ɡa nɔɔna bam ni. O na ke konto o ti to, o ma jwoori Jerusalem. 5 Joaba 

ma lwoni o bere pɛ David Isarele baara balo na yi jara keim to ni na mae tei to. Isarele 

dwia yam maama wone, ba déem ye baara morro kuni moro dedaane morro bi dedoa 

(1,100, 000) mo. Judah dwi dem wone ba maa ye baara morro bia yana de fuserepɛ 

(470, 000).  
6 Joaba na wo yɔɔre o sɛ Pɛ David ni dem to, ko ma pa se o daa wo jeeli Levi dwi 

dem, de Benjamin dwi dem o woli jeelim dem wone. 7 Wɛ tete de bane ma zaŋe de 

David na ke kolo to. O ma pa se cham ba Isarele tiina bam baŋa ne. 8 David ma ta de 

Wɛ o we, “Amo tiini a ke wɛleere de a keim dento. Popo a lwoori‑m se n yaɡe n ma n 

chɛ-ne. Kokuri to, a tiini a toŋe jworim dedɛ.”  
9 Gaadi déem ye Wɛ ni-jwoŋinu wolo na toŋe o pa David to mo. BAŊA WƐ ma ta ded‑o 

o we, 10 “Véi n ta de David we, ‘BAŊA WƐ na taɡe kolo to mo tento: N jeɡe se n kuri 

wonnu tento tetɔ wone dedoa mo se a ke-ko se ko taa ye waarem ko pa‑m.’ ”  
11 Gaadi ma seene o vo ta de David o we, “BAŊA WƐ na taɡe kolo to mo tento: N jeɡe 

se n kuri wonnu tento tetɔ wone dedoa. 12 Kɔ mo nmo nam wó kuri? N laɡe se kana 

mo zo n teo kom bena yatɔ, naa se á dona mo taa jeɡe abam ba zeila ye ba ɡoe chane 

setɔ, naa se BAŊA WƐ maleka ba á baŋa ne pa se jawe-chɛɛro to n teo kom ne te ɡo 

abam da yatɔ mo? Nam boŋe lanyerane se n kuri te wone n ta n bere-ne, se amo de 

jwoori a vo a ta de wolo na toŋe-ne n tei ne to.”  
13 David ma leiri‑o o we, “Amo bochare tiini de di mo. A wó kuri kɔ se a daare kɔ? 

Amo ba laɡe se nabiina taa jeɡe debam ba dam kuri ne. BAŊA WƐ tete nam ná waare 

debam, ko ɡara, wonto na tiini o duri nɔɔna yibwona to ŋwaane.”  
14 BAŊA WƐ laam ma pa se jawe-chɛɛro ba ko to Isarele teo kom ne. Ko nɔn-bia morro 

fuserepɛ (70, 000) déem ma te. 15 Wɛ ma daare o toŋe o maleka se ka vo ka chɔɡe 

Jerusalem teo kom. Maleka kam na yi da se ka ɡo ko nɔn-bia to mo BAŊA WƐ maane 

cham delo o na toŋe ba baŋa ne to, pa se o leiri o boboŋa ye o daare o duri ba ŋwaŋa. 

O ma ta de maleka kam o we, “Ko maŋe! Dɔne n jeŋa n daare teo kom se n daa yé 

chɔɡe-ko!” Konto de BAŊA WƐ maleka kam ya zeɡe Jebusi tu Arawuna mena ferem jei 

sem ne mo. 16 David ma kwoni o yuu o nii o na BAŊA WƐ maleka kam na wo wɛyuu ne 

ye ka zei se-zɔɔ ka jeeri Jerusalem teo kom. David dedaane teo kom nakwa bam ya na 

zo ɡare-zenzwanno to ma vwi ba yiɡa teɡa ne.  
17 David ma ware Wɛ o we, “Ko ye amo mo tiini a ke wɛleere. Ko ye amo mo pɛ ni se 

ba jeeli nɔɔna bam na mae tei to. Nɔɔna banto ye amo kwaɡa nɔɔna mo. Banto nam ke 

bɛ mo ye ba na lɛɛro tento? Amo Tu BAŊA WƐ, nam ma n jeŋa n waare amo de a sɔŋɔ 

tiina bam, se n daare n yaɡe nɔɔna banto se jawe-chɛɛro yé chɔɡe-ba.”  
18 BAŊA WƐ maleka kam ma ta de Wɛ sampwora Gaadi se o pa David ni se o vo o lɔ 

kaanem bimbini Arawuna mena ferem jei sem ne se o ma o zuli BAŊA WƐ.* 19 David ma 

sɛ BAŊA WƐ ni dem o na pɛ Gaadi se o ta ded‑o to, ye o zaŋe o vo jei sem. 20 Arawuna 

maa wo jei sem ne o fere o mena. O ma pipiri o na Wɛ maleka kam. O bia bana na wo 

o tei ne to ma duri ba seiɡi. 21 Arawuna ma yɔɔre o tole o na Pɛ David na maa beena. 

O ma yaɡe o mena yam ferem o daare o vo o vwi o yibia teɡa ne o zuli‑o. 22 David ma 

ta ded‑o o we, “Sɛ se n yeiɡi n mena ferem jei sem n pa-ne. A laɡe se a lɔ kaanem 

bimbini mo dáane a zuli BAŊA WƐ se ko pa jawe-chɛɛro tem ti dé teo kom ne. Amo wó 

ŋwe ko sabu kom ni maama a pa‑m.”  

23 Arawuna ma leiri‑o o we, “Amo tu, nam kwei-ka zɛɛra n ma n ke kolo maama n na 

laɡe to. Nii amo nabɛ mo tento se n wane n ja n zwɛ n ma n ke kaanem dem. Mena 

ferem dɛ sem de maa wora se n kwei-se n ma n tɔre mini n zwɛ vara bam. Mena de 

maa wora se n ma n ke wodiu pɛɛra. Pɛ, amo laɡe a kwei tento maama a pa nmo 

zɛɛra.”  
24 David ma leiri Arawuna o we, “Aawo! Amo wó ŋwe te maama jene mo a pa‑m. 

Kokuri to, a ba laɡe se a kwei nmo tete jeŋa wonnu a pa BAŊA WƐ, naa se a kwei pɛɛra 

yalo a na jwoŋi zɛɛra to a zwɛ a ke kaanem a pa‑o.”  
25 David ma jeeli sabu-seŋa sabu-dala bia yaredo o pa Arawuna o ma yeiɡi o mena 

ferem jei sem. 26 O ma lɛɛre o lɔ bimbini da se o ma ke kaanem o zuli BAŊA WƐ. O ma 

daare o ke zwɛɛm pɛɛra, de yazura pɛɛra o ma kaane BAŊA WƐ. O ma ware BAŊA WƐ jei 

sem konto ne. BAŊA WƐ ma sɛ o wɛ-lworo kom, ye o pa mini zeɡe wɛyuu ne de ba de 

to kaanem bimbini dem baŋa ne.  
27 BAŊA WƐ ma ta de maleka kam se ka kwei se-zɔɔ kom ka jwoori ka ke ko pwolo 

kom ne. 28 David ma maane we BAŊA WƐ cheiɡi o wara yam. O ma ke kaanem o pa 

BAŊA WƐ Arawuna mena ferem jei sem ne.  
29 Maŋa kam konto ne BAŊA WƐ wara-vwei delo Moses ya na chuɡi kaɡoa kam ne to, 

de zwɛɛm kaanem dakaa kam maama déem ta wo Gibeon teo wara-jei sem ne mo. 
30 David tete déem wo wane o vo dáane o bwei BAŊA WƐ se o lɔre o boboŋa, BAŊA WƐ 

maleka kam se-zɔɔ kom foone déem na jeɡe‑o to ŋwaane.  

22 
1 David laam ma ta o we, “BAŊA WƐ diɡa kam wó lɔ ka zeɡe ywo-seeni mo, se 

bimbini delo Isarele tiina bam na wó taa jaane ba pɛɛra ba ma ba ke zwɛɛm kaanem 

da to de zeɡe ywo!”  

Ba ti ba yiɡa se ba lɔ Wɛ diɡa kam  

2 David déem ma pa ni se ba la veira balo maama na zoore Isarele teo wone to ba ke 

daane. O déem kuri ba wo nɔɔna mo se ba lɔ kandwa-zana ba le peero yera ne ye ba 

daare ba sare-ya ba ma ba lɔ Wɛ diɡa kam.* 3 O ma beeri luuru dedɛ o tiŋi se ba ma-te 

ba ke chena yalo na wó kwɛ ka nia yam bworru tem to, de zela yadwonna. O ta ma la 

channa dedɛ, ka dunni na dwoi maŋem to. 4 Sidon teo tiina de Tura teo tiina déem ya 

jaane Sedare da-kwollu dedɛ ba ba ba pa David, ye o tiŋi-te Wɛ diɡa kam lɔɔm 

ŋwaane. Te na tiini te daɡa tei to ɡaale jeelim.  
5 Kokuri, David déem taɡe mo o we, “Amo bu Solomon tiini o muri, ye o boboŋa ta 

wo kweere. Ko nam maŋe se diɡa kalo dé na wó lɔ se dé zuli BAŊA WƐ da to taa lana 

chekke mo, se ka yere yi teɡa baŋa ni maama, ye ka nenɔŋ-fɔrɔ de nwoŋi ko yi jei 

maama. Mo kokuri a nam wó ti ka zela yiɡa leile se ka lɔɔm maŋa ba ka yi.” David ma 

da ko ŋwaane o la Wɛ diɡa kam lɔɔm zela dedɛ o tiŋi ye o laam daare o te.  
6 O maa toŋe o bwoŋi o bu Solomon ye o pa‑o ni se o lɔ diɡa BAŊA WƐ wom na ye 

Isarele tiina Wɛ to zula ŋwaane. 7 O ma ta ded‑o o we:  

“Amo bu, amo tete mo ya jaane boboŋa se a lɔ diɡa amo Tu BAŊA WƐ yere zula 

ŋwaane. 8 BAŊA WƐ déem nam toŋe o kwora mo o ta de amo we, ‘Nmo tiini n ɡo nɔɔna 

dedɛ jara-keim baŋa ne. Nmo nam bá‑n lɔ diɡa amo yere zula ŋwaane, amo na maane 

we n pwori jana dedɛ teɡa ne to ŋwaane. 9 Ko na ye tei to, nmo wó lo bu na laɡe 

bochare-zuru de ywoni yerane to mo. O dona maama daa bá taa daane‑o. O yere wó 

taa ye Solomon mo. O na wó di paare maŋa kalo to Isarele tiina bam wó jeini de 

yazura de bochare-zuru. 10 Wonto mo wó lɔ diɡa o zeɡe a yere dem zula ŋwaane. O wó 

taa ye amo bu mo, se amo de taa ye o kwo. O paare dem wó nu Isarele teo kom ne mo 

se ko taa vei wuu.’  
11 Konto ŋwaane, a bu, n Tu BAŊA WƐ wom wó taa wo n tei ne, se n de kwaane n lɔ o 

diɡa kam n ti, ne o na pɛ ni se n ke tei to. 12 N Tu BAŊA WƐ wom nam wó pa se n lɔre 

lɔra de yeino chekke se n wane n tɔɡe o nia yam na bere tei to baŋa ne n ta‑n tei 

Isarele tiina bam. 13 Nmo ná sɛ n tɔɡe Wɛ nia yalo de o chullu telo o na tɔɡe Moses 

baŋa ne o kwei o pa Isarele tiina bam to chekke, nmo chwei maama wó kwɛ se pa‑m. 

Yɔɔre n ke dam n ke n tete kuri ne, se n daare n tiini n ta‑n jeɡe baare. Yé ta‑n fona, 

nam yé pa se n vɔna pare.*  
14 Amo maŋe a la BAŊA WƐ diɡa kam lɔɔm zela dedɛ mo a tiŋi. A laɡe sabu-seŋa a tiŋi 

se ka dunni maŋe de kilo moro kuni morro tetɔ de bia yanu (3,500,000). A ta ma la 

lu-nyenno telo dunni de na yi ne kilo moro kuni morro fintɔ-tenu (35,000,000) to. A 

ta ma la channa de luuru dedɛ pa te dunni dwoi maŋem, ko woli de da-kwollu de 

kandwa dedɛ a tiŋi. De ko de, nmo ta wó wane n beeri tedwonna n woli da. 15 Nmo 

nam jeɡe tontoŋena dedɛ n tei ne, ba na ye kandwa-cherena, de lɔra, de kapenta tiina, 

de ɡwaro tedwonna na wae totoŋa dwi dwi ba toŋe to. Banto maama tiini ba yei ba 

totoŋa lanyerane. 16 Ba maa wó wane ba kwei sabu-seŋa, de lu-nyenno, de channa, de 

luuru ba ɡɔɡere wonnu dwi dwi. Cheɡa to, ɡwaro tem daɡa dedɛ. Nam yɔɔre n bobo 

totoŋa, se BAŊA WƐ wó taa wo n tei ne.”  
17 David déem ma pa Isarele teo yiɡa tiina bam ni se ba woli Solomon. 18 O ma ta 

de-ba o we, “Abam Tu BAŊA WƐ wo á tei ne mo, ye o pa se á jei á teo ne de yazura. Ko 

ná ye balo déem na zoore teɡa kam ne to, o ke-ba amo dam kuri ne mo. BAŊA WƐ de o 

nɔɔna bam laam maa tei teɡa kam. 19 Konto ŋwaane, yɔɔre á ta‑á zuli á Tu BAŊA WƐ de 

á bochare maama, ko woli de á dam maama. Nam bobo-na á lɔ Yuu-tu BAŊA WƐ diɡa 

kam, se á laam wane á ja o ni-ɡwonim dakaa kam, de o lonne zela yam á zo da. Ka 

maa wó taa ye diɡa kalo á na wó lɔ BAŊA WƐ yere dem zula ŋwaane to.”*  

23 

Levi dwi dem taane  

1 Pɛ David déem na maane we o kwe o ɡaale to, o ma pa se o bu Solomon leiri o yuu 

ne o di Isarele teo paare dem.* 2 David ma la Isarele nakwa bam, de kaanem tiina bam, 

ko woli de Levi tiina bam maama o ke daane. 3 O ma jeeli Levi tiina balo na yi bena 

fintɔ ba daŋe to ni na mae tei. Ba maama déem ye baara morro fintɔ-nana (38,000) 

mo. 4 David ma ta o we, “Levi tiina baara bam maama wone, baara morro finlei-tena 

(24,000) wó taa nii Wɛ diɡa kam totoŋa baŋa ne. Baara morro teredo (6,000) maa wó 

taa ye dedɛɛra, de balo na di nɔɔna taane to. 5 Ba baara morro tena (4,000) wó taa ye 

Wɛ diɡa kam yerena. Babam morro tena (4,000) maa wó taa mae kwɛɛra zela yalo a 

na pɛ-ba to ba maɡa ba tei BAŊA WƐ.”  
6 David déem ma pɔɔre Levi tiina bam kuni betɔ se ko tɔɡe de ba nabaara kuri na ye 

tei to. Ba nabaara bam mo ye Gereson, de Kohafe, dedaane Merari.  

Gereson dwi dem taane  

7 Gereson bia bam mo tento:  

Ladan de Simeyi.  
8 Ladan de déem jeɡe bakeiri setɔ mo. Ba maa ye:  

O bu-kwea Jeheli, de Zetam, de Joweli.  
9 Simeyi bia batɔ bam maa ye:  

Selomifa, de Hazeli, de Haran.  

Banto maama déem ye Ladan sɔ-yuni tem yiɡa tiina mo.  
10 Simeyi déem daa loɡe bia bana mo. Banto mo ye:  

Jahafe, de Zina, de Jewusi, de Beria.  
11 Jahafe maa ye ba sɔ-yuu kom yiɡa tu, ye Ziza de déem saŋe o kwaɡa. Ko nam ná ye 

Jewusi de Beria, banto déem wo nɛ dwi dedɛ. Ba ma lɛɛre ba nii banto balei bam pa 

ba ye diɡa dedoa nɔɔna.  

Kohafe dwi dem taane  

12 Kohafe bia bana bam mo tento:  

Amiram, de Izehara, de Heboron, de Yuzeli.  
13 Amiram bia bam maa ye:  

Aron de Moses.  

Aron de o dwi dem mo ba pɔɔre se ba taa ye ba yera taa wuu. Ba totoŋa déem ye se ba 

taa fɔɡe ba nii BAŊA WƐ lonne wonnu tem mo ba pa‑o, se ba daare ba taa toŋe o 

kaanem totoŋa, ye ba taa toŋe o yiɡa ne, ba daare ba taa tɔɡe o yere dem ŋwaane ba 

sɔɔle swolim ba yaɡe o nɔɔna yuu ne se ko taa vei wuu. 14 Ba déem nii BAŊA WƐ 

tontoŋeno Moses dwi dem pa ba wo Levi dwi dem wone mo.  
15 Moses bia bam mo tento:  

Geresom, de Eliazera.  
16 Geresom dwi dem wone:  

Sebuwel mo ye ba nakwe.  
17 Eliazera dwi dem wone:  

Rehabia mo ye ba nakwe.  



Eliazera daa wo loɡe bakeira. Rehabia nam déem loɡe bia dedɛ.  
18 Izehara bia bam wone:  

Selomifa mo ye ba nakwe.  
19 Heboron bia bam mo tento:  

O bu-kwea Jeria. Balo na saŋe to maa ye Amaria, de Jahazeli, de Jekameam.  
20 Yuzeli bia bam mo tento:  

O bu-kwea Mika, de wonto nyaane Issiya.  

Merari dwi dem taane.  

21 Merari bia bam mo tento:  

Mahili, de Musi.  

Mahili de bia bam maa ye:  

Eleaza de Kisi.  
22 Eleaza déem teɡe ye o wo loɡe bakeira, se bukwa yerane mo o loɡa. Banto ma zo ba 

kwo wom nyaane Kisi bia badwonna.  
23 Musi bia batɔ bam maa ye:  

Mahili, de Edera, de Jeremofa.  
 

24 Banto maama déem ye Levi dwi dem sɔ-yuni tem nakwa mo, diɡa maama de ka 

yuu tu. Ba ma popone ba yera yam ba tiŋi konto dedoa dedoa. Banto maa ye balo na 

yi bena finlei ba daŋe ye ba laam jeɡe chwoŋa se ba taa toŋa BAŊA WƐ diɡa kam wone 

to mo. 25 Kokuri to, David déem maŋe o ta o we, “BAŊA WƐ wom na ye Isarele tiina Wɛ 

to pɛ se o nɔɔna bam jeini de wo-zuru, ye o ba o zoore Jerusalem teo wone taa wuu. 
26 Levi dwi tiina bam daa ba jeɡe se ba taa zeŋe wara-vwei dem de de wo zela yam ba 

taa beera jeiɡa maama.”  
27 David na pɛ o ni delo o kweeli to bere we, Levi dwi tu wolo maama na yi bena 

finlei o daŋe to jeɡe chwoŋa se o taa toŋa o pa Wɛ. 28 Levi dwi tiina totoŋa yam ye se 

ba da ba woli Aron dwi dem de ba na toŋe Wɛ diɡa kam wone tei to mo. Ba jeɡe se ba 

taa nii Wɛ diɡa kam konkwallo tem baŋa ne, de di-balwa balo na wo ka wone to, se ba 

daare ba kwɛ Wɛ lonne zela yam maama diɡiru seeni, ko woli de Wɛ diɡa kam totoŋa 

yalo na maŋe to de. 29 Ba daa ta wó taa nii bworobworo kolo ba na yeini ba tiŋi Wɛ 

yiɡa ne to baŋa ne, dedaane mun-bwei delo ba na wó ma ba ke wodiu pɛɛra ba pa Wɛ 



to, de bworobworo-memene selo sabɔle na wo woli ko wone to, de maasa fɔɡem baŋa 

ne. Ba daa ta jeɡe se ba taa nii te maama dunni maŋem baŋa ne mo. 30 Teɡa ná yeini 

ka poore, Levi tiina bam jeɡe se ba zeɡe ba jeiɡa ne ba ke BAŊA WƐ lei mo ye ba leeni 

ba zuli‑o. Ba ta wó ke konto dedaan-ni maama ne, 31 ko woli de dɛ delo maama ba na 

yeini ba ke zwɛɛm kaanem ba pa BAŊA WƐ to, ko ná ye o siu dɛ, naa chan-doŋa kuri 

maŋa ne, naa kuri dedwoŋi maŋa ne de.  
32 Konto dwoŋi mo Levi dwi tiina bam déem nii Wɛ wara-vwei dem de de jei selo na 

ye wose to totoŋa yam baŋa ne. Ba ma woli ba chorro telo na ye Aron dwi dem to pa 

se ba toŋa BAŊA WƐ diɡa kam wone.  

24 

Kaanem tiina totoŋa na pɔɔre tei to  

1 Aron dwi dem na pɔɔre sɔ-yuu de sɔ-yuu tei to mo tento:  

Aron bia bam ya ye Nadab, de Abihu, de Eleaza, de Itamara. 2 Ko nam ná ye Nadab de 

Abihu, banto teɡe ko lwoori ba kwo toone. Ba maa wo loɡe bakeiri. Konto ma pa se ba 

nyaana Eleaza de Itamara ji Wɛ kaanem tiina. 3 David ma pɔɔre Aron dwi dem kɔɡɔ 

kɔɡɔ, se kɔɡɔ maama taa jeɡe ko totoŋa ko toŋa ko pae Wɛ. Ko nam ye Eleaza dwi tu 

Zadoki, de Itamara dwi tu Ahimeleka mo ke daane ba woli David se o pɔɔre nɔɔna 

bam. 4 Ba ma maane we Eleaza dwi dem déem jeɡe dedɛɛra dedɛ ko dwoni Itamara 

dwi dem na jeɡe tei to. Mo kokuri ba déem pɔɔre Eleaza dwi dem kuni fuɡa-beredo, ye 

ba daare ba pɔɔre Itamara dwi dem kuni nana. 5 Ba ma ta jɔrɔ se ba wane ba pɔɔre 

totoŋa yam de cheɡa, bɛŋwaane Wɛ diɡa tontoŋena de kaanem tiina déem wora ba na 

nwoŋi Itamara de Eleaza dwia yam wone mo.  
6 Ba na pɛ nɔɔna bam popɔra maama ba totoŋa se ba taa toŋe konto to, tɔn-poponno 

Semaya mo popone ba yera yam o tiŋi. Wonto maa ye Levi dwi tu Netaneli bu. David 

de o dedɛɛra bam badwonna déem mo nii keim dem konto baŋa ne. Dedɛɛra bam maa 

ye Wɛ kaanem tu Zadoki, de Abiatara bu Ahimeleka, ko woli de kaanem tiina bam, de 

Levi dwi dem sɔ-yuni tem nakwa bam maama. Eleaza dwi dem de Itamara dwi dem 

déem mo jeɡe jɔrɔ kom ba tae ba leiri ba pa daane. 7-18 Nɔɔna bam popɔre finlei-sena 

sem na saŋe daane tei to mo tento:  



1. Jehoyaribi  

2. Jedaya  

3. Harim  

4. Seyorim  

5. Malakija  

6. Mijamina  

7. Hakoza  

8. Abija  

9. Jesua  

10. Sekania  

11. Eliasibi  

12. Jakim  

13. Hupa  

14. Jesebeba  

15. Biliɡa  

16. Yimera  

17. Hezira  

18. Hapizeza  

19. Petahia  

20. Jehezikeli  

21. Jakin  

22. Gamuli  

23. Delaya  

24. Maazia  
19 Mo ba déem na pɛ nɔɔna maama popɔra de popɔra ba totoŋe tei to. Ba déem jeɡe se 

ba saŋe daane konto dwoŋi mo ba taa zoore BAŊA WƐ diɡa kam ba toŋa ka wone, se ko 

maŋe de Isarele tiina BAŊA WƐ wom déem na pɛ ba nabaaro Aron ni se ba taa toŋe tei 

to.  

Levi dwi delo na daare to  

20 Levi dwi dem sɔ-yuni tem nakwa balo na daare to mo tento:  



Amiram dwi dem wone nakwe tu wom mo ye Sebuwel.  

Sebuwel dwi dem nakwe tu wom maa ye Jedeya.  
21 Rehabia bia bam wone Issiya mo ye nakwe.  
22 Izehara dwi dem wone Selomifa mo ye nakwe.  

Selomifa de bia bam wone Jahafe de maa ye nakwe.  
23 Heboron bia bam wone Jeria mo ye nakwe.  

Amaria de ma saŋe belei tu.  

Jahazeli ma ke betɔ tu.  

Jekameam ma ke bena tu.  
24 Yuzeli bu mo ye Mika.  

Mika de bia bam wone Samira mo ye nakwe.  
25 Mika nyaane maa ye Issiya.  

Issiya de bia bam wone Zekaria mo ye nakwe.  
26 Merari bia bam wone Mahili de Musi mo ye nakwa.  

Jaazia bu mo ye Beno.  
27 Merari bu Jaazia bia bam maama maa ye:  

Beno, de Soham, de Zakura, de Yibiri.  
28 Mahili bia bam wone Eleaza mo ye nakwe.  

Eleaza nam wo loɡe bakeiri.  
29 Kisi bia bam wone o bu Jerameeli mo ye nakwe.  
30 Musi bia bam wone Mahili, de Edera, de Jerimofa mo ye ba nakwa.  

Levi dwi dem sɔ-yuu de sɔ-yuu mo konto. 31 Banto déem taɡe jɔrɔ mo ba totoŋa dwi 

maama ŋwaane, nenɛɛne ba chorro tem na ye Aron bia to de na ke tei to. Ba ke konto 

Pɛ David, de Zadoki, de Ahimeleka, ko woli de kaanem tiina bam de Levi dwi dem 

sɔ-yuni tem nakwa bam maama yiɡa ne mo. Ba déem na taɡe jɔrɔ kom tei to, popɔra 

tera de ba na ke tei nakwe maama de o nyaana yera ne to.  

25 

Wɛ diɡa kam lein-leena bam taane  

1 David de o jar-keira yiɡa tiina bam déem ma kuri Asaf, de Heman, de Jedutuna bia 



badwonna se ba taa pworisi Wɛ kwora ye ba tae kwanno dwi dwi ba daare ba maɡe 

zwe. Nɔɔna bam yera de ba totoŋa mo tento:  
2 Asaf bia bam wone:  

Zakura, de Josefa, de Netania, de Asarela maama déem toŋe ba kwo Asaf dam kuri ne 

mo. Asaf déem nam yeini o pworisi Wɛ kwora mo ne pɛ wom na wó pa‑o ni se o 

pworisi tei to.  
3 Jedutuna bia bam wone:  

Gedalia, de Zeri, de Jesaya, de Simeyi, de Hasabia, de Matitia.  

Banto baredo maama déem wo ba kwo Jedutuna dam kuri ne mo. Jedutuna déem 

yeini o pworisi Wɛ kwora ye o tae kɔnɔ mo o leeni o zuli BAŊA WƐ.  
4 Heman de bia bam wone:  

Bukia, de Matania, de Yuzeli, de Sebuwel, de Jerimofa, de Hanania, de Hanani, de 

Eliata, de Gidaliti, de Romanti-Ezera, de Josibekasa, de Maloti, de Hotiri, dedaane 

Mahaziofa.  
5 Heman déem ye pɛ wom yi-naro mo. BAŊA WƐ déem na pɛ o lo bia dedɛ to tɔɡe Wɛ 

na tiŋi ni se o pa o yere zaŋe to ŋwaane mo. Wɛ ma pa o lo bakeiri fuɡa-bana, de 

bukwa batɔ. 6 Heman bia banto maama déem wo o dam kuri ne mo BAŊA WƐ diɡa kam 

lei baŋa ne. Ba maa maɡe zwe, ye ba tae kwanno dwi dwi ba ma toŋe Wɛ diɡa kam 

wone.  

Ko nam ná ye Asaf, de Jedutuna, de Heman tete, banto maama déem wo pɛ wom dam 

kuri ne mo. 7 Nɔɔna bam konto maama de ba chorro tem déem wae ba leeni lei chekke 

ba ma ba tei BAŊA WƐ. Ba maama ni maa ye nɔɔna bia yalei de funɔnɔ-nana (288). 8 Ba 

na taɡe jɔrɔ tei to, nɔɔno maama ma na o totoŋe. Ko ná ye nɔn-kwe, de nɔn-donno, de 

berena, de balo ta na zamese to, ba maama ye bedwe mo. 9-31 Ba déem ye nɔɔna 

fuɡa-balei kuni finlei-bena mo, ye popɔra maama jeɡe ka nakwe. Ba na kuri-ba ye ba 

saŋe daane tei to mo tento:  
 

1. Asaf dwi tu Josefa, de o bia, de o chorro.  

2. Gedalia, de o bia, de o chorro.  

3. Zakura, de o bia, de o chorro.  

4. Zeri, de o bia, de o chorro.  



5. Netania, de o bia, de o chorro.  

6. Bukia, de o bia, de o chorro.  

7. Asarela, de o bia, de o chorro.  

8. Jesaya, de o bia, de o chorro.  

9. Matania, de o bia, de o chorro.  

10. Simeyi, de o bia, de o chorro.  

11. Azareli, de o bia, de o chorro.  

12. Hasabia, de o bia, de o chorro.  

13. Sebuwel, de o bia, de o chorro.  

14. Matitia, de o bia, de o chorro.  

15. Jerimofa, de o bia, de o chorro.  

16. Hanania, de o bia, de o chorro.  

17. Josibekasa, de o bia, de o chorro.  

18. Hanani, de o bia, de o chorro.  

19. Maloti, de o bia, de o chorro.  

20. Eliata, de o bia, de o chorro.  

21. Hotiri, de o bia, de o chorro.  

22. Gidaliti, de o bia, de o chorro.  

23. Mahaziofa, de o bia, de o chorro.  

24. Romanti-Ezera, de o bia, de o chorro.  

Popɔra maama ye baara fuɡa-balei mo.  

26 

Wɛ diɡa kam ni-yerena bam taane  

1 Levi dwi tiina balo déem na toŋe Wɛ diɡa kam ni-yerena totoŋa to na pɔɔre kɔɡɔ de 

kɔɡɔ tei to mo tento.  

Kora dwi dem wone:  

Meselemia na ye Kore bu ye o nwoŋi Asaf dwi dem wone to.  
2 Meselemia bu-baara barepɛ bam na saŋe da-kwaɡa tei to mo tento:  

O bu-kwea Zekaria, de Jedayeli, de Zebadia, de Jateneli, 3 de Elam, de Jehohanan, 



de Eli-hoyenayi.  
4 Obed-Edom bu-baara nana maa ye:  

O bu-kwea Semaya, de Jehozabadi, de Joa, de Sachare, de Netaneli, 5 de Ameli, de 

Isakara, de Puletayi.  

Wɛ déem tiini o swɛ Obed-Edom swolim lanyerane mo.  
6 Obed-Edom bu Semaya de déem jeɡe bakeiri na ye babɛ ba sɔ-yuni tem ne, nɔɔna na 

neɡe-ba to ŋwaane. 7 Semaya bia maa ye:  

Ofini, de Refayeli, de Obeda, de Elizabad. O chorro tem na ye Elihu de Semakia to 

de déem jeɡe yere mo.  
8 Obed-Edom bia bam konto. Banto de ba bia bam, ko woli de ba chorro tem déem ye 

babɛ mo chekke. Ba maa dana pa ba wae totoŋe dem ba toŋa. Obed-Edom dwi dem 

déem ye baara fuseredo-balei (62) mo.  
9 Meselemia bia bam de o chorro tem wone ba déem kuri baara fuɡa-nana (18) balo na 

jeɡe yere to mo.  
10 Hosa na nwoŋi Merari sɔ-yuu kom ne to bia bam mo tento:  

Ba yiɡa tu mo ye Simiri.  

O nam maŋe o dae bu-kwea ye o kwo ta kuri‑o se o taa ye o bia bam yiɡa tu. 11 O bia 

balo na saŋe to maa ye:  

Hilikia, de Tebalia, de Zekaria.  

Hosa bia bam de o chorro tem wone ba déem kuri baara fuɡa-batɔ mo.  
12 Ba déem na pɔɔre ni-yerena banto tei to tɔɡe de ba yiɡa tiina na ye balo to mo. Ba 

ma pa popɔra maama de ka totoŋa se ka toŋe BAŊA WƐ diɡa kam wone, nenɛɛne ba 

chorro de déem na ke tei to. 13 Ba déem taɡe jɔrɔ mo se ba lɔre ni de ni delo diɡa 

maama na wó taa yere to. Ba ya ná ye nɔn-kwe naa nɔn-donno de, ko ye bedwe mo.  
14 Jɔrɔ kom déem kuri Selemiaq mo se o taa yere ni delo na jeeri wɛ-puli seeni to. Ba 

ta ma kuri o bu Zekaria se o taa yere ni delo na jeeri baŋa seeni to. Zekaria déem nam 

jeɡe swa mo chekke. 15 Jɔrɔ kom ta ma kuri Obed-Edom se o taa yere ni delo na jeeri 

teɡa-kuri seeni to. Ba ta ma kuri o bia bam se ba taa yere zela yam na tiɡi di selo 

wone to. 16 Jɔrɔ kom ma kuri Supim de Hosa se ba taa yere Wɛ diɡa kam ni delo na 

jeeri wɛ-zoore seeni to, dedaane Salekefa ni dem na jeeri baŋa seeni chwoŋa kam to.  

Ni-yereno maama déem saŋe o dwoŋi mo o zeɡe o takeiri ne. 17 Dɛ maama wone Levi 

dwi tiina baredo déem mo yere Wɛ diɡa kam ni delo na jeeri wɛ-puli seeni to. Ba bana 

maa yere ni delo na jeeri baŋa seeni to. Ba bana de maa yere ni delo na jeeri teɡa-kuri 

seeni to. Ba balei balei ma yere zela yam na tiɡi di selei sem wone to. 18 Ko ta ná ye 

konkɔlɔ kolo na wo Wɛ diɡa kam wɛ-zoore seeni to, nɔɔna bana ma yere ko ni delo na 

wo chwoŋa kam ni ne to. Ba balei ma yere konkɔlɔ kom tete.  
19 Nɔɔna balo na nwoŋi Kora de Merari sɔ-yuni tem ne ye ba ye Wɛ diɡa kam 

ni-yerena to déem na pɔɔre kɔɡɔ de kɔɡɔ tei to mo konto.  

Wɛ diɡa kam dedɛɛra badwonna taane  

20 Levi dwi tiina badwonna déem mo nii Wɛ diɡa kam sabu baŋa ne, ko woli de di 

selo ba na tiŋi ka lonne wonnu da to.  
21 Gereson dwi tiina balo na ye Ladanr bia ye ba ye ba sɔ-yuni tem nakwa to déem ye 

Jeheli, 22 de Jeheli de bia bam mo. O bia bam maa ye Zetam, de o nyaane Joweli. 

Banto déem mo yere BAŊA WƐ diɡa kam sabu na tiɡi mɛ to.  
23 Yerena badwonna de déem nwoŋi Amiram, de Izehara, de Heboron, de Yuzeli dwia 

yam wone.  
24 Moses bu Geresom dwi tu Sebuwel déem mo ye dedɛɛro wolo na nii Wɛ diɡa kam 

sabu tiŋim baŋa ne to. 25 O chorro telo na ye Eliazera bia to maa ye:  

Rehabia, de Jesaya, de Joram, de Zikiri, de Selomifa.  
26 Selomifa de o chorro tem déem mo yere zela yalo maama ba na tiŋi se ba ma ba ke 

pɛɛra ba pa BAŊA WƐ to. Balo na jaane pɛɛra yam konto ba ba to déem ye Pɛ David, de 

nakwa balo na tei nɔɔna moro moro to, de balo na tei nɔɔna bi bi to, dedaane jar-keira 

dedɛɛra bam. 27 Ba déem yeini ba kwei zela yalo ba na vere ba dona bam tei ne to 

yadwonna mo ba ke BAŊA WƐ jeŋa ne, se ba ma ba fɔɡe ba kwɛ o diɡa kam. 28 Wɛ 

ni-jwoŋinu Samuwel, de Kisi bu Sɔɔl, de Nera bu Abenera, de Zeruya bu Joaba de 

déem jaane pɛɛra yadwonna ba ba ba ke Wɛ jeŋa ne. Selomifa de o chorro tem mo nii 

te maama baŋa ne.  
29 Izehara sɔ-yuu kom wone:  

Chenania de o bia bam déem ye dedɛɛra balo na toŋe Isarele teo jei sedwonna ne to 

mo. Ba totoŋa maa ye se ba taa nii teo kom taana baŋa ne.  
30 Heboron sɔ-yuu kom wone:  

Hasabia de o chorro mo ba déem kuri se ba taa nii Isarele laŋa kalo na wo Jɔdan buɡa 

kam wɛ-zoore seeni to. Banto maa ye nɔɔna moro de bia yarepɛ (1,700) na jeɡe yere 

to. Jei sem konto ne mo ba déem nii Wɛ chwoŋa totoŋa, dedaane pɛ wom totoŋa 

maama baŋa ne. 31 Jeria déem mo ye Heboron sɔ-yuu kom nakwe, ne ko na popone tei 

ba dwi dem lonne twanno tem wone to. David paare dim bena finna bene dem wone 

mo ba buŋi Heboron dwi dem wone diɡa de ka diɡa ba kuri nɔn-yerro ba ja ba nwoŋi 

Gilead teo Jazera ne. 32 Jeria chorro telo na ye nakwa ye ba kwori ba ye nɔn-yerro to 

déem ye baara morro telei de bia yarepɛ (2,700) mo. Pɛ David déem kuri banto mo se 

ba taa nii Ruben dwi dem, de Gad dwi dem, ko woli de Manasɛ dwi chichworo kom. 

Dwia yam konto tei ne mo ba déem yeini ba nii Wɛ chwoŋa totoŋa, dedaane pɛ wom 

totoŋa maama baŋa ne.  

27 

Isarele jar-keira bam taane  

1 Isarele dwi tiina bam na pɔɔre pɔɔre jara keim ŋwaane tei to mo tento. Ba maa ye 

ba sɔ-yuni tem nakwa, de balo na tei jar-keira moro moro to, de balo na tei jar-keira bi 

bi to, dedaane ba dedɛɛra balo na toŋe ba pa pɛ wom totoŋa maama baŋa ne to. Bene 

maama wone jar-keira bam popɔra dedoa maama toŋe ba leiri daane mo chana de 

chana wone. Ba popɔra dedoa ni maa ye baara morro finlei-tena (24,000).  
2 Da-yiɡa popɔra kalo na toŋe boboa chana kam wone to mo tento:  

Zabideli bu Jasobema déem mo nii ba baŋa ne. Ba maama maa ye jar-keira morro 

finlei-tena (24,000). 3 Wonto déem ye Pɛreza dwi tu mo. O maa nii jar-keira dedɛɛra 

bam maama baŋa ne boboa chana kam ne.  
4 Popɔra balei tu na toŋe chane selei chana kam wone to mo tento:  

Dodayi na ye Ahohi dwi tu to mo nii ba baŋa ne. Mikilofa déem mo ye yuu tu wolo 

na saŋe o kwaɡa to. Ba maama maa ye jar-keira morro finlei-tena (24,000).  
5 Popɔra batɔ tu na toŋe chane setɔ chana kam wone to mo tento:  



Benaya na ye Wɛ kaanem tu Jehoyada bu to mo nii ba baŋa ne. Ba maama maa ye 

jar-keira morro finlei-tena (24,000). 6 Benaya déem tiini o na yere ‘Bembɛ fintɔ kom’ 

wone mo. O maa ye ba yuu tu. O bu Amizabadi déem mo ye yuu tu wolo na saŋe o 

kwaɡa to.  
7 Popɔra bana tu na toŋe chane sena chana kam wone to mo tento:  

Joaba nyaane Asaheli mo nii ba baŋa ne. O bu Zebadia mo leiri o yuu ne o ji ba yuu 

tu. Ba maama maa ye baara morro finlei-tena (24,000).  
8 Popɔra banu tu na toŋe chane senu chana kam wone to:  

Samufa na ye Izara dwi tu to mo nii ba baŋa ne. Ba maama maa ye baara morro 

finlei-tena (24,000).  
9 Popɔra beredo tu na toŋe chane seredo chana kam wone to mo tento:  

Yira na ye Tekoa dwi tu Ikesa bu to mo nii ba baŋa ne. Ba maama maa ye baara morro 

finlei-tena (24,000).  
10 Popɔra berepɛ tu na toŋe chane serepɛ chana kam wone to mo tento:  

Peloni tu Heleza na nwoŋi Efrayim dwi dem wone to mo nii ba baŋa ne. Ba maama 

maa ye baara morro finlei-tena (24,000).  
11 Popɔra nana tu na toŋe chane nana chana kam wone to mo tento:  

Husaa tu Sibekayi na ye Zera dwi tu to mo nii ba baŋa ne. Ba maama déem maa ye 

baara morro finlei-tena (24,000).  
12 Popɔra noɡo tu na toŋe chane noɡo chana kam wone to mo tento:  

Anatofe tu Abizeri na ye Benjamin dwi tu to mo nii ba baŋa ne. Ba maama déem maa 

ye baara morro finlei-tena (24,000).  
13 Popɔra fuɡa tu na toŋe chane fuɡa chana kam wone to mo tento:  

Netofa tu Maharayi na ye Zera dwi tu to mo nii ba baŋa ne. Ba maama déem maa ye 

baara morro finlei-tena (24,000).  
14 Popɔra fuɡa-dedoa tu na toŋe chane fuɡa-dedoa chana kam wone to mo tento:  

Pirafon tu Benaya na ye Efrayim dwi tu to mo nii ba baŋa ne. Ba maama déem maa ye 

baara morro finlei-tena (24,000).  
15 Popɔra fuɡa-balei tu na toŋe chane fuɡa-selei chana kam wone to mo tento:  

Netofa tu Helidayi na nwoŋi Ofineli sɔ-yuu kom ne to mo nii ba baŋa ne. Ba maama 

déem maa ye baara morro finlei-tena (24,000).  



Isarele dwia yam yuu tiina bam taane  

16 Dedɛɛra balo déem na nii Isarele dwia yam baŋa ne to mo tento:  

Ruben dwi dem yuu tu mo ye:  

Zikiri bu Eliazera.  

Simeon dwi dem yuu tu maa ye:  

Maaka bu Sefatia.  
17 Levi dwi dem yuu tu maa ye:  

Kemweli bu Hasabia.  

Wɛ kaanem tu Zadoki maa nii Aron dwi dem baŋa ne.  
18 Judah dwi dem yuu tu maa ye:  

David zembaaro Elihu.  

Isakara dwi dem yuu tu maa ye:  

Mikayeli bu Omiri.  
19 Zebulun dwi dem yuu tu maa ye:  

Obadia bu Isamaya.  

Nafitali dwi dem yuu tu maa ye:  

Azireli bu Jerimofa.  
20 Efrayim dwi dem yuu tu maa ye:  

Azazia bu Hosea.  

Manasɛ dwi chichworo kom yuu tu maa ye:  

Pedaya bu Joweli.  
21 Manasɛ dwi chichworo kolo na wo Gilead laŋa kam ne to yuu tu maa ye:  

Zekaria bu Yido.  

Benjamin dwi dem yuu tu maa ye:  

Abenera bu Jaaseli.  
22 Dan dwi dem yuu tu maa ye:  

Jeroham bu Azareli.  

Dedɛɛra balo déem na nii Isarele dwia yam baŋa ne to mo konto.  
 

23 David déem na jeeli Isarele dwi tiina bam ni to, o wo pɛ ba ɡa baara balo na ta wo 

yi bena finlei to. Ko ye BAŊA WƐ na maŋe o pwooli we o laɡe o pa se ba tiini ba puli ne 



chalechwe sem na mae tei to ŋwaane mo. 24 Zeruya bu Joaba ma bobo se o ɡa Isarele 

tiina bam se o lɔre ba ni. O nam wo wane o ɡa-ba o ti, bɛŋwaane Wɛ bane zaŋe de 

Isarele tiina bam ba keim dem konto ŋwaane mo. Ba maa wo popone ba ni na mae tei 

to ba ke Pɛ David lonne twanno tem wone.*  

Pɛ wom dedɛɛra bam taane  

25 Adeli bu Azimavefa déem mo nii pɛ sɔŋɔ kom zela yalo maama na jeɡe lonne to 

baŋa ne.  

Yuzia bu Jonatan maa nii lonne zela yalo na wo kateira yam maama ne to baŋa ne.  
26 Kalubi bu Eziri déem mo nii balo na vare pɛ wom kare to baŋa ne.  
27 Rama tu Simeyi déem mo nii Vini teeni kare sem baŋa ne.  

Sefama tu Zabidi maa nii Vini tio-bia de ba ŋokem baŋa ne.  
28 Gederi tu Baal-Hanan mo nii Olivi teeni de kaporro telo na wo wɛ-zoore seeni 

bwollu tem ne to.  

Joasa maa nii jei selo ba na tiŋi Olivi nuɡa kam da to baŋa ne.  
29 Saron tu Sitirayi déem mo nii naane delo na wo Saron pwola kam ne to.  

Adali bu Safate de maa nii naane delo na wo bwollu tem kura ne to.  
30 Isameli dwi tu Obili mo nii kona yam baŋa ne.  

Meronofa tu Jedeya maa nii bonɛ sem baŋa ne.  
31 Haɡiri dwi tu Jazizi déem mo nii vare-balwa bam baŋa ne.  

Dedɛɛra banto maama déem mo nii Pɛ David wonnu baŋa ne ba pa‑o.  
 

32 Jonatan na ye Pɛ David nabera to déem jeɡe yi-poro chekke ye o yei tɔnɔ poponem. 

O maa woli David de kwea.  

Hakimoni bu Jeheli mo bere pɛ wom bia bam.  
33 Ahitofeli déem mo woli pɛ wom de kwea.  

Ariki tu Husayi maa ye pɛ wom badwoŋ-swono.  
34 Benaya bu Jehoyada, ko woli de Abiatara maama déem mo leiri Ahitofeli yuu ne.  

Joaba déem maa ye pɛ wom jar-keira bam yiɡa tu.  

28 

Wɛ diɡa kam  

1 Pɛ David déem ma bwoŋi Isarele dedɛɛra bam maama se ba jeeri Jerusalem ne. 

Banto maa ye Isarele dwia yam nakwa bam, de teo kom dedɛɛra balo na toŋe ba pa pɛ 

wom to, de balo na tei jar-keira moro moro to, de balo na tei jar-keira bi bi to, de 

dedɛɛra balo na nii pɛ wom de o bia zela yam de ba vara baŋa ne to, de pɛ sɔŋɔ kom 

tontoŋena bam, ko woli de balo maama na ye nɔn-yerro de bembɛ to. 2 Ba na jeeri 

daane konto to, Pɛ David ma zeɡe wɛɛne o ta o we:  

“A nu-bia bam, a déem jaane boboŋa mo se a lɔ diɡa se ba taa zeɡe BAŊA WƐ 

ni-ɡwonim dakaa kam da, se dé Tu Wɛ wom na jeiɡa kalo o na wó chwi o nɛ da to. A 

nam bobo se a ti ka lɔɔm dem yiɡa. 3 BAŊA WƐ nam ve mo ye o we, ‘Nmo bá‑n lɔ diɡa 

amo yere zula ŋwaane, nmo na ye bembea ye n pwori nɔɔna dedɛ jana to ŋwaane.’  
4 Ko nam ye BAŊA WƐ wom na ye Isarele tiina Wɛ to mo le amo a kwo sɔŋɔ kom 

maama wone se a taa di Isarele teo paare taa wuu. O déem kuri Judah dwi dem mo se 

ba di yiɡa Isarele dwia yam maama wone. O ta ma kuri a kwo diɡa kam Judah dwi 

dem wone, ye o daare o zo a kwo bia bam wone o kuri amo se a taa ye Isarele teo 

maama pɛ, o yi na su amo kikia to ŋwaane.* 5 BAŊA WƐ ma pa se a lo bakeiri dedɛ. O 

ma nii ba maama wone o kuri Solomon se o leiri amo yuu ne o di paare BAŊA WƐ tete 

nɔɔna Isarele tiina baŋa ne. 6 BAŊA WƐ ma ta de amo we, ‘Nmo bu Solomon mo ye 

wolo na wó lɔ a diɡa kam de ka konkwallo tem to. Kokuri to, a kuri wonto mo se o taa 

ye a bu, se amo de taa ye o kwo.* 7 Amo wó pa se o paare dem fɔɡe de jeini lanyerane 

taa wuu, ne o ná yɔɔre o sɛ se o toŋe o tɔɡe amo nia yam de a bera yam, ne ko zem na 

ye tei to.’  
8 Konto ŋwaane, amo na zeɡe abam Isarele tiina na ye BAŊA WƐ kɔɡɔ kom maama 

yiɡa ne, ye dé Tu Wɛ wom wora o maane dé keina yam to, amo zem kaane abam we, 

abam jeɡe se á ta‑á toŋe a tɔɡe á Tu BAŊA WƐ nia yam maama mo. Konto mo wó pa se 

á wane á jwoŋi te-ywoŋa kanto á ta‑á tei, ye á daare á kwei-ka á ta‑á pae á bia se ko 

taa vei wuu.  
9 Ko nam ná ye nmo Solomon na ye amo bu to, kwaane se n sɛ n pa n kwo Wɛ wom, 

se n ta‑n zuli‑o de n bochare maama, de n boboŋa maama. Kokuri to, BAŊA WƐ yeini o 

buŋi nɔɔna bochara wone ye o lɔre ba boboŋa maama na ye tei to mo. Nmo ná beeri o 

jei, o wó pa‑m chwoŋa se n na‑o. Nmo nam daa ná ve‑o, o de wó ve‑m se ko taa vei 

wuu.* 10 Nam ta‑n yei n tete ni ne, kokuri to BAŊA WƐ kuri nmo mo se n lɔ diɡa kalo na 

wó taa ye o wara-jei sem to n pa‑o. Konto to, ke dam n ke n tete kuri ne, se n kwaane 

n toŋe.”  
 

11 David na ŋɔɔne konto o ti to, o ma kwei twanno telo na bere Wɛ diɡa kam zeɡa to 

o pa o bu Solomon. Te bere ba na wó lɔ-ka tei maama to mo: ka napɔrɔ kom, de ka 

di-balwa bam, de ka zela di sem, de ka wɛyuu di sem, de ka wo di sem, ko woli de 

wɛleera saarem jeiɡa kam maama. 12 David déem ma bere‑o o boboŋa na jaane se o lɔ 

BAŊA WƐ diɡa kam konkwallo tem tei to, de ka pwooni yiɡa di sem, de ka lonne 

wonnu tiŋim di sem, de di selo ba na wó zeɡe Wɛ pɛɛra da to. 13 O ta ma bere‑o 

kaanem tiina bam de Levi dwi tiina bam totoŋa na jeɡe se ya pɔɔre tei to, dedaane ba 

na wó taa toŋe tei maama Wɛ diɡa kam wone to, de zela yalo ba na wó taa mae ba 

zuli BAŊA WƐ to. 14 O ta ma bere Solomon sabu-seŋa dunni, de lu-nyenno dunni na jeɡe 

se te taa mae tei to se ba ma ba ke zwe selo ba na wó taa ma-se ba toŋe totoŋa dwi 

dwi BAŊA WƐ diɡa kam wone to. 15 O ta bere‑o sabu-seŋa de lu-nyenno dunni na jeɡe 

se te taa mae tei se ba ma ba ke min-zwon-zeɡero tem de min-zwonnu tem tete, se ko 

tɔɡe te maama totoŋe na ye tei to. 16 O ta ma bere‑o sabu-seŋa dunni ba na wó ma ba 

ke tabolo kolo ba na tiɡisi bworobworo da Wɛ ŋwaane to, ko ta woli de lu-nyenno 

dunni ba na wó ma ba ke tabollo tedwonna to. 17 O ta bere‑o sabu-seŋa dunni na wó 

taa mae tei se o ma o ke wonnu telo ba na wó taa ma-te ba zɔ nɔna te le to, de zwe 

sem, de kambi sem maama. O ma daare o bere‑o sabu-seŋa de lu-nyenno dunni na 

jeɡe se te taa mae tei se ba ma ba ke zwe sedwonna to. 18 O ta ma bere‑o ba na wó 

kwei sabu-seŋa dunni delo to ba ma ba ke talwoŋ-ywoŋa zwɛɛm bimbini dem. O ta ma 

daare o bere‑o ba na wó ma sabu-seŋa ba mɔ cherubi nyenyero tem de te jeiŋa jei tei 

to. Tento lware te vɔna mo te kwoli BAŊA WƐ ni-ɡwonim dakaa kam.  

19 Pɛ David ma ta o we, “Tento maama a popone a tiŋi tɔnɔ wone, ne BAŊA WƐ tete na 

bere-ne tei maama to. O ma pa a lɔre diɡa kam lɔɔm de ka totoŋa maama na jeɡe se 

ya taa ye tei to.”  
20 David ta ma ta de o bu Solomon o we, “Yɔɔre n ke dam n tete kuri ne, se n daare n 

ta‑n jeɡe baare ye n kwaane n toŋe. Yé ta‑n fona, nam yé pa se n vɔna pare. Kokuri to, 

Yuu-tu BAŊA WƐ na ya amo Tu Wɛ to wó taa wo n tei ne. O wó yɔɔre o woli‑m ye o bá 

yaɡe‑m, se n wane n toŋe BAŊA WƐ diɡa kam lɔɔm totoŋe dem maama n ti. 21 Nii mo! 

Wɛ kaanem tiina bam de Levi dwi tiina bam maŋe ba lɔre ba na wó taa toŋe Wɛ diɡa 

kam totoŋa dwi dwi tei to. Gwaro tem maama de yei ba totoŋa chekke, ye ba ti ba 

yiɡa se ba woli‑m totoŋa yam maama wone. Dedɛɛra bam de nɔɔna bam maama de 

maa wó sɛ ni delo maama n na wó pa-ba to.”  

29 

Pɛɛra yalo na woli Wɛ diɡa kam lɔɔm to  

1 Pɛ David déem ma ta de kɔɡɔ kom maama o we:  

“BAŊA WƐ kuri amo bu Solomon mo se o lɔ o diɡa kam. Solomon nam ye nɔn-doŋo mo 

ye o ta bwona. Totoŋe dem nam ye totoŋ-kamunu mo, bɛŋwaane ko dae nabiinu diɡa 

mo o laɡe o lɔ, se ko ye BAŊA WƐ diɡa mo. 2 Konto ŋwaane mo amo tiini a kwaane a 

beeri zela yalo maama na maŋe de amo Tu Wɛ diɡa kam lɔɔm to a ke da-yiɡa ne. Zela 

yanto ye sabu-seŋa, de lu-nyenno, de channa, de luuru tete, de dɛ sedwonna, ko woli 

de Onika kandwa, de kandwa-nyenno dwi dwi se ba taa mae ba ɡɔɡere wonnu, ko 

woli de pe-siswollu dwi dwi. Amo nam tiini a la tento maama dedɛ mo a tiŋi. 3 Konto 

maama kwaɡa ne amo jeɡe a tete sabu-seŋa de lu-nyenno wonnu se a pa se ba ma ba 

lɔ amo Tu Wɛ diɡa kam, a na sae yera ka lɔɔm dem ŋwaane to. Amo tete ta na wó 

woli kolo da to mo tento: 4 Sabu-seŋa kalo na ye chekke ye ka nwoŋi Ofiri to dunni ye 

kilo morro bi (100,000) mo. Lu-nyenno telo ba na wó ma ba taare kabiri sem to dunni 

maa ye kilo morro bia yalei de finna (240,000). 5 Gwaro tem ta wó ma sabu-seŋa kam 

de lu-nyenno tem konto ba ma ba ɡɔɡere Wɛ diɡa kam wonnu dwi dwi. Tɔ. Abam wɔ 

tete mo wó sɛ se o de kwei o wonnu o pa BAŊA WƐ zem dɛ dento ne?”  
 

6 David na taɡe konto o ti to, sɔ-yuni nakwa bam, de Isarele dwia yam nakwa bam, 



de dedɛɛra balo na tei jar-keira moro moro to, de balo na tei jar-keira bi bi to, ko woli 

de dedɛɛra balo na nii pɛ wom totoŋa baŋa ne to maama ma sɛ ba pa pɛɛra de ba wo 

maama Wɛ diɡa kam lɔɔm ŋwaane. 7 Ba déem pɛ sabu-seŋa dunni na yi kilo morro bi 

de fuserepɛ (170,000) to, de lu-nyenno dunni na yi kilo morro bia yatɔ de finna 

(340,000) to, de channa dunni na yi kilo morro bia yaredo (600,000) to, de luuru telo 

dunni na yi kilo moro kuni morro tetɔ de bia yana (3,400,000) to mo. 8 Balo maama 

de déem na jeɡe kandwa-nyenno to de ma kwei-ya ba ja ba vo ba tiŋi lonne wonnu 

diɡa kam wone, ye Gereson tu Jeheli nii te baŋa ne. 9 Nɔɔna bam wo ma tiini ko pwoli 

de ba na pɛ wonnu dedɛ de ba wo maama ba ma ke pɛɛra ba pa BAŊA WƐ to. Ba 

maama de Pɛ David tete maa tiini ba chaka.*  

David wɛ-lworo  

10 David ma zeɡe kɔɡɔ kom maama yiɡa ne o seini BAŊA WƐ ye o we:  

“Pa-na se dé tei Yuu-tu BAŊA WƐ wom  

debam nabaaro Isarele de déem na zuli to.  

BAŊA WƐ, nmo maŋe se n jwoŋi zula  

se ko taa vei wuu.  
11 Nmo kamunim, de dam,  

de nenɔŋ-fɔrɔ, de paare daɡa dedɛ,  

nmo na tei loɡo baŋa de wɛyuu wonnu maama to ŋwaane.*  
12 Jejeɡero de dunni maama  

nwoŋi nmo tei ne mo,  

nmo na di paare nabiina maama baŋa ne to ŋwaane.  

Nmo yeini n kwei n dam-fɔrɔ mo  

n pa nɔɔna  

pa se ba jiri naduna de nɔn-yerro.  
13 Debam Tu Wɛ, dé ke nmo lei,  

ye dé daare dé tei  

n yere-kamunu kom mo.  

14 Amo de a nɔɔna bam nam ya muri se dé wane dé pa pɛɛra yanto de dé wo maama, 

jejeɡero maama na nwoŋi nmo tei ne to ŋwaane. Kolo na ye nmo nyem to mo dé 

jwoori dé kwei dé pa‑m. 15 Debam ye veira mo dé zoore loɡo konto wone, ne dé 

nabaara bam de déem na ye tei to. Dé ba jeɡe kuɡu jei loɡo baŋa ne. Dé nam wó jei 

lela nenɛɛne luluŋu na pɔpɔ ko duri ko jei tei to mo.  
16 Debam Tu BAŊA WƐ, ko ná ye pɛɛra yanto maama dé na jaane dé ba se dé ma dé lɔ 

diɡa kalo na wó taa zeɡe nmo yere-kamunu kom zula ŋwaane to, ya maama maŋe ya 

ye nmo nyem mo. 17 Amo Tu Wɛ, a yei we n yeini n maŋe nɔɔno bochare mo n nii, ye 

n wo pwoli de balo kikia na tɔɡe cheɡa to. A kwei wonnu tento a pa‑m de a wo 

maama, de a boboŋ-laaro mo. A ta ma maane we nmo nɔɔna balo na jeeri ywo-seeni 

to de kwei ba wonnu ba ke nmo jeŋa ne de wopwolo, de ba cheɡa maama. 18 Yuu-Tu 

BAŊA WƐ wom na ye dé nabaara Abaraham, de Izaak, de Isarele Wɛ to, nam pa n nɔɔna 

bam taa jeɡe pempanno taa, se ba taa jeɡe nmo cheɡa se ko taa vei wuu. 19 Ta pa se 

amo bu Solomon yɔɔre o taa toŋe o tɔɡe n nia yam, de n chullu tem, de n bera yam 

maama. Woli‑o se o seene o yia o lɔ nmo diɡa kam a na maŋe a la ka yera zela yam a 

tiŋi se ba ma ba lɔ to.”  
20 David laam ma ta de nɔn-kɔɡɔ kom maama o we, “Tei-na abam Tu BAŊA WƐ!” Ba 

maama ma tei BAŊA WƐ wom na ye ba nabaara Wɛ to. Ba maa tiiri ba vwi ba yibia 

teɡa ne ba zuli BAŊA WƐ, ba daare ba zuli Pɛ David tete de.  

Solomon leiri David yuu ne o ji pɛ  

21 Teɡa na poore to, Isarele tiina bam déem ma ɡo vara dedɛ ba ma ke zwɛɛm 

kaanem ba pa BAŊA WƐ. Ba déem ɡo na-bale moro dedoa, de pi-bɛ moro dedoa, de 

pipeili moro dedoa mo. Ba ta ma ke wo-nyɔɔro pɛɛra dedaane pɛɛra dwi dwi ba woli 

da, Isarele tiina bam maama ŋwaane. 22 Dɛ dem konto ne nɔɔna bam wo déem pwoli 

se ko ɡaale. Ba ma di wodi-fɔrɔ kuri BAŊA WƐ yiɡa ne. Ba ma jwoori ba tiŋi Solomon 

paare dem se ko ke belei tu, se o wane o leiri o kwo David yuu ne o di paare dem. Ba 

ma kwei Wɛ swolim nuɡa ba lwo o yuu ne. Ba ta ma lwo nuɡa kam Zadoki yuu ne se o 

ji Wɛ kaanem tu. 23 Solomon ma leiri o kwo David yuu ne o di paare BAŊA WƐ ŋwaane. 

Wonnu maama déem ma ke lanyerane te pa Solomon. Isarele tiina bam maama maa sɛ 

o ni. 24 Teo kom dedɛɛra bam maama, de nɔn-yerro tem maama, ko woli de David bia 



bam maama déem ma sɛ se ba to ba pa Solomon.  
25 BAŊA WƐ déem pɛ Solomon tiini o na zula Isarele tiina bam maama tei ne. O ta ma 

pa se o paare dem jeɡe nenɔŋa dedɛ se ko dwoni Isarele teo pwa balo na lwoori wonto 

na nɛ nenɔŋa kalo to.*  

David paare dem seina  

26 Jesse bu David déem mo di paare Isarele teo maama ne. 27 O nɛ bena finna mo 

Isarele teo paare dem baŋa ne. Bena finna yam wone o ke bena yarepɛ mo Heboron 

ne, o daare o ke bena fintɔ-yatɔ Jerusalem ne. 28 David déem jeɡe jejeɡero dedɛ ye 

nɔɔna neɡe‑o. O kwe o yi o maŋa mo ye o te. O bu Solomon ma leiri o yuu ne o di 

paare dem.  
29 David déem na di paare ye o ke wonnu telo maama to, ko zeɡe o paare dem boboa 

ne se ko yi de na kweeli maŋa kalo to, ba popone te maama ba tiŋi Wɛ ni-jwoŋina 

Samuwel, de Natan, de Gaadi yera seina twanno tem wone. 30 Ba déem popone ko tɔɡe 

o dam dem de o paare dem, de wonnu telo na yi o de Isarele tiina bam to, ko woli de 

wonnu telo na yi dwi-ɡɛ tiina de ba teene dem to mo ba tiŋi.  

Wonnu Tiɡisim Twanno Telei Tu  
Wonnu Tiɡisim Twanno Telei Tu wom twoŋi taane delo na wo Wonnu Tiɡisim Da-yiɡa Tɔnɔ kom 

wone to mo. Ko nam tɛ Pɛ Solomon taane mo, de Wɛ diɡa kalo o na lɔɡe o zeɡe Jerusalem ne to. 

Solomon na teɡe o daare to, mo o paare laŋa kam pɔɔre kuni belei, se ko ji Isarele teo de Judah 

teo. Tɔnɔ kom konto nam ta tɛ kolo na ke Judah teo kom ne to, dedaane pwa balo na di paare ko 

baŋa ne to mo. Teo kom pwa dedɛ déem ba yeini ba ke kolo na pwoli Wɛ wo to, ko daare ba 

badwonna nam yɔɔre ba toŋe mo pa ba ja nɔɔna bam boboŋa ba jwoori Wɛ tei. Pɛ Josia tiini o 

kwaane mo o pa nɔɔna jwoori ba zuli Wɛ de cheɡa. Nii Popɔre 34-35. Ko kweelim ne to, Babilon 

teo pɛ déem tu o chɔɡe Jerusalem teo kom de Wɛ diɡa kam maama mo.  

1 

Pɛ Solomon lwoori swa Wɛ tei ne  

1 Pwa 3:1-15  

1 David bu Solomon déem yɔɔre o jeɡe o paare o di teo kom maama ne mo, ye o kuri 

ja teɡa. Kokuri to, o Tu BAŊA WƐ mo wo o tei ne, pa se o yere tiini de zaŋe.  
2 Solomon déem ma bwoŋi Isarele tiina bam maama se ba jeeri daane. Banto maa ye 

balo na tei jar-keira moro moro to, de balo na tei jar-keira bi bi to, de Isarele teo 

dedɛɛra bam, de ba nakwa bam, de ba sɔ-yuni yiɡa tiina bam maama. 3 Ba na ɡilimi 

daane to, Pɛ Solomon de Isarele tiina kɔɡɔ kom maama ma vo Gibeon. Wara-jei déem 

wo dáane, vwei delo o tontoŋeno Moses déem na ke o zeɡe kaɡoa kam wone to na 

wora to ŋwaane.* 4 David déem ya lwoori yiɡa mo o ja Wɛ ni-ɡwonim dakaa kam o 

zeɡe Kiriaf-Jeerim ne o vo Jerusalem, mɛ o na chwi vwei se o zeɡe-ka de wone to.* 
5 Ko nam ná ye channa kaanem dakaa kalo Yuri wolo na ye Hura bu to bu Bezaleli 

déem na ke to,* ka déem zeɡe Gibeon ne mo ye ka wo BAŊA WƐ wara-vwei dem yiɡa 

ne. Mo kokuri Solomon de nɔn-kɔɡɔ kom maama vei dáane se ba ware BAŊA WƐ. 6 Ba 

na zeɡe wara-vwei dem yiɡa ne konto to, mo Solomon fɔɔre o yi channa kaanem 

dakaa kam, ye o ke zwɛɛm kaanem kuni moro bimbini dem baŋa ne o pa BAŊA WƐ.  

7 Tete dem konto mo Wɛ veere o tete ded‑o, ye o we, “Solomon, lwoori n na laɡe 

kolo maama to, se amo wó pa‑m”. 8 Solomon ma leiri o we, “Nmo déem jeɡe a kwo 

David swono lanyerane, ye n daare n pa se a leiri o yuu ne a di paare dem. 9 Yuu-tu 

BAŊA WƐ, laam pa se ni delo nmo na ɡwoni de amo kwo to ji cheɡa.* Kokuri to, nmo 

pɛ se amo mo ji pɛ se a taa tei kɔ-fɔrɔ kolo ni na daɡa dedɛ ne teɡa kasolo tei to. 
10 Nam pa-ne swa chekke de yeino, se a taa mae a nii nɔɔna banto baŋa ne. Kokuri to, 

wɔ mo wó wane nmo kɔ-fɔrɔ konto o nii o tete ne?”  
11 Wɛ ma leiri Solomon o we, “Nmo boboŋa yam lana dedɛ. Kokuri to, nmo wo 

lwoori-ne se n jwoŋi jejeɡero, naa nadunni, naa zula amo tei ne. Nmo ta ma‑n ba beeri 

toone se n pa n dona, naa se n jwoŋi momwɛ-dɛɛre n pa n tete. Ko nam ye swa de 

yeino mo n laɡa se n ta‑n mae n tei amo nɔɔna balo a na kwei a pa‑m se n ta‑n ye ba 

pɛ to. 12 Konto ŋwaane amo wó seene a pa‑m swa de yeino. A nam ta wó pa‑m 

jejeɡero, de nadunni, de zula, se pɛ wodwoŋi yé kɛ nmo yiɡa ne, ko ná ye balo na 

lwoori nmo to, naa balo na wó saŋe nmo kwaɡa ba di paare to de.”*  
13 Solomon laam ma zeɡe Gibeon wara-jei sem ne Wɛ wara-vwei dem na wo mɛ to o 

jwoori Jerusalem teo kom wo. O ma lɛɛre o jeɡe Isarele teo paare dem o di.  
14 Solomon déem ma la jara-keim torokooro moro de bia yana (1,400), dedaane 

sisein-nɔɔna morro fuɡa-telei (12,000). O déem pɔɔre se sedwonna o yaɡe teene delo o 

na kuri se ŋwaane to ne. Sedaara maa wo Jerusalem ne mɛ o na zoore to. 15 O paare 

dim maŋa ne, lu-nyenno de sabu-seŋa tiini te daɡa Jerusalem ne, ne kandwa mo tei. 

Sedare da-ŋonno de maa ba jeɡe zore nenɛɛne kaporro na daɡa tei wɛ-zoore seeni 

bwollu tem ne to. 16 Nɔɔna déem vei Ejipti de Silisia teene dem mo ba kwei sabu ba 

yeiɡi sisei ba pa Solomon. Ko maa ye o pipim-piina mo yeini ba yeiɡi-se Silisia teo ne, 

ye ba ŋwe kolo na maŋe to. 17 Ko ná ye jara-keim toroko, ba yeini ba yeiɡi-ko Ejipti ne 

de lu-nyenno sabu-dala bia yaredo (600) mo. Siseiŋa maa yeiɡi de lu-nyenno 

sabu-dala bi de finnu (150). Pɛ wom pipim-piina bam déem yeini ba kwei torokooro 

de sisein-nɔɔna dedɛ ba yeiɡi ba pa Hiti tiina pwa bam de Aram tiina pwa mo.  

2 

Wɛ diɡa kam lɔɔm taane  

1 Solomon boboŋa déem nam ya jaane se o lɔ diɡa mo BAŊA WƐ yere zula ŋwaane, se 

o daare o lɔ paare sɔ-fɔrɔ o pa o tete. 2 O ma pa ba beeri nɔɔna morro fuserepɛ 

(70,000) balo na wó taa zeŋe zela to ba pa‑o. O ta pɛ ba beeri nɔɔna morro funɔnɔ 

(80,000) mo, se ba yeini ba di peero yuu ba yare kandwa-zana ba pa‑o. O ma beeri 

nɔɔna morro tetɔ de bia yaredo (3,600) o woli da se ba taa nii tontoŋena bam maama 

baŋa ne.  
3 Solomon laam ma toŋe kwora kanto o pa Tura pɛ Hiram we:*  

“Nmo déem kwei Sedare da-kwollu mo n toŋe n pa amo kwo David pa se o lɔ sɔ-fɔrɔ o 

zoore ko wone. Nam kwaane n woli amo konto dwoŋi. 4 Amo ti a yiɡa mo se a lɔ diɡa 

a Tu BAŊA WƐ yere zula ŋwaane. Ba laam maa wó pɔɔre-ka ba zeɡe se ba yeini ba taa 

zwɛ talwoŋ-ywoŋa da, se ba ta daare ba taa tiɡisi bworobworo kolo na tiɡi Wɛ yiɡa ne 

to ka wone maŋa de maŋa. Dáane mo ba ta wó yeini ba zwɛ kaanem pɛɛra tetete 

maama, de dedaan-ni maama, ko woli de Wɛ siu da yam ne, de chan-doŋa kura yam 

ne, de kura yalo maama na wora se dé taa mae dé zuli dé Tu BAŊA WƐ wom to. Mo o 

na pɛ debam Isarele tiina bam ni delo se dé taa ke taa wuu to.*  
5 Diɡa kalo amo na laɡe a lɔ to wó taa tiini ka ye kamunu mo, debam Tu Wɛ wom na 

dwoi wa yadwonna yam maama to ŋwaane.* 6 Wɔ nam mo yi se o lɔ diɡa o pa BAŊA 

WƐ? Wɛyuu baŋa tete ne, pwola tera ka na maŋe ded‑o! Amo ye wɔ mo se a lɔ diɡa a 

pa‑o? Diɡa kam nam wó taa ye mɛ ba na wó taa zwɛ kaanem da ba pa‑o to mo.  
7 Nam toŋe ɡɔɡɔ na wae o kwei sabu-seŋa, de lu-nyenno, de channa, de luuru o toŋe 

totoŋa chekke to n pa-ne. Kotu ta wó kwei ɡare-ŋone selo nyenyero na ye 

nasoŋ-pupwia, de nasoŋo chwɛ-chwɛ, de nazwon-pupwia to o ma o toŋe. O ta jeɡe se 

o taa yei sarem totoŋa na ye tei to. Wonto de ɡwaro telo amo kwo David déem na kuri 

to wó woli daane ba toŋe Jerusalem ne de Judah teene dedwonna wone.  
8 Nam ta toŋe Lebanon teo Sedare da-kwollu, de teeni dedwonna da-ŋonno n pa-ne. 

Amo maane we, n nɔɔna bam tiini ba yei dɛ ɡwonim totoŋa abam jei sem ne. Amo 

nɔɔna wó woli de nmo nɔɔna bam, 9 se ba laɡe da-ŋonno se te taa daɡa. Kokuri to, 

diɡa kalo a na boŋe se a lɔ to jeɡe se ka taa daɡa mo, ye ka jeɡe nenɔŋa lanyerane. 
10 Ko ná ye nmo tontoŋena balo na wó ɡwoni dɛ sem to, amo wó kwei baninaa ywollu 

morro fuseredo (60,000), de chaarab ywollu morro fuseredo (60,000). A ta wó pa-ba 

sana kuriwaa bia morro finlei (20,000), de nuɡa kuriwaa bia morro finlei (20,000) 

mo.”  
11 Pɛ Hiram na laɡe o leiri Solomon to, o popone tɔnɔ mo o pa‑o we, “BAŊA WƐ na 

swoi o nɔɔna bam to ŋwaane mo o pɛ se nmo ji ba pɛ.”  
12 Hiram ta ma ta o we:  

“BAŊA WƐ wom na ye Isarele tiina bam Wɛ to mo maŋe de tia. Wonto mo naane 

wɛyuu de teɡa baŋa maama. O nam pɛ bu wolo Pɛ David na loɡe to jeɡe swa 

chekke, dedaane yi-poro, de boboŋ-laaro. O maa wó lɔ diɡa o pa BAŊA WƐ, ye o ta lɔ 

sɔ-fɔrɔ o pa o tete.  
13 Amo nam laɡe a toŋe Huram-Abi mo n tei ne, o na ye ɡɔɡɔ chekke ye o jeɡe 

yi-poro to ŋwaane. 14 O nu maa ye Dan dwi dem bukɔ mo, ye o kwo de ye Tura teo 

tu. O yei ba na kwei sabu-seŋa, de lu-nyenno, de channa, de luuru, de kandwa, de dɛ 

ba ɡɔɡere wonnu tei to. O nam ta wó wane o ma ɡare-ŋone selo nyenyero na ye 

nasoŋ-pupwia, de nazwon-pupwia, de nasoŋo chwɛ-chwɛ to, dedaane ɡare-fefale o 

ma o toŋe. O wae o sare nyenyeɡo dwi maama, ne ba na wó bere‑o se o ke tei to. 

Wonto wó toŋe o woli nmo tete ɡwaro tem, de balo nmo kwo Pɛ David déem na 

kuri to.  
15 Pɛ Solomon, ko ná ye amo tei ne, nam toŋe banina kam, de chaara yam, de nuɡa 

kam, de sana bam, n pa a tontoŋena bam, ne n na ɡwoni ni se n ke tei to. 16 Debam 

de wó ɡwoni Lebanon teo da-ŋonno se ko maŋe de nmo na laɡe tei maama to. Ba 

laam maa wó vɔ da-kwollu tem ba ke daane, ye ba daare ba de-te naneo kom ne ba 

yɛ ba vo ba yi Jopa. Nmo nɔɔna bam de laam maa wó jeeri da se ba kwei-te ba ja ba 

vo Jerusalem.”  
 

17 Solomon déem ma pa ba jeeli veira balo na wo Isarele teo wone to ni, ne o kwo 

David de déem na ke tei to. O ma na we ba ye nɔɔna morro bi de finnu-batɔ dedaane 

bia yaredo (153,600) mo.* 18 O ma le ba wone nɔɔna morro fuserepɛ (70,000) se ba taa 

zeŋe zela, se ba nɔɔna morro funɔnɔ (80,000) taa yare kandwa-zana peero jei sem ne, 

ye ba wo morro tetɔ de bia yaredo (3,600) de taa nii tontoŋena bam konto baŋa ne.  

3 

Solomon na lɔɡe Wɛ diɡa kam tei to  

1 Pwa 6:1-29  

1 Solomon déem pɛ se ba bobo BAŊA WƐ diɡa kam lɔɔm Jerusalem teo ne. Ko ye 

Moria peo kom yuu ne mo. BAŊA WƐ ya maŋe o veere o tete de Solomon kwo David 

dáane mo, mɛ seeni Jebusi tu Arawuna déem na yeini o vei o fere o mena to. David 

maŋe o kuri jei sem konto mo se ba lɔ Wɛ diɡa kam da.* 2 Solomon paare dim bena 

yana bene dem, chane selei chana kam da yalei dɛ dem ne mo ba bobo se ba lɔ-ka.  
3 Solomon déem na tiŋi Wɛ diɡa kam biri-beira tei to ye naba-laara fintɔ mo ka 

dedɔrem maŋem baŋa ne. Ka kayɔlɔ baŋa maŋem de maa ye naba-laara fuɡa. Ko nam 

ye ba faŋa maŋem dem mo ba kwei ba maŋe-ka. 4 Wɛ diɡa kam jeɡe napɔrɔ mo ka 

yiɡa kam seeni, ko kayɔlɔ baŋa maŋem na ye naba-laara fuɡa, ye ko wɛ-baŋa seeni 

maŋem de ye jatwoɡo de noa ni kuni finlei. Ko ná ye napɔrɔ kom wo kom seeni, ba 

déem kwei sabu-seŋa na ye chekke to mo ba taare ko maama.  
5 Ko ná ye Wɛ diɡa kam tete, o déem pɛ se ba kwei da-pelwaro mo ba kwoli ka wo 

kabiri sem. O ta ma pa se ba kwei sabu-seŋa na ye chekke to ba taare se maama, ye ba 

daare ba ɡɔɡere konkwara nyenyero, de nyenyero na lwoni cheɡero to ba ke da. 6 O 

déem ta kwei kandwa-nyenno mo o ma o kwɛ Wɛ diɡa kam yera maama. Ba maa na 

mɛ sabu-seŋa kalo ba toŋe ka totoŋa to maa nwoŋi Paravayim ne. 7 Ko ná ye da-kwollu 

telo ba na kwei ba ne Wɛ diɡa kam to, de ka manchwo-peo dɛ sem, de ka kabiri sem, 

de bworru tem, ko déem ye sabu-seŋa mo o mɛ o taare-te. O laam ma daare o pa ba 

ɡɔɡere cherubi nyenyero o ke kabiri sem yera ne.  
8 Solomon ta ma lɔ Wɛ di-yun-ɡala kam na tiini ka ye wose Wɛ ŋwaane to. Ka 

dedɔrem maŋem de ka kayɔlɔ maŋem maama ye naba-laara fuɡa fuɡa mo, pa se ka 

maŋe de Wɛ diɡa kam tete. O laam ma kwei sabu-seŋa dunni na yi kilo morro finlei 

(20,000) to o taare ka wo maama. 9 Sabu-seŋa chena yalo ba na kwei ba ke da to 

dunni maa ma de sabu-dala finnu na ye tei to. Ba ta ma kwei sabu-seŋa ba taare di 

selo na lɔɡe se di to kabiri sem.  
10 Ko ná ye Wɛ di-yun-ɡala kam, Solomon pɛ se ba kwei dɛ mo ba sare cherubi selei 

nyenyero ba zeɡe ka wone, ye ba taare-te de sabu-seŋa. 11 Cherubi sem ná yareɡe se 

vɔna pa ko zeɡe diɡa kam saŋa dedoa ne ko vo ko yi kadwoŋi kam ne, ko ye jatwoɡo 

de noa ni maŋem kuni finlei mo. Cherubi dedoa vɔŋɔ dedɔrem ye jatwoɡo de noa ni 

maŋem kuni benu mo, ye o yareɡe-ko o dwei diɡa kam kabira kam. Ko vɔŋɔ kodwoŋi 

kom de maa ye jatwoɡo de noa ni maŋem kuni benu, ye ko yi ko dwei cherubi 

kadwoŋi kam vɔŋɔ. 12 Cherubi kanto kam de yareɡe ka vɔŋɔ kodwoŋi kom ka dwei 

diɡa kam saŋa kadwoŋi kam. Ka de vɔŋɔ dedɔrem ye jatwoɡo de noa ni maŋem kuni 

benu mo. 13 Cherubi selei sem konto vɔna ná yareɡe ye ya dwei daane, ya maama ye 

jatwoɡo de noa ni maŋem kuni finlei mo. Se nam zeɡe se nɛ baŋa ne mo, ye se jeeri 

Wɛ diɡa kam ni dem.  
14 Ko ná ye ɡare-jale delo na wó lei de che Wɛ di-yun-ɡala kam to, Solomon ma pa ba 

kwei ɡare-ŋone selo nyenyero na ye nazwon-pupwia, de nasoŋ-pupwia, de nasoŋo 

chwɛ-chwɛ to ba ma ba sɔ ɡare-fefale, ye ba daare ba ɡɔɡere cherubi nyenyero ba ke 

se yera ne.  
15 O laam ma daare o pa ba mɔ ywoa yalei pa ya zeɡe Wɛ diɡa kam yiɡa ne. Ywoa 

yalei yam ná twoŋi daane, ya maama dedɔrem ye jatwoɡo de noa ni maŋem kuni 

fintɔ-benu mo. Ba ma ke wo-suɡila yalo dedɔrem na ye jatwoɡo de noa ni maŋem kuni 

benu to ba meeli ywoa yam yuu kom seeni. 16 O ta ke cheɡero mo ye o milimi-te 

daane. O laam ma kwei-te o ke ywoa yam yuu ne. O ta ma mɔ Pomeɡara bi nyenyero 

ye o kwei-te o meeli cheɡero tem yera ne. 17 O ma kwei ywoa yam o chwi Wɛ diɡa 

kam yiɡa ne, ka jazem seeni de ka jaɡwia seeni. O ma pa ba bwoi ywei delo na zeɡe 

ka jazem seeni to we, ‘Jakim’. Delo maa na zeɡe jaɡwia seeni to maa ye ‘Bowaza’.*  

4 

Wɛ diɡa kam zela  

1 Solomon déem ma pa ba kwei channa ba ma ba mɔ kaanem bimbini, pa de maŋem 

ye naba-laara fuɡa dedɔrem baŋa ne, dedaane de kayɔlɔ seeni. De maa ye jatwoɡo de 

noa ni maŋem kuni fuɡa wɛ-baŋa seeni. 2 O laam ma kwei channa o mɔ ware-zon-zɔŋɔ 

ye o bwoŋi ko yere we, ‘Naneo Kom’. Ko na zeɡe ni dedoa se ko vo ni dedwoŋi to ye 

jatwoɡo de noa ni maŋem kuni fuɡa mo. Ka wɛ-baŋa maŋem maa ye jatwoɡo de noa 

ni kuni benu. N ná kwei ŋona n maŋe-ka ɡiɡilu baŋa ne, ko ye jatwoɡo de noa ni kuni 

fintɔ mo ko kaare. 3 Ba ma kwei channa ba ɡɔɡere wonnu na nye de nabɛc to ba ke 

zon-zɔŋɔ kom nia yam seeni ba kaare-ka ɡene selei. Jatwoɡo de noa ni maŋem maama 

jeɡe nabɛ nyenyero fuɡa mo. Ba déem mɔɔne zon-zɔŋɔ kom de ko nyenyero tem daane 

mo. 4 O ta ma kwei channa o mɔ nabɛ fuɡa-selei pa se ware-zon-zɔŋɔ kom daŋe se 

baŋa ne. Nabɛ sem maama ma kwei se kwɛ se jeeri daane mo. Nabɛ setɔ déem jeeri 

baŋa seeni mo. Se setɔ de jeeri wɛ-zoore seeni. Se setɔ maa jeeri teɡa-kuri seeni ye setɔ 

jeeri wɛ-puli seeni. 5 Zoŋa kam déem lira se ko maŋe de da-yiɡa noa maŋem mo. Ka ni 

dem maa nye de na-zoŋa ni na ye tei to, ye ka laam ta ka nwoŋi ne kantɔɡela na ye tei 

to. Ka wó wane ka jwoŋi ɡarewɛ morro tetɔ na mo.  
6 O ta ma ke ware-zwe fuɡa, ye o zeɡe senu diɡa kam jazem seeni, ye o daare o zeɡe 

senu ka jaɡwia seeni. Ba déem jeɡe vara balo ba na wó kwei ba ke zwɛɛm kaanem to 

mo ba zare zwe sem konto na bam wone. Ko daare, kaanem tiina bam de maa yeini ba 

sane ba je ware-zon-zɔŋɔ kom wo na bam wone.  
7 Solomon daa ma pa ba kwei sabu-seŋa ba ma ba mɔ min-zwon-zeɡero fuɡa se ko 

maŋe de ba na jeeli diɡa kam kikia se ya taa ye tei to, ye o daare o kwei-te o zeɡe Wɛ 

diɡa kam wone. Te tenu mo o déem kwei o zeɡe jazem seeni, ye o daare o kwei tenu o 

zeɡe jaɡwia seeni.  
8 O ta ma ke tabollo fuɡa. O ma kwei tento de o zeɡe Wɛ diɡa kam wone. Tenu déem 

zeɡe jazem seeni mo, ye tenu de wo jaɡwia seeni. O ta ma ke sabu-seŋa zwe bi se ba 

taa jeɡe-se ba zezaɡe na.  
9 O ma lɔ konkɔlɔ kolo na wora kaanem tiina bam ŋwaane to, dedaane 

konkɔlɔ-kamunu kom, de ko ni-bworru tem. O laam ma kwei channa o taare ko 

bworru tem maama. 10 O ma kwei ware-zon-zɔŋɔ kom o zeɡe Wɛ diɡa kam teɡa-kuri 

saŋa kam seeni se ko maŋe de ka ɡuɡworo kolo na jeeri wɛ-puli seeni to.  
11 Huram ta ma mɔ zwe selo ba na wó taa mae ba pɛ tentwarem to, de sɛbullu, de 

na-zwe. O déem ma toŋe Wɛ diɡa kam totoŋa yalo Pɛ Solomon na pɛ‑o to o ti. 12 Ko 

maa ye:  

Channa ywoa yalei yam, de wo-suɡila yalei yam na wo ya yuu ne to, de channa kam 

na lɛɛne daane ka kwoli wo-suɡila yam to, 13 dedaane Pomeɡara bia yana nyenyero 

telo o na ɡɔɡere o yaɡe channa kalo na lɛɛne daane to ne. Pomeɡera nyenyero tem 

maa ye ɡene selei na kwoli wo-suɡili dedoa maama to.  
14 O déem ta mɔɔne torokooro tem, de te ware-zwe sem, 15 dedaane ware-zon-zɔŋɔ 

kom, de ko kuri channa nabɛ nyenyero fuɡa-selei sem, 16 ko ta woli de zwe selo ba na 

wó taa mae ba pɛ tentwarem to, de sɛbullu tem, de wonnu telo ba na wó taa mae ba 

chu nɔna ba le to.  

Ko ná ye Wɛ diɡa yera zela yam maama, Huram-Abi déem kwei channa kalo na kwɛ 

to mo o ke te maama o pa Pɛ Solomon se ba taa mae ba toŋa BAŊA WƐ diɡa kam 

totoŋa. 17 Pɛ wom déem pɛ ba mɔ tento maama kamɔ-mɔra jeiɡa kalo na wo Jɔdan 

bwolo kom ne se ko maŋe de Sukofa de Zereda tetare laŋa ne to mo. 18 Solomon déem 

pɛ ba ke wonnu tento dedɛ mo. Mo kokuri ba wo lɔre te channa kam dunni na mae tei 

to.  
19 Solomon déem pɛ ba ke Wɛ diɡa kam wo zela yam maama. Ko maa ye:  

Sabu-seŋa bimbini dem, de tabollo telo baŋa ne ba na tiŋi bworobwooru tem na zeɡe 

Wɛ yiɡa ne to mo.  
20 O ta pɛ ba kwei sabu-seŋa kalo na ye chekke to mo ba ke min-zwon-zeɡero kom, 

de te min-zwonnu tem. Te maa zeɡe Wɛ di-yuu kom wone te pae pwooni, ne ko na 

maŋe tei to.  
21 O ma pa ba ɡɔɡere sabu-seŋa punnu nyenyero, ye ba kwei sabu-seŋa ba ke 

min-zwonnu, de wonnu telo na dwei mini dem to. 22 O ma pa ba kwei sabu-seŋa na ye 

chekke to ba ke wonnu telo na fɔɡe te kwɛ mini dem to, de ware-zwe, de zon-tanlɛ 

selo ba na mae ba zwɛ talwoŋ-ywoŋa to, dedaane min-chala zwe. O ta ma pa ba kwei 

sabu-seŋa ba taare Wɛ di-yun-ɡala kam ni-bworru tem, dedaane bworru telo na zoore 

Wɛ diɡa kam tete to.  



5 
1 Ko déem dɛ konto mo ye Solomon pa ba toŋe BAŊA WƐ diɡa kam totoŋa maama ba 

ti. O laam ma ja wonnu telo maama o kwo David déem na pɔɔre o zeɡe Wɛ ŋwaane to 

o ja o zo ka wo. Ko maa ye lu-nyenno de sabu-seŋa wonnu tem de diɡa kam wo zela 

yam maama mo o kwei o zeɡe Wɛ diɡa kam lonne tiŋim jei sem ne.  

Wɛ ni-ɡwonim dakaa kam  

2 Solomon déem pɛ ni mo yi Isarele dwi tiina nakwa bam maama se ba ba Jerusalem. 

Ko ye ba pwa bam de ba sɔ-yuni tem yiɡa tiina bam maama mo konto. O déem 

bwoŋi-ba se ba ke daane ba ja Wɛ ni-ɡwonim dakaa kam na wo David teo Zion ne to 

ba ja ba zo Wɛ diɡa kam.* 3 Ba maama ma ke daane ba yi Pɛ Solomon tei kuri delo na 

ke chane serepɛ chana kam ne to maŋa ne.* 4 Isarele tiina nakwa bam maama na jeeri 

konto to, Levi dwi tiina badwonna ma zeiŋi Wɛ ni-ɡwonim dakaa kam wɛɛne 5 se ba ja 

ba zo Wɛ diɡa kam. Levi tiina bam de kaanem tiina bam de ma zeŋe Wɛ wara-vwei 

dem dedaane de yera zela yam maama ba ja ba kɛ. 6 Pɛ Solomon de Isarele tiina kɔɡɔ 

kom maama ma vo ba ɡilimi Wɛ ni-ɡwonim dakaa kam yiɡa ne. Ba ma kwei pei de 

naane dedɛ ba ma ba ke kaanem ba pa Wɛ. Vara bam tiini ba daɡa dedɛ pa se 

nɔɔn-nɔɔno ware ba ni o ɡa.  
7 Wɛ kaanem tiina bam ma zeŋe BAŊA WƐ ni-ɡwonim dakaa kam ba ja ba zo Wɛ diɡa 

kam wone ba zeɡe-ka di-yun-ɡala kam na tiini ka ye wose Wɛ ŋwaane to wone. Ba 

déem zeɡe dakaa kam cherubi vɔna yam kuri ne mo. 8 Cherubi selei sem vɔna yam twe 

mo wɛɛne ya kwoli dakaa kam de ka dɛ selo ba na mae ba zeŋe-ka to. 9 Dɛ sem konto 

tiini se dɔra dedɛ. Ko ma pa se nɔɔno ná zo Wɛ diɡa kam o zeɡe ka ni ne, o wae o tole 

o nae dɛ sem. Ko nam ná ye pwooni dem ne mo o zeɡa, o ba nae-se. Se ta zeɡe da de 

zem maama. 10 Woŋo kolo yerane déem na wo Wɛ ni-ɡwonim dakaa kam wone to mo 

ye kandwa-pelɛ selei selo Moses déem na kwei o ke-da Sinayid peo kom baŋa ne to.* 

Dáane mo BAŊA WƐ déem ɡwoni ni de Isarele tiina bam maŋa kalo ba na nwoŋi Ejipti 

ne ba kɛ to.  
11 Kaanem tiina bam na nwoŋi sɔ-yuu kolo ye ba wo dáane to maama nam ya kwɛ ba 

tete Wɛ ŋwaane mo. Ba ma nwoŋi Wɛ di-yuu kom wone ba vo dáa. 12 Levi tiina balo 

na ye lein-leena to ma vo ba zeɡe kaanem bimbini dem wɛ-puli saŋa kam seeni. Banto 

maa ye Asaf, de Heman, de Jedutuna, ko woli de ba bia, de ba chorro tem maama. Ba 

déem zo ɡare-fefale mo, ye ba laam zei zwe, de kwanno dwi dwi, ba jeɡe-te ba ke 

kwɛɛra. Kaanem tiina bi de finlei (120) de ma ba ba woli lein-leena bam konto wone, 

ye ba wui nabwanno. 13 Nabɔn-wura bam, de lein-leena bam kwɛɛra zela sɔɔ kom 

maŋe daane lanyerane pa kwora dedoa zaŋe wɛɛne ka seini BAŊA WƐ. Ba ma leeni ba 

tei BAŊA WƐ ye ba we:  

“O tiini o lamma,  

ye o swono kom wora taa wuu.”  

Kunkwoŋo ma pɔpɔ ko zo ko su BAŊA WƐ diɡa kam maama. 14 Wɛ kaanem tiina bam 

ware ba jwoori ba zo da ba toŋe ba totoŋa, kunkwoŋo kom na wora ye BAŊA WƐ 

nenɔŋ-fɔrɔ kom pwooni yɔɔre de pe jei sem maama to ŋwaane.*  

6 
1 Pɛ Solomon ma ware Wɛ o we, “BAŊA WƐ, nmo maŋe n ta n we, nmo wó ta‑n zoore 

kunkwon-lilirru wone mo. 2 Amo nam lɔɡe sɔ-fɔrɔ mo a pa‑m, se n ta‑n zoore ko wone 

taa wuu.” 3 Isarele nɔn-kɔɡɔ kom maama na zeɡe da konto to mo Solomon pipiri o 

jeeri-ba. O ma sɔɔle Wɛ swolim o yaɡe ba baŋa ne. 4 O maa we:  

“BAŊA WƐ wom na ye Isarele tiina Wɛ to maŋe de tia! O yɔɔre o ke o su ni delo o na 

pwooli de a kwo David to mo. Wɛ déem taɡe o we, 5 ‘Ko na zeɡe maŋa kalo a na jaane 

a nɔɔna bam a nwoŋi Ejipti to, a ya ta wo kuri teo Isarele dwia yam wone se ba lɔ diɡa 

ba ma zuli a yere da. A nam wo kuri nɔɔn-nɔɔno se kotu taa nii a nɔɔna Isarele tiina 

bam baŋa ne. 6 Ko laam nam na ye tei to, amo mo kuri Jerusalem se ko taa ye teo kolo 

wone ba na wó taa zuli-ne to,* ye a daare a kuri David se o taa di paare a nɔɔna bam 

baŋa ne.’ ”  
7 Solomon ta ma ta o we:  

“Amo kwo David ya maŋe o boŋe o ja se o lɔ Wɛ diɡa se ba taa zuli BAŊA WƐ wom na 

ye Isarele tiina Wɛ to yere da mo. 8 BAŊA WƐ ma ta ded‑o o we, ‘Nmo ke cheɡa de n na 

jaane boboŋa se n lɔ diɡa amo yere zula ŋwaane to. 9 Ko nam dae nmo mo jeɡe se n lɔ 

diɡa kam n pa-ne. Se ko ye nmo tete bu mo wó lɔ diɡa kam amo yere zula ŋwaane.’  
10 Leile konto BAŊA WƐ ke o su tei maama o na pwooli we, o wó ke to mo. Amo laam 

mo leiri a kwo David yuu ne a ji Isarele teo pɛ. A ma sɛ a lɔ Wɛ diɡa kam se BAŊA WƐ 

wom na ye Isarele tiina Wɛ to yere na zula da. 11 A ta ma kwei Wɛ ni-ɡwonim dakaa 

kam a zeɡe ka wone. BAŊA WƐ ni delo o na ɡwoni de Isarele tiina bam to na popone 

kandwa-pelɛ selo baŋa ne to maa wo ka wone.”  

Solomon wɛ-lworo kom  

12 Solomon ma vo o zeɡe o jeeri BAŊA WƐ kaanem bimbini dem ye Isarele kɔɡɔ kom 

maama zeɡe ba nia. O ma zeiŋi o je sem wɛɛne se o ware Wɛ. 13 O nam ya pɛ ba ke 

channa bimbini mo ba kwei ba zeɡe Wɛ diɡa kam pwooni yiɡa konkɔlɔ kom tetare 

dem ne. De dedɔrem baŋa maŋem dedaane de kayɔlɔ baŋa maŋem déem ye jatwoɡo 

de noa ni maŋem kuni benu mo. De wɛ-baŋa maŋem maa ye jatwoɡo de noa ni 

maŋem kuni betɔ. Solomon ma vo o zeɡe bimbini dem konto baŋa ne o kuni 

nadwoona, ye o daare o zeiŋi o je sem wɛyuu ne. 14 O ma lwoori Wɛ o we:  

“BAŊA WƐ wom na ye Isarele tiina Wɛ to, wɛ dedwoŋi tera wɛyuu ne naa teɡa baŋa ne 

de na nye de nmo. Nmo yɔɔre n swoi balo na tɔɡe n chwei sem de ba wo maama to, de 

n na yeini n ke n sui ni delo n na ɡwoni de-ba se n ke to. 15 Ko ná ye amo kwo David 

na ye nmo tontoŋeno to, nmo na tiŋi ni ded‑o se n ke tei to, mo n seene n ke te 

maama se ko ba ko yi zem.  
16 Isarele tiina BAŊA WƐ wom, a laam lwoori‑m se n ke tei n na pwooli de a kwo 

David ye n we, o dwi dem bá ɡa nɔɔno se o di paare Isarele tiina baŋa ne, ne ba ná 

kwaane ba sɛ nmo nia yam ne David tete na ke tei to. 17 BAŊA WƐ wom na ye Isarele 

tiina Wɛ to, nam sɛ se kolo nmo na pwooli de n tontoŋeno David to seene ko ji cheɡa. 
18 Amo Tu Wɛ, nmo wó seene n ta‑n zoore de nabiina teɡa baŋa ne na? Wɛyuu de 

wɛ-baŋa jei sem maama ne, pwola tera ka na maŋe de nmo. Tetɛ mo diɡa kanto a na 



lɔɡe to wó wane ka yi n zoorem? 19 Amo Tu BAŊA WƐ, a ye nmo tontoŋeno mo. Nam 

pa n yiɡa taa wo a wɛ-lworo kom wone. Cheiɡi a keira kam se n daare n sɛ a na 

lwoori‑m woŋo kolo to. 20 Popo, pa se n yia taa paɡe diɡa kanto baŋa ne maŋa maama, 

tete de wea. Nmo maŋe n ta we ka zeɡe n yere dem zula ŋwaane mo. Maŋa kalo 

maama ne a ná zeɡe a jeeri diɡa kanto a lwoori‑m, se n cheiɡi a wɛ-lworo kom. 21 Ko 

ná ye amo de n nɔɔna Isarele tiina bam, dé ná zeɡe dé jeeri nmo diɡa kam se dé 

lwoori‑m, se n jeini n wɛyuu sɔŋɔ kom wone n cheiɡi dé wɛ-lworo n daare n yaɡe n 

chɛ debam.  
22 Nɔɔno ná ke o chɔɡe o dwoŋi yiɡa ye ba ja‑o ba zo nmo diɡa kam wone se o zeɡe 

nmo kaanem bimbini dem yiɡa ne o du duuri we, o wo ke o chɔɡe, 23 jeini telaao ne n 

cheiɡi o taane dem se n daare n ke kolo na maŋe to. Pɔɔre cheɡa n tontoŋena bam 

tetare ne. Pa se puseŋ-nyeno wom na waarem delo na maŋe de o kikia to, se n daare n 

pa wolo na jeɡe cheɡa to na o bora.  
24 Nmo nɔɔna Isarele tiina bam wɛleera ná pɛ se ba dona di-ba jara wone, ye ba laam 

ná pipiri ba jwoori nmo tei ba zo nmo diɡa kam wone ba ma n yere dem ba lwoori‑m 

se n duri ba yibwona n daare n yaɡe n chɛ-ba, 25 jeini telaao ne n cheiɡi ba keira kam 

konto. Seene n yaɡe ba wɛleera yam n ma‑n chɛ-ba, n daare n ja-ba n jwoori teɡa kalo 

nmo na kwei n pa ba de ba nabaara bam to.*  
26 Nmo nɔɔna bam wɛleera ná pɛ se n ja kunkwoŋo kom pa se doa ba nena, ye ba 

laam ná leiri ba wo ba zeɡe ba jeeri n diɡa kam ba ma n yere dem ba lwoori wolim 

nmo tei ne de n na waare-ba tei to, 27 nam jeini Wɛ telaao ne n cheiɡi ba keira kam. 

Yaɡe n nɔɔna Isarele tiina bam wɛleera n chɛ-ba, se n daare n bere-ba chwo-laao se ba 

taa tɔɡa. Pa se doa jwoori ka ne teɡa kanto n na kwei n pa n nɔɔna se ba taa tei to 

baŋa ne.  
28 Da-kore de jawe-chɛɛro ná tu te yi ba teɡa kam, ye jaweero naa kayere dwi dwi ná 

chɔɡe ba kara wodiiru tem, ye ba dona ná zaŋe ba teo kolo maama baŋa ne, naa ko ná 

ye lɛɛro telo maama mo yi n nɔɔna Isarele tiina bam, 29 cheiɡi ba keira kam. Ba wolo 

maama ná zeiŋi o jea o jeeri n diɡa kanto ye o lwoori‑m naa o keeri o jare‑m, o wo na 

tiini ko chɔɡe to ŋwaane, 30 se n jeini n wɛyuu sɔŋɔ kom ne n cheiɡi o keira kam 

konto. Yaɡe ba maama wɛleera n chɛ-ba se n daare n woli-ba. Ke de ba dedoa dedoa 

se ko maŋe de ba kikia na ye tei to, nmo yerane mo na yei nabiinu boboŋa na ye tei to 

ŋwaane.* 31 Konto wó pa se n nɔɔna bam taa kɔre‑m, ye ba taa tɔɡe n chwei sem da 

yalo maama ba na wó taa ŋwe ye ba zoore teɡa kalo nmo na kwei n pa dé nabaara 

bam to wone.  
32 Ko nam ná ye veira balo na dae n nɔɔna Isarele tiina to, banto wae ba zeɡe sa-teo 

ne ba tui ywo-seeni, ba na niɡi n ŋwa to ŋwaane. Ko ye n yere na zaŋe de n na mɛ n 

dam n toŋe totoŋ-kamuna to ŋwaane mo banto yeini ba tui ywo. Banto ná tu ba zeɡe 

ba jeeri n diɡa kanto ba lwoori‑m, 33 se n jeini n wɛyuu sɔŋɔ kom ne n cheiɡi ba 

wɛ-lworo kom konto. Ke n su kolo maama ba na lwoori n tei ne to, se loɡo baŋa nɔɔna 

maama da ko ŋwaane ba ni nmo yere dem ŋwa, ye ba taa kɔre‑m, nenɛɛne nmo tete 

nɔɔna Isarele tiina bam na ke tei to. Ba maa wó lɔre we, diɡa kanto a na lɔɡe to seene 

ka ye nmo yere dem zula ŋwaane mo.  
34 Nmo nɔɔna bam ná nwoŋi se ba vo mɛ maama n na toŋe-ba se ba kwaare jara de 

ba dona, ye ba ná zeɡe ba jeeri teo konto n na kuri to, de Wɛ diɡa kanto a na lɔɡa 

nmo yere dem zula ŋwaane to ba lwoori wolim nmo tei ne, 35 se n jeini Wɛ telaao ne n 

cheiɡi ba wɛ-lworo kom de ba na ŋwane tei n yiɡa ne to, se n daare n ke cheɡa n 

pa-ba.  
36 Nɔɔn-nɔɔno tera o na ba ke wɛleera.* Nmo nɔɔna bam nam ná ke wɛleera pa se 

nmo bane zaŋe de-ba, n wae n yaɡe se ba dona di-ba pa se ba ji peena sa-teo ne yiɡa 

yiɡa naa bwola bwola de. 37 Jei sem konto ne ba boboŋa ná jwoori ye ba leiri ba wo 

Wɛ ŋwaane, se n cheiɡi ba wɛ-lworo. Ba ná zeɡe ba dona bam teo ne ba lwoori‑m ye 

ba we, ‘Dé seene dé tusi mo ye dé ke lwarem de puseŋa kikia’, 38 ba maa ná pipiri ba 

jwoori n tei de ba wo maama, nam sɛ se n cheiɡi ba wɛ-lworo kom. Ba ná maŋe sa-teo 

ne ba zeɡe ba jeeri teɡa kanto n na pɛ ba nabaara bam to, de teo kolo nmo na kuri n 

pa n tete to, de a na lɔɡe diɡa kalo nmo yere dem zula ŋwaane to, 39 se n jeini n wɛyuu 

sɔŋɔ kom ne, n cheiɡi ba wɛ-lworo kom de ba keira kam, se n daare n ke cheɡa n 

pa-ba. Nam kwei n nɔɔna na ke kolo maama ba chɔɡe n yiɡa to n yaɡe n chɛ-ba.  

40 Amo Tu Wɛ, nam yɔɔre n pa se n yi taa paɡe diɡa kanto baŋa ne, ye n pore n zwa 

se n ta‑n cheiɡi wara yalo maama ba na yeini ba lwoori‑m ka wone to.  
41 Yuu-tu BAŊA WƐ, nam zaŋe  

n ba n zo n jeiŋa jei sem ne!  

Tɔɡe de n ni-ɡwonim dakaa kam n ba n ta‑n zoore da,  

se n dam dem bere jaja!  

Pa se n zaane taa wo kaanem tiina bam baŋa ne,  

ne ba zo ɡare-laaro mo to.  

Pa se n tete nɔɔna bam taa jeɡe wopwolo,  

n na yeini n ke-ba lanyerane to ŋwaane.  
42 Yé fɔɡe n ve wolo n laam na tiŋi  

se o di paare n nɔɔna baŋa ne to.  

Nam ɡuli Pɛ David ɡula,  

de nmo na ɡwoni ni ded‑o  

n swono kom ŋwaane to.”  

7 

Wɛ diɡa kam kwɛɛm  

1 Pwa 8:62-66  

1 Solomon na yɔɔre o ware Wɛ o ti to, mo mini zeɡe wɛyuu ne de chu de di zwɛɛm 

pɛɛre dem, de kaanem yadwonna yam kula. BAŊA WƐ nenɔŋ-fɔrɔ kom pwooni ma 

yɔɔre ko li Wɛ diɡa kam maama. 2 Kaanem tiina bam maa wo wane BAŊA WƐ diɡa kam 

wo se ba zo, BAŊA WƐ nenɔŋ-fɔrɔ kom pwooni na li-ka to ŋwaane. 3 Isarele tiina kɔ-fɔrɔ 

kom maama na nɛ we, mini nwoŋi wɛyuu ne de ba teɡa, ye BAŊA WƐ nenɔŋ-fɔrɔ kom 

de jwoŋi Wɛ diɡa kam to mo ba vwi ba yibia teɡa ne ba zuli BAŊA WƐ. Ba ma ke o lei 

ba we:  

“O tiini o lamma,  

ye o swono kom wora taa wuu.”*  

4 Pɛ Solomon dedaane nɔɔna bam maama ma kwei pɛɛra ba ke kaanem ba pa BAŊA 

WƐ. 5 Pɛ wom déem kwei naane morro finlei-telei (22,000), ko woli de pei de bone 

morro bi de finlei (120,000) mo o pa se ba ma ba ke kaanem ba pa BAŊA WƐ. O de 

nɔɔna bam maama ma ke konto ba pore Wɛ diɡa kam o yere zula ŋwaane. 6 Kaanem 

tiina bam déem ma vo ba zeɡe ba zeɡa jei ne ye ba jeɡe ba nabwanno ba wui. Levi 

tiina bam de ma zeɡe ba jeeri-ba ye ba zei kwɛɛra zela ba kwɛɛre ba zuli BAŊA WƐ. Pɛ 

David nam ya ke-ya mo o pa-ba, se ba taa mae ba tei BAŊA WƐ o swono kom na wora 

taa wuu to ŋwaane. Konto maama na jeɡe ko ke to, de Isarele kɔ-fɔrɔ kom maama 

zeɡe wɛɛne mo.  
7 Solomon ma pore konkɔlɔ kom na wo BAŊA WƐ diɡa kam yiɡa ne to se ko taa ye 

wose Wɛ ŋwaane. O ma zeɡe konkɔlɔ kom tetare dem seeni o kwei zwɛɛm pɛɛra, de 

wodiu pɛɛra, de vara lara kalo na wora yazura pɛɛra ŋwaane to o ke kaanem dem. 

Kokuri to, channa kaanem bimbini delo o déem na pɛ ba lɔ to muri se kaanem dem 

konto maama wane de ke de baŋa ne.  
8 Solomon de Isarele tiina kɔɡɔ kom na wo o tei ne to kwei da yarepɛ mo se ba di 

kuri dem. Ba kɔɡɔ kom déem daɡa dedɛ ye ba nwoŋi Isarele jei maama ne, ko zeɡe 

Lebo-Hamafa teo ne se ko yi Ejipti bu-nɔɡɔ kom seeni. 9 Teɡa na poore ye ko ke da 

nana to, nɔɔna bam daa ma jeeri daane se ba zuli BAŊA WƐ. Kokuri to ba maŋe ba kwei 

da yarepɛ mo kaanem bimbini dem kwɛɛm totoŋa ŋwaane, ye ba daare ba jeeri da 

yarepɛ ba woli da ba ma ba di kuri dem.* 10 Chane serepɛ chana kam da finlei-yatɔ dɛ 

dem ne, Solomon ma bane nɔɔna bam se ba jwoori ba sam. Ba na maa jwoori sɔŋɔ to, 

ba déem jeɡe wopwolo dedɛ de BAŊA WƐ na ke wo-laaro telo o pa David, de Solomon, 

de o nɔɔna Isarele tiina bam to.  

Baŋa Wɛ daa veere o tete de Solomon  

11 Pɛ Solomon déem na lɔɡe BAŊA WƐ diɡa kam, de o tete sɔŋɔ kom o ti, ye o daare o 

ke o boboŋa na jaane se o ke tei maama tento baŋa ne to, 12 mo BAŊA WƐ veere o tete 

ded‑o tete ne o we:  

“Nmo na lwoori kolo maama amo tei ne to, a niɡa. A ta ma pɔɔre jeiɡa kanto a pa a 

tete, se nɔɔna taa ke kaanem da ba pa-ne.*  
13 Ne amo ná jaane kunkwoŋo kom mo pa se doa ba nena, naa a ná yaɡe ni se kayere 

yo se deilimi á wodiiru maama, naa jawe-chɛɛro mo a ná de amo nɔɔna tetare ne, 14 pa 

se nɔɔna balo na ye amo nyem to ná ɡwooni ba tete, ye ba lwoori-ne ba daare ba bwei 

se ba lɔre amo boboŋa, ye ba ta ná pipiri ba yaɡe ba puseŋa kikia yam, amo de nam 

wó zeɡe Wɛ telaao ne a cheiɡi ba wara yam. A maa wó kwei ba wɛleera yam a chɛ-ba, 

ye a daare a yɔɔre a kwɛ ba teɡa kam a pa-ba. 15 Amo yi nam wó taa paɡe diɡa kanto 

baŋa ne, ye a pore a zwa se a taa cheiɡi wara yalo maama á na yeini á lwoori-ne ka 

wone to. 16 Kokuri to, amo pɔɔre diɡa kanto mo se ka taa ye wose, se a yere taa wora 

taa wuu. Amo yi paɡe ka baŋa ne mo, ye a boboŋa de wó taa wo ka wone maŋa 

maama.  
17 Ko nam ná ye nmo, n ná yɔɔre n tɔɡe a chwei sem, ne n kwo David déem na ke tei 

to, ye n ná sɛ n tɔɡe a nia yam, de a bera yam, de a chullu tem, 18 amo laam wó pa se 

n dwi dem taa di paare taa wuu. A na ɡwoni ni tei de nmo kwo David we, o dwi dem 

bá ɡa nɔɔno se o di Isarele teo kom paare to wó seene ko ji cheɡa.  
19 Abam nam ná ywori amo chwoŋa kam ne ye á ve a nia yam de a bera yam, á daare 

á pipiri á zuli wa yadwonna, 20 amo laam wó zeili abam se á daa yé ta‑á zoore teɡa 

kanto a na kwei a pa abam to baŋa ne. A maa wó ve diɡa kanto a ya na sɛ se ka taa ye 

wose a yere zula ŋwaane to de. Konto ná kea, dwi-ɡɛ tiina maama laam wó taa jeɡe 

diɡa kam mo ba mɔna ye ba ɡwoona. 21 Diɡa kanto zem na jeɡe yere to, nɔɔna maama 

laam ná dɛ da se ba kɛ, ko wó ke-ba yaau mo ye ba we, ‘Bɛ mo ye BAŊA WƐ pa se lɛɛro 

tento yi ba teɡa kam de ba Wɛ diɡa kam?’ 22 Nɔɔna maa wó leiri we, ‘Ba tete mo mɛ ba 

kwaɡa ba ya BAŊA WƐ wom na ye ba nabaara bam Wɛ to. Wonto nam ya mo jaane-ba 

o nwoŋi Ejipti teo ne. Ba nam na pipiri ba tɔɡe wa yadwonna ye ba zuli-ya to ŋwaane 

mo BAŊA WƐ pɛ se lɛɛro tento yi-ba.’ ”  

8 

Solomon totoŋa yadwonna  

1 Pɛ Solomon déem kwei bena finlei mo o ma o lɔ BAŊA WƐ diɡa kam de o tete sɔŋɔ 

kom maama. 2 Solomon ma pa ba jwoori ba fɔɡe ba lɔ teene delo Hiram na kwei o 

pa‑o to, ye o daare o pa Isarele tiina bam vo ba zoore de wone. 3 Solomon ma vo o 

jeeri Hamafa-Zoba teo de jara, ye o wane-ko o di. 4 O ta ma pa ba fɔɡe ba lɔ Tademora 

ba zeɡe kaɡoa kam ne, de teene dedwonna na wo Hamafa kateiri dem wone, ye o 

lɔ-de se ba taa tiŋi zela de wone to. 5 O daa ta pɛ se ba fɔɡe ba lɔ Bɛte-Horon teo kom 

na wo baŋa seeni to, de Bɛte-Horon teo kom na wo kuri seeni to mo o pe o zeɡe de 

dam. De maa jeɡe kabiri-lilirru, ye de ni-bworru tem maa jeɡe luuru. 6 O ta ma fɔɡe o 

lɔ Baalafe, de teene delo o na wó taa tiŋi zela dwi dwi, de jara-keim torokooro, de 

sisein-nɔɔna da to. O ta pɛ se ba lɔ o boboŋa na jaane kolo maama se o lɔ to mo 

Jerusalem ne, de Lebanon ne, de jei selo maama o na di paare da to.  
7-8 Solomon na fe nɔɔna balo se ba taa toŋe totoŋ-dɛɛra to déem ye Hiti tiina, de 

Amori tiina, de Pɛrizi tiina, de Hivi tiina, de Jebusi tiina mo. Banto dae Isarele dwi 

tiina ye ba badaara ta zoore Isarele teɡa kam ne. Ba maa ye dwia yalo Isarele tiina 

bam ya na wo yɔɔre ba chɔɡe to bia mo. Ba ta ye kabɛ mo de zem maama. 9 Ko nam 

ná ye Isarele tiina bam tete, Solomon déem wo pɛ se banto ji o kabɛ se ba taa toŋe 

totoŋ-dɛɛra ba pa‑o. O nam pɛ se ba ji o jar-keira, de ba dedɛɛra, de o jara-keim 

torokooro dira, dedaane o sisein-dira yiɡa tiina mo. 10 Dedɛɛra balo na nii tontoŋena 

bam baŋa ne ba pa Solomon to déem ye nɔɔna bia yalei de finnu (250) mo.  
11 Pɛ Solomon déem ma pa se o kaane wolo na ye Ejipti Pa-faro wom bukɔ to zeɡe 

David teo kom ne o vo sɔŋɔ kolo o na lɔɡe o pa‑o to. O nam taɡe o we, “Ko ná ye 

Isarele teo pɛ David sɔŋɔ kom, ko wo maŋe se a kaane taa zoore ko wone, ko na ye 

wose to ŋwaane. Kokuri to, jeiɡa kalo maama BAŊA WƐ ni-ɡwonim dakaa kam ya na 

zeɡe ka wone to ye wose mo.”  
12 Solomon laam ma zwɛ vara kaanem bimbini delo o na lɔɡa o zeɡe Wɛ diɡa napɔrɔ 

kom yiɡa ne to baŋa ne o ke kaanem o pa BAŊA WƐ. 13 O déem ke dɛ wone kaanem 

delo na maŋe de Moses nia yam na bere tei to mo, ne ko ná ye Wɛ siu da yam, de 

chan-doŋa kura yam, ko ta woli de bene bene kura yatɔ yam. Kura yanto maa ye 

Bworobworo-memene kuri dem,e de Ga-kwea kuri dem, de Vwoa chwiim kuri dem.* 

14 Solomon déem yɔɔre o ke o tɔɡe o kwo David bera yam mo, ye o kuri Wɛ kaanem 

tiina bam popɔra de popɔra se ba taa toŋe ba totoŋa. O ta ma pɔɔre Levi tiina bam de 

se ba taa leeni ba seini BAŊA WƐ, ye ba toŋe ba woli Wɛ kaanem tiini bam, ne ko na 

maŋe de dɛ maama wone totoŋa tei to. O ma kuri Wɛ wara-jei sem ni-yerena bam 

popɔra de popɔra, se ba taa yere manchwo-peena yam maama. Wɛ tontoŋeno David 

déem nam maŋe o pa ni se ba ke konto mo.* 15 David déem na pɛ ni delo maama 

kaanem tiina bam, de Levi dwi tiina bam totoŋa yam ŋwaane to mo, ba yɔɔre ba ke ba 

tɔɡe-de, ne ko ná ye lonne zela tiŋim di sem totoŋa yam de.  
16 Solomon na pɛ ni se ba toŋe totoŋa yalo to maama déem ke ya ti mo, ko na zeɡe dɛ 

delo ba na chwi BAŊA WƐ diɡa kam kuri to, se ko vo ko yi dɛ delo ba na lɔɡe-ka ba ti 

to. BAŊA WƐ diɡa kam maama lɔɡe ka zeɡe ka ti mo konto.  
17 Pɛ Solomon déem ma vo Ezion-ɡebera de Elofe. Teene dem konto maa wo Edom 

laŋa kam ne, ye de wo naneo kom ni ne. 18 Pɛ Hiram ma toŋe nabwor-kamunnu o pa 

Solomon. Hiram nɔɔna balo na yei nabwooru yuŋim to déem mo nii te baŋa ne. Banto 

ma ɡwaane de Solomon nɔɔna bam ba yuŋi nabwooru tem ba vo ba yi Ofiri pa ba na 

sabu-seŋa dedɛ dáane. Ba ma ja sabu-seŋa kilo morro fuɡa-tenu (15,000) ba jwoori ba 

vo ba pa Pɛ Solomon.  

9 

Seba ka-pɛ wom taane  

1 Seba teo ka-pɛ wom déem niɡi Pɛ Solomon yere na zaŋe jei maama ne tei to. O ma 

zaŋe o vo Jerusalem se o faŋe‑o de bwia yalo na dana to o nii. O déem pɛ se o 

tontoŋena dedɛ tɔɡe ded‑o ba vo, dedaane kona yalo na zeŋe talwoŋ-ywei dwi dwi, de 

sabu-seŋa, de kandwa-nyenno dedɛ to. O na yi Solomon tei to mo o bwei‑o bwia yalo 

maama o boboŋa na jaane se o bwei to. 2 Solomon de ma leiri o bwia yam maama. Ya 

ná maŋe ya chana tei de, o wane o leiri ya maama. 3 Seba teo ka-pɛ wom ma maane 

Solomon swa yam na ye tei to. O ta ma na pɛ sɔŋɔ kolo o na lɔɡe to, 4 de wodiiru telo 

o na yeini o di to, de o na kwɛ o tontoŋena bam jeiŋa jei tei, de balo na zeŋe o wodiu 

de wo-nyɔɔro ba pa‑o to na zo ɡare-nyenno telo to, dedaane pɛɛra yalo o na yeini o 

zwɛ o ma o ke kaanem BAŊA WƐ diɡa kam ne to. O na maane tento maama to, ko ma 

pa o ni yɛ.  
5 O ma ta de pɛ wom o we, “A ta na wo a tete teo ne ye a ni n ni taane de n swa yam 

taane to maama seene ko ye cheɡa mo. 6 Ko ná dae amo tete mo na tu a na tento 

maama, a ya wó ta we, ko ye vwa mo. A nam na niɡi wonnu telo to wo yi tei maama a 

yi dento zem na nɛ to chichworo. Nmo swa yam daɡa ya dwoi ba na taɡa tei ba 

bere-ne to. 7 Nmo nɔɔna bam de n tontoŋena bam tiini ba jeɡe yu-ywoŋo, ba na wo n 

tei ne dɛ maama ba cheiɡi nmo swa taana yam to ŋwaane. 8 N Tu BAŊA WƐ wom maŋe 

de tia, de o wo na dɛ nmo ye o kuri‑m se n di paare o yere dem ŋwaane to. BAŊA WƐ 

na swoi Isarele dwi tiina bam ye o pa ba jeini taa wuu to ŋwaane mo o kuri‑m se n ji 

ba pɛ, se n daare n tɔɡe chwoŋa n ta‑n bora cheɡa bora n pa-ba.”  
9 Ka-pɛ wom déem ma kwei sabu-seŋa na dwoi kilo morro tena (4,000) to o pa 

Solomon, ko woli de talwoŋ-ywei, de kandwa-nyenno dedɛ. Talwoŋ-ywei nam tera se 

na jeɡe kuri se yi selo Seba ka-pɛ wom na kwei o pa Pɛ Solomon to.  
10 Pɛ Hiram tontoŋena de Pɛ Solomon tontoŋena déem na zeɡe Ofiri ne ba ja 

sabu-seŋa ba ba ba pa Pɛ Solomon to, ba ta jaane da-ŋonnof, de kandwa-nyenno na 

nwoŋi da to mo ba ba ba pa‑o. 11 Pɛ wom ma kwei dɛ sem o ma ke nateinag se ya taa 

wo Wɛ diɡa kam ne de pɛ sɔŋɔ kom ne. O ma daare o ma dɛ sem o ke kwanno dwi dwi 

o pa balo na leeni to. Te tiini te lana te dwoi telo maama nɔɔna na maŋe ba na Judah 

teo ne to.  
12 Pɛ Solomon déem kwei kolo maama Seba ka-pɛ wom na laɡa to o pa‑o mo. Ka-pɛ 

wom na lwoori kolo maama o tei ne to mo o pɛ‑o, pa se ko dwoni pɛɛra yalo ka-pɛ 

wom na jaane o ba o pa‑o to. Ka-pɛ wom de o kwaɡa kam laam ma jwoori ba teo.  

Solomon yere na zaŋe tei to  

13 Bene maama wone Solomon déem yeini o jwoŋi sabu-seŋa kilo morro finlei-tetɔ 

(23,000) mo, 14 ko woli de lampwoo kolo o na jwoŋi bimbeera, de pipim-piina tei ne 

to. Arabia pwa bam maama, de Isarele teo kateira yiɡa tiina bam de déem yeini ba ja 

sabu-seŋa de lu-nyenno ba ba ba pa‑o.  

15 Pɛ Solomon déem kwei sabu-seŋa o ma ke jara nantan-kamuna bia yalei (200) mo. 

O déem kwei sabu-seŋa na yi kilo serepɛ to mo o ma turi se dedoa dedoa. 16 O ta ma 

ke nantan-balwa bia yatɔ (300), ye o kwei sabu-seŋa na maŋe de kilo setɔ (3) to o ma 

turi se dedoa dedoa. O ma kwei-se o ke diɡa kalo ba na bwoi we ‘Lebanon Goa’ to 

wone.  
17 Pɛ wom ta ma pa se ba kwei tuu yeila ba ma ke paare yituŋ-zɔŋɔ ba pa‑o. Ba ma 

daare ba ma sabu-seŋa kalo na ye chekke to ba turi ko yera. 18 Nateini delo na jeɡe 

na-baara yaredo to mo diini de yi paare yituŋu kom. Ko maa jeɡe sabu-seŋa 

yituŋ-balaŋa se pɛ wom wane o chwi o nɛ da. Ko je selei sem maama maa jeɡe 

nywoŋo nyenyeɡo se takeiri ne. 19 Nateini dem na-baare maama de maa jeɡe nywoŋo 

nyenyero telei de baŋa ne, jazem de jaɡwia seeni, se ko ke nywoŋo nyenyero 

fuɡa-telei. Loɡo baŋa teene maama ne paare yituŋu tera ko na nye de Pɛ Solomon 

nyem kom. 20 Ko ná ye Pɛ Solomon na-zwe sem maama, ko woli de o zela yalo maama 

na wo ‘Lebanon Goa’ diɡa kam ne to, ba mɛ sabu-seŋa mo ba ke te maama. Ba wo mɛ 

lu-nyenno ba ke te kolokolo, te na ba jeɡe yuu Solomon paare maŋa kam ne to 

ŋwaane. 21 Pɛ wom déem jeɡe nabwor-kamunnu dedɛ Pɛ Hiram tontoŋena na yuŋi ye 

te beeri pipiu ŋwaane to. Bena yatɔ maama wone o nabwooru tem wó zeŋe sabu-seŋa, 

de lu-nyenno, de tuu yeila, de kali-faaro, de kali dwi dwi mo te ba te pa‑o.  
22 Pɛ Solomon déem mo ye nadum de swa tu o dwoi pwa maama loɡo baŋa ne. 

23 Loɡo baŋa teene maama pwa maa swoi se ba taa tui o tei ba cheiɡi yi-poro taane 

delo Baŋa Wɛ na pɛ‑o to. 24 Ba nam ná yeini ba tui, ba dedoa dedoa wó ja pɛɛra mo o 

ba o pa Solomon. Bene maama wone ba déem jaane lu-nyenno wonnu, de sabu-seŋa 

wonnu, de ɡwaaro, de terale nuɡah, de talwoŋ-ywoŋa dwi dwi, de sisein-nɔɔna, de 

bona-sisei ba tui ba pa‑o.  
25 Solomon déem cheɡe najere morro tena (4,000) mo o zeɡe se o sisei selo na vaŋe 

jara-keim torokooro to taa zeɡe da. O ta maa jeɡe sisein-nɔɔna morro fuɡa-telei 

(12,000). O déem pɔɔre se sedwonna o yaɡe teene delo o na kuri se ŋwaane to ne. Se 

sedaara maa wo Jerusalem ne mɛ o na zoore to. 26 O déem maa jeɡe dam o di teene 

delo na wo Yuferata buɡa kam seeni to, se ko kɛ ko yi Filisi tiina laŋa kam, dedaane 

Ejipti siseini dem maama. 27 O paare dim maŋa ne, lu-nyenno tiini te daɡa Jerusalem 

ne, ne kandwa mo tei. Sedare da-ŋonno de maa ba jeɡe zore nenɛɛne kaporro na daɡa 

tei wɛ-zoore seeni bwollu tem ne to. 28 Solomon déem ma pa o nɔɔna vei Ejipti 

dedaane teene maama se ba taa yeiɡi sisein-nɔɔna ba jaane ba tui ba pa‑o.*  

Solomon toone  

29 Solomon déem na di paare ye o ke wonnu telo maama to, ko zeɡe o paare dem 

boboa ne se ko yi de na kweeli maŋa kalo to, ba popone-te ba tiŋi Wɛ sampwora Natan  

tɔnɔ kom wone, de Siloo tu Ahija na pworisi wonnu telo to  tɔnɔ kom wone, dedaane 

Yi-naro Ido veera yam  tɔnɔ kom wone. Veera yalo o déem na nɛ se ko vo Nebat bu 

Jeroboam seeni to mo konto. 30 Solomon jeini Jerusalem ne o di paare Isarele teo 

maama ne o ke bena finna mo. 31 O laam ma te ye o vo o kwoa tei. Ba ma kwei‑o ba 

suli o kwo David teo Jerusalem ne. O bu Rehoboam ma leiri o yuu ne o di paare.  

10 

Isarele tiina ve Rehoboam  

1 Rehoboam déem ma vo Sɛkɛm, Isarele tiina bam maama na jeeri da se ba tiŋi‑o pɛ 

to ŋwaane. 2 Nebat bu Jeroboam déem ya duri o vo Ejipti mo se o lu Pɛ Solomon jeŋa 

ne. O maa na niɡi Solomon toone ŋwa konto to, o ma jwoori sɔŋɔ.* 3 Ba ma toŋe ba 

bwoŋi Jeroboam se o tɔɡe de Isarele kɔɡɔ kom maama se ba vo Rehoboam tei. Ba ma 

ta ded‑o ba we, 4 “Nmo kwo Solomon déem tiini o yaare debam de totoŋ-chɛɛra. Konto 

to, nam kwaane se n pa ko taa bwona ko pa debam, se dé wane dé sii dé yaara yam 

wone. N ná ke konto, dé wó sɛ dé pa‑m.” 5 Rehoboam ma leiri-ba o we, “Nam véi-na se 

da yatɔ kwaɡa ne se á laam jwoori á ba se dé nii.” Nɔɔna bam ma viiri. 6 Pɛ Rehoboam 

ma bwɛ taane dem de nɔn-kwe selo déem ya na ye o kwo Solomon nakwa to. O ma 

bwei-ba o we, “Bɛ boboŋa mo abam jeɡa se á ma á woli-ne se a leiri a pa nɔɔna 

banto?” 7 Nakwa bam ma leiri ba we, “Nmo ná tu n tete se n sɛ nɔɔna bam zem na 

lwoori‑m kolo to, ye n duri ba yibwona, ba laam wó sɛ ba pa‑m.”  

                                                           

 *9:25-28 Nia Gulim 17:16-17 

 *10:2 1 Pwa 11:26-40 



8 Rehoboam ma ve nɔn-kwe sem boboŋe dem ye o daare o vo o bane de nɔn-donno 

telo na ye o yuudwonna pa ba wo o tei ne to. 9 O ma bwei-ba o we, “Nɔɔna banto na 

we, a kwo wom na yaare-ba dedɛ to, a laam pa se ba sii de ba yaara yam to, bɛ 

boboŋa mo abam jeɡa se á ma á woli-ne se a ma a leiri a pa-ba?”  
10 Nɔn-donno tem na ye o yuudwonna to ma leiri ba we, “Ko ná ye balo na lwoori‑m 

konto to, ta n bere-ba we, ‘Amo noa kam tete kula ka dwoi a kwo wom teiŋa! 11 A kwo 

keim déem seene ko chana á baŋa ne. Ko nam ná ye amo, ko wó dwoni dáane. A kwo 

wom déem mɛ kafena mo o fere abam. Amo nam laɡa a kwei kafene selo nia na chana 

ne nɔŋɔ donem to mo a ma a fere abam.’ ”  
12 Da yatɔ yam dɛ dem ne mo Jeroboam de nɔɔna bam maama daa jwoori ba vo Pɛ 

Rehoboam tei, ne o na maŋe o ta o tiŋi tei to. 13 Ba na tu to, Pɛ Rehoboam ma zaɡe-ba 

de ni-chɛɛre, o na dole nɔn-kwe sem taane dem o yaɡe to ŋwaane. 14 O nam yɔɔre o ke 

o tɔɡe nɔn-donno tem boboŋa yam mo. O ma ta o we, “A kwo keim déem seene ko 

chana á baŋa ne. Ko nam ná ye amo, ko wó dwoni dáane. A kwo wom déem mɛ 

kafena mo o fere abam. Amo nam laɡe a kwei kafene selo nia na chana ne nɔŋɔ 

donem to mo a ma a fere abam.” 15 Pɛ Rehoboam na wo sɛ nɔɔna bam taane dem to 

déem tɔɡe Wɛ boboŋa na jaane tei to mo. Ko pɛ BAŊA WƐ na dɛ o sampwora Ahija 

baŋa o ta tei de Nebat bu Jeroboam to mo ji cheɡa. 16 Isarele tiina bam maama na 

maane we pɛ wom ve se o ke o tɔɡe ba boboŋa yam to, ba ma chɛ sɔɔ ye ba leiri‑o ba 

we, “Isarele tiina bam, debam dedaane Jesse bu David dae daane. Dé yiɡa tera o dwi 

dem paare wone! Pa-na dé maama jwoori-na sam. David dwi tu, ta‑n nii n tete sɔ-yuu 

kom baŋa ne!” Ba maama ma seene ba jwoori ba sam.* 17 Ko nam ná ye Isarele dwi 

tiina balo na zoore Judah teene dem ne to yerane, Pɛ Rehoboam déem ta mo di paare 

ba baŋa ne.  
18 Pɛ Rehoboam ma toŋe Adoniram wolo na nii totoŋ-chɛɛra yam baŋa ne to se o vo 

Isarele dwia yalo na wo baŋa seeni to tei. O na yi da to, nɔɔna bam ma dole‑o de 

kandwa ba ɡo. Konto baŋa ne Pɛ Rehoboam ma faŋe o lei o toroko o duri o lu o vo 

Jerusalem. 19 De zem maama Isarele dwi tiina na wo baŋa seeni to ve mo se David dwi 

dem taa di paare ba baŋa ne.  

11 
1 Rehoboam na yi Jerusalem to mo o bwoŋi Judah de Benjamin dwia yam nɔɔna balo 

na yei jara keim chekke to. Ba déem ye jar-keira morro bi de funɔnɔ (180,000) mo. O 

ma ja boboŋa se o kwaare jara de Isarele dwi tiina badaara bam, se o wane o pa ba 

maama jwoori ba ke daane se o taa tei-ba. 2 BAŊA WƐ ma pa o tontoŋeno Semaya ni ye 

o we, 3 “Nam pa amo taane dento yi Judah teo Pɛ Solomon bu Rehoboam, de Isarele 

tiina balo na nwoŋi Judah de Benjamin dwia yam wone to we, 4 ‘BAŊA WƐ kwora mo 

tento: Yé zaŋe-na á ke jara de á chorro. Á maama véi-na sɔŋɔ, se amo mo pɛ se konto 

maama ke.’ ”* Ba maama ma sɛ BAŊA WƐ ni dem ye ba jwoori ba sam. Ba daa wo 

kwaare jara de Jeroboam nɔɔna bam.  

Rehoboam na lɔɡe teene delo o pe to  

5 Rehoboam déem ma maŋe Jerusalem ne o zoora, ye o fɔɡe o lɔ Judah teene dedɛ o 

pe se de taa ye dalem jei de pa‑o. 6 De nam ye: Bɛtelehem, de Etam, de Tekoa, 7 de 

Bɛte-Zura, de Sokoo, de Adulam, 8 de Gafa, de Maresa, de Zifi 9 de Adorayim, de Lakisi, 

de Azeka, 10 de Zora, de Ayijalon, de Heboron. Teene dem konto maama mo o déem pɛ 

de ji dalem jei Judah de Benjamin kateira yam wone. 11 O ma fɔɡe o lɔ-de o pe, pa de 

dana chekke, ye o tiŋi dedɛɛra de maama wone. O ta ma lɛɛre o pa teene dem konto 

wo su de wodiiru, de nuɡa, de sana. 12 O ta ma yaɡe jara-keim nantane de chichwoa 

teene dem konto wone se ko pa de taa dana.  

Konto baŋa ne Rehoboam déem di paare Judah de Benjamin dwia yam baŋa ne. 
13 Wɛ kaanem tiina bam de Levi dwi tiina bam na zoore Isarele laŋa kam jei selo 

maama ne to de ma sɛ ba pa‑o. 14 Levi tiina bam ma vareɡe ba yaɡe ba te sem, de ba 

sam ba ya na zoore teene delo maama ne to, ye ba vo ba zoore Judah kateiri dem de 

Jerusalem teo kom ne. Ba nam ke konto bɛŋwaane Pɛ Jeroboam de o kwaɡa kam ya 

le-ba BAŊA WƐ kaanem totoŋe dem ne mo. 15 O laam ma kuri o tete kaanem tiina se ba 

taa ke kaanem wara-jei sem bimbina yam baŋa ne ba pa jwona yalo o na ke o zeɡe ye 

ya ye bone de naane nyenyero to.* 16 Nɔɔna balo na nwoŋi Isarele dwi delo maama 

wone ye ba boboŋa ja se ba yɔɔre ba taa zuli BAŊA WƐ wom na ye Isarele tiina Wɛ to 

déem ma tɔɡe de Levi tiina bam ba vo Jerusalem se ba taa ke kaanem dáane ba pae 

BAŊA WƐ na ye ba nabaara bam Wɛ to. 17 Konto ma pa Judah paare dem kuri ja teɡa. 

Bena yatɔ wone mo ba déem yɔɔre ba sɛ ba pa Solomon bu Rehoboam. Bena yatɔ yam 

konto wone ba tɔɡe David de Solomon nia yam na bere tei to mo.  

Rehoboam diɡa tiina taane  

18 Rehoboam nam ya di Mahalafa mo o ma o ke o kaane. Wonto déem ye David bu 

Jerimofa bukɔ mo. O nu yere maa ye Abihali na ye Jesse bu Eliabi bukɔ to. 19 Mahalafa 

ma lo bakeiri setɔ o pa Rehoboam. Ba yera maa ye Jewusi, de Semaria, de Zaham. 
20 Pɛ wom daa ma di Abisalom bukɔ Maaka ye ba lo Abija, de Atayi, de Ziza, de 

Selomifa. 21 Rehoboam déem nam yɔɔre o swoi Abisalom bukɔ Maaka mo o dwoi o 

kaana bam de o ka-bi sem maama. O déem jeɡe kaana fuɡa-nana mo, de ka-bi 

fuseredo. O bu-baara déem ye finlei-nana mo, ye o bukwa ye fuseredo.  
22 Rehoboam déem nam kuri Maaka bu Abija mo se o taa wo o bia bam maama yiɡa 

ne, kokuri to, o boboŋa jaane se wonto mo ba o leiri o yuu ne o ji pɛ. 23 O déem tɔɡe 

swa baŋa ne mo o le o bu-baara bam wone o pa ba jaɡe ba vo Judah de Benjamin 

kateira yam maama, se ba taa zoore teene delo na lɔɡe de pe to wone. O ma la 

wodiiru dedɛ o pa-ba, ye o daare o beeri bukwa dedɛ se ba di-ba ba ma ba ke ba 

kaana.  

12 

Sisake kwaare jara de Jerusalem tiina  

1 Pɛ Rehoboam déem jwoŋi dam mo ye o paare dem kuri ja teɡa. Ko kwaɡa ne o de o 

teo nɔɔna bam maama ma lɔ BAŊA WƐ nia yam kwaɡa ne.* 2 O paare dim bena yanu 

maŋa ne mo Ejipti Pɛ Sisake tu o kwaare jara de Jerusalem teo kom, ba na ve BAŊA WƐ 

to ŋwaane.* 3 Sisake déem zeɡe Ejipti ne o ja o jara-keim torokooro moro de bia yalei 

(1,200), de jar-keira morro fuseredo (60,000) balo na dɔɡe sisein-nɔɔna baŋa ne to, de 

jar-keira balo na vei teɡa ne ye ba kɔɡɔ ware ko ɡa ko ti to o ba o kwaare jara yam. 

Jar-keira bam konto badaara déem ye Libia tiina, de Suki tiina, de Kusi tiina mo. 4 O 

de o jar-keira bam ma wane Judah kateiri teene delo maama na lɔɡe de pe to ba di, ye 

ba laam vo ba yi Jerusalem.  
5 Rehoboam de Judah teo dedɛɛra bam ya vei Jerusalem se ba duri ba lu Sisake jeŋa 

ne mo. Wɛ sampwora Semaya ma vo ba tei ye o ta de-ba o we, “BAŊA WƐ na taɡe kolo 

to mo tento: Abam na nwoŋi amo kwaɡa ne to ŋwaane mo amo de nwoŋi abam kwaɡa 

ne ye a ke abam Sisake jeŋa ne.”  
6 Pɛ Rehoboam de o dedɛɛra bam ma ɡwooni ba tete Wɛ yiɡa ne ye ba we, “BAŊA WƐ 

seene o jeɡe cheɡa de kolo o na ke to.”*  
7 BAŊA WƐ na nɛ ba na ɡwooni ba tete tei to, o daa ma pa o kwora yi Semaya we, 

“Nɔɔna bam na ɡwooni ba tete konto to, amo bá chɔɡe-ba fase. Ko ná ke fee, a daa ta 

wó jwoŋi-ba. A bá tɔɡe Sisake baŋa ne a waare Jerusalem. 8 A nam wó pa chwoŋa se 

Sisake ja-ba o ke o dam kuri ne. Konto wó pa ba lɔre kɔ mo ɡara, ne ba ná toŋe ba pa 

amo, naa ba ná toŋe ba pa dwi-ɡɛ tiina pwa bam mo.”  
9 Ejipti teo Pɛ Sisake ma seene o kwaare jara de Jerusalem. O ma vere jejeɡero telo 

maama na wo BAŊA WƐ diɡa kam wone to, de telo maama na wo pɛ sɔŋɔ kom wone to, 

ko woli de jara-keim nantane selo Solomon déem na mɛ sabu-seŋa o ke to o ja o viiri. 
10 Pɛ Rehoboam ma kwei channa o ma o jwoori o ke nantane sedwonna o zeɡe da. O 

ma kwei-se o ke babɛ selo na yere pɛ sɔŋɔ manchwoŋo ni dem to jeŋa ne. 11 Maŋa kalo 

maama pɛ wom na wó vo BAŊA WƐ wara-jei sem to, babɛ sem mo jeɡe se ba zeŋe 

nantane sem ba tɔɡe o kwaɡa. Ba daa ná ti, banto ta mo wó zeŋe-se ba jwoori ba tiŋi 

pɛ sɔŋɔ yerena diɡa kam ne.  
12 Rehoboam na ɡwooni o tete BAŊA WƐ yiɡa ne konto to, BAŊA WƐ ma de o bane na 

wone, ye o daa wo yɔɔre o chɔɡe‑o fase. Wonnu déem nam ke lanyerane te pa Judah 

laŋa kam.  
13 Rehoboam déem ma fɔɡe o jeini Jerusalem wone o di paare bena fuɡa-yarepɛ. O 

déem jeɡe bena finna-dedoa mo ye o di paare dem, ye o paare dem ba de nu chekke. 

BAŊA WƐ nam ya kuri Jerusalem mo Isarele dwia yam maama wone se o nɔɔna taa vei 

da ba zuli o yere dem. Rehoboam nu déem ye Amon tiina bukɔ Naama mo. 14 O déem 

nam toŋe lwarem kikia, o na wo jaane boboŋa se o taa tɔɡe BAŊA WƐ to ŋwaane.  
15 Rehoboam déem na di paare ye o ke wonnu telo maama to, ko zeɡe o paare dem 

boboa ne se ko yi de na kweeli maŋa kalo to, ba popone-te ba tiŋi Wɛ sampwora 

Semaya tɔnɔ kom wone, de Yi-naro Ido veera yam  tɔnɔ kom wone. O kwoa nakwa 

yera natɔɡa de popone ya tiŋi da. Maŋa kam konto maama ne tiɡura déem mo tiɡi Pɛ 

Rehoboam de Pɛ Jeroboam tetare ne. 16 Rehoboam ma te ye o vo o kwoa tei. Ba ma 

kwei‑o ba suli o kwoa bam yibeeli ne David teo Jerusalem ne. O toone dem kwaɡa ne 

o bu Abija ma leiri o yuu ne o ji pɛ.  

13 

Judah teo Pɛ Abija taane  

1 Isarele teo pɛ Jeroboam paare dim bena fuɡa-nana bene dem wone mo Abija déem 

di Judah teo paare. 2 O déem jeini Jerusalem ne o di paare dem bena yatɔ mo. O nu 

yere mo ye Maakai wolo na ye Gibea tu Yureli bukɔ to.  

Jara déem ma to Abija de Jeroboam tetare laŋa ne. 3 Abija ma la nɔɔna balo na yei 

jara keim chekke to morro bia yana (400,000) o ke daane se o jeeri Jeroboam de jara. 

Jeroboam ma jeeri‑o de o jar-keira morro bia funɔnɔ (800,000) balo de na ye babɛ to.  
4 Abija déem ma vo o zeɡe Zemarayim peo kom yuu ne. Peo kom konto wo Efrayim 

zwonnu laŋa kam ne mo. O ma tɔɔle baŋa baŋa o we:  

“Jeroboam, de Isarele tiina bam maama, cheiɡi-na a taane dem. 5 Abam yɔɔre á yei 

we, BAŊA WƐ wom na ye Isarele tiina Wɛ to maŋe o ɡwoni ni de David we, o wó kwei 

Isarele teo paare dem o pa wonto de o dwi dem se ko taa vei wuu. 6 Ko nam na ye tei 

to, Nebat bu Jeroboam ya na ye David bu Solomon tontoŋeno to mo nwoŋi o tu wom 

kwaɡa ne. 7 O ma beeri nɔn-wo-korro o de o kwaɡa ne pa ba vo ba dwoni de Solomon 

bu Rehoboam. Ka maŋa ne de Rehoboam ta ware se o kuri o tete boboŋa o tɔɡe-ya. O 

maa bwona se o wane ba yiɡa o che.  
8 Abam de nam kwaane se á ve paare delo BAŊA WƐ na tiŋi o pa David dwi dem to 

mo. Á kɔɡɔ kom seene ko daɡa lanyerane. Abam ta maa jeɡe Jeroboam na kwei 

sabu-seŋa o mɔ na-mɔre kamwaro telo se á ta‑á zuli to á tei ne. 9 Nam yé swei-na we á 

zeili Aron bia bam na ye BAŊA WƐ kaanem tiina to, de Levi dwi tiina bam mo. Abam 

laam ma lwoni teene dedwonna kikia de á na kuri á tete kaanem tiina to. Wolo 

maama maa ná wane o ja na-bala, de pi-bale serepɛ o ba o ma o ke pɛɛra, konto tu 

wae o kwɛ o tete se o ji kaanem tu o kaane abam wa-yɔɔro tem.  
10 Debam nam ta zuli dé Tu BAŊA WƐ mo, ye dé wo yaɡe‑o. Aron dwi dem nɔɔna mo 

ye BAŊA WƐ kaanem tiina debam tei ne, ye Levi dwi tiina bam yeini ba toŋe ba 

woli-ba. 11 Tetete maama de dedaan-ni maama ne, ba yeini ba ke zwɛɛm pɛɛra mo, ye 

ba zwɛ talwoŋ-ywoŋa ba pa BAŊA WƐ. Ba ta yeini ba kwei bworobworo mo ba tiŋi 

tabolo kolo ba na kwɛ Wɛ ŋwaane to baŋa ne, ye ba daare ba tɔre min-zwonnu tem na 

zeɡe sabu-seŋa min-zwon-zeɡo kom baŋa ne to dedaan-ni maama ne. Konto to, debam 

yɔɔre dé ke tei dé Tu BAŊA WƐ na bere se dé taa ke to mo. Ko nam ná ye abam, á 

nwoŋi o kwaɡa ne mo. 12 Ta‑á yei-na we, Wɛ seene o wo debam tei ne. Wonto mo ye 

debam yiɡa tu. O kaanem tiina bam mo ti ba yiɡa se ba wu nabwanno se dé laam 

kwaare jara de abam. Isarele tiina bam, yé dwoni-na de BAŊA WƐ wom na ye á 

nabaara bam Wɛ to, bɛŋwaane á bá na ko kuri.”  
 

13 Abija ta na zeɡe da o ŋɔɔne konto to, mo Jeroboam toŋe o jar-keira badwonna se 

ba dale ba tɔɡe Judah jar-keira bam kwaɡa seeni ba zaŋe ba baŋa ne de jara. Balo na 

daare to de maa wo Judah tiina bam yiɡa seeni. 14 Judah tiina bam ma maane we ba 

dona bam li-ba mo yiɡa seeni, de kwaɡa kam seeni. Ba ma keeri ba jare BAŊA WƐ se o 

woli-ba. Kaanem tiina bam ma wu ba nabwanno tem, 15 ye Judah tiina bam maama 

kaase tiɡuri-kaasa. Jeroboam de Isarele jar-keira bam na niɡi sɔɔ kom to, Wɛ ma pa ba 

duri se ba lu Abija de Judah tiina bam jeŋa ne. 16 Isarele tiina bam déem na duri konto 

to mo Wɛ pɛ Judah tiina bam wane-ba ba di. 17 Abija de o nɔɔna bam ma yɔɔre ba ɡo 

Isarele tiina bam dedɛ. Isarele jar-keira balo na teɡe to ye morro bia yanu (500,000) 

mo. 18 Ko déem nam ye Judah dwi tiina bam na ke ba cheɡa de BAŊA WƐ wom na ye 

ba nabaara bam Wɛ to ŋwaane mo ba wane Isarele tiina bam ba di dɛ dem konto ne.  
19 Abija de o nɔɔna bam ma pare Jeroboam taa. Ba ma vere teene dedwonna o tei ne 

ba tei. Teene dem konto nam ye Bɛtel, de Jesana, de Eforon, ko woli de de nawuura 

yam maama. 20 Abija paare dim maŋa kam maama wone, Jeroboam daa wo jwoori o 



na dam. BAŊA WƐ ma waare Jeroboam pa o te.  
21 Ko daare, Abija dam dem ke de woli da mo. O kaana déem ye fuɡa-bana mo. O 

bu-baara maa ye finlei-balei, ye o bukwa ye fuɡa-baredo.  
22 Abija déem na di paare ye o ke wonnu telo maama na daare to, kolo maama o na 

kea, de taana yalo o na taɡa to, ba popone ba tiŋi Wɛ Sampwora Ido memaŋa yam  

tɔnɔ kom wone.  

14 
1 Abija ma te ye o vo o kwoa tei. Ba ma kwei‑o ba suli David teo Jerusalem ne. O 

toone dem kwaɡa ne o bu Asa ma leiri o di paare. Asa paare dim maŋa kam ne ba teo 

kom sii de jara bena fuɡa mo.  

Judah teo Pɛ Asa taane  

2 Asa déem ke wo-laaro mo, ye o totoŋa su o Tu BAŊA WƐ yi lanyerane. 3 O ma ja 

bimbin-yɔɔro tem, de zwonnu yuu wara-jei sem o chɔɡe. O ta ma lɔ kandwa yalo ba 

na jeɡe ba zuli to, ye o daare o chochoɡe Aseraj nyenyeɡo dɛ sem o yaɡe. 4 O laam ma 

pa Judah dwi tiina bam ni we, ba taa zuli BAŊA WƐ wom na ye ba nabaara bam Wɛ to, 

se ba daare ba taa sɛ o nia yam de o bera yam. 5 Judah teene dem maama wone mo o 

déem pɛ ba chɔɡe wara-jei bimbina yam, de yalo ba na zwɛ talwoŋ-ywoŋa ya baŋa ne 

to. Ko maa pa se Asa paare dim maŋa kam ne, yazura yɔɔre ka wo Judah laŋa kam ne 

mo. 6 Asa déem fɔɡe o lɔ Judah teene delo maama na pe de dam to mo, ba laŋa kam 

na wo nɛ daanem to ŋwaane. Bena yam konto maama ne, nɔɔn-nɔɔno wo kwaare jara 

ded‑o, kokuri to BAŊA WƐ déem mo pɛ se o zoore teɡa kam ne de bochare-zuru.  
7 O déem ma ta de Judah tiina bam o we, “Pa-na se dé fɔɡe dé pe teene dem dé zeɡe 

de dam, se de taa jeɡe kabiri-lilirru, de ni-bworru telo na jeɡe luuru to. Teɡa kam ta 

ye debam nyem mo, dé na ke dé tɔɡe dé Tu BAŊA WƐ boboŋa to ŋwaane. Wonto mo 

cheɡe debam dé dona jeŋa ne pa ba ba daane debam.”  

Ba ma seene ba lɔ ba teene dem ba pe, ye wonnu ke lanyerane te pa-ba.  
8 Asa déem jeɡe jar-keira morro bia yatɔ (300,000) mo na nwoŋi Judah dwi dem ne. 

Ba maama maa zei jara-keim nantan-kamuna, de chichwoa. O ta maa jeɡe jar-keira 

morro bia yalei de funɔnɔ (280,000) na nwoŋi Benjamin dwi dem ne, ye ba de zei 

jara-keim nantan-balwa, dedaane tɛ, de chena. Jar-keira bam maama déem ye bembɛ 

mo.  
9 Dɛ dedwe Kusi tu wolo yere na ye Zera to ma nwoŋi de jar-keira kɔ-fɔrɔ, de 

jara-keim torokooro bia yatɔ o vo o yi Maresa se o jeeri Judah tiina bam de jara. 10 Asa 

de ma nwoŋi de o o jar-keira bam o jeeri‑o dáane, Zefata bwolo jei sem ne. Ba maama 

ma fɔɡe ba tiɡisi ba jar-keira bam se ba ke jara yam.  
11 Asa déem ma lwoori o Tu BAŊA WƐ wom o we, “BAŊA WƐ, nmo yerane mo wae 

nabwona n jwoŋi n yaɡa dedɛɛra kɔɡɔ jeŋa ne. Debam Tu BAŊA WƐ, dé teeɡe nmo 

baŋa ne mo se n woli debam. Ko nam ye nmo yere dem ŋwaane mo debam nwoŋi se 

dé jeeri kɔ-fɔrɔ konto de jara. BAŊA WƐ, nmo mo ye debam Wɛ wom. Nam yé sɛ se 

nɔɔn-nɔɔno dwoni de nmo o di.”  
12 BAŊA WƐ ma chɔɡe Kusi tiina bam pa se ba duri se ba lu Asa de Judah jar-keira 

bam jeŋa ne. 13 Asa de o nɔɔna bam ma pare-ba taa ba vo ba yi Gerare seeni. Kusi tiina 

bam dedɛ ma te pa ba kɔɡɔ kom daa ware jara yam se ba ke. Kokuri to, BAŊA WƐ de o 

jar-keira bam déem yɔɔre ba wane-ba mo. Judah tiina bam ma pɛ ba dona bam 

jejeɡero dedɛ ba ja ba viiri. 14 Ba déem ta ma chɔɡe te-balwa balo na ɡilimi Gerare teo 

kom to, BAŊA WƐ foone na tiini de jeɡe jei sem konto nɔn-bia bam to ŋwaane. Judah 

tiina bam ma lɛɛre ba pɛ teene dem konto maama jejeɡero ba ja ba viiri, te na tiini te 

daɡa to ŋwaane. 15 Ba ta ma vo ba li napɔra balo na yere vara bam to, ye ba kale pei, 

de bone, de kona dedɛ ba ja ba kɛ. Ba laam ma jwoori ba vo Jerusalem.  

15 

Pɛ Asa na toŋe wo-laaro telo to  

1 Wɛ Jworo déem tu Odeda bu Azaria baŋa. 2 O ma nwoŋi o vo Asa tei o ta ded‑o o 

we:  

“Pɛ Asa, de Judah tiina bam, de Benjamin tiina bam maama, cheiɡi-na a taane dento: 

BAŊA WƐ wó taa wo abam tei ne, ne á ná yɔɔre á me ded‑o. Á ná beeri o jei, o wó pa 

abam chwoŋa se á na‑o. Abam nam ná nwoŋi o kwaɡa ne, o de wó dole abam mo o 

yaɡe. 3 Bena dedɛ wone Isarele tiina bam wo sɛ se ba tɔɡe Wɛ dem chekke, ye ba ba 



jeɡe kaanem tu se kotu taa bere-ba. Ba maa wo lɔre Wɛ nia yam. 4 Cham nam ná yeini 

de yi-ba, ba yeini ba pipiri se ba jwoori BAŊA WƐ wom na ye Isarele tiina Wɛ to tei mo. 

Ba ma yeini ba beeri o jei, ye o pa-ba chwoŋa se ba na‑o. 5 Maŋa kam konto ne, nɔɔna 

déem ba beeri yɔɔ yɔɔ, vuvuɡa na to teene dem maama de de nɔn-bia baŋa ne to 

ŋwaane. 6 Dwi dedwe yɔɔre de zaŋe de chɔɡe dedwoŋi dwi yɔɔ yɔɔ mo, ye teo dedoa 

nɔɔna de zaŋe teo kodwoŋi nɔɔna baŋa ne. Ko nam ye BAŊA WƐ mo jaane lɛɛro dwi 

maama o tui ba baŋa. 7 Ko nam ná ye abam, ke-na dam á ke á tete kuri ne, se á yé pa 

se á vɔna buɡi. Kokuri to, abam wó na á totoŋa yam nyɔɔre.”  
 

8 Asa na niɡi Wɛ sampwora Azaria na pworisi taane delo maama to mo o nɛ baare. O 

ma le jwo-yɔɔro telo na wo Judah de Benjamin kateira yam maama wone to o dole o 

yaɡe. Ko ta ná ye teene delo na wo Efrayim zwonnu laŋa kam ne ye o vere-de o tei to, 

o dole ba jwona yam de o yaɡe. O laam ma pa ba fɔɡe ba kwɛ BAŊA WƐ kaanem 

bimbini dem na zeɡe Wɛ diɡa kam napɔrɔ kom yiɡa ne to.  
9 Asa déem ma bwoŋi Judah dwi tiina, de Benjamin dwi tiina bam se ba la daane. O 

ta ma bwoŋi nɔɔna balo na nwoŋi Efrayim, de Manasɛ, de Simeon dwia yam wone ye 

ba laam ba ba zoore Judah laŋa kam ne to. Kokuri to, Isarele tiina dedɛ ya tu ba sɛ ba 

pa Asa, ba na maane we o Tu BAŊA WƐ mo wo o tei ne to ŋwaane.*  
10 Ba maama déem nam jeeri Jerusalem ne Asa paare dim bena fuɡa-yanu chane setɔ 

chana kam wone mo. 11 Dɛ dem konto ne ba ma kwei na-bale bia yarepɛ (700), de pei 

de bone morro terepɛ (7,000) ba ke kaanem ba pa BAŊA WƐ. Vara bam konto nam ye 

ba na vere balo ba dona bam jeŋa ne to mo. 12 Ba laam ma ke ni-sɛɛm se ba yɔɔre ba 

taa tɔɡe BAŊA WƐ wom na ye ba nabaara Wɛ to de ba bochara maama, ko woli de ba 

dam maama. 13 Ba ta sɛ we, wolo maama ná ve se o tɔɡe BAŊA WƐ wom na ye Isarele 

tiina Wɛ to, ba wó ɡo konto tu, nabwom naa dedɛɛro mo ywoo, baaro naa kaane mo 

de. 14 Ba laam ma du duuri BAŊA WƐ yere dem ŋwaane ba vɔ ba tete. Ba nam yɔɔre ba 

kwei sɔɔ kolo na zaŋe baŋa baŋa to, de nabwanno wum, de namunnu wum mo ba du 

duuri dem de kwor-dɛa. 15 Judah tiina bam maama wo déem ma pwoli de ba na ke 

kampwola se ko yɔɔre ko nwoŋi ba bochara ne to. Ba ma beeri BAŊA WƐ jei de ba wo 

maama, ye o de pa-ba chwoŋa se ba na‑o. O déem cheɡe-ba ba dona jeŋa ne pa ba daa 

ba daane-ba.*  
16 Asa nu nakwe Maaka ya chwi Asera nyenyeɡo daa pa nɔɔna jeɡe-ka ba kaana. O 

ma vo o ɡwoni-ka o de teɡa ne o daare o kwei-ka o zwɛ Kidoron nabara kam ni ne. O 

ta ma le Maaka se o daa yé taa jeɡe dam pɛ sɔŋɔ ne. 17 Asa déem wo wane o chɔɡe 

wara-jei bimbini selo na wo Isarele laŋa kam maama wone to. De ko de, o ŋwea 

maama wone o yɔɔre o kwei o cheɡa o pa BAŊA WƐ mo. 18 O déem ta ma kwei pɛɛra 

yalo o de o kwo wom na kwei ba pa BAŊA WƐ to o ja o vo o tiŋi Wɛ diɡa kam wone. 

Pɛɛra yam déem ye lu-nyenno wonnu, de sabu-seŋa wonnu, de zela dwi dwi mo.  
19 Jara déem daa wo ke Judah teo kom ne se ko taa nii bene delo Asa na di paare o 

ke bena fintɔ-yanu to wone.  

16 

Asa na ti tei to  

1 Judah teo pɛ Asa na di paare o ke bena fintɔ-yaredo to mo Isarele teo pɛ Baasa 

nwoŋi o vo o kwaare jara de Judah tiina bam. O ma wane o jwoŋi Rama teo o daare o 

fɔɡe o lɔ-ko o che. O maa yere jei sem se nɔɔna yé wane ba lɛɛne ba vo Asa laŋa kam 

naa ba nwoŋi da ba kɛ.  
2 Asa déem ma kwei lu-nyenno wonnu de sabu-seŋa wonnu telo na wo BAŊA WƐ diɡa 

kam de o tete sɔŋɔ wone to o pa se nɔɔna ja-te ba vo Siria teo pɛ Ben-hadadi tei 

Damasika ne. 3 O ma toŋe kwora o we, “Pa se dé ɡwoni ni daane, nenɛɛne ko déem na 

ye tei nmo kwo de amo kwo tetare laŋa ne to. Nii mo, a jeɡe lu-nyenno de sabu-seŋa 

mo se a pa‑m. Nam sɛ se n yiri ni delo n déem na ke de Isarele teo pɛ Baasa to, se ko 

pa o viiri o daare a laŋa kam.”  
4 Ben-hadadi ma sɛ Pɛ Asa na taɡe tei to. O ma toŋe o jar-keira de ba yiɡa tiina se ba 

vo ba kwaare jara de Isarele tiina bam. Jara yam wone, ba ma wane ba jwoŋi Yijon, 

de Dan, de Abel-Mayim, dedaane Nafitali teene delo ba na yeini ba kwei ba zela ba 

tiŋi de wone to maama. 5 Isarele teo pɛ Baasa na yɔɔre o ni konto to, o ma yaɡe Rama 

teo kom lɔɔm de o totoŋe dwi maama. 6 O na viiri to, Pɛ Asa ma pa se Judah tiina 

maama vo ba zeŋe kandwa yam, de da-kwollu tem Baasa nɔɔna bam ya na jeɡe ba lɔ 

teo kom to ba ja ba kɛ. Pɛ Asa déem kwei wonnu tem konto mo o ma o lɔ Geba de 

Mizipa teene dem.  
7 Konto na ke ko kɛ to, mo Wɛ ni-jwoŋinu Hanani vei Judah teo pɛ Asa tei ye o ta 

ded‑o o we, “Nmo na ve se n kwei n teena n daŋe n Tu BAŊA WƐ wom baŋa ne, ye n pa 

n teena wo Siria pɛ wom wone to ŋwaane, nam ta‑n yei we Siria pɛ wom de o jar-keira 

bam yɔɔre ba lu n jeŋa ne mo.* 8 Kusi tiina bam, de Libia tiina bam déem jeɡe jar-keira 

kɔ-fɔrɔ, de jara torokooro dedɛ, dedaane sisein-dira dedɛ. De ko maama de, BAŊA WƐ 

déem kwei-ba o ke n dam kuri ne, n teena na daŋe o baŋa ne to ŋwaane. 9 BAŊA WƐ yia 

yam nam dole ya kaare teɡa baŋa ni maama se o nii balo na yɔɔre ba ke ba teena o 

wone to baŋa ne se o daare o pa-ba dam.* Nmo nam toŋe jworim mo de n na ke tei to. 

Konto ŋwaane, ko zeɡe zem se ko taa via, nmo laam wó ta‑n zoore jara-keim wone mo 

taa.”  
10 Asa na niɡi Hanani taane dem to, o bane ma tiini de zaŋe pa o ja Hanani o pe 

peena diɡa ne. O déem ta yɔɔre o jeɡe o nɔɔna bam badaara mo o bɛɛsa.*  
11 Asa déem na di paare ye o ke wonnu telo maama to, ko zeɡe o paare dem boboa 

ne se ko yi de na kweeli maŋa kalo to, ba popone-te ba tiŋi Judah Teo Pwa de Isarele 

Teo Pwa Seina tɔnɔ kom wone. 12 O na di paare o ke bena fintɔ-noɡo maŋa kalo ne to 

mo jaweo to o nɛ ne pa se o ɡwareɡe. O jaweo kom na tu ko chɛ to, o wo lwoori 

wolim BAŊA WƐ tei ne, ye o tɔɡe liri-keira se ba nii o baŋa ne. 13 Asa na di paare o ke 

bena finna-dedoa to, mo o teɡa. 14 Ba ma kwei‑o ba suli yibeeli delo o ya na bɔɔre o 

tiŋi David teo Jerusalem wone to. Ba ma daŋe‑o ɡandwa baŋa ne, ye ba kwei 

talwoŋ-ywei de terale nwi dwi dwi ba ke da. Ba ta ma tɔreɡe min-vo-zɔŋɔ se ba zuli o 

yere.  

17 

Judah teo Pɛ Jehosafate taane  

1 Asa bu Jehosafate ma leiri o kwo wom yuu ne o ji pɛ. O déem fɔɡe Judah kateiri 

dem de dam se ba wane Isarele tiina bam ba jeeri de jara. 2 O ma kwei jar-keira o zeɡe 

teene delo na lɔɡe de pe to maama wone o che-de. O ta ma pa jar-keira badwonna 

zeɡe ba che Judah teene dedwonna, dedaane Efrayim teene delo o kwo Asa ya na 

wane o di jara baŋa ne to.  
3 BAŊA WƐ déem nam wo Jehosafate tei ne mo, kokuri to, o nɔn-donne maŋa ne o 

yɔɔre o ke ne o nabaaro David déem na ke tei to mo. O déem ve se o kaane Baal jwona 

yam mo. 4 O nam sɛ se o taa zuli BAŊA WƐ wom o kwo de déem na zuli to, ye o ke o 

tɔɡe Wɛ nia yam. O wo lwoni Isarele tiina kikia yam. 5 BAŊA WƐ de ma woli Jehosafate 

se o taa tei o teo kom de dam. Judah tiina bam maama maa jaane pɛɛra ba tui ba pa 

Jehosafate, pa se o jejeɡero tiini te puli, ye o yere de zaŋe. 6 O déem yɔɔre o tɔɡe BAŊA 

WƐ chwei sem de o wo maama mo. O ma ja wara-jei bimbina yam o chɔɡe o yaɡe, ye 

o daare o chochoɡe Asera nyenyeɡo dɛ sem se Judah tiina daa yé taa zuli-te.  
7 Jehosafate na di paare o ke bena yatɔ to, mo o toŋe o dedɛɛra banu se ba taa tole 

Judah teene dem wone ba bere nɔɔna Wɛ nia yam. Nɔɔna bam déem ye Ben-Hayili, de 

Obadia, de Zekaria, de Netaneli, de Mikaya mo. 8 Levi tiina badwonna de maa tɔɡe ba 

wo ba wone. Ba maa ye Semaya, de Netania, de Zebadia, de Asaheli, de Semiramofa, 

de Jehonatan, de Adonija, de Tobija, dedaane Tobi-Adonija. Wɛ kaanem tiina balei de 

maa wo ba wone, ba yera na ye Elisama de Jehoram to. 9 Ba déem jeɡe BAŊA WƐ nia 

tɔnɔ kom mo ba beeri Judah teene dem maama wone. Jei selo maama ba maa ná via, 

ba yeini ba kwei Wɛ nia yam mo ba bere nɔɔna bam.*  
10 BAŊA WƐ foone déem ma ja teene delo maama na ɡilimi de kaare Judah to. Ba daa 

wo sɛ se ba kwaare jara de Pɛ Jehosafate. 11 Filisi tiina badaara ma ja lu-nyenno de 

pɛɛra yadwonna ba ba ba pa Jehosafate se ba sɛ ba pa‑o. Arabi tiina de ma ja pei de 

bone ba ba pa‑o. Te maa ye pi-bale morro terepɛ de bia yarepɛ (7,700), dedaane bone 

morro terepɛ de bia yarepɛ (7,700).  
12 Jehosafate déem yɔɔre o na dam mo maŋa maama wone. O ma lɔ dalem jei, de 

teene dedwonna Judah kateiri dem ne, se o taa tiŋi o wonnu de wone. 13 O maa jeɡe 

zela dedɛ o na tiŋi-ya Judah teene dem wone to. O déem ta yaɡe jar-keira balo na tiini 

ba yei jara laŋa to mo Jerusalem teo kom wone. 14 Ba kɔɡɔ déem na ye tei ko tɔɡe de 

ba sɔ-yuni tem to mo tento:  

Judah dwi tiina bam wone, Adina déem mo ye jar-keira bam yiɡa tu. O kwaɡa nɔɔna 

déem ye jar-keira morro bia yatɔ (300,000) mo.  
15 Jehohanan mo saŋe wonto kwaɡa. O de kwaɡa nɔɔna maa ye jar-keira morro bia 

yalei de funɔnɔ (280,000).  
16 Dedɛɛro wolo na ke batɔ tu to déem ye Zikiri bu Amasia mo. Wonto déem yɔɔre o 

nwoŋi mo o tete ne BAŊA WƐ totoŋa yam ŋwaane. O kwaɡa nɔɔna maa ye jar-keira 

morro bia yalei (200,000).  
17 Benjamin dwi tiina bam wone, Eliada déem mo ye bembea kalo na nii ba jar-keira 

morro bia yalei (200,000) to. Banto déem zei tɛ dedaane jara-keim nantane mo.  
18 Wolo de daa na saŋe wonto kwaɡa to maa ye Jehozabadi. O déem jeɡe jar-keira 

morro bi de funɔnɔ (180,000) balo na zei ba jara zela to mo.  
19 Jar-keira balo déem na maŋe Jerusalem ne ba toŋe ba pa pɛ wom to mo konto. 

Jar-keira badaara maa yere teene delo na lɔɡe de pe ye de jaɡe de wo Judah ni 

maama ne to.  

18 

Wɛ sampwora Mikaya taane  

1 Judah teo pɛ Jehosafate déem tiini o jeɡe jejeɡero mo, ye o yere de zaŋe jei maama 

ne. O déem ma tɔɡe kadiri baŋa ne o ke ni-sɛɛm de Isarele teo pɛ Ahab.* 2 Ko na ke 

bena fenfee to mo Jehosafate zaŋe o vo Samaria se o na Ahab. Ahab ma pa ba ɡo pei 

de naane dedɛ se o ma o zuli Jehosafate de o dedɛɛra. O laam ma bwɛ ded‑o se ba vo 

ba kwaare jara ba li Ramofa-Gilead. 3 Ahab ma bwei Jehosafate o we, “Nmo wó sɛ se n 

da de amo se dé vo Ramofa-Gilead dé ke jara de-ba na?”  

Jehosafate ma leiri o we, “Dé ye chorro mo daane. Ta‑n yei we debam jar-keira ye 

nmo tete nyem mo. Dé zeɡe n kwaɡa ne.” 4 Jehosafate ta ma ta de Ahab o we, “Nam 

pa se dé da yiɡa dé bwei dé nii BAŊA WƐ boboŋa na ye tei to se dé laam daare dé vo.”  
5 Ahab ma bwoŋi Wɛ sampwori sem o ke daane. Ba maa ye nɔɔna bia yana (400). O 

ma bwei-ba o we, “Chwoŋa wora se a vo Ramofa-Gilead a ke jara de-ba, naa a yé 

vei?” Sampwori sem ma leiri ba we, “Pɛ, nam véi n ɡware-ba, se Wɛ wó kwei-ba o ke 

n jeŋa ne.”  
6 De ko de, Jehosafate ta ma bwei o we, “BAŊA WƐ sampwora wodwoŋi ta wora 

ywo-seeni se dé bwei o de dé nii na?”  
7 Pɛ Ahab ma leiri‑o o we, “Nɔɔno wodwoŋi ta daare, o yere mo Mikaya ye o ye Imila 

bu. Dé wó wane dé da wonto baŋa dé lɔre BAŊA WƐ boboŋa. Ko nam na ye tei to, o ba 

swoi se o taa pworisi wo-laaro o pa-ne, lɛɛro yerane mo o tɛa. Konto ŋwaane mo a ba 

laɡa o ni taane fase.” Jehosafate ma leiri o we, “Ko nam dae se n ta konto dwoŋi.”  
8 Ahab ma bwoŋi o dedɛɛra bam dedoa ye o ta ded‑o o we, “Ke lela n vo n ja Imila bu 

Mikaya n ba ywo-seeni.”  
9 Isarele teo pɛ Ahab dedaane Judah teo pɛ Jehosafate déem zo ba paare ɡwaaro mo 

ba jeini ba paare yitunnu baŋa ne ko maŋe de Samaria teo manchwoŋo ni dem. Jeiɡa 

kam déem ye mena ferem jeiɡa mo. Sampwori sem maama maa zeɡe ba yiɡa ne ba 

pworisa. 10 Ba dedoa yere na ye Zedekia ye o ye Chenaana bu to ma maɡe luu o ma o 

ji nyea. O ma ta de Ahab o we, “BAŊA WƐ na taɡe kolo to mo tento: Nyea yanto bere 

we, n jeɡe dam mo se n ma n chu Siria tiina bam n ɡo.”  
11 Sampwori sem maama de déem pworisi konto mo ye ba we, “Pɛ, zaŋe n vo 

Ramofa-Gilead n ke jara n wane-ba. BAŊA WƐ laɡe o kwei teo kom o ke n jeŋa ne mo.”  
12 Dedɛɛro wolo na vei se o bwoŋi Mikaya to ma ba o ta de Mikaya o we, “Nii mo! 

Sampwori sedwonna sem jeɡe ni dedwe mo ba pworisi wo-laaro ba pa pɛ wom. Nmo 

de nam jeɡe se n pworisi zaane taane mo ne banto na ke tei to.”  
13 Mikaya ma leiri‑o o we, “Ne BAŊA WƐ na ye ŋwea tu to, ko ye cheɡa mo we, amo 

Tu Wɛ na wó pa ni se a ta kolo to yerane mo a wó ta a bere pɛ wom.”  
14 Mikaya na vei o yi Ahab tei to, Ahab ma bwei‑o o we, “Mikaya, chwoŋa wora se dé 

vo Ramofa-Gilead dé ke jara de-ba, naa dé yé véi?” Mikaya ma leiri‑o o we, “Pɛ, zaŋe 

n vo n ke jara yam n wane-ba, se Wɛ mo laɡe o kwei teo kom o ke n jeŋa ne.”  
15 Ahab ma yɔɔre o ta Mikaya o we, “A maŋe a ta de nmo kuni dedɛ we, n jeɡe se n 

du we n wó ta cheɡa taane yerane mo n bere-ne maŋa kalo maama n na yeini n 

pworisi BAŊA WƐ yere ŋwaane to.”  
16 Mikaya laam ma ta o we, “A nɛ Isarele jar-keira bam maama na jaɡe peero tem 

baŋa ne ye ba beeri yɔɔ yerane, nenɛɛne pei selo na ba jeɡe nayero to. BAŊA WƐ ma ta 



o we, ‘Nɔɔna banto ba jeɡe yuu tu. Yaɡe-na se ba jwoori sɔŋɔ chemm de yazura.’ ”*  
17 Isarele teo pɛ Ahab ma ta de Jehosafate o we, “A ya maŋe a ta de nmo we, o bá sɛ 

o pworisi wo-laaro o pa-ne, se lɛɛro yerane mo o tɛa.”  
18 Mikaya daa ma ta o bere Ahab o we, “Nam cheiɡi BAŊA WƐ na pɛ-ne kwora kalo to. 

A nɛ BAŊA WƐ na jei o paare yituŋu baŋa ne ye Wɛ telaao kɔɡɔ kom maama zeɡe ba 

ɡilimi‑o, o jazem de jaɡwia seeni. 19 BAŊA WƐ maa we, ‘Wɔ mo wó sɛ o vo o ɡane 

Isarele teo pɛ Ahab se o vo Ramofa-Gilead o ke jara de-ba se o ɡa o ŋwea?’ Kɔɡɔ kom 

maama dedoa dedoa ma ta o boboŋa. 20 Ko kwola ne to, chichira kadwoŋi ma nwoŋi 

ka zeɡe BAŊA WƐ yiɡa ne ye ka ta ka we, ‘Amo wó wane a vo a ɡane Ahab’. BAŊA WƐ 

ma bwei-ka o we, ‘N laɡe n ke tɛ mo n wane n ke konto?’ 21 Chichira kam ma leiri ka 

we, ‘A laɡe a vo a pa se Ahab sampwori sem pworisi vwa pworisim mo.’ BAŊA WƐ maa 

we, ‘Nmo wó na chwoŋa se n soɡe‑o. Nam véi n ke konto.’ 22 Nam lɔre we BAŊA WƐ 

seene o pa se n sampwori sem fɔe vwa mo ba pa‑m. Cheɡa ŋwaane to, BAŊA WƐ yɔɔre 

o tiŋi lɛɛro mo se te ba n baŋa.”  
23 Konto na ke to mo Chenaana bu Zedekia zaŋe o vo o maɡe Mikaya o yibia ne, ye o 

bwei‑o o we, “BAŊA WƐ jworo ke tɛ mo ko yaɡe amo ye ko ba nmo tei ko ŋɔɔne 

dede‑m?”  
24 Mikaya ma leiri o we, “Nii mo. Dɛ dem n na wó zo di-yuu wone n seiɡi n tete to, 

nmo wó lɔre debam wone wolo na taɡe cheɡa to mo.”  
25 Isarele teo pɛ Ahab ma pa ni se ba ja Mikaya ye o we, “Ja-o-na á ja á vo teo kom 

dedɛɛro Amon tei, dedaane amo bu Joasa tei. 26 Ta-na de-ba we, ‘Pɛ wom na taɡe kolo 

to mo tento: Ke-na nɔɔno wonto peena diɡa ne. Ta‑á pa‑o bworobworo fenfee de na 

yerane se ko taa nii maŋa kam a na wó zeɡe jara yam wone a jwoori de yazura to.’ ”*  
27 Mikaya ma leiri pɛ wom o we, “N ná seene n zeɡe jara yam wone n jwoori de 

yazura, ko nam dae BAŊA WƐ mo pɛ-ne kwora kam.” Mikaya ta ma ta de nɔn-kɔɡɔ kom 

o we, “Á maama yé swei-na a na taɡa taane delo to.”  

Pɛ Ahab toone  

28 Isarele teo pɛ Ahab de Judah teo pɛ Jehosafate déem ma zaŋe ba vo Ramofa-Gilead 

se ba ke jara de-ba. 29 Ahab ma ta de Jehosafate o we, “De ná zo jara yam wone, a 

laam wó leiri a yibia se ba yé lɔre-ne. Ko daare nmo wó zo n paare ɡwaaro tem.” Ahab 

ma seene o ke ne o na taɡa tei to, ye ba maama vo se ba ke jara yam.  
30 Siria tiina pɛ wom déem ya maŋe o bwoŋi o jara-keim toroko-dira dedɛɛra bam mo 

ye o pa-ba ni we, “Kwaare-na jara yam de Isarele teo pɛ wom yerane, se ko dae de 

jar-keira badaara bam, ba ná maŋe ba ye dedɛɛra tei de.” 31 Siria jara-keim dedɛɛra 

bam na nɛ Jehosafate ye o zo o paare ɡwaaro tem to, ba maa boŋe we, ko ye Isarele 

teo pɛ wom mo. Ba ma fɔɔre ba yi se ba ke jara ded‑o. Jehosafate na nɛ-ba to, o ma 

laare de kwor-dɛa pa BAŊA WƐ woli‑o. Wɛ ma che Siria jar-keira bam ye ba wo wane 

ba yi o yera. 32 Ba ma maane we ko dae Isarele teo pɛ wom. Ba ma yaɡe o yera ye ba 

kɛ.  
33 Siria jar-keiru wodwoŋi déem saŋe o taŋa mo o ta chene yɔɔ yerane. Chene dem 

ma vo de zɔ Isarele teo pɛ Ahab o nyɔɔne seeni mɛ o jara zela yam na wo kwoli‑o to. 

Ahab ma ta de o toroko-diru wom o we, “Pa se dé ke lela dé pipiri dé vo dáa dáa jara 

yam wone, se a nɛ zonne mo.” 34 Jara yam déem kea dɛ dem maama wone mo. Pɛ 

Ahab ma maŋe o toroko kom wone o sale-ko o jeeri Siria tiina bam. Dɛ dem konto wɛ 

na maa zoore maŋa kalo to mo o teɡa.  

19 
1 Pɛ Jehosafate ma zeɡe jara yam ne o jwoori Jerusalem de yazura. 2 Hanani bu Jehu 

na ye Wɛ ni-jwoŋinu to ma vo se o jeeri‑o. O ma ta pɛ wom o we, “Ko ye ko chwoŋa 

ne se nmo vo n woli puseŋ-nyena, ye n ta me de balo na chuli BAŊA WƐ to na? Nmo 

keim dem konto pɛ se BAŊA WƐ ban-lom zaŋe n baŋa ne mo. 3 De ko de, nmo ke 

wo-laaro tedwonna n ŋwea ne, de nmo na jaane Asera nyenyeɡo dɛ selo nɔɔna na zuli 

n teɡa kam ne to n chochoɡe n yaɡe, ye n ta ja boboŋa se n ta‑n tɔɡe Wɛ to.”  

Jehosafate yiɡa tiina taane  

4 Jehosafate déem zoore Jerusalem teo kom wone mo. O ma yeini o kwei maŋa o tole 

o paare laŋa kam ni maama, ko zeɡe Beeriseba ne se ko yi Efrayim zwonnu laŋa kam. 

O ma yeini o kaane-ba se ba pipiri ba jwoori ba zuli BAŊA WƐ wom na ye ba nabaara 

Wɛ to. 5 Judah laŋa kam maama ne mo o kuri yiɡa tiina o yaɡe teene delo na lɔɡe de 



pe to wone. 6 O ma ta de-ba o we, “Fɔɡe-na á ta‑á yei á tete. Kolo ŋwaane, abam ná 

bore nɔɔna bora, ko ye se ko tɔɡe de BAŊA WƐ boboŋa mo, se ko dae de nabiina na 

laɡe tei to. Wonto nam wó taa wo á tei ne se á ta‑á yeini á bore nɔɔna taane á pa-ba. 
7 Nam yɔɔre á ta‑á kɔre BAŊA WƐ, se á ta‑á di nɔɔna taana ko chwoŋa ne. Kokuri to, 

BAŊA WƐ ba laɡe kampina de kalipera totoŋa. O nam ba sɛ se á ta‑á kuri nɔɔna 

da-wone.”  
8 Jehosafate déem ta kuri Levi dwi tiina, de kaanem tiina badwonna, de Isarele 

sɔ-yuni yiɡa tiina badaara mo se ba taa tɔɡe BAŊA WƐ nia yam ŋwaane ba kwɛ nɔɔna 

taana ba pa-ba. Banto maa zoore Jerusalem teo wone. 9 O ma pa-ba ni dento:  

“Ta‑á kɔre-na BAŊA WƐ de á na toŋe de boboŋ-laaro de á wo maama tei to. 10 Abam 

chorro ná nwoŋi Judah teo de teo maama ne ba jaane taane delo ba ba á tei, se á nii 

de baŋa ne á pa-ba. Ko ná ye nɔn-ɡora taane mo, naa ko ná ye ba saɡe Wɛ nia yam 

wone, naa ba ke ba chɔɡe o bera yam, naa o chullu tem de, abam wó kaane-ba mo 

se ba daa yé taa ke wɛleera ba chɔɡe BAŊA WƐ yiɡa. Konto de maa wó che abam de á 

chorro tem se BAŊA WƐ ban-lom dem yé ba á baŋa. Ke-na konto se wɛleera daa yé 

taa wo á yuu ne.*  
11 Ko ná ye BAŊA WƐ chwoŋa kam taane maama, kaanem nakwe tu Amaria nam mo 

wó taa wo á yiɡa ne. Ko ta ná ye paare dem taana yadaara yam, Judah dwi tiina 

nakwe Zebadia na ye Isameli bu to de maa wó taa wo á yiɡa ne. Levi dwi tiina bam 

de maa wó taa toŋe ba woli abam. Vɔ-na á wo se á ta‑á toŋa, kokuri to BAŊA WƐ 

toŋe o woli balo na toŋe de cheɡa to mo.”  

20 

Jehosafate wane o dona jara wone  

1 Ko kwaɡa seeni mo Moaba tiina bam, de Amon tiina bam, de Meyunim tiina 

badaara tu se ba kwaare jara de Jehosafate.  
2 Nɔɔna badwonna ma vo ba ta de Jehosafate ba we, “Kɔ-fɔrɔ mo zeɡe Edom seeni, 

ko na maŋe de Yɛ naneo kom bubɛ dedwoŋi dem ne to, ba beene‑m de jara. Ba nam 

maŋe ba yi Hazazon-Tamare.” (En-ɡedi mo konto.) 3 Foone ma zo Jehosafate, ye o 

seene o yia o lwoori BAŊA WƐ se o lɔre o na wó ke tei to. O ta ma pa ni se balo maama 

na zoore Judah ne to vɔ ni. 4 Judah tiina bam ma jeeri daane Jerusalem ne se ba 

lwoori wolim BAŊA WƐ tei ne. Judah teene dem maama wone, nɔɔna bam wo nwoŋi ba 

kwɛɛre.  
5 Jehosafate laam ma zaŋe o zeɡe Judah tiina bam, de Jerusalem tiina bam kɔ-fɔrɔ 

kom yiɡa ne. Ba maa wo BAŊA WƐ diɡa kam konkɔl-doŋo kom yiɡa ne. 6 O maa we:  

“BAŊA WƐ, nmo mo ye dé nabaara bam Wɛ. Nmo wo Wɛ telaao ne mo, ye n jeɡe paare 

n di teɡa baŋa teene dem maama ne. Nmo tiini n dana mo, ye nɔɔn-nɔɔno ware nmo 

yiɡa o choa. 7 Debam Tu Wɛ, nmo nɔɔna Isarele tiina bam déem na tu ywo-seeni to, n 

zeili balo ya na zoore teɡa kanto wone to mo, ye n daare n kwei-ka n pa n badwoŋi 

Abaraham dwi dem we, ba taa tei-ka se ko taa vei wuu.* 8 Ba de nam na zoore teɡa 

kam wone to, ba lɔɡe wara-diɡa mo n yere dem zula ŋwaane. Ba maa we, 9 ‘Ne cham 

dwi delo maama mo ná yi debam teɡa kanto wone, ko ná ye jara mo, naa waarem, 

naa jawe-chɛɛro, naa kana mo de, dé wó ba dé zeɡe diɡa kanto na ye n yere dem zula 

ŋwaane to yiɡa ne dé lwoori wolim nmo tei ne. Nmo de maa wó cheiɡi dé wɛ-lworo 

kom n daare n jwoŋi debam n yaɡe.’  
10 Nam fɔɡe n nii kolo na yi debam leile. Dé dona nwoŋi Amon, de Moaba, de Edom 

peero laŋa kam ne mo ba ba se ba jeeri debam de jara. Dé nabaara bam déem na 

nwoŋi Ejipti ne ba ba ywo-seeni to, teene dem konto nam ye delo n na taɡe de-ba we, 

ba yé chɔɡe-de to mo. Ba ma seene ba pipiri ba yaɡe teene dem konto, ba wo 

chɔɡe-de. 11 Ba laam na laɡe ba jwoori ba ŋwe debam tei to mo tento: ba boŋe se ba 

zeili debam mo teɡa kalo nmo tete na kwei n pa debam se dé taa tei to wone. 12 Dé Tu 

Wɛ, nmo nam bá‑n waare-ba na? Debam ba jeɡe dam se dé jeeri kɔ-fɔrɔ konto na 

beene se ba kwaare jara de debam to. Debam yɔɔre dé ye boremaa mo keim dento 

wone. Dé teena nam za daŋe nmo baŋa ne mo.”*  
13 Judah dwi tiina maama déem zeɡe BAŊA WƐ yiɡa ne, ko woli de ba kaana, de ba 

bia, de ba bu-sese mo. 14 Levi dwi tu Jahazeli déem tɔɡe o wo kɔɡɔ kom wone. O maa 

ye Zekaria bu mo. O déem ye Asaf sɔ-yuu kom nɔɔno mo, ye o nwoŋi Matania, de 

Jeyeli, de Benaya dwi dem wone. BAŊA WƐ Jworo déem chuɡi o baŋa ne mo, 15 ye o 

we:  

“Jehosafate, nmo de balo maama na zoore Judah, de Jerusalem wone to, cheiɡi-na a 

taane dento. BAŊA WƐ na taɡe tei de abam to mo tento: Yé ta‑á fona, nam yé pa-na se á 

vɔna pare kɔ-fɔrɔ konto ŋwaane. Ko dae abam mo tei jara yam, se ko ye BAŊA WƐ mo 

tei-ya. 16 Jwa ne nam nwoŋi-na se á jeeri á dona bam de jara. Ba wó taa diini Ziza 

zwoŋo kom chwoŋa kam pa se á jeeri-ba bwolo kolo na wo Jeruweli kaɡoa kam 

wɛ-puli seeni to ni ne. 17 Abam maŋe á ba laɡe á ke jara yam kɔtaa! Nam véi-na á fɔɡe 

á chichei á zeɡe á zeɡa jei sem ne, se á nii á na BAŊA WƐ na laɡe o tɔɡe chwoŋa kalo o 

jwoŋi abam o yaɡe to. Konto ŋwaane, Judah de Jerusalem tiina bam, yé ta‑á fona-na. 

Nam yé pa-na se á vɔna pare. Jwa véi-na á jeeri-ba de jara, se BAŊA WƐ wo á tei ne.”*  
18 Jehosafate na niɡi konto to, o ma tiiri o vwi o yibia teɡa ne o zuli BAŊA WƐ. Judah 

de Jerusalem tiina bam maama de ma ke konto. 19 Levi tiina bam badaara na nwoŋi 

Kohafe de Kora sɔ-yuni tem ne to de ma zaŋe wɛɛne ba baɡe tia lei ba yaɡa, se ba ma 

zuli BAŊA WƐ wom na ye Isarele tiina Wɛ to.  
20 Teɡa na poore tetete to, nɔɔna bam ma zaŋe se ba nwoŋi ba vo Tekoa kaɡoa kam 

seeni. Jehosafate ma zeɡe ba yiɡa ne o ta we, “Judah de Jerusalem tiina bam, 

cheiɡi-na a taane dento. Ke-na á wo-dedoa de á Tu BAŊA WƐ wom, se wonto wó pa á 

na dam. Kwei-na á cheɡa á ke o sampwori sem de wone, se á wó na yiɡa-veiŋa.” 21 Pɛ 

wom laam ma bwɛ de o nɔɔna bam, ye o daare o kuri balo na wó taa leeni ba seini 

BAŊA WƐ ye ba tei‑o o nenɔŋ-fɔrɔ kom ŋwaane to. O ma pa ba to jar-keira bam yiɡa ne 

ba leeni ba we:  

“Ke-na BAŊA WƐ lei,  

o swono kom na wora taa wuu to ŋwaane.”  
22 Ba na yɔɔre ba bobo se ba taa leeni konto to, mo BAŊA WƐ pɔpɔ o zaŋe Judah tiina 

dona bam baŋa ne.* 23 Amon tiina bam de Moaba tiina bam ma li Edom jar-keira bam 

ba yɔɔre ba ɡo ba maama. Konto kwaɡa ne mo ba tete daa pipiri ba ɡo daane.  
24 Judah tiina bam na ɡwɛ ba vo ba yi jeiɡa kalo na jeeri kaɡoa kam to, mo ba zeɡe 

da ba tole ba na we, ba dona kɔ-fɔrɔ kom maama laam yɔɔre ba ye twa mo ba tiɡi teɡa 

kam maama ne, ye ba wolowolo wo luɡi. 25 Jehosafate de o jar-keira bam ma yɔɔre ba 

vo ba pɛ wo-kuri dwi maama se ba ja-te ba viiri. Ba déem wane ba kwaleme jara zela 

dedɛ, de ɡwaaro, de wo-kura yadwonna mo. Ba déem kwei da yatɔ mo ba kwaleme 

wonnu tem konto, ye ba ɡa tedaara ŋwa ba yaɡe-te da. 26 Da yana dɛ dem ne, ba ma 

jeeri daane Berakak bwolo kom ne se ba tei BAŊA WƐ. De zem maama, ba ta jeɡe bwolo 

kom konto yere ba bwoi we ‘Tia Bwolo’ mo.  
27 Jehosafate laam ma to Judah de Jerusalem tiina bam maama yiɡa ne pa ba leeni 

de wopwolo ba maa jwoori Jerusalem. Ba ke konto kolo ŋwaane BAŊA WƐ mo pɛ ba di 

ywoni ba dona bam chɔɡem ŋwaane. 28 Ba na yi Jerusalem to, mo ba yɔɔre BAŊA WƐ 

diɡa kam ba zo ka wo, ye ba daa ta maɡe ba kwanno, de kwɛɛra zela dwi dwi, ye ba 

wu nabwanno.  
29 Teene delo na ɡilimi da to nɔɔna na niɡi BAŊA WƐ na jaŋe tei o wane Isarele tiina 

dona o pa-ba to, mo foone tiini de ja-ba Wɛ dam dem ŋwaane. 30 Konto de ma pa 

yazura wo Jehosafate paare laŋa kam wone. Kokuri to, o Tu Wɛ wom déem cheɡe-ba 

ba dona maama jeŋa ne pa ba daa ba daane-ba.  

Jehosafate paare na kweeli tei to  

31 Jehosafate déem jeɡe bena fintɔ-yanu mo ye o bobo se o di Judah teo paare. O ma 

jeini Jerusalem ne o di paare dem o ke bena finlei-yanu. O nu déem ye Silihi bukɔ 

Azuba mo. 32 Jehosafate déem yɔɔre o kwei o kwo Asa totoŋ-naɡa kam mo, o wo ywori 

ka wone kɔtaa, pa se o totoŋa su BAŊA WƐ yi. 33 O déem nam wo wane o chɔɡe 

wara-jei bimbina yam. Nɔɔna ya ta wo ke ba boboŋa ne se ba taa zuli ba nabaara Wɛ 

wom.  
34 Jehosafate déem na di paare ye o ke wonnu telo maama to, ko zeɡe o paare dem 

boboa ne se ko yi de na kweeli maŋa kalo to, ba popone-te ba tiŋi Hanani bu Jehu 

memaŋa tɔnɔ kom wone, ye te ta wo Isarele teo pwa tɔnɔ kom wone.  
35 Jehosafate ta na ye Judah pɛ to, mo o ke ni-sɛɛm de Isarele pɛ Ahazia. Ahazia nam 

tiini o toŋe puseŋa mo. 36 Jehosafate ma ke ni ded‑o pa ba ke nabwooru se ba taa ma 

ba pipia. Ba déem zeɡe Ezion-ɡebera ne mo ba ke-te. 37 Eliazera na ye Dodavahu bu ye 

o nwoŋi Maresa teo ne to ma pworisi taane o vane Jehosafate o we, “Nmo na vei n ke 

ni-sɛɛm de Ahazia to ŋwaane, BAŊA WƐ laɡe o ja nabwooru telo n na ke to mo o chɔɡe 

o yaɡe.” Nabwooru tem ma seene te chochoɡe ye te daa wo wane te tɔɡe naneo kom 

baŋa te ke pipiu.  

21 
1 Jehosafate ma te ye o vo o kwoa tei. Ba ma kwei‑o ba suli o kwoa bam yibeeli wone 

David teo Jerusalem ne. O toone dem kwaɡa ne o bu Jehoram ma leiri o yuu ne o ji 

pɛ. 2 Jehosafate déem ta jeɡe bia badwonna. Ba yera maa ye Azaria, de Jeheli, de 

Zekaria, de Azariahu, de Mikayeli, de Sefatia. Banto maama ye Jehoram nyaana mo. 
3 Ba kwo déem kwei lu-nyenno de sabu-seŋa zela yalo na jeɡe kuri to mo o pa ba 

maama. O ta ma pa-ba teene delo na wo Judah ne ye de lɔ de pe to. Ko nam ná ye 

paare dem, o kwei-de o pa Jehoram mo, o na ye o bu-kwea to ŋwaane.  

Judah teo pɛ Jehoram taane  

4 Jehoram na yɔɔre o jeini o kwo paare dem ne o ti to, mo o ɡo o nyaana bam 

maama, ko woli de Isarele teo dedɛɛra badaara. 5 O déem jeɡe bena fintɔ-yalei mo ye o 

laam ji pɛ. O ma jeini Jerusalem ne o di paare dem o ke bena nana. 6 Jehoram déem 

kwei Isarele pwa bam totoŋ-naɡa mo, ne Pɛ Ahab de o dwi dem na ke tei to, kokuri to 

o di Ahab bukɔ mo. Konto to, o déem toŋe lwarem o chɔɡe BAŊA WƐ yiɡa.* 7 BAŊA WƐ 

nam wo sɛ se o chɔɡe Pɛ David dwi dem, bɛŋwaane o maŋe o ɡwoni ni ded‑o we, o 

diɡa kam wó taa tei paare dem taa wuu.  
8 Jehoram paare dim maŋa ne mo Edom dwi dem ve se ba taa wo Judah pɛ wom 

dam kuri ne. Ba ma lɛɛre ba tiŋi ba tete pɛ. 9 Jehoram ma ja o jar-keira, de ba dedɛɛra 

bam, de ba torokooro tem maama o vo se o ke jara de Edom tiina. Edom tiina bam ma 

ba ba ɡilimi o de o nɔɔna bam ba ke tetare ne. Tete ne mo Jehoram de o jar-keira bam 

wane ba lu ba jeŋa ne ba jwoori sɔŋɔ. 10 De zem maama Edom tiina ta ve mo se ba taa 

wo Judah tiina dam kuri ne. Libina teo tiina de déem ke konto dwoŋi mo. Ko ye 

Jehoram na mɛ o kwaɡa o ya BAŊA WƐ wom na ye o nabaara Wɛ to ŋwaane mo ko 

déem ke konto. 11 O déem ta lɔɡe wara-jei bimbina Judah zwonnu tem yuu ne mo. 

Konto ma pa Jerusalem de Judah tiina bam tusi mo de ba na dɛ ba zuli jwona ba 

daare BAŊA WƐ to.  
12 Dɛ dedwe mo Jehoram jwoŋi tɔnɔ Wɛ sampwora Elija jeŋa ne ye ko popone we:  

“BAŊA WƐ wom na ye n kwo David Wɛ to mo taɡa o we: Nmo wo sɛ se n kwei n kwo 

Jehosafate totoŋ-naɡa kam, naa n kwo-nakwe Asa totoŋ-naɡa kam de.* 13 Nmo nam 

na ke tei to, n kwei Isarele pwa totoŋ-naɡa kam mo n tɔɡa. N ma‑n da ko ŋwaane n 

pa Judah tiina de Jerusalem tiina bam yaɡe BAŊA WƐ, ba daa ba zuli‑o, nenɛɛne 

Ahab de o kwaɡa kam de na ke tei to. Ko woli da, n ta yɔɔre n ɡo n nyaana balo na 

ye n tete kwo bia to. Banto nam ya ɡare‑m. 14 BAŊA WƐ de laam nam yɔɔre o ti o yiɡa 

mo se o dole n nɔɔna bam jaɡuli-zane, ko woli de n bia, de n kaana, de n n na jeɡe 

kolo maama to. 15 Nmo tete nam laɡe n na jawe-chɛɔ mo pa se ko tiini ko ja n wo 

loro tem taa, ye te laam pi te nwoŋi te to teɡa ne.”  
 

16 Ko kwaɡa seeni mo BAŊA WƐ chiŋi Filisi tiina bam, de Arabi tiina balo déem na 

zoore ba twɛ de Kusi tiina bam to o yaɡe Jehoram yera ne. 17 Ba ma vo ba kwaare jara 

de Judah laŋa kam ba di-ka. Ba ma zo pɛ sɔŋɔ kom ba pɛ zela yalo maama na wora to 

ba ja ba viiri. Ba ta ma kale Jehoram kaana, de o bia bam ba ja ba woli da ba kɛ. 

Ahazia yerane mo ba déem yaɡe‑o da. Wonto mo ye balaŋa Jehoram bakeiri sem 

maama wone.  
18 Wonnu tento maama kwaɡa ne, BAŊA WƐ ma pa jawe-chɛɔ ja Jehoram o wo loro 

tem ne, ye ko yɔɔrem tera. 19 Bena yalei na kɛ to mo o wo loro tem taɡe te nwoŋi, pa o 

na zonne dedɛ ye o te. O nɔɔna bam déem maa wo tɔreɡe min-vo-zɔŋɔ se ba ma zuli o 

yere, ne ba na yeini ba ke tei o nabaara bam toone baŋa ne to.  
20 Jehoram déem jeɡe bena fintɔ-yalei mo ye o ji pɛ. O ma jeini Jerusalem ne o di 

paare o ke bena nana. O toone dem wo daane nɔɔn-nɔɔno. Ba ma kwei‑o ba suli David 

teo Jerusalem ne, se ko dae pwa yibeela yam wone mo ba suli‑o.*  

22 

Judah teo pɛ Ahazia taane  

1 Jerusalem teo tiina bam ma pa Jehoram bu Ahazia ji pɛ o leiri o kwo yuu ne, Arabi 

tiina venverena bam na wuuri ba ɡo Jehoram bakeiri-kwe sem ba daare Ahazia yerane 

to ŋwaane. Konto to, Ahazia na ye Jehoram bu-balaŋa kam to ma bobo se o di Judah 

teo paare. 2 O déem jeɡe bena finlei-yalei mo ye o laam ji pɛ. O ma jeini Jerusalem ne 

o di paare dem o ke bene dedwe. O nu déem mo ye Atalia wolo na ye Isarele teo pɛ 

Omiri naa to.  
3 Ahazia déem kwei pɛ Ahab de o dwi dem totoŋ-naɡa kam mo, o nu na soɡe‑o o de 

puseŋa kikia wone to ŋwaane. 4 O tiini o toŋe lwarem o ma o chɔɡe BAŊA WƐ yiɡa, ne 

Ahab dwi dem na ke tei to. Kokuri to, o kwo toone kwaɡa ne, banto mo yeini ba 

bere‑o pa o tusa. 5 O ma sɛ ba bera yam pa se o da de Isarele teo pɛ Ahab bu Joram o 

vo Ramofa-Gilead se ba kwaare jara de Siria teo pɛ Hazayeli. Siria tiina bam ma ke 

Joram zonne jara yam wone. 6 Mo kokuri o jwoori o vo Jezerele teo se ba teibi o 

fufwollu tem ba pa‑o. O na wo Jezerele ne to, Judah teo pɛ Ahazia ma vo o tei se o 

ware‑o de o zonne dem.  
7 Ahazia na vei se o daane Joram jaweo kom to, Wɛ déem tɔɡe o keim dem konto 

baŋa ne mo se o pa o paare dem ti. O ta na wo Joram tei ne to mo ba tɔɡe daane ba 

vo se ba na Nimisi bu Jehu. BAŊA WƐ nam ya maŋe o kuri Jehu mo se o pa Ahab dwi 

dem yere saare. 8 Jehu na yɔɔre o wora o chɔɡe Ahab dwi dem konto to, mo o nɛ 

Judah teo nakwa badaara, de Ahazia zembaara bam bia badwonna. Ahazia na vei se o 

daane Joram jaweo kom to, banto ya tɔɡe o kwaɡa mo. Jehu ma ɡo ba maama. 
9 Konto kwaɡa ne, mo o toŋe o nɔɔna se ba beeri Ahazia jei. Ba ma na we, o vei o seiɡi 

o tete Samaria ne mo. Ba ma zi‑o ba ja ba vo Jehu tei ye o de ɡo‑o.*  

Ba ma da o kwo-nakwe Jehosafate yere ŋwaane ba kwei Ahazia ba suli. Kokuri to, ba 

déem taɡe ba tete ne mo ba we, “Jehosafate déem zuli BAŊA WƐ de o bochare maama, 

ye Ahazia de ye o naa mo.” Nɔɔn-nɔɔno déem daa maa wo daare Ahazia dwi dem 

wone se kotu wane o di Judah paare dem.*  

Atalia de Joasa taane  

10 Pɛ Ahazia nu Atalia na maane we o bu wom teɡa to, o ma zaŋe se o pa ba ɡo 

Judah pa-diɡa kam nɔn-bia maama. 11 Ba na tu se ba ɡo pɛ wom bia bam to, Pɛ 

Jehoram bukɔ Jehoseba ma ŋɔ Ahazia bu-seseŋa kam yere na ye Joasa to o seiɡi. O 

ma kwei bu wom de kaane wolo na jeɡe‑o o kɔna to o vo o seiɡi o peiɡa jei ne se 

Atalia yé na‑o. Jehoseba déem ye Ahazia nakɔ ye o kwori o ye Wɛ kaanem tu 

Jehoyada kaane. Ko ma pa se o seiɡi Joasa pa se Atalia wo nɛ chwoŋa se o ɡo‑o. 
12 Joasa déem maŋe ba tei ne bena yaredo mo, ye ba seiɡi‑o Wɛ wara-jei sem diɡa 

kadwoŋi wone. Maŋa kam konto ne Atalia ma nii Judah teo paare dem baŋa ne.  

23 
1 Bena yarepɛ na kɛ to mo Wɛ kaanem tu Jehoyada déem jaane baare se o ke keim. O 

ma ke ni-sɛɛm de dedɛɛra balo na tei jar-keira bi bi to badwonna. Banto maa ye 

Jeroham bu Azaria, de Jehohanan bu Isameli, de Obeda bu Azaria, de Adaya bu 

Maaseya, de Zikiri bu Elisafate. 2 Dedɛɛra bam konto ma tole Judah teene dem maama 

wone ba la Levi tiina bam, de Isarele sɔ-yuni yiɡa tiina bam ba ke daane. Ba maama 

laam ma vo Jerusalem 3 ba zo Wɛ diɡa kam wone. Ba ma jeeri Joasa yiɡa ne, ye ba 

daare ba ɡwoni ni ded‑o. Jehoyada ma ta de ba maama o we:  

“Pɛ wom bu Joasa mo tento o zeɡe á yiɡa ne. O nam jeɡe se o jeini o di o kwo David 

paare dem, ne BAŊA WƐ na maŋe o ɡwoni ni se ko taa ye tei David dwi dem seeni to 

mo. 4 Abam na jeɡe se á ke tei to mo tento: Abam balo na ye Wɛ kaanem tiina de Levi 

dwi tiina ye á pɔɔre kuni betɔ to, á kɔɡɔ kolo na tui totoŋa siu dɛ ne to chichworo wó 

taa yere Wɛ diɡa kam nia yam. 5 Abam chicheiro de wó taa nii pɛ sɔŋɔ kom, se 

chicheiro kodwoŋi kom de taa nii Biri-beira ni dem. Abam balo na daare to laam wó 

taa zeɡe á yere BAŊA WƐ diɡa kam konkwallo tem. 6 Nɔɔn-nɔɔno dae se o zo Wɛ diɡa 

kam, ko ná dae kaanem tiina de Levi tiina balo na jeɡe totoŋa se ba toŋe ka wone to 

yerane. Banto jeɡe chwoŋa se ba zo, bɛŋwaane ba kwɛ ba tete Wɛ ŋwaane mo. Balo 

maama na daare to jeɡe se ba taa nii totoŋe delo BAŊA WƐ na pɛ-ba se ba taa ke to 

baŋa ne mo. 7 Levi tiina bam jeɡe se ba fɔɡe ba zeɡe ba ɡilimi pɛ wom mo ba ke tetare 

ne, ye ba zei ba jara zela. Nɔɔno wolo ná zo diɡa kam, se á yɔɔre á ɡo kotu. Pɛ wom 

nam na wó vo mɛ maama to, se abam de ta‑á wo o tei ne.”  
8 Levi tiina bam, de Judah tiina bam maama ma seene ba tɔɡe ni delo maama Wɛ 



kaanem tu Jehoyada na taɡa to. Ba dedoa dedoa ma ja ba nɔɔna ba ba Jehoyada tei, 

ne ko ná ye balo na tui totoŋa siu dɛ ne to, de balo na ti ba totoŋa siu dɛ ne to de. 

Kokuri to, Jehoyada wo pɛ ba popɔre maama chwoŋa se ba yaɡe ba totoŋa. 9 Jehoyada 

ma kwei chichwoa de jara-keim nantane selo déem na ye David nyem ye te tiɡi Wɛ 

wara-jei sem ne to o pa jar-keira dedɛɛra bam. 10 O ma pa se nɔɔna bam maama vo ba 

zeɡe ba ɡilimi pɛ wom ba ke tetare ne, ye ba zei ba jara zela. Ba déem tiɡisi ba tete 

Wɛ diɡa kam jei maama ne, jaɡwia seeni de jazem seeni, ko zeɡe kaanem bimbini dem 

takeiri ne de diɡa kam tete yiɡa ne. 11 Jehoyada de o bia bam déem ma ja pɛ wom bu 

Joasa ba ja ba nwoŋi. Ba ma kwei paare yipuɡa kam ba pu o yuu ne, ye ba daare ba 

kwei paare tiŋim seina tɔnɔ kom ba ke o jeŋa ne. Ba ma lwo nuɡa o yuu ne ba ma ba 

tiŋi‑o paare. Nɔɔna bam ma tɔɔle ba we, “Wɛ wó pa pɛ wom momwɛ-dɛɛre!”  
12 Atalia na niɡi nɔɔna bam na ke sɔɔ ye ba tei pɛ wom to, o ma ke lela o nwoŋi o vo 

BAŊA WƐ wara-jei sem o daare o na nɔn-kɔɡɔ kom. 13 O ma na pɛ wom na zeɡe ywei 

delo na wo Wɛ diɡa kam ni ne to teiŋa ne, ne ba na yeini ba ke tei ba tiŋi pɛ to. 

Dedɛɛra bam de balo na wui nabwanno to maa zeɡe pɛ wom takeiri ne. Teo kom 

nɔn-bia bam maama maa chaka de wopwolo ye ba badwonna wui nabwanno. 

Lein-leena bam de maa zeɡe da de ba kwɛɛra zela ba mɔɔne lei ba seini pɛ wom. 

Atalia na nɛ konto to, o ma ja o ɡwaaro tem o vaŋe o kaare ye o we, “Bebare-nyena 

mo zaŋe a baŋa ne!”  
14 Jehoyada ma ta de jar-keira dedɛɛra bam o we, “Ja-na Atalia á nwoŋi Wɛ diɡa kam 

wone á ke‑o babɛ sem ɡena tetare ne. Nɔɔno ná kwaane se o woli‑o, se á kwei se-zɔɔ á 

ɡo kotu.” Kokuri to, Jehoyada ya maŋe o ta we, ba yé ɡo Atalia BAŊA WƐ diɡa kam 

wone. 15 Ba ma zi Atalia ba ja ba nwoŋi ba vo pɛ sɔŋɔ kom. Ba ma pa o tɔɡe 

manchwoŋo ni mɛ sisei na tɔɡe da se zoore nabwoo kom to, ye ba daare ba ɡo‑o jei 

sem konto ne.*  
16 Wɛ kaanem tu Jehoyada ma pa se o de pɛ wom de nɔɔna bam maama ɡwoni ni de 

BAŊA WƐ we, ba wó taa ye BAŊA WƐ tete nɔɔna. 17 Nɔɔna bam maama déem ma vo ba 

zo Baal jwoni diɡa kam ba yiɡi ka maama ba de teɡa ne, ba daare ba chochoɡe 

kaanem bimbina yam de jwoni kamwaro tem maama. Ko ta ná ye Baal kaanem tu 

Matan, ba jaane‑o bimbina yam takeiri ne mo ba ɡo.  
18 Jehoyada ta ma kuri balo na ye kaanem tiina de Levi dwi tiina to se ba taa nii 

BAŊA WƐ diɡa kam totoŋa yam baŋa ne, ne Pɛ David déem na pɔɔre ba totoŋa yam tei 

to. Banto ye se ba taa zwɛ vara ba ke kaanem ba pa BAŊA WƐ, ba daare ba taa leeni lei 

de wopwolo, ne Moses nia yam de David bera yam déem na ye tei to. 19 O ta ma kwei 

nɔɔna o zeɡe BAŊA WƐ diɡa kam manchwo-peena yam ne, se ba taa cho se nɔɔna balo 

maama na wo kwɛ ba tete de chullu tem to yé zo ka wone.  
20 O laam ma tɔɡe de jar-keira dedɛɛra bam, de nakwa bam, de yiɡa tiina bam, ko ta 

woli de teo kom nɔn-bia bam maama, se ba vo ba ja pɛ Joasa ba ja ba nwoŋi BAŊA WƐ 

diɡa kam wone. Ba ma ja‑o ba vo ba tɔɡe ka ni delo na wo baŋa seeni to ba vo ba zo 

pɛ sɔŋɔ kom. Ba ma ja Joasa ba pa o jeini paare yituŋu kom baŋa ne. 21 Nɔn-bia bam 

maama maa chaka de wopwolo. Ko kwaɡa ne teo kom maama ma ke ziim, ba na ɡo 

Atalia to ŋwaane.  

24 

Joasa na kwɛ Wɛ diɡa kam tei to  

2 Pwa 12:1-16  

1 Joasa déem jeɡe bena yarepɛ mo ye o di Judah teo paare dem. O ma jeini 

Jerusalem ne o di paare bena finna. O nu yere mo Zibia, o na nwoŋi Beeriseba to. 2 Wɛ 

kaanem tu Jehoyada ta na wo o ŋwea wone maŋa kalo to, Joasa totoŋa su BAŊA WƐ yi 

mo. 3 Jehoyada ma kuri kaana balei o pa Joasa se o di o ma o ke o kaana. Ba de ma lo 

bia ded‑o, bakeiri de busankane.  
4 Ko na wora ko wora to, Joasa boboŋa ma ja se o fɔɡe o kwɛ BAŊA WƐ diɡa kam. 5 O 

ma la kaanem tiina bam, de Levi tiina bam o ke daane ye o ta de-ba o we, “Véi-na á 

tole Judah teene dem maama wone á jwoŋi bene dem wone lampwoo kom nɔɔna bam 

maama tei ne, se dé ma dé fɔɡe dé kwɛ Wɛ diɡa kam. Nam yé dáane-na de totoŋe 

dem.” Levi tiina bam nam wo ke ba yiɡa totoŋe dem wone.  
6 Pɛ wom ma da ko ŋwaane o toŋe o bwoŋi kaanem nakwe tu Jehoyada ye o bwei‑o 

o we, “Bɛŋwaane mo nmo wo nii ko baŋa ne se Levi tiina bam kaare ba vo Jerusalem 

de Judah teene dem maama wone ba jwoŋi lampwoo kolo na ye Wɛ ni-ɡwonim vwei 



dem ŋwaane to? BAŊA WƐ tontoŋeno Moses déem tiŋi ni dem konto mo o pa Isarele 

kɔ-fɔrɔ kom ye ba de sɛ.”  
7 Puseŋ-nyem Atalia bia bam nam ya ŋɔɡe ba zo Wɛ diɡa kam wone mo ba chɔɡe-ka. 

Ba ta bere ba vere wonnu telo na ye wose BAŊA WƐ ŋwaane to mo ba ja ba nwoŋi ba 

ma ba zuli Baal jwona yam.  
8 Pɛ wom ma pa ni ye ba kwei dɛ ba maɡe dakaa ba daare ba zeɡe-ka pwooni yiɡa 

ne, se ko maŋe de BAŊA WƐ diɡa kam manchwo-peena yam. 9 Ba ma toŋe kwora 

Jerusalem de Judah teene dem maama wone se nɔɔna bam ja lampwoo ba ba ba pa 

BAŊA WƐ, ne Wɛ tontoŋeno Moses déem na pɛ Isarele tiina bam ke tei kaɡoa yuu ne 

to.* 10 Dedɛɛra bam de nɔɔna bam maama ma ja ba sabia ba ba Jerusalem de wopwolo. 

Ba ma kwei ba pɛɛra yam ba de dakaa kam wone pa ka ba ka su. 11 Dɛ maama wone, 

Levi tiina bam ná kwei dakaa kam ba ja ba vo pɛ wom dedɛɛra bam tei, ye ba ná nɛ 

we sabia bam daɡa, pɛ wom tɔn-poponno wom, de kaanem nakwe tu zeinnu wom 

yeini ba lwo ka wo sabu kom mo ba tiŋi, ye ba jwoori ba ja dakaa kam ba vo ba zeɡe 

ka ya na zeɡe mɛ to. Ba yɔɔre ba ke konto mo dɛ maama pa ba ba ba la sabu zanzam. 
12 Pɛ wom de Jehoyada ma kwei sabu kom ba ke nɔɔna balo na wó taa nii BAŊA WƐ 

diɡa kam totoŋa baŋa ne to jeŋa ne. Banto de ma beeri lɔra, de ɡwaro, ye ba ŋwe-ba 

se ba taa toŋa ba kwɛ BAŊA WƐ diɡa kam. Ba déem ta beeri balo na yei luuru de 

channa totoŋa to mo se ba de taa kwɛ wonnu.  
13 Tontoŋena bam maa ye jawale-nyena, pa totoŋa yam yɔɔre ya vei yiɡa. Ba ma fɔɡe 

ba kwɛ Wɛ diɡa kam ba ti pa se ka tɔɡe chwoŋa ye ka tiini ka dana.* 14 Ba na toŋe ba ti 

konto to, ba ma ja sabu kolo ta na daare to ba vo ba pa Pɛ Joasa de Jehoyada. Ba de 

ma kwei-ko ba pa nɔɔna se ba ma ba ke sabu-seŋa de lu-nyenno zwe de zela 

yadwonna BAŊA WƐ diɡa totoŋa yam de zwɛɛm pɛɛra kaanem dem ŋwaane. Maŋa kalo 

Jehoyada ta na wo o ŋwea wone to mo nɔɔna déem yeini ba kwei zwɛɛm pɛɛra ba ke 

kaanem ba pa BAŊA WƐ o wara-jei sem ne.  
15 Jehoyada déem nam ya tiini o kwe mo se ko maŋe de bena bi de fintɔ ye o laam te. 

16 Ba ma ja‑o ba vo ba suli David teo Jerusalem ne mɛ ba na yeini ba suli pwa to. Ba ke 

konto o na toŋe wo-laaro Isarele teo kom ne o pa Wɛ, de Wɛ diɡa kam to ŋwaane mo.  

Joasa puseŋa kikia yam  

17 Ko daare, Jehoyada toone kwaɡa ne, mo Judah teo dedɛɛra bam vei Joasa tei ba 

jɔɔne‑o. Ba na lwori ba nia daane to, pɛ wom ma sɛ se o ke ba boboŋa yam ne. 
18 Konto baŋa ne mo Judah tiina bam swei Wɛ diɡa kam swia. Ba ma da ba zuli Asera 

nyenyeɡo dɛ, de jwona yadwonna, ba daare ba yaɡe ba nabaara Wɛ wom zula. Ba na 

saɡe chwoŋa de ba wɛleera kikia yam konto to, BAŊA WƐ bane ma zaŋe de Judah tiina 

bam, de Jerusalem tiina bam. 19 De ko de, BAŊA WƐ ta toŋe o sampwori mo se ba kaane 

nɔɔna bam se ba pipiri ba jwoori o tei. Nɔɔna bam ma ve se ba cheiɡi sampwori sem 

taane dem.*  
20 BAŊA WƐ Jworo déem ma chu kaanem tu Jehoyada bu Zekaria baŋa ne. O ma zeɡe 

nɔɔna bam yiɡa ne o ta o we, “Wɛ na taɡe tei to mo tento: Bɛŋwaane mo abam yeini á 

ve BAŊA WƐ nia yam? Abam yɔɔre á beeri cham mo á pa á tete. Abam na nwoŋi BAŊA 

WƐ kwaɡa ne to ŋwaane, o de dole abam mo o yaɡe.”  
21 Nɔɔna bam ma ke bana se ba ɡo Zekaria. Pɛ Joasa ma pa ni pa ba dole‑o de 

kandwa ba ɡo BAŊA WƐ diɡa kam konkɔlɔ kom wone.* 22 Pɛ wom swei Jehoyada ya na 

ke‑o lanyerane tei to mo pa se o ɡo o bu Zekaria. Zekaria na wora o to to, mo o taɡa o 

we, “BAŊA WƐ wó nii o na kolo á na jeɡe á ke to se o yiri jene o pa-ne.”  
23 Bene dem konto maa na yɔɔre de wora de ti to, mo Siria tiina jar-keira tu ba 

kwaare jara de Joasa. Jara yam ma yi Jerusalem de Judah teene dem maama. Siria 

jar-keira bam ma yɔɔre ba ɡo Judah yiɡa tiina bam maama, ye ba daare ba pɛ ba 

jejeɡero tem maama ba ja ba jwoori Damasika se ba ke-te ba pɛ wom jeŋa ne. 24 Siria 

jar-keira bam déem seene ba ye fenfee yerane mo. De ko de, BAŊA WƐ yaɡe chwoŋa 

mo pa ba wane Joasa jar-keira kɔ-fɔrɔ kom ba di. Judah tiina bam déem na lɔɡe BAŊA 

WƐ wom na ye ba nabaara Wɛ kwaɡa ne to ŋwaane mo o waare Joasa. 25 Jara yam na 

ke ya ti ye Siria jar-keira bam maa viiri to, de Joasa tiini o na zonne mo. O tete 

dedɛɛra ma bwɛ daane se ba ɡo‑o, o na ɡo kaanem tu Jehoyada bu Zekaria to ŋwaane. 

Ba ma li‑o ba ɡo ye o tiɡi o peiɡa jei ne. Joasa na teɡe to, ba ma suli‑o Jerusalem ne, 

ye ko dae yibeela yalo ba na yeini ba ke pwa ya wone to ne.  
26 Ko déem ye Zabadi wolo nu na ye Amon tiina bukɔ Simeafi to, de Jehozabadi wolo 

nu na ye Moaba tiina bukɔ Simirifa to mo ke bana ba vo ba ɡo Joasa. 27 Ko nam ná ye 

Joasa bia bam yera taane, de Wɛ sampwori sem na pworisi wonnu telo ko vo o tete 

seeni to, de o na fɔɡe o kwɛ Wɛ diɡa kam tei to memaŋa, te maama popone te tiɡi Pwa 

Seina tɔnɔ kom wone. Joasa bu Amazia ma leiri o yuu ne o ji pɛ.  

25 

Judah teo pɛ Amazia taane  

1 Amazia déem jeɡe bena finlei-yanu mo ye ba tiŋi‑o paare. O ma jeini Jerusalem ne 

o di paare dem o ke bena finlei-noɡo. O nu yere mo Jehoadin ye o nwoŋi Jerusalem. 
2 O totoŋa déem su BAŊA WƐ yi lanyerane, se ko nam dae de o wo maama mo o toŋe. 
3 O na yɔɔre o jeini paare dem baŋa ne to, o ma ɡo nɔɔna balo déem na jaane o kwo ba 

ɡo to. 4 O nam wo pɛ ba ɡo nɔn-ɡora bam konto bia bam. O déem sɛ ni delo BAŊA WƐ 

na pɛ Moses to. Ni dem konto bere we, “Kwoa ba jeɡe se ba te ba bia kikia ŋwaane. 

Bia de nam ba jeɡe se ba te ba kwoa kikia ŋwaane. Nɔɔno ná maŋe se o te, ko wó taa 

ye o tete yuu lwarem ŋwaane mo.”  
5 Amazia déem ma la Judah dwi tiina de Benjamin dwi tiina bam. O ma pɔɔre-ba pa 

ba ye jar-keira kɔɡɔ de kɔɡɔ se ko tɔɡe ba sɔ-yuni tem na ye tei to. O ma pɔɔre-ba 

nɔɔna moro moro, de nɔɔna bi bi mo, ye o daare o kuri dedɛɛra se ba taa nii kɔɡɔ 

maama baŋa ne. O ma jeeli balo na yi bena finlei ba daŋe ye ba yei jara keim to ni. Ba 

déem ye baara morro bia yatɔ (300,000) mo, ba na maŋe se ba zeeri chichwoa, de 

jara-keim nantane to. 6 Amazia ta ma kwei lu-nyenno kilo morro tetɔ de bia yana 

(3,400) o ŋwe jar-keira morro bi (100,000) na nwoŋi Isarele laŋa kam to se ba ba ba 

woli o tete jar-keira bam wone.  
7 Wɛ sampwora kadwoŋi nam yɔɔre o ba o tei o ta ded‑o o we, “Pɛ, yé pa Isarele tiina 

jar-keira bam konto tɔɡe de nmo nɔɔna bam ba vo ba ke jara yam. Kokuri to, BAŊA WƐ 

dole Isarele tiina bam o yaɡe mo. O yɔɔre o ve Efrayim dwi tiina bam maama mo. 
8 Nmo ná maŋe n vɔ pu-dɛa tei maama n vo n ke jara yam, nam lɔre we Wɛ wó pa n 

dona bam chwoŋa se ba wane‑m. Wonto mo jeɡe dam se o pa nɔɔna di yiɡa jara wone, 



ye o ta wae o pa ba toe de.”  
9 Amazia ma bwei Wɛ sampwora kam o we, “Se ko ná ye lu-nyenno tem a na ŋwe 

Isarele jar-keira bam ŋwaane to, a nam wó ke tɛ mo?” Wɛ tontoŋeno wom ma leiri o 

we, “BAŊA WƐ wó wane o pa‑m nyɔɔre delo na tiini de dwoi konto to.”  
10 Amazia ma pa jar-keira balo na nwoŋi Efrayim laŋa kam ne ba ba to ni we, ba 

jwoori ba sam. Keim dem konto ma pa ba bane tiini de wiira de Judah tiina bam, ye 

ba jwoori ba viiri de ban-lom.*  
11 Amazia ma yɔɔre o vɔ pu-dɛa o ja o jar-keira bam o vo Yɛ bwolo kom. Dáane mo o 

ke jara de Edom tiina, ye o ɡo ba jar-keira morro fuɡa (10,000). 12 Judah tiina bam ta 

wane ba zi Edom jar-keira morro fuɡa (10,000) badwonna ye ba ta ŋwe. Ba ma 

kale-ba ba ja ba di pe-dedɔrɔ yuu. Ba laam ma zeɡe peo kom yuu ne ba yiɡi-ba ba de 

teɡa ne pa ba maama to ba te.*  
13 Ko daare ko ná ye Isarele jar-keira balo Amazia na pɛ se ba jwoori ba sam pa ba 

wo tɔɡe ba ke jara yam to, banto vei ba li ba chɔɡe Judah teene dedwonna mo. Ba 

zeɡe Samaria seeni mo ba chɔɡe teene dedɛ ba vo ba yi Bɛte-Horon. Ba ma ɡo nɔɔna 

morro tetɔ (3,000) ye ba daare ba vere wonnu dedɛ ba ja ba viiri.  
14 Amazia na wane Edom tiina bam ye o maa jwoori Jerusalem to, o jaane ba jwona 

mo o woli da o ba. O déem ma chwi-ya o zeɡe ye o tiiri ya yiɡa ne, o daare o ke 

kaanem o pa-ya. 15 BAŊA WƐ bane ma tiini de fuli Amazia baŋa ne. O ma toŋe o 

sampwora Amazia tei ne de kwora o bwei o we, “Bɛŋwaane mo nmo jeɡe wa-yɔɔro 

tento n zula, ye ya maŋe ya wo wane ya tete nɔɔna ya jwoŋi n jeŋa ne ya yaɡe?”  
16 Wɛ sampwora kam na jeɡe taane dem o ŋɔɔne to, mo pɛ wom ɡwoni o zo taane 

dem wone o we, “Ei! Dé kuri nmo mo se n ta‑n tui pɛ wom yiɡa n bere‑o wonnu na? 

Nmo ná wo yaɡe taane dem, a wó pa ba ɡo‑m.” Wɛ sampwora kam ma seene o yaɡe 

taane delo o ya na jeɡe o ŋɔɔne to, ye o ta o we, “Amo nam lɔre jaja we Wɛ jaane 

boboŋa mo se o chɔɡe‑m n totoŋ-balɔrɔ kom ŋwaane. N ta ma ve se n cheiɡi a taane 

dem.”  
17 Dɛ dedwe mo Judah teo pɛ Amazia bane de o nɔɔna bam ye o daare o toŋe o 

tontoŋena se ba vo ba ɡware Isarele teo pɛ Jehoasa na ye Jehohaza bu ye o ta ye Jehu 

naa to. Amazia ma ta ded‑o we, “Ba n jeeri-ne se dé ke kayiŋu.” 18 Pɛ Jehoasa ma 

jwoori o toŋe kwora o pa Judah teo pɛ Amazia o we, “Sabara kadwoŋi mo zeɡe 

Lebanon ne ka toŋe kwora ka pa Sedare tei-zɔŋɔ Lebanon ne ka we, ‘Kwei n bukɔ wom 

n pa a bu se o di o ma o ke kaane.’ Konto nɛ sem ni ne mo ɡa-varem zeɡe Lebanon ne 

ka nɔne sabara kam ka chɔɡe. 19 Nmo bere n tete we, n wane n di Edom tiina bam mo 

pa se n cho n vɔna konto. Nam ya maŋe n sɔŋɔ ne se n jwoŋi zula. Bɛ mo ye n boŋe se 

n vaare lɛɛro n yaɡe nmo tete yuu ne, de Judah tiina de yuu ne?”  
20 Amazia ma se o zwa de taane dem konto. Kokuri to, ko ye Wɛ boboŋa mo se o tɔɡe 

dáane o waare Amazia de o na lɛɛne o zuli Edom tiina jwona yam to. 21 Ko kwaɡa ne 

Isarele teo pɛ Jehoasa ma la o jar-keira o ke daane ye ba vo Judah teo Bɛte-Semesa ba 

kwaare jara de Amazia. 22 Isarele jar-keira bam ma wane ba di Amazia de o nɔɔna bam 

pa se ba maama duri ba jwoori ba sam. 23 Pɛ Jehoasa ma zi Amazia Bɛte-Semesa ne. O 

ma ja‑o o vo Jerusalem. Dáane mo o bwori teo kom kabira kalo na zeɡe Efrayim Ni 

dem ne se ka vo ka yi Guɡworo Ni dem to. Ka laŋa kam déem ye naba-laara bia yalei 

mo. 24 O ma vo o zo Wɛ diɡa kam o vere ka sabu-seŋa de lu-nyenno wonnu maama, de 

ka lonne zela yalo Obed-Edom dwi dem na yere to. O ta ma pɛ jejeɡero telo na tiɡi pɛ 

sɔŋɔ kom ne to. O ma ja te maama o jwoori Samaria. O ta ma ja teo kom nɔɔna o ja 

viiri se ko fe Judah teo pɛ se o sɛ o ni.  
25 Isarele teo pɛ Jehoasa toone dem kwaɡa seeni, Judah teo pɛ Amazia déem ta nɛ 

bena fuɡa-yanu mo ye o laam te. 26 Amazia déem na di paare ye o ke wonnu telo 

maama to, ko zeɡe o paare dem boboa ne se ko yi de na kweeli maŋa kalo to, ba 

popone-te ba tiŋi Judah de Isarele Pwa Seina tɔnɔ kom wone. 27 Ko déem na zeɡe maŋa 

kalo Amazia na mɛ o kwaɡa o ya BAŊA WƐ to, Jerusalem dedɛɛra badwonna ke ni 

daane mo se ba ɡo‑o. O ma duri o vo Lakisi. O dona bam ma toŋe nɔɔna se ba pare‑o. 

Ba ma yi‑o ba ɡo Lakisi ne. 28 Ba ma kwei Amazia yera yam ba daŋe sisein-nɔɔno baŋa 

ne ba ja ba jwoori Jerusalem. Ba ma kwei‑o ba suli o kwoa bam yibeeli ne.*  

26 

Judah teo pɛ Yuzial taane  

2 Pwa 15:1-7  

1 Judah tiina bam maama ma kuri Yuzia se o leiri o kwo Amazia yuu ne o ji pɛ, de o 

na jeɡe bena fuɡa-yaredo to de.* 2 Yuzia kwo toone kwaɡa ne, o déem ma jwoori o 

jwoŋi Elofe teo kom o woli Judah kateiri dem wone, ye o fɔɡe o lɔ-ko.  
3 Yuzia déem jeɡe bena fuɡa-yaredo mo ye ba tiŋi‑o paare. O ma jeini Jerusalem ne o 

di paare dem o ke bena finnu-yalei. O nu wom yere mo Jekolia ye o nwoŋi Jerusalem. 
4 O totoŋa déem su BAŊA WƐ yi lanyerane, nenɛɛne o kwo Amazia na ke tei to. 
5 Zekaria déem mo yeini o bere‑o Wɛ chwoŋa na ye tei to. Zekaria ta na ŋwe to, Yuzia 

yɔɔre o zuli BAŊA WƐ mo. O maa na zuli Wɛ konto to, Wɛ de pɛ o wonnu ke lanyerane 

mo te pa‑o.*  
6 Yuzia ma vo o kwaare jara de Filisi tiina bam. O ma vo o li Gafa, de Jabenɛ, de 

Asedodi teene dem o yiɡi de kabiri sem o de teɡa ne. O laam ma lɔ teene pa de bwola 

de Asedodi, dedaane Filisi tiina bam na zoore jei sedaara ne to. 7 Wɛ ma woli‑o pa se o 

wane Filisi tiina, de Meyunim tiina, de Arabi tiina balo na zoore Guri-Baal seeni to 

maama. 8 Amon tiina bam de maa jaane pɛɛra ba tui ba pae Yuzia se ba sɛ ba pa‑o. O 

yere déem tiini de zaŋe jei maama ne se ko vo ko yi Ejipti teo siseini, o na tiini o jeɡe 

dam to ŋwaane.  
9 Yuzia déem lɔɡe di-dedwaaro Jerusalem teo kabira kam ne mo o zeɡe pa teo kom 

dana. O ke konto Guɡworo Ni dem teiŋa ne, de Bwolo Ni dem teiŋa ne, dedaane mɛ 

seeni kabira kam na ɡuɡwoli to ne. 10 O ta ma pa ba lɔ di-dedwaaro ba zeɡe kaɡoa 

kam ne, ye ba daare ba ko vola dedɛ, o na jeɡe vara dedɛ wɛ-zoore seeni bwollu tem 

ne, de te-kampare jei sem ne to ŋwaane. Zwonnu laŋa kam ne, de te-ywoŋa jei sem ne 

o tontoŋena maa vare teɡa kam ba pa‑o ye ba jeiri Vini teeni, o na swoi varem de kɔnɔ 

totoŋa to ŋwaane.  

11 Yuzia déem ta jeɡe jar-keira balo na yei jara keim laŋa chekke to. Ba maa ye siri se 

ba nwoŋi kɔɡɔ de kɔɡɔ ba ke jara. Tɔn-poponno Jeyeli de o kwaɡa nɔɔno Maaseya mo 

yeini ba tiɡisi-ba ba ke daane ne ba na jeeli ba ni dem se ko maŋe tei to. Pɛ sɔŋɔ 

dedɛɛro Hanania déem nii jar-keira kɔɡɔ kom maama baŋa ne mo. 12 Sɔ-yuni yiɡa tiina 

balo na tei jar-keira bam kɔɡɔ de kɔɡɔ to déem ye nɔɔna morro telei de bia yaredo 

(2,600) mo. 13 Ba nam na jeɡe nɔɔna balo ba nii to maama ye jar-keira morro bia yatɔ 

de yarepɛ dedaane bia yanu (307,500) mo. Banto maama yɔɔre ba yei jara-keim laŋa 

chekke, pa se ba wae ba cho pɛ wom se o dona yé wane‑o. 14 Yuzia ma kwei jara-keim 

nantane, de chichwoa, de yu-ɡwonnu, de jara-keim ɡwaaro, de tɛ, de napana kandwa 

o pa-ba. 15 O ma pa o tontoŋena badwonna ke wonnu telo na wae te tae chena, ye te 

dole kandwa-zana te yaɡa ba dona baŋa ne to. O ma zeɡe wonnu tem konto Jerusalem 

kabira di-dedwaaro tem ne, de kabira ɡuɡworru tem ne. Yuzia yere dem déem tiini de 

zaŋe jei maama ne, Wɛ na tiini o zeini‑o pa o na dam dedɛ to ŋwaane.  
16 O nam na tu o na dam to, mo o bere o tete kamunim. Konto nam mo yɔɔre ko pa o 

to teɡa ne. Dɛ dedwe, o ma tusi o chɔɡe o Tu BAŊA WƐ yiɡa ye o zo Wɛ diɡa kam wone 

se o zwɛ talwoŋ-ywoŋa ka bimbini dem baŋa ne. 17 BAŊA WƐ kaanem tu Azaria ma tɔɡe 

de kaanem tiina funɔnɔ ba na jeɡe pu-dɛa to, pa ba zo o tei. 18 Ba ma yɔɔre ba ta ded‑o 

ba we, “Pɛ Yuzia, ko dae ko chwoŋa ne se n zo ywo n zwɛ talwoŋa n pa BAŊA WƐ. Ko 

ye Aron dwi dem mo BAŊA WƐ pɔɔre o zeɡe se ba taa ye kaanem tiina ba zwɛ talwoŋa 

kam ba pa‑o. Nwoŋi da o diɡa kanto ne. Nmo saɡe chwoŋa mo, pa Yuu-tu BAŊA WƐ 

daa bá ke‑m lanyerane.”  
19 Yuzia nam ya zei min-chala zoŋa mo o ti o yiɡa se o zwɛ talwoŋ-ywoŋa kam. O 

bane ma zaŋe. O ma zeɡe BAŊA WƐ diɡa talwoŋa zwɛɛm bimbini dem yiɡa ne o baɡe 

kaanem tiina bam. O na jeɡe-ba o baɡe to, mo naywaane jaweo kom bobo ko zaŋe o 

tiri seeni. 20 Kaanem nakwe Azaria de kaanem tiina badaara bam ma maane we 

naywaane mo to pɛ wom yera ne. Ba na nɛ konto to, ba ma zeili‑o pa o nwoŋi lela. O 

tete de ma ke lela se o nwoŋi da, BAŊA WƐ na pɛ se lɛɛro yi‑o to ŋwaane.  
21 Naywaane jaweo kom déem wo yaɡe Yuzia yera kɔtaa. O dɛ de jaweo kom konto 

mo o vo o te. O déem zoore sɔŋɔ kolo na ye dáa dáa to wone mo, jawe-chɛɔ na wae ko 



lɔɡese nɔɔna to na jeɡe‑o to ŋwaane*. O maa ba jeɡe chwoŋa se o zo BAŊA WƐ diɡa 

kam ne. O bu Jotam ma leiri o nii pɛ sɔŋɔ kom de teo kom nɔn-bia baŋa ne o pa‑o.  
22 Yuzia déem na di paare ye o ke wonnu telo maama to, ko zeɡe o paare dem boboa 

ne se ko yi de na kweeli maŋa kalo to, mo Wɛ sampwora Izaya na ye Amozi bu to 

popone-te o tiŋi. 23 Yuzia ma te ye o vo o kwoa tei. Ba ma kwei‑o ba suli pwola kalo na 

ye pwa bam nyem to wone. Ba nam wo ke‑o o kwoa yibeeli wone, kokuri to, ba déem 

taɡe mo ba we, “Naywaane jaweo kom mo jeɡe‑o.” O bu Jotam ma leiri o yuu ne o ji 

pɛ.*  

27 

Judah teo pɛ Jotam taane  

1 Jotam déem jeɡe bena finlei-yanu mo ye ba tiŋi‑o paare. O ma jeini Jerusalem ne o 

di paare dem bena fuɡa-yaredo. O nu wom déem mo ye Zadoki bukɔ Jerusa. 2 O totoŋa 

ma su BAŊA WƐ yi lanyerane, nenɛɛne o kwo Yuzia déem na ke tei to. O nam wo zo 

BAŊA WƐ diɡa kam o chɔɡe ka chullu tem ne o kwo déem na ke tei to. Nɔɔna bam maa 

ke totoŋ-zɔɔna ba chɔɡe BAŊA WƐ yiɡa. 3 Jotam ma fɔɡe o lɔ Wɛ wara-jei sem ni delo 

na wo baŋa seeni to, ye o ta tiini o kwɛ teo kom kabira kalo na bwola de Ofeli peo 

kom to. 4 O déem ta lɔɡe teene mo Judah zwonnu laŋa kam ne o zeɡe, ye o daare o lɔ 

dam jei dedɛ o yaɡe kaɡwe sem jei ne.  
5 Jotam déem vei o ke jara de Amon tiina pɛ de o nɔɔna mo ye o di-ba. O déem ma 

kwei bena yatɔ o fe Amon tiina bam pa bene maama wone ba jeɡe se ba taa jaane 

lu-nyenno kilo morro tetɔ de bia yana (3,400), de baninam ywollu morro fintɔ 

(30,000), de chaaran ywollu morro fintɔ (30,000) ba tui ba pa‑o.  
6 Jotam déem tiini o na dam mo, o na seene o yia o tɔɡe o Tu BAŊA WƐ boboŋa yam 

to ŋwaane.* 7 Jotam déem na di paare ye o ke wonnu telo to, de o na kwaare jara de 

teene delo to, ko woli de chwei selo o na tɔɡe to maama, ba popone-te ba tiŋi Isarele 

de Judah Pwa Seina tɔnɔ kom wone. 8 Jotam déem jeɡe bena finlei-yanu mo ye ba 

tiŋi‑o paare. O ma jeini Jerusalem ne o di paare dem bena fuɡa-yaredo. 9 Jotam ma te 

ye o vo o kwoa tei. Ba ma kwei‑o ba suli David teo Jerusalem ne. O bu Ahaz ma leiri o 

di paare.  

28 

Judah teo pɛ Ahaz taane  

1 Ahaz déem jeɡe bena finlei mo ye ba tiŋi‑o paare. O ma jeini Jerusalem ne o di 

paare dem o ke bena fuɡa-yaredo. O nam wo toŋe o pwoli BAŊA WƐ wo, nenɛɛne o 

nabaaro David na ke tei to. 2-3 O déem tusi de o na kwei Isarele teo pwa bam 

totoŋ-naɡa to mo. O ma mɔ kamwaro o lwoni Baal jwona yam o zeɡe, ye o daare o ke 

kaanem Ben-Hinom bwolo kom ne. O ma zwɛ o tete bia o ma o ke kaanem o pa jwona 

yam. O keim dem konto bere we o lwoni totoŋ-zɔɔna yalo dwi-ɡɛ tiina bam na ke ye 

Wɛ zeili-ba teɡa kam ne o daare o pa Isarele tiina bam jeini to mo.* 4 Ko ná ye wara-jei 

sem ne, de zwonnu tem baŋa ne, de teeni maama kuri ne, o déem yeini o ke kaanem 

de zwɛɛm pɛɛra mo jei sem konto maama ne.  
5 BAŊA WƐ ma da ko ŋwaane o pa o to Siria teo pɛ dam kuri ne. Siria tiina bam ma 

wane‑o jara wone. Ba ma kale o nɔɔna bam dedɛ ba ja ba vo Damasika pa ba ji peena 

da.  

Konto kwaɡa ne, Wɛ ta pɛ Isarele teo pɛ mo na chwoŋa o wane Ahaz de o nɔɔna 

bam, pa ko zo ba yera lanyerane. 6 Remalia bu Peka ma zaŋe o ɡo Judah bembɛ morro 

bi de finlei (120,000) dɛ dedwe wone. Ko ye Judah tiina bam na mɛ ba kwaɡa ba ya 

BAŊA WƐ wom na ye ba nabaara Wɛ to ŋwaane mo lɛɛro tento maama yi-ba. 7 Efrayim 

tu Zikiri na yɔɔre o ye babea to ma ɡo Judah pɛ wom bu Maaseya, de Azerikam wolo 

na nii pɛ sɔŋɔ kom baŋa ne to, de Elikana wolo wom dam na saŋe pɛ wom kwaɡa to. 
8 Isarele tiina bam ta fe ba chorro Judah tiina kaana de ba bia morro bia yalei 

(200,000) mo ba kale ba ja ba vo Samaria. Ba déem ta ma vere ba jejeɡero dedɛ ba 

woli da ba zeŋe ba viiri.  

9 Wɛ sampwora déem mo wora, o yere mo Odeda. O maa zoore Samaria teo kom 

wone. Isarele jar-keira bam na jwoori ba maa zoore Samaria teo to, mo o nwoŋi se o 

jeeri-ba. O ma ta de-ba o we:  

“Ko ye BAŊA WƐ wom na ye á nabaara Wɛ to bane na zaŋe de Judah tiina bam to 

ŋwaane mo o pɛ abam na chwoŋa á wane-ba. Abam nam tiini á ɡo-ba ye ŋwaŋa tera, 

pa ko yɔɔre ko daane‑o. 10 Abam laam na boŋe se á pa ba baara bam de ba kaana bam 

ji á kabɛ konto to, á wo lɔre we abam de tete ke wɛleera á chɔɡe á Tu BAŊA WƐ yiɡa 

mo na? 11 Nam cheiɡi-na a taane dem, se á pa ba jwoori ba teo. Ba ye abam tete 

chorro mo. Á ná ve se á ke konto, BAŊA WƐ ban-lom wó to á baŋa ne mo.”  
12 Efrayim teo dedɛɛra bam bana de déem ma zaŋe ba vo ba bwɛ jar-keira balo na 

nwoŋi jara yam wone ba jwoori ba ba to. Banto maa ye Jehohanan bu Azaria mo, de 

Mesilemofa bu Berekia, de Salum bu Jehizekia, de Hadelayi bu Amasa. 13 Ba ma ta ba 

we, “Yé ja-na peena bam konto á zo Samaria teo wo. Dé na maŋe dé ke wɛleera yalo 

to pɛ se BAŊA WƐ bane zaŋe debam Isarele tiina baŋa ne mo. Yé pa-na se wɛleera 

yadwonna taa wo debam yuu ne ya woli da.”  
14 Jar-keira bam ma lɛɛre ba zeɡe dedɛɛra bam de nɔn-kɔɡɔ kom yiɡa ne ba kwei 

peena bam de jejeɡero telo ba na vere to ba yaɡe. 15 Dedɛɛra bana bam ma bwoli 

peena bam ba daare ba le ɡwaaro jejeɡero tem wone ba ma ba kwoli peena balo na 

zeɡe da kalambwolo to. Ba ta ma kwei ɡwaaro, de natera, de wodiiru ba pa peena 

bam maama, ye ba daare ba kwei nuɡa ba ma ba lɛ ba fufwollu. Peena balo ta na 

bwomma to, ba ma kwei-ba ba daŋe bonɛ baŋa ne. Ba laam ma ja peena bam ba 

jwoori ba dwi tiina tei Jeriko ne, teo kolo ba na bwoi we ‘Konkware teo kom’ to. 

Dedɛɛra bam laam ma jwoori Samaria.*  
16 Pɛ Ahaz ma toŋe o tontoŋena se ba vo Asiria teo pɛ tei ba lwoori‑o se o toŋe 

jar-keira se ba ba ba woli‑o.* 17 Kokuri to, Edom tiina bam ya daa tu ba kwaare jara de 

Judah tiina bam mo ba di-ba, ye ba daare ba zi nɔɔna ba ja ba viiri. 18 Filisi tiina bam 

de ma vo Judah wɛ-zoore seeni bwollu tem, de kaɡoa kalo na wo teɡa-kuri seeni to ba 

li teene dedwonna da. Teene delo ba na vere to maa ye Bɛte-Semesa, de Ayijalon, de 

Gederofa, de Sokoo, de Timina, de Gimizo, dedaane de nawuura yam maama. Ba ma 

lɛɛre ba zoore de wone. 19 BAŊA WƐ nam yɔɔre o pa Judah dwi tiina bam tu teɡa mo Pɛ 

Ahaz kikia yam ŋwaane. Kokuri to, wonto mo pɛ chwoŋa se wɛleere puli Judah teo 

kom maama ne, ye o wo ke o cheɡa dedaane BAŊA WƐ. 20 Asiria teo pɛ Tiɡilaf-Pilesa 

ma ba Ahaz tei. O nam wo tu se o woli‑o. O ma jwoori o pa ko tiini ko chɛ Ahaz yera. 
21 Ahaz ta ma kwei lonne wonnu telo na wo BAŊA WƐ diɡa kam ne to dedaane telo na 

wo pɛ sɔŋɔ kom wone, de teo kom nakwa sam dem ne to o toŋe o pa Asiria pɛ wom. 

Konto nam ta wo wane‑o ko zeini.  
22 Cham na tu Pɛ Ahaz baŋa konto to, o yɔɔre o toŋe o chɔɡe BAŊA WƐ yiɡa se ko 

dwoni o ya na ke tei to mo. 23 O ke kaanem mo o pa Siria teo Damasika jwona yam, o 

na boŋe we ya jeɡe dam ya pa Siria tiina se ba wane‑o ba di to ŋwaane. O ya boŋe o 

tete ne mo we, “Ko ye Siria tiina jwona yam mo woli-ba. Amo de nam wó zuli-ya mo 

se ya zeini-ne.” O keim dem konto nam pɛ se lɛɛro ba o baŋa, dedaane o teo kom 

maama baŋa mo.  
24 Ahaz déem ta zo Wɛ diɡa kam wone mo o la ka zela yam o ja o nwoŋi. O ma 

chochoɡe-ya o yaɡe. O ma fɔɡe o pe BAŊA WƐ diɡa kam ni, ye o daare o chwi kaanem 

bimbina Jerusalem teo ni maama ne.* 25 Judah teene dem maama wone de, o ta lɔɡe 

wara-jei bimbina mo, se ba taa vei da ba kaane wa-yɔɔro. Kikia yam konto ŋwaane o 

ma chiŋi BAŊA WƐ wom na ye o nabaara Wɛ to bane o yaɡe.  
26 Ahaz déem na di paare ye o ke wonnu telo to, de o totoŋa yam maama, ko zeɡe o 

paare dem boboa ne se ko yi de na kweeli maŋa kalo to, ba popone-te ba tiŋi Judah de 

Isarele Pwa Seina tɔnɔ kom wone.* 27 Ahaz ma te ye o vo o kwoa tei. Ba ma kwei‑o ba 

suli Jerusalem teo wone, se ko za dae pwa yibeela yam wone mo ba suli‑o. O bu 

Hezekia ma leiri o yuu ne o ji pɛ.  

29 

Pɛ Hezekia na kwɛ Wɛ diɡa kam tei to  

1 Hezekia déem jeɡe bena finlei-yanu mo ye ba tiŋi‑o paare. O ma jeini Jerusalem ne 

o di paare dem o ke bena finlei-noɡo. O nu wom déem ye Zekaria bukɔ Abija mo. 2 O 

totoŋa ma su BAŊA WƐ yi lanyerane, nenɛɛne o nabaaro David déem na ke tei to.*  
3 Bene delo wone Hezekia na jiɡi pɛ to boboa chana kam wone mo o jwoori o pore 

BAŊA WƐ diɡa kam nia yam. O ma pa ba fɔɡe ba kwɛ bworru tem ba zeɡe. 4 O ma 

bwoŋi Wɛ kaanem tiina bam, de Levi dwi tiina bam o ke daane se ba jeeri Wɛ diɡa 

kam konkɔlɔ kolo na yɔɔre wɛ-puli seeni to. 5 O laam ma ta de-ba o we:  

“Abam Levi tiina bam, cheiɡi-na a taane dento! Kwɛ-na á tete se á maŋe de chullu 

tem, se á ta daare á fɔɡe á kwɛ BAŊA WƐ wom na ye á nabaara Wɛ to diɡa kam. Le-na 

wonnu telo maama na wora ye te pae ka jeɡe diɡiru to ka wone. 6 Debam kwoa bam 

nam wo jaane cheɡa de dé Tu BAŊA WƐ wom. Ba ma ve‑o, pa se ba toŋe lwarem ba ma 

ba chɔɡe o yiɡa. Ba déem mɛ ba kwaɡa ba ya BAŊA WƐ de o wara-jei sem maama mo. 
7 Ba ma yɔɔre ba pe Wɛ diɡa napɔrɔ kom nia yam, ye ba yaɡe pa min-zwonnu tem 

dwei. Ba ma ve se ba zwɛ talwoŋa, naa se ba ke zwɛɛm kaanem Isarele tiina Wɛ wom 

wara-jei sem ne. 8 Ko ma pa se BAŊA WƐ ban-lom dem to Jerusalem de Judah teo kom 

maama baŋa ne. O na ke tei o ma o waare-ba to ma so nɔɔna maama pa foone jeɡe-ba, 

ye ba ta jeɡe Judah tiina bam ba yaala, ne abam na nɛa ko na ye tei tento to. 9 Konto 

ŋwaane mo debam dona ɡo dé kwoa bam jara wone, ye ba daare ba pɛ dé bia de dé 

kaana ba ja ba viiri.* 10 Amo boboŋa nam jaane se dé jwoori dé ke ni-sɛɛm mo de BAŊA 

WƐ wom na ye Isarele tiina Wɛ to. Konto mo wó che se o ban-lom daa yé taa wo 

debam baŋa ne. 11 Konto ŋwaane, a bia bam, daa yé ja-na á jeini. Kokuri to, abam mo 

BAŊA WƐ kuri se á ta‑á zeɡe o yiɡa ne á toŋa ye á kaane á pa‑o.”  
12 Levi tiina banto ma zaŋe ba nwoŋi se ba toŋe.  

Kohafe sɔ-yuu nɔɔna bam wone:  

Amasayi bu Mahafe, de Azaria bu Joweli.  

Merari sɔ-yuu nɔɔna bam wone:  

Abidi bu Kisi, de Jehaleli bu Azaria.  

Gereson sɔ-yuu nɔɔna bam wone:  

Zimma bu Joa, de Joa bu Eden.  

13 Elizafan dwi dem wone:  

Simiri, de Jeyeli.  

Asaf dwi dem wone:  

Zekaria, de Matania.  
14 Heman dwi dem wone:  

Jeheli, de Simeyi.  

Jedutuna dwi dem wone:  

Semaya, de Yuzeli.  
15 Nɔɔna bam konto de ma vo ba la ba chorro tem ba ke daane. Ba maama ma vo ba 

kwɛ ba tete de chullu tem, ye ba daare ba fɔɡe ba kwɛ BAŊA WƐ diɡa kam, se ba pa ka 

maŋe de o chullu tem na bere tei to, nenɛɛne Pɛ Hezekia na pɛ-ba ni se ba ke tei to. 
16 Kaanem tiina bam ma zo BAŊA WƐ diɡa kam tete wo se ba kwɛ-ka. Ba ma zeŋe 

wonnu telo maama ba déem na nɛ ka wone ye te biini-ka to ba ja ba nwoŋi pwooni ba 

vo ba zeɡe Wɛ diɡa kam konkɔlɔ kom wone. Levi tiina bam de ma zeŋe-te ba ja ba 

nwoŋi teo kom dáa dáa, ye ba dole-te ba yaɡe Kidoron bwolo kom ne. 17 Ba déem 

bobo ba kwɛɛm totoŋa yam konto boboa chana kam boboa dɛ dem ne mo. Ba na toŋe 

ba ke da nana to, de ba kwɛ pwooni yiɡa jei sem ba vo ba yi BAŊA WƐ diɡa napɔrɔ 

kom. Ba daa ma kwei da nana ba kwɛ BAŊA WƐ diɡa kam tete ba woli da. Ko ye boboa 

chana kam da fuɡa-yaredo dɛ dem ne mo ba déem kwɛ Wɛ diɡa kam maama ba ti.  
18 Ba ma vo Pɛ Hezekia tei ba ta ded‑o ba we, “Debam wane BAŊA WƐ wara-jei sem 

maama dé kwɛ dé ti. Ko ná ye zwɛɛm pɛɛre bimbini dem de de yera zela yam maama, 

ko woli de tabolo kolo ba na yeini ba tiŋi bworobworo ko baŋa ne Wɛ ŋwaane to de 

ko yera wonnu tem maama, dé fɔɡe dé kwɛ te maama mo. 19 Ko ta ná ye wonnu telo 

Pɛ Ahaz na yaɡe o cheɡa de Wɛ ye o le-te Wɛ diɡa kam wone o paare dim maŋa ne to, 

dé ta beeri tento maama dé na, ye dé daare dé kwɛ-te chullu tem seeni. Leile konto te 

maama laam zeɡe BAŊA WƐ bimbini dem yiɡa ne.”  
20 Teɡa na poore tetete to, Hezekia ma la teo kom dedɛɛra bam o ke daane ye ba vo 

BAŊA WƐ diɡa kam. 21 Ba maa jeɡe pɛɛra se ba ma ba ke wɛleere saarem kaanem pɛ 

sɔŋɔ kom tiina ŋwaane, de Wɛ wara-jei sem ŋwaane, de Judah tiina bam maama 

ŋwaane. Ba pɛɛra yam déem ye na-bale serepɛ, de pi-bale serepɛ, de pipeili serepɛ, de 

bo-bale serepɛ mo. Pɛ wom ma pa kaanem tiina bam na ye Aron dwi dem to ni se ba 



kwei vara bam ba ma ba ke kaanem BAŊA WƐ bimbini dem baŋa ne. 22 Kaanem tiina 

bam ma ɡo na-bale sem ba ma ba ke kaanem, ye ba daare ba kwei se jana bam ba 

miisi ba yaɡe bimbini dem yera ne. Ba ta ke konto dwoŋi mo de pi-bale sem, de pipeili 

sem de. 23 Ko ná ye bone delo na wora wɛleere saarem ŋwaane to, ba jaane-de ba 

nwoŋi Pɛ Hezekia de kɔ-fɔrɔ kom maama yiɡa ne mo. Ba de ma kwei ba je ba daŋe 

bone dem baŋa ne.o 24 Kaanem tiina bam laam ma ɡo-de, ye ba daare ba kwei de jana 

bam ba lwo bimbini dem baŋa ne se ba ke wɛleere saarem kaanem ba ma ba le Isarele 

tiina bam maama lwarem Wɛ yiɡa ne. Kokuri to, Pɛ wom ya pɛ ni mo se ba ke zwɛɛm 

pɛɛra, de wɛleere saarem pɛɛra Isarele tiina bam maama ŋwaane.  
25 Hezekia laam ma kwei Levi tiina o zeɡe ba zeɡa jei ne Wɛ diɡa kam wone. O ma 

pa-ba zwe, de kwanno, de kwɛɛra zela dwi dwi, ne Pɛ David, de Wɛ ni-jwoŋinu Gad, 

de o sampwora Natan déem na bere we ba taa ke tei to.* BAŊA WƐ déem tɔɡe o 

sampwori sem baŋa mo o pa-ba o ni dem konto. 26 Levi tiina bam ma yɔɔre ba ke siri 

de David kwɛɛra zela yam, ye kaanem tiina bam de zeɡe de ba nabwanno se ba wu-te.  
27 Hezekia déem ma pa ni se ba ke zwɛɛm kaanem Wɛ diɡa kam bimbini dem baŋa 

ne. Ba na wora ba ke kaanem dem to, nɔɔna bam maa leeni lei, ye ba jeɡe Isarele teo 

Pɛ David kwɛɛra zela yam, dedaane nabwanno tem ba ma ba zuli BAŊA WƐ. 
28 Nɔn-kɔɡɔ kom maama ma tiiri ba zuli BAŊA WƐ, ye lein-leena bam de leeni ba lei 

sem, ye nɔɔna de wui ba nabwanno tem. Ba yɔɔre ba ke konto mo taa se zwɛɛm 

kaanem dem maama vo de ti.  
29 Ba na ke kaanem dem ba ti to mo Pɛ Hezekia de o kwaɡa nɔɔna bam maama tiiri 

teɡa ne ba zuli BAŊA WƐ. 30 Pɛ wom de o nakwa bam ma ta de Levi tiina bam se ba 

kwei seinim lei selo David de Wɛ ni-jwoŋinu Asaf déem na puli to ba ma ba zuli BAŊA 

WƐ. Ba maama ma seene ba leeni lei sem de ywoni zanzam ye ba tiiri teɡa ne ba zuli 

BAŊA WƐ.  
31 Hezekia ma ta de nɔɔna bam o we, “Abam laam na seene á kwɛ á tete BAŊA WƐ 

yiɡa ne to ŋwaane, nam ja-na kaanem de lei-keim pɛɛra á ba á zo BAŊA WƐ wara-jei 

sem ne.” Ba ma seene ba ke konto. Ba badaara ta ma ja zwɛɛm pɛɛra ba woli da, se ko 

                                                           

 o29:23 Chullu 4:15 

 *29:25 1 Tiɡisim 25:6; 2 Sam 24:11 



tɔɡe de ba boboŋa na jaane tei to.  
32 Nɔɔna bam déem jaane nabɛ fuserepɛ (70) mo, de pi-bale bi (100), de pipeili bia 

yalei (200) mo ba ma ba ke zwɛɛm kaanem dem ba pa BAŊA WƐ. 33 Ba ta ma ja naane 

bia yaredo (600), de pei morro tetɔ (3,000) se ba kwei-te ba ke Wɛ jeŋa ne. 34 Kaanem 

tiina bam kɔɡɔ ni déem nam ya muri se ba wane vara bam konto maama ba pwoni ba 

daare ba zwɛ. Mo kokuri ba chorro Levi dwi tiina bam woli-ba pa ba toŋe totoŋe dem 

ba vo ba ɡuri, ye ko maŋe de kaanem tiina badwonna de laam kwɛ ba tete pa ba maŋe 

de chullu tem. Kokuri to, Levi tiina bam boboŋa déem jaane se ba kwɛ ba tete Wɛ 

ŋwaane, se ko dwoni kaanem tiina bam na ke tei to. 35 Vara balo nɔɔna bam na jaane 

ba ba se ba ke zwɛɛm kaanem to déem daɡa dedɛ. Ba ta maa jeɡe lara kalo na ye 

yazura pɛɛra yam nyem to, dedaane wo-nyɔɔro pɛɛra yalo na woli zwɛɛm pɛɛra yam 

wone to.  

Konto baŋa ne mo ba déem daa jwoori ba bobo ba zuli BAŊA WƐ o diɡa kam wone. 
36 Hezekia de nɔɔna bam maama ma di ywoni de Wɛ na ke kolo o pa o nɔɔna bam to. 

Kokuri to, ba totoŋa yam maama yɔɔre ya ti lela mo.  

30 

Hezekia di Atɔɡebabaŋa kuri dem  

1 Hezekia déem toŋe kwora mo o pa Isarele de Judah dwia yam maama. O ta ma 

popone twanno se te yi Efrayim de Manasɛ dwi tiina bam. O déem dɛ konto baŋa ne 

mo o bwoŋi ba maama se ba jeeri BAŊA WƐ diɡa kam na wo Jerusalem ne to ba di 

Atɔɡebabaŋa kuri dem ba ma zuli BAŊA WƐ na ye Isarele tiina Wɛ to. 2 Pɛ wom, de o 

nakwa bam, de Jerusalem teo kɔɡɔ kom nam ya jaane boboŋa mo se ba di kuri dem 

chane selei chana kam ne.* 3 Ba wo wane kuri dem ba di boboa chana kam ne, ne ba 

na yeini ba di-de bene maama wone tei to, Wɛ kaanem tiina bam dedɛ ta na wo kwɛ 

ba tete de chullu tem to ŋwaane. Nɔɔna bam dedɛ de ya ta maa wo tu ba jeeri 

Jerusalem ne. 4 Pɛ wom de nɔn-kɔɡɔ kom maama boboŋe dem na jaane de tiŋi konto 

to ma pa se ba wo pwoli. 5 Ba laam ma toŋe kwora pa se ka yi Isarele jei sem maama, 

ko na zeɡe Beeriseba ne, se ko yi Dan laŋa kam seeni to. Ba ma bwoŋi nɔɔna bam se 

ba jeeri daane Jerusalem ne ba di Atɔɡebabaŋa kuri dem ba ma zuli BAŊA WƐ na ye 

Isarele tiina Wɛ to. Kokuri to, nɔɔna bam ba yeini ba tui dedɛ dedɛ, ne Wɛ nia yam na 

bere se ba taa ke tei to.  
6 Pɛ wom ma pa ni se nɔɔna kwei o kwora kam ba ja ba jaɡe ba yi Isarele teo kom de 

Judah teo kom ni maama. Pɛ wom de o nakwa bam kwora na popone ka tiŋi ye ka 

bere kolo to mo tento:  

“Abam Isarele tiina bam, jwoori-na BAŊA WƐ na ye á nabaara Abaraham, de Izaak, 

de Isarele Wɛ to tei. Abam ná ke konto, o de wó pipiri o jeeri abam balo ta na daare 

ye á lu Asiria pwa bam jeŋa ne to. 7 Nam yé lwoni-na á nabaara bam kikia, de á 

chorro tem kikia, de ba na nwoŋi BAŊA WƐ kwaɡa ne to. Abam nam nɛ we ba keim 

dem konto ŋwaane, Wɛ pɛ se lɛɛro ba ba baŋa mo.* 8 Nam yé pa se á bochara diɡili, 

ne á kwoa bam déem na ke tei to. Sɛ-na á pa BAŊA WƐ, se á daare á ta‑á jeeri o 

wara-jei sem wone. Kokuri to, o pɔɔre jeiɡa kam konto se ka taa ye wose mo se ko 

taa vei wuu. Ta‑á zuli-na á Tu BAŊA WƐ wom, se o de dɔne o ban-lom dem á baŋa 

ne. 9 Abam nam ná jwoori BAŊA WƐ tei, balo na kale á chorro de á bia ba ja ba vo 

sa-teo yiɡa yiɡa to wó duri ba ŋwaŋa ye ba daare ba yaɡe-ba se ba jwoori teɡa 

kanto ne. Kokuri to, BAŊA WƐ tiini o jeɡe yibwona de ŋwaŋa. Abam maa ná jwoori á 

ba o tei, o daa bá ma o kwaɡa o ya abam.”*  
10 Pɛ wom tontoŋena déem ma ja twanno tem ba jaɡe ba kaare Efrayim de Manasɛ 

laŋa kam maama ne, ba vo ba yi Zebulun laŋa kam de. Ba nam na tole teo de teo 

konto to, nɔɔna bam maama jeɡe-ba mo ba yaala ye ba mɔna. 11 Ko nam na ye tei to, 

Asere dwi dem wone, de Manasɛ dwi dem wone, de Zebulun dwi dem wone nɔɔna 

badaara déem ɡwooni ba tete mo ye ba vo Jerusalem.* 12 Ko woli da, Wɛ déem pɛ se 

Judah tiina bam jeɡe boboŋe dedwe mo we, ba wó taa ke ba tɔɡe kolo maama Pɛ 

Hezekia de o nakwa bam na toŋe kwora se ba ke to, ne BAŊA WƐ na pɛ banto ni tei to.  
13 Nɔɔna bam déem ma nwoŋi de kɔ-fɔrɔ ba jeeri Jerusalem ne chane selei chana kam 

wone, se ba di Bworobworo-memene kuri dem.* 14 Ba ma ja bimbin-yɔɔro telo na wo 

Jerusalem wone to, de yalo ba na zwɛ talwoŋ-ywoŋa ya baŋa ne to ba vo ba dole ba 

yaɡe Kidoron bwolo kom ne.  
15 Ba déem ma ɡo Atɔɡebabaŋa pipeili sem chane selei chana kam da fuɡa-yana dɛ 

dem ne. Kaanem tiina de Levi tiina badwonna déem wo kwɛ ba tete de chullu tem. 

Chaveera ma ja-ba pa se ba de laam kwɛ ba tete ba daare ba ja zwɛɛm pɛɛra ba zo 

BAŊA WƐ diɡa kam wone. 16 Ba laam ma vo ba zeɡe ba totoŋa ni ne, ne Wɛ tontoŋeno 

Moses ya na maŋe o bere se ba taa ke tei to. Levi tiina bam déem ma kwei vara bam 

jana ba tei ba pa kaanem tiina bam ye ba de miisi-ba bimbini dem yera ne. 17 Kɔ-fɔrɔ 

kom wo nɔɔna dedɛ déem wo kwɛ ba tete se ko maŋe de chullu tem, ye ba ba jeɡe 

chwoŋa se ba kwei Atɔɡebabaŋa pipeili sem ba ɡo ba pa BAŊA WƐ. Konto ŋwaane Levi 

tiina bam ma ɡo-se ba pa-ba.  
18 Nɔn-kɔɡɔ kom wo nɔɔna dedɛ déem wo wane ba tete se ba kwɛ chullu tem seeni, 

ye ba nam tɔɡe ba di kuri dem. Banto dedɛ ya zeɡe Efrayim ne, de Manasɛ ne, de 

Isakara ne, de Zebulun ne ba ba Jerusalem. Ba maa wo tɔɡe ko chwoŋa kam ne ba di 

Atɔɡebabaŋa kuri dem. Hezekia na maane ba kikia yam konto ni ne to, o ma lwoori 

Wɛ o pa-ba o we, “BAŊA WƐ lana. O nam wó ma nɔɔno maama kikia o chɛ‑o, 19 ne 

konto tu ná ke o boboŋa ne se o yɔɔre o zuli Yuu-tu BAŊA WƐ wom na ye o nabaara Wɛ 

to. Wɛ wó duri kotu ŋwaŋa, de o na maŋe o wo tɔɡe Wɛ wara-jei sem chullu tem na 

bere tei to de.” 20 BAŊA WƐ ma sɛ Hezekia na lwoori‑o kolo to ye o wo waare nɔɔna 

bam.  
21 Isarele tiina balo maama déem na jeeri Jerusalem ne to kwei da yarepɛ mo ba di 

Bworobworo-memene kuri dem de wopwolo. Wɛ kaanem tiina bam de Levi tiina bam 

ma leeni ba tei BAŊA WƐ dɛ maama wone, ye ba ta jeɡe ɡwa kwɛɛra zela ba maɡe de 

dam.  
22 Hezekia ma yɔɔre o ŋɔɔne bochare-zuru taana de Levi tiina bam maama, ba na 

toŋe ba pa BAŊA WƐ de yeino to ŋwaane. Nɔɔna bam ma kwei da yarepɛ yam ba di 

kuri dem. Ba ma kwei yazura pɛɛra ba ke kaanem ba pa BAŊA WƐ, ye ba ke o lei o na 

ye ba nabaara Wɛ to ŋwaane. 23 Nɔɔna bam maama daa ma ke ni daane se ba taa di 

kuri dem da yarepɛ ba woli da. Ba ma seene ba ke konto de ywoni dedɛ. 24 Judah teo 

pɛ Hezekia ma kwei na-bale moro (1,000), de pei morro terepɛ (7,000) o pa nɔɔna 

bam se ba ma ba di kuri dem. Teo kom dedɛɛra de ma pa-ba na-bale moro (1,000), de 

pei morro fuɡa (10,000). Kaanem tiina dedɛ ma kwɛ ba tete se ba maŋe de chullu tem. 
25 Judah nɔn-kɔɡɔ kom maama, de Wɛ kaanem tiina bam, de Levi dwi tiina bam déem 

di ywoni mo. Balo na zeɡe Isarele jei maama ne ba ba ba jeeri da to, dedaane veira 

balo maama na zoore Judah de Isarele teene dem ne to de wo déem ma pwoli. 
26 Wopwolo kolo nɔɔna bam déem na jeɡe Jerusalem ne to tiini ko ɡaale. Ko na zeɡe 

David bu Solomon na di Isarele teo paare maŋa kalo ne to, se ko yi zem, Jerusalem teo 

daa ta wo nɛ ko dwoŋi.* 27 Wɛ kaanem tiina bam de Levi tiina bam ma zaŋe se ba sɔɔle 

Wɛ swolim ba yaɡe nɔɔna bam yuu ne. Ba wɛ-lworo kom ma di wɛyuu ko to Wɛ zwa 

ne. O ma zeɡe Wɛ telaao ne mɛ na ye wose ye o zoore da to o cheiɡi ba wɛ-lworo kom.  

31 
1 Ba na di kuri dem ba ti to, Isarele tiina balo maama na tu ba wo Jerusalem ne to ma 

nwoŋi ba vo ba tole Judah teene dem maama ba ɡuri kandwa yalo ba ya na chuɡi ba 

jeɡe ba kaane to ba chochoɡe, ba daare ba ɡwoni Asera nyenyeɡo dɛ sem ba de teɡa 

ne. Ba ta ma yɔɔre ba chɔɡe jwona wara-jei de se kaanem bimbina yalo na wo Judah 

laŋa kam, de Benjamin laŋa kam, de Efrayim laŋa kam, de Manasɛ laŋa kam jei 

maama ne to. Ko kwaɡa ne nɔɔna bam maama laam ma viiri ba jwoori ba sam.  

Baŋa Wɛ zula taane  

2 Pɛ Hezekia déem pɔɔre Wɛ kaanem tiina bam, de Levi tiina bam pa ba maama jeɡe 

popɔrem mo. Ba popɔre sem wone de, kaanem tu maama de Levi dwi tu maama jeɡe o 

totoŋe mo. Ba badaara wó taa ke zwɛɛm kaanem, de yazura pɛɛra kaanem, se babam 

taa zeɡe BAŊA WƐ wara-jei sem nia yam seeni ba toŋa. Babam maa wó taa ke Wɛ lei ye 

ba leeni ba zuli‑o. 3 Hezekia ma kuri o tete vara bam wone o pa-ba se ba taa ke zwɛɛm 

kaanem, ne BAŊA WƐ nia yam na bere se ba yeini ba taa ke tei to. Ko maa ye tetete, de 

dedaan-ni maama ne, ko woli de Wɛ siu da yam ne, de chan-doŋa kura de kura 

yadwonna ne, ne ko na tɔɡe ko chwoŋa tei to. 4 O déem ta ma pa ni se balo maama na 

zoore Jerusalem ne to yeini ba ja kolo de kolo na maŋe de kaanem tiina bam, de Levi 

tiina bam to ba ba ba pa-ba.* Konto ná kea, ba de wó chɛ de ba totoŋa, ne Wɛ nia yam 

na bere tei to. 5 Nɔɔna bam na yɔɔre ba ni pɛ wom kwora kam to, mo ba pore ba wo ba 

ja ba pɛɛra yam ba ba. Ba pɛɛra yam maa ye mena, de sa-doora, de nuɡa, de tooro, 

dedaane wodiiru telo maama na lwoori yiɡa te ke to. Ba yɔɔre ba ja ba wonnu popɔre 

fuɡa maama wone popɔra dedoa mo ba ba ba ke da, pa se te tiini te daɡa. 6 Isarele de 

Judah dwi tiina balo na zoore Judah teene dedwonna dem wone to de ma ja ba 

Wɛ-teiri pɛɛra ba ba ba woli da, ne ko ná ye ba vara bam, de wonnu telo ba ya na 

maŋe ba pɔɔre-te se ba pa BAŊA WƐ to. Ba na laɡe te maama ba tiŋi pwoa de pwoa to, 

te tiini te daɡa mo se ko ɡaale. 7 Nɔɔna bam bobo se ba taa jaane wonnu tento maama 

ba tui chane setɔ chana kam wone mo, ye ba laam la te maama ba ti chane serepɛ 

chana kam wone. 8 Hezekia de o dedɛɛra bam na nɛ nɔɔna bam na laɡe pɛɛra yalo 

maama ba tiŋi pwoa de pwoa to, ba ma ke BAŊA WƐ lei, ye ba daare ba kwei Wɛ zaane 

ba ma swɛ o nɔɔna Isarele tiina bam swolim.  
9 Hezekia ma bwei kaanem tiina bam de Levi tiina bam se o lɔre pwoa yam na tiɡi ya 

ke kolo to. 10 Wɛ kaanem nakwe tu Azaria na nwoŋi Zadoki sɔ-yuu kom ne to ma 

leiri‑o o we, “Ko na zeɡe maŋa kalo nɔɔna bam na jaane ba pɛɛra ba tui BAŊA WƐ diɡa 

kam ne to, debam yɔɔre dé di dé sui mo, ye dé daare dé tiŋa. Kokuri to, ko ye BAŊA 

WƐ mo swɛ o nɔɔna bam swolim pa tento maama ta daare te tiɡa kɛɛla-kɛɛla.”  
11 Pɛ wom déem ma pa ni se ba fɔɡe ba lɔ di BAŊA WƐ diɡa kam wone se ba taa zeɡe 

zela da. Ba maa seene ba lɔ-se ba ti. 12 Ba laam ma seene yia ba ja Wɛ-teiri pɛɛra yam, 

de pɛɛra yadwonna yam, de wonnu telo ba ya na pɔɔre ba pa Wɛ to ba zeɡe di sem 

konto wone. Wolo ba na kuri se o taa nii di sem konto baŋa ne to yere mo ye Konania. 

O déem ye Levi dwi tu mo. O choro Simeyi déem saŋe o kwaɡa o woli‑o totoŋa yam 

wone. 13 Balo de maa na wo banto balei dam kuri ne ba nii di sem baŋa ne to déem ye 

Jeheli, de Azazia, de Nahafi, de Asaheli, de Jerimofa, de Jozabadi, de Eleli, de 

Isimakia, de Mahafe, ko woli de Benaya mo. Ko nam ye Pɛ Hezekia, de Wɛ kaanem 

nakwe tu Azaria déem mo kuri-ba se ba taa toŋe totoŋa yam konto.  
14 Imina bu Kore déem ye Levi dwi tu mo ye o yere Wɛ diɡa kam wɛ-puli seeni ni 

dem. Ba ma kwei‑o ba zeɡe se o taa jwoŋi nɔɔna wo-ywoŋo pɛɛra yalo ba na pɔɔre ba 

pa Wɛ to. O ma yeini o kwei pɛɛra yam konto, dedaane wonnu telo maama nɔɔna bam 

na ke BAŊA WƐ jeŋa ne to o pɔɔre o pa kaanem tiina bam de Levi tiina bam ne ko na 

maŋe tei to. 15 Balo de na woli‑o totoŋa yam wone to maa ye: Eden, de Miniamin, de 

Jesua, de Semaya, de Amaria, dedaane Sekania. Banto ma seene ba yia ba woli‑o teene 

delo maama Wɛ kaanem tiina na zoore de wone to. Ba déem yeini ba pɔɔre pɛɛra yam 

ba pa ba chorro kaanem tiina bam, se ko tɔɡe de ba totoŋa popɔre sem mo, 

nɔn-kweero de nɔn-donno maama.  
16 Ba ma pɔɔre pɛɛra yam ba pa baara balo na yi bena yatɔ ba daŋe ye ba yera 

popone ya tiɡi dwi natɔɡa twanno tem wone to mo. Ko maa ye balo na wó zo BAŊA WƐ 

diɡa kam wone ba taa toŋe ba dɛ wone totoŋa, se ko maŋe de ba na pɔɔre-ba se ba taa 

ke tei popɔra de popɔra to mo. 17 Kaanem tiina bam na pɔɔre tei totoŋa yam ŋwaane to 

déem tɔɡe ba kwoa yera na popone ya tiɡi dwi natɔɡa twanno tem wone tei to mo. 

Levi tiina balo na yi bena finlei ba daŋe to de maa jeɡe ba totoŋa ba toŋa se ko maŋe 

de ba popɔre sem na ye tei to. 18 Banto maama yera popone ya tiɡi mo, ko woli de ba 

bu-sese, de ba kaana, de ba bia, de ba kɔɡɔ kom maama. Kokuri to, ba tiini ba jeɡe 

cheɡa de ba na pɔɔre ba tete se ba taa ye wose Wɛ ŋwaane to.  
19 Ko ta ná ye Aron dwi dem na ye Wɛ kaanem tiina ye ba zoore teene delo maama 

wone, naa de pwoli sem ne to, ba déem le nɔɔna mo se ba yeini ba pɔɔre pɛɛra yam ba 

pa ba baara balo maama na wora to. Ba déem ta pɔɔre pɛɛra yam ba pa Levi dwi tiina 

balo yera na popone ya tiɡi dwi natɔɡa twanno tem wone to mo.  
20 Totoŋ-laaro telo Pɛ Hezekia déem na ke Judah laŋa kam maama ne to mo konto. O 

toŋe kolo na ye cheɡa ye ko su o Tu BAŊA WƐ yi to mo. 21 Ko ná ye Wɛ diɡa kam 

totoŋa, de o na tɔɡe Wɛ nia yam de o bera yam tei to, o déem yɔɔre o ke o cheɡa 

dedaane Wɛ mo, ye o toŋe de o wo maama. Konto to, wonnu déem ke lanyerane te 

pa‑o.*  

32 

Asiria teo pɛ ke chichuŋu de Judah tiina  

Izaya 36:1-22; 37:8-38  

1 Pɛ Hezekia déem ke o cheɡa dedaane BAŊA WƐ o toŋe totoŋ-laaro mo. Konto kwaɡa 

ne mo Asiria teo pɛ Senakeribi tu o jeeri Judah laŋa kam de jara. O ma li teene delo 

na lɔɡe de pe to, o na boŋe se o di-de jara wone o taa tei to ŋwaane.* 2 Hezekia ma 

maane we Senakeribi boboŋa jaane se o ba o kwaare jara de Jerusalem teo kom o woli 

da. 3 O ma ke bana de o teo nakwa bam, de o jar-keira dedɛɛra bam, se ba nwoŋi teo 

kom wone ba vo buli-yia yalo na wo teo kom dáa ne to ba se-ya. Ba ma sɛ se ba pa o 

boboŋe dem jeini. 4 Ba déem laɡe kɔ-fɔrɔ mo, ye ba vo ba se buli-yia yam, ba daare ba 

che bu-nɔɡɔ kolo na na tole jei sem konto wone ba kɛ to. Ba ma ta ba we, “Tetɛ 

ŋwaane mo Asiria teo pwa bam wó ba ywo-seeni ba na na dedɛ ba nyɔ?” 5 Hezekia ma 

yɔɔre o pa o tontoŋena fɔɡe ba che teo kom kabira kam ba zeɡe. Ba ta lɔɡe 

di-dedwaaro mo ka yera ne, ye ba che pwooni yiɡa kabira kadwoŋi ba ke da. O ma 

fɔɡe o lɔ mɛ teɡa kam na suuri ka maŋe daane Pɛ David dalem jei sem ne to. O ta ma 

pa ba ke jara zela, de jara nantane dedɛ ba pa‑o. 6 O ma kuri o jar-keira dedɛɛra 

badwonna se ba taa nii teo kom nɔɔna bam baŋa ne. O laam ma pa ni se ba jeeri teo 

kom manchwo-peena yam kapworo ne, ye o ta de-ba o we, 7 “Ke-na dam á ke á tete 

kuri ne, se á daare á ta‑á jeɡe baare. Yé pa-na se foone zo abam Asiria teo pɛ wom de 

o jar-keira kɔ-fɔrɔ kom ŋwaane. Nam yé pa-na se á vɔna pare. Ko na ye tei to, wolo 

wom na wo debam tei ne to dana o dwoi balo na wo wonto tei ne to. 8 Balo na wo o 

tei ne se ba ke jara yam to ye nabiina mo. Dé Tu BAŊA WƐ nam wo debam tei ne se o 

zeini debam. Wonto mo wó jaŋe o pa debam.”* Nɔɔna bam na niɡi kolo Judah teo Pɛ 

Hezekia na taɡe to, ko ma pa ba na baare.  
9 Ko na ke fee to, Asiria pɛ wom de o jar-keira bam ma li Lakisi teo kom se ba ja. O 

ma toŋe o dedɛɛra badwonna se ba ja o kwora ba vo Jerusalem ba ɡware Pɛ Hezekia 

de Judah tiina balo maama na wo teo kom wone to. O kwora kam mo tento:  

10 “Asiria teo pɛ Senakeribi na taɡe tei mo tento: Abam ke á teena bɛ yera ne mo, ye 

á ta maŋe Jerusalem ne konto? Amo na li teo kom to, á boŋe we á wó lu amo jeŋa 

ne mo na? 11 Hezekia na tɛ de abam we, á Tu BAŊA WƐ wó jwoŋi abam amo jeŋa ne 

de yaɡe to, o jeɡe abam mo o ɡana. Konto baŋa ne mo kana de na-nyɔm wó ɡo 

abam. 12 Ko dae Wɛ dem konto wara-jei, de de kaanem bimbina mo Hezekia 

chochoɡe o yaɡe na? O ta daare o pa ni se Jerusalem de Judah tiina maama taa tui 

ba ke kaanem bimbini dem na wo Jerusalem ne to baŋa ne ba zuli‑o dáane yerane. 

Ko dae konto na?  
13 Abam wo niɡi amo de a kwoa bam na ke tei teene dedwonna nɔɔna bam maama 

baŋa ne to na? Teene dem konto wa yam wane ya jwoŋi ya nɔɔna amo jeŋa ne ya 

yaɡe na? 14 Ko ná ye teene delo a kwoa bam na yɔɔre ba chɔɡe to, de jwona yam 

maama wone jwoni dɔ mo wane de nɔɔna de jwoŋi amo jeŋa ne de yaɡe? Bɛ nam 

mo ye abam boŋe we, á Wɛ dem wó wane de vere abam de yaɡe amo jeŋa ne? 15 Yé 

pa-na se Pɛ Hezekia na chwoŋa o ɡane abam ne o na boŋe se o ke tei to. Yé sɛ-na o 

taane dem. Teo tera ko wɛ na dana se de wane-ko de jwoŋi de yaɡe amo de a kwoa 

bam jeŋa ne. Abam Wɛ dem de bá wane kolokolo de ke se de vere abam amo jeŋa 

ne de yaɡe.”  
16 Dedɛɛra balo Senakeribi na toŋe to ta yɔɔre ba tɛ wonnu ba ɡwooni Yuu-tu BAŊA 

WƐ yere, ye ba twe o tontoŋeno Hezekia. 17 Senakeribi ma toŋe twanno telo na yaale 

Yuu-tu BAŊA WƐ wom na ye Isarele tiina Wɛ to. Te taane dem we, “Teene dedwonna 

wa yam wo wane-ba ya jwoŋi amo jeŋa ne ya yaɡe. Wɛ delo Hezekia na zuli to de 

nam bá wane o nɔɔna bam de jwoŋi de yaɡe.” 18 Asiria teo dedɛɛra bam ma tiini ba 

tɔɔle de Hiburu taane dem, se balo na dɔɡe Jerusalem teo kabira kam yuu ne to ni ko 

kuri. Ba déem boŋe se ba ke foone mo nɔɔna bam kuri ne, se ko pa chwoŋa se ba wane 

teo kom ba di mɔle mɔle. 19 Ba maa jeɡe Wɛ delo Jerusalem tiina bam na zuli to ba 

yaala, ne ba na yeini ba ke tei de teene dedwonna dem wa yam to. Wa yanto nam ye 

nabiina mo mɛ ba jea ba ke-ya.*  
20 Pɛ Hezekia de Amozi bu Izaya na ye Wɛ sampwora to ma keeri ba jare BAŊA WƐ se 

o jwoŋi-ba o yaɡe.* 21 BAŊA WƐ ma toŋe maleka pa ka vo Asiria teo pɛ de o jar-keira 

bam na tiɡisi daane ba tiɡi mɛ to. Ka ma yɔɔre ka chɔɡe jar-keira bam, de ba dedɛɛra 

bam maama nyɔ! Asiria pɛ wom ma pipiri o jwoori o tete teo de kuri-nɔrɔ. Dɛ dedwe 

mo o zo o jwoni dem diɡa kam se o zuli-de. O tete bia badaara ma zo ba zaɡe‑o ba ɡo 

de ba se-zɔɔro.*  
22 BAŊA WƐ tɔɡe chwoŋa kam konto ne mo o vere Hezekia de Jerusalem tiina bam o 

yaɡe Asiria teo pɛ Senakeribi jeŋa ne, de ba dona maama jeŋa ne. O ta ma che-ba 

teene delo na ɡilimi-ba to jeŋa ne pa ba daa ba daane-ba. 23 Nɔɔna dedɛ ma ja pɛɛra ba 

ba Jerusalem ba pa BAŊA WƐ. Ba ta jaane pɛɛra yalo na tiini ya jeɡe kuri to mo ba ba 

ba pa Judah teo pɛ Hezekia. Ko maa na zeɡe maŋa kam konto ne to, dwi-ɡɛ tiina bam 

maama yɔɔre ba tiini ba neɡe Hezekia mo.  

Hezekia toone  

24 Da yam konto ne, Hezekia déem yɔɔre o weele mo ye o bwola de toone. O ma 

lwoori BAŊA WƐ, ye o de leiri o wɛ-lworo kom. Wɛ ma veere o bere‑o o we, o wó na 

yazura.* 25 De ko de, Hezekia wo sɛ se o ke BAŊA WƐ lei de o na ke zaane delo maama o 

pa‑o to, o na jeɡe teera to ŋwaane.* Konto ma pa se BAŊA WƐ bane zaŋe, pa se cham yi 

Hezekia, de Judah de Jerusalem tiina bam. 26 Ko kwaɡa seeni mo Hezekia ma maane o 

teera yam na ye tei to, pa se o tu o tete teɡa ne. Jerusalem tiina bam de ma ke konto 

dwoŋi. Konto ŋwaane, BAŊA WƐ ma peene o bane maŋa kalo maama Hezekia ta na 

ŋwe to.  
27 Hezekia déem tiini o duni mo pa o yere zaŋe dedɛ. O ma lɔ di se o tiŋi o zela se 

wone. O jejeɡero tem maa ye lu-nyenno, de sabu-seŋa, de kandwa-nyenno, de 

talwoŋ-ywei, de jara nantane, de lonne wonnu dwi dwi. 28 O ta ma lɔ di sedwonna se o 

taa maa zeɡe mena, de sa-doora, de nuɡa se wone. O ma che najere se ba yaɡe o 

naane dwi dwi de o pei da. 29 O déem ma lɔ teene o pa o tete, ye o daare o yeiɡi vara 

dedɛ o yaɡe de wone, Wɛ na pɛ o tiini o duni to ŋwaane.  

30 Hezekia déem nam mo ye wolo na pɛ ba che Gihon buli-yi dem de baŋa seeni to. O 

ma daare o pa na bam ywori ba tɔɡe na-fera ba zo Jerusalem teo wo, ko wɛ-zoore 

seeni. Totoŋa yalo maama Hezekia déem na ke to, o nɛ yiɡa-veiŋa mo ya baŋa ne. 
31 Ko daare, Babilon teo dedɛɛra na toŋe nɔɔna se ba vo Hezekia tei ba bwei‑o 

wo-kenkaɡele delo na ke o teo kom ne to, Wɛ ma yaɡe Hezekia o yerane, se o faŋe‑o o 

nii kolo na seene ko wo o bochare wone to.  
32 Hezekia déem na di paare ye o ke wonnu telo to, de o totoŋ-laaro tem maama, ba 

popone-te ba tiŋi Wɛ sampwora Izaya veera yam tɔnɔ wone, ya na wo Judah de Isarele 

pwa seina tɔnɔ kom wone to. 33 Hezekia ma te ye o vo o kwoa tei. Ba ma kwei‑o ba suli 

zwoŋo kolo baŋa ne David dwi dem yibeela na wora to. O toone maŋa ne mo Judah 

de Jerusalem tiina bam maama zuli‑o lanyerane. O bu Manasɛ ma leiri o yuu ne o ji 

pɛ.  

33 

Judah teo pɛ Manasɛ taane  

1 Manasɛ déem jeɡe bena fuɡa-yalei mo ye o di paare dem. O ma jeini Jerusalem ne o 

di paare o ke bena finnu-yanu. 2 Manasɛ déem toŋe lwarem o chɔɡe BAŊA WƐ yiɡa mo, 

de o na lwoni totoŋ-zɔɔna yalo dwi-ɡɛ tiina na yeini ba ke ye Wɛ zeili-ba teɡa kam ne 

o daare o pa Isarele tiina bam jeini to. 3 O jwoori o lɔ jwona kaanem jei selo o kwo 

Hezekia déem na chochoɡe o yaɡe to mo o zeɡe. O ma lɔ bimbina o zeɡe Baal jwona 

zula ŋwaane o daare o chwi Asera nyenyeɡo dɛ. O ma tiiri o zuli chalechwe sem de. 
4 O déem ta lɔɡe jwona kaanem bimbina mo o zeɡe BAŊA WƐ diɡa kam ne. BAŊA WƐ ya 

taɡe jeiɡa kam konto taane mo we, “Jerusalem ye teo kolo nɔɔna na wó taa zuli a yere 

da taa wuu to mo.” 5 Manasɛ ta lɔɡe bimbina mo BAŊA WƐ diɡa kam konkwallo telei 

tem wone se nɔɔna taa mae ba zuli chalechwe sem. 6 O ma ja o tete bia o zwɛ mini 

wone o ma o ke kaanem Ben-Hinom bwolo kom ne. O ma ke vora, de yi-nara, de 

liri-mwa totoŋa, o ta tɔɡe chichiri vora, de liri-mwa tiina kwaɡa. O déem tiini o toŋe 

lwarem o chɔɡe BAŊA WƐ yiɡa pa se BAŊA WƐ bane zaŋe ded‑o.  
7 Manasɛ déem pɛ ba sare jwoni nyenyeɡo mo ye o kwei-ko o zeɡe Wɛ wara-jei sem 

ne o jeɡe o kaana. Wɛ déem taɡe jei sem konto taane de David, de o bu Solomon o we, 



“Diɡa kanto na zeɡe Jerusalem ne to mo ye jeiɡa kalo amo na kuri Isarele dwia yam 

maama wone se nɔɔna taa zuli amo yere da se ko ta vei wuu. 8 Isarele tiina bam ná 

yɔɔre ba tɔɡe bera yalo amo na pɛ-ba to, ye ba ná sɛ nia de bera yalo maama a na tɔɡe 

Moses baŋa a pa-ba to, amo daa bá zeili-ba se ba nwoŋi da teɡa kalo amo na pɛ ba 

nabaara bam to.” 9 Manasɛ nam yɔɔre o ja Judah de Jerusalem tiina bam o vo o de 

tusim wone mo. Ba ma tiini ba toŋe lwarem se ko dwoni lwarem delo dwi-ɡɛ tiina na 

yeini ba ke ye Wɛ chɔɡe-ba o daare o kwei ba teɡa kam o pa Isarele tiina bam to.*  
10 BAŊA WƐ déem kaane Manasɛ de o nɔɔna bam ba tusim kikia yam ŋwaane, ye ba 

wo cheiɡi.* 11 BAŊA WƐ ma pa Asiria teo pɛ jar-keira dedɛɛra bam chwoŋa se ba ba ba 

jeeri Judah tiina bam de jara. Ba ma wane-ba ye ba daare ba ja Manasɛ ba puri o 

momwa ba lei ɡwola da. Ba ta ma kwei channa cheɡero ba vɔ‑o ye ba vaŋe‑o ba ja ba 

vo Babilon. 12 O na wo yaara wone konto to, mo o ɡwooni o tete o Tu BAŊA WƐ wom 

na ye o nabaara bam Wɛ to yiɡa ne, o lwoori‑o se o duri o yibwona. 13 Wɛ ma sɛ 

Manasɛ wɛ-lworo kom pa se o duri o ŋwaŋa ye o pa‑o chwoŋa se o daa jwoori 

Jerusalem o di paare da. Keim dem konto ma pa Manasɛ lɔre we BAŊA WƐ mo seene o 

ye Wɛ chekke.  
14 Konto maama na ke ko kɛ to, Manasɛ ma fɔɡe o lɔ pwooni yiɡa kabira kam na wo 

David teo kom wɛ-puli seeni to, ko na zeɡe jei selo na bwola de Gihon buli-yi dem to, 

se ko vo ko yi Ywona Ni dem. O ta ma kwɛ kabira kalo na kaare Ofeli peo kom seeni 

to o daŋe ka baŋa ne. O ma kwei jar-keira dedɛɛra o zeɡe Judah teene delo na lɔɡe de 

pe to maama wone se ba taa yere-de.  
15 O ta yɔɔre o le wa-yɔɔro nyenyero mo dedaane jwoni delo o ya na zeɡe Wɛ diɡa 

kam ne to. O ta ma le kaanem bimbina yalo maama ya na lɔɡe ya zeɡe Wɛ wara-jei 

sem ne, de Jerusalem ni maama ne to. O ma ja te maama o nwoŋi teo kom dáa ne o 

dole o yaɡe. 16 Manasɛ laam ma fɔɡe o kwɛ BAŊA WƐ bimbini dem o zeɡe, ye o daare o 

kwei yazura pɛɛra, de lei-keim pɛɛra o kaane de baŋa ne o pa BAŊA WƐ. O déem ma pa 

Judah tiina bam ni se ba zuli BAŊA WƐ wom na ye Isarele tiina Wɛ to. 17 Nɔɔna bam 

nam ta ke kaanem mo wara-jei sedwonna bimbina baŋa ne. Ko ye ba Tu BAŊA WƐ 

wom yerane mo ba jeɡe ba kaane jei sem konto ne.  
18 Manasɛ déem na di paare ye o ke wonnu telo to, de o na lwoori Wɛ tei to, ko woli 

de yi-nara bam na tɔɡe Isarele tiina BAŊA WƐ wom yere ŋwaane ba ta kolo ded‑o to, ba 

popone te maama ba tiŋi Isarele Teo Pwa Seina tɔnɔ kom wone. 19 Ko nam ná ye 

Manasɛ na lwoori Wɛ tei de Wɛ na sɛ o wɛ-lworo kom tei to, ko ta woli de o na nwoŋi 

Wɛ kwaɡa ne o daare o ke wɛleera yalo to, dedaane jwona kaanem bimbina o na lɔɡe 

to, de Asera nyenyeɡo dɛ selo o na chwi to, de jwona yalo maama o na mɔɔna o jeɡe o 

kaana to, o kikia yam konto maama wuu popone ya tiɡi Wɛ ni-jwoŋina twanno tem 

wone mo. 20 Manasɛ ma te ye o vo o kwoa tei. Ba ma kwei‑o ba suli o tete sɔ-fɔrɔ kom 

wone. O bu Amon ma leiri o yuu ne o di paare.  

Judah teo pɛ Amon yera taane  

21 Amon déem jeɡe bena finlei-yalei mo ye o di paare. O ma jeini Jerusalem ne o di 

paare dem o ke bena yalei. 22 Amon déem toŋe lwarem o chɔɡe BAŊA WƐ yiɡa mo ne o 

kwo Manasɛ na ke tei to. O ma ke kaanem o pa jwona yalo maama Manasɛ déem na 

ke o zeɡe to ye o zuli-ya. 23 Wonto ba nye de o kwo. O wo sɛ se o ɡwooni o tete BAŊA 

WƐ yiɡa ne. Amon bere o kɛ o kwo yiɡa mo de wɛleera kikia.  
24 Amon tete tontoŋena bam ma lɔ o kwaɡa ne ba ke ni daane ye ba ɡo‑o pɛ sɔŋɔ kom 

ne. 25 Judah teo nɔn-bia bam de ma zaŋe ba ɡo balo maama na lɔɡe Amon kwaɡa ne 

to. Ba ma tiŋi Amon bu Josia pa o leiri Amon yuu ne o di paare.  

34 

Judah teo pɛ Josia yera taane  

1 Josia déem jeɡe bena nana mo ye o di paare dem. O ma jeini Jerusalem ne o di 

paare dem o ke bena fintɔ-dedwe. 2 O totoŋa déem su BAŊA WƐ yi lanyerane. O yɔɔre o 

kwei chwei selo o nabaaro David déem na tɔɡe to mo, ye o wo ywori se wone.*  
3 O na di paare o ke bena nana to, de o ta ye bu-doŋo mo. O ma kwaane se o lɔre Wɛ, 

ne o nabaaro David déem na ke tei to. Bena yana na kɛ ya woli da to, o ma seene o yia 

se o chɔɡe jwona kaanem bimbina yalo maama na wo Judah de Jerusalem laŋa kam 

ne to. Ko ná ye Asera nyenyeɡo dɛ sem, de jwona nyenyero telo nɔɔna na sare ba zeɡe 

to, de telo ba na mɔɔne to, o chochoɡe te maama mo. 4 O ta ma pa ni se ba yiɡi Baal 

jwona kaanem bimbina yam ba de teɡa ne, se ba daare ba chɔɡe mɛ maama ba ya na 

zwɛ talwoŋa da ba zuli-ya to. O ta ma pa ba chochoɡe Asera nyenyeɡo dɛ sem, de 

jwona nyenyero dwi maama. Ba laam ma daare ba dole weero tem ba yaɡe balo ya na 

jeɡe jwona yam konto maama ba zuli to yibeela yam baŋa ne. 5 O ta pɛ ba kwei balo 

na yeini ba kaane jwona yam konto to kwi mo ba zwɛ bimbina yalo ba déem na zeɡe 

da ba kaane to baŋa ne. Josia déem tɔɡe chwoŋa kam konto ne mo o pa jwona 

kaanem ti Judah de Jerusalem laŋa kam ne. 6 O déem ta ma ke konto dwoŋi teene 

delo wone Manasɛ dwi tiina, de Efrayim dwi tiina, de Simeon dwi tiina na zoore to, se 

ko kɛ ko yi Nafitali dwi dem laŋa kam seeni, dedaane di-dwonnu telo na wo jei sem 

konto ne to. 7 Josia déem tole Isarele teene dem maama mo o kare o ɡwɛɛne jwona 

bimbina yam, o daare o chochoɡe Asera nyenyeɡo dɛ sem. O ta ma mumuɡi ba jwona 

pa ya ji fwoɡo, ye o daare o ja bimbina yalo ba na zwɛ talwoŋa da to o chɔɡe o yaɡe. 

O laam ma jwoori Jerusalem.  
8 Pɛ Josia paare dim bena fuɡa-nana bene dem ne mo o toŋe Azalia bu Safan, de teo 

kom dedɛɛro Maaseya, de Joahaza bu Joa na ye pɛ sɔŋɔ tɔn-poponno wom to, se ba vo 

ba kwɛ o Tu BAŊA WƐ diɡa kam, o boboŋa na jaane se o le diɡiru o teo kom maama 

wone to ŋwaane.  
9 Ba ma vo kaanem nakwe tu Hilikia tei, ye ba kwei sabu kolo Levi tiina balo na ye 

Wɛ diɡa kam ni-yerena ye ba jwoŋi nɔɔna bam tei ne to ba ja ba vo ba pa‑o. Sabu kom 

konto ba ya jwoŋi Manasɛ dwi tiina bam, de Efrayim dwi tiina bam, de Isarele dwi 

tiina badaara bam tei ne, ko woli de balo na wo Judah laŋa kam ne, de Benjamin laŋa 

kam ne, de Jerusalem teo wone to tei ne mo, ye ba daare ba tiŋi-ko Wɛ diɡa kam ne. 
10 Ba na kwei sabu kom ba pa Hilikia to, o laam ma kwei-ko o pa balo na nii BAŊA WƐ 

diɡa kam kwɛɛm totoŋa baŋa ne to, se banto jwoŋi ba ma ŋwe tontoŋena balo na 

wora ba fɔɡe ba kwɛ diɡa kam to. 11 Ba de ma kwei sabu kom konto ba pa ɡwaro tem, 

de lɔra bam, se ba yeiɡi kandwa yalo ba na yare peo yera ne to, dedaane dɛ se ba 

ma-se ba ke bei de ywoa ba fɔɡe ba kwɛ di selo maama Judah pwa bam ya na yaɡe pa 

se chɔɡe to.  
12 Tontoŋena bam déem ma toŋe de jawala. Levi tiina balo na nii ba totoŋa yam baŋa 



ne to déem ye: Jahafe, de Obadia na ye Merari sɔ-yuu kom tiina to, ko woli de 

Zekaria, de Mesulam na ye Kohafe sɔ-yuu kom tiina to mo. Levi tiina bam konto déem 

tiini ba yei kwɛɛra zela maɡem lanyerane mo. 13 Ba badaara ma nii tontoŋena bam de 

ba totoŋa dwi dwi baŋa ne. Ba badaara de maa ye tɔn-poponna, de totoŋa yiɡa tiina, 

de ni-yerena.  

Wɛ nia tɔnɔ kom taane  

14 Ba na yɔɔre ba kwei sabu kolo ba ya na tiŋi BAŊA WƐ diɡa kam ne ba maa nwoŋi 

to, mo Wɛ kaanem tu Hilikia nɛ BAŊA WƐ nia tɔnɔ kolo Wɛ ya na ke Moses jeŋa ne to. 
15 Hilikia ma ta de tɔn-poponno Safan o we, “Wɛ nia tɔnɔ kom mo tento a na nɛa BAŊA 

WƐ diɡa kam wone.” O laam ma kwei-ko o pa Safan.  
16 Safan ma ja tɔnɔ kom o vo o ta de pɛ Josia o we, “Pɛ, nmo dedɛɛra bam ke nmo na 

pɛ-ba ni se ba ke tei maama to. 17 Ba kwei sabu kolo ya na tiɡi BAŊA WƐ diɡa kam 

wone to ba pa tontoŋena bam de ba yiɡa tiina bam.” 18 Safan ta ma ta de pɛ wom o 

we, “Kaanem tu Hilikia kwei tɔnɔ mo o pa-ne.” O ma zeɡe pɛ wom yiɡa ne o ɡa-ko se 

o taa cheiɡa.  
19 Pɛ wom na niɡi Wɛ nia tɔnɔ kom wo botare sem na ye tei to, mo o jaane o ɡwaaro 

o kaare, o wo na chɔɡe to ŋwaane.* 20 O ma daare o bwoŋi Hilikia, de Safan bu 

Ahikam, de Mika bu Abedon, de o tɔn-poponno Safan, ko woli de Asaya na ye pɛ wom 

yera tontoŋeno to, ye o pa-ba ni o we, 21 “Véi-na Wɛ diɡa kam á lwoori BAŊA WƐ kolo 

na popone tɔnɔ konto wone to ŋwaane, se dé wane dé lɔre o boboŋa. Ke-na konto á pa 

amo de balo maama ta na zoore Isarele de Judah laŋa kam ne to. BAŊA WƐ bane mo 

yɔɔre de wiira debam baŋa ne, bɛŋwaane dé nabaara bam wo toŋe ba tɔɡe BAŊA WƐ 

nia yam, ne kolo maama na popone tɔnɔ konto wone se dé ke to.”  
22 Hilikia, de dedɛɛra balo na wo o tei ne to ma zaŋe ba vo Jerusalem jei-doŋa laŋa 

kam ne se ba na de Wɛ sampwori-kana kalo yere na ye Hulida to. O maa ye Tokafe bu 

Salum kaane mo. Tokafe de déem ye Hasara wolo na nii pɛ wom ɡwaaro baŋa ne to 

bu mo. Nɔɔna bam ma vo ba ŋɔɔne de Hulida.  
23 O de ma leiri-ba o we:  

“BAŊA WƐ wom na ye Isarele tiina Wɛ to kwora mo tento: Véi-na a ta de nɔɔno wolo na 

toŋe abam amo tei ne to we, 24 BAŊA WƐ kwora mo tento: ‘Amo wó pa se lɛɛro yi n teo 

kom de ko nɔn-bia bam maama, se ko maŋe de wo-lwanno telo maama na popone 

tɔnɔ konto wone ye Judah teo pɛ wom ni to. 25 Kokuri to, Judah tiina bam ve amo mo, 

ye ba daare ba kaane wa-yɔɔro. Ba ma chuchuɡi a bane de ba jea na ke jwona yalo to. 

Konto ŋwaane a ban-lom dem wó to teo konto baŋa ne. De nam bá fɔɡe de zuri maŋa 

de maŋa.’  
26 Ko nam ná ye Judah pɛ wom tete na toŋe abam amo tei ne se á lɔre BAŊA WƐ 

boboŋa to, BAŊA WƐ wom na ye Isarele tiina Wɛ to na taɡe kolo ded‑o to mo tento: ‘Ko 

ná ye taane delo na wo tɔnɔ kom wone ye n ni-de to, 27 amo nɛ nmo wo na chɔɡe ye n 

ɡwooni n tete amo yiɡa ne de n na niɡi we a bane zaŋe teo konto de ko nɔɔna bam 

baŋa ne to. Nmo nam na kaare n ɡwaaro ye n keeri amo yiɡa ne to ŋwaane, amo niɡi 

nmo lworo kom. 28 Mo kokuri amo wó pa‑m chwoŋa se n te n tete toone, se n yé na 

lɛɛro telo a na wó pa te yi teo konto de ko nɔn-bia bam to.’ ”  

Tontoŋena bam ma ja Wɛ sampwori-kana kam kwora ba jwoori ba vo ba pa Pɛ Josia.  
29 Pɛ Josia déem ma pa ni se Jerusalem de Judah teene maama nakwa bam la daane 

o yiɡa ne. 30 O ma ja Judah tiina bam maama de Jerusalem nɔn-bia bam maama, ko 

woli de Wɛ kaanem tiina bam, de Levi dwi tiina bam o vo o zo Wɛ diɡa kam wone. Ko 

maa ye nɔɔna bam maama, nabwona de naduna mo. Pɛ wom ma zeɡe ba yiɡa ne o ɡa 

Wɛ nia tɔnɔ kolo ba déem na nɛ BAŊA WƐ diɡa kam ne to o bere-ba. 31 Pɛ wom ma zeɡe 

o zeɡa jei ne o fɔɡe o ɡwoni ni de BAŊA WƐ we, o wó kwei o wo maama o jwoori o 

tɔɡe BAŊA WƐ, ye o sɛ o nia yam, de o bera yam, de o chullu tem maama, ne ko na 

popone Wɛ ni-ɡwonim tɔnɔ kom wone tei to.*  
32 Josia déem ma ta de balo maama na zoore Jerusalem wone to de Benjamin dwi 

tiina bam se ba tɔɡe ba sɛ o ni-ɡwonim dem konto. Jerusalem tiina bam ma seene ba 

ke ne ba na ɡwoni ni tei de Wɛ wom na ye ba nabaara bam Wɛ to.  
33 Josia ma le jwo-yɔɔro maama ya na wo Isarelep dwi tiina laŋa kam jei maama ne to 

o yaɡe. O ta ma pa ni se balo maama na zoore Isarele ne to taa zuli ba Tu BAŊA WƐ 

wom. Josia ta na wo o ŋwea wone maŋa kalo maama to, Isarele tiina bam yɔɔre ba 

tɔɡe BAŊA WƐ wom na ye ba nabaara bam Wɛ to mo.*  

35 

Pɛ Josia di Atɔɡebabaŋa kuri dem  

2 Pwa 23:21-23  

1 Josia déem ma pa se Jerusalem tiina bam di Atɔɡebabaŋa kuri dem ba ma ba zuli 

BAŊA WƐ.* Ba ma seene ba ɡo pipeili boboa chana kam da fuɡa-yana dɛ dem ne se ba 

ma ba di kuri dem. 2 O ma kuri kaanem tiina bam dedoa dedoa se ba taa toŋe ba 

totoŋa, ye o kwoori-ba se ba taa jeɡe baare ba ma ba toŋe BAŊA WƐ diɡa kam totoŋa. 
3 Ko ná ye Levi dwi tiina bam, ba pɔɔre-ba mo ba ke BAŊA WƐ jeŋa ne ye ba yeini ba 

kwei o nia yam ba bere Isarele tiina bam maama. Pɛ Josia ma ta de-ba o we:  

“Abam daa bá ta‑á zeŋe Wɛ ni-ɡwonim dakaa kam á ta‑á kare jei maama ne á via. 

Nam kwei-na-ka á zeɡe Wɛ diɡa kalo Isarele teo pɛ David bu Solomon na lɔɡe to wone 

se ka maŋe dáane. Abam nam wó taa toŋa á pa á Tu BAŊA WƐ wom de o nɔɔna Isarele 

tiina bam. 4 Ti-na á yiɡa se á ta‑á toŋa se ko tɔɡe Pɛ David de o bu Solomon na pɔɔre á 

totoŋa yam ba pa abam sɔ-yuu de sɔ-yuu tei to.  
5 Á wó ta‑á jeeri Wɛ wara-jei sem ne mo, ye á yeini á pɔɔre á tete, se popɔra maama 

taa wora ka woli Isarele tiina bam sɔ-yuu maama nɔɔna se ba zuli Wɛ. 6 Abam ta wó 

ɡo Atɔɡebabaŋa vara bam nɔɔna bam na jaane ba tui to. Kwɛ-na á tete se á maŋe de 

chullu tem, se á wane á woli á chorro tem se ba ke kaanem dem ne BAŊA WƐ na dɛ 

Moses baŋa o pa abam ni se á ta‑á ke tei to.”  
 

7 Pɛ Josia ma zo o vara bam wone o le pei de bone morro fintɔ (30,000), de naane 

morro tetɔ (3,000). O ma kwei-te o pa nɔɔna balo maama na wora to se ba ma ba ke 

Atɔɡebabaŋa kaanem dem.  
8 Pɛ wom dedɛɛra bam de ma tɔɡe ba tete boboŋa ba pa nɔɔna bam, de kaanem tiina 

bam, de Levi tiina bam vara se ba ma ke kaanem dem. Hilikia, de Zekaria, de Jeheli 

déem mo ye dedɛɛra balo na nii Wɛ diɡa kam totoŋa baŋa ne to. Ba de ma le pei de 

bone morro telei de bia yaredo (2,600), ko woli de naane bia yatɔ (300) ba pa kaanem 

tiina bam se ba ma ba ke kaanem dem. 9 Konania, de o chorro Semaya de Netaneli, ko 

woli de Levi yiɡa tiina Hasabia, de Jeyeli, de Jozabadi maama ma kwei pei de bone 

morro tenu (5,000), de naane bia yanu (500) ba pa ba chorro Levi dwi tiina kaanem 

dem ŋwaane.  
10 Ba ma ti woŋo maama yiɡa se ba ke Atɔɡebabaŋa kuri kaanem dem. Kaanem tiina 

bam, de Levi tiina bam ma vo ba zeɡe ba totoŋa jei ne mɛ de mɛ pɛ wom na bere we 

ba taa zeɡa to. 11 Levi tiina bam ma ɡo Atɔɡebabaŋa vara bam ye ba daare ba 

pwoni-ba. Ba laam ma kwei vara bam konto jana ba pa kaanem tiina bam, ye ba de 

kwei-ba ba miisi ba yaɡe. 12 Ba laam ma pɔɔre zwɛɛm kaanem vara bam, se ba kwei ba 

pa nɔɔna bam sɔ-yuu de sɔ-yuu, pa se diɡa maama wane ba ke kaanem ba pa BAŊA WƐ, 

ne Moses tɔnɔ kom na bere tei to. Ba ta ke konto mo de naane dem de. 13 Ba ma wɔ 

Atɔɡebabaŋa vara bam mini wone, ne ko na maŋe de chullu tem tei to. Ba ma saŋe 

pɛɛra yadwonna nɔna yam kambia ne, de nakeina ne, de zwe dwi dwi wone, ba daare 

ba le-ya ba pɔɔre ba pa nɔɔna bam maama lela. 14 Levi tiina bam na ke konto ba ti to, 

ba ma pɔɔre nɔna ba tiŋi ba tete ŋwaane, de Wɛ kaanem tiina bam na ye Aron dwi 

tiina to ŋwaane. Kokuri to, kaanem tiina bam yia déem yɔɔre ya seene mo dɛ dem 

konto maama wone, pa ba jeɡe zwɛɛm pɛɛra yam, de vara lara kam ba zwɛ taa ba vo 

ba yi teɡa. Konto ŋwaane Levi tiina bam mo kwɛ kaanem dem pa ba ba tete dedaane 

kaanem tiina bam.  
15 Lein-leena bam na ye Asaf dwi nɔɔna to de déem zeɡe ba zeɡa jei ne, nenɛɛne Pɛ 

David, de Asaf, de Heman, de pɛ wom yi-naro Jedutuna déem na bere we ba taa ke tei 

to. Levi tiina balo na zeɡe ba yere Wɛ diɡa kam nia yam to maŋe ba zeɡa jei sem ne 

taa, ba chorro tem na kwɛ kaanem dem ba pa-ba to ŋwaane mo.  
16 Ba ma seene ba kwɛ Atɔɡebabaŋa kaanem dem ba ti dɛ dem konto ne, se ba ma ba 

zuli BAŊA WƐ. Ba ma zwɛ pɛɛra yam BAŊA WƐ kaanem bimbini dem baŋa ne, ne Pɛ 

Josia na pɛ-ba ni se ba ke tei to. 17 Isarele tiina balo maama na wora to ma di 

Atɔɡebabaŋa kuri dem maŋa kam konto ne, ye ba daare ba kwei da yarepɛ ba di 

Bworobworo-memene kuri dem de. 18 Ba wo fɔɡe ba di kuri dento dwoŋi Isarele laŋa 

kam ne ko zeɡe maŋa kalo Wɛ sampwora Samuwel na wora to. Isarele teo pwa bam 

wolowolo nam ya ta wo di kuri dem, ne Josia na di-de tei to. O déem pɛ se kaanem 



tiina bam, de Levi dwi tiina bam, de Judah tiina bam, ko woli de Isarele tiina balo na 

wo Jerusalem ne to mo woli‑o pa ba di kuri dem. 19 Ko nam ye Josia paare dim bena 

fuɡa-nana bene dem ne mo ba daa jwoori ba di Atɔɡebabaŋa kuri dem.  

Josia toone  

2 Pwa 23:28-30  

20 Konto maama kwaɡa ne ye Pɛ Josia fɔɡe o kwɛ Wɛ diɡa kam o ti to, mo Ejipti teo 

pɛ Neko zaŋe de o jar-keira bam o vo Karekemisi na wo Yuferata buɡa kam seeni to. 

Josia de ma nwoŋi se o jeeri Neko de jara se o che o yiɡa. 21 Neko de déem ma toŋe 

nɔɔna Josia tei de kwora kanto o we, “Judah teo pɛ, taane tera ko na wo debam tetare 

laŋa ne to. Amo nwoŋi se a kwaare jara de a dona mo, se ko dae de nmo. Wɛ nam 

zeɡe a kwaɡa ne mo se a ke jara yam, ye o we, a ke lela a ke-ya. Nam yé che Wɛ yiɡa, 

se o wó chɔɡe nmo de.”  
22 Josia ma se o zwa de Neko ni-kaana yam, de ko na ye Wɛ mo dɛ Neko baŋa o ta 

taane dem to de. O ma leiri o yibia se Neko yé lɔre‑o ye o vo Meɡido te-kampare ne se 

o de o jar-keira bam jeeri‑o de jara. 23 Jara yam na chɛ to, mo Ejipti che-tara tɔ Josia 

de chena pa ko zo o yera. O ma ta o dedɛɛra bam o we, “Ja-ne-na á laɡe jei á vo, se ko 

tiini ko chɛ a yera ne mo.”  
24 Josia nɔɔna bam ma le‑o o tete toroko kom ne, ye ba kwei‑o ba ke toroko kodwoŋi 

ne, ko de na ye o nyem to. Ba ma ja‑o ba jwoori Jerusalem. Dáane mo o teɡa. Ba ma 

suli‑o o kwoa yibeela yam ne. Judah de Jerusalem tiina bam maama ma keeri o lua. 
25 Wɛ sampwora Jeremia déem ma pane Josia lua naɡoro leiŋa. Ko maa na zeɡe maŋa 

kam konto ne se ko taa vei to, lein-leena bam maama, baara de kaana, yeini ba leeni 

leiŋa kam konto mo ba ma ba ɡuli Pɛ Josia ɡula. Isarele teo wone ba yeini ba leeni 

luseim sem konto dwoŋi, ne ko na popone ko tiɡi Naɡoro lei sem  tɔnɔ kom wone tei 

to.*  
26 Josia déem na di paare ye o ke wonnu telo to, de o na sɛ o tɔɡe kolo na popone 

BAŊA WƐ nia tɔnɔ kom wone to pa o toŋe o pwoli Wɛ wo tei to, 27 de o totoŋ-naɡa 

maama ko zeɡe o paare dem boboa ne se ko yi de na kweeli maŋa kalo to, tento 

maama popone mo te tiŋi Isarele de Judah Pwa Seina tɔnɔ kom wone.  

36 

Judah teo pɛ Jehohaza taane  

1 Judah tiina bam ma kuri Josia bu Jehohaza se o leiri o kwo wom yuu ne o di paare 

Jerusalem ne. 2 Jehohaza déem jeɡe bena finlei-yatɔ mo ye o di paare dem. O ma jeini 

Jerusalem ne o di paare dem o ke chane setɔ. 3 Ejipti teo pɛ wom déem ma ja 

Jehohaza o nwoŋi Jerusalem ne, se o daa yé na chwoŋa o di paare dem. O ma daare o 

fe Judah tiina se ba ŋwe lampwoo na ye lu-nyenno kilo morro tetɔ de bia yana 

(3,400), ko woli de sabu-seŋa kilo fintɔ-tena (34) to ba pa‑o. 4 Ejipti pɛ wom ma kwei 

Eliakim wolo na ye Jehohaza nyaane to o tiŋi‑o se o leiri Jehohaza yuu ne o di paare o 

taa tei Judah de Jerusalem. O ma leiri Eliakim yere dem pa de ye Jehoyakim. O ma 

daare o ja Jehohaza o vo o yaɡe Ejipti ne.*  

Judah pɛ Jehoyakim taane  

5 Jehoyakim déem jeɡe bena finlei-yanu mo ye o di paare. O ma jeini Jerusalem ne o 

di paare dem o ke bena fuɡa-dedwe. O de déem toŋe lwarem o chɔɡe o Tu BAŊA WƐ 

wom yiɡa. 6 Babilon teo pɛ Nebukadeneza déem ma ba o li Judah teo maama de jara. 

O ma ja Jehoyakim o daare o pa ba kwei channa cheɡero ba vɔ‑o ba vaŋe ba ja ba vo 

Babilon.* 7 Nebukadeneza déem ta vere BAŊA WƐ diɡa kam wo zela mo o ja o vo 

Babilon. O ma kwei-te o zeɡe o sɔ-fɔrɔ kom wone.*  
8 Jehoyakim déem na di paare ye o ke wonnu telo to, de o na tusi o ke totoŋ-zɔɔna 

yalo to maama, ba popone-te ba tiŋi Isarele de Judah Pwa Seina tɔnɔ kom wone. 

Jehoyakim ma te ye o bu Jehoyachin leiri o yuu ne o di paare.  

Judah teo pɛ Jehoyachin taane  

9 Jehoyachin déem jeɡe bena fuɡa-nana mo ye o di paare. O ma jeini Jerusalem ne o 

di paare dem o ke chane setɔ de da fuɡa. Jehoyachin déem toŋe lwarem o chɔɡe BAŊA 

WƐ yiɡa. 10 Ben-doore maŋa na yi to, Pɛ Nebukadeneza ma toŋe nɔɔna se ba ja 

Jehoyachin ba vo Babilon. O ta ma pɛ BAŊA WƐ diɡa kam lonne wonnu o woli da o ja 

o viiri. O laam ma pa Jehoyachin choro Zedekia leiri o yuu ne o ji pɛ se o taa tei 

Judah de Jerusalem.*  

Judah teo pɛ Zedekia taane  

11 Zedekia déem jeɡe bena finlei-dedwe mo ye o ji Judah teo pɛ. O ma jeini 

Jerusalem ne o di paare dem o ke bena fuɡa-dedwe. 12 Zedekia déem toŋe lwarem mo 

o chɔɡe o Tu BAŊA WƐ wom yiɡa. O déem ta wo ɡwooni o tete o pa Wɛ sampwora 

Jeremia, de wonto na jeɡe BAŊA WƐ taane o tɛa tei maama to de.* 13 Zedekia déem nam 

lɔɡe duuri delo Pɛ Nebukadeneza ya na pɛ se o du Wɛ yere ŋwaane to kwaɡa ne mo. O 

ma pa se o bochare diɡili ye o ve se o zuli BAŊA WƐ wom na ye Isarele tiina Wɛ to. 
14 Ko woli da, Wɛ kaanem yiɡa tiina bam, de Judah tiina bam maama déem ba jeɡe 

cheɡa de Wɛ. Ba ma yɔɔre ba kare ba ke wo-zɔɔna kikia yalo dwi-ɡɛ tiina bam na ke to 

mo. Ba ta maa jeɡe BAŊA WƐ diɡa kam ba chɔɡa, ye Wɛ ya pɔɔre-ka o pa o tete 

Jerusalem teo wone.  

Jerusalem teo na chɔɡe tei to  

15 BAŊA WƐ déem yɔɔre o toŋe o tontoŋena Judah dwi tiina bam tei ne mo kuni dedɛ, 

o na ye ba nabaara bam Wɛ to ŋwaane. Kokuri to, o jeɡe o nɔɔna bam ŋwaŋa, de o 

tete diɡa kam ŋwaŋa dedɛ. 16 Nɔɔna bam déem nam jwoori ba jeɡe Wɛ tontoŋena bam 

ba mɔne mo. Ba maa wo kwei o taana yam ba ke ba bochara ne. Ba na jeɡe Wɛ 

sampwori sem ba yaala konto to, BAŊA WƐ ban-lom ma lɛɛre de to ba baŋa ne, ye o wo 

duri ba yibwona.* 17 O ma pa Babilon teo pɛ ba o ke chichuŋu de-ba. O nɔɔna bam ma 

zo Wɛ wara-jei sem ba kwei ba se-zɔɔro ba ɡo ba nɔn-donno maama. Ko ná ye babɛ, 

de busankane, de nɔn-kwe maama, Nebukadeneza wo duri ba wolowolo ŋwaŋa. 

Kokuri to, BAŊA WƐ mo kwei ba maama o ke o jeŋa ne. 18 Pɛ Nebukadeneza ta ma pɛ 

BAŊA WƐ diɡa kam yera zela maama, ko ná ye wo-kamuna dedaane wo-baloa de, de ka 

lonne wonnu tem, ko woli de Judah teo pɛ de o dedɛɛra bam jejeɡero o ja o viiri. O 

vere te maama mo o ja o vo o tete teo Babilon. 19 Babilon tiina bam ma kwei mini ba 

zwɛ Wɛ diɡa kam, de teo kom sɔ-fwaaro tem maama. Ba ma yiɡi Jerusalem teo kabiri 

sem ba de teɡa ne, ye ba daare ba chɔɡe lonne wonnu tem maama teo kom wone.*  
20 Pɛ Nebukadeneza ma kale nɔɔna balo na wo teɡe jara yam wone to o ja o vo 

Babilon teo kom pa ba ji o de o bia tontoŋena. Ba déem ma ke konto taa se ko yi 

Peresia teo paare dem na jeini maŋa kalo ne to.* 21 Konto ma pa Judah teɡa kam na 

siu, ne ko ya na maŋe se ka na bena yarepɛ maama wone to. Maŋa kalo maama teɡa 

kam na ye di-dwonnu yerane to, ko sii mo se ko vo ko yi bena fuserepɛ, ne BAŊA WƐ 

na dɛ o tontoŋeno Jeremia baŋa ne o ta kolo na jeɡe se ko ke to.*  
22 Peresia teo pɛ Sarusi paare boboa bene dem ne mo BAŊA WƐ pɛ se kwora kalo o 

déem na tɔɡe Jeremia baŋa ne o ŋɔɔne to ji cheɡa. Ko na ke tei to, o pɛ se Pɛ Sarusi 

boboŋa ja se o toŋe kwora se ka yi o teo kom kateira yam maama. Ba ta ma popone o 

kwora kam ba ke tɔnɔ ne we,  
23 “Peresia teo pɛ Sarusi ni dem mo tento:  

Telaao Tu BAŊA WƐ mo kwei teɡa baŋa teene maama o pa-ne se a taa tei. O nam 

kuri amo mo se a lɔ Wɛ diɡa Judah teo Jerusalem wone a pa‑o. Abam balo maama 

na wo BAŊA WƐ nɔɔna bam wone to jeɡe chwoŋa se á vo Jerusalem á toŋe totoŋe 

dem konto. BAŊA WƐ wó taa wo á tei ne.”*  

  Ezera  

  Tɔnɔ 



Ezera Tɔnɔ  
Ezera Tɔnɔ kom tɛ ko bere debam Wɛ na kwɛ chwoŋa o pa Judah tiina bam se ba wane ba jwoori 

ba tete teo ye ba fɔɡe ba lɔ Wɛ diɡa kam Jerusalem ne ba zeɡe to mo. Ba déem ya zoore Babilon 

ne mo bena finnu ye Peresia teo pɛ wom zeini-ba se ba nwoŋi ba kabɛɛne dem wone ba jwoori 

ba vo ba teo. Ba déem ma kwei bena finlei ba jwoori ba lɔ Wɛ diɡa kam ba zeɡe. Nii Popɔre 1-6. 

Ko kwaɡa seeni mo Ezera de tɔɡe de nɔɔna bam badaara se ba jwoori ba nabaara sam, ye o daare 

o woli nɔɔna bam se ba taa tɔɡe chwei selo na maŋe de Wɛ taane dem na bere tei to. Nii Popɔre 

7-10.  

1 

Pɛ Sarusi kwora kam  

1 Sarusi déem ye Pa-faro wolo na tei Peresia maama to mo. O paare boboa bene dem 

ne mo BAŊA WƐ pɛ se kwora kalo o déem na tɔɡe Jeremia baŋa ne o ŋɔɔne to ji cheɡa. 

Ko na ke tei to, o pɛ se Pɛ Sarusi boboŋa mo ja se o toŋe kwora se ka yi o kateira yam 

maama.* Ba ta ma popone o kwora kam ba ke tɔnɔ ne we:  
2 “Peresia teo pɛ Sarusi ni dem mo tento:  

Telaao Tu BAŊA WƐ mo kwei teɡa baŋa teene maama o pa-ne se a taa tei. O nam 

kuri amo mo se a lɔ Wɛ diɡa Judah kateiri dem teo Jerusalem wone a pa‑o.* 3 Abam 

wolo maama ná wo BAŊA WƐ nɔɔna bam wone, konto tu wɛ dem nam wó taa wo o 

tei ne. Amo nam pɛ kotu chwoŋa se o vo Jerusalem na wo Judah wone to o lɔ Wɛ 

diɡa o pa Isarele tiina wɛ dem, de na ye wɛ delo na zoore Jerusalem ne to ŋwaane.* 
4 Balo na daare ye ba zoore mɛ maama to nam jeɡe se ba woli kotu de kolo maama o 

na laɡe ba tei ne to mo. Ba wó woli‑o de lu-nyenno, de sabu-seŋa, de jejeɡero dwi 

dwi, de vara, dedaane wo-ywoŋo pɛɛra yalo o na wó kwei o ma kwɛ Wɛ diɡa kam 

Jerusalem wone to.”  
5 Judah dwi dem yiɡa tiina, de Benjamin dwi dem yiɡa tiina, de Wɛ kaanem tiina, de 

Levi dwi tiina, dedaane balo maama Wɛ na pɛ ba boboŋa ja to ma zaŋe ba ti yiɡa se 

ba vo Jerusalem ba lɔ Wɛ diɡa kam ba pa BAŊA WƐ. 6 Ba fara bam maama ma woli-ba 

de lu-nyenno wonnu, de sabu-seŋa wonnu, de jejeɡero dwi dwi, de vara, de zele-ŋona 

na jeɡe yuu to, ko ta woli de Wɛ pɛɛra yam.  
7 Pɛ Sarusi tete de ma zo Pɛ Nebukadeneza jwona diɡa ne o le BAŊA WƐ diɡa kam 

wo-laaro telo Nebukadeneza déem na zeŋe o nwoŋi Jerusalem ne o ba o yaɡe da to o 

ja o nwoŋi.* 8 O ma kwei-te o ke Miteredafe jeŋa ne se o jeeli te ni, se o daare o ke te 

maama Sesebazare jeŋa ne. Wonto déem mo ye dedɛɛro wolo na nii Judah kateiri dem 

to.* 9-10 Ba déem na jeeli zela yalo to mo tento:  

Sabu-seŋa ware-zwe fintɔ (30).  

Lu-nyenno ware-zwe moro (1,000).  

Lu-nyenno zwea sedwonna finlei-noɡo (29).  

Sabu-seŋa kabeili fintɔ (30).  

Lu-nyenno kabeili bia yana de fuɡa (410).  

Zela yadwonna maa ye moro (1,000).  
11 Sabu-seŋa de lu-nyenno zela yalo ba déem na kwei ba ke Sesebazare jeŋa ne to 

maama déem ye morro tenu de bia yana (5,400) mo. Wonto de Juu tiina balo na ti 

yiɡa se ba nwoŋi Babilon ne to ma kwei-te ba ja jwoori Jerusalem.  

2 

Nɔɔna balo na tɔɡe de Zerubabel ba jwoori to  

Nehemia 7:4-73  

1 Nɔɔna balo déem na zeɡe Babilonia kateiri dem ne ba jwoori Jerusalem de Judah 

teene dedwonna dem wone to yera mo tento.* Nɔɔno maama déem ma jwoori o vo o 

tete teo. Babilonia Pa-faro Nebukadeneza ya jaane-ba mo o vo o pe o tete teo kom ne.* 
2 Ba tɔɡe de Zerubabel, de Jesua, de Nehemia, de Seraya, de Reelaya, de Modekayi, de 

Bilisan, de Mispare, de Biɡavayi, de Rehum, dedaane Baana mo ba jwoori ba sam.  

Isarele tiina bam ni na mae tei to mo tento:  
3 Parose bia bam ye 2,172.  
4 Sefatia bia bam ye 372.  
5 Ara bia bam ye 775.  
6 Pahafe-Moaba bia balo na tɔɡe Jesua de Joaba dwi dem to ye 2,812.  
7 Elam bia bam ye 1,254.  
8 Zaatu bia bam ye 945.  
9 Zakayi bia bam ye 760.  
10 Bani bia bam ye 642.  
11 Bebayi bia bam ye 623.  
12 Azaɡadi bia bam ye 1,222.  
13 Adonikam bia bam ye 666.  
14 Biɡavayi bia bam ye 2,056.  
15 Adin bia bam ye 454.  
16 Atera bia balo na tɔɡe Hezekia dwi dem to ye 98.  
17 Bezayi bia bam ye 323.  
18 Jora bia bam ye 112.  
19 Hasum bia bam ye 223.  
20 Gibara bia bam ye 95.  

 

21 Bɛtelehem teo tiina bam ye 123.  
22 Netofa teo tiina bam ye 56.  
23 Anatofe teo tiina bam ye 128.  
24 Azimavefa teo tiina bam ye 42.  
25 Kiriaf-Jeerim, de Kefira, dedaane Beerofa teene tiina bam ye 743.  
26 Rama de Geba teene tiina bam ye 621.  
27 Mikimasa teo tiina bam ye 122.  
28 Bɛtel de Ayi teene tiina bam ye 223.  
29 Nebo teo kom tiina bam ye 52.  
30 Maɡebisi teo tiina bam ye 156.  



31 Elam teo kodwoŋi kom tiina bam ye 1,254.  
32 Harim teo tiina bam ye 320.  
33 Loda, de Hadida, de Ono teene tiina bam ye 725.  
34 Jeriko teo tiina bam ye 345.  
35 Senaa teo tiina bam ye 3,630.  

 

36 Kaanem tiina banto de déem mo tɔɡe ba jwoori:  

Jedaya dwi delo na tɔɡe Jesua baŋa ne to bia bam ye 973.  
37 Yimera bia bam ye 1,052.  
38 Pasura bia bam ye 1,247.  
39 Harim bia bam ye 1,017.  

 

40 Levi dwi tiina balo de na dɛ ba jwoori to mo tento:  

Jesua de Kadimeli bia balo na tɔɡe Hodavia dwi dem to ye nɔɔna fuserepɛ-bana 

(74).  
41 Lein-leena bam na ye Asaf bia to ye nɔɔna bi de finlei-nana (128).  
42 Wɛ diɡa ni-yerena bam na ye Salumi, de Atera, de Talemon, de Akuba, de Hatita, 

de Sobayi bia to ye nɔɔna bi de fintɔ-noɡo (139).  
 

43 Balo na toŋe Wɛ diɡa kam totoŋa ye ba jwoori to mo tento:  

Ziha bia, de Hasufa bia, de Tabayofa bia, 44 de Kerosa bia, de Siaha bia, de Padon 

bia, 45 de Lebana bia, de Haɡaba bia, de Akuba bia, 46 de Haɡabe bia, de Salemayi 

bia, de Hanan bia, 47 de Gideli bia, de Gahara bia, de Reaya bia, 48 de Rezin bia, de 

Nekoda bia, de Gazam bia, 49 de Yuza bia, de Pasea bia, de Besayi bia, 50 de Asena 

bia, de Meyunim bia, de Nefusim bia, 51 de Bakabuki bia, de Hakufa bia, de 

Harahura bia, 52 de Bazelufa bia, de Mehida bia, de Harasa bia, 53 de Barakosi bia, de 

Sisera bia, de Tema bia, 54 de Nezia bia, de Hatifa bia bam.  
55 Pɛ Solomon tontoŋena bia balo de déem na dɛ ba jwoori to mo tento:  

Sotayi bia bam, de Hasoferefa bia, de Peruda bia, 56 de Jaala bia, de Darekon bia, de 

Gideli bia, 57 de Sefatia bia, de Hatila bia, de Pokerefa-Hazebayim bia, de Ami bia 

bam.  
 



58 Wɛ diɡa tontoŋena bam, de Solomon tontoŋena bia bam déem na ke daane to, ba 

ni maa ye bia yatɔ de funoɡo-balei (392). 59 Nɔɔna badwonna déem mo nwoŋi 

Tɛl-Mela, de Tɛl-Harasa, de Kerubi, de Adon, de Yimera teene dem ba tɔɡe ba jwoori 

ye ba ware se ba bere ba na nwoŋi Isarele dwi delo wone to. 60 Banto maa ye Delaya 

bia, de Tobia bia, de Nekoda bia bam. Ba maama déem ye nɔɔna bia yaredo de 

finnu-balei (652) mo.  
 

61 Twanno déem tera se te bere kaanem tiina banto nabaara na ye balo to:  

Habaya bia, de Hakoza bia, de Bazilayi bia bam.  

(Bazilayi ya vei Gilead mo o swo Bazilayi dwi dem bukɔ wodwoŋi. Ba ma lɛɛre ba 

kwei o tembaaro yere ba mae ba bwoi‑o.)  
62 Ba nam na beeri ba nabaara natɔɡa twanno tem ba ɡa to, mo ba cheɡe-ba se ba yé 

taa ye Wɛ kaanem tiina. 63 Teo kom dedɛɛro wom ma pa-ba ni we ba yé tɔɡe ba di 

wodiu kolo na ye ko yera Wɛ ŋwaane to, ko ná dae kaanem tu ná tua ye o wae o kwei 

Yurim de Tumim memaŋa kandwa o ma o kuri Wɛ boboŋa o pa nɔɔna bam.  
 

64 Nɔɔna balo déem na jwoori to maama ni ye morro finna-telei dedaane bia yatɔ de 

fuseredo (42,360) mo.  
65 Balo na woli da to mo tento:  

Ba kabɛ, baara de kaana maama maa ye morro terepɛ dedaane bia yatɔ de 

fintɔ-barepɛ (7,337).  

Ba lein-leena, baara de kaana maama maa ye bia yalei (200).  
66 Ba sisein-nɔɔna déem ye bia yarepɛ de fintɔ-baredo (736) mo.  

Ba bona-siseib maa ye bia yalei de finna-senu (245);  
67 Ba kona maa ye bia yana de fintɔ-yanu (435);  

Ba bonɛ sem maa ye morro teredo dedaane bia yalei de finlei (6,720).  
68 Nɔɔna bam na jwoori Jerusalem konto to, ba ma vo BAŊA WƐ diɡa kam jei sem. 

Sam yiɡa tiina badaara déem ma la Wɛ pɛɛra se ya woli Wɛ diɡa kam lɔɔm se ka 

jwoori ka zeɡe ka jei sem ne.* 69 Yiɡa tu maama nam pɛ pɛɛra se ya maŋe de o dam na 

mae tei to mo. Ya maama maa ye sabu-seŋa kilo bia yanu (500), de lu-nyenno kilo 

morro tetɔ (3,000), ko woli de ɡwaaro bi (100) se kaanem tiina bam taa zoora.  
70 Kaanem tiina bam, de Levi dwi tiina bam, de lein-leena bam, de Wɛ diɡa ni-yerena 

bam, ko ta woli de Wɛ diɡa tontoŋena bam, de Isarele dwi tiina badaara bam maama 

laam ma vo ba jeini ba tete teene dem ne.*  

3 

Ba daa lɔɡe kaanem bimbini ba zeɡe  

1 Ko na yi bene dem chane serepɛ chana kam to, dedaane Isarele tiina bam laam 

zoore ba tete teene wone mo. Ba maama maa ke ni dedwe ba jeeri Jerusalem wone. 
2 Jozadaki bu Jesua na ye Wɛ kaanem tu to, de o dwonna kaanem tiina bam, de 

Selateli bu Zerubabel de o chorro tem ma bobo se ba lɔ Isarele tiina Wɛ wom bimbini 

dem.* Ko nam ye se ba taa ke zwɛɛm kaanem mo de baŋa ne ba pa Wɛ, nenɛɛne Wɛ 

nia tɔnɔ kolo Moses na popone na bere tei to. 3 Foone maa jeɡe-ba de balo na zoore jei 

sem konto ne to. De konto de, ba ta chwi bimbini dem de déem na maŋe de zeɡe mɛ 

to mo. Ba ma yɔɔre ba bobo ba ke zwɛɛm kaanem de baŋa ne ba pa BAŊA WƐ dɛ 

maama, tetete de dedaan-ni ne. 4 Ba ta di Vwoa chwiim kuri dem mo nenɛɛne Moses 

tɔnɔ kom na bere tei to.* Kuri dem da yam maama wone, nɔɔna bam maa yeini ba ke 

zwɛɛm kaanem na maŋe se de ke tei dɛ maama to. 5 Ba déem ta yeini ba ke zwɛɛm 

kaanem delo maama na maŋe se de ke dɛ dɛ to mo, de yalo na jeɡe se ya ke 

chan-doŋa maŋa ne to, ko ta woli de yalo na maŋe de kura yadwonna ya maŋa ne, 

nenɛɛne BAŊA WƐ na pɛ-ba ni tei to. Ba ta yeini ba ja ba wo-ywoŋo pɛɛra ba ba ba pa 

BAŊA WƐ mo. 6 Bene dem konto chane serepɛ chana kam boboa dɛ dem wone mo 

nɔɔna bam déem bobo se ba ke zwɛɛm kaanem ba pa BAŊA WƐ. Ka maŋa ne de ba ya 

ta wo bobo se ba chwi Wɛ diɡa kam kabiri-beira.  
7 Ba laam ma ŋwe lɔra de ɡwaro telo na toŋe dɛ totoŋa to se ba toŋe ba pa-ba. Ba ta 

ma kwei wodiu, de sana, de nuɡa ba toŋe ba pa Tura tiina de Sidon tiina se ba ma 

yeiɡi da-kwollu ba tei ne. Banto ma zaɡe Sedare teeni na wo Lebanon peero tem ne to 

ye ba daare ba ja dɛ sem ba tɔɡe Mɛditeranea naneo kom ba vo ba yi Jopa.* Pɛ Sarusi 

déem mo pɛ chwoŋa se konto maama ke.  

Ba bobo Wɛ diɡa kam lɔɔm  

8 Ko ye bena yalei bene dem wone nɔɔna bam na jwoori ba yi Jerusalem to, mo ba 

bobo se ba lɔ BAŊA WƐ diɡa kam. Ko maa ye bene dem konto chane selei chana kam 

ne mo Selateli bu Zerubabel, de Jozadaki bu Jesua, de o dwonna kaanem tiina bam, 

dedaane Levi dwi tiina bam, ko woli de balo maama na jwoori ba ba to chɛ de totoŋa 

yam.* Ba déem ma kwei diɡa kam lɔɔm totoŋa maama ba ke Levi dwi tiina balo na yi 

bena finlei ba daŋe to jeŋa ne, se ba taa nii ya baŋa ne. 9 Levi dwi tiina balo na nii Wɛ 

diɡa kam tontoŋena baŋa ne to mo tento: Jesua de o bia, de o chorro tem, ko woli de 

Kadimeli de o bia, Binnui de Hodaviac mo. Levi tiina balo de na ye Henadadi dwi 

nɔɔna to de ma woli da.  
10 Lɔra bam déem na yɔɔre ba chwi BAŊA WƐ diɡa kabiri-beira kam to, mo kaanem 

tiina bam zo ba ɡwaaro ye ba daare ba vo ba zeɡe ba zeɡa jei ne, se ba wu ba 

nabwanno tem. Levi tiina balo na nwoŋi Asaf diɡa kam ne to de ma kwei zwe ba zeɡe 

da, se ba maama zuli BAŊA WƐ nenɛɛne Isarele tiina Pɛ David déem na bere se ba taa 

ke tei to.* 11 Ba déem ma mɔɔne lei ye ba sɛ-se ba ma seini BAŊA WƐ ye ba ke‑o lei. Ba 

maa tɛ ba we:  

“O tiini o lamma!  

O swono kolo o na jeɡe  

Isarele tiina ŋwaane to  

wora mo taa wuu!”*  

Nɔɔna bam maama ma tiini ba tei BAŊA WƐ de kwor-dɛa, ba na beiri BAŊA WƐ diɡa 

kam kuri to ŋwaane. 12 Konto na jeɡe ko ke to, kaanem tiina de Levi tiina de sam yiɡa 

tiina balo na ye nɔn-kwe to ma ɡuli boboa Wɛ diɡa kam déem na ye tei to ye ba tiini 

ba laare de wo-chechɔɡɔ.* Ko nam ná ye balo na daare to, ba dedɛ laare de wopwolo 

mo. 13 Ba maama sɔɔ kom ma tiini ko di baŋa pa se nɔɔna ware se ba pɔɔre ywoni de 

wo-chechɔɡɔ daane. Sɔɔ kom déem ma ni yiɡa yiɡa.  

4 

Juu tiina dona cheɡe Wɛ diɡa kam lɔɔm  

1 Judah dwi dem dedaane Benjamin dwi dem dona déem ma ni we balo na zeɡe 

Babilon ne ba ba to wora ba jwoori ba lɔ Isarele tiina BAŊA WƐ wom diɡa kam mo. 2 Ba 

na niɡi to, ba ma vo Zerubabel de sam dem yiɡa tiina tei ba ta ba we, “Debam de zuli 

á Tu Wɛ nenɛɛne abam na ke tei to mo. Ko zeɡe maŋa kalo Asiria teo pɛ Esara-hadon 

na jaane debam o ba o yaɡe ywo-seeni to, dé yɔɔre dé ke kaanem dé pa‑o mo. Dé nam 

tu se dé woli abam wone mo se dé lɔ Wɛ diɡa kam.”* 3 Zerubabel, de Jesua, de Isarele 

sam yiɡa tiina badwonna bam ma leiri-ba ba we, “Wɛ diɡa kam lɔɔm dae debam de 

abam maama totoŋe. Debam yerane mo wó lɔ diɡa kam dé pa Isarele tiina BAŊA WƐ 

wom, nenɛɛne pɛ Sarusi na pɛ debam ni se dé ke tei to.”*  
4 Nɔɔna balo ya na maŋe ba zoore jei sem konto ne to laam ma kwaane se ba pa 

Judah tiina bam vɔna pare. Ba boboŋe déem ye se foone zo-ba se ba yaɡe totoŋe dem 

mo.* 5 Ba ta ma vo ba yo teo kom dedɛɛra se ba cheiŋi totoŋa yam, pa se ya daa ware 

ya vo yiɡa. Ba ma lɛɛre ba ke konto ko zeɡe Peresia teo pɛ Sarusi paare dim maŋa ne 

se ko yi maŋa kam Darusi de daa na jwoŋi Peresia paare o di to.*  

Ba cheɡe Jerusalem teo kom lɔɔm  

6 Pɛ Zereɡesed déem na tu o ji Peresia pɛ maŋa kalo to, mo Judah tiina dona bam 

popone tɔnɔ ba vuɡimi o boboŋa Judah tiina bam seeni, de Jerusalem teo kom nɔɔna 

seeni.*  
7 Konto na kɛ ye Atazereɡesee de daa ji Peresia pɛ maŋa kalo ne to, mo Biselam, de 

Miteredafe, de Tabeeli, de ba yuudwonna bam popone tɔnɔ ba toŋe ba pa pɛ wom. Ba 

déem popone tɔnɔ kom de Aram tiina taane mo ye ba daare ba leiri ko taane dem ba 

ɡa se nɔɔna lɔre ko kuri.f  
8 Ko ta na wora ko wora to, Rehum de Simisayi de déem ma popone tɔnɔ ba pa Pɛ 

Atazereɡese se ko vuɡimi o boboŋa Jerusalem teo kom nɔɔna seeni. Rehum déem mo 

ye teo kom yiɡa tu. Simisayi de maa ye dedɛɛro wolo na nii teo kom tɔnɔ poponem 

baŋa ne to. Ba na popone kolo to mo tento:  
9 “Teo kom yiɡa tu Rehum, de tɔnɔ poponem dedɛɛro Simisayi, dedaane dé dwonna 

bam maama mo popone tɔnɔ konto. Ba maa ye dé jei sem yiɡa tiina, de nakwa, de 

dedɛɛra balo na ye Ereki tiina, de Babilon tiina, de Elam tiina to, 10 ko ta woli de 

nɔɔna balo maama Pa-faro Asurabanipali, o yere na tiini de zaŋe to, déem na wane o 

di ye o fe-ba se ba vo ba jeini Samaria teene dem ne, dedaane kateiri delo na wo 

Yuferata buɡa kam wɛ-zoore seeni to.”  
11 Tɔnɔ kolo ba déem na popone ba pa pɛ wom to mo tento:  

“Debam balo na ye Pɛ Atazereɡese tontoŋena, ye dé zoore Yuferata buɡa kam 

wɛ-zoore jei sem ne to mo popone tɔnɔ konto se dé pa‑m. 12 Pɛ, dé laɡe se n lɔre we 

Juu tiina balo na nwoŋi nmo tei Babilon ne ba jwoori ba ba ywo-seeni to laam wo 

Jerusalem teo kom wone mo. Ba nam laɡe se ba jwoori ba lɔ teo kom mo. Ko nam 

ye te-balɔrɔ kolo nɔɔna na chuli dé teo kom to mo. Ba wora ba lɔ teo kom kabiri sem 

ba tia mo, se ba jwoori ba kwɛ ko kabiri-beira kam. 13 Nam ta‑n yei we ba ná jwoori 

ba lɔ ba teo kom ba zeɡe, ye ko kabiri sem de kwaare daane se ti, Juu tiina bam daa 

bá sɛ se ba taa ŋwe lampwoo dwi maama. Konto ná kea, sabia yalo pɛ wom na yeini 

o jwoŋi o nɔɔna tei ne to wó muri mo. 14 Debam nam na ye balo n na nii dé baŋa ne 

to ŋwaane mo dé vae se wo-balwaaro tento yi‑m. Dé popone tento dé ma kwoori 

nmo 15 se n pa ba buŋi n nabaara lonne twanno tem wone ba nii. Nmo wó na we teo 

kom konto nɔɔna swoi chichuŋu mo. Ko zeɡe faŋa faŋa to, ba yeini ba tiini ba daane 

pwa de dedɛɛra balo na tei-ba to mo. Ba na ye nankɔ-nyena to ŋwaane mo pɛ se 

nɔɔna déem chɔɡe ba teo kom. 16 Pɛ, nam lɔre we nmo ná pɛ chwoŋa se ba jwoori ba 

lɔ teo kom konto, se ko kabiri sem maama zeɡe se ti, nmo wó ɡa teɡa kalo maama 

na wo Yuferata buɡa kam wɛ-zoore seeni kateiri dem ne to mo.”  
17 Pɛ Atazereɡese de ma toŋe kwora o leiri-ba o we:  

“Amo Pɛ Atazereɡese mo leiri teo yiɡa tu Rehum, de tɔnɔ poponem dedɛɛro 

Simisayi, ko ta woli de ba dwonna balo na zoore Samaria ne, de jei selo maama na 

wo Yuferata buɡa kam wɛ-zoore seeni to. A jɔɔne abam. 18 Ba pipiri tɔnɔ kolo á na 

popone to ba ke debam taane wone, ye ba ta ɡa-ko ba bere-ne. 19 Amo pɛ ni se ba 

buŋi dé teo kom lonne twanno tem wone ba nii. A nam seene a maane we ko na 

nwoŋi faŋa to, Jerusalem teo kom su de nankɔ-nyena na swoi chichuŋu to mo. Ba 

yeini ba daane pwa mo ye ba ware ba ja. 20 A ta nɛ we pa-fwaaro mo di Jerusalem 

teo paare, ye ba déem tei Yuferata buɡa kam wɛ-zoore seeni kateiri dem, pa se jei 

sem konto nɔɔna ŋwe lampwoo dwi maama ba pa-ba. 21 Konto ŋwaane nam pa-na-ba 

ni we ba daa yé lɔ teo kom, se ko taa nii amo ná pɛ-ba chwoŋa se ba lɔ. 22 Nam ta‑á 

yei-na se á ke lela á ke amo ni dem konto, se daanem daa yé ba amo paare dim baŋa 

ne.”  
23 Ba na yɔɔre ba ɡa Pɛ Atazereɡese tɔnɔ kom ba bere Rehum, de Simisayi, de ba 

dwonna bam to, mo ba ke lela ba vo Jerusalem. Ba ma fe Juu tiina bam de dam pa se 

ba yaɡe teo kom lɔɔm.  
24 Konto to ba déem fe Juu tiina bam mo pa se ba yaɡe Jerusalem teo Wɛ diɡa kam 

lɔɔm. Totoŋa yam daa maa ba vei yiɡa se ko yi maŋa kam Darusi na jwoŋi Peresia 

paare o di ye ko ke bena yalei to.*  

5 

Ba daa bobo se ba lɔ Wɛ diɡa kam  

1 Maŋa kam konto ne, Wɛ sampwori Haɡayi de Ido bu Zekaria déem zaŋe ba ŋɔɔne 

BAŊA WƐ kwora kam ba bere Juu tiina balo na zoore Judah kateiri dem ne, de 

Jerusalem teo kom wone to. Ba kwei Isarele tiina BAŊA WƐ wom yere mo ba ŋɔɔne 

de-ba, wonto na ye wolo na nii-ba to ŋwaane.* 2 Selateli bu Zerubabel de Jozadaki bu 

Jesua na niɡi ba taane dem to, mo ba bobo se ba jwoori ba lɔ Jerusalem Wɛ diɡa kam. 

Wɛ sampwori sem déem maa wo ba tei ne se ba taa woli-ba.*  
3 Tatenayi déem mo ye Yuferata buɡa kam wɛ-zoore seeni kateiri dem yiɡa tu. O ma 

tɔɡe de Sefa-Bozenayi, de ba dwonna yiɡa tiina bam o vo Juu tiina bam tei ye o 

bwei-ba o we, “Wɔ mo pɛ abam chwoŋa se á jwoori á lɔ Wɛ diɡa kam, se á daare á 

kwɛ-ka á zeɡe?” 4 Ba ta ma ta ba we, “Popone-na balo na wora ba lɔ-ka to yera á pa 

debam se dé nii.” 5 Peresia teo dedɛɛra bam nam wo cheɡe totoŋa yam, BAŊA WƐ yi na 

paɡe Juu tiina nakwa bam baŋa ne to ŋwaane.* Dedɛɛra bam déem boŋe se ba popone 

tɔnɔ ba tole taane dem ba bere Pɛ Darusi mo, se o ná leiri-ko, se ba laam lɔre ba na wó 

ke tei to.  
6 Tatenayi, de Sefa-Bozenayi, de ba dwonna yiɡa tiina bam na wo Yuferata buɡa kam 

wɛ-zoore seeni to na popone tɔnɔ kolo ba pa Pɛ Darusi to mo tento:  
7 “Pɛ Darusi, yazura taa wo n tei ne.  
8 Dé laɡe se n lɔre we debam vei Judah kateiri dem ne, ye dé na diɡa kalo ba na 

wora ba lɔ se ba pa Wɛ-kamunu kom to. Nɔɔna bam jeɡe kandwa-zana mo ba ma 

lɔ-ka, ye ba kwei da-kwoli-biɡila ba ke ka yera ne. Tontoŋena bam nam zuri yera 

mo ba toŋa de yi-seena, ye lɔɔm dem vei yiɡa lanyerane.  
9 Dé ma bwei ba nakwa dé we, ‘Wɔ mo pɛ abam chwoŋa se á jwoori á lɔ Wɛ diɡa 

kam, se á daare á kwɛ-ka á zeɡe?’ 10 Dé nam ta bwei se dé lɔre tontoŋena bam yera 

mo se dé popone, se n lɔre balo na wo ba totoŋa yam yiɡa ne to.  
11 Ba de ma leiri ba we, ‘Debam ye Wɛ wolo na tei wɛyuu de teɡa baŋa to tontoŋena 

mo. Dé nam wora dé jwoori dé lɔ Wɛ diɡa kalo Isarele pa-kamunu wodwoŋi déem 

na lɔɡe ye o fɔɡe o kwɛ-ka o zeɡe to mo. 12 Debam nabaara déem ya pɛ se Telaao Tu 

Wɛ wom bane mo zaŋe de-ba. O de ma ve-ba o ke Babilon teo pɛ Nebukadeneza na 

ye Chaladea dwi tu to jeŋa ne pa se o ba o chɔɡe ba Wɛ diɡa kam. O déem ta ma 

kale-ba o ja o vo o tete teo se ba taa zoore da.* 13 Ko nam na ye tei to, Pɛ Sarusi de 

déem daa na jwoŋi Babilon paare o di to, o paare dim boboa bene dem wone mo o 

pɛ ni se Juu tiina jwoori ba lɔ Wɛ diɡa kam. 14 Pɛ Sarusi déem kwei sabu-seŋa de 

lu-nyenno zela yalo Pɛ Nebukadeneza ya na le Jerusalem Wɛ diɡa kam ne o daare o 

ja-te o vo o zeɡe o tete jwona diɡa kam ne to mo o jwoori o pa debam. O déem ma 

kwei-te o ke Sesebazare jeŋa ne se o ta nii te baŋa ne. Pɛ wom ya tiŋi wonto se o taa 

ye Judah kateiri dem yiɡa tu mo, 15 ye o daare o pa‑o ni se o ja zela yam konto o 

jwoori o vo Jerusalem o tiŋi Wɛ diɡa kam ne. O ta wó jwoori o lɔ Wɛ diɡa kam o 

zeɡe ka déem na maŋe ka wo jei selo to ne. 16 Sesebazare nam seene o ke konto mo, 

pa se o bobo o chwi Wɛ diɡa kam kabiri-beira Jerusalem ne. Ko na zeɡe maŋa kam 

konto ne se ko yi zem to, dé yɔɔre dé wora dé lɔ Wɛ diɡa kam mo. Totoŋa yam nam 

ta wo ti.’  
17 Pɛ, konto ŋwaane nam dé lwoori‑m mo se n pa se ba buŋi Babilon teo lonne 

twanno tem wone, se ba nii Pɛ Sarusi seene o pa ni we ba jwoori ba lɔ Jerusalem Wɛ 

diɡa kam naa o wo ke konto. Nmo laam ná nɛ kolo na wora to, se n bere debam n 

boboŋa na jaane tei to.”  

6 

Pɛ Darusi na leiri tei to  

1 Pɛ Darusi ma pa ni se nɔɔna vo ba na yeini ba tiŋi Babilon teo lonne twanno tem mɛ 

to ba buŋi te wone se ba nii. 2 Ko déem nam ye Medea kateiri dem te-fɔrɔ Ekebatana 

wone mo ba nɛ tɔnɔ, ye ko wo taane mo tento:  
3 “Pɛ Sarusi paare dim boboa bene dem wone mo o pɛ ni na tɔɡe Jerusalem Wɛ diɡa 

kam seeni to.* O ni dem ye se ba jwoori ba lɔ-ka se ka taa ye jeiɡa kalo ba na wó taa 

ke ba kaanem da to mo. Ba jeɡe se ba chwi ka kabiri-beira kam, ye ba pa se diɡa 

kam wɛyuu dedɔrem taa ye naba-laara fintɔ (30), se ka kayɔlɔ seeni de taa ye 

                                                           

 *5:12 2 Tiɡisim 36:15-17 

 *6:3 Ezera 1:1 



naba-laara fintɔ (30). 4 Ba nam wó kwei kandwa-zana mo se ba ná tiŋi-ya ye ba lɔ 

kabira kam kuni betɔ, se ba kwei da-kwollu ɡena dedoa ba lɔ ba daŋe da. Ba jeɡe se 

ba le sabu dé teo paare dim sabia wone mo ba ma ŋwe Wɛ diɡa kam lɔɔm jene dem. 
5 Ko ta woli da, sabu-seŋa de lu-nyenno zela yalo Pɛ Nebukadeneza déem na le 

Jerusalem Wɛ diɡa kam wone o ja o vo o tiŋi Babilon ne to ye se ba jwoori ba ja-te 

mo ba vo ba zeɡe te ya na wo Wɛ diɡa kam jei selo wone to.”  
 

6 Pɛ Darusi laam ma pa ni o we,  

“Tatenayi na ye Yuferata buɡa kam wɛ-zoore seeni kateiri yiɡa tu to, de 

Sefa-Bozenayi, de á dwonna yiɡa tiina bam na wo Yuferata buɡa kam wɛ-zoore seeni 

to, ta‑á yei-na se á yé twɛ ba lɔɔm jei sem! 7 Yé daane-na nɔɔna bam na wora ba lɔ 

Wɛ diɡa kam to. Yaɡe-na Juu tiina yiɡa tu wom de ba nakwa bam se ba jwoori ba lɔ 

ba Wɛ diɡa kam ka jeiɡa ne.  
8 Amo nam ta pɛ ni mo se abam lɔre á na wó ke tei á woli Juu tiina nakwa bam se ba 

lɔ ba Wɛ diɡa kam to. Lampwoo kolo á na lae amo yere ŋwaane Yuferata buɡa kam 

wɛ-zoore seeni kateiri dem ne to mo á wó le ko wone á pa-ba se ko ma ŋwe ba lɔɔm 

jena yam maama, se kolokolo yé che totoŋa yam. 9 Dɛ maama wone nam ta pa-na 

kaanem tiina balo na wo Jerusalem ne to ba na laɡe kolo maama se ba ma ke 

kaanem ba pa Telaao Tu Wɛ wom to. Ba ná laɡe na-bale, de pi-bale, de pipeili se ba 

zwɛ ba ma ke kaanem, naa ba ná laɡe mena, de yɛ, de sana, de nuɡa, se á yɔɔre á 

pa-ba. 10 Ke-na konto maama á pa-ba se ba wane ba ke kaanem delo na wó pwoli 

Telaao Tu Wɛ wom wo to, se ba daare ba lwoori Wɛ se o pa amo de a bia yazura.  
11 Nɔɔno wolo nam ná ve amo ni dem, se ba le beiŋa kotu diɡa kam yera ne ba daare 

ba sare-ka ba ma zɔ‑o ba ɡog. Ba ta wó pa kotu sɔŋɔ kom ji tampuuri. 12 Wɛ wolo na 

kuri Jerusalem teo kom se nɔɔna zuli o yere ko wone to nam wó pa se lɛɛro yi pɛ 

wolo, de nabiin-dwi delo maama na wó kwaane se o leiri amo ni dem to. Lɛɛro ta 

wó yi balo maama na boŋe se ba chɔɡe Wɛ diɡa kalo na wo Jerusalem ne to.  

Amo Darusi mo pɛ ni dento. Nɔɔno maama nam jeɡe se o sɛ-de mo chekke.”  

Ba kwei Wɛ diɡa kam ba pa Baŋa Wɛ  

13 Tatenayi na ye Yuferata buɡa kam wɛ-zoore seeni kateiri yiɡa tu to, de 

Sefa-Bozenayi, de ba dwonna yiɡa tiina bam ma yɔɔre ba tɔɡe pɛ wom ni dem. 14 Juu 

tiina nakwa bam daa ta ma lɔ Wɛ diɡa kam ba vo yiɡa lanyerane, ye Wɛ sampwori 

Haɡayi de Ido bu Zekaria de maa tɔɔle Wɛ kwora ba pae-ba baare.* Ba ma seene ba 

lɔ-ka ba ti, nenɛɛne Isarele tiina Wɛ wom na pɛ-ba ni se ba ke tei to, ye Peresia teo 

pwa Sarusi, de Darusi, de Atazereɡese de pa-ba ni tei to. 15 Ko nam ye Pɛ Darusi paare 

dim bena yaredo bene dem wone, Adare chana kam da yatɔ dɛ ne mo ba lɔɡe-ka ba ti.  
16 Isarele tiina bam maama, de ba kaanem tiina, de Levi tiina, dedaane nɔɔna balo 

maama na zeɡe Babilon ne ba jwoori to laam ma kwei Wɛ diɡa kam ba pa Wɛ de 

wopwolo.* 17 Ba déem mɛ na-bale bi mo, de pi-bale bia yalei, de pipeili bia yana ba ke 

kaanem ba ma lwoori Wɛ swolim ba pa Wɛ diɡa kam. Ba ta kwei bo-bale fuɡa-selei 

mo ba ma ke wɛleera saarem kaanem Isarele dwia fuɡa-yalei yam ŋwaane. 18 Ba ma 

pɔɔre kaanem tiina bam de Levi tiina bam kɔɡɔ kɔɡɔ se kɔɡɔ maama taa jeɡe ko 

totoŋa ba toŋe ba pae Wɛ Jerusalem wone, nenɛɛne ko na popone Moses nia tɔnɔ kom 

ne tei to.  

Ba di Atɔɡebabaŋa kuri dem  

19 Balo na zeɡe Babilon ne ba jwoori to déem ma di Atɔɡebabaŋa kuri dem boboa 

chana kam da fuɡa-yana dɛ ne. 20 Kaanem tiina bam, de Levi tiina bam maama nam ya 

kwɛ ba tete Wɛ ŋwaane mo se ba maŋe de chullu tem. Levi tiina bam ma ɡo 

Atɔɡebabaŋa kaanem pipeili se ba ma kwɛ nɔɔna balo na jwoori to, de ba dwonna 

kaanem tiina bam, de ba tete de. 21 Isarele tiina balo maama na nwoŋi Babilon ne ba 

jwoori ba ba to ma di Atɔɡebabaŋa kuri dem. Balo maama de na pɔɔre ba tete de 

wo-zɔɔna kikia yalo dwi-ɡɛ tiina bam na kare ba ke to, ye ba laam ba se ba zuli Isarele 

tiina BAŊA WƐ wom to ma tɔɡe ba di kuri dem. 22 Ba ta ma kwei da yarepɛ ba di 

Bworobworo-memene kuri dem de wopwolo. BAŊA WƐ déem pɛ se ba di ywoni de o na 

pipiri Asiria teo pɛ boboŋa pa se o woli-ba se ba wane ba jwoori ba lɔ Isarele tiina Wɛ 

wom diɡa kam ba zeɡe tei to.  

7 

Ezera yera taane  

1 Ko na wora ko wora ye Atazereɡese ji Peresia teo pɛ to, mo nɔɔno wodwoŋi déem 

wora o yere na ye Ezera. Ezera déem ye Seraya bu mo. Seraya maa ye Azaria bu. 

Azaria maa ye Hilikia bu.* 2 Hilikia maa ye Salum bu. Salum maa ye Zadoki bu. Zadoki 

maa ye Ahituba bu. 3 Ahituba maa ye Amaria bu. Amaria maa ye Azaria bu. Azaria de 

maa ye Merayofa bu. 4 Merayofa maa ye Zerahia bu. Zerahia maa ye Yuzi bu. Yuzi 

maa ye Buki bu. 5 Buki maa ye Abisua bu. Abisua maa ye Finehase bu. Finehase maa 

ye Eleaza bu, ye Eleaza ye Wɛ kaanem yiɡa tu Aron bu.  
6 Ezera déem ye tɔnɔ tu mo, ye o zamese Wɛ nia yam Moses na jwoŋi Isarele tiina 

BAŊA WƐ wom tei ne o pa-ba to lanyerane. O de ma nwoŋi Babilon ne o jwoori 

Jerusalem. Pɛ wom nam ya pɛ‑o kolo maama o na laɡe to mo, kokuri to, o Tu BAŊA WƐ 

wom zaane mo wo o yuu ne. 7 Isarele tiina badwonna, de ba kaanem tiina, de Levi 

tiina, de lein-leena, de Wɛ diɡa ni yerena, de Wɛ diɡa tontoŋena bam maa tɔɡe ded‑o 

se ba vo Jerusalem. Pɛ Atazereɡese paare dim bena yarepɛ bene dem ne mo ba vei da. 
8-9 Ko déem ye boboa chana kam boboa dɛ dem ne mo Ezera nwoŋi Babilon teo ne se o 

vo Jerusalem. O ma yi Jerusalem chane senu chana kam boboa dɛ dem ne mo, o Tu 

Wɛ wom na to o yiɡa ne to ŋwaane.* 10 Ko nam na ye tei to, Ezera boboŋa déem jaane 

se o seene o yia o zamese BAŊA WƐ nia yam, se o taa ke o tɔɡe-ya, ye o daare o bere 

Isarele tiina bam ya bera yam de ya chullu tem mo.*  

Pɛ Atazereɡese na pɛ Ezera tɔnɔ kolo to  

11 Pɛ Atazereɡese nam ya kwei tɔnɔ mo o pa Ezera. Ezera déem ye Wɛ nia zamesem 

tu mo ye o ta ye Wɛ kaanem tu. O ma zamese BAŊA WƐ nia yalo de o chullu telo o na 

pɛ Isarele tiina bam to. Tɔnɔ kom wo wonnu mo tento:  
12 “Amo Pɛ Atazereɡese ye pwa maama pa-faro mo.  

Amo popone tɔnɔ konto a pa Ezera na ye kaanem tu, ye o zamese Telaao Tu Wɛ 

wom nia yam to. Yazura taa wo n tei ne.  
13 Amo pɛ ni se a paare dim jei sem maama wone, Isarele tiina, de ba kaanem tiina, 

de Levi tiina balo maama ná kuri se ba jwoori Jerusalem, ba jeɡe chwoŋa se ba 

tɔɡe‑m ba viiri.* 14 Amo de a nakwa barepɛ bam nam toŋe‑m se n vo n nii ko na ye 

tei nɔɔna balo na zoore Judah de Jerusalem jei sem ne to yera ne mo. Véi n nii 

nɔɔna bam kikia maŋe de n Tu Wɛ nia yalo o na ke n jeŋa ne to naa ya wo maŋe. 
15 Nam ta kwei lu-nyenno, de sabu-seŋa kalo amo de a nakwa bam na wó pa‑m to n 

woli da n ja n vo, se n ma-te n ke pɛɛre n pa Isarele tiina Wɛ wom na zoore 

Jerusalem teo wone to. Mo dé boboŋa na laɡe se n ke tei to. 16 Nmo ná wae 

lu-nyenno de sabu-seŋa kalo maama Babilon kateiri ne n lae, de wo-ywoŋo pɛɛra 

yalo Isarele tiina bam, de ba kaanem tiina na wó pa‑m se ya woli Jerusalem Wɛ diɡa 

kam totoŋa ŋwaane to, se n ja-te n viiri.  
17 Nam ta‑n yei se n kwei sabu kom konto n yeiɡi na-bale, de pi-bale, de pipeili, de 

wodiu pɛɛra, de sana pɛɛra. Nmo ma‑n wó ja-te n vo abam Wɛ wom diɡa kam 

Jerusalem ne, n ke kaanem o bimbini dem baŋa ne n pa‑o. 18 Lu-nyenno de 

sabu-seŋa kalo ná daare, se nmo de n dwonna bam kwei-te á ke á na laɡe tei to se 

ko maŋe de á Tu Wɛ boboŋa yam. 19 Ko nam ná ye zela yalo amo na kwei a ke n jeŋa 

ne se ya woli Wɛ diɡa kam totoŋa to, se n ja-ya n jwoori Jerusalem n pa abam Wɛ 

wom. 20 Abam nam ná ɡɛ woŋo se á ma á toŋe Wɛ diɡa kam totoŋe delo maama, n 

jeɡe chwoŋa se n jwoŋi sabu dé teo paare dim sabia yam wone.  
21 Amo, Pɛ Atazereɡese nam ta pɛ ni dento mo a sabu tiŋina balo maama na nii 

Yuferata buɡa kam wɛ-zoore seeni kateiri dem to: Ke-na kolo maama Wɛ kaanem tu 

Ezera na laɡe to á pa‑o lela. Wonto nam ta ye Telaao Tu Wɛ wom nia yam zamesem 

tu mo. 22 Á wó pa‑o o na wó bwei kolo á tei ne se ko yi lu-nyenno kilo morro tetɔ de 

bia yana (3,400), de menah ywollu bia yatɔ (300), de sana kuriwaa bia bi (100), de 

nuɡa kuriwaa bia bi (100). Ko nam ná ye yɛ, se á yé jeeli de ni. 23 Ta‑á yei-na se á 

kwei kolo maama Telaao Tu Wɛ wom na laɡa o diɡa kam totoŋa ŋwaane to á pa 

Ezera. Kokuri to, ko dae se o bane zaŋe de amo naa balo na saŋe amo kwaɡa ba di 

paare to. 24 Amo nam ta pɛ ni we, ko ná ye Wɛ kaanem tiina, de Levi tiina, de 

lein-leena, de Wɛ diɡa ni-yerena, de ka tontoŋena, de balo na toŋe totoŋa yadwonna 

Wɛ diɡa kam ŋwaane to, ko dae se á jwoŋi lampwoo banto tei ne.  
25 Ko nam ná ye nmo Ezera, kwei swa yalo n Tu Wɛ wom na pɛ‑m to, se n kuri nɔɔna 

badwonna se ba taa nii balo maama na zoore Yuferata buɡa kam wɛ-zoore seeni ye 

ba tɔɡe nmo Tu Wɛ wom nia yam to. Dedɛɛra bam konto wó tɔɡe cheɡa ba di nɔɔna 

bam taana ba pa-ba. Balo nam na yeiri Wɛ nia yam to, se n kwei-ya n bere-ba.* 
26 Wolo ná ve nmo Wɛ wom nia yam, de amo paare nia yam, ba jeɡe se ba yɔɔre ba 

waare kotu mo. Ba ná wo ɡo‑o, se ba maɡe ɡulu ba zeili‑o o teo wone. Ko ná dae 

konto, se ba vere o jejeɡero, naa ba vɔ‑o ba pe diɡa ne.”  

Ezera ke Wɛ lei  

27 Ezera ma ta o we, “BAŊA WƐ na ye dé nabaara Wɛ to maŋe de tia mo! Wonto mo pɛ 

se pɛ wom boboŋa ja se Wɛ diɡa kalo na wo Jerusalem wone to na zula yanto dwoŋi. 
28 BAŊA WƐ ta tɔɡe o swono kom baŋa o pa se amo kikia su pɛ wom yi, ye o nakwa de 

o dedɛɛra de neɡe-ne. Amo Tu Wɛ zaane na wo amo yuu ne to ŋwaane mo a nɛ baare. 

Amo ma la Isarele yiɡa tiina badwonna a ke daane, a daare a pa se ba tɔɡe de amo ba 

vo Jerusalem.”  

8 

Balo na dɛ de Ezera ba jwoori Jerusalem to yera  

1 Pɛ Atazereɡese paare dim maŋa ne mo dé zeɡe Babilon teo ne se dé jwoori dé vo 

Jerusalem. Ba na jeeli sam yiɡa tiina balo na tɔɡe de amo ba jwoori to yera mo tento:  
2 Geresom mo nwoŋi Finehase sɔ-yuu kom ne.  

Danyeli ma nwoŋi Itamara sɔ-yuu kom ne.  
3 Sekania bu Hatusi ma nwoŋi David sɔ-yuu kom ne.  

Zekaria de baara bi de finnu (150) badwonna ma nwoŋi Parose sɔ-yuu kom ne. Baara 

bam konto nabaara natɔɡa kam déem popone ka tiŋi tɔnɔ ne mo.  
4 Zerahia bu Eli-hoyenayi de baara bia yalei (200) badwonna ma nwoŋi Pahafe-Moaba 

sɔ-yuu kom ne.  
5 Jahazeli bu Sekania de baara bia yatɔ (300) badwonna ma nwoŋi Zaatu sɔ-yuu kom 

ne.  
6 Jonatan bu Ebedi de baara finnu (50) badwonna ma nwoŋi Adin sɔ-yuu kom ne.  
7 Atalia bu Jesaya de baara fuserepɛ (70) badwonna ma nwoŋi Elam sɔ-yuu kom ne.  
8 Mikayeli bu Zebadia de baara funɔnɔ (80) badwonna ma nwoŋi Sefatia sɔ-yuu kom 

ne.  
9 Jeheli bu Obadia de baara bia yalei de fuɡa-nana (218) badwonna ma nwoŋi Joaba 

sɔ-yuu kom ne.  
10 Josifia bu Selomifa de baara bi de fuseredo (160) ma nwoŋi Bani sɔ-yuu kom ne.  
11 Bebayi bu Zekaria de baara finlei-nana (28) badwonna ma nwoŋi Bebayi sɔ-yuu kom 

ne.  
12 Hakatan bu Johanan de baara bi de fuɡa (110) badwonna ma nwoŋi Azaɡadi sɔ-yuu 

kom ne.  
13 Elifeleti, de Jeweli, de Semaya, de baara fuseredo (60) badwonna ma nwoŋi 

Adonikam sɔ-yuu kom ne.  
14 Yutayi, de Zakura, de baara fuserepɛ (70) badwonna ma nwoŋi Biɡavayi sɔ-yuu kom 

ne.  

Ezera kwei chwoŋa o maa vei Jerusalem  

15 Amo Ezera déem ma ta se dé kɔɡɔ kom jeeri bu-nɔɡɔ kolo na duri ko maa vei 

Ahava seeni to ni ne. Dé ma chwi dé vwoa dé ke da yatɔ dáane. Amo na nii to, mo a 

maane we Levi tiina tera dé kɔɡɔ kom wone, se kaanem tiina yera mo wora. 16 A laam 

ma toŋe a bwoŋi yiɡa tiina banto: Eliazera, de Areli, de Semaya, de Elinatan, de 

Jaribi, de Elinatan, de Natan, de Zekaria, de Mesulam. A ta ma toŋe Joyariba, de 

Elinatan kwaɡa ne, ba na ye yi-pore-nyena to ŋwaane. 17 Amo laam ma toŋe-ba Ido tei 

ne. Wonto mo ye Levi tiina balo na zoore Kasifia ne to yiɡa tu. A ma bere-ba ba na wó 

ta kolo de Ido de o chorro na toŋe Wɛ diɡa kam totoŋa Kasifia ne to. A déem laɡe se 

ba le tontoŋena se ba ba ba taa toŋe ba pa Wɛ o diɡa kam ne. 18 Dé Tu Wɛ wom nam 

na to debam yiɡa to ŋwaane mo ba toŋe Serebia se o ba dé tei. O déem ye Levi dwi tu 

na nwoŋi Mahili sɔ-yuu kom ne to mo. O maa ye boboŋa tu lanyerane. O bia de o 



chorro fuɡa-nana ma tɔɡe ded‑o ba ba. 19 Ba ta pɛ se Hasabia, de Jesaya, de ba chorro 

finlei mo tɔɡe ba ba dé tei ne. Banto ye Merari sɔ-yuu kom tiina mo. 20 Ko ta woli da, 

ba pɛ se Wɛ diɡa kam tontoŋena bia yalei de finlei (220) mo ba dé tei. Pɛ David de o 

dedɛɛra bam déem mo kuri nɔɔna bam konto nabaara se ba yeini ba toŋe ba woli Levi 

tiina bam. Ba ma popone ba maama yera ba tiŋi tɔnɔ ne.  

Ba na ti ba yiɡa se ba kɛ tei to  

21 Dé déem na wo Ahava bu-nɔɡɔ kom ni ne konto to, a ma pa ni se dé vɔ ni dé ma dé 

ɡwooni dé tete dé Tu Wɛ yiɡa ne. Dé ma lwoori Wɛ se o kwɛ dé chwoŋa se ka ke lam, 

se o daare o kwoli debam, de dé bia, dedaane dé jejeɡero chwoŋa kam yuu ne. 22 Ko 

na ye tei to, dé lwoori yiɡa dé ta de pɛ wom we, dé Tu Wɛ wom yeini o to balo na 

zuli‑o to yiɡa ne se cham yé yi-ba mo. Dé ta taɡe we, Wɛ bane yeini de zaŋe de balo 

na ve‑o to mo. Ko laam ma pa se chaveera jeɡe-ne se a lwoori pɛ wom se o pa debam 

jar-keira balo na dɔɡe sisein-nɔɔna baŋa ne to se ba taa yere debam chwoŋa kam yuu 

ne, se dé dona yé daane debam.* 23 Konto ŋwaane dé ma vɔ ni ye dé ja Wɛ teiŋa se o 

woli debam. O ma sɛ dé wɛ-lworo kom.*  
24 Amo ma le nɔɔna fuɡa-balei kaanem yiɡa tiina bam wone. A ta ma kuri Serebia, de 

Hasabia, de ba chorro fuɡa badwonna a woli da. 25 Amo laam ma maŋe lu-nyenno tem, 

de sabu-seŋa kam, de zela yalo maama na ye se ba ma-ya ba toŋe Wɛ diɡa kam totoŋa 

to, ye a daare a kwei-te a ke kaanem tiina bam jeŋa ne. Pɛɛra yam konto mo pɛ wom, 

de o nakwa bam, de o dedɛɛra bam, de Isarele tiina bam maama pɛa. 26 A na jeeli 

wonnu telo a ke ba jeŋa ne to mo tento:  

Lu-nyenno tem dunni ye kilo morro finlei (20,000) mo.  

Lu-nyenno zela bi (100) dunni ye kilo fuserepɛ (70).i  

Sabu-seŋa kam dunni ye kilo morro tetɔ de bia yana (3,400) mo.  
27 Sabu-seŋa zwe finlei dunni ye kilo nana de chichworo (8.5).  

Channa zele-laaro telei, te na jeɡe yuu te maŋe de sabu-seŋa zela to.  
28 Amo ma ta de kaanem tiina bam a we, “Abam pɔɔre mo á ye á yera BAŊA WƐ 

ŋwaane. Zela yanto de nam pɔɔre mo ya ye BAŊA WƐ nyem. Sabu-seŋa kam, de 

lu-nyenno tem maama ye nɔɔna bam wo-ywoŋo pɛɛra mo ba na kwei ba pa abam 

nabaara BAŊA WƐ wom. 29 Ta‑á nii-na te baŋa ne lanyerane, se á ja-te á yi Jerusalem 

Wɛ diɡa kam wone. Á ná yi da, se á kwei-te á ja zo Wɛ diɡa kam wone á daare á maŋe 

te ni kaanem tiina di sem ne. Á laam wó kwei-te á ke Wɛ kaanem yiɡa tiina bam, de 

Levi tiina, de Isarele sɔ-yuni yiɡa tiina bam jeŋa ne.”*  
30 Amo na taɡe konto a ti to, kaanem tiina bam de Levi tiina bam ma sɛ se ba ja 

lu-nyenno tem, de sabu-seŋa kam, de lonne zela yam konto maama ba vo Jerusalem 

ba tiŋi debam Tu Wɛ diɡa kam wone.  

Ba na zaŋe ba jwoori Jerusalem tei to  

31 Boboa chana kam da fuɡa-yalei dɛ dem wone mo dé zaŋe Ahava bu-nɔɡɔ kom jei 

sem ne se dé vo Jerusalem. Debam na wo chwoŋa yuu ne dé maa vei to mo dé Tu 

BAŊA WƐ déem wo dé tei ne, ye o che debam pa se dé dona de venverena wo daane 

debam. 32 Dé ma vo dé yi Jerusalem, ye dé maŋe da dé sii da yatɔ.*  
33 Da yana na kɛ to, mo dé zo dé Tu Wɛ wom diɡa kam. Dé ma maŋe lu-nyenno tem, 

de sabu-seŋa kam, de lonne zela yam maama, ye dé daare dé kwei-te dé ke kaanem tu 

Yuria bu Meremofa jeŋa ne. Finehase bu Eleaza de maa wo o tei ne, ko woli de Levi 

tiina balei: Jesua bu Jozabadi, dedaane Binnui bu Noadia. 34 Dé ma maŋe kolo maama 

dé na jaane dé ba to, ye dé jeeli-te te ni ne. Maŋa kam konto ne nɔɔ mo ba popone te 

dunni dem maama ba tiŋi.  
35 Nɔɔna balo maama na zeɡe Babilon ne ba jwoori ba ba to ma kwei vara ba zwɛ ba 

ma ke kaanem ba pa Isarele tiina Wɛ wom. Ko nam ye na-bale fuɡa-selei (12) mo ba 

ɡo Isarele tiina bam maama ŋwaane, de pi-bale funoɡo-seredo (96), de pipeili 

fuserepɛ-serepɛ (77). Ba kwei vara bam konto maama ba zwɛ ba ke kaanem ba pa 

BAŊA WƐ. Ba ta ma kwei bo-bale fuɡa-selei (12) ba ke wɛleere saarem kaanem. 
36 Nɔɔna bam ta ma kwei pɛ wom nia yalo o na popone tɔnɔ kom ne to ba pa yiɡa tiina 

de dedɛɛra balo na nii Yuferata wɛ-zoore seeni kateiri dem to. Ba de ma sɛ, ye ba woli 

nɔɔna bam de ba Wɛ diɡa kam totoŋa.  

9 

Isarele tiina bam tusi kaana dim baŋa ne  

1 Wonnu tem konto maama na ke te kɛ to, Juu tiina yiɡa tiina badaara ma ba ba ta 

de amo ba we, “Isarele tiina bam, de ba kaanem tiina de Levi tiina badwonna wo sɛ se 

ba pwɛ ba tete de dwi-ɡɛ tiina balo na maŋe ba zoore teɡa kam wone to. Banto yɔɔre 

ba ke totoŋ-zɔɔna yalo Kanaan tiina, de Hiti tiina, de Pɛrizi tiina, de Jebusi tiina, de 

Amon tiina, de Moaba tiina, de Ejipti tiina, de Amori tiina bam maama na yeini ba ke 

to dwoŋi mo. 2 Ko nam na ke tei to, Isarele tiina baara mo vei ba kwei teene dem 

konto bukwa se ba taa ye ba kaana. Ba ta swo teene dem bukwa mo ba pa ba bia. 

Konto ma pa se dwi delo ya na ye de yera Wɛ ŋwaane to laam ɡaleme ba tete de dwia 

yalo na ɡilimi-ba to. Ko nam ye ba dedɛɛra bam de ba yiɡa tiina bam mo chɔɡe ba 

dwoni.”*  
3 Ba taane dem yɔɔre de chɔɡe a wo mo pa se a ja a ɡwaaro a kaare. A ta ma vaŋe a 

yu-ywei, de a twana a vuuri. A ma daare a jei teɡa ne de wo-chechɔɡɔ.* 4 Balo maama 

na kɔre foone de Isarele tiina BAŊA WƐ nia yam to ma ba, ye ba de jeini amo tei ne, 

balo na zeɡe Babilon ne ba jwoori to na ke ba tusi tei to ŋwaane. Amo maa yɔɔre a jei 

de wo-chechɔɡɔ konto taa, se ko yi dedaan-ni kaanem maŋa kam.  
5 Dedaan-ni kaanem maŋa kam na yi to, a ma zeɡe a ya na jei mɛ de a ɡare-kekwarro 

tem to a zaŋe wɛɛne. A laam ma kuni a nadwoona, ye a daare a zeiŋi a je sem a jeeri a 

Tu BAŊA WƐ wom. 6 A ma lwoori Wɛ ye a we:  

“Amo Tu Wɛ, chaveera tiini ya jeɡe-ne se a kwoni a yibia a nii nmo seeni. Debam 

wɛleera yam diini vili vili mo ya dwoni dé yuni tem na yi mɛ to. Dé na chɔɡe tei to 

maŋe ko di ko ɡaale wɛyuu na wo mɛ to mo. 7 Se ko nwoŋi faŋa to, debam dedaane dé 

nabaara bam yɔɔre dé ke dé chɔɡe nmo yiɡa mo. Dé wɛleera yam na wo dé yuu ne to 

ŋwaane nam mo pɛ se teene dedwonna pwa jeɡe dam debam, de dé pwa, dedaane dé 

kaanem tiina bam baŋa ne, pa se ba ɡo debam badwonna, ye ba ja debam badwonna 

de ba vo ba yaɡe ba teene wone. Ba ta vere debam jejeɡero mo, ye ba ta kwori ba ke 

debam chaveera, nenɛɛne ko na ye tei dé yera ne zem to.*  
8 Leile konto debam Tu BAŊA WƐ nam ke zaane debam yuu ne maŋa kukua kanto 

wone, ye o pa dé kɔɡɔ fenfee jwoori ko nwoŋi dé kabɛɛne dem wone se ko bwoŋi o 

yere. O ta pɛ se dé na kuɡu jei o tete teo kom ne, ye dé ŋwea jwoori ka ke lam. Dé 

laam nɛ siu fenfee dé kabɛɛne totoŋa yam baŋa ne. 9 Kokuri to, dé ye kabɛ mo.* Dé Tu 

Wɛ wom nam wo ve debam o yaɡe dé kabɛɛne dem wone. O dɛ o swono kom baŋa ne 

mo, o pa se Peresia pwa bam ke debam lanyerane. O ma pa debam chwoŋa se dé taa 

ŋwe ye dé wane dé jwoori dé lɔ dé Wɛ wom diɡa kam, dé daare dé jwoori dé kwɛ-ka 

pa ka zeɡe. O ma daare o kwoli debam Jerusalem teo kom wone, de Judah jei sem 

maama ne.  
10 Debam Tu Wɛ, wonnu tento maama na ke to, dé nam daa jeɡe bɛ mo se dé ta? 

Debam daa mo ve nmo nia yam, 11 nmo na tɔɡe n ni-jwoŋina bam baŋa n kwei-ya n pa 

debam to. Nmo sampwori sem konto déem kaane debam ba we, ‘Nɔɔna balo na zoore 

teɡa kalo á na wó zo ka wone á jwoŋi-ka to yɔɔre ba ke totoŋ-zɔɔna mo. Teɡa kam ni 

maama maa su dedaane ba wo-yɔɔro kikia, pa se ka maama chɔɡe. 12 Konto ŋwaane, 

abam yé sɛ se á bukwa zo ba bia, se á ta yé pa á bia de di ba bukwa ba ma ji ba 

kaana.* Daa á yé woli-ba kɔtaa, naa á ke kolo na wó pa-ba yazura to. Á ná pwɛ á tete 

de-ba konto, á kɔɡɔ kom wó ke dam, ye á di teɡa kam ywoni. Á ta wó daare teɡa kam 

á pa á kwaɡa kam se ba de taa zoore da taa wuu.’  
13 Tɔ. Dé Tu Wɛ, dé nam yei we dé wo-lwanno tem na wo dé yuu ne to ŋwaane mo 

dé nɛ waarem dento. De ko de, nmo na waare debam tei to wo yi dé ya na maŋe se dé 

jwoŋi-de tei to. Kokuri to, nmo yaɡe debam badaara mo, se dé kɔɡɔ fenfee taa wora se 

ko bwoŋi nmo yere. 14 Konto to, dé wó wane dé daa ve nmo nia yam se dé di 

puseŋ-nyena banto bukwa na? Dé ná ke konto, nmo bane wó tiini de zaŋe de debam 

mo, pa se n chɔɡe debam maama n ti, ye dé wolowolo bá daare. 15 Isarele tiina BAŊA 

WƐ, nmo ye cheɡa tu mo. Nmo nam pɛ se debam lu dé kabɛɛne dem wone pa se dé 

kɔɡɔ fenfee zem wo n yiɡa ne. Dé wɛleera yam nam wo dé yuu ne mo, ye dé ba jeɡe 

bora nmo tei ne.”*  

10 

Nɔɔna bam yaɡe ba kaana balo na ye dwi-ɡɛ bukwa to  

1 Ezera déem lwoori Wɛ mo, ye o sɛ we Isarele tiina bam ke wɛleera yanto ba chɔɡe 

Wɛ yiɡa. O ma yɔɔre o ka yi-na, ye o vwi o yibia teɡa ne Wɛ diɡa konkɔlɔ kom ne. 

Isarele tiina bam kɔ-fɔrɔ ma la daane ba yi o tei ba de tɔɡe ba keeri dedɛ. Ko maa ye 

baara, de kaana, de bia mo wora konto. 2 Jeheli na ye Elam dwi tu to bu Sekania ma ta 

de Ezera o we, “Cheɡa ŋwaane to, debam ywori dé Tu Wɛ kwaɡa ne dedaane dé na di 

dwi-ɡɛ tiina bukwa banto na nwoŋi teene delo na ɡilimi debam to. De ko de, dé yei 

we teena ta wora ya pae Isarele tiina. 3 Debam nam zeɡe se dé ɡwoni ni mo de dé Tu 

Wɛ wom we, dé wó yaɡe kaana banto maama de ba bia se ba viiri. Debam ti yiɡa se 

dé sɛ nmo, de balo maama na kɔre foone de dé Tu Wɛ nia yam ye á ta se dé ke kolo to. 

Nam pa se ko ke ko tɔɡe Wɛ nia yam na bere tei to. 4 Nmo mo jeɡe se n ke keim. Nam 

ta‑n jeɡe baare, se dé zeɡe n kwaɡa ne.”  
5 Ezera ma pɛ o zaŋe ye o pa se kaanem yiɡa tiina bam, de Levi tiina bam, dedaane 

Isarele tiina bam maama du duuri we, ba wó ke tei maama Sekania na taɡe to. Ba 

maama ma seene ba du duuri. 6 O laam ma yaɡe Wɛ diɡa kam jei sem ye o vo Eliasibi 

bu Jehohanan diɡa ne o peini da. O na wora konto to, o ma ve se o di wodiu, naa se o 

nyɔ na, o wo na chɔɡe de Isarele tiina balo na zeɡe Babilon ne ba jwoori to na ywori 

Wɛ kwaɡa ne tei to ŋwaane.  
7 Ba déem ma tɔɔle kwora pa se ka jaɡe Jerusalem teo kom de Judah jei sem maama 

ne, we balo na zeɡe Babilon ne ba jwoori to maama ba ba jeeri Jerusalem teo ne. 
8 Nakwa de yiɡa tiina bam ni dem konto bere we, da yatɔ ná yia, ye wolo ná wo tɔɡe o 

jeeri da, konto tu wó ɡa o jejeɡero maama mo, se ba daare ba le‑o ba kɔɡɔ kom wone.  
9 Da yatɔ dɛ dem na yi to, mo baara balo maama na zoore Judah de Benjamin jei sem 

ne to tu Jerusalem teo ne. Chane noɡo chana kam da finlei dɛ ne mo ba déem jeeri Wɛ 

diɡa konkɔlɔ kom ne. Nɔɔna bam na jei da konto to, ba yera maa sae, ba jeerim dem 

na ye wo-chɛɔ, ye doa ta na nena dedɛ de dɛ dem ne to ŋwaane. 10 Wɛ kaanem tu 

Ezera ma zaŋe wɛɛne ye o ta de-ba o we, “Abam seene á ywori Wɛ kwaɡa ne de á na 

di ka-ɡɛ se ba taa ye á kaana to. Abam wɛleera yam konto maa wo Isarele tiina bam 

maama yuu ne. 11 Nam ve-na á wɛleera yam á nabaara BAŊA WƐ wom yiɡa ne, se á 

daare á ke kolo na wó tɔɡe o boboŋa to. Pɔɔre-na á tete de dwi-ɡɛ tiina balo na zoore 

teɡa kanto ne to, se á daare á yaɡe á ka-ɡɛ sem se ba viiri.”  
12 Kɔ-fɔrɔ kom maama ma leiri de kwor-dɛa ba we, “Nmo taane dem ye cheɡa mo. De 

nam wó ke nmo na bere se dé ke tei to! 13 Dé nam na zeɡe ywo-seeni to, dé tiini dé 

daɡa, ye dé daa ware ywo se dé zeɡe taa, ko na ye yadɛ ye doa nena dedɛ to ŋwaane. 

Taane dento dae se dé kwei dɛ dedwe naa da yalei yerane se dé kwɛ-de. Ko ye debam 

dedɛ mo zo wɛleere dento wone. 14 Nmo nam ná sɛ, pa se dé yiɡa tiina bam ja taane 

dem ba pa debam maama. Dé teene dem maama wone wolo maama ná jeɡe dwi-ɡɛ 

tiina bukɔ o di o ke kaane, kotu wó tɔɡe de o teo kom nakwa, de balo na nii ba teo 

kom taana baŋa ne to, ba ba maŋa kalo dedɛɛra bam na kuri se ba kwɛ o taane dem 

to. Konto wó pa se Wɛ bane zuri de de na zaŋe debam keim dento baŋa ne tei to.”  
15 Nɔɔna bam maama ma sɛ taane dem konto. Asaheli bu Jonatan, de Tikeva bu 

Jahazeya yerane mo ve-de, ye Mesulam, de Levi dwi tu Sabetayi pu ba kwaɡa.  
16 Balo déem na zeɡe Babilon ne ba jwoori to ma sɛ se ba ke kolo ba na taɡe to. Wɛ 

kaanem tu Ezera de ma le baara badwonna na ye sɔ-yuu yiɡa tiina to, ye o popone ba 

yera o tiŋi. Chane fuɡa kam boboa dɛ dem ne mo ba bobo se ba nii taane dem baŋa 

ne. 17 Ba ma kwei chane setɔ ba buŋi ba lɔre Isarele tiina balo na jeɡe ka-ɡɛ sem to.  

Balo na di dwi-ɡɛ tiina bukwa to yera  

18 Ba déem nɛ we, balo na nwoŋi Wɛ kaanem tiina dwi wone ye ba di dwi-ɡɛ tiina 

bukwa to mo tento:  

Jozadaki bu Jesua de o chorro sɔ-yuu kom nɔɔna bam wone ye:  

Maaseya, de Eliazera, de Jaribi, de Gedalia.  
19 Ba déem ma pwooli we ba wó yaɡe ba kaana bam. Ba maama dedoa dedoa ma kwei 

pi-bala ba ma ke kaanem ba wɛleera yam saarem ŋwaane.  
20 Imera sɔ-yuu kom nɔɔna bam wone ye:  

Hanani, de Zebadia.  
21 Harim sɔ-yuu kom nɔɔna bam wone ye:  



Maaseya, de Elija, de Semaya, de Jeheli, de Yuzia.  
22 Pasura sɔ-yuu kom nɔɔna bam wone ye:  

Elio-Enayi, de Maaseya, de Isameli, de Netaneli, de Jozabadi, de Elasa.  
 

23 Levi dwi tiina bam wone maa ye:  

Jozabadi, de Simeyi, de Kelaya (ba ta bwoi‑o we Kelita mo), de Petahia, de Judah, 

de Eliazera.  
24 Lein-leena bam wone maa ye:  

Eliasibi.  

Wɛ diɡa ni-yerena bam wone maa ye:  

Salum, de Telem, de Yuri.  
 

25 Isarele tiina kɔ-fɔrɔ kom maama wone balo na di dwi-ɡɛ tiina bukwa to mo tento:  

Parose sɔ-yuu kom nɔɔna bam wone ye:  

Ramia, de Izia, de Malakija, de Mijamina, de Eleaza, de Malakijaj, de Benaya.  
26 Elam sɔ-yuu kom nɔɔna bam wone ye:  

Matania, de Zekaria, de Jeheli, de Abidi, de Jeremofa, de Elija.  
27 Zaatu sɔ-yuu kom nɔɔna bam wone ye:  

Elio-Enayi, de Eliasibi, de Matania, de Jeremofa, de Zabadi, de Aziza.  
28 Bebayi sɔ-yuu kom nɔɔna bam wone ye:  

Jehohanan, de Hanania, de Zabayi, de Atelayi.  
29 Bani sɔ-yuu kom nɔɔna bam wone ye:  

Mesulam, de Maluki, de Adaya, de Jasubi, Seala, de Jeremofa.  
30 Pahafe-Mowaba sɔ-yuu kom nɔɔna bam wone ye:  

Adana, Chelali, Benaya, Maaseya, Matania, Bezaleli, Binnui, de Manasɛ.  
31 Harim sɔ-yuu kom nɔɔna bam wone ye:  

Eliazera, de Issiya, de Malakija, de Semaya, de Simeon, 32 de Benjamin, de Maluki, 

de Semaria.  
33 Hasum sɔ-yuu kom nɔɔna bam wone ye:  

Matenayi, de Matata, de Zabadi, de Elifeleti, de Jeremayi, de Manasɛ, de Simeyi.  

34 Bani sɔ-yuu kom nɔɔna bam wone ye:  

Maadayi, de Amiram, de Yuweli, 35 de Benaya, de Bedeya, de Cheluhi, 36 de Vania, 

de Meremofa, de Eliasibi, 37 de Matania, de Matenayi, de Jaasu.  
38 Binnui sɔ-yuu kom nɔɔna bam wone ye:  

Simeyi, 39 de Selemia, de Natan, de Adaya, 40 de Makenadebayi, de Sasayi, de Sarayi, 
41 de Azareli, de Selemia, de Semaria, 42 de Salum, de Amaria, de Josefa.  

43 Nebo sɔ-yuu kom nɔɔna bam wone ye:  

Jeyeli, de Matitia, de Zabadi, de Zebina, de Jadayi, de Joweli, de Benaya.  
 

44 Nɔɔna banto maama mo nam ya jeɡe dwi-ɡɛ tiina bukwa ba di. Ba ma yaɡe ba 

kaana bam konto de ba bia pa se ba viiri.  



 

 

 

 

 

Nehemia  

Tɔnɔ



Nehemia Tɔnɔ  
Nehemia Tɔnɔ kom tɛ ko bere debam Peresia teo pɛ na pɛ Nehemia chwoŋa se o jwoori 

Jerusalem ye o fɔɡe o lɔ teo kom kabiri selo ya na to to o zeɡe. Nehemia déem ma la nɔɔna bam 

o ke daane se ba wane teo kom kabiri sem ba lɔ, ba daare ba che ba dona se ba yé chɔɡe ba 

totoŋa yam. Wonto de ma woli Ezera totoŋe dem wone, ye ko pa nɔɔna dedɛ de jwoori 

Jerusalem teo kom wone se ba taa zoora. Nɔɔna bam laam ma yɔɔre ba zuli Wɛ o diɡa kam 

wone, ba laam na sɛ se ba taa tɔɡe Wɛ de cheɡa to ŋwaane.  

1 

Nehemia yiɡa na wo Jerusalem wone tei to  

1 Hakalia bu Nehemia mo bere taane dento.  

Ko na ke tei to mo tento: Ko déem maŋe de Peresia Pɛ Atazereɡese paare dim bena 

finlei bene dem Kisilev chana kam ne mo.* Amo Nehemia maa wo Susa te-fɔrɔ kom ne. 
2 Amo choro Hanani ma tɔɡe de nɔɔna badwonna o zeɡe Judah teo ne o ba a tei.* Amo 

ma bwei-ba se a lɔre Juu tiina balo fee na zeɡe Babilon ne ba jwoori sɔŋɔ to yazura 

bwia. A daa ma bwei-ba Jerusalem teo kom bwia. 3 Ba ma ta ba bere-ne we, “Juu tiina 

balo na wora to wo cham de chaveera wone. Jerusalem kabiri maama sirimi, ye mini 

zwɛ teo kom ni bworru tem.”* 4 Amo na niɡi tento maama to, mo a jeini teɡa ne a 

keeri.  

A kwei da dedɛ mo a vɔ ni, ye a yɔɔre a keera.* A maa lwoori Wɛ ye a we:  
5 “Telaao Tu BAŊA WƐ wom, nmo ye kamunu mo, ye dé tiini dé kɔre‑m. N zeɡe de 

cheɡa mo n swono kom baŋa ne n swoi balo na swoi‑m ye ba tɔɡe n nia yam to, ne n 

na ɡwoni ni se n ke n pa-ba tei to. 6 Jan ja! Nii amo seeni, se n cheiɡi a wɛ-lworo kolo 

a na lwoori wea de tete maama nmo tete nɔɔna Isarele tiina bam ŋwaane to. A laɡe a 

ta jaja we debam Isarele tiina yɔɔre dé ke wɛleera dedɛ. Cheɡa to, amo, de a nabaara 

de tɔɡe dé woli da. 7 Debam tiini dé toŋe puseŋa mo de nmo. Ko ná ye nmo nia yalo de 

chullu telo maama n na pɛ n tontoŋeno Moses se o bere debam to, dé ve se dé tɔɡe-ya 

mo.*  
8 Nam ɡuli we n ya maŋe n ta de Moses n we, ‘Abam Isarele tiina bam ná wo jaane 

cheɡa de amo, a laɡe a jaɡe abam mo a yaɡe teene dedwonna wone. 9 Se á nam ná 

jwoori se á ba amo tei ye á sɛ a nia yam, amo wó ja abam a jwoori mɛ a na kuri se á 

ta‑á zuli-ne da to, nenɛɛne á ná maŋe á jaɡe á vo á wo jei selo maama ne de.’  
10 Amo Teiru Wɛ, yé swei we banto ye n tete nɔɔna de n tontoŋena mo. Ko nam ye 

nmo mo kwei n dam dem n ma n vere-ba n yaɡe. 11 Nam cheiɡi amo wɛ-lworo kom se 

n daare n sɛ n tontoŋena bam maama na beeri nmo zula to de ba na lwoori kolo to. Pa 

se pɛ wom duri a yibwona se a na yiɡa-veiŋa zem.”  

Kanto maŋa kam ne amo zoore de pɛ wom mo a nii o wodiu baŋa ne.  

2 

Nehemia vei Jerusalem  

1 Ko kwaɡa ne, chane sena mo kɛ ye Nisan chana kam yi. Dɛ dedwe pɛ Atazereɡese 

na jei o di wodiu to, mo a jaane sana a zo o tei se a pa‑o. Pɛ wom nam maŋe o wo nɛ 

amo yi-nyɔna a totoŋa baŋa ne. 2 O ma bwei-ne o we, “Bɛ mo ke ye n yibia nyɔne 

konto? A ba boŋe we n weela. Woŋo mo daane‑m na?” O taane dem ma yɔɔre de pa a 

bochare di, 3 pa se a leiri we, “Pɛ, Wɛ wó pa‑m momwɛ-dɛɛre. Amo wo wó ke tɛ mo ko 

pwoli ye teo kolo ba na suli a nabaara bam da to laam jiɡi di-dwonnu? Ko ni bworru 

tem maama de maa zwɛ zwɛ.”* 4 Peresia teo pɛ wom maa bwei-ne o we, “Nmo nam 

laɡe se a ke bɛ mo a pa‑m?”  

A ma ware Telaao Tu Wɛ wom a wone se o woli-ne, 5 ye a laam leiri pɛ wom a we, 

“Pɛ, nmo yi ná su de amo kikia, ye n sɛ se n ke a na laɡe tei to, se n toŋe-ne se a 

jwoori Judah teo kolo wone ba déem na suli a nabaara bam to. Amo boŋe se a ná yi 

da, se a jwoori a lɔ teo kom kabiri sem mo a pe.” 6 Ka-pɛ wom déem jei pɛ wom saŋa 

ne mo. Pɛ wom ma bwei-ne a na wó dáane da tei, dedaane maŋa kalo a na wó jwoori 

to. O na sɛ se o toŋe-ne konto to, a ma ta a bere‑o a na wó ke kolo maama to.  

                                                           

 *1:7 Danyeli 9:5 

 *2:3: 2 Pwa 25:8-10; Jeremia 52:12-14 



7 A ta lwoori pɛ wom a we, “Nmo ná sɛ se n ke-ne zaane, pa-ne twanno telo a na wó 

pa nmo dedɛɛra balo na tei Yuferata buɡa kam wɛ-zoore laŋa kam to. Twanno tem 

konto wó woli se a kɛ a yi Judah se nɔɔn-nɔɔno yé daane-ne chwoŋa ne. 8 A ta 

lwoori‑m se n pa-ne tɔnɔ se a ja vo a pa Asaf, o na nii pɛ ɡoa kam baŋa ne to. A maa 

laɡe se o pa debam da-ŋwe se dé ma dé fɔɡe dé lɔ dalem jei sem na wo Wɛ diɡa kam 

yera ne to nia yam, de teo kom kabiri sem, dedaane sɔŋɔ kolo wone a na wó taa zoore 

to.” Pɛ wom ma pa-ne kolo maama a na lwoori o tei ne to, amo Tu Wɛ wom na to a 

yiɡa ne to ŋwaane.  
9 Pɛ wom déem ma pa se jar-keira yiɡa tiina de ba jar-keira na dɔɡe sisein-nɔɔna to 

tɔɡe-ne se dé vo. A laam ma vo a yi nawuura yalo na bɛ Yuferata buɡa kam to, ye a 

kwei pɛ wom twanno tem a pa dedɛɛra balo na tei laŋa kam konto to. 10 Ko daare 

Sanbalati, wonto ye Bɛte-Horon teo tu mo. Tobia de maa ye Amon laŋa kam yiɡa tu. 

Ba na niɡi we nɔɔno tua se o beeri Isarele dwi tiina lanyerane to, mo ba wo tiini ko 

fuli.  
11 A na yi Jerusalem to, a ke da yatɔ da 12 ye a wo pɛ se nɔɔn-nɔɔno lɔre Wɛ na 

bere-ne se a ke kolo a pa Jerusalem to. Amo laam ma zaŋe tete-koro ne a nwoŋi de a 

yuudwonna fenfee. Bonaɡa kalo amo déem na diini to mo ya ye varem wolo yerane dé 

na kwei dé woli da. 13 Ko ta na ye tete to, mo a nwoŋi a tɔɡe Bwolo-seeni ni dem a kɛ. 

A laam ma tu a ɡaale Juru vole dem a vo a yi Tampuuri ni dem. A na kare a vei konto 

to, mo a nii a na teo kom kabiri sem na sirimi tei, dedaane mini dem na chɔɡe teo 

kom ni bworru tem tei to. 14 A laam ma vo a yi Buli-yi ni dem, ye a ta vo Pɛ Chɔɡɔ 

kom seeni. Bonaɡa kam a na diini to ma ɡa chwoŋa se ka tɔɡe kalankula de weero tem 

wone ka kɛ. 15 Ko ma pa se a kwei bwolo chwoŋa kam a vei a maa kɛa, ye a bare a nii 

teo kabira kam tete dem konto ne. A laam ma jwoori a kwei chwoŋa kalo a ya na dɛ 

da a vo to, ye a tɔɡe Bwolo-seeni ni dem a daa zo teo kom wone.  
16 Teo kom nakwa bam wolowolo yeiri amo ya na vei to, de a na maŋe a ke kolo 

maama to. A nam wo taɡe kolokolo de a dwonna Juu tiina bam, ko ná ye ba kaanem 

tiina bam, naa ba nakwa bam, naa ba yiɡa tiina bam, naa balo maama na wó da ba 

toŋe totoŋe dem to de. 17 Amo laam ma ta de-ba a we, “Nii-na dé na wo lɛɛro telo 

wone to. Jerusalem teo kom laam jiɡi di-dwonnu mo, ye ko bworru tem de zwɛ zwɛ. 

Nam pa-na se dé jwoori dé lɔ ko kabiri sem dé zeɡe, se dé daa yé taa jei de chaveera.” 



18 A ta ma ta a bere-ba a Tu Wɛ wom na to a yiɡa ne tei, dedaane pɛ wom na taɡe kolo 

de amo to. Ba de ma leiri ba we, “Dé wó zaŋe wɛɛne mo se dé toŋe!” Ba ma seene ba 

na dam se ba bobo totoŋe dem.  
19 Horon tu Sanbalati, de Amon tu Tobia, de Gɛsem na ye Arabi tu to ma ni dé na ti 

yiɡa se dé ke tei to. Ba ma ke debam ba mɔne ye ba we, “Abam boŋe se á ke tɛ mo? Á 

kikia yam nye de á boŋe se á nwoŋi Pa-faro wom kwaɡa ne mo.” 20 A ma leiri-ba a we, 

“Debam ye Telaao Tu Wɛ wom tontoŋena mo. Wonto nam mo wó pa se dé vo yiɡa 

dedaane dé totoŋe maama, se dé bobo lɔɔm dem. Ko nam ná ye abam, á ba jeɡe 

kolokolo se á jwoŋi Jerusalem ne ywo. Á nam ba tɔɡe á jeɡe keim se á ke de debam 

chullu kikia.”*  

3 

Ba jwoori ba lɔ Jerusalem kabiri sem  

1 Ko ye Wɛ kaanem yiɡa tu Eliasibi de o dwonna kaanem tiina déem mo zaŋe ba lɔ 

kabira kam na wo Pei Ni dem seeni to. Ba ma fɔɡe ba ke teo kom ni bworru tem da. 

Ba ta ma lɔ kabira kam ba vo ba yi Wonnu Bi di-dedɔrɔ kom, dedaane Hananeli 

di-dedɔrɔ kom. Ba ma kwei te maama ba pa Wɛ.*  
2 Jeriko tiina bam ma lɔ kabira kalo na twoŋi da to.  

Imiri bu Zakura de ma lɔ o twoŋi da.  
3 Hasena sɔ-yuu kom tiina de ma lɔ Ywona ni dem. Ba ma chwi de ywoa yam, ye ba 

daare ba ke de bworru tem te jei ne. Ba ta ma ke luuru dedaane da-kamunnu se ba taa 

mae ba pe ka ni dem.  
4 Yuria bu Meremofa, o ta na ye Hakoza naa to, de mo lɔɡe kabira kam o twoŋi da.  

Berekia bu Mesulam, o ta na ye Mesezabela naa to, de mo lɔɡe o twoŋi da.  

Baana bu Zadoki de maa lɔ kabira kam o twoŋi da.  
5 Tekoa teo kom tiina de ma nwoŋi ba lɔ ba twoŋi kabira kam. Ko daare, ba teo nakwa 

bam maa ve se ba ke totoŋ-dɛɛra yalo totoŋa yiɡa tiina bam na pɛ-ba se ba ke to.  
6 Ko ná ye Jesana ni dem, ko ye Pasea bu Joyada de Besodeya bu Mesulam déem mo 

kwɛ-de. Ba ma chwi de ywoa yam, ye ba daare ba ke de bworru tem te jei ne. Ba ta 

ma ke luuru dedaane da-kamunnu mo se ba taa mae ba pe ka ni dem.  
7 Gibeon tu Melatia, de Meronofa tu Jadon, de Gibeon tiina bam, de Mizipa tiina mo 

ke daane ba lɔ kabira kam ba twoŋi da. Mizipa déem ye teo kolo Yuferata wɛ-zoore 

seeni laŋa dedɛɛro wom na zoore to mo.  
8 Harahaya bu Yuzeli déem ye sabu-seŋa ɡɔɡɔ mo. O de ma lɔ o twoŋi da.  

Hanania na yei terale nuɡa keim to, de ma lɔ kabira kam o twoŋi.  

Banto ma fɔɡe ba kwɛ Jerusalem kabiri sem se ko vo ko yi Kabiri-kayɔlɔ kom seeni.  
9 Hura bu Refaya déem tei Jerusalem laŋa kam chichworo mo. O de ma lɔ o twoŋi da.  
10 Harumafa bu Jedaya de ma lɔ o twoŋi mɛ na bwola de o tete sɔŋɔ to.  

Hasabeneya bu Hatusi de daa ma lɔ mɛ na twoŋi da to.  
11 Harim bu Malakija dedaane Pahafe-Moaba bu Hasubi de déem ma lɔ ba twoŋi 

kabira kam ne, ye ba daare ba kwɛ Juɡu di-dedɔrɔ kom.  
12 Halohese bu Salum de déem na nii Jerusalem laŋa kadwoŋi kam to ma vo o lɔ o 

twoŋi da. O bukwa ma woli‑o de o totoŋa yam.  
13 Ko ná ye Bwolo-seeni ni dem, Hanun dedaane balo na zoore Zanoa teo ne to mo 

lɔɡe-de. Ba ma ke de bworru tem te jei ne ye ba ta ke luuru dedaane da-kamunnu se 

ba taa mae ba pe ka ni dem. Ba ta ma fɔɡe ba lɔ kabira kam se ka vo ka yi Tampuuri 

Ni dem. Ba na lɔɡe mɛ to dedɔrem wó yi jatwoɡo maŋem moro mo.  
14 Rekabi bu Malakija na nii Bɛte-Hakerem laŋa kam to ma fɔɡe o lɔ Tampuuri Ni dem. 

O ma ke de bworru tem te jei ne ye o ta ke luuru dedaane da-kamunnu se ba taa mae 

ba pe ka ni dem.  
15 Kola-Hozɛ bu Salum déem na nii Mizipa laŋa kam to ma fɔɡe o lɔ Buli-yi Ni dem. O 

ma pu-de ye o daare o ke de bworru tem te jei ne. O ta ma ke luuru dedaane 

da-kamunnu se ba taa mae ba pe ka ni dem. Ko ná ye Selaa Chɔɡɔ kom, o lɔɡe kabira 

mo pa se ka saŋe pɛ wom kaduɡa kam. Kabira kam ta tole ka yi nateina yalo na maa 

diini ya zoore David teo kom to mo.  
16 Azabuki bu Nehemia déem na nii Bɛte-Zura laŋa kam chichworo to ma lɔ kabira 

kam o twoŋi da se ka vo ka yi David yibeeli dem seeni, ka daare ka yi chɔɡɔ kom, ko 

woli de jar-keira tiɡa jei sem seeni.  

Levi tiina balo na lɔɡe kabira kam to  

17 Levi tiina badwonna de dɛ ba lɔ kabira kam:  

Ko maa ye Bani bu Rehum mo lɔɡe o twoŋi daa kadwoŋi. Hasabia na ye Keila laŋa 

chichworo kom yiɡa tu to zeɡe o laŋa kam yuu ne o lɔ o twoŋi da.  
18 Ko nam ná ye Keila laŋa chichworo kodwoŋi kom, Henadadi bu Binnui na ye ka 

yiɡa tu to de o chorro tem mo lɔɡe ba twoŋi da.  
19 Jesua bu Ezere déem na ye Mizipa yiɡa tu to ma lɔ o twoŋi kabira kam se ko maŋe 

de jara zela tiɡisim diɡa kam yiɡa ne. O ta lɔɡe-ka mo o vo o yi mɛ kabira kam na 

ɡuɡwoli to.  
20 Zabayi bu Baruki daa ma lɔ kabira kam o twoŋi da, o zeɡe ka ɡuɡwolim jei sem ne o 

lɔ o yi kaanem tu Eliasibi sɔŋɔ ni ne mo.  
21 Yuria bu Meremofa wolo ta na ye Hakoza naa to de ma lɔ o twoŋi kabira kam o vo o 

yi Eliasibi sɔŋɔ daa kadwoŋi kam ne.  

Kaanem tiina balo na lɔɡe kabira kam to  

22 Balo de déem na lɔɡe kabira kam ba twoŋi da to ye kaanem tiina balo na zoore 

Jerusalem laŋa kam ne to mo.  
23 Benjamin de Hasubi ma lɔ mɛ na bwola de ba sam to ba twoŋi da.  

Maaseya bu Azaria wolo ta na ye Anania naa to de ma lɔ kabira kam o twoŋi mɛ na 

bwola de o sɔŋɔ to.  
24 Henadadi bu Binnui de ma lɔ o twoŋi da se ko zeɡe Azaria sɔŋɔ ne se ko yi mɛ 

kabira kam na ɡuɡwoli ye ɡuɡworo wora to.  
25-26 Yuzayi bu Palale de daa ma lɔ kabira kam o zeɡe ɡuɡworo kom yiɡa ne, baŋa 

seeni pɛ sɔŋɔ di-dedɔrɔ kom na wo mɛ ye ko bwola de pa-tara bam konkɔlɔ to.  

Parose bu Pedaya de daa ma lɔ o twoŋi da se ko taa vei wɛ-puli seeni. O lɔɡe o vo o yi 

Na Ni dem seeni dedaane di-dedɔrɔ kolo na zeɡe da to mo. Ofeli jei sem ne mo konto, 

Wɛ diɡa tontoŋena bam déem na zoore mɛ to.  
27 Tekoa teo tiina bam de daa ma lɔ ba twoŋi da. Banto toŋe di-dedɔrɔ-kamunu kom na 

zeɡe mɛ to seeni, ye ba lɔ ba vo ba yi kabira kam na bwola de Ofeli to.  
28 Kaanem tiina badwonna de daa ma lɔ kabira kam ba twoŋi da. Ba zeɡe 



Sisein-nɔɔno Ni dem ne mo ba lɔa ba vei baŋa kam seeni. Nɔɔno maama déem zeɡe o 

tete sɔŋɔ ne mo o lɔa.  
29 Yimera bu Zadoki de ma lɔ o twoŋi kabira kam jei selo na zeɡe o sɔŋɔ kom yiɡa ne 

to.  

Sekania bu Semaya wolo na ye Wɛ-puli seeni Ni yereno wom to ma lɔ o twoŋi da.  
30 Selemia bu Hanania, de Hanun na ye Zalafe bia baredo tu wom to, de daa maa lɔ ba 

twoŋi da.  

Berekia bu Mesulam de ma zeɡe o di sem yiɡa ne o lɔ kabira kam o twoŋi da.  
31 Malakija na ye sabu-seŋa ɡɔɡɔ to mo lɔɡe kabira kam o twoŋi da. O ma vo o yi sɔŋɔ 

kolo Wɛ diɡa tontoŋena de pipim-piina na zoore to. Jei sem konto déem bwola de 

Yerem Ni dem mo. O ta lɔɡe o yi mɛ kabira kam na jeɡe ɡuɡworo ye wɛyuu diɡa wo 

ka yera ne to mo.  
32 Sabu-seŋa ɡwaro tem de pipim-piina bam de laam ma zeɡe ɡuɡworo kom diɡa kam 

na wo mɛ to ba lɔ kabira kam ba vo ba yi Pei Ni dem seeni.  

4 

Veira kwaane se ba chɔɡe totoŋa yam  

1 Sanbalati na yɔɔre o ni we debam Juu tiina bam wora dé fɔɡe dé lɔ Jerusalem 

kabiri sem to, mo ko tiini ko fuli o wo. O laam ma bobo se o taa ke debam o mɔna.* 
2 O déem zeɡe o yuudwonna yiɡa ne, dedaane Samaria jar-keira bam yiɡa ne mo ye o 

ta o we, “Juu tiina nabwona banto boŋe we ba wora ba ke bɛ mo? Ba boŋe se ba 

jwoori ba lɔ ba teo kom ba pe mo na? Ba teene we dɛ dedwe kaanem wó wane de ɡare 

de ti ba totoŋa yam mo na? Ba nam wó wane ba na kandwa se ya nwoŋi weero tento 

wone ye mini chɔɡe-ya to na?”  
3 Amon tu Tobia déem zeɡe o tei ne mo. O de ma leiri o taane dem o we, “Nii kabira 

kalo ba na wora ba lɔa to! Yiru tete ná diini ka baŋa ne, o wó yiɡi-ka mo o de teɡa 

ne!”  
4 Amo de ma lwoori Wɛ a we, “Debam Wɛ, nii ba na ɡwooni debam tei! Cheiɡi 

mwanno telo dwi ba na mɔne debam to! Nam pipiri ba mwanno tem se te jwoori ba 

tete yuu ne. Pa se nɔɔna vere ba jejeɡero maama, se ba daare ba zeŋe-ba ba ja ba vo 

sa-teo yiɡa yiɡa. 5 Yé kwei ba keim-balwaaro tem n ma n chɛ-ba! Yé saare ba wɛleera! 

Kokuri to, ba tiini ba twe debam balo na wora dé lɔ to mo.”  
6 Dé ma se zwa ye dé toŋa. Ko wo dáane ye kabira kam di ka yi ka chichworo jei, 

nɔɔna bam maama boboŋa déem na jaane se ba toŋe to ŋwaane.  
7 Ko daare Sanbalati, de Tobia, de Arabi tiina bam, de Amon tiina bam, de Asedodi 

tiina bam maama na niɡi we dé lɔɡe kabira kam pa se ka vo yiɡa, ye pwoli sem 

maama se to, mo ba bane tiini de zaŋe. 8 Banto maama ma sɔ ni se ba jeeri Jerusalem 

teo kom de jara. Ba ta ma boŋe se ba pa se vuvuɡa taa wora jei maama wone. 9 Debam 

de ma yɔɔre dé ware Wɛ, ye dé daare dé pa se nɔɔna yere teo kom wea de tete maama 

dé dona bam ŋwaane.  
10 Judah tiina bam déem yeini ba leeni mo ye ba toŋa. Ba maa we,  

“Debam tontoŋena bam zeŋe zela dé buɡi!  

Nii teero de weero na daɡa tei!  

Dé zem wó ke tetɛ mo dé lɔ kabira kam?”  
11 Dé dona de maa tɛ ba we, “Dé wó pɔpɔ dé ba ba baŋa ne! Ba bá wuuri ba lɔre ko ni 

ne. Dé laam maa wó ɡo-ba se totoŋa yam kwori.” 12 Ko nam na ke tei to, Juu tiina balo 

na zoore ba twɛ de dé dona bam to ma yeini ba ba kuni dedɛ wone, ba ta dé dona bam 

boboŋa yam ba bere debam. 13 Ko ma pa se a le nɔɔna badwonna ye ba zeɡe kabira 

kam jei teiri teiri wone. Ba déem zeɡe da dedaane se-zɔɔro, de chichwoa, de chena 

mo. A déem kuri-ba diɡa de diɡa mo se ba zeɡe mɛ maama ta na wo lɔɡe ko di to.  
14 Amo ma na we keim dem maama daane nɔɔna bam mo. A ma ta de nɔɔna bam, de 

ba yiɡa tiina, de ba nakwa bam a we, “Yé ta‑á kɔre-na dé dona bam. Nam ɡuli-na we 

dé Teiru Wɛ wom ye kamunu, ye o totoŋa yɛ ni. Konto mo wó pa se á jaŋe á dwonna 

Isarele tiina bam, de á bia, de á kaana, de á sam dem ŋwaane.”  
15 Dé dona bam ma maane we dé lɔre ba na sɔɡe ni se ba ke tei to. Wɛ de ma pa se ba 

boboŋa yam ji kafɛ. Ba na ke ye ba ɡa dé ŋwa to ŋwaane, dé maama dedoa dedoa ma 

jwoori dé lɔɔm jei. 16-17 Ko na zeɡe dento dɛ ne to, a tontoŋena bam chichworo mo 

toŋe kabira kam totoŋa, ye chichworo de vɔ jara zela ba zei chichwoa, de jara 

nantane, de chena ba zeɡa. Ko ná ye Judah dwi tiina balo maama na toŋe kabira kam 

lɔɔm totoŋa to, ba nakwa bam de déem ma zeɡe ba kwaɡa ne. Tontoŋena balo na zeŋe 



lɔɔm zela to de maa zei jara zela de jeŋa dedoa, ye ba daare ba toŋe de kadwoŋi kam. 
18 Lɔra bam tete kwei se-zɔɔro mo ba vɔ ba tei ne ye ba lɔa. Ko daare wolo wom na 

yeini o wui nabɔnɔ kom to yerane mo zeɡe amo tei ne.  
19 Amo laam ma ta de dedɛɛra bam, de nakwa bam, dedaane nɔɔna bam maama a 

we, “Totoŋa yam laŋa yala, ye ya jaɡe ya yi kabira kam ni maama pa se dé ba nae 

daane. 20 Abam nam ná wo mɛ maama ye á ni nabɔnɔ kom kwori, se á ba debam tei 

ywo-seeni. Dé Wɛ wom mo laɡe o jaŋe o pa debam.”*  
21 Dɛ maama wone, teɡa na jeɡe ka poore to, mo dé chichworo yeini dé bobo kabira 

kam totoŋa. Dé chichworo kodwoŋi kom de maa zei jara zela ba yere lɔra bam. Dé 

yɔɔre dé ke konto mo taa, se ko yi tete ne, chalechwe na bobo se se nwoŋi maŋa kalo 

to. 22 Ko na ye konto to mo a déem taɡe nɔɔna bam we, “Nɔɔno maama de o wolinu 

jeɡe se ba maŋe Jerusalem ne mo ba peini. Konto mo wó pa se ba taa yere dé teo kom 

tete ne, se wea ne ba wane ba taa toŋa.” 23 Ko nam ná ye amo tete, de a chorro tem, de 

a tontoŋena bam, de balo na yere-ne to maama, debam wolowolo yeini dé ware se dé 

le dé ɡwaaro dé tiŋi wea ne, naa tete ne. Dé maama yɔɔre dé yeini dé vɔ dé jara zela 

mo kiri kiri dé zeɡa.  

5 

Nehemia na woli nabwona tei to  

1 Ko déem na woli fee to, mo nɔɔna dedɛ, kaana de baara maama bobo se ba taa tiini 

ba poona ba dwonna Juu tiina bam. 2 Nɔɔna dedɛ déem mo tɛ ba we, “Dé bia tiini ba 

daɡa mo, dé nam ná wo nɛ wodiu se dé di, debam dedaane dé bia wó te mo.” 
3 Badwonna maa tɛ ba we, “Debam kwei dé te sem, de dé kare, dedaane dé sam mo dé 

tiŋi daare ye dé jwoŋi wodiiru se dé di sem tiina wori.” 4 Badaara daa ta maa we, 

“Debam jene sabia mo se dé ma dé ŋwe Pɛ wom lampwoo kom o na tiŋi dé kare 

dedaane dé kadwi ŋwaane to. 5 Nam nii! Debam de dé dwonna Juu tiina bam ye woŋo 

dedoa mo, dé ye yera de jana daane. Debam bia de banto bia ba ɡare daane, ye dé 

laam kwei debam bia bam dé yeiɡi dé pa-ba se ba taa ye kabɛ. Ba fe debam se dé yeiɡi 

dé bukwa dé pa-ba. Ba ta ma vere debam kare, de dé kadwi pa se dé daa ware 

kolokolo se dé ke.”  
6 Amo na niɡi ba ŋwaana yam to mo a bane yɔɔre de zaŋe. 7 A boboŋa ma ja se a 

woli-ba. A ma bwɛ Isarele yiɡa tiina de ba nakwa bam a we, “Abam ba kwaana de á 

na boŋe se á zi á tete chorro Juu tiina baŋa ne, se á zaŋe to. Abam yeini á fe á chorro 

se ba ŋwe sabu dedɛ ba jena ŋwaane.” A ta ma bwoŋi kɔ-fɔrɔ kom maama se dé nii 

taane dem konto baŋa ne, 8 ye a we, “Dé ya kwaane se dé jwoori dé yeiɡi Juu tiina 

balo ba na yeiɡi-ba ba pa veira to mo. Abam tete daa ma fe á chorro Juu tiina se ba 

yeiɡi ba tete ba pa abam se ba taa ye á kabɛ. Ko lana na?” Ba yiɡa tiina bam ma maŋe 

da chemm, ba na ɡɛ taane se ba leiri to ŋwaane.  
9 Amo ma ta de-ba a we, “Abam na jeɡe kolo á ke to ba lana. Abam maŋe se á kɔre 

Wɛ mo, se á daare á ta‑á ke lanyerane. Á ná ke konto, dwi-ɡɛ tiina balo na ye dé dona 

to bá na chwoŋa se ba mɔne debam. 10 Amo sɛ se nɔɔna bam ba a tei ba jene sabu de 

wodiu, ye balo na toŋe ba pa-ne to de ke a na ke tei to. Nam pa-na se dé daa yé taa 

pini dé chorro tem.* 11 Kwei-na ba kadwi, de ba kare, de ba sam á jwoori á pa-ba leile. 

Nam ta yaɡe-na jena yalo ba na jeɡe to á chɛ-ba, ko ná ye mena, naa sana, naa nuɡa, 

naa sabia mo.” 12 Ba de ma leiri ba we, “Dé wó seene dé ke nmo na taɡe tei to. Dé wó 

pa-ba ba wonnu maama, ye dé daa bá taa pini-ba.”  

Amo laam ma bwoŋi kaanem tiina bam ye a pa se nakwa bam du duuri ba yiɡa ne se 

ba ke ba tɔɡe ba na taɡe tei to. 13 Amo ma bwoli ɡɔrɔ kolo na vɔɡe a teiŋa ne to, ye a 

zezaɡe-ko pa se wonnu telo ya na wo ka yera ne to siiri teɡa ne.* A ma ta-ba a we, 

“Wolo maama ná ve se o toŋe o tɔɡe o ni dem, Wɛ wó zezaɡe kotu tento dwoŋi mo se 

o ɡa o sɔŋɔ de o wonnu maama, ye o laam ta ye bwori.” Kɔɡɔ kom maama ma sɛ ye ba 

we, “Ameena!” Ba ma tei BAŊA WƐ ye ba daare ba ke ba tɔɡe ba ni dem.  
14 Bena fuɡa-yalei yam maama wone a déem na tei Judah laŋa kam to, amo de a 

chorro maama wo sɛ se dé kwei wodiiru telo teo kom dedɛɛro wom na jeɡe chwoŋa se 

o jwoŋi o di to se dé di-te. Ko maa ye Pɛ Atazereɡese paare dim bena finlei bene dem 

ne mo o tiŋi-ne se a ji dedɛɛro wom, se ko taa nii o paare dim bena fintɔ-yalei bene 

dem ne. 15 Dedɛɛra balo déem na lwoori yiɡa ba nii Judah laŋa kam to yeini ba fe 

nɔɔna bam ba jwoŋi ba lu-nyenno sabu-dala finna mo, ye ba wodiiru de sana ta zeɡa. 

Ba tontoŋena de maa bɛɛse nɔɔna bam. Amo nam wo ke konto, a na kɔre Wɛ to 

ŋwaane. 16 Amo ma yɔɔre a kwei a dam de a boboŋa maama a ke kabira kam lɔɔm 

baŋa ne. Amo wo boŋe se a beeri teɡa a pa a tete. Amo tontoŋena bam maama de 

seene ba yia se ba taa toŋe totoŋa yam.  
17 Ko ta woli da, Juu tiina de ba yiɡa tiina bi de finnu déem mo tui a tei, ye a pae-ba 

ba ni-wodiu maŋa maama. Nɔɔna ta ma zeɡe teene dedwonna ne ba tui ye a woli-ba. 
18 Dɛ maama wone, a déem yeini a ɡo nabea mo, de pi-kamuna yaredo dedaane cheeni 

dedɛ. Da fuɡa maama wone, a maa yeini a pae se ba yeiɡi sana dedɛ se nɔɔna bam taa 

nyɔa. A nam na yei we ko tiini ko chamma ko pae nɔɔna bam to ŋwaane mo amo wo 

taɡe we ba pa-ne kolo a na ye ba dedɛɛro ye a maŋe se a jwoŋi to.*  
19 Amo Tu Wɛ, a nam lwoori‑m se n ɡuli amo ɡula se n ke-ne lanyerane, a na ke kolo 

maama a pa nɔɔna banto to ŋwaane.  

6 

Veira bam ta kwaane se ba chɔɡe totoŋa yam  

1 Sanbalati, de Tobia, de Arabi tu Gɛsem, dedaane dé dona bam maama ma ni kwora 

we dé lɔɡe kabira kam dé ti, pa se pwoli daa tere ka wone. Kolo yerane na muri to, dé 

ya ta wo kwei ka bworru tem dé ke di-nia yam ne. 2 Sanbalati de Gɛsem ma toŋe 

kwora ba pa-ne, se a jeeri-ba Ono te-kampare teo kodwoŋi ne se dé na daane. Ba nam 

ya boŋe se ba ke-ne lwarem mo. 3 Amo ma toŋe nɔɔna se ba vo ba ta-ba we, “Amo jeɡe 

totoŋ-kuri mo a toŋa pa se a bá wane a jeeri da. Amo nam bá da we abam laɡe se a 

na-ne ŋwaane se a yaɡe a totoŋa yanto.” 4 Ba beeri dem nam ya ye kwora dedoa mo 

kuni bena. Kuni bena wom maama ne, a de ma leiri-ba nenɛɛne a na maŋe a ta tei to.  
5 Sanbalati laam ma toŋe o tete tontoŋena bam dedoa de kwora, se o pa-ne tɔnɔ kolo 

ni na puri to. 6 Ba ma popone ko wone we:  

“Gɛsem mo pɛ se a lɔre we sawea mo kare jei sem maama ka ŋɔɔne we nmo de Juu 

tiina bam maama boŋe se á nwoŋi pa-faro wom kwaɡa ne mo. Konto nam mo pɛ se 

á yɔɔre á seene á yia de á kabira kam lɔɔm. Ba ta we nmo kwaane se n tiŋi n tete mo 

se n ta‑n ye ba pɛ. 7 Ba we n maŋe n beeri n sampwori selo na wó zeɡe Jerusalem ne 

ba ta we, ‘Ba tiŋi pɛ Judah ne!’ to. Pa-faro Atazereɡese nam na wó ni taane dento to 

ŋwaane, nmo jeɡe se n ba mo se dé ke dé yuni daane dé nii dé wó ke tɛ mo.”  
8 Amo ma leiri-ba a we, “Ko dae cheɡa! Sawea bere ka tere jei jei ne ka kare ka ŋɔɔna. 

Abam tete mo loɡe wonnu tem konto a pa debam.”  
9 Ba déem yɔɔre ba kwaane se ba fuɡi debam mo ye ba boŋe we, “Ba je sem ná buɡi, 

totoŋa yam daa bá toŋe.” Amo de ma ware Wɛ ye a we, “Amo Tu Wɛ, pa-ne dam.”  
10 Dɛ dedwe mo a vei Delaya bu Semaya sɔŋɔ se a ware‑o. O déem ta ye Mehetabeli 

naa mo. Semaya nam ya pe o tete mo o wo o sɔŋɔ ne. O ma ta de amo o we, “Nɔɔna 

mo boŋe se ba zaŋe n baŋa ne tete dedwe ba ɡo‑m. Nam pa se dé duri dé vo dé zo Wɛ 

wara-jei sem di-yuu kom wone. Dé laam maa wó pe ka ni dé seiɡi dáane se ba yé yi‑m 

ba ɡo.”  
11 A ma leiri‑o a we, “Amo dae balo na duri ba seiɡi se cham yé yi-ba to. Bɛŋwaane 

mo amo wó duri a zo Wɛ diɡa wone se a lu toone? Amo bere a bá ke konto.” 12 A na 

boŋe ko wone to mo a maane we ko ya dae Wɛ mo ŋɔɔne ded‑o, se ko ye Tobia de 

Sanbalati mo vei ba pa‑o sabu se o ta taane dem konto de amo. 13 Ba nam soɡe‑o se o 

pa foone zo-ne mo, se a daare a ke wɛleere. A ná chɔɡe a yere konto, ba ya wó ke-ne 

chaveera.  
14 “Amo Tu Wɛ, ɡuli Tobia de Sanbalati na ke-ne tei to. Nam yé swei we 

sampwori-kana Noadia, de sampwori sesem sem maama ya kwaane mo se ba 

fuɡi-ne.”*  

Ba na ti ba totoŋa yam tetei to  

15 Ba déem kwei da finnu-yalei mo ba lɔ kabira kam ba ti. Ko maa ye Eluli chana kam 

da finlei-yanu dɛ ne mo konto. 16 Debam dona bam dedaane teene delo na ɡilimi 

debam to na niɡi konto to, mo ba baare maama ti, ye foone tiini de ja-ba. Kokuri to, 

ba maama lɔre we Wɛ mo woli debam pa se dé ke tento maama.  
17 Konto maama to, de Judah yiɡa tiina bam badaara me de Tobia mo. Ba ma yeini 

ba toŋe kwori ba pa daane. 18 Judah tiina dedɛ de déem maa sɔ ni ded‑o, kolo ŋwaane 

Ara bu Sekania ye Tobia tembaaro mo. Ko ta woli da o bu Jehohanan de ya vei o di 

Berekia bu Mesulam bukɔ mo. 19 Nɔɔna maa yeini ba tui ba tɛ de amo Tobia keim na 

lana tei to. Ba ta ma jaane kolo maama amo na wó ta to ba vo ba lwei ba tiŋi o yiɡa 

ne. O de maa yeini o popone twanno o pa-ne se o fuɡi-ne.*  

7 
1 Dé na ti kabira kam maama, ye dé ta kwei bworru tem maama dé kwaare nia yam ne 

te na maŋe se te taa wo mɛ maama to, a laam ma kuri nɔɔna badwonna se ba taa ye 

nia yam yerena. A ta ma le badwonna se ba taa ye lein-leena, ye Levi tiina badaara de 

maa toŋe ba totoŋa. 2 A daa ta kwei Jerusalem teo kom a ke a choro Hanani de 

Hanania je ne mo, se ba taa nii-ko ba pa-ne. Hanania déem nam ye teo kom dalem jei 

sem yiɡa tu mo. O ma kɔre Wɛ ye o jeɡe cheɡa lanyerane. 3 A ma pa-ba ni we, “Yé 

pa-na se ba pore Jerusalem teo ni-bworru tem ko ná dae wea ná beɡa. Nam pe-na 

bworru tem se ni-yerena bam laam zaŋe wɛ-zoore maŋa ne ba jwoori sɔŋɔ. Ta kwei-na 

luuru á ma á fɔɡe á che-te. Á laam maa wó kuri Jerusalem nɔɔna badwonna se ba taa 

yere teo kom, nɔɔno maama de o yerem jei, se badwonna de taa kare ba sam ni ne.”  

Balo jwoori sɔŋɔ to yera yam  

4 Jerusalem teo kom ni déem daɡa lanyerane, ye nɔɔna balo na zoore ko wone to ba 

daɡa. Ko woli da, ba déem ta wo lɔɡe sam dedɛ. 5 Wɛ ma kwei boboŋe o pa-ne se a la 

dedɛɛra bam, de yiɡa tiina bam, de nɔɔna bam maama, se a tole nɔɔno maama dwi 

natɔɡa kam na ye tei to. Amo ma na tɔnɔ kolo na bere balo na dɛ yiɡa ba jwoori to 

yera. A déem nɛ tento mo:  
6 Nɔɔna balo déem na zeɡe Babilonia kateiri dem ne ba jwoori Jerusalem de Judah 

teene dedwonna wone to yera mo tento.* Nɔɔno maama déem ma jwoori o vo o tete 

teo. Babilonia Pa-faro Nebukadeneza ya jaane-ba mo o vo o pe o tete teo kom ne. 7 Ba 

ma tɔɡe de Zerubabel, de Jesua, de Nehemia, de Azaria, de Raamia, de Nahamani, de 

Modekayi, de Bilisan, de Mispare, de Biɡavayi, de Nehum, dedaane Baana mo ba 

jwoori ba sam.  

Isarele tiina bam ni na mae tei to mo tento:  

8 Parose bia bam: 2,172  
9 Sefatia bia bam: 372  
10 Ara bia bam: 652  
11 Pahafe-Moaba bia balo na tɔɡe Jesua de Joaba dwi dem to: 2,818  
12 Elam bia bam: 1,254  
13 Zaatu bia bam: 845  
14 Zakayi bia bam: 760  
15 Binnui bia bam: 648  
16 Bebayi bia bam: 628  
17 Azaɡadi bia bam: 2,322  
18 Adonikam bia bam: 667  
19 Biɡavayi bia bam: 2,067  
20 Adin bia bam: 655  
21 Atera bia balo na tɔɡe Hezekia dwi dem to: 98  
22 Hasum bia bam: 328  
23 Bezayi bia bam: 324  
24 Harifa bia bam: 112  
25 Gibeon bia bam: 95  

 

26 Bɛtelehem de Netofa teene tiina bam: 188  
27 Anatofe teo tiina bam: 128  
28 Bɛte-Azimavefa teo tiina bam: 42  
29 Kiriaf-Jeerim, de Kefira, dedaane Beerofa teene tiina bam: 743  
30 Rama de Geba teene tiina bam: 621  
31 Mikimasa teo tiina bam: 122  
32 Bɛtel de Ayi teene tiina bam: 123  
33 Nebo teo kodwoŋi kom tiina bam: 52  
34 Elam teo kodwoŋi kom tiina bam: 1,254  
35 Harim teo tiina bam: 320  
36 Jeriko teo tiina bam: 345  
37 Loda, de Hadida, de Ono teene tiina bam: 721  



38 Senaa teo tiina bam: 3,930  
 

39 Kaanem tiina banto de déem mo dɛ ba jwoori:  

Jedaya bia balo na tɔɡe Jesua dwi dem to: 973  
40 Yimera bia bam: 1,052  
41 Pasura bia bam: 1,247  
42 Harim bia bam: 1,017  

 

43 Levi dwi tiina balo de na dɛ ba jwoori to mo tento:  

Jesua de Kadimeli bia balo na tɔɡe Hodavia dwi dem to: 74  
44 Lein-leena bam na ye Asaf bia to: 148  
45 Ni-yerena bam na ye Salumi, de Atera, de Talemon, de Akuba, de Hatita, de Sobayi 

bia to: 138  
 

46 Balo na toŋe Wɛ diɡa kam totoŋa ye ba jwoori to mo tento:  

Ziha bia, de Hasufa bia, de Tabayofa bia,  
47 de Kerosa bia, de Sia bia, de Padon bia,  
48 de Lebana bia, de Haɡaba bia, de Salemayi bia,  
49 de Hanan bia, de Gideli bia, de Gahara bia,  
50 de Reaya bia, de Rezin bia, de Nekoda bia,  
51 de Gazam bia, de Yuza bia, de Pasea bia,  
52 de Besayi bia, de Meyunim bia, de Nefusim bia,  
53 de Bakabuki bia, de Hakufa bia, de Harahura bia,  
54 de Bazelufa bia, de Mehida bia, de Harasa bia,  
55 de Barakosi bia, de Sisera bia, de Tema bia,  
56 de Nezia bia, de Hatifa bia bam.  

 

57 Pɛ Solomon tontoŋena bia balo de déem na dɛ ba jwoori to mo tento:  

Sotayi bia bam, de Sofereta bia, de Perida bia,  
58 de Jaala bia, de Darekon bia, de Gideli bia,  
59 de Sefatia bia, de Hatila bia, de Pokerefa-Hazebayim bia, de Amon bia.  

60 Banto maama na ye Wɛ diɡa tontoŋena to, de Solomon tontoŋena bam dwi dem to 



déem ye nɔɔna bia yatɔ de funoɡo-balei (392) mo.  
 

61 Nɔɔna badwonna déem mo nwoŋi Tɛl-Mela, de Tɛl-Harasa, de Kerubi, de Adon, de 

Yimera teene dem ba tɔɡe ba jwoori ye ba ware se ba bere ba na nwoŋi Isarele dwi 

delo wone to. 62 Banto maa ye Delaya bia, de Tobia bia, de Nekoda bia bam. Ba 

maama déem ye nɔɔna bia yaredo de finna-balei (642) mo.  
63 Twanno déem tera se te bere kaanem tiina banto nabaara na ye balo to: Hobaya 

bia, de Hakoza bia, de Bazilayi bia bam. (Bazilayi ya vei Gilead mo o swo Bazilayi dwi 

dem kaane wodwoŋi. Ba ma lɛɛre ba kwei o tembaaro yere ba mae ba bwoi‑o.) 64 Ba 

na beeri ba nabaara natɔɡa twanno tem ba ɡa to, mo ba déem cheɡe-ba se ba yé tɔɡe 

ba taa ye Wɛ kaanem tiina. 65 Teo kom dedɛɛro wom ma pa-ba ni we ba yé tɔɡe ba di 

wodiu kolo na ye ko yera Wɛ ŋwaane to, ko ná dae kaanem tu ná tua ye o wae o kwei 

Yurim de Tumim memaŋa kandwa o ma o kuri Wɛ boboŋa o pa nɔɔna bam.*  
 

66 Nɔɔna balo déem na jwoori to maama ni dem ye 42,360 mo.  
67 Ba kabɛ, baara de kaana maama maa ye 7,337.  

Ba lein-leena, baara de kaana maama maa ye 245.  
68 Ba sisein-nɔɔna déem ye 736 mo.  

Ba sisei-bonɛb maa ye 245.  
69 Ba kona maa ye 435.  

Ba bonɛ sem maa ye 6,720.  
70 Sam yiɡa tiina dedɛ déem ma tɔɡe ba woli se Wɛ diɡa kam jwoori ka ke lam. Teo 

kom dedɛɛro wom de ma pa sabu-seŋa kilo nana (8), de zwe finnu (50), dedaane 

ɡwaaro bia yanu de fintɔ (530) se kaanem tiina bam taa zoora. 71 Sam yiɡa tiina 

badaara ma la sabu-seŋa kilo bi de fuserepɛ (170), de lu-nyenno kilo moro de bia yalei 

(1,200) ba pa totoŋa yam ŋwaane. 72 Nɔɔna balo maama na daare to de ma pa 

sabu-seŋa kilo bi de fuserepɛ (170), de lu-nyenno kilo moro de bi (1,100), ko woli de 

ɡwaaro fuseredo-terepɛ (67) se kaanem tiina bam taa zoora.  
73 Kaanem tiina bam, de Levi dwi tiina bam, de Wɛ diɡa ni-yerena bam, de lein-leena 

bam, ko ta woli de Wɛ diɡa tontoŋena bam, de Isarele dwi tiina badaara bam maama 

laam ma vo ba jeini ba tete teene dem ne.  

Ezera ɡaɡe Wɛ Tɔnɔ kom o bere nɔɔna bam  

Ko déem ke chane serepɛ de Isarele tiina bam na jwoori ba jeini ba tete teene dem ne 

to.  

8 
1 Isarele tiina bam maama déem ma jeeri kapworo ne, se ko maŋe de Na Ni dem. 

Ezera déem nam ye Wɛ nia zamesem tu mo ye o kwori o ye Wɛ kaanem tu. Ba ma toŋe 

ba bwoŋi‑o se o ja Moses nia tɔnɔ kom BAŊA WƐ na pɛ Isarele tiina bam to, o ba o ɡa 

se ba cheiɡi.* 2 Chane serepɛ boboa dɛ dem ne,c mo Ezera jaane Wɛ nia tɔnɔ kom o ba 

o zeɡe nɔn-kɔɡɔ kom yiɡa ne.* Baara, de kaana, de balo maama na beɡe ba yi se ba ni 

taane kuri to déem mo wora. 3 Dɛ dem konto ne mo Ezera maŋe kapworo kom ne o ɡa 

Wɛ nia yam ko zeɡe tetete se ko yi wea tetare maŋa ne. Nɔn-kɔɡɔ kom de yɔɔre ba 

maŋe da mo ba cheiɡi taane dem.  
4 Ba ya kwei dɛ mo ba ke bimbini tiɡisim dem ŋwaane. Ezera ma di o dɔɡe de baŋa 

ne ye o ŋɔɔne de nɔɔna bam. Matitia, de Sema, de Anaya, de Yuria, de Hilikia, de 

Maaseya déem wo o jazem ne mo. Pedaya, de Misayeli, de Malakija, de Hasum, de 

Hasabadana, de Zekaria, dedaane Mesulam maa zeɡe o jaɡwia ne.  
5 Ezera déem zeɡe bimbini dem yuu ne mo pa se nɔɔna bam maama kwoni ba nii ba 

na‑o. O na yɔɔre o puri tɔnɔ kom to, mo ba maama zaŋe ba zeɡe wɛɛne. 6 Ezera ma ta 

o we, “Á pa-na se dé tei BAŊA WƐ, se o ye Wɛ kamunu!”  

Nɔɔna bam maama ma zeiŋi ba je wɛɛne, ye ba daare ba ta we, “Ameena! Ameena!” 

Ba ta ma tiiri ye ba yibia vwi teɡa ne se ba zuli BAŊA WƐ.  
7 Nɔɔna bam na zeɡe ba ni Wɛ nia yam to, mo Levi tiina badwonna woli-ba se ba 

wane ba ni ko kuri. Banto maa ye Jesua, de Bani, de Serebia, de Jamin, de Akuba, de 

Sabetayi, de Hodia, de Maaseya, de Kelita, de Azaria, de Jozabadi, de Hanan, dedaane 

Pelaya. 8 Ba ma ɡa Wɛ nia tɔnɔ kom ye ba maŋe ko kuri lanyerane, se nɔɔna bam wane 

ba ni ko kuri chekke.  
9 Ba déem na niɡi Wɛ nia taane konto to mo ba yɔɔre ba keeri bɔɡe-bɔɡe.* Teo kom 

dedɛɛro Nehemia, de Ezera na ye Wɛ nia zamesem tu de Wɛ kaanem tu to, de Levi 

tiina balo na jeɡe nɔɔna bam ba zamese to laam ma ta de nɔɔna bam maama ba we, 

“Zem dɛ dem ye de yera mo de pae abam Tu BAŊA WƐ wom. Konto ŋwaane, yé pa-na 

se á wo chɔɡe, nam yé ta‑á keera.”  
10 Nehemia ma ta-ba o we, “Jwoori-na á sam, se á di wodi-ywonnu, á daare á nyɔ 

sa-sona. Ta chɛ-na á wo-laaro tem de balo na ba jeɡe to se ba de di ba su. Zem dɛ dem 

na ye de yera de pae BAŊA WƐ to ŋwaane, yé pa-na se á wo chɔɡe. Kokuri to, BAŊA WƐ 

wopwolo kom o na pae abam to mo wó ji abam dam.”  
11 Levi tiina bam de ma zi nɔɔna bam bochwanno ye ba we, “Zuri-na á bochara. Zem 

dɛ dem ye de yera de pae BAŊA WƐ. Yé pa-na se á wo chɔɡe.”  
12 Nɔɔna bam maama ma jwoori ba sam, ba vo ba di ba su de wopwolo. Ba ma chɛ ba 

wonnu de balo na ɡɛ to. Kokuri to, ba déem niɡi Wɛ botara kalo ba na ɡaɡe ba bere-ba 

to kuri lanyerane.  

Vwoa chwiim kuri  

13 Ko na ke da yalei to, mo sɔ-yuni tem yiɡa tiina, de Wɛ kaanem tiina, dedaane Levi 

tiina bam jwoori ba ɡilimi Ezera tei ne se ba yɛ taane delo na nwoŋi Wɛ nia yam wone 

to. 14 Ba ma maane we ko maŋe ko popone ko tiŋi Wɛ nia tɔnɔ kom BAŊA WƐ na pɛ 

Moses to wone, we BAŊA WƐ ya pɛ Isarele tiina bam ni se ba chwi vwoa. Ba wó ma-ya 

ba di kuri bene maama chane serepɛ chana kam wone se ba taa zoore ya wone maŋa 

fenfee.d 15 Ba ta ma lɔre we ba jeɡe se ba tɔɔle kwora Jerusalem ne de ba teene 

dedwonna ne ba bere nɔɔna bam maama we, “Diini-na zwonnu laŋa kam ne á ɡwoni 

Olivi teeni nɛ de se vɔɔro, de konkwara nɛ de se vɔɔro, de teeni dwi dwi nɛ selo na 

jeɡe vɔɔro to. Laam ja-na tento maama á jwoori á ba á ma-te á chwi vwoa nenɛɛne Wɛ 

nia yam na bere tei to.”  
16 Nɔɔna bam ma seene ba beeri teeni nɛ de se vɔɔro ba ja ba jwoori ba sam. Ba laam 

ma tei pwei ba sam nayuni ne de ba konkwallo ne. Ba ma daare ba tei-se Wɛ diɡa kam 

konkɔlɔ kom ne, de kapworo kolo na maŋe de Na Ni dem to seeni, de kolo na maŋe de 

Efrayim Ni dem to seeni. 17 Balo maama déem na nwoŋi kabɛɛne ne ba jwoori to mo 

tei pwei sem ye ba zo se wone. Ko na zeɡe Nun bu Josua maŋa ne se ko yi maŋa kam 

konto to, Isarele tiina bam déem daa wo di kuri dem konto. Nɔɔna bam maama wo ma 

pwoli dedɛ.  
18 Ba déem kwei da yarepɛ mo ba di kuri dem. Dɛ maama wone, Ezera maa yeini o ɡa 

Wɛ nia tɔnɔ kom wone o bere-ba. Da nana dɛ dem ne ba kɔɡɔ kom maama ma ɡilimi 

daane Wɛ ŋwaane, nenɛɛne Wɛ ni dem na bere tei to.  

9 

Ba tɛ ba bere ba wɛleera jaja  

1 Chana kam konto da finlei-yana dɛ dem ne, mo Isarele tiina bam maama jeeri se ba 

vɔ ni. Ba déem zo ɡare-nyenyaaro mo, ye ba daare ba ke teero ba taare ba yuni se ko 

bere we ba wo chɔɡe. 2 Isarele dwi tiina bam nam ya maŋe ba pwɛ ba tete de veira 

dwi maama mo. Ba maa zeɡe wɛɛne ye ba tɛ jaja wɛleera yalo ba de ba nabaara na ke 

to. 3 Ba ma zeɡe da konto, ye ba ɡa BAŊA WƐ nia yam tɔnɔ kom wone taa, nenɛɛne awa 

batɔ. Ba ma daare ba ke awa batɔ ba yɔɔre ba tɛ ba wɛleera jaja, ye ba zuli ba Tu BAŊA 

WƐ wom. 4 Bimbini de de nateini déem zeɡe da Levi tiina ŋwaane. Jesua, de Bani, de 

Kadimeli, de Sebania, de Bunni, de Serebia, de Bani wodwoŋi wom, dedaane Kenani 

na ye Levi tiina to ma zeɡe de baŋa ne ba ware ba Tu BAŊA WƐ wom de kwor-dɛa. 
5 Levi tiina badwonna ma pa nɔɔna bam maama baare se ba zuli Wɛ. Ko déem ye 

Jesua, de Kadimeli, de Bani, de Hasabenia, de Serebia, de Hodia, de Sebania, dedaane 

Petahia mo. Ba ma ta ba we:  

“Zaŋe-na wɛɛne se dé tei dé BAŊA WƐ wom! Wonto mo wora taa wuu!  
 

BAŊA WƐ, nmo yere dem tiini de jeɡe nenɔŋ-fɔrɔ, pa se nɔɔna maama tei-de. Nɔɔna 

wó zeiŋi-de mo se ko dwoni woŋo maama.  
6 Dé Tu Wɛ, nmo yerane mo ye BAŊA WƐ. N ma n ke wɛyuu dwi maama, de wɛ-baŋa 

chalechwe sem maama. Nmo mo ta ke teɡa baŋa, de naneero, de wonnu telo maama 

na wo te wone to. Nmo ma n pa nabiina de wonnu maama jeɡe ŋwea. Wɛyuu maama 



wó tiiri ba zuli‑m mo.*  
7 Nmo BAŊA WƐ déem mo kuri dé nabaaro Abaram. N ma-n ja‑o n nwoŋi Babilonia 

tiina teo Uri ne, ye n daare n leiri o yere dem se de taa ye Abaraham.* 8 Nmo na nɛ we 

o jeɡe cheɡa de nmo to mo n ɡwoni ni ded‑o we, nmo wó pa‑o Kanaan tiina teɡa kam, 

de Hiti tiina teɡa, de Amori tiina teɡa, de Pɛrizi tiina teɡa, de Jebusi tiina teɡa, de 

Giraɡasi tiina te sem maama, se o dwi tiina taa zoore da.* N ke n su n ni-ɡwonim dem 

konto, n na ye cheɡa tu to ŋwaane.  
9 Nmo nam nɛ dé nabaara bam déem na yaare tei Ejipti wone, ye n daare n ni ba na 

keeri ba jare‑m tei Nane-soŋo kom ni ne to.* 10 N déem yɔɔre n ke wo-kenkaɡela mo ye 

n tɔɡe ya baŋa n pa se ko chɛ Ejipti Pa-faro wom yera, de o dedɛɛra de o teo kom tiina 

maama yera, n na yei ba na bɛɛse n nɔɔna bam tei to ŋwaane. Ko ta ma pa se nmo da 

ko ŋwaane n na yere kamunu, ye de ta wora de zem maama mo.  
11 Nmo déem tiŋi chwoŋa mo naneo kom tetare ne n pa n nɔɔna bam, pa se ba nɔne 

te-kora baŋa ne ba bɛ. Balo na pare-ba to maŋe naneo kom wone mo, nenɛɛne kandwa 

mo to ya maŋe na-luŋa wone tei.  
12 Nmo déem yeini n tɔɡe ba yiɡa mo ye á via. Wea ne n nye de kunkwoŋo na zeɡe 

deiki to mo, ye tete ne n nye de mini se ba taa nae chwoŋa ba via.* 13 N nɔɔna bam 

déem na yi Sinayi peo kom to, mo n tu n yi ba tei, ye n daare n zeɡe wɛyuu ne n 

ŋɔɔne de-ba. Nmo ma-n bere-ba chwei selo na lana to, ye n pa-ba nia yalo na jeɡe 

cheɡa to se ba taa tɔɡe-ya se ba ŋwea ke lam. 14 N ma-n bere-ba se ba pɔɔre n siu dɛ 

dem ba pa‑m, se de taa ye de yera da yadwonna yam wone mo.  

Nmo ta dɛ n tontoŋeno Moses baŋa mo, n pa-ba n nia yam. 15 Kana déem na jeɡe-ba 

to, n pɛ se wodiiru nwoŋi telaao ne pa ba di. N ta ma n pa se na nwoŋi peo wone, se 

ba nyɔ ba zuri ba na-nyɔm.* Nmo ma n daare n pa-ba ni, se ba zo teɡa kalo n na ɡwoni 

ni se n pa-ba to wone, se ba taa tei-ka.  
16 Dé nabaara bam zwa déem nam kwareme mo, ye ba ta bere ba tete kamunim. Ba 

ma yɔɔre ba ve se ba sɛ nmo nia yam. 17 Ba déem swei wo-kenkaɡela yalo n na ke ba 

tetare ne to mo ni ne, ye ba wo cheiɡi n taane dem. Ba wo-dɛɔ kom baŋa ne mo, ba 

déem kuri ba yiɡa tu se kotu ja-ba o jwoori Ejipti wone, se ba daa taa ye kabɛ da.  

Nmo nam ye Wɛ wolo na kwei nɔɔna lwarem n yaɡe n chɛ-ba to mo. N ma-n ye 

yibwon-dura tu, ye n swono ɡaale. N ma‑n yeini n peene n bane. N ŋwaŋa na daɡa to 

ŋwaane, n déem wo mɛ n kwaɡa n ya-ba.*  
18 Ba déem tiini ba twe‑m. Ba mɔɔne jwoni mo na nye de na-mɔra to, ye ba we dento 

mo vere-ba de ja nwoŋi Ejipti wone. 19 Ba déem nam na wo kaɡoa kam wone to, n wo 

yaɡe ba yera, n ŋwaŋa kam na daɡa to ŋwaane. Wea ne mo n kunkwoŋo kom zeɡe 

deiki ba yiɡa ne se ko bere-ba chwoŋa. Tete maama ne n mini dem maa yeini de pa-ba 

pwooni.  
20 Nmo ta pɛ-ba n Jwori-laao mo pa se ba yia poore.* N ma n pa-ba Manna yam se ba 

di, ye n ta pa-ba na se ba zuri ba na-nyɔm. 21 Bena finna yam ba na ke kaɡoa kam 

wone to, n zeini-ba pa se ba wo ɡɛ kolokolo. Ba ɡwaaro tem wo zareme, ye ba nɛ de 

wo foose chwoŋa kam cham ŋwaane.  
22 Nmo déem pɛ se ba di teene de pwa dedɛ. Ba teɡa siseini dem ma tole de yi yiɡa 

yiɡa. Ko ná ye Hesebon teo pɛ Sihon de Basan teo Pɛ Oɡa, ba jwoŋi banto teɡa kam 

maama ba tei.  
23 Nmo ta mo pɛ dé nabaara bam dwi dem puli dedɛ, nenɛɛne wɛyuu chalechwe sem 

na daɡa tei to. Nmo pɛ se ba bia bam di teɡa kalo n na ɡwoni ni de ba kwoa bam we 

ba jeɡe se ba jwoŋi-ka ye ba laam zoore da to mo.  
24 N wane Kanaan tiina bam n zeili ba yiɡa ne pa se nmo nɔɔna bam zo ba teɡa kam 

ba tei. Nmo laam ma n pa n nɔɔna bam dam, se ba ke Kanaan tiina bam de ba pwa ba 

na laɡe tei to. 25 Ba déem di teene delo na lɔɡe de pe to, de te-ywoŋa na ke wodiiru 

lanyerane to, de sam delo na su de wo-laaro dwi dwi to mo.  

Ba yi da ba na vola yalo na koɡe ya tiɡi da to mo, de Vina teeni, de Olivi teeni, de 

teeni dwi dwi na leiri bia to, dedaane teeni kare. Ba ma yɔɔre ba di wodi-laaro ba su, 

pa se ba nu biɡila biɡila. Ba wo ma pwoli nmo lanyerane dem ŋwaane.  
26 De ko de, n nɔɔna bam se ba zwa mo ye ba lɔ n kwaɡa ne. Ba ma viriɡi ba kwaɡa 

ba ya n nia yam. Ba déem ɡo n sampwori selo na kaane-ba se ba jwoori ba ba nmo tei 

ne to mo. Ba maa tiini ba twe‑m kuni dedɛ.  
27 Konto ŋwaane n ma n pa ba dona chwoŋa se ba di-ba ye ba daare ba bɛɛse-ba. 

Nmo nɔɔna bam nam na keeri ba jare‑m ba cham dem ŋwaane to, n zeɡe wɛyuu ne mo 

n cheiɡi ba keira kam.  

Nmo yibwon-dura kam ŋwaane mo n toŋe jwoŋina se ba jwoŋi-ba ba dona jeŋa ne 

ba yaɡe.* 28 Ba wo maa na yeini ko to to, mo ba daa jwoori ba ke wɛleera, ye n daa‑n 

pa se ba dona bam di-ba. Ba de na chuli ba wɛleera yam, ye ba lwoori‑m ba cham dem 

ŋwaane to, nmo ta zeɡe wɛyuu ne mo n cheiɡi-ba.  

N déem jwoŋi-ba n yaɡe kuni dedɛ wone, n yibwon-dura kam na ɡaale to ŋwaane. 
29 Nmo déem yeini n kaane-ba mo se ba taa yei n nia yam ni ne. Ba nam na bere ba 

tete kamunim to ŋwaane, mo ba ve nmo ni-kaana yam. Ba ma se ba zwa ye ba ve-ya, 

de ya na maŋe ya jeɡe ŋwea ya pa wolo na tɔɡe-ya to de.  
30 Bene maama wone, nmo ta zuri n yera mo de-ba. N ma n pa n jworo tɔɡe n 

sampwori sem baŋa se ba ŋɔɔne de n nɔɔna bam ye ba kaane-ba. Ba nam na se ba zwa 

ye ba ve se ba cheiɡi to, nmo pɛ teene dedwonna tiina chwoŋa se ba di-ba.* 31 De ko 

maama de, nmo wo chɔɡe-ba naa n yaɡe ba yera, nmo yibwon-dura na tiini ya daɡa to 

ŋwaane. Cheɡa to, nmo tiini n jeɡe nɔɔna ŋwaŋa dedɛ!  
32 Dé Tu Wɛ, nmo ye Dam-fɔrɔ Tu Wɛ kamunu, ye n kikia jeɡe foone! Nmo tiini n 

jeɡe cheɡa mo se n yé yaɡe n ni-ɡwonim de n swono kom. Nam yé swei dé yaara yam 

maama swia! Ko ná ye debam, de dé pwa, de dé yiɡa tiina, de dé kaanem tiina, de dé 

sampwori sem, ko ta woli de dé nabaara bam de n nɔɔna bam maama, debam maama 

tiini dé yaare mo, ko zeɡe Asiria pwa bam na bɛɛse debam maŋa kalo ne to, se ko yi 

zem.  
33 Nmo nam yɔɔre n ke cheɡa mo de n na ke debam tei to. Nmo wo n cheɡa wone, se 

ko ye debam mo toŋe lwarem.* 34 Debam nabaara, de dé pwa bam, de dé yiɡa tiina 

bam, de dé kaanem tiina bam maama, ba toŋe ba tɔɡa n nia yam. Ba wolowolo wo 

cheiɡi n ni-kaana yam, naa ba sɛ nmo berem dem.  
35 Maŋa kalo ba déem na tei ba tete te-ywoŋa kalo n na pɛ-ba to wone, ye n nii ba 

baŋa ne lanyerane to, ba ta ve se ba yaɡe wɛleera kikia, se ba daare ba zuli‑m.  
36 Laam nam nii! Dé ye kabɛ mo teɡa kanto n déem na kwei n pa dé nabaara bam to 

wone. Ka nam ya ye te-ywoŋa mo ka na pae debam wodi-laaro. 37 Dé teɡa kam 

wo-laaro tem maama laam vei pwa balo n na pɛ chwoŋa se ba taa tei debam to tei ne 

mo. Debam na ke wɛleera to ŋwaane mo konto kea. Pwa bam konto maa jeɡe debam 

tete, de dé vara, ba ke ba na laɡe tei to. Konto ma pa se dé cham dem laam kɛ jeŋa.”  

Nɔɔna bam ke ni-sɛɛm  

38 “Tento maama na ke to ŋwaane mo debam Isarele dwi tiina bam maama sɛ se dé 

du duuri. Dé nam popone-de mo dé tiŋi, se dé yiɡa tiina zi ba je sem da. Dé Levi tiina 

bam, de dé kaanem tiina bam de je wó tɔɡe se zi da.”  

10 
1 Hakalia bu Nehemia na ye teo kom dedɛɛro to ma da yiɡa se o zi o jeŋa. Kaanem 

tiina banto de ma tɔɡe ba zi ba je:  

Zedekia,  
2 de Seraya, de Azaria, de Jeremia,  
3 de Pasura, de Amaria, de Malakija,  
4 de Hatusi, de Sebania, de Maluki,  
5 de Harim, de Meremofa, de Obadia,  
6 de Danyeli, de Ginetoni, de Baruki,  
7 de Mesulam, de Abija, de Mijamina,  
8 de Maazia, de Biliɡai, de Semaya.  

Ba maama déem ye kaanem tiina mo.  
 

9 Levi tiina banto de ma da ba zi ba je:  

Azania bu Jesua,  

de Binnui na tɔɡe o wo Henadadi bia bam wone to,  

de Kadimeli,  
10 de banto kwaɡa kam maama:  

Sebania, de Hodia, de Kelita, de Pelaya, de Hanan,  
11 de Mika, de Rehobi, de Hasabia,  
12 de Zakura, de Serebia, de Sebania,  
13 de Hodia, de Bani, de Beninu.  
 

14 Isarele yiɡa tiina balo de na dɛ ba zi ba je to mo tento:  

Parose, de Pahafe-Moaba, de Elam, de Zaatu, de Bani,  
15 de Bunni, de Azaɡadi, de Bebayi,  
16 de Adonija, de Biɡavayi, de Adin,  
17 de Atera, de Hezekia, de Azura,  
18 de Hodia, de Hasum, de Bezayi,  
19 de Harifa, de Anatofe, de Nebayi,  
20 de Maɡepiase, de Mesulam, de Hezira,  
21 de Mesezabela, de Zadoki, de Jadua,  
22 de Pelatia, de Hanan, de Anaya,  
23 de Hosea, de Hanania, de Hasubi,  
24 de Halohese, de Piliha, de Sobeka,  
25 de Rehum, de Hasabena, de Maaseya,  
26 de Ahiya, de Hanan, de Anan,  
27 de Maluki, de Harim, de Baana.  

Ni-sɛɛm dem  

28 Debam Isarele tiina balo maama na daare to de tɔɡe dé ke ni-sɛɛm:  

Wɛ kaanem tiina bam,  

de Levi tiina bam,  

de Wɛ diɡa ni-yerena bam,  

de Wɛ diɡa lein-leena bam,  

de Wɛ diɡa tontoŋena bam,  



dedaane debam balo maama na tɔɡe Wɛ nia yam ye dé pɔɔre dé tete de veira balo na 

wo teɡa kanto ne to,  

de dé kaana bam,  

de dé bia balo maama na jeɡe yi-poro to.  
29 Debam maama mo tɔɡe de dé yiɡa tiina se dé ɡwoni ni dento dem:  

Dé nam duɡi we, dé wó sɛ Wɛ nia yalo o na dɛ o tontoŋeno Moses baŋa o pa debam 

to. Dé sɛ se dé tɔɡe debam Tu BAŊA WƐ chwei sem de chullu telo maama o na bere 

debam to. Lɛɛro taa wo dé baŋa ne nenɛɛne dé ná wo ke konto.  
30 Dé pwooli we debam bu-baara bá kwei teɡa kanto bukwa ba ma ji ba kaana, 

debam de nam bá pa-ba dé bukwa se ba di ba ma ke ba kaana.  
31 Ko ná ye Wɛ siu dɛ dem, naa dé kura da yam ne, veira ná jaane ba zela ba ba se ba 

yeiɡi ba pa debam, dé bá ke pipiu de-ba.*  

Bena yarepɛ maama wone, bene dedoa mo dé wó yɔɔre dé yaɡe dé kare se se peini se 

sii. Dé ta maa wó kwei dé chɛ balo na jeɡe dé jena to.  
32 Dé nam wó fe dé tete se dé la sabu se dé kwei dé kwɛ Wɛ diɡa kam. Nɔɔno maama 

wó ŋwe sabu se ko maŋe dedaane sɛkɛle chichworo mo.* 33 Konto wó pa se zela yalo 

maama na maŋe de Wɛ diɡa kam totoŋa to taa wora maŋa maama: ko maa ye 

bworobworo kolo ba na tiɡisi Wɛ ŋwaane to mo, dedaane dɛ maama wone wodiu 

pɛɛra yam, de vara zwɛɛm pɛɛra yam, de Wɛ siu dɛ pɛɛra yam, de chan-doŋa pɛɛra 

yam, de kura yadwonna pɛɛra yam, de Isarele tiina wɛleera saarem pɛɛra yam, de 

pɛɛra yalo maama ba na wó ma ba zuli Wɛ to.  
34 Bene maama wone debam Isarele tiina bam, de dé kaanem tiina bam, de Levi tiina 

bam wó ta jɔrɔ se dé lɔre maŋa kalo sɔ-yuu de sɔ-yuu kolo na wó taa jaane dɛ ba tui 

Wɛ diɡa kam wone to. Ba wó yeini ba kwei dɛ sem konto ba ma zwɛ wonnu mo ba ke 

kaanem de Tu BAŊA WƐ bimbini dem baŋa ne, nenɛɛne Wɛ nia yam na bere tei to.  
35 Dé ta ɡwoni ni we, bene maama wone dé wó yeini dé kuri dé kare wodiiru de dé 

teeni-bia balo na dɛ yiɡa ba ke to wone dé ja dé ba BAŊA WƐ diɡa kam wone.* 36 Dé ta 

wó ke Wɛ nia yam na bere tei to ye dé ja dé bu-kwe selo na ye baara to dé ba Wɛ diɡa 

kam wone se kaanem tiina balo na toŋe da to pɔɔre-ba Wɛ ŋwaane, se dé daare dé ja 

dé vare wo-bɛ kwe sem de dé ba dé pa BAŊA WƐ.* 37 Debam ta wó ja dé kare wodiiru 

telo maama na bobo se te be to dé ba Wɛ diɡa kam wone. Ko ná ye muni, de mena, de 

teeni-bia, de Vini sa-doora, de Olivi tio nuɡa, dé wó kwei-te dé pa Wɛ kaanem tiina 

bam. Wodiiru telo maama dé na nɛ to, dé nam wó pɔɔre te fuɡa wone popɔra kam dé 

pa Levi tiina bam na wo dé teene dem wone to. Kokuri to, popɔra kam wora banto 

ŋwaane mo.* 38 Levi tiina ná yeini ba laɡe ba jwoŋi wodiiru popɔra kam konto, se Aron 

dwi dem kaanem tiina bam wone dedoa taa zeɡe da o nia. Levi tiina bam laam wó le 

te fuɡa wone popɔra dedoa ba ja vo Jerusalem Wɛ diɡa kam ne ba tiŋi-te da. 39 Konto 

to, Isarele tiina de Levi tiina bam ná yeini ba ja ba wodiiru pɛɛra, de ba Vini sa-doora 

pɛɛra, de ba Olivi nuɡa pɛɛra yam ba vo Wɛ diɡa kam ne, ba wó zeɡe-te ka di sem 

wone mo, mɛ Wɛ diɡa totoŋa zela yam na wora to. Ko maa ye jei selo Wɛ kaanem 

tiina balo totoŋa maŋa na yi to, de Wɛ diɡa ni-yerena bam, de lein-leena bam na zoore 

to mo.  

Dé bore we dé yiɡa wó taa wo Wɛ diɡa kam wone ye dé bá yaɡe-ka.  

11 

Nɔɔna balo na tu ba taa zoore Jerusalem wone to  

1 Isarele yiɡa tiina bam déem ma ba ba zoore Jerusalem teo wone. Nɔɔna balo na 

daare to ma ta jɔrɔ se ba kuri balo de na wó vo ba taa zoore da to. Sam fuɡa maama 

wone ba ma le sɔŋɔ dedoa se ko nɔɔna bam vo ba taa zoore Jerusalem wone, se balo 

na daare to taa wo ba tete teene wone. 2 Nɔɔna badaara bam wo ma da balo maama na 

sɛ se ba vo Jerusalem ba taa zoore da to.  
3 Judah kateiri dem yiɡa tiina balo na tu ba zoore Jerusalem wone to mo tento. 

Isarele tiina badaara déem maa zoore ba tete teɡa ne de ba teene dem wone, ko ná ye 

kaanem tiina, de Levi tiina, de Wɛ diɡa tontoŋena, de Solomon tontoŋena bia bam, 4 se 

badaara na nwoŋi Judah dwi dem wone de Benjamin dwi dem wone to taa zoore 

Jerusalem wone.  

Judah dwi dem yiɡa tiina balo na zoore Jerusalem wone to mo tento:  

Yuzia bu Ataya.  

O déem ta ye Zekaria naa mo, ye o nabaara bam ye Amaria, de Sefatia, de Mahalaleli. 

Nɔɔna bam konto maama déem ye Judah bu Pɛreza naaro mo.  
5 Baruki bu Maaseya.  

O déem ta ye Kola-Hozɛ naa mo, ye o nabaara bam ye Hazaya, de Adaya, de Joyariba, 

dedaane Zekaria. Nɔɔna bam konto maama maa ye Judah bu Sela naaro.  
6 Pɛreza dwi tiina balo déem na zoore Jerusalem wone to ye baara bia yana de 

fuseredo-nana (468) mo. Ba maa ye babɛ.  
7 Benjamin dwi tiina bam mo tento:  

Mesulam bu Saalu.  

O déem ta ye Joyedi naa mo, ye o nabaara bam ye Pedaya, de Kolaya, de Maaseya, de 

Iteli, dedaane Jesaya.  
8 Saalu chorro Gabayi de Salayi.  

Benjamin dwi tiina balo na zoore Jerusalem wone to maama déem ye baara bia noɡo 

de finlei-nana (928) mo. 9 Zikiri bu Joweli déem mo ye ba yiɡa tu, ye Hasenua bu 

Judah saŋe o tei ba teo jei sem.  
10 Kaanem tiina bam mo tento:  

Joyariba bu Jedaya, de Jakin.  
11 Hilikia bu Seraya.  

O déem ye Mesulam naa mo, ye o nabaara bam ye Zadoki, de Merayofa, dedaane 

kaanem yiɡa tu Ahituba.  
12 Banto de ba tontoŋena dwonna balo na toŋe Wɛ diɡa kam totoŋa to déem ye baara 

bia nana de finlei-balei (822) mo.  

Jeroham bu Adaya.  

O déem ta ye Pelalia naa mo, ye o nabaara bam ye Amezi, de Zekaria, de Pasura, 

dedaane Malakija.  
13 Adaya dedaane o chorro tem déem ye baara bia yalei de finna-balei (242) mo.  

Azareli bu Amasesayi.  

O déem ye Ahazayi naa mo, ye o nabaara bam ye Mesilemofa, dedaane Yimera.  



14 Amasesayi de o chorro tem maa ye baara bi de finlei-nana (128). Ba maa ye babɛ na 

yei jara-keim chekke to. Ba yiɡa tu déem mo ye Haɡedolim bu Zabideli.  
15 Levi tiina bam mo tento:  

Hasubi bu Semaya.  

O déem ta ye Azerikam naa mo, ye o nabaara bam ye Hasabia de Bunni.  
16 Sabetayi, de Jozabadi.  

Banto déem ye Levi tiina bam yiɡa tiina mo ye ba nii Wɛ diɡa kam pwooni yiɡa totoŋa 

baŋa ne.  
17 Mika bu Matania.  

O déem ta ye Zabidi naa mo. O nabaaro maa ye Asaf. Matania déem mo tɔɡe Wɛ diɡa 

lein-leena bam yiɡa pa se ba leeni lei-keim lei de wɛ-lworo lei.  

Bakabukia.  

Wonto déem saŋe Matania kwaɡa mo o dwonna bam wone.  

Sammua bu Abeda.  

O ta ye Galale naa mo, ye o nabaaro ye Jedutuna.  
18 Levi tiina balo maama déem na vei ba zoore Jerusalem wone to ye baara bia yalei 

de funɔnɔ-bana (284) mo.  
19 Wɛ diɡa ni-yerena bam mo tento:  

Akuba, de Talemon.  

Ba de ba tontoŋena dwonna bam déem ye baara bi de fuserepɛ-balei (172) mo.  
20 Ko nam ná ye Isarele tiina, de ba kaanem tiina, de ba Levi tiina balo na daare to, 

banto déem zoore Judah teene dem maama wone mo, ba tete nabaara teɡa kam baŋa 

ne.  
21 Wɛ diɡa tontoŋena bam déem maa zoore Jerusalem kateiri delo yere na ye Ofeli to 

ne mo. Ziha dedaane Gisepa maa ye ba yiɡa tiina.  
22 Levi tiina bam yiɡa tu wolo déem na tɔɡe o zoore Jerusalem wone to mo ye Bani 

bu Yuzi. O déem ta ye Hasabia naa mo, ye o nabaara bam ye Matania, de Mika. Yuzi 

nwoŋi Asaf sɔ-yuu kom ne mo. Banto nam mo jeɡe se ba taa leeni Wɛ diɡa kam lei 

maama. 23 Pɛ wom nam ya pɛ lein-leena bam ni mo, se de taa bere-ba ba dɛ maama 



totoŋa na wó taa ye tei to.*  
24 Mesezabela bu Petahia maa wo pɛ wom tei ne se o pa Isarele tiina bam ba wonnu 

maama. O ye Judah bu Zera dwi dem nɔɔno mo.  

Teene delo na kaare Jerusalem to  

25 Nɔɔna bam badaara déem maa zoore teene dedwonna wone, ye ba kare bwola da. 

Judah dwi tiina badwonna déem maa zoore Kiriaf-Araba ne, de Dibon ne, de 

Jekabazeeli ne, dedaane de nawuura yam wone. 26 Ba ta maa zoore Jesua ne, de 

Molada ne, de Bɛte-Peleta ne, 27 de Hazara-Suwala ne, de Beeriseba de ko nawuura 

yam wone. 28 Ba badwonna ta zoore Zikalaɡ ne, de Mekona de ko nawuura yam wone, 
29 de En-Rimon ne, de Zora ne, de Jaremuf ne, 30 de Zanoa ne, de Adulam ne, de teene 

dem konto nawuura yam wone. Ba ta maa zoore Lakisi ne, de kare selo na bwola da to 

wone. Badwonna maa zoore Azeka de ko nawuura yam wone. Ko maa bere we Judah 

tiina bam déem zoore laŋa kalo na tiɡi Beeriseba ne, se ko taa vei Hinom bwolo kom 

seeni to mo.  
31 Ko ná ye Benjamin dwi tiina bam, ba déem zoore Geba teo ne, de Mikimasa ne, de 

Ayija ne, de Bɛtel de ko nawuura yam wone, 32 de Anatofe ne, de Nobi ne, de Anania 

ne, 33 de Hazora ne, de Rama ne, de Gitayim ne, 34 de Hadida ne, de Zeboyim ne, de 

Nebalate ne, 35 de Loda ne, de Ono ne, dedaane Gwaro bwolo kom ne mo.  
36 Ba déem ma pa se Levi dwi dem sɔ-yuni tedwonna ya na zoore Judah kateiri dem 

ne to vo ba zoore de Benjamin tiina bam.  

12 

Kaanem tiina de Levi tiina bam yera  

1 Kaanem tiina de Levi tiina balo na tɔɡe de Selateli bu Zerubabel, dedaane kaanem 

yiɡa tu Jesua ba jwoori Judah kateiri dem ne to mo tento:*  

Wɛ Kaanem tiina:  

Seraya, de Jeremia, de Ezera, 2 de Amaria, de Maluki, de Hatusi, 3 de Sekania, de 

                                                           

 *11:23 1 Tiɡisim 25:1-8 

 *12:1 Ezera 3:2 



Rehum, de Meremofa, 4 de Ido, de Ginetoni, de Abija, 5 de Mijamina, de Mowadia, 

de Biliɡa, 6 de Semaya, de Joyariba, de Jedaya, 7 de Saalu, de Amoki, de Hilikia, 

dedaane Jedaya.  

Jesua maŋa kam ne, nɔɔna bam konto déem mo ye ba dwonna kaanem tiina bam yiɡa 

tiina.  

Levi tiina:  

8 Jesua, de Binnui, de Kadimeli, de Serebia, de Judah, dedaane Matania. Matania de 

o dwonna déem mo tei se ba taa nii lei-keim lei sem baŋa ne.  
9 Ko daare Bakabukia de Yunni de ba dwonna mo sɛ lei sem.  
10 Jesua déem mo ye Joyakim kwo, Joyakim maa ye Eliasibi kwo, Eliasibi maa ye 

Joyada kwo, 11 Joyada maa ye Jonatan kwo, Jonatan maa ye Jadua kwo. 12 Joyakim 

maŋa kam ne, nɔɔna banto déem mo nii kaanem tiina bam sɔ-yuni tem baŋa ne:  

Meraya déem mo nii Seraya di sem.  

Hanania ma nii Jeremia di sem.  
13 Mesulam ma nii Ezera di sem.  

Jehohanan ma nii Amaria di sem.  
14 Jonatan ma nii Maluki di sem.  

Josefa ma nii Sekania di sem.  
15 Adana ma nii Harim di sem.  

Helikayi nii Meremofa di sem.  
16 Zekaria ma nii Ido di sem.  

Mesulam ma nii Ginetoni di sem.  
17 Zikiri ma nii Abija di sem.  

Pilitayi ma nii Minamina di sem de Mowadia di sem.  
18 Sammua ma nii Biliɡa di sem.  

Jehonatan ma nii Semaya di sem.  
19 Matenayi ma nii Joyariba di sem.  

Yuzi ma nii Jedaya di sem.  
20 Kalayi ma nii Salayi di sem.  

Ebera ma nii Amoki di sem.  
21 Hasabia ma nii Hilikia di sem.  



Netaneli ma nii Jedaya di sem.  
22 Maŋa kalo ne Eliasibi, de Joyada, de Johanan, dedaane Jadua na jiɡi kaanem yiɡa 

tiina ba leiri daane to, mo ba pɛ se ba popone kaanem tiina de ba di sem yera wonnu 

ba tiŋi twanno wone. Ba déem ke konto se ko taa vei Darusi na tu o ji Peresia teo 

pa-faro to mo. 23 Ko daare ko ná ye Levi tiina bam de ba di sem yera wonnu, ba 

popone tento ba tiŋi ba teo kom lonne twanno wone se ko taa vei Eliasibi bu Johanan 

maŋa ne mo.  

Wɛ diɡa kam totoŋa na pɔɔre tei to  

24 Levi tiina bam yiɡa tiina déem ye Hasabia, de Serebia, de Jesua, de Binnui de 

Kadimeli mo. Banto ma nii Wɛ tia de lei-keim lei sem baŋa ne ye ba dwonna bam zeɡe 

ba jeeri-ba se ba taa leeni ba sɛ-se, nenɛɛne Wɛ tontoŋeno David déem na bere-ba se 

ba taa ke tei to.  
25 Wɛ diɡa ni-yerena bam déem ye Matania, de Bakabukia, de Obadia, de Mesulam, 

de Talemon, dedaane Akuba mo. Banto totoŋe mo ye se ba taa yere zela di sem na wo 

Wɛ diɡa kam bworru tem seeni to.  
26 Levi tiina bam konto déem toŋe Wɛ diɡa kam totoŋa Joyakim na ye Jesua bu de 

Jozadaki naa to maŋa ne mo. Ba ta toŋe maŋa kalo ne Nehemia na ye teo kom 

dedɛɛro, ye Ezera ye Wɛ kaanem tu, ye o ta ye Wɛ nia zamesem tu to mo.  

Ba kwei Jerusalem kabira kam ba pa Wɛ  

27 Ba déem na ti yiɡa se ba kwei Jerusalem kabira kam ba ke Wɛ jeŋa ne to, mo ba 

toŋe ba bwoŋi Levi tiina bam se ba zeɡe ba na wo mɛ maama ne to ba ba. Ba ma kwei 

zwe, de kwanno dwi dwi mo ba tɔɡe ba di ywoni dem, ye ba leeni Wɛ lei-keim lei. 
28-29 Levi tiina lein-leena bam déem zoore Jerusalem nawuura yam wone, de Netofa teo 

kom seeni, de Bɛte-Giliɡal ne, de Geba ne, de Azimavefa ne mo. Ba de ma zeɡe ba ya 

na zoore mɛ maama ne to ba ba Jerusalem. 30 Kaanem tiina bam, de Levi tiina bam 

déem ma toŋe kolo na wó kwɛ ba tete Wɛ ŋwaane, ye ba daare ba kwɛ nɔɔna bam, de 

teo kom bworru, de ko kabiri sem maama.  
31 Amo laam ma pa ni se Judah kateiri yiɡa tiina bam di ba zeɡe kabira kam yuu ne. 

A ta ma beeri lein-leena dedɛ a pɔɔre-ba kuni belei, se ba taa vei ba kaare teo kom mo 

ye ba leeni ba ke Wɛ lei. Ba kɔɡɔ dedoa ma tɔɡe kabira kam jazem seeni ba vo 



Tampuuri Ni dem seeni.* 32 Hosaya dedaane Judah yiɡa tiina bam chichworo kom ma 

tɔɡe lein-leena bam kwaɡa. 33 Azaria, de Ezera, de Mesulam, 34 de Judah, de Benjamin, 

de Semaya, de Jeremia, de maa tɔɡe da. 35 Kaanem tiina badwonna de na zei 

nabwanno to ma saŋe banto de kwaɡa. Jonatan bu Zekaria de daa ma saŋe. Wonto 

déem ye Semaya naa mo, ye o nabaara déem ye Matania, de Mikaya, de Zakura, de 

Asaf. 36 Zekaria chorro telo na tɔɡe ded‑o to mo tento: Semaya, de Azareli, de Milalayi, 

de Gilalayi, de Maayi, de Netaneli, de Judah, dedaane Hanani. Banto maama déem zei 

kwɛɛra zela yalo maama Wɛ tontoŋeno David déem na pɛ ni se ba taa ma-ya ba zuli 

Wɛ to mo. Wɛ nia zamesem tu Ezera déem ma tɔɡe kɔɡɔ kom maama yiɡa. 37 Ba déem 

ma vo ba yi Buli-yi Ni dem, ye ba yɔɔre ba vo ba dɔɔle ba di David teo kom ne. Ba ta 

ma vo ba ɡaale David sɔ-fɔrɔ kom na zeɡe mɛ to, ye ba laam tole ba vo ba yi teo kom 

wɛ-puli seeni mɛ kabira kam na vei ka tɔ de Na Ni dem to.  
38 Lein-leena kɔɡɔ kodwoŋi kom ma tɔɡe kabira kam jaɡwia seeni ba via. Amo de ma 

tɔɡe ba kwaɡa, dedaane nɔɔna bam chichworo. Dé ma vo dé ɡaale Juɡu di-dedɔrɔ kom 

dé vo dé yi Kabiri-kayɔlɔ kom seeni. 39 Dé zeɡe dáane dé vo dé ɡaale Efrayim Ni dem 

mo, de Jesana Ni dem, de Ywona Ni dem, de Hananeli di-dedɔrɔ kom, de Wonnu Bi 

di-dedɔrɔ kom, dé ta vo dé yi Pei Ni dem. Dé laam ma vo dé yi Wɛ diɡa Yerena ni dem 

dé zeɡe da.  
40 Lein-leena popɔre selei sem laam ma vo ba zeɡe Wɛ diɡa kam wone. Amo dedaane 

yiɡa tiina bam chichworo de ma vo dé zeɡe da. 41 Kaanem tiina banto de déem nam 

mo tɔɡe ba zeɡe de amo, ye ba jeɡe nabwanno ba wui:  

Eliakim, de Maaseya, de Minamina, de Mikaya, de Elio-enayi, de Zekaria, dedaane 

Hanania.  
42 Nɔɔna banto de déem mo tɔɡe ba wora:  

Maaseya, de Semaya, de Eleaza, de Yuzi, de Jehohanan, de Malakija, de Elam, 

dedaane Ezere.  

Ko déem ye Jezerahia mo to lein-leena bam yiɡa pa se ba leeni de kwor-dɛa ba ke Wɛ 

lei. 43 Dɛ dem konto ne, ba ma ke kaanem dedɛ ba pa BAŊA WƐ. Nɔɔna bam de ma tiini 

ba di ywoni se ko ɡaale, Wɛ na pɛ se ba wo pwoli to ŋwaane. Kaana bam de ba bia 

maama de ma nwoŋi ba tɔɡe ba di ywoni dem, pa se de sɔɔ kom zaŋe wɛɛne ko yi yiɡa 

yiɡa.*  

Wɛ tontoŋena bam ni-wodiu taane  

44 Dɛ dem konto ne ba déem ma kuri nɔɔna se ba taa nii Wɛ diɡa zela di sem de se 

wonnu tem baŋa ne. Ba déem yeini ba kwaleme Wɛ teiri dem, de da-yiɡa mena yam, 

de da-yiɡa tio-bia pɛɛra yam, de pɛɛra yalo maama nɔɔna na pɛ Wɛ diɡa totoŋa yam 

ŋwaane to mo. Ba maa wó vo Isarele tiina kare sem na wo ba teene dem maama wone 

to ba jwoŋi wodiiru telo Wɛ nia yam na pɛ chwoŋa se kaanem tiina de Levi tiina bam 

jwoŋi to. Judah tiina bam maama wo déem tɔɡe de kaanem tiina bam de Levi tiina 

bam kikia mo. 45 Kolo ŋwaane, banto déem seene yia mo ba toŋe chullu de kwɛɛm 

totoŋa yam BAŊA WƐ na pɛ-ba se ba ke to. Lein-leena bam, de Wɛ diɡa ni-yerena bam 

de ma toŋe ba totoŋa se ko tɔɡe de nia yalo Pɛ David de o bu Solomon na bere-ba se 

ba taa ke to. 46 Ko nam na zeɡe Pɛ David dedaane Asaf maŋa kam ne to, mo ba le 

nɔɔna se ba yeini ba tɔɡe lein-leena bam yiɡa se ba taa leeni ba tei Wɛ, ye ba daare ba 

ke o lei. 47 Ko daa ta na yi Zerubabel maŋa kam ne dedaane Nehemia maŋa kam ne to, 

Isarele tiina bam maa yeini ba kuri ba wodiiru tem wone ba pae lein-leena bam de Wɛ 

diɡa ni-yerena bam dɛ maama se ko woli-ba ba totoŋa baŋa ne. Ba ta maa yeini ba le 

popɔra kalo na maŋe de Levi tiina badaara bam to mo ba pa-ba. Levi tiina de laam 

maa yeini ba le popɔra kalo na ye kaanem tiina bam nyem to ba pa-ba.  

13 

Ba na sɛ ba tɔɡe Wɛ nia yam tei to  

1 Dɛ dem konto ne mo ba ɡaɡe Wɛ nia tɔnɔ kom Moses na popone to. Ba na cheiɡi 

taane dem to mo ba maane we ko chula se Amon tu, de Moaba tu tɔɡe ba zo Wɛ nɔɔna 

kɔɡɔ kom wone. 2 Kokuri to, maŋa kalo Isarele tiina bam déem na nwoŋi Ejipti ne ba 

beeri jeiŋa jei to, Amon tiina de Moaba tiina bam wo jeeri-ba chwoŋa ne ba pa-ba na 

se ba nyɔ. Ba ma jwoori ba pa Balaam sabu, se o wane o sɔɔle lwarem o yaɡe Isarele 

tiina bam baŋa ne. Dé Tu Wɛ wom ma pipiri o sensɔla kam pa se ko ke debam lam.* 
3 Isarele tiina bam na niɡi Wɛ ni dem konto to, mo ba le nɔn-ɡonɡwaaɡa ba wone, se 

ba daa yé taa zoore de-ba.  

Nehemia kwɛ nɔɔna bam de ba totoŋa  

4 Konto maama de Wɛ kaanem tu Eliasibi déem mo nii Wɛ diɡa zela di sem baŋa ne. 

O maa me de Amon tu Tobia.* 5 O ma da ko ŋwaane o kwei Wɛ diɡa zela di-kamunu o 

pa Tobia. Ba nam ya yeini ba kwei wodiu pɛɛra, de talwoŋ-ywoŋa, de Wɛ diɡa zela 

yam, de Wɛ teiri delo na ye mena, de sana, de Olivi nuɡa to mo ba zeɡe da. Pɛɛra yam 

konto maama ye se ba taa kwei-ya ba pae Levi tiina bam, de Wɛ diɡa lein-leena 

dedaane ni-yerena bam mo, ko woli de pɛɛra yalo na ye kaanem tiina bam nyem to.  
6 Konto maama déem na ke to, dedaane amo daa tere Jerusalem wone. A ya jwoori a 

vo Babilonia se a lwoni kolo na ke to mo a bere Pɛ Atazereɡese.* Ko maa ye o paare 

dim bena fintɔ-yalei bene dem ne mo a via. Ko nam na ke fee to mo a daa lwoori 

chwoŋa o tei ne, 7 se a jwoori a vo Jerusalem. A na yi da to, a nɛ we Eliasibi toŋe 

wo-balɔrɔ ye o yaɡe chwoŋa o pa Tobia se o taa zoore Wɛ diɡa di sem dedoa wone. 
8 Keim dem na tiini de fuli a wo to, mo a zo da a kwaleme Tobia zela yam a dole a 

yaɡe pwooni ne. 9 A ma daare a pa ni se ba jwoori ba kwɛ di sem se ko tɔɡe dé chullu 

tem, ye a pa ba jwoori ba kwei Wɛ diɡa zela yam ba ba ba zeɡe se wone. A ta ma pa 

ni se ba taa jaane mena pɛɛra yam, de talwoŋ-ywoŋa kam ba tui ba zeɡe diɡa kam 

wone.  
10 A ta ma lɔre we ba wo pɛ Levi tiina bam wodiiru tem popɔra kalo na ye ba nyem 

to. Ko déem pɛ se Wɛ diɡa lein-leena bam, de Levi tiina badaara bam nwoŋi da 

Jerusalem teo kom ne, ye ba jwoori ba vo ba wo ba kare totoŋa ne. 11 Amo ma bwɛ 

yiɡa tiina bam lanyerane ye a bwei-ba a we, “Bɛ mo ye á dole Wɛ diɡa kam totoŋa 

yam á yaɡe?” A ma pa se Wɛ diɡa tontoŋena bam jwoori ba toŋe ba totoŋa yam.  
12 Judah tiina bam daa ma jwoori ba jaane ba Wɛ-teiri pɛɛra maama ba tui ba zeɡe 

Wɛ diɡa wone, ko ná ye ba mena popɔra, de ba sana popɔra, de ba nuɡa popɔra kam. 

13 Amo laam ma kwei Wɛ diɡa zela di sem de se totoŋa yam a ke nɔɔna banto jeŋa ne. 

Ko maa ye Wɛ kaanem tu Selemia, de Wɛ nia zamesem tu Zadoki, de Levi tu Pedaya. A 

ta le Zakura bu Hanan mo se o taa woli-ba. Nɔɔna maa pae we nɔɔna bam konto jeɡe 

cheɡa. Ba totoŋa maa ye se ba taa chɛ wodiiru tem ba pa ba dwonna bam.  
14 Amo Tu Wɛ, nam ɡuli se n ke-ne lanyerane, a na ke wonnu tento maama to 

ŋwaane. Yé swei amo na tɔɡe cheɡa a kwɛ nmo diɡa kam se ka taa jeɡe zula tei to ni 

ne.  
15 Kanto maŋa ne mo a ta maane we Judah tiina badwonna yeini ba toŋe ba totoŋa 

Wɛ siu dɛ dem wone. Nɔɔna maa kare ba ŋoke Vini tio-bia nyoa. Badwonna maa zeŋe 

ba bonɛ de wodiiru zela, de teeni bia dwi dwi ba jaane ba zoore Jerusalem teo wo se 

ba yeiɡa. Amo ma kaane-ba se ba yé taa di yaɡa Wɛ siu dɛ dem ne.* 16 Tura tiina 

badwonna na tu ba zoore Jerusalem teo ne to de ma jaane ywona dedaane zela dwi 

dwi ba tui ba yeiɡi ba pae Judah tiina bam Wɛ siu dɛ dem ne. 17 A ma bwɛ Judah yiɡa 

tiina bam lanyerane ye a we, “Nii-na á na tiini á toŋe lwarem tei! Abam yɔɔre á chɔɡe 

Wɛ siu dɛ dem mo pa se de ye kafɛ. 18 Á nabaara bam déem maŋe ba ke konto mo, pa 

se Wɛ ja chɔɡem o ba dé teo konto baŋa ne. Abam daa ta ma‑á yɔɔre á ke kolo na wó 

pa se Wɛ bane zaŋe debam Isarele tiina baŋa ne de woli da to mo, de á na jeɡe o siu 

dɛ dem á chɔɡe to.”  
19 A ma pa ni we wɛ-zoore maŋa ne se ba yeini ba pe teo kom ni bworru tem, se ko 

maŋe de siu dɛ dem boboa maŋa. A ma ta-ba se ba yé pore-te ba yaɡe ko ná dae siu dɛ 

dem na ti maŋa kalo to. A déem ta pɛ se a tontoŋena mo zeɡe teo kom bworru ni ne 

ba yere, se nɔɔn-nɔɔno yé ja o zela o ba teo kom Wɛ siu dɛ dem ne se o yeiɡi. 20 Ko ná 

yeini ko wora ko wora, pipim-piina badaara yeini ba vei tete ne ba tiɡi teo bworru 

tem kwaɡa ne mo, ye ba cheiɡa se siu dɛ dem yi. 21 Amo de maa kaane-ba a we, “Bɛ 

mo ye á ke konto dwoŋi? Abam ná jwoori á ba ywo-seeni á tiɡi se teɡa ba ka poore, 

amo wó ja abam de dam mo.” Ko na zeɡe dɛ dem a na taɡe-ba konto to, nɔɔn-nɔɔno 

daa wo tu se o ke pipiu Wɛ siu dɛ dem ne. 22 A laam ma pa Levi tiina bam ni se ba kwɛ 

ba tete, se ba daare ba vo ba taa zeɡe ba yere teo bworru tem. A ke konto se ko pa se 

Wɛ siu dɛ dem seene de taa ye de yera mo.  

A Tu Wɛ, ɡuli amo ɡula keim dento de ŋwaane. Tɔɡe nmo swono kom baŋa n duri 

amo yibwona.  
23 Ka maŋa ne mo a ta maane we Judah tiina baara bam dedɛ vei ba di Asedodi tiina 

bukwa, de Amon tiina bukwa, de Moaba tiina bukwa mo ba ke ba kaana. 24 Ko ma pa 

se bia balo ba na loɡe to chichworo jeɡe Asedodi taane ba ŋɔɔna, ye badwonna jeɡe 

ta-ɡɛ ba ŋɔɔna. Ba maa ware se ba ŋɔɔne debam Judah tiina taane dem. 25 A ma tiini a 

bwɛ baara bam konto, ye a daare a sɔɔle lwarem a yaɡe ba yuu ne. A ta maɡe-ba ye a 

ja ba yu-ywei mo a vaŋe a vuuri. A ma daare a pa se ba ma Wɛ yere ba du duuri ye a 

we, “Abam daa yé kwei-na á bukwa á pa dwi-ɡɛ tiina. Nam yé laɡe-na dwi-ɡɛ tiina 

bukwa á pa á tete naa á bia bam se á di. 26 Dwi-ɡɛ tiina kaana déem mo pɛ se Pɛ 

Solomon ke wɛleere. Pɛ déem nam tere teene dedwonna ne o na mae dedaane wonto. 

Wɛ tete déem yɔɔre o swoi‑o mo pa se o ji Isarele tiina bam maama pɛ. De konto 

maama de, dwi-ɡɛ tiina kaana bam pɛ se o tusi Wɛ yiɡa ne.* 27 Abam nam ta laɡe se dé 

maama da á keim-balɔrɔ kom baŋa ne dé vo dé swo dwi-ɡɛ tiina bukwa se ba taa ye 

dé kaana mo na? Dé bá sɛ se dé ve Wɛ ni dem konto!”  
28 Joyada déem ye Wɛ kaanem yiɡa tu Eliasibi bu mo, ye wonto de bu dedoa laam vo 

o di Horon tu Sanbalati bukɔ o ma ke o kaane. Amo déem ma zeili‑o se o daa yé taa 

zoore Jerusalem teo wone.  
29 Amo Tu Wɛ, ɡuli nɔɔna banto ɡula de ba na yɔɔre ba jeɡe kaanem totoŋe dem yuu 

ba yaala tei to. Ba ma daare ba chɔɡe ni-ɡwonim delo nmo déem na ke dedaane 

kaanem tiina de Levi tiina bam to.  
30 Amo déem kwɛ nɔɔna bam mo, pa se ba pwɛ ba tete dedaane wo-yɔɔro dwi 

maama. A ta ke nia mo a tiŋi se kaanem tiina de Levi tiina bam maama taa yei ba 

totoŋa na ye tei to, se nɔɔn-nɔɔno yé lɛɛne wodwoŋi totoŋa. 31 Amo ma pa se nɔɔna 

jaane dɛ ba tui ba tiŋi Wɛ diɡa kam wone, nenɛɛne maŋa kam ná yeini ka yi se ba ke 

konto. A ta ma pa se ba jaane da-yiɡa wodiiru telo na beɡe to ba tui ba ke da.*  

Amo Tu Wɛ, nam ɡuli amo ɡula, se n ke-ne lanyerane.  

Ɛseta Tɔnɔ  
Ɛseta Tɔnɔ kom tɛ ko bere debam Judah tiina badwonna na kuri se ba yé jwoori ba tete teo 

Jerusalem to taane mo. Banto maŋe Peresia teo ne mo. Nɔɔno dedoa o yere na ye Haman to ma 

kwaane se o ɡo Judah dwi tiina bam maama, o na chuli-ba to ŋwaane. Wɛ ma kuri Judah tiina 

bukɔ dedoa se wonto ji Peresia teo ka-pɛ. Ɛseta mo konto. O kwo choro Modekayi ma woli‑o pa 

se o ke o na wó ke kolo maama se o jwoŋi o tete dwi tiina bam o yaɡe to. Tɔnɔ kom ma bere we, 

Wɛ mo jeɡe woŋo maama dam, ye o wae o nɔɔna o cho se lwarem yé yi-ba.  

1 

Ka-pɛ Vasiti ɡɛ o paare  

1 Wonnu tento maama déem ke te maŋe de Pɛ Zereɡesea na di paare to mo.* Pɛ wom 

konto laŋa kam pɔɔre kuni bi de finlei-berepɛ (127) mo, ka zeɡe India ne se ka yi 

Etiopia. 2 Ka te-fɔrɔ kom maa ye Susa, pɛ wom na di o paare dem ko dam jei sem ne 

to. 3 O paare dim bena yatɔ maŋa ne mo Zereɡese déem ke kuri-fɔrɔ o pa o nakwa, de 

o teo kom naduna maama. O ta ma bwoŋi Peresia de Media jar-keira babɛ sem, 

dedaane dedɛɛra balo na nii o laŋa kam popɔre sem to, se ba maama da ba jeeri kuri 

dem ne. 4 Balo o déem na bwoŋi to o kwei chane seredo mo o ma o bere o paare dem 

na tiini de jeɡe nenɔŋa tei, de o sɔŋɔ kom jejeɡero na daɡa tei to. 5 Konto kwaɡa ne 

mo Pɛ Zereɡese ta kwei da yarepɛ o ke kuri-fɔrɔ o pa nɔɔna balo maama na zoore Susa 

dam jei sem wone to. O ma bwoŋi naduna de nabwona se ba maama jeeri pɛ sɔŋɔ 

kapworo kom ne, teeni na wora to. 6 Ba déem kwɛ kapworo kom mo dedaane 

ɡare-fefale selo nyenyero na ye napwonnu de nazwon-pupwia to. Ywoa yalo ba na mɛ 

pe-siswollu ba ke to maa wora. Ba laam ma kwei ɡare-ŋon-nyenno dwi dwi ba ma vɔ 

ɡwaaro tem de lu-nyenno kwana se te lei ywoa yam yera ne. Ba ta ma kwei 

kandwa-nyenno dwi dwi ba ma kwɛ kapworo kom teɡa kam, ye ba daare ba kwei 

sabu-seŋa de lu-nyenno ba ma fɔɡe ba kwɛ yitunnu ba tiŋi jei sem ne se nɔɔna jeini te 

baŋa ne. 7 Ba déem jeɡe sabu-seŋa zwe na ye yera yera to mo ba nyɔ sana se wone. Pɛ 

wom wo-ywoŋo kom ŋwaane o déem pɛ se sana bam daɡa ba yi nɔɔna bam maama. 

8 O ma pa o tontoŋena bam ni se ba taa pae sana se ko tɔɡe nɔɔno maama na laɡe tei 

to.  
9 Pɛ Zereɡese na ke tei de baara bam konto to, o kaane Vasiti de ya jeɡe kuri mo pɛ 

sɔŋɔ jei sedwonna ne o ke o pae kaana bam. 10 Kuri dem da yarepɛ dim dɛ ne, mo pɛ 

wom wo tiini ko pwoli de sa-nyɔre. O ma bwoŋi o dedɛɛra barepɛb balo na toŋe ba 

pa‑o to se ba ba o tei. Banto maa ye: Mehuman, de Bizefa, de Harebona, de Biɡeta, de 

Abaɡata, de Zetare, ko woli de Kakase. 11 O ma pa-ba ni se ba vo ba ta o kaane Vasiti 

we, o kwei o ka-pɛ yipuɡa kam o pu, se ba laam ja‑o ba ba o tei. Vasiti na ye ka-laao 

to ŋwaane, pɛ wom ya laɡe se o nakwa de o nɔɔna bam maama na we o lam tiini de 

ɡaale. 12 Pɛ wom tontoŋena bam na vei de o ni dem to, Vasiti ma ve se o vo o tei. Pɛ 

wom bane ma tiini de zaŋe ye o ware o tete se o ja.  
13 Keim dem konto dwoŋi ná kea, Pɛ wom yeini o bwoŋi swa tiina balo na yei cheɡa 

to, se o lɔre ba teo chullu tem na bere o na wó ke tei se lanyerane taa wora to. 14 O 

déem ma ja taane dem o yi swa tiina balo na tiini ba me ded‑o to. Karesena mo konto, 

de Sefare, de Ademata, de Tarasisi, de Meresi, de Masena, dedaane Memukan. Nɔɔna 

barepɛ bam konto déem mo ye naduna Peresia dedaane Media laŋa kam ne ba dwoi 

nɔɔna maama.  
15 O ma bwei-ba o we, “Amo toŋe a bwoŋi ka-pɛ Vasiti mo ye o ve se o ba. Dé teo 

chullu tem nam bere se a ke‑o tetɛ mo?”  
16 Memukan ma leiri Pɛ wom o we, “Ka-pɛ Vasiti na ke o chɔɡe tei to, o wo ke o ma o 

twe Pɛ wom yerane. Ko ye debam balo na ye nmo nakwa bam to mo o ɡwooni, ko 

woli de balo maama na zoore nmo paare jei sem ni maama ne to. 17 O keim dem ná to 

kaana bam maama zwa ne, ba de daa bá taa neɡe ba banna ye ba wó ta de-ba we, ‘Pɛ 

Zereɡese tete toŋe o bwoŋi o kaane Vasiti mo ye o ve se o vo o tei.’ 18 Zem tento, 

Peresia tiina dedaane Media tiina nakwa bam kaana niɡi Vasiti keim dem ŋwa. Ba 

maa wó bobo se ba taa leiri ba banna yɔɔ yerane. Baneɡero maa na wó ɡaale to, ba 

banna bam bane wó taa zaŋe de-ba mo.  
19 Pɛ, nmo wo ná dɛ tento, se n pa ni we n daa‑n ba laɡe se Vasiti yi n yera maŋa de 

maŋa, se ba daare ba popone-de ba tiŋi Peresia de Media chullu twanno tem ne, se ko 

yé taa ye kolo na wó leiri maŋa de maŋa to.* N ma‑n ta wó ta se wolo na ɡare‑o to 

leiri wonto yuu ne o ji nmo ka-pɛ. 20 Nmo ni dento ná lwoori yiɡa de yi nmo paare 

laŋa kam ni maama, kaane maama laam wó lɔre se o taa neɡe o baro, de kotu ná ye 

nadum naa nabwom de.”  
21 Pɛ Zereɡese dedaane o nakwa bam maama wo déem ma pwoli dedaane Memukan 

taane dem, ye o ke se ko tɔɡe taane dem na bere tei to. 22 O ma popone twanno o toŋe 

o pa teene delo maama na wo wonto dam kuri ne to se te bere o ni we, baaro maama 

taa jeɡe dam o di o diɡa tiina baŋa ne. Teo maama tɔnɔ kom popone de ba dwi taane, 

nenɛɛne ba na yeini ba popone-de tei to.*  

2 

Ɛseta jiɡi ka-pɛ  

1 Ko na wora ko wora to, Pɛ Zereɡese bane ma to. O laam ma yɔɔre o boŋe Vasiti na 

ke tei, dedaane ni delo o na pɛ we, o daa yé taa ye ka-pɛ to. 2 Pɛ wom nakwa balo na 

me ded‑o to ma bwɛ ded‑o ba we, “Nmo ná pɛ chwoŋa, dé wó pa se ba beeri 

bukɔ-pwoli selo na lana ye ba yeiri baara to. 3 Kuri dedɛɛra n paare dim laŋa kam jei 

maama ne, se n pa-ba ni we ba ja bukɔ-pwoli sento ba ba Susa ne ywo-seeni. Ba maa 

wó pa se bukwa bam konto zo pɛ sɔŋɔ di selo ba na jeɡe pɛ kaana ŋwaane to, se ba 

maŋe da. Nmo dedɛɛro Heɡayi wolo na nii n kaana toc wó taa nii-ba, ye o pa se ba 

kwei terale nuɡa ba kwɛ-ba se ba taa lana. 4 Nmo laam ma‑n wó nii bukɔ-laaro tem 

konto wone, n le wolo na tiini o su n yi to se o ji ka-pɛ o leiri Vasiti yuu ne.”  

Pɛ wom na maane we boboŋe dem lana to, o ma sɛ-de.  
 

5 Juu tu dedoa de déem tɔɡe o zoore Susa dam jei sem ne. O yere ye Modekayi mo. O 

maa ye Jayira bu, ye o nwoŋi Benjamin dwi dem wone. Kisi dedaane Simeyi de déem 

ye o nabaara mo. 6 Maŋa kalo Babilon teo pɛ Nebukadeneza déem na di Judah teo pɛ 

Jehoyachin,d ye o chwooli o de o nɔɔna o le Jerusalem ne o ja vo o tete teo to, 

Modekayi de déem tɔɡe o wo ba wone mo.* 7 O nam ya jeɡe o choro yere na ye Ɛseta. 

Wonto Hiburu yere déem ye Hadasa mo. O nam ya ye bukɔ-pwola kalo na lana chekke 

to mo, ye o ya-teɡa de lana. Ɛseta kwo de o nu déem na teɡe to, mo Modekayi lɛɛre o 

kwei‑o o ji o tete bukɔ, o jeɡe‑o o kɔna.  
8 Pɛ wom ni-doore dem ŋwaane, ba déem ma ja bukwa dedɛ ba vo Susa dam jei sem, 

ye Ɛseta de déem wo ba wone. Ba déem kwei o de ba ke pɛ sɔŋɔ di selo wone Heɡayi 

na nii ba maama baŋa ne to mo. 9 Ɛseta kikia ma su Heɡayi yi, pa o laɡe o ni taane. 

Heɡayi ma pa se ba taa mae nuɡa ba turi Ɛseta yera, ye o daare o pa‑o wodi-laao se o 

di. Heɡayi ta kwei‑o o ke sɔ-fɔrɔ kom mɛ na jeɡe zula chekke to ne mo, ye o daare o 

kuri pɛ sɔŋɔ ka-nyaana barepɛ se ba taa nii o baŋa ne.  
10 Modekayi nam ya maŋe o ta de Ɛseta se o yé pa nɔɔn-nɔɔno lɔre we o ye Juu tu, 

naa ba lɔre o na nwoŋi sɔŋɔ kolo wone to. 11 Dɛ maama wone, Modekayi déem yeini o 

kare pɛ kaana di sem konkɔlɔ ni ne mo o kekara. O nam ke konto se o taa yei ko na ye 

tei Ɛseta yera ne to, dedaane kolo na wó yi‑o to mo.  
 

12 Bukwa bam lam kwɛɛm yeini de kwei bene mo. Ba mae Mura nuɡa mo ba wei ba 

yera yam chane seredo, se ba daa kwei terale nuɡa ba turi-ba chane seredo. Konto 

kwaɡa ne, ba laam wó ja ka-bwona bam mo dedoa dedoa ba zo Pɛ Zereɡese tei. 
13 Ka-bwom wolo ná ye se o nwoŋi kaana bam di sem ne o vo pɛ tete diɡa kam, kotu 

wó wane o taa zoore ɡwaaro telo maama o na laɡe to. 14 Ba nam jeɡe se ba ja 

ka-bwom wom konto ba vo ba zo pɛ tei mo dedaan-ni maŋa ne. Teɡa maa ná poore, 

ba wó ja‑o ba daa vo di sedwonna sem mɛ pɛ kaana badwonna bam na zoore da to 

mo. Saaseɡaza nam mo ye dedɛɛro wolo na nii pɛ ka-bi sem konto to. Pɛ wom ná wo 

mɛ ka-bwom wolo yere o jwoori o bwoŋi‑o, ko bere we o yi wo su kotu. O maa daa bá 

jwoori pɛ tei.  
15 Ko ma yi se Abihali bukɔ Ɛseta de zo pɛ wom tei. Wonto ye Modekayi choro mo, ye 

Modekayi ya kwei‑o o ji o tete bukɔ. Nɔɔna maama maa laɡe Ɛseta ni taane. Ɛseta na 

laɡe o zo pɛ wom tei to, o zo ɡwaaro telo yerane pɛ dedɛɛro Heɡayi na bere‑o se o zo 

to mo. O wo kwei kolokolo o woli da. 16 Ko ye Zereɡese paare dim bena yarepɛ bene 

dem wone chane fuɡa kam ne, mo ba déem jaane Ɛseta ba zo pɛ-sɔŋɔ kom ne se o zo 

Pɛ Zereɡese tei. Chana kam konto yere ye ‘Tebefa’ chana mo. 17 Pɛ wom boboŋa maa 

tɔɡe Ɛseta se ko dwoni ka-bwona babam bam de o kaana bam maama. Ɛseta keim de 

ma su pɛ wom yi, ye pɛ wom ke‑o zaane. O ma kwei ka-pɛ yipuɡa kam mo o pu o yuu 

ne, se o taa ye ka-pɛ o leiri Vasiti yuu ne. 18 Ko kwaɡa ne mo pɛ wom dɛ Ɛseta ŋwaane 

o ke kuri-fɔrɔ. O ma bwoŋi o teo nakwa, de o dedɛɛra maama se ba jeeri ba di kuri 

dem. O ta ma pa ni we de dɛ dem ye kuri siu dɛ mo, ye o daare o kwei pɛɛra na maŋe 

de pɛ to o pa o nɔɔna bam.  

Modekayi cheɡe pɛ wom toone  

19 Ka-bwona bam daa na jeeri daane to, dedaane Modekayi yeini o jei pɛ-sɔŋɔ ni ne o 

toŋe o pa pɛ wom mo. 20 Ko daare, Ɛseta wo pɛ se nɔɔn-nɔɔno lɔre sɔŋɔ kolo o na 

nwoŋi to naa ba lɔre we o ye Juu tu, ne Modekayi na maŋe o bere‑o se o seiɡi o dwi 

dem tei to mo. O na sɛ o ni dem konto to tɔɡe o déem na maŋe o ke tei ye Modekayi 

kɔne‑o to mo.  
21 Modekayi déem na wo pɛ sɔŋɔ kom ni ne o toŋe o totoŋa to, mo dɛ dedwe 

Biɡetana, de Terese bwɛ se ba ɡo pɛ wom, ba na done‑o to ŋwaane. Ba maa ye pɛ sɔŋɔ 

dedɛɛra balo na yere o di sem to mo. 22 Modekayi ma ni ko ŋwa ye o vo o ta de Ɛseta. 

Wonto de ma pa se pɛ wom lɔre Modekayi na taɡe kolo o bere‑o to. 23 Ba ma toŋe 

nɔɔna se ba yɛ taane dem wone ye ba daare ba maane we ko ye cheɡa mo. Ba ma 

kuuni nɔɔna balei bam konto de ŋone ba ɡo. Pɛ wom ma pa se ba popone keina yam 

konto ba tiŋi ba teo pwa yera seina twanno tem wone.  

3 

Haman boŋe se o ti Juu tiina bam  

1 Ko na ke fee to, mo Pɛ Zereɡese zeiŋi Haman se o ji wolo na saŋe pɛ kwaɡa o taa nii 

teo kom to. Haman nam ye Hamedata bu mo, ye o nwoŋi Aɡaɡi dwi dem wone.e 2 Pɛ 

wom ma pa o dedɛɛra balo na toŋe o sɔŋɔ kom ne to maama ni se ba tiiri teɡa ne ba 

ma zuli Haman. Ba maama ma sɛ ba ke konto, ye Modekayi yerane ve se o tiiri o 

zuli‑o. 3 Pɛ dedɛɛra badwonna bam maa yeini ba bwei‑o ba we, “Bɛŋwaane mo n ve pɛ 

wom ni dem?” 4 Dɛ maama wone, ba maa jeɡe‑o ba nyenyɔna se o de sɛ o tiiri, ye o ba 

sɛa. O laam ma ta o bere-ba o we, o ye Juu tu mo, ko nam wo maŋe se o tiiri konto 

dwoŋi. Ba ma vo ba ta o taane dem de Haman, se ba lɔre wonto wó ja keim dem tetɛ. 
5 Haman na lɔre we Modekayi ve se o tiiri o pa‑o to, mo o bane zaŋe. 6 O ta na lɔre we 

Modekayi ye Juu tu to, o ma jeeli we o ná ɡo Modekayi yerane, ko bá zuri o bane. O 

ma ke o boboŋa ne se o chɔɡe Juu tiina balo maama na zoore Pɛ Zereɡese paare dim 

laŋa kam ne to.  
7 Pɛ Zereɡese paare dim bena fuɡa-yalei bene dem wone, de boboa chana kam, ka 

yere na ye Nisan to wone mo Haman pɛ se ba ta jɔrɔ se o lɔre chana kalo de dɛ delo 

chekke o na wó wane o ke o boboŋa yam to. Jɔrɔ kom yere mo ‘Pura’. Ko ma le chane 

fuɡa-selei chana kam ka yere na ye Adare to mo.f 8 Haman na lɔre konto to, o laam ma 

yi pɛ wom tei ye o we, “Nɔɔna badwonna mo jaɡe ba yi nmo paare dim laŋa kam ni 

maama. Ba dwi dem zoore kateira maama ne mo. Ba chullu nam ye te yera mo de 

nɔɔna maama chullu. Ko kwaɡa ne, ba ba tɔɡe nia yalo debam na pɛ dé teo nɔɔna bam 

se ba taa tɔɡe to. Konto ŋwaane, yé sɛ se debam de-ba taa zoore daane. 9 Pɛ, nmo nam 

ná sɛ a boboŋe dem, se n pa ni we ba jeɡe se ba te mo. Konto ná kea, amo wó kwei 

lu-nyenno dunni na wó yi kilo morro bia yatɔ de finna (340,000) to a pa balo na nii 

teo kom totoŋa baŋa ne to, se ba tiŋi-te nmo paare dem ŋwaane.”  
10 Pɛ wom ma sɛ ye o daare o le o jeŋa jafole delo na bere o dam to, g o pa Haman. 

Wonto maa ye Aɡaɡi tu Hamedata bu ye o chuli Juu tiina bam. 11 Pɛ wom ma ta de 

Haman o we, “Ta‑n jeɡe n sabu kom. Nɔɔna bam de nam wo n jeŋa ne, se n ke-ba n na 

laɡe tei to.”  
12 Ko ma pa se Haman bwoŋi pɛ wom tɔn-poponna, ye o pa ba popone twanno pɛ 

wom yere ŋwaane. O ta pɛ se ba popone o ni dem de teo maama dwi taane, nenɛɛne 

ba na yeini ba popone-de tei to. O laam ma kwei Pɛ Zereɡese jafole dem o nye te baŋa 

ne, ye o we ba ja-te ba vo o paare laŋa kam ni maama ne ba pa pɛ wom yiɡa tiina, de 

kateira yam dedɛɛra, de dwi tiina maama nakwa. Haman déem ke konto boboa chana 

kam da fuɡa-yatɔ dɛ dem ne mo. 13 Balo na ye se ba pa taane dem jaɡe to ma ja ni dem 

konto ba vo Pɛ Zereɡese paare dim laŋa kateira yam maama ne. Ni dem bere we 

chwoŋa tiɡa se chane fuɡa-selei chana kam, ka yere na ye Adare to, da fuɡa-yatɔ dɛ 

ne, se ba chɔɡe Juu tiina maama ba ti dɛ dedwe wone. Ko ná ye ba nɔn-donno, naa 

nɔn-kwe, naa kaana, naa bu-somwa de, se ba ɡo ba maama, ye ba daare ba vere ba 

jejeɡero ba ja ba viiri. 14 Ba déem ma pa se kateiri de kateiri maama taa jeɡe de tɔnɔ, 

se nɔɔna maama wane ba lɔre ni dem jaja, ye ba daare ba ti yiɡa se dɛ dem laam yi.  
15 Pɛ wom ni dem ma pa se balo na pae taane dem jaɡe to duri lela ba vo ba yi jei 

maama. Ba ta ma tɔɔle taane dem Susa dam jei sem wone. Pɛ wom dedaane Haman 

maa jei ba jeɡe sana ba nyɔa. Susa teo kom nɔɔna maama boboŋa nam vuɡimi.  

4 

Modekayi beeri wolim Ɛseta tei ne  

1 Modekayi na maane kolo maama na ke to, o ma kaare o ɡwaaro, o wo na chɔɡe to 

ŋwaane. O ma zo ɡare-nyenyaaro, ye o daare o puki o yuu maama dedaane 

tentwarem. O ma nwoŋi o kare teo kom maama wone o via ye o laare de kwor-dɛa 

baŋa baŋa. 2 O ke konto mo o vo o yi Pɛ sɔŋɔ manchwoŋo ni dem, ye o wo zo pɛ sɔŋɔ 

kom wone, ko na chula se nɔɔna zo ɡare-nyenyaaro ba zo dáane to ŋwaane. 3 Pɛ wom 

ni dem na yi mɛ de mɛ o paare laŋa kateira yam maama wone to, Juu tiina bam yɔɔre 

ba laare buɡi-buɡi mo. Ba maa vɔ ni, ye ba keera, ye ba ta chwoosa. Ba dedɛ ma zo 

ɡare-nyenyaaro, ye ba daare ba jei tentwarem wone.  
4 Ka-nyaana dedaane tontoŋena balo na nii Ɛseta to ma na Modekayi na ke kolo to, 

ye ba ta ba bere Ɛseta. Ko ma tiini ko daane‑o. O ma toŋe ɡwaaro o pa Modekayi se o 

leiri o ɡare-nyenyaaro tem se o daare o zo-te. O maa wo sɛ. 5 Tontoŋena balo pɛ wom 

na le se ba taa nii Ɛseta to dedoa yere ye Hatake mo. Ɛseta laam ma toŋe‑o Modekayi 

tei ne se o bwei o lɔre kolo na daane‑o to. 6 Hatake ma nwoŋi o vo Modekayi tei, ye o 

wo teo kom kapworo kom ne, ko na jeeri de pɛ sɔŋɔ manchwoŋo to. 7 Modekayi de ma 

ta o bere‑o kolo maama na yi‑o to, dedaane Haman na ɡwoni ni se o tiŋi sabu-fɔrɔ teo 



kom kwɛɛm ŋwaane, ne o ná nɛ chwoŋa se o pa Juu tiina maama na chɔɡem. 8 O laam 

ma daare o kwei tɔnɔ kolo na pɛ nɔɔna ni se ba chɔɡe Juu tiina bam ye ba tɔɔle ko 

taane Susa ne to o bere Hatake. O ma kwei ko dwoŋi o pa‑o se o ja o vo o pa Ɛseta. O 

ta taɡe‑o mo se o maŋe tɔnɔ kom wo wonnu tem o bere Ɛseta, se o daare o ta‑o we, o 

véi pɛ wom tei o lwoori‑o se o duri Juu tiina bam yibwona.  
9 Hatake ma seene o vo Ɛseta tei o bere‑o kolo Modekayi na taɡe to. 10 Ɛseta ma 

leiri‑o o we:  

“Nam véi n ta de Modekayi we, 11 ko zeɡe pɛ nakwa ne, se ko yi nɔn-bia bam na wo 

kateira yam maama wone to, nɔɔno maama yei we chwoŋa tera se nɔɔno zo pɛ wom 

tei ye o wo bwoŋi‑o. Ba ta yei we wolo ná zo da ye pɛ wo bwoŋi‑o, ba jeɡe se ba ɡo 

konto tu mo. Debam teo kom wadaa mo konto. Ko nam ye pɛ ná zeiŋi o sabu-seŋa 

nacheiɡa kam o jeeri kotu, mo ba bá ɡo‑o. Chana mo tento nam, pɛ na wo toŋe o 

bwoŋi-ne.”  
12 Modekayi na niɡi Ɛseta kwora kam to, 13 o ma toŋe o ta‑o o we:  

“Yé ta‑n boŋe we, n na wo pɛ sɔŋɔ kom wone to ŋwaane, nmo yerane wó ta‑n ye Juu 

tu se n lu. 14 Nmo ná maŋe da chemm maŋa kanto, nam lɔre se wolim wó nwoŋi jei 

sedwonna ne de ba Juu tiina bam ŋwaane, se ba na verem. Nmo nam wó te, ye n kwo 

sɔŋɔ kom de ti. Dé nam yeiri dé tia. Dɛ dedwoŋi ne ko zeɡe ko ye maŋa kanto kikia 

yam ŋwaane mo n tu n ji ka-pɛ!”  
15 Ɛseta laam ma leiri Modekayi o we:  

16 “Véi n la Juu tiina bam maama na wo Susa ne to n ke daane. Vɔ-na ni se á lwoori 

Wɛ á pa-ne. Yé di-na wodiu, nam yé nyɔ-na na da yatɔ, wea dedaane tete maama. 

Amo de a ka-nyaana bam de wó ke konto. Dé ná ti, amo laam wó zo pɛ wom tei, de ko 

na maŋe ko chula to de. Ko ná ye se a te ko ŋwaane, a sɛ se a te!”  
17 Modekayi laam ma viiri o vo o ke kolo maama Ɛseta na bere se o ke to.  

5 

Ɛseta na vei pɛ wom tei ye o ta kolo to  

1 Ɛseta ni-vɔre dem da yatɔ dɛ dem ne, mo o zo o paare ɡwaaro tem o laam vo o zo 

pɛ sɔŋɔ konkɔlɔ kom ne o zeɡe da. Jei sem konto jeeri de paare diɡa kam. Pɛ Zereɡese 



déem jei o paare yituŋu kom baŋa ne mo o nii diɡa kam ni dem seeni. 2 O ma na we 

Ɛseta zeɡe konkɔlɔ kom ne. O wo ma pwoli ded‑o ye o tei o sabu-seŋa nacheiɡa kam o 

jeeri‑o se o ma zaane‑o. O de ma fɔɔre o yi o tei, ye o dwei ka nabili dem seeni. 3 Pɛ 

wom ma bwei‑o o we, “Ɛseta, bɛ mo daane‑m? Ta n bere-ne kolo n na laɡe to, se ko ná 

maŋe ko ye a paare dim laŋa kam chichworo de, amo wó kwei-ka a pa‑m.” 4 Ɛseta ma 

leiri‑o o we, “Pɛ, laŋa ná daare, se nmo dedaane Haman ba amo tei zem se dé di 

daane. A laɡe a vo a ti wodi-fɔrɔ yiɡa abam ŋwaane mo.”  
5 Pɛ wom ma pa ni se ba ke lela ba bwoŋi Haman se ba vo Ɛseta tei ba di, ne o na 

taɡe tei to. Ba ma seene ba vo. 6 Ba na di ba ti ye ba nyɔ sana to, pɛ wom ma bwei 

Ɛseta o we, “Ta n bere-ne n na laɡe se a ke kolo to, se amo wó ke a pa‑m, ko ná maŋe 

ko ye a laŋa kam chichworo de.”  
7 Ɛseta ma leiri‑o o we, “Pɛ, amo na wó lwoori kolo nmo tei ne to mo tento: 8 Nmo yi 

ná sui a kikia yam ye n wo ná dɛ se n ke kolo a na laɡe to, se nmo de Haman jwa daa 

jwoori ywo-seeni. Amo ta wó ke wodi-fɔrɔ se abam ba á di. Kanto maŋa ne, a laam wó 

ta kolo a na laɡe to a bere‑m.”  

Haman bane zaŋe de Modekayi  

9 Dɛ dem konto ne, Haman na nwoŋi ka-pɛ Ɛseta tei ye o maa viiri to, o wo yɔɔre ko 

tiini ko pwoli mo. Ko daare, o na nwoŋi pɛ sɔŋɔ manchwoŋo kom ni ne o maa kɛ to, 

mo o nɛ Modekayi. Wonto maa wo zaŋe wɛɛne, o nam wo kɔre foone de Haman. 

Konto ŋwaane Haman bane tiini de zaŋe o baŋa ne. 10 De ko de, o déem peene o bane 

mo ye o viiri. O na yi sɔŋɔ to, o ma bwoŋi o badwonna se ba ba o sɔŋɔ, ye o bwoŋi o 

kaane Zerese o woli da. 11 O laam ma ŋɔɔne o bere o tete de o jejeɡero, de o bu-baara 

na daɡa tei, de pɛ na zeiŋi wonto se o saŋe o kwaɡa pa se teo kom nakwa de naduna 

maama jeɡe se ba taa kɔre‑o tei to. 12 Haman laam ma ta o woli da o we, “Kolo na tiini 

ko dwoi maama to mo ye ka-pɛ Ɛseta na ke wodi-fɔrɔ se pɛ wom ba o di to, amo 

yerane mo o bwoŋi se a da a vo. O daa ma ta o we dé ta jwoori jwa ne se dé daa di 

daane. 13 Amo nam ná nɛ tento maama, ye a jwoori a na Juu tu Modekayi na jei pɛ 

sɔŋɔ manchwoŋo ni ne tei to, tento maama ye kafɛ mo.”  
14 O kaane Zerese de o badwonna bam maama maa bwɛ ded‑o ba we, “Ko nam ná ye 

konto, pa se ba chwi da-kwollu na dɔra te yi jatwoɡo de noa ni maŋem kuni finnu to. 



Laam lei ŋone te yera ne se jwa tetete, n vo pɛ tei n jwoŋi chwoŋa se n kuuni 

Modekayi te baŋa ne n ɡo. Ko kwaɡa ne, n laam wó tɔɡe de pɛ wom n vo n di dedaane 

wopwolo.”  

Haman ma kwei ba boboŋe dem o ke o yuu ne, ye o pa se ba chwi 

da-kwoli-dedwaaro se ba wane ba kuuni Modekayi te baŋa ne.  

6 

Pɛ wom pɛ se ba zuli Modekayi  

1 Tete dem konto ne, dɔɔm ba tui pɛ wom yia ne. O ma pa ni se ba ja ba teo pwa yera 

seina twanno tem ba na yeini ba popone o paare dim kikia ba tiŋi da to ba ja ba ba ba 

ɡa se o cheiɡi. 2 Ba na jeɡe tɔnɔ kom ba ɡare to, ba ma vo ba di mɛ ko na popone we 

Biɡetana de Terese ya boŋe se ba ɡo pɛ wom to baŋa. Banto déem ye pɛ sɔŋɔ dedɛɛra 

balo na yere o di sem to, ye Modekayi pa se pɛ wom lɔre ba bana yam ni ne.*  
3 Pɛ wom ma bwei o tontoŋena bam o we, “Modekayi na ke keim-laao konto to, dé 

zuli‑o tetɛ seeni mo ko ŋwaane?” Ba ma leiri ba we, “Ba wo ke kolokolo ba pa‑o.” 4 Pɛ 

Zereɡese daa ma bwei-ba o we, “Amo nakwa bam wone wɔ mo wo ywo-seeni?”  

Ko yɔɔre ko ke ko maŋe dedaane Haman yi pɛ sɔŋɔ manchwoŋo kom. O déem ya tu 

pɛ wom tei se o lwoori chwoŋa mo se ba kuuni Modekayi de ŋone selo o na leiɡi 

da-kwollu tem yera ne to. 5 Pɛ tontoŋena bam ma leiri ba we, “Haman wo konkɔlɔ 

kom ne, ye o beeri chwoŋa se o na‑m.” Pɛ wom ma ta o we, “Pa-na chwoŋa se o zo 

amo tei ne.”  
6 Haman na zo pɛ wom tei to, mo Zereɡese bwei‑o o we, “Amo boŋe se a ke zula mo 

a pa nɔɔno wodwoŋi, a yi na su o kikia to ŋwaane. Nmo boŋe tɛ mo se a ke a pa konto 

tu?”  

Haman ma boŋe o tete ne we, “Wɔ mo pɛ daa wó taa laɡe se o ke‑o zula ko ná dae 

amo yerane?” 7 O ma leiri pɛ wom o we, “Pɛ. Nmo yi ná su nɔɔno kikia ye n boŋe se n 

ke‑o zula, 8 se n pa ba kwei n paare ɡwaaro telo n tete na zoore to, se ba daare ba ja 

nmo paare sisein-nɔɔno wom ba ba, ye paare yipuɡa wo ka yuu ne. 9 Nmo laam ma‑n 

beeri n nakwa bam dedoa na ye nɔn-yuu chekke to, se o kwei ɡwaaro tem konto o zo 

nɔɔno wom ye o daare o pa se wolo n na laɡe n ke‑o zula to dɔɡe n sisein-nɔɔno wom 

baŋa ne. O maa wó taa jeɡe kotu o kaare teo kom pwooni ne o tɔɔle o we, ‘Nii-na! Pɛ 

ná boŋe se o ke nɔɔno zula, o wó ke tento mo o pa kotu.’ ”  
10 Pɛ wom ma ta Haman o we, “Nmo taane dem lana. Nam ke lela n ti a ɡwaaro tem 

yiɡa dedaane a sisein-nɔɔno wom yiɡa, se n tete ke n na bere tei maama to se dé ma 

dé zuli Modekayi na ye Juu tu ye o jei pɛ sɔŋɔ manchwoŋo ni ne to. Yé swei se n ke 

kolo maama n na taɡe to n pa‑o!”  
11 Haman ma vo o jwoŋi paare nenɔŋa ɡwaaro tem dedaane sisein-nɔɔno wom. O ma 

pa se Modekayi zo ɡwaaro tem. Modekayi na diini siseiŋa kam baŋa ne to, Haman 

laam maa tɔɡe o yiɡa o jeɡe‑o o beeri o kaare teo kom pwooni maama. O na vei to, o 

maa tɔɔle o we, “Nii-na! Pɛ ná boŋe se o ke nɔɔno zula, o wó ke tento mo o pa kotu.”  
12 Ba na kaare teo kom ba ti to, Modekayi ma jwoori o vo o wo pɛ sɔŋɔ manchwoŋo 

ni ne o toŋa. Haman ma ɡwoori o tiri ye o ke lela o jwoori sɔŋɔ de chaveera. 13 O ma 

ta o bere o kaane Zerese de o badwonna maama kolo na yi‑o to. O kaane de o 

badwonna balo na jeɡe swa to ma ta‑o ba we, “Nmo wo maane we n bobo se n ta‑n 

toe n pae Modekayi mo na? O ye Juu tu mo, ye n ware‑o. O nam wó de‑m teɡa ne.”  
14 Ba ya daa ta wo ba lara yam wone mo, ye pɛ sɔŋɔ dedɛɛra bam ba se ba ja Haman 

ba ke lela ba vo se o di wodi-fɔrɔ kolo Ɛseta na ke to.  

7 

Haman na to tei to  

1 Pɛ Zereɡese de Haman ma vo ba zo ka-pɛ Ɛseta tei ne se ba di daane. 2 Ba na di 

ded‑o belei tu baŋa ne ba ti ye ba nyɔ sana to, mo pɛ wom daa bwei Ɛseta o we, 

“Laam ta n bere-ne n ya na laɡe se a ke kolo to, se amo wó ke a pa‑m, ko ná maŋe ko 

ye a paare laŋa kam chichworo de.”  
3 Ɛseta ma leiri o we, “Pɛ, a keim ná sui n yi, ye ko ná pwoli n wo, se n ke a na wó 

bwei‑m kolo to n pa-ne. Ko ye se n jwoŋi amo ŋwea se n daare n yaɡe a dwi tiina bam 

maama se ba taa ŋwe. 4 Ko na ye tei to, ba maŋe ba yeiɡi amo de a dwi tiina bam mo 

se dé maama na chɔɡem dé ti. Ko ya ná ye ba laɡe se dé ji kabɛ mo, amo ya wó taa 

chem mo, ko na wo yi se a daane‑m to ŋwaane. Ba boboŋe dem nam ye se debam dwi 



dem jei teɡa baŋa ne lela!”  
5 Pɛ Zereɡese ma bwei ka-pɛ wom o we, “Wɔ mo boŋe se o ke wo-balɔrɔ kom konto? 

O wo yei ne mo?” 6 Ɛseta ma leiri o we, “Debam dono wom, o na beeri dé toone to mo 

ye nɔn-balɔrɔ konto, Haman.”  

Haman ma lɛɛre o jei o nii pɛ wom de ka-pɛ wom ferebaa, ye foone tiini de zo‑o. 7 Pɛ 

wom ma zaŋe wɛɛne de bane o nwoŋi pwooni ye o yaɡe sana bam nyɔɔm. O ma vo o 

zeɡe pɛ sɔŋɔ kapworo ne mɛ teeni na wora to. Haman ma maane we pɛ wom boboŋa 

jaane se o waare‑o o kikia yam ŋwaane. O ma maŋe diɡa kam ne se o lwoori Ɛseta se 

o ja pɛ wom naɡa se o yé te. 8 O ma yɔɔre o vo o to ɡadwoɡo kolo ne Ɛseta na tiɡi da 

to se o lwoori‑o, de pɛ wom de zeɡe pɛ sɔŋɔ kapworo kom ne o zo diɡa kam. Pɛ wom 

na nɛ konto to, mo o we, “Nɔɔno wonto laam boŋe se o zi ka-pɛ wom mo a tete sɔŋɔ 

ne na?”  

O taane dem maŋe de wo to teɡa ne dedaane pɛ sɔŋɔ tontoŋena na tu ba kwoli 

Haman yibia. 9 Pɛ tontoŋena bam dedoa o yere na ye Harebona to ma ta o we, 

“Haman maŋe o chwi da-kwollu mo o sɔŋɔ ne, te na dɔra te yi jatwoɡo de noa ni 

maŋem kuni finnu to, ye o lei ŋone se yera ne se o ma kuuni Modekayi o ɡo. Wonto 

déem nam mo ye wolo na jwoŋi nmo o yaɡe to.”  

Pɛ wom ma pa ni ye o we, “Véi-na á kwei Haman á lei dáane á ɡo.” 10 Ba déem ma 

kwei Haman ba jwoori ba kuuni de ŋone selo o ya na leiɡi da-kwollu tem yera ne se o 

ma o kuuni Modekayi o ɡo to.* Pɛ wom wo laam ma to.  

8 

Ba pɛ Juu tiina chwoŋa se ba jaŋe ba jwoŋi ba ŋwea  

1 Dɛ dem konto ne mo Pɛ Zereɡese kwei Juu tiina bam dono Haman jejeɡero maama 

o pa Ɛseta. Wonto de ma ta de pɛ wom we Modekayi ye o choro mo. Modekayi laam 

ma na chwoŋa se o zo pɛ wom tei. 2 Pɛ wom nam ya maŋe o le o dam jafole dem mo 

Haman jeŋa ne. O laam ma kwei-de o ke Modekayi noa ne. Ko na zeɡe dɛ dem konto 

ne to, Ɛseta ma pa se Modekayi lɛɛre o nii kolo maama Haman ya na jeɡe to.  
3 Ɛseta daa ta ma zo pɛ wom tei se o lwoori‑o o dwi tiina bam ŋwaane. O déem to o 

pwoa ne mo ye o keera. O ma lwoori‑o se o che boboŋ-balɔrɔ kolo Aɡaɡi dwi tu 

Haman ya na ke se o ma o chɔɡe Juu tiina bam to. 4 Pɛ wom ma tei o sabu-seŋa 

nacheiɡa kam o jeeri Ɛseta, ye o zaŋe wɛɛne o fɔɔre o yi pɛ wom tei. 5 Ɛseta daa maa 

we, “Pɛ, nmo wo ná dɛa, ye ko maŋe dede‑m, nmo yi maa ná sui a kikia yam ye n yiɡa 

ná wo amo wone, se n pa kwora kalo na wó che Haman ni dem se de daa yé toŋe. Ko 

ye ni delo Aɡaɡi dwi tu Hamedeta bu Haman na pɛ we ba chɔɡe Juu tiina bam nmo 

paare dim laŋa kam jei maama ne to taane mo a tɛa. 6 Amo nam bá wane a yaɡe se 

lɛɛro tento ba a dwi tiina bam baŋa. A bá wane a peene a tete ye ba jeɡe a tete chorro 

ba ɡoe.”  
7 Pɛ Zereɡese ma ta de ka-pɛ Ɛseta de Juu tu Modekayi o we, “Nii-na amo na ke tei 

Juu tiina bam ŋwaane. A pɛ se ba kuuni Haman mo de o na boŋe lwarem se o ti Juu 

tiina bam to, a ta ma kwei o jejeɡero tem a pa Ɛseta. 8 Amo nam wó pa abam chwoŋa 

se á kwei amo yere á popone á na laɡe kolo maama to á ke twanno wone se ko woli 

Juu tiina bam ba cham wone. Á ná popone taane dem á ti, se á kwei a dam jafole dem 

á ma nye twanno tem baŋa ne. Ko nam ná ye ni delo ba na kwei pɛ yere ba 

popone-de, ye ba daare ba ma o jafole dem ba nye tɔnɔ kom to, dento bá wane de 

kwane.”*  
9 Ba déem ma bwoŋi pɛ wom tɔn-poponna bam se ba ba. Modekayi ma ta kolo ba na 

wó popone to, se o kwei o ni dem o pa Juu tiina bam, de pɛ wom yiɡa tiina, de 

dedɛɛra, de nakwa balo na wo kateira bi de finlei-barepɛ (127) yam maama wone to, 

se ko zeɡe India ne se ko yi Etiopia. Ko maa ye chane setɔ chana kam da finlei-yatɔ dɛ 

ne mo tento maama kea. Chane kam yere mo ‘Sivan’. Ba déem popone twanno tem de 

teo maama dwi taane, nenɛɛne ba na yeini ba popone-de tei to mo. Juu tiina bam de 

ma jwoŋi ba twanno de ba tete taane, dedaane ba poponem na ye tei to. 10 Modekayi 

déem mɛ Pɛ Zereɡese yere mo o popone twanno tem, ye o daare o kwei pɛ dam jafole 

dem o nye te baŋa ne. O ma daare o kwei-te o pa pɛ tontoŋena balo na diini pɛ wom 

tete sisein-nɔɔna balo na wae ba duri lela to.  
11 Twanno tem déem bere pɛ wom ni we Juu tiina na zoore teo kolo maama wone to 

jeɡe chwoŋa se ba la daane se ba jaŋe ba jwoŋi ba tete ba yaɡe. Ko ta we, jar-keira ná 

nwoŋi dwi delo maama wone, naa teo kolo maama wone, ye ba kwaare jara de Juu 

tiina bam, banto wó wane ba chɔɡe balo maama na done-ba to ba ti, ko ná maŋe ko 

ye ba kaana de ba bia de. Ba ta wó wane ba kwei ba dona bam jejeɡero ba taa tei. 
12 Dɛ dem Juu tiina bam na jeɡe chwoŋa se ba jaŋe ba jwoŋi ba tete Pɛ Zereɡese paare 

dim laŋa kam maama wone konto to maa ye chane fuɡa-selei chana kam, ka yere na 

ye Adare to, da fuɡa-yatɔ dɛ dem ne.h 13 Ba déem pɛ se kateiri de kateiri maama taa 

jeɡe de tɔnɔ kom, se dwi maama tiina wane ba lɔre ni dem jaja. Ba ke se de dɛ dem ná 

yia, se Juu tiina bam ti yiɡa se ba jaŋe de ba dona mo. 14 Pɛ wom ni dem ma pa se o 

sisein-dira bam duri lela ba ja twanno tem ba vo ba yi jei maama. Ba ta ma tɔɔle taane 

dem Susa dam jei sem wone.  
15 Modekayi ma nwoŋi pɛ sɔŋɔ kom ne o maa viira, de o zo paare ɡwaaro mo telo 

nyenyero na ye napwonnu de nazwon-pupwia to. O ta ma daŋe ɡare-fefala kalo 

nyenyeɡo na ye nasoŋ-pupwia to o ke da, ye sabu-seŋa yipuɡa wo o yuu ne. Susa teo 

kom dam jei sem laam ma su dedaane sɔɔ, nɔɔna bam na jeɡe wopwolo to ŋwaane. 
16 Juu tiina bam wo déem ma pwoli de kolo maama na ke to. Nɔɔna maama ma pa-ba 

zula jei maama ne. 17 Ba déem na tɔɔle pɛ wom ni dem teo maama de kateira maama 

wone to, ko pɛ se Juu tiina bam ke kuri mo ba di wodiiru, ye ba kwɛɛre, ba na tiini ba 

jeɡe wopwolo to ŋwaane. Dwi-ɡɛ tiina dedɛ de bere ba pipiri ba ji Juu tiina, ba na tu 

ba kɔre foone de Juu tiina bam to ŋwaane.  

9 

Juu tiina bam di dam ba dona baŋa ne  

1 Adare chana kam da fuɡa-yatɔ dɛ dem ma seene de yi. Dɛ dem konto mo pɛ wom ni 

dem jeɡe se de toŋe. Juu tiina dona bam déem ya teene se ba wane-ba mo, ye banto 

jwoori ba wane ba dona bam ba di. 2 Pɛ Zereɡese paare dim laŋa kam ne Juu tiina na 

zoore mɛ maama to, ba ma la daane se ba jeeri balo na boŋe se ba chɔɡe-ba to de jara. 

Nɔɔn-nɔɔno maa ware se o dwoni de-ba, dwi maama tiina na kɔre foone de-ba to 

ŋwaane. 3 Teo maama nakwa, dedaane pɛ wom dedɛɛra, de o yiɡa tiina, de o 

tontoŋena maama déem tɔɡe ba woli Juu tiina bam mo, ba na kɔre Modekayi to 

ŋwaane. 4 Peresia kateira yam maama wone nɔɔna laam tu ba maane we Modekayi mo 

tiini o jeɡe dam pɛ sɔŋɔ ne. O dam dem déem ke de woli da mo dɛ maama.  
5 Dɛ dem na yi to, Juu tiina bam déem chɔɡe ba dona bam ba na laɡe tei to. Ba ma 

kwei se-zɔɔro ba jeeri balo na chuli-ba to ye ba ɡo-ba. 6 Susa dam jei sem wone, ba 

déem ɡo nɔɔna bia yanu. 7-10 Ba ma ɡo Hamedata bu Haman bu-baara fuɡa. Wonto 

déem ye Juu tiina bam dono mo. O bia bam mo tento: Pasandata, de Dalefon, de 

Asepata, de Porata, de Adalia, de Aridata, de Paramaseta, de Arisayi, de Aridayi, 

dedaane Vayizata. Ba ma ɡo nɔɔna bam konto maama, ye ba laam wo vere ba 

jejeɡero.  
11 Dɛ dem konto ne ba ma ta ba bere pɛ wom ba na ɡo nɔɔna balo Susa dam jei sem 

ne to ni na mae tei. 12 O de ma ɡuli de ka-pɛ Ɛseta o we, “Susa dam jei sem yerane 

wone Juu tiina bam ɡo nɔɔna bia yanu mo, ye Haman bia fuɡa kam tɔɡe ba wo twa 

bam wone. Se ko ná ye kateira yadwonna yam wone, ko laam wó taa ye tetɛ mo? Nam 

ta n bere-ne kolo nmo daa‑n na laɡe se a ke to, se amo wó ke a pa‑m. Nmo wó lwoori 

bɛ mo amo tei ne?”  
13 Ɛseta ma leiri o we, “Pɛ, ko ná dɛ de n wo, se n jwa daa‑n pa Juu tiina bam 

chwoŋa se ba ke ba na ke tei zem tento to dwoŋi. Ta pa ni se ba kwei Haman bia bam 

yera ba lei da-kwoli-dedwaaro tem yera ne.”  
14 Pɛ wom ma pa ni Susa teo wone se ba ke tei ka-pɛ wom na taɡe to. Ba ma kwei 

Haman bia bam yera yam ba lei da-kwollu tem yera ne. 15 Adare chana kam da 

fuɡa-yana dɛ dem ne Juu tiina balo na zoore Susa wone to daa ma ke daane ba ɡo 

nɔɔna bia yatɔ, ye ba ta wo vere ba jejeɡero.  
16 Juu tiina balo na wo kateira yayam yam wone to de ma ke daane se ba jaŋe ba 

jwoŋi ba tete, ye ba wane ba dona ba di. Ba ma ɡo ba dona morro fuserepɛ-tenu 

(75,000). Ba de maa wo vere ba dona bam jejeɡero. 17 Ko déem ye Adare chana kam 

da fuɡa-yatɔ dɛ dem ne mo ba ɡo-ba. Se ko ná ye da fuɡa-yana dɛ dem ne, ba sii mo 

de jara. Ba pɛ se de ji wopwolo dɛ mo ye ba di kuri. 18 Ko daare, Juu tiina balo na 

zoore Susa wone to, mo pɛ se chana kam da fuɡa-yanu dɛ dem ye wopwolo dɛ ye ba di 

kuri. Kokuri to, ba mɛ da fuɡa-yatɔ dɛ dem de da fuɡa-yana dɛ dem mo ba ɡo ba dona 

ye ba laam sii de jara yam. 19 Konto ma pa se Juu tiina balo na zoore te-balwa wone to 



kwei Adare chana kam da fuɡa-yana dɛ dem se de ji ba wopwolo dɛ. Ko ná yeini ko yi 

dɛ dem konto, ba maa yeini ba ke kuri ye ba daare ba toŋe wodiiru ba pae daane.  

Purim kuri dem dim  

20 Modekayi déem pɛ se ba popone wonnu tento maama mo ba tiŋi, ye o daare o toŋe 

twanno o pa Juu tiina balo na zoore Pɛ Zereɡese paare dim laŋa kam jei maama ne, ba 

ná maŋe ba ye bwola bwola naa yiɡa yiɡa de. 21 O ma ta-ba se bene maama wone, ko 

ná yeini ko kaare ko yi Adare chana kam da fuɡa-yana dɛ dem de ka da fuɡa-yanu dɛ 

dem, se ba taa ke wopwolo kuri, 22 ko na ye da yam konto wone mo Juu tiina bam 

déem vere ba tete ba dona jeŋa ne to ŋwaane. Ko ta ye chana kalo wone ba 

wo-chechɔɡɔ déem na pipiri ko ji wopwolo ye ba cham de ji ywoni to mo. Modekayi 

ma bere-ba se ba kwei da yam konto ba di kuri ye ba kwɛɛra, se ba taa ke wodiiru 

pɛɛra ba pa daane, ye ba ta woli yiniɡa tiina de pɛɛra. 23 Juu tiina bam ma sɛ 

Modekayi ni dem ye ba pa se keim dem konto lɛɛre de ji bene maama kikia, ne ba na 

bobo se ba ke tei to.  
24 Ko na ye tei to, Aɡaɡi dwi tu Hamedata bu Haman, o ya na ye Juu tiina maama 

dono to, déem mo boŋe se o chɔɡe Juu tiina bam o ti. O ma ta jɔrɔ se o lɔre dɛ delo o 

na wó pa se ba dwi dem saare teɡa baŋa ne to. Jɔrɔ kom yere mo ‘Pura’. 25 Ɛseta ma pa 

se pɛ wom lɔre Haman boboŋa yam ni ne. Pɛ wom na niɡi to, o ma popone o ni o ke 

tɔnɔ wone, pa se Haman ya na boŋe se o ke Juu tiina bam lwarem delo to pipiri de 

jwoori o tete yuu ne. Pɛ wom ta ma pa se ba kuuni Haman de o bia da-kwollu yera 

ne.* 26 Haman ya na taɡe ‘Pura’ jɔrɔ kom to ŋwaane, ba laam ma lɛɛre ba jeɡe kuri 

dem konto da yam ba bwoi we ‘Purim’. Juu tiina bam déem sɛ kolo Modekayi tɔnɔ 

kom na bere-ba se ba taa ke to se ba taa ɡula kolo maama na yi-ba to. 27 Konto ŋwaane 

ba ma lɛɛre ba sɛ se da yam konto yalei taa zeɡe ya pa-ba, se ba de ba bia, dedaane 

wolo maama na wó ba o woli ba wone to taa di ywoni. Ba ta ma sɛ se ba tɔɡe 

Modekayi ni dem se ba yɔɔre ba di kuri dem bene maama ne, nenɛɛne ko ná yeini ko 

yi ka maŋa kam. 28 Juu tiina bam maama jeɡe se ba jwa jwa taa yei da yalei yam 

konto ni ne, se ba di Purim kuri dem sɔŋɔ maama ne, de teo de kateiri maama wone, 

se ba de ba dwi dem yé swei ya ni ne se ko taa vei wuu.  

29 Ka-pɛ Ɛseta na ye Abihali bu to ma zeɡe Juu tu Modekayi kwaɡa ne, ye o daare o 

popone tɔnɔ se ko pa ni delo Modekayi na popone Purim kuri dem ŋwaane to taa jeɡe 

kuri. 30 Ba déem ma pa se twanno yi Juu tiina balo maama na zoore Pɛ Zereɡese paare 

dim laŋa kam kateira bi de finlei-yarepɛ (127) maama wone to. Twanno tem maa tɛ 

yazura de cheɡa zeɡem taane mo. 31 Te ta ma bere Juu tiina de ba dwi dem se ba tiŋi 

da yam konto ba di Purim kuri dem nenɛɛne ka maŋa ná yeini ka yi bene maama 

wone. Ba wó taa ke nenɛɛne Juu tu Modekayi de ka-pɛ Ɛseta na pɛ-ba ni se ba ke tei 

to, se ko tɔɡe ba na maŋe ba ke tei ye ba yeini ba vɔ ni wo-chechɔɡɔ ŋwaane tei to.  
32 Ɛseta ni dem konto déem pɛ se Purim kuri dim chullu tem zeɡe. Ba popone-de mo 

ba ke tɔnɔ wone.  

10 

Pɛ Zereɡese dedaane Modekayi na ye nɔn-yum tei to  

1 Pɛ Zereɡese déem fe nɔɔna balo maama na zoore o paare dim laŋa kam wone to se 

ba taa ŋwe lampwoo ba pa‑o,i ko ná maŋe ko ye balo na zoore naneo ni yiɡa yiɡa 

seeni to de. 2 Pɛ wom déem nam na mɛ o dam o ke wo-kamuna yalo maama to, ko 

woli de o déem na zeiŋi Modekayi wɛɛne pa se o di dam baŋa tei to, mo ba popone te 

maama ba ke Media de Peresia pwa yera seina twanno tem wone. 3 Modekayi déem ye 

Juu tu mo. O déem nam jeɡe dam o saŋe Pɛ Zereɡese yerane kwaɡa mo. O maa jeɡe 

yere o dwoi Juu tiina bam maama. O dwonna Juu tiina bam déem maa tiini ba 

neɡe‑o, o na toŋe o woli-ba, ye o daare o beeri ba de ba dwi dem yazura to ŋwaane.  

Job  

Tɔnɔ



Job Tɔnɔ  
Job Tɔnɔ kom nwoŋi ko dáane. Job déem ye nɔn-laao mo de nadum chekke. Tɔnɔ kom tɛ ko bere 

o na nɛ yaara zanzam tei ye o wo dole o cheɡa de Wɛ o yaɡe to mo. Wɛ yaɡe chwoŋa o pa 

Setaane se o maŋe Job o nii. Job ma ɡa o bia maama, de o jeŋa jejeɡero maama, ye jaweero ta 

yi‑o dedɛ. O badwonna ma ba o tei ye ba boŋe se ba woli‑o. Ba nam kwaane se ba pa o sɛ we, 

Wɛ mo jeɡe‑o o waara o wɛleera yam ŋwaane. Banto nam ya yeiri Wɛ na jeɡe kolo o toŋe Job 

yera ne to mo pa ba ta konto. Konto ŋwaane ba bere ba wo woli Job kɔtaa. Job ware se o sɛ we, 

Wɛ jeɡe chwoŋa se o waare‑o konto dwoŋi. Ko kweelim ne to, Wɛ tete mo ŋɔɔne de Job. Job 

laam ma maane we o seene o yeiri wo-kenkaɡela yalo Wɛ na jeɡe o ke to. Ko ma pa o sɛ we o 

ŋɔɔne wo-jworru o ni ne. Wɛ ma kwei Job de o badwonna bam wɛleera o chɛ-ba.  

1 

Setaana pɛ na maŋe Job tei to  

1 Nɔɔno déem mo wora, o yere mo Job. O maa zoore Yuzi teo kom wone. O kikia 

déem tɔɡe chwoŋa mo, ye tusim tera. O maa kɔre Wɛ, pa se o yɔɔre o cho o tete de 

lwarem.* 2 O déem jeɡe bakeiri serepɛ de bukwa batɔ mo. 3 O maa jeɡe pei morro 

terepɛ (7,000), de kona morro tetɔ (3,000), de nabɛ moro (1,000), de bonɛ bia yanu 

(500). O ta maa jeɡe tontoŋena dedɛ pa ba toŋe ba pa‑o. Cheɡa to, wonto déem mo ye 

nadum o dwoi wɛ-puli jei sem nɔɔna maama.  
4 Job bakeiri sem déem yeini ba ke kuri-fɔrɔ mo ba leira ba pa daane. Ba ma yeini ba 

bwoŋi daane se ba maama jeeri ba di wodiu ba daare ba nyɔ sana ba dedoa sɔŋɔ ne, 

ye ba ta ba nakwa batɔ bam se ba de da ba jeeri. 5 Job bia bam ná yeini ba di kuri ba 

ti, o laam wó bwoŋi-ba mo se o kwɛ-ba de chullu tem. O ma yeini o zaŋe tetete o kwei 

vara o ke zwɛɛm kaanem bu maama ŋwaane. Maŋa maama o yeini o ke konto dwoŋi, 

bɛŋwaane o yeini o boŋe o tete ne mo o we, “Dɛ delo a bia bam tusi mo ye ba lwɛ Wɛ 

ba bochwanno wone.”  
 

6 Dɛ dedwe mo wɛyuu nɔn-kɔɡɔ kom tu ba jeeri BAŊA WƐ yiɡa ne. Setaana pɛ de ma 

da o zo ba wone. 7 BAŊA WƐ ma bwei‑o o we, “Nmo zeɡe yei ne mo n ba ywo?”  

Setaana pɛ de ma leiri BAŊA WƐ o we, “A yɔɔre a kare teɡa kam baŋa ne mo a 

kekara.”*  
8 BAŊA WƐ daa maa we, “N nam maane n nii a tontoŋeno Job na ye tei to na? Teɡa 

baŋa nɔɔna maama wone nɔɔn-nɔɔno tera o na ye nɔn-ŋom ne wonto na ye tei to. O 

yɔɔre o tɔɡe chwoŋa mo, ye o ba jeɡe tusim. O maa kɔre Wɛ, pa se o cho o tete de 

lwarem kikia.”  
9 Setaana pɛ ma leiri Wɛ o we, “Job nam na kɔre Wɛ tei to ye kafɛ ŋwaane mo na? 

10 Nmo yeini n kwoli‑o mo se kolokolo yé yi‑o. N ta kwoli o diɡa tiina de o jejeɡero 

maama de mo, ye n daare n pa se kolo maama o na ke to yeini ko ke lanyerane ko 

pa‑o. Nii o na jeɡe vara dedɛ pa ba su teo kom ni maama tei! 11 N nam ná twe n jeŋa 

pa se kolo maama o na jeɡe to ti ko daare‑o, o laam wó yɔɔre o lwɛ nmo jaja.”*  
12 BAŊA WƐ ma ta de Setaana pɛ o we, “Tɔ! A kwei o jeŋa woŋo maama a ke nmo dam 

kuri ne. Nam yé ke o tete yera yam kolokolo.”  

Setaana pɛ ma yaɡe BAŊA WƐ tei ye o viiri.  
 

13 Dɛ dedwe mo Job bia bam maama déem jei o bakeiri-kwea kam sɔŋɔ ne ba di 

kuri-fɔrɔ, ye ba daare ba nyɔ sana. 14 Nɔɔno ma duri o vo o yi Job tei o we, “Dé ya jeɡe 

n nabɛ sem dé vare mo, ye n bonɛ sem de zeɡe se bwola dáane se di ɡaao. 15 Seba tiina 

badwonna ma pɔpɔ ba zaŋe dé baŋa ne, ye ba kale te maama ba ja ba viiri. Ba ta ma 

ɡo n tontoŋena bam maama. Amo yerane mo wane a lu se a ba a ta kolo na ke to a 

bere‑m.”  
16 O ta na wora o tɛ taane dem o bere‑o to mo nɔɔno wodwoŋi de yia. O de ma ta de 

Job o we, “Doa mo nwoŋi wɛyuu ne ka ba ka baɡe n pei sem de n tontoŋena bam 

maama ka ɡo. Amo yerane mo wane a lu se a ba a ta kolo na ke to a bere‑m.”  
17 O ta na wora o tɛ taane dem to mo nɔɔno wodwoŋi de yia. O de ma ta de Job o we, 

“Chaladea tiina bam jar-keira chɛ ba tete kuni betɔ mo, ye ba pɔpɔ ba zo n kona yam 

wone ba kale ya maama ba ja ba viiri. Ba ta ma ɡo n tontoŋena bam maama. Amo 

yerane mo wane a lu se a ba a ta kolo na ke to a bere‑m.”  
18 O ta na wora o tɛ taane dem to mo nɔɔno wodwoŋi de yia. O de ma ta de Job o we, 

“N bia bam ya wo n bu-kwea kam sɔŋɔ ne mo ba di kuri-fɔrɔ, ye ba nyɔ sana. 
19 Vo-fɔrɔ ma pɔpɔ ko nwoŋi kaɡoa kam seeni ko ba de dam, ye ko maɡe sɔŋɔ kom sɛ 

sem maama pa ko to ko pane ba maama ko ɡo. Amo yerane mo wane a lu se a ba a ta 

kolo na ke to a bere‑m.”  
20 Job na niɡi konto maama to, o ma zaŋe o zeɡe wɛɛne o ja o ɡɔrɔ o kaare 

wo-chechɔɡɔ ŋwaane. O ma cheeri o yuu ye o daare o vwi o yibia teɡa ne o zuli Wɛ. 
21 O maa we:  

“A na nwoŋi a nu puɡa ne a beene loɡo baŋa to, a tu bwori mo. A nam ná laɡe a yaɡe 

loɡo kom, a ta wó viiri bwori mo. BAŊA WƐ ya mo pɛ-ne a wonnu tem maama, ye o 

daa jwoori o jwoŋi-te. BAŊA WƐ yere dem nam ta maŋe de tia.”*  
22 De kolo maama na ke to de, Job wo ke wɛleere. O nam wo poone Wɛ we o tusi.  

2 

Setaana pɛ daa ta na maŋe Job tei to  

1 Maŋa daa ma yi se wɛyuu nɔɔna bam jeeri BAŊA WƐ yiɡa ne. Setaana pɛ de ma da o 

zo ba wone o zeɡe BAŊA WƐ yiɡa ne. 2 BAŊA WƐ ma bwei Setaana pɛ o we, “Nmo zeɡe 

yei ne mo n ba ywo?”  

Setaana pɛ de ma leiri BAŊA WƐ o we, “A yɔɔre a kare teɡa kam baŋa ne mo a 

kekara.”  
3 BAŊA WƐ daa ma ta o we, “N nam maane n nii a tontoŋeno Job na ye tei to na? 

Teɡa baŋa nɔɔna maama wone nɔɔn-nɔɔno tera o na ye nɔn-ŋom ne wonto na ye tei 

to. O kikia tɔɡe chwoŋa mo, ye o ba jeɡe tusim. O maa kɔre Wɛ, pa se o yɔɔre o cho o 

tete de lwarem. Nmo nam soɡe-ne pa a yaɡe chwoŋa se o na chɔɡem kafɛ ŋwaane. De 

ko de, Job ta zeɡe de o cheɡa mo, ne o na maŋe o ye tei to.”  
4 Setaana pɛ ma leiri o we, “Nɔɔno ya-nɔna jeɡe kuri ya pa‑o! Konto tu wó kwei o 

woŋo maama o dole o yaɡe se o wane o jwoŋi o ŋwea. 5 N nam ná twe n jeŋa n pa o 

na zonne o yera yam wone, o laam wó yɔɔre o lwɛ‑m jaja.”  
6 BAŊA WƐ ta ma ta de Setaana pɛ o we, “Tɔ! A kwei o maama a ke n dam kuri ne. 

Nam yé le o ŋwea kam.”  

7 Setaana pɛ ma yaɡe BAŊA WƐ tei. O ma vo o kwei ŋɔn-zana o ke Job yera yam 

maama ne, ko zeɡe o napera yam ne se ko vo ko yi o yuu kom maama. 8 Job maa jei 

tampuuri teiŋa ne wo-chechɔɡɔ ŋwaane. O ma kwei kanchua o jeɡe o zae o yera yam.  
9 O kaane ma yi o tei ye o bwei‑o o we, “Nmo ta zeɡe de n cheɡa mo na? Nam yɔɔre 

n lwɛ Wɛ, se n ná wó te se n te.”  
10 Job ma leiri‑o o we, “Ja n jworim dem n laɡe jei! Wɛ ná pɛ debam wo-laaro, dé bá 

tei je selei mo dé jwoŋi-te na? Bɛŋwaane mo o ná toŋe lɛɛro o pa debam, se dé ve?”  

De Job na zo cham dem maama wone to de, o wo ke wɛleere o ni taane baŋa ne.  

Job badwonna batɔ bam yera taane  

11 Job déem jeɡe badwonna batɔ, ba na ye Teman tu Elifaza, de Suuhi tu Bilidad, de 

Naamatia tu Zofara. Ba ma ni lɛɛro telo na yi Job to ni ne. Ba ma zaŋe ba sam ne ba 

tɔɡe daane de ni dedwe se ba vo ba ŋwane ba pa Job, se ba daare ba zuri o bochare. 
12 Ba ta na vei ba beene o tei ye ba tole ba na‑o to, ba wo lɔre‑o lela. Ba laam ma bobo 

se ba laare de kwor-dɛa. Ba ma kaare ba ɡwaaro tem, ye ba daare ba kwei kasolo ba 

taare ba yuni tem, ba wo na tiini ko chɔɡe to ŋwaane. 13 Ba ma fɔɔre ba yi o yera ba 

jeini teɡa ne, da yarepɛ wea de tete maama. Ba wolowolo wo wane se o ta taane 

ded‑o, ba na nɛ o na tiini o yaare to ŋwaane.  

3 

Job tɛ o yaara yam taane  

1 Ko na ke fee to, Job ma ɡa ɡa o puri o ni ye o poone o lora dɛ dem pompona. 2 O 

ma ta o we,  
3 “A lora dɛ dem ya na jiɡi kafɛ,  

ko ɡara.  

Tete delo wone ba na taɡe we  

ba loɡe bakeira to,  

de taa ye kafɛ!  
4 Ko maŋe se dɛ dem konto  

wea kam pipiri ka ji lim mo.  

Wɛ na wo wɛyuu ne to daa yé ɡuli  



dɛ dem konto ɡula kɔtaa.  

Pwooni de nam yé nye de wone.  
5 Pa se lim yɔɔre de kwoli  

dɛ dem konto liira liira,  

ye kunkwoŋo li teɡa kam maama,  

pa se jei maama yɔɔre se zwori tim-tim.  
6 Ta pa se tete dem konto maama  

taa ye yibiri yerane.  

De dae se de tɔɡe de ɡwaane  

bene dem da wone,  

se ba yé jeeli-de chane de chane da yam wone.  
7 Yé sɛ se kaane daa ja puɡa  

tete dem konto ne.  

Ko dae se nɔɔna baɡe wopwolo sɔɔ ko wone.  
8 Pa balo na toŋe jira totoŋa to  

sɔɔle lwarem ba yaɡe  

a lora dɛ dem baŋa ne.  

Banto wae ba pa naneo wo juru  

Leviatan zaŋe mo.  
9 Naŋɔɡɔ ya ba jeɡe se ko fuŋi  

a lora dɛ dem ne,  

se teɡa yé ba ka poore,  

de tete dem ná maŋe de dáane tei maama de.  
10 Kokuri to, dɛ dem konto wo pɛ  

se a nu puɡa kam kwaale-ne  

ka yaɡe da.  

Konto ya wó pa se a yé taa nii  

a nae cham dento.  
 

11 Bɛŋwaane mo ye a wo teɡe  

a lora maŋa ne,  



se a ya yɔɔre a maŋe jana wone?  
12 Bɛ mo kea ye a nu tei o jwoŋi-ne  

o tiŋi o nɛ baŋa ne,  

ye o daare o ja yele o ke a ni ne  

se a taa ŋɔɡa?  
13 A ya ná teɡa a lora maŋa ne mo tento,  

a zem ya ba tiɡi churu ne a sii na?  
14 Amo ya wó taa jei de teɡa baŋa pwa de ba nakwa mo.  

Banto ya lɔɡe sɔ-fwaaro  

ye te laam ba te chɔɡe.  
15 Tento a ya tiɡi a sii de naduna  

balo sabu-seŋa déem na daɡa  

ye ba sam dem de su  

de lu-nyenno wonnu dedɛ to mo.  
16 Ko déem ná ke ne ba loɡe-ne  

ba de bu-too mo, ko ɡara.  

Ba ya wó suli-ne teɡa ne,  

ne bu-seseŋa kalo na wo nɛ  

loɡo pwooni to dwoŋi.  
17 Churu ne, puseŋ-nyena yeini  

ba sii de ba lwia yam.  

Balo yera ya na chɛ to  

de laam sii mo falalala.  
18 Peena tete de jei daane  

de bochare-zuru mo,  

balo ya na fe-ba to daa na ba baɡe-ba to ŋwaane.  
19 Nɔɔna maama wo dáane mo,  

nabwona de naduna.  

Kabɛ de yɔɔre se tei se tete mo  

jei sem konto ne.  
 



20 Ko ná ye wolo cham na jeɡe‑o to,  

bɛ mo ye Wɛ yeini o pa kotu na wea pwooni?  

Bɛŋwaane mo Wɛ pae balo teena na ti to daa taa ŋwe?  
21 Nɔɔna banto dwoŋi yɔɔre ba chare toone mo se de ba de ja-ba,  

ye de ve se de ba.  

Ba ma kwaane ba beeri toone ba ɡa,  

ne nɔɔno na wó ko bɔɔne  

o beeri jejeɡero na seiɡi teɡa ne tei to.  
22 Ba ŋwea nam ná tu ka ti  

pa se ba suli-ba teɡa kuri ne,  

ba laam wó di ywoni lanyerane mo.  
23 Ko ná ye nɔɔno wolo Wɛ na cheɡe o chwoŋa  

pa se o yeiri o na wó vo mɛ to,  

bɛ mo ye Wɛ pa se kotu daa taa jeɡe ŋwea?  
24 Sisiɡim mo leiri a ni-wodiu yuu ne.  

A ta yɔɔre a suuri mo,  

ne na na chuuri ba nwoŋa  

a ni ne tei to.  
25 Amo ya na kɔre we kolo wó yi-ne to mo tu amo baŋa.  

A maa na jeɡe lwia de woŋo kolo to mo yɔɔre ko yi-ne.  
26 A bere a ba nae a tete.  

A wo de nam ba tiɡa.  

A bá wane a sii.  

Lwia yerane mo yɔɔre ya jeɡe-ne taa.”  

4 

Elifaza na bobo o ta kolo to  

1 Teman tu Elifaza ma leiri Job o we:  
2 “Nɔɔno ná taɡe taane dede‑m,  

n bá‑n zuri n yera na?  



Amo nam daa ware se a taa ye chemm.  
3 Jeeli n nii nmo daama na bere nɔɔna dedɛ tei to.  

N ta pɛ se balo vɔna na pare to na dam.*  
4 N ni taane woli balo ya na saare ba toe to mo,  

pa ba jwoori ba zeɡe deiki.  

Balo naɡwola na teɡe to de ma na baare.*  
5 Cham laam na yi nmo tete baŋa to,  

n dɛ ko baŋa ne mo ye n vɔna pare.  

Ko na zoore n yera to, n naɡwola teɡe mo.  
6 Nmo nam na kɔre Wɛ tei to mo  

bá pa‑m baare na?  

N ma‑n na ba jeɡe tusim  

Wɛ chwoŋa wone to mo  

bá pa se n teena taa wo o wone na?  
7 Nam fɔɡe n jeeli n nii:  

Wɔ mo seene o jeɡe bora  

pa o pɔpɔ o te lela?  

Yein-seeni mo nmo wó na we  

chɔɡem yi balo na yɔɔre ba tɔɡe chwoŋa to?  
8 Amo na maane tei to,  

balo na duɡi lwarem naa cham to  

wó zaɡe-te mo.  
9 Wɛ ná sii o yaɡe ba yera ne,  

ba wó chɔɡe ba ti mo.  
10 Nywonnu mo yeini te suuri  

ye te ŋuuri de dam.  

De ko de, Wɛ mo pae nywon-kamuna yeila ɡura.  
11 Konto to, nywoŋo ná ɡɛ varem se ko ja ko di,  

ko wó te mo, ye ko bia de jaɡe.  

Mo ko na wó ke puseŋ-nyena tei to.  
 

12 Ba daane ba waase taane  

ba bere-ne,  

pa se a wo niɡi-de a ti.  
13 Dɔɔne ya tiini de jeɡe-ne tete ne,  

ye a dwɛ dendwa yalo  

na daane-ne to.  
14 Foone ma yɔɔre de ja-ne,  

ye a yera sae pa se a naɡwola maɡe daane.  
15 Ko ke ne vio mo dole  

a yibia seeni,  

pa se waaro da te zo-ne  

foone ŋwaane.  
16 Ko laam ma zeɡe da chemm.  

A maa wo lɔre ko na ye woŋo kolo to.  

Ko nyenyeɡo wo a yiɡa ne mo,  

ye a ni kwora na waase ka we:  
17 ‘Nabiinu wó wane o yɔɔre o taa jeɡe cheɡa Wɛ tei ne na?  

O ta wó wane o taa ye wose  

o Keiru wom yiɡa ne na?  
18 Ko ná maŋe ko ye Wɛ malese tete,  

o ba ke o teena se wone,  

o na nɛ we se ke se sa se chwoŋa to ŋwaane.  
19 Nabiina nam ye dɔɡɔ mo Wɛ mɛ  

o ke ba yera yam,  

ye ba kuri nwoŋi teero wone.  

Banto yɔɔre ba bwona  

ba dwoi tóa na ye tei to mo.  
20 Teɡa ná yeini ka poore,  



nabiinu ŋwe mo,  

ye teɡa na beene se ka yi to,  

de kotu nɛ chɔɡem.  

O laam yeini o jei mo  

ye nɔɔna daa ba ɡuli o ɡula.  
21 Ba maa vaŋe kotu wonnu maama  

ba le ba daare‑o.  

O laam ma ba o te  

ye o wo nɛ yi-poro.’ ”  

5 

Elifaza ta ma ta de Job o we:  

1 “Chwoosi n bwoŋi n nii  

nɔɔno wó ba na?  

Malese sem wone wɔ mo wó ba  

o woli‑m?  
2 Ban-wira ɡoe jworru mo lela,  

ye kazwe de chɔɡe nayeiri-nyena.  
3 Amo yi nɛ jworru kuɡu  

na jaane teɡa chekke,  

ye lɛɛro laam yi-ba lela,  

de ba sɔŋɔ kom maama.  
4 Ba bia daa ba jeɡe woro  

se ba jeini ko kuri ne.  

Ba maa wó vane banto bora,  

ye nɔɔn-nɔɔno tera o na wó zeɡe ba kwaɡa ne.  
5 Kana na jeɡe balo to laam wó di  

banto kara wodiiru faao ni ne mo,  

ko ná maŋe ko ye telo na cheɡe  

sabare wone to de.  



Na-nyɔm na jeɡe balo to fera  

wó zo ba jejeɡero tem.  
6 Kokuri to, cham ba ke teɡa ne,  

nenɛɛne wodiiru na ke teɡa ne tei to.  

Yaara de nam ba tae  

ya nwoŋi teɡa kam ne.  
7 De ko de, ba lore nabiina  

ba de cham wone mo,  

ne min-cheŋo na parese  

ko jaane wɛɛne tei to.  
 

8 Ko ya ná ye amo mo tento,  

a wó ja Wɛ teiŋa mo,  

ye a kwei a taane dem  

a tiŋi o yiɡa ne.  
9 O yeini o ke wo-kamuna  

ye dé ba ni ya kura dé tia.  

Dé maa bá wane wo-kenkaɡela  

yalo o na ke to dé ɡa dé ti.  
10 Wonto mo pa se doa nene  

teɡa baŋa ne,  

se na wane ba buɡi pwola ni maama.  
11 Wɛ mo pae balo na zoore ba tete teɡa ne to  

jwoori ba diini baŋa.  

Balo de na jei ba keeri to mo  

o pa ba nae dalem jei.  
12 O maa vuɡimi balo na yei teɡa to boboŋa yam,  

pa se ba na jeeli kikia yalo to  

ba toŋa.  
13 O ta maa vuɡimi swa tiina swa yam  



pa ya jwoori ya ja-ba.*  

Ba boboŋa yam maama jiɡi vio  

ya jei.  
14 Lim mo kwoli-ba wea tetare ne,  

ye ba kare we-bere maŋa ne  

ba taana ne lilwoa to.  
15 Wɛ jwoŋi nabwona mo o yaɡa  

de dedɛɛra ta-balwaaro tem  

na chɔɡe-ba tei to.  

O maa vere-ba o jaane o nwoŋa  

balo na bɛɛse-ba to jeŋa ne.  
16 Ko maa pae yiniɡa tiina jeɡe teena,  

ye balo na kweele cheɡa kam to  

laam pu ba nia.  
17 Dam-fɔrɔ Tu Wɛ wom na korese wolo to jeɡe yu-ywoŋo.  

Konto ŋwaane yé ɡwooni  

o koresem dem.*  
18 Kokuri, o yeini o ke zonne  

nɔɔna yera ne.  

O nam wó vɔ ba fufwollu tem.  

O maa ná de cham nɔɔno wolo yera ne,  

o je sem ta wó yɔɔre kotu.  
19 Lɛɛro ná yi nmo kuni beredo,  

Wɛ wó taa kwoli‑m.  

Cham ná maŋe de ye tei maama  

de daŋe da-baŋa ne,  

de bá di‑m.  
20 Da-kore maŋa ne  

o ta wó jwoŋi‑m o yaɡe,  

se kana yé ɡo‑m.  

Jara de ná to loɡo kom ne de,  

se-zɔɔ bá di nmo.  
21 Nɔɔna ná jeɡe‑m ba twea,  

Wɛ wó kwoli‑m  

se ba ta-balwaaro tem yé wane‑m kolokolo te ke.  

Chɔɡem de maa ná laɡe de ba,  

nmo bá‑n ta‑n kɔre foone.  
22 Cheɡa to, chɔɡem de kana ná yia,  

nmo wó ta‑n jeɡe-te n ɡwoona mo.  

Ko ta ná ye kaɡo-vara de,  

ko dae se n ta‑n kɔre foone de-ba.  
23 Ko na ye tei to, nmo wó ke  

ni-mɔrɔ dedaane kandwa  

yalo na tiɡi n kara kam wone to.  

Kaɡo-vara de nam bá taa daane‑m.  
24 Nmo wó ta‑n yei lanyerane we  

n kuɡu jei sem tiɡi falalala mo.  

N ta ná jeeli n vara bam n nii,  

ba dedoa tete de bá jei.  
25 Nmo wó lɔre we n bia kɔɡɔ laɡe ko ɡaale,  

ye n naaro de puli mo,  

ne teɡa baŋa ɡaaro tem na ye tei to.  
26 Nmo ŋwea maa wó dáane  

teɡa baŋa ne.  

N ta wó ta‑n dana mo se n vo n te,  

ne mena na yeini ya be  

ye ba laam zaɡe-ya tei to.  
 

27 Dé boŋe wonnu tento maama boboŋa mo  



ye dé yei we te ye cheɡa.  

Konto ŋwaane,  

cheiɡi dé na taɡe kolo to,  

se n daare n ma-ko n toŋe.”  

6 

Job daa na leiri tei to  

1 Job ma leiri o we:  
2 “Ko ná ye amo ban-wira kam,  

de a wo-chechɔɡɔ kom,  

ba ya ná wae-te ba kwei  

ba maŋe te dunni,  
3 te ya wó dwoni naneo ni kasolo kom maama na mae tei to.  

Konto ŋwaane mo nam pɛ se  

a lɔɡere a ŋɔɔne yɔɔ yɔɔ.  
4 Dam-fɔrɔ Tu Wɛ wom mo kwei  

che-tɛɛra o zɔ-ne,  

pa se ya vea kam yɔɔre  

ka zoore a yera.  

Wɛ jeeri amo mo de o chanɛɛra yam pa ya fuɡi-ne.  
5 Ko ná ye bonɛ selo na ware se ja to,  

se ná nɛ ɡa-lɛɛro se se di,  

se ta wó taa kare se keeri mo na?  

Naane de ná nɛ wodiu,  

de wó taa ye chemm mo.  
6 Wodiu kolo na ba jeɡe yɛ to  

zoore ni na?  

Chechare napwoŋo jei sem ywoni  

nam wo yein-seeni mo?  
7 Wodiu ná ye konto dwoŋi  



a ware-ko se a di.  

Ko yɔɔre ko lwoi a momwa ne mo.  
 

8 Ko ya ná wae se Wɛ ke amo na lwoori‑o kolo to o pa-ne na!  

Konto mo ya wó pa a na jei  

a teene kolo to seene ko ke.  
9 O ya ná sɛ se o yɔɔre o meere-ne,  

pa se a ŋwea ɡuri, ko ɡara.  
10 Konto mo ya wó pa a wo taa tiɡa.  

A ya wó di ywoni,  

de a ná maŋe a na zonne dedɛ  

a yera ne tei maama de.  

Kokuri, a cham dem maama wone,  

a wo ve Wo-pwoŋo Tu  

Wɛ wom ni kɔtaa!  
11 Amo dam daa wo yein-seeni mo,  

se a ta taa jeɡe teena?  

Bɛ nyɔɔre daa mo wora se amo na,  

pa ko maŋe se a taa peena  

a bane to?  
12 Amo bere a jeɡe peo dam dwoŋi mo na?  

A yera yam nam ye channa mo  

ba mɛ ba ke-ya na?  
13 A dam ti ye a daa ware a tete  

se a jwoŋi a yaɡe.  

A ya na teeɡe mɛ maama to  

kɛ ko daare-ne.  
 

14 Nɔɔno teena ná ti,  

o badwonna ta maŋe  

se ba ta taa swoi‑o mo,  

de o ná maŋe o yaɡe  



Dam-fɔrɔ Tu Wɛ kɔrɔ kom de.  
15 Amo yuudwonna bam bochwanno  

nam ba ŋwae dedɛ.  

Ba nye de nabare selo  

na ba dáane se we to mo.  

Se wó su se pɛɛle  

ye se na bam laam duri ba kɛ.  
16 Yadɛ ne se maa yeini se su,  

ye kunu de kwoli-se.  
17 Se na bam nam we mo te-pwoŋa ne.  

Wulim maŋa ne se bu-nwaro tem de maa ɡa na.  
18 Pipim-piina na kare kaɡoa yuu ne  

ba vei to mo wó ywori  

ba chwoŋa kam ne se ba beeri na.  

Ba maa beeri na bam ba ɡa  

ye ba jei kaɡoa kam wone.  
19 Tema teo pipiu tiina bam kare  

ba beeri na mo.  

Seba teo bein-beera bam  

de jeɡe na teena mo.  
20 Ba boboŋa ya jaane we  

ba wó na na mo.  

Ba nam na yi da to,  

mo ba kɔɡe teena yam konto jworo,  

ye lwia tiini ya ja-ba.  
21 Nam nii-na!  

Abam de maŋe á ba sii zore.  

Á na yɔɔre á na chanɛɛre delo  

na yi amo to,  

mo foone tiini de ja abam.  
22 Amo nam wo fɔɡe a ta de abam we,  



‘Kwei-na woŋo á pa-ne,  

se á le á jejeɡero wone á ma  

á tiŋi daare amo ŋwaane.’  
23 A ta wo taɡe a we, á jwoŋi-ne-na  

á yaɡe a dona jeŋa ne,  

naa á ŋwe-na sabu se á vere-ne  

á ja á nwoŋi nankɔ-nyena jeŋa ne.  
 

24 Nam ta-na á bere-ne  

mɛ seeni a na tusi to,  

se a pu a ni ye a daa bá ta taane.  
25 Cheɡa jei ye ŋɔn-zane mo,  

se á bwɛa yam nam laɡe ya woli tetɛ seeni mo?  
26 Á boŋe se á yaale-ne a ni taane dem ŋwaane mo na?  

Amo teena maama jei mo,  

ye á ɡwooni amo ni taane we  

ko ye vio yerane.  
27 Cheɡa to, abam wó wane á ta jɔrɔ  

se á ma á yeiɡi botara.  

Á ta wó kwei á badwonna á pa  

se á ma-ba á jwoŋi wo-ɡɛ.  
28 Nam pipiri-na á nii amo seeni!  

Kokuri, amo bá ɡane abam.  
29 Yaɡe-na á bwɛa yam!  

Yé kweele-na a cheɡa kam  

á se teɡa ne.  

Ko nam maŋe se a na a bora mo.  
30 Vwa mo a jeɡe a fɔe na?  

Lɛɛro yi-ne ye a wo wane-te a lɔre na?”  

7 



Job ta ma ta o we:  

1 “Nabiinu yeini o toŋe totoŋ-chɛɛra mo  

o loɡo baŋa ŋwea maama wone.  

O yera ma chɛ dɛ maama wone,  

nenɛɛne ba na jene nɔɔno wolo  

se o taa toŋe to.  
2 Kabaa yɔɔre o teena  

se wɛ dem ɡuni ye teɡa yi.  

Tontoŋeno de maa jei o teena  

se o jwoŋi o ŋweero.  
3 Konto mo amo de toŋe kafɛ ŋwaane chana maama wone.  

Ŋweero telo a na yeini a jwoŋi to  

ye wo-chechɔɡɔ yerane mo  

tete maama ne.  
4 Tete ne a tiɡi a sara ne  

ye a boŋe mo a we,  

‘Teɡa wó poore lela se a zaŋe na?’  

Teɡa de ma ve se ka poore,  

pa se a tiɡi a sara kam ne  

a pipira taa.  
5 Amo yera maama nwoŋi kanzwa mo,  

ye ya su de ŋɔna yalo na kuuri to.  

Mwara de maa nwoŋa.  
6 Amo ŋwea da yam wora ya ti mo lela,  

ne ɡare-yi doleno na dole  

o ɡare-yi tei lela lela to.  

Ya maa wó yi ya kweelim jei  

ye teena tera ya pa-ne.  
7 Amo Tu Wɛ, popo ɡuli  

amo ŋwea kam ɡula  

ne ka na laɡe ka jei lela  



ne vio tei to.  

Amo maa da bá fɔɡe a na  

ŋwea ywoni.  
8 Cheɡa to, yia yalo zem na nae amo to daa bá na-ne.  

Nmo tete de wó beeri amo jei n ɡa mo,  

a na tera to ŋwaane.  
9 Ko nye de kunkwoŋo na wora  

pa ko pɔpɔ ko jaɡe ko jei tei to mo.  

Wolo maama ná teɡa ye o zo teɡa kuri,  

kotu daa bá jwoori teɡa baŋa.  
10 O daa bá wane o sɔŋɔ se o jwoori.  

Nɔɔna ma swei o ni ne,  

nenɛɛne o ya ɡa maŋe o tera mo to.  
 

11 Konto ŋwaane nam mo pɛ se  

a bá taa chem.  

Amo nam wó tole a yaara yam taane jaja,  

a bochare na tiini de di to ŋwaane.  

A maa wó ŋwane Wɛ yiɡa ne,  

a bane na wɔe to ŋwaane.*  
12 Bɛ mo ke ye n yɔɔre n yere-ne konto se a yé lu?  

Nmo pae se amo ye naneo tete mo  

naa ko wo juru mo,  

pa se n yɔɔre n pe-ne konto dwoŋi?  
13 Amo nam yeini a teena we,  

a ná zo se a peini a sara ne,  

ko wó ɡare ko pa-ne.  
14 Nmo nam yeini n kwei dendwa-yɔɔro mo n ma n fuɡi-ne,  

ye n daare n le wonnu telo  

na jeɡe foone to n bere-ne.  

15 Konto ŋwaane mo a boŋe we,  

nɔɔno ná tu o peene a momwa se a te,  

ko ɡare a ta ná jeɡe ŋwea kanto dwoŋi a ŋwe.  
16 A ŋwea kam ye wo-yɔɔ mo  

amo tei ne.  

A ba laɡe se a taa ŋwe taa wuu.  

Nam dɔne n jeŋa a baŋa ne,  

se a ŋwea kam daa ba jeɡe kuri  

ka pa-ne.  
 

17 Nabiina bere ba ye bɛ mo  

pa se n yiɡa wo ba wone?  

Bɛ mo ye n yɔɔre n nii  

ba kikia yam konto?  
18 Tetete maama ne,  

nmo yeini n maane  

ba na jeɡe kolo ba ke to mo.  

Ba ŋwea maŋa maama wone  

n ma‑n jeɡe-ba n faŋe n nia.  
19 N nam bá‑n dɔne n yia n daare-ne  

maŋa fenfee wone de na?  

N bere n bá‑n pa-ne pwola  

se a fi a momwa de?  
20 Nmo wolo na yere nabiina to,  

amo ná maŋe a ke wɛleere mo de,  

konto laɡe ko ke‑m bɛ mo?  

Bɛŋwaane mo n yɔɔre n jeeri amo  

se n zɔ-ne konto?  

Amo nam jiɡi zele-zane delo  

na daane‑m to mo na?  
21 A ná seene a tusi, bɛ mo ke  



pa nmo ware a wɛleera yam  

se n yaɡe n ma n chɛ-ne?  

Ko nam bá dáane se a te  

ye a daare a zo teɡa.  

Nmo ma‑n wó yɔɔre n beeri a jei  

n ɡa, a na tera to ŋwaane.”  

8 

Bilidad na bobo o ta kolo to  

1 Suuhi tu Bilidad ma leiri o we:  
2 “Nmo bere n laɡe n ŋɔɔne  

ta-ɡwoa yanto  

n vo n maŋe yein-seeni mo?  

Nmo ni botare sem nye de vio  

na fufuɡi tei to mo.  
3 Dam-fɔrɔ Tu Wɛ wom wó sɛ  

o ja cheɡa kam o ju na?  

Wɛ wó wane o kweele cheɡa kam  

o se teɡa ne na?  
4 Nmo bia bam na ke ba chɔɡe o yiɡa to,  

konto ŋwaane mo o pɛ se ba na ba wɛleera yam ŋweero.  
5 Nam ja n tete n kwoni n nii  

Dam-fɔrɔ Tu Wɛ wom,  

se n daare n ŋwane o yiɡa ne  

se o duri n ŋwaŋa.  
6 Nmo ná ke konto,  

ye n ná yɔɔre n ke n tɔɡe chwoŋa,  

Wɛ wó zaŋe se o jaŋe o pa‑m,  

ye o pa n sɔŋɔ kom jwoori  

ko zeɡe de cheɡa.  



7 Nmo jwa wó ba n duni dedɛ,  

se ko dwoni n faŋa kam na ye tei to.  
8 Boŋe n nii ko na ye tei  

faŋa kam ne to,  

se n lɔre swa yalo  

dé nabaara déem na nɛ to.  
9 Debam ŋwea ye kukua mo  

ye dé yeiri kolokolo.  

Dé ŋwea da yam ba dáane ye ya jia,  

ne lunluŋu na ye tei to.  
10 Ko nam ná ye faŋa tiina bam,  

banto wó wane ba bere‑m yeino,  

ye ba ta taana ko nwoŋi  

ba yi-poro wone.  
11 Ko ná dae bwolo teɡa ne  

mɛ na na wora to,  

sanɡɛ ba zaŋa se ke dedwaaro,  

nanchan-ɡullu de nam ba fɔɡe  

te bera.  
12 Na ná tera, te wó kwaare lela mo  

ye te ta wo beɡe,  

se ko dwoni ɡa-lɛɛro na wó kwaare tei to.  
13 Wolo maama na swei Wɛ swia to  

wó ɡuri konto mo,  

pa se o teena yam ti,  

o na ve Wɛ chwoŋa tɔɡem to ŋwaane.  
14 Kotu na kwei o teena o daŋe mɛ to tiini ko bwona,  

ne o na boŋe se o sale  

zwollu yera ne tei to mo.  
15 O ná sale o sɔŋɔ kom yera ne,  

ko wó to ko daare‑o mo.  



O maa ná zei o jejeɡero,  

te wó jei lela.  
16 Balo na ve Wɛ to nye de ɡa-lɛɛro  

telo na nɛ na dedɛ  

ye wea nye te baŋa ne to mo.  

Te ma be lanyerane  

ye te jaɡe te yi ɡaare dem ni maama.  
17 Te bonno ma zo kandwa-pwoa  

te milimi-ya,  

pa se te na kuɡu jei ya tetare ne.  
18 Ba nam ná vaŋe-te te kuru seeni  

ba ɡɔ ba yaɡe,  

jeiɡa kam konto wó ve-te mo  

ye ka ta de-te we,  

ka ya maŋe ka wo fɔɡe ka lɔre-te.  
19 Gaaro tem konto maa wó ko te te,  

se ɡaaro tedwonna de daa puli teɡa kam konto ne.  
 

20 Wɛ bá fɔɡe o ve cheɡa tu wolo  

na ba jeɡe tusim to.  

O nam bá ja nɔn-balɔrɔ jeŋa  

se o woli‑o.  
21 O daa wó pa se n ni su de mwanno,  

se n di ywoni  

ye n baɡe wopwolo sɔɔ.  
22 Ko nam ná ye balo na chuli‑m to,  

chaveera mo laɡe ya di-ba.  

Puseŋ-nyena sam dem de wó to  

de saare.”  

9 



Job na leiri tei to  

1 Job ma leiri o we:  
2 “Cheɡa ŋwaane to,  

nmo na taɡe kolo to  

ba jeɡe diɡiru.  

Nabiinu nam wó ke tetɛ mo  

se o na cheɡa Wɛ yiɡa ne?*  
3 Nabiinu ná boŋe se o saŋe Wɛ,  

Wɛ wó wane o bwei‑o  

kuni moro mo,  

se kotu yé wane o leiri‑o  

kuni dedoa tete de.  
4 Wonto swa yam mo ɡaale,  

ye o dam dem ba tia!  

Wɔ mo wó wane o dwoni de Wɛ  

ye o bá to?  
 

5 Wɛ yeini o pɔpɔ o ɡuri peero!  

O ma daare o tɔɡe o bane baŋa ne  

o vuvuɡi-te o dole o yaɡe.  
6 O ta wae o ziziŋi teɡa kam baŋa maama  

pa ka na chwi mɛ to de bibiɡi.  
7 O wó baɡe wea kam  

pa se ka daa ba nye,  

ye o ta pa chalechwe sem  

yé taa nye se pae pwooni.  
8 Wɛ yerane nam ta mo lware wɛyuu kom  

pa se ko tiɡi palalala.  

O ta maa nɔne naneo na-ŋone sem baŋa ne o via.*  

9 O ma ke chalechwe sem yera yera  

o tiɡisi wɛyuu kom ne.a  

O ta ma pa se teɡa-kuri seeni chalechwe sem wora.  
10 O ta toŋe wo-kamunnu telo  

dé na ba ni te kuri to,  

de wo-kenkaɡela yalo dé na ware  

ya ni dé ɡa dé ti to mo.  
11 Wɛ tɔɡe a jei seeni mo o via  

ye a ta ba na‑o.  

O na maa kɛ to, amo wo lɔre we  

wonto mo maa kɛa.  
12 O ná chaale woŋo kolo o ja kɛ,  

wɔ mo wó wane‑o o ɡwi?  

Wɔ nam mo jeɡe chwoŋa  

se o bwei‑o we,  

‘Bɛ mo n wora n ke?’  
13 Wɛ bane ná zaŋe, de ba ɡwia.  

Naneo wo juru Rahaba de ko kwaɡa kɔɡɔ kom maama mo  

o chochoɡe o nɛ kuri ne.*  
 

14 Konto to, amo nam wó wane  

a leiri Wɛ taane dem na?  

Amo laɡe a kuri botare bia tetɛ mo se a leiri‑o?  
15 Amo ná maŋe a jeɡe bora  

tei maama de,  

a bá jwoori a leiri o taane dem.  

Amo na jeɡe kolo yerane se a wane a ke to maa ye  

se a lwoori yibwona o tei ne,  

o na ye wolo na di a taane to ŋwaane.*  

16 Amo ná wae Wɛ a saŋe mo,  

ye o ná sɛ se o jeeri de,  

a ba boŋe we  

o wó cheiɡi taane delo  

a na jeɡe a saŋe‑o de baŋa ne to.  
17 O nam wó kwei vo-fɔrɔ o ma  

o maɡe-ne o chochoɡe,  

ye o pa se a fufwollu tem  

de puli kafɛ ŋwaane.  
18 Se a taa tɛ we a daa wae a sii  

a yi a tete to,  

de o daa pɛ se a yiɡa tiini ka nyɔne.  
19 Ko ná ye dam taane mo dé tɛa,  

Wɛ dam ba tia.  

Ko nam ná ye ka-di-bora taane mo,  

wɔ mo wó wane o saŋe Wɛ?  
20 Amo ná maŋe a jeɡe cheɡa  

tei maama de,  

a ni taane mo laɡe de pa  

se a to bora dim baŋa ne.  

A nam ná ba jeɡe tusim de,  

a ni botare-bia wó de-ne teɡa ne.  
21 Amo seene a wo tusi o yiɡa ne.  

A yiɡa nam tera de kolo  

na wó yi-ne to.  

A ŋwea kam ye wo-yɔɔ mo  

ko pa-ne.  
22 Chwei sem maama ba ɡare daane.  

Mo amo na tɛ tei to.  

Ko ná ye balo na yɔɔre chwoŋa to,  

de puseŋ-nyena bam,  

Wɛ ba pɔɔre-ba daane  

de o na chɔɡe-ba tei to.  
23 Lɛɛro ná yi nɔɔna pa se ba pɔpɔ ba te,  

Wɛ jei o nii balo na jeɡe cheɡa to mo ye o mɔne-ba.  
24 Puseŋ-nyena mo vere teɡa baŋa  

ba jeɡe ba tei.  

Wɛ laam ma yeini o kwoli balo  

na jeɡe taana ba di to yia  

pa ba kweele cheɡa kam.  

Ko ná dae Wɛ mo ke konto,  

wɔ mo kea?  
 

25 Amo ŋwea da yam wora ya ti mo lela,  

ne nɔɔno na duri lela lela tei to.  

Ya maa ke lela ya jei  

ye wopwolo tera a tei ne.  
26 Dɛ maama duri de kɛ mo,  

ne ba na yɛ nabwooru na wone  

ba vei tei to.  

Ya maa wuura ya tia,  

ne maaro na foore tei te chui  

se te ja te ni-wodiu to.  
27 Amo nam ná boŋe a tete ne we,  

‘Yaɡe se a swei a cham dem swia,  

se a pa a yi-nyɔna leiri ya ji wopwolo,’  
28 a yaara yam daa ta pa-ne foone mo,  

kokuri amo yei we n bá‑n ta we,  

a jeɡe bora.  
29 Wolo na to o tiɡi teɡa ne to  



daa ba kɔre ba de wɔ.  

Bɛŋwaane mo a daa wó pa  

ko chɛ a yera kafɛ ŋwaane?  
30 A ná maŋe a kwei chanfene de sea  

se a ma a swɛ a yera ye a sane a je,  
31 n ta wó kwei-ne mo  

n de ɡwoŋo kolo na su de diɡiru to wone.  

A yera diɡiru tem wó pa se a tete yera ɡwaaro tem chɛɛse-ne mo.  
32 Wɛ nam dae nabiinu  

ne amo tete na ye tei to.  

Tento amo de wonto ya diini  

daa baŋa  

se dé ŋɔɔne dé leiri dé pa daane.  
33 Nɔɔn-nɔɔno tera o ná wó wane o zo  

amo de Wɛ taane dem wone,  

se o tɔɡe o dam ŋwaane  

o bore bora debam laŋa ne.  
34 Kotu ya wó wane o pa se  

Wɛ dɔne o je o daare-ne,  

se o daa yé waare-ne,  

naa o fuɡi-ne de o chana yam.  
35 Amo ya wó na chwoŋa  

se a ŋɔɔne jaja ye foone tera.  

Ko nam na ye tei to,  

a bá wane konto a ke.”  

10 

Job ta ma ta o we:  

1 “Amo chuli ŋwea kalo  

a na jeɡe a ŋwe to.  



Konto ŋwaane mo a wó taa poona jaja,  

ye a yɔɔre a tɛ kolo na daane-ne to.  
2 A nam wó ta de Wɛ mo we:  

Yé di bora n vane-ne lela!  

Nam ta n bere-ne se a lɔre  

a na ke kolo a chɔɡe  

pa se taane wora debam laŋa ne to.  
3 A ye wolo n tete je na mɔɔne to mo.  

N wo nam tiɡi  

de n na jeɡe-ne n bɛɛsa  

ye n ta dole-ne n yaɡe tei to mo na?  

Ko nam ná ye puseŋ-nyena bam,  

n yi yeini de su ba totoŋa yam mo.  
4 N yeini n nii n nae wonnu  

ne nabiina na nae-te tei to mo na?  
5 Nmo ŋwea de ye ne nabiina ŋwea  

na ye tei,  

pa ka ba dáana ye ka ti to mo na?  
6 Konto ma pa se n buŋi jei maama ne  

se n na a na tusi mɛ seeni,  

ye n lɔre a wɛleera yam maama  

na ye tei to.  
7 Nmo nam yei we a jeɡe bora.  

Nɔɔn-nɔɔno nam tera  

o na wó wane o jwoŋi-ne  

o yaɡe nmo jeŋa ne.  
 

8 Nmo tete mo mɛ n je  

n fɔɡe n naane-ne.  

N daa wó pipiri se n ja-ne  

n chɔɡe mo na?  



9 Guli we n naane-ne ne dɔɡɔ mo tei.  

Nmo nam laɡe n pa se a jwoori  

a ji teero mo na?  
10 N lwoɡi-ne n ke a nu puɡa ne,  

ne ba na lwoi nayela tei to mo.  

N ta ma pa se a tiɡisi a ke daane  

ne nayel-pepala to.  
11 Nmo laam ma‑n kwei ya-tana  

de ya-nɔna n daŋe da,  

ye n pa se ŋwanno de kwi  

twoŋi daane a yera yam ne.  
12 Konto baŋa ne mo n pɛ se a na ŋwea,  

ye n ta duri a yibwona.  

N ma‑n yɔɔre n yere-ne  

se a ŋwea ke dam.  
13 Amo laam tu a lɔre kolo nmo ya na seiɡi n boboŋa ne to.  

N na jaane boboŋa se n ke-ne  

tei to mo tento:  
14 Nmo boŋe se n yɔɔre n nii amo,  

se a ná tusi, se n waare-ne  

a wɛleera yam ŋwaane.  
15 A ná toŋe puseŋa,  

lɛɛro laɡe te yi-ne!  

A ná wo ke a chɔɡe mo de,  

wo-chechɔɡɔ de chaveera  

ta wó ja-ne,  

de chanɛɛre delo maama  

na daane-ne to.  
16 A nam ná kwaane se a jwoori a zaŋe,  

nmo yɔɔre n pare-ne mo se n ja,  

ne nywoŋo na pare varem  



se ko ja ko di tei to.  

Konto dwoŋi mo n ke wo-kenkaɡela  

n ma n chɔɡe-ne.  
17 N yeini n pa se yaara tui  

ya chɔɡe a yiɡa,  

ye n bane fɔɡe de zaŋa a baŋa ne.  

Ko nye ne n toŋe jar-keira mo  

se ba taa jeeri-ne de jara taa taa.  
 

18 Bɛŋwaane mo n pɛ chwoŋa  

se a nu lo-ne?  

A ya ná teɡe lela ye nɔɔn-nɔɔno wo nɛ-ne,  

konto ya bere ko ɡara.  
19 Amo ya ná maŋe a wo nɛ ŋwea mo,  

naa ba ná jaane-ne a lora dɛ ne  

ba yɔɔre yibeela ba suli,  

konto ɡara.  
20 A ŋwea da yam daa ba daɡa.  

Ja, yaɡe a yera se a wane  

a sii fenfee de wopwolo,  
21 ye a laam daare a vo  

mɛ na ye lim yerane to  

se a daa yé jwoori.  
22 Lim maa kwoli jei sem konto liira liira.  

Vuvuɡa de yibiri maa wora biramm.  

Dáane mo wea pwooni  

ye lim yerane.”  

11 

Zofara na bobo o ta kolo to  

1 Naamatia tu Zofara de ma leiri o we:  



2 “Dé bá leiri nɔɔno wom ta-fara yam konto mo na?  

O ni-wɛɛle dem bere we  

o jeɡe bora na?  
3 Job, nmo boŋe we ta-yɔɔro telo  

n na jeɡe n ŋɔɔne to  

wó pa dé pu dé nia mo na?  

Nɔɔn-nɔɔno bá zaŋe o bwɛ‑m,  

de n na jeɡe nɔɔna n mɔna tei to na?  
4 N taɡe we, n bera yam lana fase mo,  

ye n tete de kikia tɔɡe chwoŋa Wɛ yiɡa ne.  
5 Amo nam ya laɡe se Wɛ puri o ni mo  

o ta taane de nmo.  
6 O ya wó bere‑m yi-poro  

kolo na seiɡi n tei ne to.  

Kokuri swa yalo na ye chekke to  

chwei sem ye yera yera mo.  

Nam lɔre we Wɛ wo waare‑m  

se ko maŋe de n wɛleera yam ni  

na mae tei to.  
 

7 Nmo wó wane n yɛ se n lɔre  

Dam-fɔrɔ Tu Wɛ boboŋ-lilirru tem na ye tei to na?  

N ta wó wane n lɔre  

o swa yam kweelim jei  

na wo mɛ to na?  
8 Ya diini wɛ-baŋa se ko dwoni  

wɛyuu kom na ye tei to.  

Nmo nam wó ke bɛ mo ko wone?  

Ya ta luuna se ko dwoni  

churu na luuna tei to.  

Nmo wó ke tetɛ mo se n lɔre-ya?  



9 Wɛ boboŋa yam dɔra  

ya dwoi teɡa baŋa kam ni dedɔrem.  

Ya ta maa yala ya dwoi  

naneo kom na ye tei to.  
10 O nam ná tu se o ja wolo o pe,  

naa se o saŋe wolo taane dim baŋa ne,  

wɔ mo wó wane o yiɡa o che?  
11 O wae o lɔre balo na ye nɔn-yɔɔro to.  

O ná nɛ lwarem kikia,  

o bá maane ya ni ne na?  
12 Kaɡoa wo bonaɡa wó wane  

ka lo nabiinu,  

ye nɔn-jworo ta wo wane o ja swa.  
13 Nam sɛ se n kwei n bochare maama n pa Wɛ,  

se n daare n twe n je  

n jeeri‑o wɛ-lworo baŋa ne.  
14 N je sem ná toŋe lwarem,  

se n dole-de n yaɡe.  

Ta yé pa puseŋa kikia chwoŋa  

se ya taa zoore n sɔŋɔ ne.  
15 Nmo ná leiri n boboŋa konto dwoŋi,  

chaveera daa bá ja‑m.  

N ma‑n wó jwoori n kwoni  

n yuu wɛɛne.  

N ta wó taa zeɡe de baare  

ye n ba kɔre foone.  
16 Nmo wó swei n yaara yam swia.  

Ya ɡula maa wó jei lela,  

ne na na duri ba kɛ tei to.  
17 Konto wó pa n ŋwea taa pera  

ne wea tetare pwooni na ye tei to.  



Lim ná tu de kwoli‑m,  

de wó pipiri de ji te-pora.  
18 Nmo wó ta‑n jeɡe baare,  

n teena na wó taa daɡa to ŋwaane.  

Kolokolo bá daane‑m.  

N ma‑n wó sii ye lwia tera.  
19 Nmo wó ta‑n tiɡi n sara ne mo,  

ye nɔɔn-nɔɔno tera  

o na wó pa foone ja‑m.  

Nɔɔna dedɛ nam wó ja n naɡa  

se n woli-ba mo.  
20 Ko nam ná ye puseŋ-nyena bam,  

ba yia wó dwei mo  

ye ba bá na chwoŋa se ba lu.  

Ba teena maa wó taa wo toone wone se de ja-ba.”  

12 

Job na leiri o badwonna bam tei to  

1 Job daa ta ma leiri o we:  
2 “Abam boŋe we  

á dwoi nɔɔna maama mo,  

ye á ná teɡa, yeino wó tɔɡe  

de abam ko te mo!  
3 Nam ta‑á yei-na we,  

amo de jeɡe boboŋa,  

ne abam na jeɡe tei to mo.  

Abam de amo ba ɡare daane.  

Abam na taɡe wonnu telo maama to,  

wɔ nam mo yeiri te ni ne?  
4 Amo badwonna de laam jeɡe-ne mo ba mɔna,  



de a na yeini a lwoori Wɛ  

pa o de leiri a wɛ-lworo tei maama to.  

Ba yɔɔre ba mɔne-ne mo,  

de a na jeɡe cheɡa ye tusim tera to.  
5 Nɔɔna balo kolokolo na ba daane-ba to  

yeini ba ɡwooni chanɛɛre na jeɡe balo to mo.  

Ba maa yeini ba yiɡi  

balo na seeri se ba to teɡa ne to.  
6 Ko nam ná ye venverena,  

ba sam yɔɔre de zeɡa de dam mo.  

Kolokolo ba yi balo na dwoni de Wɛ to de.  

Ba nam teena we  

ba tete dam mo ye ba wɛ.  
 

7 Nam bwei-na vara bam,  

de wɛyuu zuna bam,  

se ba wó ta cheɡa ba bere abam.  
8 Abam ta ná laɡa,  

bwei-na teɡa baŋa wonnu,  

naa naneo wo ywona yam,  

se te bere abam yeino taane.  
9 Wonnu tem konto maama yei we,  

ko ye BAŊA WƐ dam dem mo ke konto.  
10 Wonnu telo maama na wo  

teɡa baŋa ne to  

wo Wɛ dam dem kuri ne mo.  

Nabiina maama ŋwea  

de maa wo wonto jeŋa ne.  
11 Nabiina zwa cheiɡi taana  

se ba lɔre mo,  

ne ba dindeilima na yeini  



ya laŋe wodiiru tei to.  
12 Kokweero pae nɔɔna jaane swa mo.  

Momwɛ-dɛɛre de jaane yi-poro mo  

de tui.  
13 Swa dedaane dam ye Wɛ mo tei-te.  

O maa bere kwea,  

de yi-poro maama de.  
14 Wonto ná yiɡi woŋo kolo  

o de teɡa ne,  

nɔɔn-nɔɔno ware-ko  

se o jwoori o lɔ o zeɡe.  

O nam ná jaane wolo o pe,  

nɔɔn-nɔɔno ware kotu  

se o pore o yaɡe.  
15 O ná yeini o che doa se ka yé nene,  

da-kore mo wó zeɡe.  

O maa ná yeini o pa chwoŋa  

se ka tiini ka ne,  

ka de yɔɔre ka chɔɡe teɡa baŋa wonnu dedɛ mo.  
16 Dam-fɔrɔ de wɔnɔ ye Wɛ mo tei-te.  

Balo na tusi to, de balo na soɡe ba dwonna pa se ba tusi to  

maama wo o jeŋa ne mo.  
17 O maa kale dedɛɛra de kuri-nɔrɔ  

o ja viiri,  

ye o daare o pae balo na jeɡe taana ba di to de yirisi.  
18 O yeini o puri pwa yipwi o tiŋa,  

pa ba ɡae ba paare dem,  

ye o daare o pae ba jiri kabɛ.  
19 O ta kale kaanem tiina  

de kuri-nɔrɔ o ja viiri,  

ye o daare o pae se naduna  



jiri nabwona.  
20 O maa pae balo nɔɔna na jeɡe ba cheɡa to nia pui,  

ye o pae nakwa boboŋa vuɡima.  
21 O pae nɔn-yum di ba chaveera mo,  

ye o vere babɛ dam o daare-ba  

o zeɡe bwori.  
22 O yeini o le wonnu telo na seiɡi  

lim wone to mo o bere nɔɔna.  

O maa pae pwooni nye yibiri jei ne.  
23 O yeini o pa teene dedwonna yere zaŋe wɛɛne,  

ye o daa ta chɔɡe dedwonna de.  

O maa ná pɛ de yale de ke kamunnu,  

o laam yeini o jaɡe-de mo  

o yaɡe jei maama ne.  
24 O pae teɡa baŋa teene dem  

yuu tiina toŋe jworim mo,  

o daare o pa ba kare kaɡoa yuu ne  

ba beeri yɔɔ yerane.  
25 Ba kare ba taane lim wone mo  

ye pwooni tera ba tei ne.  

O ta ma pa ba kare ba yuŋi  

jei maama,  

ne sa-nyɔra na yeini ba vei tei to.”  

13 

Job ta ma ta o we:  

1 “Amo yia mo yɔɔre  

ya na tento maama.  

A zwa de ma ni-te, ye a ni te kuri.  
2 Abam de amo ba ɡare daane.  



Abam maa na yei wonnu telo to,  

amo de yei-te mo.  
3 A nam laɡe se a ŋɔɔne  

de Dam-fɔrɔ Tu Wɛ wom mo.  

A wó yi o tei mo  

se a tole a taane dem.  
4 Abam nam yeini á fɔ vwa-dɛɛra mo  

á daŋe amo yuu ne.  

Á nye de liri-keira balo na ware  

nɔɔn-nɔɔno se ba yɔɔre to mo.  
5 Abam ná puɡi á nia, ko wó taa ɡara!  

Konto ya wó bere we,  

á jeɡe swa chekke.  
6 Nam cheiɡi-na taane delo  

a na jeɡe se a ta to.  

Cheiɡi-na amo ni na ŋɔɔne kolo to.  
7 Abam boŋe se á tɔɡe tusim baŋa ne  

á jwoŋi Wɛ taane á ta á pa‑o mo na?  

Á wó fɔ vwa á ma á jwoŋi o taane  

á ta na?  
8 Abam wó sɛ se á zeɡe á pa Wɛ mo,  

se á jwoŋi o taane saŋa baŋa ne  

á ŋɔɔne na?  
9 O nam ná jwoori o bwei abam,  

á wó lu taane ne na?  

Á wó wane Wɛ á ɡane,  

ne á na jeɡe nabiina á ɡane  

tei to na?  
10 Cheɡa ná tere abam taane dem wone,  

á yeiri we o wó bwɛ abam  

ko ŋwaane na?  



11 O nenɔŋa kam bá fuɡi abam,  

pa se o foone taa jeɡe abam na?  
12 Memaŋa yalo abam na jeɡe  

á maŋe to ba jeɡe kuri,  

ne tentwarem na ye tei to mo.  

Á swa yam ware abam ya che  

kantɔɡɔ wone,  

ne dɔɡɔ na yare lela tei to mo.  
13 Nam pu-na á nia  

se ko pa-ne chwoŋa se a ŋɔɔne.  

Pa-na se dé nii bɛ mo laɡe ko ba  

amo baŋa.  
14 Yaɡe-na se kolo ná wó yi-ne,  

se ko yi.  

Amo dole a ŋwea mo a yaɡe.  
15 Wɛ ná laɡa de, o wó ɡo-ne,  

se a teena nam tiɡi wonto wone mo.b  

Amo wó zeɡe o yiɡa ne  

a tole a taane dem,  

se a wane a na a bora.  
16 Konto baŋa ne mo Wɛ wó wane  

o jwoŋi-ne o yaɡe.  

Kokuri, wolo na ve Wɛ chwoŋa tɔɡem to bá na chwoŋa  

se o zeɡe Wɛ yiɡa ne.  
17 Fɔɡe á cheiɡi-na taane delo  

a na jeɡe se a ta to.  

Pa-na se kolo a na tɛ to to á zwa ne.  
18 Nii-na! A yɔɔre a jeeli taane delo  

a na wó ta to mo.  

A nam yei lanyerane we  

a wó di bora.  
19 Wɔ mo wora se o saŋe-ne we a chɔɡe?  

A nam ná seene a tusi,  

amo wó taa chem mo se a laam te.  
20 Amo Tu Wɛ, wonnu telei yerane mo  

a laɡe a lwoori n tei ne  

se n ke n pa-ne.  

Konto ná kea, amo daa bá taa kare a seiɡi nmo yiɡa ne.  
21 Dɔne n je n daare-ne.  

Daa yé ta‑n jeɡe-ne n fuɡa  

de n chana yam.  
22 Nam bwoŋi-ne, se a wane  

a leiri n taane dem,  

naa pa-ne chwoŋa se a ŋɔɔne,  

se nmo de leiri a taane dem.  
23 A tiini a ke wɛleera a chɔɡe n yiɡa  

se ko vo ko maŋe yei ne mo?  

Ta a wɛleera yam de a tusim dem  

n bere-ne se a lɔre-ya.  
24 Bɛŋwaane mo n yiɡa tere amo wone?  

Bɛ mo ye n yɔɔre n done-ne?  
25 Vɔɔ ye bɛ mo ye n laɡe se n fuɡi-ko?  

Bɛ mo ye n zeili-ne,  

ne vio na kale swanno  

ko ja jei tei to?  
26 N nam popone wo-chɛɛro  

n tiŋi tɔnɔ ne  

we te ye amo yiɡa.  

Ko ta ná ye wɛleera yalo a na ke  

a nɔn-donne maŋa ne to,  



n laam ma‑n pa se ya jene  

wo a yuu ne.  
27 Nmo kwei cheɡero mo  

n vɔ a nɛ ne diŋ-diŋ.  

N yeini n yere a na-veili maama,  

ye n lɔ siseini n pa-ne  

se a yé ɡaale-de.  
28 Konto to, a wora a jei mo,  

ne woŋo na yɔɔre ko pɔe tei to.  

A ŋwea tiini ka chɔɡe,  

ne ɡɔrɔ kolo tóa na muɡi to.”  

14 

Job daa ta ma ta o we:  

1 “Kaane ná loɡe nabiinu wolo maama,  

kotu ŋwea ye kukua mo  

ye ka su de cham yerane.  
2 O maa nye de ɡa-puŋu kolo na puli  

ye ko laam daare ko kwaare  

lela to mo.  

O ta ye ne lunluŋu na ye tei to mo.  

O ba dáana ye o jia.*  
3 Wɛ, nabiina na bwona konto to,  

bɛ mo tei ye n ke n yiɡa ba wone?  

Bɛŋwaane mo n laɡe n saŋe amo  

se n daare n di a taane?  
4 Nɔn-diku wó wane o lo nɔn-laao na?  

Ko bá wane ko ke.  
5 Nmo wuuri n jeeli nabiina ŋwea da yam mo,  

pa se ya ba ya kweeli ya maŋa ne.  

Nɔɔna ware se ba ɡaale  

ba maŋa kam chekke.  
6 Konto ŋwaane nam yaɡe ba yera,  

se ba wane ba toŋe  

ye ba daare ba sii,  

ne ba na jene nɔɔna balo  

se ba taa toŋe to.  
 

7 Ba ná ɡwoni tio ba de teɡa ne,  

teena ta wora we  

ko wó jwoori ko kwi,  

se ko nɛ-donno tem daa yé te.  
8 Ko bonno tem wae te pɔe  

teɡa kuri ne,  

pa se da-buŋa kalo na daare to de te.  
9 Se na fenfee ná yɔɔre ba dwei  

tio kom yera,  

ko wó jwoori ko kwi nɛ-donno  

de vɔɔro mo.  
10 Ko nam ná ye nabiina,  

ba ná yɔɔre ba te,  

ba dam wó ti mo.  

Ba momwɛ nam ná tu de ti,  

ba laam wó vo yei ne mo?  
11 Buɡa wo ná yeini ba we  

ba daare-ka,  

pa se ka tiɡi te-kora yerane mo,  
12 konto dwoŋi mo, nɔɔno ná teɡa,  

o daa ware se o zaŋe.  

Wɛyuu kom maama wó ba ko jei  



ye kotu ta wo zaŋe.  

Nɔɔn-nɔɔno bá wane o peese‑o  

se o zaŋe dɔɔne ne.  
 

13 Ja! Amo Tu Wɛ, kwei-ne  

n seiɡi churu ne,  

se kolokolo yé yi-ne,  

ko taa nii dɛ dem  

n bane na zuri to.  

Nam kuri dɛ se n laam jwoori  

n ɡuli amo ɡula.  
14 Nɔɔno ná teɡa, o daa wó jwoori  

o na ŋwea na?*  

Amo loɡo baŋa totoŋ-chɛɛra  

maŋa kanto maama wone,  

a wó taa toŋa ye a teena  

a verem maŋa kam mo.  
15 Nmo ná bwoŋi a yere,  

a wó leiri‑m.  

Nmo boboŋa maa wó taa tiɡi  

amo wolo n tete je na mɔɔne to wone.  
16 Nmo laam wó ta‑n yere  

a na-veili maama,  

ye n nam bá‑n jeeli  

a wɛleera yam na ye tei to.  
17 Nmo ma‑n wó kwoli a wɛleera yam,  

ne nɔɔno na seiɡi wonnu  

tampɔɡɔ wone tei to.  
18-19 Ko nam na ye tei to,  

nmo jaane nabiina teena yam mo  

n chɔɡe n yaɡa.  

Ko maa nye ne peero na wae  

te sirimi te toe tei,  

ye kandwa-zana de ɡuri  

ya na tiɡi mɛ to mo.  

Na-fɔrɔ de wó wane kandwa  

ba chochoɡe,  

ye ba chuuri ba chwooli  

teɡa kasolo ba ja ba kɛ.  

Konto mo nmo de chɔɡe  

nabiinu ŋwea.  
20 N yeini n ma n dam mo  

n dwoni ded‑o,  

pa o yɔɔre o jei wuu.  

O yibia wó leiri mo,  

ye n laam daare n zeili‑o se o viiri.  
21 Kotu kwaɡa kam ná nɛ zula  

teɡa baŋa ne, o yeiri ko ni ne.  

Ba nam ná jeɡe chaveera mo  

ba di de,  

o bá wane o lɔre ko na ke-ba tei to.  
22 Kolo yerane o na yei to mo ye  

o tete yera na nɛ zonne tei to.  

O maa wó taa keeri o tete keira.”  

15 

Elifaza na taɡe kolo o ke belei to  

1 Teman tu Elifaza daa ma leiri Job o we:  
2 “Vio yerane mo nwoŋi n ni ne!  

Boboŋa tu nam ba ŋɔɔne ta-yɔɔro.  



3 Swa tu ba kare o ŋɔɔne wo-korro,  

de taane delo na ba jeɡe kuri to,  

ne nmo na ke tei to.  
4 Nii mo! N boŋe se n dole Wɛ kɔrɔ  

n yaɡe mo.  

N ta ma‑n laɡe n che se nɔɔna  

yé taa boŋe Wɛ boboŋa chekke.  
5 N wɛleere kikia yam  

de n pipiri totoŋa yam,  

mo pa se n jeɡe ni se n ŋɔɔne  

n chɔɡe Wɛ yere.  
6 Ko dae amo mo ŋɔɔne  

a vane nmo bora.  

Se n tete ni taane mo le‑m  

de zeɡe dáa ne.  
7 Nmo mo puli nabiina maama kuri na?  

Naa n koe loɡo baŋa peero tem mo?  
8 Wɛ kɔɡɔ kom ná yeini  

ba jeeri daane wɛyuu ne,  

nmo de wó tɔɡe n ɡwaane  

ba wone na?  

Nmo boŋe we nmo yerane yi mo poore na?  
9 N yei wonnu ye debam yeiri-te na?  

Naa n ni wonnu kuri mo  

ye debam ware-te se dé lɔre?  
10 Balo yuni na peere to mo  

zeɡe dé kwaɡa ne.  

Ba maa ye nɔn-kwe  

selo na koe nmo kwo to.  
11 Wɛ kwei bochare-zuru taane mo  

o ta dede‑m.  



O na zuri o yera de nmo konto to,  

ko ba jeɡe kuri ko pa‑m na?  
12 Bɛŋwaane mo nmo ware n bane  

se n ja pa se n yibia leiri?  
13 Nmo nam pɛ se n bane zaŋe de Wɛ,  

ye ta-yɔɔro yerane tɔɡe n ni ne  

ya nwoŋa.  
14 Nabiinu wó wane o taa ye wose na?  

Kaana na loɡe balo maama to wone  

wɔ mo jeɡe cheɡa Wɛ yiɡa ne?*  
15 Ko ná maŋe ko ye  

Wɛ malese-laaro tete de,  

o ba ke o teena se wone.  

O maa wo sɛ we wɛyuu baŋa  

jei sem ye wose o yiɡa ne.  
16 Nabiina laam wó taa ye tetɛ mo  

o tei ne?  

Ba boboŋa tiini ya pɔ mo,  

ye ba toŋe lwarem  

ne na mo ba jeɡe ba nyɔ to.  
 

17 Jeini konto chemm se a maŋe wonnu se n ni te kuri.  

Yaɡe se a ta a yi na nɛ kolo to  

a bere‑m.  
18 Ko nam ye swa tiina na nɛ kolo faŋa  

ye ba ta ko taane jaja to mo.  

Ba kwoa de déem ma bere-ba  

swa yam konto.  
19 Banto yerane mo jwoŋi teɡa kam  

Wɛ tei ne.  

Sa-teena maa ba jeɡe chwoŋa  

se ba ɡane-ba.  
20 Puseŋ-nyena de nankɔ-nyena  

wó na yaara mo taa,  

se ba ŋwea bena yam maama  

ba ya ti.  
21 Ba ni kwori mo ba zwa wone  

pa se foone zo-ba.  

Yazura ná yi-ba de,  

venverena mo beene ba baŋa.  
22 Ba maa ba jeɡe teena  

se ba lu lim wone,  

se-zɔɔro na jaane chɔɡem  

te ba ba baŋa to ŋwaane.  
23 Duura mo wó taa kare ba jaane  

jei maama ne  

se ba di nɔɔna bam konto ya-nɔna.  

Ba maa yei we ba ba jeɡe jwa,  

se lim yerane mo laɡe  

de kwoli-ba.  
24 Lwia dedɛ jeɡe-ba,  

pa se ba tiini ba kɔre foone.  

Foone maa wó wane-ba de di,  

ne pɛ wolo na kwaare jara  

de o dona to.  
25 Puseŋ-nyena bam liliɡi ba nwa  

Wɛ yiɡa ne,  

ye ba dwoni de Dam-fɔrɔ Tu  

Wɛ wom mo.  
26 Ba maa jeɡe de Wɛ  

ne jar-keira balo na duri  



se ba ja jara yam ba yi‑o tei to.  
27 Puseŋ-nyena bam yɔɔre ba nu mo  

biɡila biɡila, ye ba yera duna.  
28 Ba nam zoore teene delo na jiɡi di-dwonnu to wone mo,  

mɛ seeni na wo maŋe se nɔɔn-nɔɔno taa zoore da to.  

Ba sam dem laɡe de to teɡa ne  

de ji weero yerane mo.  
29 Ba daa bá taa ye naduna.  

Ba jejeɡero tem de maa bá dáane  

ye te jei.  

Ba wonnu tem bá puli  

se te yi teɡa kam ni maama.  
30 Ba bá na chwoŋa se ba lu  

lim dem wone.  

Ba nam wó taa ye ne teeni delo nɛ  

na jaane mini to mo.  

Wɛ ná sii o yaɡe ba yera ne,  

ba wó yɔɔre ba jei mo.  
31 Puseŋ-nyeno nam yé ɡane o tete  

se o kwei o teena o daŋe wo-yɔɔro baŋa ne.  

Kokuri o na wó na nyɔɔre delo to  

ye wo-korro yerane mo.  
32 O bá yi o maŋa de o na kwaare,  

ne konkwara kalo daa  

na bá kwi vɔɔro to.  
33 Kotu ta wó taa ye ne Vini tio  

na yaɡe ko bi-kanywaano  

ko de teɡa ne tei to mo,  

de Olivi tio punnu na kwori  

te toe teɡa ne tei to.  
34 Ko ná ye balo na ve Wɛ chwoŋa tɔɡem to,  



ba kɔɡɔ kom bá daare dwi  

teɡa kam baŋa ne.  

Mini mo wó zwɛ ba sam dem maama,  

ba na lɔɡe-de kalipera baŋa ne to ŋwaane.  
35 Ba yeini ba ja chanɛɛre puɡa mo,  

ye ba puɡa kam viriɡi lwarem.  

Bu wolo ba na wó lo to  

maa ye ɡenɡana.”  

16 

Job na leiri tei to  

1 Job ma leiri o we:  
2 “Amo maŋe a ni ta-dwoa  

yalo abam na tɛ de amo to dedɛ.  

Á taana yam nam ba zuri  

amo bochare kɔtaa!  
3 Abam na tiini á ŋɔɔne ta-yɔɔro  

telo to bá kweeli na?  

Bɛ mo daane abam  

pa á ba yaɡe te ŋɔŋa?  
4 Abam ya ná nɛ cham  

ne amo na nɛ tei to,  

a ya wó wane a ŋɔɔne  

ne abam na ke de amo tei to.  

A ya wó ma ta-fare a bwɛ abam,  

ye a dole a yuu abam yiɡa ne.  
5 Amo ni taane nam ya wó ke dam  

de ke á kuri ne mo,  

se á bochara zuri a ŋɔŋa kam ŋwaane.  
 

6 Ko nam na ye tei to,  



amo ná puri a ni a ŋɔɔne,  

a ba sii de zonne delo na jeɡe-ne to.  

A ya ze ná chem de,  

amo cham dem yɔɔre  

de wora mo taa wuu.  
7 Cheɡa to, Wɛ yɔɔre o pa  

a yera chɛ mo,  

ye o daare o chɔɡe  

amo sɔŋɔ tiina maama.  
8 O ma ja-ne o vɔ  

pa ko zo a yera dedɛ.  

Amo na tiini a buɡi tei to mo pae  

nɔɔna tɛ ba we, a ba jeɡe cheɡa.  
9 Wɛ ma yɔɔre o chuli-ne  

ye o tɔɡe o ban-lom baŋa ne  

o ja-ne o tore,  

ne ɡa-varem na ke tei to.  

O nii-ne de yi-soŋo se o chɔɡe-ne mo.  
10 Nɔɔna kare ba jeɡe-ne ba mɔna mo,  

ye ba daare ba lɔe a popwaano.  

Ba maa ke ni daane  

se ba dwoni de amo.  
11 Wɛ yɔɔre o kwei amo o ke  

nɔn-balwaaro jeŋa ne mo,  

pa a to puseŋ-nyena jeŋa ne.  
12 Amo déem jei de bochare-zuru,  

ye o laam ba o chɔɡe-ne.  

O ma sɔ a ba ne ye o daare  

o dole-ne o de teɡa ne.  

Wɛ bole amo mo.  
13 O taŋa chena foore  



ya tui amo baŋa.  

O ma ta-ne o zɔ  

a tapwale-bia bam seeni,  

ye yibwona tera.  

A wo loro tete taɡe te nwoŋi  

te to teɡa ne mo.  
14 O yɔɔre o zaŋe amo baŋa ne mo  

kuni dedɛ,  

ne babea na zo jara wone tei to.  

O ma pi o nwoŋi se o jeeri-ne de jara.  
15 Amo tiini a wo keira ne mo,  

ye a daare a zo ɡare-nyenyaaro  

a jei.  

A kwei a dam maama  

a suli teɡa kuri ne.  
16 A yɔɔre a keeri mo taa  

pa a yia ba ya seene.  

A yibia maama foose mo  

a keira kam ŋwaane.  
17 De ko maama de,  

amo wo ke nankɔɔre  

a ma a chɔɡe nɔɔn-nɔɔno yiɡa.  

A maa ná lwoori Wɛ,  

a wo chɔɡe o yiɡa.  
 

18 Ko wo maŋe se a jana bam ba  

ba suli teɡa ne,  

ye nɔɔn-nɔɔno wo lɔre ko ni ne.  

A keira kam ba jeɡe se ka seiɡi.  
19 Wolo na zeɡe amo kwaɡa ne to  

nam maŋe o wo Wɛ telaao ne.  



Wonto mo wó ŋɔɔne o pa-ne.  
20 Amo badwonna bam ɡwooni-ne mo.  

Amo nam keeri dedɛ  

a kane yi-na a lwoori Wɛ,  
21 se nɔɔno mo zo nabiinu de Wɛ  

tetare laŋa ne,  

se o kwɛ debam daane,  

ne nabiinu na ŋɔɔne  

o pa o dwoŋi tei to.*  
22 Kokuri bena fenfee yerane mo daare,  

se amo laam kwei chwoŋa  

a vo mɛ nɔɔna na vei  

ye ba daa ba jwoori to.”  

17 

Job ta ma ta o we:  

1 “A daa ba jeɡe ŋwea teena.  

Amo da yam bwola se ya ti.  

Ba laam maa wó ke-ne  

yibeeli wone.  
2 Nɔɔna dedɛ mo jeɡe-ne ba mɔna,  

pa se a yɔɔre a na  

ba na chuchuɡi-ne tei to.  
3 Wɛ, nmo yerane mo a nia  

se n zeɡe daare n pa-ne.  

Nɔɔn-nɔɔno daa tera  

se kotu zeɡe a kwaɡa ne.  
4 N pɛ se a badwonna bam boboŋa se mo  

pa ba ba lɔre lɔra.  

                                                           

 *16:19-21 1 Tim 2:5 



Konto ŋwaane yé pa  

se ba wane amo ba di.  
5 Wolo ná nwoŋi o badwonna bam kwaɡa ne  

se o ma o na nyɔɔre,  

kotu bia yia wó dwei mo.  
6 Wɛ pɛ se amo ji wo-mɔnɔ  

nɔɔna tei ne mo.  

Ba maa twe lileeru  

ba yaɡe a yera ne.*  
7 A yia yam yɔɔre ya dwei,  

a wo na tiini ko chɔɡe to ŋwaane.  

A yera maama ma yɔɔre ya ti.  
8 Nɔn-ŋona ye yaau mo  

de kolo na yi amo to.  

Ba bane maa wɔe balo na ve  

Wɛ chwoŋa tɔɡem to ŋwaane.  
9 Balo na wo ba cheɡa wone to  

nam yɔɔre ba tɔɡe ba chwoŋa.  

Ba dam dem fɔɡe de ke de ke da mo,  

ba na ba jeɡe tusim to ŋwaane.  
10 Abam maama nam jwoori-na á ba  

se á kwaane á korese-ne!  

A nam ta bá na yi-pore-nyem á wone.  
11 Amo ŋwea da yam ɡɛ fenfee  

se ya ti mo.  

A boboŋa ya na jaane se a ke  

wonnu telo to daa bá ke.  

A teena maama de ma ti.  
12 A badwonna bam pae se lim  

pipiri de ji te-pora.  

A maa wo lim wone ye ba tɛ we,  

‘Wea pwooni bwola mo.’  
13 Amo laam na jei a cheiɡi  

se a zo sɔŋɔ kolo wone to mo  

ye a yibeeli dem.  

A wó vo churu a taa tiɡi lim wone.  
14 A maa wó ware ɡwoŋo kom we,  

‘A kwo,’  

ye a daare a ta de tóa we,  

‘A nu, de a nakɔ, de á lei.’  
15 Amo teena yam nam daŋe  

bɛ baŋa ne mo?  

Wɔ mo wó wane o lɔre  

a ná jeɡe jwa?  
16 Teena yam konto wó da ya vo churu  

se dé tɔɡe daane dé vo  

dé taa tiɡi da na?”  

18 

Bilidad na leiri tei to  

1 Suuhi tu Bilidad ma leiri o we:  
2 “Nmo laɡe n ŋɔɔne tento  

n vo n maŋe yein-seeni mo?  

Ja swa se dé laam taa ŋɔɔne daane.  
3 Nmo boŋe we debam ye vara mo  

n yiɡa ne na?  

N pae dé ye nɔn-jworru mo na?  
4 N tɔɡe n ban-zɔŋɔ kom ŋwaane mo  

n fere n tete n ke zonne.  



N nam boŋe we teɡa baŋa kam  

wó da nmo ŋwaane se ka pa  

nabiina viiri ba daare-ka na?  

Kandwa-zana de maa wó ɡuri  

ya na tiɡi mɛ to,  

se ya vo ya to jei-ɡaa ne na?  
5 Ko ná ye puseŋ-nyena bam,  

ba ŋwea pwooni dem  

wó pɔpɔ de dwei mo.  

Ba min-voɡo pwooni daa bá zaŋe wɛɛne.  
6 Ba vwoa yam wo pwooni  

yeini de ji lim mo,  

ye ba min-zwoŋo kom de dwei.  
7 Ba daane ba nɔne ba na-baara yam  

bwom yerane mo.  

Ba kwea yam mo de-ba teɡa ne.  
8 Ba nɛ sem yeini se ja-ba se vo  

se de ɡwoŋo wone,  

pa se ba maŋe da.  
9 Kalanchoɡo mo yɔɔre  

ko sɔ ba naɡwola,  

pa se ba ware ba tete se ba vere.  
10 Ŋona de ka kaleiro mo  

ba seiɡi teɡa kam ne,  

se ka ja-ba ba chwoŋa kam ne.  
11 Lɛɛro dwi dwi mo fuɡi-ba  

jei maama ne,  

pa se foone tiini de jeɡe-ba.  
12 Ba dam maa laɡe de jei,  

kana na jeɡe-ba to ŋwaane.  

Ba ná tiri ba to teɡa ne,  



lɛɛro mo wó ba ba baŋa.  
13 Jawe-chɛɔ wó di ba yera yam  

daa kadwoŋi,  

pa se ba ya-nɔna yam moore,  

ye toone de ja-ba.  
14 Ba yɔɔre ba fe-ba mo  

pa ba nwoŋi ba vwoa ne,  

mɛ ba ya na jei de yazura to,  

se ba vo ba te dam toone.  
15 Nɔn-ɡɛ maa zoore  

ba vwoa yam wone,  

ye chilibuɡu mo ba kwei ba lwo da.  
16 Puseŋ-nyena bam nye de  

teeni delo kuru de de nɛ sem  

na kwaare to mo.  
17 Ba yere yɔɔre de saare mo  

loɡo baŋa ne,  

ye nɔɔn-nɔɔno daa ba ɡuli ba ɡula.  
18 Ba zeili-ba mo  

pa ba nwoŋi pwooni wone,  

ye ba zo lim wone.  

Ba yɔɔre ba le-ba loɡo kom wone mo.  
19 Ba maa wo daare dwi ba teo kom ne,  

se ko jwa bwoŋi ba yere.  
20 Nabiina maama ye yaau mo  

de kolo na yi puseŋ-nyena bam to,  

ko ná ye balo na zoore  

wɛ-zoore seeni to  

de balo na zoore  

wɛ-puli seeni to de.  
21 Cheɡa ŋwaane to,  



wɛleere-keira na wó ɡuri tei to  

mo konto.  

Ba sam dem wó chɔɡe mo,  

ba na yeiri Wɛ to ŋwaane.”  

19 

Job na leiri tei to  

1 Job ma leiri o we:  
2 “Abam laɡe se á tɔɡe  

á botare bia bam ŋwaane  

á pa ko zo a yera  

á vo á maŋe yein-seeni mo?  
3 Chaveera ta ba jeɡe abam  

de á na bwɛ-ne kuni fuɡa tento to na?  
4 Ko nam ná seene ko ye cheɡa we  

amo tusi mo,  

ko wó taa ye amo yu-wɔrɔ mo,  

se ko dae abam yiɡa.  
5 Abam boŋe se á bere á tete mo  

amo baŋa ne.  

Á ta maa pae ko ye amo tusim ŋwaane mo a nɛ a chaveera.  
6 Nam lɔre-na we ko ye Wɛ yiɡa mo  

pa yaara yanto maama ba a baŋa.  

Wonto mo cheɡe kalanchoɡo  

se o ma o ja-ne.  
7 Amo ná laare mo we,  

‘Vuvuɡa tu a baŋa!’  

nɔɔn-nɔɔno ba leiri-ne.  

A nam ná beeri wolim,  

ba ba pae a jeɡe cheɡa.  



8 Wɛ cheɡe a yiɡa mo se a yé na chwoŋa a tɔɡe da a kɛ.  

O ma daare o pa lim kwoli  

a chwei sem maama.  
9 O jaane a zula maama mo o jwoŋi  

o daare-ne o zeɡe bwori,  

se a daa yé taa jeɡe paare a di.  
10 O maa yɔɔre o maɡe-ne o de teɡa ne,  

pa se a jei.  

Ko ta ná ye teena yalo a ya na jeɡe to,  

o vaŋe-ya o ɡɔ o yaɡe mo,  

ne ba na ke tei de tio kolo  

ya na jeiri ko zeɡe to.  
11 O ban-lom dem wo amo baŋa ne mo,  

ye o jeeli amo o ke balo  

na ye o dona to wone.  
12 O jar-keira bam ɡwɛ de dam mo  

ba beena.  

Ba yɔɔre ba kwɛ chwoŋa mo  

ba tiŋi se ba yi amo,  

ye ba chwi ba vwoa  

ba ɡilimi-ne ba ke tetare ne.  
 

13 Wɛ ta ke se amo de a chorro tem  

taa ware daane mo,  

se a badwonna de a fara  

de nwoŋi a kwaɡa ne.  
14 A chorro maama duri ba daare-ne mo.  

A badwonna de ma swei a swia.  
15 Amo sɔŋɔ veira de a tontoŋ-kana bam maama laam nii-ne  

se a taa ye sa-teeno mo a pa-ba.  
16 Amo ná bwoŋi a tontoŋeno wolo,  



kotu bá sɛ se o leiri-ne,  

de a na tiini a lwoori‑o  

se o duri a ŋwaŋa tei to de.  
17 A ná sii a yera vio,  

ko lwoi a kaane momwa ne mo.  

A diɡa tiina maama de neese-ne  

pa ba duri ba daare-ne mo.  
18 Bu-balwa tete lɔŋe-ne mo.  

A maa ná zaŋe wɛɛne,  

ba jeɡe-ne ba ke ba mɔna.  
19 A badwoŋ-swonnu maama de  

daa vae a ni taane,  

ye ba duri ba daare-ne.  
20 Amo yɔɔre a di maama mo a ti  

a daare kwi yerane.  

A momwa ta na sii to mo  

se ko daa dae ŋwea mo amo jeɡa.  
 

21 Amo badwonna bam, ja!  

Kwaane-na se á duri a ŋwaŋa,  

se Wɛ yɔɔre o maɡe-ne  

o de teɡa ne mo.  
22 Bɛŋwaane mo abam de pare-ne  

se á ja nenɛɛne Wɛ na ke tei to?  

Ko na tiini ko chɛ amo yera ne tei to ta wo su abam yi na?  
 

23 Nɔɔno ya ná wó wane a ni taane  

dento o popone o tiŋi tɔnɔ wone,  

ko ya wó taa lana dedɛ.  
24 Ba ná kwei luu ba sare-de  

ba ke peo yera ne,  

a botare bia bam ya wó taa wora  



taa wuu.  
25 Amo nam yei we wolo na bore  

o pa-ne to ŋwe.*  

Wonto maa wó zaŋe o ŋɔɔne  

o pa-ne se ko kweeli.  
26 Jaweo nam ná di a ya-nɔna yam mo ko ti de,  

amo ta wó na Wɛ  

ko tɔɡe a yera yanto wone.  
27 Cheɡa to, amo tete mo laɡe a na‑o  

de a yia, se ko dae we nɔn-ɡaa.  

A nam yɔɔre a jei a teena  

se a na‑o mo.  
28 Abam tɛ á tete ne we:  

‘Pa-na dé yɔɔre dé pare‑o dé ja.  

O tete mo jaane cham dento  

o ba o pa o tete.’  
29 Nam kɔre-na foone  

de Wɛ na laɡe o waare abam tei to!  

Wɛ wó tɔɡe o ban-lom dem baŋa  

o kwei o se-zɔɔ,  

pa se á lɔre we  

o seene o di nabiina taane.”  

20 

Zofara ni taane  

1 Naamatia tu Zofara ma ta o we:  
2 “Nmo taane dem yɔɔre  

de vevele a wo mo,  

ye ko maŋe se a daa ta taane  

a woli da,  

a boboŋa na daane-ne to ŋwaane.  
3 Nmo ni taane dem ye toro mo  

de pa-ne.  

Amo de nam wó da yi-poro ŋwaane  

a ta a ni a leiri‑m mo.  
4 Nmo nam yei ko na maŋe  

ko ye tei faŋa faŋa,  

ye ba bobo ba ke nabiina  

ba yaɡe teɡa kam baŋa ne to.  
5 Wopwolo kolo puseŋ-nyena  

na yeini ba nae to mo ti lela.  

Wɛ-lwɛɛna de na di ywoni delo to  

maa ba dáana.  
6 Ba wae ba zeiŋi ba vɔna  

se ya di wɛ-baŋa,  

naa ba kwoni ba yuni wɛɛne  

se te dwei wɛyuu kom de.  
7 De ko de, ba laɡe ba ba  

ba ji teero mo ba jei wuu,  

se balo ya na yei-ba to taa bwei we,  

‘Ba wo yein-seeni mo?’  
8 Ko wó ke-ba ne nɔɔno na dwɛ dendwɛ  

ye de kɛ lela tei to mo.  

Ba laɡe ba jei mo,  

nenɛɛne tete wo dendwa  

na ye tei to.  
9 Ba fara de ba sɔŋɔ tiina daa bá na-ba,  

ba daa na tera to ŋwaane.  
10 Puseŋ-nyena bam bia mo jeɡe  

se ba jwoori ba yiri jena yalo  



ba kwoa na vere yiniɡa tiina tei ne to.  
11 Cheɡa ŋwaane, ba ta ná wo  

ba nɔn-donne maŋa ne,  

ba wó ba ba te mo  

de ba dam maama.  
12 Lwarem kikia sona ya pae  

puseŋ-nyeno mo,  

pa o yɔɔre o jeɡe-ya o tɔna.  
13 O maa vae se ya ti o ni ne,  

ye o laam liri-de fee fee.  
14 O wodiu kom konto nam ná yi o wo,  

ko wó pipiri ko ji wo-ɡaa mo.  

Ko maa wó ji basankwea vea  

o puɡa ne.  
15 Ko ta ná ye jejeɡero telo  

kotu na liɡi puseŋa baŋa ne to,  

Wɛ nam wó pa o tɔne-te o yaɡe.  
16 O wó mu kapaa vea mo.  

Basankwea maa wó done‑o ka ɡo.  
17 Kotu bá di ywoni teɡa baŋa  

wo-laaro tem baŋa ne,  

ne te ná ye tooro de nayel-pepala  

na tiɡi yɔɔ ne bu-dura to de.  
18 O nam ta wó ɡa wonnu telo maama  

o na yaare te ŋwaane  

ye o wo di te ywoni to mo.  

O maa bá na o totoŋa yam nyɔɔre.  
19 Kokuri to, o tiini o bɛɛse yiniɡa tiina  

ye o daare-ba o zeɡe bwori.  

O ma vere sam delo o na wo lɔɡe to,  

se o taa zoore de wone.  



20 O nam bá toŋe o su o fera pa se o sii.  

O maa yeini o puuri wonnu telo maama o yi na su to.  
21 O ná di o ti, kolokolo daa ba daara.  

Mo kokuri, o wonnu bá dáane  

ye te jei.  
22 O ná maŋe o na kolo maama  

o ya na beeri to,  

lwia ta wó taa jeɡe‑o.  

Wo-chechɔɡɔ de maa wó tiini  

ko ja‑o.  
23 Puseŋ-nyeno wom ná wora o di  

o su o fera,  

Wɛ ban-lom dem wó ba o baŋa,  

pa se ko tiini ko chɛ o yera.  
24 Kotu ná kwaane se o duri  

o daare luuru jara zela,  

channa chichwei mo wó zɔ‑o.  
25 De na moore de maŋe  

o yera ne to mo o vaŋe-de  

o le o wo loro ne,  

ye de ni dem nyeena.  

Foone ma tiini de zo‑o.  
26 Lim wó yɔɔre de kwoli  

o lonne wonnu tem maama.  

Mini delo nabiina na wo ke to  

nam mo wó di‑o,  

ye de daare de zwɛ o jejeɡero  

telo maama na daare to kula.  
27 Wɛyuu kom wó bere o tusim dem mo jaja.  

Teɡa kam baŋa de maa wó pa maana we, o ke o chɔɡe.  
28 Na-fwaaro mo laɡe te chuuri  



te chwooli o sɔŋɔ kom te ja te jei  

Wɛ ban-lom dɛ dem ne.  
29 Puseŋ-nyeno wom na wó ba  

o ɡuri tei to mo konto.  

Wɛ mo maŋe o sɛ we  

konto taa tiɡa kotu ŋwaane.”  

21 

Job ni taane  

1 Job ma leiri o we:  
2 “Fɔɡe á cheiɡi-na taane delo a na jeɡe se a ta to,  

se ko pa amo bochare zuri.  
3 Zuri-na á yera se á cheiɡi a taane dem.  

Ko kwaɡa seeni, á laam wae  

á daa ta‑á jeɡe-ne á mɔna.  
4 Amo de nabiina mo jeɡe  

ni-kantɔɡɔ daane na?  

A na ware a tete se a ja to,  

ko dae ko chwoŋa ne na?  
5 Yɔɔre á nii-na amo,  

se á daare á ja á nia,  

ye á ta ta‑á teili á popwaano.  
6 Amo ná boŋe kolo na yi-ne to boboŋa,  

a naɡwola wó te mo.  

A yera maa sae pɔm-pɔm de foone.  
 

7 Bɛ mo tei pa puseŋ-nyena taa ŋwe  

ba dáana teɡa baŋa ne,  

ye ba fɔɡe ba nae dam  

pa de puli de pa-ba?  
8 Ba jei mo ye ba nae ba bia nɔn-keiri,  



pa ba dwi dem puli de pa-ba.  
9 Kolokolo ba daane-ba ba sam wone.  

Wɛ bane de nam ba zaŋe de-ba  

se o waare-ba.  
10 Ba naane tete de puli dedɛ mo  

de pa-ba,  

ye de dedoa de bá chaare  

ko puɡa ko yaɡe.  
11 Ba maa pae ba bia kare ba kwɛɛre mo  

ne pei-kɔɡɔ dwoŋi tei to.  

Ba bu-balwa bam sae mo  

ye kolokolo ba daane-ba.  
12 Ba maa jeɡe senyɛ de kwanno  

ba leeni lei.  

Ba ta wui wi mo ba ke sɔɔ  

ba ma di ywoni.  
13 Puseŋ-nyena bam ŋwea maama wone,  

ba yɔɔre ba jeɡe wo-laaro mo ba di,  

ye ba laam ba ba te ba tete toone.  
14 De ko de, ba ta tɛ de Wɛ mo we,  

‘Yaɡe dé yera!  

Dé yiɡa tera de n bera yam.  
15 Dam-fɔrɔ Tu wom ye wɔ mo  

pa ko maŋe se dé taa zuli‑o?  

Dé ná vei o tei dé ware‑o,  

bɛ nyɔɔre mo dé wó na?’  
16 Ko nam dae ba tete totoŋa  

baŋa ne mo  

ba wonnu vei yiɡa te pa-ba.  

Amo nam bá sɛ se a tɔɡe puseŋ-nyena bam konto bera yam.  
 



17 Puseŋ-nyena bam ŋwea pwooni nam yeini de dwei  

de pa-ba mo na?  

Ba yeini ba zo lɛɛro wone na?  

Wɛ yeini o tɔɡe o ban-lom dem ŋwaane  

o pa ko ni-ba mo na?  
18 Ko yeini ko ke-ba ne ɡa-korro  

naa swanno telo vio na kale  

ko jeɡe ko maa jia tei to mo na?  
19 Abam tɛ we,  

‘Wɛ wó pa wɛle-keiru bia  

ŋwe ba kwo wɛleera jene.’  

Ko ya maŋe se Wɛ yɔɔre o waare  

wɛle-keiru tete mo  

se o lɔre ko ni ne.  
20 Ko nam maŋe se kotu tete yia  

mo na o waarem,  

se o nyɔ Dam-fɔrɔ Tu wom  

ban-zɔŋɔ na-zoŋa kam wone.  
21 Kokuri o ŋwea da yam ná tu  

ya kweeli ye o te,  

o yiɡa daa tere o kwaɡa kam wone.  
 

22 Wɔ mo yi se o wane  

o bere Wɛ yeino?  

Kokuri Wɛ mo bore nɔɔna maama,  

de wɛyuu dedɛɛra bam de.  
23 Nɔɔno wodwoŋi wae  

o jeɡe o yazura taa,  

se o laam vo o te de-ya  

ye kolokolo ba fɔɡe ko daane‑o.  
24 Kotu ye-daa ta nuɡi lanyerane,  



ye o yera de dana chekke  

ne nɔn-doŋo tei.  
25 Nɔɔno wodwoŋi de maa wó wane o te  

ye o ya maŋe o ba jeɡe teena.  

Kotu wo di ywoni o ŋwea wone  

de fenfee de.  
26 Ko nam na ye tei to,  

ba maama teɡe mo,  

ye ba tiɡi daane teɡa kuri ne.  

Tóa mo wora ka mu  

ba maama yera yam.  
 

27 Amo nam lɔre boboŋa yalo  

á na boŋe á pa-ne to.  

A yei we á yɔɔre  

á boŋe amo chɔɡem mo.  
28 Abam nam kare á tɛ we,  

‘Nɔn-yum sɔŋɔ kom laam  

wo yein-seeni mo?  

Puseŋ-nyena bam ya na zoore mɛ to daa bɛ?’  
29 Abam ta wo lare de balo na kare  

ba beeri jei maama ne to  

se ba ta kolo na wora to  

ba bere abam na?  
30 Ba wo pɛ se á maane we,  

Wɛ ná pɛ se lɛɛro ba nɔɔna baŋa  

o ban-lom dem ŋwaane,  

nɔn-balwaaro yeini ba lu  

o waarem dem wone mo na?  
31 Nɔɔna ba sɛ se ba ɡwi puseŋ-nyeno de o tusim kikia.  

Ba nam ba yiri jene  



kotu wɛleera ŋwaane.  
32 O nam ná teɡa, ba yeini ba keeri  

o lua lanyerane,  

ye ba fɔɡe ba yere o yibeeli.  
33 Ba wó suli kotu bwol-laao wone mo,  

ye teɡa kasolo kom tete bá daane‑o.  

O lua kam de wó neene mo  

de kɔ-fɔrɔ.  
34 Ko na seene ko ye konto to,  

abam nam wó ke tetɛ mo  

á da á ta-yɔɔro tem ŋwaane  

á zuri amo bochare?  

Á na leiri a taane tei maama to  

ye á ɡane-ne mo!”  

22 

Elifaza ni taane  

1 Teman tu Elifaza daa ta ma ta o we:  
2 “Nabiinu jeɡe bɛ nyɔɔre mo o pae Wɛ,  

o ná maŋe o ye swa tu  

tei maama de?  
3 Nmo ná yɔɔre n ye cheɡa tu,  

Dam-fɔrɔ Tu wom yiɡa  

wó taa wo n wone mo na?  

Tusim ná tera n ŋwea maama wone,  

Wɛ wó na nyɔɔre n baŋa ne na?  
4 Wɛ na bwɛ nmo tei to,  

ko ye n na kɔre‑o to ŋwaane mo na?  

Konto ŋwaane mo o laɡe  

o di n taane na?  



5 Ko nam dae konto!  

Cheɡa to, n lwarem kikia tiini  

ya daɡa,  

ye n wɛleera de ɡaale.  
6 Nmo fe n chorro se ba tiŋi daare  

n jene ŋwaane,  

ye n vere ba ɡwaaro kafɛ ŋwaane  

n daare-ba pa ba zeɡe bwori.  
7 Ko ta ná ye balo na buɡi to mo,  

n ve se n pa-ba na.  

N ma‑n vane balo kana na jeɡe-ba to wodiu.  
8 Nmo ya seene n ye dedɛɛro  

ye n tei teɡa.  

N ma‑n zoore ka baŋa ne  

ye nɔɔna neɡe‑m.  
9 De ko de, n ve se n woli kadeina,  

ye n pa ba viiri de je-yaara.  

N ma‑n bɛɛse botara n woli da.  
10 Konto nam mo tei pae n cham ba fɔɡe de tia,  

ye foone pɔpɔ de ja‑m.  
11 Ko ma pa se lim kwoli‑m  

pa n ba nae chwoŋa.  

Na-fɔrɔ de maa yeini ko ba  

ko lini n jei sem.  
12 Wɛ seene o wo wɛyuu ne mo  

baŋa baŋa.  

Ta fɔɡe n nii chalechwe sem  

na wo wɛɛne tei maama to.  
13 Nmo nam tɛ we,  

‘Wɛ wó wane o lɔre kolo  



na jeɡe ko toŋe to na?*  

O wó ke tetɛ mo o di debam taane,  

yibiri na kwoli‑o to ŋwaane?  
14 Kunkwon-lilirru kwoli‑o mo  

pa o ba nae debam.  

O ta maa kare wɛyuu siseina yam ne o via.’  
15 Nmo nam bá yaɡe faŋa faŋa chwei sem tɔɡem,  

ne wɛle-keira na maŋe ba ke tei to na?  
16 Banto teɡe mo ye ba dɛ wo yi.  

Na-fɔrɔ mo tu ko chwooli-ba  

ko ja jei,  

pa se ba daa ba jeɡe zeɡa jei.  
17 Ba déem ve Wɛ mo ye ba we,  

‘Yaɡe dé yera chemm!  

Dam-fɔrɔ Tu wom wó wane debam  

o ke bɛ mo?’  
18 Ko déem nam ye Wɛ mo pɛ-ba wo-laaro,  

ye te su ba sam dem maama.  

Amo nam bá sɛ se a tɔɡe puseŋ-nyena bam konto bera.  
19 Nɔn-ŋona wó na puseŋ-nyena chɔɡem,  

se ba taa chaka de wopwolo.  

Balo na jeɡe cheɡa to  

wó taa mɔne-ba ye ba we,  
20 ‘Dé dona bam jei,  

ye mini zwɛ ba jejeɡero  

telo na daare to maama.’  
 

21 Konto ŋwaane, sɛ n pa Wɛ  

se ko pa n bochare zuri.  

Konto baŋa ne mo  

n wonnu maama wó yɔɔre chwoŋa  

te pa‑m.  
22 Sɛ se n jwoŋi Wɛ bera yam,  

se n daare n kwei o ni taane dem  

n ke n bochare ne.  
23 Nmo ná pipiri n jwoori  

Dam-fɔrɔ Tu wom tei ne mo,  

nmo wó na n tete.  

N nam jeɡe se n le puseŋa kikia maama n sɔŋɔ ne,  
24 se n daare n kwei n sabu-seŋa  

n dole n yaɡe teɡa ne.  

Ka ná maŋe ka lana  

ye ka nwoŋi Ofiri de,  

kwei-ka n yaɡe nabara kandwa  

tetare ne.  
25 Dam-fɔrɔ Tu wom tete laam mo  

wó leiri o ji n sabu-seŋa,  

de n lu-nyenno telo na seene  

te ye chekke to.  
26 Nmo ná ke konto,  

n laam wó di ywoni  

Dam-fɔrɔ Tu Wɛ wom ŋwaane,  

ye n yuu zeiŋi wɛɛne o yiɡa ne.  
27 Nmo ná lwoori kolo maama o tei ne,  

o wó cheiɡi n lworo kom.  

N ta wó ke n su n na pwooli  

se n ke kolo maama n pa‑o to.  
28 Nmo ma‑n ná boŋe n ja se kolo ke,  

ko jei da mo.  

Pwooni wó taa tiɡi n yiɡa ne  

se n ta‑n wae n tɔɡe chwoŋa.  



29 Nɔɔna ná to teɡa ne, ye n ná taɡe we,  

‘Pa ba zaŋe wɛɛne’,  

Wɛ wó seene o zeiŋi balo  

na tu ba tete to wɛɛne.  
30 Ko ná maŋe ko ye wolo  

na ba jeɡe bora to,  

Wɛ wó jwoŋi‑o o yaɡe,  

nmo je sem na toŋe chekke to ŋwaane.”  

23 

Job ni taane  

1 Job ma leiri o we:  
2 “Zem tento to,  

a yɔɔre a poone dedɛ mo,  

a bane na wɔe to ŋwaane.  

Wɛ tiini o pa ko zo a yera,  

de a na suuri tei maama to.  
3 Amo ya ná yei mɛ a na wó vo  

se a na‑o,  

a ya wó vo o na zoore mɛ seeni to,  
4 se a tole a taane dem a bere‑o,  

se o lɔre ko na seene ko ke amo tei to.  
5 A laam maa wó lɔre o na jeɡe kolo  

se o leiri o pa-ne to,  

ye a ni o ni taane dem kuri.  
6 Amo ya ná zeɡe Wɛ yiɡa ne,  

o ya wó kwei o dam-fɔrɔ kom  

o ma o maɡe ni-kantɔɡɔ de amo na?  

Kɔtaa! O nam wó cheiɡi kolo  

a na jeɡe se a ta ded‑o to mo.  



7 Dáane mo wolo na jeɡe cheɡa to  

wó na chwoŋa  

se o tole o taane o bere Wɛ.  

Konto to, Wɛ laam wó bore o pa-ne,  

se a taa tei a tete taa wuu.  
 

8 Nii-na! Amo ná vei wɛ-puli seeni  

se a beeri‑o, a bá na‑o da.  

A maa ná kɛ wɛ-zoore seeni de,  

o tera dáane.  
9 O ta ná vei jaɡwia seeni naa jazem seeni se o taa toŋa,  

amo ba na‑o dáane de.  
10 Wonto nam yei amo na-veili maama.  

O wora o faŋe-ne mo o nia,  

ye o ná ke konto o ti,  

amo wó taa ye chekke mo  

ne sabu-seŋa dwoŋi to.  
11 Amo de nam tɔɡe o nɛ-bwora kam chekke mo.  

A maa wo ywori o chwoŋa kam wone.  
12 A yeini a ke a tɔɡe o nia yam  

na bere tei to mo.  

A maa ke o ni-botare sem  

a boboŋa ne,  

ne se ye a ni-wodiu mo tei.  
13 Wɛ nam ye o yera mo,  

ye nɔɔn-nɔɔno ware o yiɡa  

se o che.  

O ke kolo maama o boboŋa  

na laɡe to mo.  
14 O wó ke kolo maama o na boŋe o ja  

se o ke de amo to mo o ti.  



Wonnu dedɛ daa ta daare  

se o ke amo baŋa ne,  

ne o boboŋa yam na ye tei to.  
15 Konto nam mo pae se a tiini  

a fona o yiɡa ne.  

A ná boŋe boboŋa o seeni,  

foone wó ja-ne mo.  
16 Dam-fɔrɔ Tu Wɛ wom pɛ se  

amo vɔna pare mo,  

o na jeɡe-ne o fuɡa to ŋwaane.  
17 Amo nam na jei yibiri wone  

ye lim kwoli a yibia maama to,  

a ta bá maŋe da chemm.”  

24 

Job ta ma ta o we:  

1 “Bɛŋwaane mo Dam-fɔrɔ Tu Wɛ wom wo kwei maŋa o tiŋi  

se o ma o di nɔn-balwaaro taane?  

Bɛ mo ke ye balo na sɛ‑o to  

beeri o borem da yam ba ɡa?  
2 Nɔɔna swoi se ba taa di ba zoore  

ba dwonna siseina wo,  

ye ba daare ba vere ba dwonna vara ba jeɡe ba kɔna.  
3 Ba ta vere botara bonɛ mo  

ba kale ba ja viiri,  

ye ba daare ba jwoŋi kadeina nabɛ jena ŋwaane.  
4 Ba yeini ba yiɡi nabwona mo  

se ba ywori chwoŋa ne,  

ye ba fe yiniɡa tiina maama  

pa ba duri ba seiɡa.  



5 Yiniɡa tiina wó taa kare kaɡoa yuu ne ba beeri wodiu,  

se ba de ba bia taa di,  

nenɛɛne kaɡoa wo bonɛ  

de na ke tei to.  
6 Ba laam maa wó taa vei pwoli wone  

se ba zaɡe se wodiiru tem.  

Ba ta maa vei puseŋ-nyena kare ne  

ba lare mena.  
7 Tete ne ba ta tiɡi waaro yiɡa ne mo bwori,  

ba na ba jeɡe woŋo se ba ma kwoli ba tete to ŋwaane.  
8 Ba wó taa kare peero tem  

ɡuɡworru ne mo ba seiɡa,  

ye do-fɔrɔ maɡe-ba, ba na ba jeɡe dalem jei to ŋwaane.  
9 Nɔɔna ná jene sabu ba pa yiniɡa tiina,  

ba laam wó vere ba bia mo  

jene dem ŋwaane,  

ko ná maŋe ko ye kadeim bu de.  
10 Yiniɡa tiina kare ba vei bwori mo,  

kolokolo tere ba yera ne.  

Ba maa toŋe kare wone  

de kan-wea.  
11 Ba yeini ba kane Olivi tio-bia  

se nuɡa nwoŋi,  

ye ba daare ba ŋoke Vini tio-bia  

se sa-doora taa nwoŋa.  

De ko de, na-nyɔm ta jeɡe-ba mo.  
12 Nɔɔna dedɛ mo tiɡi teo kom pwoli ne,  

ye ba vuvuna de cham,  

ba na nɛ zonne ye ba laɡe ba te to ŋwaane.  

De ko maama de,  

Wɛ ba bwɛ wɛle-keira bam.  



 

13 Nɔɔna badwonna yɔɔre ba chuli pwooni dem mo.  

Ba maa vae se ba taa tɔɡe  

de chwei sem.  
14 Wɛ dem ná yeini de zwori de ti,  

nɔn-ɡora jeɡe yiniɡa tiina  

de nabwona mo ba ɡoe.  

Badaara maa kare ba ŋɔne  

nɔɔna wonnu tete ne.  
15 Baara badwonna maa jei  

ba cheiɡa se teɡa yi,  

se ba beeri nɔɔno wodwoŋi kaane ba peini ded‑o.  

Kokuri ba boŋe we tete ne mo  

nɔɔn-nɔɔno bá na-ba,  

ba na seiɡi ba yibia to ŋwaane.  
16 Tete ne mo venverena zoore  

nɔɔna sam wone ba vere-ba.  

Se ko ná ye wea ne,  

ba pe ba ni mo diɡa ne,  

ba na vae pwooni dem to ŋwaane.  
17 Banto maama swoi yibiri maŋa mo  

ba dwoi pwooni dem,  

Ba nam me de lɛɛro telo na yeini te tɔɡe de yibiri te tui to mo.  
 

18 Abam nam tɛ we:  

Puseŋ-nyena bam nam ba dáana,  

de na-fɔrɔ na kale-ba ba ja ba jei.  

Ko ná ye teɡa kalo  

ba na jeɡe ba vare to,  

Wɛ sɔɔle lwarem mo o yaɡe  

ka baŋa ne.  

Nɔɔn-nɔɔno ba vei o toŋe  



ba kare sem ne.  
19 Ne teɡa kam wulim na pae se nyɔnɔ we tei to,  

konto mo toone de yeini de li  

wɛleere-keira dwi maama.  
20 Kaana balo na loɡe-ba to tete  

de yeini ba swei ba ni ne mo.  

Tóa mo mu-ba teɡa kuri ne,  

ye nɔɔn-nɔɔno daa ba ɡuli ba ɡula.  

Konto to, puseŋ-nyena nae ba chɔɡem,  

ne teeni delo ba na ɡwoni  

ba de teɡa ne to mo.  
21 Nɔn-balwaaro tem konto  

ke ba chɔɡe kadeina yiɡa.  

Ba ba fɔɡe ba duri ba ŋwaŋa kɔtaa!  
22 Wɛ nam mo mae o dam  

o jaane dedɛɛra.  

O ná zaŋe ba baŋa ne,  

ba ŋwea daa dae kolokolo.  
23 Wɛ wae o yaɡe-ba  

pa ba jei de wo-zuru.  

O yi nam paɡe ba baŋa ne mo  

ye o yere ba kikia maama.  
24 Ba wó taa diini baŋa  

maŋa fee wone mo,  

ye ba pɔpɔ ba jei bedwe baŋa ne!  

Ba laam maa wó to teɡa ne,  

ne vɔɔro telo na siiri to,  

naa ba na zaɡe wodiu kolo ba de teɡa ne ye ko kwaare to mo.  
25 Amo nam na taɡe kolo maama to  

ná dae cheɡa,  

wɔ mo wae o bere we  



a ye vwa-fɔro?  

Á boŋe we a ni taane ye kafɛ mo na?”  

25 

Bilidad ni taane  

1 Suuhi tu Bilidad ma leiri o we:  
2 “Paare dim de fon-kɔrɔ  

ye Wɛ mo tei-te.  

Wonto mo pae wonnu tɔɡe chwoŋa  

wɛyuu baŋa jei sem ne.  
3 Nɔɔn-nɔɔno ware Wɛ jar-keira bam ni se o ɡa o ti.  

Jei wora Wɛ pwooni dem  

na wo yi da na?  
4 Nabiinu wó ke tetɛ mo  

se o na cheɡa Wɛ yiɡa ne?  

Kaana na loɡe balo to wone  

wɔ mo jeɡe wo-pwoŋo chekke?  
5 Wɛ nam nii chana kam pwooni  

we de ba jeɡe dam.  

O maa pae se chalechwe sem pwooni de ye kafɛ.  
6 Nabiina laam wó taa jeɡe kuri mo  

o tei ne?  

Ba nam nye de kanzwa  

de kaloro mo o yiɡa ne.”  

26 

Job ni taane  

1 Job ma leiri Bilidad o we:  
2 “Nmo boŋe we n zeini  

balo vɔna na pare to mo na?  



N ma‑n pa se balo na bwona to  

dam jwoori na?  
3 Nii kwea yalo dwi n na kwei  

n pa wolo swa na muri to!  

N seene n bere we  

n yi poore lanyerane!  
4 Wɔ zeinim mo pɛ n ta  

n ni-botare sento maama?  

Wɔ boboŋa mo n tɔɡe ya ŋwaane  

n ŋɔɔne konto?  
 

5 Chira tiɡi churu ne mo  

ye ba yera sae.  

Ba maa wo na-fwaaro tem kuri ne  

ye foone jeɡe-ba.  
6 Churu tete tiɡi bwori mo Wɛ yiɡa ne.  

Chɔɡem jei sem konto  

maa wo seiɡi o yia ne.  
7 Wɛ lware wɛyuu kolo na jeeri baŋa seeni to o ke ko jeiɡa ne,  

ye ko wo daŋe kolokolo baŋa ne.  

O ta ma kwei loɡo baŋa o pale da,  

ye ko wo cheili kolokolo yera ne.  
8 Wɛ nam ta laɡe doa na bam maama mo  

o vɔ o ke kunkwonnu tem wone.  

De ko de, te ba pia  

se te na bam taa nwoŋa.  
9 O ta maa yeini o pa kunkwoŋo  

li chana kam na peere to.  
10 Naneo kom baŋa ne mo  

o lɔ siseini o kaare-ko,  

se ko pɔɔre pwooni de lim daane.  



11 Wɛ ná baɡe o kwora,  

ywoa yalo na teili wɛyuu kom to  

yeini ya ziziŋi mo,  

ko na sɔɔre ya yera to ŋwaane.  
12 O mɛ o dam dem mo o  

wane naneo kom o ja.  

O ta ma tɔɡe o yi-poro kom baŋa ne  

o maɡe naneo wo juru Rahaba  

o chochoɡe.  
13 O na sii o momwa vio to,  

teɡa yibia peere mo.  

O jeŋa ta ma zɔ naneo wo  

basankwe-kenkaɡele dem  

na duri se ka lu to ka ɡo.  
14 Wɛ kikia yam konto nam bere  

o dam chicheiro yerane mo.  

Ko bere we o waase teɡa-teɡa  

se dé wane dé ni ko kuri.  

Se o laam ná baɡe de kwor-dɛa,  

o dam dem wó kɛ jeŋa mo.”  
 

27 
1 Job ta ma tole o taane dem o we:  

2 “Amo duɡi Ŋwea Tu Wɛ wom yere ŋwaane we,  

a bá sɛ vwa kɔtaa.  

Dam-fɔrɔ Tu Wɛ wom nam ve  

se o bore cheɡa mo o pa-ne.  

O ma pa se a yera laam mo ɡɛa a tete.  
3 Amo ta na lwoori a ŋwe,  

ye a sii Wɛ vio to,  



4 amo bá sɛ se ta-yɔɔro  

tɔɡe a ni ya nwoŋi,  

naa se a ma a ni a fɔ vwa.  
5 Amo bá fɔɡe a sɛ we abam mo tɛ cheɡa amo baŋa ne.  

Ko ná ye se a te mo de,  

amo ta wó taa zeɡe de a cheɡa mo.  
6 Amo ta wó taa bere we  

a jeɡe bora mo ye a bá yaɡe.  

A ŋwea maama wone,  

a boboŋa tɛ ya bere-ne we  

a jeɡe cheɡa mo.  
 

7 Wɛ wó pa se a dona ji  

ne puseŋ-nyena na ye tei to,  

se balo na dwoni de amo to  

de yaare ne wɛle-keira mo tei.  
8 Wɛ-lwɛɛna bam konto teena  

nam wó ti mo  

ba ŋwea kweelim maŋa ne,  

Wɛ na laɡe o le ba momwa  

se ba te to ŋwaane.  
9 Ba lɛɛro maŋa kam konto ne,  

Wɛ daa wó cheiɡi ba keira na?  
10 Banto yeini ba di ywoni Dam-fɔrɔ Tu Wɛ wom ŋwaane na?  

Ba keeri ba jare‑o maŋa de maŋa mo na?  
11 Amo wó maŋe Dam-fɔrɔ Tu Wɛ wom  

na toŋe tei to a bere abam.  

A nam bá seiɡi o boboŋa yam  

á yiɡa ne.  
12 Nii-na! Abam tete nam maŋe  

á na wonnu tento.  



Bɛ mo kea ye á daa jeɡe ta-yɔɔro á ŋɔɔna?  
 

13 A laɡe a bere abam Dam-fɔrɔ Tu  

Wɛ wom na jeɡe boboŋa  

se o ke puseŋ-nyena tei to.  

Nankɔ-nyena na wó ɡuri tei to  

mo tento.  
14 Ba bia kɔɡɔ ná maŋe  

ko daɡa tei maama de,  

ba maama wó te jara wone mo.  

Ba kwaɡa kam de nam bá taa nae wodiiru ba di ba sui.  
15 Ba bia balo ta ná daare,  

jaweero mo wó ɡo-ba,  

ye ba kadeina bá keeri ba lwi.  
16 Puseŋ-nyena wae ba lae  

lu-nyenno wonnu,  

pa te daɡa ne teɡa kasolo tei to.  

Ba ta wae ba kwaleme  

ɡwaaro dedɛ ba tiŋa.  
17 Nɔn-ŋona nam mo wó kwei  

ba ɡwaaro tem ba zo,  

ye ba daare ba pɔɔre ba lu-nyenno  

wonnu tem ba pa daane.  
18 Ba na yeini ba lɔ sam delo to  

nye de keilimuni na sɔ pworu telo to mo.  

De bá dáane ne vwoa yalo  

yerena na chwi to mo.  
19 Wɛle-keiru konto dwoŋi  

wó wane o peini se o dɔ.  

O maa ye nadum  

ye o jejeɡero tem daɡa.  



O nam daa bá taa ye konto.  

O na wó puri o yia maŋa kalo ne to,  

de o jejeɡero tem ti te daare‑o.  
20 Chanɛɛre wó ba o baŋa,  

ne na-fɔrɔ na wuuri ba kɛ tei to mo.  

Vo-fɔrɔ de maa wó ba tete ne  

ko chaale‑o ko ja jei.  
21 Vio mo wó nwoŋi wɛ-puli seeni  

ko ba ko kale‑o ko ja ko kɛ,  

pa o daa tere o ya na wo mɛ to.  
22 Vio kom nam wó taa tiini  

ko maɡe‑o ko ba yaɡa,  

ne o ná maŋe o kwaane  

o duri tei maama se o lu de!  
23 Vio kom laam maa wó yeeri‑o,  

ye ko daare ko chweese‑o  

o yaara yam ŋwaane.”  

28 

Yi-poro chekke taane  

1 Lu-nyenno ye ba ko-te  

ba le teɡa kuri ne mo.  

Jei maa wora ba na vei  

ba kwɛ sabu-seŋa da  

se ka taa ye chekke.  
2 Luuru de ye ba ko-te  

ba le teɡa kam ne mo.  

Ba maa nyeene channa-seŋa  

ba le peero yera ne.  
3 Nabiina nam lui teɡa kam mo  



ba zoore kuri kuri,  

ye ba zei min-zwonnu se ba taa pae pwooni nye lim wone,  

se ba beeri jejeɡero tem konto yibiri jei ne.  
4 Ba vei yiɡa yiɡa de nabiina  

na zoore mɛ to mo,  

ba lui bɔɔne ba zoore  

teɡa kam kuri ne.  

Ba maa kwei ŋone ba de da  

ba zuula ye ba toŋa.  

Bimbeera ná tɔɡe jei sem konto  

ba maa kɛa,  

ba yeiri totoŋa yam konto ni ne.  
5 Ko ná ye teɡa kam baŋa,  

wodiiru yeini te ke da mo.  

Ka kuri dem seeni nam ye  

ba kwei mini mo  

ba ma ba yare kandwa yam.  
6 Dáane mo ba wó le Safira  

kandwa-nyenno peero tem ne.  

Sabu-seŋa kandwa de maa wo  

ka kasolo kom wone.  
7 Maaro de kawuli yia ware ya na  

ya yi jei selo nɔɔna bam konto  

na vei ba toŋe da to.  
8 Nywonnu de kaɡo-vara tete  

ba nɔne te nɛ  

chwei sem konto baŋa ne.  
9 Nabiina mae ba jea  

ba yare kandwa-kamuna,  

ye ba daare ba ɡuri peero  

te kuɡu jei ne ba dole ba yaɡa.  



10 Ba ta wae ba lui bɔɔna  

ba tɔɡe peero wone ba kɛa.  

Ba maa nii ba nae jejeɡero teɡa kam kandwa wone se ba le-te.  
11 Ba ta buŋa ba lɔra bwi kuri  

na puli mɛ seeni to.  

Ba maa jaane wonnu telo  

ya na seiɡi to  

ba pa te nwoŋi pwooni.  
12 Ko nam ná ye swa chekke,  

yein-seeni mo dé wó vo  

se dé na-ya?  

Yei ne mo dé wó vo  

se dé beeri yi-poro jeiɡa?  
13 Nabiina nam ware  

se ba lɔre ko kuri ba ti.  

Ba maa bá na-ko loɡo baŋa ne  

mɛ nɔɔna na ŋwe to.  
14 Na-fwaaro telo na wo teɡa kuri ne to we,  

“Á bá na-ko ywo-seeni.”  

Naneo kom de maa tɛ ko we,  

“Ko tere amo tei ne.”  
15 Nabiina bá wane ba ɡa sabu-seŋa  

ba ma ba yeiɡi-ko,  

naa ba kwei lu-nyenno  

ba ma ba leini-ko.  
16 Ko ná maŋe ko ye sabu-seŋa kalo  

na lana ye ka nwoŋi Ofiri to,  

naa kandwa-nyenno dwi dwi,  

n bá-n wane n kwei-te  

n maŋe de yi-poro.  
17 Sabu-seŋa de ɡelaase-laaro  



de wo yi-ko.  

N ta bá-n wane n kwei sabu-seŋa zoŋa n ma n leini-ko.  
18 Ko maa ná ye Korale kandwa-ŋona,  

naa kandwa-nyenno dwi maama,  

te dunni bá maŋe de yi-poro  

na ye tei to.  
19 Topazi kandwa-nyenno telo  

na nwoŋi Kusi to  

bá wane ya maŋe de-ko.  

Sabu-seŋa ná maŋe ka lana tei,  

n bá‑n wane n kwei-ka  

n ma n leini yi-poro.  
 

20 Swa chekke kuri nam puli  

yei ne mo?  

Yei ne mo dé wó vo  

se dé beeri yi-poro jeiɡa?  
21 Ko seiɡi nabiina de vara dwi maama yibia ne mo,  

de zuna balo na kare ba jaane wɛyuu ne to de yibia ne.  
22 Churu de toone de yeini ba tɛ we,  

“Yi-poro soswea yerane mo  

to dé zwa ne.”*  
23 Wɛ yerane nam mo yei  

chwoŋa kalo na yi-ko to.  

Wonto mo yei ko kuri  

na nwoŋi mɛ to.  
24 Kokuri o nii o nae teɡa baŋa  

nia yam maama mo.  

O maa maane kolo maama  

na ke loɡo baŋa ne to.  

25 Wɛ déem pɛ vio kom dam  

se ko taa dola,  

ye o fɔɡe o maŋe doa na bam  

se o nii ba na wó taa ye tei to.  
26 O ma le ni o pa doa kam  

se ka taa sɛ ka nena,  

ye o daare o lɔ chwoŋa o tiŋi  

se do-napana taa tɔɡe da  

ye ka baɡa.  
27 Maŋa kam konto ne mo o nii o na  

yi-poro na ye tei to,  

ye o maane we ko tiini  

ko jeɡe kuri lanyerane.  
28 Wɛ laam ma ta de nabiina we,  

“Nii-na! Nɔɔno wolo ná kɔre Baŋa Wɛ,  

kotu seene o ye swa tu mo.  

Wolo maa na lɔŋe lwarem to  

mo bere we o yi poore.”*  

29 

Job na taɡe kolo o kweeli to  

1 Job daa ma twoŋi o taane dem wone o we:  
2 “Faŋa kam ye Wɛ déem nii  

amo baŋa ne to,  

da yam konto ya ná wae ya jwoora,  

ko wó taa lana.  
3 Maŋa kam konto ne,  

Wɛ déem wo a tei ne,  

pa a ná vei lim wone de, foone tera,  

                                                           

 *28:28 Memaŋa 9:10 



Wɛ pwooni na wo a tei ne to ŋwaane.  
4 A nɔn-donne maŋa kam ne mo konto,  

ye Wɛ lɔ o wo o bere-ne  

pa se a sɔŋɔ kom na yazura.  
5 Maŋa kam konto ne Dam-fɔrɔ Tu wom wo amo tei ne,  

ye amo bia yɔɔre  

ba kaare a maama ba pu.  
6 Amo naane déem puli pa nayela  

ba jeɡe totoŋe a sɔŋɔ ne.  

Olivi nuɡa de maa nwoŋi  

amo kare sem ne  

ka duri ka siseiri ka tu  

peero tem kuri seeni.  
7 Amo déem maa ná yeini a vo  

se a jeini teo kom manchwo-nia ne,  

ye a da a jeeri nakwa jeerim  

jei sem ne,  
8 nɔn-donno tem ná nɛ-ne,  

ba wó zeɡe dáa ne mo,  

ye nɔn-kwe sem de zaŋe  

se zeɡe wɛɛne.  
9 Amo déem ná wora,  

teo kom nɔn-yum pu ba nia mo.  

Ba yeini ba jei mo ba ni sampuna.  
10 Ba dedɛɛra bam tete de ke yirr mo  

ye ba cheiɡa.  

Ba nia maa yeini ya meeri  

pa ba daa ware ba ŋɔɔne.  
11 Wolo maama déem na jei  

o cheiɡi a taane to tɛ o we,  

a jeɡe yu-ywoŋo mo.  



Wolo yi na nɛ a kikia to de tɛ we,  

a ke cheɡa.  
12 Kokuri to, nabwona ná lwoori wolim,  

a yeini a jwoŋi-ba a yaɡa.  

A maa woli botara balo  

na ba jeɡe fara to de.  
13 Balo na jei ba cheiɡi ba toone to  

de zuli-ne,  

ye kadeina de di ywoni  

amo wolim ŋwaane.  
14 Amo déem zeɡe a nɔn-ŋonne ne,  

ne a jeɡe ɡare-laao mo a zoora to.  

Cheɡa borem de maa ye a yipuɡa mo  

a jeɡe a pui a yuu.  
15 Amo déem mo jiɡi yia a pa lilwoa,  

ye a ta ye ɡwaaro de nɛ a pa-ba.  
16 Amo maa ye nabwona kwo,  

ye a daare a jwoŋi veira taane  

a ŋɔɔne a pa-ba.  
17 Ko ná ye wɛle-keira balo  

na toŋe ne kaɡo-vara tei to,  

amo déem yeini a bwori  

ba yeila mo,  

ye a daare a vere balo ba na jeɡe  

ba tore ba ni ne to a yaɡe.*  
18 Amo déem boŋe a tete ne we:  

‘Amo ŋwea da yam wó taa daɡa  

ne kasolo bia na ye tei to,  

ye a daare a te a tete toone  

a sɔŋɔ kom ne.  
19 A ŋwea kam jeɡe dam,  

ne tio kolo bonno na kwaare  

teɡa ne pa na yi-ko lanyerane,  

ye nyɔnɔ de toe tete ne ko peini  

ko nɛ sem baŋa ne to mo.  
20 Nɔɔna yeini ba pa-ne zula mo  

ba ba yaɡa,  

ye a dam dem jiri dam-doore  

maŋa maama wone.’  
21 Nɔɔna déem yɔɔre ba jei chemm mo ba cheiɡa,  

se ba ni a na wó pa-ba  

kwea yalo to.  
22 Amo maa ná ŋɔɔne a ti,  

nɔɔn-nɔɔno daa ba tɛ taane,  

a botare-bia na to ba zwa ne  

de ywoni to ŋwaane.  
23 Ba yɔɔre ba jei ba teene a ni taane  

ne nɔɔna na teene doa tei to mo.  

Ba maa jwoŋi a ni taane  

de wopwolo,  

ne duum doa na jaane wopwolo  

ko tui tei to.  
24 A déem ná yeini a mɔne a jeeri-ba,  

ko so-ba mo.  

A na bwoli a yibia de-ba to,  

ko maa pae ba nae baare.  
25 Amo déem mo bere-ba chwoŋa  

se ba taa tɔɡa,  

ne a ye ba pɛ mo tei.  

Ba maa sɛ a ni, ne pɛ wolo na to  



o jar-keira yiɡa ne to.  

A ta maa pae ba bochara  

peini teɡa ne,  

ne a na weeri balo na keeri lua yi-na tei to.”  

30 

Job ta ma ta o we:  

1 “Laam nam nii! Balo amo na koe to mo jeɡe-ne ba mɔna.  

Ba ye balo a ya na wó ɡwooni  

ba kwoa mo,  

ba na wo yi se ba taa tɔɡe  

de a kukuri-zeili sem  

ba nii a vara baŋa ne to ŋwaane.  
2 Ba totoŋa maa ba jeɡe nyɔɔre  

ya pa-ne,  

ba dam na ti de daare-ba to ŋwaane.  
3 Yiniɡa de kana déem tiini ka ja-ba,  

pa se ba yɔɔre ba kare  

kaɡoa kam ne mo  

ba lelaɡe kasolo kom wone tete ne,  

se ba nii ba wó na ba ni-wodiu na.  
4 Ba vaare mia vɔɔro ba dona  

ba maa jiri wodiu,  

ye ba ɡuri vɔkɔŋɔ bonno ba di.  
5 Ba maɡe ɡullu mo ba le-ba  

ba teene dem wone,  

ye ba yeeri-ba ba zeili,  

ne ba ye ŋweena mo tei.  
6 Jei selo yerane ba na wae  

ba zoore da to  



ye nabare selo na koɡe to wone,  

dedaane peero bɔɔna  

de ɡuɡworru wone mo.  
7 Ba maa nye de bonɛ selo na kare punnu tetare ne se keeri to.  

Ba yeini ba ɡilimi daane  

bombɔŋɔ jei ne mo.  
8 Ba maa ye vare-yɔɔro na ba jeɡe kuɡu jei teɡa kam ne,  

nɔɔna na zeili-ba to ŋwaane.  
 

9 Banto bia laam nam puli lei mo  

ba leeni ba mae ba mɔne amo,  

ye amo laam jiɡi ba ni sinseira mo.  
10 Ba maa jeɡe-ne ba neesa  

ye ba daare ba lɔŋe-ne.  

Ba nam ta yɔɔre ba twe lileeru mo  

ba yaɡe amo yibia ne.  
11 Wɛ laam mo pɛ se ko ni-ne,  

ye a daa ba jeɡe keim keim.  

Ko maa pae banto de yɔɔre  

ba ke-ne ne ba na laɡe tei to.  
12 Nɔn-yɔɔro tem konto ke daane  

ba zaŋe amo jazem seeni  

se ba jeeri-ne de jara.  

Ba maa jeɡe-ne ba para  

jei maama ne,  

ye ba kwɛ chwoŋa ba tiŋi  

se ba yi amo.  
13 Ba cheɡe a chwoŋa mo  

se a yé wane a lu.  

Ba ma kwaane ba pa a to teɡa ne,  

ye nɔɔn-nɔɔno ba jeɡe  



se o woli-ba.  
14 Ba yɔɔre ba tui ba yi amo tei,  

ne ba na tɔɡe kabiri na bwori mɛ to laŋa ne ba kɛ tei to.  
15 Chanɛɛre dwi dwi mo tiini  

de jeɡe-ne de chɔɡa.  

Amo zula ti ya daare-ne,  

ne vio na kale-ya ko ja viiri tei to.  

A yazura de kɛ ya daare-ne mo.  
 

16 A ŋwea kam laam laɡe ka jei mo  

ka daare-ne.  

Amo yaara yam maa ba fɔɡe ya tia.  
17 Tete dem maama wone,  

ko yɔɔre ko ni-ne mo.  

Ko tiini ko chɛ amo yera  

ko ba yaɡa.  
18 Wɛ jaane a ɡɔrɔ kolo a na zo to  

o sɔ ko ba ne mo.  

Ko maa ŋweele, o na jujuɡi-ko  

de dam to ŋwaane.  
19 O ta yɔɔre o dole-ne mo  

o de bworu wone,  

pa a maama laam ye teero  

de tentwarem yerane.  
20 Amo Tu Wɛ, a keeri a jare nmo mo ye n ba leiri-ne.  

A ta maa zeɡe n yiɡa ne  

se a ware‑m.  

N nam yɔɔre n saare teɡa mo,  

ye n yiɡa tera amo wone.  
21 Nmo pipiri n ji ne nankɔ-nyem mo  

n toŋe amo yera ne.  



N ma‑n kwei n dam maama  

n jeɡe-ne n bɛɛsa.  
22 Nmo nam ta jaane-ne n dole n yaɡe,  

ne vio na kale-ne ko ja jei tei to.  

Vo-fɔrɔ kom mo pɛ-ne ko fufuɡi  

ko maa jia.  
23 Amo nam yei we ko bá dáane  

de n na wó pa se toone ja-ne,  

se a daare a zo churu ne  

mɛ na ye nabiina maama ɡurim jei to.  
 

24 Cheɡa to, nɔɔno ná wo cham wone,  

ko dae se ba ke‑o zonne ba woli da,  

ko fɔɡe ko dae o ná keeri  

o laɡe wolim nɔɔna tei ne.  
25 Balo na wo cham wone to,  

amo ba keeri a pa-ba mo na?  

Se yiniɡa tiina de,  

amo ba ŋwane a pa-ba mo na?  
26 Amo nam na jei a teena lam  

se de ba a baŋa to,  

lwarem mo leiri de yi-ne.  

A maa na jei a teena we pwooni mo wó nye de pa-ne to,  

lim yerane mo tu de kwoli-ne.  
27 Amo wo yɔɔre ko jujuɡi mo taa.  

Dɛ maama wone cham yeini  

de che a chwoŋa de cheiɡi-ne.  
28 Amo yɔɔre a kare a vei  

de wo-chechɔɡɔ mo,  

ye lim kwoli a chwoŋa kam.  

A ta maa zeɡe nɔn-kɔɡɔ tetare ne  



a keeri a lwoori wolim.  
29 Amo keira kam nam pae a nye de  

nywoŋ-kuri de kunkworru mo,  

ye a me de-te.  
30 Amo ya-tana kam de laam zwori mo  

ye ka lɔɔre ka tete ne.  

Paa tiini ka biriɡi a yera yam maama.  
31 Amo laam nam ná yeini a tae kɔnɔ,  

ko ye luseim lei yerane mo a leena.  

A ta ná wui wua,  

ka woli keira sɔɔ wone ka ke da.”  

31 

Job ta ma ta o we:  

1 “Amo boboŋa nam yɔɔre  

ya ja mo we,  

amo bá pa a yia chwoŋa  

se ya nii bukɔ se a fera zo o wone.*  
2 Dam-fɔrɔ Tu Wɛ wom  

na wo wɛyuu ne to  

laɡe o pa dé ɡuri tetɛ mo?  

Bɛ nyɔɔre mo o kwei o tiŋi  

debam ŋwaane?  
3 Ko ná ye puseŋ-nyena,  

de balo na toŋe lwarem to,  

o bá pa lɛɛro de chɔɡem  

ba ba baŋa ne mo na?  
4 Wɛ nam nae a na-veili na ye tei to,  

ye o daare o jeeli  

a naba-laara maama.  
5 Amo nam kare a toŋe vwa mo,  

naa a ɡɔe naba-laara a vei  

a ɡane nɔɔna mo na?  
6 Yaɡe se Wɛ kwei-ne o maŋe  

de o bɔŋa kalo na ye chekke to.  

O ná ke konto, o wó na we  

a zeɡe de a cheɡa mo.  
7 Amo ywori chwoŋa kalo  

o na tiŋi o pa-ne to mo  

naa a sɛ se a yia ja-ne ya pa a tusi,  

naa a mɛ a je mo a toŋe lwarem  

pa a biini a tete?  
8 A nam ná seene a ke wɛleera konto dwoŋi,  

se nɔɔna badwonna di  

kolo maama a na yaare a na to,  

se ba daare ba ɡɔ wodiiru telo  

a na duɡi to ba yaɡe.  
9 Amo ya ná maŋe a pa ka-ɡaa  

mo soɡe a boboŋa o wane,  

naa a yi ná su a dwoŋi kaane mo  

pa se a seiɡi o diɡa ni ne,  
10 nam yaɡe se a kaane jwoŋi nɔn-ɡaa muni o cho o pa kotu,  

se nɔɔna badwonna de taa jeɡe  

a kaane ba laɡa.  
11 Kokuri, a keim dem konto  

ya wó taa ye keim-lɔŋɔ mo,  

ye ko maŋe se nakwa bam  

vane nɔɔno bora ko ŋwaane.  
12 Gwalem kikia nam nye de mini  

delo na zwɛ wonnu kula,  



pa se de vo de yi churu tete to.  

Ya maa wó chɔɡe nyɔɔre delo maama a na toŋe a na to.  
13 A tontoŋena maa ná poone  

amo pompona,  

a wo ke siri se a cheiɡi-ba mo na?  
14 Ko ya ná dae konto, ye Wɛ ná tu  

se o bwei-ne ko ŋwaane,  

a wó wane a na ni se a puri  

wonnu tento maama wone na?  
15 Ko dae Wɛ mo mɔɔne amo  

o ke a nu puɡa ne,  

ye o daare o mɔ banto de na?  
16 Yiniɡa tiina tu amo tei de ba cham  

ye a wo woli-ba na?  

A nam ta pɛ se kadeina  

teena yam ti na?  
17 Amo fɔɡe a jeɡe a wodiu  

a di a yerane,  

ye a wo chɛ-ko de botara na?  
18 Ko zeɡe a nɔn-donne maŋa ne mo  

a yɔɔre a jeɡe botara a kɔna.  

A ŋwea maama wone  

a nii kadeina de baŋa ne.  
19 A na nɛ wolo yiniɡa na kɛ jeŋa  

pa o ɡa ɡwaaro se o zo to,  

naa wolo na ba jeɡe kolokolo  

se o ma o kwoli o yera to,  
20 a wo kwei a pia tankɔlɔ a pa kotu  

pa se o tei-ne,  

o na nɛ woŋo se o ma o kwoli  

o tete to ŋwaane na?  



21 A liliɡi a noa botaro yiɡa ne  

se a fuɡi‑o,  

teo kom dedɛɛra na zeɡe amo kwaɡa ne to ŋwaane mo na?  
22 A nam ná seene a ke konto dwoŋi,  

se a vɔŋɔ kom ɡwori ko na leiɡi mɛ to ko to teɡa ne,  

ye ko zeɡe a jatwoɡo kom ne ko bwori.  
23 Kokuri amo ya fona we  

Wɛ wó pa lɛɛro yi-ne mo.  

A maa ware wo-lwanno tem konto  

se a ke,  

a na kɔre Wɛ de o paare dem to ŋwaane.  
24 Amo nam kwei a teena  

a ke a sabu-seŋa wone,  

naa a taɡe a we,  

kolokolo daa bá daane-ne,  

a na jeɡe sabu-seŋa dedɛ to ŋwaane na?  
25 A déem na ye nadum to,  

a nam teere de a jejeɡero tem,  

we a toŋe mo a na-te na?  
26 Amo ta nii wea kam de ka dam dem,  

naa a nii chana kam  

de ka nenɔŋa kam,  
27 pa se tento wane-ne te soɡe  

se a seiɡi a zuli-te mo na?  
28 Ne amo ya ná seene a ke  

wɛleera yam konto dwoŋi,  

ko ya maŋe se nakwa bam  

vane a bora mo ya ŋwaane,  

kokuri a wo jaane cheɡa  

de BAŊA WƐ wom.  
29 Cham mo na yeini de yi a dono to,  



a zeɡe a chaka de lɛɛro telo  

na tu o baŋa ne to na?  
30 Amo nam wo pɛ a ni chwoŋa  

se de tusi de sɔɔle lwarem  

de yaɡe kotu baŋa ne.  
31 Amo sɔŋɔ tontoŋena bere  

ba wo taɡe we,  

‘Job wo pɛ o veira wodiu  

se ba di ba su.’  
32 Kokuri, amo wo sɛ se veira  

maŋe pwola ne ba peini.  

A nam yeini a jeeri-ba lanyerane mo a sɔŋɔ ne.  
33 A jeɡe a wɛleera mo a seiɡi a wone,  

se nɔɔn-nɔɔno yé lɔre  

a na ke a tusi tei to na?  

Nabiina yeini ba ke  

wonnu tento maama mo.  

Amo nam wo ke-te.  
34 Amo wo pe a tete a yaɡe diɡa ne  

a jei da chemm,  

a na kɔre foone de nɔɔna na wó ta wonnu telo  

ba ma ba ɡwooni-ne to ŋwaane.  
 

35 Nɔɔno ná wora se kotu yiɡa  

taa wo a taane dem wone,  

ko ya lamma!  

Amo tole a taane dem a ti.  

Dam-fɔrɔ Tu Wɛ wom ná jeɡe kolo  

se o ta,  

o nam leiri a taane dem!  

Ko ya maŋe se o popone o na jeɡe  



kolo se o bwɛ-ne ko baŋa ne to  

o tiŋi tɔnɔ ne.  
36 A ya wó kwei o tɔnɔ kom konto  

a daŋe a bakale baŋa ne,  

ye a daare a pu-ko a yuu ne,  

ne ko ye paare yipuɡa mo to.  
37 Amo de nam ya wó maŋe  

a na-veili maama a bere‑o.  

A maa wó vo a zeɡe o yiɡa ne  

de baare ne pa-bu tei.  
 

38 A teɡa kam keeri ye ka ka yi-na,  

amo na ke a chɔɡe-ka to ŋwaane na?  
39 A nam di a kara wodiiru tem  

ye a wo ŋwe tontoŋena bam mo na?  

Amo pini balo na toŋe  

a teɡa kam baŋa ne to,  

pa se ba te de kana na?  
40 Amo ná seene a ke wonnu tento dwoŋi,  

se sabare de ɡa-cheiŋo di a kare sem,  

se se wodiiru daa yé ke te pa-ne.”  

Job na taɡe kolo maama o kweeli to mo konto.  

32 

Elihu ni taane  

1 Ko na tu tei to, Job badwonna batɔ bam daa maa ba kwaane se ba ta taane ded‑o, 

kokuri o sɛ o tete ne we o jeɡe cheɡa. 2 Nɔɔno wodwoŋi de déem maa wora, o yere mo 

Elihu. O nwoŋi Ram sɔ-yuu kom wone mo ye o kwo ye Buzi tu Barakeli. O bane ma 

zaŋe de Job, de o na pɛ o tete jeɡe cheɡa de kolo na yi‑o to, ye o wo pɛ se Wɛ jeɡe 

cheɡa to. 3 O bane ta zaŋe Job badwonna batɔ bam baŋa ne mo, de ba na wo wane se 

ba leiri Job taane dem de cheɡa, ye ba ta ve se ba pa‑o bora to de.  



4 Elihu ya pɛ Job badwonna bam ŋɔɔne ba ti mo ye wonto de laam ŋɔɔne ded‑o, ba 

maama na koe‑o to ŋwaane. 5 O maa na jei o cheiɡi ba taana yam ye o maane we ba 

daa ba jeɡe taane se ba ta de Job to, mo o yera wiira se o ta taane.  
6 Elihu laam ma ta o we:  

“Amo ye bu mo  

abam maama yiɡa ne,  

ye abam maama koe-ne.  

Konto nam mo pɛ se a maŋe da chemm abam tetare ne,  

a na kɔre se a ta yeino taane delo na wo amo boboŋa ne to ŋwaane.  
7 Amo ya boŋe a tete ne we:  

‘Abam na dáane loɡo baŋa ne to  

pae á jeɡe chwoŋa  

se á ta‑á ŋɔɔne swa taana  

á bere debam.’  
8 Amo laam nam maane we  

nabiinu yi-poro tɔɡe  

o jworo kom na ye tei to,  

ne Dam-fɔrɔ Tu Wɛ wom na sii  

o siu o yaɡe kotu yera ne  

tei to mo.  
9 Ko dae we kokweero mo bere yi-poro.  

Swa de nam dae cheilima  

ya leiri nakwa yerane wone.  
10 Konto ŋwaane mo amo de nam we:  

Cheiɡi-na a taane dem,  

se amo de ta a na yei tei to.  
11 Abam na wora á ŋɔɔne to,  

amo yɔɔre a ye chemm mo.  

A maa jei a cheiɡi  

á boboŋa na ye tei,  

de á na beeri botare-bia  



se á ta tei to.  
12 Amo nam yɔɔre a cheiɡi keo mo  

se á ni á taane dem.  

Abam wolowolo nam wo wane  

o bere we Job tusi.  

Á nam ta wo wane o taane dem  

se á leiri á pa‑o.  
13 Nam ta‑á yei-na se á yé ta we,  

‘Debam jeɡe swa mo.  

Wɛ yerane mo jeɡe se o ve‑o.  

Ko nam dae nabiina mo wó ke konto.’  
14 Job na tole o taane to,  

ko dae amo mo o lwɛ.  

Amo de nam bá kwei abam taana yam dwoŋi se a ma a leiri‑o.  
 

15 Nii mo! Ba jaane ba nia!  

Ba daa ba jeɡe kolokolo se ba ta.  
16 Ba na zeɡe da chemm konto to,  

amo de wó taa ye chemm mo na?  
17 Amo de nam jeɡe se a ta taane mo.  

Amo de wó ta a na yei tei to mo.  
18 Kokuri, amo ni yɔɔre de su  

de taane mo se a ta.  

A nam bá wane a ni dem a pu  

se a yé ta woŋo.  
19 Amo wo kom nye de lɔɔ kolo wo  

na su de sa-doora to mo.  

Ko maa nye de ko laɡe ko baɡe mo.  
20 Amo jeɡe se a ŋɔɔne  

a ni taane mo se a yera zuri.  

Cheɡa to, a wó puri a ni  



se a leiri taane dem.  
21 Amo nam na wó ŋɔɔne tei to,  

a bá zeɡe a pa nɔɔn-nɔɔno.  

A nam bá ŋɔɔne ni-som  

de nɔɔn-nɔɔno  

se ko pa kotu yuu zeiŋi.  
22 Kokuri, amo ya ná yei ni-som ŋɔŋa,  

tento a Keiru wom ya pɛ se  

a jei mo teɡa kam baŋa ne.”  

33 

Elihu ta ma ta o we:  

1 “Job, nam zuri n yera  

se n cheiɡi keo,  

se n ni kolo maama  

amo na wó ta de nmo to.  
2 Amo laam ti a yiɡa mo se a puri a ni  

se a ta kolo maama  

na wo a wone to.  
3 A ni taane dem bere  

a boboŋ-laaro na ye tei to.  

A yɔɔre a tɛ yeino kolo  

na ye chekke to mo.  
4 Dam-fɔrɔ Tu Wɛ Jworo kom  

mo naane amo.  

O maa sii o siu o yaɡe a yera ne  

pa se a jeɡe ŋwea.  
5 Nmo nam ná jeɡe ni se n puri,  

se n leiri a taane dem.  

Ti n yiɡa se n zeɡe amo yiɡa ne  



n tole n taane dem.  
6 Wɛ yiɡa ne mo amo de nmo  

nam ye bedwe.  

Amo de nam ye dɔɡɔ mo  

ba mɛ ba ke-ne.  
7 Konto ŋwaane, yé ta‑n kɔre foone de amo.  

A nam bá tiini a daane‑m.  
8 Nmo nam taɡe tento pa amo ni.  

Nmo na taɡe kolo n de amo zwa ne to mo tento:  
9 ‘Amo wo ke kolokolo a chɔɡe.  

A ta wo a cheɡa ne mo  

ye a wo tusi de kolokolo.  
10 De ko de, Wɛ beeri chwoŋa  

se o ve-ne.  

O yɔɔre o ke-ne ne a ye o dono to.  
11 O kwei cheɡero mo  

o vɔ a nɛ diŋ-diŋ,  

ye o daare o yere a na-veili maama.’  
 

12 Job, nmo nam na taɡe kolo konto to,  

ko dae cheɡa mo n jeɡe n tɛa.  

Nii mo! A jeɡe se a leiri‑m,  

kokuri Wɛ daɡa o dwoi nabiina.  
13 Bɛ mo ye n jeɡe ni se n poone Wɛ  

we o ba leiri n taane dem  

de fenfee de?  
14 Ta‑n yei we Wɛ yeini o tɔɡe  

chwei dwi dwi mo  

o ŋɔɔne de nɔɔna.c  

Ba nam yeini ba ware  

se ba lɔre o kwora kam.  
15 Nɔɔna na tiɡi tete ne ba dɔ  

ba beiri maŋa kalo ne to,  

Wɛ wae o pa ba dwɛ dendwa,  

ye o veere wonnu o bere-ba.  
16 O maa pae o kwora to ba zwa ne,  

pa se o ni-kaana yam fuɡi-ba.  
17 Wɛ yeini o ke konto se ko che nabiina de keim-lwanno mo,  

se o ta che se ba yé taa zeiŋi ba tete.  
18 Wonto wae o cho se toone yé ja-ba,  

se ba yé tɔɡe churu chwoŋa ba jei.d  
19 Wɛ nam ta wae o pa ko ni nabiina  

se o tɔɡe da o korese-ba.  

O maa yeini o yaɡe  

pa ba yera yɔɔre ya chɛ  

ya pa-ba,  
20 pa se wodiu ji wo-zɔɔne ba yiɡa ne,  

ko ná maŋe ko ywomma  

tei maama de.  
21 Konto maa pae ba yeini  

ba yɔɔre maama ba ti,  

pa ba kwi sem tete tiɡi se nia.  
22 Ba laam maa ye bɔɔne ni veira,  

ye toone de jei de cheiɡi  

se de kwei-ba de ja de kɛ.  
23 Wɛ malese kɔɡɔ kom wone dedoa  

nam ná wo nɔɔno tei ne,  

se ka zeɡe kotu de Wɛ  

tetare laŋa ne,  

ka wó wane ka bere nɔɔno wom  

chwo-laao kalo o na jeɡe  

se o tɔɡe to.  
24 Maleka kame laam maa wae  

o duri nɔɔno wom ŋwaŋa  

ye ka ta we,  

‘Cho se toone yé ja‑o!  

Amo nam nɛ woŋo  

se a ma a leiri kotu yuu ne.’  
25 Nɔɔno wom yera laam  

wó jwoori ya zuri,  

se o taa dana ne nɔn-doŋo tei.  
26 O daa ta wó ware Wɛ,  

ye o kikia yam de su Wɛ yi.  

O laam maa wó zeɡe Wɛ yiɡa ne  

o zuli‑o de ywoni.  

Wɛ de maa wó pa kotu jwoori  

o taa tɔɡe chwoŋa chekke.  
27 Nɔɔno wom laam maa wó taa bere o dwonna we,  

‘Amo ya ke wɛleere mo  

ye a tusi chwoŋa.  

De ko de, Wɛ wo ke-ne  

ne ko ya na maŋe se o ke tei to.  
28 O nam liiri-ne mo  

pa a wo zo toone ɡwoŋo wone.  

Amo laam wó taa wo pwooni yiɡa ne mo ye a di ywoni.’  
 

29 Cheɡa to, Wɛ yeini o ke konto dwoŋi  

o pa nabiina kuni dedɛ mo,  
30 se o wane o che se toone yé ja-ba.  

O ke konto se ba taa vei  

ŋwea pwooni dem wone mo.  
31 Job, nam ta‑n ye konto chemm  

se n cheiɡi a taane dem keo.  

Ke yirr, se a daa ta jeɡe taane mo  

se a ta.  
32 Nmo nam ta ná jeɡe taane se n ta,  

leiri-ne se a de cheiɡi.  

Ta n bere-ne, a na beeri chwoŋa  

se a pa n na n bora to ŋwaane.  
33 Ko nam ná dae konto,  

nam cheiɡi amo taane dem.  

Pu n ni, se a laɡe a bere‑m  

yi-poro chwoŋa mo.”  
 

34 
1 Elihu ta ma ta o we:  

2 “Abam jeɡe swa mo na?  

Nam cheiɡi-na a taane dem.  

Á zamese á yi na?  

Pore-na á zwa se á cheiɡi.  
3 Kokuri nabiina zwa cheiɡi taana  

se ba lɔre mo,  

ne ba dindeilima na yeini  

ya laŋe wodiiru tei to.  
4 Nam pa-na dé yɛ dé lɔre  

kolo de kolo na maŋe to,  

se dé ke daane dé zamese  

chwo-laao tɔɡem.  
5 Kokuri Job taɡa o we:  



‘Amo jeɡe bora mo,  

Wɛ nam ta vane-ne cheɡa.  
6 De amo na wo a cheɡa wone to de,  

nɔɔna ta pae a ye vwa-nyem mo.  

Amo wo ke a sa chwoŋa,  

de ko de, ko niɡi-ne se ko kɛ jeŋa.’  
 

7 Job nɔn-dwi dem wora na?  

O tiini o jeɡe nɔɔno tora,  

ne o na jeɡe na mo o nyɔ to.  
8 O swoi se o taa ye de wo-lwan-keira de puseŋ-nyena mo.  
9 Kokuri o ya taɡe we,  

‘Nɔɔno ná kwaane  

se o ke o su Wɛ yi,  

o bá na nyɔɔre ko baŋa ne.’  
 

10 Abam na boŋe we  

á ye boboŋa tiina to,  

nam cheiɡi-na a taane dem.  

Dam-fɔrɔ Tu Wɛ wom bere  

o bá toŋe lwarem kɔtaa!  

O bá wane o ke o sa chwoŋa de.  
11 Wɛ yeini o pa nɔɔno jwoŋi nyɔɔre  

o totoŋa baŋa ne,  

pa se kotu na o nyem se ko maŋe  

de o kikia na ye tei to mo.  
12 Dam-fɔrɔ Tu Wɛ wom ware o ke keim se o toŋe lwarem de wone.  

O nam ba kweele cheɡa kam  

o se teɡa ne.  
13 Wɔ mo fɔɡe o kwei teɡa baŋa kam  

o ke Wɛ jeŋa ne?  

Wɔ mo pɛ‑o ni se o taa nii  



loɡo kom maama baŋa ne?  
14 Wɛ nam ya ná jaane boboŋa  

se o le o jworo de o siu  

nabiina yera ne,  
15 nɔɔna maama wó tɔɡe daane  

ba te mo,  

pa ba jwoori ba ji teɡa teero.  
 

16 Nmo ná seene n jeɡe yi-poro,  

se n cheiɡi a taane dento.  

Cheiɡi a na jeɡe kolo se a ta to.  
17 Nmo na boŋe tei to,  

Wɛ ya ná kweele cheɡa kam,  

o ta wó wane o taa nii  

loɡo kom baŋa ne na?  

Wɛ nam na yɔɔre  

o bore cheɡa bora to,  

nmo boŋe se n yaale‑o mo na?  
18 Wonto mo yeini o bwɛ pwa we,  

‘Abam ye nɔn-wo-korro,’  

ye o ta tɛ de nɔn-yum we,  

‘Abam ye puseŋ-nyena mo.’  
19 Wonto ba kuri nakwa da-wone  

se o zeɡe ba kwaɡa ne.  

O maa ba nii naduna  

se ba taa ɡare yiniɡa tiina.  

Kokuri ba maama ye wonto  

mo naane-ba.  
20 Ba yeini ba pɔpɔ ba te mo  

tete-koro ne.  

Wɛ ná fere-ba, ba wó te mo.  



Wɛ wó le ba momwa mɔle-mɔle mo,  

de ba ná maŋe ba ye dedɛɛra  

tei maama de.  
21 Wɛ yia paɡe nabiina kikia maama baŋa ne mo.  

O maa nae ba na-veili maama.  
22 Lim naa yibiri jei tera,  

wo-lwan-keira na wó vo  

ba seiɡi da se o yé na-ba to.  
23 Wɛ daa ba jeɡe se o saŋe nabiina  

se ba ba o yiɡa ne,  

se o laam di ba taane.  
24 O yeini o chochoɡe dedɛɛra  

ye o ba bwei-ba.  

O laam ma daare o tiŋi babam  

o leiri ba yuu ne.  
25 Cheɡa ŋwaane to, o maane  

ba kikia yam na ye tei to,  

pa se o ja-ba tete ne o dole o yaɡe,  

ye o daare o meere-ba.  
26 Ba puseŋa totoŋa ŋwaane mo  

o yeini o waare-ba,  

ye nɔɔna maama zeɡe ba nia.  
27 Kokuri ba baare o kwaɡa ne mo,  

ye ba yiɡa tera de o chwei sem tɔɡem.  
28 Ba na jeɡe yiniɡa tiina bam  

ba fe tei to  

pɛ se ba keeri ba jare Wɛ,  

ye o de cheiɡi ba keira kam.  
29 Wɛ nam ya ná maŋe da chemm mo de,  

wɔ mo yi se o yaale‑o?  

O maa ná seiɡi o yibia,  



wɔ mo wó wane o nii o na‑o?  

Wonto nam mo yere nabiinu maama de teo maama,  
30 se o che wɛ-lwɛɛna se ba de yé  

di paare nɔɔna baŋa ne,  

ba daare ba pa chanɛɛre yi-ba.  
 

31 Nɔɔno wae o tɛ de Wɛ nenɛɛne:  

‘Amo ke a chɔɡe mo  

pa se a na waarem.  

A nam daa bá ke a sa chwoŋa.  
32 Nam bere-ne a na tusi tei  

ye a wo lɔre ko ni ne to.  

A ná seene a toŋe lwarem,  

a daa bá ke a woli da.’  
33 Nmo boŋe we Wɛ wó ŋwe kotu wɛleere yam jene  

se ko tɔɡe nmo tete boboŋa mo na?  

Nmo nam ve Wɛ na toŋe tei to mo.  

Ko wo nmo tei ne.  

Nmo mo wó kuri n pa n tete,  

se ko dae amo.  

Konto to, pa dé lɔre  

n boboŋa na ye tei to.  
34 Boboŋa tiina de yi-pore-nyena ná niɡi a taane,  

ba wó ta de amo we,  
35 ‘Job kare o ŋɔɔne a-yeiri-ka taane mo.  

O maa yeini o ŋɔɔne ta-yɔɔro yerane.’  
36 Amo tete boboŋa ne,  

ko maŋe se Job na waarem  

se ko kɛ jeŋa,  

o na kare o ŋɔɔne puseŋ-nyena  

taana yam dwoŋi to ŋwaane.  



37 O ta ke zwabania mo  

o woli de o wɛleera yam.  

O maa maɡe ni-kantɔɡɔ  

debam yiɡa ne,  

ye o daare o mae botare-bia dedɛ  

o jeɡe Wɛ o mɔna.”  
 

35 
1 Elihu daa ta ma ta o we:  

2 “Job, fɔɡe n boŋe  

n taane dem wone n nii,  

ko ye ko chwoŋa ne na?  

N bere n tete we,  

n jeɡe bora Wɛ yiɡa ne.  
3 N ta bwei Wɛ mo n we,  

‘A ná ke wɛleere,  

ko laɡe ko ke‑m bɛ mo?  

A nam ná chuli wɛleera,  

a laɡe a na bɛ nyɔɔre mo?’  
 

4 Amo nam wó leiri nmo  

de n badwonna batɔ bam.  
5 Kwoni n yuu n nii wɛ-baŋa kam,  

se n daare n nii kunkwonnu tem  

na tiini te wo wɛyuu ne tei to.  
6 Nmo wɛleera yam ba sae Wɛ yera.  

Nmo ná tusi pa ko daɡa  

tei maama de,  

ko laɡe ko ke‑o bɛ mo?  
7 Nmo nɔn-ŋonne jeɡe zeinim  

ko pae Wɛ mo na?  



O laɡe o jwoŋi bɛ mo n jeŋa ne  

se o taa tei?  
8 N puseŋa kikia yam chɔɡe  

n dwonna nabiina mo,  

ye n nɔn-ŋonne dem de woli  

banto yerane.  
9 Chanɛɛre maŋa ne,  

nɔɔna yeini ba chwoosa mo.  

Ba maa keeri ba beeri wolim,  

dedɛɛra na bɛɛse-ba to ŋwaane.  
10 Nɔɔn-nɔɔno nam ba tɛ o we:  

‘Amo Keiru Wɛ nam bɛ?  

Wonto mo pae a ni wae de pura  

de leeni lei tete ne.  
11 O maa pae dé lɔre lɔra  

ye dé jeɡe yi-poro dé dwoi  

vara de zuna dwi maama.’  
12 Cham maŋa ne nabiina yeini  

ba chwoosa,  

ye Wɛ ve se o cheiɡi ba lworo kom,  

ba na jeɡe yi-dɛɛre  

ye ba toŋe lwarem to ŋwaane.  
13 Cheɡa to, Dam-fɔrɔ Tu Wɛ wom  

ba cheiɡi ba wara yam.  

O nam nii ba keira kam se ka taa ye ta-yɔɔro mo o yiɡa ne.  
14 Konto to, Job,  

Wɛ wó cheiɡi n taane dem na?  

N nam kare n tɛ we, n ba na‑o,  

ye n taane dem tiɡi o yiɡa ne,  

pa se n cheiɡi‑o se o pa o kwora.  
15 Nmo ta tɛ we, Wɛ ba tɔɡe  



o ban-zɔŋɔ kom baŋa  

o waare wɛle-keira,  

o yiɡa na tera de ba tusim kikia to ŋwaane.  
16 Ko maa bere we  

Job ná yeini o puri o ni,  

ta-yɔɔro yerane mo nwoŋi de wone.  

O tiini o ŋɔɔne botare-bia dedɛ,  

ye o yeiri kolokolo ni ne.”  
 

36 
1 Elihu daa ta ma ta o we,  

2 “Zuri n yera se a daa taa ŋɔɔne a woli da fee,  

se n wane n lɔre kolo a ta na  

wó bere‑m Wɛ ŋwaane to.  
3 A laɡe a kwei yeino taana  

dwi dwi mo a ma a bere‑m,  

se n lɔre we a Keiru wom  

seene o wo o cheɡa wone.  
4 Cheɡa ŋwaane to, wonnu telo  

a na jeɡe se a ta to dae vwa.  

Wolo na zeɡe n yiɡa ne o ŋɔɔne to  

nam lɔre lɔra o ti mo.  
5 Wɛ tiini o jeɡe dam.  

De ko de,  

o ba ɡwooni nɔɔn-nɔɔno.  

O nam seene o jeɡe dam,  

ye o yeini o ja o boboŋa o ti mo  

se o ke keim.  
6 O ba pae puseŋ-nyena chwoŋa  

se ba taa ŋwe.  



Nabwona balo ba na jeɡe ba bɛɛse to nam wó na cheɡa o tei ne.  
7 O yi paɡe nɔn-ŋona baŋa ne mo,  

se o pa ba tɔɡe de pwa  

ba di paare,  

ye ba daare ba na zula  

se ko taa vei wuu.  
8 Ba nɛ sem nam ná vɔɡe  

de cheɡero mo diŋ-diŋ de,  

pa ba jeɡe yaara ba di,  
9 Wɛ wó le kolo ba na ke  

ba chɔɡe to mo o bere-ba,  

de ba na tusi  

ye ba zeiŋi ba tete tei to.  
10 O maa pae ba pore ba zwa  

se ba jwoŋi koresem,  

ye o daare o kaane-ba se ba jwoori  

ba keim-lwanno tem kwaɡa ne.  
11 Ba maa ná sɛ o ni dem  

ye ba daare ba zuli‑o,  

ba laam wó taa vei yiɡa mo  

ye ba di ywoni  

ba ŋwea da yam maama wone.  
12 Ba nam ná ve Wɛ koresem dem,  

ba laam wó tɔɡe churu chwoŋa  

ba jeif mo.  

Ba maa wó ɡa ba ŋwea  

ye ba ta wo lɔre lɔra.  
13 Wɛ-lwɛɛna nam ba fɔɡe  

ba zuri ba bana.  

Wɛ ná maŋe o waare-ba  

tei maama de,  

ba ba lwoori wolim o tei ne.  
14 Banto yeini ba te  

ba nɔn-donne maŋa ne mo,  

ye ba ɡuri de chaveera,  

ne baara balo na ke tolo  

jwona zulim baŋa ne to.  
15 Balo na jeɡe yaara ba di to mo  

Wɛ wó tɔɡe ba yaara yam baŋa ne  

o jwoŋi-ba o yaɡe,  

ye o veere o tete de-ba  

ba chanɛɛre dem wone.  
16 Wɛ nam kwoori nmo mo  

se o le‑m n cham dem wone,  

se n vo n yi jei-kayɔlɔ  

mɛ kolokolo na bá daane‑m to.  

O nam ta kwei wodi-laaro  

o zeɡe n yiɡa ne,  

se n ta‑n di n boboŋa.  
17 Puseŋ-nyena waarem boboŋa  

laam mo su n yuu.  

Cheɡa borem nam wó seene  

de ke de pa‑m.  
18 Ta‑n yei n tete se n yé pa  

nɔɔn-nɔɔno na chwoŋa  

se o kwei o jejeɡero o soɡe‑m  

se n ke n chɔɡe.  

Nam yé sɛ se n jwoŋi dim  

se ko pa n ke n tusi.  
19 Nmo jejeɡero tem ná daɡa tei,  



ye n ná toŋe de dam tei maama de,  

te wó wane te che  

se cham yé yi‑m na?  
20 Yé ta‑n jei n teena se lim ba  

de kwoli‑m tete ne,  

de ko na ye maŋa kalo  

nɔɔna na pɔpɔ ba jei to de.  
21 Ta‑n yei n tete se n yé pipiri  

n to keim-lwanno wone.  

Chanɛɛre nam tu n baŋa  

se ko che nmo de kikia yam konto dwoŋi.  
22 Nii mo! Wɛ dam dem ba tia.  

Bereno wodwoŋi tera  

o na wó maŋe de Wɛ.  
23 Nɔɔn-nɔɔno ware se o bere Wɛ  

chwoŋa kalo o na wó tɔɡe to.  

Ba nam ba tɛ de Wɛ we,  

‘Nmo ke tento mo n chɔɡe.’  
24 Ke kokeiri se n tei‑o  

o totoŋa yam ŋwaane,  

ne nɔɔna na yeini ba leeni  

ba seini‑o tei to.  
25 Nabiina maama nɛ kolo o na ke to.  

Ba nam zeɡe yiɡa yiɡa mo  

ye ba tole ba nii ba na.  
 

26 Cheɡa to, Wɛ tiini o ye kamunu,  

pa dé ware se dé lɔre‑o dé ti.  

Nɔɔn-nɔɔno ware se o jeeli  

Wɛ bena yam ni na mae tei to.*  

27 Wɛ yeini o la teɡa baŋa na bam mo o zeiŋi wɛyuu ne,  

ye o laam pa ba ji doa  

kunkwonnu tem wone.  
28 Doa kam laam ma yeini  

ka nwoŋi wɛyuu ne ka ne  

ka buɡi teɡa kam  

se nabiina na-ka dedɛ.  
29 Wɔ mo wae o lɔre Wɛ na ke tei  

o lware kunkwonnu tem?  

Naa o na ke tei o jei o diɡa kam ne,  

o baɡe pina-pina to?  
30 Nii o na ke tei o pa doa kam pepele wɛyuu ne,  

ye o ta kwoli naneo wo na-luŋa kam.  
31 Wɛ tɔɡe keina yam konto baŋa ne mo  

o nii loɡo baŋa teene dem baŋa ne,  

ye o pa nabiina nae ba wodiiru dedɛ.  
32 O yeini o zei pepelem o jeŋa ne  

ne chichwei mo to,  

ye o dole-de o yaɡe  

se de yi mɛ o na laɡe to.  
33 Do-napana bere we do-vio mo zaŋe.  

Sɔŋɔ-vara tete de yeini  

ba bere konto mo.  

37 
1 Amo de na niɡi do-vio kom sɔɔ to mo a wo dia.  

A bochare de maa yɔɔre de zaɡa.  
2 Fɔɡe á cheiɡi-na se á wó ni  

o kwora kam na wuuri tei to.  

Ko maa ye mumunim delo  

na nwoŋi o ni ne to mo.  



3 O yeini o liliɡi o doa pepelem mo  

o yaɡe wɛyuu ne  

se de pwooni dem vo de yi  

teɡa kam ni maama.  
4 Konto kwaɡa ne mo  

o yeini o suuri de kwor-dɛa.  

O na wora o baɡe pina-pina konto to,  

kolokolo ba cho pepelem dem.g  
5 Wɛ ná baɡe de kwor-dɛa konto,  

ko sɔɔ kom ye wo-kenkaɡele mo.  

O maa ke wo-kamuna yalo  

dé na ba ni ya kuri dé ti to.  
6 O maa tɛ de chaneena we,  

‘Ta‑n nena teɡa kam baŋa ne,’  

ye o ta tɛ de do-fɔrɔ  

se ka taa tiini ka lwoi teɡa kam ne.  
7 O yeini o cho nɔɔna maama  

de ba totoŋa yam,  

se ko pa ba lɔre o de na toŋe tei to.  
8 Kaɡo-vara bam tete de duri  

ba seiɡi mo, ye ba laam maŋe  

ba dalem jei sem ne.  
9 Do-vio kom wó nwoŋi  

ko jeiɡa kam ne ko ba.  

Vo-fɔrɔ kom de wó ja waaro ko ba.  
10 Wɛ ma yɔɔre o sii o vio mo  

ye ko waaro tem daɡa,  

pa se bwi sem na bam dɔ  

ba ke dam.  

11 O maa pae se doa tene  

de kunkwon-lilirru,  

ye doa pepelem de jaɡe  

kunkwonnu tem wone.  
12 Te yeini te tɔɡe Wɛ ni dem  

ye te pipiri teɡa kam  

ni maama ne mo,  

se te yɔɔre te ke o na bere-te tei to.  
13 Wɛ na yeini o pa kolo ke  

teɡa kam baŋa ne to,  

ko wae ko ye se  

o waare nabiina mo,  

naa se o ma o bere we  

o jeɡe ba swono.  
 

14 Job, nam kwaane se n cheiɡi  

a taane dento.  

Zuri n yera se n maane  

Wɛ totoŋ-kenkaɡela yam n nii.  
15 Nmo yei Wɛ na ke tei o pae kunkwonnu tem ni pa te via,  

de o na ke tei o pae doa pepele na?  
16 Nmo ta yei o na teili kunkwonnu tem tei wɛyuu ne na?  

Te nam bere o na tɔɡe o yeino ŋwaane  

o ke totoŋ-kenkaɡela tei to mo.  
17 Vo-loŋo nam ná nwoŋi  

teɡa kuri seeni,  

pa se wulim jeɡe teɡa baŋa maama,  

nmo luluŋ-bea wó chiiri mo  

ka buɡi n ɡwaaro tem.  
18 Nmo wó wane n woli de Wɛ  

se á ja wɛyuu kom á lware,  



se ko taa dana ne niu kolo  

ba na mɛ channa ba ke to na?  
19 Nam pa dé lɔre kolo  

dé na jeɡe se dé ta de Wɛ to.  

Debam ba jeɡe ni se dé puri ded‑o,  

dé na jei yiram to ŋwaane.  
20 A wó wane a bere Wɛ we,  

a laɡe a ŋɔɔne taane ded‑o na?  

Ko ya wó bere we a laɡe  

se o ja-ne o chɔɡe mo.  
21 Ko nam na ye tei leile to,  

wea tiini ka nye de dam  

wɛyuu kom ne,  

ye nɔɔna ware-ka se ba nii.  

Ko nam ye vio na kale  

kunkwonnu tem ko kɛ  

ko saare-te wɛyuu kom ne to  

mo tei konto.  
22 Wɛ nwoŋi baŋa seeni jei sem ne mo o beena,  

ye o nyeena de nenɔŋ-fɔrɔ.  

O nenɔŋa kam maa ɡilimi‑o  

ye ka tiini ka jeɡe foone.  
23 Ko ná ye Dam-fɔrɔ Tu Wɛ wom,  

o tiini o daɡa o dwoi  

se nabiina yi o yera.  

O dam dem yɔɔre de ɡaale.  

O nam na toŋe cheɡa yerane to ŋwaane,  

o ba bɛɛse nɔɔna.  
24 Konto ŋwaane mo  

nɔɔna yɔɔre ba kɔre‑o.  

Wɛ yiɡa nam tere balo na bere ba tete we ba jeɡe swa to wone.”  



38 

Baŋa Wɛ na leiri Job taane dem tei to  

1 BAŊA WƐ maa zeɡe vo-fɔrɔ kom wone o leiri Job taane dem, ye o ta we:  
2 “Nmo ye wɔ mo se n bwɛ  

amo boboŋa na jaane tei to,  

ye n ŋɔɔne wonnu telo n na yeiri to?*  
3 Fɔɡe n chichei n zeɡe  

se n jeeri-ne ne baaro to,  

se a laɡe a bwei‑m taane mo.  

Nmo de nam jeɡe se n leiri  

a bwia yam mo.  
4 Nmo déem wo yein-seeni mo  

ye amo chwi teɡa kam baŋa kuri?  

Nmo yi ná seene de poore,  

ta n bere-ne.  
5 Wɔ mo jeeli teɡa baŋa kayɔlɔ ni  

na wó taa mae tei to?  

Wɔ mo kwei lɔra ŋona  

se o ma o maŋe-ka?  

Nmo nam wó taa yei tento maama na?  
6 Bɛ baŋa ne mo teɡa kam kuri chwi pa ka zeɡe da?  

Wɔ nam mo chwi  

ka kabiri-beira kam?  
7 Wɔ mo ke konto maama  

ye chalechwe sem tɔɡe daane  

se leeni lei te-pora maŋa ne,  

ye wɛyuu nɔn-kɔɡɔ kom maama  

de chaka de wopwolo?*  

8 Naneo kom na bam déem  

na pi ba nwoŋi to,  

wɔ mo lɔɡe pempala o tiŋi  

se de che ba chwoŋa?  
9 Amo déem pɛ se kunkwonnu mo kwoli naneo kom,  

pa se ko wo lim wone.  
10 A ma yɔɔre a tiŋi bibeira mo a pa-ko,  

ye a beeri bworru de luuru  

a ma a che-ko a yaɡe da.  
11 Amo laam maa ta de-ko a we,  

‘Nmo ba jeɡe se n lɛɛne  

n kɛ ywo-seeni.  

N na-ŋone sem ná popɔɡele tei maama,  

se wó maŋe ywo-seeni mo.’*  
12 Nmo ŋwea maama wone  

n pɛ dɛ dem ni we,  

teɡa kam jeɡe se ka poore na?  
13 Nmo pɛ se wea puli ka nye  

loɡo baŋa ni maama ne,  

ye ka pwooni pa se puseŋ-nyena duri ba seiɡi na?  
14 Te-pora ni ne teɡa kam baŋa lam  

yeini ka nwoŋi mo jaja,  

ne ɡɔrɔ na ɡɔɡere  

de nyenyero dwi dwi tei to.  
15 Puseŋ-nyena bam daa ba jeɡe pwooni se ba taa toŋa,  

ye ba nankɔɔre totoŋa dam dem  

laam chɔɡe mo.  
16 Nmo ta wane n n vo n yi naneo kom buli-yia na buri mɛ to na?  

Nmo tu naneo kom na-luŋa jei ne  

n vo n dwei ko teɡa kam na?  
17 Ba ta jaane‑m ba vo ba bere ni delo  

nɔɔna na wó tɔɡe da ba zo  

churu wo mɛ na ye lim jei to na?  
18 Nmo nam ta lɔre teɡa kam baŋa  

na daɡa ka mae tei to na?  

Nmo ná yei konto maama,  

se n ta n bere-ne ko na ye tei to.  
19 Pwooni yeini de vei yein-seeni mo  

de tiɡa?  

Se lim, dento yeini de zoore  

yei ne mo?  
20 Nmo yei chwei selo na vei  

te na zoore mɛ de mɛ,  

se n wane n ja-te n vo da na?  
21 Amo na naane wonnu tem konto to de ba loɡe‑m na?  

Ko nam ná seene ko ye konto,  

nmo maŋe n yei wonnu tem konto maama ni ne.  

N bena yam tiini ya ɡaale!  
22 Nmo ta zo di selo do-kandwa yam  

na tiɡisi ya tiɡi da to na?  
23 Amo tiŋi-ya se cham de jara maŋa ná yeini ka yi,  

se a kwei-ya a mi a yaɡe  

teɡa baŋa ne.  
24 Nmo yei n na wó tɔɡe chwoŋa kalo  

n vo n yi a na zeɡe mɛ a pa  

doa kam pepele ka jaɡe to na?  

N ta yei a na zeɡe mɛ a dole vio kom,  

se ko nwoŋi wɛ-puli seeni ko yi teɡa baŋa jei maama to na?  
25 Wɔ mo lɔe chwoŋa  



se do-fɔrɔ taa tɔɡe da ka nena,  

ye do-napana de taa tɔɡe da ka baɡa?  
26 Wɔ mo pae se doa kam nena  

ka buɡi kaɡoa kalo  

nɔɔna na ba zoore ka wone to?  
27 Konto wó pa te-kora kam na zurim,  

se ɡa-lɛɛro wane te puli da.  
28 Doa kam jeɡe kwo na?  

Se nyɔnɔ kom,  

nabiinu ye ko kwo mo na?  
29 Wɔ de nam mo jaane  

do-kandwa yam puɡa,  

naa do-zura kalo na jaane waaro  

ka ba to puɡa?  
30 Ka maa pae se bwi sem na bam  

dɔ ba ke dam ne kandwɛ dwoŋi,  

ye naneo kom baŋa de zuri lɔɡe-lɔɡe?  
31 Ko ná ye chalechwe dwi dwi  

na tiɡisi daane tei toh,  

nmo wó wane n kwei-se n vɔ daane,  

naa n bwoli-se n yaɡe na?  
32 Nmo nam wae-se n bere  

se se taa fuŋi se maŋa ne chekke,  

ye se bere se nyenyero ne vara to na?  
33 Nmo yei chwei selo wɛyuu wonnu tem na tɔɡa pa te wora to na?  

N nam wó wane n pa chwei sem konto taa toŋa teɡa baŋa ne na?  
34 Nmo wó wane n pa n kwora zaŋe  

ka yi kunkwonnu tem  

se n pa-te ni se te chuuri de doa  

ye na-fɔrɔ ba ko lini  

nmo jei sem maama ne na?  
35 Nmo wó wane n dole  

doa pepelem n yaɡe,  

se ka sɛ ka ke n ni dem  

na bere tei to maama na?  
36 Wɔ mo pɛ kunkwonnu tem  

jeɡe swa doa nenem seeni,  

se kunu de taa yei ko totoŋa ni ne?  
37 Wɔ de nam mo wae o tɔɡe yeino ŋwaane  

o ɡare kunkwonnu tem ni o tia,  

ye kotu ta wae-te o ɡuna  

se te doa taa nena,  
38 se ko pa te-kora kasolo kom buɡi,  

ye teero tem de meeli daane.  
39 Nywonnu kana ná wɔe,  

n wó wane n beeri nɔna  

n ja n ba n pa-te na?  

N ta wó pa nywon-pɔle faare te wo,  
40 ne te ná tiɡi te bɔɔna ne,  

naa te ná vwɛ punnu wone mo de na?  
41 Wɔ mo yeini o beeri wodiu  

o pae bachanɡaaro,  

ne te bia ná yeini ba keeri  

ba jare Wɛ,  

ye ba kare ba beeri wodiu?”  

39 

Baŋa Wɛ ta ma ta de Job o we:  

1 “Nmo yei maŋa kalo peero yuu bone na lore de bia to na?  



Se wei sem, nmo zeɡe n nii-se  

pa se lore na?  
2 N wó wane n jeeli vara bam konto  

pu-jare chane sem ni na?  

N yei ba lora maŋa kam chekke na?  
3 Ba yeini ba twoori mo se ba kone,  

ye ba daare ba lo bu wolo  

ba na wowole o ŋwaane to.  
4 Ga-vara banto bia yeini  

ba ke nɔɔna mo kaɡoa wone.  

Ba laam maa yeini ba viiri  

ba daare ba tiina  

ye ba daa ba jwoora.  
5 Wɔ mo pae kaɡoa wo bonɛ  

chwoŋa se se beeri yɔɔ?  

Wɔ mo bwoli-se  

pa se vei se na laɡe mɛ to?  
6 Amo mo pɛ-se chwoŋa se se taa zoore kaɡoa kam ne,  

mɛ kasolo kom na yɔɔre  

ko ye yɛ yerane to.  
7 Ko ná ye vuvuɡa kalo na wo  

teo kom wone to,  

sento yeini se ɡwooni-ka mo.  

Se ba jeɡe nɔɔna balo  

na wó fe-se se se toŋe to.  
8 Se yɔɔre se kare peero tem yuu ne mo se beeri ɡa-lɛɛro,  

de kolo maama na zura to se se di.  
9 Ga-naao wó sɛ se ko toŋe  

ko pa‑m na?  

Tete ne, ko wó maŋe  

n nabwoo ne mo na?  



10 Nmo wó wane n ma ŋona  

n vaŋe-ko se ko va ko pa‑m na?  

Ko wó sɛ se ko tɔɡe n kwaɡa ko lɔ  

pempala bwollu tem ne na?  
11 Nmo nam ta wó ta‑n teeɡe  

ko dam-fɔrɔ kom baŋa ne,  

se ko toŋe n totoŋ-dɛɛra maama  

ko pa‑m na?  
12 Nmo ta wó ke n cheɡa  

de ɡa-naao we, ko wó ja n faao  

ko jwoori ko zo diɡa ko pa‑m,  

se n daare n fere n mena yam na?  
13 Nakelakɔɡɔi yeini ko wuuri  

ko vɔna de dam.  

Ko vɔna koro tem nam ba maŋe  

de buɡa ni zuna vɔna yam  

na jeɡe lam tei to.  
14 Ko yeini ko de ko chechara  

ko yaɡe te-kampare ne mo,  

se kasolo kom fonyoɡo maɡe-ya.  
15 Ko nam daa wo maane we  

kaɡo-varem napɔɔna  

wae ya tui ya nɔne-ya ya lɔe.  
16 Ko maa jeɡe ko bia ko yaara,  

ne ba dae o tete bia mo to.  

Ko yiɡa tera de ko na wowole  

ko lwei-ba kafɛ tei to.  
17 Ko nam ye amo Wɛ na wo pɔɔre swa a siɡi a pa-ko,  

ye a wo sɛ se ko jwoŋi yi-poro to ŋwaane mo.  

18 De ko de, ko ná zaŋe wɛɛne  

se ko duri de fora,  

ko wó mɔne sisein-nɔɔno  

de ka diru wom mo.  
19 Nmo ye wolo na kwei dam  

n pae sisein-nɔɔno to mo na?  

Nmo mo kwoli ka ba de koro na?  
20 Nmo nam wae n pa ka faŋa  

ne kayera na ke tei,  

ye ka sii vio ka yaɡe  

se ka ma fuɡi nɔɔna to na?  
21 Ka napɔɔna yeini ya ɡuri teɡa  

de baare mo,  

ye ka bere we ka yia seene  

jara ŋwaane.  

Ka ma yɔɔre ka duri  

ka zo jara yam wone.  
22 Ka jeɡe foone tete de mo ka mɔna.  

Ka maa ba duri se-zɔɔ de kɔtaa!  
23 Che-kɔŋɔ wo ka saŋa ne mo  

ko dɔna,  

ye jara chichwei de se-zɔɔro  

nyeena wea yiɡa ne.  
24 Ka ye nyare-nyare mo  

se ka wuriɡi ka ɡuri teɡa.  

Ba ná wuɡi nabɔnɔ jara ŋwaane,  

ka ware ka zeɡe chemm.  
25 Ba ná yeini ba wu nabɔnɔ kom,  

ka wó leiri de wopwolo mo.  

Ka maa zeɡe yiɡa yiɡa mo  

ka ni jara-keim lwom,  



ye ka ta ni jar-keira bam  

na ke sɔɔ kolo to,  

de ba yiɡa tiina bam kwori  

na zaŋe wɛɛne tei to.  
26 Ko ye nmo tete yeino baŋa ne mo  

kawula yareɡe ko vɔna  

ko jaane wɛyuu ne  

ko vei teɡa-kuri seeni na?  
27 Maao de nam cheiɡi  

nmo ni taane mo,  

se ko taa kare wɛyuu ne ko yaara,  

ye ko sɔ ko pwoɡo peero yuu ne na?  
28 Ko yeini ko di peo yuu mo  

baŋa baŋa ko sɔ ko pwoɡo,  

ye dáane mo ko nae dalem jei.  
29 Ko ná wo peo kom yuu ne konto,  

ko tole ko nii ko nae ko wodiu mo yiɡa yiɡa.  
30 Twa na wo mɛ seeni to,  

dáane mo maaro tem wó taa wora.  

Te bia de maa wó jeeri ba nyɔ jana.”  
 

40 
1 BAŊA WƐ daa ta ma ta de Job o we:  

2 “Nmo wolo na maɡe kantɔɡɔ de amo Dam-fɔrɔ Tu Wɛ wom to,  

n laam wó sɛ n pa-ne na?  

Nmo ya na ɡwooni-ne to,  

n jeɡe se n leiri a taane dem mo.”  
 

3 Job ma leiri BAŊA WƐ o we:  
4 “Nii-ne, amo dae kolokolo n yiɡa ne.  

A nam wó ke tɛ mo a leiri‑m?  



Amo ni mɔɔre mo  

ye de ware se de puri.  
5 A maŋe a ŋɔɔne ko daɡa.  

Bɛ mo a daa wó ta?  

A bá wane a leiri.”  
 

6 BAŊA WƐ maa zeɡe vo-fɔrɔ kom wone o ŋɔɔne de Job o we:  
7 “Nam fɔɡe n zeɡe ne baaro tei,  

se a laɡe a bwei‑m taane mo.  

Nmo de nam jeɡe  

se n leiri a bwia yam mo.  
8 Nmo boŋe se n kweele a cheɡa kam n se teɡa ne mo na?  

N ta wó lwɛ amo  

se ko pa n ta‑n jeɡe bora na?  
9 Nmo jeŋa toŋe wo-kamuna  

ne Wɛ jeŋa kam na ke tei to na?  

N wae n kwora n mumuni  

ne Wɛ kwora na baɡe tei to na?  
10 Tɔ! N ná wae n ke, kwoli n tete  

de nenɔŋa de kamunim,  

se n bere n paare de n zula  

na mae tei to.  
11 Kwei n ban-lom dem n lwo n yaɡe  

boyere-nyena baŋa ne  

se ko pa ba maama zoore  

ba tete teɡa ne.  
12 Pa balo maama  

na bere ba tete kamunim to  

tu ba tete teɡa ne,  

se n ta daare n nɔne puseŋ-nyena  

n se teɡa ne.  



13 La ba maama n ke daane,  

se n kwei-ba n suli kasolo wone.  

Vɔ-ba n daare n pe n yaɡe  

ba yibeela wone.  
14 N ná wane wonnu tem konto n ke,  

amo laam wó sɛ a pa nmo we,  

n tete dam mo wó wane‑m  

de jwoŋi.  
 

15 Nam maane n nii buɡa wo juru Behemotaj na ye tei to.  

Amo mo naane-ko  

ne a na naane nmo de tei to.  

Ko de nam di ɡa-lɛɛro mo  

ne nabea na ke tei to.  
16 Ko chwoa yam tiini ya dana,  

ye ko puɡa kam de jeɡe ŋwanno  

na jwoŋi ko yera yam maama to.  
17 Ko nam twe ko nabili mo tee,  

ne pono dwoŋi to,  

ye ko nɛ ŋwanno tem de dana chekke.  
18 Ko kwi sem dana  

ne channa na ye tei to mo,  

ye ko nachere sem nye de bei  

selo ba na mɛ luuru ba ke to.  
19 Wonnu telo maama  

amo Wɛ na naane to wone,  

konto mo zeɡe te maama yiɡa ne.  

De ko de, wolo na naane-ko to mo wó wane  

o kwei se-zɔɔ o ja o fɔɔre o yi-ko.  
20 Ga-lɛɛro yɔɔre te puli peero jei sem ne mo se ko taa di,  

ye ɡa-vara dwi maama de kare dáane ba kwɛɛra.  
21 Ko nam yeini ko vo ko tiɡi  

sabare kuri ne mo,  

ye ko seiɡi buɡa ni  

nanchan-ɡullu wone.  
22 Sabare sem maa pae ko jeɡe woro  

se ko seiɡi da.  

Buɡa ni teeni dem de kaare-ko  

de ke tetare ne.  
23 Buɡa na bam ná duri  

ye ba popɔɡele tei maama de,  

ko ba kɔre foone.  

Kolokolo ba daane-ko,  

de Jɔdan buɡa na bam ná maŋe  

ba wɛɛle ko ni dem tei de.  
24 Nɔɔn-nɔɔno nam ware  

buɡa wo juru kom se o ja,  

ye ko zeɡe da ko nia.  

N bá‑n wane n kwei kalanchoɡo  

n ma n ja-ko ko momwɛ seeni.”  

41 

Baŋa Wɛ ta ma bwei Job o we:  

1 “Ko ta ná ye naneo wo juru Leviatan,  

nmo wó wane n ma ɡwola  

n vaŋe-ko n le na wone na?  

N ta wó wane n kwei ŋona  

n vɔ ko ni na?*  
2 Nmo nam wó wane  

n puri ko momwa  

se n kwei ŋona n tore da,  

ye n daare n kwei ɡwola  

n ɡereɡe ko peyaa ne na?  
3 Leviatan kom konto wó yɔɔre  

ko taa lwoori‑m  

se n bwoli-ko n yaɡe mo na?  

Ko wó kwei ni-som mo  

ko ŋɔɔne de nmo na?  
4 Ko ta wó sɛ ko pa‑m,  

ye á ɡwoni ni daane,  

se ko ŋwea maama wone  

ko taa ye n kabaa na?  
5 Nmo wó pa ko ji kwɛɛra woŋo,  

ne ba na jaane zuna  

ba mae ba kwɛɛre tei to na?  

N ta wó pa n sɔŋɔ busankane sem  

vaŋe-ko de ŋona na?  
6 Nɔɔna wó wane  

ba ke pipiu ko baŋa ne,  

ye ba cha ko yera yam muɡa-muɡa  

se ba pɔɔre-ya ba pa  

ba dwonna pipim-piina na?  
7 N nam wó wane n kwei chichwoa dedɛ n zɔ ko yera yam,  

naa n kwei chena n zɔ ko yuu kom,  

se ko pa ko na zonne na?  
8 Nmo ná ke kokeiri n zo jaŋa de-ko,  

n wó jaŋe bedwe yerane,  

ye n du we,  

n daa‑n bá dwoni de-ko.  
9 Wolo ná boŋe we  



o wó wane-ko o chɔɡe,  

kotu jeɡe o tete mo o ni.  

Kokuri, o ná yɔɔre o na-ko,  

o baare maama wó ti mo.  
10 Cheɡa to, nɔɔn-nɔɔno ba jeɡe baare  

se o fe o tete o dwei  

juru kom konto.  

Wɔ laam nam mo wó na baare  

se o dwoni de amo?  
11 Wɔ jene mo amo wó taa jeɡa  

se a ŋwe a pa kotu?  

Kokuri to, amo mo tei teɡa baŋa woŋo maama.  
12 Amo daa ta wó taa ŋɔɔne  

Leviatan taane.  

Ko nɛ sem de ko yera yam dana chekke,  

ye ko ya-teɡa kam de lana dedɛ.  
13 Nɔɔn-nɔɔno ware o pwoni  

ko tɔnɔ kom,  

naa o zɔ ko ya-tana kam  

na tiini ka lira to.  
14 Nɔɔn-nɔɔno ba jeɡe baare  

se kotu ja ko ni o kaŋe,  

ko yeila yam na tiini  

ya jeɡe foone to ŋwaane.  
15 Ko kwaɡa poro tem  

nye de tankwallo mo  

ba ɡeene ba tiɡisi daane.  

Te maa sɔɔne daane  

pa te dana ne kandwa to.  
16 Te tiini te sɔɔne daane mo,  

pa lulua tera se vio tɔɡe da  



ko zo ko yi ko yera yam tete.  
17 Te na tiini te meeli daane konto to,  

nɔɔn-nɔɔno ware-te se o kore.  
18 Leviatan ná sii ko vio ko yaɡe,  

pwooni mo nwoŋi da  

de pepele yia.  

Ko yia yam de maa nyeena,  

ne wea na nye te-pora ne tei to.  
19 Min-voɡo mo yeini ko pi  

ko nwoŋi ko ni dem ne.  

Min-chenno de maa parese  

te jaana jei maama ne.  
20 Nyoa de maa tae  

ka nwoŋi ko momwa ne,  

ne kambia na chora mini ne  

ye fonyoɡo fufuɡa tei to.  
21 Ko ná sii vio, ko wiiri min-chala  

pa ya jaane mini,  

ye min-voɡo de yɔɔre ko tae  

ko nwoŋa ko ni dem ne.  
22 Ko ba kam maama zwe mo jukke de dam,  

pa wolo maama ná nɛ-ko,  

foone jeɡe kotu.  
23 Ko yera yam jei jei tera  

se na bwona.  

Ya maama yɔɔre ya dana  

ne luu na ye tei to mo.  
24 Ko bochare nam tiini de dana  

ne peo naa nɔŋɔ na ye tei to mo.  
25 Ko ná zaŋe wɛɛne,  

foone yeini de ja dedɛɛra tete mo.  



Ba ná niɡi ko dɔnne,  

ba boboŋa yeini ya vuɡimi mo.  
26 Ba ná jeeri-ko de se-zɔɔro, naa chichwoa, naa taŋa chena,  

tento maama ware-ko kolokolo  

se te ke.  
27 Ko nii luuru se te taa nye  

de ɡa-korro mo ko tei ne.  

Channa de maa nye  

de da-popwanno ko yiɡa ne.  
28 Che-tɛɛra ná jaane wɛɛne tei de,  

ya muri se ya pa ko duri.  

Ko daare pa napana kandwa  

ye weero ko tei ne.  
29 Ko nii ɡwola se ya taa nye  

de swanno mo.  

Ba nam ná kwei chichwoa mo  

de se ba ma jeeri-ko de jara,  

ko yiɡa bere ka tera ya wone.  
30 Ko puɡa kam seeni ya-tana kam  

nye de kanchwi mo kwoli-ka,  

pa se ka tiini ka jeɡe ni fileim-fileim.  

Ko ná tuuri ko tete  

ko veiŋa baŋa ne,  

ko yeini ko jeɡe bworu tem mo  

ko ɡura.  
31 Ko nam ná wo naneo wo  

na-luŋa ne ko yɛ na,  

ko pae se na bam popɔɡele  

ne na na chore tei to mo.  

Ko ta nye de terale nuɡa na wo kambia ne ka saŋe tei to mo.  
32 Ko ná yeini ko kɛ ko daare,  



chwoŋa tiɡi naneo kom ne mo  

napwon-pwoŋo ye ka nyeena,  

nenɛɛne nɔn-kwea yu-pwei  

na ye tei to.  
33 Juru kom konto ba kɔre kolokolo.  

Ko ba jeɡe dwoŋi  

teɡa baŋa maama ne.  
34 Vara balo maama ná bere ba tete kamunim,  

ko jeɡe-ba ko ɡwoona mo.  

Konto mo maa ye  

vare-kamuna bam maama pɛ.”  

42 

Job ni taane  

1 Job ma leiri BAŊA WƐ o we:  
2 “A yei we n wae wonnu maama n ke.  

Ba ba cho nmo yiɡa de kolokolo  

n na jaane boboŋa se n ke to.  
3 Nmo ya bwei amo we:  

‘N ye wɔ mo se n bwɛ  

amo boboŋa na jaane tei to,  

ye n ŋɔɔne wonnu telo n na yeiri to?’  

Cheɡa to, amo ŋɔɔne wonnu telo  

a na wo lɔre te kuri to mo.  

Te maa ye wo-kenkaɡela  

yalo na dwoi a jaanem to.*  
4 N ta taɡe de amo we,  

‘Laam ta‑n ye konto chemm  

se a ŋɔɔne de nmo.  

Amo wó bwei‑m taane,  

se n de leiri a bwia yam  

n pa-ne.’  
5 Cheɡa to, amo zwa ya mo niɡi nmo ŋwa.  

A tete laam nam mo nɛ‑m de a yia.  
6 Chaveera maa jeɡe-ne de ta-yɔɔro telo a ya na kare a tɛ to.  

A yɔɔre a chuli a wɛleera yam  

de a wo maama,  

pa se a jeini teero  

de tentwarem baŋa ne.”  

Tɔnɔ kom ɡurim  

7 BAŊA WƐ déem na ŋɔɔne de Job o ti to, mo o taɡe de Teman tu Elifaza o we, “A 

bane zaŋe de nmo, de n badwonna balei bam mo. Kokuri to, á wo taɡe amo yera taane 

se ko yɔɔre chwoŋa se ko maŋe de a tontoŋeno Job na taɡe tei to. 8 Nam beeri-na nabɛ 

serepɛ, de pi-bale serepɛ á ja á vo Job tei se á kwei-te á ke zwɛɛm kaanem á tete 

ŋwaane. Ko kwaɡa seeni, a tontoŋeno Job wó lwoori-ne o pa abam. A maa wó jwoŋi o 

wɛ-lworo kom, se a yé waare abam de jworim delo á na ke to. Abam na taɡe amo yera 

taane tei to wo yɔɔre chwoŋa se ko yi Job na taɡe tei to.”  
9 Teman tu Elifaza, de Suuhi tu Bilidad, de Naamatia tu Zofara ma seene ba ke ne 

BAŊA WƐ na bere-ba se ba ke tei to. BAŊA WƐ de ma sɛ wɛ-lworo kolo Job na ke ba 

ŋwaane to.  
10 Job déem na lwoori Wɛ o pa o badwonna bam to kwaɡa ne, mo BAŊA WƐ daa pɛ se 

Job jwoori o zeɡe de dam. O ma ba o duni, ne ko ya na ye tei boboa kam ne to kuni 

belei.* 11 O chorro maama, de o nakwa, de o badwonna balo maama déem na vei ded‑o 

to ma ba o tei ye ba di kuri daane o sɔŋɔ ne. Ba ma ŋwane ba pa‑o ye ba zuri o 

bochare de lɛɛro telo maama BAŊA WƐ na toŋe o yera ne to. Ba maama dedoa dedoa 

ma pa‑o lu-nyenno sabu-dala, de sabu-seŋa jafole.  
12 BAŊA WƐ ma tiini o swɛ Job swolim pa o kweela kam ɡare o ya na ye tei boboa 

kam ne to. O déem laam jeɡe pei morro fuɡa-tena (14,000), de kona morro teredo 

(6,000), de nabɛ morro telei (2,000), de bonɛ moro (1,000). 13 O ma pa Job daa lo bia 

fuɡa, bakeiri serepɛ, de bukwa batɔ. 14 O déem ma bwoŋi o bukɔ-kwea kam yere we 

Jemima. O bukɔ wolo na saŋe to yere maa ye Kezia, ye o bukwa batɔ tu wom de yere 

ye Keren-Hapuke. 15 Teɡa baŋa maama wone, kaane déem tera o lam na twɛ Job 

bukwa bam. Job ma pa-ba chwoŋa se ba woli ba nabwa bam wone se o ná teɡa, se ba 

chɛ o jejeɡero tem ba pa daane.  
16 Wonnu tem konto maama na ke te kɛ to, Job ta ŋwe mo o yi bena bi de finna (140) 

o woli da. O déem ma na o bia de ba de bia, se ko yi dwia yana laŋa ne. 17 O ma tiini o 

kwe ye o laam te o tete toone.  



 

 

 

 

Seinim Lei  

Tɔnɔ



Seinim Lei Tɔnɔ  
Balo na pane Seinim Lei sem to ye ba yera ba yera mo, ye se maama laam ye Wɛ zula ŋwaane. Pɛ 

David mo pane Seinim Lei sem dedɛ. Lei sedwonna bere Wɛ tia de o seinim na ye tei mo. Lei 

sedaara maa tɛ ban-zɔŋɔ de wo-chechɔɡɔ taane. Lei sem woli debam mo se dé vaŋe dé tete dé 

twɛ Wɛ, de ko ná ye tei maama dé yera ne de. Lei sem sedaara na popone tei to ye se nɔɔna mo 

taa mɔɔne-se ye ba sɛa. Seinim Lei sem ye bi de finnu (150) mo, ye ba pɔɔre-se kuni benu (5). 

Leiŋa bi de fuɡa-noɡo (119) kam mo dɔra ka dwoi lei sem maama, ye ka botare-bia bam maama 

wone ba tɛ Wɛ kwora kam taane mo da.  

1 

Lei Tɔnɔ 1  

Lei 1–41  

Chwei selei taane  

1 Nɔɔno wolo veiŋa na ba tɔɡe  

puseŋ-nyena bam bera to mo,  

Wɛ zaane wo wonto yuu ne 

lanyerane.  

Kotu nam ba laɡe se o da  

wɛleere-keira chwoŋa kam.  

O maa ba laɡe se o taa jei  

nɔn-lwɛɛna jeiŋa jei sem ne.  
2 Kotu za pae se BAŊA WƐ nia yam mo 

jeɡe ywoni ya pa‑o.  

Wea de tete maama o yeini o boŋe ya 

wone zii mo lanyerane.  
3 Nɔɔno wom konto nye de tio kolo  

na zeɡe ko bwola de nabara  

ye ko vɔɔro ba siira kɔtaa to mo.*  

Ko nam leiri bia mo ka maŋa ne 

chekke.  

O na ke kolo maama to vei yiɡa 

lanyerane.  
 

4 Puseŋ-nyena bam nam dae konto!  

Banto nye de swanno mo  

vio na kale ko maa jia to.  
5 Wɛ nam ná laɡe o di nabiina bora,  

puseŋ-nyena bam wó to mo.  

Wɛleere-keira de nam bá wane ba 

woli  

balo na jeɡe cheɡa Wɛ tei ne to  

kɔɡɔ kom wone.  
6 Kokuri to, BAŊA WƐ fɔɡe o nii  

balo na kɔre-o to,  

de ba veiŋa maama mo.  

Ko nam ná ye puseŋ-nyena bam,  

banto yɔɔre ba jei mo  

ba chwoŋa kam ne.  



2 

Wɛ Dam Tu wom taane  

1 Bɛ mo ye loɡo baŋa dwi-ɡɛ tiina 

bam bane zaŋe?  

Bɛ mo ye ba ke daane ba boŋe  

boboŋa kafɛ ŋwaane konto?  
2 Ba pwa bam de ba dedɛɛra bam ma 

la daane,  

se ba ke chichuŋu de BAŊA WƐ  

de o Dam Tu wolo o na kuri to.*  
3 Ba laam maa we,  

“Pa-na se dé chochoɡe  

ba dam cheɡero tem,  

se dé daare dé dole ba chaponno tem 

dé yaɡe yiɡa yiɡa.”  
 

4 Baŋa Wɛ maa jei o telaao paare 

jeiŋa jei ne ye o mɔne-ba.  

O maa nae ba boboŋa yam  

na muri tei to.  
5 O bane ma zaŋe ba baŋa ne  

ye o kaane-ba de ba keim-yɔɔro 

tem.  

O ma tiini o fuɡi-ba de o ban-zɔŋɔ 

kom.  
6 O maa we, “Ziona ye peo kolo  

amo na pɔɔre a pa a tete to mo.  

 a2:6 Zion ye Jerusalem teo kateiri 

dedwoŋi. 

Ko yuu ne mo amo tiŋi Pɛ wolo  

a na kuri to.”  

Pɛ wom maa we:  

7 “Amo laam wó pa se BAŊA WƐ na 

taɡe tei to nwoŋi pwooni,  

de o na taɡe de amo o we:  

‘Nmo mo ye amo Bu,  

ye zem amo de ji nmo Kwo.*  
8 A Bu, nam bwei amo n nii,  

se amo wó pa-m loɡo baŋa teene 

dem maama se n ta‑n tei,  

se ko vo ko yi loɡo kom siseini ni 

maama.  
9 Nmo wó kwei luu-dedɔrɔ  

n ma n wane-ba,  

ye n daare n chɔɡe-ba,  

ne kambi mo ba chochoɡe to.’ ”*  
 

10 Konto to, abam balo na ye pwa to,  

ja-na swa!  

Abam balo na jeɡe dam  

loɡo baŋa ne to,  

jwoŋi-na bera.  
11 Sɛ-na BAŊA WƐ se á ta‑á kɔre‑o.  

Pa-na se á yera taa sae  

se á di ywoni o yiɡa ne.  
12 Chɔɔle-na o Bu wom yiɡa ne  

á ma‑á zuli‑o,  

se o bane yé zaŋe abam baŋa ne.  

Ko ná dae konto, wonto wó wane o 

ba  

o chɔɡe abam bedwe baŋa ne.  

Balo nam na seiɡi ba tete  

o woro wone to,  

Wɛ wó ke zaane o ke  

banto maama yuu ne mo.  

3 

David wɛ-lworo  

David déem pane leiŋa kanto maŋa kalo o 

na duri se o lu Abisalom jeŋa ne to.*  

1 Amo Tu BAŊA WƐ,  

nii amo dona na daɡa tei!  

Balo na zeɡe amo zeɡa to  

ɡaale dedɛ!  
2 Ba maa tɛ amo taane ba we,  

Wɛ daa ba laɡe o jwoŋi-ne o yaɡe.  
3 BAŊA WƐ, nmo nam cheɡe amo mo  

n pu se cham yé yi-ne,  

ne jara nantana na kwoli nɔɔno  

jara wone tei to.  

Nmo yeini n pae a yuu zeiŋi wɛɛne,  

ye n pa-ne zula dedɛ.  
4 Amo yeini a lwoori BAŊA WƐ  

de kwor-dɛa mo.  

O de maa zeɡe peo kolo o na pɔɔre o 

pa o tete to yuu ne,  

o leiri amo wara.*  
5 Amo wó ɡuni mo a peini  

a taa dɔa yɔlɔ-lɔ-lɔ,  

ye a dɔ a zaŋe zezeŋa ne  

de yazura,  

BAŊA WƐ na teili-ne to ŋwaane.  
6 Jar-keira morro fuɡa mo ná jeeri-ne,  

ye ba peene-ne jei maama  

ba ke tetare ne de,  

amo ta bá kɔre foone.  
 

7 Amo Tu BAŊA WƐ, zaŋe wɛɛne!  

Amo Tu Wɛ, jwoŋi-ne n yaɡe!  

Nam maɡe a dona bam maama nia n 

chɔɡe-ba,  

se ba daa yé taa jeɡe dam amo 

baŋa ne.  
8 BAŊA WƐ, nmo mo vere nɔɔna  

n yaɡe ba cham wone.  

Nam pa n swolim taa wo  

n nɔɔna bam yuu ne.  

4 

David wɛ-lworo  

1 Amo Tu Wɛ,  

nmo mo zeɡe amo cheɡa kam kwaɡa 

ne.  

Cham na tu de peene amo to,  

nmo jwoŋi-ne n yaɡe  

se a lu de wone.  

Nam ta duri amo yibwona,  

se n daare n cheiɡi  

amo wɛ-lworo kom.  
2 Nabiina bam, á laɡe  

se á ta‑á ke-ne chaveera taa  

se á vo á maŋe yei ne mo?  

Á wó ta‑á swoi wo-yɔɔro,  

ye á kwori á sɛ vwa taane  

taa wuu mo na?  
3 Nam lɔre-na we BAŊA WƐ kuri cheɡa 

tɔɡena mo  

se ba taa ye o nyem.  

Amo ná yeini a lwoori‑o,  

o sɛ a taane dem mo.  
4 Nam ta‑á kɔre-na foone  

se á yera de taa sae!  

De konto de, yé ke-na wɛleere.  

Á ná yeini á tiɡi á sara ne ye á sii,  

se á ta‑á jeɡe boboŋa yanto dwoŋi  

á bochara wone.  
5 Tɔɡe-na cheɡa wone á kaane  

á pa BAŊA WƐ,  

se á daare á sɛ‑o de wo-dedoa.  
6 Nɔɔna dedɛ yeini ba bwei ba we,  

“Nɔɔno wora o na wó ke debam 

lanyerane na?”  

Amo Tu BAŊA WƐ, pa se n yibia jeeri 

debam seeni  

se n lanyerane dem kwoli debam!  

7 Ko nam ná ye amo,  

nmo ke ywoni amo bochare ne  

ko dwoi banto nyem dem,  

de ba na maŋe ba jeɡe wodiiru dedɛ 

de sana to de.  
8 Amo ná yeini a ɡuni a peini,  

a wó dɔ mo ye a bochare zuri.  

BAŊA WƐ, nmo yerane mo wae  

n nii amo baŋa ne,  

se a yé na wo-lɔŋɔ.  

5 

David wɛ-lworo  

1 Amo Tu BAŊA WƐ,  

cheiɡi amo ni taane.  

Ko chɛ a yera ne ye a sisiɡa!  
2 Amo Tu Wɛ, nmo ye amo Pɛ,  

pa-ne chwoŋa se a ba nmo yiɡa 

ne.  

A lwoori zeinim mo nmo tei ne.  

Popo, se n sɛ a wɛ-lworo kom.  
3 BAŊA WƐ, teɡa ná poore,  

nmo yeini n cheiɡi amo ni taane.  

Zezeŋa ne amo wó tiŋi a taane dem 

nmo yiɡa ne mo,  

ye a laam taa jei a cheiɡa se a nii.*  
 

4 A Tu Wɛ, nmo na ye tei to,  

n wo ba pwoli de lwarem totoŋa.  

Nɔn-balwaaro bá wane ba zo nmo 

tei.  
5 Balo na bere ba tete kamunim to  

de bá wane ba zeɡe nmo yiɡa ne.*  

Nmo chuli balo maama  

na ke lwarem to.  
6 Ko ná ye vwa-fɔra,  

nmo wó chɔɡe-ba mo,  

ye n ve nɔn-ɡora  

de ɡenɡan-nyena maama.  
7 Ko daare ko ná ye amo,  

nmo jeɡe amo swono chekke.  

Konto ŋwaane, amo wó na chwoŋa  

se a zo n sɔŋɔ kom.  

Amo wó kuni dwoona nmo yiɡa ne,  

ye a zuli nmo yere  

nmo tete diɡa kam wone.  
8 BAŊA WƐ, pa se a taa tɔɡe  

nmo cheɡa chwoŋa kam,  

amo dona na daɡa ba ɡaale to 

ŋwaane.  

Tiŋi chwoŋa kalo na yɔɔre to  

a yiɡa ne,  

se a yé ywori ka wone.  
9 Ko ná ye a dona bam,  

ba nia yam ba nwoŋi cheɡa kɔtaa.  

Ba beeri chɔɡem yerane mo.  

Ba nia maa ŋɔɔre,  

ne yibeeli na puri to mo,  

ye ba tɔɡe ni-sone baŋa ne  

ba ɡane nɔɔna. *  
10 A Tu Wɛ, pa ba to ba bora wone!  

Pa se ba tete bobwea yam de-ba.  

Ba wɛleera yam na daɡa to,  

zeili-ba n yiɡa ne,  

kokuri ba lɔɡe nmo kwaɡa ne mo.  
11 Ko daare, ko ná ye balo maama  

na seiɡi nmo woro kom wone to,  

pa se ba wo pwoli.  

Pa se ba taa leeni lei de ywoni  

taa wuu.  

Balo na swoi nmo to,  

se n ta‑n cho-ba  

se ba taa zuli nmo yere de wopwolo.  
12 BAŊA WƐ, nmo seene n swɛ balo na 

zeɡe cheɡa wone to swolim.  

Ko ta woli da, nmo yeini n kwei  

n lanyerane dem mo,  

n ma‑n cho-ba se cham yé yi-ba,  

ne jara nantana na kwoli nɔɔno  

jara wone tei to.  

6 

David wɛ-lworo  

1 Amo Tu BAŊA WƐ,  

yé tɔɡe n ban-zɔŋɔ kom baŋa ne  

n bwɛ-ne.  

Ta yé da n ban-lom dem ŋwaane  

n waare-ne.  
2 Nam pa se n zaane taa wo  

amo yuu ne,  

a na buɡi to ŋwaane.  

BAŊA WƐ, zaŋe n yɔɔre-ne,  

de ko na tiini ko chɛ  

amo yera ne tei to.  
3 Foone mo tiini ko zo a bochare ne.  

Amo Tu BAŊA WƐ,  

nmo ta wó dáane mo  

se n laam ba n zeini amo na?*  
4 BAŊA WƐ, leiri n na ke tei to,  

se n daare n ba n vere-ne n yaɡe.  

Jwoŋi-ne, nmo na yɔɔre n jeɡe  

amo swono to ŋwaane.  
5 Churu ne, ba ba ɡuli nmo ɡula.  

Nɔɔno ná teɡa,  

kotu wó wane o tei nmo yere na?  
6 Amo na tiini a sisiɡi to mo  

pɛ se a yera chɛ.*  

Tete dem maama ne mo a keeri dedɛ  

pa se a sara kam buɡi dedaane 

yi-na.  
7 A yia maama suli de yi-na,  

amo wo na tiini ko chɔɡe to 

ŋwaane.  

A daa ware se a taa nii lanyerane,  

a dona bam na daane-ne to 

ŋwaane.  
 

8 Abam balo maama  

na toŋe lwarem to,  

laɡe-na jei á vo se á daare amo,  

kokuri amo keira kam to  

BAŊA WƐ zwa ne.  
9 Cheɡa to, BAŊA WƐ niɡi amo na  

lwoori‑o se o duri amo yibwona 

tei to,  

ye o daare o sɛ amo wɛ-lworo kom.  
10 Wɛ wó pa se a dona bam maama  

di chaveera  

ye foone zo-ba dedɛ.  

Ba laam wó ma chaveera mo  

ba maa kwoli ba yum,  

ye ba pipiri ba jwoori kwaɡa.  

7 

 

Baŋa Wɛ yɔɔre o ke cheɡa mo  

David déem pane leiŋa kanto Benjamin tu 

Kusi ŋwaane.  

1 Amo Tu BAŊA WƐ, a kwei a tete mo  

a seiɡi nmo woro wone.  

Nam jwoŋi-ne n yaɡe  

balo na pare amo se ba ja to jeŋa 

ne.  
2 Ko ná dae konto, ba wó yɔɔre  

ba ja-ne mo ba tore  



nenɛɛne nywonnu na ke tei,  

ye nɔɔn-nɔɔno tera  

se kotu jwoŋi-ne o yaɡe.  
3 Amo Tu BAŊA WƐ,  

amo ná tusi tei maama,  

ye keim-balɔrɔ ná wo a yuu ne,  
4 naa a ná toŋe a chɔɡe  

a badwoŋi yiɡa,  

naa a zeini o dono wolo  

na daane‑o to,  
5 se nmo laam pa chwoŋa  

se a dona bam pare-ne ba ja.  

Pa se ba nɔne amo baŋa ne  

ba se teɡa ne,  

se a ŋwea laam ti  

ye a maŋe teɡa kam ne.  
 

6 BAŊA WƐ, zaŋe wɛɛne de ban-zɔŋɔ!  

Zaŋe n che a dona bam  

de ba ban-lom dem!  

Zaŋe ba baŋa ne se n pa  

n cheɡa kam taa zeɡa.  
7 Nam la loɡo baŋa dwi tiina bam  

se ba ɡilimi nmo yiɡa ne.  

Diini baŋa baŋa n ta‑n tei-ba.  
8 BAŊA WƐ laɡe o di  

dwi tiina bam maama taane.  

Amo Tu BAŊA WƐ, nam da  

amo nɔn-ŋonne dem ŋwaane  

n bore amo bora.  

Ke konto Yuu-tu BAŊA WƐ,  

amo na jeɡe cheɡa to ŋwaane.  
9 Nmo ye wolo na ye cheɡa tu  

ye n faŋe nɔɔna bochara  

de ba boboŋa n nii to.  

Nam cheiŋi puseŋ-nyena bam  

de ba nankɔɔre kikia yam,  

se n daare n pa se nɔn-ŋona taa zeɡa.  
 

10 Yuu-tu BAŊA WƐ yeini o cho-ne  

ne jara nantana na kwoli nɔɔna  

jara wone tei to mo.  

O maa vere balo na yɔɔre chwo-laao 

wone to mo o yaɡa.  
11 Wɛ ye wolo na bore cheɡa bora to 

mo.*  

Dɛ maama wuu o yeini o bwɛ  

balo na toŋe lwarem to.  
12 Banto ná wo leiri ba boboŋa,  

Wɛ wó dwori o se-zɔɔ ni mo,  

ye o daare o saŋe o taŋa kam 

lanyerane.  
13 O jara zela yam maŋe ya kwɛ.  

O che-tɛɛra yam sele mo de vea ya 

pɔe.  
 

14 Nii-na! Puseŋ-nyena yeini ba ja  

chanɛɛre puɡa mo.  

Ba laam maa viriɡi lwarem puɡa,  

ye ba daare ba lore vwa yerane.  
15 Banto yeini ba ko ɡwonnu mo,  

ye ba tete laam daare ba to te wone.  
16 Lwarem delo ba na toŋe to  

jwoori de tui ba tete yuu ne mo.  

Ba nankɔɔre kikia mo jwoori  

ya ni-ba.*  
 

17 Amo wó ke BAŊA WƐ lei,  

o na yɔɔre o ke cheɡa to ŋwaane.  

A ta wó leeni a tei o yere mo,  

de o na ye Yuu-tu BAŊA WƐ wom to.  

8 

Baŋa Wɛ yere jeɡe zula  

David déem pane leiŋa kanto.  

1 BAŊA WƐ, nmo ye debam Teiru.  

Nmo yere dem jeɡe zula dedɛ  

loɡo baŋa jei maama wone.  

Nmo pɛ se n nenɔŋa taa nae jaja mo  

wɛyuu jeiɡa maama ne.  
2 Nmo pɛ se bia tete de bu-sese mo 

taa tei nmo yere.*  

Nmo jeɡe dam se n cheiŋi  

n dona maama  

pa se ba zeɡe da chemm.  

Balo maama na lɔɡe nmo kwaɡa ne 

to mo jaane ba nia.  
 

3 Amo yeini a nii wɛyuu kom,  

de ko na ye kolo  

nmo tete jea na naane to,  

ye a daare a nii chana kam  

de chalechwe sem,  

nmo na kwei-se n zeɡe se jei ne to.  

Amo na nɛ to, a boŋe a we:  
4 “Ko ná ye nabiina,  

bɛ mo ye n jeɡe ba boboŋa?  

Bɛ mo ke ye n yiɡa wo  

nabiin-bia wone konto?”*  
5 Nmo nam pɛ se nabiina  

tiini ba jeɡe paare,  

ye n ta pa-ba zula,  

pa se ba dam muri  

nmob nyem dem fenfee mo.  
6 N ma-n daare n pa se ba tei  

wonnu telo maama n jea na ke to,  

se wonnu maama taa wo  

ba dam kuri ne.*  
7 Ko ná ye pei, de bone, de naane,  

de kaɡo-vara bam maama de,  
8 ko woli de zuna, de ywona,  

dedaane wonnu telo maama  

na wo naneero wone to,  

te maama wo nabiina  

dam kuri ne mo.  
 

9 BAŊA WƐ, nmo ye debam Teiru.  

Nmo yere dem jeɡe zula dedɛ  

loɡo baŋa maama wone.  

9 

 

Lei keim leiŋa  

David déem pane leiŋa kanto.  

1 BAŊA WƐ, amo wó tei nmo  

de a wo maama.  

A ta wó ŋɔɔne  

nmo wo-kenkaɡela yam taane  

a bere nɔɔna.  
2 Yuu-tu BAŊA WƐ,  

amo wó pa se a wo pwoli,  

ye a daare a di ywoni nmo ŋwaane.  

A ta wó leeni mo  

a zeiŋi n yere wɛɛne.  
3 Nmo ná zaŋe a dona baŋa ne,  

ba wó pipiri mo ba duri ba kɛ.  

Ba ma tiri ba to teɡa ne,  

ye ba daare ba jei.  
4 Kokuri to, nmo ná di nɔɔna taane,  

n yɔɔre n pae cheɡa bora mo.  

Nmo seene n bore amo bora  

n pa se a jeɡe a cheɡa.  
5 Nmo yɔɔre n fuɡi dwi-ɡɛ tiina bam,  

ye n daare n chɔɡe  

puseŋ-nyena bam.  

N saare ba yere mo  

se nɔɔna daa yé ɡuli ba ɡula  

taa wuu.  
6 Chɔɡem mo tu dé dona baŋa ne,  

Ba teene dem ma ji di-dwonnu  

se ko taa vei wuu,  

pa se nɔɔna yɔɔre ba swei de ni ne.  
 

7 BAŊA WƐ nam jeɡe o paare mo  

se ko taa vei wuu.  

O maa jei se o di nɔɔna taane.  
8 Wɛ wó tɔɡe o cheɡa kam baŋa ne  

o di nabiina maama taane.  

O wó taa tei loɡo baŋa dwi tiina  

ko chwoŋa ne mo.  
9 Ko ná ye balo na nɛ bɛɛsem to,  

BAŊA WƐ ye dalem jei mo o pa-ba.  

Cham ná yi-ba, o maa ye ba dam jei,  

se ba seiɡi o woro kom wone.*  
10 Balo na kɔre nmo yere to wó ke  

ba wo-dedoa dedaane nmo.  

Kokuri to, ko ná ye balo na kwaane  

se ba fɔɔre ba twɛ nmo to,  

nmo BAŊA WƐ ta wo fɔɡe n nwoŋi  

ba kwaɡa ne n daare-ba.  
 

11 Leeni-na á tei BAŊA WƐ,  

se o di paare mo Zion ne!  

Ta‑á tɛ o na ke tei maama to  

á bere loɡo baŋa dwi tiina bam.  
12 Wɛ ye wolo na jwoori o ŋwe  

nɔn-ɡora jene to mo.  

Ko ná ye balo na wo cham wone to,  

o bá fɔɡe o ve ba keira  

kalo na jare‑o to.  
 

13 Amo Tu BAŊA WƐ,  

nam duri amo ŋwaŋa!  

Nii amo dona bam na daane-ne  

pa se a yaare tei!  

Nmo ye wolo na wó wane n che 

toone se de yé ja-ne to mo.  
14 Konto to, amo wó zeɡe  

Zion teo pwooni ne  

a zuli nmo yere jaja.  

Amo wó taa chaka mo de wopwolo,  

de nmo na jwoŋi-ne n yaɡe to 

ŋwaane.  
15 Dwi-ɡɛ tiina bam vei ba to ɡwoŋo 

kolo ba na koɡe to wone.  

Kalanchoɡo kolo ba na tiŋi to mo 

jwoori ko ja-ba.  
16 BAŊA WƐ veere o tete  

se ko tɔɡe de o cheɡa bora borem 

dem mo.  

Puseŋ-nyena bam nam na toŋe 

lwarem delo to  

jwoori de jaane-ba ne kalanchoɡo to.  
17 Puseŋ-nyena bam wó vo  

ba zo churu ne,  

dedaane dwi tiina balo maama  

na ve Wɛ to.  
18 Ko nam ná ye nabwona,  

nɔɔna daa bá swei ba ni ne taa.  

Balo de na wo cham wone to  

teena bá fɔɡe ya ti.  
 

19 Amo Tu BAŊA WƐ, zaŋe wɛɛne!  

Yé pa nabiina chwoŋa se ba ve nmo.  

Ja loɡo baŋa dwi tiina bam  

n zeɡe n yiɡa ne  

se n laam di ba taane.  
20 BAŊA WƐ, pa se foone yɔɔre de 

zo-ba,  

se ba lɔre we ba ye nabiina mo  

ye ba dam wo yi nmo dam dem.  

10 

Wɛ-lworo  

1 Amo Tu BAŊA WƐ,  

bɛ mo ke ye n wo yiɡa yiɡa amo tei 

ne?  

Bɛŋwaane mo cham yi amo  

ye n laam seiɡi n tete?  
2 Puseŋ-nyena bere ba tete kamunim  

ye ba pare nabwona se ba ja.  

Ba maa tɔɡe ba boboŋ-lwanno tem 

baŋa ne mo  

ba jaane-ba.  
3 Puseŋ-nyena yeini ba zeiŋi ba tete 

mo  

de ba fera na zo wonnu telo to.  

Ba maa zuli kampin-nyena,  

ye ba daare ba lwɛ BAŊA WƐ.  



4 Puseŋ-nyena bam yiɡa tera  

dedaane Wɛ,  

ba na jeɡe teera to ŋwaane.  

Ba maa boŋe we, “Wɛ tera.”  
5 De ko de, ba wonnu maama  

ke lanyerane.  

Ba maa ware se ba ni  

nmo bera yam kuri,  

ye ba jeɡe ba dona bam  

ba ɡwoona.  
6 Ba maa boŋe ba we,  

“Dé bá fɔɡe dé ɡɔ naɡa.  

Dé bá fɔɡe dé zo cham wone kɔtaa!”  
7 Ba yeini ba sɔɔle lwarem yerane 

mo.  

Ba maa fɔ vwa ye ba fuɡi nɔɔna.  

Ba tiini ba swoi nankɔɔre  

de puseŋa ŋɔŋa mo.  
8 Ba yeini ba vwɛ te-balwa bam ne  

se ba nwoŋi ba zi  

balo na tɔɡe-da ba kɛ to.  

Ba yia seene de balo na vei yalem to,  

ye ba zaŋe ba baŋa ne ba ɡo-ba.  
9 Ba maa seiɡi ɡuɡworru wone  

ne nywonnu mo tei,  

se ba dale ba zi  

balo na yeiri ko ni ne to.  

Ba tɔɡe konto dwoŋi  

ba jaane nabwona,  

ye ba daare ba tuuri-ba ba kɛa,  

ne ba wo ŋwe-choa wone mo tei.  

10 Ba maa jujuɡi balo ba na jaane to  

pa se ba beiri,  

ye ba dam dem yɔɔre de wane-ba.  
11 Ba maa boŋe ba we, “Wɛ yiɡa tera!  

O kwoli o yibia mo ye o ba nae.”  
 

12 BAŊA WƐ, zaŋe wɛɛne!  

Kwei n jeŋa n ma‑n waare  

puseŋ-nyena bam,  

se n daare n zeini nabwona.  
13 Bɛ mo ye puseŋ-nyena swoi  

se ba taa lwɛ Wɛ konto?  

Bɛ mo ye ba tɛ ba tete ne we,  

“Wɛ nam bá bwei amo”?  
14 Se ko ná ye nmo, a Tu Wɛ,  

nmo yɔɔre n nae ba na toŋe cham  

de nankɔɔre kikia yalo to.  

Nmo yeini n jeeli  

ba keim-balwaaro tem,  

ye n daare n waare-ba.  

Ko ná ye balo ba na jeɡe ba bɛɛse to,  

banto sale nmo yera ne,  

nmo na ye wolo na zeini botara to 

ŋwaane.  
15 Nam chɔɡe puseŋ-nyena  

de nɔn-balwaaro dam.  

Bwei-ba ba keim-lwanno tem 

ŋwaane,  

se ba totoŋa maama saare.  
 

16 BAŊA WƐ mo di paare  

se ko taa vei wuu!  



Dwi-ɡɛ tiina bam jeɡe se ba jei mo  

Wɛ tete teɡa kam wone.  
17 Amo Tu BAŊA WƐ,  

nmo yeini n cheiɡi  

nabwona na lwoori‑m tei to.  

Nmo ke dam n ke ba kuri ne,  

de n na cheiɡi ba keira tei to.  
18 N zeɡe botara de balo na nɛ bɛɛsem 

to kwaɡa ne,  

se nabiinu wolo maama na wo loɡo 

baŋa ne to daa yé fuɡi-ba.  

11 

Amo wó sale Baŋa Wɛ yera ne  

David déem pane leiŋa kanto.  

1 Amo wó sale BAŊA WƐ yera ne.  

Nam daa‑n yé ta de amo we:  

“Duri n vo n seiɡi peero jei ne,  

ne zuŋa na jaane wɛɛne tei to.  
2 Nii puseŋ-nyena na saŋe ba tɛ,  

ye ba mole chena da tei to!  

Ba maa seiɡi ba tete,  

se ba ta balo na yɔɔre  

chwo-laao wone to.  
3 Puseŋ-nyena bam na chɔɡe  

dé teo kom lam to,  

nɔn-ŋona ware kolokolo se ba ke.”  
 

4 BAŊA WƐ mo wo o wɛyuu  

sɔŋɔ kom ne.  

O maa jei o di paare mo Wɛ telaao 

ne.*  

O yia laam dole jei maama  

ya yere nabiina,  

pa se o maane kolo maama  

ba na ke to.  
5 BAŊA WƐ yeini o maane nɔn-ŋona  

de puseŋ-nyena mo o nia.  

O nam yɔɔre o chuli balo na swoi 

nankɔɔre kikia to mo.  
6 Ko ná ye puseŋ-nyena bam,  

o laɡe o lwo min-chala  

de chilibuɡu mo ba yuu ne,  

ye o daare o pa se vo-loŋo maɡe-ba.  
7 BAŊA WƐ nam yɔɔre o tɔɡe chwoŋa 

chekke mo.  

O maa swoi keim-laaro.  

Balo na yɔɔre chwo-laao wone to  

wó ba ba na o yibia.  

12 

 

David wɛ-lworo  

1 BAŊA WƐ,  

zaŋe n zeini debam!  

Kokuri to, balo na sɛ Wɛ to daa tera.  

Balo na jeɡe cheɡa de Wɛ to  

laam jei mo nabiina tetare ne.  
2 Nɔɔna maama fɔe vwa mo  

ba chɔɡe ba dwonna yiɡa.  

Ba maa jeɡe ni-som  

ba mae ba ɡane daane.  
 

3 BAŊA WƐ, ko ná ye balo  

na jeɡe ni-som to,  

se n pu ba nia!  

Ko ta woli de balo na bere ba tete 

kamunim ye ba we:  
4 “Debam ni taane mo pae se  

dé wane nɔɔna maama dé di.  

Dé wó taa ŋɔɔne dé na laɡe tei to 

mo,  

ye nɔɔn-nɔɔno bá wane debam  

o cheiŋi.”  
5 BAŊA WƐ ma ta o we:  

“Amo laam wó zaŋe wɛɛne  

a toŋe woŋo,  

yiniɡa tiina na nɛ bɛɛsem  

ye nabwona suuri cham wone to 

ŋwaane.  

Amo wó vere-ba cham wone  

se ba na siu,  

ne ko na maŋe de-ba tei to.”*  
6 BAŊA WƐ ni taane dem yɔɔre  

de ye chekke mo.  

De tiini de lana jase nenɛɛne  

lu-nyenno telo na tiini te kwɛ to.  

De nye de ba na ke lu-nyenno  

mini wone kuni berepɛ  

pa se diɡiru daa tera to mo.  
7 BAŊA WƐ, nmo wó yere nabwona  

se kolokolo yé yi-ba.  

Nmo ta wó ta‑n cho debam taa wuu  

de nɔn-balwaaro tem kikia.  
8 Puseŋ-nyena bam kare mo  

ba bere ba tete.  

Nɔɔna maama maa zuli balo na toŋe 

lwarem nabiina tetare ne to.  

13 

 

David wɛ-lworo  

1 Amo Tu BAŊA WƐ,  

nmo ta wó dáane mo  

se na laam ba n zeini-ne na?  

Nmo daa‑n bá‑n ɡuli amo ɡula na?  

Nmo wó ta‑n seiɡi n yibia  

de amo taa  

se n vo n maŋe yei ne mo?*  
2 Amo boboŋa jeɡe se ya taa  

daane-ne taa wuu mo na?  

Dɛ maama wone amo wó taa jei  

de wo-chechɔɡɔ mo na?  

Amo dona bam bere ba wó di wɔnɔ a 

baŋa ne taa  

se ba vo ba maŋe yei ne mo?  
3 Amo Tu BAŊA WƐ,  

yɔɔre n nii amo seeni,  

se n leiri a wɛ-lworo kom.  

Pa se a ŋwea jwoori ka ke dam,  

se toone yé wane-ne de ja.  
4 Ko ná dae konto,  

a dona bam wó ta we:  

“Debam wane‑o dé di!”  

Ba wó taa chaka de amo na to tei to.  
 

5 Amo nam kwei a tete  

a sale nmo yera ne,  

de nmo na yɔɔre n jeɡe a swono tei 

to mo.  

A bochare mo di ywoni dedɛ,  

n na jwoŋi-ne n yaɡe to ŋwaane.  
6 Amo wó leeni lei a pa BAŊA WƐ,  

o na ke-ne lanyerane to ŋwaane.  

14 

N bá‑n wane n ɡwooni Baŋa Wɛ*  

David déem pane leiŋa kanto.  

1 Nɔn-jworru yeini ba tɛ  

ba bochare ne we, “Wɛ tera.”  

Ba maama chɔɡe mo ɡa zɔŋ-zɔŋ,  

ba totoŋa de maa tiini ya lwara.  

Nɔɔn-nɔɔno tera ba wone  

kotu na tɔɡe chwo-laao.  
2 BAŊA WƐ maa zeɡe o telaao  

sɔŋɔ kom ne  

o tiiri o nii nabiina,  

se o lɔre ba wolo jeɡe swa  

ye o tɔɡe Wɛ na?  
3 Ba maama ywori Wɛ chwoŋa wone,  

ye ba boboŋa yɔɔre ya chɔɡe mo  

ɡa zɔŋ-zɔŋ.  

Nɔɔn-nɔɔno nam tera ba wone  

o na tɔɡe chwo-laao,  

de dedoa de.  
4 Wo-lwan-keira maama bá sɛ  

se ba zamese swa na?  

Ba jeɡe a nɔɔna bam mo ba chɔɡa,  

nenɛɛne ko ye wodiu mo ba di.  

Ba nam ba bwoŋi BAŊA WƐ yere  

ba zuli‑o.  
5 Nii-ba mo! Foone tiini de jeɡe-ba,  

kolo ŋwaane Wɛ zeini balo  

na zeɡe cheɡa wone to mo.  
6 Abam wo-lwan-keira bam kwaane  

se chaveera mo ja yiniɡa tiina,  

se ba boboŋa yé jeini.  

BAŊA WƐ nam mo ke o woro kom  

se banto zo ko wone ba seiɡi da.  
 

7 Amo nam wó lwoori Wɛ  

se o zeɡe Zion ne  

o ba o vere Isarele tiina bam.  

BAŊA WƐ ná seene o pa o nɔɔna bam 

jwoori ba zeɡe de dam,  

Isarele dwi dem  

na ye Jakob dwi dem to  

wó taa chaka de wopwolo!  



15 

Wɔ mo wó wane o zo Wɛ tei?  

David déem pane leiŋa kanto.  

1 Amo Tu BAŊA WƐ,  

wɔ mo jeɡe chwoŋa  

se o taa zoore nmo wara-jei sem ne?  

Wɔ mo wó wane o jeini peo kolo  

nmo na pɔɔre n pa n tete to yuu 

ne?*  
2 Ko ye wolo veiŋa na tɔɡe  

chwo-laao chekke,  

ye o jeɡe cheɡa  

o kikia maama wone to mo.  

Kotu yeini o ŋɔɔne cheɡa  

de o wo maama,  
3 ye o ba kare o chɔɡe nɔɔna yere.  

O nam ba ke lwarem o yaɡe  

o fara yuu ne,  

ye o ba kwaana se chaveera  

di o dwonna.  
4 O yiɡa maa tera de nɔn-balwaaro,  

ye o za neɡe balo na kɔre  

BAŊA WƐ to mo.  

Konto tu yeini o tɔɡe o ni dem 

maama kwaɡa mo.  

O nam bá yiri-de,  

ne ko ná maŋe ko chamma  

tetei maama ko pa‑o de.  

5 O maa jene o sabu mo  

o pae nɔɔna,  

ye o ba beeri nyɔɔre ko baŋa ne.  

O nam ba sɛ se o jwoŋi dim  

se o lɔ balo na jeɡe bora to kwaɡa 

ne.  

Ko ná ye balo na tɔɡe chwoŋa kanto 

dwoŋi to,  

ba wó ta zeɡe mo cheppe,  

ye ba ba ɡɔe.  

16 

Amo teena wo Wɛ tei ne  

David déem pane leiŋa kanto.  

1 A Tu Wɛ, ta‑n cho amo  

se cham yé yi-ne!  

A tu nmo tei se a seiɡi  

n woro kom wone mo.  
2 Amo taɡa de BAŊA WƐ we,  

“Nmo ye amo Teiru.  

Wo-laaro telo maama amo na jeɡe to 

nwoŋi nmo tei ne mo.”  
3 Ko ná ye cheɡa tiina balo  

na zoore teɡa kam ne to,  

ba ye nɔn-yum mo chekke.  

Amo maa tiini a jeɡe wopwolo  

ba ŋwaane.  
4 Ko nam ná ye balo na duri  

ba tɔɡe jwona kwaɡa to,  

banto wo-chechɔɡɔ kom  



wó tiini ko ɡaale mo.  

Amo nam bá tɔɡe a lwo ba na bam.  

A bá bwoŋi ba jwona yam yera  

se a kaane a pa-ya.  
 

5 BAŊA WƐ, nmo mo ye wolo  

na maŋe de amo to.  

Nmo kuri chwoŋa kalo  

amo na wó taa tɔɡe to,  

ye n nii amo veiŋa baŋa ne.  
6 Ŋwea kalo n na pɛ-ne to  

jeɡe ywoni lanyerane.c  

Cheɡa ŋwaane to, wonnu telo  

nmo na tiŋi se a ba a jwoŋi to  

tiini te lana.  
7 Amo wó tei BAŊA WƐ  

o na pa-ne kwea se a wane  

a tɔɡe chwoŋa to ŋwaane.  

Tete ne nmo ta woli-ne a boboŋa ne 

mo se a yé tusi.  
8 Amo yɔɔre a yei we BAŊA WƐ mo  

wo a tei ne maŋa maama.*  

O na wo a jazem seeni to ŋwaane,  

o zeini-ne mo se a zeɡe cheppe.  
9 Mo kokuri a jeɡe wopwolo 

lanyerane.  

A ŋwea maama maa jeɡe ywoni.  

Amo yera de daa bá taa sae.  

                                                           

 c16:6 naa Teɡa kalo nmo na pɛ-ne se a 

10 Kolo ŋwaane, amo ná teɡa,  

n bá‑n yaɡe-ne  

se a taa wo churu ne.  

Nmo bá‑n sɛ se n tete wo-pwoŋo tu 

wom yera pɔ.*  
11 Nmo pɛ se a lɔre chwei selo  

na pae ŋwea to se a taa tɔɡe-se.  

Amo ná yi nmo tei,  

nmo wó pa se a na ywoni dedɛ.  

A ná tu a jeini nmo jazem seeni,  

amo laam wó su de wopwolo dáane  

se ko taa vei wuu.  

17 

David wɛ-lworo  

1 BAŊA WƐ,  

cheiɡi amo wɛ-lworo kom  

de a na jeɡe bora tei to.  

Pore n zwa n cheiɡi a na keeri  

a jare‑m tei to,  

se ko dae vwa mo a fɔe.  
2 Nam zeɡe amo kwaɡa ne  

se a na a bora.  

Pa se n yia taa nae  

kolo na ye cheɡa to.  
3 Nmo maane n nii  

amo boboŋa na ye tei.  

Nmo ma‑n fɔɔre n yi amo tei  

tete ne de.  

Nmo nam na faŋe-ne n nii  

tei maama to, kolokolo tera.  

A boboŋa maŋe ya ja we,  

amo bá tusi de a ŋɔŋa kam.  
4 A ma che a tete se a yé zo  

nankɔ-nyena chwei sem ne,  

a na tɔɡe n ni taane na bere tei to 

ŋwaane.  
5 A nam yɔɔre a tɔɡe  

nmo chwei sem mo.  

A bere a wo ywori se wone.  
6 Amo Tu Wɛ, a lwoori‑m mo,  

bɛŋwaane nmo mo wó leiri-ne.  

Pore n zwa se n cheiɡi  

a wɛ-lworo kom.  
7 Pa se nmo na yɔɔre n swoi nɔɔna tei 

to taa bere jaja.  

Nmo yeini n kwei n jazem n ma  

n vere balo na sale nmo yera ne to  

n yaɡe ba dona jeŋa ne.  
8 Ta‑n yere amo  

nenɛɛne n tete yi-chele-bu to.  

Pa se a vwɛ n woro kom wone,  

ne nmo na yareɡe n vɔna  

n kwoli-ne tei to.*  
9 Jwoŋi-ne puseŋ-nyena bam jeŋa ne  

de ba na ke chichuŋu de amo tei to.  

Vere-ne a dona balo na chuli-ne  

ye ba ɡilimi-ne se ba ja to jeŋa ne.  

10 Ŋwaŋa tera ba bochara ne.  

Ba ni taane maa ye boyerem yerane.  
11 Ba pɛ amo kwaɡa mo ba pu.  

Ba laam tu ba ɡilimi-ne.  

Ba yia maa ye chɔɔ mo,  

ye ba nii se ba dole-ne  

ba de teɡa ne.  
12 Ba maa nye de nywonnu telo  

wodiiru fera na jeɡe-te to mo.  

Ba dale mo se ba laam nwoŋi  

ba ja-ne,  

nenɛɛne nywon-pɔle na ke tei to.*  
 

13 BAŊA WƐ, zaŋe wɛɛne  

n kwaare jara de-ba,  

se n daare n de-ba teɡa ne.  

Kwei n se-zɔɔ n ma‑n jwoŋi-ne  

puseŋ-nyena bam jeŋa ne n yaɡe.  
14 BAŊA WƐ, ma n jeŋa n vere-ne  

nɔɔna bam konto dwi jeŋa ne  

n yaɡe.  

Ba maa ye balo yiɡa na wo  

loɡo konto yerane wone  

ye ba nyɔɔre wo ŋwea kanto ne to 

mo.  

Nam pa se ba na waarem delo  

n na tiŋi ba ŋwaane to.  

Pa se ba di ba su ba daare  

ba pa ba bia,  

se banto de tiŋi waarem  

se ba bia jwa taa di.  
15 Ko nam ná ye amo,  

a wó ba a na nmo yibia,  

a na jeɡe bora to ŋwaane.  

A ná dɔ a zaŋe,  

a wó su mo de ywoni,  

a na nae nmo nyenyeɡo  

na ye tei to ŋwaane.  

18 

David leiŋa  

Wɛ tontoŋeno David déem pane leiŋa 

kanto maŋa kalo Baŋa Wɛ na jwoŋi‑o o 

yaɡe Pɛ Sɔɔl de o dona bam maama jeŋa 

ne to.  

2 Samuwel 22:2-51  

1 Amo Tu BAŊA WƐ,  

a swoi nmo.  

Nmo mo ye amo dam.  
2 BAŊA WƐ nye de peo kolo  

amo na dale da to mo.*  

O maa ye amo dam jei  

dedaane amo jwoŋinu.  

Amo Tu Wɛ nye de peo ɡuɡworo,  

a na seiɡi a tete mɛ to.  

O maa yeini o cho-ne  

ne jara nantana na kwoli nɔɔna  

jara wone tei to.  

O maa jeɡe dam se o ma  

o vere-ne cham wone.  

O maa kwori o ye amo dalem jei.  
3 Amo yeini a bwoŋi BAŊA WƐ yere 

mo.  

O de maa jwoŋi-ne o yaɡe  

a dona jeŋa ne.  

Wonto maŋe se nabiina taa tei‑o mo.  
 

4 Toone déem kekare amo de vɔ.  

Ko nam ya ɡɛ fee mo se chɔɡem pu 

amo kwaɡa de ja  

nenɛɛne na-fɔrɔ dwoŋi to.  
5 Ko nye de churu chwoŋa ŋoɡe ŋone 

mo ka vɔ amo ka tiŋi.  

Toone de ma che kalanchoɡo  

a chwoŋa ne de cheiɡi-ne.  
6 Lɛɛro na tiini te yi-ne to,  

mo a bwoŋi BAŊA WƐ yere.  

A ma keeri a jare a Tu Wɛ  

se o zeini-ne.  

O maa zeɡe o sɔŋɔ kom ne  

o ni amo kwora.  

Amo keira kam ma yi o tei,  

ka vo ka to o zwa ne.  
 

7 Teɡa kam baŋa maa ziziŋi  

ye ka yera sae.  

Peero tem kura maama de ziziŋi mo 

ye ya dɔna,  

Wɛ ban-zɔŋɔ kom ŋwaane.  
8 Nyoa maa tɔɡe o momwa ka nwoŋa.  



O ta ma daare o twi min-voɡo  

de min-chala,  

ye ya tɔɡe o ni ya nwoŋi  

ya di wonnu buɡi-buɡi.  
9 O ma kɔɔre wɛyuu kom  

nenɛɛne diɡa ni ɡɔrɔ to,  

o daare o tu teɡa kam baŋa.  

O na maa tu to,  

kunkwon-lilirru wo o nɛ kuri ne mo.  
10 O diini cherubi mo o jaane  

o maa kɛa.  

Vio kom vɔna baŋa ne mo  

o tɔɡe da o via.  
11 Lim mo o kwei o ma pu o tete  

se ko ji woro ko pa‑o.  

Kunkwon-lilirru telo na pae  

do-fɔrɔ to ma kwoli‑o.  
12 Pwooni maa wo o yiɡa ne  

de kale kunkwonnu tem.  

Do-kandwa maa tɔɡe da  

ya toe teɡa ne,  

ye doa kam pepele  

ka ta min-chala.  
13 Yuu-tu Tu BAŊA WƐ wom mo zeɡe  

wɛyuu ne o baɡe de dam.  

O kwora kam ma dɔne  

ka to nɔɔna zwa ne.  
14 O ma ta o che-tɛɛra yam,  

pa se o dona bam jaɡe.  

O mɛ doa pepelem mo o zeili-ba  

ye ba duri ba jei.  

15 Amo Tu BAŊA WƐ,  

nmo bane na zaŋe  

ye n baɡe n dona bam to,  

mo naneo kom na bam pɔɡele  

pa ko kuri nae jaja.  

Nmo na fi n momwa to,  

teɡa kam ɡuɡworru maama  

ma ziziŋi pa te tiɡi ja.  
16 BAŊA WƐ ma zeɡe wɛyuu ne  

o twe o jeŋa o ja amo.  

O ma liiri-ne o ja o nwoŋi  

na-luŋa wone.  
17 O yɔɔre o jwoŋi-ne mo o yaɡe  

a dona bam jeŋa ne,  

kokuri to, balo na chuli amo to  

tiini ba dana ba dwoi-ne.  
18 Amo ya wo lɛɛro wone mo  

ye a dona bam chuchuɡi-ne.  

BAŊA WƐ nam tu o teili-ne  

pa se a zeɡe cheppe.  
19 O woli-ne mo o pa  

a nwoŋi cham wone.  

O ma yɔɔre o jwoŋi-ne o yaɡe  

se a taa wo pwooni yiɡa ne,  

o wo na dɛ amo to ŋwaane.  
20 BAŊA WƐ ke-ne lanyerane  

a na tɔɡe cheɡa chwoŋa to 

ŋwaane.  

Amo je sem na toŋe cheɡa to,  

mo o jwoori o ŋwe-ne konto.  
21 Amo yɔɔre a tɔɡe BAŊA WƐ  



chwei sem mo.  

A wo ywori a Tu Wɛ kwaɡa ne  

se a daare a toŋe lwarem.  
22 O nia yam maama mo amo tɔɡa.  

A maa wo ve chullu telo o na pɛ to.  
23 A jeɡe cheɡa mo o yiɡa ne,  

a na yeini a cho a tete  

dedaane lwarem to ŋwaane.  
24 Ko ma pa se BAŊA WƐ jwoori  

o ke-ne lanyerane,  

de a na tɔɡe cheɡa chwoŋa  

ye a je sem toŋe chekke to 

ŋwaane.  
 

25 Amo Tu BAŊA WƐ,  

Nmo yeini n jeɡe cheɡa mo  

de balo na jeɡe cheɡa ba pa‑m to.  

Balo na jeɡe bora n yiɡa ne to mo,  

nmo yɔɔre n toŋe lanyerane  

n pa-ba.  
26 Ko ná ye balo na jeɡe wo-pwoŋo 

to,  

nmo de ye wo-pwoŋo tu mo  

n pa-ba.  

Ko daare balo na toŋe tusim kikia to,  

n ke swa mo pa ko chɛ ba yera ne.  
27 Nmo yeini n jwoŋi nabwona mo  

n yaɡa.  

Ko nam ná ye balo na bere ba tete 

kamunim to,  

n yeini n vaŋe-ba mo n de teɡa ne.  

28 BAŊA WƐ, nmo mo jaane pwooni  

n ba n pa-ne.  

Cheɡa to, amo Tu Wɛ, n pae se  

lim delo na kwoli amo to  

jwoori de ji pwooni.  
29 Nmo mo yeini n pa amo dam,  

se a wane a zeili  

a dona bam kɔɡɔ maama.  

N dam dem konto ta ma woli-ne,  

se a wane a faŋe a ɡaale  

a dona bam teo kabira,  

ye a daare a di-ba.  
 

30 Amo Tu Wɛ chwoŋa kam  

lamma fase mo!  

O ni taane dem yɔɔre de ye cheɡa 

mo.  

O wae o cho balo na seiɡi  

o woro kom wone to,  

ne jara nantana na kwoli nɔɔna  

jara wone tei to.  
31 Wɛ dedwoŋi daa tera  

ko ná dae BAŊA WƐ.  

Wonto yerane mo nye de peo kolo  

debam na wó dale da to.  
32 O maa jeɡe dam o kwoli-ne,  

ye o pa se a chwoŋa tiɡi jase  

se a taa vei ka wone.  
33 O ta pae se a nɛ kwaare teɡa mo,  

nenɛɛne woŋa nɛ na ye tei to mo.  

O maa cho-ne se a yé to  



peero tem yuu ne.  
34 Wonto ta bere-ne jara keim laŋa 

mo,  

se a taa wae a saŋe taŋa kalo  

na vaŋe de dam to a tae.  
35 Amo Tu BAŊA WƐ,  

nmo pɛ-ne jara-keim nantana  

se ka taa kwoli-ne,  

ye n jwoŋi-ne n yaɡe cham wone.  

Nmo jazem dem teili-ne mo  

se a zeɡe cheppe.  

Nmo na sɛ se n woli-ne tei to  

pɛ se a ji babea.  
36 Nmo kwɛ chwoŋa kalo na yala to 

mo  

n tiŋi amo yiɡa ne,  

se a yé seeri a to teɡa ne.  
37 Amo pare a dona bam mo a ja.  

A ma maɡe ba maama a ɡo  

pa ba wolowolo wo daare.  
38 A popoɡe-ba mo a de teɡa ne  

pa se ba daa ware wɛɛne se ba zaŋe,  

a na nɔne-ba de a naɡa to ŋwaane.  
39 BAŊA WƐ, nmo mo pa-ne dam  

se a taa ma a ke jara.  

N ta ma‑n pae se a dona bam ba  

ba kuni dwoona amo yiɡa ne.  
40 N ta pa se foone ja  

a dona bam maama  

ye ba pipiri mo ba duri  

ba daare-ne.  

Amo ma yɔɔre a chɔɡe  

balo na chuli-ne to.  
41 Ba maa beeri wolim.  

Nɔɔn-nɔɔno nam tera  

se o jwoŋi-ba o yaɡe.  

Ba ma keeri ba jare BAŊA WƐ,  

ye o wo sɛ ba wara yam.  
42 Amo maa cho-ba a mumuɡi  

pa se ba ji nenɛɛne fwoɡo vio  

na kale tei to.  

A ma lwo-ba a yaɡe  

nenɛɛne ba ye chwoŋa ni bworu 

to.  
43 Ko ná ye paweero telo  

na chuli amo to,  

nmo vere-ne n yaɡe ba jeŋa ne mo.  

Nmo ta ma‑n pa se a di paare  

teene dedɛ baŋa ne,  

se a taa tei dwi tiina balo  

a ya na yeiri to.  
44 Dwi-ɡɛ tiina ná yɔɔre  

ba ni amo taane,  

ba yeini ba sɛ a ni mo.  

Ba ta ma ɡwane amo yiɡa ne  

de foone.  
45 Veira bam konto vɔna yeini  

ya da ya pare mo.  

Ba ma zaŋe ba nwoŋi  

ba dalem jei sem wone,  

ye ba yera sae de foone.  
 



46 BAŊA WƐ seene o ŋwe!  

O maa ye peo kolo  

amo na dale da to.  

Ko maŋe mo se dé taa tei‑o.  

Pa-na dé tei BAŊA WƐ!  

Wonto nam mo jwoŋi-ne o yaɡe!  
47 Wonto mo jwoori o ŋwe jene  

a dona baŋa ne.  

O maa jaane dwi-ɡɛ tiina o tui  

o ke amo dam kuri ne.  
48 O ta jwoŋi-ne mo a dona jeŋa ne o 

yaɡe.  

Amo Tu BAŊA WƐ,  

nmo mo pa-ne dam  

se a di balo na chuli-ne to.  

N ta ma‑n jwoŋi-ne  

nankɔ-nyena jeŋa ne.  
49 Konto ŋwaane nam mo,  

amo wó tei nmo yere,  

se dwi-ɡɛ tiina taa yei n ni ne.  

Cheɡa ŋwaane to, BAŊA WƐ,  

amo wó leeni a tei nmo yere.*  
50 BAŊA WƐ yeini o pa se o pɛ wom  

di wɔnɔ mo maŋa maama.  

O maa tɔɡe o swono kom baŋa ne  

o ke pɛ wolo o na kuri to 

lanyerane se ko taa vei wuu.  

Ko maa ye amo David  

de a dwi dem mo konto.  

19 

Wɛ nenɔŋ-fɔrɔ kom taane  

David déem pane leiŋa kanto.  

1 Wɛyuu kom bere Wɛ nenɔŋa kam na 

ye tei to mo.  

Kunkwonnu tem de maa paale  

kolo maama o jea na naane to.*  
2 Dɛ maama yeini de kwei  

kwora kam konto mo  

de pae dɛ delo na saŋe-de to.  

Tete maama de maa pae  

se kwora kam jaɡa.  
3 Wɛyuu wonnu tento ba ŋɔɔne  

botare-bia se ba taa zaŋa.  

Te kwori sem maa ye chemm mo.  
4 De ko de, te ni taane dem  

yi teɡa baŋa jei maama mo.  

Te kwora ma jaɡe ka yi  

dɔŋɔ ni maama.*  

Wɛ chwi vwei mo wɛyuu kom ne  

o pa wea kam  

se ka taa zoore da.  
5 Ka laam maa yeini ka puli,  

nenɛɛne ka-dooro baro na nwoŋi 

diɡa ne de wopwolo tei to,  

naa babea na duri de dam  

se o di yiɡa tei to.  

6 Ka maa yeini ka zaŋe wɛyuu kom  

daa dedoa ne mo,  

ye ka tole ka chwoŋa kam ka vo  

ka yi daa kadwoŋi kam ne.  

Kolokolo bá seiɡi ka wulim dem yiɡa 

ne.  
 

7 BAŊA WƐ nia yam yɔɔre  

ya ye chekke mo.  

Ya maa pae se nɔɔna jwoori  

ba na dam.  

BAŊA WƐ bera yam jeɡe kuri.  

Ya maa pae nayeiri-nyena swa mo.  
8 BAŊA WƐ kwora kam tɔɡe chwoŋa.  

Ka maa pae wopwolo dedɛ.  

BAŊA WƐ ni-kaana yam  

bere cheɡa mo jaja.  

Ya maa pae nɔɔna yi-poro.  
9 Nɔɔna ná kɔre BAŊA WƐ, ko lana.  

Konto jeɡe kuri se ko taa vei wuu.  

BAŊA WƐ boboŋa yam jeɡe cheɡa.  

Ya ba tusa de fenfee de.  
10 Wɛ nia yam jeɡe kuri  

ya dwoi sabu-seŋa dedɛ,  

ka ná maŋe ka lana tei maama de.*  

Ya ywomma ya dwoi tooro,  

de tooro nuɡa maama.  
11 BAŊA WƐ, nmo nia yam kaane  

n tɔɡena mo.  

Wolo maama ná sɛ-ya,  

                                                           

 *19:10 Lei 119:127 

kotu nae nyɔɔre dedɛ mo  

ya ŋwaane.  
12 Nɔɔno wó wane o lɔre  

o na tusi tei to na?  

Amo ná tusi ye a yeiri ko ni ne,  

se n saare a tusim dem konto  

n yaɡe n ma n chɛ-ne.*  
13 Ta‑n cho-ne se a yé paale  

a ke wo-lwanno.  

Yé pa se wɛleera taa jeɡe dam  

amo baŋa ne.  

Konto mo a wó wane a taa jeɡe bora 

de a kikia maama,  

ye a bá ywori nmo kwaɡa ne.  
 

14 BAŊA WƐ, pa se a ni taane dem  

de a boboŋa maama  

taa ye kolo na wó pwoli nmo wo to.  

Nmo nye de peo kolo amo na sale  

ko yera ne to mo.  

N ta ma‑n ye amo jwoŋinu.  

20 

Dé wó sale Baŋa Wɛ yera ne  

David déem pane leiŋa kanto.  

1 Cham ná yi nmo,  

BAŊA WƐ wó ba o zeini‑m.  

O maa ye dé nabaaro Jakob  

Wɛ wom mo.  

O wó taa cho‑m de n dona bam.  
2 O wó zeɡe o wara-jei sem ne  

o toŋe o zeini nmo.  

Zion peo kom ne mo konto,  

o laɡe o zeɡe da o ba  

o zeɡe n kwaɡa ne.  
3 O ta wó ɡuli  

n pɛɛra yam maama ɡula.  

Kaanem delo maama nmo na zwɛ  

n pa‑o to wo su o yi.  
4 Wɛ wó pa n na n boboŋa  

na laɡe kolo to,  

se n na jeeli kolo maama to  

seene ko ke ko pa‑m.  
5 Pɛ, nmo laam ná wane  

dé dona bam n di,  

dé wó taa chaka mo.  

Dé wó zeiŋi dé tuta wɛɛne  

de wopwolo  

dé Tu Wɛ wom yere ŋwaane.  

BAŊA WƐ wó ke o su n wɛ-lworo kom 

maama o pa‑m.  
 

6 Amo laam tu a lɔre we  

BAŊA WƐ zeini pɛ wolo o na kuri 

to  

se o wane o dona bam.  

O zeɡe o tete telaao ne mo  

o leiri pɛ wom na lwoori‑o  

tei maama to.  

O maa tɔɡe o dam-fɔrɔ jazem dem 

baŋa ne  

o jwoŋi‑o o yaɡe.  
7 Nɔɔna badwonna jeɡe teera  

ba jara-keim torokooro ŋwaane.  

Badwonna de maa jeɡe teera  

ba sisein-nɔɔna ŋwaane.  

Debam nam jeɡe teera dé Tu  

BAŊA WƐ yere dem ŋwaane mo.*  
8 Banto maa chɔɔle ba to teɡa ne.  

Debam nam wó zaŋe wɛɛne  

dé taa zeɡe mo cheppe.  
 

9 BAŊA WƐ, nam pa dé pɛ wom  

wane o dona bam o di.  

Dé ná lwoori zeinim n tei ne,  

se n leiri dé wɛ-lworo kom!  

21 

Baŋa Wɛ na zeini pɛ wom tei to  

David déem pane leiŋa kanto.  

1 Debam Tu BAŊA WƐ,  

pɛ wom wo mo pwoli,  

nmo dam-fɔrɔ kom ŋwaane.  

O tiini o jeɡe ywoni mo o di,  

nmo na pɛ o wane o dona bam  

o di to ŋwaane.  
2 Nmo pɛ‑o kolo o boboŋa na laɡe to.  

Nmo ta wo ve‑o kolo maama  

o na lwoori n tei ne to.  

3 Nmo jeeri‑o de wo-laaro,  

ye n yɔɔre n swɛ o swolim.  

N ma‑n kwei sabu-seŋa paare yipuɡa 

n pu o yuu ne.  
4 O lwoori nmo tei ne  

se n ta‑n nii o ŋwea kam baŋa ne.  

Nmo ma‑n seene n pa  

se o na momwɛ-dɛɛre,  

se o taa ŋwe taa wuu.  
5 O tiini o na zula dedɛ,  

nmo na zeini‑o to ŋwaane.  

Nmo ta daare n pa se o na nenɔŋa  

de paare lanyerane.  
6 Cheɡa to, nmo yeini n swɛ  

o swolim mo taa wuu.  

Nmo ta pɛ se o wo pwoli dedɛ,  

de n na wo o tei ne to ŋwaane.  
7 Kokuri to, pɛ wom sale  

BAŊA WƐ yera ne mo.*  

O daa bá fɔɡe o to,  

Yuu-tu BAŊA WƐ wom na jeɡe  

o swono taa wuu to ŋwaane.  
 

8 Nmo laɡe n kwei n jeŋa mo  

n ma n ja n dona bam maama.  

N jazem dem wó zi-ba de chɔɡe.  
9 Nmo ná nwoŋi ye n zaŋe ba baŋa 

ne,  

n laɡe n di-ba mo  

dedaane min-voɡo.  

Ko ye BAŊA WƐ mo wó di-ba  

o ban-lom dem ŋwaane.  

O laɡe o pa se o mini mo di-ba kula.  
10 Nmo wó pa se n dona bam bia  

jei mo loɡo kom baŋa ne.  

Ba daa bá na dwi se de daare.  
11 Ba bá wane ba vo yiɡa,  

de ba ná maŋe ba jeeli totoŋ-lwanno  

se ba ke ba ma chɔɡe nmo yiɡa  

tei maama de.  
12 Nmo nam wó saŋe n taŋa  

se n ta-ba,  

pa se ba pipiri ba duri ba kɛ.  
13 Dé Tu BAŊA WƐ, zaŋe wɛɛne  

se n yɔɔre n bere n dam-fɔrɔ kom!  

Dé wó leeni mo dé seini‑m  

de n na toŋe totoŋ-kamuna yalo 

to.  

22 

Yaara wone wɛ-lworo  

David déem pane leiŋa kanto.  

1 A Wɛ, a Wɛ,  

bɛ mo ke ye n yaɡe a yera?*  

Nmo ye yiɡa yiɡa amo tei ne.  

Bɛ mo ye n wo tu se n zeini-ne  

a cham wone,  

de a na tiini a lwoori‑m tetei to?  

2 A Tu Wɛ, dɛ maama a yeini  

a keeri a laɡe zeina ye n chem.  

Tete ne de a yeini a lwoori‑m  

ye siu tera.*  
3 De konto maama de,  

n ta ye wo-pwoŋo tu mo.  

N ma‑n jei n paare jeiŋa jei ne,  

ye n nɔɔna Isarele tiina  

de maa pa‑m tia.  
4 Debam nabaara bam déem ke  

ba wo-dedoa de nmo mo.  

N ma‑n jwoŋi-ba n yaɡe.  
5 Cham na jeɡe-ba to  

mo ba keeri ba jare‑m.  

Nmo ma‑n pa se ba lu de wone.  

Ba na ke ba wo-dedoa dede‑m to,  

nmo wo yaɡe-ba laŋa tetare ne.  
 

6 Nɔɔna maama na yaale-ne  

ye ba ɡwooni-ne tei to  

nye de a ye kanzwɛ mo,  

se a dae nabiinu.  
7 Nɔɔna balo maama yi na nɛ amo to 

mɔne mo.  

Ba maa dole ba yum ba twe-ne.  
8 Ba tɛ ba we:  

“Pa n teena taa wo BAŊA WƐ wone  

se o le‑m cham wone.  

Nmo kikia ná su BAŊA WƐ yi,  

se o jwoŋi‑m o yaɡe!”*  

9 Nmo nam mo jaane-ne n nwoŋi  

a nu puɡa ne de yazura.  

Amo ta na ye bu-seseŋa  

ye a ŋɔɡe a nu yele to mo  

nmo nii amo baŋa ne.  
10 Ko zeɡe a lora maŋa ne mo  

a teena maŋe ya wo nmo wone.  

Nmo ta ma‑n ye amo Tu Wɛ.  
11 Chanɛɛre tiini de bwola se de ja-ne.  

Yé vei yiɡa yiɡa n daare-ne,  

se nɔɔn-nɔɔno tera  

o na wó woli-ne.  
12 Amo dona bam daɡa  

ye ba ɡilimi-ne ne nabɛ mo tei.  

Ba nye de nabɛ kamunnu  

na nwoŋi Basan laŋa ne  

ye se beeri jara to mo.  
13 Amo dona bam kaŋe ba nia mo  

ba beene a baŋa,  

nenɛɛne nywonnu na laɡe  

te ja te nɔna te tore te di,  

ye te tiini te laare tetei to.  
14 A ŋwea kam lwoɡi ka yaɡe mo  

ne ba na lwoɡi na  

ba yaɡe teɡa ne tei to.  

Amo kwi sem maama ywori mo.  

A bochare dem de maa nye  

de nuɡa kalo na nyeene to.  
15 A ni dem koɡe mo ne kanchua tei.  

                                                                                                     

 *22:7-18 Mat 27:35-44 



A dindeilimi de maa meeri  

de maŋe a ni dem wone.  

Wɛ, nmo yaɡe-ne se a to teɡa ne mo  

se a daare a te.  
 

16 A dona bam ɡilimi amo  

ne kukuri kɔɡɔ tei to mo.  

Ba ma ja a jea dedaane a nɛ maama 

se ba vuuri-se.  
17 Amo yera yam buɡi  

pa se a kwi sem nae jaja,  

ye a ɡa se maama a vo a ti.  

A dona bam maa yɔɔre ba nii-ne  

ye ba mɔna.  
18 Ba ma kwei amo ɡwaaro tem  

se ba pɔɔre-te ba pa daane,  

ye ba daare ba ta jɔrɔ  

amo ɡare-bu wom ŋwaane.  
 

19 Amo Tu BAŊA WƐ,  

yé ta‑n ye yiɡa yiɡa de amo.  

Amo zeinnu, ba lela n woli-ne!  
20 Cho-ne se a dona bam se-zɔɔro  

yé chɔɡe-ne.  

Jwoŋi a ŋwea kukuri sento nia ne  

n yaɡe.  
21 Cho-ne se nywonnu yé ja-ne.  

Nam cheiŋi nabɛ sento  

se se yé chu-ne de se nyea.  

Nmo laam cheiɡi a wɛ-lworo kom!  
 

22 Amo wó ta n taane  

a nu-bia bam yiɡa ne  

pa se n yere zaŋe.  

A maa wó zeɡe ba nɔn-kɔɡɔ kom 

tetare ne  

a tei n yere dem.  
23 Abam balo na kɔre BAŊA WƐ to,  

laam tei‑o na!  

Se abam, Jakob dwi dem maama,  

zuli-na o yere dem!  

Isarele tiina maama,  

chɔɔle-na o yiɡa ne!  
24 Bɛŋwaane BAŊA WƐ ba chuli 

nabwona,  

o nam ba ɡwooni-ba.  

O wo pipiri o kwaɡa o ya amo.  

Amo ná kaase a jare‑o,  

o yiɡa wora de amo mo.  
 

25 Amo ná zeɡe nmo nɔn-kɔɡɔ kom  

tetare ne,  

a wó tei‑m n keina maama ŋwaane.  

Amo wó seene a ke kolo a na pwooli 

nmo yiɡa ne se a ke to,  

se balo maama na kɔre nmo to taa 

nae.  
26 Nabwona wó di ba su.  

Balo na tu BAŊA WƐ tei to  

wó tei‑o taa.  

Yazura taa wo ba tei ne  

se ko taa vei wuu!  
27 Loɡo baŋa jei maama ne  



nɔɔna wó ɡuli BAŊA WƐ ɡula  

ye ba pipiri ba ba o tei.  

Nabiina dwi maama wó ba  

ba chɔɔle o yiɡa ne ye ba zuli‑o.  
28 BAŊA WƐ mo ye Pɛ  

loɡo kom maama wone.  

O di paare mo teene dem maama 

baŋa ne.  
29 Loɡo baŋa naduna maama  

wó ba ba chɔɔle o yiɡa ne  

ba zuli‑o.  

Balo ŋwea na laɡe ka jei to maama  

wó ba ba tiiri o yiɡa ne.  
30 Debam dwi delo ta na wo kwaɡa 

ne to wó zuli‑o.  

Ba jwa wó ni dé Teiru Wɛ ŋwa.  
31 Nɔɔna balo ba ta na wo loɡe to  

wó ba ba lɔre Wɛ cheɡa kam  

de o na jwoŋi o nɔɔna o yaɡe tei to.  

23 

Nayero-ŋom wom taane  

David déem pane leiŋa kanto.  

1 Amo Tu BAŊA WƐ  

nii amo baŋa ne mo,  

nenɛɛne nayero na nii o vara tei to.*  

Konto ŋwaane kolokolo ɡɛɛre  

bá fɔɡe ko ja-ne.  

                                                           

 *23:1 Ezekeli 34:15; Jɔn 10:11-16 

2 O yeini o jaane-ne mo  

o vei ɡa-zuru jei se a sii.  

O maa kale-ne pa se dé vei  

mɛ seeni bwi na bwola da to.*  
3 O pae se a ŋwea jwoori  

ka jeɡe dam mo.  

O maa tɔɡe a yiɡa  

pa se a tɔɡe chwo-laaro,  

se ko pa o yere dem zaŋe wɛɛne.  
4 Nmo wo amo tei ne mo  

maŋa maama.  

A ná maŋe a tɔɡe jei selo na ye lim 

nenɛɛne toone mo de,  

amo bá taa kɔre foone,  

nmo na zei n ɡwoli dem  

de n nacheiɡa kam  

n ma‑n cho-ne to ŋwaane.  
5 Amo Tu Wɛ, n laɡe wodi-fɔrɔ mo  

n pa ba saŋe ba zeɡe  

amo yiɡa ne se a di,  

ye a dona bam zeɡe da ba nia.  

Nmo ta lwoɡi nuɡa mo amo yuu ne  

n ke-ne zaane.  

Nmo pɛ se a na-zoŋa kam  

tiini ka su ka pɛɛle.  
6 Cheɡa ŋwaane to, dɛ delo maama 

wone a na wó taa ŋwe to,  

nmo lanyerane de n swono kom  

wó taa wo amo tei ne mo.  

                                                           

 *23:2 Gurim 7:17 



Amo wó taa wo nmo BAŊA WƐ  

sɔŋɔ kom ne mo  

se ko taa vei wuu.  

24 

Wɔ mo wó wane o zo Wɛ diɡa kam 

wone?  

David déem pane leiŋa kanto.  

1 Teɡa kam baŋa  

dedaane kolo maama na wo  

ko wone to ye BAŊA WƐ nyem mo.  

Loɡo kom de ko nɔn-bia bam  

maama de maa ye wonto nyem.  
2 Kokuri to, BAŊA WƐ bobo  

loɡo kom kuri,  

ye o jare teɡa kam ni maama  

pa se ka tiɡi na-fwaaro tem baŋa 

ne mo.  
 

3 Wɔ nam mo wó wane o di  

BAŊA WƐ tete peo kom baŋa?  

Wɔ mo jeɡe chwoŋa se o vo  

o zeɡe Wɛ tete wara-jei sem ne?  
4 Ko ye balo yerane  

kikia na dɛ chwoŋa  

ye ba bochara lana fase to mo.*  

Banto ba sɛ ba kaane jwona.  

Ba nam ba fɔ vwa ba du duuri.  
5 BAŊA WƐ wó swɛ nɔɔna bam konto 

                                                           

 *24:4 Mat 5:8 

swolim.  

Wɛ na ye ba Vereno to,  

wonto wó pa se ba na bora.  
6 Banto dwi dem ye balo na fɔɔre  

ba twɛ Wɛ to mo.  

Ba yeini ba vei Jakob Wɛ wom yiɡa 

ne mo,  

ye ba lwoori‑o.  
 

7 Pore-na manchwo-peena ni dem!  

Pa-na se faŋa faŋa bworru tem pore 

se chwoŋa taa tiɡi jaja!  

Kokuri nenɔŋ-fɔrɔ tu Pɛ wom  

laɡe o tɔɡe da mo o zo.*  
8 Pɛ wonto ye wɔ mo  

o na tiini o jeɡe nenɔŋ-fɔrɔ to?  

O ye Yuu-tu BAŊA WƐ mo,  

o na ye dam maama tu wom  

ye o wae o dona maama to.*  
9 Pore-na manchwo-peena ni dem!  

Pa-na se faŋa faŋa bworru tem pore 

se chwoŋa taa tiɡi jaja!  

Kokuri nenɔŋ-fɔrɔ tu Pɛ wom  

laɡe o tɔɡe da mo o zo.  
10 Pɛ wonto nam ye wɔ mo  

o na tiini o jeɡe nenɔŋ-fɔrɔ to?  

O ye Paŋwa Tu BAŊA WƐ wom mo.  

Wonto mo ye nenɔŋ-fɔrɔ tu Pɛ wom!  

 *24:8 Josua 5:14 



25 

Chanɛɛre maŋa wɛ-lworo  

David déem pane leiŋa kanto.  

1 BAŊA WƐ, nmo mo  

a kwei a tete a pa‑m.  
2 Amo Tu Wɛ, a ke a wo-dedoa  

dedaane nmo.  

Yé pa se chaveera di-ne.  

Nam yé sɛ se a dona bam  

taa jeɡe-ne ba mɔna.  
3 Balo teena na daŋe  

nmo baŋa ne to maama  

bá na ba chaveera.  

Balo nam na ɡane ba dwonna  

yɔɔ yɔɔ to  

wó yɔɔre ba di chaveera mo.  
 

4 Amo Tu BAŊA WƐ,  

pa se a lɔre nmo chwei sem,  

se a taa tɔɡe n bera yam a ŋwea 

wone.  
5 Bere-ne nmo cheɡa kam,  

se a wane a tɔɡe ka chwei sem.  

Kolo ŋwaane nmo mo ye  

amo Vereno Wɛ wom.  

Amo teena maa wo nmo tei ne mo  

dɛ dem maama wone.  
6 BAŊA WƐ, yé swei n swono kom ni 

ne,  

de n na tiini n jeɡe nɔɔna ŋwaŋa 

tei to.  

Nmo swono kom de n yibwona  

maŋe te wora se ko nwoŋi faŋa 

mo.  
7 Ko ná ye a na lɔɡe nmo kwaɡa ne  

ye a ke wɛleera yalo  

a nɔn-donne maŋa ne to,  

se n kwei-ya n ma‑n chɛ-ne.  

BAŊA WƐ, nam tɔɡe n swono kom 

ŋwaane  

n pa se n yiɡa taa wo amo wone,  

nmo na jeɡe lam to ŋwaane.  
 

8 BAŊA WƐ lamma mo  

ye o yɔɔre o ke cheɡa.  

Ko ná ye balo na tusi to,  

o yeini o bere-ba chwoŋa kalo na 

ye chekke to.  
9 O maa tɔɡe balo na tu ba tete to 

yiɡa,  

se ba taa ke kolo na maŋe to mo,  

ye o daare o bere-ba o chwoŋa kam.  
10 Chwei selo maama BAŊA WƐ  

na tɔɡe to  

ye o swono kom ŋwaane mo.  

O maa ke o cheɡa dedaane balo  

na sɛ ba tɔɡe ni delo  

o na ɡwoni de-ba to.  
 

11 Amo Tu BAŊA WƐ,  

nam da n yere dem ŋwaane  

n kwei a keim-lwanno  



n yaɡe n ma‑n chɛ-ne,  

de te na maŋe te daɡa tei maama.*  
 

12 Ko ná ye wolo maama  

na kɔre BAŊA WƐ to,  

Wɛ wó bere kotu se o taa tɔɡe 

chwoŋa kalo na maŋe to mo.  
13 Wɛ ta wó pa se o di ywoni  

o ŋwea wone.  

O dwi dem de wó jwoŋi teɡa kam  

ba taa tei.  
14 BAŊA WƐ yeini o lɔ o wo  

o bere balo na kɔre‑o to.  

O maa pae se ba lɔre o ni-ɡwonim 

dem na bere tei maama.  
15 Amo yeini a kwoni a nii  

BAŊA WƐ seeni mo,  

se o ba o woli-ne.  

Wonto yerane mo wó wane  

o le-ne a dona jeŋa ne,  

se a lu ba kalanchorro tem wone.  
 

16 Amo Tu BAŊA WƐ,  

pa n yiɡa taa wo amo wone,  

se n daare n duri amo ŋwaŋa,  

a na ye a yerane ye ko tiini  

ko ni-ne to ŋwaane.  
17 A chanɛɛre dem laam tiini  

de zo-ne.  

Popo, jwoŋi-ne n yaɡe  

                                                           

 *25:11 Jeremia 14:7 

ya maama wone.  
18 Nii n na a zonne dem de a chanɛɛre 

dem na daɡa tei to,  

se n laam kwei a wɛleera yam 

maama n ma‑n chɛ-ne.  
19 Nii n na a dona bam laam  

na puli dedɛ tei to.  

Ba maa tiini ba chuli-ne  

dedaane puseŋa.  
20 Amo nam tu se a dale  

nmo woro ne mo.  

Ta‑n cho a ŋwea se a na verem,  

pa se a yé di a chaveera.  
21 A kwei a teena a daŋe nmo baŋa 

ne.  

Nam ta‑n yere-ne,  

de a na yɔɔre a tɔɡe chwoŋa  

ye a jeɡe cheɡa tei to.  
 

22 Amo Tu Wɛ,  

jwoŋi Isarele tiina bam n yaɡe,  

se ba nwoŋi ba chanɛɛre maama 

wone.  

26 

Wolo na jeɡe bora to wɛ-lworo  

David déem pane leiŋa kanto.  

1 Amo Tu BAŊA WƐ,  

pa se a na a bora!  

Kokuri to, amo yɔɔre a tɔɡe chwoŋa 



mo a ŋwea maama wone.  

A ta ma ke a wo-dedoa de nmo  

ye bobwea tera.*  
2 BAŊA WƐ, faŋe-ne n nii,  

se n maane a boboŋa de a bochare 

maama na ye tei to.  
3 Kokuri to, amo yeini a ɡuli  

nmo na yɔɔre n jeɡe a swono  

tei to ɡula.  

Amo ta tɔɡe nmo na jeɡe cheɡa  

de amo tei to a ŋwea wone.  
4 A ba me de vwa-fɔra.  

A maa ba tɔɡe  

dedaane pipiri-nyena.  
5 A chuli balo na jeeri daane  

se ba toŋe lwarem to,  

ye a daare a vane puseŋ-nyena.  
6 BAŊA WƐ, amo sane a jea mo,  

se ko bere we a jeɡe bora.  

A maa wó kaare nmo kaanem 

bimbini dem  

n yere zula ŋwaane  
7 ye a leeni a zuli‑m  

a daare a ta nmo totoŋ-kamuna 

yam taane jaja.  
8 BAŊA WƐ, amo tiini a swoi  

nmo wara-jei sem  

mɛ n na zoore to.  

Ko maa ye jeiɡa kalo n nenɔŋ-fɔrɔ 

kom na bere jaja to.  
 

9 Yé pa se a tɔɡe de wɛleere-keira  

a ɡa a ŋwea.  

Ta yé pa se a ŋwea ti,  

nenɛɛne ko na ke nɔn-ɡora tei to.  
10 Banto ye kampin-nyena mo  

ye ba je sem swoi puseŋa kikia.  
11 Ko nam ná ye amo,  

a yɔɔre a tɔɡe chwoŋa mo  

a ŋwea maama wone.  

Konto to, duri a ŋwaŋa,  

se n daare n jwoŋi-ne n yaɡe.  
12 Amo laam nam zeɡe mo cheppe,  

teɡa kalo na mae daane to baŋa 

ne.  

BAŊA WƐ nɔn-kɔɡɔ kom ná jeeri 

daane,  

amo wó seini‑o ba tetare ne.  

27 

Amo teena wo Wɛ tei ne  

David déem pane leiŋa kanto.  

1 BAŊA WƐ mo pa se pwooni tiɡi a 

yiɡa ne se a taa via.  

O maa ye amo Vereno.  

Bɛ nam mo wó pa  

se foone taa jeɡe-ne?  

BAŊA WƐ maa jeɡe dam  

ye o cho a ŋwea kam.  



Nɔɔn-nɔɔno bá wane o pa  

se a taa kɔre foone.  
2 Nɔn-balwaaro mo ná maŋe ba ba  

se ba ja amo,  

ye a dona bam ná boŋe  

se ba chɔɡe-ne,  

banto wó seeri mo ye ba to teɡa ne.  
3 Amo dona bam ze ná ye kɔɡɔ kɔɡɔ,  

ye ba zaŋe se ba kwaare jara  

amo baŋa ne,  

amo bá taa kɔre foone de-ba.  

Amo ta wó taa jeɡe baare mo.  
 

4 Woŋo dedoa mo a lwoori  

BAŊA WƐ tei ne.  

A tiini a laɡe se o ke konto o pa-ne.  

Ko maa ye se o pa-ne chwoŋa  

se a taa zoore o sɔŋɔ kom ne  

taa wuu,  

se ko taa nii a ŋwea kam siseini.  

Dáane mo amo wó taa nii  

a nae BAŊA WƐ lam dem,  

ye a ware‑o o tete di-laao kom ne.  
5 Cham ná tu amo baŋa,  

BAŊA WƐ wó taa cho-ne  

o woro kom ne.  

O maa wó pa se a seiɡi  

o sɔŋɔ kom ne,  

ye o pa se a zeɡe de dam  

peo baŋa ne.  
6 Amo dona bam ná ɡilimi-ne,  

Wɛ wó zeiŋi a yuu mo  

ye a di dam ba baŋa ne.  

BAŊA WƐ wara-jei sem ne mo  

amo wó ke kaanem a pa‑o,  

ye a ta wopwolo taane  

de kwor-dɛa.  

A ta wó leeni mo a maa tei‑o.  
 

7 Amo Tu BAŊA WƐ, a ná lwoori‑m,  

popo duri amo ŋwaŋa  

se n sɛ a wara yam.  
8 Amo bochare tɛ de bere-ne  

se a ba nmo tei a ware‑m.  

Amo Tu BAŊA WƐ,  

amo wó seene a fɔɔre a twɛ nmo.  
9 Konto to, yé seiɡi n yibia  

amo tei ne.  

Amo Tu Wɛ,  

nmo mo ye amo zeinnu.  

Nam yé ve n tontoŋeno wom  

n bane na zaŋe to ŋwaane.  

Nmo na ye amo Vereno to,  

yé ma n kwaɡa n ya amo.  
10 A kwo de a nu ná maŋe  

ba ve-ne ba yaɡe de,  

BAŊA WƐ mo wó ke-ne  

o ja-kukworo ne.*  
 

11 Amo Tu BAŊA WƐ,  

bere-ne chwoŋa se a taa tɔɡa.  

Da amo yiɡa se a taa vei  

cheɡa chwoŋa kam ne,  

se a dona bam yé wane amo ba ja.  
12 Yé sɛ se a to a dona bam jeŋa ne.  

Ba boŋe se ba fɔ vwa mo  

ba daŋe a yuu ne,  

ye ba kare ba laɡe  

se ba ke-ne zonne.  
13 De konto maama de,  

amo jeɡe cheɡa we,  

a ta na ŋwe teɡa baŋa ne to,  

amo wó na BAŊA WƐ na lana tei 

to.  
14 Peene n tete se n ta‑n jeɡe teena  

de BAŊA WƐ!  

Ta‑n cho n tete de baare!  

Ɛɛ, pa se n teena taa wo  

BAŊA WƐ tei ne!  

28 

 

David wɛ-lworo  

1 Amo Tu BAŊA WƐ, amo wó keeri a 

jare nmo mo,  

n na ye amo dalem jei to ŋwaane.  

Nmo nam ná maŋe da chemm,  

amo de balo na teɡa  

ye ba wo teɡa kuri ne to  

wó taa ye bedwe mo.  
2 Amo na ŋwane n yiɡa ne to,  

nam leiri a keira kam.  

Kokuri to a zeiŋi a jea mo wɛɛne  

a jeeri n wara-jei  

selo na ye wose to.  
3 Yé pa se a tɔɡe dedaane  

puseŋ-nyena bam  

de balo na toŋe lwarem to a jei.  

Nɔɔna bam konto ŋɔɔne ni-ywom mo 

de ba dwonna,  

ye ba ta yeini ba boŋe lwarem totoŋa 

se ba ke ba baŋa ne.  
4 Nam jwoori n ŋwe ba 

keim-balwaaro jene dem,  

pa ba na waarem delo  

na maŋe de-ba to.  
5 Banto yiɡa tera BAŊA WƐ na toŋe 

kolo maama to wone.  

Ba maa ve o totoŋ-laaro tem.  

Konto ŋwaane, o laɡe o yiɡi-ba mo  

o de teɡa ne,  

se ba daa yé jwoori ba zaŋe wɛɛne.  
 

6 Pa-na dé tei BAŊA WƐ,  

a na ŋwane o yiɡa ne  

ye o leiri-ne to ŋwaane.  
7 BAŊA WƐ mo ye amo zeinnu.  

O ta yeini o cho-ne  

se cham yé yi-ne,  

ne jara nantana na kwoli nɔɔno  

jara wone tei to.  

Amo yɔɔre a ke a wo-dedoa ded‑o,  



pa se a na dam.  

A tiini a di ywoni mo  

a bochare wone,  

ye a ta leeni lei a ma ke o lei.  
8 BAŊA WƐ mo ye o nɔɔna bam 

zeinnu.  

O maa ye dalem jei  

o pa pɛ wolo o na tiŋi to  

se wonto wane o dona bam o di.  
 

9 BAŊA WƐ, jwoŋi n nɔɔna bam n 

yaɡe!  

Swɛ balo na ye nmo nyem to swolim!  

Nii ba baŋa ne taa wuu  

ne nayero na nii o vara baŋa ne  

ye o peili-ba o je ne tei to.  

29 

Baŋa Wɛ kwora na jeɡe dam tei to  

David déem pane leiŋa kanto.  

1 Wɛ telaao malese sem,  

pa-na se BAŊA WƐ na zula,  

o nenɔŋ-fɔrɔ kom de o dam-fɔrɔ kom 

ŋwaane.  
2 Pa-na se BAŊA WƐ na zula,  

ne ko na maŋe de o yere-kamunu 

kom tei to.  

Zuli-na BAŊA WƐ se ko tɔɡe de  

o na yɔɔre o ye wose tei to.*  

3 BAŊA WƐ kwora kam baɡe mo  

naneero tem baŋa ne.  

Nenɔŋ-fɔrɔ Tu Wɛ wom baɡe  

nenɛɛne do-napana tei to mo.  

O maa baɡe nane-fɔrɔ kom baŋa ne.  
4 BAŊA WƐ kwora kam tiini ka dana.  

Ka maa bere o paare  

na jeɡe dam tei to.  
5 BAŊA WƐ kwora kam baɡe mo  

ka jaane Lebanon teo Sedare teeni 

dem,  

ka maɡe-de ka chochoɡe.  
6 O maa pae se Lebanon teɡa kam 

ziziŋi,  

ne noa na wuriɡi tei to.  

Heremon peo kom de maa ziziŋa,  

nenɛɛne na-bala na faŋe tei to.  
7 BAŊA WƐ ná dɔne o kwora kam,  

doa mo pepela.  
8 O kwora kam maa pae  

se kaɡoa kam ziziŋa.  

Kadese kaɡoa kam yera sae mo  

BAŊA WƐ ŋwaane.  
9 BAŊA WƐ kwora kam didiɡi  

tei-kamunnu mo.  

Ka maa siiri ɡoa wo teeni dem vɔɔro 

maama.  

Wɛ wara-jei sem ne  

nɔɔno maama wó ta we:  

“Wɛ jeɡe nenɔŋ-fɔrɔ!”  
 



10 BAŊA WƐ mo jei nane-fɔrɔ kom  

baŋa ne o di paare.  

Wonto mo ye Pɛ se ko taa vei wuu.  
11 BAŊA WƐ mo pae o nɔɔna bam 

dana.  

O maa ke zaane ba yuu ne  

pa ba jeɡe yazura.*  

30 

Lei keim leiŋa  

David déem pane leiŋa kanto se ba ma ke 

Wɛ lei o sɔŋɔ kom ŋwaane.  

1 BAŊA WƐ, a laam wó zeiŋi nmo yere 

wɛɛne,  

nmo na vaŋe-ne n le  

cham wone to ŋwaane.  

Nmo wo pɛ a dona bam pwola  

se ba taa jeɡe-ne ba mɔna.  
2 Amo Tu BAŊA WƐ,  

a lwoori zeinim nmo tei ne,  

ye nmo seene n pa a na yazura.  
3 N ta cheɡe toone  

se de yé wane-ne de ja,  

pa se a daa yé taa vei churu seeni.  
 

4 Abam balo na ke á cheɡa dedaane 

BAŊA WƐ to,  

ta‑á leeni-na á zuli‑o,  

o yere dem na ye wose to ŋwaane.  

5 O bane ná zaŋe, de wó zuri lela mo.  

O nam ná ke zaane o ke n yuu ne,  

konto wó taa wora mo  

n ŋwea maama wone.  

Nmo ná keeri tete ne  

wo-chechɔɡɔ ŋwaane,  

ko bá dáane.  

Teɡa ná tu ka poore,  

ko wó leiri ko ji wopwolo.*  
 

6 Amo déem na zoore yalem yerane 

to,  

mo amo taɡe a we,  

“Amo daa bá fɔɡe a ɡɔ naɡa.”  
7 BAŊA WƐ, nmo na ke zaane  

n ke a yuu ne to,  

n pɛ se a zeɡe de dam lanyerane.  

Nmo laam na tu n seiɡi n yibia  

de amo to,  

a yiɡa ma nyɔne.  
8 BAŊA WƐ, amo keeri a jare‑m mo.  

Nmo na ye a Teiru Wɛ to,  

a ŋwane nmo yiɡa ne, ye a we:  
9 “Amo ná teɡa ye a yera zo  

teɡa kuri ne ya pɔ,  

nmo wó na bɛ nyɔɔre mo?  

Teero tem tete wó wane te zuli‑m 

na?  

Te wó wane te tɔɔle we  

n yɔɔre n jeɡe cheɡa de nɔɔna na?  

10 BAŊA WƐ, cheiɡi a wɛ-lworo kom,  

se n duri a ŋwaŋa,  

se n daare n zeini-ne.”  
 

11 Nmo pipiri a wo-chechɔɡɔ kom  

n pa ko leiri ko ji wopwolo  

pa a sae.  

N ma‑n pa se a lɔɔre  

a ɡare-nyenyaaro tem,  

se a daare a lɛ ɡare-nyenno  

wopwolo ŋwaane.  
12 Amo laam wó leeni a seini nmo  

de a bochare maama,  

ye a daa bá taa chem.  

Amo Tu BAŊA WƐ,  

amo wó taa ke n lei mo  

se ko taa vei wuu.  

31 

 

David wɛ-lworo  

1 Amo Tu BAŊA WƐ,  

a tu a dale nmo woro ne.  

Yé pa se chaveera di-ne.  

Nam tɔɡe nmo cheɡa kam ŋwaane  

n jwoŋi-ne n yaɡe.  
2 Pore n zwa se n cheiɡi  

a wɛ-lworo kom,  

se n daare n ke lela n ba  

n vere-ne n yaɡe.  

Nmo wolo na ye amo dalem jei  

ne peo tei to,  

ta‑n cho-ne cham wone.  

Nmo wolo na ye amo salem jei to,  

jwoŋi-ne n yaɡe.  
3 Tɔɡe n yere dem ŋwaane  

n bere-ne chwoŋa se a taa tɔɡa,  

nmo na ye amo dalem jei to 

ŋwaane.  
4 Vaŋe-ne n le kalanchoɡo kolo wone  

a dona bam na saŋe a ŋwaane to.  

Kokuri to, nmo yerane woro ne mo  

amo wó dale.  
5 BAŊA WƐ, a kwei a jworo  

a ke nmo jeŋa ne mo.  

Jwoŋi-ne n yaɡe,  

se nmo ye cheɡa tu mo.*  
 

6 Ko ná ye balo yiɡa na wo  

jwo-yɔɔro wone to,  

amo chuli ba ni taane.  

Ko daare amo ke a wo-dedoa  

dedaane nmo BAŊA WƐ.  
7 Amo wó taa chaka de wopwolo,  

nmo na yɔɔre n jeɡe  

amo swono to ŋwaane.  

Kokuri to, nmo nɛ amo na yaare tei,  

ye n maane we ko tiini ko ni-ne.  
8 Nmo wo kwei-ne n ke  

a dona bam jeŋa ne.  

Nmo nam le-ne cham wone,  

pa se a na pwola mo  

se a taa zeɡe cheppe.  
9 BAŊA WƐ, duri a yibwona,  

cham na tiini de jeɡe-ne to 

ŋwaane.  

A yia maama suli de yi-na  

wo-chechɔɡɔ ŋwaane,  

ye a momwɛ laɡe de ti.  
10 A ŋwea daare fee se ka ti  

wo-chechɔɡɔ ŋwaane,  

ye a tiini a suuri mo.  

Chanɛɛre mo pɛ se a yera maama 

buɡi dedɛ,  

ye a kwi sem tete de chɔɡe.  
11 Amo dona bam na daane-ne tei to  

mo pae se a lwoi  

a fara tete momwa ne.  

A badwonna bam de kɔre foone  

amo ŋwaane.  

Nɔɔna ná yeini ba jeeri-ne  

chwoŋa yuu ne,  

ba wó duri mo ba daare-ne.  
12 Ba swei amo swia  

ne nɔɔno wolo na teɡe o kɛ to mo.  

Ba ke-ne ne a ye zon-kɔɡa kalo  

daa na ba jeɡe kuri to mo.  
13 Amo niɡi nɔɔna dedɛ na jeɡe  

a taane ba waasa.  

Ba fuɡi-ne jei maama ne.  

Ba maa bane bana ye ba ke ni daane  

se ba ja-ne ba ɡo.  

14 Amo nam ke a wo-dedoa de nmo,  

BAŊA WƐ.  

A maa we, “A jeɡe nmo mo  

se n ta‑n ye a Wɛ wom.”  
15 Amo ŋwea da yalo na wó ba to  

wo nmo jea ne mo.  

Nam vere-ne a dona bam jeŋa ne  

n yaɡe.  

Jwoŋi-ne balo na pare-ne  

se ba ja to jeŋa ne.  
16 Pa se n yibia jeeri amo seeni,  

se a ye nmo tontoŋeno mo.  

Da n swono kom ŋwaane  

n vere-ne n yaɡe.  
17 BAŊA WƐ, yé pa se a na a chaveera,  

a na keeri a jare nmo to ŋwaane.  

Nam pa se puseŋ-nyena bam  

di chaveera,  

se ba daare ba te ba vo churu  

mɛ ba na wó maŋe da chemm to.  
18 Pu ba nia yalo na kare ya fɔe vwa 

to.  

Kokuri to, banto jeɡe nɔn-ŋona mo  

ba twea,  

de ba na bere ba tete  

de boyerem tei to.  
 

19 Nmo tiini n jeɡe wo-laaro se ko 

ɡaale,  

ye n tiŋi-te se n pa  

balo na kɔre nmo to.  



Nmo yeini n kwei wo-laaro  

n pa balo na dale  

nmo woro ne to,  

ye nabiina yia nae  

n na ke tei n pa-ba to.*  
20 Nɔɔna banto mo n kwei  

n seiɡi n woro wone,  

se ba dona bam daa yé wane  

ba ke-ba lwarem.  

Nmo yeini n kwoli-ba  

n tete tei ne,  

se nɔɔna yé taa jeɡe-ba ba yaala.  
 

21 Tei-na BAŊA WƐ,  

o na yɔɔre o jeɡe  

amo swono to ŋwaane.  

O ke totoŋ-kenkaɡele o pa-ne  

o swono kom ŋwaane,  

maŋa kalo a dona bam  

na ɡilimi-ne ba pu  

a teo kom ne to.  
22 Foone ya na jeɡe-ne to  

mo amo taɡe we,  

“Wɛ vei yiɡa yiɡa o daare-ne!”  

BAŊA WƐ nam cheiɡi a na ŋwane  

o yiɡa ne tei to,  

ye o daare o duri a yibwona.  
 

23 Abam balo maama na ye  

BAŊA WƐ nɔɔna to  

ta‑á swoi-o-na!  

BAŊA WƐ cho balo  

na jeɡe o cheɡa to mo.  

Ko nam ná ye balo na bere ba tete 

kamunim to,  

o yɔɔre o vaŋe ba zwa mo.  
24 Abam balo maama na daŋe  

á teena BAŊA WƐ baŋa ne to  

ta‑á jeɡe-na baare  

se a vɔna daa yé pare!  

32 

Ta n wɛleera n bere Wɛ  

David déem pane leiŋa kanto.  

1 Ko ná ye balo Wɛ na yaɡe  

ba wɛleera o ma chɛ-ba to,  

Wɛ zaane wo ba yuu ne,  

ba wɛleera yam na saare to 

ŋwaane.  
2 Ko ná ye balo BAŊA WƐ  

na pɛ ba jeɡe bora to,  

Wɛ zaane wo ba yuu ne,  

ba bochara na jeɡe cheɡa to 

ŋwaane.*  
 

3 Amo déem na puɡi a ni  

de a wɛleera yam to,  

a yera buɡi ye a bwona mo.  

Dɛ maama wone  

a yɔɔre a suuri mo.  
4 Nmo ma‑n yɔɔre n waare-ne  

wea de tete maama,  

pa se a dam dem nwoŋi  

de daare-ne.  

Ko nye de wea na dana  

ye ka zo a yera tei to mo.  
5 Amo laam ma ɡa ko ŋwa  

ye a ta a wɛleera yam a bere‑m.  

A daa maa wo kwaane  

se a seiɡi-ya.  

A sɛ se a chuli a keim-lwanno tem,  

ye a ta te taane jaja  

a bere nmo BAŊA WƐ.  

Nmo de ma‑n yaɡe a wɛleera yam  

n chɛ-ne,  

pa se ya daa tera a yuu ne.*  
6 Konto to, pwola ta ná wora,  

balo na tɔɡe nmo chwoŋa kam to  

jeɡe se ba lwoori‑m,  

se cham ná yi-ba nenɛɛne na-fɔrɔ na 

chuuri tei to,  

se ba yé tɔɡe de-ko ba jei.  
7 Nmo mo ye amo dalem jei,  

se cham yé yi-ne.  

Nɔɔna ɡilimi-ne  

ye ba tei nmo yere,  

n na jwoŋi-ne n yaɡe to ŋwaane.  

Baŋa Wɛ maa we:  

8 Amo wó bere‑m chwoŋa kalo  

nmo na wó ta‑n tɔɡe to,  

ye a taa nii n baŋa ne  

se n yé to teɡa ne.  
9 Yé ta‑á toŋe-na jworim,  

nenɛɛne sisein-nɔɔna na ke tei to.  

Ba ná wo kwei ɡara  

ba ke se nia ne,  

se bá sɛ se taa ke se tɔɡe  

nɔɔna na laɡe tei to.  
 

10 Yaara dedɛ mo yeini ya tui  

puseŋ-nyena baŋa ne.  

Ko daare balo na ke ba wo-dedoa  

de BAŊA WƐ to,  

Wɛ swono kolo na ba leiri to  

mo kwoli banto.*  
11 Abam balo na jeɡe cheɡa  

Wɛ yiɡa ne to,  

zuli-na BAŊA WƐ  

o keina yam ŋwaane.  

Abam balo na yɔɔre  

chwo-laao wone to,  

ta‑á jeɡe-na wopwolo,  

se á daare á ke sɔ-ywoŋo!  

33 

Baŋa Wɛ maŋe de tia  

1 Abam balo na tɔɡe  

Wɛ chwoŋa to,  

leeni-na de wopwolo  

á tei BAŊA WƐ!  

Ko maŋe se cheɡa tɔɡena bam  

mo zuli‑o.  
2 Kwei-na kwanno á ta  

á ma á tei o yere.  

Ta-na kwanno dwi dwi  

á ma á kwɛɛre o yiɡa ne.*  
3 Leeni-na leiŋ-doŋa á ma á tei Wɛ.  

Ta-na kwanno tem lanyerane  

á pa‑o,  

ye á baɡe lei wɛɛne de wopwolo.  
4 Kokuri to, BAŊA WƐ ni taane  

ye cheɡa mo.  

O kikia yam maama yeini  

ya tɔɡe chwoŋa lanyerane.  
5 O laɡe se keim-laaro de cheɡa  

mo taa zeɡa,  

ye o swono kom jaɡe  

ko yi loɡo baŋa jei maama.  
6 BAŊA WƐ kwei o ni taane mo  

o ma naane wɛyuu kom.  

O déem mɛ o kwora kam mo  

o pa se chalechwe sem maama  

ta se nwoŋi.  
7 O ma pa se naneo kom jeɡe  

ko siseini,  

ye o ja na-fwaaro tem o vo o ke  

te jeiɡa ne se te maŋe da.  
8 Ko ye se loɡo kom nabiina maama  

taa kɔre BAŊA WƐ mo,  

se ba daare ba chɔɔle o yiɡa ne  

ba zuli‑o.  
9 Kokuri to, o na puri o ni to  

mo loɡo kom bobo ko wora.  

O ni dem ŋwaane mo ko ke konto.*  
10 BAŊA WƐ mo chɔɡe loɡo baŋa teene 

dem bana yam.  

O maa pae se ba na yeini ba jeeli  

se ba toŋe kolo maama to jiri kafɛ.  
11 Se ko daare BAŊA WƐ boboŋa yam  

wó taa zeɡe mo taa wuu.  

Wonto boboŋa yam ba ɡɔe  

maŋa de maŋa.  
12 Ko ná ye teo kolo na sɛ BAŊA WƐ  

se o taa ye ba Teiru to,  

yu-ywoŋo wo ba tei ne.  

Banto mo o kuri se ba taa ye o nyem.  
13 BAŊA WƐ wo wɛyuu ne mo  

ye o tiiri o nii loɡo baŋa ne  

o na nabiina bam maama.  
14 O maa jei o paare jeiŋa jei ne mo  

o yere loɡo kom nɔn-bia bam 

maama.  
15 Wonto mo mɔɔne nabiina maama  

de ba bochara.  

O yei ba keina yam maama  

na ye tei to.  
16 Pɛ ná maŋe o jeɡe jar-keira dedɛ,  

banto bá wane ba jwoŋi‑o ba 

yaɡe.  

Babea de o dam dem maama  

ware o tete se o jwoŋi.  
17 Nam yé ta‑n teene we  

n sisein-nɔɔno dana,  

se ka ɡa wó jwoŋi‑m jara wone  

ka yaɡe.  

Ka dam dem ná maŋe de ye  

tei maama,  

ka bá wane‑m ka jwoŋi.  
18 Cheɡa ŋwaane to,  

BAŊA WƐ yi paɡe  

balo na kɔre‑o to baŋa ne mo.  

O maa yeini o nii balo  

na jeɡe teena ded‑o  

o swono kom ŋwaane to.  
19 O maa yere-ba se toone yé ja-ba.  

Kana ná tua, o ta wó pa se ba 

wori.  
 

20 Debam yɔɔre dé kwoni dé nii  

BAŊA WƐ mo.  

Wonto mo ye dé zeinnu  

ye o ta daare o choa debam.  
21 Wonto ŋwaane mo  

dé jeɡe wopwolo,  

kokuri dé ke dé wo-dedoa mo  

de o yere-kamunu kom.  

22 BAŊA WƐ, nam pa  

se n swono kom pu debam,  

se debam teena wo nmo tei ne mo.  

34 

Baŋa Wɛ lana  

David déem pane leiŋa kanto maŋa kalo o 

na wo Pɛ Akisi tei ne ye o ke ne o yirisi to. 

Pɛ wom ma pa o viiri.*  

1 Amo wó seini BAŊA WƐ  

maŋa maama.  

Amo wó taa tei‑o mo taa.  
2 Amo wó zeiŋi o yere  

o keina maama ŋwaane,  

se balo maama vɔna na pare to ni  

ye ba daare ba na wopwolo.  
3 Pa-na dé ke daane  

dé pa BAŊA WƐ jwoŋi zula,  

ye dé zeiŋi o yere dem wɛɛne.  
4 Amo beeri zeina BAŊA WƐ tei ne,  

ye o sɛ o jwoŋi a wɛ-lworo kom.  

Ko ná ye wonnu telo maama  

a ya na fona de te to,  

o vaŋe-ne mo o le te wone.  
5 Balo na kwoni ba nii Wɛ se o 

zeini-ba to mo jeɡe wopwolo.  

Ba daa bá na ba chaveera.  
6 A na maŋe a ye nɔn-kayaa to,  

a ta lwoori Wɛ,  

ye o sɛ o cheiɡi a wɛ-lworo kom.  

O ma jwoŋi-ne o yaɡe  

a cham maama wone.  
7 BAŊA WƐ maleka kam  

mo cho balo na kɔre‑o to,  

se cham yé wane-ba de ja.*  
 

8 Nam maane-na BAŊA WƐ á nii,  

se á wó lɔre we o lana.  

Balo maama na tu ba seiɡi o woro 

kom wone to jeɡe yu-ywoŋo.  
9 Ta‑á kɔre-o-na, abam balo BAŊA WƐ 

na kuri o pa o tete to.  

Kolokolo ɡɛɛre bá fɔɡe ko ja  

balo na sɛ o ni to.  
10 Ko ná maŋe ko ye nywonnu,  

kana wó ja-te maŋa de maŋa.  

Balo nam na kwaane  

se ba lɔre BAŊA WƐ to  

bá fɔɡe ba ɡa wo-laaro.  
11 A bia bam, fɔɔre-na á yi amo tei,  

se á cheiɡi a taane dem.  

Amo wó bere abam á na wó ke tei  

se á ta‑á kɔre BAŊA WƐ.  
12 Abam wolo maama ná laɡe  

se o na ŋwea ywoni,  

se o daare o na momwɛ-dɛɛre  

de wopwolo,  
13 kotu jeɡe se o ja o tete mo  

de ta-balwaaro ŋɔŋa de vwa fɔm.  
14 O nam yaɡe totoŋ-lwanno keim  

se o daare o taa tɔɡe keim-laaro,  

ye o kwaane se o taa zoore  

de bochare-zuru.  
 

15 Ko ná ye nɔn-ŋona,  

BAŊA WƐ yeini o nii ba baŋa ne,  

ye ba keira de zo o zwa.  
16 Ko daare ko ná ye balo  

na swoi lwarem totoŋa to,  

Wɛ yeini o pipiri o kwaɡa mo  

o ya-ba,  

pa se ba daa ba jeɡe yere  

loɡo baŋa ne.*  
17 Cheɡa tɔɡena bam yeini ba lwoori 

zeinim BAŊA WƐ tei ne,  

ye o sɛ ba wɛ-lworo kom.  

O ma jwoŋi-ba o yaɡe  

ba cham maama wone.  
18 BAŊA WƐ maa woli balo  

vɔna na pare to,  

ye o jwoŋi balo wo na pɛ to o yaɡa.*  
19 Cheɡa tɔɡena bam wae ba nae 

cham dwi dwi.  

BAŊA WƐ nam wó le-ba o ja  

o nwoŋi ya maama wone.  
20 BAŊA WƐ wó che-ba  

pa se ba kua dedoa tete  

bá bwori kɔtaa. *  
21 Puseŋ-nyena bam tete  

totoŋ-balwaaro tem mo  

wó jwoori te ɡo-ba.  

Wɛ wó waare balo na chuli cheɡa 

tɔɡena bam to.  
 

22 BAŊA WƐ yeini o jwoŋi  

balo na zuli‑o to mo o yaɡa.  

Balo maama na seiɡi ba tete o woro 

kom wone to bá to de ba bora.  

35 

David wɛ-lworo  

1 BAŊA WƐ, dwoni de balo  

na ye amo dona to.  

Zaŋe n kwaare jara de balo  

na ke jara de amo to.  
2 Kwei n jara zela yam  

n daare n ta‑n zei  

n jara nantana kam  

se n nwoŋi n zeini-ne!  
3 Kwei n chichwei dem  

de n dwooru wom  

n zeili balo na pare-ne se ba ja to.  

Fɔɡe n ta de amo we,  

nmo mo ye amo vereno.*  
4 Pa se balo na kwaane se ba ɡo amo 

to na ba chaveera.  

Ba na boŋe se ba ke lwarem  

amo baŋa ne to,  

nam pa se ba boboŋa vuɡimi  

se ba laam pipiri ba jwoori kwaɡa.  
5 Pa se BAŊA WƐ maleka kam zeili-ba  

se ba duri ba jaɡe da yiɡa ne,  

nenɛɛne vio na kale swanno  

ko ja jei tei to.  
6 Sɛ se lim kwoli ba chwoŋa kam  

se ka daare ka taa seera,  

se BAŊA WƐ maleka kam laam  

pɛ ba kwaɡa ka pu.  
7 Ba tiŋi kalanchoɡo se ba ja-ne,  

de a na wo ke kolokolo  

a chɔɡe ba yiɡa to de.  

Ba ma daare ba ko ɡwoŋo  

se a to ko wone a te.  
8 Pa se lɛɛro pɔpɔ te to ba baŋa ne.  

Pa se kalanchoɡo kolo ba na tiŋi  

amo ŋwaane to  

jwoori ko ja banto tete.  

Ta pa se ba to ɡwoŋo kolo  

ba na koɡe to wone,  

se ba yɔɔre ba na chɔɡem!  
9 Amo laam wó taa chaka  

de wopwolo,  

BAŊA WƐ na jwoŋi-ne o yaɡe to 

ŋwaane.  
10 Amo laam wó ta  

de a dam maama we,  



“BAŊA WƐ, nmo dwoŋi tera!  

N yeini n vere nabwona  

balo dam na dwoi-ba to jeŋa ne n 

yaɡa.  

Nmo ta jwoŋi yiniɡa tiina  

balo na pini-ba to jeŋa ne n yaɡa.”  
 

11 Vwa-fɔra mo zeɡe se ba pa maana 

yalo na wó lɔ amo kwaɡa ne to.  

Ba ma maŋe wonnu telo a na yeiri te 

ni ne to ba pa-ne.  
12 Ba kwei lwarem mo ba ma ŋwe  

lanyerane delo a na ke to.  

Konto ŋwaane mo amo wo laam tiini 

ko pɛ.  
13 Banto déem na weele to,  

amo mo zo ɡare-nyenyaaro.  

A ta ma bere a vɔ ni.  

A ɡwooni a tete mo ye a lwoori Wɛ.d  
14 A ma tiini a nyɔne a yiɡa,  

nenɛɛne a wora a keeri a choro,  

naa a badwoŋi,  

naa a nu lua dwoŋi mo to.  

Amo yɔɔre a tu a tete mo ba ŋwaane.  
15 Ko daare banto tiini  

ba jeɡe wopwolo  

de a laam na zo cham wone to mo.  

Ba ma la daane se ba ɡilimi-ne  

ye ba mɔna.  

Nɔn-wo-korro telo a na maŋe  

a yeiri to mo  

laam jeɡe amo kwaɡa ba chwoa.  
16 Amo déem na to cham wone to,  

mo ba yɔɔre ba jeɡe-ne ba twea,  

ne wɛ-lwɛɛna na ke tei to.  

Ba ma daare ba nyɔne ba yibia de 

amo.  
17 Baŋa Wɛ, nmo wó ta‑n zeɡe chemm 

n nii  

se ko vo ko maŋe yei ne mo?  

Jwoŋi-ne ba jeŋa ne n yaɡe,  

de ba na kwaane se ba chɔɡe-ne  

nenɛɛne nywonnu mo jaane-ne  

se te ɡo to.  
18 Amo laam wó ke nmo lei  

nmo nɔɔna bam na jeeri mɛ to ne.  

Amo wó zeɡe n nɔn-kɔɡɔ kom tetare 

ne a tei‑m.  
19 Yé pa se a dona bam taa chaka  

amo chanɛɛre dem ŋwaane.  

Ba chuli-ne kafɛ ŋwaane mo.*  

Yé sɛ se ba taa jeɡe-ne ba mɔna.  
20 Banto ba fɔɡe ba ŋɔɔne yazura 

taane.  

Ba nam fɔ vwa mo se ba chɔɡe  

balo na beeri zurim to yiɡa.  
21 Ba maa kaŋe ba nia kayɔ-yɔlɔ  

ye ba tɛ amo taane ba we,  

“Yaa! Dé yia mo nɛ  

nmo na ke n chɔɡe tei to!”  
22 BAŊA WƐ, nmo nam nɛ ko maama.  

Yé maŋe da chemm.  

Amo Tu, yé ta‑n wo yiɡa yiɡa  

se n yaɡe a yera.  
23 Nam zaŋe n zeɡe n pa-ne  

se a wane a na bora.  

Amo Teiru Wɛ, zaŋe n ba n woli-ne!  
24 Tɔɡe n cheɡa kam baŋa ne  

n pa se a na a bora.  

Amo Tu BAŊA WƐ,  

yé pa se a dona bam na chwoŋa  

se ba taa chaka a chanɛɛre dem 

ŋwaane.  
25 Yé sɛ se ba fɔɡe ba ta we,  

“Yaa! Debam seene dé na  

dé fera na zo kolo to.”  

Yé pa-ba pwola se ba ta we,  

“Dé laam wane nɔɔno wom  

dé li kula!”  
26 Ba na jeɡe wopwolo  

a lɛɛro tem ŋwaane to,  

pa se ba yɔɔre ba di ba chaveera.  

Ko ná ye balo na bere ba tete  

amo baŋa ne to,  

sɛ se ba yuu yaale  

ye chaveera di-ba.  
27 Ko nam ná ye balo na zeɡe  

a kwaɡa ne se a di bora to,  

pa se ba taa chaka de wopwolo,  

se ba daare ba taa tɛ maŋa maama 

we,  

“BAŊA WƐ dam dem daɡa dedɛ!  

O laɡe se o tontoŋeno wom  

taa jeɡe yazura mo.”  
28 Amo laam wó taa tɔɔle  

nmo cheɡa kam taane mo.  

Dɛ dem maama wone,  

amo wó taa tei‑m mo ɡa wuu.  

36 

Baŋa Wɛ swono de o cheɡa taane  

Wɛ tontoŋeno David déem pane leiŋa 

kanto.  

1 Wɛleere boboŋa yerane mo su 

puseŋ-nyena bochare.  

Ba maa bere ba ba kɔre Wɛ  

de fenfee de.*  
2 Ba na nii ba nae ba tete kamunim 

tei to  

mo pae se ba daa ba maana  

ba tusim kikia  

se ba daare ba chuli-ya.  
3 Ba ni taane su de ta-balwaaro  

dedaane vwa yerane mo.  

Boboŋa daa tera ba yuu ne  

se ba taa toŋe lanyerane de swa.  
4 Tete ne ba maa tiɡi ba sare ne  

ba jeeli puseŋa kikia.  

Ba boboŋa ma ja se ba tɔɡe chwoŋa 

kalo na ba lana to.  

Ba maa ware se ba ve lwarem keim.  
 

5 BAŊA WƐ, nmo swono kom wora mo 

taa,  

ye ko ɡeene ko di wɛyuu.  

Nmo na yɔɔre n zeɡe  

n cheɡa wone tei to  

mo tiini ko yala  

ko ɡaale kunkwonnu tem.  
6 Nmo nɔn-ŋonne dem maa zeɡe 

cheppe  

nenɛɛne pe-kamunnu tem  

na zeɡe tei to.  

Nmo na yeini n di cheɡa bora tei to  

de maa luuna ne naneo kom kuri 

na luuna tei to.  

BAŊA WƐ, nmo nii nabiina de vara 

maama baŋa ne mo.  
7 Amo Tu Wɛ, nmo swono kom tiini  

ko jeɡe lonne.  

Nabiina yeini ba tui nmo tei  

ba vwɛ n woro kom wone,  

ne nmo na yareɡe n vɔna  

n kwoli-ba tei to.  
8 Nmo pa-ba wodi-laaro  

se ba taa di ba sui,  

wodiiru na neene nmo sɔŋɔ kom 

wone to ŋwaane.  

Nmo ta pa ba nyɔ  

nmo bwi sem wo na mo  

se ba taa jeɡe wopwolo de yazura.  
9 Kokuri to, nmo ye buli-yi  

delo na pae ŋwea to.  

Nmo pwooni dem maa pae se  

dé jeɡe pwooni dé vei de yiɡa ne.*  
10 BAŊA WƐ, pa se n swono kom taa 

wora  

balo yiɡa na wo nmo wone to taa.  

Ta zeɡe nmo cheɡa kam wone  

n pa balo na yɔɔre  

chwo-laao wone to.  
11 Yé pa pwola se bere-n-tete nyena  

nɔ amo baŋa ne.  

Yé pa puseŋ-nyena chwoŋa  

se ba zeili-ne  

se a yaɡe a teɡa kam.  
12 Nii-na puseŋ-nyena bam  

na to ba tiɡi tei!  

Ba daa bá wane ba zaŋe wɛɛne.  

37 

  

Ke n wo-dedoa dedaane Baŋa Wɛ  

David déem pane leiŋa kanto.  

1 Yé pa se n boboŋa vuɡimi  

puseŋ-nyena ŋwaane.  

Nam yé ta‑n jeɡe wo-ɡoo  

de nɔn-balwaaro tem konto.*  
2 Banto bá dáane ye ba jei,  

nenɛɛne ɡaao na kwaare tei to.  

Ba nye de ɡa-lɛɛro na bá dáane  

ye te te to mo.  
3 Se ko ná ye nmo, ke n wo-dedoa  

dedaane BAŊA WƐ  

se n daare n tɔɡe chwo-laao.  

Konto mo wó pa se n ta‑n zoore  

loɡo kom wone de yazura,  

ye kolokolo bá daane‑m.  
4 Beeri wopwolo BAŊA WƐ tei ne,  

se o wó ke kolo maama  

n boboŋa na laɡe to o pa‑m.*  
5 Kwei n totoŋa maama  

n ke BAŊA WƐ jeŋa ne,  

se n daare n ke n wo-dedoa ded‑o,  

se wonto wó woli‑m.  
6 Wɛ wó pa se nmo na tɔɡe cheɡa tei 

to lɔre jaja,  

nenɛɛne wɛ na puli tei to.  

Nmo taane dem wó nwoŋi  

de cheɡa jaja,  

nenɛɛne wea na nye  

yupare baŋa ne tei to.  
7 Ja n wo se n ta‑n cheiɡi BAŊA WƐ  

na wó toŋe tei.  

Pa n teena taa wo wonto wone.  

Ko ná ye balo na nɛ yiɡa-veiŋa  

de ba keim-balwaaro to,  

yé ta‑n pae se n boboŋa vuɡimi  

ba ŋwaane.  
8 Ja n tete ban-zɔŋɔ wone.  

Nam yé ta‑n fufuɡa.  

Konto fɔɡe ko chɔɡe wonnu mo.  
9 Ta‑n yei we puseŋ-nyena  

laɡe ba jei mo.  

Balo nam na ke ba teena  

dedaane BAŊA WƐ to  

wó jwoŋi teɡa kam ba taa tei.  
 

10 Ko bá daane se puseŋ-nyena jei.  

Nmo ná maŋe n beeri-ba tetei 

maama, n bá‑n na-ba.  
11 Balo nam na tu ba tete Wɛ yiɡa ne 

to mo wó taa tei teɡa kam,  

se ba wo tiini ko pwoli ba yiɡa-veiŋa 

de ba yazura ŋwaane.*  
12 Puseŋ-nyena bam yeini ba bane mo 

se ba chɔɡe nɔn-laaro.  

Ba ma nyɔne ba yibia de-ba.  
13 Dé Teiru Wɛ nam jeɡe puseŋ-nyena 

bam o mɔne mo.  

O yei we banto chɔɡem dɛ  

laɡe de yi.  
14 Puseŋ-nyena bam yeini  

ba le ba se-zɔɔro mo,  

ye ba daare ba saŋe ba taŋa chena,  

se ba kwaane ba ɡo nabwona de zora  

dedaane balo maama na tɔɡe 

cheɡa chwoŋa to.  
15 Ba tete se-zɔɔro tem mo nam  

laɡe te jwoori te ɡo-ba.  

Ba tɛ sem de maa wó bwori.  
16 Cheɡa tɔɡeno ná maŋe o jeɡe 

fenfee yerane o jeŋa ne,  

konto ɡare jejeɡero tem maama  

puseŋ-nyena bam na nɛ to.*  
17 Kokuri to, dam delo  

puseŋ-nyena bam na jeɡe to  

wó jaɡe de jei mo.  

Ko daare BAŊA WƐ yiɡa  

wo nɔn-ŋona wone ye o cho-ba.  
 

18 Dɛ maama wone BAŊA WƐ nii  

balo na tɔɡe chwo-laao chekke to 

baŋa ne.  

Ba wó taa tei teɡa kam  

se ko taa vei wuu.  
19 Cham maŋa ná yia, ko bá ni banto.  

Kana maŋa ne de, ba ta wó na  

ba ni-wodiu ba daare ba zeɡe.  
20 Puseŋ-nyena bam nam laɡe ba te 

mo.  

BAŊA WƐ dona maama wó jaɡe  

ba jei mo,  

nenɛɛne nyoa na yeini ka jei tei to.  
21 Puseŋ-nyena ná jene woŋo  

nɔɔno tei ne,  

ba daa ba sɛ se ba ŋwe-ko  

ba pa kotu.  

Nɔn-laaro nam yeini ba kwei wonnu 

mo ba pae nɔɔna zɛɛra.  
22 BAŊA WƐ na swɛ balo swolim to mo 

wó jwoŋi teɡa kam ba taa tei.  

Ko daare balo o na sɔɔle lwarem  

o yaɡe ba yuu ne to wó jei mo.  
23 Ko ná ye balo totoŋa na su  

BAŊA WƐ yi to,  

o yeini o bere-ba chwoŋa mo  

se ba taa vei yiɡa.  
24 Ba ná maŋe ba maɡe ba nɛ tetei 

maama de, ba ta bá to teɡa ne,  

kokuri to BAŊA WƐ mo jeɡe  

ba je sem.  
 

25 Amo kwe lanyerane.  

Ko nam na zeɡe a biini ne  

se ko yi zem to,  

amo ta wo nɛ nɔn-ŋona  

na vei je-kora.  

Ba bia de nam ba nwoŋi de 

zon-kwaɡa se ba lwoori ba di.  
26 Nɔn-ŋona yeini ba kwei ba wonnu  

ba pae nɔɔna zɛɛra mo.  

Ba maa kwori ba jene  

ba pae nɔɔna badwonna.  

Ba bia wó pa ba na zaane Wɛ tei ne.  
 

27 Yaɡe totoŋ-lwanno keim se n daare 



n ta‑n tɔɡe keim-laaro!  

Konto mo wó pa se nmo ta‑n zoore 

teɡa kam ne taa wuu.  
28 Kokuri to, BAŊA WƐ laɡe  

se cheɡa kam mo taa zeɡa.  

O bá fɔɡe o lɔ balo na jeɡe  

o cheɡa kam to kwaɡa ne kɔtaa.  

O wó taa cho-ba se ko taa vei wuu,  

ye o daare o zeili puseŋ-nyena bam 

dwi se ba jaɡe ba jei.  
29 Cheɡa tɔɡena bam mo wó jwoŋi 

teɡa kam ba taa tei.  

Ba maa wó taa zoore da mo  

taa wuu.  
30 Swa taane yerane mo nwoŋi  

nɔn-laaro ni ne,  

ye banto ŋɔŋa mo jeɡe cheɡa.  
31 Wɛ taane bera yam mo su  

ba bochara maama,  

ye ba bá seeri ba to  

Wɛ chwoŋa wone.  
32 Puseŋ-nyena bam dale mo  

ba beeri laŋa se ba ɡo nɔn-laaro.  
33 BAŊA WƐ nam zeɡe  

nɔn-laaro tem kwaɡa ne.  

Ba ná maŋe ba zo taane wone,  

Wɛ wó le-ba ba dona jeŋa ne  

se ba yé to ba bora wone.  
 

34 Pa n teena taa wo BAŊA WƐ tei ne,  

se n daare n ta‑n tɔɡe  

o chwoŋa kam.  

Konto mo o wó pa n na yere  

se n ta‑n tei teɡa kam.  

O maa wó zeili puseŋ-nyena  

se ba jei,  

ye n ta‑n jei n nia.  
 

35 Amo yi nɛ puseŋ-nyeno  

na bɛɛse o dwonna tei to.  

O maa bere o tete ne tei-zɔŋɔ  

na zeɡe de dam tei to.  
36 Ko na ke fee to, a nɛ we  

kotu pɔpɔ o jei mo!  

A na beeri o jeiɡa to,  

a ɡɛ ko ŋwa mo,  

ye o yuu daa ba nae!  
37 Fɔɡe n ta‑n nii balo keim na lamma 

ye ba jeɡe cheɡa to.  

Balo na zoore de bochare-zuru to  

jwa wó na ba dwi dem.  
38 Balo nam na chɔɡe Wɛ nia yam to  

wó jei mo.  

Puseŋ-nyena bam de  

jwa bá taa jeɡe ba dwi dem.  
39 BAŊA WƐ yeini o vere  

cheɡa tɔɡena mo o yaɡa.  

Cham maŋa ná yia,  

wonto mo ye ba dalem jei  
40 Wɛ yeini o zeini-ba mo,  

o daare o jwoŋi-ba o yaɡa  

puseŋ-nyena bam jeŋa ne,  



ba na tu ba seiɡi  

o woro kom wone to ŋwaane.  

38 

David Wɛ-lworo jaweo ŋwaane  

1 Amo Tu BAŊA WƐ,  

yé tɔɡe n ban-zɔŋɔ kom baŋa ne  

n bwɛ-ne.  

Ta yé da n ban-lom dem ŋwaane  

n waare-ne.  
2 Nmo che-tɛɛra yam  

yɔɔre ya zɔ-ne mo.  

Nmo jaɡuli-zane dem  

de ma maɡe-ne,  

pa se a yera yam tiini ya chɛ.  
3 Amo yera yam maama wɔe mo,  

n bane na zaŋe amo baŋa ne to 

ŋwaane.  

Amo kwi sem tete ba jeɡe yazura,  

de a wɛleera yam  

na daane-ne tei to.  
4 Kokuri to, a tusim kikia yam  

na daɡa tei to,  

ya diini baŋa baŋa ya ɡaale a yuu.  

Ya maa tiini ya duna  

ya dwoi a jaanem.  
5 Amo fufwollu tem tiini te lwoi  

ye a yera moora,  

a na toŋe jworim  

de a wɛleera yam to ŋwaane.  

6 Amo maama ɡwoori mo  

ye a yera yam de wiira.  

Wo-chechɔɡɔ yerane mo  

ye amo nyem.  
7 Paa mo tiini ka jeɡe-ne  

pa se a teiŋa maama ba sɛa.  

A yera yam maama maa wɔe.  
8 A tiini a buɡi mo ye ko chɛ a yera 

ne.  

A maa yeini a suuri,  

lwia na jeɡe-ne to ŋwaane.  
 

9 Amo Teiru Wɛ, nmo maŋe n yei  

a boboŋa na laɡe kolo to maama.  

A na tiini a sisiɡi tei to kolokolo  

wo seiɡi nmo yiɡa ne.  
10 A bochare zaɡe mo  

ye a dam dem de wora de tia.  

A yia maa beiri.  
11 A badwonna de a fara bam  

laam lɔŋe-ne mo  

a jawe-chɛɔ kom ŋwaane.  

A diɡa tiina de ba sɛ  

se ba yi amo yera.  
12 Balo na beeri se ba ɡo-ne to  

tiŋi kalanchorro mo se te ja-ne.  

Balo na kwaane  

se ba ke-ne zonne to de  

ŋɔɔne daane se ba chɔɡe-ne.  

Dɛ maama wone  

ba maa bane amo bana.  



13 Amo nam ke nenɛɛne  

a ye zɔ-kɔɡɔ mo tei,  

ye a ba ni ba bana yam.  

A ta ke ne a ye memaa mo tei,  

pa se a ni meeri.  
14 Amo jiɡi ne a ye zɔ-kɔɡɔ mo.  

A bá sɛ se a maɡe ni-kantɔɡɔ de-ba.  
15 BAŊA WƐ, amo nam daŋe a teena  

nmo baŋa ne mo.  

Amo Teiru Wɛ, n ye wolo  

na wó leiri-ba to.  
16 A ma lwoori we,  

“Yé sɛ se ba taa chaka  

amo cham wone.  

A ná seeri a to teɡa ne,  

yé sɛ se ba bere ba tete  

amo baŋa ne.”  
17 Ko ɡɛ fee se a tiri a to teɡa ne.  

Ko maa tiini ko chɛ a yera ne  

ye ko ba fɔɡe ko tia.  
18 A ma bere a wɛleera jaja Wɛ yiɡa 

ne,  

ye a chuli-ya.  
19 A dona bam nam puli dedɛ  

ye ba dana.  

Balo na chuli-ne kafɛ ŋwaane to  

tiini ba daɡa.  
20 Ba kwei lwarem mo ba ma ŋwe  

lanyerane delo maama a na ke to.  

Ba ma bwɛ-ne de a na maŋe  

a tɔɡe chwo-laao tei to de.  

21 BAŊA WƐ, yé yaɡe a yera!  

Amo Tu Wɛ, yé ta‑n wo  

yiɡa yiɡa de amo.  
22 Nam ke lela n ba n zeini-ne.  

Nmo mo ye amo Vereno.  

39 

Ŋwea ye kukua  

David déem pane leiŋa kanto.  

1 Amo taɡe de a tete mo we,  

“Amo wó taa cho a tete mo  

se a yé ke wɛleera de a ni taane.  

A maa wó kwei ɡara a ke a ni ne,  

ne puseŋ-nyena ná wo a tei ne.”  
2 Konto ma pa se a pu a ni chemm.  

A wo taɡe kolokolo de fenfee de.  

Ko bere ko wo woli-ne,  

ye ko chɛ a yera ne ko ja ɡaale.  
3 Lwia ma tiini ya jeɡe-ne dedɛ.  

Boboŋ-fara na daane-ne tei to  

nye de mini mo zwɛ a wo kom.  

A laam ma ɡa ɡa a ta we:  
4 BAŊA WƐ, pa se a maane a ŋwea 

kam na laɡe ka ti tei to,  

se a wane a ɡuli we  

a da yam ba daɡa,  

ye ya duri mo lela lela ya maa kɛa.  
5 Nmo pɛ se a ŋwea ye kukua mo.  

Amo da yam ná maŋe  

ya ma tei maama de,  



ya ta nye de yi-boɡesem mo  

nmo tei ne.  

Nabiina maama momwɛ  

ye vio yerane mo,  

ba ná maŋe ba zeɡe de dam  

tei maama de.  
6 Nabiina ná tɔɡe chwei selo maama,  

ba nye de lunlunnu yerane mo.  

Ba na yaare totoŋa baŋa ne tei to  

ba jeɡe nyɔɔre.  

Ba maa yeini ba lae jejeɡero dedɛ  

ba tiŋa,  

ye ba yeiri wolo na wó di-te  

ba toone kwaɡa ne to.  
7 Amo Teiru Wɛ, amo daa jei  

a cheiɡa bɛ mo?  

A nam daŋe a teena nmo baŋa ne 

mo.  
8 Ja, jwoŋi-ne n ja n nwoŋi  

a tusim dem wone.  

Ta yé sɛ se jworru tete taa jeɡe-ne  

te ɡwoona.  
9 A ni dem jeɡe se de meeri,  

se a daa yé puri-de,  

nmo mo na waare-ne to ŋwaane.  
10 Ja, dɔne n jaɡuli-zane dem  

amo baŋa ne.  

Nmo na yɔɔre n waare-ne tei to  

pɛ se a momwɛ laɡe de ti mo.  
11 Nmo yeini n jeɡe nɔɔna n koresa  

se n pa ba yaɡe ba tusim kikia.  

N ma‑n yeini n chɔɡe  

ba fera na zo kolo maama to,  

ne tóa na mu wonnu tei to.  

Cheɡa to, nabiina maama momwɛ  

ye vio yerane mo.  
 

12 Amo Tu BAŊA WƐ,  

cheiɡi amo wɛ-lworo kom!  

Pore n zwa se n sɛ amo keira kam.  

Amo na keeri a jare nmo to,  

yé maŋe da chemm.  

A na zoore loɡo baŋa ne to,  

a ye veiru mo na tu nmo sɔŋɔ 

kom,  

ne a nabaara bam maama  

de déem na ke tei to.  
13 Nam daa‑n yé nii-ne de ban-zɔŋɔ,  

se a wane a jwoori a di ywoni,  

ye a laam daare a te a kɛ.  

40 

Baŋa Wɛ maŋe de tia  

David déem pane leiŋa kanto.  

1 Amo peene mo a cheiɡa  

BAŊA WƐ yiɡa ne.  

O de ma pipiri o nii amo seeni  

se o cheiɡi a wɛ-lworo kom.  
2 O pɛ a lɛɛro tem ti mo,  

ne o na vaŋe-ne o le ɡwoŋo kolo  

na su de bworu yerane wone to.  



O ma daare o ja a nɛ sem  

o vo o zeɡe peo baŋa ne,  

se a wane a zeɡe de dam.*  
3 O ma bere-ne leiŋ-doŋa,  

se a leeni a seini dé Tu Wɛ wom.  

Nɔɔna dedɛ wó na BAŊA WƐ  

na toŋe tei maama to  

pa se ba taa kɔre‑o,  

ye ba daare ba ke ba wo-dedoa 

ded‑o.  
4 Ko ná ye balo na ke ba wo-dedoa  

de BAŊA WƐ to,  

Wɛ zaane wo ba yuu ne lanyerane.  

Banto wo kwei ba cheɡa ba pa 

jwona.  

Ba maa wo ɡwaane  

de balo na kaane-ya to. e  
 

5 Debam Tu BAŊA WƐ, nmo tiini n 

toŋe wo-kenkaɡela dedɛ n pa 

debam.  

N ma‑n tɔɡe n boboŋa ŋwaane  

n ke wo-kamunnu n woli debam,  

te ni na tiini te ɡaale jeelim to.  

Amo kwaane se a ta te maama taane 

a bere nɔɔna ye a ɡa.  

BAŊA WƐ, nmo dwoŋi tera!  

 e40:4 balo na kaane-ya to naa wa yalo 

na ye vwa yerane to naa balo na zuli 

vwa-nyena to 

6 Nmo yiɡa tera de nabiina na yeini  

ba kwei vara de wodiiru  

ba ma ke kaanem ba pa‑m tei to,  

ne ko ná ye vara zwɛɛm kaanem  

naa wɛleera saarem kaanem de.  

Nmo nam pore a zwa  

se a ni ko kuri chekke.*  
7 Mo kokuri amo laam maa tɛ a we,  

“Amo Tu Wɛ, nii-ne da! A tua!  

Ko ke ne ko na maŋe ko popone  

amo ŋwaane nmo faŋa faŋa tɔnɔ 

kom wone tei to mo.  
8 A fera yam mo ye se a toŋe  

nmo boboŋa na laɡe tei to,  

kokuri to, nmo nia yam mo tiɡi  

amo bochare ne.”*  
9 BAŊA WƐ, amo zeɡe nmo nɔn-kɔɡɔ 

kom tetare ne mo,  

se a taa bere nmo cheɡa kam 

taane jaja.  

Nmo tete maŋe n yei we  

a wo seiɡi-ka de fenfee de.  
10 Amo wo pɛ n cheɡa kam taane  

maŋe a tei ne.  

A nam yeini a tɛ nmo zeinim  

de n verem taane dem  

a bere nɔɔna jaja mo.  

Nmo nɔn-kɔɡɔ kom ná jeeri daane,  

amo yeini a pae ba lɔre we,  

n swono kom ba leira  

ye n yiɡa wo debam wone.  
11 Amo Tu BAŊA WƐ,  

nmo jeɡe amo yibwona,  

nam yé dɔne n jeŋa kam  

amo baŋa ne kɔtaa.  

Ta‑n zeɡe amo kwaɡa ne,  

se n pa n swono kom  

de n cheɡa kam taa cho-ne.  
12 Amo nɛ cham dedɛ  

ye de ɡilimi-ne de ke tetare ne.  

De daɡa de dwoi se a lɔre  

de na mae tei to.  

Amo wɛleera mo tu amo baŋa  

ya ja-ne.  

Amo yia daa ba nae  

ye a tusi chwoŋa.  

A wɛleera daɡa ya dwoi  

a yu-ywei sem.  

Konto laam maa pa se a tiini a 

bwona.  
13 Amo Tu BAŊA WƐ, popo se n ba  

n jwoŋi-ne n yaɡe!  

Ke lela n ba n zeini-ne.  
14 Ko ná ye balo na beeri amo toone 

to,  

pa se vuvuɡa yi-ba se ba to teɡa 

ne.  

Pa balo maama na beeri  

amo chɔɡem to  

jwoori kwaɡa de ba chaveera yam.  
15 Sɛ se chaveera di banto dwi dem 

maama,  

ba na tɛ ba we,  

ba jeŋa zo amo to ŋwaane.  
 

16 Ko daare balo maama  

na beeri nmo jei to,  

pa se ba taa jeɡe wopwolo,  

se ba di ywoni nmo ŋwaane.  

Ta pa se balo na swoi  

se n ta‑n jwoŋi-ba to  

taa tɛ maŋa maama we,  

“Dé wó zeiŋi BAŊA WƐ yere dem 

wɛɛne.”  
17 Ko nam ná ye amo, a ye nabwom 

mo,  

ye yiniɡa jeɡe-ne.  

A Teiru Wɛ yiɡa daa ta wo  

amo wone.  

Amo Tu Wɛ, nmo mo ye a zeinnu  

de a vereno.  

Yé dáane se n laam ba n woli-ne!*  

41 

Baŋa Wɛ, duri amo yibwona!  

David déem pane leiŋa kanto.  

1 Nɔɔno wolo yiɡa  

na wo nabwona wone to mo,  

Wɛ zaane wo o yuu ne lanyerane.  

Cham ná yi kotu,  

BAŊA WƐ wó jwoŋi‑o o yaɡe.  
2 BAŊA WƐ wó cho‑o se o yé te.  

O ta wó ke zaane o ke o yuu ne  

de o na zoore teɡa kam ne tei to.  

Wɛ bá sɛ se o to  

o dona bam jeŋa ne.  
3 Konto tu ná weela,  

BAŊA WƐ wó teibi‑o mo  

pa se o jaweo kom jei  

ye o jwoori o na yazura.  
4 Amo mo taɡe a we,  

“BAŊA WƐ, duri amo yibwona!  

A tusi mo a chɔɡe n yiɡa.  

Nam ta pa se a jwoori  

a na yazura.”  
5 A dona bam ŋɔɔne amo taane mo  

de puseŋa ba we,  

“O wó dáane mo se o laam te  

se o yere jei loɡo baŋa ne?”  
6 Ba wone dedoa ná tu amo tei,  

o yeini o ŋɔɔne ta-yɔɔro yerane 

mo.  

O maa kare o beeri sawe-taane  

se o ja o nwoŋi  

o jaɡe jei maama ne.  
7 Balo maama na chuli-ne to  

mo jeɡe amo taane  

ba waase ba bere daane.  

Ba maa boŋe lwarem mo ba pa-ne,  

8 ye ba we, “Ko ye jawe-chɛɔ mo  

yɔɔre ko jeɡe‑o.  

O nam bá fɔɡe o zaŋe o na yazura.”  
9 Ko ná maŋe ko ye  

amo badwoŋ-swono  

a na pɛ wolo a cheɡa maama  

ye dé tɔɡe daane dé di wodiu to,  

wonto tete de mo jwoori  

o zeɡe amo zeɡa.*  
10 Nmo BAŊA WƐ nam  

duri amo yibwona  

se n daare n pa se a jwoori  

a na yazura.  

Amo laam wó wane a jwoori  

a ŋwe a jene a dona bam baŋa ne.  
11 A yei we nmo wo pwoli de amo,  

kokuri to, n wo pɛ a dona bam 

chwoŋa  

se ba wane amo ba di.  
12 Nmo wó ta‑n zeini-ne,  

a na yɔɔre a tɔɡe cheɡa to 

ŋwaane.  

N ta wó pa se a taa zeɡe  

n yiɡa ne taa wuu.  
 

13 Pa-na dé taa tei BAŊA WƐ wom  

na ye Isarele tiina Wɛ to!  

Wonto maŋe de tia mo  

ko zeɡe faŋa faŋa se ko taa vei 

wuu.  

Ameena! Ameena!  

Lei Tɔnɔ 2  

Lei 42–72  

42 

Amo tiini a laɡe se a taa wo Wɛ tei ne  

Kora bu-baara déem pane leiŋa kanto.  

1 Amo Tu Wɛ,  

nmo fera tiini ya zo amo,  

nenɛɛne na-nyɔm na jeɡe feira  

ye ka beeri na-zura  

se ka nyɔ tei to.*  
2 Ŋwea Tu BAŊA WƐ,  

amo tiini a laɡe‑m  

ne na-nyɔm na jeɡe-ne tei to.*  

Maŋa kɔ mo amo wó na chwoŋa  

se a ba nmo tei  

a zeɡe nmo yiɡa ne a zuli‑m?  
3 Wea de tete maama a yeini  

a keeri dedɛ a kane yi-na,  

ye yi-na banto yerane mo  

ye a ni-wodiu.  

Balo na chuli amo to tɛ ba we,  

“N Wɛ wom nam bɛ?”  
4 Amo ná yeini a ɡuli  

ko déem na ye tei to,  

a wo mo tiini ko chɔɡe.  

Kanto maŋa kam ne, amo mo  

tɔɡe nɔn-kɔɡɔ kom yiɡa  

ye dé vo nmo diɡa kam  

se dé zuli‑m.  

Dé na maa vei to,  

dé baɡe dedaane ywoni  

ye dé kɔɡɔ kom maama leeni lei  

dé ma zuli nmo yere.  
 

5 Amo bwei a tete wone a we,  

“Bɛ mo pɛ se a yiɡa nyɔne?  

Bɛ mo ye a wo tiini ko chɔɡe?”*  

A nam wó pa se a teena  

taa wo Wɛ tei ne mo!  

A daa ta wó taa tei‑o,  

wonto na ye amo Wɛ  

ye o jwoŋi-ne o yaɡe to ŋwaane.  
6 Cheɡa to, amo wo tiini ko chɔɡe.  

Amo nam wó ɡuli nmo ɡula de n 

lanyerane dem na ye tei to.  

A maa wo ywo-seeni,  

Heremon dedaane Mizari  

peero tem laŋa ne  

mɛ Jɔdan buɡa kam na buli da to.  
7 A na wora to, a ni bwi sem  

na chuuri teɡa ne se ke sɔɔ,  

se tɔɡe amo baŋa  

se maa kɛa de dam  

pa se a to teɡa ne  

dedaane wo-chechɔɡɔ.  
8 Dɛ maama wone BAŊA WƐ pae  

a lɔre we o swono kom mo  

wo amo tei ne.  

Tete maama ne o pa se a leeni leiŋa 

mo a maa ware‑o,  

o na ye wolo na tei a ŋwea kam to 

ŋwaane.  
9 Amo wó ta de Wɛ, o na ye peo kolo 

amo na sale ko yera ne to we,  

“Bɛ mo ye nmo laam swei  

amo swia konto?  

Amo dona bam ta wó taa bɛɛse-ne  

pa se a keera konto taa mo na?”  
10 Banto maa jeɡe-ne ba twea  

ye ba mɔna  

pa se a yera chɛ ye a laɡe a te.  

Ba maa tɛ ba we, “Nmo Wɛ wom 

bɛ?”  
 

11 Amo bwei a tete wone a we,  

“Bɛ mo pɛ se a yiɡa nyɔne?  

Bɛ mo ye a wo tiini ko chɔɡe?”  

A nam wó pa se a teena  

taa wo Wɛ tei ne mo!  

A daa ta wó taa tei‑o,  

wonto na ye amo Wɛ  

ye o jwoŋi-ne o yaɡe to ŋwaane.  
 

43 
1 Amo Tu Wɛ, nam bere we  

amo jeɡe cheɡa nɔɔna yiɡa ne!  

Jwoŋi a taane dem n ŋɔɔne  

dedaane balo na yeiri nmo to.  

Vaŋe-ne n le puseŋ-nyena banto  

na ye vwa-nyena to jeŋa ne.  
2 Nmo ye wolo a na seiɡi a tete  

n woro kom wone to mo.  

Bɛ mo ye n ma n kwaɡa n ya-ne?  

Amo dona bam ta wó taa bɛɛse-ne  

pa se a taa keeri konto taa mo na?  
3 Pa se n pwooni dem dedaane  

n cheɡa kam taa wo amo tei ne.  

Tento mo wó da amo yiɡa  

te bere-ne chwoŋa,  

se a wane a vo a yi peo kolo  

nmo na pɔɔre n pa n tete to yuu.*  

Jei selo nmo na zoore da to  

mo konto.  
4 A ná yi da, a laam wó vo a yi  

Wɛ bimbini dem teiŋa.  

Amo wó fɔɔre a yi nmo tei,  

nmo wolo na pae a wo pwoli to.  

Amo Tu Wɛ, a laam wó ta kɔnɔ  

a ma a tei‑m.  
 

5 Amo bwei a tete wone a we,  

“Bɛ mo pɛ se a yiɡa nyɔne?  

Bɛ mo ye a wo tiini ko chɔɡe?”  

A nam wó pa se a teena  

taa wo Wɛ tei ne mo!  

A daa ta wó taa tei‑o,  

wonto na ye amo Wɛ  

ye o jwoŋi-ne o yaɡe to ŋwaane.  

44 

Wɛ-lworo  

Kora bu-baara déem pane leiŋa kanto.  

1 Debam Tu Wɛ, dé niɡi  

wo-kamunnu telo n na ke  

n pa dé nabaara bam faŋa faŋa to 

ŋwa.  

Ba taɡe te taane ba bere debam  

ye dé fɔɡe dé cheiɡi.  
2 Nmo tete mo zeili dwi-ɡɛ tiina bam  

ye n daare n kwei dé nabaara bam  

n jeini ba teɡa kam baŋa ne.  

Nmo yɔɔre n chɔɡe  

dwi-ɡɛ tiina bam mo,  

ye n pa se n tete nɔɔna bam  

zoore da de yazura.  
3 Ba déem na wane teɡa kam maama 

ba tei to,  

ko dae ba jara-keim zela  

dam ŋwaane mo  

naa ba tete dam ŋwaane.  

Ko nam ye nmo dam-fɔrɔ kom 

ŋwaane.*  

Nmo lanyerane dem ma kwoli-ba,  

n yi na paɡe ba baŋa ne to 

ŋwaane.  
 

4 Nmo mo ye amo Pɛ,  

ye n ta ye a Wɛ wom.  

Nam pa se n nɔɔna  

Jakob dwi tiina bam di wɔnɔ!  
5 Dé wó da nmo dam dem ŋwaane  

dé yiɡi dé dona bam  

se ba jwoori kwaɡa.  

Dé laam maa wó nɔne-ba  

dé se teɡa ne.  
6 Amo bá kwei a teena a daŋe  

a taŋa naa a se-zɔɔ baŋa ne.  

Tento bá wane-ne te jwoŋi te yaɡe.  
7 Ko nam ye nmo mo jwoŋi debam  

n yaɡe dé dona bam jeŋa ne.  

Nmo ta pae se balo maama  

na chuli debam to  

nae ba lɛɛro mo.  
8 Dɛ maama wone dé yeini  

dé jeɡe teera Wɛ ŋwaane.  

Dé wó taa tei o yere mo taa wuu.  
 

9 Leile konto nam nmo mɛ n kwaɡa 

mo n ya debam,  

pa se dé di dé chaveera.  

Dé laam ná nwoŋi se dé kwaare jara  

nmo daa‑n ba tɔɡe  

dé jar-keira bam yiɡa n via.  
10 Nmo ma‑n pa se dé duri  

dé dona bam yiɡa ne,  



pa ba de ba ba vere dé jejeɡero.  
11 N yaɡe debam mo se ba zaŋe  

dé baŋa ne  

ye ba daare ba ɡo debam  

nenɛɛne dé ye pei mo to.  

N ma‑n jaɡe debam balo na daare to  

n yaɡe sa-teene wone.  
12 Nmo yɔɔre n kwei  

n tete nɔɔna bam mo  

n yeiɡi zɛɛra n pa ba dona bam.  

N wo pɛ se ba jeɡe yuu ba pa‑m.  
13 Nmo pɛ se dwi-ɡɛ tiina  

balo na ɡilimi debam to  

jeɡe debam mo ba mɔna,  

ye ba ta yaale debam.  
14 Loɡo baŋa dwi tiina bam  

maa pae dé ye wo-mwanno.  

Ba maa dole ba yuni  

ba twe debam.  
15 Dɛ dem maama wone  

chaveera mo di-ne.  

A maa nae a lɛɛro ɡa wuu.  
16 Kokuri to, dé dona bam yɔɔre  

ba twe debam mo,  

ye ba jeɡe debam ba ɡwoona.  
 

17 Debam nam wo ve nmo,  

naa dé jwoori ni delo nmo na 

ɡwoni de debam to kwaɡa ne.  

De ko de, n ta pɛ se dé na  

lɛɛro tento maama.  

18 Dé wo lɔɡe nmo kwaɡa ne.  

Dé maa wo ywori  

nmo chwoŋa kam wone.  
19 Nmo nam yɔɔre  

n chochoɡe debam mo,  

pa se nywoŋ-kuri ɡilimi debam  

se se di.  

Nmo ta pɛ se lim mo ba  

de kwoli debam.  
20 Debam nam ya ná nwoŋi  

dé Wɛ wom kwaɡa ne,  

ye dé daare dé pipiri dé zuli wa-ɡaa,  
21 Wɛ tete ya bá lɔre ko ni ne na?  

Kokuri o maŋe o yei dé boboŋa  

wo-siseiɡiru tem maama.  
22 Dé na ye o nɔɔna to mo  

pae dé da toone tei dé kɛ  

dɛ maama wone.  

Ba kwei debam ba ma ji pei selo  

ba na laɡe ba ɡo to mo.*  
 

23 Baŋa Wɛ, zaŋe wɛɛne!  

N ta dɔ mo na?  

Zaŋe n ba n zeini debam!  

Yé ma n kwaɡa n ya debam  

taa wuu.  
24 Bɛ mo ye n ke n yiɡa dáa dáa?  

Bɛŋwaane mo n yiɡa tere dé cham  

de dé yaara yam wone?  
25 Debam yɔɔre dé to teɡa ne mo  

buri-buri.  

Dé yera yam maama taare  

de kasolo mo.  
26 Konto to, zaŋe wɛɛne n ba  

n zeini debam!  

Jwoŋi debam n yaɡe,  

nmo na yɔɔre n jeɡe debam swono to 

ŋwaane.  

45 

Kadiri leiŋa  

Kora bu-baara déem pane leiŋa kanto.  

1 A boboŋa yam maama su  

de wo-laaro mo  

se a ma a pane leiŋa  

a seini pɛ wom.  

A wó ma a kwora mo  

a leeni pore-pore,  

nenɛɛne tɔn-poponno  

na wó popone tei to.  
 

2 Nmo tiini n lamma  

n dwoi nɔɔna maama.  

N ni taane ye ywoni yerane mo.  

Wɛ ke zaane mo n yuu ne  

se ko taa vei wuu.  
3 Dam-fɔrɔ tu, kwei n se-zɔɔ  

n vɔ n teiŋa ne,  

se n nenɔŋ-fɔrɔ de n paare  

taa bere jaja!  

4 Diini sisein-nɔɔno n nwoŋi pwooni  

n bere n paare dem  

se n daare n di wɔnɔ.  

Ke kokeiri n pa se cheɡa tɔɡem,  

de yibwona,  

de cheɡa bora borem taa wora.  

Konto to nmo jazem dem  

wó toŋe wo-kamunnu dedɛ.  
5 Pɛ, n che-tɛɛra yam sele mo,  

se n ta-ya n zɔ n dona  

ba bochara ne.  

Dwi-ɡɛ tiina bam de maa wó to  

n yiɡa ne.  
6 Debam Tu Wɛ, n paare demf  

wó taa wora taa se ko taa vei 

wuu.  

Nmo wó ta‑n tei n nɔɔna  

se ko tɔɡe chwoŋa chekke.  
7 Nmo yɔɔre n swoi cheɡa tɔɡem,  

ye n daare n chuli lwarem kikia.  

Konto ŋwaane mo,  

n Tu Wɛ wom kuri nmo,  

ye o lwo o swolim nuɡa kam  

n yuu ne  

se n di ywoni n dwoni  

n dwonna bam maama.*  
8 Talwoŋ-ywoŋa dwi dwig lwom  

mo taare n ɡwaaro tem maama.  

Nmo zoore pɛ sɔŋɔ kolo ba na mɛ tuu 

yeila ba kwɛ to wone,  

ye dáane mo ba yeini ba tae kwanno 

se ko pwoli nmo wo.  
9 Kaana balo na wo n tei ne to  

badwonna ye pwa bukwa mo.  

Kaane wolo n na laɡe n di to  

maa wo n jazem seeni  

ye o yera kwɛ de sabu-seŋa  

kalo na nwoŋi Ofiri to.  
 

10 A bukɔ, pore n zwa  

se n cheiɡi a taane dem.  

Ta‑n yei se n yaɡe  

n tete dwi tiina bam  

de n kwo sɔŋɔ tiina bam chwei 

sem.  
11 Pɛ wom yi mo su nmo lam dem.  

Wonto laam nam mo ye n teiru.  

Konto ŋwaane tu n tete se n sɛ o ni.  
12 Tura tiina wó ja pɛɛra  

ba ba nmo tei.  

Naduna de maa wó taa laɡe  

se n ke-ba lanyerane.  
13 Ka-pɛ wom laam wo o diɡa wone 

mo,  

ye o tiini o jeɡe lam dedɛ!  

O ma zo ɡɔrɔ kolo ba na mɛ  

                                                                                                     

 g45:8 talwoŋ-ywoŋa dwi dwi = myrrh, 

de aloes, de cassia 

sabu-seŋa ba bɛɛre ko maama to.  
14 Ba ma ja‑o ba vo pɛ wom tei,  

ye o zo o ɡwaaro telo  

ba na ɡɔɡere lanyerane to.  

O ka-nyaana bam  

de maa kwoɡili‑o ba via.  
15 Konto dwoŋi mo ba vei  

ba zo pɛ sɔŋɔ kom wone  

ye ba tiini ba jeɡe wopwolo dedɛ.  
 

16 Pɛ, nmo bia bam de wó ji pwa mo,  

nenɛɛne n kwoa bam de  

déem na ye tei to.  

N ma‑n wó pa ba taa tei teene dedɛ  

teɡa kam maama baŋa ne.  
17 Dwi ná kɛ ye dedwoŋi saŋe,  

amo ta wó zeiŋi n yere dem wɛɛne 

taa wuu.  

Loɡo baŋa dwi tiina bam wó taa 

tei‑m se ko taa vei wuu mo.  

Wɛ mo ye dé dalem jei  

Kora bu-baara déem pane leiŋa kanto.  

1 Wɛ mo ye wolo dé na seiɡi  

o woro wone ye dé jwoŋi dam to.  

O yeini o wora mo cham maŋa ne  

se o woli debam.  
2 Konto ŋwaane dé bá taa kɔre foone,  

teɡa kam ná maŋe ka tiini  



ka ziziŋi tei de,  

ye peero tem ta baɡa te toe  

buri-buri naneo kom wone de.  
3 Naneero tem ná bere te wuuri  

te maɡe puŋa tei maama,  

ye te na-ŋon-dɛɛre ta maɡe peero 

tem  

pa se te ziziŋi tei maama de,  

dé bá taa kɔre foone.  
4 Nabara kadwoŋi nam wora  

ka na jaane wopwolo  

ka tui Wɛ tete teo kom wone,  

mɛ Yuu-tu BAŊA WƐ sɔŋɔ kom  

na wora to.*  
5 Wɛ tete mo zoore teo kom konto 

wone.  

Nɔɔn-nɔɔno bá wane-ko o chɔɡe.*  

Teɡa na jeɡe ka poore to,  

Wɛ wó ba o woli-ko de dam.  
6 Loɡo baŋa teene dem vuvuɡi mo  

kafɛ ŋwaane.  

Paare jei maama maa to buru-tu-tu!  

Wɛ ma baɡe kwora pa se  

teɡa baŋa maama nyeene.  
7 Paŋwa Tu BAŊA WƐ mo wo  

debam tei ne.  

Jakob Wɛ wom maa ye  

dé dalem jei.  

8 Ba-na á nii BAŊA WƐ na toŋe 

wo-kamunnu telo loɡo baŋa ne  

ye te tiini te jeɡe foone to.  
9 O maa pa se tiɡura kweeli mo  

loɡo baŋa jei maama ne.  

O ma kwei jar-keira tɛ sem dedaane 

ba chichwoa yam o bwori.  

O ma daare o vere ba jara-keim 

nantane sem o zwɛ de mini.  

Baŋa Wɛ maa we:  

10 “Ta‑á ye-na konto chemm,  

se á maane we amo mo ye Wɛ!*  

Amo mo tei loɡo baŋa teene dem 

maama,  

se de nɔn-bia bam taa zuli-ne.”  
 

11 Paŋwa Tu BAŊA WƐ mo wo  

debam tei ne.  

Jakob Wɛ wom maa ye  

dé dalem jei.  

47 

Baŋa Wɛ mo tei loɡo baŋa maama  

Kora bu-baara déem pane leiŋa kanto.  

1 Nabiin-dwi maama,  

ba-na á maɡe japwoora,  

á daare á baɡe tia  

á zuli Wɛ de wopwolo!  

2 Yuu-tu BAŊA WƐ wom tiini o maŋe  

se nabiina taa kɔre‑o.  

O maa ye Pa-faro wolo na tei  

loɡo baŋa maama to.  
3 Wonto mo wane dwi-ɡɛ tiina  

teene dedɛ o pa debam,  

pa se de nɔn-bia bam  

wo debam dam kuri ne.  
4 O ma kuri teɡa kanto o pa debam  

se dé taa tei,  

o na tiini o swoi Jakob  

de o dwi dem to ŋwaane.  

Konto ŋwaane, dé jeɡe teera  

teɡa kam baŋa ne.  
 

5 Wɛ mo diini baŋa se o jeini  

o paare jeiŋa jei ne.  

Nɔɔna bam maa baɡe de kwor-dɛa  

ba daare ba wu nabwanno,  

se ba zuli BAŊA WƐ.  
6 Leeni-na á tei Wɛ!  

Leeni-na lei á ma‑á seini‑o.  

Leeni-na á tei dé Pɛ wom!  

Leeni-na lei á ma‑á seini‑o.  
7 Kokuri to, loɡo baŋa maama  

Pɛ wom mo ye Wɛ.  

Leeni-na tia lei á zuli‑o.  
8 Wɛ jei o nenɔŋa paare yituŋu kom  

baŋa ne,  

ye o di paare loɡo baŋa  

teene dem baŋa ne mo.  

9 Loɡo baŋa pwa de dedɛɛra maama 

jeeri daane mo.  

Ba maa woli debam wone,  

se dé maama zuli  

Abaraham Wɛ wom.  

Wɛ jeɡe dam o dwoi pwa maama.  

O maŋe de zula jei maama ne.  

Zion ye Wɛ tete teo mo  

Kora bu-baara déem pane leiŋa kanto.  

1 Debam Tu BAŊA WƐ  

tiini o jeɡe kamunim!  

O yɔɔre o maŋe mo  

se nɔɔna taa tei‑o  

o tete teo kom wone.  

Peo kolo o na pɔɔre o pa o tete to  

baŋa ne mo konto.  
2 Peo kom tiini ko lamma mo  

ko ɡaale  

de ko na diini wɛɛne tei to.  

Loɡo baŋa jei maama  

wó di ywoni ko ŋwaane.  

Zion peo kom nye de Zafon peo  

kolo na wo baŋa seeni to mo.  

Ko maa ye Pa-faro wom teo kom.  
3 Wɛ mo pɛ se ko ji dalem jei  

se nɔɔna taa tui ba seiɡi  

o woro kom wone.  
 



4 Nii-na! Loɡo baŋa pwa bam  

ke ni daane,  

ye ba nwoŋi se ba kwaare jara  

de Zion teo kom.  
5 Ba laam na yi da to,  

ba ma nii ba na ko na ye tei,  

ye ko so-ba.  

Foone ma ja-ba  

pa se ba pipiri ba duri ba viiri.  
6 Dáane mo ba yera sae de foone.  

Lwia maa jeɡe-ba,  

ne kaane wolo na viriɡi puɡa  

se o lo to.  
7 Ko ta nye de nmo pɛ vo-dɛɔ zaŋe  

wɛ-puli jei ne ko ba  

ko chɔɡe nabwooru telo na nwoŋi 

Tarasisi ne pipiu ŋwaane to.  
 

8 Dé ya maŋe dé ni  

Wɛ totoŋa yam ŋwa,  

se leile konto dé tete yia  

laam mo nɛ-ya.  

Dé wo Paŋwa Tu BAŊA WƐ tete  

teo kom ne.  

Debam Tu Wɛ wom teo kom  

mo konto.  

Wɛ wó pa ko zeɡem taa dana  

se ko taa vei wuu.  
9 Debam Tu Wɛ, dé tu dé zeɡe  

nmo wara-jei sem ne,  

ye dé boŋe n swono chekke kom 

boboŋa.  
10 N yere dem na zaŋe wɛɛne tei to,  

konto dwoŋi mo nɔɔna wó taa 

tei‑m loɡo baŋa jei maama ne.  

Nmo jazem dem jeɡe dam,  

ye n pa se cheɡa wora  

jei maama ne.  
11 Mo kokuri Zion tiina bam  

wo pwoli dedɛ.  

Judah teene dem de maa jeɡe 

wopwolo,  

nmo na bore cheɡa bora to ŋwaane.  
12 Zaŋe-na á kaare Zion teo kom,  

se á nii ko na ye tei to.  

Jeeli-na ko di-dedwaaro tem ni.  
13 Ta maane-na kabiri selo  

na lɔɡe se pe teo kom to ni ne,  

se á daare á nii ko dalem jei sem  

na dana tei to.  

Konto, á wó wane á maŋe á bere  

dwi delo na wo kwaɡa ne to  

ye á we:  
14 Debam Tu Wɛ wom mo tento.  

O wó taa nii dé baŋa ne taa wuu  

se ko vo ko yi kweelim maŋa kam.*  

Jejeɡero taane  

Kora bu-baara déem pane leiŋa kanto.  

                                                           

 *48:13-14 Lei 78:4 



1 Loɡo baŋa dwi tiina maama,  

cheiɡi-na!  

Abam balo maama na zoore  

teɡa baŋa ne to  

pore-na á zwa!  
2 Abam maama cheiɡi-na,  

ko ná maŋe ko ye dedɛɛra  

de nabwona de,  

ko ta woli de naduna  

de yiniɡa tiina maama.  
3 Amo ni taane wó bere swa 

lanyerane.  

A boboŋ-lilirru tem de wó pa  

se nɔɔna yi poore.  
4 Amo wó kwaane a zamese dende.  

A ta wó daare a ta kɔnɔ  

ye a leeni a maŋe se kuri  

a bere nɔɔna.  
 

5 Lɛɛro ná to a baŋa ne,  

a nam bá taa kɔre foone,  

nenɛɛne kampin-nyena ná ɡilimi-ne 

ba ke tetare ne.  
6 Banto ke ba cheɡa dedaane  

ba jejeɡero mo,  

ye ba jeɡe teera de ba na ye naduna 

to.  
7 Nɔɔn-nɔɔno bá wane o ŋwe  

o dwoŋi jene  

se o jwoŋi kotu ŋwea.  

N bá‑n wane n ŋwe  

n ŋwea kam kwora n pa Wɛ.  
8 Nabiinu ŋwea tiini ka jeɡe kuri.  

N bá‑n wane n ŋwe  

se ko yi ka kwora ko ti.  
9 Konto to, nabiinu bá taa ŋwe taa 

wuu  

se o yera daa yé pɔ teɡa kuri ne.  
10 Nmo wó maane we nɔɔna maama 

toa,  

ko ná maŋe ko ye yi-pore-nyena,  

de nɔn-jworru, de nayeiri-nyena 

de.  

Ba maama wó te  

ye ba daare ba jejeɡero ba yaɡe  

ba pa nɔɔna badwonna mo.  
11 Ba yibeela laam maa wó ji ba sam  

mɛ ba na wó taa zoore taa wuu to.  

Ba ta wó maŋe da  

se ko taa vei wuu,  

de ba déem na jeɡe ba tete teɡa  

tei maama to de.  
12 Nabiinu ná maŋe o jeɡe nenɔŋa  

tei maama de,  

o bá maŋe teɡa baŋa ne taa wuu.  

Nabiina de vara maama  

ɡuri bedwe mo.  
13 Tento mo jworru telo na boŋe  

ba tete kamunni to wó ɡuri,  

ko ta woli de balo maama  



na tɔɡe banto chwei sem to.*  
14 Banto maama laɡe ba te mo,  

ne pei tei to.  

Toone wó ja-ba  

de kale de ja vo churu.  

Teɡa ná poore, nɔn-ŋona wó di dam 

ba baŋa ne.  

Ba yera maa wó pɔ teɡa kuri ne.  

Ba daa bá taa jeɡe ba tete sam  

se ba taa zoore de wone.  
15 Wɛ nam mo wó vere amo  

toone jeŋa ne.  

O wó vaŋe-ne se a taa wo o tei ne.  
 

16 Nɔɔno ná yɔɔre o ji nadum  

pa se o di paare o sɔŋɔ ne,  

yé pa se ko taa daane‑m.  
17 Kokuri, kotu ná teɡa,  

o bá wane o ja kolokolo  

o woli da o kɛ.  

O jejeɡero tem bá tɔɡe‑o  

te zo teɡa kuri.*  
18 Kotu ta ná ŋwe, o wó boŋe we  

Wɛ yɔɔre o swɛ o swolim,  

nɔɔna na zuli‑o  

o yiɡa-veiŋa ŋwaane to.  
19 De konto maama, o de laɡe o te mo  

o vo o woli o nabaara bam wone.  

Dáane mo o daa bá fɔɡe  

o na wea pwooni dɛ de de dɛ.  
20 Nabiinu ná maŋe o jeɡe nenɔŋa  

tei maama de,  

ye o yi ná wo poore,  

kotu de vara maama ɡuri bedwe mo.  

Wɛ wó di nɔɔna taane  

Asaf déem pane leiŋa kanto.  

1 Dam-fɔrɔ Tu BAŊA WƐ wom  

mo dɔne o kwora.  

O ma bwoŋi nabiina balo maama  

na wo teɡa kam baŋa ne  

ko zeɡe wɛ-puli seeni se ko vo  

ko yi wɛ-zoore seeni to.  
2 Zion mo ye teo kolo na lamma  

ko dwoi teene maama to.  

Wɛ maa zeɡe dáane mo  

o nyeene pwooni se de nwoŋi.  
3 Dé Tu Wɛ wom mo tutwoni  

o maa beena.  

O nam za ba vei chemm ywoo!  

Min-voɡo wo o yiɡa ne mo  

ko di wonnu maama buɡi-buɡi.  

Vo-dɛɔ de maa ɡilimi‑o  

ko ke tetare ne.  
4 O ma bwoŋi wɛyuu de teɡa baŋa  

se te ba te nii,  

se o laam di o nɔɔna bam taane.  
5 O ma ta o we, “Bwoŋi-na  



balo na ke ba cheɡa de amo to  

se ba ba ba jeeri amo yiɡa ne.  

Banto ye balo na ke kaanem ba pa-ne  

pa se dé ɡwoni ni daane to mo.”  
6 Wɛyuu kom tete tɔɔle  

Wɛ cheɡa kam taane.  

Wɛ mo laɡe o bore nabiina bora!  

Wɛ taɡe o we:  

7 “Amo nɔɔna Isarele tiina bam,  

cheiɡi-na!  

A laɡe a ŋɔɔne a bere we  

á ke á tusi mo.  

Amo nam mo ye Wɛ chekke.  

A maa ye abam Wɛ wom.  
8 Amo na bwɛ abam konto to,  

ko dae á na yeini á ke kaanem  

á pa-ne,  

naa á zwɛ pɛɛra maŋa maama  

á pa-ne tei to ŋwaane.  
9 Ko nam dae se a jwoŋi nabɛ selo  

na wo á nabwooru wone to,  

de bo-bwaalo telo  

na wo á bon-turu wone to.  
10 Kokuri to, kaɡoa wo vara bam 

maama ye amo nyem mo.  

Amo mo tei naane delo maama  

na wo zwonnu moro yuu ne to.  
11 Zuna balo maama  

na jaane wɛɛne to mo  

amo nii ba baŋa ne.  

Amo daa ta mo tei  

ɡa-vara maama de.  
12 Nenɛɛne kana mo ya ná jeɡe-ne,  

a ya bá ta a bere abam,  

loɡo baŋa  

de ko wo wonnu tem maama  

na ye amo nyem to ŋwaane.  
13 Ko ná ye nabɛ, amo mo di se nɔna 

na?  

Amo wó nyɔ bo-bwaalo jana na?  
14 Nam pa-na se pɛɛre delo  

á na wó kwei á kaane á pa-ne to  

taa ye lei-keim.*  

Tɔɡe-na ni delo á na pwooli de amo 

to,  

amo na ye Yuu-tu BAŊA WƐ wom 

to ŋwaane.  
15 Cham ná yi abam,  

lwoori-na wolim amo tei ne,  

se a laam wó jwoŋi abam a yaɡe.  

Konto to, á wó zuli-ne  

ne ko na maŋe se á ke tei to.”  
 

16 Wɛ ma ta de puseŋ-nyena bam o we:  

“Abam ba jeɡe chwoŋa se á tɔɡe  

á ŋɔɔne amo nia yam taane.  

Bɛ mo ye á bere we á sɛ  

amo ni-ɡwonim dem?  
17 Kokuri, á wo sɛ se a korese abam  

a de chwoŋa ne.  

Á ta ma daare á ve a bera yam mo.  
18 Abam ná nɛ ŋweeno,  

o kikia mo su á yi.  

Á maa me de balo  

na tɔɡe kabwoŋa kikia to.  
19 Á sɛ se á ni taane taa pae  

lwarem mo pula.  

Á kare á ŋɔɔne vwa yerane mo.  
20 Á yeini á ba bebara á pae á choro.  

Á maa ŋɔɔne á chɔɡe o yiɡa  

de o ná maŋe o ye á nu puɡa bu 

mo de.  
21 Abam na toŋe keim-balwaaro tento 

maama to,  

a chem mo.  

Abam ɡa boŋe we amo de abam 

maama ye bedwe mo.  

Amo laam nam wó zaŋe a bwɛ abam,  

se á lɔre jaja we á tusi mo.  
22 Abam balo yiɡa na tere amo wone 

to,  

ta‑á yei-na amo taane dem ni ne!  

Á ná wo leiri á wo,  

amo wó zaŋe á baŋa ne  

a kaare abam a yaɡe,  

ye nɔɔn-nɔɔno tera  

se o jwoŋi abam o yaɡe.  
23 Wolo nam ná ke lei-keim pɛɛre  

o pa-ne,  

kotu zuli-ne chekke mo.  

Ko ná ye balo maama na seene ba yia 

ba tɔɡe chwoŋa to,  

amo Wɛ wó pa ba na amo verem 

dem.”  

51 

Yibwona wɛ-lworo  

David déem pane leiŋa kanto maŋa kalo 

Wɛ sampwora Natan na tu o tei o bwɛ‑o o 

tusim dem ŋwaane, de o na ke kabwoŋa 

de Bafeseba to.*  

1 Amo Tu Wɛ,  

da n swono kom ŋwaane  

se n duri amo yibwona.  

A lwoori‑m se n saare  

amo wɛleera n yaɡe,  

nmo na tiini n jeɡe nabiina ŋwaŋa to 

ŋwaane.  
2 Zare-ne se a daa yé taa jeɡe 

totoŋ-lwanno,  

se n daare n kwɛ-ne  

se a nwoŋi tusim wone.*  
3 Kokuri to, amo yei a wɛleera yam ni 

ne.  

Wea de tete maama wone,  

a ware a swei a tusim dem.  
4 Amo na ke a chɔɡe to,  

ko ye nmo yerane yiɡa ne mo.  

A ke lwarem dedɛ  

a chɔɡe nmo ni dem.  

Nmo jeɡe cheɡa de nmo na bwei amo 

tei to.  

Nmo na pɛ a to de a bora to,  

n ta jeɡe cheɡa. *  
5 Ko maŋe ko zeɡe a lora dɛ ne mo  

amo su de lwarem.  

A nu na jaane a puɡa to,  

a maŋe a wo tusim ne mo.  
6 Nmo nam na laɡe kolo to mo ye  

se nɔɔno taa jeɡe cheɡa  

o bochare ne,  

se o yé seiɡi kolokolo  

nmo yiɡa ne.  

Pa n swa yam taa sui a boboŋa  

se a yi poore lanyerane.  
7 A lwoori‑m se n saare a wɛleera 

yam n yaɡe,  

se n kwɛ amo bochare  

se a taa jeɡe wo-pwoŋo fase.*  
8 Pa-ne pwola se a daa jwoori  

a ni wopwolo taane.  

Nmo peene amo n pa a na chɔɡem.  

Laam pa a jwoori a na ywoni dedɛ  

a ŋwea wone.  
9 Daa‑n yé pa a wɛleera taa wo  

n yiɡa ne.  

Saare amo keim-lwanno tem  

n yaɡe dáa ne.  
10 Amo Tu Wɛ, jwoori n naane  

bochare delo na ye chekke to  

n pa-ne.  

Sɛ se a taa jeɡe boboŋ-doora yalo  

na tɔɡe nmo ni to.*  
11 A lwoori‑m se n yé zeili-ne  

nmo yiɡa ne.  

Nam yé le n Jwori-laao kom  

n daare amo.  
12 Sɛ se amo daa jwoori a na ywoni  

a ŋwea wone,  

nmo na jwoŋi-ne n yaɡe to ŋwaane.  

Woli-ne se a boboŋa jwoori  

ya taa tɔɡe nmo nia yam.  
13 Amo laam wó wane  

a bere wɛleere-keira  

nmo chwo-laaro tem,  

se ba de pipiri ba jwoori  

ba ba nmo tei.  
 

14 Amo Tu Wɛ, nmo ye wolo  

na jwoŋi-ne n yaɡe to mo.  

Yaɡe n chɛ-ne se a yé maŋe de toone.  

Konto to, amo wó ma a ni  

a ma zuli nmo yere,  

nmo na jeɡe cheɡa  

ye n vere nɔɔna to ŋwaane.  
15 Amo Teiru Wɛ, pa se a ni dem  

puri de taa ŋɔɔna,  

se a wane a leeni a seini‑m.  
16 Vara kaanem nam ba pwoli nmo 

wo,  

se a ya wó ja tento a ba a pa‑m.  

Amo ná jaane varem a ba  

se a zwɛ a pa‑m,  

nmo bá sɛ n jwoŋi.  
17 Amo Tu Wɛ,  

kolo yerane nmo na laɡe  

se nɔɔno kwei o pa‑m to  

mo ye bochare delo  

na ba jeɡe fia to.  

Wolo ná tu o tete nmo yiɡa ne,  

ye o ná chuli o keim-lwanno tem,  

nmo bá‑n ve kotu.*  
 

18 A lwoori‑m,  

nmo tete lanyerane dem ŋwaane,  

se n woli Zion teo kom.  

Pa se Jerusalem kabiri sem jwoori  

se lɔ se zeɡe wɛɛne de dam.  
19 Konto ná kea, dé wó jwoori  

dé ja vara dé zwɛ dé pa‑m,  

pa se ko bere kaanem delo  

na tɔɡe chwoŋa chekke  

ye de pwoli nmo wo to.  

Dé wó ja nabɛ dé ba dé kaane  

nmo bimbini dem baŋa ne.  

Baŋa Wɛ bora borem de o zaane 

taane  

David déem pane leiŋa kanto maŋa kalo 

Edom tu Doeɡi na vei Pɛ Sɔɔl tei o ta o 

bere‑o we, “David wo Abimeleka sɔŋɔ ne” 

to.*  

1 Nmo wolo na ye  

nɔn-kamunu to,  

bɛ mo ye n bere n tete  

n lwarem kikia yam ŋwaane?  

BAŊA WƐ nam zeɡe o cheɡa kam 

wone o pa-ne dɛ maama wuu.  
2 N dindeilimi nye de fana  

kalo na tiini ka jeɡe ni to mo,  

pa se n ŋɔɔne chɔɡem taane,  

ye vwa yerane mo n kare n fɔe.  
3 N ta swoi lwarem ko dwoi lam.  

N ma‑n kuri vwa fɔm  

ye n daare cheɡa ŋɔŋa.  
4 Wonnu telo na wae  

te ke nɔɔna zonne to  

mo n swoi se n ta‑n ŋɔɔne-te.  

N yɔɔre n ɡane nɔɔna mo!  
5 Wɛ nam wó yɔɔre o chochoɡe nmo 

se ko ti.  

O laɡe o zi‑m o ja o nwoŋi  

n sɔŋɔ kom ne,  

ye o daare o ɡɔ‑m o yaɡe  

se n daa yé taa ŋwe loɡo baŋa ne.  
6 Nɔn-ŋona maa wó na  

kolo na to n baŋa ne to,  

pa se ko so-ba dedɛ.  

Ba laam wó ke wopwolo  

ye ba ta we:  
7 “Nii-na nɔn-kamunu konto!  

O wo sɛ se Wɛ taa ye o dalem jei.  

O nam kwei o cheɡa maama  

o pa o jejeɡero tem mo.  

O teena maa wo  

o keim-lwanno tem baŋa ne.”  
 

8 Amo kuɡu jei nam wo  

Wɛ wara-jei sem ne,  

ne Olivi tio na tei ko tete tei  

mare-mare to mo.  

A ta wó taa sale Wɛ swono kom  

baŋa ne mo taa wuu.  
9 Amo Tu Wɛ, a wó taa tei‑m taa wuu  

dedaane n na ke kolo to.  

Amo teena wó taa wo  

n yere dem baŋa ne,  

de na yɔɔre de lana to ŋwaane.  

A wó taa tei‑m  

n tete nɔɔna bam yiɡa ne.  

53 

 

N bá‑n wane n ɡwooni Baŋa Wɛ  

David déem pane leiŋa kanto.  

1 Nɔn-jworru yeini ba tɛ  

ba bochare ne we, “Wɛ tera.”  

Ba maama yɔɔre ba chɔɡe mo  

ɡa zɔŋ-zɔŋ.  

Ba totoŋa de maa tiini ya tusi dedɛ.  

Nɔɔn-nɔɔno tera ba wone  

o na tɔɡe chwo-laao.  
2 Wɛ ma zeɡe o telaao sɔŋɔ kom ne  

o tiiri o nii nabiina,  

se o lɔre ba wolo jeɡe swa  

ye o tɔɡe Wɛ.  
3 Ba maama ywori Wɛ chwoŋa wone,  

ye ba boboŋa yɔɔre ya chɔɡe mo  

ɡa zɔŋ-zɔŋ.  

Nɔɔn-nɔɔno nam tera ba wone  

o na tɔɡe chwo-laao,  

de dedoa de.  
4 Wo-lwanno keira bá sɛ  

se ba zamese swa na?  

Ba jeɡe a nɔɔna bam mo ba chɔɡa  

nenɛɛne ko ye wodiu mo ba di.  

Ba nam ba bwoŋi Wɛ yere ba zuli‑o.  
5 Nii-ba mo!  

Kolokolo tera ko na fuɡi-ba,  

ye foone ta tiini de jeɡe-ba.  

Ko ná ye á dona balo na tu  

á baŋa ne to,  

Wɛ laɡe o chɔɡe-ba mo  

o jaɡe ba kwi sem.  

Á maa wó pa ba di ba chaveera,  



Wɛ na ve-ba to ŋwaane.  
 

6 Amo nam wó lwoori Wɛ  

se o zeɡe Zion ne  

o ba o vere Isarele tiina bam.  

Wɛ ná seene o pa o nɔɔna bam  

jwoori ba zeɡe de dam,  

Isarele tiina na ye Jakob dwi dem to  

wó taa chaka de wopwolo!  

Wɛ ye amo zeinnu  

David déem pane leiŋa kanto maŋa kalo 

Zifi tiina na vei Pɛ Sɔɔl tei ba ta ba bere‑o 

we, “David tu o seiɡi o tete debam tetare 

ne” to.*  

1 Amo Tu Wɛ,  

tɔɡe n yere dem baŋa  

n jwoŋi-ne n yaɡe.  

Da n dam dem ŋwaane  

n pa a na a bora.  
2 A Tu Wɛ, cheiɡi a wɛ-lworo kom,  

se n daare n sɛ a ni taane dem.  
3 Kokuri to, veira mo zaŋe a baŋa ne.  

Nankɔ-nyena bam konto  

laɡe se ba ti a ŋwea,  

ba yiɡa na tera Wɛ wone to ŋwaane.  
 

4 Nii-na! Wɛ mo ye amo zeinnu.  

A Teiru Wɛ mo teili-ne  

se a yé to teɡa ne.  
5 Wɛ wó pa se a dona bam  

lwarem kikia jwoori  

ya to ba yuu ne.  

Wɛ, da n cheɡa kam ŋwaane  

n chɔɡe-ba n ti.  
6 Amo wó ja a wo-ywoŋo pɛɛra mo a 

ba  

a ma a ke kaanem a pa‑m.  

BAŊA WƐ, a ta wó tei nmo yere,  

de na yɔɔre de lana to ŋwaane.  
7 Cheɡa to, Wɛ seene o liiri-ne  

cham maama wone,  

pa se a wane a dona bam a di.*  

David wɛ-lworo  

1 Amo Tu Wɛ,  

cheiɡi a wɛ-lworo kom.  

A na ŋwane n yiɡa ne to,  

yé seiɡi n tete a tei ne.  
2 Nam pa n yiɡa taa wo a wone  

se n daare n leiri-ne,  

a cham dem na pɛ se  

a yera chɛ to ŋwaane.  
3 A boboŋa vuɡimi de a dona bam  

na jeɡe-ne ba baɡa tei to.  

Ba nye baare mo a baŋa ne  

pa se lɛɛro tiini te yi-ne.  

Ba maa yɔɔre ba chuli-ne  

de ban-lom dedɛ.  
4 A wo kom maama chɔɔre mo.  

A maa tiini a kɔre foone  

de toone na laɡe de zi-ne lela tei 

to.  
5 Lwia de foone yɔɔre ya jeɡe-ne  

pa se a yera sae pɔm-pɔm.  
6 A maa we, “Wɛ ya ná pɛ  

se a puli vɔna mo tento,  

a ya wó jaane mo  

nenɛɛne kunkwoŋa dwoŋi to  

a vo yiɡa yiɡa se a wane a lu.”  
7 Tento a ya wó jaane a vo  

a yi dáa dáa  

se a na jeiɡa kaɡoa yuu ne se a sii.  
8 A ya wó ke lela a na seiɡim jei  

se a dale,  

se a dona bam vo-dɛɔ konto  

daa yé wane-ne ko daane.  
 

9 Amo Teiru Wɛ, pa se vuvuɡa to  

a dona bam tetare ne!  

Ja ba bana yam n jaɡe n yaɡe!  

Kikia yalo a na yeini a na  

teo kom ne to  

mo ye nankɔɔre de bobɔɡa yerane.  
10 Kikia yanto yeini ya kaare teo kom  

ya vei ko kabiri sem baŋa ne  

wea de tete maama ne.  

Puseŋa de lwarem kikia  

de maa su teo kom wo,  
11 ye chɔɡem daɡa dedɛ.  

Kalipera de ɡanem yɔɔre ya wora mo  

ko yaɡa kam ne.  
12 Ko nam dae a dono mo jeɡe-ne  

o twea.  

Ko ya ná ye konto,  

a ya wó wane a taa cho a tete.  

Ko ya ná ye a dono mo bere o tete a 

baŋa ne,  

a ya wó wane a lɔŋe‑o.  
13 Se ko ye nmo wolo na ye  

a yuudwoŋi to mo ke konto.  

Nmo ye a badwoŋ-ywoŋo  

ye dé me daane.  
14 Dé déem yeini dé lare daane  

dé di ywoni.  

Dé maa tɔɡe daane  

de Wɛ kɔɡɔ kom maama  

dé beeri Wɛ wara-jei sem ne.  
15 Nam pa se toone pɔpɔ de ja  

a dona bam!  

Pa se ba vo churu lela  

ŋweene ŋweene.  

Kokuri to, lwarem yerane mo su  

ba sam de ba bochara.  
 

16 Amo nam wó keeri a jare Wɛ mo.  

BAŊA WƐ wó jwoŋi-ne o yaɡe.  
17 Dɛ maama wone, zezeŋa de wea,  



de dedaan-ni ne mo  

a yeini a ŋwane Wɛ yiɡa ne  

de keira dedɛ.  

Wɛ de ma yeini o cheiɡi  

a wɛ-lworo kom.  
18 Nɔɔna dedɛ chuli-ne,  

ye Wɛ liiri-ne o ja o nwoŋi  

jara yam wone  

se a wane a na yazura.  
19 Wɛ mo ye wolo na maŋe  

o di paare faŋa faŋa to.  

Wonto nam wó sɛ a lworo kom  

ye o daare o waare a dona bam.  

Kokuri to, banto ba sɛ  

se ba leiri ba boboŋa.  

Ba maa ba kɔre Wɛ.  
20 Amo yuudwoŋi wom zaŋe  

o dwonna bam baŋa ne.  

O ma yiri ni delo o na ke de-ba to.  
21 O yeini o ŋɔɔne ni-som ŋɔŋa  

ye chɔɡem boboŋa wo o yuu ne.  

O ni taane swola nenɛɛne nuɡa to,  

ye de maama laam za ke nɔɔna 

zonne mo  

ne se-zɔɔro na ke nɔɔna zonne tei to.  
 

22 Nmo na jeɡe lwia yalo maama to,  

se n kwei-ya n pa BAŊA WƐ,  

se wonto mo wó pa‑m dam.  

O bá sɛ se nɔn-ŋona tiri  

ba to teɡa ne.  

23 Amo Tu Wɛ, nmo nam wó ja  

puseŋ-nyena banto  

n dole n yaɡe ɡwoŋo kolo  

na luuna to wone  

se ba yera pɔ.  

Ba na ye nɔn-ɡora de vwa-fɔra to,  

n laɡe n pa ba te mo  

ye ba ta ye nɔn-donno.  

Amo tete nam wó kwei a teena mo  

a daŋe nmo wone.  

Ke n wo-dedoa dedaane Baŋa Wɛ  

David déem pane leiŋa kanto maŋa kalo 

Filisi tiina na jaane‑o Gafa teo wone to.*  

1 Amo Tu Wɛ, duri amo ŋwaŋa.  

A dona mo zaŋe a baŋa ne  

ye ba bɛɛse-ne dɛ dem maama wone.  
2 Ba maa nɔna a baŋa ne  

maŋa maama,  

ye ba dedɛ mo bere ba tete  

ba jaŋe de-ne.  
3 Foone nam ná yeini de ja-ne,  

a daa ta wó ke a wo-dedoa de 

nmo.*  
4 A Tu Wɛ, a laɡe a tei nmo,  

de ni delo n na tiŋi to.  

A seene a ke a wo-dedoa de Wɛ.  

Mo kokuri a daa bá taa kɔre foone.  

Nabiina daa bá wane  

ba ke amo kolokolo.  
 

5 Dɛ dem maama wone to,  

ba jeɡe-ne ba daana.  

Ba boboŋa maama maa ye  

se ba ke-ne lwarem.  
6 Ba tiŋi yi mo ba yere  

a na-veili maama,  

ye ba laɡe chwoŋa mo  

se ba ma zi-ne.  

Ba maa teene we  

ba wó na laŋa ba ɡo-ne.  
7 Ba na yɔɔre ba toŋe lwarem to,  

nmo wó pa-ba chwoŋa  

se ba lu na?  

Amo Tu Wɛ, nam pa n bane zaŋe  

de nɔɔna bam,  

pa se ba na chɔɡem.  
8 Ko ná ye lwia yalo na yeini  

ya daane-ne to,  

n jeeli ya maama.  

N ta ma‑n la a yi-na bam  

n ke kunkwolo wone  

se n lɔre a na keeri tei maama.  

N popone ya maama n tiŋi  

n tɔnɔ kom ne.*  
9 Dɛ dem a na wó bwoŋi Wɛ yere  

se o ba o zeini-ne to,  

a dona bam laam wó tutwoni  

ba jwoori kwaɡa.  

Konto maa pae se a yei we,  

Wɛ mo zeɡe a kwaɡa ne.  
 

10 A laɡe a tei Wɛ mo  

de ni delo o na tiŋi to.  

Cheɡa to, a wó taa tei BAŊA WƐ  

o ni taane dem ŋwaane.  
11 A seene a ke a wo-dedoa de Wɛ.  

Mo kokuri a daa bá taa kɔre foone.  

Nabiina daa bá wane  

ba ke amo kolokolo.*  
12 Amo Tu Wɛ, a jeɡe se a tɔɡe  

ni delo a na duɡi dede‑m to.  

A maa wó ja lei-keim pɛɛra  

a ba a pa‑m.  
13 Kokuri to, nmo mo kwoli-ne  

pa a wo teɡe.  

N ta ma‑n che-ne  

pa a wo to teɡa ne.  

N ke konto se a taa wae a vei  

Wɛ chwoŋa wone  

ye ŋwea pwooni wo a tei ne.  

Wɛ-lworo zeinim ŋwaane  

David déem pane leiŋa kanto maŋa kalo o 

na duri o seiɡi peo bɔɔne wone se Sɔɔl yé 

ja‑o to.*  

1 Amo Tu Wɛ, duri a ŋwaŋa.  

Popo, se n duri a ŋwaŋa.  

A tu nmo tei mo se a seiɡi a tete.  

Pa se a vwɛ n woro kom wone,  

ne nmo na yareɡe n vɔna  

n kwoli-ne tei to,  

se lɛɛro tem maama kɛ.  
2 A laɡe a keeri a jare  

Yuu-tu BAŊA WƐ wom mo.  

Wonto maa ye wolo  

na zeɡe a kwaɡa ne to.  
3 Wɛ wó zeɡe o telaao ne  

o toŋe zeina a ŋwaane  

ye o daare o jwoŋi-ne o yaɡe.  

Ko nam ná ye balo na zaŋe  

a baŋa ne to,  

Wɛ wó waare-ba.  

Wɛ wó pa se o swono kom yi-ne,  

o na zeɡe o cheɡa kam wone to 

ŋwaane.  
4 A dona bam ɡilimi-ne  

nenɛɛne a na tiɡi  

nywonnu tetare ne  

ye te laɡe se te tore  

nabiina ya-nɔna tei to mo.  

Nɔɔna bam konto yeila nye nenɛɛne 

chichwoa de che-tɛɛra mo.  

Ba dindeilima maa nye de se-zɔɔro  

telo na tiini te jeɡe ni to.  
 

5 Amo Tu Wɛ, pa n yere zaŋe  

wɛyuu maama ne!  

Ta pa se n nenɔŋ-fɔrɔ taa nae  

loɡo baŋa jei maama ne!  
 

6 A dona bam tiŋi kalanchoɡo mo  

se ba ja-ne.  

A vɔna ma pare  

wo-chechɔɡɔ ŋwaane.  

Ba ta ma ko ɡwoŋo  

se a to ko wone,  

ye ba tete mo jwoori ba to ko wone.  
7 Amo Tu Wɛ, a wo kom yɔɔre  

ko da nmo mo.  

Cheɡa to, a ke a wo-dedoa dede‑m.  

Konto to, a laɡe a leeni lei a seini‑m.  
8 A wó ke a tete mo daane  

a zaŋe wɛɛne!  

A laam wó kwei kwanno dwi dwi  

a ta pa se te kwori zaŋe.  

Teɡa ná poore,  

a wó zaŋe lela a leeni lei!  
9 A Teiru Wɛ, a wó ke nmo lei  

nɔɔna bam maama yiɡa ne.  

A ta wó leeni lei a seini‑m  

loɡo baŋa dwi tiina maama wone.  
10 N swono kom wora mo taa,  

ye ko ɡeene ko di wɛyuu.  

Nmo na yɔɔre n zeɡe  



n cheɡa wone tei to  

mo tiini ko yala  

ko ɡaale kunkwonnu tem.  
 

11 Amo Tu Wɛ, pa n yere zaŋe  

wɛyuu baŋa maama ne!  

Ta pa se n nenɔŋ-fɔrɔ taa nae  

dɔŋɔ ni maama ne!  

Baŋa Wɛ wó di nabiina maama taane  

David déem pane leiŋa kanto.  

1 Abam balo na ye dedɛɛra to,  

á yeini á tɔɡe cheɡa  

de á na di nɔɔna taane tei to na?  

Á wó sɛ á bore cheɡa bora  

á pa nabiina na?  
2 Aawo! Tusim kikia yerane mo  

á boŋe ya boboŋa.  

Á na toŋe tei to pae se nankɔɔre  

sui teɡa kam baŋa maama.  
3 Puseŋ-nyena bam yeini ba tusi mo  

ko zeɡe ba lora maŋa ne.  

Ba loɡe-ba dedaane ba maŋe  

ba ywori chwoŋa wone mo  

ye ba kare ba fɔe vwa.  
4 Ba ni taane tiini de chana,  

ne basankwea vea na ye tei to mo.  

Ba ma se ba zwa se ba yé cheiɡi,  

ne kapaa de na ke tei to.  

5 Ka ba sɛ se ka cheiɡi liri-mwa tiina  

balo na kwaane se ba ja-ka to,  

de ba ná maŋe ba ke swa tei maama.  
6 Amo Tu Wɛ, nam bwori  

a dona bam yeila,  

ba na nye de nywon-pɔle  

na laɡe se se tore-ne to ŋwaane.  

BAŊA WƐ, ɡuri ba yeila yam n yaɡe!  
7 Pa se ba we nenɛɛne na  

na lwoɡi ba ke teɡa ne tei to.  

Ba ná taɡe ba chena yam,  

pa se ya taa ba jeɡe ni se ya zɔ.  
8 Ta pa se ba taa nye nenɛɛne  

kunkwora na yeini ya ko  

ya daare ya kwoɡila yerane tei to,  

se ba ta taa nye de  

bu-toa balo ba na loɡa  

ye ba bá fɔɡe ba na wea pwooni 

to.  
9 Wɛ wó ke lela o saare-ba o yaɡe,  

ba nɔn-donno dedaane  

ba nɔn-kwe maama,  

pa se ba jei lela  

ba dwoni kambia na lone lela  

mini ne tei to.  
 

10 Nɔn-ŋona wo wó pwoli  

nenɛɛne puseŋ-nyena bam ná nɛ  

waarem delo na maŋe de-ba to.  

Ba ta wó vo ba zare ba nɛ  

de puseŋ-nyena jana bam.  



11 Nɔɔna laam maa wó ta ba we,  

“Nii-na nɔn-ŋona bam  

na nɛ nyɔɔre tei to.  

Cheɡa ŋwaane to, Wɛ wora  

ye o bore cheɡa bora  

loɡo baŋa ne.”  

Wɛ-lworo  

David déem pane leiŋa kanto maŋa kalo 

Pɛ Sɔɔl na toŋe nɔɔna se ba yere David 

sɔŋɔ kom, se ba daare ba ɡo‑o to.*  

1 Amo Tu Wɛ, jwoŋi-ne  

a dona bam jeŋa ne n yaɡe!  

Ta‑n cho-ne,  

se balo na zeɡe amo zeɡa to  

yé wane-ne.  
2 Jwoŋi-ne balo na toŋe lwarem to  

jeŋa ne,  

dedaane nɔn-ɡora de jeŋa ne.  
 

3 Nii mo! Ba dale ɡuɡworru wone mo 

ba cheiɡa,  

se ba laam nwoŋi ba zi-ne ba ɡo.  

Nankɔ-nyena bam konto boŋe  

se ba ke-ne zonne mo.  

BAŊA WƐ, ko nam dae we  

a ke woŋo a chɔɡe ba yiɡa.  
4 Ba ma seene ba yia  

ba duri se ba ja-ne,  

ye ko dae amo mo tusi  

de fenfee de.  

Konto to, zaŋe wɛɛne  

se n ba n zeini-ne.  

Nii n na ba na ke-ne tei to.  
5 Paŋwa Tu BAŊA WƐ,  

nmo mo ye debam Isarele tiina Wɛ 

wom.  

Zaŋe wɛɛne se n waare  

dwi-ɡɛ tiina bam.  

Ko ná ye nɔn-ŋollo tem konto  

na toŋe lwarem to,  

yé duri ba yibwona kɔtaa!  
6 Tete ne mo a dona bam yeini  

ba jwoori ywo-seeni.  

Ba maa kare teo kom maama wone  

ye ba wia ne kukuri tei to.  
7 Ta‑n cheiɡi ba na ŋɔɔne  

boyerem ŋɔŋa tei to!  

Ba ni taane dem yeini  

de chɔɡe nɔɔna,  

nenɛɛne se-zɔɔro na ke nɔɔna zonne 

tei to.  

Ba maa boŋe we,  

“Nɔɔn-nɔɔno bá wane o ni dé 

ŋɔŋa.”  
8 BAŊA WƐ, nmo nam jeɡe-ba mo  

n mɔna.  

N jeɡe dwi-ɡɛ tiina bam maama  

mo n ɡweela.  



9 Amo Tu Wɛ, nmo mo jeɡe dam  

se n kwoli-ne.  

Amo wó kwoni a nii nmo mo,  

n na ye a dalem jei to ŋwaane.  
 

10 A Tu Wɛ wom wó ba  

o jwoŋi-ne o yaɡe,  

o na jeɡe a swono taa wuu to 

ŋwaane.  

O ta wó pa se a wane a dona bam  

a di.  
11 Dé Teiru Wɛ, yé ɡare n ɡo-ba lela,  

se a nɔɔna bam ɡare ba swei  

ba swia.  

Nam ma n dam-fɔrɔ kom  

n pa ba taa beeri yɔɔ yerane,  

se n laam daare n pa ba to teɡa ne.  

Nmo Wɛ yeini n cho debam,  

ne jara nantana na kwoli nɔɔna  

jara wone tei to mo.  
12 Ba ni-wɛɛle ye tusim yerane mo.  

Konto to, pa se ba na jeɡe fia tei to 

de-ba teɡa ne.  

Ba ta yeini ba sɔɔle lwarem,  

ye ba fɔe vwa.  
13 Konto ŋwaane,  

tɔɡe n ban-lom dem baŋa  

n chɔɡe-ba fase, pa se ba jei.  

Konto mo wó pa se loɡo baŋa  

jei maama nɔɔna lɔre we,  

Wɛ mo seene o nii debam Jakob dwi 

demh baŋa ne.  
 

14 Tete ne mo a dona bam yeini  

ba jwoori ywo-seeni.  

Ba maa kare teo kom maama wone  

ye ba wia ne kukuri tei to.  
15 Ba maa yeini ba kare  

ba beeri wodiiru se ba di.  

Ba ná wo di ba su,  

ba wó taa suura mo.  
16 Ko nam ná ye amo, a laɡe a leeni  

a seini‑m n dam dem ŋwaane mo.  

Zezeŋa maama ne mo,  

a ta wó leeni de kwor-dɛa  

n na jeɡe a swono taa wuu to 

ŋwaane.  

Kokuri to, nmo mo ye a dalem jei  

mɛ a na wó wane a vo a kwoli a 

tete  

a cham maŋa ne to.  
17 Amo Tu Wɛ, nmo mo jeɡe dam  

se n kwoli-ne.  

A wó taa leeni lei mo a seini‑m.  

Kokuri to, nmo mo ye a dalem jei.  

Nmo ye amo Tu Wɛ wom  

na jeɡe a swono taa wuu to.  

Wɛ yerane wó wane dé dona o di  

David déem pane leiŋa kanto maŋa kalo o 

na ke jara de Aram tiina badwonna, ye o 

jar-keira bam yiɡa tu Joaba pipiri o zaŋe 

Edom jar-keira morro fuɡa-telei (12,000) 

baŋa ne o ɡo-ba Yɛ bwolo kom ne to.*  

1 Debam Tu Wɛ,  

n nwoŋi debam kwaɡa ne,  

ye n daare n chɔɡe dé dam.  

N bane ya mo zaŋe  

debam baŋa ne.  

Laam nam pa dé dam jwoori  

de taa wora.  
2 Nmo mo suɡi debam teɡa kam  

pa ka ziziŋi,  

ye n daare n pa se ka bɔke belei.  

Nam jwoori n kwoni lolwe sem,  

se teɡa kam daa yé taa ziziŋa.  
3 Nmo pɛ se cham yi debam  

balo na ye n nɔɔna bam to,  

pa ko ni debam dedɛ.  

Ko nye nenɛɛne n na pɛ debam sana 

pa dé nyɔ  

ye dé laam beiri tei to.  
4 Ko nam ná ye balo na kɔre nmo to,  

n zeiŋi tuta mo n pa-ba,  

se ba wane ba duri ba vo da  

se jara yam yé yi-ba.  

5 Popo, leiri dé wɛ-lworo kom.  

Kwei n dam-fɔrɔ kom  

n ma n jwoŋi debam n yaɡe.  

Konto to, n nɔn-swonnu tem  

wó taa tei ba tete.  
6 Wɛ zeɡe o tete diɡa kam ne mo o 

we:  

“Amo wó bere a dam jaja  

a chɛ chɛ Sɛkɛm laŋa kam,  

ye a daare a maŋe Sukofa bwolo kom  

a pɔɔre a pa a nɔɔna bam.  
7 Gilead laŋa kam ye amo nyem,  

ko ta woli de Manasɛ laŋa kam de.  

Efrayim maa nye de  

a yu-ɡwoŋo kom.  

Judah de maa nye de  

a paare nacheiɡa kam.  
8 Ko ná ye Moaba laŋa kam,  

dáane mo a laɡe a taa sane  

a je sem.  

A ta laɡe a dole a natere  

Edom teo kom seeni mo,  

se ko bere we a tei-ko.  

A kwora maa wó baɡe ka yaɡe  

Filisi tiina bam seeni,  

a na wane-ba a di to ŋwaane.”  
 

9 Wɔ nam mo wó ja amo o vo  

teo kolo na lɔɡe ko pe to wone?  

Wɔ mo wó ja-ne o vo  

o yi Edom teo kom?  



10 Debam Tu Wɛ, nmo nam nwoŋi  

dé kwaɡa ne mo na?  

Dé ná nwoŋi se dé kwaare jara,  

n daa‑n bá‑n tɔɡe dé yiɡa  

se dé vo na?  
11 Ja, woli debam  

se dé wane dé dona bam,  

se nabiina na jeɡe wolim delo to 

maama ba jeɡe kuri.  
12 Wɛ nam ná wo debam tei ne,  

dé wó wane dé dona bam dé di.  

Wonto wó nɔne-ba o meere  

o pa debam.*  

David wɛ-lworo  

1 Amo Tu Wɛ,  

cheiɡi a keira kam,  

se n daare n sɛ a wɛ-lworo kom.  
2 A maa zeɡe loɡo kom yiɡa yiɡa ne  

ye a keeri a jare‑m.  

Amo teena maama ti mo.  

Nam da amo yiɡa se n ja-ne  

n vo n yi peo kolo  

na diini wɛyuu ko dwoi amo to,  

se a na jeiŋa jei dáane.  
3 Kokuri to, nmo mo ye wolo  

a na seiɡi n woro wone to.  

N ma‑n ye a dalem jei na kwoli-ne  

pa se a dona ware se ba yi-ne to.  
4 Sɛ se amo taa zoore n sɔŋɔ kom ne  

taa wuu,  

se a wane a vwɛ n woro kom wone,  

ne nmo na yareɡe n vɔna  

n kwoli-ne tei to.  
5 Kokuri to, amo Tu Wɛ,  

nmo maŋe n ni a na duɡi duuri  

tei maama to.  

N ta ma pa se a na nyɔɔre  

ne ko na maŋe se n pa  

balo na kɔre‑m to.  
 

6 Pa se Pɛ wom taa jeɡe 

momwɛ-dɛɛre.  

Sɛ se o taa ŋwe taa  

se o na dwi dedɛ.  
7 Wɛ, pa chwoŋa  

se o jeini o paare dem ne taa  

ye n nii o baŋa ne.  

Nmo na zeɡe n cheɡa wone to,  

pa se n swono kom taa cho‑o  

maŋa maama.  
8 Konto to, amo wó taa leeni  

a seini n yere dem  

ye a bá yaɡe.  

Dɛ maama wone, a ta wó taa ke  

a sui kolo maama  

a na duɡi duuri we a wó ke to.  

Pa n teena taa wo Wɛ baŋa ne  

David déem pane leiŋa kanto.  

1 Amo wó peene mo a taa cheiɡi Wɛ 

se o zeini-ne,  

se ko ye wonto yerane mo  

wó wane-ne o jwoŋi o yaɡe.  
2 Wonto yerane mo ye peo kolo  

amo na sale ko yera ne to.  

O ta maa ye amo vereno.  

O kwori o ye amo dalem jei mo.  

Nɔɔn-nɔɔno daa bá wane-ne o di.  
 

3 Abam maama wó ke chichuŋu  

de nɔɔno dedoa taa  

se á vo á maŋe yei ne mo?  

Á laɡe se á maɡe‑o  

á de teɡa ne mo na?  

O nam nye de kabira  

kalo na veele to mo.  
4 Á boboŋe dem maama ye  

se á vaŋe‑o á de teɡa ne mo,  

de o ya na wo wɛyuu ne tei to.  

Á maa swoi vwa fɔm yerane.  

Á yeini á ŋɔɔne ni-som ŋɔŋa mo,  

ye á boboŋa maama ye  

se á sɔɔle lwarem á pa‑o.  
 

5 Cheɡa to, amo wó peene mo  

a taa cheiɡi Wɛ se o zeini-ne.  

Wonto yerane mo jeɡe a teena.  
6 Wonto yerane mo ye peo kolo  

amo na sale ko yera ne to.  

O ta maa ye amo vereno.  

O kwori o ye amo dalem jei mo.  

Nɔɔn-nɔɔno daa bá wane-ne o di.  
7 Ko ye Wɛ mo pɛ a na verem  

dedaane zula.  

O maa ye peo-kamunu kolo  

amo na dale da  

pa se a seiɡi o woro wone to.  
8 A nɔɔna bam, ke-na á wo-dedoa  

dedaane Wɛ maŋa maama wone.  

Pa-na se o lɔre kolo maama  

na daane á boboŋa to.  

Wɛ mo ye dé dalem jei.  
 

9 Nabiina maama ye vio yerane mo,  

nabwona de dedɛɛra maama de.  

Nmo ya ná kwei-ba  

n maŋe ba dunni,  

n wó na we ba ba jeɡe yuu.  

Ba nam nye de weero telo  

vio na kale ko ja jei to mo.*  
10 Yé ma n dam n pini nɔɔna.  

Ta yé ta‑n jeɡe teera de wonnu telo  

n na vere n dwonna tei ne to.  

Nmo jejeɡero tem ná puli  

pa se te daɡa tei maama,  

ta‑n yei se n yé kwei n bochare  

n feiri te baŋa ne.*  

11 Amo niɡi cheɡa kuni belei  

Wɛ tei ne.  

Boboa tu mo ye we: Wɛ jeɡe dam.  

Kolo na woli da ko ke belei to  

maa ye we:  
12 Nmo Baŋa Wɛ jeɡe nabiina swono 

chekke.  

Nmo yeini n ŋwe nɔɔno maama mo  

se ko tɔɡe de o totoŋa  

na ye tei maama to.  

Wɛ swono kom daɡa  

David déem pane leiŋa kanto maŋa kalo o 

na wo Judah kaɡoa kam wone to.*  

1 Amo Tu Wɛ,  

nmo seene n ye a Wɛ mo.  

Nmo fera tiini ya zo-ne,  

nenɛɛne na-nyɔm na jeɡe-ne tei to.  

Amo tiini a laɡe‑m de a wo maama,  

ne te-kora na tiɡa ye na tera to.  
2 Amo na zo n wara-jei sem ne to,  

a nɛ nmo de n dam dem maama,  

ko woli de n nenɔŋ-fɔrɔ kom.  
3 Nmo na tiini n jeɡe amo swono to,  

ko ɡare ŋwea kam tete ko pa-ne.  

Konto ŋwaane amo wó ma a ni dem 

a pa‑m zula.  

4 Amo ta na jeɡe ŋwea to,  

amo wó tei‑m.  

Amo wó zeiŋi a jea a lwoori‑m.  
5 Amo bochare laam wó zuri,  

nenɛɛne a na nɛ wodi-fɔrɔ  

a di a su tei to.  

A maa wó daare a leeni lei  

a zuli‑m de wopwolo.  
 

6 Tete ne, amo ná yeini a peini se a 

dɔ,  

a ɡuli nmo ɡula mo maŋa maama,  

ye a boŋe nmo boboŋa.  
7 Ko zeɡe boboa ne,  

nmo maŋe n ye amo zeinnu mo.  

A maa vwɛ n woro kom wone.  

Mo kokuri a leeni lei de wopwolo.  
8 Amo wó taa sale‑m mo,  

se n ma n jazem dem  

n ma‑n teili-ne.  
9 Balo dwi maama na beeri  

se ba ɡo-ne to,  

nmo wó chɔɡe.  

Banto wó te ba vo teɡa kuri kuri  

ba daare amo.  
10 Jar-keira wó ma se-zɔɔro mo  

ba ɡo-ba.  

Nywoŋ-kuri maa wó ja ba yera yam 

se di.  
 

11 Wɛ ŋwaane mo Pɛ wom nam  

wó di ywoni lanyerane.  



Balo maama na yeini ba pwooli  

kampwoli Wɛ yere dem ŋwaane to 

wó zuli‑o.  

Ko daare se vwa-fɔra dwi maama nia 

pu.  

David wɛ-lworo kwolim ŋwaane  

1 Amo Tu Wɛ,  

cheiɡi amo wɛ-lworo  

de a na wo cham wone tei to.  

Ta‑n cho-ne a dona bam tetare ne  

de ba na fuɡi-ne tei to.  
2 Ta‑n kwoli-ne,  

se puseŋ-nyena na bane daane  

se ba chɔɡe-ne tei to  

yé wane ko yi-ne.  

Yé sɛ se wo-lwan-keira  

zo kɔɡɔ wone  

ba ke lwarem a yuu ne.  
3 Banto dindeilima yam ɡwoni mo  

fileim-fileim  

nenɛɛne se-zɔɔro nia tei to.  

Ba ni taane de maa zɔ nɔɔna  

nenɛɛne che-tɛɛra tei to.  
4 Ba yeini ba vwɛ mo  

ba pɔpɔ ba ta nɔn-laaro,  

ye ba ba kɔre foone.  
5 Ba ke dam mo da-kuri ne  

se ba yɔɔre ba ke lwarem  

ne ba boboŋa na jaane  

se ba ke tei to.  

Ba bane daane mo se ba che zaana ba 

dwonna ŋwaane,  

ye ba we, “Nɔɔn-nɔɔno ba nae  

dé keina yam.”  
6 Ba ná jeini ba bane  

keim-lwanno bana konto,  

ba laam yeini ba ta mo we,  

“Ko ye wo-laao mo dé bane.”  

Cheɡa to, nabiina bochare de ba 

boboŋa maama ba ŋwae kɔtaa.  
7 Wɛ nam mo wó kwei  

o che-tɛɛra yam o ta-ba,  

pa se ba pɔpɔ ba na zonne.  
8 Banto tete ni taane dem  

mo laɡe de jwoori de di-ba,  

pa se ba to teɡa ne.  

Wolo maama ná nɛ-ba,  

kotu yera wó taa sae.  
9 Nɔɔna maama laam maa  

wó taa kɔre foone.  

Ba ta wó tɔɔle Wɛ totoŋa yam tɔla,  

ye ba daare ba ke o kikia yam  

ba boboŋa ne.*  
10 Nɔn-ŋona wó di ywoni mo  

BAŊA WƐ ŋwaane.  

Wonto wone mo ba wó na ba woro.  

Balo na yɔɔre chwo-laao wone to  

wó taa jeɡe teera  

de BAŊA WƐ na ke kolo to.  

Debam teena wo Wɛ tei ne  

David déem pane leiŋa kanto.  

1 Debam Tu Wɛ,  

ko maŋe se dé taa tei‑m  

Zion teo kom wone mo.  

Dé wó seene dé ke kolo maama  

dé na pwooli se dé ke dé pa‑m to.  
2 Nmo mo ye wolo  

na cheiɡi debam wara to mo.  

Teɡa baŋa nɔɔna maama  

wó ba nmo tei se ba zuli‑m.  
3 Debam wɛleera yam daɡa  

ya dwoi dé jaanem,  

ye nmo ta kwei dé tusim kikia yam,  

n yaɡe n ma n chɛ debam.*  
4 Balo maama nmo na kuri  

se ba ba ba taa zoore  

nmo wara-jei sem wone to,  

banto jeɡe yu-ywoŋo!  

Debam yi wó su dedaane wo-laaro  

telo na wo n di-laao kom ne to.  

Dé wó na zaane  

nmo tete sɔŋɔ kom ne.  
 

5 Debam Tu Wɛ,  

nmo mo ye debam Vereno.  

Nmo yeini n sɛ dé wɛ-lworo kom,  

ye n toŋe totoŋa yalo  

na ke debam yaau to,  

se n ma‑n vere debam.  

Loɡo baŋa nɔɔna maama teena  

wo nmo tei ne mo,  

ko ta woli de balo na kare  

naneero tem ne ba vei to.  
6 N tɔɡe n dam dem baŋa ne mo,  

n chwi peero tem  

n zeɡe vili-vili.  

Ko maa bere n dam dem  

na tiini de daɡa tei to.  
7 Naneero tem na wuuri tei  

ye na-ŋone sem pɔɡele dedɛ to,  

n pɛ se na-fwaaro tem maama  

ke ziim mo.*  

Loɡo baŋa teene dem de na ke sɔɔ to,  

n pɛ se de ye chemm mo.  
8 Balo na zoore loɡo baŋa  

ɡuɡworru ne yiɡa yiɡa to  

laam fona mo de wo-kenkaɡela  

yalo n na ke to.  

Ko na zeɡe wɛ-puli seeni  

se ko taa vei wɛ-zoore seeni to  

nabiina maama wó taa leeni  

wopwolo lei nmo ŋwaane.  
9 Nmo yiɡa wo teɡa kam wone  

ye n yeini n pa doa nene  

ka baŋa ne,  

pa se ka ywomma lanyerane.  

Nmo bwi sem su se wɛɛle.  

Se na bam maa pa se  

teɡa kam ke wodiiru dedɛ  

ka pa nɔɔna bam.  

Nmo na yeini n toŋe tei to  

mo konto.  
10 Nmo ma‑n pa doa yeini  

ka buɡi te-kora kam.  

Do-mimina kam maa yeini  

ka zuri teɡa kam.  

Nmo ma‑n tɔɡe konto baŋa ne  

n pa pwola se wodiiru wane  

te ke lanyerane.  
11 Faao ná yeini ko yi  

bene maama wone,  

nmo pa se wodiiru ye mo  

kɛɛla kɛɛla.  

Chwei selo maama  

n na tɔɡe da n kɛ to,  

wodiiru tem ɡaale mo.  
12 Kapwoli sem maama laam  

yereɡe mo dedaane ɡa-lɛɛro.  

Peero tem jei maama  

de maa jeɡe wo-laaro,  

pa se ywoni wora ko ja ɡaale.  
13 Vara mo su pwoli sem maama.  

Mena de maa li bwollu tem.  

Ko daare ye jei sem maama  

leeni de kwor-dɛa,  

wopwolo na wora to ŋwaane.  

Tei-na Baŋa Wɛ!  

1 Nabiina maama,  

yeeri-na de wopwolo sɔɔ  

á ma‑á tei Wɛ.  
2 Leeni-na á zuli  

o yere-kamunu kom.  

Seini-na o nenɔŋ-fɔrɔ kom  

se á ma‑á tei‑o.  
3 Ta-na á bere Wɛ we:  

“Nmo tiini n toŋe wo-kenkaɡela naa!  

N dam dem de tiini de daɡa  

de ɡaale,  

pa se n dona maama kɔre foone  

ye ba sɛ ba pa‑m.  
4 Nabiina maama tiiri teɡa ne mo  

ba zuli‑m.  

Ba maama leeni ba seini‑m.  

N yere dem mo ba leeni  

ba seini-de.”  
 

5 Ba-na á nii á na  

Wɛ na ke kolo maama to.  

O yɔɔre o ke wo-kenkaɡela mo  

o pa nabiina.  
6 O déem pɛ se naneo kom ji te-kora.*  

Dé nabaara bam déem tɔɡe  

buɡa kam wo de ba nɛ ba bɛ.  

Pa-na se dé ke wopwolo  

o keina yam konto ŋwaane.  
7 Wɛ jeɡe dam mo o ma  

o di o paare taa wuu.  

O yia maa dole ya nii  

loɡo baŋa teene dem maama.  

Nankɔ-nyena nam yé bere ba tete  

o yiɡa ne.  
 

8 Loɡo baŋa dwi tiina maama,  

seini-na debam Tu Wɛ wom.  

Baɡe-na o tia yam á yaɡe wɛ-wɛ!  
9 Wonto mo yeini o cho dé ŋwea 

kam.  

O maa wo pɛ pwola  

se dé tiri dé to teɡa ne.  
10 Dé Tu Wɛ, nmo mo faŋe debam n 

nii.  

Nmo ta pɛ se  

dé fɔɡe dé kwɛ chekke,  

ne ba na kwɛ lu-nyenno tei to.  
11 N jaane debam n zo  

kalanchoɡo wone,  

ye n daare n pa se cham  

jeɡe debam de daana.  
12 Nmo pɛ dé dona bam pwola  

pa ba jeɡe debam ba nɔna.  

Dé ma tɔɡe mini wone  

dedaane na-fɔrɔ wone dé kɛ.  

Nmo laam ma‑n pa dé vo dé jeini  

jei selo na ye falalala to ne.  
 

13 Amo laam nam wó ja pɛɛra mo  

a zo n diɡa kam wone  

a ma ke zwɛɛm kaanem a pa‑m.  

A ta wó ke a su a na duɡi duuri  

se a ke kolo a pa‑m to.  
14 Amo cham maŋa kam ne mo  

a déem puri a ni  

a du duuri dem konto.  
15 Amo laam laɡe a kwei vara  

balo na nuɡi biɡila-biɡila to,  

a ma a ke zwɛɛm kaanem a pa‑m.  

A maa wó zwɛ pi-bale se se lwom taa 

ywomma nmo tei ne.  

A ta wó kwei nabɛ de bo-bwaalo mo 

a ke kaanem.  
 

16 Abam balo maama na kɔre Wɛ to,  

ba-na á cheiɡi woŋo.  

Amo laam wó lwoni  

woŋo kolo maama Wɛ na ke  

o pa-ne to a bere abam.  
17 A ya keeri mo a jare Wɛ  

se o woli-ne.  

A ma puri a ni a tei‑o.  
18 Amo fera ya ná wo  

lwarem kikia wone,  

a Teiru Wɛ wom ya bá sɛ  

o cheiɡi-ne.  
19 Wɛ nam seene o ni a kwora kam  



ye o daare o cheiɡi  

a wɛ-lworo kom.  
20 Wɛ maŋe de tia.  

A na lwoori‑o to, o wo ve-ne.  

O ta wo dɔne o swono kom  

o daare-ne.  

Lei keim leiŋa  

1 Debam Tu Wɛ,  

ta‑n duri debam yibwona,  

se n zaane taa wo dé yuu ne!  

Pa n yibia jeeri debam seeni.*  
2 Pa pwola se loɡo baŋa nɔɔna 

maama lɔre n chwei sem.  

Sɛ se teene dem maama nɔn-bia bam  

taa yei nmo na jeɡe dam  

se n vere-ba n yaɡe tei to.*  
3 Dé Tu Wɛ, pa se dwi maama tiina  

taa tei‑m!  

Sɛ se nabiina jei maama ne to  

de yeini ba taa zuli‑m!  
4 Pa se loɡo baŋa teene dem maama  

di ywoni ye ba leeni wopwolo lei,  

nmo na yeini n tɔɡe cheɡa  

n nii ba baŋa ne,  

ye n bere-ba chwo-laaro  

se ba taa tɔɡe to ŋwaane.  

5 Dé Tu Wɛ, pa se dwi maama tiina  

taa tei‑m!  

Sɛ se nabiina jei maama ne to  

de yeini ba taa zuli‑m!  
6 Teɡa kam ke wodiiru lanyerane.  

Dé Tu Wɛ seene o ke zaane  

debam yuu ne!  
7 Cheɡa ŋwaane to,  

Wɛ swɛ debam swolim.  

Ko jeɡe se teɡa baŋa nabiina maama 

taa kɔre‑o mo.  

Baŋa Wɛ wó wane o dona bam  

David déem pane leiŋa kanto.  

1 Wɛ laɡe o zaŋe  

o zeɡe wɛɛne mo,  

pa se o dona bam jaɡe sae!  

Balo na chuli Wɛ to wó duri  

se ba lu o yiɡa ne.  
2 O laɡe o zeili-ba mo pa ba jei,  

nenɛɛne vio na fuli nyoa tei  

ye ka jei to.  

Puseŋ-nyena maa wó saare  

Wɛ yiɡa ne  

ne maaro na nyeene mini wone  

tei to.  
3 Ko nam ná ye nɔn-ŋona,  

banto wó zeɡe Wɛ yiɡa ne mo  

ba di ywoni,  



ye ba chake de wopwolo.  
4 Leeni-na lei se á tei Wɛ,  

se á daare á seini o yere dem.  

O yere mo ye BAŊA WƐ.  

O maa yeini o dɔɡe  

kunkwonnu baŋa ne o via.  

Zuli-o-na se á di ywoni o tei ne!  
5 O ye botara dwi maama kwo mo.  

O daa ta maa zeɡe kadeina  

dwi maama kwaɡa ne.*  

Dé Tu Wɛ mo konto,  

o na zoore jei selo  

na ye wose to wone.  
6 O maa pae balo na ye ba yerane to 

nae dwi.  

O ta maa yeini o pore peena o yaɡa  

pa se ba na zurim ba ŋwea wone.*  

Ko daare nankɔ-nyena  

wó taa zoore kaɡoa yuu  

mɛ na na tera to wone mo.  
 

7 Dé Tu Wɛ, nmo déem nwoŋi  

n tɔɡe n nɔɔna bam yiɡa  

n ja-ba n bɛ kaɡoa kam.  
8 Maŋa kam konto ne,  

teɡa kam déem ziziŋi mo,  

ye doa de tiini ka ne chaa-chaa.  

Ko maa ye nmo Wɛ yiɡa ne mo  

ko ke konto.  

Nmo ye Sinayi peo baŋa Wɛ wom 

mo,  

ye n ta ye Isarele tiina bam Wɛ.  
9 Dé Tu Wɛ, n ta ma pa se doa nena  

n tete teɡa kam baŋa ne.  

Ka na jiɡi kapwor-pwoŋa to,  

n pɛ se ka jwoori ka zura.  
10 N tete nɔn-kɔɡɔ kom tu  

ba jeini ka baŋa ne.  

Nmo tɔɡe n zaane dem baŋa ne mo  

n pa se yiniɡa tiina laam jeɡa.  
 

11 Dé Teiru Wɛ wom tɔɔle o kwora 

mo,  

ye kaana kɔɡɔ kɔɡɔ de pa  

se ka jaɡe jei maama ne.  
12 Ba maa we:  

“Pwa de ba jar-keira bam  

duri lela mo se ba lu.”  

Ka-yorro tem de ma pɔɔre jejeɡero  

telo banto na viiri ba daare to.  
13 Abam balo de na maŋe kwaɡa ne  

ye á yere pei sem to,  

á nɛ kunkwona nyenyero telo  

ba na mɛ lu-nyenno ba kwoli  

ye ya vɔna yam de ye sabu-seŋa mo 

ba mɛ ba kwoli-ya to.  
14 Dam-fɔrɔ Tu Wɛ wom na pɛ  

se pwa bam jaɡe sae konto to,  

ko nye de do-kandwa mo neɡe  

Zalemon peo kom yuu ne.  



15 Basan peero tem jeɡe nenɔŋa dedɛ.  

Te maa diini te yi wɛyuu baŋa baŋa.  
16 Pe-kamunnu tem, bɛ mo ye  

á nii Wɛ tete peo kom  

á ɡwooni-ko konto?  

Wɛ kuri peo kom konto  

se o di o paare dáane.  

Dáane mo BAŊA WƐ wó taa zoore  

taa wuu.  
17 Dé Teiru Wɛ wom maa jeɡe 

sisei-torokooro morro kuni 

morro dedɛ.  

O déem tɔɡe de-te  

o zeɡe Sinayi peo kom ne mo  

o ba o zo o wara-jei sem ne.  
18 O na diini wɛyuu konto to,  

o kale o dona bam  

o na wane-ba to o ja vo.  

O ma daare o jwoŋi pɛɛra  

nɔɔna tei ne,  

de ba ná maŋe  

ba ye nankɔ-nyena mo de.  

Konto to, Yuu-tu BAŊA WƐ l  

aam wó taa zoore dáane.  
 

19 Pa-na dé taa tei dé Teiru Wɛ wom,  

de o na teili debam  

dɛ de ni too wone tei to.*  

O maa ye wolo na vere debam  

o yaɡe to.  

20 Debam Teiru BAŊA WƐ wom  

jwoŋi nɔɔna mo o yaɡa.  

O maa yeini o cho debam  

se toone yé wane debam de ja.  
21 Ko nam ná ye Wɛ dona bam,  

o laɡe o lɔ ba yuni mo.  

O ta wó chochoɡe ba yu-kwoli,  

ba na swoi tusim kikia tei to 

ŋwaane.  
 

22 Dé Teiru Wɛ wom maa we:  

“Amo wó ja a dona bam mo  

a pa ba zeɡe Basan seeni  

ba jwoori ba ba.  

Ba ta ná maŋe ba wo  

naneo kom kuri kuri ne de,  

amo ta wó ja-ba a nwoŋi.  
23 Konto wó pa abam chwoŋa  

se á ma ba jana bam  

á ma‑á zare á nɛ.  

Á kukuri sem tete wó deilimi  

a dona yera yam,  

ye ba di ba na laɡe tei to bu su.”  
 

24 Amo Tu Wɛ, nmo mo ye amo Pɛ.  

Nɔɔna laam nae  

nmo kwaɡa kɔɡɔ kom na twoŋi 

ɡena  

ba maa vei n wara-jei sem to.  
25 Lein-leena mo wo kɔɡɔ kom yiɡa 

ne.  

Wo-maɡena de ma saŋe ba kwaɡa.  



Bukɔ-pwoli maa wo ba tetare ne  

ye ba jeɡe senyɛ ba wɔe.*  
26 Ba maa leeni ba we:  

“Pa-na dé kɔɡɔ kom maama  

taa tei BAŊA WƐ!  

Isarele dwi tiina maama,  

zuli-o-na!”  
27 Nii-na, Benjamin dwi dem  

na muri to mo  

wo ba maama yiɡa ne.  

Judah dwi dem nakwa  

de ba kɔɡɔ kom maama  

maa tɔɡe ba wora,  

ko ta woli de Zebulun dwi dem  

de Nafitali dwi dem  

nakwa bam maama.  
 

28 Debam Tu Wɛ, pa se n dam dem  

zaŋe de bere jaja!  

Fɔɡe n toŋe de n dam dem,  

ne n déem na ke n pa debam tei 

to.  
29 N na zoore n wara-jei sem  

Jerusalem ne to,  

loɡo baŋa pwa bam wó ja pɛɛra  

ba ba ba pa‑m.  
30 Nam zaŋe n bwɛ teo kolo  

na nye de ɡa-varem ye ko vwɛ  

nanchan-ɡullu wone to.  

Daa ta bwɛ teene delo  

na bere ba tete we ba ye nabɛ  

ye ba wo na-mɔre tetare ne to.  

Banto jeɡe se ba tu ba tete mo  

ba daare ba ja lu-nyenno wonnu  

ba ba ba pa‑m.  

Pa se teene delo na swoi jara-keim to 

jaɡe sae.  
31 Ejipti tiina wó toŋe dedɛɛra  

se ba ba.  

Kusi tiina de wó ba ba sɛ ba pa Wɛ.  
 

32 Loɡo baŋa teene dem maama,  

leeni-na á tei Wɛ.  

Leeni-na á seini Baŋa Wɛ.  
33 Wonto mo maŋe o dɔɡe wɛyuu 

baŋa kam ne faŋa faŋa o via.  

Nii-na! O kwor-dɛa kam baɡe mo  

pina-pina.  
34 Sɛ-na we Wɛ tiini o jeɡe dam!  

Wonto mo di paare  

Isarele tiina baŋa ne.  

O dam dem maa bere jaja  

wɛyuu ne.  
35 Dé Tu Wɛ, nmo na zoore  

n wara-jei sem ne to,  

n yɔɔre n jeɡe foone.  

O maa ye Isarele tiina Wɛ wom,  

ye o pae o nɔɔna bam jeɡe dam de 

baare.  

Pa-na se dé tei Wɛ!  

David wɛ-lworo  

1 Amo Tu Wɛ, ja,  

jwoŋi-ne n yaɡe!  

A tiini a wo cham wone,  

nenɛɛne na-fɔrɔ mo laɡe  

ko li a yuu.  
2 A laɡe a moore mo mɔrɔ wone.  

A nɛ maa ware se zeɡe cheppe.  

Amo maa yi na-luŋa jei,  

ye na-ŋone mo laɡe se ja-ne se jei.  
3 A kaase ni mo a beeri wolim ye a 

ɡa.  

A yera laam mo chɛ de keira kam,  

a kwora de ma ko.  

A yia maama suli de yi-na  

a na tiini a lwoori a Tu Wɛ taa to 

ŋwaane.  
4 Balo na chuli amo kafɛ ŋwaane to  

mo tiini ba daɡa  

ba dwoi a yu-ywei sem.  

Ba maa done amo vwa chwoŋa 

wone,  

ye ba boŋe se ba chɔɡe-ne.  

Ba fe amo se a jwoori a ja  

woŋo kolo a na wo ŋɔɡe to  

a ja a ba a pa-ba.  
 

5 Amo Tu Wɛ, nmo mo maŋe n yei  

a na toŋe jworim delo to.  

A tusim kikia bá wane ya seiɡi  

nmo yiɡa ne.  
6 Paŋwa Tu BAŊA WƐ wom,  

ko ná ye balo na jeɡe teena  

nmo tei ne to,  

yé sɛ se chaveera di-ba  

amo ŋwaane.  

Isarele dwi tiina Wɛ wom,  

yé pa se balo na zuli‑m to  

vɔna pare amo ŋwaane.  
7 Ko ye a na sɛ nmo to ŋwaane  

mo nɔɔna jeɡe-ne ba twea  

ye a daa ba jeɡe yuu ba yiɡa ne.  
8 Amo chorro laam ke nenɛɛne  

ba yeiri-ne mo tei.  

A daa ta maa nye de veiru  

a tete nu-bia bam tei ne.*  
9 Amo tiini a toŋe de yi-seena  

a pa nmo wara-jei sem mo.*  

Konto ŋwaane, nɔɔna na jeɡe nmo  

ba twea tei to  

mo jwoori ko tui amo baŋa ne.  
10 A maa yeini a keeri ye a vɔ ni,  

pa se nɔɔna jeɡe-ne ba yaala.  
11 A maa zoore ɡare-nyenyaaro  

wo-chechɔɡɔ ŋwaane  

ye ba jeɡe-ne ba mɔna.*  

12 Teo kom nɔɔna na jeeri  

mɛ maama to,  

ba maa ke sawea amo ŋwaane.  

Sa-nyɔra tete pane lei mo  

amo ŋwaane ba leena.  
 

13 Amo Tu BAŊA WƐ,  

ko ye nmo mo a yeini a lwoori,  

se n nii amo baŋa ne de yibwona.  

Jan ja! Sɛ amo wɛ-lworo kom,  

se n daare n jwoŋi-ne n yaɡe  

n swono kom ŋwaane.  
14 Vaŋe-ne n ja n nwoŋi  

mɔrɔ konto wone,  

se na bam yé kwoli-ne.  

Yé sɛ se balo na chuli-ne to  

wane-ne ba ja.  

Liiri-ne n ja n nwoŋi  

na-luŋa kam wone.  
15 Nam yé sɛ se na-fwaaro tem  

ja amo ba jei.  

Yé pa se na-luŋa kam li amo.  

Yé yaɡe se a zo toone ɡwoŋo.  
16 Amo Tu BAŊA WƐ,  

leiri amo wɛ-lworo kom,  

nmo swono kom na tiini  

ko lana to ŋwaane.  

Nam pipiri n nii amo seeni,  

se nmo tiini n duri nɔɔna yibwona 

mo.  
17 Yé ma n kwaɡa n ya-ne,  

se amo ye nmo tontoŋeno mo,  

ye a tiini a wo cham wone.  

Ke lela n ba n woli-ne!  
18 Nam fɔɔre n ba n yi amo tei  

se n jwoŋi-ne n yaɡe.  

Vere-ne a dona bam jeŋa ne n yaɡe.  
19 Nmo nɛ a dona bam maama  

na ke tetei.  

Ba maa jeɡe-ne ba twea ye ba yaala,  

pa se a na a chaveera.  
20 Amo wo kom chɔɔre mo  

ba toro tem ŋwaane.  

A vɔna yam de ma pare.  

A ya boŋe we nɔɔno wó ba  

o duri amo ŋwaŋa,  

ye nɔɔn-nɔɔno wo tu.  

Nɔɔno tera o na wó pa a bochare 

zuri.  
21 Ba nam kwei wo-chɛɛro mo  

ba ke a wodiu wone.  

Na-nyɔm na jeɡe-ne to  

mo ba kwei sa-nyɔna  

ba pa-ne se a nyɔ.*  
22 Wɛ wó pa se ba wodi-fwaaro tem  

jwoori te ja chɔɡem te ba banto de 

ba badwonna bam baŋa ne,  

ne kalanchoɡo na jaane-ba tei to.  
23 Wɛ wó pa se ba yia dwei,  

ye ba daa ware ba nae.  

Wɛ wó pa se ba yera sɔɔre taa wuu.  
 

24 Wɛ, pa se n bane zaŋe ba baŋa ne  

n daare n waare-ba.  

Pa se n ban-lom chɔɡe-ba.  
25 Wɛ wó pa se ba sam dem  

ji di-dwonnu  

se nɔɔn-nɔɔno daa yé daare  

jei sem konto ne.*  
26 Kokuri to, nmo na yeini  

n vaŋe balo zwa to  

mo banto beeri se ba zeili-ba.  

Ko ta ná ye balo  

n na ke-ba zonne to mo,  

ba yeini ba ŋɔɔne ba yaara yam 

taane.  
27 Nam yé swei ba keim-balwaaro 

tem swia, de te dedoa de.  

Yé sɛ se n jwoŋi-ba  

se ba na ba cheɡa.  
28 Ko ye se n saare ba yera mo,  

se ya yé taa wo ŋwea tɔnɔ kom 

wone.  

Yé pa se ba yera taa popone ya tiŋi  

ya woli balo na tɔɡe Wɛ chwoŋa 

to yera wone.*  
29 Amo Tu Wɛ, ko tiini ko ni amo,  

ye a vɔna de laam pare.  

Konto to, ba n jwoŋi-ne,  

se a wane a zaŋe wɛɛne.  
 

30 Amo wó zaŋe a leeni leiŋa  

a ma tei Wɛ yere!  

A ta wó ke o lei ye a pa o yere zaŋe.  
31 A ná zuli‑o konto dwoŋi,  

ko wó pwoli o wo  

ko dwoni a ná mɛ nabea  

a ma a ke kaanem a pa‑o.  

Ko ná maŋe ko ye nabea  

kalo na beɡe ka ti to,  

ko ya bá yi a zula yam.  
32 Nabwona maa wó na  

Wɛ na jwoŋi-ne tei to  

ye ko pa ba wo pwoli dedɛ.  

Abam balo na kɔre Wɛ to,  

Wɛ wó pa á bochara fɔɡe  

ya ke dam!  
33 Kokuri to, BAŊA WƐ yeini o cheiɡi  

yiniɡa tiina wɛ-lworo mo.  

O ba swia o tete nɔɔna  

na nɛ bɛɛsem to swia.  
 

34 Woŋo maama jeɡe se ko zuli Wɛ!  

Wɛyuu de teɡa baŋa wonnu,  

ko woli de wonnu telo  

na wo naneero tem wone to,  

te maama wó taa tei Wɛ!  
35 Wɛ mo wó vere Zion teo kom o 

yaɡe  

ye o jwoori o lɔ  

Judah teene dem maama.  



O tete nɔɔna bam laam wó taa zoore 

jei sem konto ne.  

Ba wó taa tei teɡa kam konto.  
36 O tontoŋena dwi tiina bam wó 

jwoŋi teɡa kam ba taa tei.  

Balo maama na swoi Wɛ to  

wó taa zoore da.  

David wɛ-lworo zeinim ŋwaane  

Lei 40:13-17  

1 Amo Tu BAŊA WƐ, ke lela  

n ba n jwoŋi-ne n yaɡe!  

Ba n zeini-ne lela.  
2 Ko ná ye balo na beeri amo toone 

to,  

pa se vuvuɡa yi-ba se ba to teɡa 

ne.  

Pa balo maama na beeri amo chɔɡem 

to  

jwoori kwaɡa de ba chaveera 

yam.  
3 Sɛ se banto dwi dem maama  

to teɡa ne,  

ba na tɛ ba we,  

ba jeŋa zo amo to ŋwaane.  
4 Ko daare balo maama  

na beeri nmo jei to,  

pa se ba taa jeɡe wopwolo,  

se ba di ywoni nmo ŋwaane.  

Ta pa se balo na swoi  

se n ta‑n jwoŋi-ba to  

taa tɛ maŋa maama we,  

“Dé wó zeiŋi Wɛ yere dem wɛɛne.”  
 

5 Amo nam ye nabwom mo  

ye yiniɡa jeɡe-ne.  

Amo Tu BAŊA WƐ,  

ke lela n ba n zeini-ne.  

Nmo mo ye a zeinnu de a vereno.  

Yé dáane se n ba n woli-ne!  

Wɛ-lworo kokweero ŋwaane  

1 Amo Tu BAŊA WƐ,  

a tu a dale nmo woro ne mo.  

Yé pa se chaveera di-ne.  
2 Nam tɔɡe n cheɡa kam ŋwaane  

n jwoŋi-ne n yaɡe.  

Pore n zwa se n cheiɡi  

a wɛ-lworo kom,  

se n daare n ba n vere-ne n yaɡe.  
3 Ta‑n kwoli-ne se a wane  

a dale nmo woro ne,  

ne n ye peo mo tei to.  

Dáane mo amo wó yeini  

a duri a vo a seiɡi.  

Tɔɡe n ni dem baŋa ne  

n vere-ne n yaɡe,  

nmo na ye a dalem jei to ŋwaane.  
4 Amo Tu Wɛ, jwoŋi-ne n yaɡe  



puseŋ-nyena jeŋa ne,  

se nankɔ-nyena yé wane-ne ba ja.  
5 Amo Teiru Wɛ,  

nmo yerane baŋa ne mo  

amo teena yam daŋe da.  

Ko na zeɡe a biini ne to  

a ke a cheɡa de nmo mo.*  
6 Cheɡa to, ko zeɡe a lora maŋa ne  

a sale nmo yera ne mo.  

N jaane-ne n nwoŋi a nu puɡa ne  

ye n nii amo baŋa ne.  

Amo wó taa tei‑m  

maŋa maama wone.  
7 Amo laam jiɡi maana mo  

nɔɔna dedɛ yiɡa ne.  

Nmo nam ye amo dalem jei  

mɛ na damma to mo.  
8 Dɛ maama wuu a yeini a tei nmo,  

ye a tɔɔle nmo nenɔŋa taane  

a ba yaɡa.  
9 A lwoori‑m se n yé zeili-ne n yiɡa 

ne  

a kokweero maŋa kam ne.  

A dam dem ná tu de ti maama,  

nam yé viiri n daare-ne.  
10 Kokuri to, a dona bam yeini  

ba tɛ amo taane.  

Ba maa jeɡe ba bwɛ daane mo  

se ba ɡo-ne.  

11 Ba maa ŋɔɔne ba we:  

“Wɛ mo maŋe o lɔ o kwaɡa ne.  

Pa-na dé vo dé pɔpɔ dé ja‑o,  

se o daa ba jeɡe nɔɔno  

wolo na wó woli‑o to.”  
12 Amo Tu Wɛ, yé ta‑n ye yiɡa yiɡa  

dedaane amo.  

Ja, ke lela n ba n woli-ne.  
13 Pa se chaveera ja balo  

na jeɡe-ne ba bɛɛse to  

se ba daare ba na chɔɡem.  

Pa se balo na boŋe  

se ba ke amo zonne to  

to teɡa ne de kuri-nɔrɔ.  
 

14 Ko nam ná ye amo,  

amo teena yam wó fɔɡe  

ya lɔ nmo baŋa ne mo.  

Amo ta wó taa vei yiɡa mo  

se a tiini a taa tei‑m.  
15 A maa wó puri a ni a ta  

nmo na toŋe cheɡa tei to.  

Dɛ maama wone a laɡe a ŋɔɔne  

n verem dem taane,  

ye a nam ware a ni  

de maama kuri a ti.  
16 Yuu-tu BAŊA WƐ,  

amo wó ta nmo totoŋ-kamuna 

yam taane.  

A ta wó pa se nɔɔna lɔre we  

nmo yerane mo bore cheɡa bora.  



17 Amo Tu Wɛ, ko maŋe ko zeɡe  

a biini wone mo  

n yeini n pa-ne bera.  

De zem maama de, a ta tɛ  

nmo wo-kenkaɡela yam taane  

a bere nɔɔna.  
18 Amo nam ná tu a kwe dedɛ  

ye a yuu kom maama peere,  

yé lɔ amo kwaɡa ne.  

Kokuri to, a laɡe a ta  

nmo dam-fɔrɔ kom taane  

a bere a dwi delo  

na wó saŋe a kwaɡa to mo.*  
19 Amo Tu Wɛ,  

nmo nɔn-ŋonne dem daɡa mo  

pa se ko ɡeene ko di wɛyuu.  

Nmo dwoŋi tera,  

de n na tiini n ke totoŋ-kamuna 

tei to.*  
20 Nmo pɛ chwoŋa se a na cham  

de lɛɛro dedɛ.  

De ko de, nmo ta wó pa  

a ŋwea jwoori ka ke dam.  

Nmo wó le-ne teɡa kuri  

ɡwoŋ-chanluŋu wone  

se a jwoori a zeɡe a zeɡa jei sem ne.  
21 N ta wó pa a tiini a na yere,  

se n daare n jwoori n pa  

a wo taa tiɡi teɡa ne.  
 

22 Amo Tu Wɛ wom na ye Isarele dwi 

dem Wo-pwoŋo Tu wom to,  

a laɡe a kwei kɔnɔ mo  

a ma a leeni a tei‑m,  

nmo na yɔɔre n zeɡe  

n cheɡa wone to ŋwaane.*  
23 Amo laɡe a puri a ni mo  

a yeeri wopwolo sɔɔ,  

de a na leeni a tei‑m tei to.  

Kokuri to, amo ye wolo  

nmo na vere n yaɡe to mo.  
24 Dɛ maama wone amo wó taa tɛ jaja  

n na bore cheɡa bora tei to.  

Kokuri to, ko ná ye balo ya na boŋe 

se ba ke-ne zonne to,  

vuvuɡa to ba tetare ne mo,  

ye chaveera di-ba.  

72 

Wɛ-lworo zeinim ŋwaane  

Solomon déem pane leiŋa kanto.  

1 Amo Tu Wɛ,  

nmo na ye cheɡa tu to,  

pa se debam pɛ wom de taa jeɡe  

nmo cheɡa kam dwoŋi.  

Pa pɛ wom bu swa se o wane  

o taa bore cheɡa bora.*  

2 Konto, o wó taa tɔɡe cheɡa  

o di nmo tete nɔɔna bam taana,  

se nabwona tete de na ba bora.  
3 Ko ná ye peero tem  

dedaane zwonnu tem de,  

teɡa kam maama wó ja yazura  

ka ba ka pa nɔɔna bam,  

ba na tɔɡe nmo cheɡa kam to 

ŋwaane.  
4 Pɛ wom wó taa zeɡe  

nabwona bam kwaɡa ne,  

se o taa jwoŋi yiniɡa tiina  

bia bam o yaɡa.  

Ko nam ná ye wolo  

na jeɡe-ba o bɛɛse to,  

pɛ wom wó yɔɔre o chɔɡe kotu.  
5 Nenɛɛne wea kam de chana kam  

na wora taa tei to,  

nɔɔna bam de ba dwi dem  

wó taa kɔre nmo Wɛ,  

se ko taa vei wuu.  
6 Pɛ wom wó taa zeini o nɔɔna bam,  

nenɛɛne doa na nena  

teɡa baŋa ne tei to.  
7 O paare dem da yam ne,  

nmo cheɡa kam wó nwoŋi  

ka puli lanyerane.  

Yazura wó taa wora taa wuu,  

nenɛɛne chana kam  

na wo wɛyuu ne tei to.  
 

8 Nam pa se pɛ wom taa tei nɔɔna  

jei maama ne  

ko na zeɡe naneo ni dedoa ne  

se ko vo ko yi  

naneo kodwoŋi ni ne to.  

Pa se o paare laŋa kam taa zeɡe  

Yuferata buɡa kam seeni  

ka vo ka yi teɡa baŋa  

kweelim jei sem.  
9 Dwi-ɡɛ tiina balo na zoore  

kaɡoa yuu ne to  

wó ba ba tiiri o yiɡa ne ba zuli‑o.  

O dona bam de wó vwi ba yibia teɡa 

ne o yiɡa ne.  
10 Tarasisi de teene delo  

na wo naneo kom ni ne to  

pwa bam maama  

wó ja pɛɛra ba ba ba pa‑o.  

Pwa balo na tei Seba de Sebaa teene 

to  

de wó ke konto dwoŋi.  
11 Pwa maama wó tiiri o yiɡa ne  

ba zuli‑o.  

Teene dem maama wó taa toŋe  

ba pa‑o.*  
12 Pɛ wom wó jwoŋi yiniɡa tu wolo  

maama na keeri o jare‑o to,  

ko woli de nabwona balo  

na ɡɛ zeinnu to maama.  
13 Ko ná ye nabwona  

de yiniɡa tiina maama,  

o wó taa jeɡe yibwona o pa-ba.  

O ta wó vere balo na wo cham wone 

to ŋwea o yaɡe.  
14 O wó ja-ba o ja o nwoŋi yaara  

de vuvuɡa maama wone,  

ba ŋwea na jeɡe nyɔɔre  

ka pa‑o to ŋwaane.  
 

15 Wɛ wó pa pɛ wom  

momwa-dedɔrɔ!  

Se ba ja sabu-seŋa kalo na nwoŋi 

Seba ne to ba ba ba pa‑o.  

Se ba taa lwoori Wɛ  

maŋa maama ba pa‑o  

se Wɛ zaane taa wo o yuu ne  

dɛ maama wone.  
16 Wɛ wó pa se wodiu tiini ko ɡaale  

teɡa kam maama wone,  

se zwonnu tem yuu maama  

faare de mena.  

Wɛ wó pa se teeni dem  

taa leiri bia lanyerane  

nenɛɛne Lebanon teeni dem  

na leiri tei to.  

Wodiiru tem maama maa  

wó taa daɡa,  

nenɛɛne ɡaaro na nwoŋi  

te puli tei to.  

17 Wɛ wó pa se pɛ wom yere zaŋe  

de taa wora taa wuu,  

nenɛɛne wea kam ta na wo wɛyuu ne 

ka nyeena tei to.  

Dwi tiina maama wó ma o yere  

se ba taa lwoori Wɛ swolim.  

Ba maama wó sɛ we  

Wɛ zaane wo o yuu ne.  
 

18 Pa-na dé taa tei BAŊA WƐ wom  

na ye Isarele tiina Wɛ to!  

Ko ye wonto yerane mo  

toŋe wo-kenkaɡela.  
19 Pa-na dé zeiŋi o yere-kamunu kom 

wɛɛne taa wuu!  

Wɛ nenɔŋ-fɔrɔ kom jeɡe se ko jaɡe  

ko yi loɡo baŋa jei maama.  

Ameena! Ameena!  
 

20 Konto mo ɡuri Jesse bu David 

wɛ-lworo kolo maama o na popone o 

tiŋi to.  

Lei Tɔnɔ 3  

Lei 73-89  

73 

 

Baŋa Wɛ lamma  



Asaf déem pane leiŋa kanto.*  

1 Ko na ye cheɡa to,  

Wɛ seene o ke Isarele dwi tiina 

bam lanyerane.  

O maa yeini o zeini  

balo bochara na ye chekke to mo.  
 

2 Ko nam ná ye amo,  

ko ya ɡɛ fee mo se a naɡa seeri  

se a daare a ywori  

Wɛ chwoŋa kam ne.  
3 Kolo ŋwaane to,  

a na nɛ puseŋ-nyena bam jejeɡero 

tem to  

mo a zwe kazwe de-ba,  

ba na bere ba tete to ŋwaane.*  
4 Puseŋ-nyena bam ba nae cham  

de fenfee de.  

Ba ta maa damma,  

ye yazura yi-ba lanyerane.  
5 Ko ná ye yaara yalo dwi  

na yeini ya jaane nɔɔna to,  

banto ba na-ya.  

Jaweero de ba yi-ba  

nenɛɛne nɔɔna badwonna  

na na-te tei to.  
6 Ba na bere ba tete tei to  

nye de ba kwei paare zambili  

ba de ba ba ne mo.  

Ba maa me de nankɔɔre totoŋa  

nenɛɛne ya ye ɡwaaro telo  

ba na zoore dɛ maama to mo.  
7 Ba na laɡe paare to ŋwaane  

mo ba yeini ba toŋe lwarem 

yerane.  

Ba bochara de maa tɔɡe puseŋa 

yerane.  
8 Ba maa jeɡe nɔɔna ba mɔna,  

ye ba ŋɔŋa maama ye lwarem.  

Ba na bere ba tete tei to,  

ba mae yaara mo ba fuɡi nɔɔna.  
9 Ba maa ŋɔɔne wo-kamuna  

ba ma lwɛ Wɛ.  

Ba ni taane dem maa bere  

ba tete kamunim,  

nenɛɛne banto mo tei l  

oɡo baŋa maama.  
10 Ko ma pa se nɔɔna bam boboŋa 

vuɡimi.  

Ba maa yɔɔre ba jwoŋi ba taane 

maama ba pa de ye cheɡa.  
11 Ba maa tɛ ba we,  

“Wɛ wó wane o lɔre  

kolo na jeɡe ko toŋe to na?  

Yuu-tu BAŊA WƐ wom yeiri  

kolo na wora to.”*  
12 Nii-na! Mo puseŋ-nyena bam  

na ye tei!  

Kolokolo ba daane-ba.  

Ba jejeɡero tem yeini te puli mo  

te ɡaale.  
 

13 Cheɡa ŋwaane to, amo na cheɡe a 

bochare de diɡiru  

se a yé biini a tete,  

ye a ve wɛleere keim to,  

ko maama ye kafɛ ŋwaane mo na?  
14 Amo yeini a na yaara mo  

dɛ maama wuu.  

A ná zaŋe zezeŋa maama ne,  

ko ye cham mo a yera ne.  
15 Amo nam ya ná taɡe a we,  

“Amo wó taa ŋɔɔne konto dwoŋi 

mo,”  

a ya wó taa ye pipiri-nyem mo  

ye a ywori nmo bia bam kwaɡa 

ne.  
16 A ma tiini a kwaane se a boŋe  

a lɔre ko na seene ko ye tei to.  

Ko nam chana ko pa-ne  

se a wane a lɔre ko kuri chekke.  
17 Amo nam na vei a zo Wɛ diɡa kam 

to  

mo a laam tu a lɔre puseŋ-nyena 

bam ɡurim na wó taa ye tei to.  
 

18 Ko na ye cheɡa to,  

nmo yaɡe-ba mo  

pa se ba nɔne siseira baŋa.  

Nmo wó pa ba seeri ba to  

se ba daare ba jei.  
19 Yi-boɡesem wone mo  

chɔɡem laɡe de to ba baŋa ne!  

Foone wó taa tiini de jeɡe-ba  

ye ba ŋwea saare loɡo baŋa ne.  
20 Ba ŋwea kam laɡe ka jei mo,  

nenɛɛne nɔɔno na dwɛ dendwɛ  

o zaŋe dɔɔm wone pa de jei tei to.  

Baŋa Wɛ, nmo ná zaŋe,  

n daa‑n bá‑n ta‑n boŋe ba boboŋa.  
 

21 Amo wo ya chɔɡe dedɛ,  

ye a pa wonnu tiini te daane-ne.  
22 A boboŋa maama tɔɡe jworim 

yerane mo.  

A maa yeiri cheɡa kam.  

A na toŋe tei a pa nmo to  

nye de kaɡo-vara na yeini ba ke 

tei to mo.  
23 De konto maama de,  

a ta sale nmo yera ne mo  

maŋa maama.  

Nmo yeini n jeɡe amo jeŋa mo  

ye dé via.  
24 Ko ye nmo bera yam mo yere-ne  

pa se a wo chwo-laao wone.  

Ko kwaɡa seeni,  

nmo wó pa a na zula nmo tei ne.  
25 Nɔɔn-nɔɔno tera wɛyuu ne  

o na wó zeini-ne,  

ko ná dae nmo.  



Teɡa baŋa ne amo daa ba beeri 

nɔɔn-nɔɔno  

a woli nmo wone.*  
26 Amo yera yam wó ba ya buɡi ya ti.  

A boboŋa de wó ywori  

chwoŋa kam ne.  

Nmo Wɛ nam mo ye amo dalem jei,  

pa se a bochare fɔɡe de jeɡe dam.  

Nmo ye wolo na maŋe de amo  

taa wuu to mo.  
27 Cheɡa to, balo maama na wo  

yiɡa yiɡa nmo tei ne to  

wó ba ba jei.  

Nmo wó yɔɔre n chɔɡe  

balo na mɛ ba kwaɡa ba ya nmo 

to.  
28 Se ko ná ye amo,  

ko lamma mo ko pa-ne  

de a na sale Wɛ yera ne tei to.  

Amo pɛ se nmo Yuu-tu BAŊA WƐ  

ji amo dalem jei,  

se a daare a ta wo-kamuna yalo 

maama n na toŋe to,  

se nɔɔna lɔre jaja!  

74 

Wɛ-lworo dé teo kom ŋwaane  

Asaf déem pane leiŋa kanto.  

1 Debam Tu Wɛ, bɛ mo ye n laam 

yɔɔre n ve debam konto?  

Bɛŋwaane mo n pɛ se n ban-lom to 

dé baŋa ne?  

Dé nam ye n nɔɔna mo  

ye n nii dé baŋa ne,  

ne nayero na nii o pei-kɔɡɔ tei to.  
2 Nam ɡuli debam balo na ye n kɔɡɔ 

kom to ɡula!  

Ko nwoŋi faŋa mo n déem jwoŋi 

debam.  

Dé maa ye dwi delo n na vere n yaɡe  

se dé taa ye n tete nyɔn-maɡe 

nɔɔna to.  

Daa ta ɡuli Zion peo kom ɡula,  

n déem na zoore mɛ to.  
3 Pipiri n ba n nii dé teo kom  

na yɔɔre ko ji di-dwonnu tei to.  

Ba n nii dé dona bam na chɔɡe  

n wara-jei sem  

de se zela yam maama tei to.  
 

4 Jeiɡa kalo nmo ya na yeini  

n jeeri debam to  

mo n dona bam kaase tiɡuri-kaasa ka 

tetare ne.  

Ba ma chwi ba jara-keim tuta dáane.  
5 Ba na ke jara dé teo kom  

baŋa ne tei to,  

ba nye de nɔɔna na mae dwoora  

ba ɡwoni teeni dedɛ  



ba de teɡa ne tei to mo.  
6 Ba déem kwei ba dwoora  

de ba ɡwora mo  

ba ma yare dɛ selo nɔɔna na fɔɡe ba 

ɡɔɡere to.  
7 Ba ma kwei mini ba zwɛ  

nmo wara-diɡa kam.  

Konto to ba chɔɡe jeiɡa kalo  

nɔɔna ya na zuli n yere da to  

ye ba ɡuri ka maama ba de teɡa ne.*  
8 Ba déem taɡe ba tete boboŋa ne  

ba we,  

“Pa-na se dé chɔɡe-ba fase!”  

Teɡa kam wone jei selo maama  

nɔɔna na zuli Wɛ to  

mo ba zwɛ kula.  
9 Dé daa ba nae wo-kenkaɡela yalo 

Wɛ na toŋe to.  

Wɛ sampwori de daa maa tera  

dé tei ne.  

Nɔɔn-nɔɔno nam yeiri yaara yanto  

na wó dáane debam tei ne tei to.  
 

10 Debam Tu Wɛ, dé dona bam wó taa 

jeɡe‑m ba mɔna taa  

se ba vo ba maŋe yei ne mo?  

Ba ta wó taa jeɡe n yere dem  

ba ɡwooni mo taa na?  
11 Bɛ mo kea ye n wo kwei n jazem 

dem n waare-ba?  

Nam bwoli n jeŋa se n chɔɡe-ba fase!  
 

12 Amo Tu Wɛ, ko zeɡe faŋa mo  

nmo maŋe n ye amo Pɛ.  

Kuni dedɛ n yeini n toŋe teɡa kam 

baŋa ne mo  

se n jwoŋi debam n yaɡe.  
13 Nmo déem mɛ n dam-fɔrɔ mo  

n pɔɔre naneo kom.  

N ta ma‑n chochoɡe naneo wo jurru 

tem yuni.  
14 Cheɡa to, nmo mo chochoɡe naneo 

wo juru Leviatan yuni tem,  

ye n daare n kwei o yera yam  

n pa kaɡoa wo vara bam  

se ba kwei ba di.  
15 Nmo ma‑n pa buli-yia ta  

ya nwoŋi ya bura.  

Ko ta ná ye bu-tole sem,  

n pɛ se se we mo.  
16 Nmo pɛ se wea de tete pɔɔre daane  

ye te maama ye nmo nyem.  

N daa‑n ta ma‑n kwei chana kam de 

wea kam  

n zeɡe se zeɡa jei ne.  
17 Nmo pɛ se teɡa dwi maama  

jeɡe ka siseini mo.  

N ta pɛ se yadɛ dedaane te-pwoŋa 

wora.  
 

18 BAŊA WƐ, nam ɡuli n dona bam  

ya na jeɡe‑m ba mɔna tei to.  



Nɔn-jworru de maa ɡwooni  

nmo yere dem.  
19 Nmo yeini n nii dé kɔɡɔ kom  

ne ko ye kunkwoŋa to mo.  

Nam yé kwei n kunkwoŋa kam  

n pa ɡa-vara se ba wane-ka ba di.  

Yé yɔɔre n swei debam balo  

na ye n nɔɔna  

ye dé wo yaara wone to ni ne.  
20 Nam ɡuli n na ɡwoni ni  

se n ke kolo n pa debam to.  

Kokuri to, nankɔ-nyena mo seiɡi  

teɡa kam baŋa ɡuɡworru dwi 

maama wone.  
21 Yé sɛ se debam balo nɔɔna na bɛɛse 

to jwoori kwaɡa,  

se chaveera ja debam.  

Nam pa se nabwona de yiniɡa tiina 

bam na chwoŋa  

se ba taa tei n yere dem.  
 

22 Debam Tu Wɛ, zaŋe wɛɛne  

se n zeɡe n cheɡa kam kwaɡa ne.  

Nam ɡuli nɔn-jworru na jeɡe‑m  

ba twea dɛ maama wone tei to.  
23 Yé swei n dona bam na tɛ wonnu  

telo ba ma yaale nmo to.  

Ba ke konto mo taa ye ba ba yaɡa.  

75 

Baŋa Wɛ bore cheɡa bora  

Asaf déem pane leiŋa kanto.  

1 Debam Tu Wɛ,  

dé ke nmo lei mo.  

Cheɡa ŋwaane to, dé ke n lei,  

n na tiini n bwola dedaane debam 

to ŋwaane.  

Nɔɔna maa tɛ nmo wo-kenkaɡela 

yam taane.  

Wɛ maa we:  

2 “Amo kuri maŋa mo a zeɡe  

se a ma a bore nabiina bora  

dedaane cheɡa.  
3 Teɡa kam baŋa ná yeini ka ziziŋi  

ye nabiina yera de sae pɔm-pɔm,  

ko daa ta ye amo mo fɔɡe a jeɡe ka 

kuri diŋ-diŋ.  
4 A ma yeini a kaane bere-n-tete 

nyena we,  

‘Yé ta‑á jeɡe-na ni-wɛɛle konto!’  

A daa ta maa tɛ de puseŋ-nyena we,  

‘Yé ta‑á teera á dam ŋwaane.  
5 Nam yé ta‑á jeɡe jaɡuli-zane  

á dole wɛɛne.  

Yé ta‑á kare á ŋɔɔne kamunim  

á pa á tete.’ ”  
 

6 Loɡo baŋa jei maama ne  

nɔɔn-nɔɔno tera o na jeɡe dam  

se o zeiŋi o dwoŋi nabiinu wɛɛne.  

Kotu ná nwoŋi wɛ-puli seeni  

naa wɛ-zoore seeni,  



naa o ná nwoŋi kaɡoa yuu mo de,  

o bá wane o ke konto.  
7 Ko nam ye Wɛ mo bore nɔɔna bora.  

O ma yeini o ja dedoa o de teɡa ne,  

ye o daare o zeiŋi wodwoŋi 

wɛɛne.*  
8 Kokuri to, BAŊA WƐ zei na-zoŋa mo 

o jeŋa ne  

ka na su de sa-dɛɛra balo  

dwoa-bia na ɡuuri ba wone to.  

O ma kwei-ka o teini puseŋ-nyena  

balo maama na wo loɡo baŋa ne to 

nia ne.  

Ko jeɡe se ba nyɔ Wɛ ban-zɔŋɔ sana 

bam maama mo  

se ba maama vo ba ti.  
 

9 Ko nam ná ye amo,  

a ta wó taa tɛ Wɛ totoŋa yam 

taane taa.  

A laɡe a leeni a seini  

Jakob dwi tiina Wɛ wom mo.  

Wɛ maa we:  

10 “Amo mo laɡe a chɔɡe puseŋ-nyena 

bam dam maama.  

A maa wó daare a pa se  

nɔn-laaro tem tiini ba na dam  

se ko ja ɡaale.”  

Baŋa Wɛ dam dem taane  

Asaf déem pane leiŋa kanto.  

1 Wɛ le o tete o bere  

Judah dwi tiina bam.  

O yere dem de maa tiini  

de ye kamunu  

Isarele tiina bam tei ne.  
2 O maa zoore Salemi ne,  

Zion peo kom baŋa ne.  
3 Dáane mo o jaane dé dona bam  

che-tɛɛra yam,  

de ba jara nantane,  

de ba se-zɔɔro,  

ko woli de ba jara-keim zela yam 

maama,  

o ja o bwori o yaɡe.  
 

4 Nmo nenɔŋa kam tiini ka bere jaja.  

N kamunim dem daɡa de dwoi  

peero telo n na tɔɔne te baŋa ne 

to.  
5 Nmo wane dé dona bam babɛ sem,  

pa se dé vere ba jejaano maama  

ba jeŋa ne.  

Ba maama teɡe mo  

ba tiɡi da chemm.  

Ba daa ware kolokolo ba ke,  

de ba na ye bembɛ tei de.  
6 Jakob dwi tiina bam Wɛ wom,  

nmo na fuɡi de dona bam to  

mo ba sisein-nɔɔna bam  

de se dira bam  

zeɡe ba maŋe da chemm.  
7 Nmo yerane mo maŋe  

se nɔɔna taa kɔre‑m.  

Nmo bane ná zaŋe de wolo,  

kotu ware se o zeɡe  

nmo yiɡa ne o na bora.  
8 Nmo nam zeɡe Wɛ telaao ne mo  

n di n dona bam taane.  

Foone ma zo nabiina maama  

pa se ba ye chemm.  
9 Debam Tu Wɛ, nmo déem zaŋe  

se n di ba taane,  

se n daare n jwoŋi balo na nɛ  

bɛɛsem teɡa kam baŋa ne to  

n yaɡe.  
10 Nɔɔna maama wó taa tei‑m,  

ko ná maŋe ko ye balo  

bane na zaŋe de nmo to de.  

Nmo nam wó pa ba lɔre n ban-lom 

dem na ye tei to chekke.  
 

11 Du-na duuri á pa á Tu BAŊA WƐ,  

se á daare á ke kolo á na pwooli  

se á ke to maama.  

O maŋe se nɔɔna taa kɔre‑o,  

se balo na bwola ded‑o to  

ja pɛɛra ba ba ba pa‑o.  
12 O pae se dedɛɛra ɡwooni ba tete 

mo.  

Loɡo baŋa pwa bam de maa kɔre‑o 

lanyerane.  

77 

Cham maŋa wɛ-lworo  

Asaf déem pane leiŋa kanto.  

1 Amo laɡe a keeri  

de kwor-dɛa mo a jare Wɛ.  

A ná lwoori‑o,  

o wó cheiɡi a taane dem.  
2 Amo cham maŋa kam ne mo  

a fɔɔre a twɛ a Teiru Wɛ tei.  

Tete dem maama ne mo  

a zeiŋi a je sem wɛɛne  

a lwoori‑o.  

Amo nam wo nɛ zurim a bochare ne.  
3 A ná yeini a ɡuli Wɛ ɡula,  

ko yeini ko pa a vuvuni mo.  

A ta ná boŋe o boboŋa,  

a maa ware a tete a ja.  
4 BAŊA WƐ, nmo pɛ se dɔɔm ba tui  

a yia ne.  

A bere a ware a ŋɔɔne de,  

a wo-chechɔɡɔ kom ŋwaane.  
5 A nam yeini a ɡuli faŋa faŋa  

da yam ɡula.  



A ma boŋe bena yalo na kɛ to 

boboŋa.  
6 A maa we, “Tete ne mo a laɡe a ɡuli  

lei selo a déem na leeni to ɡula.  

A ta wó taa boŋe wonnu tem boboŋa 

a bochare ne.”  

Konto to, a kwaane se a ni  

kolo na ke to kuri,  
7 ye a we, “Baŋa Wɛ wom wó ve-ne  

taa wuu mo na?  

O daa bá jwoori o ke-ne zaane na?  
8 O swono kolo na wora  

debam ŋwaane to  

laam yɔɔre ko ti mo na?  

O kampwoli sem daa ba toŋe mo na?  
9 Wɛ swei se o duri dé ŋwaŋa  

mo na?  

O ta pɛ se o ban-zɔŋɔ kom leiri  

o zaane dem yuu ne mo na?”*  
 

10 Amo laam ma ta a we,  

“Woŋo kolo na pɛ se a wo chɔɡe to 

mo tento:  

Yuu-tu BAŊA WƐ daa ba toŋe  

o woli debam.”  
11 Amo nam wó ɡuli wo-kamunnu 

telo BAŊA WƐ na ke to ɡula.  

Cheɡa ŋwaane to, BAŊA WƐ,  

a bá swei wo-kenkaɡela yalo  

nmo déem na ke to ni ne.  

12 A laɡe a boŋe n totoŋa yam maama 

boboŋa,  

se a daare a jeeli ya maama dedoa 

dedoa mo.  
13 Debam Tu Wɛ wom,  

chwoŋa kalo nmo na tɔɡe to  

lana fase.  

Wɛ dedwoŋi tera o na jeɡe dam  

ne nmo na jeɡe dam tei to.  
14 Nmo yerane mo toŋe 

wo-kenkaɡela.  

N ta ma pa se dwi-ɡɛ tiina bam  

lɔre n dam dem ni ne.  
15 Ko ná ye n tete nɔɔna bam  

na ye Jakob dedaane Josɛf  

dwi dem to,  

n déem kwei n dam-fɔrɔ kom  

n ma n vere-ba n yaɡe.  
 

16 Debam Tu Wɛ,  

na-fwaaro tem na nɛ nmo to,  

foone déem jaane-te.  

Na-luŋa kam yera de ma didiɡi.  
17 Kunkwonnu tem ma chuuri 

dedaane doa,  

ye doa kam de baɡe pina-pina.  

Ka ta daare ka pepele  

jei sem maama ne.  
18 Nmo kwora kam na baɡe konto to,  

vio kom tiini ko wuuri mo.  

Doa kam de na pepele tei to pɛ se  



pwooni yi loɡo baŋa jei maama.  

Teɡa kam baŋa de ma tiini ka ziziŋi.  
19 Nmo déem tɔɡe naneo kom wo n 

bɛ.  

Nmo chwoŋa kam maa wo  

na-fwaaro tem tetare ne,  

ye nɔɔn-nɔɔno nam wo nɛ  

n nɛ-bwora kam.  
20 Nmo déem ma‑n tɔɡe Moses  

de Aron baŋa ne  

n da n nɔɔna bam yiɡa n vo,  

ne nayero na kale o pei-kɔɡɔ tei 

to.*  

78 

Baŋa Wɛ de o nɔɔna bam taane  

Asaf déem pane leiŋa kanto.  

1 Amo nɔɔna bam, pore-na á zwa  

se á cheiɡi kolo a na jeɡe  

se a ta a bere abam to.  
2 A laɡe a puri a ni mo  

a ŋɔɔne botare-dende.  

A ta wó ŋɔɔne faŋa faŋa  

wo-siseiɡiru taane.  
3 Te maa ye wonnu telo dé kwoa  

na taɡe ba bere debam  

ye dé cheiɡi to.  
4 Debam de maa wó lwoni-te  

se ba dwi dem ni.  

Dé wó pa se dé bia balo  

na wo kwaɡa ne to lɔre  

BAŊA WƐ na ke wo-kenkaɡela yalo to 

ni ne.  

Dé ta wó bere-ba o dam-fɔrɔ kom na 

ye tei,  

dedaane totoŋ-kamuna yalo  

dwi maama o na ke to.*  
5 Wɛ déem kwei o bera yam  

de o nia yam mo  

o pa Isarele tiina bam  

na ye Jakob dwi tiina to.  

O ma daare o pa dé nabaara bam ni 

we,  

ba taa jeɡe-ya ba bere ba bia bam.  
6 O ke konto se ba kwaɡa kam  

mo lɔre o nia yam,  

ko ná maŋe ko ye dwi delo  

ba ta na wo loɡe to.  

Banto de maa wó lwoni-ya  

ba bere ba bia bam.  
7 Konto baŋa ne mo ba wó wane  

ba kwei ba cheɡa  

ba daŋe Wɛ yera ne,  

se ba daa yé swei o totoŋa yam ni ne  

ye ba daare ba toŋe  

ba tɔɡe o nia yam.  
8 Ba dae se ba taa lwoni  

ba nabaara bam kikia.  

Kokuri to ba kwoa déem ye 

zwabani-nyena  

balo wo na diɡili to mo.  

Ba wo ke ba cheɡa dedaane Wɛ,  

ye ba lɔ o kwaɡa ne.  
 

9 Efrayim tiina jar-keira bam  

déem fɔɡe ba che ba tete  

dedaane jara-keim zela.  

De ko de, jara yam dɛ dem  

laam na yi to,  

ba ma pipiri ba duri ba lu.  
10 Ba bere ba wo ke ba tɔɡe Wɛ 

ni-ɡwonim dem na bere tei to.  

Ba maa wo tɔɡe o bera yam chwoŋa.  
11 Ba déem swei Wɛ totoŋa yam  

ni ne mo,  

dedaane wo-kenkaɡela yalo  

o na ke o bere-ba to.  
12 O déem ke totoŋ-kamuna  

ba nabaara bam tetare ne mo.  

Zoan laŋa kam na wo Ejipti ne to mo 

konto.  
13 O ma pɔɔre naneo kom belei,  

ye o daare o pa ba tɔɡe ko wone 

ba bɛ.  

O pɛ se na bam zeɡe mo cheppe  

jaɡwia de jazem maama  

ba daare chwoŋa ba tetare ne.  
14 Wea maama ne o déem yeini o pa  

se kunkwoŋo mo tɔɡe ba yiɡa  

ko bere-ba chwoŋa se ba taa via.  

Ko daare tete ne,  

o tɔɡe min-voɡo baŋa ne mo  

o pa-ba pwooni ye ba via.  
15 Ba na wo kaɡoa yuu ne to  

mo o yare peero,  

pa se na ta ba nwoŋi  

teɡa kuri kuri ne,  

ye ba nyɔ ba su.  
16 O ma pa se na bam buri  

peero tem ne  

ba chuuri ba vo  

ne bu-tola na duri tei to. *  
 

17 De konto maama de,  

ba ta yɔɔre ba ke wɛleera  

ba chɔɡe Yuu-tu BAŊA WƐ yiɡa  

kaɡoa kam wone,  

de ba na viriɡi ba kwaɡa  

ba ya‑o tei to.  
18 Ba déem yɔɔre ba paale mo  

ba faŋe Wɛ ba nii,  

de ba na lwoori‑o se o pa-ba wodiiru 

telo ba fera na zo to.  
19 Ba ma tiini ba ŋwaane Wɛ ye ba 

we,  

“Wɛ za wó wane o na wodiu chekke  

se o pa debam kaɡoa kanto wone 

na?  

                                                           

 *78:16 Jeelim 20:11 



20 Cheɡa to, o maɡe peo kom  

pa se na dedɛ nwoŋi ko wone  

ba chuura.  

Se ko ná ye wodiu,  

o za wó wane o na nɔna  

o pa debam se dé do na?”  
21 BAŊA WƐ nam na niɡi  

ba ŋwaana yam konto to,  

o bane ma tiini de zaŋe ba baŋa ne.  

O ban-lom dem ma fufuɡi  

dedaane Isarele dwi tiina bam  

pa se mini to ba tetare ne.  
22 Kokuri, ba wo ke ba wo-dedoa  

de Wɛ.  

Ba maa ba jeɡe teena we  

o wó wane o jwoŋi-ba o yaɡe.  
23 Wɛ ma pa wɛyuu baŋa kam ni  

se ka pore nenɛɛne bworru mo tei.  
24 O ma pa se Manna tɔɡe da  

ya to teɡa ne  

pa se nɔɔna bam di.  

Mena yalo na nwoŋi Wɛ telaao ne to 

mo konto.  
25 Konto to, nabiina déem di malese 

sem wodiu mo.  

Wɛ déem pɛ-ba wodiu kolo maama 

na wó maŋe ba dim to.  
26 O ma pa se wɛ-puli seeni vio  

zaŋe wɛyuu ne ko fuli.  

Ko ta ná ye teɡa-kuri seeni vio kom,  

o mɛ o dam mo o kale-ko  

o ja o nwoŋi.  
27 Konto baŋa ne mo o pɛ se zuna tu  

ba faare teɡa kam jei maama ne.  

Ba déem daɡa dedɛ  

ne naneo ni kasolo dwoŋi mo,  

pa se o nɔɔna bam na nɔna ba di.  
28 Wɛ ma pa zuna bam jaane ba ba  

ba to o nɔɔna bam tiɡisim  

jeiɡa kam tetare ne,  

ba na chwi ba vwoa yam mɛ to.  
29 Ba maama ma di ba su ba daare,  

Wɛ na pɛ-ba ba fera na zo  

wodiu kolo to ŋwaane.  
30 Wodiu kom nam ya ta na wo  

ba ni ne  

ye ba wo di ba su ba fera yam to,  
31 Wɛ bane zaŋe ba baŋa ne.  

O ma ɡo balo na tiini ba ye babɛ ba 

wone to.  

Isarele tiina nɔn-donno tem dedɛ mo 

o ti konto.  
 

32 De konto maama de,  

Wɛ nɔɔna bam déem ta yɔɔre  

ba ke wɛleera mo.  

Ba ta wo ke ba wo-dedoa ded‑o,  

de o na maŋe o ke wo-kenkaɡela  

tei maama to de.  
33 Konto ŋwaane, Wɛ ma pa se  

ba ŋwea kam ji kafɛ yerane,  

pa se foone ja-ba  



ye ba daare ba te lela.  
34 Wɛ na yeini o ɡo ba badwonna to,  

balo na daare to laam pipiri  

ba fɔɔre ba yi o tei.  

Ba ma seene ba yia  

ba jwoori ba sɛ‑o.  
35 Ba déem laam ɡuli we Yuu-tu BAŊA 

WƐ mo ye ba dalem jei,  

ye o ta kwori o ye ba Jwoŋinu wom.  
36 Ba nam na seini‑o tei to  

ye ba ni-vɔɔ wone yerane mo.  

Ba ma kwe ba yeila ded‑o  

ye ba fɔe vwa ba pa‑o.  
37 Ba déem wo zeɡe cheɡa wone  

ba pa‑o.  

Ba nam wo sɛ ba tɔɡe ni delo  

o na ɡwoni de-ba to.  
38 Konto maama de,  

Wɛ ta duri ba yibwona.  

O yaɡe ba wɛleera o ma o chɛ-ba,  

ye o peene o bane pa se  

o wo chɔɡe-ba.  
39 O nam ke o boboŋa ne we  

ba ye nabwona yerane mo.  

Ba maa nye de vio mo na dole  

ko kɛ tei to.  
 

40 Ba déem na beeri  

kaɡoa kam wone to,  

kuni dedɛ mo ba déem yeini  

ba nwoŋi Wɛ ni dem kwaɡa ne,  

pa se o wo tiini ko chɔɡe.  
41 Ba na faŋe‑o ba nii tei konto to  

dae na-ni dedoa baŋa ne.  

Ba déem nam pɛ se Isarele dwi dem  

Wo-pwoŋo Tu wom yera chɛ.  
42 Ba ma swei o dam-fɔrɔ kom ni ne,  

de o na vere-ba ba dona bam jeŋa 

ne tei to maama.  
43 Maŋa kam konto ne  

Wɛ déem ke wo-kenkaɡela mo  

Zoan laŋa kam na wo Ejipti ne to 

wone.*  
44 O déem leiri na balo  

na wo Ejipti bwi sem ne to mo  

pa se ba ji jana.  

Konto ŋwaane ba ma ɡa na  

se ba mɔ bwi sem ne ba nyɔ.  
45 Wɛ déem ta pɛ se zɔɔro mo ba  

te meeli Ejipti tiina bam te do.  

Nanchane de ma jwoŋi jei sem 

maama se chɔɡe teɡa kam.  
46 O déem ta pɛ se kayere mo ba  

se deilimi ba wodiiru  

de ba teeni dem maama nyɔ!  
47 Ko ta ná ye ba Vini teeni dem,  

de ba kaporro tem,  

Wɛ déem pɛ se do-kandwa  

dedaane do-fɔrɔ mo chɔɡe-te.  
48 Do-kandwa mo o mɛ o dole  

ba naane dem o ɡo.  

Doa kam ma pepele ka baɡe  

ba vare-mwa bam pa se ba de te.  
49 Wɛ déem pɛ se o ban-lom yɔɔre  

de zaŋe ba baŋa ne mo.  

O wo ma tiini ko fuli pa se  

o toŋe lɛɛro ba yuu ne,  

te na nye de malese kɔɡɔ kolo  

na jaane toone ko ba to.  
50 O maa wo zuri o bane de fenfee de.  

O nam wo sɛ se o che  

Ejipti tiina bam de toone.  

O déem pɛ se jawe-chɛɔ mo ja-ba  

ko ɡo.  
51 O tɔɡe chwoŋa kam konto mo  

o ɡo ba bu-kwe sem maama.  

Ham dwi dem bu-kwe sem mo konto.  
52 Ko daare ko ná ye o tete nɔɔna 

bam,  

o jaane-ba mo o ja o nwoŋi  

Ejipti teo kom wone.  

O ma kale-ba pa ba tɔɡe  

kaɡoa kam wo ba via,  

ne ba ye o pei-kɔɡɔ kom mo tei.  
53 O maa nii ba baŋa ne ye ba via,  

ye foone tera ba tei ne.  

Ko nam ná ye ba dona bam,  

naneo kom mo kwoli-ba  

pa se ba te ba maŋe na bam wone.  
54 Wɛ déem mo jaane o nɔɔna bam  

o ja o vo o yi teɡa kalo  

o na pɔɔre o pa o tete to.  

Jei sem konto déem ye zwonnu laŋa 

mo,  

Wɛ na mɛ o dam dem o wane-ka 

to.  
55 O ma zeili dwi-ɡɛ tiina bam  

o daare teɡa kam  

o pa o nɔɔna bam.  

O laam ma chɛ teɡa kam o pa-ba,  

se Isarele dwia yam maama  

taa tei ba nyem,  

ye ba zoore ka baŋa ne.  
 

56 Ba déem nam ta faŋe Yuu-tu BAŊA 

WƐ wom ba nii,  

ye ba daare ba lɔ o ni dem kwaɡa 

ne.  

Ba ma ve se ba tɔɡe o bera yam.  
57 Ba yɔɔre ba ke ne ba kwoa bam  

de déem na ke tei to mo.  

Ba mɛ ba kwaɡa ba ya BAŊA WƐ  

ye ba tɔɡe zwabania kikia.  

Ba maa ye yɔɔ yerane,  

nenɛɛne taŋa kalo na ɡuɡwoli  

ye ka ye tei to.  
58 Ba déem chuchuɡi Wɛ bane mo,  

de ba na lɔɡe jei selo  

ba na zuli jwona da to.  

Ko ma pa se o wo ɡweene de-ba,  

ba jwona kaanem to ŋwaane.*  

59 Wɛ ma lɔre o nɔɔna bam  

na ke tei to,  

ye o bane tiini o zaŋe de-ba.  

O ma yɔɔre o ve Isarele tiina bam we  

ba daa dae o nɔɔna.  
60 Ko ná ye vwei delo  

Wɛ na chwi Siloo ne  

ye o déem zoore da  

nabiina tetare ne to,  

o ma nwoŋi jei sem konto  

o viiri o daare-ba.*  
61 O ma daare o pa ba dona bam 

pwola se ba vere  

o ni-ɡwonim dakaa kam na bere o 

dam de o nenɔŋa na mae tei to.  
62 Wɛ bane na tiini de zaŋe  

o tete nɔɔna bam baŋa ne konto 

to,  

o yaɡe-ba mo pa ba tɔɡe  

jara baŋa ne ba te.  
63 Mini déem mo di ba nɔn-donno 

tem.  

Ba bukwa bam de daa ba nae baara 

se ba zo.  
64 Ba kaanem tiina bam de teɡe  

dam toone mo,  

ye ba kaana bam wo nɛ pwola  

se ba keeri ba lwi.  
 

65 Baŋa Wɛ wom laam ma pɛ o zaŋe  

nenɛɛne nɔɔno na zaŋe  

dɔɔm wone to.  

O ma kaase tiɡuri-kaasa,  

ne babea kalo na nyɔɡe sana  

ye o bane zaŋe to.  
66 Wɛ déem laam ma zeili  

o dona bam pa ba jaɡe sae,  

ye o daare o ke chaveera  

ba kuri ne taa wuu.  
67 O daa ta na laɡe zoorem jei to,  

o ve Josɛf bu Efrayim dwi tiina 

laŋa kam mo.  
68 O ma kuri Judah dwi tiina laŋa 

kam,  

se o taa zoore Zion peo kom baŋa 

ne.  

Jeiɡa kalo o na swoi to mo konto.  
69 O ma fɔɡe o lɔ o wara-diɡa kam  

o zeɡe  

ne wɛyuu baŋa kam na ye tei to.  

O ma pa ka tiini ka dana,  

ne o na naane teɡa baŋa kam  

se ka taa wora taa wuu tei to.  
70 Wɛ déem ta kuri David mo.  

O ma vaŋe‑o o ja  

o nwoŋi vara pwola ne  

se o taa ye o tontoŋeno.  
71 David déem ya jeɡe pei mo o nia.  

Wɛ ma pa o ji nayero wolo  

na nii Jakob dwi tiina bam  

baŋa ne to.  



Banto maa ye Wɛ tete nɔɔna  

Isarele tiina bam.*  
72 David maa jeɡe-ba o nii lanyerane  

de o bochare maama.  

O déem dɛ o swa baŋa ne mo  

o kale-ba o ke daane.  

79 

Wɛ-lworo Jerusalem ŋwaane  

Asaf déem pane leiŋa kanto.  

1 Debam Tu Wɛ,  

dwi-ɡɛ tiina bam mo tu  

ba li nmo tete teɡa kam de jara.  

Ba laam ma biini nmo diɡa  

kalo na ye wose to,  

ye ba ta daare ba pa Jerusalem ji 

di-dwonnu yerane.*  
2 Ba ɡo n tete tontoŋena bam  

ye ba yaɡe ba yera yam pwola ne,  

se duura dedaane kaɡo-vara  

laam taa tui ba di-ya.  
3 Ba ta pɛ se n nɔɔna bam jana mo 

pwori Jerusalem jei sem 

maama ne,  

nenɛɛne ba na pwori na tei to.  

Nɔɔn-nɔɔno daa wo daare se kotu 

kwei twa bam o suli teɡa ne.  

4 Teene delo na bwola dedaane 

debam to mo ɡwooni debam.  

Ba maa jeɡe debam ba twea  

ye ba mɔna.  
 

5 Debam Tu BAŊA WƐ,  

n bane dem wó taa wo  

debam yuu ne taa  

se de vo de maŋe yei ne mo?  

N ban-lom dem wó taa wora wuu mo  

ne bulu mini na?  
6 Jwoori n ke se n bane dem zaŋe 

dwi-ɡɛ tiina bam baŋa ne,  

ba na wo sɛ se ba kɔre nmo to 

ŋwaane.  

Banto maa ba tɔɡe nmo yere ŋwaane 

ba ware ba wara.  
7 Ba nam yɔɔre ba ti  

Jakob dwi tiina bam  

ye ba daare ba chɔɡe  

ba teɡa kam mo.  
8 Nam yé kwei dé kwoa bam wɛleera  

se n ma n waare debam ya 

ŋwaane.  

Nam ke lela n ba n duri dé yibwona,  

se dé teena maama ti mo.  
 

9 Debam Tu Wɛ, ba n woli debam,  

nmo na ye dé Vereno to ŋwaane.  

Da nmo tete yere dem ŋwaane  

n ba n vere debam n yaɡe,  

se n daare n yaɡe dé wɛleera  



n ma n chɛ debam.  
10 Bɛŋwaane mo dwi-ɡɛ tiina bam  

wó taa jeɡe debam ba ɡwoona  

ye ba tɛ we,  

“Banto Wɛ wom nam bɛ?”  

Dwi-ɡɛ tiina bam konto pɛ se  

n nɔɔna bam jana pwori.  

Jan ja! Ke keim se dé nii,  

se ba lɔre we n laɡe n ŋwe  

ba wɛleera jene mo ba baŋa ne.  
11 Cheiɡi peena bam na vuvuni tei to!  

Ko ná ye balo na jeɡe se ba ɡo-ba to,  

jwoŋi ba ŋwea n yaɡe  

se ba ta taa ŋwe.  
 

12 Baŋa We, jwoori n ŋwe n jene  

teene delo na bwola dedaane 

debam to baŋa ne kuni berepɛ,  

de ba na tiini ba twe‑m tei to.  
13 Konto laam maa wó pa se  

dé taa tei‑m taa wuu.  

Dé nam ye n nɔɔna mo  

ye n de nii dé baŋa ne,  

ne nayero na nii o pei-kɔɡɔ tei to.  

Dé wó taa zuli nmo wuu,  

se dé bia dedaane banto de bia  

de ba ba zuli‑m taa wuu.  

80 

Wɛ-lworo Isarele tiina bam zeinim 

ŋwaane  

Asaf déem pane leiŋa kanto.  

1 Debam Tu Wɛ,  

cheiɡi debam lworo kom!  

Nmo ye Isarele dwi tiina bam nayero 

mo.  

N yeini n tɔɡe Josɛf dwi tiina bam 

yiɡa n via  

ne nayero na kale o pei tei to mo.  

Nmo ye wolo na di paare  

cherubi sem tetare laŋa ne.*  

Nam pa n nenɔŋ-fɔrɔ kom nyeene  

ko lɔre jaja,  
2 ko pa Efrayim, de Benjamin,  

de Manasɛ dwi tiina bam.  

Zaŋe de n dam se n daare n ba  

n jwoŋi debam n yaɡe!  
 

3 Debam Tu Wɛ, pa dé jwoori  

dé zeɡe de dam!  

Pa n yibia jeeri debam seeni  

se dé na verem.  
4 Paŋwa Tu BAŊA WƐ,  

nmo nɔɔna bam yeini  

ba lwoori zeinim n tei ne,  

ye n bane zaŋe ba baŋa ne  

se bɛ mo?  

Ko ta wó taa ye konto mo taa  

se ko vo ko maŋe yei ne mo?  
5 Nmo pɛ se dé na tiini dé ka  

yi-na balo to mo ji  

debam ni-wodiu.  

Dé maa nyɔ dé yi-na bam dé su.  
6 Nmo ta pɛ se teene delo  

na ɡilimi debam to  

bane zaŋe debam ŋwaane.  

Dé dona bam maa jeɡe debam  

ba mɔna.  
 

7 Paŋwa Tu Wɛ wom,  

pa dé jwoori dé zeɡe de dam!  

Pa n yibia jeeri debam seeni  

se dé na verem.  
 

8 Nmo déem na jaane dé kwoa bam  

n ja n nwoŋi Ejipti ne to,  

ko nye de Vini tio mo n na kwei  

n ja n vo se n jeiri tei to.  

N zeili dwi-ɡɛ tiina bam  

n daare ba teɡa kam  

se n jeiri debam jei sem konto ne. *  
9 N kwɛ teɡa kam n pa debam,  

ye dé fɔɡe dé yereɡe dé su  

teɡa kam maama.  
10 Ko nye de Vini tio vɔɔro tem  

na kwoli peero tem,  

ye ko nɛ sem nwoŋi se vo se yi  

Sedare teeni kamunnu tem  

se li-te tei to mo.  
11 Ko nɛ sem ta ma jaɡe  

se yi teɡa kam maama  

ko na zeɡe Mediterania naneo kom 

ni ne  

se ko vo ko yi Yuferata  

buɡa kam seeni to.  
12 Konto to, bɛ nam daa mo kea  

ye n pa teɡa kam laam ji 

di-dwonnu?  

Veira de nɛ chwoŋa se ba zo  

ba vere ba boboŋa wonnu.  
13 Ko nye de ɡa-teira mo nwoŋi  

kaɡoa wone ya vei ya nɔne  

ya chɔɡe Vini tio kom,  

ye kaɡo-vara de vei ba di  

tio-bia bam maama.  
14 Paŋwa Tu Wɛ wom,  

pipiri n jwoori n ba debam tei!  

Zeɡe wɛyuu ne n tiiri  

n nii debam seeni.  

Fɔɡe n nii debam balo  

na ye n nɔɔna to baŋa ne.  
15 Dé ye Vini tio kolo  

nmo tete na jeiri to mo.  

Nam ba n kwɛ n bu wolo  

n na kɔne se o ke nɔɔno to.  
16 Dé dona bam ɡwoni nmo Vini tio 

kom ba de teɡa ne,  

ye ba daare ba zwɛ-ko.  

Zaŋe n bwɛ-ba se ba na chɔɡem.  
17 Ko daare se n pa wolo n na kuri to  

zeɡe de dam,  

o na ye nabiinu bu wolo n na kɔne se 



o ke nɔɔno to ŋwaane.  
18 Konto, dé daa bá jwoori  

dé lɔ nmo kwaɡa ne.  

Nam pa dé jwoori dé na ŋwea,  

se dé wane dé bwoŋi n yere dem  

dé pa‑m zula.  
 

19 Paŋwa Tu BAŊA WƐ  

pa dé jwoori dé zeɡe de dam!  

Pa n yibia jeeri debam seeni  

se dé na verem.  

81 

Kuri dim leiŋa  

Asaf déem pane leiŋa kanto.  

1 Wɛ mo ye wolo  

na pae debam dam to.  

Leeni-na de kwor-dɛa á zuli‑o!  

Baɡe-na de wopwolo á zuli Jakob 

dwi tiina Wɛ wom.  
2 Baɡe-na leiŋa! Wɔ-na senyɛ,  

se á daare á ta-na kwanno dwi 

dwi  

se te kwori taa ywomma.  
3 Wu-na nabwanno chan-doŋa kam 

maŋa ne,  

se ko woli de chan-pwoŋa  

maŋa kam de,  

dé na bobo dé kuri dim to ne.  
4 Jakob dwi tiina bam Wɛ wom mo 

pɛ ni  

se á ke konto Isarele teo kom ne.  
5 O déem na nwoŋi se o vere Josɛf 

dwi tiina bam  

o yaɡe Ejipti tiina bam jeŋa ne to  

mo o pɛ bera yam konto.  

Amo niɡi kwora mo  

ye a wo lɔre ka tu.  

Ka maa we:  
6 “Amo dɔne zela yalo ya na wo  

á bakale baŋa ne to  

a yaɡe dáa ne,  

ye a daare a jwoŋi á totoŋ-dɛɛra yam 

á jeŋa ne se á sii.  
7 Chanɛɛre na jaane abam ye  

á lwoori wolim amo tei ne to,  

a ma sɛ pa a jwoŋi abam a yaɡe.  

Doa na baɡe kunkwon-liliru wone to,  

a tɔɡe da a leiri á wɛ-lworo kom.  

A ta ma faŋe abam se a nii  

Meriba buli-yi dem seeni.*  
 

8 Amo nɔɔna bam, cheiɡi-na,  

se amo mo laɡe a korese abam  

Isarele tiina bam,  

ko ya maŋe se á sɛ  

se á cheiɡi amo bera yam.  
9 Ko dae se á daa ta‑á jeɡe wɛ-ɡaa  

á woli amo wone.  

Yé tiiri-na teɡa ne á zuli wɛ delo  

                                                           

 *81:7 Nwoŋim 17:1-7 



na ye sa-teena nyem to.  
10 Amo yerane mo ye abam Tu  

BAŊA WƐ wom,  

a na jaane abam a ja  

a nwoŋi Ejipti teo ne to.  

Puri-na á nia jaja,  

se a laɡe a ke wo-laaro dedɛ mo da a 

pa abam.  
11 De konto maama de,  

amo nɔɔna bam ba laɡe  

se ba taa cheiɡi amo taane dem.  

Amo nɔɔna Isarele tiina bam  

wo sɛ ba pa-ne.  
12 Konto ŋwaane mo a yaɡe-ba  

se ba taa ke ba tɔɡe  

ba wo-dɛɔ kom na laɡe tei to.  

A ma pa-ba pwola se ba toŋe  

ba su ba fera.  
13 Ko nam ya maŋe se a nɔɔna Isarele 

tiina bam sɛ a ni,  

ye ba ta tɔɡe a chwei sem.*  
14 Ba ya ná ke konto, a ya wó wane 

ba dona bam lela,  

de a jeŋa na yɔɔre ka zo-ba tei to.  
15 Wolo maama de na chuli-ne to  

maa wó ba o ɡwane  

amo yiɡa ne de foone.  

Kotu maa wó na waarem taa wuu.  
16 Amo nam ya wó pa abam  

wodi-laaro dedaane tooro  

se á ta‑á di á sui.”*  

82 

Wɛ bora borem taane  

Asaf déem pane leiŋa kanto.  

1 Wɛ mo tɔɡe de wɛyuu dedɛɛra 

badwonna  

o jei ba kɔɡɔ kom yiɡa ne.  

O laam maa laɡe o zeɡe  

ba maama tetare ne  

o di ba taane.  
2 O maa we:  

“Abam ta wó taa bore vwa bora taa  

se á vo á maŋe yei ne mo?  

Á na ke tei to, á yeini á zeɡe  

puseŋ-nyena kwaɡa ne  

pa se ba na ba bora kalo  

na dae ba nyem to.*  
3 Abam nam jeɡe se á yiɡa taa wo 

nabwona de botara wone mo,  

se á daare á zeɡe balo na nɛ bɛɛsem 

de chanɛɛre to kwaɡa ne.  
4 Ko ta ná ye zora de yiniɡa tiina,  

se á jwoŋi-ba puseŋ-nyena bam 

jeŋa ne á yaɡe.”*  

5 Dedɛɛra bam konto nam yeiri 

kolokolo  

ye ba boboŋa tera.  

Ba kare ba taane mo lim wone.  

Teɡa kam baŋa maa ziziŋa  

ka tu ka yi ka kuri maama.  
 

6 Amo déem taɡe a we,  

“Á ye wa mo.*  

Abam maama ye Yuu-tu Baŋa Wɛ 

wom bia.  
7 De konto de, abam jeɡe se á te mo,  

nenɛɛne nabiina de dedɛɛra maama  

na jeɡe se ba te tei to.”  
 

8 Dé Tu Wɛ wom,  

zaŋe wɛɛne n ke n totoŋa!  

Zaŋe n di nabiina taane!  

Kokuri, nmo mo tei loɡo baŋa teene 

dem maama.  

83 

Wɛ-lworo zeinim ŋwaane  

Asaf déem pane leiŋa kanto.  

1 Debam Tu Wɛ, yé ta‑n jei  

n nii konto chemm!  

Yé ta‑n ke nenɛɛne  

n yiɡa mo ɡa tera to!  
2 Nii mo! N dona bam tiini  

ba vuvuɡi mo.  

Balo na chuli‑m to  

ke chichuŋu de nmo.  
3 Ba jeɡe bana mo  

se ba ma chɔɡe n nɔɔna bam.  

Dé ye balo nmo na kuri  

n pa n tete to,  

ye banto laɡe ba ke swa dedaane 

debam.  
4 Ba bane daane mo ba we,  

“Ba-na se dé ke daane  

dé chɔɡe ba maama  

se ba dwi dem ti,  

se ba yere saare loɡo baŋa ne.”  
5 N dona bam mo yɔɔre  

ba ke ni daane  

se ba ywori nmo kwaɡa ne.  

Balo na sɛ se ba tɔɡe daane ba ke  

chichuŋu de nmo to mo tento:  
6 Nɔɔna balo na zoore  

Edom te-nia yam ne to,  

de Isameli dwi tiina bam,  

de Moaba tiina bam,  

de Haɡiri tiina bam,  
7 ko ta woli de Gebale tiina,  

de Amon tiina,  

de Amaleki tiina bam,  

de Filisi tiina bam,  

de Tura teo nɔn-bia bam.  
8 Asiria tiina bam de mo dɛ  

ba woli ba wone,  



se Lot dwi tiina bam wane  

ba fɔɡe ba na dam dedɛ.  
9 Nam zaŋe n chɔɡe banto maama  

nenɛɛne n déem na toŋe tei  

de Midian tiina bam to.  

Ke-ba ne n na ke Sisera de Jabin yera 

ne tetei  

ye n di-ba Kison buɡa kam seeni 

to.*  
10 Nmo déem yɔɔre n chɔɡe-ba mo  

Endora ne,  

pa se ba yera tiɡi teɡa baŋa  

ne ne popɔnɔ mo tei.  
11 Pa se n dona nɔn-yum tem te  

nenɛɛne Oreba de Zeebi  

déem na teɡe tetei to,  

se ba dedɛɛra bam de te  

ne Zeba de Zalemuna toone dem  

na tɔɡe tei to.*  
12 Banto balei déem mo taɡe ba we,  

“Pa dé vere Wɛ tete teɡa kam pwoli 

sem dé taa tei!”  
13 Amo Tu Wɛ, pa se ba jaɡe  

jei maama ne,  

nenɛɛne vio na kale weero  

de ɡa-korro ko ja jei tei to.  
14 Ke-ba ne mini na di ɡoa wo teeni  

ye de tane dedaane peo yuu  

ɡaaro tei to.  
15 Nmo de nam ke konto dwoŋi  

n kwei vo-fɔrɔ n ma n pare-ba  

se foone tiini de ja-ba.  
16 BAŊA WƐ, ta pa se chaveera  

yɔɔre de ja-ba  

se ba kwoli ba yibia,  

ye ba daare ba sɛ ba pa n yere dem.  
17 Sɛ se chaveera de foone ja banto  

taa wuu,  

se ba daare ba yaale ba te.  
18 Nmo wolo yere na ye BAŊA WƐ to,  

pa se ba lɔre we nmo yerane mo  

ye Yuu-tu Wɛ wom  

ye n tei loɡo kom baŋa maama.  

84 

Wɛ zula lana dedɛ  

Kora bu-baara déem pane leiŋa kanto.  

1 Paŋwa Tu BAŊA WƐ!  

Jei selo nmo na zoore to  

tiini se lana se pa-ne!  
2 Nmo wara-jei sem tiini  

se jeɡe fera se pa-ne,  

ye a boboŋa yeini ya wo se wone.  

A maa kwaane a leeni wopwolo lei  

de a wo maama de a bochare 

maama,  

se a ma zuli nmo wolo na ye  

Ŋwea Tu Wɛ wom to yere.  



 

3 Ko ná ye zuna balo na sɔ ba pworu  

nmo wara-jei sem ne to tete,  

ba tiini ba jeɡe yu-ywoŋo.  

Kawɛbidwoora de maa na jeiɡa  

se ba lwei ba bia da.  

Ko maa ye mɛ na bwola de  

nmo kaanem bimbini dem to.  

Paŋwa Tu BAŊA WƐ,  

nmo mo ye amo Pɛ de a Wɛ wom.  
4 Balo maama na zoore  

nmo wara-jei sem wone to  

tiini ba jeɡe yu-ywoŋo lanyerane.  

Banto wó taa leeni tia lei mo  

ba zuli‑m.  
5 Balo na dɛ nmo ŋwaane ba na dam 

to  

jeɡe yu-ywoŋo dedɛ.  

Banto mo ye balo na ke ba boboŋa 

ne  

se ba vo ba yi nmo tei  

Zion teo kom wone to.  
6 Ba na wora ba tɔɡe Bakaj bwolo 

kom ba kɛ to,  

na-zura yeini ba buri  

jei sem konto ne mo.  

Doa de maa yeini ka nena  

ye ka taɡele jei sem maama  

de chwaro.  

7 Ba vei yiɡa de dam mo ba maa kɛa,  

se ba laam vo ba yi Zion teo kom  

ba vo ba zeɡe Wɛ yiɡa ne.*  
 

8 Paŋwa Tu BAŊA WƐ, ja!  

Cheiɡi amo wɛ-lworo kom.  

Nmo wolo na ye Jakob Wɛ wom to  

sɛ amo na lwoori kolo to.  
9 Debam Tu Wɛ, fɔɡe n nii  

dé pɛ wom baŋa ne,  

de o na cho debam dé cham wone to 

ŋwaane.  

Pa n yiɡa taa wo pɛ wolo  

nmo na kuri to wone.  
 

10 Dɛ dedwe puna puna wone  

nɔɔno ná kwei  

ye o wo nmo wara-jei sem ne,  

ko ɡare o ná vei jei de jei  

o ke bena moro da!  

Amo tei ne, a ya ná nɛ pwola  

se a taa zeɡe nmo sɔŋɔ kom 

manchwo-peena yam ne  

a yere jei sem konto,  

ko ya wó dwoni a na wó taa zoore 

puseŋ-nyena tetare ne to.  
11 Debam Tu BAŊA WƐ wom  

ye pwooni mo o pa debam.  

O daa ta maa cho debam  

dedaane cham.  

O maa nii debam baŋa ne  

ye o pa dé na zaane de zula 

lanyerane.  

Ko ná ye balo na tɔɡe chwoŋa  

ye ba ba tusi to,  

o ba ve-ba wo-laaro de dedoa de.*  
 

12 Paŋwa Tu BAŊA WƐ,  

balo maama na sɛ nmo de wo-dedoa 

to  

seene ba jeɡe yu-ywoŋo dedɛ!  

85 

Wɛ-lworo yazura ŋwaane  

Kora bu-baara déem pane leiŋa kanto.  

1 BAŊA WƐ, nmo pɛ se n zaane wo n 

teɡa kam baŋa ne.  

Nmo ma-n pa se Jakob dwi tiina bam 

jwoori ba zeɡe de dam.  
2 N ta kwei n nɔɔna bam tusim dem 

mo  

n yaɡe n ma‑n chɛ-ba,  

pa se ba wɛleera maama kwoli.*  
3 Nmo ma‑n zuri n ban-lom dem  

se de daa yé taa wo debam yuu 

ne.  
4 Nmo Wɛ ye debam Vereno mo.  

Ja, pa se dé jwoori dé fɔɡe  

dé zeɡe de dam.  

Daa‑n yé ma n kwaɡa n ya debam.  
5 N wó pa n bane dem taa wo debam 

baŋa ne taa wuu  

se n ta kwei-de n daŋe  

dé bia bam baŋa ne na?  
6 N bá‑n jwoori n pa dé fɔɡe  

dé na yazura na?  

N ná ke konto,  

debam balo na ye n nɔɔna to  

daa wó taa di ywoni nmo ŋwaane.  
7 BAŊA WƐ, pa se dé lɔre n na yɔɔre  

n jeɡe dé swono tei to,  

se n daare n jwoŋi debam n yaɡe.  
 

8 Amo nam wó cheiɡi se a ni  

Yuu-Tu BAŊA WƐ na wó ta kolo to.  

O maa ŋɔɔne yazura taane mo  

de o nɔɔna balo na jeɡe cheɡa 

ded‑o to.  

Ko nam dae se banto jwoori  

ba zo ba jworim kikia wone.  
9 Cheɡa ŋwaane to, o laɡe o ke lela 

mo  

o jwoŋi balo na kɔre‑o to o yaɡe.  

Konto maa wó pa se  

o nenɔŋ-fɔrɔ kom taa nae jaja  

debam teɡa kam jei maama ne.  
 

10 Swono dedaane cheɡa tɔɡem  

mo jeeri daane.  

Nɔn-ŋonne kikia de yazura  



maa kukwori daane.  
11 Ka-zeɡe-ka-cheɡa-wone mo laɡe  

ka ta ka nwoŋi teɡa ne.  

Ka-tɔɡe-cheɡa de maa zeɡe wɛyuu ne  

ka nii teɡa baŋa seeni.*  
12 Cheɡa ŋwaane to,  

BAŊA WƐ wó pa dé na wo-laaro.  

Dé teɡa kam de maa wó ke wodiiru  

kɛɛla-kɛɛla ka pa debam.  
13 Cheɡa borem mo tɔɡe Wɛ yiɡa ka 

via,  

pa se o na chwoŋa o tɔɡe da.  

86 

Wɛ-lworo zeinim ŋwaane  

David déem pane leiŋa kanto.  

1 BAŊA WƐ, pore n zwa  

se n cheiɡi a wɛ-lworo kom,  

se amo ye nabwom mo  

ye yiniɡa jeɡe-ne.  
2 Ta‑n cho a ŋwea,  

a na ke a cheɡa de nmo to 

ŋwaane.  

A ye n tontoŋeno mo,  

ye a ta ke a wo-dedoa dede‑m.  

Jwoŋi-ne n yaɡe, se nmo mo ye amo 

Tu Wɛ wom.  
3 Amo Teiru Wɛ, duri amo yibwona,  

se a yɔɔre a keeri a jare nmo mo  

dɛ dem maama wone.*  
4 Ta pa se a di ywoni.  

Amo Teiru, nmo mo  

a kwei a tete a pa‑m.  
 

5 Nmo Baŋa Wɛ yɔɔre n lana.  

N yiɡa maa wo nɔɔna wone  

se n kwei ba wɛleera  

n ma n chɛ-ba.  

Ko ná ye balo maama na lwoori 

wolim n tei ne to,  

n tiini n jeɡe ba swono mo taa wuu.  
6 Amo Tu BAŊA WƐ,  

cheiɡi a wɛ-lworo kom,  

de a na ŋwane n yiɡa ne tei to.  
7 Amo ná zo cham wone,  

a yeini a lwoori wolim mo n tei ne.  

Kokuri, a yei we nmo wó leiri  

a wɛ-lworo kom.  
8 Amo Teiru, nmo dwoŋi tera  

wa yam maama wone.  

Nmo totoŋ-kamuna yam de  

ba jeɡe dwoŋi.  
9 Loɡo baŋa teene dem maama nɔɔna  

wó ba ba jeeri nmo yiɡa ne  

ba tiiri ba zuli‑m,  

se ko ye nmo mo ke  

teene dem maama.  

Ba maa wó pa se nmo yere dem  

na zula.*  
10 Kokuri to, nmo tiini n jeɡe dam  

ye n toŋe wo-kenkaɡela dedɛ.  

Nmo yerane mo nam ye Wɛ.  
 

11 BAŊA WƐ, pa se a lɔre n chwoŋa 

kam,  

se a taa wae a vei  

a tɔɡe n cheɡa kam.  

Ta pa se a taa jeɡe boboŋe dedwe  

a ŋwea wone  

se ko pa a taa kɔre  

n yere dem yerane.  
12 Amo Teiru Wɛ,  

amo wó tiini a tei‑m  

de a bochare maama.  

A ta wó zuli n yere dem  

se ko taa vei wuu.  
13 Kolo ŋwaane, nmo na tiini  

n swoi amo tei to ɡaale.  

N ma‑n che toone  

se de yé wane-ne de ja.  
14 Amo Tu Wɛ, baneɡero nyena  

mo zaŋe ba zeɡe amo zeɡa.  

Nankɔɔre nyena ma ke daane  

ba kwaane se ba ɡo-ne.  

A dona bam konto yiɡa tera de nmo.  
15 Baŋa Wɛ, nmo nam jeɡe nabiina 

ŋwaŋa,  

ye n ke zaane n ke ba yuu ne.  

N ma‑n yeini n peene n bane.  

N swono kom ɡaale,  

ye n cheɡa kam de bá fɔɡe ka ti.  
16 Nam tiiri n nii amo seeni,  

se n daare n duri a ŋwaŋa.  

A ye n tontoŋeno mo.  

Pa se a fɔɡe a na dam.  

Cheɡa to, a ye kabaa mo n sɔŋɔ ne.  

Nam jwoŋi-ne n yaɡe.  
17 Ke wo-memaŋe n bere-ne,  

se ko bere we n yiɡa wo amo 

wone.  

A dona bam maa wó lɔre  

ko na ye tei to  

ye chaveera di-ba ko ŋwaane.  

Kokuri to, nmo BAŊA WƐ mo zeini-ne  

ye n ta pae se a wo zura.  

87 

Zion ye Baŋa Wɛ tete teo mo  

Kora bu-baara déem pane leiŋa kanto.  

1 BAŊA WƐ tete mo chwi  

Zion teo kom kuri  

peo kolo o na pɔɔre o pa o tete to 

baŋa ne.  
2 O nam tiini o swoi ko taane  

se ko dwoni teene delo maama  

Jakob dwi tiina na zoore  

de wone to.  
3 Zion, nmo ye Wɛ tete teo mo!  



Ba yeini ba jeɡe wo-kamuna  

dwi dwi mo ba ŋɔɔna ba pa‑m.  

Baŋa Wɛ maa we:  

4 Amo ná yeini a tɛ  

balo na sɛ amo to taane,  

Ejiptik de Babilon tiina mo  

wó woli ba wone.  

Nii-na, Filisi tiina, de Tura tiina,  

ko ta woli de Kusi tiina,  

ba maama wó ta ba we,  

“Ba loɡe wonto Zion wone mo.”  
5 Ko ná ye balo na zoore Zion wone 

to,  

ba wó taa tɛ ba taane ba we,  

“Ba loɡe wonto de wonto maama teo 

kom wone mo.  

Yuu-tu BAŊA WƐ wó pa teo kom  

taa jeɡe dam.”  
6 BAŊA WƐ wó popone dwi tiina 

maama yera dedoa dedoa o 

tiŋi.  

O maa wó ta we, “Ba loɡe wonto de 

Zion wone mo.”  
 

7 Ba maama wó taa kwɛɛra  

ye ba leeni ba we,  

“Amo kuri dem nwoŋi  

Zion teo ne mo.”  

Wɛ-lworo lwia ŋwaane  

Kora bu-baara déem pane leiŋa kanto ye 

Ezera dwi tu Heman woli-ba.  

1 BAŊA WƐ, nmo mo ye wolo  

na vere-ne n yaɡe to.  

Amo nam keeri a jare nmo mo  

wea dedaane tete maama.  
2 Ja, pore n zwa  

n cheiɡi a wɛ-lworo kom,  

se n daare n zeini-ne.  
3 Chanɛɛra dedɛ tiini ya daane  

a ŋwea maama mo,  

pa se toone laɡe de ja-ne lela.  
4 Nɔɔna maa nii amo we  

a laɡe a te mo  

se a vo a maŋe teɡa kuri ne.  

Amo nye de wolo dam daa na tere o 

tei ne to mo.  
5 Amo ba ɡare balo na maŋe ba te  

ye ba tiɡi ba bɔɔna wone to.  

A maa nye de balo  

n na swei ba ni ne  

ye n yiɡa daa tere ba wone to.  
6 N yɔɔre n dole-ne mo  

n yaɡe ɡwoŋ-chanluŋu wone,  

pa se a jei yibiri wone.  
7 Nmo ban-lom dem yɔɔre  

de wo amo yuu ne.  



N ma‑n pa se cham dedɛ yi amo  

ne naneo wo na-ŋone na bibili  

se tɔɡe amo baŋa  

se maa kɛa de dam tei to.  
8 N pwɛ amo de a badwoŋ-swonnu 

tem daane,  

a na jiɡi wo-zɔɔne ba tei ne to 

ŋwaane.  

Ko nye de a na to kalanchoɡo wone  

ye a daa ware se a lu tei to mo.  
9 A laam keeri keeri  

pa a yia suli de yi-na,  

a wo na chɔɡe to ŋwaane.  
 

BAŊA WƐ, dɛ maama wone  

amo keeri a jare nmo mo.  

A maa yeini a zeiŋi a jea  

a lwoori zeinim n tei ne.  
10 Ko nam ná ye balo na teɡe to,  

nmo ta toŋe wo-kenkaɡela  

n pa-ba na?  

Banto daa wó wane ba zaŋe wɛɛne  

se ba taa tei‑m na?  
11 Balo na suli ba tiɡi teɡa kuri ne to  

daa wó taa tɛ n swono kom taane 

na?  

Balo na wo churu ne to  

daa wó taa bere n na zeɡe  

n cheɡa kam wone tei to na?  
12 Ba wó wane ba jeini jei selo  

na ye lim yerane to wone  

ba lɔre n wo-kenkaɡela yam  

ni ne na?  

Nmo ta na toŋe wo-laaro telo to  

wó bere jei selo nɔɔna na swei 

woŋo maama ni ne to na?  
 

13 BAŊA WƐ, ko nam ná ye amo,  

a yeini a keeri a ɡwori nmo mo.  

Zezeŋa maama a yeini  

a lwoori wolim mo n tei ne.  
14 Amo Tu BAŊA WƐ, bɛ nam mo kea  

ye n ve-ne konto?  

Bɛ mo ye n laam pipiri n kwaɡa  

n ya amo?  
15 Ko na maŋe ko zeɡe  

a nɔn-donne maŋa ne to  

a yɔɔre a yaare taa mo  

ye toone tiini de bwola a tei ne.  

Nmo pɛ se chanɛɛra yɔɔre  

ya fuɡi-ne mo,  

pa se a dam maama ti.  
16 Nmo ban-lom dem dwoi  

amo jaanem.  

N ta na lwoɡi lɛɛro telo  

amo yuu ne to mo  

laɡe te pa a ŋwea kam chɔɡe.  
17 Chanɛɛra yam konto tiini  

ya daane-ne dɛ maama wone.  

Ya ma kaare a maama ya pu  

ne na-fwaaro to.  
18 Nmo pɛ se a fara de a 



badwoŋ-swonnu maama 

lɔŋe-ne.  

Leile konto yibiri yerane mo  

wo amo tei ne.  

Baŋa Wɛ swono wora taa wuu  

Ezera dwi tu Etan déem pane leiŋa kanto.*  

1 Amo wó taa leeni mo a seini BAŊA 

WƐ swono kikia yam,  

ye a bá yaɡe.  

Amo ni taane dem wó pa se  

nɔɔna maama de ba bia bam  

lɔre nmo na zeɡe n cheɡa kam 

wone tei to.  
2 Cheɡa to, n swono kom wora mo  

taa wuu ye ko bá jei.  

Maŋa maama n zeɡe n cheɡa wone,  

nenɛɛne wɛyuu kom na fɔɡe  

ko jeɡe dam taa wuu tei to.  
 

3 Nmo, BAŊA WƐ taɡe n we:  

“Amo ke ni-sɛɛm mo  

de Pɛ wolo a na kuri to.  

Wonto ye a tontoŋeno David  

ye a duɡi duuri dedaane‑o we:  
4 Nmo dwi dem wó taa wora  

taa wuu, de bá jei,  

pa se n bia wone nɔɔno mo  

wó taa di paare  

se ko taa vei wuu.”*  
 

5 Amo Tu BAŊA WƐ,  

wɛyuu kom maama mo laɡe  

ko seini nmo totoŋ-kamunnu tem.  

Cheɡa to, wɛyuu malese sem  

maa ɡilimi se tei nmo,  

de n na zeɡe de cheɡa to ŋwaane.  
6 Wɛyuu kom maama na tiɡi palalala 

to,  

nmo dwoŋi tera.  

Ko nam ná ye wa de malese maama,  

ba wolowolo ba mae  

de nmo BAŊA WƐ!  
7 Malese sem ná jeeri nmo yiɡa ne,  

se wó taa kɔre foone de nmo mo,  

nmo na tiini n maŋe de zula  

n dwoi balo maama na wora to 

ŋwaane.  
8 Paŋwa Tu BAŊA WƐ,  

nmo ba jeɡe dwoŋi!  

Nɔɔn-nɔɔno tera o na jeɡe dam  

nenɛɛne nmo to.  

Nmo keina maama wone mo  

n zeɡe n cheɡa kam wone.  
9 Ko ná ye naneo kom  

de ko pɔɡelem dem,  

nmo mo jeɡe dam ko baŋa ne.  

Ko na-ŋone sem ná fufuɡi dedɛ,  

n yeini n pa ko ke ziim mo.  
10 Nmo déem jaane naneo wo juru 

Rahaba n chochoɡe.  

N ta mɛ n dam dem  

n zeili n dona bam maama  

pa ba jaɡe.*  
11 Wɛyuu dedaane teɡa baŋa maama  

ye nmo nyem mo.  

Loɡo baŋa de woŋo kolo maama na 

wo ko wone to,  

ko ye nmo mo naane te maama.  
12 Loɡo kom wɛ-baŋa seeni  

dedaane teɡa-kuri seeni  

ye nmo mo naane se maama.  

Tabora peo kom de Heremon peo 

kom tei nmo yere dem,  

ne nɔɔna na leeni de wopwolo tei 

to.  
13 N jeŋa kam tiini ka jeɡe dam!  

N jazem dem maa wo wɛɛne,  

n na di n dona to ŋwaane.  
14 Nmo paare dem jeɡe dam,  

n na tɔɡe cheɡa  

n tei n nɔɔna bam to ŋwaane.  

Nmo na ke tei to,  

n bere n swono kom  

de n cheɡa kam na ye tei to  

maŋa maama.  
15 Amo Tu BAŊA WƐ,  

balo na yei se ba zuli n yere dem to  

jeɡe yu-ywoŋo dedɛ.  

Nmo lanyerane dem mo kwoli-ba  

ba veiŋa maama wone.  
16 Dɛ dem maama wone ba yeini  

ba tei n yere de wopwolo.  

Ba maa pa‑m zula,  

n na tɔɡe cheɡa yerane to ŋwaane.  
17 Nmo mo ye wolo na pae debam  

dam de nenɔŋ-fɔrɔ to.  

Nmo na yeini n ke zaane  

debam yuu ne to  

mo pa dé di wɔnɔ.  
18 Dé Pɛ wom ye wolo  

BAŊA WƐ na kuri to.  

O maa cho debam dé cham wone  

ne jara-keim nantana mo tei.  

Dé Pɛ wom ye Isarele dwi dem  

Wo-pwoŋo Tu wom mo tei‑o.  

Baŋa Wɛ ni-ɡwonim de Pɛ David  

19 Faŋa faŋa to, n déem veere n tete  

de n ni-jwoŋina bam ye n we:  

“Amo zeini bembea dedoa  

pa se o jwoŋi dam.  

Cheɡa to, a kuri nɔn-doŋo  

nabwona wone  

ye a daare a zeiŋi‑o se o na zula.  
20 Amo nɛ a tontoŋeno David,  

ye a le‑o se o ji pɛ.  

A ma lwo a tete swolim nuɡa kam  



o yuu ne, se a ma tiŋi‑o paare.*  
21 Amo mo laɡe a pa o zeɡe cheppe.  

A ta wó twe a jeŋa  

se a pa o na dam.  
22 O dona bá fɔɡe ba zaŋe o baŋa ne  

ba wane‑o.  

Puseŋ-nyena de nam bá wane  

ba bɛɛse‑o.  
23 Amo wó zeili o sebanyena o yiɡa 

ne,  

ye a daare a chɔɡe-ba.  

A ta wó maɡe balo maama na chuli‑o 

to a de teɡa ne.  
24 Amo wó taa zeɡe o kwaɡa ne  

maŋa maama.  

A swono kom de wó taa wo o tei ne.  

A ta wó pa o na dam de zula  

amo tete yere ŋwaane.  
25 Ko ná ye teene delo na wo  

naneero tem kwaɡa ne to,  

dedaane delo na wo  

bu-faaro tem kwaɡa ne to,  

a wó pa o dam se o taa tei-de  

o woli o paare dem wone.  
26 Pɛ David wó taa bwoi a yere  

ye o we,  

‘Nmo mo ye amo Kwo.  

N ta maa ye amo Wɛ wom.  

N ye peo kolo na ye amo dalem jei to 

mo  

ye a na verem n tei ne.’  
 

27 Cheɡa to, a laɡe a pa o ji  

amo bu-kwea mo.  

O wó di paare se ko taa dwoi  

loɡo baŋa pwa bam maama.  
28 A swono kom wó taa wo o tei ne  

taa wuu.  

A daa bá fɔɡe a lɔ ni-sɛɛm delo  

a na ke ded‑o to kwaɡa ne.  
29 Amo wó pa o dwi dem taa wora  

taa wuu, de bá jei,  

pa se o bia wone nɔɔno taa di paare,  

nenɛɛne wɛyuu kom na wora  

taa wuu tei to.  
30 Dɛ delo o bia bam wó lɔ  

amo nia yam kwaɡa ne,  

ye ba ve se ba taa tɔɡe  

amo chwei sem.  
31 Ba wae ba yaɡe a bera yam,  

ye ba ve a ni-kaana yam.  
32 Ba ná ke konto,  

amo wó waare-ba  

ba tusim dem ŋwaane.  

Cheɡa to, a laɡe a tiini a maɡe-ba  

ba wɛleera yam ŋwaane mo.  
33 De konto maama de,  

a daa bá chɔɡe a swono kom  

a na jeɡe de David to.  

Amo ta wó taa zeɡe  



a cheɡa kam kwaɡa ne a pa‑o.  
34 Amo na ɡwoni ni delo a pa‑o to mo  

a bá fɔɡe a lɔ de kwaɡa ne.  

A bá kwane kampwola kalo  

a na pwooli ded‑o to.  
35 Bedwe baŋa ne mo a duɡi duuri  

ded‑o a tete yere dem ŋwaane,  

ye ko ti.  

A bere a bá fɔ vwa ded‑o.  
36 Cheɡa to, amo wó pa o dwi dem  

taa wora taa wuu, de bá jei,  

pa se o bia wone nɔɔno  

taa di paare taa wuu,  

nenɛɛne wea kam na zeɡe  

wɛyuu ne tei to.  
37 David de o dwi paare dem  

wó taa zeɡe de dam.  

De ta wó bere Wɛ cheɡa kam jaja  

nenɛɛne chana kam na wo  

wɛyuu ne ka nae jaja tei to.”  

Wo-chechɔɡɔ leiŋa  

38 BAŊA WƐ, nmo bane laam nam zaŋe 

mo.  

Ko ná ye pɛ wolo nmo tete na kuri 

to,  

nmo mɛ n kwaɡa n ya wonto,  

ye n ve‑o.  
39 N ta ma chɔɡe ni delo n na ɡwoni  

de n tontoŋeno wom to  

ye n daare n dole o paare yipuɡa 

kam n de teɡa ne  

pa kasolo taare ka maama.  
40 Nmo pɛ se o teo kom kabiri sem  

bwori se to teɡa ne.  

Dam jei selo ya na wó kwoli‑o to  

laam jiɡi di-dwonnu.  
41 Veira balo maama  

na tɔɡe da ba kɛ to  

de yeini ba pɛ o jejeɡero mo  

ba ja ba viiri.  

Teene delo na ɡilimi debam to 

nɔn-bia bam  

maa jeɡe dé pɛ wom ba ɡwoona.  
42 N ma-n pa se o dona bam na dam  

dedaane zula.  

Ba maa tiini ba jeɡe wopwolo  

ye ba kwɛɛra.  
43 O na kwaare jara to,  

n pɛ o jwoori kwaɡa  

o dona bam yiɡa ne.  

N wo sɛ se n woli‑o jara yam wone  

ye o dona bam di‑o.  
44 N kwei o paare zela yam  

n dole n yaɡe,  

pa se o daa ba jeɡe nenɔŋa.  
45 N ta pɛ se kokweero mo yi‑o lela,  

ye o jeɡe o chaveera o di.  

Wɛ-lworo zeinim ŋwaane  

46 Amo Tu BAŊA WƐ!  

Konto to, ko wó taa ye tento mo taa 



na?  

N wó ta‑n seiɡi n tete  

maŋa maama mo na?  

N bane na tiini de zaŋe to,  

n bá‑n pa de zuri lela na?  
47 Yé swei we amo ŋwea kam  

ye kukua mo.  

Bɛ mo ye n pa se nabiina maama 

ŋwea ye kafɛ yerane konto?  
48 Nɔɔn-nɔɔno tera o na ŋwe  

ye o wane o lu toone jeŋa ne.  

Nɔɔno maama jeɡe se o te  

ye o daare o zo teɡa kuri.  
 

49 Baŋa Wɛ, nmo déem duɡi duuri we  

n swono kom wó taa wo  

Pɛ David tei ne.  

N swono kom konto  

laam nam jei mo na?  

N ta zeɡe n cheɡa kam kwaɡa ne na?  
50 Amo Teiru Wɛ, amo wolo na ye  

n tontoŋeno to nɛ a chaveera,  

Nɔɔna jeɡe-ne ba ke ba mɔna dedɛ.  

Laam nam ɡuli amo ɡula.  
51 Amo Tu BAŊA WƐ!  

Amo mo ye Pɛ wolo  

nmo na kuri to.  

Ko ye n dona bam mo jeɡe-ne  

ba twea.  

Amo ná vei mɛ maama,  

ba yeini ba mɔne-ne dedɛ.  
 

52 BAŊA WƐ maŋe de tia  

se ko taa vei wuu!  

Ameena! Ameena!  

Lei Tɔnɔ 4  

Lei 90-106  

90 

Baŋa Wɛ de nabiina taane  

Wɛ tontoŋeno Moses wɛ-lworo  

1 Baŋa Wɛ,  

ko na zeɡe faŋa faŋa to,  

nmo mo maŋe n pa debam jeiŋa jei  

se dé taa zoore n woro kom wone.  
2 Peero tem ya ta na tera to,  

nmo maŋe n ye Wɛ mo.  

N maŋe n wora mo  

ye n ta wo naane teɡa kam  

de loɡo baŋa maama.  

Nmo ba jeɡe pulim,  

ye n nam ta ba jeɡe ɡurim.*  
 

3 Nmo pae nabiina jwoori  

ba jiri teero mo,  

ye n we: “Nɔn-bia bam,  

jwoori-na á ji teero!”  
4 Bena moro dae kolokolo  

nmo tei ne!  

Yanto nye dedaane dɛ dedoa  

na ke lela de kɛ tei to mo.  

Ya nye de awa yalei naa yatɔ  

tete-koro ne mo ya pa‑m.*  
5 Nmo yeini n pa se dé ŋwea kam ba 

ka kweeli lela,  

nenɛɛne dendwea na ti  

ye ka jei tei to mo.  

Nabiina nye de ɡa-lɛɛro  

na nwoŋi te-pora ne to mo.  
6 Zezeŋa ne mo te yeini te puli  

ye te lana.  

Ko daare dedaan-ni maŋa ne  

te wó kwaare mo.*  
 

7 Cheɡa to, nmo ban-zɔŋɔ kom yeini  

ko jaane debam ko chɔɡa,  

pa se dé tiini dé kɔre foone.  
8 Debam wɛleera mo jare  

nmo yiɡa ne.  

Keim-balwaaro telo  

dé na ke dé seiɡi to  

de maa lɔre jaja nmo tei ne.*  
9 Dé ŋwea kam da yam maa kɛa  

ye ya laam ba ya kweeli,  

nmo ban-zɔŋɔ kom ŋwaane.  

Dé bena yam na tu ya ti tei to  

maa nye de dé suuri  

ye dé daare dé te mo tei.  

10 Nabiinu ŋwea wae ka ye  

nenɛɛne bena fuserepɛ mo.  

Yazura ná wora,  

badwonna bere ba yi bena funɔnɔ.  

De ná maŋe dé jeɡe teera yalo,  

dé ŋwea kam yeini ka jaane  

yaara de wo-chechɔɡɔ yerane mo 

ka tui.  

Dé da yam pɔpɔ ya ti mo,  

ye dé daare dé jei lela.  
11 Nɔɔn-nɔɔno ware se o lɔre  

nmo ban-zɔŋɔ kom na daɡa tei to.  

N bane dem jaane foone mo de tui  

de ma de fuɡi nɔɔna.  
12 Nam woli debam se dé jeeli  

dé da yam ni  

se dé lɔre ya na muri tei to.  

Ko maa wó pa dé ja swa.  
 

13 Dé Tu BAŊA WƐ, jwoori n ba lela  

n woli debam!  

Yé dáane!  

Duri debam ŋwaŋa  

se dé ye n tontoŋena mo.  
14 Zezeŋa ná yia,  

pa n swono kom su  

debam bochara.  

Dé laam wó taa leeni de wopwolo,  

ye ywoni wora se ko vo  

ko yi dé ŋwea kam kweelim.  
15 Nmo déem na pɛ dé na yaara  



da yalo wone to,  

nam jwoori n pa dé na wopwolo  

se ko yi da yam konto ni.  

Pa dé di ywoni  

se ko maŋe de bena yalo  

dé wo ya na chɔɡe to.  
16 Nam zaŋe n toŋe wo-kamunnu  

n pa debam balo  

na ye n tontoŋena to.  

Pa dé bia bam lɔre n na tiini  

n jeɡe nenɔŋa tei to.  
17 Debam Teiru Wɛ,  

pa n zaane taa wo debam yuu ne!  

Ja, pa dé totoŋa yam ke lanyerane.  

Ɛɛ, pa ya tiini ya ke lanyerane.  

Baŋa Wɛ mo ye o nɔɔna dalem jei  

1 Wolo maama ná zoore Yuu-tu BAŊA 

WƐ woro kom wone,  

Dam-fɔrɔ Tu Wɛ wom wó kwoli kotu 

pa se o na siu.  
2 Amo wó ta BAŊA WƐ taane mo we,  

“Wonto mo ye amo dalem jei,  

amo na wó seiɡi o woro kom wone to 

ŋwaane.  

O maa ye amo Tu Wɛ,  

ye a ke a wo-dedoa ded‑o.”  
 

3 Cheɡa to, BAŊA WƐ wó taa cho‑m  

se zaana dwi maama  

yé wane‑m ya ja.  

Jawe-chɛɛro de bá na chwoŋa  

se te daane‑m.  
4 O laɡe o yareɡe o vɔna mo  

o kwoli n maama,  

se n seiɡi o woro kom wone.  

O na zeɡe de cheɡa to ŋwaane,  

o wó taa kaare‑m  

ye o daare o cho‑m  

ne jara nantana na kwoli nɔɔno  

jara wone tei to.  
5 Nmo bá‑n ta‑n kɔre tete dem  

dedaane de foone maama.  

Che-tɛɛra mo ná jaana  

ya tɔɡe n seeni wea ne de,  

nmo bá‑n kɔre foone.  
6 Ko ta ná ye jaweero telo na laɡe  

se te ja‑m lim wone to,  

naa cham delo na wó ba wea tetare 

ne se de chɔɡe‑m to,  

nmo bá‑n kɔre foone de wo-balwaaro 

tem konto maama.  
7 Nɔɔna moro naa morro fuɡa  

ná wo nmo tei ne,  

ye ba maama ná maŋe ba te  

jara wone,  

kolokolo bá yi‑m.  
8 Nmo nam mo wó zeɡe da n nii  

n na waarem na wó ba  

puseŋ-nyena bam baŋa ne tei to.  
9 Nmo pɛ se Yuu-tu BAŊA WƐ  



ji nmo dalem jei,  

pa se n zoore o woro kom wone.  
10 Konto ŋwaane,  

lwarem daa bá wane‑m de ja.  

Kolokolo de bá chɔɡe‑m  

n sɔŋɔ kom ne.  
11 BAŊA WƐ wó toŋe o malese sem  

nmo tei ne,  

se ba taa cho‑m de cham  

n chwoŋa maama wone,  
12 se ba daare ba ma ba jea  

ba lwori‑m,  

se n yé maɡe n naɡa de kandwɛ  

n to teɡa ne.*  
13 Nmo wó ta‑n jeɡe dam  

nywonnu de basankwe baŋa ne,  

se n wane n nɔne te baŋa ne.  

Baŋa Wɛ maa we:  

14 “Amo wó jwoŋi wonto a yaɡe,  

o na jeɡe amo swono to ŋwaane.  

Amo wó taa cho‑o,  

o na sɛ amo de wo-dedoa to 

ŋwaane.  
15 O ná bwoŋi amo yere se a woli‑o,  

amo wó sɛ a cheiɡi o wɛ-lworo 

kom.  

O ta ná wo cham wone,  

a wó le‑o de wone,  

a daare a pa o yere zaŋe.  

16 Amo wó ke a su o boboŋa yam  

se a pa‑o momwɛ-dɛɛre,  

ye a daare a pa o lɔre  

amo verem dem na ye tei to.”  

Wɛ zula leiŋa  

Ba déem pane leiŋa kanto Wɛ siu dɛ 

ŋwaane.  

1 Ko maŋe se dé taa ke  

BAŊA WƐ lei!  

Yuu-tu BAŊA WƐ,  

dé wó leeni dé tei nmo yere.  
2 Zezeŋa maama ne dé wó ta  

n swono kom taane.  

Tete ne de, dé ta wó bere  

n na yɔɔre n zeɡe  

n cheɡa kam wone tei to.  
3 Dé wó kwei kwanno de ɡwa zela 

dwi dwi mo  

dé taa pae se te kwori zaŋa  

ye dé leeni dé zuli nmo.  
4 Kokuri to, nmo BAŊA WƐ pɛ  

se a di ywoni,  

de n na ke totoŋa yalo maama to.  

A laɡe a leeni a seini‑m de wopwolo,  

wonnu telo maama  

n jea na ke to ŋwaane  
5 Amo Tu BAŊA WƐ,  

nmo toŋe totoŋ-zana dedɛ.  



Nmo boboŋa yam de tiini ya lira.  
6 Balo na ɡɛ boboŋa to yeiri we  

tento wó ba ba baŋa.  

Nɔn-jworru dwi dem  

de maa ba ni ko kuri.  
7 Puseŋ-nyena ná maŋe ba puli dedɛ  

ne ɡaaro na kwi tei to,  

ye nɔn-balwaaro de ná vei yiɡa mo 

de,  

ba maama wó ba ba jei mo.  
8 Nmo BAŊA WƐ nam jeɡe n paare  

n di mo se ko taa vei wuu.  
 

9 BAŊA WƐ, nmo dona bam jeɡe  

se ba yɔɔre ba na chɔɡem mo.  

Puseŋ-nyena bam maama  

maa wó jaɡe ba jei.  
10 Nmo nam pɛ se  

a tiini a na dam mo,  

ne ɡa-naao na dana tei to.  

N ta ma lwo nuɡa a yuu ne  

pa se a yera yam zuri lanyerane.  
11 A dona bam na to teɡa ne to,  

a yia mo nɛ ba chɔɡem dem 

konto.  

Ko ná ye puseŋ-nyena balo  

na dwoni de amo to,  

a zwa ma ni ba na duri ba kɛ  

ye ba chwoosi tei to.  
 

12 Nɔn-ŋona wó taa jeɡe nyɔɔre mo  

ne suŋu na ye tei to.  

Ba wó taa damma  

ne Lebanon teo Sedare teeni  

na zeɡe te ma da te ma da tei to.  
13 Ba nye ne ba kuɡu mo wo  

BAŊA WƐ diɡa kam ne to.  

Ba maa wó taa zoore de yazura  

Wɛ wara-jei sem ne.  
14 Ba kokweero maŋa ne  

ba ta wó taa jeɡe nyɔɔre,  

ne teeni delo na leiri bia to mo.  

Maŋa maama yazura wó yi-ba,  

ye ba ke totoŋ-laaro.  
15 Ba maa wó taa tɛ jaja we,  

“BAŊA WƐ toŋe cheɡa mo.  

Tusim tera o tei ne.  

O maa nye de peo kolo  

amo na dale da to.”  

Baŋa Wɛ mo tei wonnu maama  

1 BAŊA WƐ mo ye Pɛ!  

Nenɔŋ-fɔrɔ mo ye ɡɔrɔ kolo  

o na zo to.  

Dam-fɔrɔ maa wo o jeŋa ne.  

O naane loɡo kom  

pa se ko zeɡe mo ɡa cheppe.  

Ko bá fɔɡe ko ɡɔ maŋa de maŋa.  
2 BAŊA WƐ,  

nmo paare dem maŋe  

ko nwoŋi faŋa faŋa mo,  



ye nmo maŋe n wora mo taa wuu.  
3 Amo Tu BAŊA WƐ!  

Nii na-fwaaro tem  

na dɔne de kwor-dɛa tei!  

Te na-ŋone sem tiini  

se wuuri dedɛ!  
4 Naneero tem ná maŋe  

te wuuri de baare,  

ye te ná dɔne de dam tei maama,  

nmo nenɔŋ-fɔrɔ kom nam mo 

dwoi tento maama.  

BAŊA WƐ mo jeɡe dam wɛyuu ne!  
 

5 Amo Tu BAŊA WƐ!  

Nmo nia yam yɔɔre ya zeɡe mo.  

Nmo sɔŋɔ kom ye se  

ko taa ye wose mo  

se ko taa vei wuu.  

Baŋa Wɛ bore cheɡa bora  

1 BAŊA WƐ, nmo ye wolo  

na jwoori o ŋwe jene  

wɛle-keira baŋa ne to mo.*  

Nam pa n nenɔŋ-fɔrɔ kom nye  

ko taa lɔre jaja!  
2 Nmo ma‑n ye wolo na bore cheɡa 

bora loɡo baŋa ne to.  

Konto to, zaŋe wɛɛne  

se n waare boyere-nyena bam  

se ko maŋe de ba kikia.  
3 BAŊA WƐ, puseŋ-nyena bam  

wó taa chaka taa  

se ba vo ba maŋe yei ne mo?  
4 Balo na toŋe lwarem to  

yɔɔre ba ŋɔɔne ni-wɛɛle mo!  

Nii ba na bere ba tete kamunim tei!  
5 BAŊA WƐ, ba jeɡe n tete nɔɔna bam 

mo ba bɛɛsa.  

Cheɡa to, ba ke balo na ye n 

nyɔn-maɡe nɔɔna to mo zonne.  
6 Ba maa jaane kadeina  

dedaane veira ba ɡoe,  

ye ba ta ɡoe botara de ba woli da.  
7 Ba laam maa tɛ ba we,  

“BAŊA WƐ wom na ye Jakob dwi tiina 

Wɛ to  

ba nae dé kikia yam.  

O yiɡa nam tera dé totoŋa yam 

wone.”  
 

8 Amo nɔɔna balo boboŋa  

na muri to,  

nam fɔɡe á boŋe-na á nii!  

Á ye jworru mo. Á bá ja swa na?  
9 Wolo wom na ke zwa  

o pa nabiina to tete  

ye zɔ-kɔɡɔ mo na?  

Wonto ta wó pa-ba yia,  

se o tete laam daare  



o taa ye lilwei na?  
10 O na ye wolo na vaŋe loɡo baŋa 

teene dem zwa to,  

o bá waare abam de mo na?  

Wolo wom na kwei cheɡa  

o bere nɔɔna to tete  

wó ɡa yiyiu na?  
11 BAŊA WƐ nam maŋe o yei  

nabiina na boŋe ba ja kolo to.  

O yei we ba boboŋa yam ye kafɛ mo.*  
 

12 BAŊA WƐ, nmo ná yeini  

n korese wolo maama,  

kotu tiini o jeɡe yu-ywoŋo,  

nmo na kwei n nia yam  

n ma n bere‑o to ŋwaane.  
13 N ta yeini n pa kotu na siu  

de yaara yalo na wó yi‑o to,  

se ba laam ko ɡwoŋo se puseŋ-nyena 

to ko wone ba te.  
14 Kokuri to, BAŊA WƐ bá fɔɡe  

o ve o nɔɔna bam.  

O bá dole-ba o yaɡe,  

ba na ye o nyɔn-maɡe nɔɔna to 

ŋwaane.  
15 Maŋa kam konto ne, ba daa ta  

wó da cheɡa kam ŋwaane  

ba bore nɔɔna bora.  

Balo maama na yɔɔre chwo-laao 

wone to  

wó sɛ ba tɔɡe cheɡa kam konto 

mo.  
 

16 Wɔ mo wó zaŋe o zeɡe o pa amo,  

se o dwoni de puseŋ-nyena bam 

konto?  

Wɔ mo wó che amo  

de balo na toŋe lwarem to?  
17 Ko ya ná dae BAŊA WƐ mo tu  

o woli-ne,  

tento amo ya teɡa,  

ye a vo churu a maŋe da chemm.  
18 A nam kaase ni a we,  

“A laɡe a seeri a to teɡa ne mo!”  

A na taɡe konto to, nmo BAŊA WƐ  

tɔɡe n swono kom ŋwaane  

n teili-ne n jwoori n ja-ne n zeɡe.  
19 Lwia ná tiini ya jeɡe-ne,  

nmo wó pa a bochare jwoori  

de zuri mo.  
20 Nmo dedaane teo kom dedɛɛra 

balo na kweele cheɡa to  

bá wane á me daane.  

Banto mo yeini ba tiŋi nia yalo  

na pae pwola se lwarem fɔɡe  

de taa pula to.  
21 Ba maa ke ni daane  

se ba che nɔn-laaro chwoŋa,  

ye ba daare ba pae se balo na wo ke 

kolokolo ba tusi to ɡa ba ŋwea.  
22 Ko daare, BAŊA WƐ nam mo ye  



amo dalem jei.  

O maa nye de peo kolo  

amo na sale ko yera ne to.  
23 Debam Tu BAŊA WƐ wó jwoori  

o ŋwe ba wɛleera yam jene.*  

Cheɡa to, o laɡe o yɔɔre  

o chɔɡe-ba mo  

ba totoŋ-lwanno tem ŋwaane.  

Zuli-na Baŋa Wɛ á daare á ta‑á sɛ o ni  

1 Pa-na se dé leeni lei selo  

na ywona to  

dé maa tei BAŊA WƐ de wopwolo!  

Dé maa wó baɡe de kwor-dɛa  

dé tei BAŊA WƐ,  

o na ye dé dalem jei  

ye dé na verem o tei ne to 

ŋwaane.  
2 Pa-na se dé vo o yiɡa dé ke o lei,  

ye dé leeni lei dé zuli‑o  

de wopwolo.  
3 Kokuri to, BAŊA WƐ mo seene  

o ye Wɛ-kamunu kom!  

O maa ye Pa-faro,  

ye o dwoi wa yam maama wuu.  
4 Teɡa kam kuri wo  

wonto ja-bɔŋɔ ne mo.  

Peero tem tete yupara  

maa ye o nyem.  
5 Wonto mo tei naneo kom,  

o na ke-ko to ŋwaane.  

O daa ta mɛ o tete jea  

o ke teɡa baŋa maama.*  
 

6 Pa-na se dé vwei dé yibia teɡa ne  

dé zuli BAŊA WƐ!  

Dé wó vo dé kuni dwoona o yiɡa ne,  

o na ye dé Keiru wom to ŋwaane.*  
7 Kokuri to, o ye debam Tu Wɛ mo.  

Dé maa ye wonto nɔn-kɔɡɔ kom.  

O maa yeini o nii debam baŋa ne  

ne nayero na nii o pei tei to.  
 

Abam zem nam jeɡe  

se á ni Wɛ kwora:  
8 “Á yé pa á wo ke dam,  

ne á nabaara déem na ke tei  

Meriba de Massa ne,  

maŋa kalo ba na wo  

kaɡoa kam yuu ne to.*  
9 Jei sem konto ne mo  

á nabaara bam déem kwaane  

se ba maŋe amo ba nii.  

Ba déem nam maŋe ba na  

amo na toŋe a pa-ba tei to.  
10 Konto ŋwaane mo amo bane zaŋe  

de á nabaara bam konto taa,  

se ko vo ko yi bena finna.  

A maa we: ‘Ba ye balo na yeini  

ba paale ba tusi to mo.  

Ba maa ba sɛa se ba tɔɡe  

amo chwei sem.’  
11 Mo kokuri amo tɔɡe  

a ban-zɔŋɔ kom ŋwaane  

a du duuri a pa-ba a we,  

‘Amo bere a bá pa-ba chwoŋa  

se ba zo amo woro kom wo ba 

sii.’ ”*  

Baŋa Wɛ mo ye loɡo baŋa maama Pɛ  

1 Wonnu Tiɡisim 16:23-33  

1 Leeni-na leiŋ-doŋa  

á ma‑á tei BAŊA WƐ.  

Nabiina maama, leeni-na á pa-o-na.  
2 Leeni-na á zeiŋi o yere dem.  

Dɛ maama wone se á tɔɔle-na  

o taane we o ye verem tu.  
3 Ta-na jaja se dwi maama tiina lɔre 

we  

o nenɔŋ-fɔrɔ kom ɡaale.  

Pa-na se nɔɔna maama ni  

o totoŋ-kamunnu tem ŋwa.  
4 Kokuri to, BAŊA WƐ jeɡe kamunni 

mo.  

O ma seene o maŋe dedaane tia.  

Nɔɔna jeɡe se ba taa kɔre‑o  

se ko dwoni wa yam maama.  
5 Wa yalo dwi-ɡɛ tiina na zuli to  

ye jwona mo.  

Ko nam ye BAŊA WƐ mo  

naane wɛyuu maama.  
6 Kamunni dedaane paare mo  

wo o tei ne.  

Dam de nenɔŋa de maa wo  

o tete diɡa kam ne.  
 

7 Loɡo baŋa dwi tiina maama,  

kwei-na zula á pa BAŊA WƐ.  

O na jeɡe dam de nenɔŋ-fɔrɔ to 

ŋwaane,  

kwei-na zula á pa‑o.  
8 O yere dem na maŋe de tia to 

ŋwaane,  

kwei-na zula á pa‑o,  

Ja-na pɛɛra á zo  

o diɡa kam konkɔlɔ wone  

á ma‑á zuli‑o.  
9 Zuli-na BAŊA WƐ  

se ko tɔɡe de o na tiini  

o jeɡe lam tei to.  

Nabiina maama jeɡe  

se ba taa kɔre‑o  

ye ba yera sae mo.  
 

10 Ta-na jaja se dwi maama tiina ni 

we,  



“BAŊA WƐ mo ye Pɛ!”  

O naane loɡo kom  

pa se ko zeɡe mo ɡa cheppe.  

Ko bá fɔɡe ko ɡɔ maŋa de maŋa.  

O ta wó tɔɡe cheɡa mo  

o ma bore nɔɔna maama bora.  
11 Pa se wɛyuu kom taa di ywoni!  

Pa se teɡa kam baŋa  

taa jeɡe wopwolo!  

Ta pa se naneo kom taa wuura,  

konto de wonnu telo maama  

na wo ko wone to.  
12 Pa se kare dedaane se wodiiru tem 

maama taa chaka!  

Teeni delo maama na wo ɡoa ne to  

laam wó leeni lei-ywei.  
13 De maa wó leeni de tei BAŊA WƐ,  

kokuri to, o maa beene se o di  

loɡo baŋa maama taane mo.  

O na ye cheɡa Tu to mo o laɡe  

o ba o tɔɡe o cheɡa kam  

o ma o bore loɡo baŋa dwi 

maama bora.  

Baŋa Wɛ paare dem lana!  

1 BAŊA WƐ mo ye Pɛ.  

Loɡo baŋa maama di-na ywoni!  

Teene delo na wo naneo ni ne to  

wó taa chaka de wopwolo.  

2 Kunkwon-lilirru mo kaare‑o  

te ke tetare ne.*  

O paare dem jeɡe dam,  

o na tɔɡe cheɡa o tei nɔɔna to 

ŋwaane.  
3 O ná maa vei mɛ maama,  

mini mo wó taa tɔɡe o yiɡa,  

pa se balo maama na dwoni ded‑o to 

na chɔɡem.  
4 O na pae se doa pepele tei to  

maa pae se pwooni yi  

loɡo baŋa jei maama.  

Teɡa kam baŋa maa nae  

ye ka ziziŋa.  
5 BAŊA WƐ yiɡa ne mo  

loɡo baŋa peero tem saare  

te to buri-buri,  

o na tei teɡa kam baŋa maama to 

ŋwaane.  
6 Wɛyuu kom tete tɔɔle  

Wɛ cheɡa kam taane mo,  

se nabiina maama taa nae  

o nenɔŋ-fɔrɔ kom.  
7 Balo maama na zuli jwona to  

laɡe ba di ba chaveera mo.  

Ba jeɡe ni-wɛɛle ba ŋɔɔna  

ba jwo-yɔɔro tem ŋwaane mo.  

Wa-yɔɔro tem maama nam jeɡe  

se te pipiri te ba  

te zuli BAŊA WƐ mo!*  
8 Balo na zoore Zion de Judah  

teene dedwonna dem ne to  

laam wó ni ko kuri ye ba di ywoni,  

BAŊA WƐ na bore cheɡa bora to 

ŋwaane.  
9 Kokuri to, nmo BAŊA WƐ  

ye Yuu-tu Wɛ wom na tei  

loɡo kom baŋa maama to mo.  

Nmo tiini n jeɡe yere n dwoi  

wa yadwonna yam maama wuu.  
 

10 Abam balo maama  

na swoi BAŊA WƐ to,  

ta‑á chuli-na lwarem totoŋa.  

Ko ná ye Wɛ tete nɔɔna bam,  

o yeini o cho-ba mo,  

ye o vere-ba puseŋ-nyena jeŋa ne  

o yaɡa.*  
11 Pwooni mo wó nye nɔn-laaro yiɡa 

ne.  

Ywoni maa wó yi balo  

na yɔɔre chwo-laao to.  
12 Abam balo na jeɡe cheɡa  

Wɛ yiɡa ne to  

ke-na wopwolo de BAŊA WƐ  

na ke kolo to,  

se á daare á ke o lei,  

o na ye wo-pwoŋo tu to ŋwaane.  

                                                           

 *97:7 Izaya 44:9-17 

 *97:10 Kikia 12:3-11 

Baŋa Wɛ toŋe wo-kenkaɡela!  

1 Leeni-na leiŋ-doŋa  

á ma á tei BAŊA WƐ,  

se o yɔɔre o toŋe wo-kenkaɡela mo.  

O mɛ o tete dam-fɔrɔ kom  

na ba jeɡe dwoŋi to mo  

o yɔɔre o di wɔnɔ.  
2 BAŊA WƐ ma pa se nabiina lɔre we  

o jeɡe dam se o vere nɔɔna o 

yaɡe.  

Dwi-ɡɛ tiina bam ma na  

o na zeɡe o cheɡa wone tei to.  
3 O daa ta jeɡe o ni-ɡwonim dem we  

o wó taa swoi Isarele dwi tiina bam,  

ye o toŋe cheɡa de-ba.  

Loɡo baŋa ni maama ne,  

nabiina yɔɔre ba lɔre  

debam Tu Wɛ wom na jeɡe dam  

se o vere nɔɔna o yaɡe tei to mo.  
 

4 Loɡo baŋa wonnu maama,  

baɡe-na de wopwolo á tei BAŊA 

WƐ!  

Ta‑á chaka de ywoni  

ye á leeni-na tia lei!  
5 Ta-na kwanno á ma á kwɛɛre  

BAŊA WƐ yiɡa ne,  

se á daare á leeni á seini‑o.  
6 Wu-na nabwanno dwi dwi  



se te sɔɔ taa zaŋa.  

Véi-na BAŊA WƐ wom na ye á Pɛ to  

yiɡa ne,  

á baɡe de wopwolo á zuli‑o.  
 

7 Naneo kom de ko wo wonnu tem 

maama  

jeɡe se te taa wuuri te ke sɔɔ mo!  

Loɡo kom baŋa de ko nɔn-bia  

de jeɡe se ba baɡe de baare mo.  
8 Bu-tola dwi maama  

wó maɡe ka je mo.  

Peero tem de maa wó tɔɡe daane  

te leeni wopwolo lei.  
9 Ba maama seini BAŊA WƐ,  

de o na maa beene  

se o di nabiina taane to.  

Wɛ laɡe o da cheɡa ŋwaane mo  

o bore loɡo baŋa dwi maama 

bora.  

Baŋa Wɛ ye Wo-pwoŋo Tu mo  

1 BAŊA WƐ mo ye Pɛ!  

Loɡo baŋa dwi maama  

jeɡe se ba taa kɔre‑o mo  

ye ba yera sae.  

Wɛ di paare cherubi sem  

tetare laŋa ne mo.*  

                                                           

 *99:1 Nwoŋim 25:22 

Teɡa baŋa maama wó ziziŋi!  
2 BAŊA WƐ jei de kamunni mo  

Zion ne.  

O jeɡe dam loɡo baŋa teene dem  

maama baŋa ne.  
3 Ko maŋe se nɔɔna maama  

taa tei o yere dem,  

de na ye kamunu  

ye de ta jeɡe foone to ŋwaane.  

BAŊA WƐ mo ye wo-pwoŋo tu!  
 

4 Dé Pɛ wom jeɡe dam!  

O nam swoi se cheɡa kam mo taa 

toŋa.  

O maa pae se wonnu taa tɔɡe 

chwoŋa Isarele teo ne,  

se ko dedɛɛra bam de taa bore cheɡa 

bora ba pa nɔɔna.  
5 Tei-na dé Tu BAŊA WƐ  

se á zeiŋi o yere dem.  

Kuni-na nadwoona á zuli‑o,  

o na ye wo-pwoŋo tu to ŋwaane.  
 

6 Moses de Aron déem wo  

Wɛ kaanem tiina bam wone mo.  

Samuwel de déem maa jeɡe  

Wɛ yere dem o ma o ware‑o.  

Banto déem lwoori zeinim  

BAŊA WƐ tei ne  

ye o sɛ ba wɛ-lworo kom.  
7 Wɛ déem zeɡe kunkwoŋo kolo  

na zeɡe deiki to wone mo  



o ŋɔɔne de-ba.*  

Ba déem ma toŋe ba tɔɡe  

o nia yam de bera yalo  

o na pɛ-ba se ba taa tɔɡe to.  
 

8 Debam Tu BAŊA WƐ, nmo déem 

yeini n leiri ba wɛ-lworo.  

N déem yeini n kwei  

n nɔɔna bam wɛleera  

n ma‑n chɛ-ba mo.  

Ba nam ná toŋe lwarem,  

n déem ma‑n yeini n vaŋe ba zwa.  
9 Tei-na dé Tu BAŊA WƐ  

ye á zeiŋi o yere dem.  

Yi-na peo kolo o na pɔɔre  

o pa o tete to á zuli‑o.  

Kokuri to, debam Tu BAŊA WƐ  

ye wo-pwoŋo tu mo.  

Lei keim leiŋa  

1 Teɡa baŋa nabiina maama,  

baɡe-na de kwor-dɛa  

á tei BAŊA WƐ se á di ywoni!  
2 Zuli-na BAŊA WƐ dedaane wopwolo!  

Ba-na o yiɡa ne  

ye á leeni lei selo na ywona to.  
3 Sɛ-na de á wo maama we BAŊA WƐ 

mo seene o ye Wɛ chekke.  

                                                           

 *99:7 Nwoŋim 33:9 

Dé maa ye o nyem.  

Dé ye o nɔɔna mo.  

O maa yeini o nii debam baŋa ne  

ne nayero na nii o pei-kɔɡɔ tei to.  
 

4 Ba-na á twɛ o diɡa kam de lei keim.  

Zo-na o konkɔlɔ kom wone de zula.  

Ke-na o lei,  

á daare á zeiŋi o yere dem.  
5 Kokuri to, BAŊA WƐ lamma!  

O swono kom wora mo taa wuu.  

O maa yeini o zeɡe  

o cheɡa kam kwaɡa ne  

o zeini nɔɔna de ba kwaɡa maama 

taa wuu.  

Pɛ wom na pwooli se o ke kolo to  

David déem pane leiŋa kanto.  

1 Amo wó leeni  

a seini n swono kom  

de n na bore cheɡa bora tei to.  

Amo wó leeni a tei  

nmo BAŊA WƐ yere dem.  
2 A ta wó taa cho a tete mo  

se a yé tusi chwoŋa kam wone.  

Nmo nam bá‑n ba n woli-ne lela na?  
 

Amo tete sɔŋɔ kom ne  

a wó taa toŋe a tɔɡe cheɡa kam.  
3 Ko nam ná ye wo-yɔɔro dwi maama,  



a bá ke-te a boboŋa ne.  

A maa chuli tusim kikia,  

ye a ba me de balo na ke-ya to.  
4 A ta wó pwɛ a tete  

de balo boboŋa na ywori to,  

ye a ma a kwaɡa a ya  

lwarem kikia maama.  
5 Wolo maama ná bae o dwoŋi 

bebara,  

amo wó chɔɡe kotu a yaɡe.  

Ko ta ná ye balo  

na bere ba tete kamunim to,  

amo bá pa-ba pwola se ba toŋe.  
6 Amo yiɡa nam wó taa wo  

balo na toŋe cheɡa to wone mo.  

A laɡe a pa-ba chwoŋa mo  

se ba taa zoore amo tei ne.  

Wolo maama ná yɔɔre o tɔɡe 

chwoŋa,  

kotu wó taa toŋe o pa-ne.  
7 Amo bá sɛ se kampin-nyena  

taa zoore a sɔŋɔ kom ne.  

Vwa-fɔra de nam bá taa twɛ-ne.  
8 Zezeŋa maama wone  

amo wó chɔɡe balo na toŋe  

puseŋa teɡa kam ne to a yaɡe.  

A ta wó che balo na toŋe  

lwarem dwi maama to  

se ba yé zo BAŊA WƐ tete teo kom 

wone.  

Wɛ-lworo cham ŋwaane  

Nɔɔno wolo na nɛ cham pa se o buɡi ye o 

tiini o lwoori Baŋa Wɛ de keira to déem 

pane leiŋa kanto.  

1 Amo Tu BAŊA WƐ,  

cheiɡi amo wɛ-lworo kom.  

Pa chwoŋa se a keira kam  

to n zwa ne.  
2 Cham na yi amo to,  

yé viriɡi n kwaɡa n ya-ne.  

Nam pore n zwa n cheiɡi  

a wɛ-lworo kom.  

A ná keeri a jare‑m,  

se n ke lela n leiri-ne.  
3 Kokuri to, da yalo a na jeɡe to  

wora ya jei mo,  

nenɛɛne nyoa na yeini ka jei lela tei 

to.  

A kwi sem tete de yɔɔre se wɔe  

nenɛɛne mini mo jeɡe-se  

de zwɛ tei to mo.  
4 Amo wo kom maama chɔɡe mo  

nenɛɛne ɡaaro na yeini  

te kwaare tei to.  

A ni dem de nam daa ba ywomma  

dedaane wodiu.  
5 A maa yɔɔre a suura,  

lwia na jeɡe-ne to ŋwaane.  



Ko maa pae a yera kwi sem yɔɔre  

se nae jaja.  
6 A maa nye de a ye  

kaɡoa wo kunkworo,  

de ko na jei di-dwonnu wone tei to.  
7 Amo yia ba vei dɔɔne seeni.  

A nye de zuŋa kalo mo na jaane  

ka vo ka jeini nayuu ne  

ka yerane tei to.  
8 Dɛ dem maama wone  

a dona bam jeɡe-ne mo ba twea.  

Balo na chuli-ne to ma bwoŋi a yere  

ba sɔɔle lwarem  

ba yaɡe a baŋa ne.  
9 Amo laam mɛ tentwarem mo  

a ma a ji a ni-wodiu,  

ye a yi-na lura na balo  

a na jeɡe a nyɔ to wone.  
10 Nmo ban-lom dem ŋwaane mo  

pɛ ko ke-ne konto.  

Kokuri to, n ɡɔɡe-ne mo  

ye n dole-ne n yaɡe dáa dáa.  
11 Amo ŋwea da yam laɡe ya ti lela,  

nenɛɛne lunluŋu na yeini ko jei  

dedaan-ni seeni tei to.  

A ŋwea kam daa bá dáane  

ne ɡaaro na yeini te kwaare tei to.  
 

12 BAŊA WƐ, ko nam ná ye nmo,  

nmo wó ta‑n di n paare dem mo 

taa wuu.  

N yere dem wó zaŋe mo wɛ-wɛ  

se ko taa vei wuu.  
13 N wó zaŋe n duri  

Zion tiina bam ŋwaŋa.  

Kokuri to, maŋa kam yɔɔre ka yi mo  

se n laam duri ba yibwona.  
14 Ko ná ye kandwa yalo  

ba déem na mɛ ba lɔ teo kom to,  

debam na ye n tontoŋena to  

yiɡa wo ya wone.  

Dé wo kom yɔɔre ko chɔɡe mo  

teo kom ŋwaane,  

dedaane ko na jiɡi di-dwonnu  

tei maama to de.  
15 BAŊA WƐ, dwi-ɡɛ tiina bam  

wó ba ba taa kɔre n yere dem.  

Loɡo baŋa pwa bam maama  

wó taa tei‑m,  

n nenɔŋ-fɔrɔ kom ŋwaane.  
16 Kolo ŋwaane, BAŊA WƐ wó jwoori  

o lɔ Zion teo kom,  

pa se o veere o tete mo  

ye o nenɔŋ-fɔrɔ kom taa bere jaja.  
17 Yiniɡa tiina ná lwoori wolim  

o tei ne,  

o wó sɛ ba wɛ-lworo kom.  

O bá ve se o woli-ba.  
 

18 Nam popone wonnu tento maama  

n tiŋi,  

se dwi delo maama na wó saŋe 



kwaɡa to lɔre  

BAŊA WƐ totoŋ-kamunnu tem  

na ye tei to,  

ye ba daare ba taa tei‑o.  
19 BAŊA WƐ zeɡe o wɛyuu sɔŋɔ kom 

ne mo  

o dole o yia o nii  

loɡo kom baŋa na ye tei to.  
20 O ma yɔɔre o ni peena bam  

na vuvuni tei to,  

ye o daare o jwoŋi balo  

ba na laɡe ba ɡo to ŋwea  

o yaɡe se ba taa ŋwe.  
21 Konto to, nɔɔna wó taa tei‑o Zion 

ne,  

pa se o yere dem zaŋe  

Jerusalem teo kom maama wone.  
22 Loɡo baŋa teene dem nɔn-bia bam  

de dwi delo maama ná jeeri daane  

se ba zuli BAŊA WƐ,  

ko wó ke konto.  
 

23 Amo nɔn-donne maŋa kam ne mo  

BAŊA WƐ pɛ se amo dam ti.  

O pɛ se a ŋwea kam tiini ka ke 

kukua.  
24 A ma lwoori‑o a we, “Amo Tu Wɛ,  

yé pa se a te lela ye a dɛ wo yi.  

Nmo tete bena yam nam  

wó taa vei yiɡa mo wuu.  
25 Faŋa faŋa to, nmo déem mo chwi  

teɡa kam kuri,  

ye n ta kwori n ma n jea  

n naane wɛyuu wonnu maama.  
26 Wonnu tem konto maama  

wó ba te chɔɡe.  

Ko daare nmo ta wó ta‑n wora taa.  

Tento maama wó ba te zareme  

ne ɡɔrɔ na yeini ko zareme tei to.  

Nmo nam wó le-te n dole n yaɡe,  

ne nmo na kwei ɡare-dwoŋo  

n tiŋi dáa ne tei to.  
27 Nmo nam ta wó ta‑n ye  

ne n na maŋe n ye tei to mo.  

N bena yam bá fɔɡe ya ti.*  
28 Debam balo na ye n tontoŋena to 

bia bam  

wó taa zoore nmo tei ne de yazura,  

ye ba dwi tiina bam wó taa jei  

n woro kom wone.”  

Baŋa Wɛ swono kom na daɡa tei to  

David déem pane leiŋa kanto.  

1 Amo tɛ a tete wone mo we,  

“Tei BAŊA WƐ!”  

O yere dem na ye wose to,  

amo wó tei‑o se ko nwoŋi  

a bochare-yi ne.  

                                                           

 *102:25-27 Hiburu 1:10-12 



2 Amo tɛ a tete wone mo we,  

“Tei BAŊA WƐ!”  

A bá fɔɡe a swei o na ke-ne 

lanyerane tetei maama to.  
3 Wonto mo yeini o yaɡe  

a wɛleera maama o ma chɛ-ne.  

O ta maa pa-ne yazura  

a jaweero maama wone.*  
4 O jwoŋi amo mo o ja o nwoŋi  

toone dam wone.  

O maa tɔɡe o swono kom  

dedaane o yibwona yam baŋa  

o zeini-ne se a di paare  

ne pɛ tei to.  
5 O yeini o pa a ŋwea kam maama  

su de wo-laaro,  

pa se ka jwoori ka na dam-doore,  

ne maao na jeɡe dam tei to.  
 

6 BAŊA WƐ yeini o tɔɡe cheɡa mo  

o pa se balo nɔɔna na jeɡe-ba  

ba bɛɛsa to na ba bora.  
7 O déem pɛ se Moses  

lɔre o chwei sem.  

O ta ma pa se Isarele tiina bam  

lɔre o totoŋ-naɡa na ye tei to.  
8 BAŊA WƐ tiini o jeɡe yibwona  

dedaane zaane o maa zeini nɔɔna.  

O yeini o peene o bane mo.  

O swono kom maa tiini ko daɡa.  

                                                           

 *103:3 Maake 2:5-12 

9 Ko dae we o laɡe o taa bwɛ nɔɔna  

maŋa maama mo.  

O ban-zɔŋɔ kom wó ba ko zuri.  
10 Dé wɛleera yam ya na maŋe  

se dé na waarem delo to,  

o wo sɛ se o ke debam  

se ko maŋe de-ya.  

O wo sɛ se dé ŋwe  

dé totoŋ-balwaaro jene dem  

ne ko na maŋe se de na tei to.  
11 Ko ná ye balo na kɔre Wɛ to,  

o swono kom tiini ko daɡa  

ko pa-ba!  

O swono kom daɡa ko ɡaale,  

nenɛɛne wɛyuu kom na diini 

vili-vili  

ko ɡaale teɡa kam baŋa tei to mo.  
12 O ta ma yaɡe dé wɛleera yam  

o ma chɛ debam,  

o daare o dole-ya o yaɡe yiɡa yiɡa,  

se ko yi wɛ-puli dedaane wɛ-zoore  

na ye yiɡa yiɡa daane tei to.  
13 BAŊA WƐ tiini o jeɡe  

balo na kɔre‑o to yibwona,  

ne kwo na yeini o duri  

o bia yibwona tei to.*  
14 Kokuri to, o yei lanyerane we  

dé tiini dé bwona laɡe laɡe.  

Ko ye teero mo o mɛ o mɔ debam.  

15 Ko ná ye nabiina,  

ba da yam ye fenfee yerane mo,  

ne ɡa-lɛɛro na wora  

ye te jei lela tei to.  

Ba yeini ba jeɡe dam  

maŋa fenfee yerane mo,  

ne ɡaao punnu na ye tei to.  
16 Lon-wea vio ná tu ko dole te baŋa 

ne,  

te wó kwaare ye te jei lela,  

nenɛɛne te ya ɡa maŋe  

te tera mo to.  
17 Ko nam ná ye balo  

na kɔre BAŊA WƐ to,  

o swono kom wo ba tei ne mo  

taa wuu ko pa-ba.  

O maa zeɡe o cheɡa kam kwaɡa ne  

o zeini ba de ba kwaɡa kam  

se ko taa vei wuu.  
18 O ke konto o pae balo na jeɡe 

cheɡa de o ni-ɡwonim dem  

ye ba sɛ ba tɔɡe o bera yam to mo.  
 

19 BAŊA WƐ jei wɛyuu ne mo  

o di o paare.  

O maa tei maama wuu!  
20 Abam balo na ye BAŊA WƐ malese 

to,  

ba-na á tei‑o!  

Abam balo na tɔɡe o nia yam  

á toŋe á pa‑o de baare to,  

tei-na BAŊA WƐ!  
21 Abam balo na wo  

o wɛyuu kɔɡɔ kom wone to,  

tei-na BAŊA WƐ!  

Abam balo na ye o tontoŋena  

ye á ke o boboŋa na laɡe kolo to,  

tei-na BAŊA WƐ!  
22 BAŊA WƐ jeŋa na ke  

woŋo kolo maama to,  

ba-na á tei‑o,  

á ná maŋe á wo o paare dim  

jei selo maama ne.  
 

Amo tɛ a tete wone mo we,  

“Tei BAŊA WƐ!”  

Baŋa Wɛ jeɡe kamunim.  

1 Amo tɛ a tete wone mo we,  

“Tei BAŊA WƐ!”  

Amo Tu BAŊA WƐ,  

nmo tiini n jeɡe kamunim!  

Nenɔŋ-fɔrɔ dedaane paare  

mo kwoli‑m.  
2 Pwooni mo ɡilimi nmo maama  

de kaare,  

ne nɔɔno na puɡi ɡɔrɔ tetei to.  

Nmo daa‑n ta ma‑n lware  

wɛyuu kom,  

nenɛɛne ba na lware ɡɔrɔ  

ba ma pu vwei tei to.  



3 Nmo tiŋi bei wɛyuu kunkwonnu 

tem baŋa ne,  

se n ma‑n lɔ wɛyuu diɡa  

n pa n tete.  

N ta pae kunkwonnu tem tete  

jiri toroko te pa‑m  

se n ta‑n dɔɡe te baŋa ne,  

ye vio kom kale‑m  

ko jaane ko vei yiɡa.  
4 Nmo jeɡe vio kom mo  

n ma n toŋe n totoŋa maama.  

N ta pae se doa kam pepela  

se ka mini dem taa ye  

n tontoŋeno.  
5 Nmo déem fɔɡe n chwi  

teɡa baŋa kuri dem,  

pa se ka zeɡe mo ɡa cheppe  

ye ka daa ba ɡɔe.  
6 Nmo daa‑n ta ma‑n pae se  

na-fwaaro kwoli loɡo kom,  

ne ɡɔrɔ na kwoli-ko tei to.  

Na-fwaaro tem bere te kwoli  

peero tem de.  
7 Nmo nam na baɡe-te de kwor-dɛa 

to,  

na-fwaaro tem duri te kɛ lela.  

Nmo na baɡe ne do-napana tei to,  

te ma duri se te lu.  
8 Na bam déem pɛɛle peero tem seeni  

ba daare ba chuuri ba tole  

bwollu tem wone  

ba vo ba maŋe jei selo  

nmo na pɛ se ba peini da to.  
9 Nmo ma‑n tiŋi siseina n pa na bam  

se ba yé lɛɛne-ya,  

se na-fwaaro tem daa yé li  

loɡo kom te di.  
 

10 Nmo mo pae se buli-yia  

tae bwollu tem ne,  

ye bu-nwaro de maa tɔɡe  

peero tem laara ne te kɛa.  
11 Bwi sem konto mo pae  

vara dwi maama yera zuri.  

Kaɡoa wo bonɛ sem  

de maa nyɔ na ba sui.  
12 Bwi sem ni ne mo  

zuna sɔ ba pworu da.  

Ba maa dɔɡe teeni nɛ sem ne  

ba leena.  
13 Nmo yeini n zeɡe  

n wɛyuu diɡa kam ne mo  

n pae se doa nena  

se ka yi peero tem.  

Ko maa pae se teɡa kam  

nyɔ na ka sui,  

ye ka ke wodiiru lanyerane.  
14 Nmo ma‑n pae se ɡa-lɛɛro nwoŋi  

se vara taa di.  

N ta pae se teɡa kam  

taa ke wodiiru dwi dwi,  

se nabiina taa vara  



ye ba daare ba di.  
15 Teɡa kam maa pae sana se  

nɔɔna taa nyɔa ye ba di ywoni.  

Ka ta pae nuɡa  

se ba yibia taa nyeena,  

ye ka pae mena  

se ba bochara ke dam.  
16 Teeni delo BAŊA WƐ na jeiri o zeɡe 

to  

yeini de nae na mo dedɛ,  

ko ná maŋe ko ye Sedare teeni delo 

na wo Lebanon peero tem ne 

to.  
17 Zuna yeini ba sɔ ba pworu  

teeni dem konto nɛ ne.  

Buɡa ni zuna de wó taa zoore  

de wone.  
18 Peero telo na dɔra to mo ye  

jei selo kaɡoa wo bone  

na beeri se wodiu to.  

Pe-warel de maa seiɡi  

peero tem ɡuɡworru ne.  
 

19 Nmo ke chana kam mo  

se ka pɔɔre bene maama  

de de chane sem.  

Wea kam de maa yei maŋa kalo  

ka na wó zo diɡa to.  
20 Nmo mo pae se teɡa yeini ka yi  

pa se lim wora  

ye kaɡo-vara de nwoŋi ba beera.  
21 Tete ne nywonnu de wó nwoŋi  

te kare te beeri wodiu ye te suura.  

Ko ye Wɛ mo pa-te te ni-wodiu.  
22 Teɡa ná yeini ka jeɡe ka poora,  

nywonnu tem wó jwoori mo  

te vo te peini te peiɡa jei ne 

chemm.  
23 Ko daare se nabiina de laam nwoŋi 

ba diɡa ne  

ba vo ba totoŋa ni,  

se teɡa kam jwoori ka yi.  
 

24 Amo Tu BAŊA WƐ,  

nmo tiini n ke wonnu dwi dwi  

ye te daɡa dedɛ.  

Nmo na ye boboŋa tu to mo  

pɛ se n ke tento maama.  

Teɡa baŋa maama su mo  

dedaane wonnu telo nmo na 

naane to.  
25 Nii naneo kom mo!  

Ko tiɡi mo ɡa palalala  

ye ko yala lanyerane.  

Wonnu dwi dwi maa wo ko wone,  

te ná ye wo-kamuna  

de wo-baloa maama de,  

ye te daɡa te ɡaale jeelim.  
26 Nabwooru maa tɔɡe naneero tem 

wone te bɛa.  

Naneo wo juru Leviatan  



de maa wora,  

n na naane-ko n ke da  

se ko taa kwɛɛre to.  
27 Wonnu tento maama n na ke to  

jeɡe n teena mo,  

se n pa-ba ba ni-wodiu ko maŋa ne.  
28 Nmo ná yeini n kwei-ko n pa-ba,  

ba wó jwoŋi ye ba daare ba di.  

Nmo ná puri n jataala yam  

se n pa-ba wodiu,  

ba wó jwoŋi wo-laaro tem  

ye ba di ba su.  
29 Nmo nam ná pipiri n daare-ba,  

foone mo yeini de ja-ba.  

N ná le siu ba yera ne,  

ba jeɡe se ba te mo,  

ye ba jwoori ba ji teero.  
30 Nmo nam ná ke n siu kom  

woŋo kolo yera ne,  

ko wó taa jeɡe ŋwea mo.  

N yeini n tɔɡe keim dem konto baŋa 

ne  

n pae se teɡa baŋa fɔɡe ka kwɛ mo.  
 

31 BAŊA WƐ wó pa se o nenɔŋ-fɔrɔ 

kom taa wora taa wuu,  

se o taa jeɡe wopwolo de o na ke 

wonnu telo maama to.  
32 Wonto mo ná yɔɔre o nii  

teɡa baŋa seeni,  

foone wó ja-ka se ka yera taa sae.  

O ná twe o jeŋa o dwei peero tem,  

te wó tɔre min-voɡo  

ye nyoa zaŋe ɡulululu.  
 

33 Amo ná lwoori a wo a ŋwea wone,  

a laɡe a leeni mo a tei BAŊA WƐ.  

A maa wó zuli‑o taa  

se a ŋwea ba ka ti.  
34 A ná leeni konto dwoŋi,  

Wɛ wó pa se a boboŋa yam  

taa pwoli o wo,  

kokuri to, ko ye BAŊA WƐ mo pae  

a di ywoni.  
35 Ko nam ná ye wɛle-keira maama,  

pa se ba jei teɡa kam baŋa ne,  

se puseŋ-nyena de daa yé taa wora.  
 

Amo tɛ a tete wone mo we,  

“Tei BAŊA WƐ!”  

Pa-na dé tei BAŊA WƐ!m  

105 

Baŋa Wɛ jeɡe cheɡa de o nɔɔna  

1 Wonnu Tiɡisim 16:8-22  

1 Ke-na BAŊA WƐ lei,  

se á daare á tei o yere!  

Pa-na se loɡo baŋa dwi tiina lɔre  

o na toŋe kolo maama to.  
2 Leeni-na tia lei á pa‑o!  

Ta-na kwanno á tei‑o!  

Bere-na nɔɔna o totoŋ-kamunnu  

na ye tei to.  
3 Ta‑á jeɡe-na teera  

o yere dem na ye wose to ŋwaane.  

Abam balo na kɔre BAŊA WƐ to,  

se á di-na ywoni.  
4 Véi-na BAŊA WƐ yiɡa ne  

se o pa á jwoŋi dam.  

Ta‑á fɔɔre-na á twɛ‑o maŋa maama 

wone.  
5 Jwoori á ɡuli-na  

o totoŋ-kamunnu tem,  

dedaane o wo-kenkaɡela yam 

ɡula,  

se á yé swei o bora borem dem  

o na pɛ abam to swia.  
6 Cheɡa to, á ye balo  

Wɛ na kuri o pa o tete mo.  

Á maa ye Wɛ tontoŋeno Abaraham 

bia bam,  

ye á kwori á ye Jakob dwi dem.  
 

7 Wonto nam mo ye  

debam Tu BAŊA WƐ wom.  

O maa tei loɡo baŋa maama  

de cheɡa.  
8 O na ɡwoni o ni de o nɔɔna bam tei 

to,  

o ta wó ke se ko tɔɡe-de taa wuu.  

O bá kwane o ni se ko taa vei wuu,  

dwia moro na wó saŋe to.  
9 Wɛ déem ɡwoni o ni dem konto mo 

de Abaraham,  

ye o daare o du duuri  

o ma ɡwoni ni de Izaak.  
10 Jakob na tu o wora to,  

Wɛ ma fɔɡe o ke ni-ɡwonim dem  

o pa‑o,  

se o de o kwaɡa kam taa tɔɡe-de  

taa wuu.  
11 Wɛ ma ta ded‑o o we:  

“Amo laɡe a pa nmo  

Kanaan teɡa kam mo,  

se nmo de n dwi dem jwoŋi-ka  

á ta‑á tei.”  
 

12 Ba kɔɡɔ kom déem ta ba daɡa.  

Ba maa ye nɔɔna fenfee yerane,  

ye ba kare Kanaan teɡa kam ne  

ba beera ne veira mo tei.*  
13 Ba maa tole teene dem maama 

wone  

de dwi tiina maama wone.  
14 De konto de, Wɛ déem wo pɛ 

pwola  

se nɔɔna bɛɛse-ba.*  

Banto ŋwaane mo o déem kaane pwa  

ye o we:  
15 “Yé dwei-na nɔɔna banto,  

se amo mo kuri-ba a pa a tete.  

Nam yé pa-na ko chɛ  

amo sampwori sem yera.”  
16 BAŊA WƐ déem pɛ se kana to  

Kanaan teɡa kam baŋa,  

ye ba wodiiru maama jei.*  
17 O nam ya toŋe nɔɔno mo  

se o lwoori o yi Ejipti.  

Josɛf mo konto, ba na yeiɡi‑o  

ba de kabɛɛne wone to.  
18 Ba déem kwei chaponno mo  

ba ma vɔ o nɛ sem  

ye ba daare ba kwei luu  

ba ma ja o ba dem.  
19 BAŊA WƐ ni dem déem mo faŋe‑o  

de nii,  

se ko yi maŋa kalo  

o na wuuri o ta kolo to ji cheɡa.  
20 Ejipti Pa-faro wom laam ma pa ni  

se ba pore‑o ba yaɡe.  
21 Pɛ wom ma pa wonto ji dedɛɛro  

o sɔŋɔ kom ne,  

se o taa tei o jejeɡero tem maama o 

nia.  
22 Pɛ wom déem ta pɛ‑o dam  

se o taa korese o nakwa bam,  

se ba jwoŋi swa o tei ne.  
 

23 Jakob de o kwaɡa kam déem ma 

vo  

                                                           

 *105:16 Pulim 41:54-57 

Ham dwi tiina teo Ejipti ne  

ba ji veira ba zoore da.  
24 BAŊA WƐ déem pɛ  

se o nɔɔna bam puli dedɛ,  

pa se ba damma ba dwoi  

ba dona Ejipti tiina bam.  
25 Wɛ ta ma pa se banto boboŋa pipiri  

se ba laam taa chuli o nɔɔna bam,  

se ba daare ba ke swa ba 

bɛɛse-ba.*  
26 BAŊA WƐ déem ma toŋe  

o tontoŋeno Moses ba tei ne.  

O ta ma kuri Aron  

se o da o woli Moses.  
27 Banto balei mo déem toŋe 

wo-kenkaɡela yalo Wɛ na pɛ-ba 

to  

nɔɔna bam tetare ne.  

Cheɡa to, ba ke Wɛ totoŋ-kamunnu  

Ham dwi tiina teo Ejipti ne.  
28 BAŊA WƐ déem pɛ se lim mo kwoli  

ba teɡa kam maama.  

Ba nam wo sɛ Wɛ ni taane dem.  
29 O ma pa se ba bwi sem na maama  

ji jana,  

pa se ywona yam maama te.  
30 Nanchane déem ma yo  

se jwoŋi ba teo kom maama,  

dedaane pɛ sɔŋɔ peiɡa jei sem.  

31 Wɛ ta ma pa ni,  

ye zɔɔro dedaane yeena laam ba  

ya jwoŋi ba teo kom jei maama  

ya su.  
32 O ma pa se doa ji do-kandwa ya 

ne,  

ye doa pepele ka baɡe  

ba teo kom maama.  
33 O ma tɔɡe konto baŋa  

o chɔɡe ba Vini teeni dem  

dedaane ba kaporro tem.  

O ma kaare kaare ba teo kom teeni 

dem maama  

o de teɡa ne.  
34 O ta ma puri o ni o ta,  

ye kayere laam wuuri se ba.  

Se kɔɡɔ kom daɡa se ɡaale jeelim.  
35 Se ma meeli teɡa kam maama  

se di ɡa-lɛɛro de wodiiru tem  

maama kula.  
36 Ko kwaɡa ne to,  

BAŊA WƐ ɡo Ejipti tiina  

bu-kwea maama mo.  

Bakeira kalo maama ba na dɛ yiɡa  

ba lo sɔŋɔ maama wone to mo  

o ɡoa.*  
 

37 BAŊA WƐ laam ma ja Isarele tiina 

bam o nwoŋi Ejipti ne,  

ye ba zeŋe lu-nyenno de sabu-seŋa 

wonnu dedɛ ba ja viiri.  

Ba dwia yam maama wone 

nɔɔn-nɔɔno wo maŋe kwaɡa ne.  
38 Ba na viiri to,  

Ejipti tiina bam wo déem pwoli,  

ba ya na kɔre foone de-ba to ŋwaane.  
39 Wɛ ma kwei kunkwoŋo  

o ma o kwoli o nɔɔna bam.  

O ma daare o kwei min-voɡo  

o pa-ba,  

se tete ne ba taa jeɡe pwooni  

ba tetare ne.*  
40 Ba ma lwoori‑o se o pa-ba wodiu  

se ba di,  

ye o pa lwi jaane se yi-ba.*  

O ma daare o pa se bworobworo  

nwoŋi wɛyuu ne ko to ko pa-ba,  

se ba di ba su.  
41 O ta ma pa se peo kodwoŋi yare,  

ye na ta ba nwoŋi ba chuura.  

Na bam déem tole ba zo  

kaɡoa kam wone mo  

ba dura ne bu-tola mo tei.  
42 BAŊA WƐ déem na toŋe konto 

maama to,  

ko ye o na ɡuli ni-ɡwonim delo  

o na ke dedaane o tontoŋeno 

Abaraham to ŋwaane mo.  

43 BAŊA WƐ déem jaane o nɔɔna  

balo o na kuri to  

o ja o nwoŋi Ejipti ne.  

Ba nwoŋi konto  

ye ba leeni mo ba di ywoni,  

ba daare ba baɡe de wopwolo 

baŋa baŋa.  
44 O ma kwei dwi-ɡɛ tiina teene  

o pa o nɔɔna bam,  

ye ba laam jwoŋi nɔɔna bam teɡa 

kam ba tei,  

ba daare ba di ba wodiiru tem.  
45 Wɛ déem ke tento maama o pa-ba,  

se ba wane ba taa sɛ o nia yam mo,  

ye ba daare ba taa toŋe  

ba tɔɡe o bera yam maama.  
 

Pa-na dé tei BAŊA WƐ!  

Baŋa Wɛ lamma!  

1 Tei-na BAŊA WƐ!  
 

Pa se dé ke-na BAŊA WƐ lei,  

se o tiini o lamma.  

O swono kom wora mo taa wuu.  
2 Wɔ mo wó wane o lwoni  

BAŊA WƐ totoŋ-kamunnu tem?  

Wɔ mo yi se kotu wane o tei‑o  

se ko maŋe?  
 

3 Ko ná ye balo na toŋe cheɡa  

ba pa ba dwonna  

ye ba yɔɔre ba ke kolo na maŋe to,  

Wɛ wó ke zaane o ke ba yuu ne.  
4 Amo Tu BAŊA WƐ,  

nam ɡuli amo ɡula,  

ne n na boŋe se n ke n nɔɔna 

lanyerane tei to.  

Nmo ná tu se n jwoŋi-ba n yaɡe,  

se n ta‑n yei amo de ni ne.  
5 A laam wó tɔɡe de balo  

n na kuri to  

se a na yiɡa-veiŋa.  

A ta wó da a na wopwolo kolo  

n teo kom nɔɔna na nae to,  

ye a tɔɡe de n tete nɔɔna bam  

a taa jeɡe teera nmo ŋwaane.  
 

6 Debam ke wɛleera mo,  

ne dé nabaara bam de déem  

na ke tei to.  

Dé saɡe chwoŋa  

ye dé tiini dé toŋe lwarem.  
7 Dé nabaara bam déem na wo  

Ejipti ne to,  

ba yiɡa tera wo-kenkaɡela yalo  

nmo na ke to wone.  

Ba ma swei swono kolo  

nmo na jeɡe de-ba to ni ne.  

Ba déem na vei ba yi  

Nane-soŋo kom ni ne to,  



mo ba lɔɡe nmo kwaɡa ne.  
8 De konto maama de,  

Wɛ déem ta jwoŋi-ba mo o yaɡe  

o tete yere dem ŋwaane,  

se o wane o bere  

o dam-fɔrɔ kom na ye tei to.  
9 O ma baɡe Nane-soŋo kom pa se  

ko na bam pwɛ ba daare te-kora.  

O laam ma pa o nɔɔna bam  

nɔne te-kora kam baŋa ne  

ba bɛ na-fɔrɔ kom,  

ne ka na ye kaɡoa mo ba bɛ tei to.*  
10 O déem jwoŋi-ba o yaɡe  

balo na chuli-ba to jeŋa ne ,  

se ba dona daa yé taa jeɡe dam  

ba baŋa ne.  
11 Na-fwaaro tem déem jwoori  

te ke daane  

te pu ba dona bam maama.  

Ba dona bam wolowolo  

maa wo luɡi na bam wone.  
12 Konto kwaɡa ne  

o nɔɔna bam laam sɛ we  

o taane dem ye cheɡa mo,  

ye ba daare ba leeni ba tei‑o.*  
 

13 Ko déem nam wo dáane  

ye ba swei o na ke tei o pa-ba to.  

Ba daa wo sɛ  

se ba cheiɡi Wɛ bera yam.  
14 Ba maa na wo kaɡoa yuu ne to,  

ba fera yam déem ware ya ja,  

ye ba daare ba maŋe Wɛ ba nii.*  
15 Wɛ ma pa-ba ba na beeri kolo to,  

ye o ta kwei jawe-chɛɔ o woli da  

o ke ba yuu ne.  
16 Nɔɔna bam na puɡi ba vwoa  

kaɡoa wone to,  

ba déem jeɡe kazwe  

de Moses de Aron.  

Aron nam ye kaanem tu wolo BAŊA 

WƐ tete na kuri to.  
17 Konto ŋwaane mo teɡa kam  

déem yare belei  

ka pɔpɔ ka li Datan,  

ka daare ka suli Abiram  

de o kɔɡɔ kom.  
18 Mini déem mo to banto  

kwaɡa tɔɡena bam tetare ne,  

pa se de zwɛ puseŋ-nyena bam konto 

maama kula.*  
 

19 Ba na kɛ ba yi Sinayin peo kom to  

mo ba déem kwei luu  

ba mɔ na-mɔra nyenyeɡo  

ye ba daare ba zuli-ko.  
20 Konto to, ba déem nwoŋi 

Nenɔŋ-fɔrɔ Tu BAŊA WƐ kwaɡa 

ne  

ye ba pipiri ba zuli na-bala nyenyeɡo 

kom konto,  

de ka na ye varem wolo na done 

ɡaao to de.  
21-22 Ba déem swei ba Tu Wɛ wom 

swia,  

de o na ye wolo  

na jwoŋi-ba o yaɡe  

ye o ta ke wo-kamunnu Ejipti ne,  

de wo-kenkaɡela Nane-soŋo kom  

ni ne o pa-ba to.*  
23 Konto ŋwaane Wɛ boboŋa ma ja  

se o chɔɡe-ba.  

Wɛ tontoŋeno Moses nam zeɡe  

ba de Wɛ tetare laŋa ne,  

pa se o che Wɛ ban-zɔŋɔ kom  

se o daa yé chɔɡe-ba.  
 

24 Nɔɔna bam déem ta ma ɡwooni  

te-ywoŋa kalo Wɛ na laɡe  

o pa-ba to.  

Kokuri to, ba wo sɛ we Wɛ wó seene 

o ke o tɔɡe o ni dem.  
25 Ba maa maŋe ba vwoa yam wone  

ye ba poone Wɛ.  

Ba maa wo sɛ se ba ke  

BAŊA WƐ ni dem ne.  
26 Ko ma pa Wɛ seene o yia  

o du duuri we,  

o laɡe o pa ba te kaɡoa kam yuu ne,  
27 ye o daare o jaɡe ba kwaɡa kam  

o yaɡe dwi-ɡɛ tiina bam tetare ne,  

se ba te sa-teene wone.  
 

28 Wɛ nɔɔna bam déem ta kwei ba 

tete  

ba sale Baal-Peora jwoni dem yera 

ne mo.  

Ba ma tɔɡe ba di wodiiru telo  

ba na kaane ba pa chira to.  
29 Ba totoŋ-naɡa kam konto  

déem mo chuchuɡi Wɛ bane,  

ye o pa se jawe-chɛɔ to ba tetare ne.  
30 Finehase nam zaŋe o che chwoŋa  

se jawe-chɛɔ kom daa yé  

chɔɡe nɔɔna bam.*  
31 O keim dem konto ŋwaane mo  

Wɛ pɛ se o na cheɡa,  

o de o kwaɡa kam  

se ko taa vei wuu.*  
 

32 Ba déem ta na wo Meriba  

buli-yi dem seeni to  

mo ba daa ta chuchuɡi Wɛ bane.  

Ba keim dem konto  

déem jaane daanem mo de ba  

de pa Moses.  

33 Kokuri, o déem wo boŋe o yi  

ye o ta ta-yɔɔ,  

nɔɔna bam na pɛ o bane zaŋe to 

ŋwaane.  
 

34 Ba maa wo chɔɡe dwi-ɡɛ tiina balo  

déem na zoore te-ywoŋa kam 

wone to,  

ne BAŊA WƐ ya na pɛ-ba ni  

se ba ke tei to.  
35 Ba nam ɡwaane de dwi-ɡɛ tiina 

bam konto mo,  

pa se ba lɛɛre ba ke ba tɔɡe  

banto chullu tem.  
36 Ba déem ta tɔɡe ba kaane  

banto jwona yam,  

ye konto mo jaane chɔɡem  

ko ba ba yuni ne.  
37 Ba déem jeɡe ba tete bia mo  

ba kaane ba pa tanɡwana.  
38 Konto to, ba ɡo balo  

na wo maŋe se ba te to,  

de ba na kwei ba bia,  

bakeiri de busankane,  

ba ma ba kaane Kanaan tiina jwona 

yam tei to.  

Jana bam konto pɛ se ba ja  

ba teɡa kam mo ba chɔɡe.  
39 Ba ta ma biini ba tete  

de ba totoŋ-zɔɔna yam konto.  

Ba keina yam bere we  

ba daa ba jeɡe cheɡa de Wɛ.  
40 BAŊA WƐ ban-lom dem déem yɔɔre  

de zaŋe o nɔɔna bam baŋa ne mo,  

pa se o ve balo ya na ye  

o tete nyɔn-maɡe nyem to.  
41 O ma kwei-ba o ke  

dwi-ɡɛ tiina bam jeŋa ne.  

Balo na chuli-ba to mo  

laam di paare ba baŋa ne.  
42 Ba dona bam konto ma tiini  

ba bɛɛse-ba,  

de ba na di dam ba baŋa ne tei to.  
43 Kuni dedɛ mo Wɛ yeini o vere-ba  

ba dona jeŋa ne o yaɡe.  

Ba boboŋa nam jaane mo  

se ba lɔ Wɛ kwaɡa ne.  

Ko ma pa se ba buɡi ba jei  

ba wɛleera yam ŋwaane.  
44 Konto maama wone de,  

Wɛ nɔɔna bam na yeini  

ba keeri ba jare‑o to,  

o yiɡa ta wo ba yaara yam wone mo.  
45 O ma tɔɡe o ni-ɡwonim dem  

baŋa ne o duri ba ŋwaŋa,  

pa se o bane dem zuri  

o swono kom ŋwaane.  
46 O déem pɛ se balo na yeini  

ba wane-ba ba di to  

jeɡe ba yibwona mo.  
 

47 Dé Tu BAŊA WƐ, jan ja!  



Jwoŋi debam n yaɡe!  

Le debam dwi-ɡɛ tiina bam  

tetare ne n ke daane,  

se n pa dé jwoori dé tete teo kom.  

Dé laam wó ke nmo lei,  

n yere dem na ye wose to ŋwaane,  

ye dé daare dé taa tei‑m  

n nenɔŋ-fɔrɔ kom ŋwaane.  
 

48 Pa-na dé taa tei BAŊA WƐ wom  

na ye Isarele tiina Wɛ to!  

Wonto maŋe de tia mo  

ko zeɡe faŋa faŋa  

se ko taa vei wuu.  

Pa-na se nɔɔna maama ta we,  

“Ameena!”  
 

Tei-na BAŊA WƐ!*  

Lei Tɔnɔ 5  

Lei 107-150  

Baŋa Wɛ yɔɔre o nii o nɔɔna baŋa ne  

1 Pa se dé ke-na  

BAŊA WƐ lei, se o lamma.  

O swono kom wora mo taa wuu.  
2 BAŊA WƐ na vere balo  

o ja nwoŋi cham wone to  

jeɡe se ba taa tɛ ko taane jaja,  

o na jwoŋi-ba ba dona jeŋa ne to 

ŋwaane.  
3 Ba na jaɡe ba yi loɡo baŋa  

sapɛ sena sem to  

mo o laɡe-ba o ke daane  

o ja jwoori ba tete teo kom.  
4 Ba badwonna déem kare  

kaɡoa wone mo  

ba beeri yɔɔ yerane.  

Ba beeri chwoŋa ba ɡa  

se ba wane ba yi teo  

ye ba daare ba jeini ko wone.  
5 Kana dedaane na-nyɔm  

ma tiini ko chɛ-ba.  

Ba déem ɡɛ fee mo se ba te.  
6 Ba cham dem konto ŋwaane mo  

ba keeri ba jare BAŊA WƐ.  

O ma jwoŋi-ba o yaɡe  

ba wo-chechɔɡɔ kom wone.  
7 O ma ja-ba o de chwoŋa kalo  

na yɔɔre to wone,  

pa se ba vo ba yi teo kolo  

ba na wó taa zoore ko wone to.  
8 Ba jeɡe se ba taa ke BAŊA WƐ lei 

mo,  

o swono kolo na bá fɔɡe ko jei to 

ŋwaane.  

O ta yeini o toŋe wo-kenkaɡela  

o pa nabiina.  
9 O ɡoe nɔɔna na-nyɔm,  



ye o daare o pae kana na jeɡe balo to 

wo-laaro,  

se ba taa di ba sui.  
 

10 Ba badaara déem ye peena mo  

ba na vɔɡe-ba de cheɡero.  

Ba maa jei lim wone  

de wo-chechɔɡɔ.  
11 Kokuri to, ba déem ve  

Wɛ kwora kam mo.  

Ba maa jeɡe Yuu-tu BAŊA WƐ bera 

yam ba ɡwoona.  
12 O ma pa se ba yera chɛ  

de totoŋ-dɛɛra.  

Ba ma chɔɔle ba to teɡa ne  

ye nɔɔn-nɔɔno tera se o woli-ba.  
13 Ba cham dem konto ŋwaane,  

mo ba keeri ba jare BAŊA WƐ.  

O ma jwoŋi-ba o yaɡe  

ba wo-chechɔɡɔ kom wone.  
14 O ma ja-ba o nwoŋi lim delo  

na kwoli-ba to wone.  

O ma kɔ ba cheɡero tem o yaɡe  

se ba sii.  
15 Ba jeɡe se ba taa ke BAŊA WƐ lei 

mo,  

o swono kolo na bá fɔɡe ko jei to 

ŋwaane.  

O ta yeini o toŋe wo-kenkaɡela  

o pa nabiina.  
16 Ko ná ye ni bworru telo  

ba na mɛ channa ba ke  

ye te fɔɡe te pe teo kom to,  

BAŊA WƐ popoɡe-te o de teɡa ne.  

O ta daare o ja te luuru tem  

o kɔ o yaɡe.  
 

17 Nɔɔna bam badaara tɔɡe jworim 

mo.  

Ba déem nɛ cham dedɛ  

ba zwabania kikia  

de ba tusim ŋwaane.  
18 Ba daa ba laɡe wodiu se ba di,  

ye ko ɡɛ fee se ba te.  
19 Ba cham dem konto ŋwaane mo  

ba keeri ba jare BAŊA WƐ.  

O ma jwoŋi-ba o yaɡe  

ba wo-chechɔɡɔ kom wone.  
20 O ma toŋe o kwora se ka yi-ba,  

ye ba na ba yazura.  

O ma jwoŋi-ba toone jeŋa ne o yaɡe.  
21 Ba jeɡe se ba taa ke BAŊA WƐ lei 

mo,  

o swono kolo na bá fɔɡe ko jei to 

ŋwaane.  

O ta yeini o toŋe wo-kenkaɡela  

o pa nabiina.  
22 Ko maŋe se ba ja lei-keim pɛɛra  

ba ke kaanem ba pa‑o.  

Ba wó ɡuli o totoŋ-kamuna yam,  

ye ba daare ba leeni de wopwolo  

ya ŋwaane.  
 



23 Ba badaara déem diini nabwooru 

mo  

ba tɔɡe naneo kom wo ba via.  

Ba ma kare ba beeri  

na-fwaaro tem baŋa ne  

ye ba na nyɔɔre pipiu ŋwaane.  
24 Ba ma na BAŊA WƐ totoŋa yam  

na daɡa tei na-luŋa jei sem ne to.  
25 O yeini o pa ni  

ye vo-dɛɔ zaŋe ko fuli dedɛ.  

Na bam ma foore ba di baŋa,  

pa se na-ŋone jwoŋi  

naneo kom jei maama.  
26 Na bam ma dole nabwooru tem  

ba yaɡe wɛɛne,  

ye te jwoori te tu teɡa kuri kuri.  

Yuŋina bam vɔna ma pare,  

cham na tiini de ja-ba to ŋwaane  
27 Ba yeini ba kare ba jijiri mo  

ne sa-nyɔra na ke tei to  

Ba swa muri  

pa se ba yeiri ba na wó ke tei to.  
28 Ba cham dem konto ŋwaane mo  

ba keeri ba jare BAŊA WƐ.  

O ma vere-ba o yaɡe  

ba wo-chechɔɡɔ kom wone.  
29 O laam ma pa vo-dɛɔ kom  

maŋe da chemm.  

Na-ŋone sem de ya na fufuɡi to  

ke ziim.  
30 Yuŋina bam wo ma pwoli,  

ba na nɛ siu ba cham dem wone to 

ŋwaane.  

Wɛ ma ja-ba o ja o yi bubɛ delo  

ba ya na laɡe ba yi to.  
31 Ba jeɡe se ba taa ke BAŊA WƐ lei 

mo,  

o swono kolo na bá fɔɡe ko jei to 

ŋwaane.  

O ta yeini o toŋe wo-kenkaɡela  

o pa nabiina.  
32 Ko maŋe se ba vo ba zeɡe  

Wɛ nɔn-kɔɡɔ kom tetare ne  

ba zeiŋi o yere,  

se ba daare ba zuli‑o  

nakwa bam yiɡa ne.  
 

33 BAŊA WƐ déem mo pɛ se bwi we 

fase  

ye jei sem ji kaɡoa yerane.  

O ma pa se buli-yia na bam jei  

ye teɡa kam maama ko.  
34 Teɡa kalo ya na ke wodiiru 

lanyerane to ma ji  

teɡa kalo na ye yɛ yerane to mo,  

balo ya na zoore ka baŋa ne to  

puseŋa kikia ŋwaane.  
35 BAŊA WƐ nam ta pɛ  

se kaɡoa pipiri ka ji jei selo  

bwi na daɡa da to mo.  

Na dedɛ de buri ba buɡi te-kora.  
36 O ma ja balo kana na wɔe to  



o pa-ba jeiŋa jei  

teɡa kam konto baŋa ne.  

Ba ma bobo teo kuri  

se ba taa zoore ko wone.  
37 Ba ma va kare ba du wodiiru  

se wone,  

ye ba che kadwi  

se ba ma jeiri Vini teeni.  

Ba na duɡi kolo maama to  

ke wodiiru lanyerane.  
38 BAŊA WƐ maa swɛ ba swolim  

pa se ba kɔɡɔ kom puli dedɛ.  

Ba vara bam de daɡa  

ba maa vei yiɡa.  
 

39 Ba laam ta ma daare ba na cham  

de wo-chechɔɡɔ,  

ye ba dona bɛɛse-ba,  

pa se ba na ba chaveera.  
40 BAŊA WƐ nam pae se nɔn-yum  

di ba chaveera mo,  

ye o daare o pae ba kare kaɡoa  

yuu ne ba beeri yɔɔ yerane.  
41 Ko nam ná ye nabwona,  

o yeini o jwoŋi-ba o ja nwoŋi  

ba yaara yam wone.  

O maa pae ba dwi dem puli dedɛ  

ne pei-kɔɡɔ to.  
42 Nɔn-laaro mo nii ba na Wɛ kikia  

ye ba wo pwoli dedɛ.  

Puseŋ-nyena nia yam maama  

nam yɔɔre ya pu mo.  
 

43 Wolo maama ná ye swa tu,  

kotu jeɡe se o taa ɡuli  

kikia yam konto maama,  

se o yé swei BAŊA WƐ swono kom  

na wora taa wuu to ni ne.  

Wɛ wo debam tei ne  

David déem pane leiŋa kanto.  

1 Amo Tu Wɛ, a wo kom yɔɔre ko da 

nmo mo.  

Konto to, a laɡe a leeni lei  

a seini‑m de a wo maama.  
2 A ta wó kwei kwanno dwi dwi mo  

a ta se te kwori zaŋe baŋa baŋa.  

Teɡa ná poore,  

a wó zaŋe lela a leeni lei!  
3 BAŊA WƐ, a wó ke nmo lei  

nɔɔna bam maama yiɡa ne.  

A ta wó leeni lei a seini‑m  

loɡo baŋa dwi tiina maama tetare 

ne.  
4 N swono kom zeɡe mo taa,  

ye ko ɡeene ko di wɛyuu.  

Nmo na zeɡe n cheɡa wone tei to  

mo tiini ko yala se ko ɡaale 

kunkwonnu tem.  
5 Amo Tu Wɛ, pa n yere zaŋe  



wɛyuu maama ne!  

Pa se n nenɔŋ-fɔrɔ taa nae  

loɡo baŋa jei maama ne!  
6 Popo, leiri a wɛ-lworo kom.  

Kwei n dam-fɔrɔ kom  

n ma n jwoŋi debam n yaɡe.  

Konto to, n nɔn-swonnu tem  

wó taa tei ba tete.  
 

7 Wɛ zeɡe o tete diɡa kam ne mo  

o ta we:  

“Amo wó bere a dam jaja  

a chɛ chɛ Sɛkɛm laŋa kam,  

ye a daare a maŋe Sukofa bwolo kom  

a pɔɔre a pa a nɔɔna bam.  
8 Gilead laŋa kam ye amo nyem,  

ko ta woli de Manasɛ laŋa kam de.  

Efrayim maa nye de a yu-ɡwoŋo 

kom.  

Judah de maa nye de  

a paare nacheiɡa kam.  
9 Ko ná ye Moaba laŋa kam,  

dáane mo a laɡe a taa sane a je 

sem.  

A ta laɡe a dole a natere  

Edom teo kom seeni mo,  

se ko bere we a tei-ko.  

A kwora maa wó baɡe ka yaɡe  

Filisi tiina bam seeni,  

a na wane-ba a di to ŋwaane.”  
 

10 Wɔ nam mo wó ja amo o vo  

teo kolo na lɔɡe ko pe to wone?  

Wɔ mo wó ja-ne o vo  

o yi Edom teo kom?  
11 Debam Tu Wɛ, nmo nam nwoŋi  

dé kwaɡa ne mo na?  

Dé ná nwoŋi se dé kwaare jara,  

n daa‑n bá‑n tɔɡe dé yiɡa  

se dé vo na?  
12 Ja, woli debam  

se dé wane dé dona bam,  

se nabiina na jeɡe wolim delo to 

maama ba jeɡe kuri.  
 

13 Wɛ nam ná wo debam tei ne,  

dé wó wane dé dona bam dé di.  

Wonto wó nɔne-ba o meere  

o pa debam.*  

David wɛ-lworo zeinim ŋwaane  

1 Amo Tu Wɛ, nmo na maŋe se a taa 

tei‑m to,  

yé ta‑n ye chemm.  
2 Puseŋ-nyena de nɔn-ŋollo jeɡe amo 

kwaɡa mo ba chwoa.  

Ba maa fɔe vwa ba daŋe a baŋa ne.  
3 Sebaŋa ta-dwoa yerane mo  

ba mɛ ba ɡilimi-ne.  

A maa wo ke kolokolo  

ye ba daa ta jeɡe dedaane-ne.  
4 Ba maa zaɡe-ne ni-chɛɛre,  

de amo na duri ba ŋwaŋa  

tei maama to de.  

Amo nam ta wó taa lwoori Wɛ  

a pa-ba mo.  
5 A ná yeini a ke-ba lanyerane,  

ba wó jwoori ba ke-ne zonne.  

A ta ná jeɡe ba swono,  

ba maa wó ja puseŋa ba jeeri-ne.  
 

6 Nam beeri puseŋ-nyeno  

se kotu di a dono wom taane.  

Ta pa se o seba-nyeno zaŋe  

o saŋe‑o.  
7 Ba maa ná di o taane dem,  

se ba ta we, o toa.  

Kwei o wɛ-lworo tete  

se ko taa ye wɛleere.  
8 Pa se o ŋwea da yam ti lela.  

Ta pa se nɔɔno wodwoŋi  

leiri wonto yuu ne  

o taa toŋe o totoŋa yam.  
9 Sɛ se o bia ji botara mo,  

se o kaane wom de ji kadeim.  
10 Pa se o bia taa kare jei maama  

ba lwoori wodiu se ba di.  

Ba maa wó taa zoore  

di-dwonnu wone,  

ye ba yeini ba nwoŋi dáa ne  

ba lwoori wolim.  

11 Sɛ se o na di jene  

nɔɔno wolo tei ne to  

zaŋe o ba o jwoŋi a dono wom 

jejeɡero tem maama,  

se veira de ba ba vere o na yaare o 

na kolo maama to ba taa tei.  
12 Yé pa pwola se nɔɔn-nɔɔno  

duri kotu de o bia balo  

o na teɡe o daare to yibwona.  
13 Nam pa se o dwi dem maama 

saare,  

se dwi delo na saŋe to  

swei ba swia lela.  
14 BAŊA WƐ, yé fɔɡe n swei  

o nabaara bam na ke wɛleera yalo 

dwi maama to.  

Nam yé saare o nu tusim kɔtaa.  
15 Ta‑n ɡuli ba wɛleera yam konto 

taa,  

se n daare n pa se ba dwi dem  

daa yé taa jeɡe yere loɡo baŋa ne.  
16 Kokuri to, a dono wom yiɡa tera  

nabwona wone  

se o taa ke-ba lanyerane.  

O nam bɛɛse yiniɡa tiina  

de balo wo na chɔɡe to mo,  

pa ba vo ba te.  
17 O maa swoi se o taa sɔɔle lwarem  

o yaɡe o dwonna baŋa ne.  

Nam pa se sensɔle-balɔrɔ  

taa dɔɡe o tete yuu ne!  



O maa ba fɔɡe o laɡe se  

o ke zaane nɔɔn-nɔɔno yuu ne.  

Nɔɔn-nɔɔno de nam bá ke zaane  

kotu yuu ne!  
18 O me de sɔɔlem taane mo,  

nenɛɛne de ye ɡɔrɔ kolo  

o na jeɡe o zoore to.  

De maa nye de na balo  

o na yeini o nyɔa  

pa se ba tu o wo to,  

de nuɡa kalo o na mɛ  

o turi o yera to.  
19 Nam pa se o sensɔle-balɔrɔ kom  

meeli o yera,  

ne ɡɔrɔ kolo o na zo to.  

Pa se ko taa nye de kila  

kalo o na vɔɡa o teiŋa ne to.  
20 Ko ná ye balo na jeɡe amo kwaɡa  

ba chwo  

ye ba ta zaɡe-ne ni-chɛɛre to,  

BAŊA WƐ wó pa se ba jwoori  

ba na waarem konto dwoŋi.  
 

21 Yuu-tu BAŊA WƐ,  

nam da n yere dem ŋwaane  

n nii amo baŋa ne lanyerane.  

Jwoŋi-ne n yaɡe,  

n swono kolo na ye chekke to 

ŋwaane.  
22 Kokuri to, amo tiini a bwona mo 

laɡe-laɡe  

ye yiniɡa de jeɡe-ne.  

A bochare de maa tiini de di.  
23 A laɡe a jei lela mo,  

nenɛɛne lunluŋu na yeini ko ke tei 

dedaan-ni seeni to.  

Ba laɡe ba peili-ne ba yaɡe dáa ne,  

nenɛɛne kayera dwoŋi to.  
24 A nadwoona maa maɡe daane  

a kana na tiini ka wɔe to ŋwaane.  

A yera yam tiini ya buɡi,  

pa se ya daare kwi yerane mo.  
25 Balo na dwoni de amo to  

jeɡe-ne ba ɡwoona.  

Ba maa ná yeini ba na-ne,  

ba dole ba yuni tem mo  

amo ŋwaane.  
 

26 Amo Tu BAŊA WƐ, ba n zeini-ne!  

Da n swono kom ŋwaane  

n jwoŋi-ne n yaɡe.  
27 Pa se a dona bam na n dam dem,  

se ba wane ba lɔre we  

ko ye nmo mo woli-ne.  
28 Ba laam wó wane ba sɔɔle lwarem  

ba yaɡe amo yuu ne,  

se nmo nam wó ke zaane mo  

n ke a yuu ne.  

Ba ná boŋe se ba bɛɛse-ne,  

ba maa wó na ba chaveera.  

A nam wó di ywoni mo,  

a na ye nmo tontoŋeno to ŋwaane.  



29 Cheɡa to, chaveera wó di balo  

na jeɡe a kwaɡa kam ba chwo to.  

Kuri-nɔrɔ maa ye ɡɔrɔ kolo  

ba na wó zo to.  
 

30 A laɡe a puri a ni  

a tiini a ke BAŊA WƐ lei mo.  

A maa wó zeɡe nɔn-kɔɡɔ tetare ne  

a tei‑o.  
31 Kokuri to, o yeini o zeɡe nabwom 

jazem seeni se o woli‑o.  

O ta maa yeini o vere kotu o yaɡa  

balo na laɡe ba pa o to  

de o bora to jeŋa ne.  

Pɛ wolo Baŋa Wɛ na kuri to taane  

David déem pane leiŋa kanto.  

1 BAŊA WƐ taɡe  

de amo Teiru wom o we:  

“Ba n jeini amo jazem seeni,  

se amo laam wane n dona bam  

a ke nmo dam kuri ne  

se n ta‑n tei-ba.”*  
2 BAŊA WƐ wó pa n paare dam-fɔrɔ 

kom yale ko yi jei maama.  

Nmo wó di paare Zion ne  

ye n wane n dona bam  

na ɡilimi abam to.  

3 N ná zaŋe n nwoŋi de dam  

dɛ delo wone,  

nmo nɔɔna bam wó tɔɡe n kwaɡa  

de wopwolo  

Wɛ tete zwonnu tem yuu ne.  

Teɡa ná poore tetete,  

nmo nɔn-donno tem wó ba nmo tei,  

ne nyɔnɔ na yeini ko to  

zezeŋa ne tei to.  
 

4 BAŊA WƐ duɡi duuri mo  

ye o daa bá fɔɡe o za o ni.  

O taɡe o we, “Nmo wó ta‑n ye amo 

kaanem tu taa wuu,  

ne Melkizedeka faŋa faŋa  

na ye tei to.”*  
 

5 Dé Teiru Wɛ wom maa wo  

n jazem seeni.  

O ban-zɔŋɔ dɛ dem ne  

o wó wane pwa o de teɡa ne.  
6 O laɡe o di dwi-ɡɛ tiina bam taane,  

ye o waare-ba  

se ba twa bam mo faare  

teɡa kam jei maama ne.  

Ko ta ná ye loɡo baŋa maama pwa 

bam  

o laɡe o chochoɡe  

ba yu-kwoli sem mo.  

7 O ná wo chwoŋa yuu ne o via,  

bu-nɔɡɔ wó taa wora,  

ye o nyɔ na se o yera taa zura.  

Konto ŋwaane,  

o wó kwoni o yuu wɛɛne,  

ye o zeɡe de dam.  

Baŋa Wɛ totoŋ-kamuna yam taane  

1 Pa-na dé tei BAŊA WƐ!o  
 

Amo wó ke BAŊA WƐ lei  

de a wo maama  

Wɛ nɔn-kɔɡɔ kom tetare ne,  

ne nɔn-laaro ná jeeri daane.  
2 BAŊA WƐ tiini o toŋe  

totoŋ-kamuna dedɛ.  

Balo maama wo na pwoli  

de o kikia to  

wó taa boŋe ya boboŋa mo  

maŋa maama.  
3 O totoŋa yam jeɡe zula mo  

dedaane nenɔŋa.  

O na zeɡe o cheɡa wone tei to  

wó taa wora wuu.  
4 O na yɔɔre o ke  

wo-kenkaɡela yalo to,  

nɔɔna wó taa ɡuli ya ɡula.  

BAŊA WƐ ye zaane tu  

de yibwona tu mo.  
5 O maa pae balo na kɔre‑o to  

ba ni-wodiu.  

O na ɡwoni o ni de o nɔɔna bam tei 

to,  

o ta wó ke se ko tɔɡe de  

o ni-ɡwonim dem taa wuu.  
6 O déem kwei dwi-ɡɛ tiina  

ya na tei teɡa kalo to  

o pa o nɔɔna bam,  

se ba wane ba lɔre  

o na toŋe de dam tei to.  
7 O na yeini o ke totoŋa yalo to  

jeɡe cheɡa.  

Ya maa pae se cheɡa kam toŋa.  

O bera yam maama maŋe  

se nɔɔna taa tɔɡe-ya mo.  
8 Ya wó taa zeɡa  

se ko taa vei wuu.  

Ya maŋe se nɔɔna ke ba cheɡa  

dedaane-ya,  

se ba daare ba ke  

ya na bere tei to mo.  
9 Wɛ déem ke woŋo se o vere  

o nɔɔna bam o yaɡe.  

Ko ná ye ni delo  

o na ɡwoni de-ba to,  

o bá yiri-de kɔtaa.  

O yere dem yɔɔre de ye wose mo,  

ye de tiini de jeɡe foone dedɛ.  
 



10 Nabiina na kɔre BAŊA WƐ mɛ to,  

yi-poro de puli dáane mo.  

Balo maama na toŋe ba tɔɡe  

o bera yam to  

wó taa jeɡe yeino lanyerane.*  

Wɛ maŋe se nɔɔna taa tei‑o  

se ko taa vei wuu.  

112 

Wɛ woli nɔn-ŋona  

1 Pa-na dé tei BAŊA WƐ!p  
 

Nɔɔno wolo ná kɔre BAŊA WƐ  

ye o pae se Wɛ nia yam  

jeɡe ywoni ya pa‑o,  

Wɛ zaane wo kotu yuu ne lanyerane.  
2 O bia bam tete wó na yere  

teɡa kam baŋa ne.  

Wɛ wó yɔɔre o swɛ nɔn-ŋona  

dwi dem swolim.  
3 Kotu sɔŋɔ kom wó na jejeɡero  

dwi dwi.  

Nɔɔna maa bá fɔɡe ba swei  

o nɔn-ŋonne kikia ni ne.  
4 Ko ná ye balo na yɔɔre  

chwo-laao wone ba vei to,  

pwooni wó zeiŋi de pa-ba,  

de ba na maŋe ba wo  

lim jei wone to de.  

Ko wó ke konto ko pa nɔn-ŋom wolo 

maama  

na jeɡe nɔɔna yibwona  

ye o pae se cheɡa toŋa to.  
5 Ko ta ná ye wolo wo na ywomma  

pa se o jene wonnu mo  

o pa o dwonna,  

ye o totoŋe maama toŋe  

de tɔɡe de chwoŋa to,  

wonnu wó ke lanyerane  

te pa kotu mo.  
6 Nɔn-ŋom nam bá fɔɡe o seeri o to.  

Nɔɔna de bá swei o swia  

se ko taa vei wuu.  
7 Kwor-balɔrɔ nam ná yi‑o,  

o bá taa kɔre foone.  

O jeɡe baare mo  

ye o wo kom yɔɔre ko da BAŊA 

WƐ.  
8 O boboŋa maa zeɡe cheɡa kam 

wone  

ye foone ba jeɡe‑o.  

O laam maa wó ba  

o wane o dona o di.  
9 Kotu pɔɔre o wonnu  

o pa yiniɡa tiina zɛɛra mo.  

O nɔn-ŋonne dem wó taa wo  

o tei ne maŋa maama.  

O maa wó tiini o na dam,  

pa se nɔɔna zeiŋi o yere dem wɛɛne.  



10 Puseŋ-nyena wó na konto maama  

ye ba bana taa zaŋa ko ŋwaane.  

Ba maa wó done ba nwa  

lwia ŋwaane,  

ye ba taa buɡi ba jia.  

Puseŋ-nyena bam fera ná zo  

woŋo kolo maama,  

ba nam bá na-ko kɔtaa.  

113 

Baŋa Wɛ lamma!  

1 Pa-na dé tei BAŊA WƐ!q  
 

Abam balo na ye o tontoŋena to,  

tei-o-na!  

Tei-na BAŊA WƐ yere dem!  
2 Pa-na se dé tei BAŊA WƐ yere dem,  

ko zeɡe leile se ko taa vei wuu.  
3 Ko na zeɡe wɛ-puli seeni  

se ko vo ko yi wɛ-zoore seeni to,  

ko maŋe se jei maama nɔɔna mo  

taa tei BAŊA WƐ.  
 

4 BAŊA WƐ jeɡe dam mo loɡo baŋa  

teene dem maama baŋa ne.  

O nenɔŋ-fɔrɔ kom nae jaja mo  

wɛyuu kom maama ne.  
5 Debam Tu BAŊA WƐ dwoŋi tera.  

O maa jei o paare yituŋu kom baŋa 

ne wɛ-wɛ,  

6 ye wɛyuu de teɡa kam maama wo 

kuri kuri.  

O laam maa tiiri o nii  

o nae te maama.  
 

7 BAŊA WƐ yeini o zeini yiniɡa tiina 

mo  

pa se ba nwoŋi bworu wone  

ba na jeiŋa jei.  

O ta ma le nabwona  

tampuuri baŋa ne  

se ba wane ba na ba tete.  
8 O ma ja-ba o vo o jeini  

teo kom dedɛɛra tei ne,  

se nɔɔna taa neɡe-ba.  
9 Ko nam ná ye kadeɡa de,  

Wɛ wó pa kotu lo bia,  

se o wane o di ywoni  

o sɔŋɔ kom wone.*  
 

Pa-na dé tei BAŊA WƐ!  

114 

Wɛ na wo o nɔɔna tei ne tei to  

1 Wɛ déem le Isarele tiina bam na ye 

Jakob dwi tiina to  

Ejipti tiina bam jeŋa ne,  

pa se ba nwoŋi dwi-ɡɛ tiina bam 

konto tetare ne.  
2 Wɛ déem na ke konto to,  

o laam pɛ se Judah dwi tiina  

kateiri dem mo ji o wara-jei.  

O ma di paare Isarele tiina bam baŋa 

ne.  
 

3 Naneo kom déem nii ko na  

ko na ye tei to mo,  

ye ko tutwoni dáa ko daare pwola.  

Jɔdan buɡa kam de ma pipiri  

ka kɛ dáa.  
4 Peero tem de zwonnu tem  

déem ziziŋi mo,  

nenɛɛne pi-bale na faŋe wɛɛne  

tei to.  
5 Naneo, ta‑n tɛa, bɛ mo ke ye  

n tutwoni n daare pwola?  

Jɔdan buɡa kam,  

bɛ mo ye n pipiri n kɛ dáa?*  
6 Ko ta ná ye peero tem  

de zwonnu tem,  

bɛ mo ye abam de faŋe wɛɛne  

nenɛɛne pei to?  
 

7 Teɡa kam baŋa, ko nam maŋe  

se n yera taa sae mo,  

Wɛ na tu n tei to ŋwaane.  

Cheɡa to, Jakob dwi tiina Wɛ wom 

fɔɔre o twɛ nmo mo.  
8 Wonto déem pɛ se peo leiri  

ko ji chɔɡɔ.  

Peo kom tete ma ji buli-yi,  

pa na ta ba nwoŋi da.  

115 

Baŋa Wɛ yerane mo ye Wɛ chekke  

1 Ko dae debam mo  

maŋe de zula,  

se nmo, BAŊA WƐ yerane mo.  

Ko maŋe se nɔɔna taa tei  

nmo yere,  

nmo swono kom na ɡaale  

ye n ta jeɡe cheɡa to ŋwaane.  
 

2 Bɛ mo ye dwi-ɡɛ tiina bam  

bwei daane ba we,  

“Ba Wɛ wom bɛ?”  
3 Debam Tu Wɛ wom nam wo  

telaao ne mo.  

O maa toŋe kolo maama  

o wo na dɛ to.  
4 Ko nam ná ye banto jwona yam,  

ko ye lu-nyenno  

dedaane sabu-seŋa mo  

nabiina kwei ba mɔ-ya de ba jea.  
5 Ya maŋe ya jeɡe nia,  

ya nam ba ŋɔɔna.  

Ya ze jeɡe yia mo de,  

ya nam ba nae.  
6 Zwa mo ba jeɡa,  

ye ya ba ni kolokolo.  

Ya momwa de ba ni lwom.  



7 Ya ta jeɡe je,  

ye ya ware ya ma-se  

ya dwei wonnu.  

Ko ná ye ya nɛ sem,  

ya ware ya ma-se ya vo jei jei.  

Ya kwori bá wane sɔɔ se se ke.  
8 Balo maama na ke jwo-yɔɔro to  

wó ba ba taa nye de-ya.  

Balo de na ke ba wo-dedoa  

de-ya to wó ji nɔn-yɔɔro mo.  
 

9 Isarele nɔn-kɔɡɔ kom,  

ke-na á wo-dedoa  

dedaane BAŊA WƐ!  

Wonto mo ye á zeinnu  

ye o ta daare o cho abam.  
10 Aron dwi tiina bam,  

ke-na á wo-dedoa  

dedaane BAŊA WƐ!  

Wonto mo ye á zeinnu  

ye o ta daare o cho abam.  
11 Abam balo maama  

na kɔre BAŊA WƐ to,  

ke-na á wo-dedoa ded‑o!  

Wonto mo ye á zeinnu  

ye o ta daare o cho abam.  
 

12 BAŊA WƐ yeini o ɡuli debam ɡula  

pa se o swɛ debam swolim.  

Cheɡa to, o wó swɛ Isarele tiina bam 

swolim,  

ko fɔɡe ko dae Aron dwi tiina bam 

de.  
13 Balo maama na kɔre BAŊA WƐ to 

mo  

o laɡe o swɛ ba maama swolim,  

ba ná maŋe ba ye nabwona  

naa naduna mo de.  
 

14 BAŊA WƐ wó pa abam  

de á dwi dem puli dedɛ.  
15 O maa ye wolo na naane wɛyuu  

de teɡa baŋa to mo.  

Wonto wó swɛ abam swolim 

lanyerane.  
 

16 Wɛyuu kom maama  

ye BAŊA WƐ nyem mo.  

O nam kwei teɡa kam baŋa  

o ke nabiina jeŋa ne.  
17 Ko dae balo na teɡe to mo  

wae ba tei BAŊA WƐ.  

Ba nia nam meeri mo teɡa kuri ne.  
18 Se ko ná ye debam balo na ŋwe to,  

dé wó taa tei BAŊA WƐ,  

ko zeɡe leile se ko taa vei wuu.  
 

Pa-na dé tei BAŊA WƐ!r  

116 

Lei keim  

1 Amo swoi BAŊA WƐ  

o na yeini o cheiɡi-ne  

ye o sɛ amo wɛ-lworo kom to 

ŋwaane.  
2 O yeini o pore o zwa mo  

o ni amo ni taane.  

Mo kokuri, amo wó ware‑o  

se ko taa nii a ŋwea siseini.  
3 Toone déem kekare amo de vɔ.  

A maa kɔre foone  

churu veiŋa ŋwaane.  

Cham de wo-chechɔɡɔ yerane mo  

ya ye amo nyem.  
4 Amo laam ma kaase  

a bwoŋi BAŊA WƐ yere a we,  

“Ja, amo Tu BAŊA WƐ!  

Jwoŋi-ne n yaɡe!”  
 

5 BAŊA WƐ jeɡe ŋwaŋa de zaane mo  

o maa zeini nɔɔna.  

O tiini o duri nɔɔna yibwona.  
6 Ko ná ye nabwona,  

BAŊA WƐ yeini o cho-ba  

se ba yé to.  

Amo déem na tiini  

a wo cham wone to,  

o jwoŋi-ne o yaɡe.  
7 Amo wó ta a tete ne se a jwoori  

a sii de bochare-zuru,  

BAŊA WƐ na tiini o ke zaane  

o ke amo yuu ne to ŋwaane.  
 

8 Amo Tu BAŊA WƐ,  

nmo jwoŋi a ŋwea kam  

toone jeŋa ne n yaɡe.  

N chuɡi n jwoŋi-ne,  

se a daa yé keeri a ka yi-na  

se a ta yé seeri a to teɡa ne.  
9 Mo kokuri, amo wó taa jeɡe  

a ŋwea teɡa baŋa ne  

ye a kɔre BAŊA WƐ.  
10 A ta ke a wo-dedoa de Wɛ mo,  

ye a we, “Cham tiini de jeɡe-ne.”  
11 A boboŋa na vuɡimi to,  

a maa we,  

“Nabiina maama ye vwa-fɔra mo.”  
 

12 Bɛ mo amo bere a laɡe a kwei  

a pa BAŊA WƐ,  

de o na tiini o ke zaane  

o ke a yuu ne to?  
13 A na wó ke kolo to mo tento:  

Amo wó zeiŋi zoŋa mo  

de ka wo wo-nyɔɔro,  

a maa ke‑o lei o verem ŋwaane,  

ye a daare a bwoŋi o yere  

a maa zuli‑o.  
14 Amo wó vo a zeɡe BAŊA WƐ  

nɔn-kɔɡɔ kom tetare ne,  

se a ke kolo maama a na ɡwoni ni 

ded‑o we a wó ke to.  
 

15 Ko ná ye balo na jeɡe cheɡa  

de BAŊA WƐ to,  

ba dedoa ná teɡa,  



ko tiini ko jeɡe kuri ko pa‑o.  
16 Amo Tu BAŊA WƐ,  

a ye n tontoŋeno mo.  

Cheɡa to, a ye kabaa mo n sɔŋɔ ne.  

Nmo nam bwoli ŋone selo  

ya na vɔɡe-ne to.  
17 Amo wó ja lei-keim pɛɛre mo  

a ba a ke kaanem a pa‑m,  

ye a daare a bwoŋi nmo BAŊA WƐ 

yere a maa zuli‑m.  
18 Amo wó zeɡe BAŊA WƐ  

nɔn-kɔɡɔ kom tetare ne,  

se a ke kolo maama a na ɡwoni ni 

ded‑o we a wó ke to.  
19 Amo wó vo Jerusalem teo kom 

tetare ne,  

se a ke BAŊA WƐ lei  

o tete wara-jei sem ne.  
 

Pa-na dé tei BAŊA WƐ!s  

117 

Tei-na Baŋa Wɛ!  

1 Loɡo baŋa dwi tiina maama  

ba-na á tei BAŊA WƐ!  

Nabiina na nwoŋi  

teene delo maama wone to,  

zuli-o-na.*  

2 Kokuri to,  

Wɛ na jeɡe dé swono tei to  

tiini ko dana se ko ɡaale.  

O cheɡa zeɡem dem maa wó taa 

wora se ko taa vei wuu.  
 

Pa-na dé tei BAŊA WƐ!  

118 

Lei keim  

1 Pa se dé ke-na BAŊA WƐ lei, se o 

lamma.  

O swono kom wora mo taa wuu.  
 

2 Pa-na se Isarele tiina bam tɔɡe  

ba ta we:  

“O swono kom wora mo taa wuu.”  
3 Pa-na se Wɛ kaanem tu Aron dwi 

tiina bam de tɔɡe ba ta we:  

“O swono kom wora mo taa wuu.”  
4 Pa-na se balo maama na kɔre Wɛ to 

de tɔɡe ba ta we:  

“O swono kom wora mo taa wuu.”  
 

5 Amo wo ya na tiini ko pɛ to,  

a ma lwoori BAŊA WƐ.  

O ma sɛ a wɛ-lworo kom  

pa se a jwoori a na a tete.  
6 BAŊA WƐ mo zeɡe amo kwaɡa ne.  

Konto to,  

a daa bá taa kɔre foone.  



Nabiina laɡe ba ke amo bɛ mo?*  
7 Cheɡa ŋwaane to,  

BAŊA WƐ mo wo amo tei ne  

se o zeini-ne.  

Ko ná ye balo na chuli-ne to,  

ba laɡe ba to mo ye a nii-ba.  
 

8 Nɔɔno ná vei  

o dale BAŊA WƐ woro ne,  

konto ɡare o teena  

ná wo nabiina baŋa ne.  
9 Nɔɔno ná vei  

o dale BAŊA WƐ woro ne,  

konto ɡare o teena  

ná wo dedɛɛra baŋa ne.  
 

10 Dwi-ɡɛ tiina maama mo  

ya ɡilimi amo ba ke tetare ne.  

BAŊA WƐ yere dem dam ŋwaane  

amo nam wane-ba a yiɡi  

a de teɡa ne.  
11 Cheɡa ŋwaane to,  

ba yɔɔre ba ɡilimi-ne,  

ye a wane-ba a yiɡi a de teɡa ne,  

BAŊA WƐ yere dem dam ŋwaane.  
12 Ba yɔɔre ba meeli-ne mo  

nenɛɛne twe na meeli nɔɔna tei to.  

Ba nam jei mo lela  

nenɛɛne sabare selo  

mini na zwɛ to mo.  

A ma wane-ba a yiɡi a de teɡa ne,  

BAŊA WƐ yere dem dam ŋwaane.  
13 Ba ya tiini ba jeɡe-ne ba peena.  

Ko ma ɡɛ fee mo se a to teɡa ne.  

BAŊA WƐ nam yɔɔre  

o da o zeini-ne mo.  
 

14 BAŊA WƐ mo ye wolo na yeini  

o pa-ne dam  

ye o ta kwori o cho amo  

chamt wone.  

O maa ye wolo na jwoŋi-ne  

o yaɡe to.  
15 Cheiɡi-na! Wɛ nɔn-laaro tem  

zeɡe ba vwoa wone  

ba baɡe ywoni de wɔnɔ ŋwaane mo 

ye ba we:  

“BAŊA WƐ jazem dem mo  

toŋe wo-kamuna!  
16 Cheɡa ŋwaane to,  

BAŊA WƐ jazem dem jeɡe dam!  

O ma tɔɡe de baŋa ne  

o toŋe wo-kamuna!”*  
 

17 Amo bá te, a laɡe a taa ŋwe mo.  

Amo laam maa wó taa tɔɔle  

a bere nɔɔna  

BAŊA WƐ na ke  

totoŋ-kamuna yalo to.  
18 BAŊA WƐ ya tiini o pa  

ko chɛ a yera ne.  

De konto maama de,  

o wo pɛ se toone ja-ne.  
 

19 “Pore-na manchwoŋo ni dem  

á pa-ne  

se a zo Wɛ wara-jei sem  

mɛ nɔn-laaro na yeini ba zoore to.  

Se amo wó zo dáane mo  

a ke BAŊA WƐ lei.”  
20 “BAŊA WƐ wara-jei di-nia yam  

mo tento.  

Wɛ nɔn-laaro tem yerane mo  

jeɡe chwoŋa se ba tɔɡe da  

ba vo ba zuli‑o.”  
21 “Amo nam wó ke nmo BAŊA WƐ lei,  

nmo na sɛ a wɛ-lworo kom  

ye n jwoŋi-ne n yaɡe to ŋwaane.”  
 

22 Kandwɛ delo lɔra bam na ve to  

laam jwoori de ba de ji kandwɛ  

delo na pae diɡa kam damma to.  
23 Konto ye BAŊA WƐ keim mo.  

Ko maa ye wo-kenkaɡele  

ko pa debam.*  
24 Zem mo ye BAŊA WƐ  

totoŋ-kamuna dɛ dem!  

Pa-na se dé taa chaka de wopwolo  

de ŋwaane.  
25 Yuu-tu BAŊA WƐ,  

dé lwoori nmo tei ne  

se n jwoŋi debam n yaɡe!  

Pa se dé totoŋa taa vei yiɡa 

lanyerane!  
 

26 “BAŊA WƐ wó swɛ wolo na tu  

o yere ŋwaane to swolim.  

Debam zeɡe BAŊA WƐ  

wara-jei sem ne mo  

se dé ke o zaane dé yaɡe n yuu ne!”*  
27 BAŊA WƐ seene o ye  

debam Tu Wɛ wom mo.  

O maa pae pwooni taa wo  

dé tei ne.  

Konto to, di-na kuri á ma‑á zuli‑o!  

Kwei-na varem á vɔ de ŋone  

á ja á vo á lei  

kaanem bimbini dem nyea ne.  
 

28 Nmo mo ye amo Tu Wɛ wom.  

Amo wó ke nmo lei dedɛ.  

Cheɡa to, amo wó tei nmo yere  

pa se de zaŋe wɛɛne,  

n na ye amo Tu Wɛ to ŋwaane.  
 

29 Pa se dé ke-na BAŊA WƐ lei,  

se o lamma.  

O swono kom wora mo taa wuu.  

119 

Wɛ ni taane dem jeɡe wolim dedɛ  

Alef  

1 Balo na yɔɔre ba tɔɡe chwoŋa ye ba 

ba tusi to mo,  

Wɛ zaane wo ba yuu ne lanyerane.  

Banto yeini ba sɛ  

BAŊA WƐ nia yam mo chekke.  
2 Ko ta ná ye balo na toŋe  

ba tɔɡe Wɛ bera yam  

ye ba fɔɔre ba twɛ‑o  

de ba wo maama to,  

Wɛ zaane wo ba yuu ne.  
3 Banto ba sɛ ba toŋe lwarem kikia 

kɔtaa,  

ye ba nam yɔɔre ba tɔɡe  

Wɛ chwoŋa chekke mo.  
4 Nmo BAŊA WƐ maŋe n pa  

se n chullu tem mo tiɡi jaja.  

Ko maa jeɡe se nɔɔna taa toŋe  

ba tɔɡe-te maŋa maama.  
5 Pa se a totoŋ-naɡa taa tɔɡe  

nmo kwora na bere kolo to!  
6 Amo ná seene a yia  

se a taa sɛ n ni-kaana yam,  

chaveera bá ja-ne ya ŋwaane.  
7 A ná zamese n cheɡa taana yam,  

a laam wó taa tei‑m  

de a wo maama.  
8 Cheɡa to, amo wó taa sɛ  

a ke nmo nia yam mo.  

Yé ma n kwaɡa n ya amo.  

Bet  

9 Nɔn-doŋo wó ke tɛ mo  

se o ŋwea kam yɔɔre chwoŋa?  

O jeɡe se o taa cho o tete,  

ne nmo ni taane dem na bere  

se o ke tei to mo.  
10 Amo kwei a wo maama mo  

a kwaane se a fɔɔre a twɛ nmo.  

Nam yé pa se a ywori  

nmo ni-kaana yam kwaɡa ne.  
11 Amo kwei n ni taane dem mo  

a ke a bochare ne,  

se ko che-ne se a yé tusi  

a chɔɡe nmo yiɡa.  
12 BAŊA WƐ,  

nmo maŋe dedaane tia mo!  

Bere-ne se a lɔre n nia yam chekke.  
13 Amo jeɡe n chullu telo  

n na pɛ debam to mo  

a yeini a tɛ a bere nɔɔna jaja.  
14 Amo tiini a di ywoni mo  

n bera yam ŋwaane,  

ne ya pɛ a ye nadum mo tei.  
15 A wó taa jeɡe n chullu tem  

a boboŋa ne,  

se a daare a tɔɡe n nɛ-bwora kam 



chekke.  
16 A maa wó pa se n nia yam  

taa jeɡe ywoni ya pa-ne,  

se a daa yé swei n taane dem swia.  

Gimel  

17 Amo Tu, a lwoori‑m  

se n ta‑n ke lanyerane n pa-ne.  

Amo laam maa wó taa jeɡe ŋwea  

ye a sɛ a tɔɡe n taane dem  

na bere tei to.  
18 Pa se a yia puri,  

se a wane a lɔre wo-kenkaɡela  

yalo n taane dem na bere to.  
19 Amo ye veiru mo loɡo baŋa ne.  

Yé seiɡi n ni-kaana yam amo tei ne,  

se a yé wane a lɔre-ya.  
20 Maŋa maama wone n bera yam 

tiini ya jeɡe fera mo ya pa-ne.  
21 Ko ná ye balo na bere ba tete 

kamunim to,  

nmo yeini n waare-ba mo.  

Sensɔle-balɔrɔ maa wo ba yuu ne,  

ba na ve nmo ni-kaana yam to 

ŋwaane.  
22 Yé pa se ba toro naa ba yu-yaalem  

yi amo,  

kokuri to, amo sɛ a tɔɡe  

nmo bera yam mo.  
23 Pa-bia tete ná maŋe ba beeri 

chwoŋa  

se ba chɔɡe-ne mo de,  

amo ta wó taa jeɡe n nia yam  

a boboŋa ne.  
24 Nmo bera yam mo tiini  

ya pae amo na ywoni.  

Ya maa bere-ne chwo-laao  

se a taa tɔɡa.  

Daleta  

25 Amo laam to teɡa ne,  

ye toone laɡe de ja-ne.  

Nam tɔɡe n ni dem baŋa ne  

n pa a jwoori a na ŋwea.  
26 A taɡe a ŋwea na ye tei to maama  

a bere‑m,  

ye nmo de leiri a taane dem.  

Laam nam bere-ne n nia yam 

lanyerane.  
27 Woli-ne se a wane a ni  

n chullu tem kuri,  

se ko pae a taa boŋe  

n totoŋ-kenkaɡela yam boboŋa.  
28 Amo wo-chechɔɡɔ kom  

mo laɡe ko ɡo-ne.  

Nam tɔɡe n ni dem baŋa ne  

n pa a jwoori a na dam.  
29 Pa se a nwoŋi vwa dwi maama 

wone,  

se n daare n tɔɡe n zaane dem baŋa 

ne  

n pa a taa yei nmo nia yam.  



30 Amo kuri se a taa zeɡe de cheɡa 

mo a pa‑m.  

A ta maa yeini a ɡuli  

nmo chullu tem ɡula.  
31 Amo Tu BAŊA WƐ,  

amo sɛ a tɔɡe n bera yam mo.  

Yé pa chaveera di amo!  
32 Amo seene a yia mo se a ke  

n ni-kaana yam na bere kolo to.  

Konto to, woli-ne  

se a ni ya kuri lanyerane.  

Hee  

33 Amo Tu BAŊA WƐ, bere-ne  

se a wane a lɔre n nia yam kuri.  

Amo ba laɡe se a lɔ ya dedoa tete 

kwaɡa ne.  
34 Nam pa se a yi poore,  

se a wane a sɛ nmo ni taane dem.  

Amo zeɡe se a yɔɔre a tɔɡe-de  

de a wo maama mo.  
35 Pa n ni-kaana yam taa bere-ne 

chwoŋa se a taa via.  

Kokuri to, amo tiini a ni  

ya ywoni lanyerane.  
36 Pa se a boboŋa taa tɔɡe n bera 

yam,  

se a fera yé zo jejeɡero wone.*  
37 Dɔne amo yia wo-yɔɔro baŋa ne.  

Pa se a na ŋwea n chwoŋa kam 

tɔɡem ŋwaane.u  
38 Amo Tu, a ye n tontoŋeno mo.  

Nam ke n na ɡwoni ni se n ke kolo  

ye n pwooli se n ke tei  

de balo na kɔre nmo to.  
39 A kɔre foone de balo na jeɡe-ne  

ba yaale to mo.  

Yé pa a na chaveera ba ŋwaane.  

Kokuri nmo tete ni taane dem lana 

dedɛ.  
40 Nii a na tiini a laɡe  

se a taa tɔɡe n chullu tem tei!  

Tɔɡe n cheɡa kam ŋwaane  

n pa a ŋwea jwoori ka na dam.  

Wawu  

41 Amo Tu BAŊA WƐ,  

pa n swono kom yi amo,  

se n daare n jwoŋi-ne n yaɡe,  

ne n na ɡwoni ni se n ke tei to.  
42 Konto wó pa se a wane a leiri  

balo na jeɡe-ne ba twe to,  

a na ke a cheɡa n taane dem wone to 

ŋwaane.  
43 Yé pa se n cheɡa taane dem jei  

amo ni ne,  

se a teena maama wo  

nmo bora borem dem ne mo.  

44 Amo laɡe se a taa sɛ nmo nia yam 

maŋa maama mo  

se ko taa vei wuu.  
45 Amo laam vei mo  

ye kolokolo ba daane-ne,  

a na tiini a laɡe n chullu tem to 

ŋwaane.  
46 A ta wó taa tɛ n bera yam a bere 

pwa,  

ye chaveera bá ja-ne ya ŋwaane.  
47 Amo wo mo pwoli dedɛ  

de nmo ni-kaana yam,  

a na tiini a swoi-ya to ŋwaane.  
48 Cheɡa to, a swoi n nia yam  

ye a neɡe-ya lanyerane.  

A maa wó taa boŋe ya wone mo zii.  

Zayin  

49 Yé zaŋe n swei ni delo n na tiŋi  

de amo wolo na ye n tontoŋeno 

to,  

se a teena maama wo dáane mo.  
50 A ná wo cham wone,  

n ni taane dem yeini de pa  

a bochare peini teɡa ne mo,  

ye a ŋwea jwoori ka na dam.  
51 Baneɡero nyena jeɡe amo mo  

ba ke ba mɔna.  

Amo nam wo sɛ se a yaɡe  

n nia yam tɔɡem.  
52 Amo Tu BAŊA WƐ,  

nmo chullu tem maŋe te wora mo  

se ko nwoŋi faŋa.  

A ná yeini a ɡuli te ɡula,  

te pae a bochare tiɡi teɡa ne mo.  
53 Amo wo mo wiira dedɛ  

dedaane puseŋ-nyena bam  

na ve n nia yam to.  
54 A ná zoore mɛ maama loɡo baŋa 

ne,  

a yeini a leeni wopwolo lei mo  

nmo bera yam ŋwaane.  
55 BAŊA WƐ, a ta ná yeini a peini tete 

ne,  

a ɡuli n yere dem ɡula mo.  

Konto to, a laɡe a taa tɔɡe n nia yam.  
56 Amo na yeini a ke tei to mo tento:  

a yɔɔre a sɛ a tɔɡe n chullu tem mo.  

Het  

57 BAŊA WƐ, nmo yerane mo ye wolo  

na maŋe de amo to.  

A boboŋa jaane se a taa tɔɡe  

n nia yam mo.  
58 A nam lwoori‑m  

de a wo maama mo  

se n yiɡa taa wo a wone.  

Tɔɡe n ni dem baŋa ne  

n pa n zaane taa wo a yuu ne.  
59 Amo maane a nii  

a ŋwea na ye tei to,  

pa se a yɔɔre a pipiri  



a tɔɡe n bera yam.  
60 A seene a yia mo ye a ke lela  

se a taa sɛ n ni-kaana yam.  
61 Puseŋ-nyena kwaane mo  

se ba soɡe-ne se a tusi,  

ne ba vɔɡe-ne mo de ŋone  

ba ja tei to.  

Amo nam bá swei nmo nia yam ni 

ne.  
62 Tete-koro ne mo a yeini a zaŋe  

se a ke nmo lei dedɛ,  

nmo chullu tem na zeɡe  

cheɡa baŋa ne to ŋwaane.  
63 Ko ná ye a yuudwonna balo  

a na tɔɡe de-ba to,  

banto kɔre nmo mo  

ye ba ta sɛ n chullu tem.  
64 BAŊA WƐ, nmo swono kom mo  

yi loɡo baŋa jei maama.  

Konto to, bere-ne se a wane  

a lɔre n nia yam.  

Tet  

65 Amo Tu BAŊA WƐ,  

a ye n tontoŋeno mo.  

Nmo seene n tɔɡe n ni dem baŋa ne  

n ke lanyerane n pa-ne.  
66 Nam pa se a taa jeɡe yiyiu  

dedaane swa  

se a wane a tɔɡe chwo-laao.  

Kokuri to, amo pɛ n ni-kaana yam 

cheɡa mo dedɛ.  
67 Maŋa kalo nmo ta na  

wo korese-ne to,  

a kare a tusi chwoŋa mo.  

Leile konto amo laam yɔɔre a sɛ  

n ni taane dem mo.  
68 Nmo tiini n lamma,  

ye n keina de lana dedɛ.  

Konto to, bere-ne se a lɔre  

n nia yam chekke.  
69 Baneɡero nyena yeini ba fɔ vwa mo  

ba daŋe a yuu ne.  

Amo nam ta wó taa tɔɡe nmo chullu 

tem mo de a wo maama.  
70 Banto boboŋa jei mo  

ye ba ba jeɡe yibwona.  

Ko nam ná ye amo,  

a tiini a di ywoni n nia yam 

ŋwaane.  
71 Amo na nɛ koresem delo to  

tiini de woli-ne dedɛ,  

de ko na pɛ a zamese  

n bera yam to ŋwaane.  
72 Nia yalo nmo na bere debam to  

tiini ya jeɡe kuri ya pa-ne,  

ya dwoi sabu-seŋa  

de lu-nyenno maama.*  

Yod  

73 Nmo jea mo naane amo,  

ye ya fɔɡe ya pa a zeɡa.  

Konto to, pa a yi poore  

se a wane a ni  

n ni-kaana yam kuri.  
74 Balo dwi maama na zuli nmo to  

ná nɛ amo, ba wo wó pwoli,  

de amo teena na wo nmo taane dem 

wone to ŋwaane.  
75 BAŊA WƐ, amo yei we  

nmo na yeini n boŋe n ja  

kolo maama to  

ye chekke mo.  

Nmo na korese-ne tei to  

yɔɔre ko jeɡe cheɡa.  
76 Pa n swono kom yi amo  

se a bochare laam peini teɡa ne  

ne n na tiŋi n ni se n ke tei  

n pa amo wolo na ye  

n tontoŋeno to.  
77 Ta pa n yibwona yi amo  

se a wane a na ŋwea chekke.  

Kokuri to, a tiini a di ywoni  

n nia yam ŋwaane.  
78 Pa baneɡero nyena bam  

di chaveera,  

se banto fɔɡe vwa mo  

ba ma chɔɡe-ne.  

Ko nam ná ye amo,  

amo wó taa ɡuli  

n chullu tem ɡula mo.  
79 Pa se balo na kɔre nmo to  

fɔɔre ba yi amo tei,  

se ba wane ba me de nmo bera yam.  
80 Pa se a yɔɔre a taa tɔɡe  

nmo nia yam ye tusim tera.  

Konto baŋa ne, chaveera bá di amo.  

Kaf  

81 Amo yɔɔre a nii mo  

se n vere-ne n yaɡe.  

A teena maama de maa wo  

nmo taane dem baŋa ne.  
82 A kwaane a nii mo se a na we  

ni delo n na tiŋi to  

seene de ji cheɡa, ye a ɡa.  

Maŋa kɔ mo nmo wó ba  

n zeini-ne,  

se a bochare peini teɡa ne?  
83 Amo yera yam kwaare mo  

nenɛɛne lɔa na koɡe tei to.  

De ko de, amo ta wo swei  

n bera yam ni ne.  
84 Amo Tu Wɛ,  

amo wó taa cheiɡi‑m taa  

se ko vo ko maŋe yei ne mo?  

Ko ná ye balo na jeɡe-ne ba daana to,  

maŋa kɔ mo nmo wó zaŋe  

n waare-ba?  
85 Baneɡero nyena bam yeini  

ba ve nmo nia yam mo,  

ye ba boŋe se ba ja-ne,  

ne ba na koɡe ɡwoŋo  



se a to ko wone tei to.  
86 Nmo ni-kaana yam maama  

ye se dé pa-ya cheɡa mo.  

Nam ba n zeini-ne,  

se nɔɔna tɔɡe vwa baŋa ne mo  

ba bɛɛse-ne.  
87 Ko ya ɡɛ fee yerane mo  

se ba ɡo-ne.  

Amo maa wo dole nmo chullu tem  

a yaɡe.  
88 Nam da n swono kom ŋwaane  

n pa se a taa jeɡe a ŋwea  

ye a toŋe a tɔɡe  

n bera yam maama.  

Lameda  

89 BAŊA WƐ, nmo ni taane dem  

wó taa jeɡe kuri taa wuu  

wɛyuu jei maama ne.  
90 Dwi dedwe wó kɛ,  

se dedwoŋi de saŋe de ba.  

Nmo nam zeɡe n cheɡa wone mo  

taa wuu.  

Nmo ta ke teɡa kam baŋa  

se ka taa wora taa wuu.  
91 De zem maama  

nmo nia yam ta jeɡe kuri.  

Wonnu maama de jeɡe  

se te taa toŋe te pa‑m mo.  
92 Amo ya ná wo di ywoni  

nmo nia yam tɔɡem ŋwaane,  

tento wɛɛne yaara ya wó ɡo-ne.  
93 Amo ba laɡe a fɔɡe a swei  

nmo chullu tem swia,  

tento na pɛ se a ŋwea ke dam to 

ŋwaane.  
94 Jwoŋi-ne n yaɡe,  

se a ye nmo nɔɔno mo.  

A maa tiini a neɡe n chullu tem.  
95 Puseŋ-nyena bam beeri chwoŋa mo  

se ba ja amo ba ɡo.  

Amo nam wó taa jeɡe n bera yam  

a boboŋa ne mo.  
96 Amo nɛ we  

woŋo maama wó ba ko kɛ,  

ko ná maŋe ko lamma tei de.  

Nmo ni-kaana yam nam jaɡe  

jei maama ne mo,  

ye ya ba jeɡe siseini.  

Mem  

97 Nii amo na swoi n nia yam tei!  

Amo jeɡe ya boboŋa mo  

dɛ dem maama wone.  
98 Nmo ni-kaana yam mo pae  

a jeɡe swa a dwoi a dona maama,  

a na jeɡe ya boboŋa  

maŋa maama to ŋwaane.  
99 A maa jeɡe yi-poro a dwoi  

balo na jeɡe-ne ba zamese to tete,  

a na yeini a ɡuli n bera yam ɡula to 

ŋwaane.  



100 Amo yi poore se ko dwoni  

nɔn-kwe tete de,  

a na toŋe a tɔɡe n chullu tem to 

ŋwaane mo.  
101 Amo ba sɛ se a taa tɔɡe  

lwarem chwoŋa,  

pa se a taa ke n ni taane dem  

na bere kolo to.  
102 Amo wo pipiri a lɔ  

n nia yam kwaɡa ne,  

nmo tete na bere-ne  

se a lɔre ya kuri to ŋwaane.  
103 Nmo ni taane dem tiini  

de ywomma de pa-ne,  

se ko dwoni tooro na sona tei to!  
104 Nmo chullu tem pae  

a yi poore lanyerane.  

Mo kokuri amo laam chuli  

chwoŋa kalo maama  

na ye vwa chwoŋa to.  

Nun  

105 Nmo taane dem mo yeini  

de pa-ne pwooni pa a vei de 

wone,  

ne min-zwoŋo na nye  

pwooni chwoŋa ne tei to.  
106 Amo maŋe a du duuri mo we  

amo wó toŋe a tɔɡe n nia yam  

de ya na yɔɔre ya jeɡe cheɡa tei 

to.  

Amo bá yiri a ni dem konto.  
107 Amo Tu BAŊA WƐ,  

cham tiini de zo-ne dedɛ.  

Konto to, tɔɡe n ni dem baŋa ne  

n pa a ŋwea jwoori ka ke dam.  
108 BAŊA WƐ, sɛ se n jwoŋi  

a wo-ywoŋo pɛɛra yam,  

a na laɡe a ma-ya a zuli nmo to 

ŋwaane.  

Nam ta bere-ne n chullu tem.  
109 A yeini a dole a ŋwea kam mo a 

yaɡe,  

ye a daa ta ba swei n nia yam 

swia.  
110 Puseŋ-nyena bam kwaane mo  

se ba ja-ne,  

ne ba tiŋi kalanchoɡo mo tei.  

Amo nam wo pipiri a lɔ  

n chullu tem kwaɡa ne.  
111 Nmo bera yam wó taa jeɡe lonne  

ya pa-ne taa wuu.  

Yanto mo pae a di ywoni lanyerane.  
112 Amo yɔɔre a boŋe a ja mo we  

amo wó taa tɔɡe n nia yam  

na bere kolo to taa  

se a ŋwea ba ka ti.  

Sameka  

113 Ko ná ye balo na jeɡe  

boboŋa yalei to,  



amo yeini a chuli-ba mo.*  

Amo ta ma daare a ja  

se a taa swoi n nia yam.  
114 Nmo mo ye amo dalem jei.  

Nmo ta ma‑n cho-ne cham wone.  

Nmo taane dem yerane wone mo  

amo teena wora.  
115 Abam balo na ke lwarem  

á daŋe a yuu ne to,  

laɡe-na jei da a yiɡa ne!  

Kokuri a boboŋa maŋe ya ja  

se a taa tɔɡe ni-kaana yalo  

amo Tu Wɛ wom na pɛ-ne to mo.  
116 BAŊA WƐ, da n ni dem ŋwaane  

n pa a ŋwea na dam.  

Amo teena na wo nmo tei ne to,  

yé pa se chaveera di-ne ko ŋwaane.  
117 Fɔɡe n ta‑n jeɡe-ne mɔpe,  

se cham yé yi-ne.  

Konto mo wó pa se amo yiɡa taa wo  

n nia yam wone maŋa maama.  
118 Ko ná ye balo na yeini ba lɔ  

n nia yam kwaɡa ne to,  

n yɔɔre n ve-ba mo.  

Ba boboŋa maama  

ye vwa yerane mo.  
119 Nmo nii puseŋ-nyena balo maama  

na wo teɡa baŋa ne to  

se ba taa ye weeru mo n yiɡa ne.  

Mo kokuri amo swoi n bera yam.  
120 Amo yera mo tiini ya sae  

a na kɔre foone de nmo to 

ŋwaane.  

Nmo na di nɔɔna taane tei to  

maa pae a fona dedɛ.  

Ayin  

121 Amo ke kolo na lamma  

ye ko jeɡe cheɡa to mo.  

Yé yaɡe-ne se a to  

balo na bɛɛse-ne to jeŋa ne.  
122 Amo ye n tontoŋeno mo.  

Ta‑n zeɡe n pa-ne,  

se lanyerane yi amo.  

Yé sɛ se baneɡero nyena bam  

taa bɛɛse-ne.  
123 Amo kwaane a nii mo taa  

se n vere-ne n yaɡe,  

se ni delo nmo na tiŋi to  

seene de ji cheɡa.  
124 Da n swono kom ŋwaane  

n ba n woli amo  

na ye n tontoŋeno to.  

Bere-ne se a wane a lɔre  

n nia yam chekke.  
125 Ta pa a yi poore  

se a wane a lɔre n bera yam,  

a na ye n tontoŋeno to ŋwaane.  
126 BAŊA WƐ, maŋa kam yi  

se n zaŋe n ke keim,  



nɔɔna na ve n nia yam to ŋwaane.  
127 Cheɡa to, amo tiini a swoi  

n ni-kaana yam.  

Ya jeɡe kuri ya dwoi sabu-seŋa,  

ne ka ná maŋe ka lana tei de.  
128 Konto ŋwaane a yeini a tɔɡe  

n chullu tem maama mo.  

Amo ta chuli chwoŋa kalo maama  

na ye vwa chwoŋa to.  

Pei  

129 Nmo bera yam ye  

berem-kenkaɡela mo.  

Mo kokuri a yɔɔre a tɔɡe-ya.  
130 Nɔɔna ná tu ba lɔre  

n taane dem kuri,  

ba wó na pwooni  

se ko pa ba yia puri.  

De ta pae nayeiri-nyena jaane swa.  
131 Amo tiini a jeɡe  

nmo ni-kaana yam fera,  

nenɛɛne na-nyɔm mo jeɡe-ne to.  
132 Ja, nii amo seeni  

se n duri a yibwona,  

ne n na yeini n ke tei  

n pa balo na zuli nmo yere to.  
133 Tɔɡe n ni dem baŋa ne  

n pa se a yɔɔre a tɔɡe chwoŋa.  

Yé sɛ se wɛleera na dam  

amo baŋa ne.  
134 Ko ná ye balo na jeɡe-ne ba bɛɛsa 

to,  

jwoŋi-ne ba jeŋa ne n yaɡe,  

se a wane a taa sɛ n chullu tem.  
135 Pa n yibia jeeri amo seeni  

se n ke-ne zaane,  

a na ye n tontoŋeno to ŋwaane.  

Bere-ne se a wane a lɔre  

n nia yam chekke.  
136 Amo kane yi-na mo bare-bare,  

a na nɛ nɔɔna na ve  

n nia yam tɔɡem to ŋwaane.  

Tesade  

137 BAŊA WƐ,  

nmo jeɡe cheɡa lanyerane.  

Nmo chullu tem de yɔɔre  

te tɔɡe chwoŋa mo.  
138 Nmo na pɛ debam bera yalo  

se dé taa tɔɡe to  

tiini ya ye chekke mo,  

ye ya maŋe se dé sɛ-ya.  
139 Ko tiini ko daane-ne mo  

dedaane a dona bam na swei  

nmo taane dem swia to.  
140 Nmo ni taane dem tiini de jeɡe 

kuri.  

Amo wolo na ye n tontoŋeno to  

tiini a swoi-de dedɛ.  
141 Amo tiini a muri  

ye nɔɔna jeɡe-ne ba ɡwoona.  

Amo nam ba fɔɡe a swei  



n chullu tem ni ne.  
142 Nmo na zeɡe n cheɡa wone tei to  

wó taa wora mo taa wuu.  

Nmo ni-kaana yam de yɔɔre  

ya ye chekke mo.  
143 Yaara de cham mo to amo baŋa 

ne.  

Nmo ni-kaana yam nam pae  

a di ywoni dedɛ.  
144 Nmo bera yam yɔɔre ya ye  

cheɡa mo se ko taa vei wuu.  

Pa se a yi poore lanyerane  

se a wane a na ŋwea chekke.  

Qofa  

145 Amo Tu BAŊA WƐ,  

amo keeri a jare nmo  

de a bochare maama!  

Nam leiri a wɛ-lworo kom,  

se a wane a taa tɔɡe n nia yam.  
146 Ja, jwoŋi-ne n yaɡe  

ne a na lwoori‑m tei to,  

se a taa ke a tɔɡe n bera yam.  
147 Amo yeini a dɔ a zaŋe  

ye teɡa ta wo poore,  

se a lwoori zeinim nmo tei ne.  

A kwei a teena a daŋe  

n taane dem baŋa ne mo.  
148 Tete dem maama wone  

dɔɔm ba tui a yia ne,  

ye a boboŋa yɔɔre ya wo  

n ni taane dem wone mo.  
149 BAŊA WƐ, da n swono kom ŋwaane  

n cheiɡi a wɛ-lworo kom.  

Ta tɔɡe n cheɡa chwoŋa baŋa ne  

n pa a ŋwea jwoori ka na dam.  
150 Balo na swoi puseŋa kikia to  

laam twɛ amo mo  

se ba ke-ne zonne.  

Banto yiɡa bere ka tera de n nia yam.  
151 Ko nam ná ye nmo, BAŊA WƐ,  

nmo wo amo tei ne mo.  

Nmo ni-kaana yam maama  

maa yɔɔre ya ye chekke.  
152 Ko na zeɡe faŋa faŋa to  

mo a maane n bera yam wone we  

n pɛ ya zeɡe mo taa wuu.  

Resa  

153 Nii cham na tiini de jeɡe-ne tei to  

se n daare n vere-ne n yaɡe.  

Kokuri to, amo ba swei  

nmo nia yam swia.  
154 Zaŋe n zeɡe a kwaɡa ne  

se n ŋɔɔne n pa-ne,  

ye n daare n jwoŋi-ne n yaɡe.  

Tɔɡe n ni taane dem baŋa ne  

n pa a na ŋwea.  
155 Puseŋ-nyena bam bá fɔɡe  

ba na verem,  

ba yiɡa na tere n nia yam wone to 

ŋwaane.  



156 BAŊA WƐ, nmo tiini n ye yibwona 

tu.  

Tɔɡe n chwo-laaro tem ŋwaane  

n pa a ŋwea jwoori ka na dam.  
157 Amo dona bam de balo  

na bɛɛse-ne to mo tiini ba ɡaale.  

De konto maama de  

amo ba ywori a daare nmo bera yam.  
158 Ko ná ye balo na nwoŋi  

n cheɡa kam kwaɡa ne to,  

amo chuli-ba mo,  

ba na ve n ni taane dem to ŋwaane.  
159 BAŊA WƐ, nii amo na swoi  

n chullu tem tei!  

Nam da n swono kom ŋwaane  

n pa a na ŋwea chekke.  
160 Nmo taane dem maama yɔɔre  

de ye cheɡa mo.  

Nmo cheɡa taana yam maama  

de maa wora taa wuu.  

Sin  

161 Dedɛɛra jeɡe-ne mo ba yaare  

kafɛ ŋwaane.  

Amo nam neɡe n taane dem mo  

de a bochare maama.  
162 Amo tiini a di ywoni mo  

nmo ni taane dem ŋwaane,  

nenɛɛne a na pɛ jejeɡero dedɛ tei to.*  
163 Amo tiini a chuli vwa dwi maama.  

Ko daare a swoi nmo nia yam mo 

lanyerane.  
164 Kuni berepɛ mo dɛ maama wone  

amo wó zuli nmo,  

n nia yam na zeɡe de cheɡa to 

ŋwaane.  
165 Ko ná ye balo na swoi n nia yam 

to,  

n yeini n pa ba bochare zuri 

lanyerane mo.  

Kolokolo tera ko na wó pa  

se banto to teɡa ne.  
166 BAŊA WƐ, amo teena wo  

nmo yerane wone mo  

se n vere-ne n yaɡe.  

Amo sɛ a ke n ni-kaana yam  

na bere kolo to.  
167 Amo yɔɔre a tɔɡe n bera yam mo,  

kokuri a tiini a swoi-ya dedɛ.  
168 Amo toŋe a tɔɡe n chullu tem  

de n bera yam.  

Nmo maŋe n yei amo totoŋ-naɡa 

maama ni ne.  

Tawe  

169 BAŊA WƐ, cheiɡi amo na keeri  

a jare nmo tei to!  

Tɔɡe n taane dem baŋa ne  

n pa a na yi-poro.  
170 Cheiɡi a wɛ-lworo kom,  

se n daare n da n ni dem ŋwaane  



n jwoŋi-ne n yaɡe.  
171 Amo wó puri a ni mo  

se a taa ma-de a tei nmo,  

nmo na bere-ne se a lɔre  

n nia yam kuri to ŋwaane.  
172 Amo ta wó leeni a seini  

n ni taane dem mo,  

nmo ni-kaana yam maama  

na ye chekke to ŋwaane.  
173 Kwei n jeŋa kam n ma‑n zeini-ne,  

amo na kuri se a sɛ  

n chullu tem to ŋwaane.  
174 BAŊA WƐ, amo yɔɔre a nii mo  

se n vere-ne n yaɡe.  

Nmo nia yam mo pae a di ywoni.  
175 Sɛ se amo yɔɔre a taa ŋwe,  

se a taa tei‑m a ŋwea kam wone.  

Pa se n nia yam taa jeɡe wolim  

ya pa-ne.  
176 Amo tusi chwoŋa mo ye a jei  

ne pi-jia dwoŋi to.*  

Pa n yiɡa taa wo amo wolo  

na ye n tontoŋeno to wone,  

kokuri to, amo bere a wo swei  

n ni-kaana yam ni ne.  

120 

Wɛ-lworo zeinim ŋwaanev  

 v120:0 Ba déem yeini ba leeni Seinim 

1 Amo cham maŋa kam ne mo a keeri 

a jare BAŊA WƐ  

se o zeini-ne.  

O ma cheiɡi-ne  

ye o leiri a wɛ-lworo kom.*  
2 A maa we:  

“Jwoŋi-ne balo na fɔ vwa  

ba daŋe a yuu ne to,  

de balo na jeɡe ni-zɛ ni-zɛ to  

jeŋa ne n yaɡe.”  
 

3 Abam balo na ɡane nɔɔna to,  

Wɛ laɡe o waare abam tetɛ mo?  

O bá tiini o waare abam mo na?  
4 O laɡe o ma che-tɛɛra yalo  

nia na ye chechwɛ to mo  

o zɔ abam.  

O ta wó kwei min-chala  

o ma o zwɛ abam.  
5 Lɛɛro mo jeɡe-ne!  

A zoore Meseka teo ne,  

de Kedare tiina tetare ne mo.  
6 Amo tiini a dáane nɔɔna banto tei 

ne,  

ye ba ba beeri ni-mɔrɔ de nɔɔna.  
7 Ko ná ye amo,  

a laɡe se a taa zoore de-ba  

de bochare-zuru.  

                                                                                                     

Lei 120-134 maŋa kalo ba na diini se ba 

zo Wɛ wara-jei sem Jerusalem ne to. 

 *120:1 Jonah 2:2 



Amo nam ná yeini a ŋɔɔne,  

banto beeri jara keim yerane mo!  

121 

Baŋa Wɛ wó nii o nɔɔna baŋa ne  

1 Amo yeini a kwoni  

a yuu wɛɛne mo  

a nii peero tem seeni.  

Yein-seeni mo amo wó na zeinim?  
2 Ko ye BAŊA WƐ mo wó zeini-ne.  

Wonto mo naane wɛyuu dedaane 

teɡa kam baŋa maama.  
 

3 Wɛ laɡe o taa cho‑m mo  

se n yé tiri n to teɡa ne.  

Wɛ wó nii nmo baŋa ne  

maŋa maama  

ye o bá fɔɡe o dɔ.  
4 O na ye wolo na nii  

Isarele tiina baŋa ne to,  

o ba buɡa, o nam ba dɔa.  
5 Cheɡa to, BAŊA WƐ ye wolo  

na cho nmo to mo.  

O wó taa wo n jazem seeni  

bwola bwola  

se o pa n na woro.  
6 O bá sɛ se wea kam daane‑m  

dɛ dem wone,  

naa se chana kam ke‑m kolokolo  

tete ne.*  
7 BAŊA WƐ wó taa cho nmo  

de lwarem dwi maama,  

se kolokolo yé chɔɡe n ŋwea kam.  
8 Ko zeɡe zem se ko taa vei wuu  

BAŊA WƐ wó taa nii nmo baŋa ne,  

ne n ná ma‑n zoore n diɡa  

naa n ná ma‑n nwoŋi pwooni de.  

122 

Baŋa Wɛ wó pa dé taa zoore de 

yazura  

David déem pane leiŋa kanto.  

1 Amo wo mo tiini  

ko pwoli dedɛ  

de ba na taɡe de amo ba we,  

“Pa-na se dé vo BAŊA WƐ  

diɡa kam” to.  
2 Jerusalem, dé laam tu  

dé zeɡe ywo mo,  

teo kom manchwo-peena ni ne.  
3 Jerusalem ye teo kolo na fɔɡe ko lɔ  

pa se ko lamma  

ye ko jeɡe dam to mo.w  
4 Isarele dwia yam na ye  

BAŊA WƐ nyem to  

 w122:3 naa pa se nɔɔna dedɛ wae ba 

jeeri ko wone to mo. 



yeini ba tui ywo  

se ba ke BAŊA WƐ lei  

ne o na pɛ-ba ni se ba ke tei to.  
5 Ko maa ye teo kolo wone  

pwa na jeini ba paare yitunnu  

baŋa ne  

ba bore bora  

ba pa ba nɔɔna to mo.  

Pwa banto nwoŋi Pɛ David  

dwi dem wone mo.  
6 Ta lwoori-na Wɛ  

se o nii Jerusalem baŋa ne  

se nɔɔna taa zoore da de yazura.  

Wɛ wó pa se balo na laɡe  

teo kom konto ni taane to  

na yiɡa-veiŋa.  
7 Wɛ wó pa se yazura taa wora  

teo kom wo jei maama ne,  

se ko dam jei sem de fɔɡe  

se zeɡe lanyerane.  
8 Amo chorro de a yuudwonna bam 

ŋwaane,  

amo wó ta we,  

“Yazura taa wo á tei ne.”  
9 Debam Tu BAŊA WƐ diɡa kam 

ŋwaane,  

amo beeri kolo maama  

na wó pa á na yiɡa-veiŋa to mo.  

123 

Baŋa Wɛ, duri debam yibwona!  

1 Amo kwoni a yia wɛɛne  

a nii nmo BAŊA WƐ mo.  

Nmo ye wolo paare na di  

Wɛ telaao ne to mo.  
2 Ne kabɛ de ka-nyaana  

na beeri yibwona  

ba teira tei ne tei to,  

debam de nii dé Tu BAŊA WƐ seeni 

konto mo  

se o ba o duri dé yibwona.  
 

3 BAŊA WƐ, popo  

tɔɡe n zaane dem baŋa  

n duri debam ŋwaŋa.  

Kokuri to, dé dona tiini  

ba twe debam se ko ɡaale.  
4 Cheɡa to, dé yera yam laam mo chɛ  

de naduna na jeɡe debam ba mɔna  

ye zwabani-nyena  

de ɡwooni debam tei to.  

124 

Baŋa Wɛ na nii o nɔɔna baŋa ne tei to  

David déem pane leiŋa kanto.  

1 BAŊA WƐ ya ná wo zeɡe  

debam kwaɡa ne,  

dé ya wó ke tɛ mo?  

Isarele tiina bam jeɡe  

se ba leiri ba ta we:  
2 “BAŊA WƐ ya ná wo zeɡe  



debam kwaɡa ne  

maŋa kalo dé dona bam  

na jeeri debam de jara to,  
3 tento ba ya liɡi debam mela,  

ba ban-lom na zaŋe  

debam baŋa ne to ŋwaane.  
4 Tento wɛɛne dé dona ya kale debam 

ba ja jei,  

ne na-fɔrɔ na chuuri  

ye ko chwooli wonnu tei to.  
5 Ba ya wó wuuri ba zaŋe  

dé baŋa ne mo  

se dé dwi ti.”  
 

6 Dé ke-na BAŊA WƐ lei,  

de o na wo sɛ  

se dé dona ma ba yeila  

ba ma chɔɡe debam to.  
7 Dé nam luɡi ba jeŋa ne  

ne zuŋa na luɡi zun-choro wone tei 

to.  

Ba dam dem chɔɡe mo  

pa se dé jwoŋi dé tete dé yaɡe!  
8 Ko nam ye BAŊA WƐ mo  

zeini debam.  

Wonto mo naane wɛyuu  

dedaane teɡa kam baŋa maama.  

125 

Baŋa Wɛ cho o nɔɔna se cham yé 

yi-ba  

1 Balo na ke ba wo-dedoa  

de BAŊA WƐ to  

nye de Zion peo kom  

na zeɡe de dam tei to mo.  

Peo kom konto ba bibiɡa.  

Ko wora mo se ko taa vei wuu.  
2 Nenɛɛne peero na ɡilimi Jerusalem 

te pu tei to,  

konto mo BAŊA WƐ de kaare  

o nɔɔna bam o pu,  

se kolokolo yé yi-ba ko zeɡe zem  

se ko taa vei wuu.  
3 Puseŋ-nyena daa bá di paare  

teɡa kalo Wɛ na pɛ o nɔɔna bam to 

baŋa ne.  

Ko ná ke konto,  

ba wae ba soɡe Wɛ nɔɔna bam  

se ba toŋe lwarem.  
4 BAŊA WƐ, ke lanyerane n pa  

nɔn-ŋona dwi dem,  

de balo na tɔɡe chwo-laao to.  
5 Ko nam ná ye balo na tusi  

ba ywori nmo chwoŋa kam ne to,  

yɔɔre n waare-ba ne n na ke 

puseŋ-nyena tei to.  
 

Yazura taa wo  

Isarele tiina bam tei ne!  

126 

Debam teena wo Baŋa Wɛ tei ne  



1 Maŋa kalo BAŊA WƐ na pɛ  

se dé jwoori dé jeini  

Zion teo kom ne to,  

ko nye de dendwea mo dé dwɛ.  
2 Mwanno déem su debam ni mo.  

Dé maa leeni wopwolo lei.  

Dwi-ɡɛ tiina laam maa tɛ  

debam taane ba we,  

“BAŊA WƐ mo ke wo-kamunnu dedɛ o 

pa-ba.”  
3 Cheɡa to, BAŊA WƐ seene o ke  

wo-kamunnu o pa debam,  

ye ko pwoli dé wo!  
 

4 BAŊA WƐ, pa se dé jwoori  

dé taa jeɡe yu-ywoŋo,  

nenɛɛne doa ná neɡa  

pa se nabare jwoori se jeɡe na  

teɡa-kuri seeni kaɡoa kam ne tei 

to.  
5 Nam pa se balo na vei  

ba du wo-dwa ba kare ne  

ye wo-chechɔɡɔ jeɡe-ba to  

laam ba ba zaɡe ba wodiiru tem  

ye ba baɡe de wopwolo sɔɔ.  
6 Balo na keeri wo-chechɔɡɔ ŋwaane  

ye ba jeɡe ba wo-dwa bam  

ba maa vei se ba du to  

laam wó jwoori maŋa kadwoŋi ne  

de ba wodiiru tem  

ye ba baɡe de wopwolo sɔɔ ba yaɡa.  

127 

Baŋa Wɛ nii o nɔɔna baŋa ne  

Solomon déem pane leiŋa kanto.  

1 Nɔɔno ná jeɡe o sɔŋɔ  

ye ko dae BAŊA WƐ mo lɔɡe-ko,  

lɔra bam ná toŋe tei maama,  

ba totoŋa yam ye kafɛ mo.  

Ko ná dae BAŊA WƐ mo nii  

teo baŋa ne,  

balo na yere-ko to de ke  

kafɛ yerane mo.  
2 Nmo ná ɡwoni teɡa  

n vo n totoŋa ni ne  

se n toŋe taa n na n ni-wodiu  

se ko chɛ n yera tei maama,  

ko bá taa jeɡe kuri ko pa‑m.  

Ko ye BAŊA WƐ mo nii  

o nɔn-swonnu tem baŋa ne,  

ne ba ná peini tete ne mo de.x  
 

3 Bia ye Wɛ pɛɛre mo  

o na kwei o pa debam.  

Bia balo dé na loɡe to  

ye Wɛ mo ke zaane dé yuu ne.  
4 Nmo na loɡe bakeiri selo  

n nɔn-donne maŋa ne to  

nye de bembea na zei che-tɛɛra  

o jeŋa ne tei to mo.  
5 Wolo maama ná jeɡe bia dedɛ  

ne o che-kɔŋɔ na su de chena tei 

to,  

kotu tiini o jeɡe yu-ywoŋo mo.  

Wonto ná vei o jeeri o dona teo kom 

manchwo-peena ni ne,  

chaveera bá di‑o.  

128 

Wɛ zaane wo balo na kɔre‑o to yuu 

ne  

1 Ko ná ye balo maama  

na kɔre BAŊA WƐ  

ye ba tɔɡe o chwei sem to,  

Wɛ zaane wo ba yuu ne!  
2 Nmo wó di n totoŋa nyɔɔre  

pa se n ta‑n zoore de yazura  

de wopwolo.  
3 Nmo kaane wó taa lore bia mo  

o pa‑m,  

nenɛɛne tei-ŋoŋo na leiri  

bia dedɛ tei to.  

Nmo bia bam wó taa kaare‑m  

nenɛɛne teeni na puli  

ye de ke nɔɔna tei to.  
4 Cheɡa to, wolo maama ná kɔre 

BAŊA WƐ,  

Wɛ wó ke zaane kotu yuu ne.  
 

5 BAŊA WƐ wó zeɡe Zion ne  

o swoli nmo swolim.  

Maŋa maama ye n ta ŋwe to,  

Wɛ wó pa n maane we  

Jerusalem teo kom vei yiɡa 

lanyerane.  
6 Wɛ wó pa n ta‑n ŋwe  

se n di wodiu n naaro jeŋa ne.  
 

Yazura taa wo  

Isarele tiina bam tei ne!  

129 

Baŋa Wɛ na wó ke Isarele tiina dona 

bam tei to  

1 Ko na maŋe ko zeɡe  

amo biini ne to  

mo a dona bam yɔɔre  

ba jeɡe-ne ba daana.  

Isarele tiina bam jeɡe se ba leiri  

ba ta we:  
2 “Ko na maŋe ko zeɡe amo biini ne 

to  

mo a dona bam yɔɔre  

ba jeɡe-ne ba daana,  

ye ba wo wane-ne ba ja chɔɡe.*  
3 Amo kwaɡa kam laam nye  

de bwolo mo  

ba na mɛ nabɛ ba ma lɔ pempala  

ba tiŋi.  

4 BAŊA WƐ nam yɔɔre  

o tɔɡe chwoŋa chekke mo.  

O ma ɡwoni puseŋ-nyena bam ŋone 

sem  

se a wane a lu ba jeŋa ne.”  
 

5 Balo maama na chuli Zion teo kom 

to mo  

Wɛ wó pa ba na ba chaveera,  

pa se ba pipiri ba jwoori kwaɡa.  
6 Wɛ wó pa se ba jei lela,  

nenɛɛne diɡa nayuu ɡaaro  

na kwaare te te lela tei to.  
7 Zaɡena bam yiɡa tera  

ɡaaro tem konto wone.  

Ba maa ba ɡaane-te ba tiŋa.  
8 Balo na tɔɡe banto seeni ba kɛ to  

bá sɛ se ba sɔɔle Wɛ swolim  

ba pa-ba.  

Ba bá ta nenɛɛne,  

“BAŊA WƐ swolim taa wo á baŋa ne.”  

130 

Baŋa Wɛ jeɡe debam ŋwaŋa  

1 Amo Tu BAŊA WƐ,  

a zeɡe na-luŋa kuri ne mo  

a keeri a jare nmo.  
2 Amo Teiru, cheiɡi amo keira kam!  

Ja, pore n zwa se n cheiɡi  

amo wɛ-lworo kom.  
3 BAŊA WƐ, nmo ya ná jeeli  

nɔɔna tusim kikia n tiŋi,  

nɔɔn-nɔɔno daa bá na bora  

n yiɡa ne.  
4 Nmo nam kwei nɔɔna wɛleera  

n ma n chɛ-ba,  

se ko pa dé taa kɔre‑m mo.*  
 

5 Amo zeɡe a cheiɡi de a wo maama  

se BAŊA WƐ laam ba o zeini-ne.  

Amo teena nam wo  

o taane dem wone mo.  
6 Amo yɔɔre a yere a nii mo  

se amo Teiru Wɛ laam ba  

o zeini-ne,  

ko dwoi tete yerena bam na jeɡe 

teena  

se teɡa laam ba ka poore tei to.  

Cheɡa to, a teena wo Baŋa Wɛ wone,  

ko dwoi yerena bam na jeɡe teena  

we teɡa kam wó ba ka poore tei 

to.  
 

7 Isarele tiina bam,  

pa-na se á teena taa daŋe  

BAŊA WƐ baŋa ne.  

Kokuri to, BAŊA WƐ swono kom  

ba fɔɡe ko tia.  

O maa yɔɔre o vere nɔɔna  

o yaɡe chekke.  
8 Wonto tete mo laɡe o jwoŋi Isarele 

tiina bam  

ba tusim kikia yam maama wone  

o yaɡe.  

131 

Bochare-zuru taane  

David déem pane leiŋa kanto.  

1 Amo Tu BAŊA WƐ,  

amo wo zeiŋi a tete.  

A maa wo boŋe kamunni  

a pa a tete.  

A nam ba jeeli wo-kamuna yalo  

na dwoi a jaanem to jeila.  
2 Amo nam jei mo chemm,  

ye a bochare zuri,  

nenɛɛne bu-seseŋa na ye tei  

o nu nɛ baŋa ne to.  
 

3 Isarele tiina bam,  

pa-na se á teena taa daŋe  

BAŊA WƐ baŋa ne,  

ko zeɡe zem se ko taa vei wuu.  

132 

Baŋa Wɛ wara-jei sem zula  

1 Amo Tu BAŊA WƐ,  

ɡuli Pɛ David ɡula,  

de o na yaare totoŋa baŋa ne  

tei to.  
2 O déem duɡi duuri mo  

de nmo BAŊA WƐ wom  

na ye Jakob dwi tiina  

Dam maama Tu wom to.  

O ma pwooli o we:  
3 “Amo bá sɛ se a zo a diɡa,  

naa se a peini a sara ne,  
4 naa se dɔɔne ba amo yia ne  

de fenfee de,  
5 ko ná dae we amo nɛ jeiɡa  

a pa BAŊA WƐ,  

pa se Jakob dwi tiina  

Dam maama Tu Wɛ wom  

taa zoore da.”  
 

6 Nii-na! Dé déem na wo Eferata ne 

to,  

mo dé niɡi Wɛ ni-ɡwonim dakaa kam 

ŋwa.  

Dé ma na-ka Jeerimy kare sem ne.  
7 Pa-na se dé vo BAŊA WƐ  

wara-jei sem ne,  

se dé kuni dwoona o yiɡa ne  

dé zuli‑o.  
8 BAŊA WƐ, nam zaŋe  

n ba n zo n jeiŋa jei sem ne!  

Tɔɡe de n ni-ɡwonim dakaa kam  

n ba n ta‑n zoore da,  

se n dam dem bere ja!  
9 Pa se n kaanem tiina bam  

zo nɔn-ŋonne ne,  

ne ba zo ɡare-laaro mo to.  

Pa se n tete nɔɔna bam  

taa chaka de wopwolo.  
10 Nam da n tontoŋeno David ŋwaane  

se n yé fɔɡe n ve wolo n laam  

na tiŋi se o di paare  

n nɔɔna baŋa ne to.*  
 

11 Kokuri to, BAŊA WƐ déem  

duɡi duuri de Pɛ David  

ye o daa bá jwoori o ni dem  

kwaɡa ne.  

O maa we: “Nɔɔno wó nwoŋi  

n dwi dem wone mo o ji pɛ.*  
12 Nmo dwi dem ná sɛ ni-ɡwonim 

delo a na ke de-ba to  

ye ba tɔɡe bera yalo a na pɛ-ba to,  

banto wó taa di nmo paare dem mo 

se ko taa vei wuu.”  
 

13 BAŊA WƐ yɔɔre o kuri Zion mo  

se o pa ko taa ye o jeiŋa jei.  
14 O maa we:  

“Ywo mo ye amo jeiŋa jei  

mɛ amo na wó taa zoore  

taa wuu to.  
15 Amo wó pa se Zion tiina bam jeŋa  

taa jeɡa se ko ɡaale.  

Ba yiniɡa tiina bam de tete  

wó taa di ba sui mo.  
16 Ba kaanem tiina bam wó taa pae a 

verem dem yi nɔɔna.  

Amo tete nɔɔna balo na wo teo kom 

wone to  

wó taa leeni de wopwolo  

taa wuu.  
17 Ywo-seeni mo amo wó pa  

se David dwi paare dem  

taa zeɡe de dam.  

A ta wó pa se wolo amo na tiŋi  

se o ji pɛ to  

taa jeɡe pwooni o ŋwea wone.  
18 Amo wó pa se chaveera di  

o dona bam.  

O tete paare dem nam  

wó taa jeɡe nenɔŋa lanyerane.”  

Zuriɡaluu mo tei dam  

David déem pane leiŋa kanto.  

1 Nii-na! Balo na ye nu-biu to  

ná zoore daane de ni dedwe,  

ko tiini ko lamma  

pa ba di ywoni lanyerane.  
2 Ni-ywom dem konto nye de  

Wɛ swolim nuɡa mo  

ba kwei ba lwo Aron yuu ne  

pa se ka duri ka bɔɔre  

o twana yam maama  



ka ta tu ka yi o ɡwaaro tem  

nia yam de.*  
3 Nu-biu swono ta maa nye de  

Heremon nyɔnɔ kom dwoŋi  

na toe Zion peo yuu ne tei to.  

Ko maa ye dáane mo BAŊA WƐ pɛ ni  

se o swolim taa wo  

o nɔɔna baŋa ne,  

pa se ba na ŋwea taa wuu.  

Tei-na BAŊA WƐ!  

1 Nii-na!  

Abam balo maama na ye  

BAŊA WƐ tontoŋena to,  

tei-na BAŊA WƐ!  

Abam balo na zeɡe o wara-jei sem ne 

á zuli‑o tete ne to,  

tei-o-na!*  
2 Zeiŋi-na á jea wɛɛne  

á jeeri Wɛ diɡa kam,  

á ma‑á seini BAŊA WƐ.  
3 BAŊA WƐ mo naane wɛyuu  

de teɡa baŋa maama,  

ye wonto wó zeɡe Zion ne  

o swɛ abam swolim.  

Pa-na dé tei BAŊA WƐ!  

1 Pa-na dé tei BAŊA WƐ!z  
 

Tei-na BAŊA WƐ yere dem!  

Abam balo na ye o tontoŋena to,  

tei-o-na!  
2 Ko maa ye abam balo na zeɡe  

BAŊA WƐ sɔŋɔ kom ne  

ye á toŋe á pa‑o  

o wara-jei sem ne to.  
3 Tei-na BAŊA WƐ,  

se o tiini o lamma.  

Leeni-na lei á seini o yere dem,  

ko na pae ywoni to ŋwaane.  
4 Kokuri to, BAŊA WƐ kuri  

Jakob dwi dem mo  

se ba taa ye o tete nɔɔna.  

Isarele tiina bam ye o tete  

nyɔn-maɡe nyem mo.*  
 

5 Cheɡa ŋwaane to, a lɔre we  

BAŊA WƐ jeɡe dam.  

O maa ye Wɛ-kamunu o dwoi  

wa yam maama wuu.  
6 Ko ná ye wɛyuu ne mo  

naa teɡa kam baŋa ne ywoo,  

naa naneero tem wone mo de,  

dedaane te kuri kuri jei sem 

maama,  

BAŊA WƐ yeini o toŋe o fera  

na laɡe tei maama to mo.  
7 O maa pae se kunkwonnu tiɡisa  

loɡo baŋa ni maama ne.  

O ta maa pae se doa nena  

ye ka ta yeini ka pepela.  

Ko ta ná ye vio kom,  

o yeini o pore-ko mo  

se ko nwoŋi  

ko dole jei maama ne.  
 

8 Wɛ déem mo maɡe bu-kwea dwi 

maama Ejipti teo ne,  

pa se nabiina dedaane vara  

wo-kwe sem maama te.  
9 O ma ke wo-kenkaɡela  

dedaane totoŋ-kamuna  

Ejipti tiina bam tetare ne,  

ye o tɔɡe ya baŋa o chɔɡe  

Ejipti Pa-faro wom  

dedaane o nakwa bam maama.  
10 O déem wane teene dedɛ mo o di,  

ye o daare o ti pwa-kamuna 

momwɛ.  
11 Ko déem ye Amori tiina Pɛ Sihon,  

de Basan teo Pɛ Oɡa,  

dedaane Kanaan tiina pwa badwonna 

bam maama mo konto.  
12 O laam ma kwei ba teɡa kam  

o pa o nɔɔna Isarele tiina bam  

se ba taa tei taa wuu.  
 

13 BAŊA WƐ, nmo yere dem  

wó taa wora mo taa wuu.  

Ko zeɡe zem se ko vo ko yi  

dwi delo na saŋe to maama,  

nɔɔna wó taa ɡuli n yere dem ɡula.  
14 Kokuri to, BAŊA WƐ wó zeɡe  

o nɔɔna bam kwaɡa ne  

pa se ba na ba bora.  

O maa wó duri o tontoŋena bam 

yibwona.  
 

15 Jwona yalo dwi-ɡɛ tiina bam  

na jeɡe ba kaane to  

ye lu-nyenno de sabu-seŋa mo  

ba mɛ ba ke-ya.  

Nabiina mo mɔɔne-ya de ba jeŋa.  
16 Ya maa jeɡe nia  

ye ya ware ya ŋɔɔne.  

Ya ta jeɡe yia. Ya nam ba nae de.  
17 Ya maa jeɡe zwa  

ye ya ware ya cheiɡi taane.  

Siu de nam ba tɔɡe ya momwa ne ko 

nwoŋa.  
18 Balo maama na mɔɔne jwona to  

wó ba ba taa nye de-ya.  

Balo de na ke ba wo-dedoa de-ya to  

wó ji nɔn-yɔɔro mo.*  
 

19 Isarele dwi tiina bam,  

tei-na BAŊA WƐ!  

Aron dwi dem de,  

abam de tei-na BAŊA WƐ!  
20 Levi dwi tiina bam, tei-na BAŊA 

WƐ!  

Abam balo maama na kɔre  

BAŊA WƐ to,  

zaŋe-na á tei‑o!  
21 Balo maama na wo Zion ne to,  

tei-na BAŊA WƐ,  

o na zoore Jerusalem ne to ŋwaane!  
 

Pa-na dé tei BAŊA WƐ!  

Baŋa Wɛ swono kom taane  

1 Pa se dé ke-na BAŊA WƐ lei, se o 

lamma.  

O swono kom wora mo taa wuu.  
2 Dé ke-na Wɛ wom  

na tei wa maama to lei.  

O swono kom wora mo taa wuu.  
3 Dé ke-na yuu tiina maama  

Yuu-tu lei.  

O swono kom wora mo taa wuu.  
 

4 Dé ke-na BAŊA WƐ lei!  

Wonto mae o tete dam mo  

o ke totoŋ-kamuna.  

O swono kom wora mo taa wuu.  
5 O déem tɔɡe o yeino kom ŋwaane 

mo  

o ke wɛyuu kom maama.  

O swono kom wora mo taa wuu.  
6 O ta ma jare teɡa kam ni maama  

pa se ka tiɡi  

na-fwaaro tem baŋa ne.  

O swono kom wora mo taa wuu.  
7 O ke wo-nyen-kamuna yam  

wɛyuu ne.*  

O swono kom wora mo taa wuu.  
8 O ma pa se wea kam  

taa pae pwooni dɛ dem wone.  

O swono kom wora mo taa wuu.  
9 Se chana kam de chalechwe sem  

taa nii tete dem baŋa ne.  

O swono kom wora mo taa wuu.  
 

10 Dé ke-na BAŊA WƐ lei!  

O déem ɡo Ejipti tiina  

bu-kwe sem maama.  

O swono kom wora mo taa wuu.  
11 O ma daare o ja Isarele tiina bam  

o nwoŋi Ejipti teo kom wone.  

O swono kom wora mo taa wuu.  
12 O mɛ o dam-fɔrɔ kom mo  

o ke totoŋ-kamunnu tem konto.  

O swono kom wora mo taa wuu.  
13 O déem pɛ se Nane-soŋo kom  

pɔɔre belei mo.  

O swono kom wora mo taa wuu.  
14 O ma pa Isarele tiina bam  

da na bam tetare ne ba kɛ.  

O swono kom wora mo taa wuu.  
15 Ko nam ná ye Ejipti Pa-faro wom  

de o jar-keira bam,  

o pɛ naneo kom lini-ba mo.  

O swono kom wora mo taa wuu.  
 

16 Dé ke-na BAŊA WƐ lei!  

O déem tɔɡe o nɔɔna bam yiɡa  

se ba taa tɔɡe kaɡoa kam wone mo 

ba via.  

O swono kom wora mo taa wuu.  
17 O ma ti pwa-kamuna momwɛ.  

O swono kom wora mo taa wuu.  
18 Cheɡa ŋwaane to, o ɡo pwa balo  

na jeɡe yere to.  

O swono kom wora mo taa wuu.  
19 Amori tiina Pɛ Sihon déem ye  

ba dedoa mo.  

O swono kom wora mo taa wuu.  
20 Basan teo Pɛ Oɡa maa ye wodwoŋi.  

O swono kom wora mo taa wuu.  
21 O kwei banto teɡa kam mo  

o pa o nɔɔna bam.  

O swono kom wora mo taa wuu.  
22 O ma kwei-ka o pa  

Isarele dwi tiina bam  

se ba taa tei-ka wuu,  

ba na ye o tontoŋena to ŋwaane.  

O swono kom wora mo taa wuu.  
 

23 Dé ke-na BAŊA WƐ lei!  

Wonto mo ɡuli debam ɡula,  

dedaane dé ná wo cham wone.  

O swono kom wora mo taa wuu.  
24 O ma vere debam o yaɡe  

dé dona bam jeŋa ne.  

O swono kom wora mo taa wuu.  
25 Wonto mo pae nabiina  

de vara maama ba ni-wodiu.  

O swono kom wora mo taa wuu.  
 

26 Pa se dé ke-na  

Telaao Tu Wɛ wom lei!  

O swono kom wora mo taa wuu.  

Wo-chechɔɡɔ leiŋa  

1 Dé déem yeini dé jei  

Babilon teo bwi sem ni ne  

dé ka yi-na mo,  

dé na ɡuli dé teo Zion ɡula to 

ŋwaane.*  
2 Dé ma kwei dé kwanno tem mo  

dé pale nabare sem ni  

teeni dem nɛ yera ne  

dé yaɡe da.  
3 Kolo ŋwaane, dé dona  

déem daane debam mo  

se dé leeni leiŋa dé pa-ba.  

Ba maa jeɡe debam ba bɛɛsa  

se ba pa dé leeni wopwolo lei  

ye ba we,  

“Leeni-na leiŋa na vei  

Zion teo kom seeni to  

á bere debam.”  
4 Debam nam na zoore  

sa-teo wone konto to,  

dé wó ke tɛ mo se dé leeni leiŋa  

kalo na vei BAŊA WƐ seeni to?  
5 Jerusalem, nenɛɛne amo na wó swei 

nmo ni ne,  

Wɛ de nam wó pa se a jazem dem 

swei ka totoŋa yam keima.  
6 Amo ná ba yeini a ɡuli  

Jerusalem ɡula,  

Wɛ wó pa se a ni dem  

laam meeri mo.  

Amo ná ba pae Jerusalem ye  

amo wopwolo maama,  

Wɛ wó waare-ne konto dwoŋi mo.  
 

7 BAŊA WƐ, ɡuli Edom tiina bam  

na ke tei maama Jerusalem teo  

chɔɡem dɛ dem ne to,  

se n daare n waare-ba.  

Banto déem zeɡe dé dona bamb  

Jerusalem to 

kwaɡa ne ye ba we:  

“Chɔɡe-na teo kom fase!  

Yé daare-na sɔŋɔ dedoa de!”  
8 Babilon tiina bam, á nam yɔɔre  

á maŋe de chɔɡem!  

Balo na wó jwoori ba ke abam  

se ko maŋe de á na ke debam tei 

to,  

Wɛ wó pa se banto taa jeɡe 

yu-ywoŋo.  
9 Cheɡa to, balo ná maŋe ba kwei  

á bu-sese ba feiri peero yera ne,  

Wɛ wó pa se banto de  

taa jeɡe yu-ywoŋo.  

Baŋa Wɛ lei keim  

David déem pane leiŋa kanto.  

1 BAŊA WƐ, amo kwei a bochare 

maama mo  

a ma a ke nmo lei.  

A maa wó zeɡe  

wa yadwonna yam yiɡa ne  

a leeni a seini nmo yere dem.  
2 Amo wó pipiri a jeeri  

n wara-jei selo na ye wose to  

ye a laam chɔɔle teɡa ne a tei‑m.  

Kokuri to, n swono kom wora mo  

taa wuu,  

ye n ta yɔɔre n zeɡe  



n cheɡa wone.  

N ma‑n pa se n yere dem  

zaŋe wɛɛne,  

ye ni delo n na tiŋi to  

tiini de jeɡe kuri.  
3 A na keeri a jare nmo to,  

nmo leiri a wɛ-lworo kom lela.  

Nmo ma‑n pa se a na baare  

de dam.  
 

4 BAŊA WƐ, loɡo baŋa pwa bam 

maama wó tei nmo mo,  

ne ba ná niɡi kwora kalo  

na nwoŋi n ni ne to.  
5 Ba wó leeni mo ba ta  

BAŊA WƐ totoŋa yam taane,  

o nenɔŋ-fɔrɔ kom na tiini  

ko ɡaale to ŋwaane.  
6 BAŊA WƐ, n seene n wo wɛ-wɛ mo,  

ye n yiɡa ta wo nabwona wone.  

Ko nam ná ye balo  

na bere ba tete to,  

o zeɡe dáane mo  

ye o yei ba chwei sem.  
7 Cham dedɛ ná maŋe de wo  

amo yuu ne,  

n ta wó pa a ŋwea jwoori  

ka ke dam.  

A dona bam bane ná zaŋe  

amo baŋa ne,  

nmo wó dole-ba jaɡuli-zane mo.  

N ta wó kwei n dam-fɔrɔ kom  

n ma n jwoŋi-ne n yaɡe.  
 

8 BAŊA WƐ zeɡe amo kwaɡa ne  

pae a na bora.  

O swono kom wora mo taa wuu.  

BAŊA WƐ, yé kwei debam balo  

nmo na ke to  

n dole n yaɡe.  

Baŋa Wɛ yei wonnu maama ni ne  

David déem pane leiŋa kanto.  

1 Amo Tu BAŊA WƐ,  

nmo yɔɔre n buŋi  

a maama mo,  

pa se n lɔre amo na ye tei maama to.  
2 Amo ná jeini teɡa ne  

naa a ná zaŋe wɛɛne,  

nmo maŋe n yei ko ni ne.  

Nmo ná maŋe n ye yiɡa yiɡa  

tei maama de,  

n ta lɔre a boboŋa yam.  
3 Ko ná ye amo chwoŋa veiŋa maama  

dedaane a siu kom maama,  

ko ye nmo mo yei a na-veili  

de a keina maama.  
4 BAŊA WƐ, amo ná boŋe se a ŋɔɔne  

ye a ta wo puri a ni,  

nmo maŋe n yei a ŋɔŋa kam maama 



ni ne.  
5 Nmo yɔɔre n ɡilimi amo mo  

n ke tetare ne.  

Nmo daŋe n jeŋa a baŋa ne  

se n zeini-ne.  
6 Nmo yeino kom na ɡaale tei to  

mo pae se a ye yaau.  

Amo boboŋa ware se ya yi  

nmo yeino kom na tiini  

ko yala tei to.*  
 

7 Jeiɡa wora amo na wó vo  

se a wane a lu  

nmo Jworo kom yiɡa ne na?  

Amo bere a laɡe a duri  

a vo yei ne mo ye nmo tera?  
8 Amo ná kwaane a di wɛyuu  

baŋa baŋa mo  

nmo maŋe n wo dáane.  

Amo nam ná koɡe ɡwoŋo mo  

luŋu luŋu  

se a vo a yi churu kuri kuri,  

nmo daa‑n ta wo dáane de!  
9 Amo ná jaane wɛɛne ne zuŋa tei  

a vo a yi wɛ-puli seeni,  

naa a ná vei a ɡaale naneo kom  

yiɡa yiɡa a vo a zoore  

wɛ-zoore seeni,  
10 nmo ta wo dáane de,  

se n kwei n jeŋa n ma  

n bere-ne chwoŋa se a taa via,  

se n daare n ma n jazem dem  

n ta‑n teili-ne.  
11 Amo wó ta nenɛɛne,  

“A laɡe a vo a seiɡi lim wone mo,  

pa se de kwoli-ne.  

Wea kam wó ji lim pa se  

nɔɔna yia daa ba nae.”  
12 Amo ya ná taɡe konto dwoŋi,  

lim dem nam bá wane nmo yia de 

che.  

Nmo tei ne,  

tete dem maa jeɡe pwooni  

ko maŋe de wea kam na ye tei to.  

Lim dedaane pwooni ye bedwe mo  

te pa‑m.  
 

13 Nmo mo naane a yera yam maama.  

Amo ta na wo a nu puɡa ne to,  

mo n kwei-ya n meeli n ke daane.  
14 A ke nmo lei dedɛ,  

de n na tɔɡe chwo-kenkaɡela  

n naane-ne se a taa kɔre‑m tei to.  

Nmo totoŋa yam maama  

maa ye wo-kenkaɡela,  

ye ko ba jeɡe bobwea.  
15 Amo yera yam kolokolo  

wo seiɡi nmo tei ne  

maŋa kalo nmo na naane-ne  

ye nɔɔn-nɔɔno yeiri ko ni ne to.  

Maŋa kalo n na ɡɔɡere amo maama n 



ke daane  

teɡa kuri ɡwoŋ-chanluŋu wonec to 

mo konto.  
16 Maŋa kam konto ne  

nmo maŋe n na-ne,  

ye a ta wo beɡe a ti se ba lo-ne.  

Ba ta na wo loɡe-ne se a na  

wea pwooni to mo,  

nmo maŋe n jeeli da yalo maama  

amo na wó taa ŋwe to  

n tiŋi n tɔnɔ kom wone.  
17 Amo Tu Wɛ, nmo boboŋa yam 

ɡaale  

ya dwoi se a lɔre-ya.  

Nɔɔno ware ya ni se o jeeli o ja.  
18 Amo ná maŋe a kwaane mo  

se a ɡa ya ni,  

a ɡa ɡa mo a vo a pwoli,  

ya na daɡa ya dwoi buɡa ni  

kasol-bia bam to ŋwaane.  

Amo ta ná dɔ a zaŋe,  

nmo ta wora amo tei ne.  
 

19 Amo Tu Wɛ, nam zaŋe  

n ɡo puseŋ-nyena bam!  

Abam nɔn-ɡora bam,  

laɡe-na jei da amo yiɡa ne!  
20 Banto kare ba ŋɔɔne wo-balwaaro 

mo ba pa‑m.  

naa a nu puɡa wone 

Nmo dona bam fɔ vwa yerane mo.  
21 BAŊA WƐ, amo yɔɔre a chuli  

balo na chuli nmo to.  

Ko na ye balo na lɔɡe  

nmo kwaɡa ne to,  

amo tiini a neese-ba mo.  
22 Amo tiini a chuli-ba mo chekke,  

ba na jiɡi a dona to ŋwaane.  
 

23 Amo Tu Wɛ, yɔɔre n buŋi  

a maama n ja,  

se n lɔre amo bochare dem  

na ye tei to.  

Faŋe a maama n nii,  

se n lɔre a boboŋa yam chekke.  
24 Kwaane se n nii,  

tusim chwoŋa wora  

amo na tɔɡe-ka na?  

Laam ta‑n tɔɡe amo yiɡa,  

se a kwei chwoŋa kalo na maŋe ka 

wora taa wuu to.  

David wɛ-lworo zeinim ŋwaane  

1 BAŊA WƐ, jwoŋi-ne nɔn-balwaaro 

jeŋa ne n yaɡe!  

Kwoli-ne se nankɔ-nyena  

yé wane ba ke-ne zonne.  
2 Banto yeini ba boŋe se ba ke 

lwarem dwi maama mo.  

Ba maa laɡe se ba taa jaane  



ni-kantɔɡɔ ba tui.  
3 Ba nia yam zaɡe mo nya-nya  

ne basankwe nia na done tei to.  

Ba ni taane maa ɡoe nɔɔna,  

ne kapaa vea kam na ke tei to.*  
 

4 BAŊA WƐ, jan ja! Ta‑n kwoli-ne  

se puseŋ-nyena yé ma ba dam  

ba chɔɡe-ne.  

Ta‑n cho-ne de nankɔ-nyena,  

de ba na laɡe se a to teɡa ne tei 

to.  
5 Boyere-nyena tiŋi kalanchoɡo mo  

se ba ja-ne.  

Ba ma che bora amo chwoŋa ne  

se a to ka wone.  
 

6 Amo laɡe a ta de BAŊA WƐ mo a we,  

“Nmo mo ye amo Tu Wɛ wom.”  

BAŊA WƐ, nam cheiɡi  

a na ŋwane n yiɡa ne tei to.  
7 Amo Teiru BAŊA WƐ,  

n jeɡe dam se n vere-ne n yaɡe.  

Jara ná yi amo dɛ delo wone,  

n yeini n kwoli a yuu.  
8 BAŊA WƐ, yé sɛ se puseŋ-nyena bam  

na wonnu telo  

ba fera na zoore to.  

Ba ná zaŋe amo baŋa ne,  

yé pa ba na pwola  

ba toŋe ba lwarem dem.  
 

9 Ko ná ye balo na ɡilimi-ne  

se ba ke-ne zonne to,  

pa se cham delo ba na boŋe  

se ba ke amo yera ne to  

jwoori de ba ba tete yuu ne.  
10 Lwo min-chala n yaɡe ba yuu ne,  

se n daare n dole-ba n yaɡe  

min-lɔŋɔ wone.  

Pa se ba to ɡwon-chanlunnu wone  

se ba daa yé wane ba nwoŋi  

te wone.  
11 Yé pa pwola se bebare-nyena  

na jeiŋa jei dé teɡa kam wone.  

Nam pa se lɛɛro pare nankɔ-nyena  

te ja lela.  
 

12 Amo yei we BAŊA WƐ mo yeini  

o zeɡe o pa yiniɡa tiina,  

pa se nabwona wane  

ba na ba cheɡa.  
13 Cheɡa ŋwaane to,  

nɔn-ŋona wó tei n yere dem.  

Balo na vei chwo-laao wone to  

wó taa zoore n woro kom wone.  

David wɛ-lworo  

1 BAŊA WƐ,  

amo keeri a jare nmo mo.  



Ja, ke lela n ba n woli-ne.  

Pore n zwa se n cheiɡi  

amo wɛ-lworo kom.  
2 Amo ná yeini a ware nmo,  

pa se ko taa nye de talwoŋ-ywoŋa  

a na zwɛ a pa‑m to.*  

A ná zeiŋi a je sem wɛɛne  

se a lwoori‑m,  

pa se ko taa nye nenɛɛne  

dedaan-ni seeni kaanem dem.  
 

3 BAŊA WƐ, fɔɡe n yere  

amo ni taane dem,  

se n che se ta-balɔrɔ  

yé nwoŋi a ni ne.*  
4 Ta‑n cho-ne se a fera  

yé zo totoŋ-lwanno.  

A ba laɡe se a tɔɡe a woli  

de nɔn-balwaaro  

ba puseŋa kikia yam wone,  

ne ko ná maŋe ko ywomma tei de.  
 

5 Yaɡe se nɔn-ŋom maɡe-ne.  

Keim dem konto dwoŋi  

ye lanyerane mo ko pa-ne.  

Pa kotu chwoŋa se o korese-ne,  

se ko taa nye de nuɡa mo  

o mɛ o turi-ne.  

Amo bá ve se o lwo-ka a yuu ne.  

Amo nam na lwoori‑m tei to  

ye se n che nɔn-balwaaro 

totoŋ-lwanno tem mo.  
6 Ba dedɛɛra bam wó pa  

ba to de bora  

pa se ba zeɡe peero yuu ne  

ba to teɡa ne vim.  

Ba laam maa wó sɛ we amo ni taane 

dem ya jeɡe ywoni.  
7 Ko wó ke nenɛɛne valo  

na chɛ swoori, ye o ɡuri teɡa  

pa ka jaɡe jei maama ne tei to.  

Konto dwoŋi mo ba kwid  

de laɡe se jaɡe  

se tiŋi churu ni dem ne.  
 

8 Yuu-tu BAŊA WƐ, amo nam kwoni  

a nii nmo mo.  

A laɡe a seiɡi a tete  

nmo woro kom wone.  

Yé pa chwoŋa se lɛɛro yi-ne!  
9 Ko nam ná ye kalanchorro telo  

ba na tiŋi se ba ja-ne to,  

ta‑n cho a ŋwea se a yé to te wone.  

Yé sɛ se wo-lwan-keira na che ba 

bora kalo amo ŋwaane to ja-ne.  
10 Nam pa se puseŋ-nyena bam  

jwoori ba to ba tete kalanchorro 

tem wone,  

se amo tete laam wane a lu  

ba jeŋa ne.  

Wɛ-lworo zeinim ŋwaane  

David déem pane leiŋa kanto maŋa kalo o 

na seiɡi peo bɔɔne wone to.*  

1 A keeri mo a jare  

BAŊA WƐ de kwor-dɛa.  

A maa lwoori BAŊA WƐ  

se o duri a yibwona.  
2 A ta yeini a ŋwane o yiɡa ne,  

ye a lwoni a yaara yam maama  

a bere‑o.  
3 Amo vɔna ná yeini ya pare,  

nmo yerane mo yei  

chwoŋa kalo a na wó tɔɡe to.  

Amo na wó pipiri a vo mɛ maama to  

mo a dona bam tiŋi  

ba kalanchorro ba seiɡi  

se a to te wone.  
4 Kwaane n nii amo jazem seeni,  

ye nɔɔn-nɔɔno tera  

se kotu zeini-ne.  

A wo nɛ wolowolo  

se a sale o yera ne.  

Nɔɔn-nɔɔno yiɡa tera a wone.  
 

5 BAŊA WƐ, amo keeri a jare nmo mo.  

A maa tɛ a we,  

“Nmo mo ye amo dalem jei.  

A ta na ŋwe teɡa baŋa ne to,  

nmo mo ye wolo na maŋe  

de amo to.”  
6 Ja, cheiɡi amo wɛ-lworo kom,  

se amo wo mo tiini ko chɔɔre.  

Jwoŋi-ne n yaɡe balo na pare-ne  

se ba ja to jeŋa ne,  

ba na dana ba dwoi amo to ŋwaane.  
7 Pore-ne n ja n nwoŋi  

peena diɡa kanto wone,  

se a laam wó tei nmo yere dem.  

N nɔn-ŋona bam wó ba  

ba ɡilimi daane amo ŋwaane,  

dedaane n na ke-ne lanyerane  

tei to.  

David wɛ-lworo  

1 BAŊA WƐ,  

cheiɡi a wɛ-lworo kom.  

Pore n zwa se n ni  

a na ŋwane n yiɡa ne tei to.  

N na yɔɔre n zeɡe n cheɡa wone to,  

da n nɔn-ŋonne dem ŋwaane  

n leiri n pa-ne.  
2 Yé ja-ne n ba n saŋe n tete yiɡa ne,  

se a ye nmo tontoŋeno mo.  

Nɔɔn-nɔɔno tera o na ŋwe  



ye o yɔɔre o jeɡe bora nmo yiɡa 

ne.*  
3 Amo dona bam kwaane mo  

ba pare-ne  

se ba maɡe-ne ba de teɡa ne.  

Ba ma fe-ne ba ke lim jei ne  

nenɛɛne balo na teɡa ba dáane  

na ye tei to.  
4 Konto ŋwaane,  

a vɔna tiini ya pare mo,  

ye a wo de chɔɔre dedɛ.  
5 A ma ɡuli faŋa kam  

déem na ye tei to.  

A maa boŋe nmo keina yam maama 

boboŋa,  

ye a daare a jeeli n na mɛ n jea  

n ke kolo to.  
6 A maa zeiŋi a je sem wɛɛne  

a ware‑m.  

A maa tiini a laɡe‑m  

de a wo maama,  

ne te-kora na tiɡi ye na tera tei to.  
7 BAŊA WƐ, ke lela n ba n leiri-ne,  

se a vɔna yam laam pare mo.  

Yé seiɡi n yibia amo tei ne,  

se a laam wó taa nye de  

balo na maa vei churu to.  
8 Amo ná yeini a zaŋe  

zezeŋa maama ne,  

pa se a taa ɡuli  

nmo swono kom ɡula.  

Kokuri to,  

a ke a wo-dedoa dedaane‑m.  

Nam pa se a lɔre chwoŋa kalo  

a na wó tɔɡe to,  

a na kwei a tete a pa‑m to ŋwaane.  
9 BAŊA WƐ, jwoŋi-ne n yaɡe  

a dona bam jeŋa ne .  

A duri mo a ba se a seiɡi  

n woro kom wone.  
10 Bere-ne a na wó ke tei  

se a taa ke nmo boboŋa yam,  

nmo na ye amo Tu Wɛ wom to 

ŋwaane.  

Sɛ se n Jwori-laao kom  

tɔɡe amo yiɡa  

se a taa vei teɡa kalo  

na maŋe daane to baŋa ne.*  
11 BAŊA WƐ, da n yere dem ŋwaane  

se n pa a ŋwea jwoori ka ke dam.  

Tɔɡe n nɔn-ŋonne dem baŋa ne  

n le-ne yaara wone.  
12 Nmo na jeɡe a swono taa wuu to,  

yɔɔre n chɔɡe a dona bam n ti!  

Ko ná ye balo maama  

na beeri amo ɡom to,  

saare-ba teɡa baŋa ne se ba jei.  

Kokuri to,  

amo ye nmo tontoŋeno mo.  

Baŋa Wɛ maŋe de teem  

David déem pane leiŋa kanto.  

1 BAŊA WƐ maŋe dedaane tia,  

se wonto nye de peo kolo  

amo na dale da to mo.  

O maa bere-ne  

se a taa yei jara keim laŋa.  
2 A Tu Wɛ wom jeɡe a swono mo  

taa wuu.  

O maa ye amo dam jei,  

de a dalem jei, de a jwoŋinu.  

O maa yeini o cho-ne,  

ne jara nantana na kwoli nɔɔna  

jara wone tei to,  

ye a seiɡi a tete o woro kom wone.  

O maa jaane dwi-ɡɛ tiina o tui  

o ke amo dam kuri ne.  
 

3 BAŊA WƐ, bɛ mo ke  

ye n yiɡa wo nabiina wone?  

Bɛŋwaane mo n jeɡe nabiin-bia 

boboŋa konto?  
4 Nabiina maama momwɛ  

ye vio yerane mo.  

O ŋwea da yam yeini ya ti lela  

nenɛɛne lunluŋu na ye tei to mo.  
 

5 BAŊA WƐ, kɔɔre wɛyuu kom  

nenɛɛne diɡa ni ɡɔrɔ,  

se n daare n tu teɡa kam baŋa.  

Twe n jeŋa n dwei peero tem,  

se te tɔre min-voɡo  

ye nyoa zaŋe ɡulululu.  
6 Kwei doa pepelem  

n ma n baɡe n dona bam  

pa se ba jaɡe jei maama ne.  

Kwei n che-tɛɛra yam n ta-ba  

pa se ba duri ba jei.  
7 Zeɡe wɛyuu baŋa kam ne  

n twe n jeŋa n ja-ne,  

se n jwoŋi-ne n yaɡe.  

Liiri-ne n ja n nwoŋi  

na-fwaaro tem wone,  

se dwi-ɡɛ tiina yé taa jeɡe dam  

a baŋa ne.  
8 Banto nia yam yɔɔre ya su mo  

dedaane vwa.  

Ba na yeini ba pwooli se ba ke kolo 

to maa ye ɡana yerane mo.  
 

9 Amo Tu Wɛ,  

a laɡe a leeni leiŋ-doŋa mo  

a ma a seini‑m.  

A ta wó kwei kɔnɔ a ta,  

se a ma a zuli‑m.  
10 Kokuri to, nmo mo zeini pwa  

se ba wane ba dona ba di.  

N ta ma jwoŋi n tontoŋeno David  

n yaɡe,  



se o dona yé ɡo‑o jara wone.  
11 Vere-ne dwi-ɡɛ tiina jeŋa ne  

n yaɡe.  

Banto nia yam yɔɔre ya su mo  

dedaane vwa.  

Ba na yeini ba pwooli  

se ba ke kolo to  

maa ye ɡana yerane mo.  
 

12 Sɛ se dé bia bam  

ke nɔɔna lanyerane,  

nenɛɛne teeni na jeɡe  

de bere lela tei to.  

Dé bukwa de wó taa jeɡe lam,  

nenɛɛne ywoa yalo  

na teili pɛ di-kamunu  

ye ba ɡɔɡere-ya lanyerane tei to.  
13 Nam ta pa dé tuli sem taa sui  

de wodiiru dwi dwi,  

se dé pei sem de taa lore bia zanzam, 

moro moro laŋa ne,  

pa se se faare teɡa kam maama.  
14 Pa se dé naane dem yɔɔre  

de taa lore bia dɛ dɛ.  

Yé pa dé dona chwoŋa  

se ba wane dé teo kom ba zo,  

se ba kale debam ba ja viiri.  

Che se nɔɔna yé taa chwoosa  

dé teo kom chwei sem ne.  
 

15 Wɛ ná ke konto dwoŋi  

o zeini teo kolo  

yu-ywoŋo wo ko nɔn-bia bam  

tei ne!  

Ko ta ná ye nɔɔna balo  

na sɛ BAŊA WƐ  

se o taa ye ba Teiru to,  

yu-ywoŋo wo ba tei ne!  

Baŋa Wɛ lamma  

David déem pane leiŋa kanto se o ma tei 

Wɛ.  

1 Amo Tu Wɛ,  

nmo ye a Pɛ.  

Amo wó taa tei‑m,  

ye a zuli nmo yere dem mo.  
2 Dɛ maama wone a laɡe  

a taa seini‑m,  

ye a daare a taa zeiŋi  

n yere dem taa wuu mo.  
3 BAŊA WƐ jeɡe kamunni mo!  

O maa seene o maŋe dedaane tia.  

O kamunni dem daɡa de dwoi  

se dé wane dé lɔre de kuri maama.  
4 Kwoa wó lwoni nmo totoŋ-zana 

yam ba bere ba bia  

se ba taa seini nmo.  
5 Ba laɡe ba ŋɔɔne nmo paare dem  

nenɔŋ-fɔrɔ taane mo  

ba bere nɔɔna.  

Amo de maa wó taa boŋe  



nmo totoŋ-kenkaɡela yam boboŋa.  
6 Nɔɔna wó taa tɔɔle nmo na tɔɡe  

n dam dem baŋa ne  

n ke totoŋ-zana tei to.  

Amo de maa wó taa ŋɔɔne  

nmo kamunni dem taane.  
7 Ba ta wó tɔɔle nmo na jeɡe yere  

nmo lanyerane dem ŋwaane tei to,  

ye ba daare ba leeni de wopwolo  

ba seini nmo  

n bora borem ŋwaane.  
8 BAŊA WƐ tiini o jeɡe yibwona  

dedaane zaane o maa zeini nɔɔna.  

O yeini o peene o bane mo.  

O swono kom maa tiini ko daɡa.  
9 BAŊA WƐ yeini o ke nɔɔna maama 

lanyerane.  

Ko ná ye woŋo kolo maama  

o na ke to,  

o maa duri ba maama yibwona.  
 

10 BAŊA WƐ, nmo na naane  

woŋo kolo maama to  

wó taa ke nmo lei dedɛ.  

Balo na ke ba cheɡa de nmo to  

maa wó taa tei‑m.  
11 Ba ta wó taa tɛ nmo paare dem  

na jeɡe nenɔŋ-fɔrɔ tei to,  

de nmo dam dem na daɡa tei to.  
12 Ko laam maa wó pa se  

nabiina maama lɔre totoŋ-zana  

yalo nmo na toŋe to ni ne.  

Ba ta wó lɔre nmo paare dem  

na tiini de jeɡe nenɔŋ-fɔrɔ tei to.  
13 Paare delo nmo na di to  

wó taa wora mo ɡa taa wuu.  

Dwi dedwe ná kɛ  

se dedwoŋi laam saŋe de ba,  

nmo wó taa tei nɔɔna  

se ko taa vei wuu.  
 

[BAŊA WƐ yeini o zeɡe  

o cheɡa wone mo  

de o na taɡe kolo maama to.  

O ta maa yeini o jeɡe  

nɔɔna yibwona  

de totoŋa yalo maama o na ke to.]e  
14 Ko ná ye balo na laɡe ba to to,  

BAŊA WƐ yeini o teili-ba mo o zeɡe.  

O maa zeini balo vɔna na pare to  

se ba wane ba zeɡe de dam.  
15 Nɔɔna maama jeɡe nmo teena mo.  

Nmo mo pa-ba ba ni-wodiu  

ko maŋa ne chekke.  
16 Nmo ma‑n puri n jataala yam  

n kwei wo-laaro dedɛ n pa  

balo maama n na naane to  

pa se ba di ba su.  
 

17 BAŊA WƐ yɔɔre o tɔɡe chwoŋa  

tɔn-dwonnu tem maama wone. 



de kolo maama o na ke to mo.  

Maŋa maama o jeɡe  

nɔɔna ŋwaŋa.  
18 BAŊA WƐ yeini o zeini balo maama  

na lwoori‑o to,  

nenɛɛne ba ná lwoori‑o  

de ba wo maama.  
19 O toŋe o tɔɡe balo na kɔre‑o to 

boboŋa mo.  

Ba ná keeri ba jare‑o,  

o ta wó cheiɡi ba wɛ-lworo kom,  

ye o daare o jwoŋi-ba o yaɡe.  
20 BAŊA WƐ cho balo na swoi‑o to mo.  

Ko nam ná ye puseŋ-nyena bam,  

o laɡe o chɔɡe ba maama mo fase.  
 

21 Amo wó ma a ni mo a tei BAŊA WƐ.  

Ko maŋe se nabiina maama  

taa zuli‑o taa wuu,  

o yere dem na ye wose to ŋwaane.  

Wɛ lei keim  

1 Pa-na dé tei BAŊA WƐ!  
 

Amo tɛ a tete wone mo we,  

“Tei BAŊA WƐ!”  
2 Amo wó yɔɔre a tei a Tu  

BAŊA WƐ wom  

a ŋwea maama wone.  

A wó taa leeni a seini‑o  

se ko taa nii a ŋwea kam kweelim.  
 

3 Yé kwei-na á teena á daŋe dedɛɛra  

naa nabiina wolowolo baŋa ne,  

se ba bá wane abam  

ba jwoŋi ba yaɡe.  
4 Kokuri to, ba siu kom ná kɔɡa,  

ba yeini ba jwoori teɡa kuri ne mo.  

Dɛ dem konto nɔɔ mo  

ba ya na jeɡe boboŋa yalo maama 

to wó jei.  
 

5 Wolo nam ná sɛ we  

Jakob Wɛ wom ye o zeinnu,  

yu-ywoŋo wo kotu tei ne,  

o teena maama na wo  

o Tu BAŊA WƐ yera ne to ŋwaane.  
6 BAŊA WƐ mo naane wɛyuu kom,  

de teɡa kam,  

de naneo kom, dedaane kolo 

maama na wo te wone to.  

O maa yeini o zeɡe o cheɡa wone  

taa wuu.  
7 O maa pae se balo nɔɔna na  

jeɡe-ba ba bɛɛse to na ba bora,  

ye o daare o pae kana  

na jeɡe balo to ba ni-wodiu.  

BAŊA WƐ vere balo na wo  

peena diɡa ne to o yaɡe  

pa ba nwoŋi da.  



8 O ta maa puri lilwoa yia pa ba nae.*  

Ko ná ye balo vɔna na pare to,  

BAŊA WƐ pae se ba wane  

ba zeɡe de dam.  

O maa swoi balo na jeɡe cheɡa  

o yiɡa ne to.  
9 BAŊA WƐ nii balo na ye veira  

sa-teo wone to baŋa ne.  

O maa zeini botara de kadeina.  

Ko nam ná ye puseŋ-nyena,  

o yeini o che ba yiɡa.  
 

10 BAŊA WƐ wó taa di paare mo  

taa wuu.  

Zion tiina bam,  

abam Tu Wɛ wom mo konto,  

maŋa maama se ko taa vei wuu.  
 

Pa-na dé tei BAŊA WƐ!  

Wɛ zeini debam cham maŋa ne  

1 Pa-na dé tei BAŊA WƐ!f  
 

Ko lamma mo se dé leeni  

dé seini dé Tu Wɛ wom,  

ko na pae ywoni  

ye ko tɔɡe chwoŋa to ŋwaane.  
2 BAŊA WƐ laɡe o fɔɡe o lɔ  

Jerusalem teo kom.  

O maa lae Isarele tiina balo  

ya na jaɡe jei maama ne to  

o ke daane se ba jwoori  

ba tete teo kom.  
3 O maa zuri balo wo na pɛ to 

bochara,  

ye o vɔ ba fufwollu tem pa te jei.  
4 O jeeli chalechwe sem ni mo o ja,  

ye o daare o bwoŋi se maama  

dedoa dedoa de ka yere.  
5 Dé Teiru wom yɔɔre  

o jeɡe kamunim mo,  

ye o dam dem ɡaale.  

Dé ware se dé lɔre o yeino kom  

dé ti.  
6 BAŊA WƐ yeini o zeiŋi balo  

na tu ba tete to mo wɛɛne.  

Ko nam ná ye puseŋ-nyena bam,  

o laɡe o meere-ba mo o de teɡa 

ne.  
 

7 Leeni-na á tei BAŊA WƐ  

ye á ke o lei.  

Kwei-na kwanno á ta  

á ma á zuli‑o.  
8 Wɛ yeini o pae se kunkwonnu kwoli 

wɛyuu kom maama.  

O ta maa pae se doa nene  

teɡa kam baŋa ne,  

se ɡaaro de nwoŋi  



te faare zwonnu tem.  
9 Wonto mo pae vara ba ni-wodiu,  

ko ta woli de bachanɡaaro de,  

ne te ná keera wodiu ŋwaane.  
10 Wɛ ba jeɡe wopwolo de  

sisein-nɔɔna na dana tei to.  

O yiɡa maa tera jar-keira  

de ba baare dem wone.  
11 BAŊA WƐ wo nam pwoli  

de balo na kɔre‑o to,  

ba na kwei ba teena ba daŋe  

o swono kom baŋa ne to ŋwaane.*  
 

12 Jerusalem teo nɔn-bia bam,  

zeiŋi-na BAŊA WƐ yere dem.  

Zion tiina bam,  

tei-na á Tu Wɛ wom.  
13 Kokuri to, wonto fɔɡe o kwɛ  

á teo kom ni-bworru tem,  

pa se te damma.  

O ma daare o swɛ abam balo  

na zoore ko wone to swolim.  
14 O maa pae se yazura taa wo  

á teɡa kam ni maama ne,  

ye á na men-dala dedɛ  

se á ta‑á di á sui.  
 

15 Wɛ yeini o toŋe o kwora mo  

se ka yi loɡo baŋa ni maama.  

Ka maa ke lela ka vei  

                                                           

 *147:10-11 1 Sam 16:7 

jei maama ne.  
16 O ma pa se kunu ba  

ko kwoli teɡa kam  

ye ka peere cha  

ne lɔŋɔ na ye tei to.  

Ko ta ná ye nyɔnɔ,  

o yeini o pa se ko jaɡe lela mo  

ne tentwarem tei to.  
17 O maa dole do-kandwa  

o yaɡe teɡa baŋa ne.  

O waaro tem ná bobo se te zuri,  

nɔɔn-nɔɔno bá wane o zeɡe  

te yiɡa ne.  
18 O laam ma toŋe o kwora  

se o pa tento maama nyeene.  

O ta ma pa se vio kom zaŋe  

ko taa dola,  

pa se bwi sem na bam  

jwoori ba taa dura.  
 

19 Wɛ toŋe o kwora mo  

se Jakob dwi tiina bam lɔre-ka.  

O ma kwei o bera yam  

de o nia yam  

o pa Isarele tiina bam  

se ba taa tɔɡe-ya.  
20 Dwi-ɡɛ tiina nam tera  

Wɛ na ke konto dwoŋi o pa-ba.  

Banto maŋe ba yeiri  

o bera yam ni ne.  
 

Pa-na dé tei BAŊA WƐ!  



148 

Baŋa Wɛ maŋe de teem  

1 Pa-na dé tei BAŊA WƐ!g  
 

Abam balo na wo wɛyuu kom ne to  

tei-na BAŊA WƐ!  

Tei-o-na wɛ-wɛ baŋa jei sem maama 

ne!  
2 Abam balo na ye o malese  

ye á wo o kwaɡa kɔɡɔ kom wone to, 

tei-o-na!  
3 Wea kam de chana kam,  

ko maŋe se abam de taa tei‑o!  

Se abam chalechwe sem  

na pepele to de tei‑o!  
4 Wonnu maama na wo wɛyuu kom 

baŋa ne to, tei-o-na!  

Ko ta woli de na balo na tiɡisi wɛyuu 

kom baŋa ne to,*  

ba-na á tei‑o!  
5 Ko maŋe se woŋo maama mo  

taa tei‑o,  

kokuri to, wonto mo dɛ o ni dem 

ŋwaane o naane-te.  
6 O déem pɛ se te zeɡe  

te zeɡa jei ne taa wuu,  

ye kolokolo daa ware o ni dem konto 

ko chɔɡe.  

 *148:4 Pulim 1:6, 7 

 

7 Abam balo na wo  

teɡa kam baŋa ne to  

tei-na BAŊA WƐ!  

Naneo wo vare-kamuna bam,  

de wonnu telo maama na zoore 

naneo kom kuri kuri ne to,  

tei-o-na!  
8 Ko ná ye doa pepelem,  

de do-kandwa, de kunu, de nyɔnɔ,  

ko woli de vo-dɛɔ dwi maama  

na sɛ o ni dem to,  

tei-o-na!  
9 Peero de zwonnu tem maama,  

de kaɡoa wo teeni,  

dedaane teeni delo  

nɔɔna na jeiri ba kare ne to,  

ba-na á tei‑o!  
10 Ko ta woli de kaɡo-vara,  

de sɔŋɔ-vara,  

dedaane teɡa-veila,  

de zuna dwi maama,  

tei-o-na!  
11 Teɡa baŋa pwa bam,  

de dwi tiina maama,  

dedaane nakwa,  

de dedɛɛra maama,  
12 ko woli de nɔn-donno, de bukwa,  

de nɔn-kwe, de bu-balwa,  

á maama tei-o-na!  
 

13 Pa-na se wonnu maama tei BAŊA 



WƐ,  

o yere dem na tiini de daɡa  

de ɡaale to ŋwaane!  

O nenɔŋa kam de daɡa ka dwoi  

woŋo kolo maama na wo  

teɡa baŋa ne  

dedaane wɛyuu maama ne to.  
14 O zeiŋi o tete nɔɔna bam mo  

pa se ba na dam de zula.  

O ke konto o pa o nɔn-swonnu  

Isarele tiina bam mo.  
 

Pa-na dé tei BAŊA WƐ!  

149 

Leiŋ-doŋa  

1 Pa-na dé tei BAŊA WƐ!h  
 

Leeni-na leiŋ-doŋa  

á ma‑á tei BAŊA WƐ.  

Jeeri-na de o nɔn-ŋona kɔɡɔ kom  

á tei‑o.  
 

2 Pa-na se Isarele dwi tiina bam  

di ywoni ba Keiru wom ŋwaane,  

se Zion tiina bam taa chaka  

de wopwolo ba Pɛ wom ŋwaane.  
3 Pa-na se ba taa sae Wɛ yiɡa ne  

ba maa seini o yere dem.  

Ba ta wó taa wɔe senyɛ  

ye ba maɡe kwanno ba zuli‑o.  
 

4 Kokuri to, BAŊA WƐ wo pwoli  

de o nɔɔna bam kikia.  

O jwoŋi balo na tu ba tete to o yaɡa,  

pa se ba na nenɔŋa nɔɔna yiɡa ne.  
5 Pa-na se balo na kɔre Wɛ to taa 

chaka  

dedaane zula yalo o na pɛ-ba to.  

Pa-na se ba taa leeni de ywoni,  

ne ba ná tiɡi ba sare wone tei to.  
 

6 Ko maŋe se tia lei taa wo ba ni ne,  

ye ba ta zei jara se-zɔɔro ba jea 

ne.  
7 Ba maa wó jwoori ba ŋwe ba jene  

dwi-ɡɛ tiina bam baŋa ne,  

ye ba tiini ba waare-ba.  
8 Ba maa wó kwei cheɡero  

ba vɔ teene dedwonna pwa bam,  

ye ba daare ba ma luuru  

ba lei ba dedɛɛra bam nɛ sem ne.  
9 Ba keim dem konto wó ŋwe jene  

delo ya na tiɡi ba dona bam  

baŋa ne to mo.  

Konto to, balo maama na kɔre Wɛ to 

wó na zula.  
 

Pa-na dé tei BAŊA WƐ!  

Baŋa Wɛ maŋe de teem!  

1 Pa-na dé tei BAŊA WƐ!i  
 

Pa-na o jwoŋi o tia  

o wara-jei sem ne!  

Pa-na o jwoŋi o tia wɛyuu ne  

mɛ na ye o dam jei sem to!  
2 Tei-o-na o totoŋ-zana yam ŋwaane,  

de o na daɡa o dwoi kamunim dwi 

maama to ŋwaane.  
3 Wu-na nabwanno á ma‑á tei‑o,  

se á daare á ta kwanno á tei‑o.  
4 Kwei-na senyɛ á ma‑á tei‑o,  

se á kwɛɛre á sa.  

Ta ta-na kwanno dwi dwi  

ye á wu wi se á ta‑á tei‑o!  
5 Maɡe-na zwe, de konkwanno  

na wó ke sɔɔ baŋa baŋa to  

á ma á tei‑o!  
6 Ko maŋe se woŋo kolo maama  

na wae ko sii vio to  

mo tei BAŊA WƐ.  
 

Pa-na dé tei BAŊA WƐ!  

Memaŋa  

Tɔnɔ



Memaŋa Tɔnɔ  
Pɛ Solomon mo ke Memaŋa Tɔnɔ taana yam dedɛ o ke daane. Popɔra dedoa se ko yi popɔra noɡo 

(1-9) bere kwo na kwei o bu kwea tei to mo. Kwo wom ke konto se ko woli o bu wom mo de 

boboŋa, se o lɔre o na wó tɔɡe chwei selo se ŋwea ke ywoni ka pa‑o to. Wonnu telo na pae nɔɔna 

tusi to nye de kaane na soɡe baaro boboŋa se o ke wɛleere tei to mo. Nii 2:16-19; 7:6-27; 

9:13-18. Yeino de maa nye de ka-laao na woli baaro se o kuri kurim na lana to. Nii 8:1-16; 

9:1-12. Tɔnɔ kom popɔre selo na daare to (10-31) maa jeɡe memaŋa dwi dwi na bere debam 

yeino nyɔɔre na ɡare jwor-kikia tei to.  

1 
1 Isarele teo pɛ Solomon na ye David bu to memaŋa mo tento.*  
2 Memaŋa yanto nam ye se ya bere nɔɔna swa se ya daare ya korese-ba. Ya wó woli 

nɔɔna se ba taa ni yi-poro taane kuri, ye ba pɔɔre taana daane. 3 Ya ta wó kaane nɔɔna 

se ba kwei yi-poro ba ma ja ba tete, se ba kikia taa tɔɡe chwoŋa, ne ko na maŋe de 

cheɡa kam tei to. 4 Memaŋa yam wae ya pae nayeiri-nyena ja boboŋ-ŋona. Ya ta wae 

ya pae nɔn-donno na yeino de yi-poro. 5 Yi-pore-nyena de ná cheiɡi-ya, ba wó zamese 

ba woli ba swa wone. Boboŋ-boŋena de wó fɔɡe ba lɔre chwoŋa ba taa tɔɡe-ka. 6 Ko 

maa wó pa se nɔɔna lɔre memaŋa yam kuri, ko woli de sinseiri, de dende selo maama 

swa tiina na yeini ba ŋɔɔne to.  
 

7 Nabiina na kɔre BAŊA WƐ mɛ to,  

yeino de puli dáane mo.  

Ko daare jworru yerane mo  

wó ɡwooni swa taane  

de koresem.*  

Yé pa ba soɡe‑m ba wane  

8 Amo bu, sɛ se n jwoŋi n kwo koresem.  

Nam yé swei n nu na bere‑m tei to.  

9 Pa ba bera yam taa tiɡi n bochare ne,  

ne nenɔŋa zambili mo n de  

n ba ne to.  
 

10 Amo bu, ne wɛleere-keira ná jeɡe‑m ba soɡa,  

se n yé sɛ ba taane dem.  
11 Ba wó wane ba ta de nmo we,  

“Pa dé ke daane,  

se dé vo dé vwɛ chwoŋa ni ne,  

dé daare dé nwoŋi dé ja nɔɔna  

dé ɡo,  

ye ba nam wo ke kolokolo ba chɔɡe.  
12 Dé wó ti-ba lela nenɛɛne dé ná nɛ-ba,  

de ba ná maŋe ba jeɡe yazura  

tei maama de.  

Dé wó li-ba ne ba ɡa zo teɡa kuri mo tei.  
13 Pa-na dé tɔɡe daane dé vere  

ba wo-laaro tem dé taa tei,  

pa se dé sam su de ba jejeɡero tem.  
14 Konto to, ba n woli debam wone,  

se dé ná pɛ wonnu tem,  

dé wó pɔɔre te wone dé pa‑m.”  
 

15 Amo bu, ba ná taɡe konto dwoŋi,  

yé da n woli ba wone.  

Nam ja n tete se n lɔŋe  

ba na wo mɛ to.  
16 Kokuri, nɔn-balwaaro tem konto  

ɡare ba toŋe lwarem,  

ye ba laɡe lela de nɔn-ɡora totoŋa.*  

17 Wolo ná boŋe se o ja zuŋa,  

kotu bá pa ka na kalanchoɡo  

kolo o na cheɡe ka ŋwaane to.  
18 Venverena bam konto nam na vwɛ  

se ba ɡo nɔɔna to,  

ko ye ba tete dwi mo ba laɡe ba ja.  
19 Wolo maama ná boŋe se o duni  

kampina baŋa ne,  

kotu wó ɡuri konto mo.  

Jejeɡero telo o na vere to mo  

wó ba te chɔɡe‑o.  

Ba maŋe yi-poro de bukɔ daane  

20 Yi-poro mo zeɡe teo kom chwei sem de ko yaɡa kam ni ne ko tɔɔla ko yaɡa. 21 Teo 

kom pwooni mɛ nɔɔna na jeeri ba ke sɔɔ to, de ko manchwo-nia yam ne mo ko zeɡe 

da ko ŋɔɔne baŋa baŋa ko we:  
22 “Nayeiri-nyena, dɛ dɔ mo  

á wó yaɡe á jworim dem?  

Nɔn-lwɛɛna, á de wó ta‑á lwɛ  

á dwonna taa,  

se á vo á maŋe yei ne mo?  

Nɔn-jworru, á wó yaɡe ka-taa-chuli-yeino maŋa kɔ mo?  
23 Á ya ná sɛ a bwɛa yam,  

amo de ya wó kwei a bochare maama a pa abam,  

ye a pa á lɔre kolo na tiɡi  

a boboŋa ne to.  
24 Abam nam ve amo beeri dem,  

pa se a twe a je a jeeri abam  

ye á wo ke-ne á ke da.  
25 Abam ta maa wo pɛ se a kwea yam jeɡe kuri ya pae abam,  

ye á daare á wo ke á yiɡa  



de bwɛa yalo a na pɛ to.  
26 Konto ŋwaane amo de wó ke abam mo a mɔne,  

de á na laɡe á na cham tei to.  
27 Foone maa wó ja abam  

nenɛɛne vo-dɛɔ dwoŋi,  

ye lɛɛro de ba á baŋa se te li abam  

ne vo-kekara na ke tei to.  
28 Ba laam wó lwoori wolim amo tei ne,  

ye a ve se a leiri-ba.  

Ba maa ná beeri a jei tei de,  

ba bá na-ne.  
29 Kokuri, ba yɔɔre ba chuli yeino mo,  

ye ba ve we,  

ba bá taa kɔre BAŊA WƐ.  
30 Ba maa wo sɛ amo kwea yam,  

ye ba ta kwareme ba zwa  

de a bwɛa yam.  
31 Konto ŋwaane ba wó su de yaara  

ba chwoori-ya,  

ba boboŋ-lwanno tem  

de ba kikia yam ŋwaane.  
32 Kokuri, nayeiri-nyena ve bera mo  

pa ba laɡe ba te lela.  

Nɔn-jworru yiɡa maa tera de kolokolo  

pa ba wó na chɔɡem.  
33 Ko daare, wolo maama ná sɛ  

a bera yam,  

ko wó ke lam ko pa kotu.  

O bochare bá taa zaɡa de kolokolo,  

ye kolokolo foone de bá taa jeɡe‑o.”  
 



2 
1 Amo bu, sɛ se n jwoŋi a bera yam.  

Kwei nia yalo a na pɛ‑m to  

n ke n bochare ne.  
2 Pore n zwa se n ja swa,  

n daare n kwei n boboŋa maama  

n pa yi-poro.  
3 Yɔɔre n beeri yi-poro,  

se n daare n lwoori yeino  

de kwor-dɛa.  
4 Chɛ se n beeri swa,  

ne ya ye lu-nyenno  

telo na seiɡi to mo.  
5 N ná ke konto, n wó lɔre BAŊA WƐ kɔrɔ na ye tei chekke,  

ye n daare n me ded‑o.  
6 Kokuri BAŊA WƐ mo kwei swa  

o pae nabiina.  

O ta maa woli-ba de yeino de yi-poro.  
7 O maa jeɡe swa chekke  

se o kwei o pa nɔn-ŋona.  

Ko ta ná ye balo na yɔɔre  

ba tɔɡe chwoŋa to,  

o kwoli-ba ne jara nantana mo tei.  
8 O nii ko baŋa ne mo  

se cheɡa taa toŋa,  

ye o che balo na jeɡe o cheɡa to,  

se cham yé yi-ba.  
9 Nmo ná sɛ se n jwoŋi swa,  

n laam wó ba n lɔre kolo na lana  

ye ko tɔɡe chwoŋa to.  



N ta wó lɔre kolo na maŋe keim to,  

se n wane n tɔɡe chwo-laao.  
10 N boboŋa maa wó ja swa,  

ye yeino de pa n na wopwolo lanyerane.  
11 Nmo na lɔre lɔra tei to mo  

wó taa kwoli‑m.  

N boboŋ-ŋona maa wó taa yere‑m.  
12 Konto to, n bá‑n ta‑n tɔɡe  

puseŋ-nyena chwei sem,  

naa n to pipiri-nyena chwoŋa ne.  
13 Banto maŋe ba ywori cheɡa chwoŋa kam ne mo,  

ye ba vei lim wone.  
14 Ba ta swoi se ba taa toŋe lwarem mo,  

ye ba wo de tiɡa de puseŋa kikia.  
15 Ba ye nɔn-ŋollo mo  

ye ba kikia ba tɔɡe chwoŋa.  
 

16 Swa chekke wó che‑m de ka-tola,  

de o ná maŋe o ŋɔɔne ni-som ŋɔŋa  

se o ma soɡe‑m tei de.  
17 Kotu yaɡe o baro wolo o na zo  

o donne maŋa ne to,  

pa se o yiri ni delo o na ɡwoni  

Wɛ yiɡa ne to.  
18 Chwoŋa kalo na vei o sɔŋɔ kom ne to ɡuri de toone mo.  

Balo na tɔɡe da to maa zoore churu.  
19 Wolo maama ná vei o tei,  

kotu daa ba jwoora.  

O nam daa bá to  

ŋwea chwoŋa kam wone.  
20 Nmo nam ná jwoŋi swa,  



n laam wó ta‑n tɔɡe  

nɔn-ŋona nɛ-bwora mo,  

ye n vei cheɡa tiina chwoŋa ne.  
21 Kokuri to, balo na yɔɔre  

ba tɔɡe chwo-laao to mo  

wó taa zoore dé teɡa kam wone.  
22 Ko daare puseŋ-nyena bam yere  

wó saare teɡa kam baŋa ne.  

Nɔn-ŋollo de maa wó jei ka wone.  

3 

Pa Wɛ n cheɡa  

1 Amo bu, yé swei wonnu telo  

a na jeɡe a bere‑m to.  

Nam yɔɔre n pa a nia yam  

taa tiɡi n boboŋa wone.  
2 Kokuri, n ná tɔɡe-ya,  

n wó na momwɛ-dɛɛre,  

ye wonnu da chwoŋa te pa‑m.  
3 Fɔɡe n ta‑n jeɡe cheɡa de swono,  

se n yé yaɡe-te.  

Pa tento taa nye de zambili  

n na kwei n de n ba ne to.  

Pa te taa tiɡi n boboŋa ne wuu,  

ne n na popone-te n tiŋi  

kandwa-pelɛ yera ne tei to.  
4 Konto baŋa ne mo Wɛ de nabiina  

wó taa laɡe n ni taane,  

ye n na yere-ŋom.  
 

5 Kwei n cheɡa maama  



n daŋe BAŊA WƐ baŋa ne.  

Nam yé teeɡe nmo tete boboŋa baŋa ne.*  
6 Totoŋe delo maama n na wó ke to,  

ta‑n yei BAŊA WƐ ni ne.  

Konto mo o wó pa wonnu maama kwei te chwoŋa te pa‑m.  
 

7 Yé fɔɡe n jeeli n yuu ne we  

nmo mo yei n tia.  

Nam ta‑n kɔre BAŊA WƐ  

ye n duri lwarem kikia.  
8 Konto mo wó pa n na yazura,  

ye n dam dem wó jwoori n tete ne.  
9 Kwei n jejaano tem  

n ma n zuli BAŊA WƐ,  

se n daare n kwei n da-yiɡa wodiiru pɛɛra n pa‑o.*  
10 Konto baŋa ne mo n tuli wó su  

de wodiiru,  

ye sa-doora de taa daɡa ba ɡaale,  

pa n yeiri n na wó ke-te mɛ.  
 

11 Amo bu, ne BAŊA WƐ ná jeɡe‑m  

o koresa, se n sɛ koresem.  

O maa ná bwɛ‑m,  

se n yé pa n yiɡa nyɔne.  
12 Kokuri, BAŊA WƐ korese  

balo o na swoi to mo,  

ne kwo na ke tei de o bu-swono to.*  

Swa na lana tei to  

13 Wolo maama ná lɔre swa  

ye o jeɡe yi-poro,  

kotu yuu ywomma.  
14 Swa tiini ya jeɡe kuri  

ya dwoi lu-nyenno.  

Ya maa jeɡe nyɔɔre  

ya dwoi sabu-seŋa de.  
15 Ya ta maa jeɡe lonne  

ya dwoi kandwa-nyenno.  

Nmo fera ná zo woŋo kolo maama,  

ko bá yi swa na ye tei to.  
16 Swa zei momwɛ-dɛɛre mo o jazem ne.  

Jejeɡero de yere-kamunu maa wo  

pɛɛra yalo o na zei o jaɡwia ne to.  
17 Swa chwei sem jeɡe ywoni mo.  

Se tɔɡem maa pae nɔɔna bochara zura.  
18 Swa nye de tio kolo bia  

na pae ŋwea to mo,  

balo na beeri-ya se ba jwoŋi to  

tei ne.  

Ya ma yeini ya ja yu-ywoŋo ya ba  

ya pa balo na puuri-ya ba ja to.  
19 BAŊA WƐ dɛ o swa ŋwaane mo  

o chwi teɡa baŋa kam kuri.  

O ma tɔɡe o yi-poro baŋa ne  

o pa se wɛyuu kom de wora.  
20 O mɛ o yeino mo o pɔɔre  

naneero tem yera yera,  

ye o daare o pa doa taa zeɡe  

kunkwonnu wone ka nena.  
 



21 Amo bu, ta‑n mae swa chekke  

de boboŋ-laaro n toŋa.  

Yé pa se te vere n jeŋa ne  

te daare‑m.  
22 Tento mo wó pa n ŋwea  

taa jeɡe kuri lanyerane,  

ye ka taa jeɡe lam ka pa‑m,  

ne zambili mo n de n ba ne to.  
23 Te ta wó pa n veiŋa tɔɡe chwoŋa,  

se n yé seeri n to teɡa ne.  
24 N ma‑n ná tiɡi n sia,  

foone bá taa jeɡe‑m.  

Nmo nam ná peini se n dɔ mo de,  

n wó dɔ mo yɔlɔ-lɔ-lɔ.  
25 Foone bá ja‑m,  

ne lɛɛro ná pɔpɔ te ba n baŋa,  

naa chɔɡem ná to puseŋ-nyena yuu ne.  
26 Kokuri, BAŊA WƐ mo wó pa  

n wo taa tiɡa.  

Wonto wó taa cho‑m cham wone,  

se kolokolo yé ja‑m pa n to.  
 

27 N dwoŋi ná maŋe se n woli‑o,  

ye nmo ná jeɡe kolo  

na wó woli‑o to,  

se n yé vane‑o.*  
28 Nmo ná wae n dwoŋi n wola leile,  

nam yé ta ded‑o we,  

“Vei se n jwa jwoori n ba  

se a woli‑m.”  

29 Ko ná ye n faro wolo  

na pɛ nmo o cheɡa to,  

yé boŋe lwarem se n ma n chɔɡe‑o.  
30 Yé maɡe kantɔɡɔ de nɔɔno  

yɔɔ yerane,  

ne kotu ná wo chɔɡe n yiɡa  

kolokolo baŋa ne.  
31 Yé pa se n boboŋa zo  

nankɔ-nyena kikia wone.  

Nam yé lwoni ba totoŋ-naɡa kam.  
32 Kokuri, BAŊA WƐ chuli nɔn-ŋollo mo.  

Ko nam ná ye nɔn-ŋona,  

o lɔɡe o wo o bere banto mo.  
33 BAŊA WƐ sɔɔle lwarem mo o yaɡe  

puseŋ-nyem sɔŋɔ ne.  

Ko daare nɔn-ŋom sɔŋɔ su  

de o zaane mo.  
34 Ko ná ye nɔn-lwɛɛna,  

Wɛ nii-ba kafɛ mo.  

Ko daare ye o zaane wo balo na tu ba tete to yuu ne.*  
35 Swa tu yere wó zaŋe mo.  

Nɔn-jworo maa wó di o chaveera.  

4 

Bera yadwonna  

1 A bia bam, cheiɡi-na á kwo bera. Ke-na á zwa keo se á wane á lɔre lɔra. 2 A kwea 

yam jeɡe kuri mo. Konto to, yé ve-na a bera yam. 3 Amo biini maŋa ne ye a ta ye 

bu-pwola to mo a nu déem swoi-ne, ne a na ye o bu-doa to. A kwo de ma jeini-ne teɡa 

ne 4 o bere-ne o we:  

“Ta‑n jeɡe a botare sem n boboŋa ne,  

ye n daare n ta‑n ke n tɔɡe a nia yam,  

se n wó na momwɛ-dɛɛre.  
5 Beeri swa dedaane yi-poro.  

Yé swei a bera yam ni ne, nam yé ve-ya.  
6 Yé ma n kwaɡa n ya yi-poro,  

se o wó taa kwoli‑m.  

Nam yɔɔre n ta‑n swoi‑o  

se o taa nii n baŋa ne.  
7 Yi-poro mo jeɡe kuri  

ko dwoi wonnu maama.  

Konto to, kwaane n beeri swa jei.  

N ná maŋe n beeri kolo maama  

se n ta‑n tei,  

ta chɛ se n lɔre lɔra.  
8 Pa yi-poro taa jeɡe lonne o pa‑m,  

se o wó pa n na yere-zɔŋɔ.  

N ma‑n ná kukwori‑o,  

o wó pa n na zula.  
9 O wó ke zaane o ke n yuu ne,  

ne o milimi ɡa-punnu daane mo  

o sɔ-te o ke da to.  

O ta wó pa n na nenɔŋa,  

ne o kwei paare yipuɡa mo  

o pu n yuu ne to.”  
 

10 Amo bu, sɛ se n ke n tɔɡe  

amo bera yam,  

se ko pa‑m momwɛ-dɛɛre.  
11 Amo kwei nmo mo a de  

swa chwoŋa kam ne,  



se n ta‑n tɔɡe cheɡa chwei sem.  
12 Nmo ma‑n ná via,  

kolokolo bá che n yiɡa.  

N nam ná duri lela,  

n bá‑n tiri n to teɡa ne.  
13 Zamese bera n ke n boboŋa ne,  

se n yé yaɡe-ya.  

Fɔɡe n nii ya baŋa ne,  

kokuri yanto mo wó pa  

n ni ŋwea ywoni.  
14 Yé lwoni puseŋ-nyena kikia yam,  

naa n tɔɡe nɔn-balwaaro nɛ-bwora.  
15 Nam lɔŋe banto dwi chwei sem,  

se n ja n tete de ba totoŋ-naɡa kam.  

Pipiri se n daare n ta‑n vei  

n veiŋa.  
16 Kokuri, ba ná wo toŋe lwarem,  

ba bá peini ba dɔ.  

Dɔɔne ba tui ba yia,  

ne ba ná wo pɛ se nɔɔno to teɡa ne.  
17 Puseŋa kikia de vuvuɡa totoŋa mo ye ba ni-wodiu.  

 

18 Nɔn-ŋona na jeɡe ŋwea kalo to  

nye de te-pora ni pwooni dem mo.  

Pwooni dem konto lɔɔre de ke da mo  

se ko vo ko yi wea tetare maŋa.*  
19 Ko nam ná ye puseŋ-nyena bam,  

ba ŋwea maama yɔɔre  

ka ye liɡi-liɡi mo.  

Ba maa yeiri wonnu telo na pae ba tiri ba toe teɡa ne to.*  

20 Amo bu, ke n zwa keo se n cheiɡi  

kolo a na jeɡe se a ta de nmo to.  
21 Yé swei a bera yam swia,  

de fenfee de.  

Nam yɔɔre n pa ya taa tiɡi  

n boboŋa ne.  
22 Kokuri, balo na lɔre-ya to  

wó na ŋwea ya baŋa ne.  

Ya ta maa pae nɔɔna jeɡe yazura chekke.  
23 Kolo na dwoi maama to,  

fɔɡe n ta‑n yei n boboŋa yam ni ne.  

Kokuri to, n ŋwea totoŋe maama puli dáane mo.  
24 Yé ta‑n jeɡe ni-zɛ ni-zɛ.  

Nam yé ta‑n kare n ŋɔɔne ta-yɔɔro.  
25 Kwaare n yuu n yiɡa ne,  

se n yé bare n nii jei jei.  
26 Ta‑n yei n tete na-veili ni ne,  

se n tɔɡe chwoŋa kalo  

na ye chekke to.  
27 Yé lɔ chwoŋa n vo jazem seeni,  

naa jaɡwia seeni.  

Nam yɔɔre n ta‑n cho n tete  

de lwarem kikia.  
 

5 
1 Amo bu, ke n zwa keo  

se n cheiɡi swa de yi-poro taane  

delo a na jeɡe se a ta de nmo to.  

2 Ko wó pa n lɔre kolo na maŋe keim,  

ye yeino taane wó taa wo n ni ne.  
3 Kokuri, ka-tola ke ni-som de nɔɔna,  

ne to-nuɡa na lura tei to mo.  

O ni taane maa yɔɔre de swola  

ne nuɡa na ye tei to.  
4 Se ko kweeli to, o kikia maama wó pa  

n na chanɛɛre de zonne yerane mo.  
5 O nɛ-bwora ɡuri de toone mo.  

Balo na tɔɡe‑o to maa vei churu.  
6 O yiɡa tera de chwoŋa kalo  

na pae ŋwea to.  

O ma tusi chwoŋa kam,  

ye o daa yeiri woŋo kolo  

o na jeɡe o ke to.  
7 Konto to, amo bu,  

cheiɡi a taane dem.  

Yé se n zwa de a na jeɡe kolo  

a tɛ to.  
8 Nam lɔŋe ka-dwi dem konto chwoŋa kam.  

Maŋe n yé twɛ o sɔŋɔ seeni.  
9 Yé dole n zula n yaɡe.  

Ko ná dae konto,  

nankɔ-nyem wó ja‑m o ɡo.  
10 Veira maa wó ba ba ba jwoŋi  

n jejeɡero ba taa tei,  

pa se nmo na yaare n na kolo to  

laam kweeli nɔn-ɡaa sɔŋɔ ne.  
11 Se ko ba ti maama to,  

n yera maama wó buɡi ya jei mo,  

pa se n ŋwana 12 ye n we:  



“Bɛ mo ye a déem chuli koresem?  

A déem wo sɛ bwɛa se bɛ mo?  
13 A nam ve a berena bam taane,  

ye a daare a se a zwa  

de ba bera yam.  
14 Amo laam nam zeɡe  

se a na a lɛɛro mo,  

pa se a na a chaveera  

nɔn-kɔɡɔ kom maama yiɡa ne.”  

Ta‑n jeɡe cheɡa n pa n kaane wom  

15 Ta‑n jeɡe swono lara  

de n kaane yerane,  

nenɛɛne nɔɔno na wó nyɔ  

o tete lɔɔ wone na tei to.  
16 Ko dae se n pa n lɔɔ wo na bam  

taa tiɡi zɛɛra,  

se wolo maama ná yia,  

se o twei o nyɔ.a  
17 Yé pa nɔn-ɡaa tɔɡe o nyɔ-ba,  

se nmo yerane mo wó taa nyɔ  

ko wone.  
18 Ta‑n pae n yi sui de n tete lɔɔ wo na bam maŋa maama.  

Ta‑n di ywoni taa de kaane wolo  

n na maŋe n di  

n nɔn-donne maŋa ne to.  
19 Pa o taa jeɡe lam n yibia ne,  

ne woŋa dwoŋi to,  

se o yela yam taa jeɡe fera  

ya pa‑m taa wuu,  

ye o swono kom de taa pae  

n su de wopwolo.  
20 Amo bu, nmo wó pa ka-tola ja‑m  

o ke o ja-bɔŋɔ ne se bɛ mo?  

Bɛ mo wó pa n vo n kukwori nɔɔno wodwoŋi kaane?  
 

21 Kokuri, nabiinu kikia maama  

ye jase mo BAŊA WƐ yiɡa ne.  

O maa yei dé na-veili maama ni ne.  
22 Puseŋ-nyeno tete wɛleera mo  

jwoori ya jaane‑o.  

Ya nye de ŋone mo  

ya vɔɡe‑o ya tiŋi.  
23 Kotu na ware o tete o peene to  

pa o laɡe o te lela.  

O wó ba o tusi ye o jei mo,  

o na tiini o toŋe jworim to ŋwaane.  

6 

Ni-kaana yadwonna  

1 Amo bu, nmo ná kwei n tete  

n zeɡe daare ŋwaane  

se n ŋwe n dwoŋi jene n pa‑o,  

ko ná fɔɡe ko dae nɔn-veira,  
2 ko bere we nmo tete ni taane mo  

laɡe de ja‑m ne kalanchoɡo tei.  
3 Amo bu, ko nam ye se n ke tento mo,  

se n wane n jwoŋi n tete,  

nmo je na wo n dwoŋi wom  

ni ne to ŋwaane.  

Nam véi n tu n tete o yiɡa ne,  



se n daare n lwoori‑o  

se o ma o chɛ‑m.  
4 Ke lela n vo o tei,  

ye n ta wo sii de fenfee de.  
5 Nam ke nmo na wó ke tei maama  

se n wane n lu to,  

nenɛɛne feira naa zuŋa  

na kwaane ka lu  

ka jaro jeŋa ne tei to.  
 

6 Nmo wolo na ye jawɔre-nyem to,  

véi n nii memela na chɛ  

de totoŋa tei to,  

se n daare n jwoŋi swa ba tei ne.  
7 Banto ba jeɡe ba yiɡa tu naa pɛ.  

Nɔɔn-nɔɔno ba nii ba baŋa ne.  
8 De ko maama de, ba yeini ba pɛ ba wodiiru te maŋa ne,  

ye ba daare ba tiŋi-te  

cham maŋa ŋwaane.  
9 Nmo wolo na ye jawɔre-nyem to,  

nmo wó ta‑n tiɡi n dɔa taa  

se n vo n maŋe yei ne mo?  

Nmo ba laɡe n zaŋe  

n tiɡa jei sem ne na?  
10 Tɔ. Daa ta‑n dɔ fenfee n woli da.  

Kwoɡili n yia se n sii.  

Ta‑n tiɡi n peiɡa jei sem ne ziim.  
11 Yiniɡa wó vɔɔre ka zi‑m,  

ne venvereno na zaŋe  

nɔɔno baŋa ne tei to mo.  

Gɛɛre de maa wó pɔpɔ de ja‑m lanyerane.  



12 Nɔn-wo-koro na toŋe lwarem tei to,  

o kare fɔ vwa mo.  
13 O ta yeini o ɡo yi mo ye o yeese o jea  

se o ɡane o dwonna.  
14 Kotu jeeli lwarem mo se o ke,  

o boboŋa na ywori to ŋwaane.  

O ná vei mɛ maama,  

nankɔɔre mo zaŋe dáane.  
15 Konto ŋwaane mo lɛɛro wó pɔpɔ  

te ba o baŋa.  

O maa wó yɔɔre o na chɔɡem  

ye o bá lu de wone.  
 

16 Wonnu teredo mo BAŊA WƐ chula.  

Cheɡa to, wonnu terepɛ maa ye  

wo-zɔɔna o tei ne.  
17 Te maa ye:  

Wolo na bere o tete kamunim to,  

de wolo na jeɡe ni-zɛ ni-zɛ to,  

de nɔn-ɡoro,  
18 de wolo na jei o boŋe lwarem  

o pae o dwonna to,  

de wolo na yɔɔre o wuuri  

de lwarem keim to,  
19 de wolo na fɔ vwa  

taane dim baŋa ne to,  

dedaane wolo na pae vuvuɡa tui  

o dwonna tetare ne to.  

Gwalem taane  

20 Amo bu, ta‑n ke n tɔɡe ni delo n kwo na pɛ‑m to.  

Nam yé swei n nu  



na bere‑m kolo to ni ne.  
21 Pa ba bera yam taa tiɡi n boboŋa ne,  

se ya taa nye de zambili  

n na kwei n de n ba ne to.  
22 Nmo ná vei mɛ maama,  

ya wó taa wo n yiɡa ne  

ya bere‑m chwoŋa.  

Nmo ná tiɡi n dɔa de,  

ya wó taa yere‑m.  

Nmo daa ná zaŋe,  

ya wó pa‑m kwea.  
23 Kokuri, ba bera yam nye de  

min-zwoŋo mo.  

Ya maa ye pwooni ya pa‑m  

se n ta‑n via.  

Ba koresem dem de maa wó pa  

n ni ŋwea ywoni.  
24 Taana yam konto wó che‑m  

de ka-balɔrɔ,  

ko fɔɡe ko dae ka-tola  

na wó kwei ni-som  

se o soɡe‑m tei to.  
25 Yé ke n fera o ya-teɡa lam dem wone.  

Nam yé sɛ se o ɡo o yia  

o ma-ya o ja‑m.  
26 Nɔɔna ŋwe woŋo fee mo  

ba pae ka-bworo  

ye ba peini ded‑o.  

Nmo ta ná peini de nɔɔno wodwoŋi kaane,  

o laam wó sɔ‑m mo wuu.  
27 Nmo ná seiɡi min-chala  



n ɡare-fɛɛle ne,  

n ɡɔrɔ kom bá ja mini na?  
28 Nmo nam ná nɔne min-chala  

baŋa ne,  

n nɛ bá pwoɡili na?  
29 Ko nam ta ye bedwe mo de wolo  

na wó vo o peini  

de nɔɔno wodwoŋi kaane to.  

Wolo maama ná ke konto,  

ko wó tiini ko zo kotu yera.  
 

30 Ba ba ŋwane ba pae ŋweeno we,  

kana jeɡe‑o ka ni pa o ŋɔ  

se o zuri o kana.  
31 Ba nam ná jaane‑o,  

kotu wó ŋwe o na ŋɔɡe kolo to  

kuni berepɛ,  

pa se o ɡa o sɔŋɔ jejeɡero maama.  
32 Aɡɛboŋa yerane mo wó ke bwoŋa  

de nɔn-ɡaa kaane.  

Kotu yɔɔre o beeri chɔɡem mo  

o pa o tete.  
33 O maŋe de waarem mo,  

ye ba wó kwei tetɔ-ɡoro  

ba pu o yuu ne.  

O chaveera yam de maa bá fɔɡe  

ya ti.  
34 Kokuri, kazwe wiiri kan-baro bane mo ko ke da.  

O ná laɡe o yiri o jena,  

o bá ja ŋwaŋa kɔtaa.  
35 Ba ná maŋe ba ja kolo maama  



ba ba se ba ja o naɡa,  

o wo ta bá zuri.  

Ba nam ná pɛ‑o dim  

se ko taa mae tei de,  

o bá sɛ se o jwoŋi-de.  

7 

Nɔn-doŋo de ka-bworo taane  

1 Amo bu, sɛ se n jwoŋi a bera yam. Kwei nia yalo a na pɛ‑m to n ke n yuu ne. 2 Ta‑n 

ke n tɔɡe a nia yam, se n wó na momwɛ-dɛɛre. Ta‑n ni a bera yam nenɛɛne ya ye n 

tete yi-chele-bu mo to. 3 Ta‑n ɡuli ya ɡula maŋa maama. Pa ya taa tiɡi n boboŋa ne 

wuu, ne n na popone-ya n tiŋi kandwa-pelɛ yera ne tei to. 4 Sɛ se swa chekke taa nye 

de n nakɔ mo, se yi-poro de taa ye n badwoŋ-swono. 5 Banto ná wo n tei ne, ko wó 

che‑m de ka-bworo kom. Nmo ma‑n wó lu ka-tola kalo na mae ni-som o soɡe nɔɔna to 

jeŋa ne.  
6 Amo yɔɔre a zeɡe a sɔŋɔ takworo ni ne mo, ye a leesi a nii 7 a na nɔn-donno na vei 

chwoŋa ne tei to. Nayeiri-nyem maa wo ba wone, ye a maane we o tiini o ɡa boboŋa. 
8 O maa tɔɡe chwoŋa kalo na vei ka-tola sɔŋɔ kom seeni to, ye o vo o yi ko jeiɡa kam. 
9 Ko déem ye wɛ-zwora maŋa mo, ye je-ɡwonnu ba nii te nae. 10 Kaane wom de maa 

yɔɔre o pi o nwoŋi se o jeeri‑o. O yɔɔre o zo ka-bworo ɡwaaro mo ye o laam jeɡe o 

boboŋa o seiɡa. 11 Kaane wom tiini o pepera mo ye o ba kɔre nɔɔno yi. O nam ware 

jeiɡa dedoa se o jeini da. 12 O yɔɔre o kare teo kom chwei sem ni ne, de ko yaɡa kam 

ni ne mo o seiɡi o nii o na wó yi wolo to. 13 O laam ma yɔɔre o vaŋe nɔn-doŋo konto o 

kukwori‑o ye o mu o ni, o daare o ta o bere‑o de baare we: 14 “Yazura pɛɛre nɔna ta 

daare a sɔŋɔ kom ne mo. A zem nam ke a su a ni-ɡwonim dem mo. 15 Konto ŋwaane 

mo a nwoŋi se a jeeri‑m. A ya yɔɔre a beeri nmo jei mo, wɛ-ywom nam nii‑m da! 
16 Amo kwei ɡare-laaro mo a ma a lware a kwoli a ɡadwoɡo kom maama. Te maa ye 

ɡare-fefale selo na nwoŋi Ejipti teo ne ye se nyenyero ye dwi dwi to. 17 A ta ma kwei 

talwoŋ-ywoŋa dwi dwi a zezaɡe a yaɡe ko maama ne, se na ye Mura, de Alwo, de 

Kinamon to mo 18 Laam nam ba se dé zo dé lare dé yi dé tete se teɡa laam ba ka poore. 



Dé yɔɔre dé laɡe dé di dé swono kom ywoni mo. 19 Amo baro beeri o kɛ yiɡa yiɡa mo. 

O tera sɔŋɔ ne. 20 O nam kwei sabu na daɡa mo o ke o yera ne o ja o kɛ. Chana kam 

wó peere ka ti mo se o laam jwoori sɔŋɔ.”  
21 Ka-tola kam tɔɡe chwoŋa kam konto mo o ja nɔn-doŋo kom o ywori. O nam yɔɔre 

o kwei ni-som mo o soɡe‑o o wane. 22 Bedwe baŋa ne mo o pɛ o kwaɡa o pu, ne 

na-bala mo ba jeɡe ba vei se ba ɡo to. O ta nye de woŋa kalo kalanchoɡo na jaane 
23 ye ko laam daare se che-tɛɛre moore o bochɔŋɔ ne to mo. Ne zuŋa kalo na zo 

kalanchoɡo wone to, o nam yeiri we o seene o to cham wone se o ɡa o ŋwea.  
24 Konto ŋwaane amo bia bam, nam cheiɡi-na a taane dem. Ke-na á zwa keo se á ke a 

bera yam á boboŋa ne. 25 Yé pa-na kaane wom konto dwoŋi chwoŋa se o soɡe abam o 

wane. Nam yé sɛ-na se o ja abam o ywori á chwoŋa kam ne. 26 O pɛ baara dedɛ mo to 

teɡa ne, pa se nɔn-kɔɡɔ dole ba ŋwea ba yaɡe. 27 Balo na zo o sɔŋɔ kom ne to laam to 

chwo-fara kalo na vei churu to ne. Chwoŋa kam konto wó ba ka ɡuri de toone mo.  

8 

Yi-poro na pae wolim delo to  

1 Cheiɡi-na! Swa chekke nye de bukɔ na tɔɔla o yaɡa.  

Yi-poro mo zeiŋi o kwora wɛɛne  

se nɔɔna ni o ŋwa.  
2 O yeini o di zwonnu yuu mo  

o vo o zeɡe mɛ seeni chwei sem  

na lɛɛne daane to.  
3 O ta zeɡe o maŋe de teo kom manchwo-nia,  

mɛ seeni ba na tɔɡe  

ba zoore ko wo to,  

o tɔɔla we:  
4 “Amo tɔɔle a bwoi abam,  

se loɡo baŋa nabiina maama mo ni.  
5 Abam balo na ye nayeiri-nyena to,  

ja-na boboŋ-ŋona.  



Abam nɔn-jworru tem,  

ja-na yi-poro.  
6 Cheiɡi-na, se a jeɡe wo-kura mo  

se a ta.  

Amo ná puri a ni,  

a wó ta wonnu telo  

na ye cheɡa to mo.  
7 Amo ni taane yɔɔre de ye cheɡa,  

a na chuli vwa to ŋwaane.  
8 Amo ni-botare sem maama  

yɔɔre se tɔɡe chwoŋa mo.  

A ba jeɡe ni-zɛ kolokolo baŋa ne.  
9 Yi-pore-nyena nae a bera yam we,  

ya yɔɔre ya ye chekke mo.  

Balo na jeɡe yeino to maa nae we,  

ya ba jeɡe tusim.  
10 Pa-na a koresem dem  

taa jeɡe lonne abam tei ne,  

se de dwoi lu-nyenno.*  

Nam kuri-na yeino  

se á daare sabu-seŋa,  

ne ka ná maŋe ka ye chekke tei de.  
11 Kokuri swa chekke jeɡe kuri  

ya dwoi kandwa-nyenno.  

Woŋo kolo maama á fera na wó zo to bá maŋe de-ya.  
 

12 Amo ye swa chekke mo.  

Amo dedaane boboŋ-ŋona mo  

vei daane.  

A maa beeri yeino  

dedaane yi-poro jei  

se a kwei-te a pa nɔɔna.  
13 Wolo ná kɔre Wɛ,  

kotu lɔŋe lwarem mo.  

A yɔɔre a chuli ka-bere-ka-tete,  

de boyerem, de totoŋ-zɔɔna,  

de ni-zɛ ni-zɛ kikia mo.  
14 Boboŋ-ŋona de swa chekke  

wo amo tei ne mo.  

A maa jeɡe yi-poro de dam.  
15 Pwa tɔɡe amo baŋa ne mo  

ba di paare.  

Ko ta ye amo ŋwaane mo ba kuri  

wadɛ selo na maŋe to  

ba pae ba nɔɔna.*  
16 Ko ná ye nakwa, de nɔn-yum,  

de dedɛɛra balo na jeɡe cheɡa to,  

ba maama tɔɡe amo ŋwaane  

ba na dam.  
17 Balo maama na swoi amo to,  

amo de swoi-ba mo.  

Ko ná ye balo na seene ba yia  

ba beeri amo jei to,  

banto wó ba ba yi amo tei.*  
18 Jejeɡero de yere-kamunu  

maa wo a jeŋa ne,  

se a kwei a pa nɔɔna.  

A maa pae nɔɔna duna,  

                                                           

 *8:15 Danyeli 2:21 

 *8:17 Jɔn 14:21 



ye ba tɔɡe chwoŋa chekke.  
19 Nyɔɔre delo nɔɔna na wó na  

amo tei ne to ɡare sabu-seŋa,  

ka ná maŋe ka tiini ka lana tei de.  

Pɛɛra yalo ba na wó jwoŋi  

amo jeŋa ne to  

ɡare lu-nyenno chekke.  
20 Amo veiŋa maama ye chekke.  

A maa tɔɡe chwei selo na yɔɔre to.  
21 A maa kwei jejeɡero a pae balo  

dwi maama na swoi-ne to,  

pa se ba sam sui de wo-laaro.  
 

22 Se BAŊA WƐ laam ke  

wonnu maama to,  

o naane amo mo yiɡa  

o jeŋa totoŋa maama wone.*  
23 Faŋa faŋa ye BAŊA WƐ ta wo naane loɡo kom to,  

o maŋe o kuri-ne boboa kam ne mo.*  
24 Ba na loɡe-ne to,  

de naneero tem ta tera,  

de buli-yia de tera se ya taa tae.  
25 Ba loɡe-ne mo ba daare,  

ye Wɛ laam chwi peero tem  

de zwonnu tem te jei ne.  
26 Konto maama kea ye o laam mɔ  

teɡa kam, de ka pwoli sem,  

de loɡo baŋa kasolo kom.  
27 A tu a wora mo ye o kwei wɛyuu kom o ke ko jeiɡa ne,  

                                                           

 *8:22 Gurim 3:14 

 *8:23 Jɔn 17:5 



ye o daare o lɔ siseini delo  

na kaare naneo kom maama to.  
28 A déem maa wora ye o kwei kunkwonnu tem o ke wɛyuu ne,  

ye o daare o fɔɡe buli-yia  

se ya pa na su naneo kom.  
29 A wo o tei ne mo ye o lɔ pempala  

o ma che naneo kom,  

se ko wo na-fwaaro yé ve o ni  

ba ɡaale mɛ o na pɛ-ba to.  

O ta na fɔɡe o chwi teɡa kam kuri to mo a wora.  
30 A yɔɔre a wo o tei ne mo  

a woli‑o ne ɡɔɡɔ tei.  

O déem di ywoni amo ŋwaane mo,  

ye a de wo pwoli o yiɡa ne.  
31 A maa jeɡe wopwolo  

de loɡo kolo o na ke to,  

de ko nɔn-bia bam.  
 

32 Amo bia bam, cheiɡi-na a taane dem.  

Balo na sɛ ba tɔɡe amo nia yam to  

mo jeɡe yu-ywoŋo.  
33 Cheiɡi-na a bera yam se á ja swa.  

Yé dole-ya á yaɡe.  
34 Wolo ná cheiɡi amo taane,  

kotu jeɡe yu-ywoŋo.  

Dɛ maama wone,  

o swoi se o taa tui a sɔŋɔ mo,  

ye o cheiɡa se a ŋɔɔne ded‑o.  
35 Wolo maama ná tu o lɔre amo,  

kotu nɛ ŋwea mo.  

O nam ta wó na zaane  



BAŊA WƐ tei ne.  
36 Ko daare, wolo maama na ɡɛ amo to  

beeri yaara mo o pa o tete.  

Balo na chuli amo to  

laɡe ba tete toone mo.”  

9 

Swa de jworim taane  

1 Swa chekke mo lɔɡe o sɔŋɔ.  

O ma chwi ywoa yarepɛ  

o teili-ko o zeɡe.  
2 O ɡo vara mo se o ke wodi-fɔrɔ,  

ye o daare o ke sa-sona o woli da.  

O ma ti ko maama yiɡa.  
3 O laam ma toŋe o ka-nyaana  

se ba kwei o kwora ba vo  

ba zeɡe teo kom zwonnu yuu ne  

ba taa tɔɔla ba yaɡa.  
4 O maa tɛ de balo na ɡɛ boboŋa to  

o we:  

“Abam nayeiri-nyena bam,  

ba-na á zo amo sɔŋɔ ywo!  
5 Ba á di-na wodiu kolo a na ke  

a zeɡe abam,  

de sana balo a na ke á ŋwaane to.  
6 Yaɡe-na jworim kikia,  

se á wó ni ŋwea ywoni.  

Nam tɔɡe-na yi-poro chwoŋa kam.”  
 

7 Nmo ná kwaane se n de  

nɔn-lwɛɛno chwoŋa ne,  



o wó jwoori o twe‑m.  

N ta ná bwɛ puseŋ-nyeno,  

o de wó pa ko zo n yera mo.  
8 Yé zaŋe n bwɛ nɔn-lwɛɛno,  

se o wó taa chuli‑m ko ŋwaane.  

Nmo nam ná bwɛ yi-pore-nyem,  

o wó taa swoi‑m ko ŋwaane.  
9 Nmo ná woli boboŋa tu,  

o laam wó na swa o woli da.  

N ná bere nɔn-ŋom,  

o wó fɔɡe o lɔre wonnu.  
 

10 Nabiina na kɔre BAŊA WƐ mɛ to,  

yi-poro de puli dáane mo.  

Nmo ná me de  

Wo-pwoŋo Tu Wɛ wom,  

nmo wó lɔre wonnu.*  
11 N ná jeɡe swa chekke,  

n laam wó na momwɛ-dɛɛre mo.  

N bena yam wó ɡaale loɡo baŋa ne.  
12 Yi-pore-nyem swa yam jaane  

nyɔɔre mo ya tui ya pa‑o.  

Wolo nam ná ye nɔn-lwɛɛno,  

kotu yerane mo wó yaare  

ko ŋwaane.  
 

13 Ajworo yɔɔre o ye ka-pwoɡo mo.  

O maa ba jeɡe boboŋa  

ye o ye pere-pere.  
14 O jei o sɔŋɔ manchwo-ni dem seeni mo  

de teo kom zwonnu yuu ne.  
15 O maa tɔɔle o yaɡa o bwoi  

balo na wo chwoŋa ne  

ba maa kɛa to.  
16 O maa tɛ de balo na ɡɛ boboŋa to  

o we:  

“Abam balo maama  

na ye nayeiri-nyena to  

ba-na á zo amo sɔŋɔ ywo!  
17 Nɔn-ɡaa lɔɔ wo na bam  

tiini ba ywomma.  

Wodiu kolo n na wó seiɡi n di to  

de dim ywoni mo dwoi!”  
18 Nayeiri-nyena nam yeiri we  

balo maama na lɛɛne ba zo  

Ajworo sɔŋɔ to jeɡe se ba te mo.  

Churu nam yɔɔre ko su  

de o sɔŋɔ veira mo.  

10 

Pɛ Solomon memaŋa  

1 Pɛ Solomon memaŋa yam mo tento:  

Bu wolo na jeɡe boboŋ-laaro to  

pae o kwo wo pwola.  

Se ko ná ye bu-jworo,  

wonto pae se o nu wo chɔɡe mo.  
2 Nɔɔno ná dɛ lwarem baŋa o ma o na jejeɡero,  

o bá na nyɔɔre te baŋa ne.  

Chwo-laaro tɔɡem nam wó jwoŋi nɔɔno toone jeŋa ne.  
3 BAŊA WƐ bá sɛ se kana ja nɔn-ŋona.  



Ko daare ko ná ye puseŋ-nyena,  

Wɛ wó che-ba de kolo maama ba fera na zoore to.  
4 Jawɔrɔ jaane yiniɡa mo ko tui ko pae nɔɔna.  

Ko daare jawale-nyem jeŋa yi o ni mo.  
5 Wolo na nwoŋi o ja faao o zo diɡa ko maŋa ne to cho o tete mo.  

Wolo nam na dɔ faao ni ne to jaane chaveera yerane mo o ba.  
6 Wɛ swolim wó taa wo nɔn-ŋona yuni ne.  

Puseŋ-nyeno ni taane nam pae nankɔɔre zaŋe mo.  
7 Nmo ná ɡuli nɔn-ŋom ɡula,  

ko ke‑m ywoni mo.  

Ko daare puseŋ-nyeno yere wó saare mo.  
8 Boboŋa tu jwoŋi bera mo.  

Wolo na ŋɔɔne yɔɔ yerane to wó na chɔɡem.*  
9 Wolo ná vei cheɡa chwoŋa ne,  

kotu nɛ jaane teɡa mo.  

Ko daare pipiri-nyena wó seeri ba to.  
10 Wolo ná kweele cheɡa,  

kotu beeri jara mo.  

Wolo na ŋɔɔne yɔɔ yerane to wó na chɔɡem.b  
11 Nɔn-ŋom ni taane nye de buli-yi  

delo na na pae ŋwea to mo.  

Puseŋ-nyeno ni taane nam pae nankɔɔre zaŋe mo.  
12 Dono wiiri kantɔɡɔ mo.  

Swono maa kwoli wɛleera dwi maama.*  
13 Yi-pore-nyem ni taane bere swa chekke.  

Aɡɛboŋa nam maŋe se o na waarem mo.  
14 Swa tu mo tiŋi yeino o yuu ne.  

Nɔn-jworo ŋɔŋa nam jaane lɛɛro mo ka tui.  
15 Nadum jejeɡero tem wae te che‑o de cham.  

Yini-ɡwia nam wó chɔɡe yiniɡa tiina.  
16 Nɔn-ŋona nyɔɔre ye ŋwea chekke.  

Puseŋ-nyena ŋweero nam wó taa ye waarem mo  

ba wɛleera ŋwaane.  
17 Wolo maama ná sɛ bera,  

kotu wo ŋwea chwoŋa ne mo o via.  

Wolo nam ná ve koresem,  

kotu wó pa se o dwonna de tusi.  
18 N ná mɔne de nɔɔno ye n wo ba ŋwae,  

n ye vwa-fɔro mo.  

N ná ye bebare nyem, n ye nɔn-jworo mo.  
19 Ta-fara jaane tusim mo ya tui.  

Swa tu wó pu o ni mo chemm.*  
20 Nɔn-ŋom ni taane jeɡe nyɔɔre mo,  

ne lu-nyenno to.  

Puseŋ-nyem boboŋa maa ye weero yerane.  
21 Nɔn-ŋona bera jeɡe nyɔɔre  

ya pae nɔɔna dedɛ.  

Ko daare jworru jworim dem mo jeɡe-ba de ɡoe.  
22 BAŊA WƐ swolim mo pae ko ɡare nɔɔno yera ne.  

Kolokolo bá baare kotu kwaɡa.  
23 Nɔn-jworo mae lwarem kikia o jiri kwɛɛra mo.  

Boboŋa tu wo nam pwoli keim-laaro ŋwaane.  
24 Puseŋ-nyena na duri kolo to mo wó yi-ba.  

Ko daare nɔn-ŋona wó na ba na beeri kolo to mo.  
25 Vo-dɛɔ ná zaŋe, puseŋ-nyena ba jeɡe zeɡa jei.  

Ko nam ná ye nɔn-ŋona,  

banto fɔɡe ba zeɡe mo cheppe taa wuu.  
26 Yé kwei n totoŋa n ke jawɔre-nyem jeŋa ne.  

Ko wó taa ye ne mia ná ŋaare yeila,  

naa nyoa na wiiri yia tei to mo.  
27 Nɔɔno ná kɔre BAŊA WƐ,  

kotu wó na momwɛ-dɛɛre.  

Puseŋ-nyeno nam ba yi o dɛ.  
28 Nɔn-ŋona teena ɡuri de ywoni mo.  

Ko daare puseŋ-nyena teena wó chɔɡe lela mo.  
29 BAŊA WƐ mo pae cheɡa tiina na dalem jei.  

O ta maa pae puseŋ-nyena na chɔɡem.  
30 Nɔn-ŋona kuri ba ɡɔe.  

Puseŋ-nyena nam bá dáane teɡa kam baŋa ne.  
31 Nɔn-ŋom ni taane bere swa mo.  

Vwa-fɔro ni nam maŋe se ba pu-de mo.  
32 Nɔn-laaro ni taane ywomma puɡa ne.  

Ko daare ye puseŋ-nyena mo ŋɔɔne ta-yɔɔro yerane.  
 

11 
1 BAŊA WƐ vae kampin-nyena ni taane.  

Ko daare balo na jeɡe bwɛ chekke ba toŋe to mo pwoli o wo.*  
2 Bere n tete de chaveera vei daane mo,  

ne tu-n-tete de yi-poro na ye tei to.  
3 Nɔn-ŋom cheɡa kam yere‑o  

pa o ŋwea lana mo.  

Nɔn-ŋolo vwa yam maa pipiri ya jaane‑o.  
4 Wɛ ná wora o waare‑m,  

n jejeɡero daa ba jeɡe kuri.  

N nɔn-ŋonne nam wó che‑m de toone.*  

5 Nɔn-laaro nɔn-ŋonne dem tiŋi chwoŋa jaja mo pa ba via.  

Ko daare puseŋ-nyena puseŋa kam pae ba saare ba toe mo.  
6 Cheɡa tiina nɔn-ŋonne dem mo jwoŋi-ba de yaɡa.  

Nɔn-ŋollo fera maa jaane-ba.  
7 Puseŋ-nyem ná teɡa, o teena yam maama dɛ ded‑o mo ya te.  

O boboŋa yalo maama o na jeɡe to daa bá toŋe.  
8 Nɔn-ŋona wó lu cham wone,  

se de jwoori de to puseŋ-nyena baŋa ne.  
9 Wɛ-lwɛɛno yeini o chɔɡe o dwonna de ni-chworu mo.  

Nɔn-ŋona nam mae yeino mo ba jwoŋi ba tete.  
10 Nɔn-ŋona chwoŋa ná pore,  

ba teo kom nɔɔna jeɡe ywoni mo ba di.  

Puseŋ-nyena nam ná tu ba na chɔɡem,  

nɔɔna wó taa mɔne ba chaka mo.  
11 Nɔn-laaro ná ke zaane ba ke ba teo kom yuu ne,  

teo kom konto wó na yere mo.  

Ko daare puseŋ-nyena wó ma ba ni taane mo  

ba chɔɡe ba teo kom.  
12 Wolo maama ná ɡwooni o dwoŋi,  

kotu boboŋa mo muri.  

Boboŋa tu wó pu o ni mo chemm.  
13 Wolo na kare o ba bebara to  

yeini o bere wo-siseiɡiru jaja mo.  

Nɔn-yero nam mo wó pu o ni,  

se ya yé nwoŋi pwooni.  
14 Nakwa ná tera se ba woli pɛ de kwea,  

o teo kom bá zeɡe.  

Nakwa dedɛ nam ná wora,  

teo kom wó ke lam.  

15 Wolo ná sɛ se o zeɡe daare nɔn-veiru jene ŋwaane,  

kotu wó na cham.  

Kotu nam ná ve se o zeɡe daare dem,  

ko wó che‑o cham wone.  
16 Ka-yero na nɛ yere delo to  

ɡare nankɔ-nyena na nae jejeɡero telo to.  
17 Ŋwaŋa tu kikia yam kwɛ o tete mo.*  

Ko daare keim-chɛ-nyeno jaane yaara mo  

o tui o tete baŋa.  
18 Puseŋ-nyeno ŋweero nye de lunluŋu mo te pa‑o.  

Wolo nam na toŋe cheɡa to wó yɔɔre o na o totoŋa yam nyɔɔre.  
19 Wolo ná seene o yia de nɔn-ŋonne totoŋa,  

kotu wó ni ŋwea ywoni.  

Wolo maa na seene yia de lwarem kikia to wó te mo.  
20 BAŊA WƐ chuli balo boboŋa na ywori to mo.  

Ko nam ná ye balo na yɔɔre ba tɔɡe chwoŋa to,  

ba kikia yam su o yi mo.  
21 Taane dento bá kwane:  

Nankɔ-nyena yɔɔre ba laɡe ba na waarem mo.  

Ko nam ná ye nɔn-ŋona dwi dem,  

ba wó taa tei ba tete.  
22 Kaane ná lana ye o ye ka-pwoɡo,  

ko nye de sabu-seŋa kwane na leiɡi teiri momwɛ ne to mo.  
23 Nɔn-ŋona fera na tɔɡe wonnu telo to wó ɡuri lanyerane mo.  

Puseŋ-nyena teena nam ɡuri de ban-zɔŋɔ mo.  
24 Wo-ywoŋo tu pae mo ye o jwoori o nae o woli da.  

Wo-chɛ-nyem maa ve pɛɛre  

ye o ba o ɡuri de yiniɡa.*  

25 Wo-ywoŋo tu wó na zaane nɔɔna tei ne.  

Wolo na twei na o pa nɔɔna to,  

ba wó twei na ba pa o de.*  
26 Nɔɔna sɔɔle lwarem ba pae balo na jeɡe wodiiru ba seiɡa to mo.  

Ba maa tei balo na pae te nwoŋa se ba yeiɡi-te to.  
27 Nmo ná toŋe n totoŋa de boboŋ-ŋona,  

nɔɔna wó pu n kwaɡa.  

Nmo nam ná kare n beeri lwarem jei, n wó na-de.  
28 Wolo maama teena ná tiɡi o jejeɡero wone,  

kotu wó to mo,  

se nɔn-ŋom yera zura mo,  

ne vɔ-lɛɔ na kwi tio yera ne tei to.  
29 Wolo ná jaane daanem o tui  

o diɡa tiina baŋa,  

kotu bá fɔɡe o ni o diɡa kam ywoni.  

Nɔn-jworo maa wó taa toŋe  

o pae swa tu.  
30 Nɔn-ŋom nye de tio kolo na pae nɔɔna ŋwea to mo.  

Wolo maa na jwoŋi o dwonna o yaɡe to mo seene o jeɡe swa.  
31 Nɔn-ŋona ná laɡe ba na ba totoŋa nyɔɔre teɡa baŋa ne,  

se wɛle-keira laam ná niɡa?  
 

12 
1 Wolo na sɛ se ba de‑o chwoŋa ne to lɔre lɔra chekke.  

Ko daare wolo na chuli bwɛa to boboŋa muri mo.  
2 BAŊA WƐ zaane wo nɔn-ŋona yuu ne mo,  

se ko ná ye balo na boŋe lwarem ba pa ba dwonna to,  

Wɛ wó vane ba bora mo.  
3 Puseŋ-nyem ba fɔɡe o jiri nɔɔno.  

Ko nam ná ye nɔn-ŋom, o kuri ba ɡɔe.  
4 Ka-yero mo pae se o baro jeɡe zula.*  

Ka-pwoɡo nam pae o baro ye bele-bele mo.  
5 Nɔn-ŋom yeini o boŋe se o ke wo-laaro mo.  

Puseŋ-nyem kwea nam su de sonsoɡa mo.  
6 Puseŋ-nyem ni-botare nye de o koɡe ɡwonnu mo  

o tiŋi se nɔɔna to da.  

Nɔn-ŋom ni taane maa jwoŋi nɔɔna de yaɡa.  
7 Wɛ yeini o vuvuɡi puseŋ-nyena mo o de teɡa ne  

pa ba yɔɔre ba jei,  

Nɔn-ŋom sɔŋɔ nam zeɡe mo cheppe.  
8 Yi-pore-nyem ye ba tei‑o mo o boboŋa ŋwaane.  

Ba maa ɡwooni wolo boboŋa na ywori to.  
9 Nɔɔno wolo ná tu o tete  

ye o laam za jeɡe wolo na toŋe o pa‑o to,  

kotu ɡare wolo na bere o tete kamunim  

ye o ba yi o ni-wodiu to.  
10 Nɔn-ŋom nii o vara mo lanyerane,  

se ko ná ye puseŋ-nyem,  

o keim-laaro tete ye puseŋa mo.  
11 Wolo na sɛ varem to jeŋa yi o ni.  

Wolo maa na kare o toŋe wo-yɔɔro to boboŋa mo muri.  
12 Puseŋ-nyem boboŋa tiɡi nɔn-balwaaro jejeɡero baŋa ne.  

Nɔn-ŋom zeɡe mo ɡa cheppe,  

ne tio kolo bonno na jaane teɡa chekke to.  
13 Nɔn-balɔrɔ vwa mo wó jwoori ya ja‑o.  

Ko daare nɔn-ŋom wó lu cham wone mo.  
14 N ná tɛ wo-laaro de nɔɔna, n wó na ko nyɔɔre,  

ne tontoŋeno na nae o totoŋa nyɔɔre tei to.  

15 Nɔn-jworo boboŋa mo ko swa.  

Yi-pore-nyem nam yei we  

swa dae cheilima ya leiri nakwa wone.  
16 Nɔn-jworo mo ɡare o bere o ban-lom jaja.  

Ko daare, ba ná twe boboŋa tu,  

o wae o tete o jaana.  
17 Wolo na tɛ cheɡa taane dim baŋa ne to pa cheɡa mo toŋa.  

Wolo nam na fɔe vwa taane dim baŋa ne to jeɡe nɔɔna mo o ɡana.  
18 N ná wo boŋe n yi, n wó ta taane pa de daane n dwoŋi,  

ne n kwei se-zɔɔ mo n moore‑o to.  

Yi-pore-nyem ni taane nam pa nɔɔna jeɡe yazura mo.  
19 Cheɡa tu taane ba jia.  

Ko nam ná ye vwa-nyem taane,  

de ba dáane de lɔra.  
20 Wolo na boŋe lwarem o pa o dwoŋi to bochare su de ɡana.  

Wolo nam na beeri zurim o pa o dwoŋi to wó na ywoni.  
21 Nɔn-ŋona ba zoore cham wone.  

Ko nam ná ye puseŋ-nyena,  

ba cham ba fɔɡe de tia.  
22 BAŊA WƐ ba toŋe de vwa-nyena,  

se ko ná ye balo na toŋe cheɡa to,  

o vei de banto mo.  
23 Boboŋa tu ba bere o yeino yɔɔ yɔɔ.  

Nɔn-jworo nam kare jei maama ne mo o bere o jworim.  
24 Jawale-nyem jei paare baŋa ne mo.  

Jawɔre-nyem maa toŋe totoŋ-dɛɛra o pae nɔɔna.  
25 Boboŋ-fara ye zele-dunni mo ya daane nɔɔna.  

Ta-ywom nam pae nɔɔna boboŋa tiɡi mo.  
26 Nɔn-ŋom yeini o woli o badwoŋi mo  

se o to chwoŋa ne.  

Puseŋ-nyena maa na kwei chwoŋa kalo to jaane-ba ka jia.  



27 Jawɔre-nyem ba wɔa nɔna yalo o na jaane to.  

Jawale-nyem wó di o su o daare o yeiɡi o nɔna mo.  
28 N kikia na tɔɡe chwoŋa,  

n wó na ŋwea chekke.  

Ko ta wó che‑m de toone.  
 

13 
1 Bu wolo na jeɡe boboŋ-laaro to wó jwoŋi o kwo bera.  

Ko daare nɔn-lwɛɛno ba sɛ bwɛa.  
2 Nɔɔna wó taa di ba sui ba ni taane ŋwaane mo.  

Nɔn-ŋollo nam yɔɔre ba beeri nankɔɔre jei mo.  
3 N ná boŋe ye n tɛ taane,  

n ŋwea wó dáane.  

N nam ná kare n yaɡa,  

chɔɡem wó ba n baŋa mo.  
4 Jawɔre-nyem fera zoore wonnu telo o na bá na to wone mo.  

Ko daare wolo ná chɛ de totoŋa,  

o wó taa di o sui mo.  
5 Nɔn-ŋona chuli vwa mo.  

Puseŋ-nyena nam swoi chaveera kikia mo.  
6 Cheɡa tu totoŋ-ŋona jeɡe‑o ya kwoli mo.  

Puseŋ-nyena wɛleera yam maa chɔɡe-ba.  
7 Nɔɔna badaara pae ba jeŋa jeɡe mo,  

ye ba ba yi ba teiŋa jɔɡɔ.  

Badwonna de ke ne yiniɡa mo jeɡe-ba,  

ye ba jejeɡero tiini te ɡaale.  
8 Nadum wó wane o ma o sabu  

o ma o jwoŋi o ŋwea o yaɡe.  

Se ko ná ye yiniɡa tu, nɔɔn-nɔɔno bá daane‑o.  
9 Nɔn-ŋona ŋwea pwooni bere ba wopwolo jaja mo.  



Ko nam ná ye puseŋ-nyena,  

ba ŋwea pwooni dem wó pɔpɔ de dwei mo.  
10 Boyerem jaane kantɔɡɔ yerane mo de tui.  

Balo nam na sɛ bera to maa jeɡe swa.  
11 Nmo ná lɔɡere se n na sabu,  

ko wó jei lela n jea ne.  

Nmo nam ná zuri n yera  

n beeri-ko fenfee,  

ko wó puli ko pa‑m.  
12 N ná ware n teena yam n yi,  

ko bwori nɛ.  

Ko daare n boboŋa yam ná toŋe ya pa‑m,  

wopwolo ɡaale mo.  
13 Wolo na ve se o jwoŋi bera to  

wó na cham ko baŋa ne.  

Wolo maa na jwoŋi ni-kaanem to  

wó na nyɔɔre ko baŋa ne.  
14 Swa tu bera yam nye de buli-yi  

delo na na pae ŋwea to mo.  

Ya laɡe ya che nmo se toone yé ja‑m.  
15 Nɔɔna laɡe yi-pore-nyena ni taane mo.  

Nɔn-ŋollo nam wó na ba chɔɡem mo.  
16 Boboŋa tu tɔɡe yeino baŋa ne mo  

o ke o wonnu maama.  

Nɔn-jworo maa kare o bere o jworim dem.  
17 Wolo n na toŋe to ná ba jeɡe cheɡa,  

o wó ywori chwoŋa kam ne.  

O nam ná ye cheɡa tu,  

o wó kwɛ wonnu o pa‑m.  
18 Wolo maama ná ve se o jwoŋi koresem,  

yiniɡa de chaveera wó ja kotu.  



Wolo nam na sɛ bera to wó na zula.  
19 Nabiinu ná ke o su o fera, ko ywomma ko pa‑o mo.  

Jworru nam ware se ba yaɡe wɛleera kikia.  
20 Wolo na me de swa tiina to de wó ja swa mo.  

Ko nam ná ye wolo na tɔɡe de jworru to,  

ko wó tiini ko zo kotu yera mo.  
21 Cham zeili wɛle-keiru mo se de ja.  

Ko nam ná ye nɔn-ŋom,  

o nyɔɔre ye wo-laaro mo o wó na.  
22 Nɔn-laao wó daare jejeɡero se o bia leini ba taa di.  

Wɛle-keiru maa lae o jejeɡero o tiŋa,  

se te ba te kweeli nɔn-ŋona jeŋa ne.  
23 Wodiiru ya ba jeɡe totoŋe yiniɡa tu kara ne.  

Cheɡa nam jei pa ba vere-te ba daare‑o.  
24 Wolo na nii o bu de yi to ba laɡe‑o.  

N ná swoi n bu,  

n wó korese‑o mo se o da chwoŋa.  
25 Nɔn-ŋona di ba sui ba pwi.  

Ko daare puseŋ-nyena vei de kan-koro mo.  
 

14 
1 Ka-yero kale o diɡa o ke da mo.  

Ka-pwoɡo maa jaɡe-ka o yaɡa.  
2 Cheɡa tu kikia bere we  

o kɔre BAŊA WƐ lanyerane,  

Ko daare nɔn-ŋolo kikia bere we  

o yiɡa tera de Wɛ.  
3 Nɔn-jworo ni taane mo beeri waarem de pa‑o.  

Yi-pore-nyem ni botare nam mo jwoŋi‑o se yaɡa.  
4 N ná ba jeɡe nabɛ-vala se n ma n toŋe,  



n tula wó ji tuli-kora mo.  

N nabɛ nam ná toŋe de dam,  

n wodiu wó ɡaale.  
5 Wolo na pae cheɡa maana to ba fɔ vwa.  

Wolo na fɔe vwa taane dim baŋa ne to  

nam yɔɔre o ɡaane vwa mo o tiŋa.  
6 Nɔn-lwɛɛno ná beeri yi-poro jei,  

o bá na-ko.  

Ko daare boboŋa tu ni wonnu kuri mɔle mɔle mo.  
7 Pwɛ n tete de nɔn-jworo,  

kokuri, n bá‑n zamese kolokolo o tei ne.  
8 Boboŋa tu yeino pa o boŋe o yi mo ye o ke keim.  

Nɔn-jworo jworim dem maa jeɡe‑o de ɡana.  
9 Nɔn-jworru ba pae wɛleera saarem jeɡe kuri.  

Wɛ zaane nam wo nɔn-ŋona yuu ne mo.  
10 Choa tu mo yei ka peiɡa.  

Nɔn-ɡaa ware se o lɔre n cham de n ywoni.  
11 Puseŋ-nyena sam wó ji di-dwonnu.  

Nɔn-ŋona di sem nam wó ke lanyerane mo.  
12 Nmo wae n boŋe we n na vei chwoŋa kalo ne to lana.  

Ka nam wae ka tu ka ɡuri de toone.  
13 Nɔɔna wae ba mɔna ye ba yiɡa nyɔne.  

Ywoni dim nam wae de ɡuri de wo-chechɔɡɔ.  
14 Balo boboŋa na ywori to wó na ba totoŋa ŋweero.  

Nɔn-ŋona de maa wó na ba totoŋa nyɔɔre.  
15 Nayeiri-nyem sɛ kolo maama na to o zwa ne to mo.  

Ko daare boboŋa tu jeeli kolo o na jeɡe o ke to mo.  
16 Swa tu zuri o yera mo se o lɔŋe lɛɛro.  

Nɔn-jworo nam lɔɡere mo ye o kare o toŋe yɔɔ.  
17 Ban-lom tu swoi se o taa toŋe jworim mo.  

Ba maa chuli wolo na ke swa  



de o dwonna to.  
18 Wolo boboŋa na muri to vei o kweeli de jworim mo.  

Ko nam ná ye swa tu,  

o na lɔre kolo to mo wó pa‑o zula.  
19 Nɔn-balwaaro wó chɔɔle nɔn-laaro yiɡa ne.  

Ba wó lwoori nɔn-ŋona se ba ke-ba zaane.  
20 Yiniɡa tiina fara tete yeini ba lɔŋe-ba mo.  

Ko nam ná ye naduna, ba badwonna ɡaale mo.  
21 Wolo na yeini o neese o dwonna to ke wɛleere mo.  

Ko nam ná ye wolo na ke nabwona lanyerane to,  

Wɛ zaane wó taa wo kotu yuu ne.  
22 Balo na jeeli lwarem kikia to tusi chwoŋa ba jei mo.  

Balo nam na jeeli lanyerane to  

bere swono kolo na ye chekke to mo.  
23 Totoŋ-chɛɛra dwi maama jeɡe nyɔɔre.  

Ni taane yerane nam jaane  

yini-ɡwia mo de tui.  
24 Jejeɡero ye zula mo te pae swa tiina.  

Jworru maa kare ba toŋe jworim yerane.  
25 Nɔɔno ná pɛ maana chekke,  

wonto wó jwoŋi o dwoŋi ŋwea o yaɡe mo.  

Balo nam na fɔe vwa taane dim baŋa ne to  

jeɡe ba dwonna ba chɔɡa.  
26 Nɔɔno wolo ná kɔre BAŊA WƐ,  

kotu boboŋa wó ke dam.  

O bia de wó na dalem jei.  
27 Nmo ná kɔre BAŊA WƐ,  

ko nye de buli-yi delo na na pae ŋwea to mo.  

Ko laɡe ko che nmo mo se toone yé ja‑m.  
28 Pɛ wolo teo na jeɡe nɔn-bia dedɛ to wó na zula lanyerane.  

Pɛ wolo nɔn-kɔɡɔ na muri to ba jeɡe paare o di.  



29 Wolo na wae o bochare o jaane to bere we o poore mo.  

Wolo na bere o ban-lom to maa bere jworim yerane.*  
30 Nɔɔno wo ná tiɡa, kotu yera wó zuri.  

Kazwe nam ye jaweo mo ko ɡoe.  
31 Wolo ná pɛ ko zo yiniɡa tu yera,  

kotu twe o Keiru wom mo.  

Wolo nam ná ke nabwona lanyerane,  

kotu zuli Wɛ mo.  
32 Lɛɛro ná tua, puseŋ-nyena bá wane ba zeɡe.  

Nɔn-ŋona nam wó na dalem jei,  

de toone maŋa ne de.  
33 Swa chekke mo wo yi-pore-nyena boboŋa ne.  

Ya nam ba lɔra jworru tetare ne.c  
34 Keim-laaro na su teo kolo to,  

ko yere zaŋe wɛɛne mo.  

Ko daare keim-lwanno jaane chaveera mo te tui  

te pae nɔɔna.  
35 Pɛ wo wó pwoli de o tontoŋeno wolo na toŋe de swa to.  

Se ko ná ye wolo na toŋe jworim to,  

o bane wó zaŋe kotu baŋa ne mo.  
 

15 
1 Nmo ná leiri taane de ni-bwom, ko ɡwi bane mo.*  

Ko daare, kare-yɔɡɔ fɔɡe  

ko wiiri-de ko ke da mo.  
2 Yi-pore-nyena pae yeino jeɡe kuri mo.  

Ko daare nɔn-jworo ni ná puri,  

jworim yerane mo nwoŋa.  
3 BAŊA WƐ dole o yia o nii jei maama mo.  

O yei puseŋ-nyena de nɔn-laaro na jeɡe kolo ba ke to.*  
4 Taane ná zura puɡa ne, ko nye de tio kolo na pae ŋwea to mo.  

Ko daare, nɔn-ŋolo ni taane to naɡwola mo.  
5 Nɔn-jworo ba jwoŋi o kwo bera.  

Boboŋa tu sɛ koresem mo.  
6 Nɔn-ŋona sam su de jejeɡero mo.  

Puseŋ-nyena maa lae wonnu ba tiŋi  

ye cham ba de ja-ba.  
7 Yi-pore-nyena jeɡe yeino ba jaɡe mo.  

Jworru nam ware konto ba ke.  
8 BAŊA WƐ chuli puseŋ-nyena na kwei pɛɛra yalo ba pa‑o to.  

Ko daare o boboŋa tɔɡe wɛ-lworo kolo nɔn-ŋona na ke to mo.  
9 BAŊA WƐ chuli puseŋ-nyena kikia yam mo.  

Ko nam ná ye balo na tɔɡe nɔn-ŋonne kikia to,  

o swoi banto mo.  
10 Wolo ná ywori cheɡa chwoŋa kam,  

ba wó waare‑o mo,  

Wolo de ná kɔre se ba bwɛ‑o, o wó te mo.  
11 Toone de churu tete ye jase mo BAŊA WƐ yiɡa ne.  

Nabiina bochara mo o laam bá taa yei na?  
12 Boyere nyem ba laɡe koresem.  

O maa pwɛ o tete de swa tiina.  
13 Nɔɔno wo ná pwoli, ko bere o yibia ne mo.  

Ko daare wolo wo na pɛ to naɡwola wó te mo.  
14 Yi-pore-nyem beeri se o lɔre cheɡa mo.  

Nɔn-jworo nam yɔɔre o puuri jworim mo o su o puɡa.  
15 Yiniɡa tu ŋwea yɔɔre ka ye yaara yerane mo.  

Ko nam ná ye wolo wo na pwoli to,  

dɛ maama nye de kuri-fɔrɔ mo o jeɡe o di.  
16 N jeŋa ná ba ɡara  

ye n kɔre BAŊA WƐ  

ɡare n jejeɡero ná ɡaale  

ye n wo cham wone.  
17 Swono na wo mɛ  

ye ba di dwo-vɔɔro yerane to  

ɡare sebaŋa ná wora  

ye ba done nɔna ba sui.  
18 Ban-lom tu fɔɡe o wiiri kantɔɡɔ mo o ke da.  

Ban-peno tu maa zuri jara.  
19 Jawɔre-nyem ŋwea nye de sabare na vere kara tei to mo.  

Nɔn-ŋom chwei nam ye jase mo ne chwo-fara to.  
20 Bu wolo na jeɡe boboŋ-laaro to pae o kwo wo pwola mo.  

Ko nam ná ye nɔn-jworo,  

wonto bere o ba neɡe o nu.  
21 Wolo boboŋa na muri to jeɡe wopwolo de jwor-kikia mo.  

Boboŋa tu kikia maa tɔɡe chwoŋa lanyerane.  
22 Kwea na tere mɛ to wonnu ba tɔɡe chwoŋa.  

Berena nam ná daɡa, ko kwɛ wonnu mo.  
23 Ta-ywom ná nwoŋi de maŋa ne chekke,  

ko pae nɔɔna yɔɔre ba chake mo.  
24 Yi-pore-nyem kikia wó pa o na momwɛ-dɛɛre,  

se ko che‑o de toone.  
25 BAŊA WƐ wó yiɡi boyere-nyem sɔŋɔ o de teɡa ne.  

O maa yere kadeina teɡa siseini dem.  
26 BAŊA WƐ chuli puseŋ-nyena boboŋa yam mo,  

se ko ná ye ta-ŋona,  

o yi sui yanto mo.  
27 Wolo na boŋe se o duni kampina baŋa ne to  



wó pa cham yi o diɡa tiina mo.  

Ko daare wolo na chuli kalipera to wó dáane.  
28 Nɔn-ŋom wó siɡi belei mo se o ta taane.  

Puseŋ-nyeno ni nam ná puri,  

lwarem taane yerane mo nwoŋa.  
29 BAŊA WƐ se o zwa de puseŋ-nyena keira.  

Ko daare, o yeini o cheiɡi nɔn-ŋona wɛ-lworo mo.  
30 Nɔɔno ná bwoli o yibia o jeeri‑m,  

ko pae wopwolo mo.  

Ta-ŋona maa pae nɔɔna wo tiɡa.  
31 Wolo ná sɛ bera yalo na jeɡe jwa,  

kotu de swa tiina wó taa vei daane.  
32 N ná chuli se ba bwɛ‑m,  

n jeɡe n tete mo n ni.  

Wolo maa na sɛ bera to yi wó poore.  
33 Nɔɔno ná kɔre BAŊA WƐ, ko pa‑o yi-poro mo.  

Ka-ɡwooni-ka-tete de maa tɔɡe zula yiɡa.  
 

16 
1 Nabiina wae ba boŋe ba jaane ba na wó ke kolo jwa seeni.  

BAŊA WƐ nam mo jeɡe ni se o ta o ɡuri.  
2 Nabiina boŋe we ba kikia maama yɔɔre ya tɔɡe chwoŋa mo.  

BAŊA WƐ nam yeini o maŋe ba bochara mo  

o lɔre ya na ye tei to.  
3 Ke BAŊA WƐ yiɡa da  

n totoŋe maama wone,  

se n na boŋe n ja kolo to  

toŋe ko pa‑m.  
4 Ko kuri mo wora ye BAŊA WƐ ke wonnu tem maama.  

Puseŋ-nyena de jeɡe ba dɛ se o chɔɡe-ba.  



5 BAŊA WƐ vae balo maama na bere ba kamunim to ni taane.  

Ko tiɡi ko nae we ba wó na ba waarem.*  
6 Nɔɔna ná jeɡe swono de cheɡa o pa Wɛ,  

Wɛ wó yaɡe ba wɛleera o chɛ-ba mo.  

Nɔɔna ná kɔre BAŊA WƐ,  

ko cho-ba de lwarem mo.  
7 Nɔɔno kikia ná tɔɡe de BAŊA WƐ boboŋa,  

Wɛ pae o de balo ya na ware daane to me daane mo.  
8 N ná ye yiniɡa tu  

ye n tɔɡe cheɡa  

ɡare n ná ye nadum  

ye n wo vwa wone.  
9 Nabiinu wae o jeeli o tete ne  

o na wó ke kolo jwa seeni.  

BAŊA WƐ nam mo wó bere chwoŋa se o taa tɔɡa.  
10 Pɛ wó da Wɛ cheɡa kam ŋwaane o ŋɔɔne de dam.  

O ná di taane, o ni taane dem bá tusi.  
11 BAŊA WƐ laɡe se nɔɔna maŋe wonnu chekke mo ba pa daane.  

O maa nii o nae ba na jeɡe bwɛ selo ba maa toŋe to.  
12 Pwa chuli lwarem kikia.  

Paare nam zeɡa cheɡa ŋwaane mo.  
13 Pɛ yi wó su balo na tɛ cheɡa to ni taane.  

O maa swoi balo na ŋɔɔne cheɡa taane ba bere‑o to.  
14 Pɛ bane ná zaŋe de wolo,  

kotu wó wane o te lela.  

Swa tu wó pa pɛ bane dem to mo.  
15 Pɛ lanyerane dem ná kwoli wolo,  

kotu wó na ŋwea.  

O wo ná dɛ nɔɔno wolo kikia,  

ko nye de doa na nene duum maŋa ne to mo.  
16 Nɔɔno ná jeɡe yi-poro de yeino  

ɡare o ná jeɡe sabu-seŋa de lu-nyenno.  
17 Nɔn-ŋona chwoŋa yɔɔre mo ye ba lɔŋe lwarem.  

Wolo maa na yei o na-veili ni ne to wó jwoŋi o tete o yaɡe.  
18 Zeiŋi-n-tete ba chɔɡe nɔɔno belei.  

Wolo na bere o tete to wó to mo.  
19 Nmo ná tu n tete  

ye n jei de yiniɡa tiina  

ɡare n ná jei de boyere-nyena  

se ba pɔɔre wonnu telo ba na vere to wone ba pa‑m.  
20 Wolo na ke o woŋo maama de yi-seena to vei yiɡa mo.  

Wolo nam na ke wo-dedoa de BAŊA WƐ to jeɡe yu-ywoŋo.  
21 Wolo na wae o maase wonnu to bere we o yi poore.  

Wolo taane na ywomma puɡa ne to,  

nɔɔna wó jwoŋi o bera.  
22 Yi-poro nye de buli-yi delo na  

na pae ŋwea to mo  

balo na jeɡe-ko to tei ne.  

Ko daare jworru jworim dem mo wó waare-ba.  
23 Swa tu boboŋa mo pae se o ni taane jeɡe kuri.  

Nɔɔna maa cheiɡi ye ba sɛ-de.  
24 Botare-ŋona ywomma ne tooro to mo.  

Se maa pae bochare-zuru de yazura.  
25 Nmo wae n boŋe we n na vei chwoŋa kalo ne to lana.  

Ka nam wae ka tu ka ɡuri de toone.  
26 Nɔɔno kana mo yiɡi‑o ka de totoŋ-dɛɛra wone.  

O ni-wodiu ŋwaane mo o toŋa.  
27 Nabiin-wo-korro mo boŋe lwarem ba pae ba dwonna.  

Ba ni botare tete di ne min-voɡo mo tei.  
28 Boyere nyem swoi kantɔɡɔ mo.  



Bebare nyem maa jaɡe badwoŋo.  
29 Nankɔ-nyem soɡe o dwonna mo se ba tusi.  

O laam ma de-ba chwo-balɔrɔ ne.  
30 Wolo yibia na nyɔne kiri-kiri to boŋe lwarem boboŋa mo.  

O maa ná mereɡe o ni dem,  

o zeɡe se o toŋe cham mo.  
31 Yu-pwei ye nenɔŋa yipuɡa mo.  

Nɔn-ŋona nam mo wae-se ba yi.  
32 Ban-peno tu ɡare babea.  

Wolo ná wae o tete o jaana,  

kotu ɡare wolo na wae teo maama o di to.  
33 Nabiina wó ta jɔrɔ mo.  

Ko nam ye BAŊA WƐ mo  

wó bere kolo na wora to.*  
 

17 
1 Nmo ná di ɡole-kateiɡa de ni-mɔrɔ,  

ko ɡare balo na di ba sui  

ye ni-kantɔɡɔ wo ba sɔŋɔ ne to.  
2 Kabaa yi ná poore, o wó di dam sɔŋɔ tu bu-kayaa baŋa ne.  

Ba ná laɡe ba pɔɔre sɔŋɔ tu wom jejeɡero,  

ba wó ɡa‑o ba woli sɔŋɔ kom bia wone se o na o nyem.  
3 Min-voɡo pae ba yei lu-nyenno de sabu-seŋa lam mo.  

Ko daare BAŊA WƐ mo wae o bere nabiinu bochare nyenyeɡo.  
4 Puseŋ-nyeno zwɛ ye keo mo se o cheiɡi ta-balwaaro.  

Vwa-fɔro de maa cheiɡi ba na ɡaane vwa ba tiŋi tei to.  
5 N ná mɔne yiniɡa tu, n twe wolo na naane‑o to mo.  

N ma‑n ná chake de n dwoŋi cham, waarem wó yi‑m.  
6 Nankwe nae zula ba naaro ŋwaane mo.  

Bia de maa wó taa jeɡe teera ba kwoa de ba niina ŋwaane.  
7 Ta-ŋom wo maŋe de nɔn-wo-koro.  

Vwa fɔm tiini ko wo maŋe de Pa-bu.  
8 Nɔɔno wolo ná jaane dim  

o vo o pa o dwoŋi,  

kotu boŋe we o jeɡe wo-kuri mo  

se o maa na woŋo kolo maama  

o na laɡe to.  
9 Nmo ná kwei n dwonna keim-lwanno n chɛ-ba,  

n bere swono mo.  

Ko daare botare-ɡula chɔɡe sɔŋɔ mo.  
10 N ná bwɛ boboŋa tu bedwe,  

ko wó woli‑o,  

ko dwoni n ná kwei kafena  

n fere nɔn-jworo kuni bi.  
11 Nɔn-balwaaro mo ba sɛ  

ba pae ba yiɡa tiina.  

Keim-chɛ-nyeno nam mo wó ba  

o pa ko zo ba yera.  
12 N ná vei n jeeri nywoŋ-kura kalo ba na vere ka bia ba daare-ka,  

ɡare n ná jeeri nɔn-jworo na wora o toŋe jworim.  
13 N ná kwei lwarem se n ma n ŋwe lanyerane keim,  

lwarem bá fɔɡe de nwoŋi n sɔŋɔ ne.  
14 Jara ná bobo, ya yaɡem chamma,  

ne buɡa na pore pa ka na wuuri yɔɔ tei to mo.  

N ná cheɡe da-lɔŋɔ ko yiɡa ne ɡara.  
15 BAŊA WƐ chuli se nɔɔno pa puseŋ-nyeno bora,  

naa se nɔɔno vane cheɡa tu o bora.  
16 N ná chɔɡe sabu nɔn-jworo baŋa ne se o beeri swa,  

ko ye kafɛ mo.  

Kokuri, o bá fɔɡe o ja swa.  



17 Badwoŋ-ŋom zeɡe n kwaɡa ne mo maŋa maama.  

Chorro wora se ba woli‑m cham maŋa ne mo.  
18 Wolo ná le o yuu o zeɡe se o dwoŋi jwoŋi jene,  

kotu boboŋa muri mo.  
19 Wolo na laɡe kantɔɡɔ to laɡe lwarem keim mo.  

Zeiŋi-n-tete tu maa beeri chɔɡem.  
20 Wolo boboŋa na ywori to kolokolo ba yɔɔre chwoŋa.  

Ni-zɛ ni-zɛ tu maa zoore cham wone.  
21 N bu ná ye jworo, bane mo wó ɡo‑m.  

Nɔn-jworo kwo wo maa ba fɔɡe ko tiɡa.  
22 Wolo wo ná pwola maŋa maama,  

kotu jeɡe yazura mo,  

Yi-nyɔna nam ye jaweo mo ko ɡoe lela.  
23 Puseŋ-nyem seiɡi o jwoŋi dim mo  

se o ma kweele cheɡa kam.  
24 Wo-pore-nyem jaŋa se o yi poore mo.  

Nɔn-jworo boboŋa nam kare ya beeri mo yɔɔ yerane.  
25 N bu ná ye jworo, bane mo wó ɡo‑m.  

Bu dwi dem konto jeɡe zonne mo o ke o tiina.  
26 Ko dae ko chwoŋa ne se n waare  

wolo na yeiri woŋo ni ne to,  

naa se n fere nɔn-yuu de o cheɡa.  
27 Wolo ni taane na ba daɡa to mo bere we o lɔre chekke.  

Wolo maa na ba wuuri de o taane to mo seene o yei.  
28 Nɔn-jworo ná ye chemm de o ni ŋɔŋa kam,  

ba we o yi poore mo.  

O ná wae o ni o pui,  

ba we o wae wonnu o kuri da-wone.  
 

18 



1 Wolo na ba ye de nɔɔna to nii o tete yerane mo.  

O ba neɡe yi-pore-nyem boboŋa.  
2 Jworru yiɡa tera se ba zamese swa,  

Banto yɔɔre ba nii se ba ta ba boboŋa mo.  
3 Puseŋa kikia vei de chaveera mo,  

Totoŋ-vɛɛsa nam ba yaale nɔɔno belei.  
4 Nabiinu ni-botare luuna ne naneo wo na-luŋa dwoŋi mo.  

Swa taane nam nye de bu-dura na zeɡe buli-yi ne ka vei to mo.  
5 Ko dae ko chwoŋa ne se n woli puseŋ-nyem se o lu taane wone,  

ye n daare n che wolo na yeiri woŋo ni ne to se o yé na bora.  
6 Nɔn-jworo ni taane jaane jara mo de tui.  

O ŋɔŋa kam ŋwaane o wó su maɡero mo.  
7 Nɔn-jworo ni taane mo jwoori de chɔɡe‑o.  

O tete taane yeini de de‑o mo.  
8 Bebare nyem ni taane nye de  

wodi-ywoŋo na duri solololo  

ko tu nabiinu kana ne to mo.  
9 N ná kɔre jawɔrɔ de n totoŋa,  

n de wo-chɔɡeno ba ɡare daane.  
10 BAŊA WƐ yere dem ye dalem jei chekke mo.  

Nɔn-ŋona maa duri ba zoore da ye ba nae siu.*  
11 Nadum jejeɡero tem wae te che‑o de cham.  

O boŋe we te kwoli‑o ne teo kabira na kwoli-ko tei to mo.  
12 Ka-zeiŋi-ka-tete mo yeini ko lwoori chɔɡem.  

Ka-ɡwooni-ka-tete de maa tɔɡe zula yiɡa.  
13 Nmo ná ɡare n leiri taane n ti,  

ye n ta wo cheiɡi se n lɔre de kuri,  

ko tɛ n kuri we n jworim dem kɛ jeŋa mo.  
14 N boboŋa ná ba sɛ ya pae n jaweo,  

ko wó woli‑m mo se n na dam.  

Ko daare n teena ná ti de n jaweo kom,  

n daa‑n bá wane n ja n tete.  
15 Yi-pore-nyem seene o yia  

se o zamese swa mo,  

Swa tiina maa cheiɡi bera.  
16 Pɛɛre wó pore chwei dedɛ de pa‑m  

se nɔɔna maama cheiɡi n taane,  

de nɔn-kamuna de.  
17 Pa-bu dedoa ni ye solololo mo.  
18 Dedɛɛra balei ná maɡe ni-kantɔɡɔ,  

ko maŋe se ba ta jɔrɔ mo  

se ba lɔre wɔ mo jeɡe cheɡa.  
19 Ni-kantɔɡɔ pwɛ nɔɔna daane mo.  

Ne ko na chana se nɔɔno bwori peena diɡa o zo tei to,  

n ná pɛ n choro wo chɔɡe,  

ko tiini ko chana se á kwɛ daane.  
20 Ni-wodiu sui kana mo.  

Ni taane maa zuri bochare.  
21 Balo na swoi ŋɔn-fara to wó na ka ŋweero,  

kokuri nabiinu ni taane mo jeɡe toone de ŋwea dam.  
22 N ná di kaane, n nɛ wo-laao.  

Ko ye BAŊA WƐ mo ke‑m zaane.  
23 Yiniɡa tu ŋwane se o na yibwona mo.  

Nadum maa kare nɔɔna o yaɡa.  
24 Yuudwoŋo wae ko chɔɡe nɔɔno.  

Ko daare chilwoŋ-zɔŋɔ wora  

o na ɡare nu-puɡa bu.  
 

19 



1 Yiniɡa tu ná jei de o cheɡa  

ɡare nɔn-jworo ná jeɡe ni-zɛ ni-zɛ.  
2 N ná laɡe keim ye n laam yeiri-ka,  

ko ba lana.  

Kokuri, lela lela kɔe bu-kaane nyeene.  
3 Nabiina tete jworim mo jeɡe-ba de chɔɡa,  

ye ba jwoori ba jeɡe de BAŊA WƐ.  
4 Jejeɡero tu wó na badwonna dedɛ.  

Yiniɡa tu badwonna nam duri ba daare‑o mo.  
5 Wolo ná fɔe vwa taane dim baŋa ne,  

kotu wó na waarem.  

Wolo maa ná ɡaane vwa o tiŋi, o de bá lu.  
6 Nɔɔna dedɛ beeri se nadum mo taa laɡe ba taane.  

Nɔɔna maama maa laɡe wo-ywoŋo tu ni taane.  
7 Yiniɡa tu chorro tete lɔŋe‑o mo.  

O badwonna de nam bá duri ba daare‑o na?  

O ná kwaane o tɔɡe-ba o lwoori tei de,  

o bá na-ba.  
8 N ná jeɡe yeino,  

n wó nii n tete baŋa ne.  

Yi-poro maa wó pa‑m yiɡa-veiŋa.  
9 Wolo ná fɔe vwa taane dim baŋa ne,  

kotu wó na waarem.  

Wolo maa ná ɡaane vwa o tiŋi, o yere wó jei.  
10 Nɔn-jworo wo maŋe se o taa di o ni.  

Ko laam nam wó ke tɛ mo  

se kabaa di dam pa-bia baŋa ne?  
11 Yi-pore-nyem peene o bane mo.  

Ba ná maŋe ba chɔɡe o yiɡa,  

o ke ne o ba nae mo to.  
12 Pɛ bane ná zaŋe,  



ko nye de nywoŋo mo laara.  

O nam ná ke wolo zaane,  

ko nye de nyɔnɔ mo to ɡa-lɛɛro baŋa ne.  
13 Bu-jworo yɔɔre o pae ko jeɡe o kwo mo ko ni.  

Ka-wam ná swoi jara,  

ko nye de doa na nene ka ba waara to mo.  
14 Kwoa kwei jejeɡero mo ba pae ba bia,  

se ko ná ye ka-yero, BAŊA WƐ yerane mo pae.  
15 N yera ná duna,  

n wó ta‑n dɔ dedɛ mo.  

N ma‑n ná ba sɛ totoŋa,  

kana mo wó ni‑m.  
16 Wolo na sɛ bera to wó jwoŋi o tete o yaɡe.  

Ko daare, n ná jeɡe Wɛ nia yam n ɡwoona,  

n wó te mo.  
17 Wolo ná jeɡe wo-ywoŋo de yiniɡa tiina,  

kotu jene o pa BAŊA WƐ mo.  

Wɛ nam wó jwoori o yiri kotu jene o pa‑o.  
18 De n bia chwoŋa ne ye pwola ta tiɡi ka pa‑m.  

Yé woli-ba se ba jwa na chɔɡem.d  
19 Ban-lom tu bane dem mo pae o nae cham.  

O dae ba woli,  

kokuri o ta wó to de wone.  
20 N ná cheiɡi kwea ye n jwoŋi bera,  

n jwa wó ji yi-pore-nyem mo.  
21 Nabiinu na boŋe se o ke kolo to ba lɔre ko tia,  

Ko nam ye BAŊA WƐ boboŋa yam mo wó zeɡe.  
22 Kolo na ye wo-chɛɔ to mo ye se nɔɔna bere swono daane.  

Yiniɡa tu maa ɡare vwa-fɔro.  

                                                           

 d19:18 naa Nam yé tiini n waare-ba se ko chɔɡe-ba. 



23 Nɔɔno ná kɔre BAŊA WƐ,  

o wó na ŋwea.  

O ta wó sii mo chɔnɔ,  

ye chɔɡem bá yi‑o.  
24 Jawɔre-nyem ware o pa o jeŋa vo o ni.  
25 N ná maɡe nɔn-lwɛɛno,  

nayeiri-nyem wó tɔɡe da o zamese swa.  

N ma‑n ná bwɛ yi-pore-nyem, o wó lɔre o yi mo.  
26 Wolo ná ke pa ko yi o kwo,  

naa o ná zeili o nu o yaɡe pwola ne,  

kotu beeri chaveera de yu-yɔlɔ mo o pae o tete.  
27 Amo bu, n ná yɔɔre n ve bera,  

n nam ywori lɔra chwoŋa kam ne mo konto.  
28 Nɔn-wo-koro yeini o yaale taane dim mo de o maana.  

Puseŋ-nyena maa pae lwarem kikia jiri wodiu pa ba di.  
29 Nɔn-lwɛɛna maŋe de waarem mo,  

ye jworru maŋe de maɡero.  
 

20 
1 Sa-nyɔre pae nɔɔno toŋe jworim mo.  

Sa-dɛɛra maa pae nɔɔno swoi jara.  

Sana na ɡane wolo maama to ba jeɡe swa.  
2 Pɛ bane ná zaŋe, ko nye de nywoŋo mo laara.  

Wolo ná ɡɔre‑o, kotu wó ɡa o ŋwea.  
3 Wolo na lɔŋe jara to wó na yere.  

Ko daare nɔn-jworo beeri jara jei mo se o ke.  
4 Jawɔre-nyem na kɔre varem to,  

ba wó taa toŋe faao ye o jei o nii mo.  
5 Nabiinu boboŋa luuna ne naneo wo na-luŋa dwoŋi mo.  

Boboŋa tu nam mo wae-ya o vaŋe o lea.  



6 Dedɛ tɛ de ni-vɔɔ we, ba ye cheɡa tiina.  

Cheɡa tu nam ba yi.*  
7 Nɔn-ŋom ŋwe o ŋwea pa ka tɔɡe chwoŋa mo.  

O kwaɡa kam maama wó taa jeɡe yu-ywoŋo.  
8 Pɛ ná jeini se o di nɔɔna taane,  

o maane taane dwi maama mo o nia,  

se o le lwarem o yaɡe.  
9 Wɔ mo wó wane o ta we,  

o boboŋa maama yɔɔre ya ye chekke,  

ye biin tera o ŋwea wone?  
10 Ko ná ye kampin-nyena na kwei bwɛ selo na dae chekke ba maa toŋe to,  

BAŊA WƐ vae banto ni taane.  
11 Ba lɔre bia ba kikia baŋa ne mo.  

Dáane mo n wó lɔre ba tɔɡe chwoŋa na.  
12 Zwa na cheiɡa ye yia de nii to, BAŊA WƐ mo ke-te.*  
13 Yé ta‑n dɔ dedɛ, se yiniɡa wó ja‑m.  

Nam poore n yera se n ta‑n di n sui.  
14 Yeillu maama tɛ we wonnu yeiɡa dana mo.  

O nam ná yeiɡi o ti, o we o puɡi mɔle.  
15 Sabu-seŋa de kandwa-nyenno wae te daɡa te ɡaale.  

Ko nam ná ye yeino taane,  

ko tiini ko jeɡe lonne.  
16 Nɔɔno ná sɛ se o zeɡe  

se veiru di jene nmo tei ne,  

ko maŋe se n jwoŋi kotu ɡare-bwora mo n woli da.  
17 Kampini wonnu dim ywomma.  

Te nam wó ba te ja n ba.  
18 Bwɛ de n dwonna se n daare  

n tiɡisi n boboŋa jeiɡa dedoa.  

Nam yé vei jara ne ye n wo jwoŋi kwea.  
19 Ta‑n yei bebare nyem ni ne,  

se o ware o peene taane.  

Ta‑n lɔŋe balo na ware ba nia ba pu to.  
20 Wolo ná jeɡe o kwo naa o nu yere o chɔɡa,  

o momwɛ wó pɔpɔ de ti,  

ne mini na pɔpɔ de dwei  

tete ne tei to mo.  
21 N kwo ná teɡa o daare jejeɡero o pa‑m ye n muri,  

te bá kwɛ‑m n nɔn-keiri maŋa ne.  
22 Yé boŋe n tete ne we,  

“Amo wó yiri lwarem kikia jene mo.”  

Ta‑n cheiɡi se BAŊA WƐ jaŋe o pa‑m.*  
23 BAŊA WƐ vae kampin-nyena ni taane.  

Bwɛ selo na dae chekke to ba lana o tei ne.  
24 BAŊA WƐ mo tiŋi chwoŋa o pa debam se dé taa via.  

Nabiinu nam wó ke tɛ mo o lɔre kolo na wo yiɡa ne to?  
25 N ná wuuri n ta we,  

“A pɛ woŋo konto Wɛ mo,”  

pa n boŋe se n kwane n ni-ɡwonim dem,  

n kwei kalanchoɡo mo n ja n tete konto.  
26 Pɛ ná nii o nɔɔna baŋa ne de swa,  

o yeini o le puseŋ-nyena bam mo se o fere-ba.  
27 Wɛ kwei boboŋa o ke nabiinu maama wone mo.  

Ya nye de min-mɔɔla mo ya bere dé wo kom chekke.  
28 Pɛ ná dɛ cheɡa ŋwaane o swoi nɔɔna,  

konto mo wó kwoli‑o.  

Ko ye o swono kom mo pae  

se o paare dem zeɡa.  
29 Nɔn-donno teere ba dam baŋa ne mo.  

Nɔn-kwe nam wó maɡe nenɔŋa de ba yu-pwei mo.  
30 Ba ná ke‑m zonne pa ko chɛ n yera,  

n wó yaɡe lwarem kikia mo.  

Maɡero dedɛ korese‑m mo se n leiri n wo.  
 

21 
1 BAŊA WƐ mo tei pɛ wom boboŋa.  

O ma pa ya tɔɡe  

o na laɡe tei to,  

ne o na bere bu-dura  

ka na wó tole tei to.  
2 Nɔɔna yeini ba boŋe we  

ba kikia maama tɔɡe chwoŋa mo.  

BAŊA WƐ nam yeini o maŋe  

ba boboŋa yam mo  

o lɔre ya na ye tei to.  
3 Nmo ná toŋe ko lɔɔre  

ye n tɔɡe cheɡa,  

ɡare n ná zwɛ vara  

n ke kaanem n pa BAŊA WƐ.*  
4 Puseŋ-nyem na-veili  

ye wɛleere yerane mo,  

de o na pae o dwoi maama  

ye o bere o tete to ŋwaane.  
5 Boboŋa tu ná chɛ de totoŋa,  

o wó vo yiɡa.  

Yiniɡa maa wó ja wolo na wuuri se o duni to.  

6 Jejeɡero telo nɔɔna na fɔe vwa ba nae to ba dáana.  

Te nye de nyoa na maa jei to mo.  

Te maa wó ja‑o te ɡo.  
7 Puseŋ-nyena nankɔɔre kikia yam  

wó jwoori ya chɔɡe-ba mo,  

ba na ve se ba ke cheɡa to ŋwaane.  
8 Wolo na wo vwa wone to totoŋa ba tɔɡe chwoŋa.  

Cheɡa tiina kikia nam yɔɔre ya ye chekke mo.  
9 Nɔɔno ná beeri ɡuɡworo o nayuu ne o tiɡi da  

ɡare o ná zoore de ka-wam.  
10 Puseŋ-nyeno jeɡe lwarem puɡa mo o jei.  

Wonto ba duri o fara yibwona kɔtaa!  
11 N ná maɡe nɔn-lwɛɛno,  

nayeiri-nyem wó tɔɡe da  

o zamese swa.  

N ma‑n ná bere boboŋa tu,  

o wó lɔre lɔra mo.  
12 Cheɡa Tu wom yei kolo na jeɡe ko ke puseŋ-nyena sam ne to.  

O maa pae chɔɡem tui ba baŋa.  
13 Nabwona ná lwoori wolim  

ye n ve se n cheiɡi,  

nmo de ná laɡe zeinim,  

ba bá leiri.  
14 Pɛɛre ná seiɡi de pa,  

de ɡoe bane.  

Dim delo na kwoli de pa to  

de zuri ban-lom mo.  
15 Cheɡa ná jeɡe ka toŋe jei selo ne,  

nɔn-ŋona chaka mo,  

ye nankɔ-nyena fona.  
16 Wolo na ba boŋe o yi  



ye o ke keim to,  

wó kweeli yibeeli wone mo.  
17 Yiniɡa mo wó ja wolo na swoi kajaŋa keim to.  

Wolo na swoi sa-nyɔre de wodi-fɔrɔ to bá duni.  
18 Puseŋ-nyena yeini ba jwoŋi nɔn-ŋona cham ba zeŋe mo,  

ye nɔn-ŋollo leiri ba jwoŋi cheɡa tiina lɛɛro tem.  
19 Nɔɔno ná duri o vo kaɡoa yuu o zoora,  

ɡara o ná zoore de ka-wam wolo na jeɡe nyenyɔna to.  
20 Yi-pore-nyem lae wo-laaro dwi dwi de nuɡa mo o zeɡe o sɔŋɔ wone.  

Nɔn-jworo nam ba di o daare o zeɡa.  
21 Nɔɔno ná beeri lam de swono jei,  

kotu wó na momwɛ-dɛɛre,  

de duni, de zula mo.  
22 Yi-pore-nyem wó wane teo  

kolo na su de babɛ to.  

O maa wó vaare mɛ ba na dale to o de teɡa ne.  
23 Ke ɡara n ni ne,  

se n che n tete de cham.  
24 Ba bwoi boyere nyem we,  

“Nɔn-tweeno” mo.  

Kotu ba fe nɔɔna o nae bu da.  
25 Wolo fera ná zo wonnu dedɛ  

ye o jawɔrɔ ɡaale,  

kotu beeri toone o pa o tete mo.  
26 Kotu jei o teene se o na wonnu o woli da mo.  

Nɔn-ŋona nam yɔɔre ba pae ba wonnu mo  

ye kolokolo bá che ba yiɡa.  
27 BAŊA WƐ chuli puseŋ-nyena  

na ɡoe vara ba kaane‑o tei to,  

ko fɔɡe ko dae lwarem boboŋa yam  

ba jeɡe ye ba ke-de to.  



28 Wolo ná fɔe vwa taane dim baŋa ne,  

kotu taane wó maŋe teɡa ne mo.  

Wolo nam ná boŋe o yi,  

ba bá che kotu maana yam.  
29 Puseŋ-nyem pa o ye mo  

ye o bere o dae da.  

Nɔn-ŋom nam boŋe mo  

ye o ke keim.  
30 N ná yei teɡa tei de,  

de n ná jeeli n tiŋi mɛ de mɛ de,  

n bá‑n dwoni de Wɛ se n di.  
31 Nabiinu wó wane o kwɛ o sisein-nɔɔno o ti  

se o vo jara wone.  

BAŊA WƐ nam mo laɡe o di jara yam.  
 

22 
1 Yere-ŋom ɡare jejeɡero dedɛ.  

Nɔɔna ná neɡe‑m ɡare n ná jeɡe lu-nyenno de sabu-seŋa dedɛ.  
2 BAŊA WƐ mo naane nabiina maama,  

ko ná maŋe ko ye naduna de nabwona de.  
3 Boboŋa tu duri o seiɡi cham mo se de yé yi‑o.  

Nayeiri-nyem nam wó duri o zo de wone mo ye o yaare.  
4 Nmo ná tu n tete  

ye n kɔre BAŊA WƐ,  

nmo wó na jejeɡero,  

de zula, de momwɛ-dɛɛre.  
5 Sabare de kalanchorro mo tiɡi  

te cheiɡi nankɔ-nyem,  

Wolo maa na jeɡe o tete to mo wó lɔŋe-te.  
6 Korese n bu se o da chwoŋa.  



O ná ke nɔɔno,  

o bá ywori ka wone.*  
7 Naduna di dam mo nabwona baŋa ne.  

Je-diru maa ye kabaa jene tu tei ne.  
8 Wolo na du puseŋa to wó zaɡe cham mo.  

O ban-jworo kom bá toŋe ko pa‑o.  
9 Wɛ swolim wo wo-ywoŋo tu baŋa ne mo,  

kokuri, kotu yei we  

yiniɡa tiina de ni di.  
10 Le-na nɔn-tweeno á wone se kantɔɡɔ jei.  

Toro de jara maama de maa wó ti.  
11 Wo-pwoŋo tu ni taane ná bwona,  

kotu de pɛ wó di badwoŋo mo.  
12 BAŊA WƐ yɔɔre o yere boboŋa tiina mo,  

se ko na ye nɔn-ŋollo,  

o jaɡe ba boboŋa mo o yaɡa.  
13 Jawɔre-nyem maŋe diɡa ne ye o we,  

“A ná nwoŋi pwooni ne,  

nywoŋo wó ja-ne!”  
14 Ka-tola ni taane ye kalanchoɡo mo.  

Ko maa jaane balo BAŊA WƐ bane na zaŋe de-ba to.  
15 Bia boboŋa yɔɔre ya su  

de busɔɔne kikia mo.  

Nmo nam ná yɔɔre n korese-ba,  

ba wó to chwoŋa ne.  
16 Wolo na bɛɛse nabwona  

se o ma o na nyɔɔre to,  

de wolo na woli naduna de pɛɛra to,  

yiniɡa wó ja ba maama.  

Faŋa tu bera yam  

17 Fɔɡe n cheiɡi faŋa tu bera yam,  

se n daare n tɔɡe kolo a na bere‑m to.  
18 Kokuri to, ya ná tiɡi n bochare ne,  

ye n wae-ya n lwoni n bere nɔɔna,  

n wó di ywoni ya baŋa ne.  
19 Ko ná ye nmo,  

a zem pɛ n lɔre wonnu tento maama,  

se ko pa n teena taa wo BAŊA WƐ tei ne.  
20 Amo nam popone ta-kura fintɔ mo  

a tiŋi se a bere‑m.  

Ya maa ye yalo na kwei nɔɔno kwea  

ye ya daare ya pa o lɔre lɔra to.  
21 Memaŋa yam wó pa n lɔre taane  

delo na yɔɔre de jeɡe cheɡa to,  

se n wane n ta cheɡa kam  

de balo na toŋe‑m to.  

1  

22 Yé zaŋe n vere nabwom wonnu  

o na bwona to ŋwaane.  

Nam yé vane yiniɡa tiina bora.  
23 BAŊA WƐ mo wó ŋɔɔne o pa-ba,  

ye o pa ko zo balo na jeɡe-ba ba bɛɛse to.  

2  

24 Yé di badwoŋo dedaane ban-lom nyem.  

Nam lɔŋe wonto dwi dem.  
25 N ná wo lɔre zeɡa,  

n de wó ji kodwoŋi nɔɔno,  

pa se n ŋwea kam chɔɡe.  



3  

26 Yé le n yuu n zeɡe  

se n ŋwe nɔn-ɡaa jene.  
27 Nmo ná wo wane n ŋwe,  

ba wó ba ba kwei n sara ba daare‑m.  

4  

28 Yé fɔɔre siseini delo dé nabaara bam na lɔɡe ba tiŋi ba pa daane to.  

5  

29 Nɔɔno jeŋa totoŋa ná tɔɡe chwoŋa,  

kotu wó toŋe o pa pwa  

ye ko dae nɔn-yɔɔro.  

23 

6  

1 Dedɛɛro ná bwoŋi‑m  

se á di wodiu daane,  

ta‑n yei se n ja n tete lanyerane.  
2 Peene n fera yam,  

se n yé di n ni.  
3 Yé sa yera de wodiu kom na totoɡe ni tei to,  

kokuri, ko tiɡi da ɡana ŋwaane mo.  

7  

4 Yé ɡo n tete se n ma‑n duni.  

Nam boŋe lanyerane  

se n zuri n yera.  
5 N ná yɔɔre n da n na sabu,  

ko nam jei mo konto,  

ne ko puli vɔna mo  

ko jaane wɛɛne ko jei to.  



8  

6 Yé vei n jeini de wo-loŋ-nyem  

n di wodiu,  

ne ko ná maŋe ko ywomma tei de.  
7 Nɔɔno wom konto dwi yeini o jeeli nmo na di tei to mo.  

O wae o tɛ de nmo we,  

“Di nmo na laɡe tei!”  

Ko nam wo yi o wo.  
8 Nmo ná maŋe n di fee de,  

n wó tɔne-ko n yaɡe.  

Nmo ya na seini‑o tei to maa wó ji kafɛ.  

9  

9 Yé ja swa taane n yi nɔn-jworo,  

se o bá neɡe-de.  

10  

10 Yé fɔɔre siseini delo dé nabaara bam na lɔɡe ba pa daane to.  

Nam yé di n zo botaro kara,  

se o bwona ŋwaane.  
11 Baŋa Wɛ nam ye kotu yera nɔɔno na zeɡe o kwaɡa ne to.  

O maa wó ŋɔɔne o pa‑o.  

11  

12 Yɔɔre n seene n yia n zamese,  

se n wane n lɔre lɔra dedɛ.  

12  

13 Yé ve se n korese n bu.  

N ná waare‑o, o bá te.  
14 N nam ta wó che‑o de toone.  

13  



15 Amo bu, nmo yi ná poore mo,  

amo wo wó pwoli.  
16 Amo wó yɔɔre a taa chaka mo,  

ne nmo ni ná ŋɔɔne cheɡa taane yerane.  

14  

17 Yé pa n boboŋa zo wɛle-keira wone.  

Nam seene n yia se n ta‑n kɔre BAŊA WƐ dɛ maama wone.  
18 Teena wora jwa seeni ya pa‑m,  

ya nam bá ji kafɛ.  

15  

19 Amo bu, cheiɡi a taane se n ja swa.  

Pa n kikia taa tɔɡe chwoŋa lanyerane.  
20 Yé ta‑n vei de balo na misi ba tete sa-nyɔre wone to,  

naa nɔn-kwollu telo na laɡe dim-fɔrɔ to.  
21 Yiniɡa mo wó ja sa-nyɔra de nɔn-kwollu.  

Ba jawɔre kikia yam wó pa ba ji nɔn-kayɛ.  

16  

22 N dɛ n kwo baŋa mo  

n ba loɡo baŋa.  

Ta‑n cheiɡi o taane.  

Nam yé ve n nu bera  

o kokweero baŋa ne.  
23 Kwaane se n ja cheɡa yera.  

N nam ná jaane-ka,  

yé kwei-ka n yeiɡi.  

Ta beeri se n na yi-poro,  

de boboŋ-ŋona, de lɔra.  
24 Bu yi ná poore,  

o kwo jeɡe wopwolo mo,  



ye o teere de o bu wom.  
25 Pa n kwo de n nu yuni  

taa wo wɛɛne.  

Ta ke kolo na wó pa n nu wopwolo to.  

17  

26 Amo bu, fɔɡe n cheiɡi a taane. Zamese a ŋwea na ye tei to, se n lɔre veiŋa. 27 Ta‑n 

yei we ka-bworo ye ɡwoŋ-chanluŋu mo. Ka-tola kam ye vole delo ni na ye voloa to 

mo. 28 Ba vwɛ mo nenɛɛne venverena, se ba vere baara ba kaana tei ne.  

18  

29 Wɔ mo wo lɛɛro wone tento? Wɔ mo tiini o jeɡe ŋwaŋa tento? Wɔ mo swoi jara? 

Wɔ pompona mo ɡaale? Wɔ fufwollu mo dwoi o tete? Wɔ yia mo seene ne jana tento? 
30 Ko ye balo na kwei ba tete ba pa sana to mo. Ba maa vei ba jwoŋi sa-laŋa. 31 Yé pa n 

fera zo sana bam ba lam ŋwaane, ne ba ná maŋe ba fufuɡi tei maama zom-bia wone, 

naa ba ná duri ba tu puɡa wone solololo de. 32 Ka ná jaane wolo, ka zaɡa ne 

basankwea mo ye ka vea de nye de anakɔbayi vea. 33 N yia wó taa kare ya nii mo liira 

liira ye n boboŋa maama vuɡimi wo-yɔɔro baŋa ne. 34 Nmo dɔɔm wone teɡa kam nye 

de ka ɡiɡili mo. N laam ma‑n pipira ye n ye bele-bele n sara wone. 35 Nmo laam maa 

wó ta nenɛɛne, “Wɔ mo jeɡe-ne o yiɡa ye a ba na‑o? Sana banto bá lwoori a yia ne se 

a daa vo a jwoŋi sa-laŋa na?”  

24 

19  

1 Yé pa n boboŋa zo puseŋ-nyena wone.  

Nam yé di badwoŋo de-ba.  
2 Kokuri ba yeini ba jeeli nankɔɔre kikia mo ba yuu ne,  

ye ba ná puri ba nia  

ko ye se ba chɔɡe nɔɔno mo.  

20  

3 Swa lɔ sam mo ya zeɡa.  



Yi-poro pae de fɔɡe de chwi lanyerane de dam mo.  
4 Yeino maa pae sam sui  

de wo-laaro dwi maama.  

21  

5 Swa tu jeɡe dam  

o dwoi nɔn-sawɔrɔ.  

Wolo na zamese o yi to ma ɡare babea.  
6 Wolo na sɛ bera to mo ke jara o di wɔnɔ,  

Wolo maa na bwɛ wonnu de nɔɔna dedɛ to bá to jara wone.  

22  

7 Botare dende tiini se dana  

se dwoi nɔn-jworo jaanem.  

Nakwa ná jeeri manchwoŋo ni ne,  

o ba jeɡe ni se o puri.  

23  

8 Ba wó bwoŋi balo na swoi se ba taa boŋe lwarem ba pae ba dwonna to we 

nankɔ-nyena.  
9 Nɔn-jworo jeeli o woŋo maama  

o vei o ɡuri de wɛleere mo.  

Nɔɔna maa yɔɔre ba chuli nɔn-lwɛɛno.  

24  

10 Nmo vɔna ná pare cham maŋa ne mɔle-mɔle,  

ko nam bere we n tiini n bwona mo laɡe-laɡe.  

25  

11 Ba ná vaŋe wolo ba vei se ba ɡo vwa chwoŋa ne,  

se n jwoŋi kotu n yaɡe.  
12 Nmo nam ná we,  

“Ka wo nɛ amo, a yeiri nɔɔno wom,”  



nam lɔre we Wɛ yei nɔɔna maama bochara na ye tei to.  

Wonto mo zei n ŋwea  

ye o yei n kikia maama ni ne.  

N boŋe we o bá ŋwe nɔɔno maama  

ko tɔɡe de o kikia na?*  

26  

13 Amo bu, n ná nɛ tooro,  

di-te n boboŋa, te na lana to ŋwaane.  

To-nuɡa maa sona  

ye ka duri ka tu n kwora chwoŋa.  
14 Nam lɔre we yi-poro de ye konto mo ko pa‑m.  

N ná nɛ-ko, nmo wó ta‑n jeɡe jwa lanyerane,  

ye n teena yam bá fɔɡe ya ti.  

27  

15 Yé ji wolo o teo tiina na maɡe ɡulu ba le‑o,  

pa o beeri nɔn-ŋom de o sɔŋɔ tiina se o de chɔɡe to.  
16 Kokuri, nɔn-ŋom ná to kuni berepɛ de,  

o ta wó pɛ o zaŋe o zeɡe cheppe.  

Se ko ná ye puseŋ-nyem,  

lira tera ka na wó jwoŋi‑o ka yaɡe.  

28  

17 Yé ta‑n chaka de n dono na to teɡa ne to.  

O na tiri se o to,  

yé ta‑n jeɡe wopwolo.  
18 Kokuri, Wɛ wó na n kikia  

se o wo chɔɡe dede‑m.  

O laam maa wó pa o bane daa yé zaŋe de n dono wom.  

29  

19 Yé pa se n boboŋa vuɡimi  

nɔn-balwaaro ŋwaane.  

Ta yé ta‑n laɡe se n ta‑n nye de puseŋ-nyena.  
20 Kokuri, nɔn-balɔrɔ ba jeɡe jwa.  

O ŋwea pwooni dem wó pɔpɔ de dwei mo.  

30  

21 Amo bu, ta‑n kɔre BAŊA WƐ de pɛ.  

Nam yé ta‑n ye de balo na ba neɡe banto to.  
22 Kokuri to, Wɛ de pɛ jeɡe dam  

se ba chɔɡe nɔn-dwoa bam konto mɔle mɔle.  

Faŋa tu memaŋa yadwonna  

23 Boboŋa tu taana yadwonna mo tento:  

Ko dae ko chwoŋa ne  

se n ta‑n kuri nɔɔna da-wone.  
24 Wolo ná taɡe de Aɡɛbora we,  

“Nmo jeɡe cheɡa,”  

nɔɔna wó sɔɔle lwarem ba pa kotu,  

ye teene maama de ve‑o.  
25 Wolo nam ná waare balo na toŋe vwa to,  

wonnu maama wó da chwoŋa te pa kotu,  

ye Wɛ zaane de taa wo o yuu ne.  
26 Wolo na wó ta n yera cheɡa to mo seene o ye n badwoŋi chekke.  
27 N ná ti n pwooni yiɡa totoŋa maama,  

ye n daare n lwei n lweeru maama,  

se n laam ta‑n yei n sɔŋɔ lɔɔm ni ne.*  
28 Yé pa maana n chɔɡe n dwoŋi  

ye n yeiri cheɡa kam n tia.  

Nam yé ma n ni n ɡane nɔɔna.  
29 Yé ta n tete ne we,  

“O na zaɡe a suŋu to,  

a de wó zaɡe o sɔŋɔ mo.”  
 

30 Amo nɛ pwola mo a tɔɡe jawɔre-nyem kara seeni a kɛ. 31 A ma na we bombɔŋɔ mo 

jwoŋi jei sem maama. Ga-cheiŋo de ma lware teɡa kam maama. O na mɛ kandwa yalo 

o che-ka to de jaɡe sae!  
32 A ma boŋe kolo a na nɛ to wone zii, ye a zamese woŋo ko wone a lɔre we:  

33 Ta‑n swoi dɔɔne,  

ye n laɡe se n ta‑n tiɡi n sia.  

Vɔ n je daane se n sii n ja n tete,  
34 se yiniɡa ná wo vɔɔre ka ba‑m ne venvereno to.  

Gɛɛre de maa wó zi‑m ne ŋween-bembea dwoŋi to.  

25 

Solomon dende sem sedwonna  

1 Solomon memaŋa yam yadaara mo tento. Judah teo pɛ Hezekia nam mo pɛ ba 

jwoori ba lwoni-se ba popone ba tiŋi.  
2 Wɛ jeɡe dam se o seiɡi wonnu mo.  

Pɛ maa jeɡe dam o yɛ wonnu.  
3 Ba ba lɔre pɛ boboŋa ba tia.  

Ya diini wɛɛne ya dwoni wɛ baŋa kam,  

ye ya ta tu teɡa kam kuri kuri.  
 

4 Lura ná le diɡiru lu-nyenno yera ne,  

lu-nyenno tem wó ke wo-kura.  
5 Pwa ná zeili nakwa-balwaaro ba daare,  

ba paare wó jeini nɔn-ŋonne baŋa ne.  
6 Yé zeiŋi n tete pɛ yiɡa ne.  

Nam yé ja n tete n vo n maŋe de nɔn-kamuna.  



7 Pɛ ná taɡe de nmo o we,  

“Ba n jeini ywo,”  

ɡare o ná ɡwooni‑m nɔn-yerro yiɡa ne.*  
 

Nmo yi ná nɛ n dwoŋi wo-keeru,  
8 yé wuuri n ja‑o n vo taane dim jei.  

Kokuri to, ko kwaɡa ne nmo wó maane we,  

chave-kukua ɡare chave-dedɔrɔ.  
9 Pa nmo de n faro wom jeini á kwɛ daane.  

Se yé ta‑n jeɡe‑o n chwo n bere nɔɔna.*  
10 Ko ná dae konto, nɔɔna wó ta we  

n ye bebare nyem.  

Nmo laam ma‑n wó te de n chaveera.  
 

11 Ta-kuri nye de sabu-seŋa de lu-nyenno na ɡɔɡere te ke daane tei to mo.  
12 Yi-pore-nyem ná kwoni‑m o zeɡe de swa taane,  

ko jeɡe kuri ko dwoi ba ná kwei sabu-seŋa zambili ba de‑m.  
13 Wolo ba na toŋe to ná jeɡe cheɡa,  

o zuri balo na toŋe‑o to bochara mo,  

ne na-zura na zuri na-nyɔm faao-ni maŋa ne tei to.  
14 N ná pwooli we n wó pa n dwoŋi woŋo ye n wo pɛ‑o,  

n nye de kunkwonnu de vio na ware te ja doa te ba tei to mo.  
15 N ná peene n bane,  

dedɛɛro wó cheiɡi n taane.  

Wolo ni taane na bwona to  

wae o kwɛ wonnu.  
16 Tooro tete maŋe se n ná nɛ-te,  

se n di-te n maŋe mo.  

Te dedɛ wó pa n tɔne mo.  

17 Yé pa n nɛ taa lona  

de n faro sɔŋɔ.  

O fera ná nwoŋi‑m,  

o laam wó taa lɔŋe‑m mo.  
 

18 Wolo ná fɔɡe vwa  

se o ma o chɔɡe o dwoŋi,  

kotu nye de o kwei da-lɔŋɔ,  

naa se-zɔɔ, naa che-tɛɛre delo na sele to mo o chɔɡe‑o.  
 

19 Ne yeili-bɔɔ de nachara na pae nɔɔno yeiri o tete jei to,  

konto mo nɔn-ŋolo jeɡe o ke  

de o dwoŋi cham maŋa ne.  
20 Nmo ná jeɡe wopwolo lei n leeni  

wolo wo na chɔɡe to yiɡa ne,  

ko nye de n lɔɔre o ɡɔrɔ mo  

n daare‑o n zeɡe waaro yiɡa ne,  

naa n lwoɡi yɛ mo  

n yaɡe o ŋɔne wone.  
21 Nmo dono kana ná wɔe,  

pa‑o wodiu se o di.  

Na-nyɔm ná jeɡe‑o,  

pa‑o na se o nyɔ.  
22 Kikia yam konto wó pa se chaveera tiini ya ja‑o,  

ne Wɛ zeiŋi mini mo o yuu ne to.  

BAŊA WƐ maa wó zuli‑m ko ŋwaane.  
23 Ne baŋa seeni vio kom na tui de doa tei to,  

mo ban-zɔŋɔ na tɔɡe de bebara ko tui tei.  
24 Nɔɔno ná beeri ɡuɡworo o nayuu ne o tiɡi da  

ɡare o ná zoore de ka-wam.  
25 Kwor-ywoŋa ná nwoŋi yiɡa yiɡa ka ba,  

ka pae bochara tiɡi mo,  



ne na-zura na zuri bochare tei to.  
26 Vole mo su de weero  

pa na daa ware se ba bu.  

Nɔn-ŋom de nam ná sɛ o pa puseŋ-nyem,  

ko ye konto mo.  
27 Ne tooro dedɛ na ba woli nɔɔno tei to,  

konto mo wolo ná beeri o tete seinim, ko ba woli‑o.  
28 Nɔɔno ná ware o bane o ja,  

o nye de teo kolo kabiri na sirimi se to se daare-ko to mo.  
 

26 
1 Ne doa na ba nena, ye nyɔnɔ de ba toe te-pwoŋa ne tei to,  

konto mo nɔn-jworo de wo maŋe se n zuli‑o.  
2 Ne kawɛbidwoori na ba jeɡe teɡa jeiŋa tei to,  

mo sensɔla kalo na wo tɔɡe chwoŋa to na ye tei.  

Ka bá jeini n yuu ne.  
3 Fere sisein-nɔɔno de fena,  

se n de ŋona bonaɡa ba ne n vaŋe-ka.  

Ko nam ná ye nɔn-jworo,  

maɡe‑o se ko yi.  
4 Nɔn-jworo ná taɡe taane pa n leiri-de,  

nmo ded‑o ba ɡare daane.  
5 Leiri nɔn-jworo de o jworim dem.  

Ko ná dae konto,  

o wó boŋe we o yɔɔre o yei mo.  
6 Nmo ná kwei kwora n ke nɔn-jworo jeŋa ne se o vo o pa nɔɔna,  

nye de n na zaɡe n tete naɡa n ɡwoni,  

naa n na beeri cham n pa tete tei to mo.  
7 Ne ɡɔrɔ nɛ na ware se vo tei to,  

konto mo nɔn-jworo de ware o lɔre dende kuri.  



8 Nmo ná vɔɡe kandwɛ napana wone  

se n vuvuɡi n yaɡe,  

nye de n na kwaane se n zuli Aɡɛboŋa tei to.  
9 Ne sa-nyɔro na yeiri sabara jaanem tei to,  

konto mo nɔn-jworo de yeiri dende kuri.  
10 N ná kwei totoŋe n ke Aɡɛboŋa jeŋa ne,  

n maɡe bwoɡo mo.  
11 Ne kukura na jwoori ka di ka tetwanno tei to,  

nɔn-jworo de kare o toŋe jworim konto mo.  
12 Nɔn-jworo jeɡe teena se o lɔre,  

se ko dwoi wolo na pa o yei to.  
13 Jawɔre-nyem tiɡi mo ye o we,  

“Nywoŋo kare pwooni ne ko beera!”  
14 Ne diɡa ni bworo na pore  

ye ko pe tei to,  

konto mo yezona tu  

de kare o pipiri o sara ne.  
15 Nɔɔna badaara jawɔrɔ ye ko yera.  

Ba ná tore jeŋa zoŋa ne ba fɔ ɡole,  

ba ware ba lu dwoa  

se ba ja-de ba vo ba ni.  
16 Jawɔre-nyem pa o yei o dwoi yi-pore-nyena barepɛ na yeini ba leiri taane de swa 

tei to mo.  
17 Nɔɔno ná jwoŋi o dwoŋi jara o ja,  

kotu wó na na-ɡare chene mo.  
18 Ne chichwoo na tae chena yɔɔ yɔɔ tei to,  

19 mo wolo de na ɡane o dwoŋi ye o we,  

“A ke a kwɛɛra mo” de na ye tei.  
 

20 Dɛ ná ti, mini wó dwei mo.  

Bebara ná tera, ni-kantɔɡɔ jei mo.  



21 Min-chala nyeeri mini mo,  

nankɔ-nyem de maa nyeeri jara.  
22 Bebare nyem ni taane nye de wodi-ywoŋo na duri solololo ko tu nabiinu kana ne 

to mo.  
23 Wolo ná taɡe taane  

ye o wo ba tɔɡe o taane dem,  

kotu nye de ba na kwei lu-nyenno  

ba taare dɔɡɔ kamɔɡɔ tei to mo.  
24 Pipiri-nyem kwei ni-som mo  

o seiɡi o boboŋa.  

O laam maa tɔɡe dáane  

o chɔɡe nɔɔna.  
25 O taane dem ná ywomma tei maama de,  

yé sɛ-de, se o boboŋa yɔɔre ya su de lwarem mo.  
26 O ná seiɡi o boboŋ-lwanno tem tei maama de,  

te wó nwoŋi pwooni  

se nɔɔna na-te jaja.  
27 N ná cheɡe kalanchoɡo,  

ko wó ja n tete.  

N nam ná bibili kandwɛ-zane  

n ja n di peo yuu n yaɡe-de,  

de wó bibili de to de pane‑m mo.  
28 Vwa-nyem chuli o dona mo.  

Ni-som nyem maa jaane chɔɡem o tui.  
 

27 
1 Yé tiini n ŋɔɔne jwa taane n su n ni,  

se n yeiri teɡa ná poore,  

ko na wó taa ye tei n yera ne.*  

2 Yaɡe se nɔn-ɡɛ tei‑m,  

se nmo tete yé ta n su n ni.  
3 Kandwa-zana dumma,  

ye kasolo dunni de ɡaale.  

Nɔn-jworo nam ná toŋe jworim nmo yera ne,  

ko cham dem duna  

de dwoi tento maama.  
4 Ban-lom tu keim chana  

ye o ware o ja.  

Wolo kazwe na ɡaale to nam dwoi kotu.  
5 Wolo ná wo kɔre n yi se o ta n cheɡa jei,  

kotu ɡare wolo na jeɡe n cheɡa o seiɡi dede‑m to.  
6 Nmo badwoŋi ná taɡe n cheɡa jei,  

ko jeɡe kuri ko pa‑m.  

Ko daare n dono mɔne dede‑m mo,  

se ko dae swono.  
7 N ná di n su,  

tooro tete lwoi n momwa ne mo.  

Kana nɔɔno nam yeiri ko chana.  
8 Wolo na duri o daare o sɔŋɔ to  

nye de zuŋa kalo na nwoŋi  

ka daare ka pwoɡo to mo.  
9 Terale nuɡa de talwoŋ-ywoŋa pae nɔɔna wopwolo mo.  

Badwoŋ-ywoŋo bera nam ɡare tento.  
10 Ta‑n yei n badwonna de n kwo badwonna ni ne.  

Cham ná yi‑m,  

n fara bam konto wó woli‑m  

ba dwoni n chorro telo na ba bwola to.  
11 Amo bu, kwaane n ja swa  

se a wo pwoli ko ŋwaane.  

Konto wó pa-ne chwoŋa  



se a puri a ni a leiri  

balo na jeɡe-ne ba lwɛ to.  
12 Boboŋa tu duri o seiɡi cham mo se de yé yi‑o.  

Nayeiri-nyem nam wó duri o zo de wone mo ye o na yaara.  
13 Nɔɔno ná sɛ se o zeɡe  

se veiru di jene nmo tei ne,  

ko maŋe se n jwoŋi kotu ɡare-bwora mo n woli da.  
14 Wolo na ɡwoni teɡa  

o tɔɔle o ware o dwonna to  

nye de o sɔɔle lwarem mo o pa-ba.  
15 Ka-wam wolo na jeɡe nyenyɔna to  

nye de doa na nene  

ye na luri n diɡa ne tei to mo.  
16 Wolo ná kwaane se o ja ka-dwi dem konto,  

kotu wó ke o ɡa mo.  

Ko nye de n na zeili vio se n ja-ko,  

naa n mɔ nuɡa de n ja-bɔŋɔ tei to mo.  
17 Seene na kekareɡe daane se de ja ni tei to,  

konto mo nabiina de zamese da-tei ne.  
18 Wolo na fɔɡe o kwɛ teeni to wó di ko bia mo.  

Wolo de maa na toŋe o pae o tu de cheɡa to wó jwoŋi zula.  
19 Niu bere nabiinu yibia mo.  

Ko daare o bochare maa bere o na ye wolo to.  
20 Twa ná maŋe ba daɡa tei,  

churu ba sui.  

Nabiina yia de ba nii ya sui.  
21 Min-voɡo pae ba yei lu-nyenno  

de sabu-seŋa lam mo.  

Ko nam ná ye nabiinu,  

ba wó lɔre o wo de o na nɛ yere tei to mo.  
22 Kwei nɔn-jworo n ke kazɔɡɔ ne  



n woli de mena n zɔ n na laɡe tei.  

O jworim dem ta bá ti.  
 

23 Ta‑n yei n vara bam ni ne,  

se n daare n ta‑n nii ba baŋa ne lanyerane.  
24 Kokuri jejeɡero bá taa wora taa taa.  

Dwi dedoa nam wó wane  

de taa tei paare wuu na?  
25 Ba ná ɡaane ɡaao pa ko jwoori ko kwi,  

ye ba tiɡisi ɡa-korro telo ba na ɡaane to ba ke daane,  
26 mo nmo wó kwei n pei koro n sɔ ɡwaaro n ta‑n zoora.  

N ta wó kwei n bone n yeiɡi  

n jwoori n ma‑n yeiɡi teɡa.  
27 N ma‑n wó kwei n vara nayela  

n kɔne n diɡa kam,  

de n ka-nyaana bam.  
 

28 
1 Puseŋ-nyena duri se ba lu mo  

ye nɔɔn-nɔɔno ba pare-ba.  

Nɔn-ŋona nam jeɡe baare mo ne nywoŋo to.  
2 Teo ná su de zwabani-nyena,  

ba leiri balo na nii-ko to yɔɔ yɔɔ mo.  

Boboŋa tu nam wó kwei yeino mo o ja o teo o dáane.  
3 Yiniɡa tue ná pɛ ko zo o dwonna yiniɡa tiina yera,  

o de do-jworo na chuura ka chɔɡe wodiiru to ba ɡare daane.  
4 Balo na ve Wɛ nia yamf to bere we ba seini puseŋ-nyena mo.  

Balo maa na sɛ-ya to bere we ba dwoni de-ba mo.  

5 Nɔn-balwaaro bá wane ba ni cheɡa kam kuri.  

Ko nam ná ye balo na kɔre BAŊA WƐ to,  

ba yɔɔre ba ni ka kuri mo lanyerane.*  
6 Yiniɡa tu ná jei de o cheɡa  

ɡare nadum ná ye nɔn-ŋolo.  
7 Wolo na ke o tɔɡe Wɛ nia yam to  

bere we o yi poore mo.  

Wolo nam ná vei de nɔn-kwollu,  

kotu yaale o kwo mo.  
8 Wolo ná dɔne nyɔɔre dedɛ jena baŋa ne se o ma o duni,  

kotu wó ɡa o jejeɡero,  

ye wolo na jeɡe yiniɡa tiina ŋwaŋa to laam na-te.  
9 Nɔɔno ná paale o se o zwa de Wɛ nia yam,  

o wɛ-lworo tete lwoi mo Wɛ momwa ne.  
10 Nmo ná soɡe nɔn-ŋom n de lwarem ne,  

n tete wó to n ɡwoŋo wone mo.  

Ko nam ná ye balo na ba tusi to,  

banto jeɡe jwa.  
11 Nadum yeini o boŋe we  

o yei o ti mo.  

Yiniɡa tu wolo yi na poore to  

nam yɔɔre o yei nadum wo maama mo.  
 

12 Nɔn-ŋona ná diini dam baŋa,  

nɔɔno maama chake mo.  

Puseŋ-nyena nam ná jeɡe dam ba di,  

nɔɔna duri ba seiɡi mo.  
13 Wolo na jeɡe o wɛleera o seiɡi to ba vei yiɡa.  

Wolo nam ná pɛ ya nwoŋi pwooni ye o chuli-ya,  

Wɛ wó duri kotu ŋwaŋa.*  

14 Wolo na yɔɔre o kɔre BAŊA WƐ to jeɡe yu-ywoŋo.  

Zwabani-nyem nam zoore cham wone mo.  
15 Pɛ ná tɔɡe puseŋa baŋa o yaare nabwona,  

o nye de nywoŋo na ŋuuri se ko zi nɔne to mo.  
16 Pɛ keim ná chamma,  

o boboŋa mo muri.  

Wolo nam na chuli kampina to wó dáane.  
17 Nɔn-ɡoro boboŋa wó daane‑o mo  

se ko yi o toone maŋa.  

O dae ba woli.  
18 Cheɡa tu kikia cho‑o mo.  

Ko daare nɔn-ŋolo wó pɔpɔ o na chɔɡem.  
19 Wolo na sɛ varem to jeŋa yi o ni.  

Yini-ɡwia nam wó ja wolo na kare o toŋe wo-yɔɔro to.  
20 Cheɡa tu wó na Wɛ zaane se ko ɡaale.  

Wolo yera nam ná sae se o beeri jejeɡero,  

kotu wó yɔɔre o na waarem.  
21 Ko dae ko chwoŋa ne  

se n ta‑n kuri nɔɔna da-wone.  

Dim ŋwaane nam,  

nɔɔna jeɡe konto mo ba ke.  
22 Wo-loŋ-nyem lɔɡere mo se o duni.  

O nam yeiri we yiniɡa wó yi‑o.  
23 Nmo ná bwɛ nɔɔno de cheɡa,  

kwaɡa seeni n kikia wó su kotu yi,  

ko dwoni n ya ná ke ni-som ded‑o.  
24 Wolo ná pini o kwo de o nu  

ye o boŋe we konto dae kolokolo,  

kotu de nɔn-ɡoro ba ɡare daane.  

25 Wo-loŋ-nyem pae nankɔɔre mo zaŋa.  

Ko daare wolo na ke o wo-dedoa de BAŊA WƐ to wó di ywoni.  
26 Wolo na teeɡe o tete yeino baŋa ne to ye jworo mo.  

Wolo nam ná ke woŋo maama de swa,  

kotu wó lu cham wone.  
27 N ná yei yiniɡa tiina ni ne,  

n bá‑n fɔɡe n ɡa.  

N nam ná se n zwa de nabwona keira,  

ba wó sɔɔle lwarem ba pa‑m mo.  
28 Puseŋ-nyena ná jeɡe dam ba di,  

nɔɔna duri ba seiɡi mo.  

Ba dam maa ná ti,  

nɔn-ŋona daa wó pi ba nwoŋi mo.  
 

29 
1 Ba ná kaane bere-ɡɛɔ tu kuni dedɛ baŋa ne ba ɡa,  

o wó pɔpɔ o na chɔɡem mo ye o bá lu de wone.  
2 Nɔn-ŋona ná diini paare baŋa,  

nɔɔna jeɡe wopwolo.  

Puseŋ-nyena nam ná jeɡe paare ba di,  

nɔɔna laare mo.  
3 Wolo na beeri swa to kwo wo pwoli mo.  

Wolo na tɔɡe ka-bworru kwaɡa to ma chɔɡe o kwo wonnu.  
4 Pɛ ná nii o nɔɔna de cheɡa,  

teo kom ywomma mo.  

Kalipera tu yiɡi teo kom o de teɡa ne mo.  
5 Ni-som nyem nye de o cheɡe kalanchoɡo mo o tiŋi.  
6 Nɔn-balɔrɔ wɛleera jiɡi da-bunnu mo ya ɡare‑o pa o to,  

Cheɡa tu lei nam jaana mo ye o wo tiɡa.  
7 Nɔn-ŋom jeɡe yiniɡa tiina ŋwaŋa  



ye o pae-ba ba cheɡa.  

Konto kolokolo nam dae puseŋ-nyem yiɡa.  
8 Nɔn-lwɛɛna wiiri jara mo  

ba yaɡe teo wone.  

Swa tiina maa lwɛ jara.  
9 Swa tu ba saŋe nɔn-jworo pɛ sɔŋɔ ne,  

kokuri, jworo kom wó da mwanno, de sɔɔ yerane mo  

pa á bá na taane dem kuri.  
10 Nɔn-ɡoro yɔɔre o chuli cheɡa tu mo,  

ye o beeri chwoŋa se o ti o momwɛ.*  
11 Nɔn-jworo mo bere o ban-lom jaja.  

Swa tu maa jaane o bane.  
12 Pɛ ná mae bebare taana o toŋa,  

o nakwa maama wó taa ke puseŋa mo.  
13 BAŊA WƐ mo pae nabiina maama pwooni pa ba nae,  

ko ná maŋe ko ye yiniɡa tu  

de wolo na bɛɛse‑o to de.  
 

14 Pɛ ná bore cheɡa o pa yiniɡa tiina,  

o paare wó dáane mo.  
15 Kafena de bwɛa korese bu  

pa o jaane swa mo.  

Bu wolo ba na yaɡe ywori to  

wó yaale o nu mo.  
16 Puseŋ-nyena ná jei dam ne,  

wɛleere puli mo.  

Ba nam wó to ye nɔn-ŋona zeɡe ba nii mo.  
17 Korese n bia, se ba wó pa‑m bochare-zuru de wopwolo.  
18 Wɛ kwora ná tera se ka bere nɔɔna,  

ba ke ba na laɡe tei mo.  

Balo maa na sɛ Wɛ nia yam to jeɡe yu-ywoŋo.  
19 Ni taane yerane ba de kabɛ chwoŋa ne.  

O ná maŋe o yei n na laɡe  

se o ke tei to, o bá ke.  
20 Nɔn-jworo jeɡe teena se o lɔre,  

se ko dwoi wolo na tɛ taane  

ye o ba boŋe to.  
21 Nmo ná maŋe n pa n kabaa ywooli o biini maŋa ne,  

o jwa wó ba o de‑m jaɡuli-zane mo.  
22 Bane tu wiiri kantɔɡɔ mo o ke da.  

Ban-lom tu kikia maa jeɡe daanem.  
23 Zeiŋi-n-tete pae nɔɔna toe ba yaale lela mo.  

Wolo nam na tu o tete to wó na zula.  
24 Wolo na woli ŋweeno pa o ŋɔ to  

jeɡe o tete mo o waara.  

O ná maŋe o chem taane dim baŋa ne, o ta wo sii.  
25 N ná kɔre n dwonna nabiina,  

ko bá woli‑m.  

N nam ná ke n cheɡa de BAŊA WƐ,  

mo n sii.  
26 Wɛ ná pɛ nɔɔno na cheɡa  

ɡare o ná laɡe se pɛ taa yei o ni ne.  
27 Cheɡa tiina kɔre nɔn-balwaaro na wo mɛ to mo.  

Puseŋ-nyena de ma chuli nɔn-ŋona bam jei.  

30 

Aɡuri memaŋa yadwonna  

1 Jakɛ bu Aɡuri memaŋa mo tento. Ya maa ye Wɛ kwora. Nɔɔno maa we, “A yera 

maama chɛ mo! Wɛ, a yera chɛ mo. A daa bá wane a zeɡe!”  
 

2 Amo yeiri kolokolo.  



A yi maa wo poore nenɛɛne a dwonna nabiina bam tetei.  
3 A maa wo fɔɡe a zamese swa,  

ye a yeiri Wo-pwoŋo Tu BAŊA WƐ.  
4 Nabiinu wɔ mo diini Wɛ telaao  

ye o jwoori o ba?*  

Wɔ mo jaane vio  

o ke o jaɡuli ne?  

Wɔ mo pɛ naneo kom  

o kukuli o ɡɔrɔ ne?  

Wɔ mo lɔɡe loɡo kom baŋa maama siseini o tiŋi?  

Abam yei o de o bu wom yere na?  

Á ná yei, se á ta á bere-ne.  
 

5 Wɛ taane dem maama yɔɔre de zeɡe de cheɡa mo.  

O wae o cho balo na tui ba zoore o woro ne to.  
6 Ta‑n yei se n yé woli kolokolo Wɛ taane dem wone,  

se Wɛ wó bwɛ‑m se ko bere we n ye vwa-fɔro mo.  
 

7 Amo Tu BAŊA WƐ,  

a beeri wonnu telei mo  

se n ke n pa-ne, se a laam te.  
8 Yé pa a taa ye vwa-nyem.  

Ta yé pa zore ja-ne.  

Nam yé pa-ne dunni dedɛ.  

Pa-ne kolo yerane na maŋe  

a jaanem to.*  
9 Ko ná dae konto, a ná jeɡe ko ɡaale,  

a daa bá teeɡe nmo yera ne,  

ye a ta we “Wɔ mo ye BAŊA WƐ?”  

Yiniɡa nam ná tiini ka ja-ne,  

a wae a ŋɔna  

pa se a yaale amo Tu Wɛ yere.  
 

10 Yé chwo kabaa kwaɡa ka tu yiɡa ne,  

se o laam wó sɔɔle lwarem  

o ke n yuu ne.  
 

11 Nɔɔna badwonna swoi  

se ba taa chɔɡe ba kwoa yere,  

ye ba ta yɔɔre ba pae  

ba niina ba jeɡe yuu.  
12 Badwonna de maa boŋe we  

ba kikia yɔɔre ya tɔɡe chwoŋa mo,  

ye ba wo laam ye liɡi-liɡi.  
13 Badwonna maa bere ba kamunim mo  

ye ba ta ɡwooni ba dwonna.  
14 Badaara ke wo-ɡoo mo de nɔɔna  

ye ba ni-yeila nye de se-zɔɔro.  

Ba maa laɡe se nabwona yere saare teɡa baŋa ne.  
 

15 Kasandiu jeɡe bukwa balei mo.  

Ba maama maa tɛ ba we, “Tei n pa-ne.”  
 

Wonnu tetɔ wora te na ba fɔɡe te sui.  

Tena mo ba tɛ we “Ko maŋe!”  
16 Te maa ye:  

churu chwoŋa,  

de kadeɡa puɡa,  

de teɡa na ba fɔɡe ka sui na to,  

de min-voɡo na di bileim-bileim to.  
 

17 Wolo ná mɔne o kwo,  



naa o ná ke o nu kachaare,  

bachanɡaaro wó zɔɡe o yia te le,  

ye duura de di o ya-nɔna yam.  
 

18 Wonnu tetɔ wora te na tiini te so-ne.  

A maa ba ni wonnu tena kuri.  
19 Te maa ye:  

Maao na jaane tei wɛyuu kom ne,  

de basankwea na yei ka chwoŋa tei peero yuu ne,  

de nabworo na yɛ naneo kom wone tei to,  

de baaro de kaane swono laŋa na ye tei to.  
 

20 Ka-tola keim ye de yera.  

O wó peini de nɔn-ɡaa  

ye o ta jwoori o ta we,  

“Amo wo ke kolokolo a chɔɡe.”  
 

21 Wonnu tetɔ mo pae teɡa baŋa kam ziziŋi.  

Tena maa dwoi nabiina jaanem.  
22 Te maa ye:  

Kabaa ná jiɡi pɛ,  

de nɔn-jworo ná di ko su,  
23 de bukɔ wolo yuu na chana to ná pɔpɔ o zo baro,  

de ka-nyaane ná zeili o tu o daare o vere baro wom o tei.  
 

24 Wonnu tena kamɔɡɔ mo tiini ko muri teɡa baŋa ne,  

ye te yi-poro ba jeɡe dwoŋi.  
25 Memela tiini ba muri de dam.  

De ko de, ba lae wodiiru  

ba tiŋi cham maŋa ŋwaane.  
26 Pe-ware dam tiini de muri.  

De ko de, ya zoore peo ɡuɡworru ne mo.  



27 Kayere ba jeɡe pɛ se o bere ba na wó ke tei.  

Se nam ná yo, dedoa tete ba ywori ka chwoŋa ne.  
28 Nɔɔno wae baleiɡa o jaane de o jeŋa.  

Se nam ba kɔre pwa sam, se su da mo.  
 

29 Wonnu tetɔ mo yeini te vei nenɔŋa veiŋa.  

Te tena ɡwɛɛm dem maa tiini de lana:  
30 Nywoŋo ye dedɛɛro mo ɡa-vara maama wone.  

Ko maa ba ywori ko daare chwoŋa ko pae kolokolo.  
31 Chebɛɔ na kwoni ko yuu ko keeri to,  

de bo-bala,  

de pɛ wolo jar-keira na wo o tei ne to.  
 

32 N ná ke jworim de n na bere n kamunim tei to,  

naa n ná jeeli lwarem kikia se n ke,  

se n pu n ni chemm.  
33 Kokuri to, n ná maɡe nuɡa,  

ka wó peere mo.  

N ná chuɡi nɔɔno momwɛ,  

jana mo wó nwoŋi.  

N nam ná ɡware nɔɔno bane,  

jara mo wó zaŋe.  

31 

Pɛ Lemuweli memaŋa  

1 Pɛ Lemuweli memaŋa mo tento. Ya maa ye Wɛ kwora kalo o nu na bere‑o to.  
2 Nii mo! Nmo ye amo tete puɡa bu mo.  

Nmo lora kam nam tɔɡe wɛ-lworo baŋa ne mo.  

Konto to, pore n zwa se n cheiɡi.  
3 Yé da kaana ŋwaane n chɔɡe n dam,  

se banto dwi yeini ba pa  



se pwa dedɛ na ba chaveera mo.  
 

4 A bu Lemuweli, pwa dae se ba nyɔ sana.  

Ba nam dae se ba ke fera de sa-dɛɛra.  
5 Sa-nyɔre wó pa ba swei  

Wɛ nia yam na bere tei mo,  

ye ba ja cheɡa kam ba ju  

nabwona yiɡa ne.  
6 Sa-dɛɛra maŋe de balo na jei  

ba cheiɡi ba toone to mo,  

ba teena maama na ti to ŋwaane.  
7 Ba ná buɡi, ba wó swei ba yiniɡa de ba cham dem ni ne.  
8 Jiri nabwona ni  

se n ŋɔɔne n pa-ba.  

Pa balo na ba jeɡe nɔɔna se ba nii-ba to na ba cheɡa.  
9 Zaŋe n ŋɔɔne jaja  

ye n bore cheɡa bora.  

Zeɡe nabwona de yiniɡa tiina kwaɡa ne se ba na ba cheɡa.*  

Ka-yero taane  

10 Ka-yero yuu yim chana dedɛ.  

O dwi jeɡe lonne de dwoi kandwa-nyenno dwi dwi.  
11 O baro ba jeɡe lwia de kolokolo.  

O maa bá ɡa nyɔɔre de fenfee de.  
12 Ka-yero ke o baro lanyerane mo maŋa maama,  

ye o ba pae o nae zonne.  
13 O yeini o sɔ ɡwaaro mo  

waaro de wulim maŋa ŋwaane,  

ye o toŋe o totoŋa de wopwolo.  
14 O nye de nabwooru telo na zeŋe pipiu zela te tui to mo.  

O maa vei yiɡa yiɡa o jaane wodiiru o tui o pae o diɡa tiina.  
15 Teɡa ba poore‑o sara ne,  

de o na zaŋe o saŋe wodiu  

o pa o diɡa tiina,  

se o ka-nyaana bam de na ba nyem.  
16 O yeini o beeri teɡa mo o yeiɡi.  

O ta ma kwei o na laɡe o jeŋa kalo o tiŋi to  

o ma o jeiri Vini teeni.  
17 O ba sɛ o pae jawɔrɔ,  

ye o tete chɛ de totoŋ-dɛɛra.  
18 O yɔɔre o yei pipiu laŋa mo  

pa o ba toe,  

ye teɡa ba poore‑o sara ne.  
19 O tete mo dole ɡare-yi  

ye o sɔ ɡwaaro o pae o diɡa tiina.  
20 O ye wo-ywoŋo tu mo, naa  

ye o yeini o zeini nabwona de yiniɡa tiina.  
21 Waaro maŋa ne o bá taa lwia  

o diɡa tiina ŋwaane,  

kokuri to, ba maama jeɡe ɡare-ŋonno  

se ba ma ba kwoli ba tete.  
22 O yeini o nyaane ɡwaaro mo  

se o ma kwɛ o peiɡa jei,  

ye kolo o na ke o yera ne to  

yeini ko jwoŋi‑o chekke.  
23 O baro ná yeini o jeeri teo kom kapworo ne,  

nɔɔna maama pa‑o zula mo,  

ye ba ɡare‑o ba ke ko nakwa wone.  
24 O sɔ ɡare-fefale de se vovwe mo  

o yeiɡi o pa pipiu tiina.  
25 O ye nɔn-dɛɔ mo  



ye nɔɔna neɡe‑o.  

O maa ba lwia de kolo na wó ke jwa seeni to.  
26 O yeini o kuri o ni botare-bia mo o ŋɔɔne de swa.  

O ni taane bere lanyerane keim na ye tei mo.  
27 O yɔɔre o chɛ de totoŋa mo,  

ye o nii o diɡa tiina baŋa ne lanyerane.  
28 O bia wó ke daane ba sɛ we o jeɡe yu-ywoŋo.  

O baro de maa wó seini‑o o we:  
29 “Kaana dedɛ ke wo-kura.  

Nmo nam mo di yiɡa  

ba maama wone.”  
30 Ya-teɡa wae ka ɡana,  

lam de nam wae de tia.  

Ko nam ná ye kaane wolo na kɔre BAŊA WƐ to,  

kotu maŋe de zula mo.  
31 Tei‑o se ko maŋe de  

o totoŋa na ye tei to.  

Ja‑o n yi teo kom kapworo,  

se n pa o na zula nɔɔna yiɡa ne.  



 

 

 

 

Kwor-tɛɛno  

Tɔnɔ



Kwor-tɛɛno Tɔnɔ  
Kwor-tɛɛno Tɔnɔ kom tɛ ko poponno wom na boŋe tei se ko vo wonnu na jeɡe te ke tei loɡo kom 

ne to mo. O maane we ko chana se dé ni wonnu dedɛ kuri, ye ko dae se dé ta we, dé yei wonnu 

maama na vei tei to ni ne. Nii 8:17. Wɛ yerane mo yɔɔre o yei kolo maama na jeɡe ko ke to. Dé 

maa jeɡe se dé ke wo-dedoa de wonto mo, de kolo ná yi debam de. Nii 3:14. Konto yerane baŋa 

ne mo dé wó na wopwolo dé ŋwea wone. Nii 12:1,13-14.  

1 
1 Wolo na ye Wɛ kwor-tɛɛno to kwora mo tento. Wonto mo ye Pɛ David bu, o na di 

paare Jerusalem teo kom ne to.  

Dé yeiri wonnu kuri  

2 Wɛ kwor-tɛɛno mo we:  

Dé bá wane dé ni wonnu tento maama kuri.  

Te kuri nim tiini de chana de ɡaale se dé lɔre.  
 

3 Nabiina yaare de totoŋ-chɛɛra mo teɡa baŋa ne.  

Bɛ nyɔɔre mo ba nam nae ya baŋa ne?  
4 Nabiina tui loɡo kom baŋa mo,  

ye badwonna de leiri ba toa.  

Loɡo kom nam yɔɔre ko ye ko na maŋe ko ye tei to mo.  
5 Wɛ dem yeini de puli mo,  

ye de laam vo de zo.  

De nam ta wó ke lela mo  

se de jwoori de tole de veiŋa kam.  
6 Vio yeini ko dole ko vei kuri seeni,  

ye ko ta dole ko vei baŋa seeni.  

Vio kom nam ta vei yiɡa de kwaɡa mo  

ko kare ko vei konto mo taa.  
7 Bu-tole sem maama duri se vei  

se lwoi se na bam naneo kom wone mo,  



ye naneo kom ba fɔɡe ko sui ko wɛɛla.  

Na bam daa maa yeini ba jwoori mo,  

ba vei bu-tole sem na buri mɛ to.  
8 Woŋo maama yeini ko ke konto dwoŋi mo  

ye kweelim tera.  

Nɔɔn-nɔɔno bá wane o ta ko kuri o ti.  

Nabiinu yia bá wane woŋo maama ya nii ya su.  

O zwa de nam bá wane ya cheiɡi wonnu maama ya su.  
9 Wo-doŋo tera loɡo baŋa ne.  

Kolo na maŋe ko wora to mo ta wó taa wora taa.  

Kikia yalo déem na ke to mo ta wó jwoori ya ke.  
10 Woŋo kolo nɔɔna ná tɛ ko taane we,  

“Nii-na, wo-doŋo mo tento!”  

konto woŋo kom maŋe ko wora mo faŋa faŋa,  

ye ba wo loɡe debam.  
11 Dé daa ba ɡula balo ya na wora faŋa kam ne to ɡula.  

Ko nam ná ye balo ba jwa na wó lo to,  

balo na tu banto kwaɡa ne to wó swei ba de swia.  

Amo na lɔre cheɡa kalo to  

12 Amo wolo na ye Wɛ kwor-tɛɛno to déem di Isarele tiina paare Jerusalem ne. 13 Amo 

seene a yia mo se a tɔɡe swa chwoŋa a ma zamese a daare a buŋi wonnu telo maama 

na jeɡe te ke loɡo baŋa ne to, se a wane te kuri a lɔre. Amo nɛ we totoŋa yalo Wɛ na 

pɛ nabiina se ba taa toŋe to tiini ko chana ko pa-ba. 14 Amo nam maane wonnu telo 

maama na jeɡe te ke loɡo baŋa ne to. Nii-na! Te maama chana se dé lɔre te kuri mo. 

Ko nye de nɔɔno na duri o zeili vio se o ja-ko tei to mo.  
15 Woŋo kolo ná ɡuɡwoli,  

ko tweem chamma mo.a  

Wonnu telo maa na tera to  

ware se nɔɔno jeeli te ni.  

16 Amo nam ya taɡe a tete ne a we, “Nii mo! Amo tiini a jeɡe yi-poro a dwoi balo na 

maŋe ba di paare Jerusalem ne to maama. A ma jwoŋi swa de yeino dedɛ.”* 17 Amo 

seene a yia mo se a lɔre swa, se a ta lɔre jworim de chichwooru na ye tei to. A tu a 

maane we konto maama de nye de nɔɔno na duri o zeili vio se o ja-ko tei to mo.  
18 Nɔɔno yi-poro na mae tei to,  

o lwia de mae konto mo.  

O yeino ná daɡa tei,  

o wo-chechɔɡɔ de wó taa daɡa konto dwoŋi mo.  

2 

Wo-loŋo jeɡe nyɔɔre na?  

1 Amo laam ma ta a tete ne we, “Amo wó ke kwɛɛra yɔɔ se a maŋe-te a nii, te seene 

te lana na?”* Tɔ. A ma na we konto ba jeɡe kuri. 2 A ta maane we mwanno ye jworim 

mo. Kwɛɛra de ba jeɡe nyɔɔre. 3 A laam ma zo sa-nyɔre wone se a nyɔ a su a na 

wopwolo. A maa laɡe se a tɔɡe swa ŋwaane a boŋe a nii chwoŋa kɔ mo jeɡe nyɔɔre se 

nɔɔna taa tɔɡe-ka ba loɡo baŋa ŋwea wone.  
 

4 Amo déem ke totoŋ-zana yadwonna a pa a tete. A lɔɡe sam, ye a jeiri Vini teeni de.* 
5 A ta ma che ɡaara ye a jeiri dwo-vɔɔro, de ɡa-punnu, de teeni delo na leiri bia dwi 

dwi to ya wone. 6 A ma ko buli se ba taa mɔɔne na da ba yaɡe teeni dem se de be 

lanyerane. 7 Amo nam ta yeiɡi kabɛ, baara de kaana, ye ba de lo ba bia a sɔŋɔ wone pa 

se ba ji amo nyem. A ta ma na naane, de pei, de bone kɔɡɔ kɔɡɔ se a taa tei. Ko ná ye 

balo maama na lwoori yiɡa ba zoore Jerusalem ne ba daare amo to, a vara bam daɡa 

ba dwoi banto nyem. 8 A ma na lu-nyenno de sabu-seŋa dedɛ a pa a tete. A déem jwoŋi 

jejeɡero teene delo de kateira yalo a na tei to pwa bam tei ne. A déem pɛ se baara de 

kaana taa wo a tei ne ba leeni lei se ko taa ywomma ko pa-ne. Ko maa ná ye kaana, 

amo yɔɔre a jeɡe-ba mo ne ko na wó pa nabiina di ywoni dedɛ tei to. 9 Ko ná ye balo 

dwi maama na lwoori yiɡa ba zoore Jerusalem wone ba daare amo to, ba wolowolo 

wo yi amo kamunni dem. De konto maama de, a ta tɔɡe swa chwoŋa kam mo.*  
10 Kolo maama amo yi na paɡe  

ko baŋa ne to mo  

a yeini a jwoŋi se a nii  

ko na ye tei to.  

A boboŋa ná jaane se a beeri  

ywoni delo maama,  

amo yeini a tɔɡe de kwaɡa mo.  

Amo yi ma su a na toŋe  

a na kolo maama to,  

pa se a na nyɔɔre  

a totoŋa yam baŋa ne.  
11 A laam ma jeini a jeeli  

a kikia maama,  

dedaane a totoŋ-chɛɛra  

na pɛ-ne kolo maama to.  

A ma na we te ba jeɡe kuri.  

Ko nye de nɔɔno na duri  

o zeili vio se o ja tei to mo.  

A totoŋa yam maama ba jeɡe nyɔɔre  

teɡa kam baŋa ne.  

Swa de jworim taane  

12 Amo ta ma jeeli se a nii swa na ye tei to chekke, se a daare a lɔre jworim de yiyiri 

kikia na ye tei to. Kokuri to, wolo na tu o di paare to jeɡe se o tɔɡe pwa balo na 

lwoori‑o to chwoŋa kam mo. 13 Amo nam tu a maane we swa jeɡe nyɔɔre ya dwoi 

jworim, se ko maŋe de pwooni na ɡare lim tei to. 14 Cheɡa to,  

Swa tu yia wae ya na chwoŋa.  

Jworo maa wo lim wone o via.  

                                                           

 *2:9 1 Tiɡisim 29:25 



De ko maama de, a maane we swa tiina de jworru laɡe ba ɡuri bedwe mo. 15 Amo 

laam ma ta a tete ne we, “Toone na wó ja jworo to, de laɡe de ba amo de baŋa mo. Bɛ 

nyɔɔre mo a nam nɛ a swa yam baŋa ne?” A ma leiri a tete ne we, “Amo bá wane a 

lɔre ko kuri”.  
16 Swa tu dedaane jworo maama jeɡe se ba te mo. Ba ná teɡa, nɔɔna daa bá taa ɡuli 

ba ɡula taa. Jwa seeni ba wó swei debam maama swia. 17 Konto pɛ se a ŋwea kam ji 

wo-chɛɔ ka pa-ne. Chanɛɛre yerane mo tu a baŋa de kolo maama na yeini ko ke teɡa 

baŋa ne to. Ko maama ba jeɡe kuri. Ko nye de nɔɔno na duri o zeili vio se o ja tei to 

mo.  

Totoŋ-chɛɛra taane  

18 A na tu a maane we a jeɡe se a yaɡe kolo maama a na toŋe a na to a pa wolo na 

wó saŋe amo kwaɡa to, ko ma pa se totoŋ-chɛɛra yalo maama a na toŋe teɡa baŋa ne 

to ji wo-chɛɔ ya pa-ne. 19 A nam ware se a lɔre konto tu wó taa ye swa tu mo naa 

jworo mo. O laam maa wó ba o jwoŋi kolo maama a totoŋ-chɛɛra de a swa na jaane te 

ba te pa-ne to, o taa tei. Ko maama ba jeɡe kuri.* 20 Amo na jeini a jeeli a totoŋ-chɛɛra 

yam maama na wó pa-ne nyɔɔre delo to, a wo pɛ ya ŋwaane. 21 Kokuri to, dé wó kwei 

dé swa, de dé yeino, dé de boboŋa maama, dé toŋe taa se dé na wonnu. Bɛ laam nam 

mo tei se dé yaɡe-te dé pa wolo na wo yaare te ŋwaane to? Ko maama ba jeɡe kuri, se 

ko ye lɛɛro yerane mo. 22 Loɡo baŋa ŋwea wone, nabiinu wó toŋe taa, ye o jei de lwia 

mo. O nam laɡe o na bɛ nyɔɔre mo ko baŋa ne? 23 Dɛ maama wone, dé totoŋa yeini ya 

ni debam ye lwia daane debam ya ŋwaane. Tete ne de, dé boboŋa maa kare ya beera. 

Ko maama ba jeɡe kuri.  
24 Kolo na tiini ko lamma ko pae nɔɔno to mo ye se o taa di wodiu, ye o nyɔa, se o 

daare o di ywoni o totoŋa yam baŋa ne. Amo nam maane we tento maama nwoŋi Wɛ 

tei ne mo. 25 Kokuri to, Wɛ ná wo woli, nɔɔn-nɔɔno ware o na wodiu naa ywoni se o di. 
26 Ko ná ye nɔɔno wolo na ke o sui Wɛ yi to, Wɛ pae kotu swa, de yeino, de wopwolo 

mo. Ko daare, wɛleere-keira toŋe ba tiŋi se ba laam kwei ba pa balo kikia na sui Wɛ yi 

to mo. Konto de ba jeɡe kuri. Ko nye de nɔɔno na duri o zeili vio se o ja tei to mo.  

3 

Woŋo maama jeɡe ko maŋa  

1 Woŋo maama loɡo baŋa ne  

jeɡe ko maŋa mo.  

Maŋa tiɡi mo se dé toŋe  

totoŋe dwi maama.  
 

2 Maŋa wora ba na wó lo nɔɔno,  

ye maŋa de wora kotu na wó te.  

Jeirim maŋa maa wora  

ye ka-ɡɔ-ka-yaɡe maŋa de wora.  
3 Maŋa wora se ba ɡo nɔɔna,  

ye maŋa wora se ba yɔɔre nɔɔna.  

Ka-ja-ka-chɔɡe maŋa maa wora,  

ye ka-lɔ-ka-zeɡe maŋa de wora.  
4 Wo-chechɔɡɔ maŋa mo wora,  

ye mwanno maŋa de wora.  

Maŋa tiɡi mo keira ŋwaane,  

ye kadwoŋi de tiɡa wopwolo kwɛɛra ŋwaane.*  
5 Maŋa wora mo se ba dole kandwa ba jaɡe ba yaɡe.  

Maŋa de maa wora se ba tiɡisi-ya ba ke daane.  

Maŋa nam mo wora se nɔɔna kukwori daane,  

ye maŋa de wora se ba taa lɔŋe daane.  
6 Maŋa mo wora se nɔɔno beeri o na woŋo.  

Maŋa ta maa wora se o ɡa kolo o na jeɡe to.  

Maŋa wora se dé kwaleme wonnu,  

ye maŋa de wora se dé dole kolo dé na jeɡe to dé yaɡe.  
7 Maŋa wora se dé kaare ɡwaaro dé yaɡe,  

ye maŋa de wora se dé nyaane-te dé ke daane.  

Maŋa wora ka pa nɔɔno se o taa ye chemm,  

ye maŋa wora se kotu ŋɔɔne.  
8 Maŋa ta wora mo se nɔɔna taa swoi daane,  

ye kadwoŋi de wora se ba taa chuli daane.  

Jara-keim maŋa maa wora,  

ye bochare-zuru maŋa de wora.  
9 Nɔɔna ná tiini ba toŋe tei, bɛ nyɔɔre mo ba nam nae ko baŋa ne?  

Bɛ nyɔɔre mo dé wó na dé ŋwea wone?  

10 Amo maane Wɛ na kwei totoŋa yalo o pa nabiina se ba taa toŋe to. 11 Wɛ maa pae 

se wonnu maama ke lanyerane te maŋa ne chekke. O ma kwei boboŋa yalo na vei taa 

wuu seeni to o ke nabiina yuu ne. Konto maama wone nam, dé bá wane dé lɔre o na 

jeɡe kolo o ke to maama dé ti. 12 Amo ma maane we kolo na lamma ko pae nɔɔna to 

ye se ba taa jeɡe wopwolo ye ba tɔɡe chwo-laaro ba ŋwea wone mo. 13 Ko maŋe se ba 

taa di wodiu, ye ba nyɔa, se ba daare ba di ywoni ba totoŋa yam baŋa ne. Konto 

maama ye Wɛ pɛɛre mo.  
14 Amo maane we Wɛ na ke wonnu telo maama to wora mo taa.* Dé bá wane dé woli 

kolokolo o kikia yam wone, naa dé le kolokolo ya wone dé yaɡe. O pɛ se ko taa ye 

konto mo se dé taa kɔre‑o. 15 Kolo zem na wora to maŋe ko ke maŋa kadwoŋi ne. Kolo 

na laɡe ko ke jwa ne to de maŋe ko wora mo. Wɛ maa beeri wonnu telo na maŋe te ke 

te kɛ to se o pa te jwoori te ke.  

Nabiina de vara ye bedwe mo na?  

16 Kolo na woli da to, amo maane ko na ye tei teɡa baŋa ne to we, cheɡa borem na 

jeɡe se de taa wo mɛ to, lwarem mo wo dáane. Chwo-balwaaro mo leiri chwo-laaro 

yuu ne. 17 Amo ma ta a tete ne we, “Maŋa ná yia, Wɛ wó di nɔn-ŋona dedaane 

puseŋ-nyena maama taane, o na maŋe o tiŋi dɛ mo se wonnu maama de kikia maama 

ke te maŋa ne to ŋwaane.”* 18 A ta ma ta nabiina taane a tete ne we, “Wɛ yeini o faŋe 

debam mo o nii, se o pa dé lɔre we debam de vara bam ba ɡare daane. 19 Kokuri to, 

debam nabiina de vara maama ɡuri bedwe mo. Toone yeini de tui de jaane dé maama. 

Nabiina de vara siu ye bedwe mo. Konto to, nabiina ba ɡare vara. Cheɡa to, ko maama 

ba jeɡe kuri. 20 Wonnu maama ŋwe ye te ɡuri bedwe mo. Kolo maama na ŋwe to 

nwoŋi teɡa kam teero wone mo, ye te maama nam wó jwoori te zo teero wone. 21 Wɔ 

mo wane o lɔre chekke we nabiina ná teɡa, ba diini wɛɛne mo, ko daare ye vara ná 

teɡa ba zoore teɡa kam kuri ne?”  
22 Konto maama wone amo maane we kolo na tiini ko lana se dé ke to ye se dé di 

ywoni mo dé totoŋa baŋa ne. Mo nyɔɔre delo Wɛ na pae debam to. Nɔɔn-nɔɔno tera o 

na wó pa dé lɔre kolo na wora jwa seeni to.  

4 

Bɛɛsem de yaara taane  

1 Amo daa ta ma maane nabwona na tiini ba nae bɛɛsem loɡo baŋa jei maama ne tei 

to. Ba maa keeri buɡi-buɡi ye nɔɔn-nɔɔno tera o na wó wane o woli-ba pa se ba wo to. 

Balo na jeɡe-ba ba bɛɛse to tiini ba dana lanyerane mo. Konto ŋwaane nɔɔn-nɔɔno tera 

se o pa nabwona bam bochare zuri. 2 Amo laam maa boŋe we, balo na teɡa ye ba daa 

tera to ɡare balo ta na ŋwe ye ba yaare to. 3 Ko nam ná ye cheɡa, balo ba ta na wo 

loɡe to yuu mo ywomma ba dwoi maama, kolo ŋwaane banto ta wo nɛ lwarem kikia 

yalo na kare ya ke loɡo baŋa ne to.  
4 Amo ta maane we nɔɔna na yeini ba ma dam de yeino ba toŋe tei to maama ye ba 

dwoni daane mo. Ko maama ba jeɡe kuri. Ko nye de nɔɔno na duri o zeili vio se o ja 

tei to mo.  
5 Ko ná ye jworru,  

ba yeini ba vɔ ba jea totoŋa baŋa ne mo.  

Kana nam mo wó ɡo-ba.  
6 Nɔɔno nam ná nɛ o wodiu bɔŋa dedoa  

ye o bochare zuri,  

konto ɡare o ná yaare de totoŋ-chɛɛra  

se o na bwɛ selei.  

Konto maama nye de nɔɔno na duri o zeili vio se o ja tei to mo.  



Badwoŋo taane  

7 Amo daa ta ma maane woŋo kodwoŋi loɡo baŋa ne ko na ba jeɡe kuri. 8 Amo nɛ we 

nɔɔno wodwoŋi wora o na ba jeɡe fara, naa chorro, naa bia, ye o laam toŋe taa o ba 

jeini teɡa ne. O toŋe mo se o na jejeɡero ye o yi ba sui-te. Wonto nam jeɡe se o bwei o 

tete we, “Wɔ mo laɡe o na nyɔɔre a totoŋ-chɛɛra yam baŋa ne? Amo ba di ywoni ya 

ŋwaane.” Konto maama de ba jeɡe kuri. Cham yerane mo wora kotu ŋwea wone.  
9 Balei ɡare dedoa.  

Kokuri, ba wó na nyɔɔre da-tei ne  

ba totoŋa yam baŋa ne.  
10 Ba wone dedoa ná toa,  

wodwoŋi wom wó ja‑o  

se o zaŋe wɛɛne.  

Se ko ná ye nɔɔno dedoa o yerane ye o to,  

lɛɛro mo wó yi kotu,  

o dwoŋi na tera se o woli‑o  

se o zaŋe to ŋwaane.  
11 Ko ta woli da, nɔɔna balei ná kukwori daane,  

ba yera wulim wó maɡe daane  

se waaro yé yi-ba.  

Nɔɔno nam ná ye o yerane,  

o laɡe o ke tɛ mo o che o waaro?  
12 Nɔɔno dedoa wae o maɡe  

o dwoŋi wolo na zaŋe  

o baŋa ne to o di.  

Ko nam ná ye nɔɔna balei mo  

jaŋe ded‑o,  

o yerane bá wane o maɡe-ba o di.  
 

Ŋona kalo na ŋoɡe kuni betɔ to ba kɔe mɔle-mɔle.  

Swa de paare taane  

13 Nɔn-doŋo ná ye yiniɡa tu ye o jeɡe swa, wonto ɡare pa-dwooru wolo na ve se 



nɔɔna bere‑o to. 14 Nɔn-doŋo kom wae o nwoŋi peena diɡa ne ye o laam ba o di paare, 

naa ba loɡe‑o yiniɡa wone o paare laŋa kam ne ye o daare o ji pɛ. 15 Amo ta ma maane 

nɔɔna balo maama na ŋwe loɡo baŋa ne to na kare ba ke tei ye ba pɛ nɔn-doŋo 

wodwoŋi kwaɡa ba pu. Wonto laɡe o ba o jeini pa-dwooru wom jeiŋa jei ne mo. 
16 Nɔn-kɔɡɔ kolo na tɔɡe wonto kwaɡa to tiini ko daɡa ko ɡaale. Ba kwaɡa kam nam 

ná tua, ba wolowolo bá neɡe‑o. Ko maama de ba jeɡe kuri. Ko nye de nɔɔno na duri o 

zeili vio se o ja tei to mo.  

5 

Ta‑n yei n na zuli Wɛ tei to  

1 Nmo ná yeini n ma‑n zoore Wɛ diɡa se n zuli‑o, se n ja n tete. Fɔɔre n yi Wɛ tei se n 

cheiɡi o taane, se konto wó taa ɡare kaanem delo jworru na ke ye ba yeiri we ba tusi 

to.* 2 Boŋe n yi se n laam ŋɔɔne n ni taane. Yé ɡwoni ni de Wɛ yɔɔ yɔɔ ye n wo fɔɡe n 

boŋe de wone. Lɔre lanyerane we Wɛ wo telaao ne mo ye nmo zoore teɡa kam baŋa 

ne. Konto ŋwaane nam pa se n ni taane dem taa ye fenfee yerane.* 3 Boboŋ-fara pae se 

nɔɔno dwɛ dendwea ye ya daane‑o mo. Konto dwoŋi mo ta-fare dedɛ pae se nɔɔno tɛ 

wo-jworru.  
4 Nmo nam ná ɡwoni ni de Wɛ, se n ke lela n kwei-de. Wɛ ba laɡe jworru ni taane. 

Konto ŋwaane, yɔɔre n kwei ni delo n na ɡwoni to. 5 Nmo ná wo ɡwoni ni se n ke 

woŋo, konto ɡare n ná tiŋi ni ye n laam kwane-de. 6 Yé pa se n ni taane ja‑m de zo 

wɛleere wone. Ta‑n cho n tete se n yé ta de Wɛ tontoŋeno we, “Amo wo maane mo ye 

a ta tento.” Kokuri to, Wɛ bane wae de zaŋe nmo baŋa ne n ŋɔŋa kam ŋwaane ye o 

daare o saare n totoŋa yam maama.  
7 Dendwea dwi dwi wora. Boboŋ-yɔɔro de taana daɡa dedɛ. Nmo nam jeɡe se n ta‑n 

kɔre Wɛ mo.  

Bɛɛsem taane  

8 Nmo ná nɛ we cheɡa ti teo kolo wone, ye ko dedɛɛra jeɡe nabwona ba bɛɛsa pa se 

ba ware ba tete se ba jwoŋi, se n yé pa se ko so‑m. Ko nam na ye tei to, dedɛɛro 

maama jeɡe o yiɡa tu na nii‑o to. Ko daare ye yiɡa tu maama de jeɡe o yuu tu. 9 Ko ya 

maŋe se nɔɔno maama na nyɔɔre teɡa kam baŋa ne. Pɛ wom tete jeɡe se o nii kare 

sem baŋa ne.  

Jejeɡero taane  

10 Nɔɔno ná tiini o laɡe sabu, kotu yi ba fɔɡe de sui de o na jeɡe kolo to. Nɔɔno fera 

ná zo jejeɡero wone, o ŋweero ba yi‑o. Ko maama ba jeɡe kuri. 11 Nɔɔno jejeɡero na 

mae tei to, balo na jwoŋi te wone se ba di to de ɡaale konto mo. Kotu na nɛ nyɔɔre 

delo o jejeɡero baŋa ne to mo ye o yi na nɛ-te to yerane. 12 Tontoŋena ná toŋe taa ba 

ti, ye ba ná di wodi-fɔrɔ naa fenfee yerane, ba laam wae ba dɔ lanyerane tete ne. Ko 

nam ná ye naduna, ba ba yeini ba dɔ, ba jejeɡero tem boboŋa na daane-ba to ŋwaane.  
13 Amo nam ta maane wo-chɛɔ kodwoŋi mo loɡo baŋa ne. Nadum mo ke o jejeɡero o 

ke daane pa se te wae te che‑o cham wone. 14 O jejeɡero tem laam ma jei wo-chɛɔ 

baŋa ne. O na loɡe bu wolo to daa ta wo nɛ woŋo se o taa tei. 15 Ba ná loɡe bu wolo 

maama, kotu nwoŋi o nu wone bwori mo. O ŋwea ná tu ka kweeli, o daa ta wó yaɡe 

loɡo baŋa bwori mo. O ná maŋe o toŋe tei maama, o bá ja kolokolo o woli da o kɛ. 
16 Tento maama yɔɔre te ye wo-chɛɔ mo! Nɔɔno na tu loɡo baŋa wone tei to, konto mo 

o jeɡe se o yaɡe-ko. Bɛ nyɔɔre mo o laɡe o na o totoŋa maama baŋa ne, de o na toŋe 

se o jwoŋi viob yerane to ŋwaane? 17 O ŋwea maama wone, lim dedaane wo-chechɔɡɔ 

mo tɔɡe‑o. O maa yɔɔre o nae ban-zɔŋɔ, de jaweero, dedaane ni-kantɔɡɔ yerane.  

Ywoni dim taane  

18 Amo nam maane we ko lamma se dé taa di wodiu, ye dé nyɔa, se dé daare dé di 

ywoni dé totoŋ-chɛɛra yam dé na ke dé loɡo baŋa ŋwea kam wone to baŋa ne. Mo 

nyɔɔre delo Wɛ na pae debam to. 19 Ko ta ná ye Wɛ na pae balo dum de jejeɡero to, o 

ta pa-ba pwola se ba di ywoni te baŋa ne, se ba jwoŋi ba ŋweero tem konto ye ba toŋe 

ba totoŋ-chɛɛra yam de wopwolo. Konto maama ye Wɛ pɛɛre mo. 20 Nɔɔno nam ba 

jeɡe se o fɔɡe o jeeli o ŋwea da yam na ye tei to, Wɛ na pae o yɔɔre o na wopwolo o 

totoŋa yam baŋa ne to ŋwaane.  

6 

Jejeɡero pae ywoni na?  

1 Amo nam ta maane wo-chɛɔ kodwoŋi mo loɡo baŋa ne, ye ko daane nabiina jei 

maama ne. 2 Wɛ wae o pa nɔɔno dum, de jejeɡero, de zula, pa se kotu jeɡe kolo 

maama na jeɡe o fera to, ye o wae o vane kotu chwoŋa se o yé di-te. Nɔn-ɡaa mo wó 

ba o di te ywoni. Konto maama tiini ko ye wo-chɛɔ. A bá wane a lɔre ko kuri.  
3 Nenɛɛne nɔɔno ná kwe o ja ɡaale ye o lo bia bi, kotu ná maŋe o ŋwe taa, ye o ná 

wo di ywoni o jejeɡero tem baŋa ne, bu-too wolo ba na loɡe zem to ta ɡare‑o. 4 Kokuri 

to, ba ná loɡe bu-too, dé bá wane dé lɔre ko kuri. O tua ye o daare o jwoori lela. O 

yere maŋe de wo bwoŋi. 5 Bu wom konto ta wo fɔɡe o na wea pwooni. O nam wo lɔre 

ŋwea na ye tei to. De konto de, o ta nɛ siu o dwoni nadum wom konto, 6 ko fɔɡe ko 

dae nɔɔno wom ŋwea ná yi bena morro telei ye o wo di ka ywoni. Ba maama kweelim 

ye bedwe mo. Ko dae konto na?  
7 Nabiina totoŋa maama yɔɔre ya ye ba ni-wodiu ŋwaane mo. Ba nam ba fɔɡe ba nae 

se ko yi-ba. 8 Swa tu wó na nyɔɔre o dwoni jworo na? Nabwom de ná yei o na wó taa 

jaane o tete nɔɔna yia ne tei to, bɛ nyɔɔre mo o jeɡa?  
9 “Nɔɔno yi ná su de kolo maama  

o na jeɡe to,  

konto ɡare o ná pɛ se o fera  

zo wo-ɡaa wone.”  

Konto de chana se dé lɔre ko kuri. Ko nye de nɔɔno na duri o zeili vio se o ja-ko tei 

to mo.  
10 Kolo maama zem na wora to mo, Wɛ maŋe o tiɡisi-ko se ko taa jeɡe ko yere. 

Nabiinu de yei o ŋwea chwoŋa na ye tei to. O bá wane o dwoni de wolo na dana o 

dwoi‑o to. 11 Kolo ŋwaane, nɔɔno ná tiini o ŋɔɔne dedɛ, vuvuɡa wó tiini ka tɔɡe da mo. 

Bɛ nyɔɔre mo o laɡe o na o ŋɔŋa kam baŋa ne? 12 Kokuri to, nɔɔn-nɔɔno yeiri kolo na 

wó taa lana ko pa nabiina ba ŋwea wone, ba ŋwea kam na ye kukua tei to ŋwaane. Ka 

ta nye de nɔɔno lunluŋu mo na bá dáane ye ka jei to. Dé bá wane dé lɔre ka kuri. 

Cheɡa to, wɔ mo wó wane o bere debam kolo na wó ke dé toone kwaɡa ne to?  



7 

Bɛ mo lana ko pae nabiina?  

1 Nɔɔno ná beeri yere-ŋom,  

konto lana ko pa‑o  

ko ɡare terale nuɡa na tiini ka lana to.  

Nabiinu toone dɛ maa ɡare  

o lora dɛ dem.  
2 Nmo nam ná vei lua sɔŋɔ,  

konto lana ko pa‑m  

ko ɡare n ná vei sɔŋɔ kolo wone  

ba na di kuri to.  

Toone maa ye nɔɔno maama ɡurim jei.  

Ko maŋe se balo ta na ŋwe to  

yé swei toone ni ne.  
3 Nmo wo ná chɔɡe,  

konto ɡare n ná su de mwanno.  

Kokuri to, yi-nyɔna wae ya pae  

n bochare mo fɔɡe lanyerane.*  
4 Swa tu yeini o boŋe lua boboŋa mo.  

Jworo fera nam zoore jei selo  

mwanno na wo mɛ to wone mo.  
5 Nmo ná sɛ swa tu na bwɛ nmo tei to,  

konto lana ko pa‑m  

ko ɡare nɔn-jworru na wo n tei ne,  

ye ba leeni ba seini nmo.  
6 Jworo ná puri mwanno,  

ko nye de sabare na to mini wone  

ye se parese yɔɔ tei to mo.  

Konto de ba jeɡe kuri.  
7 Swa tu ná jiɡi kampin-nyeno,  

o de laam ye jworo mo.  

Nɔɔno wolo maa ná jwoŋi dim,  

kotu keim dem wó chɔɡe o boboŋa mo.  
8 Totoŋe ɡurim mo ɡare  

de pulim jei.  

Nɔɔno ná wae o jaane o tete bochare,  

konto ɡare o ná bere o tete kamunim.*  
9 Kwaane se n ta‑n wae  

n bane n jaana.  

Balo na pae se ba ban-lom dáane to  

ye nɔn-jworru mo.  
10 Yé zaŋe n bwei nenɛɛne,  

“Bɛ mo ke ye faŋa kam ɡare leile?”  

Bwia yam konto nam ba tɔɡe  

swa boboŋa!  
 

11 Swa mo lana ya pae nɔɔno,  

nenɛɛne o kwo na tiŋi jejeɡero telo se o pa‑o to.  

Swa jeɡe nyɔɔre ya pae  

balo maama na ŋwe to.  
12 Swa wó pa n na woro mo  

se kolokolo yé yi‑m,  

nenɛɛne sabu de na kwoli nɔɔno kuri tei to.  

Nmo nam ná lɔre swa,  

ko tiini ko jeɡe nyɔɔre mo ko pa‑m,  

nmo na wó fɔɡe n na ŋwea  

ko baŋa ne to ŋwaane.  

13 Nam maane Wɛ na ke tei maama to n nii!  

Wɛ ná pɛ se woŋo kolo ɡuɡwoli,  

wɔ mo wó wane o twe-ko?  
14 Wonnu ná tɔɡe chwo-laao te pa‑m,  

se n ta‑n jeɡe wopwolo.  

Te nam daa ná vei ɡweeni,  

se n maane we Wɛ mo pae  

se lanyerane de cham tui,  

pa se nabiina yeiri kolo jwa  

na wó ke ko pa-ba to.  

Amo bá wane a lɔre wonnu kuri a ti  

15 Amo maane wonnu dwi dwi dedɛ a ŋwea wone, ye a lɔre te kuri a ɡa. Nɔn-ŋom 

wora ye o wuuri o te de o na maŋe o tɔɡe cheɡa tei to. Nɔn-balɔrɔ de maa wora o na 

yɔɔre o kwe o ja ɡaale ye o ta toŋe lwarem. 16 Yé tiini n bere n tete we n ye nɔn-ŋom, 

naa n bere n swa de. Nmo boŋe se n chɔɡe n tete mo na? 17 Nmo ta yé yɔɔre n ta‑n ke 

lwarem, naa se n ta‑n toŋe jworim. Nmo boŋe se n wuuri n te mo na? 18 Ko nam lana 

se n tɔɡe chwei selei sem konto. Kokuri to, nmo ná kɔre Wɛ n wonnu wó kwɛ mo se 

maama wone.  
 

19 Swa tu yeini o nae dam o swa ŋwaane, se ko dwoni dedɛɛra fuɡa na nii ba teo baŋa 

ne.  
20 Nɔɔn-nɔɔno tera loɡo baŋa jei maama ne o na yɔɔre o ke cheɡa, ye o ba fɔɡe o 

tusa.  
21 Yé yɔɔre n sɛ kolo maama nɔɔna na wó ta to. N wae n ni we n tontoŋeno mo 

jeɡe‑m o twea. 22 Kokuri to, nmo tete yei we n maŋe n twi n dwonna kuni dedɛ mo.  
 

23 Amo ma kwaane se a tɔɡe swa ŋwaane a lɔre wonnu tem konto maama na ye tei 

to. A boboŋa ma ja se a jwoŋi swa. Amo nam maane we ko kuri chana ko dwoi se a 

lɔre. 24 Woŋo kolo maama na wora to kuri nim tiini ko chana mo. Nɔɔn-nɔɔno bá wane 

o lɔre te kuri.  
25 Amo boboŋa laam ma ja se a zamese yeino ye a buŋi wonnu wone a nii se a ja swa, 



se a wane a lɔre wonnu na ye tei to. Amo ta maa laɡe se a lɔre bɛŋwaane mo lwarem 

kikia ye jworim yerane, ye jworim kikia de jeɡe yiyirim. 26 Amo nam ta maane we, 

kaanec wolo na laɡe o ja‑m ne o ye kalanchoɡo to mo chana o dwoi toone. O maa 

kwaane o kukwori‑m ne o na kwei cheɡero o ma vɔ‑m tei to. Balo nam na ke ba sui 

Wɛ yi to wó lu o jeŋa ne. O nam wó yɔɔre o ja wɛleere-keira mo.  
27 Amo wolo na ye Wɛ kwor-tɛɛno to we, “Nii-na amo na buŋi wonnu wone mo fee 

fee se a laam ba a lɔre wonnu na ye tei to. 28 A nam na kwaane a beeri maama to, a ɡɛ 

ko ŋwa mo. Amo na beeri baara moro tetare ne to, mo a nɛ baaro dedoa na tɔɡe 

cheɡa. Ko daare a wo nɛ kaane banto maama wone, de dedoa de! 29 Woŋo kolo yerane 

amo na tu a lɔre mo tento: Wɛ ke nabiina pa se ba yɔɔre ba tɔɡe chwoŋa mo. Ba laam 

nam mo pɛ se vuvuɡa tui.”  

8 

Sɛ pɛ wom ni taane  

1 Wɔ mo seene o ye swa tu chekke?  

Wɔ mo wae wonnu kuri o lɔra?  

Swa pae se nɔɔno yiɡa pwoli mo,  

ye yi-nyɔna daa ba jeɡe‑o.  
2 Ta‑n yei se n sɛ Pɛ wom ni, nmo na ɡwoni ni Wɛ yiɡa ne mo we, n wó ke konto to 

ŋwaane.d 3 Yé wuuri n nwoŋi da Pɛ wom tei ne. Yé tɔɡe de balo na boŋe se ba nwoŋi o 

kwaɡa ne to, Pɛ wom na wae o ke kolo maama o na laɡe to ŋwaane. 4 Kokuri to, Pɛ 

wom ni taane tiini de jeɡe dam mo ye nɔɔn-nɔɔno ware se o bwei‑o we, “Bɛ mo ye n 

ke konto?” 5 Wolo nam ná toŋe o tɔɡe Pɛ wom ni, konto tu bá zo cham wone. Swa tu 

yeini o lɔre maŋa kalo na maŋe keim, dedaane chwoŋa kalo keim dem na wó tɔɡe to 

mo.  
6 Kokuri to, woŋo maama  

jeɡe ko maŋa mo,  

ye ko de jeɡe ko chwoŋa mo  

se ko toŋe.  

Lɛɛro nam yeini te tui nabiina baŋa.  
7 Dé bá wane dé lɔre kolo  

na wó ke to chekke,  

Nɔɔn-nɔɔno maa tera se o ta  

jwa na wó taa ye tei to  

o bere debam.  
8 Nɔɔn-nɔɔno ware vio se o ja.  

Nɔɔn-nɔɔno ware o toone dɛ dem se o che.  

Nɔɔn-nɔɔno ware se o le o tete jara keim wone.  

Nmo ná toŋe lwarem kikia,  

ya bá wane ya jwoŋi‑m ya yaɡe.  
9 Amo na seene a yia a zamese wonnu tem konto maama to, mo a maane kolo maama 

na jeɡe ko ke loɡo baŋa ne to. A ma na we maŋa de maŋa nɔɔno wae o tei o dwonna 

de dam pa se ba maamae yaare.  

Dé ware dé lɔre Wɛ chwei sem  

10 A ta nɛ puseŋ-nyena na teɡe ye ba suli-ba de zula to. Banto ya yeini ba vei Wɛ 

wara-jei sem, ye nɔɔna tei-ba teo kolo wone ba na ke ba puseŋa kikia da to. Ko maama 

ba jeɡe kuri. 11 Nɔɔna nam ná yeini ba ke lwarem ye ba wo waare-ba lela, konto pa se 

nabiina yɔɔre ba laɡe se ba de taa toŋe lwarem kikia mo. 12 Cheɡa to, wɛleere-keira wó 

wane ba toŋe lwarem kuni bi mo ye ba ta yɔɔre ba kwe ba ja ɡaale. Amo nam yei we, 

“Nmo ná kɔre Wɛ, wonnu wó yɔɔre chwoŋa te pa‑m, nmo na zuli‑o to ŋwaane.” 13 Amo 

ta yei we, “Puseŋ-nyena wonnu bá da chwoŋa. Ba ŋwea nye de nɔɔno lunluŋu na bá 

dáane ye ko jei to mo. Banto bá kwe ba kɛ, ba na ba kɔre Wɛ to ŋwaane.”  
14 Woŋo kodwoŋi maa wora loɡo baŋa ne ye a bá wane a lɔre ko kuri. A maane we 

nɔn-ŋona wora ye ko ke-ba nenɛɛne ba ɡa ye nɔn-balwaaro mo tei. Ko ta daare ye ko 

ke nɔn-balwaaro nenɛɛne ko ya na maŋe se nɔn-ŋona na tei to mo. Amo tei ne, konto 

maama ba jeɡe kuri.  

Ywoni dim taane  

15 Amo nam wó ta we, dé jeɡe se dé di ywoni mo dé ŋwea kanto wone. Kolokolo daa 

tera loɡo baŋa ne ko na lana ko pae nabiina to, ko ná dae dé na wó taa di wodiu, ye 

dé nyɔa, ye dé di ywoni to yerane. Nɔɔno ná ke konto mo ye o toŋe o totoŋa, ko wó 

woli‑o o ŋwea wone, ne Wɛ na pɛ se o taa ye tei loɡo baŋa ne to.  
16 Amo seene a yia mo se a lɔre swa chekke na ye tei to, se a daare a maane totoŋe 

delo maama na jeɡe de ke loɡo baŋa ne to. Dɔɔm maa ba tui a yia ne, wea dedaane 

tete maama ne. 17 Amo laam ma maane Wɛ na ke tei to maama. Nɔɔno ná maŋe o 

kwaane tei maama se o ni ko kuri, o bá lɔre kolo maama na ke loɡo baŋa ne to kuri. O 

ná maŋe o ye swa tu ye o bere we o yei ko kuri, o nam ta yeiri.  

9 

Nɔɔno maama ɡurim jei ye bedwe  

1 Amo nam seene yia a boŋe wonnu tento maama wone se a lɔre te na ye tei to. A ma 

lɔre we nɔn-ŋona de swa tiina de ba kikia maama wo Wɛ jeŋa ne mo. Nɔɔn-nɔɔno nam 

yeiri kolo na wo yiɡa ne to, ne ko ná wó taa jeɡe swono naa ko wó taa jeɡe dono ko 

pa‑o. 2 Ko wó taa ye bedwe ko pa nɔɔno maama. Nabiina maama laɡe ba ɡuri bedwe 

mo, ne ko ná ye nɔn-ŋona de puseŋ-nyena, naa balo na maŋe de Wɛ chullu tem to de 

balo na wo maŋe to, naa balo na ke kaanem ba pa Wɛ to de balo na ba ke-de to 

maama. Nɔn-laaro de wɛleere-keira ɡurim ye bedwe mo, ko ta woli de balo na ɡwoni 

ni de Wɛ to, de balo na ve se ba ke konto to. 3 Ko na ke tei loɡo baŋa ne konto to ye 

wo-chɛɔ mo, de nɔɔna maama ɡurim na ye bedwe tei to. Nabiina bochara nam ye 

lwarem yerane mo. Ba ta na ŋwe to, vuvuɡa mo su ba boboŋa. Ko kwaɡa ne ba laam 

ma te.  
4 Wolo nam ta ná ŋwe loɡo baŋa ne, teena wo kotu tei ne mo. “Kukura kalo na ŋwe 

to ɡare nywoŋo kolo na teɡe to.” 5 Cheɡa ŋwaane to, balo ta na ŋwe to yei we ba wó 

ba ba te. Ko nam ná ye twa bam, ba yeiri kolokolo ni ne. Nyɔɔre daa tera se ba jwoŋi, 

ye nɔɔna maŋe ba swei ba swia mo. 6 Ba na swoi wonnu tei to, de ba na chuli-te tei to, 

de ba fera na wo wonnu baŋa ne tei to laam jei mo fase. Ba daa ba jeɡe totoŋe loɡo 

baŋa ne se ba tɔɡe ba ke.  



Ywoni dim taane  

7 Nam ta‑n jeɡe ywoni n di wodiu, se n daare n nyɔ sa-doora de wopwolo. Kokuri to, 

Wɛ yi maŋe de su n kikia yam konto. 8 Kwɛ n tete se n yeini n zo ɡare-pwonnu, se n 

daare n turi n yuu de nuɡa. 9 Ta‑n swoi n kaane se á ta‑á di ywoni daane n ŋwea da 

yam na ye kukua to maama wone. Mo pɛɛre delo Wɛ na pɛ‑m loɡo baŋa ne, se n wane 

n di ywoni n totoŋ-chɛɛra yam baŋa ne to. 10 Totoŋe delo maama n ná jeɡe n toŋa, se n 

toŋe-de de n dam maama.* Kokuri to, churu ne, ba ba toŋa, ba nam ba boŋe boboŋa 

naa ba jeɡe yeino, ye ba ta ba beeri swa dáane. Nmo nam laɡe n vo dáane mo.  

N bá‑n wane n che n tete de cham  

11 Amo daa ta tu a maane tento mo loɡo baŋa ne:  

Ko dae we balo na duri lela lela to mo wó di yiɡa durim kayuŋu kom ne.  

Ko dae we babɛ mo wó di jara yam.  

Ko nam dae swa tiina mo nae ba ni-wodiu.  

Ko ta dae yi-pore-nyena mo ye naduna,  

ye ko dae nɔn-yum mo na yiɡa-veiŋa.  

Ko nam na ye tei ko pae ba maama to, keim maama wó ke ko maŋa ne mo. 12 Kokuri 

to, nɔɔn-nɔɔno yeiri maŋa kalo toonef na wó ja‑o to. Ko nye de ba na kwei bora ba ma 

ja ywona tei to, naa ba na jaane zuna kalanchoɡo wone tei to mo. Toone de yeini de 

pɔpɔ de yi nabiina mo maŋa kalo na wo maŋe to wone.*  

Swa ɡare dam  

13 Amo ta ma maane woŋo kodwoŋi loɡo baŋa ne na yɔɔre ko bere-ne swa na ye tei 

to.  
14 Te-balaŋa déem mo wora ye ko nɔn-bia ye fenfee yerane. Pa-kamunu ma la o 

jar-keira o vo se o kwaare jara de-ba. Pɛ wom ma pa se ba kaare teo kom ba pu, se ba 

daare ba lɔ taara ba sale ko kabiri sem teiŋa se ba wane ba zo ko wone. 15 Yiniɡa tu 

maa wora teo kom wone o na jeɡe swa. Wonto ma tɔɡe o swa yam baŋa ne o jwoŋi-ko 

o yaɡe. Ko kwaɡa seeni nam nɔɔn-nɔɔno wo ɡuli yiniɡa tu wom ɡula. 16 Konto mo pɛ a 

lɔre we, swa lana ya ɡare dam. Nɔɔno nam ná ye yiniɡa tu ye o jeɡe swa, nɔɔna wó 

ɡwooni o swa yam mo. Ba ba yeini ba sɛ kotu ni taane.*  

Swa de jworim taane  

17 Swa tu ná ŋɔɔne teɡa teɡa  

ye n cheiɡi o ni taane,  

konto jeɡe kuri ko ɡare  

pɛ ná baɡe de kwor-dɛa  

o bere nɔn-jworru.  
18 Swa lana ya dwoi jara zela.  

Wɛleere-keiru dedoa nam wae  

o chɔɡe wo-laaro dedɛ  

na maŋe te tiɡi to.  

10 
1 Nanjo-too ná to talwoŋ-ywoŋa nuɡa ne,  

ka wó pɔ mo ka lwoi.  

Konto dwoŋi mo nɔɔno jworim fenfee wó chɔɡe swa dedɛ.  
2 Swa tu boboŋa pae  

o yɔɔre chwoŋa mo.  

Jworo boboŋa nam pae  

o toŋe ɡweeni mo.  
3 O ná kwei chwoŋa o maa via,  

o bere o tete jaja we  

o ye jworo mo,  

o na tiini o ɡa boboŋa to ŋwaane.  
4 Pɛ wom bane ná zaŋe nmo baŋa ne, yé zaŋe n nwoŋi o tei ne. Nmo ná jaane n wo, 

ko laam wó pa se o ban-lom dem zuri.  
 

                                                           

 *9:16 Maake 6:2-6 



5 Amo nam maane wo-chɛɔ kodwoŋi mo loɡo baŋa ne, ne pɛ na ke o tusi tei to. 
6 Jworru mo yeini te jiri yiɡa tiina. Naduna de maa wo kwaɡa kwaɡa. 7 Amo ta ma na 

kabɛ na dɔɡe sisein-nɔɔna baŋa ne tei to, ko daare ye nakwa vei teɡa ne.  
8 Wolo ná koɡe ɡwoŋo,  

kotu wó wane o jwoori  

o to ko wone.  

Wolo nam ná yare kabira  

o de teɡa ne,  

basankwea wó wane ka tɔɡe dáane ka done‑o.  
9 Wolo ná yare kandwa peo yera ne,  

kotu wó wane o na zonne  

ya baŋa ne.  

Nɔɔno wolo nam ná lɔe da-kwollu,  

o de wae o nae zonne te baŋa ne.  
10 Tontoŋeno dwooru ná ba jeɡe ni,  

ye o ná wo dwori‑o,  

o totoŋa wó taa chamma mo.  

Swa nam wó pa nɔɔno totoŋa  

taa ke lanyerane.  
11 Nɔɔno ná jeɡe liri se o ma  

o ja basankwea,  

ye ka ná wuuri ka done‑o,  

bɛ nyɔɔre mo liri tu wom wó na ko baŋa ne?  
 

12 Swa tu ni taane wó pa‑o zula mo.  

Jworo ni taane nam wó chɔɡe‑o mo zɔŋ-zɔŋ.  
13 Kotu ná puri o ni,  

jworim yerane mo o ŋɔɔna.  

O ni taane dem yeini de kweeli  

de vuvuɡa yerane.  
14 Jworo yeini o ŋɔɔne ta-fara mo  



o ba kwora.  

Nɔɔn-nɔɔno nam yeiri kolo  

jwa na wó ke to.  

Wɔ mo wó wane o bere debam  

kolo na wó ke dé toone  

kwaɡa ne to?  
15 Jworo totoŋ-chɛɛra pae  

o yera chɛ mo.  

O nam maŋe o yeiri chwoŋa kalo  

o na wó tɔɡe  

se o vo o yi teo kom wo to.  
 

16 Lɛɛro wó yi teo kolo pɛ na ye nɔn-doŋo ye o wo lɔre swa,  

ye ko nakwa yɔɔre ba di wodi-fɔrɔ zezeŋa maama ne to mo.  
17 Ko daare yu-ywoŋo mo wó yi teo kolo pɛ ba na loɡe naduna dwi wone,  

ye ko nakwa jaane ba tete se ba di wodiu ko maŋa ne to.  

Ba yazura ŋwaane mo ba di wodiu,  

ye ba ba nyɔ sana ba sui.  
18 Nɔɔno jawɔrɔ mo pae se  

o diɡa to ka vwi.  

O ná wo kwoni o diɡa lulua,  

ka wó taa lura mo taa.  
19 Dé yeini dé saŋe wodiu se ko pa ywoni taa wora.  

Sana de maa pae dé jeɡe wopwolo dé ŋwea wone.  

Sabu nam ná tere nɔɔno tei ne,  

tento maama ware te ke.  
20 Yé zaŋe n sɔɔle lwarem n daŋe  

pɛ wom yuu ne,  

ko ná maŋe ko ye n tete boboŋa wone mo de.  

Ta yé sɔɔle lwarem n pa naduna,  

ko ná maŋe ko ye n tete diɡa ne mo n taɡe ba taane de.  



Nmo ná ke konto,  

zuŋa wó ja n taane dem  

ka vo ka ta ka bere-ba jaja.*  

11 

Dé bá wane wonnu maama dé lɔre dé ti  

1 “Kwei n wonnug n dole n yaɡe  

se te tɔɡe naneo kom baŋa  

te jaɡe te yi jei maama.  

Ko ná ke da yalei,  

nmo wó jwoori n na-te.”  
2 “Pɔɔre n jejeɡero n pa  

nɔɔna barepɛ naa nɔɔna nana,  

se n yeiri cham delo na  

wó yi‑m loɡo baŋa ne to.”*  
3 “Kunkwonnu ná tiɡisi liira-liira,  

dé yei we doa laɡe ka ne mo.  

Tio nam ná to ko jeeri mɛ maama,  

ko wó taa tiɡi konto mo taa.”  
4 “Wolo ná fɔɡe o nii teɡa yibia  

se o lɔre duum maŋa,  

kotu bá zaŋe o du duum.  

Wolo de ná nii kunkwonnu  

na tiɡisi tei to,  

kotu bá zaɡe wodiu o ja o zo diɡa.”  
 

5 Nmo nam bá wane n lɔre chwoŋa kalo vio na tɔɡe da ko dole to. N ta bá wane n 

lɔre bu na ke tei o ŋwe o nu puɡa ne to. Konto dwoŋi mo n bá‑n wane n lɔre Wɛ kikia 

yam kuri n ti, de o na ye wolo na ke wonnu maama to. 6 Zezeŋa ne se n nwoŋi n vo n 

bobo duum. Daa ta ta‑n toŋe n kara ne se teɡa laam ba ka yi. Kokuri to, n bá‑n wane n 

lɔre totoŋe delo na wó ke lanyerane to. Dɛ delo n totoŋa yam maama wó pa n na 

nyɔɔre.  

Ywoni taane  

7 Teɡa baŋa pwooni mo jeɡe ywoni. Nɔɔno yia ná nae wea kam pwooni, konto tiini 

ko lana mo ko pa‑o. 8 Nɔɔno ná maŋe o kwe de bena dedɛ, ko maŋe mo se kotu di o 

ŋwea da yam maama ywoni. O nam yé swei we o laɡe o taa wo lim wone mo taa. Ko 

ná ye kolo maama jwa na wó ba ko ke to, dé bá wane dé lɔre ko kuri.  

Nɔn-donne taane  

9 Nmo wolo na ye nɔn-doŋo to, nmo ta ná wo kwe, se n di n ŋwea kam ywoni. Ta‑n 

jeɡe wopwolo n nɔn-donne maŋa ne. Pa se n boboŋa de n yia taa bere‑m chwoŋa kalo 

n na wo tɔɡe to. Nam ta‑n yei we, nmo ná tɔɡe chwoŋa kalo maama, Wɛ wó di n taane 

ko baŋa ne. 10 Yé sɛ se lwia zo n boboŋa, se kolokolo de yé pa n yera chɛ. Kokuri to, dé 

nɔn-donne maŋa kam ba dáane ye ka tia.  

12 
1 Ta‑n ɡuli wolo na naane‑m to ɡula nmo nɔn-donne maŋa ne. Ke konto ye cham 

maŋa ta wo yi‑m, se n laam ta nenɛɛne, “Amo daa ba ni ŋwea ywoni.” 2 Maŋa kam 

konto ne wea kam, de chana kam, de chalechwe sem pwooni daa bá taa nae te pa‑m, 

ye woŋo maama ye lim mo. Do-kunkwonnu de maa wó jwoori te li teɡa kam. 3 Maŋa 

kam konto ne, balo na yere sɔŋɔ kom to yera laam wó taa sae mo. Babea vɔna de maa 

wó pare. Kaana balo na cho muni to maa yaɡe muna chom, ba na muri to ŋwaane. 

Balo de na nii diɡa takworru tem seeni to yia laam dwei mo.h 4 Maŋa kam konto ne, ba 

wó che manchwoŋo ni dem. Nɔŋɔ kom sɔɔ daa bá taa ni teo wone. Zuŋa dedoa tete ná 

keeri tete ne, nmo wó zaŋe dɔɔm wone lela. Lenlɛ kwori nam daa bá to n zwa wone.i 
5 Ka maŋa ne, nmo wó ta‑n kɔre foone de wɛyuu diinim. Lwia maa wó taa jeɡe‑m n 

veiŋa wone. Alimodi tio kom maa wó kwi punnu na peere to cha.j Manchwanno de wó 

ɡwane teɡa ne mɛmɛ. Nmo fera maama wó ti. Kokuri to, ko ɡɛ fee se n vo n yi n 

wɛyuu sɔŋɔ kom. Ba laam maa wó taa keeri lua buɡi-buɡi jei maama ne. 6 Nam ɡuli n 

Keiro wom ɡula ye lu-nyenno chaponno tem ta wo kɔɡe, ye sabu-seŋa na-zoŋa kam de 

wo lɔɡe. Ke konto ye ɡwoŋo kom ta wo chɔɡe vole dem seeni se ko pae ba daa yé 

wane na ba mɔ. 7 Dé ye-daa kam laam maa wó jwoori teɡa kam ka ji teero, se jworo 

kolo na pae ŋwea to jwoori ko vo Wɛ wolo na kwei-ko o pa debam to tei.  
 

8 Amo wolo na ye Wɛ kwor-tɛɛno to mo we:  

Dé bá wane dé ni wonnu tento maama kuri.  

Te kuri nim tiini de chana  

de ɡaale se dé lɔre.  

Kweelim taane  

9 Kolo na woli da to mo ye: Wɛ kwor-tɛɛno déem jeɡe swa chekke ye o ta yeini o bere 

nɔɔna pa se ba yia poore. O ma zamese memaŋa se o wane o lɔre ya kuri, ye o daare o 

tiɡisi-ya o ke daane.* 10 Kwor-tɛɛno wom ma seene o yia o laɡe botare-bia balo na 

maŋe to, ye o tɔɡe cheɡa baŋa o popone taane delo na ye chekke to.  
11 Swa tu ni taane nye de ɡwoli mo nayero na jeɡe o yere o vara. Kotu bera yam nye 

de chena yalo na fɔɡe ya chwi daa yera ne to mo. Ya maama nwoŋi nayero dedoak tei 

ne mo.  
 

12 Amo bu, kolo ta na woli da to mo ye se n ta‑n yei n tete de wonnu tento: nmo ná 

kwaane n popone swa taana n tiŋi, n totoŋa yam bá ti. Nmo ná tiini n zamese wonnu 

dedɛ, ko wó boɡese‑m mo.  

13 Dé laam na niɡi wonnu maama to, taane dem ɡurim jei mo tento: Ta‑n kɔre Wɛ, se 

n daare n ta‑n toŋe n tɔɡe o nia yam. Konto yerane ŋwaane mo nabiina wora. 14 Wɛ 

nam wó di dé taane dé kikia maama baŋa ne, ko ná ye keim-laaro, de keim-balwaaro, 

de yalo dé na seiɡi dé ke to de maama.  



 

 

 

 

Leiŋ-ywoŋa  

Tɔnɔ



Leiŋ-ywoŋa Tɔnɔ  
Tɔnɔ konto ye swono leiŋa mo na bere nɔn-doŋo de o katɔɡɔ swono taane. Ba maa tɛ ba bere 

daane ba na laɡe se ba taa bwola daane tei se ba wane ba swono kom ba bere daane. Tɔnɔ kom 

tɛ ko bere debam we, swono ye wo-kamunu mo na jeɡe se ko taa wo baaro de o kaane tetare ne. 

Wɛ na naane wonnu maama to, o maŋe o boŋe o ja se swono mo taa toŋa se ko pa debam 

wopwolo. Dé maŋe se dé taa yei wolo na jeɡe taane o ŋɔɔne de o dwoŋi maŋa kalo ne to mo. 

Kasem dem maa bere konto jaja.  

1 
1 Solomon yera leiŋa kalo na ywomma ka dwoi lei maama to.a*  

Leiŋa 1  

Bukɔ wom:  

2 Ba n kwaare n ni de a ni,  

se n mu-de.  

Kokuri, nmo swono kom ywomma ko pa-ne  

ko dwoi sa-sona ywoni.  
3 Nmo yera terale nuɡa kam lwom mo tiini ko ywomma.  

N yere dem ywomma  

ne ba na lwoɡi talwoŋ-ywoŋa  

pa se ka lwom jaɡe jei maama ne tei to.  

Konto ŋwaane mo bukwa maama wó taa swoi‑m.  
4 Nam ja-ne se dé ke lela dé laɡe jei dé vo!  

Pɛ, nam ja-ne n zo n diɡa kam wone.  

Jerusalem bukwa bam:  

Dé wó taa chaka mo de wopwolo nmo ŋwaane.  

Dé wó tei n swono kom we,  

ko ywoni lana ko dwoi sana ywoni.  

Bukɔ wom:  

Cheɡa ŋwaane to, ko maŋe se bukwa bam taa swoi‑m.  
 

5 Abam Jerusalem bukwa bam,  

maane-na we amo seene a zwora mo  

ye a yibia ta yɔɔre ka lana.  

A maa zwora ne Kedare tiina vwoa yam na ye tei to,  

de ɡare-laaro telo Solomon na kwei  

o che o di sem nia to.  
6 Nam yé ta‑á lwoi yia a baŋa ne  

de a na zwora tei to.  

Ko ye wea kam mo tiini ka maɡe a yera yam  

pa se ya zwori konto.  

Amo nu-bia bane mo zaŋe de amo.  

Ba pɛ se a toŋe Vini teeni kadwi sem ne mo taa,  

ye a wo nɛ pwola se a nii a tete kaduɡa kamb baŋa ne.  
 

7 Amo bochɔŋɔ, ta n bere-ne mɛ seeni  

n na yeini n kale n vara bam n vei to,  

de jei selo nmo na pae ba sii wea tetare ne to.  

Ko dae se a taa tole a beera  

nayero de nayero pei-kɔɡɔ maama wone.  

Nɔn-doŋo kom:  

8 Nmo wolo na lana n dwoi kaana maama to,  

n seene n yeiri amo na wo mɛ to na?  

Nam tɔɡe chwoŋa kalo pei sem na nɔne da to,  

se n vo n yi nayera bam vwoa yam seeni,  

ye n daare n na ɡaao n pa n bobone sem.  

9 Amo bochɔŋɔ, nmo nye de sisein-nɔɔno  

wolo ba na kwɛ ka yera  

se ka vaŋe Ejipti pa-faro wom toroko to mo.  
10 Zwanno telo na wo n yuu ne to  

pɛ n keila yam lam nwoŋi mo chekke.  

Kandwa-nyenno telo na ye zambili n ba ne to  

de woli pa n lam dem nwoŋi lanyerane.  
11 Nam pa se dé ke sabu-seŋa zwa-kwana mo dé pa‑m,  

ye dé kwei lu-nyenno dé ma dé ɡɔɡere ya maama.  

Bukɔ wom:  

12 Maŋa kalo amo pɛ wom na tiɡi o jaŋɡɔŋɔ kom baŋa ne to,  

mo talwoŋ-ywoŋa kalo a na ke a yera ne to  

lwom jaɡe jei maama ne.  
13 A bɔɔlo wom nye de Mura terale mo a tei ne,  

de na wo ɡanlɔɡere wone  

ye de tiɡi amo yela yam tetare laŋa ne to.  
14 O ta nye de ɡa-pun-laaro telo lwom na ywomma  

ye ba ɡwoni-te En-ɡedi Vini kare sem ne to.  

Nɔn-doŋo kom:  

15 Amo bochɔŋɔ, nii n na tiini n lana tei!  

N yibia tiini ka lana dedɛ!  

N yia lam jeɡe fera ne kunkwona mo tei.  

Bukɔ wom:  

16 A bɔɔlo, nmo yɔɔre n ye lanno mo!  

Amo bere a ba nii‑m a sui.  

Dé na tiɡi ywo-seeni to  

ɡa-zuru mo puɡi dé vwei dem.  
17 Sedare da-kwollu mo ye dé diɡa bei,  

Danno telo na ne-ka to maa ye Pini teeni dɛ.  



2 

Bukɔ wom:  

1 Amo nye de ɡa-puŋu kolo na puli Saron jei sem ne to mo,  

de kantɔɡele delo na puli bwolo teɡa ne to.  

Nɔn-doŋo kom:  

2 Amo bochɔŋɔ ná wo o yuudwonna wone,  

o ye nenɛɛne kantɔɡele mo na puli ye sabare ɡilimi-de to.  

Bukɔ wom:  

3 Amo bɔɔlo wom de ná zeɡe  

de o yuudwonna bam,  

o nye de kaliɡwoŋo tio na zeɡe ɡoa wo teeni tetare ne to mo.  

A ke a boboŋa ne se a taa jei o woro kom kuri ne mo.  

A ma tiini a ni tio-bia balo o na pɛ-ne pa a di to ywoni.  
4 O jaane-ne o zo diɡa kalo wone ba na di ywoni da to,  

O ma yɔɔre o kwoli-ne de o swono.  
 

5 A yera maama teɡe mo  

a fera na wo n swono kom wone to ŋwaane.  

Nam kwei kekan-woɡila  

de kaliɡwoŋo tio-bia n pa-ne se a di,  

se n ma‑n teibi-ne se a wori.  
 

6 O ma kwei o jaɡwia kam o teili a yuu,  

se o daare o ma o jazem dem o kukwori-ne.  
7 Jerusalem teo bukwa bam,  

da-na wei dedaane feiri dam ŋwaane  

á du-na duuri we  

abam bá ɡiɡili debam yia  

de dé swono kom.  



Nam pa-na debam chwoŋa se dé toŋe dé fera.  

Leiŋa 2  

Bukɔ wom:  

8 Amo niɡi a bɔɔlo wom kwora.  

Nii o na beene tei!  

O yɔɔre o nɔne peero de zwonnu tem yuu ne mo  

o faŋe o beene.  
9 A bɔɔlo wom nye de feira  

naa woŋ-pɔla mo.  

Nii o na zeɡe bira-kwaɡa ne,  

ye o tɔɡe takworo ne o leesi  

o nii diɡa wone tei.  
10 O laam maa ŋɔɔne de amo o we:  

“Amo bochɔŋɔ, nmo wolo yibia  

na lana amo yiɡa ne to,  

ba se dé tɔɡe daane dé kɛ.  
11 Nii mo! Waaro maŋa kam kɛ,  

doa kam de maa kɔ nenem.  
12 Ga-punnu laam mo faare teɡa kam jei maama.  

Ko laam ye maŋa mo se dé leeni lei.  

Kunkwona keira laam mo zaŋe  

dé teɡa kam jei maama ne.  
13 Kaporro tem bobo se te taa ke mɔɔro.  

Vini teeni dem de maa kwi punnu  

ye te lwom zaŋe jei maama ne.  

Konto ŋwaane, a bɔɔl-swono,  

pa dé laɡe jei dé vo.”  

Nɔn-doŋo kom:  

14 Nmo wolo na ye amo kunkwoŋa kam  



ye n seiɡi peero ɡuɡworru wone to,  

nam nwoŋi se a na n yibia,  

se a daare a ni n kwora.  

Kokuri, nmo yibia kam tiini ka lana mo,  

ye n kwora kam de ywomma lanyerane.  

Bukɔ wom:  

15 Popo ja nywoŋ-kuri sem n pa debam,  

kokuri vare-balwa bam konto  

jeɡe dé Vini teeni dem mo  

ba chɔɡa ba yaɡa.  

Dé Vini teeni dem nam wora  

de kwi punnu mo,  

se de daare de lei bia.  
 

16 A bɔɔlo wom ye amo nyem mo,  

ye amo maama de ye wonto nyem.  

O laam maa yɛ kantɔɡela yam wone.  
17 Ta ta‑n wora se ko taa nii teɡa ná poore,  

ye tetete vo-zuru kom dole.  

A bɔɔlo, laam nam jwoori n kɛ!  

Duri-na ne woŋa tei to,  

de feira na nɔne peero telo na pɔɔre belei to baŋa ne.  

3 

Bukɔ wom:  

1 Tete maama ne mo a tiɡi a sara ne  

ye a boŋe a na swoi wolo to boboŋa taa.  

A maa beeri o jei ye a wo nɛ‑o.  
2 “Amo nam wó zaŋe leile mo  

a zo teo kom wone.  



A maa wó taa kare teo kom chwei sem yuni ne,  

de ko kapworru tem maama ne  

se a beeri a na swoi wolo to jeiɡa.”  

A nam na beeri‑o a vo mɛ maama to,  

a wo nɛ‑o.  
3 Balo na yere teo kom tete ne to  

de maa kare ba via.  

Ba ma na-ne, ye a bwei-ba we:  

“Amo beeri a na swoi wolo to mo.  

Abam nɛ‑o na?”  
4 A na yɔɔre a fere-ba a kɛ fee to,  

mo a nɛ wolo wom a na swoi to.  

A ma yɔɔre a to a ɡoreɡe‑o mɔpe.  

A maa wo sɛ se a yaɡe‑o  

se ko taa nii a ná jaane‑o a vo sɔŋɔ  

ye dé zo diɡa kalo wone  

a nu na loɡe-ne to.  
 

5 Jerusalem teo bukwa bam,  

da-na wei dedaane feiri dam ŋwaane  

á du-na duuri we,  

abam bá ɡiɡili debam yia  

de dé swono kom.  

Nam pa-na debam chwoŋa  

se dé toŋe dé fera.  

Leiŋa 3  

6 Bɛ mo zeɡe kaɡoa seeni ko zaŋe kulululu ko beena,  

ne nyoa na zaŋe kulululu ka maa diini wɛyuu tei to?  

Ko maa nye de ba zwɛ talwoŋ-ywoŋa mo,  

pa se ka lwom zaŋe wɛɛne de jaɡe jei maama.  

Ko ke nenɛɛne Mura de Faraniki talwoŋ-ywoŋa mo ba zwɛ,  



dedaane talwei dwi dwi selo pipim-piina na jeɡe to.  
7 Nii mo! Ko ye Pɛ Solomon mo ba zeŋe ba via,  

ye Isarele jar-keira babɛ sem fuseredo laam ɡilimi‑o.  
8 Ba maama jeɡe se-zɔɔro mo,  

ye ba yei jara keim laŋa chekke.  

Nɔɔno maama se-zɔɔ leiɡi o teiŋa ne,  

se ko ná maŋe ko ye tete ne de,  

se kotu ke jara.  
9 Ba déem kwei Lebanon teo  

da-ŋonno mo  

ba ma ba ke yituŋu kom ba pa Pɛ Solomon  

se ba taa maa zeŋe‑o ba via.  
10 Ba kwei lu-nyenno mo ba kwoli dɛ selo na teili yituŋu kom to,  

ye ba ma sabu-seŋa ba ke ko kuri dem seeni.  

Ko ná ye jeiŋa jei sem tete,  

ba kwei ɡare-nasoŋ-pupwia mo  

ba ɡɔɡere ba kwoli da.  

Jerusalem teo bukwa mo zuri ba yera  

ba kwɛ ko wo kom maama.  
 

11 Abam Zion teo bukwa bam,  

nwoŋi-na pwooni,  

se á nii á na Pɛ Solomon na puɡi  

o paare yipuɡa kam o yuu ne to.  

Ka ye paare yipuɡa kalo  

o nu na kwei o pu‑o  

dɛ delo wone o na di o kaane to mo.  

Ko maa ye dɛ dem konto ne mo  

o wo tiini ko pwoli.  

4 



Nɔn-doŋo kom:  

1 Nii nmo na tiini n lana tei,  

amo bochɔŋɔ!  

Nmo yibia lana dedɛ ka pa-ne!  

Nmo ná mɛ ɡare-fefala n kwoli n yibia,  

n yia yam lana ne kunkwona to mo.  

Nmo yu-ywei sem zwora lanyerane  

nenɛɛne bone na zeɡe Gilead peero tem yuu ne  

de faŋe de maa tu teɡa tei to mo.  
2 Nmo yeila yam maa peere cha,  

ne pei-kɔɡɔ ba na ɡwoni se koro,  

ye ba swɛ-se pa se peere tei to mo.  

Ya maama maŋe daane mo,  

ye dedoa tete wo saɡe de chwoŋa.  
3 Nmo ni-vɔɔro tem nye de  

ɡare-ŋon-seŋa mo.  

N ni dem nyenyeɡo de lana dedɛ.  

N ná kwoli n yibia de ɡare-fefala,  

n keila yam lam ta nae mo jaja,  

ye ya nye de Pomeɡara tio-bu  

na chɛ belei tei to.  
4 Nmo ba dem yɔɔre de dɔra  

nenɛɛne di-dedɔrɔ kolo  

Pɛ David na lɔɡe o zeɡe to mo.  

Nmo zambili nye de bembɛ mo kwei ba jara nantane moro  

ba pale di-dedɔrɔ kom yera ne.  
5 Nmo yela yɔɔre ya maŋe daane mo chekke,  

nenɛɛne feiri selei na vei daane  

ye se zeɡe kantɔɡela tetare ne se di ɡaao tei to.  
6 Teɡa ta ná wo poore,  

se tetete vo-zuru kom dole,  



amo nam wó vo a maŋe  

nmo peero telei tem seeni,  

mɛ ba na zezaɡe Mura terale  

de talwoŋ-ywoŋa  

pa se se lwom zaŋe lanyerane to mo.  
7 Amo bochɔŋɔ, n yɔɔre n lana mo  

se ko ɡaale,  

ye ɡɛɛ tera de fenfee de.  
 

8 Amo katɔɡɔ, pa dé yaɡe Lebanon peero jei sem!  

Zeɡe dáane yiɡa yiɡa n ba amo tei.  

Zeɡe Amana peo kom yuu ne,  

de Senira peo kom,  

de Heremon peo kom yuu ne,  

n tu n ba.  

Yaɡe jei sem konto  

de ɡuɡworru tem konto,  

se nywonnu de ɡweera mo zoore da.  
9 Amo bochɔŋɔ de a katɔɡɔ tete,  

nmo mo yɔɔre n jei a bochare ne.  

Ko nam ye n na dole n yi bedwe  

n nii-ne tei to,  

de n ba zambili dem kandwɛ-nyeno dedoa na nyeene tei to mo  

n mɛ n ɡane a bochare n wane.  
10 Amo bochɔŋɔ de a katɔɡɔ tete,  

nmo na swoi amo tei to  

tiini ko lana ko pa-ne!  

A na laŋe n swono kom a nii to,  

ko ywoni dwoi sa-sona na ye tei to.  

Nmo yera terale dem lwom mo tiini de lamma  

de dwoi talwoŋa dwi maama lwom.  



11 Amo katɔɡɔ, n ni-vɔɔro tem  

sona te pa-ne,  

nenɛɛne tooro-kara na sona tei to mo.  

Ko nye nenɛɛne tooro de nayela mo  

wo n dindeilimi kuri ne.  

Gwaaro telo n na zo to lwom  

de maa ywomma,  

ne Lebanon teeni dem lwom  

na ye tei to.  
12 Amo bochɔŋɔ de a katɔɡɔ tete,  

nmo ye ɡaare delo ni  

na fɔɡe de pe to mo.  

N ta ma‑n ye buli-yi delo  

ba na cheɡe to,  

ye nɔɔn-nɔɔno dae se o mɔ de na.  
13 Nmo yera yam nye de teeni dedɛ mo puli da,  

de na leiri Pomeɡara tio-bia  

na ywomma to.  

Talwoŋ-ywoŋa de pun-laaro telo lwom na ywomma to de maa wora.  
14 Talwoŋ-ywei sem maa ye Naradi,  

de Saferon, de Kalamus,  

de Kinamon, de teeni delo maama  

na pa talwoŋ-ywoŋa to.  

Mura maaro, de Alwo teeni,  

de talwoŋ-ywoŋa kalo maama  

na tiini ka lana to de wora mo.  
15 Nmo yɔɔre n ye buli-yi delo  

na tiɡi ɡaare wone to mo.  

Buli-yi dem konto buri bu-dura mo,  

ye ka na bam nwoŋi Lebanon peero tem seeni  

ba duri ba tole ba via.  



Bukɔ wom:  

16 Vio kolo na nwoŋi baŋa seeni to,  

zaŋe n ta‑n dola!  

Teɡa-kuri seeni vio kom de zaŋe ko ba!  

Pa se ko taa dole amo ɡaare dem ne,  

se a ɡaare dem lwom jaɡe  

de yi jei maama.  

Pa se a bɔɔlo wom zo  

o ɡaare dem wone,  

se o di de wo wo-bi-laaro tem maama.  

5 

Nɔn-doŋo kom:  

1 Amo bochɔŋɔ de a katɔɡɔ tete,  

a tu se a zo a ɡaare dem wone mo.  

Amo laɡe a pɛ a Mura maaro tem  

de a talwoŋ-ywei sem mo.  

A maa laɡe a di a tooro tem  

de a tooro-kara kam.  

A ta maa laɡe a nyɔ a sana bam,  

se a daare a di a nayela bam.  

Ba badwonna bam:  

Dé badwonna bam, ta‑á di-na  

se á yɔɔre á su!  

Daa ta‑á nyɔ-na,  

se á laam ba á buɡi,  

á na swo daane to ŋwaane.  

Leiŋa 4  

Bukɔ wom:  



2 Amo ya na tiɡi a dɔ to,  

a boboŋa ba dɔa.  

A laam ma ni we a bɔɔlo wom tua  

ye o dɔne manchwoŋo ni dem!  

O maa tɛ o we, “Amo bochɔŋɔ,  

pore diɡa kam n pa-ne,  

nmo wolo na ye amo kunkwoŋa  

ye ɡɛɛ tera n yera ne to.  

Amo yu-ywei sem yɔɔre se buɡi mo de nyɔnɔ.”  
3 Amo nam ya maŋe a lɔɔre  

a ɡwaaro a de teɡa ne mo.  

A daa jeɡe se a lɛ-te mo na?  

A nam maŋe a zare a nɛ,  

ko ye ko chwoŋa ne se a daa pa se diɡiri na?  
4 A bɔɔlo wom twe o jeŋa mo  

se o pore diɡa kam ni.  

Konto maa pae se a bochare yɔɔre de zaɡa dedɛ.  
5 Amo de ma zaŋe  

se a pore ni dem a pa‑o,  

ye Mura maaro taare a je sem maama.  

A ma vo a dwei bworo kom  

se a pore-ko,  

ye Mura maaro bɔɔre ka tɔɡe  

a nwa tetare ne ka lura.  
6 A ma pore diɡa kam a pa a bɔɔlo wom,  

de o na pipiri o viiri  

o daare-ne to de.  

Amo laɡe a beiri mo de o na jei to.  

A ma nwoŋi a beeri o jei a ɡa.  

A maa tɔɔle a bwoi o yere.  

O nam wo leiri-ne.  



7 Balo na yere teo kom tete ne to  

de maa kare ba via.  

Ba maa na nɛ amo to,  

ba ma maɡe-ne ye ba ke-ne zonne.  

Ba ta ma vere a ɡare-woɡo kom.  

Ko ye teo kom kabiri yerena bam  

mo ke konto!  
 

8 Jerusalem teo bukwa bam,  

du-na duuri we,  

abam ná nɛ a bɔɔlo wom,  

á wó ta á bere‑o we  

a laɡe a beiri mo  

a fera na wo o swono kom wone to ŋwaane.  

Á bá sɛ se á ke konto na?  

Jerusalem teo bukwa bam:  

9 Nmo wolo na lana  

n dwoi kaana maama to,  

bɛ mo pɛ se n boŋe we n bɔɔlo wom  

mo ɡare nenɔna maama?  

Bɛ mo pɛ se n pa debam ni  

se dé kwei dé pa‑o?  

Bukɔ wom:  

10 Amo bɔɔlo yɔɔre o ye lanno mo,  

ye o yibia nyeena.  

O ta maa zeɡe mare-mare  

nɔɔna moro tetare ne.  
11 O yibia lam nye de sabu-seŋa mo chekke.  

O yu-ywei sem maa bobwale,  

ye se laam zwora  



ne badunu na ye tei to.  
12 O yia yam nyenyeɡo ye  

ne kunkwona balei mo tei,  

ba na zeɡe bu-tola ni ne,  

ye ba kwei nayela ba zare-ba  

pa ba peere cha to.  

Ya fɔɡe ya meeli o yibia kam ne,  

ne kandwa-nyenno mo to.  
13 O keila yam seeni nye de  

ɡaare delo wone ba na duɡi dwoa-bia  

balo lwom na ywomma to mo.  

O ni-vɔɔro tem nye de ɡa-pun-laaro,  

ye Mura maaro bɔɔre  

ka tɔɡe da ka lura to.  
14 O vɔna yam nye de sabu-seŋa  

da-dedwaaro mo,  

ba na kwei Berili kandwa-nyenno  

ba meeli da tei to mo.  

Ko ná ye o yera yam tete,  

ya nye ne tuu yeila mo,  

ba na kwei Safira kandwa-nyenno  

ba ma ba ɡɔɡere-ya.  
15 O nɛ sem maa ye nenɛɛne ywoa yalo  

ba na mɛ pe-siswollu ba ke  

ye ba kwei-ya ba chwi kuɡu jei selo  

ba na mɛ sabu-seŋa ba ke to.  

O maa zeɡa ne Lebanon peero tem na ye tei to,  

ye o ba jeɡe dwoŋi  

ne Sedare teeni de na ye tei to.  
16 O ni dem tete mo tiini de sona.  

A fera maa yɔɔre ya tiɡi o wone.  



 

Jerusalem bukwa bam,  

amo bɔɔlo wom mo tento.  

Wonto nam mo ye amo badwoŋ-chɛɔ.  

6 

Jerusalem teo bukwa bam:  

1 Nmo wolo na lana  

n dwoi kaana maama to,  

n bɔɔlo wom vei yei ne mo?  

Ta n bere debam o na kwei chwoŋa kalo to,  

se dé tɔɡe dé woli‑m dé beeri o jeiɡa.  

Bukɔ wom:  

2 Amo bɔɔlo wom laam tu  

o wo o ɡaare dem wone mo,  

mɛ ba na duɡi dwoa-bia balo  

lwom na ywomma to.  

O maa beeri ɡaare dem wone  

ye o lae kantɔɡela o ke daane.  
3 Amo maama ye a bɔɔlo wom nyem mo,  

ye o de yɔɔre o ye amo nyem.  

O laam maa yɛ kantɔɡela yam wone.  

Leiŋa 5  

Nɔn-doŋo kom:  

4 Amo bochɔŋɔ, nmo lam dem yɔɔre de nwoŋi mo,  

ne Tiraza teo na ye tei to.  

Nmo yibia lana mo,  

ne Jerusalem teo kom na ye tei to.  

Nmo yɔɔre n jeɡe nenɔŋa dedɛ,  



ne chalechwe sem na bere jaja tei to.c  
5 Ke n yia dáa dáa  

se n yé ta‑n nii amo seeni,  

ya na pae a bochare zaɡa to ŋwaane.  

Nmo yu-ywei sem zwora lanyerane  

nenɛɛne bone na zeɡe  

Gilead peero tem yuu ne  

de faŋe de maa tu teɡa tei to.  
6 Nmo yeila yam peere cha ne pei kɔɡɔ  

ba na swɛ-se pa se peere tei to mo.  

Ya maama maŋe daane mo,  

ye dedoa tete wo saɡe de chwoŋa.  
7 N ná kwoli n yibia de ɡare-fefala,  

n keila yam lam ta nae mo jaja,  

ye ya nye de Pomeɡara tio-bu  

na chɛ belei tei to.  
8 Pɛ ná maŋe o di kaana fuseredo,  

dedaane ka-bi funɔnɔ,  

ye busankan-pwoli moro ná wo  

o tei ne de,  
9 wolo wom na tiɡi amo bochɔŋɔ ne to  

ta ba jeɡe dwoŋi!  

O ye amo kunkwoŋa na ba jeɡe ɡɛɛ o yera ne to mo.  

O maa ye o nu bukɔ-doa,  

ye o nu wom swoi wonto  

o dwoi o bia bam maama.  

Busankan-pwoli sem na nɛ‑o to,  

ba sɛ we o jeɡe yu-ywoŋo lanyerane.  

Pɛ wom kaana bam,  

                                                           

 c6:4 naa ne jar-keira na zeiŋi ba tuta wɛɛne tei to. 



de o ka-bi sem maama  

de maa yɔɔre ba seini‑o.  
10 Ba maa we:  

“Wɔ mo tento na yɔɔre o ye jase  

ne teɡa na jeɡe ka poore to?  

Wonto lam nam nye de  

chana kam na peere tei,  

ye o pae pwooni ne wea kam.  

O ta maa jeɡe nenɔŋa dedɛ,  

ne chalechwe sem na bere jaja tei to.”  
 

11 Amo vei bwolo kom ne mɛ  

a ya na jeiri a teeni to mo,  

se a nii ɡa-lɛɛro puli da na?  

A vei se a nii Vini teeni dem kwi vɔɔro,  

ye Pomeɡara teeni dem de ke punnu na?  
12 Amo boboŋa laam ma vuɡimi  

wopwolo ŋwaane.  

Ko ke-ne nenɛɛne a jei  

pa-bu saŋa ne mo,  

ye sisein-nɔɔna vaŋe debam  

de torokooro se via.  
 

13 Sulam tiina bukɔ,  

jwoori n ba ywo-seeni!  

Ba ywo se dé wane dé taa nii nmo!  

Bukɔ wom:  

Bɛ mo ye á laɡe á nii  

wolo na ba jeɡe ɡɛɛ to,  

ne o na tɔɡe kɔɡɔ kuni belei  

tetare ne o sae to?  



7 

Nɔn-doŋo kom:  

1 Nmo ye pɛ bukɔ mo chekke.  

N nɛ sem de se natera jeɡe lam dedɛ.  

Nmo chwoa yam jeɡe fera  

ne kandwa-nyenno mo tei.  

Ya maa nye de ɡɔɡɔ mo mɔɔne-ya.  
2 Nmo wuri dem nye de zoŋa mo  

na maŋe se ka taa sui  

de sa-sona maŋa maama!  

Nmo puɡa kam nye de men-pwei mo ba tiɡisi ba tiŋi,  

ye kantɔɡela laam kaare ya maama ya pu.  
3 Nmo yela yɔɔre ya maŋe daane mo chekke,  

nenɛɛne feiri selei na vei daane tei to.  
4 Nmo ba dem yɔɔre de dɔra  

nenɛɛne di-dedɔrɔ ba na mɛ tuu yeila ba ke to mo.  

N yia yam de maa nye de  

Hesebon chwaro tem na tiɡi  

Baf-Rabim ni dem seeni to.  

N momwɛ dem lam nye de  

Lebanon di-dedɔrɔ  

kolo na tole ko nae Damasika teo seeni to mo.  
5 Nmo yuu kom zaŋe wɛɛne,  

nenɛɛne Kamele peo kom  

na ye tei to mo.  

Nmo yu-ywei sem zwora  

ye se nyeene lanyerane.  

Pɛ wom ná nɛ‑m,  

o daa ware o tete se o ja,  

n yu-ywei sem na tiini se lana to ŋwaane.  



6 A bochɔŋɔ, nii nmo na tiini  

n lana tei!  

Nii n na tiini n jeɡe fera n pa-ne tei!  
7 Nmo yera yam zeɡe ya maŋe daane mo  

ne konkwara na zeɡe mare-mare tei to.  

N yela yam maa su daane  

ne ka tio-bia na leiɡi zɔɡɔ tei to.  
8 Amo laam wó di konkwara kam yuu mo,  

se a yi ka tio-bia na leiɡi mɛ to.  

Ta pa se n yela yam taa nye de  

tio bi-zwaro telo Vini tio na ke to.  

Nmo ná sii n yera vio,  

a swoi se ko lwom taa ywomma  

ne kaliɡwoŋo tio-bia lwom  

na ye tei to mo.  
9 Amo ná jaane n ni se a mu-de,  

pa se ko taa ywomma ko pa-ne  

ko dwoi sa-ŋona ywoni.  

A bochɔŋɔ, nam pa se sana bam  

taa tole nmo ni-vɔɔro  

de n yeila ne ba taa lura ba tua.  

Bukɔ wom:  

10 Amo maama ye a bɔɔlo wom nyem mo,  

ye o de fera yɔɔre ya wo amo wone.  
11 A bɔɔlo, nam pa se dé nwoŋi  

teo kom wone  

dé vo dé taa wo pwola ne,  

ye dé tiɡi te-balwa jei ned.  
12 Dé laam maa wó ɡwoni teɡa  

                                                           

 d7:11 te-balwa jei ne naa ɡa-punnu telo lwom na ywomma to tetare ne  



dé vo dé zo Vini teeni kare sem wone,  

se dé nii de kwi vɔɔro de punnu na?  

Dé ta wó daare dé nii  

Pomeɡara teeni dem ke punnu na?  

Dáane mo amo wó kwei a tete a pa‑m  

se ko bere a swono.  
13 Mandaraka ɡa-punnu tem lwom  

mo jwoŋi jei sem maama.  

Tio-bia dwi dwi mo tiɡi  

dé diɡa kam ni ne!  

A bɔɔlo, a kwaleme te maama  

a tiŋi a pa nmo,  

se n wane n di te ywoni.  

8 

Bukɔ wom:  

1 Ne n ya ná ye a nabɔ  

wolo na ŋɔɡe a tete nu yele to,  

ye dé ná jeeri daane jei selo maama ne,  

a ya wó mu n ni mo,  

ye nɔɔn-nɔɔno bá ta we  

a ke a chɔɡe.  
2 A ya wó ja‑m se dé tɔɡe daane  

dé vo sɔŋɔ,  

ye dé zo diɡa kalo wone  

a nu na kɔne-ne to.  

A laam wó kwei sa-sona  

de amo Pomeɡara tio-bia nyoa bam  

se n nyɔ n su.  
 

3 O ma kwei o jaɡwia kam o teili a yuu,  



se o daare o ma o jazem dem  

o kukwori-ne.  
4 Jerusalem teo bukwa bam,  

du-na duuri we  

abam bá ɡiɡili debam yia  

de dé swono kom.  

Nam pa-na debam chwoŋa  

se dé toŋe dé fera mo.  

Kweelim taane  

Jerusalem teo bukwa bam:  

5 Busankana kɔ mo tento  

o zeɡe kaɡoa seeni o beene,  

ye o sale o bɔɔlo wom yera ne?  

Bukɔ wom:e  

Kaliɡwoŋo tio kom kuri ne,  

mo a pepaɡe‑m se n zaŋe.  

Ko ye dáane mo n nu déem jaane n puɡa.  

Jei sento ne mo o ta viriɡi n puɡa  

ye o lo‑m.  
 

6 Pa se amo yerane taa tiɡi  

n bochɔŋɔ ne,  

se ko taa ye ne a ye zɔŋɔ mo n ba ne,  

naa baŋa mo n jeŋa ne to.  

Kokuri swono vɔɔre ko tui  

nɔɔna baŋa mo,  

ne toone na ke tei to.  

Fera de maa zi nɔɔna  

ne yibeela na li-ba tei to.  

Ko ta nye de min-vo-fɔrɔ kolo  

na yɔɔre ko zwɛ wonnu to mo.  
7 Na-fɔrɔ ná daɡa tei maama de,  

ko ware ko dwei swono mini dem.  

Buɡa ná maŋe ka su ka wɛɛle tei de,  

ka ware ka zɔre swono pa ko jei.  

Nɔɔno ná maŋe o ve o sɔŋɔ jejeɡero maama  

se o wane o yeiɡi swono,  

nɔɔn-nɔɔno bá jwoŋi-te o tei ne.  

Bukɔ wom nabwa:  

8 Dé jeɡe dé nakɔ balaŋa,  

o ta na wo yi se o maɡe yela.  

Ne nɔɔno ná tu o we o laɡe‑o  

se o di o ke kaane,  

dé laam wó ke tɛ mo?  
9 O ya ná ye kabira,  

dé wó kwei lu-nyenno mo  

dé ma dé lɔ dé daŋe o baŋa ne.  

O nam ya ná ye diɡa ni bworo,  

dé wó kwei Sedare da-ŋonno mo  

dé ma dé kwoli o yera se ya kwɛ.  

Bukɔ wom:  

10 Amo seene a ye kabira mo.  

A yela yam nam nye de  

di-dedwaaro na zeɡe choraam to mo.  

Konto ŋwaane mo a kikia laam su  

a bɔɔlo wom yi.  
11 Solomon déem jeɡe Vini teeni ɡaare Baal-hamon ne.  

O ma kwei-de o jene o pa nɔɔna  



se ba dedoa dedoa yeini ba taa pa‑o  

lu-nyenno sabu-dala moro  

de tio-bia bam ŋwaane.  
12 Ko nam ná ye amo tete Vini teeni ɡaare dem,  

de ye amo nyem mo  

se a taa nii de baŋa ne.  

Ko ná ye sabu-dala moro kom,  

ko ye nmo Pɛ Solomon nyem mo.  

Balo na nii de tio-bia baŋa ne to,  

ba de wó jwoŋi sabu-dala bia yalei mo.  

Nɔn-doŋo kom:  

13 Nmo wolo na kare n beeri  

ɡaare dem wone  

ye n yuudwonna wo n tei ne  

ba cheiɡi nmo kwora to,  

pa se amo de ni n kwora!  

Bukɔ wom:  

14 Amo bɔɔlo, ke lela n ba amo tei!  

Duri nenɛɛne feira naa woŋ-pɔla mo na duri lela tei  

se ka vo ka yi peero telo na su de talwoŋ-ywoŋa to.  



 

 

 

 

 

Izaya  

Tɔnɔ  



Wɛ Sampwora  

Izaya Tɔnɔ  

Wɛ Sampwori Twanno tem  

Ko na zeɡe Izaya tɔnɔ kom ne se ko vo ko yi Wɛ Tɔn-dwoŋo kom na kweeli mɛ to, twanno tem 

konto kwei Wɛ sampwori sem na jeɡe kwori selo dwi dwi se ba pa nɔɔna to mo te bere debam. 

Wɛ déem yeini o ŋɔɔne de o sampwori sem mo ye o pa-ba o ni se ba de kwei-de ba pa o nɔɔna 

abam. Sampwori sem sedaara jaane Wɛ ni ba vo ba pa Isarele teo tiina mo, ye badwonna de ja o 

ni ba vo ba pa Judah teo tiina. Maŋa kadwoŋi ne, Wɛ ná le o bere-ba kolo na wó ke jwa seeni, ba 

de yeini ba ta konto mo de nɔɔna bam. Wɛ Sampwori sem déem yɔɔre ba tɛ Wɛ kwora kam mo, 

ka ya ná ywomma puɡa ne, naa ka ná ba ywomma de. Kokuri to, konto mo ye wo-chɛɔ ko pa-ba.  

Izaya Tɔnɔ  

Izaya déem jaane Wɛ kwora o vo o pa Judah teo tiina mo. O ma kaane nɔɔna bam se ba pipiri ba 

yaɡe ba wɛleera yam kikia se Wɛ daa yé waare-ba. Nii Popɔre 1-39. O ta ŋɔɔne se ko vo maŋa 

kalo nɔɔna bam na wó vo sa-teo yiɡa yiɡa Babilon ne to seeni, ye o pwooli o pa-ba we, teena ta 

wora ya pa-ba jwa seeni ŋwaane. Nii Popɔre 40-66. O pɛ ba lɔre we, Wɛ bá swei ba swia de o na 

ɡwoni ni se o tiŋi Pa-dooro o pa-ba to. Wonto mo wó taa ye Wɛ Dam Tu wom na di o paare se ko 

taa vei wuu to. Nyenyero dedɛ nam mo bere we Wɛ Dam Tu wom laɡe o ji Wɛ Tontoŋeno mo. 

Kotu ta wó yaare o daare o te se o jwoŋi nɔɔna ba wɛleera wone o yaɡe. Nii 52:11-53:12. Yezu 

na bobo o totoŋa yam loɡo baŋa ne to, o tete de déem taɡe taane delo na wo Izaya tɔnɔ kom 

61:1-2 ne to mo. Wɛ nam ta ɡwoni ni se o fɔɡe o ke wonnu maama se te ji wo-donno. Nii 

65:17-25.  

1 
1 BAŊA WƐ déem veere wonnu tento na tɛ Judah de Jerusalem taane to o bere Amozi 

bu Izaya mo. Ko nam ye maŋa kalo Yuzia, de Jotam, de Ahaz, de Hezekia na di Judah 

teo paare ba saŋe da-kwaɡa to mo.*  

Baŋa Wɛ vaŋe o nɔɔna bam zwa  

2 Wɛyuu cheiɡi! Teɡa baŋa de cheiɡi!  

BAŊA WƐ na taɡe tei to mo tento:  

“Amo kɔne a bia mo, ye a nii ba baŋa ne.  

Ba nam nwoŋi a kwaɡa ne.  
3 Nabea yei ka tu.  

Bonaɡa de yei ka tu, de ka tu na pae-ka wodiu mɛ to.  

Amo nɔɔna Isarele tiina bam nam yeiri-ne.  

Ba ba ni amo na jeɡe kolo a ke to kuri.”  
 

4 Woo, nii teo konto na swoi wɛleera keim tei!  

Ba ye balo boboŋa na ywori to mo.  

Ba ta ye nɔn-balwaaro dwi mo,  

de bia balo totoŋa na ba tɔɡe chwoŋa to!  

Ba ve BAŊA WƐ wom na ye Isarele dwi dem Wo-pwoŋo Tu wom to mo.  

Ba ma pipiri ba kwaɡa ba ya‑o.  
 

5 Bɛ mo ye á ta yɔɔre á ke zwabania kikia?  

Á ba kɔre se Wɛ waare abam na?  

Abam yuni su de fufwollu mo,  

ye á bochara yam wone de, yazura tera.  
6 Ko na zeɡe á yuni ne se ko taa tu á napera kuri ne to,  

yazura tera á yera yam wone.  

Fufwollu, de kalwanno,  

de ŋɔn-zana yerane mo wora.  

Abam nam ba zare á ŋɔna yam, se á vɔ-ya.  

Á ma á ba ke liri ya wone  

se ya jei ya pa abam.  
 

7 Abam teɡa kam yɔɔre ka tiɡi mo yɔɔ yerane.  

Mini ma zwɛ á teene dem maama.  

Veira mo tu ba zaɡe á kare wodiiru maama nyɔ,  

ye abam zeɡe á nia.  

Sa-teena bam konto ma chɔɡe á teɡa kam maama  



pa se kolokolo wo daare.  
8 Zion teo ye ko yerane mo ko zeɡa,  

ne pwoŋa na chwi ka zeɡa ɡaare ne tei to.  

Ko ta nye de vwei mo na zeɡe ɡaane kara tetare ne.  

Ko maa ye nenɛɛne teo kolo ba na li-ko  

se ba ke jara ba di to.  
9 Paŋwa Tu BAŊA WƐ wom  

ya ná wo daare debam badaara se dé wori,  

debam de ya wó chɔɡe dé ti,  

ne ko déem na ke Sodom teo tiina tei to mo.  

Dé ya ta maa wó ji ne Gomora teo déem na ye tei to.*  
 

10 Nam cheiɡi-na BAŊA WƐ taane dem,  

abam balo na ba ɡare Sodom teo dedɛɛra bam to.  

Abam balo maa na nye de Gomora tiina bam to,  

cheiɡi-na Wɛ nia yam!  
11 BAŊA WƐ taɡe o we:  

“Abam na yeini á ja vara kɔɡɔ kɔɡɔ  

á ke kaanem dedɛ tei to,  

á boŋe we amo yiɡa wo ya wone mo na?  

Amo yera chɛ mo de abam na kwei pi-bale,  

de na-paala lara,  

á ma á ke zwɛɛm kaanem á pa-ne tei to.  

Amo yi nam wo su  

á na-bale, de pipeili, de bo-bwaalo jana balo  

á na kwei á pa-ne to.*  
12 Á na yeini á tui á ware-ne to,  

wɔ mo pɛ se á kare á kekare amo wara-jei sem ne  

de á vara bam konto?  

13 Daa yé ta‑á jaane pɛɛra á tui ywo se á kwei-ya á pa-ne,  

kokuri ya daa ba jeɡe kuri!  

Talwoŋa kalo á na kwei á zwɛ á pa-ne to  

ye wo-zɔɔne mo amo tei ne.  

Abam na yeini á di kura chan-doŋa ŋwaane,  

naa siu dɛ ŋwaane, naa á kɔɡɔ tiɡisim ŋwaane to,  

amo yera wiiri mo de á na toŋe lwarem á woli da tei to.  
14 A jworo mo yɔɔre ko nwoŋi á chan-doŋa kura yam,  

de wodi-fɔrɔ kura yam.  

A ba veele de-ya mo ne a ɡa zeŋe zele mo to,  

ye a yera chɛ ya ŋwaane.  
15 Abam ná twe á je á jeeri-ne wɛ-lworo baŋa ne,  

amo wó pipiri a kwaɡa mo a ma a ya abam.  

Abam nam ná tiini á ware-ne á dáane tei maama de,  

a bá cheiɡi á wɛ-lworo kom.  

Kokuri to, á je sem maama taare de jana mo.  
16 Nam sane-na á je sem,  

se á daare á fɔɡe á kwɛ á tete.  

Ja-na á totoŋ-lwanno tem  

á vo dáa á daare-ne.  

Yaɡe-na lwarem totoŋa yalo á na jeɡe á ke to,  
17 se á laam zamese lanyerane keim!  

Beeri-na se cheɡa kam taa toŋa,  

se á daare á che balo na bɛɛse ba dwonna to.  

Ta pa-na se botara na ba bora,  

ye á ŋɔɔne á pa kadeina de.”*  
 

18 BAŊA WƐ na taɡe tei to mo tento:  

“Ba-na se dé bwɛ wonnu daane.  

Abam wɛleera yam ná maŋe ya pa se á biini tei maama de,  

amo wó saare ya diɡiru tem,  

se á ta‑á jeɡe wo-pwoŋo fase.  

Kolo na biini abam to ná tiini ko seene chwɛ-chwɛ mo de,  

amo wó pa se á ŋwea kam peere cha,  

ne lɔŋɔ na ye tei to.*  
19 Abam wo ná dɛa, pa se á jeɡe ni-sɛɛm á pa-ne,  

mo á wó di teɡa kam wo-laaro tem á su.  
20 Abam nam ná ve, pa se á nwoŋi amo kwaɡa ne,  

á dona mo wó ɡo abam jara wone.”  

BAŊA WƐ tete ni taane mo konto o taɡa o tiŋi.  
 

21 Nii mo! Teo konto déem jeɡe amo cheɡa.  

Leile, ko laam nam yaɡe-ne mo ne ka-tola tei!  

Teo kom déem su de cheɡa mo,  

ye nɔn-ŋona de ya zoore ko wone.  

Nɔn-ɡora laam nam mo wora.  
22 Abam déem jeɡe lam ne lu-nyenno mo.  

Á laam nam jiɡi wo-yɔɔro.  

Boboa ne to, á déem ye sa-ŋona mo.  

Na laam nam mo ɡwaane ba wone.  
23 Abam nakwa bam ye paweero mo,  

ye ba me de ŋweena.  

Ba maama swoi kalipera kikia mo,  

ye ba duri ba tɔɡe pɛɛra kwaɡa.  

Ba yeini ba kweele cheɡa botara tei ne.  

Ba nam ba di taane ba bore ba pae kadeina.  
 

24 Konto ŋwaane mo Paŋwa Tu BAŊA WƐ wom  

na ye Isarele tiina Dam Tu wom to taɡe jase o we:  

“Amo bane wó zaŋe abam balo na jiɡi a dona to baŋa ne,  

se á daa yé ja cham á ba á pa-ne.  
25 Amo wó pa ko chɛ abam yera ne,  

se a wane a le á yera diɡiru tem maama,  

ne luru na kwɛ lu-nyenno se o le te diɡiru tei to.  
26 A maa wó pa abam dedɛɛra de yi-pore-nyena  

se ba taa nii á baŋa ne lanyerane,  

ne ko déem na ye tei faŋa kam ne to.  

Konto kwaɡa ne nɔɔna laam wó bwoŋi abam yere we,  

‘Teo kolo na tɔɡe cheɡa yerane to’,  

de ‘Teo kolo na ke ba cheɡa de Wɛ to.’ ”  
 

27 BAŊA WƐ wó da o cheɡa kam ŋwaane  

o jwoŋi Jerusalem tiina bam o yaɡe.  

Balo na pipiri ba jwoori o tei to wó na verem.  
28 Ko nam ná ye wɛleere keira,  

de balo na ve BAŊA WƐ to maama,  

o wó meere-ba mo pa se ba jei.  
 

29 Chaveera wó ja abam,  

de á na kwei á teena á daŋe tanɡwana baŋa ne,  

ye á daare á zuli jwona liri-mwa tiina kara wone to.  
30 Abam wó ji ne tei-zɔŋɔ kolo vɔɔro na kwaare to,  

de ɡaare delo na ɡɛ na se ba ma ba yaɡe-de to mo.  
31 Dedɛɛra wó ji ne lɔŋɔ mo tei,  

ye ba totoŋ-balwaaro de ji ne min-cheŋo de zwɛ-ko,  

Nɔɔna bam tete de ba kikia maama maa wó chɔɡe lela  

ne mini na zwɛ wonnu tei to.  

Nɔɔn-nɔɔno bá wane o jwoŋi-ba o yaɡe.  

2 

Baŋa Wɛ nenɔŋa wó bere jaja  



1 BAŊA WƐ déem na le wonnu telo na tɛ Judah de Jerusalem taane o bere Amozi bu 

Izaya to mo tento:  
2 Maŋa wó ba ye BAŊA WƐ diɡa kam na zeɡe peo kolo yuu ne to na yere ko dwoni 

loɡo baŋa jei maama. Ko wó taa zeɡe wɛɛne vili-vili se ko dwoni peero tem maama. 

Dwi maama tiina wó taa nwoŋi ba teene dem ne ba twoŋi daane taa ba yɔɔre da.  
3 Dwia yera yera maa wó ba da ye ba ta ba bere daane we,  

“Pa-na se dé vo dé di BAŊA WƐ peo kom yuu  

se dé zuli Jakob Wɛ wom o diɡa kam ne.  

Wonto wó bere debam o chwei sem,  

se debam de wane dé taa tɔɡe-se.”  

Kokuri to, da yam konto ne Wɛ bera yam wó zeɡe Zion ne mo  

ya jaɡe jei maama ne.  

BAŊA WƐ kwora kam maa wó nwoŋi Jerusalem ne  

ka yi nɔɔna maama.  
4 Loɡo baŋa dwi tiina balo maama ná jeɡe daane,  

Wɛ wó fɔɡe-ba o ke daane ye o lwɛ ba jara yam.  

Ba maa wó kwei ba jara-keim se-zɔɔro ba ma lu vaane,  

se ba chichwoa yam de pipiri ya ji lare ya pa-ba.  

Teo daa bá kwaare jara de ko dwoŋi.  

Nɔɔna de daa bá zamese jara keim.*  
 

5 Jakob dwi tiina bam, nam ba-na!  

Pa-na se dé taa vei pwooni delo BAŊA WƐ na tiŋi o pa debam to wone.*  

Baŋa Wɛ dɛ-kamunu kom taane  

6 BAŊA WƐ, nmo yɔɔre n dole n nɔɔna Jakob dwi tiina bam n yaɡe mo.  

Ba yeini ba tɔɡe wɛ-puli seeni liri-mwa tiina kikia,  

ye ba beeri yi-nara ne Filisi tiina bam na ke tei to mo.  

Ba maa me de dwi-ɡɛ tiina de ba chullu tem.  

7 Ba teo kom maama su de lu-nyenno de sabu-seŋa mo.  

Ba jejeɡero tem ware te jeeli te ti.  

Ba teɡa kam ta su de sisein-nɔɔna mo,  

ye ba ware ba sisei-torokooro tem ni se ba ɡa ba ti.  
8 Ba teɡa kam maama su de jwo-yɔɔro mo.  

Ba maa tiiri ba zuli wonnu telo ba tete je sem na ke to.  
9 Nɔɔna ɡwooni ba tete ya yiɡa ne,  

ye ba daare ba vwi ba yibia teɡa ne ba pa-ya.  

Konto ŋwaane, yé kwei ba wɛleera yam n chɛ-ba.  
 

10 Nam véi-na peero tem ɡuɡworru ne,  

se á seiɡi teɡa kam wone.  

Kokuri to, BAŊA WƐ ban-zɔŋɔ kom jeɡe foone mo  

ye o nenɔŋ-fɔrɔ kom de tiini ko nye.*  
11 Dɛ dem konto ná yia,  

nabiina balo na ɡwooni ba dwonna to wó to teɡa ne.  

Balo na bere ba tete kamunim to de wó jwoori ba ba teɡa.  

BAŊA WƐ yere dem yerane mo wó zaŋe wɛɛne.  
 

12 Paŋwa Tu BAŊA WƐ le dɛ mo o tiŋi dáa ne,  

se o waare balo na jeɡe fia ye ba bere we ba fuŋi to.  

Dɛ dem konto ne banto maama wó to teɡa ne.  
13 O ta wó ɡwoni Lebanon tei-dedwaaro tem,  

de tei-zwanno tem na wo Basan laŋa kam ne to o de teɡa ne.  
14 O maa wó pa pe-dedwaaro tem  

de zwonnu telo na wo wɛɛne to jwoori teɡa,  
15 ye di-dedwaaro dwi maama  

de teo kabiri-lilirru dwi maama de to teɡa ne.  
16 Ko ta ná ye nabwooru telo na beeri pipiu ŋwaane to,  

de telo dwi na lana to,  

te maama de wó chɔɡe dɛ dem konto ne.  
17 Nabiina kamunim kikia maama wó ti mo  

pa se ba fia kam ji kafɛ.  

BAŊA WƐ yere dem yerane mo wó zaŋe wɛɛne.  
18 Jwona yam nam laɡe ya pɔpɔ ya jei mo.  

 

19 Nɔɔna wó duri mo ba vo ba seiɡi peero ɡuɡworru wone,  

dedaane teɡa kuri bɔɔna wone,  

maŋa kalo BAŊA WƐ na wó zaŋe o fuɡi-ba to.  

Kokuri to BAŊA WƐ jeɡe foone o pa-ba,  

ye o nenɔŋ-fɔrɔ kom de tiini ko nye mo.*  
20 Dɛ dem konto nam ná yia, nɔɔna wó kwei ba jwona  

yalo ba na mɛ sabu-seŋa de lu-nyenno ba mɔ se ba taa zuli to mo  

ba dole ba yaɡe,  

se twarro de jenjwaano taa kare te kekare ya baŋa ne.  
21 Ba laam wó vo ba seiɡi ba tete peero bɔɔna wone,  

de ɡuɡworru wone,  

se ba wane ba lu BAŊA WƐ ban-zɔŋɔ de o nenɔŋ-fɔrɔ kom.  

Konto wó ke maŋa kalo BAŊA WƐ na wó zaŋe o fuɡi nabiina to mo.  
 

22 Yé ta‑á jeɡe-na nabiina cheɡa.  

Ba yɔɔre ba bwona mo laɡe-laɡe ne siu tei.  

Dam dɔ mo ba jeɡa se á sale ba yera ne?  

3 

Lɛɛro wó ba Judah tiina baŋa  

1 Nii-na ywo!  

Yuu-tu BAŊA WƐ wom na ye Paŋwa to ti o yiɡa mo  

se o le Jerusalem tiina bam de Judah tiina bam  

ya na teeɡe wonnu telo maama baŋa ne to.  

Ko maa ye ba wodiiru de ba na bam mo konto.  
2 O ta wó le ba bembɛ sem, de ba jar-keira bam,  

de ba dedɛɛra bam, de ba sampwori sem de.  

O maa wó le vora bam, de nakwa bam ba wone.  
3 O daa ta wó le ba jar-keira yiɡa tiina, de ba nɔn-yerro tem,  

de ba swa tiina bam, de ba ɡwaro tem, de ba liri-mwa tiina bam de.  

Baŋa Wɛ maa we:  

4 “A laɡe a kuri busɔ-nyena mo se ba taa ye teo kom dedɛɛra,  

se ba kwei boboŋ-yɔɔro ba taa maa nii teo kom.  
5 Nɔɔna wó da ko ŋwaane se ba taa bɛɛse daane mo.  

Baaro wó nwoŋi o dwoŋi kwaɡa ne,  

ye fara de nwoŋi da-kwaɡa ne.  

Bia daa bá taa neɡe nɔn-kwe.  

Nɔn-yɔɔro de maa wó dwoni de nɔn-yum.  
6 Kanto maŋa ne nɔɔno wó vo o kwo sɔŋɔ  

o kuri o dwi nɔɔno dedoa ye o ta ded‑o o we,  

‘Nmo na jeɡe ɡɔrɔ n zoore to ŋwaane,  

ta‑n ye dé yiɡa tu se n le debam lɛɛro tento wone.’  
7 Konto tu de maa wó leiri o ta jaja we,  

‘Amo bá wane abam a jwoŋi a yaɡe.  

A ba jeɡe wodiu, naa ɡwaaro a sɔŋɔ ne.  

Konto ŋwaane, yé le-ne-na se a ji nɔɔna bam yiɡa tu.’ ”  
 

8 Nii-na! Jerusalem teo kom yɔɔre ko titiriɡi mo se ko to!  

Judah kateiri dem maama wora de toe mo!  

Ba ni taane de ba kikia maama ba tɔɡe BAŊA WƐ boboŋa.  

Ba maa mae ba kwaɡa ba ya wonto de o paare dem.  
9 Ba yibia maama bere we ba ba laɡe BAŊA WƐ ni taane.  

Ba maa yɔɔre ba ke wɛleera jaja,  

ne Sodom tiina déem na ke tei to.  

Lɛɛro mo wó yi-ba!  



Ko maa wó zeɡe ba tete yera ne.  
 

10 Ko nam ná ye balo na zeɡe de cheɡa to,  

ta de-ba we, wonnu wó tɔɡe chwoŋa te pa-ba.  

Ba wó na ba totoŋa yam nyɔɔre.  
11 Lɛɛro taa wo puseŋ-nyena bam baŋa ne!  

Cham mo laɡe de yi-ba!  

Ba laɡe ba na ba totoŋ-balwaaro tem ŋweero mo.  
 

12 Busɔ-nyena mo jeɡe a nɔɔna bam ba bɛɛsa.  

Kaana de maa jeɡe-ba ba nia.  

Amo nɔɔna bam, á yiɡa tiina bam mo jaane abam ba ywori.  

Ba maa pae se á tusi chwoŋa kam.  
 

13 BAŊA WƐ tete nam mo tu se o saŋe nɔɔna bam.  

O jeɡe taane mo de-ba.  
14 BAŊA WƐ laɡe o di o nɔɔna nakwa bam,  

de ba dedɛɛra bam taane, ye o ta de-ba we:  

“Abam mo jaane amo Vini teeni kara kam á chɔɡe.  

Á ta daare á vere wonnu nabwona tei ne  

á ja á zo á tete sam wone á tiŋi da.  
15 Wɔ mo pɛ abam chwoŋa  

se á ta‑á yɔɔre á peene a nɔɔna bam?  

Á ta maa jeɡe yiniɡa tiina jana á nyɔa.”  

Paŋwa Tu BAŊA WƐ mo taɡe konto.  
 

16 BAŊA WƐ ta ma ta o we:  

“Jerusalema teo kaana bam tiini ba bere ba tete mo.  

Ba maa kare ba via,  

ye ba ba nii ba nae nɔɔn-nɔɔno.  

Ba maa jeɡe ba yia ba soɡe baara se ba da ba kwaɡa.  

Ba maa na vei to, ba jeɡe ba kura mo ba dole ba bere nɔɔna.  

Ba maa kare ba vei ye ba na-jullu tem dɔne de sɔɔ.  
17 Konto ŋwaane, a nam wó pa se ŋɔn-daala jeini ba yuni tem ne,  

ye a daare-ba a zeɡe de kuri-nɔrɔ yerane.”  
18 Maŋa kam konto ná yia, Baŋa Wɛ wó le Jerusalem kaana bam yera zela yalo na 

pae-ba lam to, se o daare-ba o zeɡe kafɛ. Ko maa ye ba na-jullu tem, de ba zambila 

yam, de ba yum lu-nyenno tem, 19 de ba zwa-kwana yam, de ba je bɛ sem, de ba 

ɡare-fefale selo na kwoli ba yibia to. 20 O ta wó le ba yu-kwale sem, de ba ban-jullu 

tem, de ba vovwe sem, de ba talwoŋ-ywei sem, de ba swa-ɡunɡwollu tem, 21 de ba 

jafola yam, de ba momwa kwana yam. 22 Ko nam ta ná ye ba ɡare-nyenno, de ba 

ɡare-dedwaaro, de ba ɡare-danno tem, de ba tampɔro tem, 23 de ba niiru tem, de ba 

ɡare-fefale sem, de ba yuu ɡare-yia yam, de ba ɡare-woru tem, Wɛ wó le wonnu tento 

maama mo kaana bam tei ne.  
24 Ba wó taa teene se lwom na ywona to mo zaŋe,  

ye ba yera lwom nam mo wó chɛ nɔɔna momwa ne.  

Ba ya ná teene teiŋa vovwe,  

ba wó na ŋone yerane mo.  

Ba ya ná teene se ba yu-ywei taa lana,  

ba yuni tem wó fe te daare yu-kapwooru mo.  

Ba ya ná boŋe se ba zo ɡare-nyenno,  

ba wó zo ɡare-nyenyaaro mo.  

Ba lam dem wó leiri de ji wo-yɔɔro tento dwoŋi mo.  
25 Á teo kom baara bam wó te jara-keim baŋa ne mo.  

Á bembɛ sem de wó tɔɡe jara baŋa ne mo ba te.  
26 Jerusalem teo manchwo-peo kom tete wó taa keeri mo ɡa ŋɔɔ,  

teo kom na yɔɔre ko chɔɡe ye nɔɔna daa tera ko wone to ŋwaane.  

Ko maa wó taa nye de kaane na jei teɡa ne bwori  

ye o wo yɔɔre ko chɔɡe to.  

4 
1 Maŋa kam konto nam ná yia,  



kaana barepɛ mo laɡe ba to  

ba ɡoreɡe baaro dedoa,  

ye ba ta ded‑o we,  

“Dé wó taa jeɡe dé tete ni-wodiu,  

ye dé daare dé beeri dé tete yera ɡwaaro.  

Nam sɛ se dé kwei n yere dé ke dé yera ne,  

se ba taa mae-de ba bwoi debam,  

se ba yé ke debam chaveera we dé wo zo banna ŋwaane.”  

Baŋa Wɛ wó kwɛ teo kom  

2 Maŋa kam konto ne BAŊA WƐ wó pa se teɡa kam teeni de ɡaaro dwi maama puli 

dedɛ se ka lam de ka nenɔŋa tiini ko ɡaale. Teɡa kam wó ke wodiiru dedɛ ka pa 

Isarele tiina balo ta na daare to, se ba taa jeɡe wopwolo de teera ka ŋwaane. 3 Ba wó 

taa bwoi Zion teo tiina ta na daare ye ba wo Jerusalem ne to we, “Wose tiina.” Banto 

yera mo popone ya tiŋi we, ba wó wori chɔɡem dem baŋa ne. 4 Kokuri to Baŋa Wɛ mo 

laɡe o zare Zion kaana bam diɡiru tem o yaɡe. O laɡe o toŋe waarem ba wone ne mini 

mo tei, o ma o zare jana balo na taare Jerusalem teo kom to. 5 BAŊA WƐ laam maa wó 

pa woro ba ko kwoli Zion peo kom de nɔn-kɔɡɔ kolo maama na jeeri da to. Wea ne 

nyoa wó taa nye de kunkwoŋo mo ko kwoli jei sem. Tete ne min-voɡo de maa wó taa 

wora ko nyeena. Ko wó taa ye ne teo kom de ko lam maama wo pwoŋa kuri ne mo.* 
6 Tento maa wó taa kwoli-ba pa se ba na woro wea funyoɡo maŋa ne, ye ba daare ba 

na dalem jei vo-dɛɔ de doa maŋa ne.  

5 

Vini teeni kara kam leiŋa  

1 Amo wó leeni leiŋa a pa a na swoi wolo to,  

ka na bere o Vini teeni kara yera taane to ŋwaane:*  
 

Wolo a na swoi to ya jeɡe o teeni kara mo,  

o na jeiri-ka zwoŋo kolo teɡa na lana to baŋa ne.  
2 O ma va teɡa kam konto maama lanyerane,  

ye o le kandwa yalo na wo ka wone to.  

O ta ma jeiri Vini teeni na lana to ka wone.  

O ma pu vwei se o taa maa yere-ka.  

O ta ma lu ɡwoŋo se ba taa ŋoke Vini tio-bia nyoa ko wone.  

O laam maa jei o cheiɡa se tio-bia bam be wo-ŋona.  

De ko de, ba jiɡi wo-kanywaano mo.  
 

3 “Abam balo nam na zoore Jerusalem teo  

de Judah kateiri dem maama ne to,  

Zo-na amo de a kara kam tetare á bore bora.  
4 Bɛ mo a ya daa wó ke de a kara kam  

se ka ke lanyerane, ye a wo ke?  

A nam ya na beeri wo-ŋona to,  

bɛŋwaane mo a kara kam leiɡi wo-kanywaano yerane?  
5 Nam nii a na boŋe se a ke tei  

de a teeni kara kam to.  

A laɡe a le wonnu telo ya na cheɡe-ka to mo,  

se a daare se kara kam chɔɡe.  

A maa wó bwori ka kabira kam a de teɡa ne,  

se vara wane ba zo ka wone ba nɔne teeni dem.  
6 A ta wó pa se ɡaaro yerane jwoŋi kara kam.  

Nɔɔn-nɔɔno bá ɡwoni teeni dem nɛ se o kwɛ-de,  

naa o va teɡa kam.  

Ga-cheiŋo de sabare mo wó su kara kam maama.  

Amo laam maa wó pa kunkwonnu tem ni  

se te yé pa doa ne ka wone.”  
 

7 Paŋwa Tu BAŊA WƐ teeni kara kam  

mo ye Isarele dwi dem.  

Judah dwi tiina bam maa ye ɡaare delo o yi na su to.  



O nam ya na beeri se nɔn-ŋonne taa wora to,  

nɔn-ɡora yerane mo o nɛa.  

O maa na laɡe se cheɡa taa toŋe to,  

chɔɡem mo o nɛa.  

Lɛɛro de waarem taane  

8 Lɛɛro wó yi abam balo na lɔ sam dedɛ  

á woli da-baŋa ne to.  

Á ta ma beeri kare á jwoŋa á daŋe da-baŋa ne.  

Ko ná woli fee, abam daa bá daare jei á tiŋi,  

ye á yerane laam mo wó ta‑á zoore teɡa kam ne.  
9 Amo niɡi Paŋwa Tu BAŊA WƐ na taɡe o we:  

“Abam sɔ-fwaaro tento dedɛ wó ji sɔ-korro mo,  

se nɔɔn-nɔɔno yé taa zoore de wone.  
10 Nɔɔno ná jeiri Vini teeni dedɛ kara kamunu wone,  

tio-bia bam bá lɛɛre sana ba su kunkwolo dedoa.  

Nɔɔno maa ná kwei wo-dwa bwɛ fuɡa o du teɡa kam ne,  

o wó na wodiu bɔŋa dedoa yerane mo ko baŋa ne.”  
 

11 Lɛɛro wó yi balo na yeini ba zaŋe tetete  

ba yɔɔre ba wowole ba beeri sana jei to.  

Ba maa maŋe sana nyɔɔm ne taa se ko yi tete-koro maŋa,  

ye sana bam jwoŋi ba boboŋa maama.  
12 Ba ná jeɡe kuri ba di, ba jeɡe kwanno mo ba maɡa.  

Ba ta maa jeɡe senseŋa, de wui ba ke sɔɔ,  

ye ba nyɔ sana.  

Se ko ná ye BAŊA WƐ, ba yiɡa tera de o na jeɡe totoŋa yalo  

o ke ba tetare ne to.  

BAŊA WƐ jeŋa totoŋa yam ba sae ba yera kɔtaa!  
13 Mo kokuri ba laɡe ba kale Wɛ nɔɔna bam  

ba ja vo sa-teo yiɡa yiɡa,  

ba na ba ni o taane kuri to ŋwaane.  



Kana wó ɡo ba teo nɔn-yum tem mo,  

ye na-nyɔm de ja ba nɔn-kɔɡɔ kom maama.  
14 Konto ŋwaane mo churu ke ko fera ko ke daane,  

pa se ko yale ko tete ko ke da,  

se ko li nɔɔna bam maama.  

Toone wó ja teo kom dedɛɛra, de nabwona,  

de sa-nyɔra balo na ke sɔɔ bɔɡe-bɔɡe to.  
15 Nɔɔna bam wó ba teɡa ne mo.  

Boyere-nyena de wó di ba chaveera.  
16 Paŋwa Tu BAŊA WƐ yere dem mo wó zaŋe wɛɛne,  

o cheɡa borem dem na wó bere jaja to ŋwaane.  

Wo-pwoŋo Tu BAŊA WƐ wó tɔɡe o cheɡa kam baŋa ne mo  

se o bere we o seene o ye wose.  
17 Pei laam maa wó taa kare se di wodiu teo kom wone,  

ne ko ye se tete pwola mo to.  

Veirab de wó ba ba zeɡe naduna bam di-dwonnu wone  

ba taa di ba sui.  
 

18 Lɛɛro wó yi balo na me de ba wɛleera yam  

ye ba ware-ya ba yaɡe to.  

Ba maa jaane-ya ba vei jei maama,  

nenɛɛne nɔɔno na vaŋe toroko de ŋone tei to.  
19 Ba ta maa tɛ ba we, “BAŊA WƐ nam ke lela  

o toŋe kolo o na we o wó ke to,  

se dé yɔɔre dé na.  

O boboŋa na jaane se o ke kolo to  

o nam jeɡe se o seene o ke mo  

se dé lɔre ko ni ne.  

Kokuri to, o bere we o ye Wo-pwoŋo Tu wom  

na zeini o nɔɔna Isarele tiina to mo.”  

20 Lɛɛro wó yi balo na pipiri lwarem se de taa ye wo-laao,  

ye ba daare ba kwei wo-laaro pa te ye lwarem to.  

Banto dwi yeini ba kwei lim mo ba ma ji pwooni,  

ye ba daare ba pa pwooni dem ji lim.  

Ba ta maa pae se wo-chɛɛro ye telo na sona to,  

ye wo-sonno jwoori te ye wo-chɛɛro.  
 

21 Lɛɛro wó yi balo na boŋe ba tete ne we  

banto swa mo dwoi nɔɔna maama to.  

Banto pae se ba tete swa mo jeɡe-ba ya ɡana.*  
 

22 Lɛɛro wó yi balo na ye bembɛ sa-nyɔre baŋa ne,  

ye ba tiini ba yei sana keim ba dwoi nɔɔna maama to.  
23 Taane dim baŋa ne ba swoi se ba taa jwoŋi dim mo  

ye ba yaɡe balo na ɡɛ bora to pa ba viiri zɛɛra.  

Ba ta ma da ko ŋwaane ba vane nɔn-ŋona ba bora.  
24 Konto ŋwaane, banto kuɡu jei mo wó ŋɔɔle,  

ne mini na di ɡa-korro kula  

pa se te jei lela tei to.  

Ba punnu tem de wó jaɡe te jei,  

ne vio na yeini ko jaɡe fwoɡo tei to.  

Kokuri to, ba ve Paŋwa Tu BAŊA WƐ wom  

na ye Isarele dwi dem Wo-pwoŋo Tu to nia yam mo.  

Ba ta ma nii o taane dem ba ɡwooni.  
25 Konto nam mo pɛ se BAŊA WƐ bane tiini de fuli de o nɔɔna bam.  

O yɔɔre o zeiŋi o jeŋa mo se o maɡe-ba o de teɡa ne.  

Peero tem wó ziziŋi,  

ye twa de faare teo kom chwei yuu ne, ne weero tei to.  
 

De konto maama de nam, Baŋa Wɛ bane dem ta bá zuri.  

O ta wó twe o jeŋa kam mo se o waare-ba.  
 

26 BAŊA WƐ wó zeiŋi tuta mo  

se o pa dwi-ɡɛ tiina balo na wo yiɡa yiɡa to  

zaŋe ba ba ba kwaare jara de o nɔɔna bam.  

O ma fwooli o bwoŋi-ba se ba ba.  

Nii ba na ke lela ba wuuri tei ba beene!*  
27 Ba nɔɔna bam wolowolo ba buɡa.  

Ba nam ba tiri ba toe teɡa ne.  

Dɔɔne ba tui ba wolowolo yibia ne.  

Ba wolowolo kila wo bwoli o teiŋa ne.  

Ba natera yam de nam wo bwoli ba nɛ sem ne.  
28 Ba che-tɛɛra yam nia yɔɔre ya di mo bileim-bileim.  

Ba tɛ sem tete de ma saŋe se ti se se ta.  

Ba sisein-nɔɔna bam napɔɔna dana  

ne kandwa na ye tei to mo.  

Ba torokooro tem nɛ de ye ne vo-kekara na ye tei to mo.  
29 Ba tiɡuri-kaasa nye ne nywoŋo na laare tei to mo.  

Ba maa yɔɔre ba laare ne nywon-pɔle na ŋuuri tei to.  

Ba suuri mo ye ba toe ba ɡoreɡe ba nɔna yam.  

Ba nam na jeɡe-ya ba maa kɛ to,  

nɔɔn-nɔɔno tera se kotu jwoŋi-ya o yaɡe.  
30 Maŋa kam konto ná yia  

ye ba suuri balo ba na jaane to baŋa ne,  

ko wó taa nye de naneo kom na wuuri tei to mo.  

Nɔɔno maa ná bare se o nii teɡa kam na ye tei to,  

kotu wó na we lim mo jwoŋi jei sem maama  

ye wo-chechɔɡɔ de ɡaale.  

Kunkwonnu mo wó kwoli pwooni delo na maŋe de wora to,  

pa se de ji lim yerane.  

6 

Wɛ toŋe Izaya  

1 Bene delo wone Pɛ Yuzia na teɡe to, mo a nɛ a Teiru Wɛ wom.* O déem jei paare 

yituŋu kolo na tiini ko ye wɛ-wɛ to yuu ne mo. O ɡare-dedɔrɔ kom nabili maa su Wɛ 

diɡa kam maama. 2 Serafi tiinac déem mo zeɡe o baŋa ne. Ba maama déem jeɡe vɔna 

yaredo yaredo mo. Ba jeɡe vɔna yalei mo ba maa kwoli ba yibia, yalei de maa kwoli 

ba nɛ, ye ba daare yalei ba jeɡe ba jaana. 3 Ba laam maa mɔɔne leiŋa ba bere daane, ye 

ba daare ba sɛ-ka ba we:  

“Paŋwa Tu BAŊA WƐ wom ye wo-pwoŋo tu mo.  

O maa yɔɔre o ye wose ye o dwoŋi tera.  

O nenɔŋ-fɔrɔ kom mo su teɡa baŋa ni maama.”*  
4 Ba kwori sem sɔɔ ma pa se Wɛ diɡa kam ziziŋi ka yi ka kuri na jaane mɛ to, ye nyoa 

yɔɔre ka pe ka wo kom maama.  
5 A na nɛ konto to, mo a taɡe a we, “Lɛɛro yi amo! A teɡe a ti! Kokuri to, a ye wolo ni 

taane na diɡiri to mo. A maa zoore de balo ni taane de na diɡiri to. De ko de, amo ta 

nɛ Pɛ wom na ye Paŋwa Tu BAŊA WƐ to.”  
6 Serafi tiina bam dedoa ma jaane o yi a tei, ye o zei min-chale o déem na mɛ tasɔɔne 

mo o le-de bimbini dem baŋa ne to o ja o ba. 7 O laam ma kwei-de o dwei a ni, ye o ta 

de amo o we, “Nii ywo! Min-chale dento na dwei n ni-vɔɔro to, n tusim dem saare de 

yaɡe, ye n wɛleera yam daa tere n yuu ne.”*  
8 Amo laam ma ni a Teiru wom kwora, o na bwei o we, “Wɔ mo amo wó toŋe se o ja 

debam kwora o vo a nɔɔna bam tei?” Amo de ma leiri a we, “Nii amo da! Toŋe-ne!”  
9 O laam maa we:  

“Véi n ta de nɔɔna banto we:  

‘Abam ná maŋe á cheiɡi tei maama de,  

á bá ni wonnu kuri.  

Abam nam ná kwaane á nii tei maama de,  

á bá lɔre kolokolo.’  
10 Yaɡe nɔɔna bam se ba boboŋa jei,  

ye ba zwa yam de kwareme.  

Nam ta pa se ba yia yam dwei.  

Ko ná dae konto, ba wó ma ba yia ba nii ba na wonnu,  

ba daare ba ni de ba zwa yam,  

ye ba ma ba boboŋa ba lɔre wonnu kuri,  

se ba pipiri ba jwoori amo tei,  

ye ba daare ba na fɔɡem.”*  
11 Amo de ma bwei‑o a we,  

“Amo Teiru, wonnu tento wó taa ke taa  

se te vo te maŋe yei ne mo?”  

O ma leiri-ne o we,  

“Ko jeɡe se ko vo ko yi maŋa kalo ba teene dem na wó ji di-dwonnu  

pa se nɔɔna ware de wone se ba taa zoora to.  

Nɔɔna wó duri ba daare ba sam,  

ye ba teɡa kam maama de wó chɔɡe ka ti.  
12 BAŊA WƐ wó zeili o nɔɔna bam  

o ja vo o yaɡe teo kodwoŋi ne yiɡa yiɡa.  

O ta wó daare ba teɡa kam pa ka taa tiɡi yɔɔ yerane.  
13 Nɔɔna fuɡa maama wone dedoa tete mo ná daare da,  

teɡa kam daa ta wó na chɔɡem mo.  

Ko nam wó taa ye nenɛɛne ba na ɡwoni tei-zɔŋɔ,  

ye ko kuɡu kom ta daare teɡa kam ne tei to mo.  

Kuɡu kom daa wó jwoori ko kwi  

se Isarele dwi dem taa ye wose.”  

7 

Imanuwel memaŋe dem  

1 Jotam bu Ahaz na ye Yuzia naa to déem di Judah teo paare. Maŋa kam konto ne 

mo Siria teo pɛ Rezin, de Isarele teo pɛ Peka na ye Remalia bu to ke daane se ba jeeri 

Jerusalem teo kom de jara. Ba nam wo wane teo kom ba di.*  
2 Kwora ma yi pɛ sɔŋɔ kom tiina we, “Siria tiina sɔɡe ni de Efrayim dwi tiina mo se 

ba ke jara de debam!” Taane dem ma pa se Ahaz de o nɔɔna bam yera yɔɔre ya sae, ne 

vo-fɔrɔ na maɡe teeni ye de zuuli tei to.  
3 BAŊA WƐ laam ma ta de Izaya o we, “Nwoŋi de n bu Sear-Jasubid se á vo á jeeri Pɛ 

Ahaz. Abam wó na‑o na-fera kalo na zoore baŋa seeni chɔɡɔ kom to ni ne, se ko maŋe 

de chwoŋa kam mɛ ba na sɔ ɡwaaro to. 4 Ta ded‑o we:  

Ta‑n yei n tete. Pa n bochare taa tiɡa se n yé ta‑n kɔre foone. Siria teo pɛ Rezin, de o 

nɔɔna bam, dedaane Remalia bu Peka daa ba jeɡe dam. Banto balei nye ne mini na 

dwei de daare da-toora yalei tei to mo. Konto ŋwaane, yé pa se n vɔna pare ba bane 

na zaŋe dede‑m to ŋwaane. 5 Cheɡa ŋwaane, Siria teo pɛ, de Isarele teo pɛ, de Efrayim 

tiina bam ke ni daane se ba ke abam zonne. Ba maa tɛ ba we, 6 ‘Dé wó vo dé li Judah 

teo kom mo dé fuɡi ko nɔɔna bam ye dé daare dé jwoŋi-ko dé taa tei. Dé laam maa wó 

tiŋi Tabeeli bu wom se o ji ba pɛ.’ 7 Yuu-tu BAŊA WƐ nam taɡe tento mo o we:  

‘Cheɡa ŋwaane, ko bá toŋe.  

Ba bá ba ba jwoŋi teo konto ba taa tei!  
8 Kokuri to, Siria ba dana ko dwoi ko te-fɔrɔ Damasika.  

Damasika teo kom de nam ba dana ko dwoi ko pɛ Rezin.  

Se ko ná ye Efrayim tiina bam,  

bena fuseredo-yanu mo daare se ba na chɔɡem,  

ye ba dwi dem jei.  
9 Efrayim tiina bam ba dana ba dwoi ba te-fɔrɔ Samaria.  

Samaria teo kom de nam ba dana ko dwoi Remalia bu Peka.  

Abam ná wo ke á cheɡa de amo,  

á bá wane á fɔɡe á zeɡe de pu-dɛa.’ ”  

10 Izaya na taɡe Wɛ kwora kam konto o bere Pɛ Ahaz to mo BAŊA WƐ daa ta taɡe de 

pɛ wom o we, 11 “Nam lwoori amo wolo na ye n Tu BAŊA WƐ to, se a wó ke 

wo-memaŋe a bere‑m, se n lɔre we a taɡe cheɡa. Amo wó ke wo-memaŋe ne nmo na 

laɡe tei to, ko ná maŋe ko ye teɡa kuri ne naa wɛyuu ne yiɡa yiɡa de.”  
12 Ahaz ma leiri o we, “Aawo, amo bá sɛ se a maŋe BAŊA WƐ a nii.”  
13 Izaya laam ma ta o we, “Cheiɡi-na, abam balo na nwoŋi Pɛ David dwi dem wone 

to. Á yeini á daane Wɛ tontoŋena bam mo. Á laam boŋe se á daane Wɛ wolo amo na 

toŋe a pa‑o to tete mo na? 14 Ko nam na ye tei to, Baŋa Wɛ tete mo laɡe o ke 

wo-memaŋe o bere abam. Nii-na! Busankan-pwola kam wó ba o ja puɡa o lo bakeira. 

O maa wó bwoŋi bu wom yere we ‘Imanuwel’e.* 15 Bu wom ná ke nɔɔno o yi se o taa 

kuri lam ye o ve lwarem, nayel-pepala de tooro yerane mo wó taa wora se o di. 
16 Kokuri to, bu wom ta ná wo yi se o pɔɔre lam de lwarem daane, de pwa balei bam 

nmo zem na kɔre foone de-ba to teene dem jiɡi di-dwonnu. 17 BAŊA WƐ nam laɡe o pa 

ko tiini ko ni nmo, de n nɔɔna bam, de n kwo dwi dem maama mo. Ko zeɡe maŋa kalo 

Efrayim tiina bam na pwɛ ba tete de Judah teo se ko yi zem to, cham dento dwoŋi wo 

yi abam. Asiria teo pɛ mo wó ba á baŋa.”  
18 Maŋa kam konto ná yia, BAŊA WƐ wó fwooli se o pa Ejipti jar-keira nwoŋi ba ba, 

ne nanjwɛ mo nwoŋi Ejipti bu-nwaro tem ne yiɡa yiɡa to. O ta wó bwoŋi Asiria 

jar-keira se ba de ba, ne ba na chiŋi twe ba yaɡe tei to. 19 Banto wó nwoŋi de kɔɡɔ mo 

ba ba ba faare teɡa kam maama. Ba wó vo ba jeini bwol-fwaaro ne, de peero 

ɡuɡworru wone, de mɛ na jeɡe sabare to ne, ko woli de vara pwoli sem ne.  
20 Maŋa kam ná yia, Baŋa Wɛ wó bwoŋi Asiria teo pɛ se o nwoŋi Yuferata buɡa kam 

seeni o ba o chɔɡe abam pa se á di á chaveera, ne o na kwei fana o ma o cheeri á 

yu-ywei maama, ye o fane á twana, se o daare o kwooni á yera koro tem maama tei 

to. 21 Maŋa kam konto ne, valo wae o pɔɔre na-mɔra dedoa de bone delei yerane se o 

taa jeɡa. 22 De ko de, kotu ta wó na nayela dedɛ se o taa di nayel-pepala. Balo ta na 

daare teɡa kam ne to wó di nayel-pepala de tooro mo. 23 Maŋa kam konto ne, mɛ 

maama ba ya na jeiri Vini teeni moro ye de jeelim yi sabu-dala moro to, ɡa-cheiŋo de 

sabare yerane laam mo wó taa nwoŋi da. 24 Nɔɔna laam maa wó taa vei dáane ba 

tɔɔna, ɡa-cheiŋo de sabare na wó jwoŋi jei sem konto maama to ŋwaane. 
25 Nɔɔn-nɔɔno daa bá vo zwonnu tem jei sem ne se o va. Kokuri to, ɡa-cheiŋo de 

sabare yerane mo wó su jei sem maama. Dáane mo ba nam wó kale naane ba yaɡe da 

se de di ɡaao, ye pei de wó taa nɔne jei sem konto ne.  

8 

Baŋa Wɛ wó ma Asiria teo pɛ o toŋe  

1 BAŊA WƐ ma ta de amo o we, “Beeri tɔn-kamunu se n popone botare-bia ko wone se 

nɔɔna taa wae ba ɡara jaja. Popone tento: Mahere-Salal-Hasa-Bazif. 2 Amo nam wó 

bwoŋi Wɛ kaanem tu Yuria, de Jeberekia bu Zekaria, se ba ba ba ji maana tiina 

chekke ba pa-ne.”  
3 Amo déem ma peini de a kaane, ye o ja puɡa o lo bakeira. BAŊA WƐ ma ta de amo o 

we, “Bwoŋi o yere we Mahere-Salal-Hasa-Bazi. 4 Bu wom ta ná wo yi se o taa wae o ni 

o pura o tɛ we, ‘A nu’ naa ‘A kwo’, Asiria pɛ wom wó ba o vere Damasika jejeɡero 

tem, de Samaria wonnu tem maama o ja o viiri.”  
5 BAŊA WƐ daa ta ma ta de amo o we:  
6 “Judah tiina bam yɔɔre ba ve Siloa bu-nɔɡɔ kom na duri mɛmɛ to mo, ye ba sɛ ba 

pa Rezin, de Remalia bu Peka. 7 Konto ŋwaane amo laɡe a bwoŋi Asiria teo pɛ de o 

jar-keira bam maama mo se ba ba ba jeeri abam de jara. Ko wó taa nye ne Yuferata 

buɡa kam na su ka pɛɛle, ye ka ta nwoŋi ka su ka bu-nwaro tem maama, ka ta kɛ ka 

kwoli ka buburi-bɛa yam baŋa maama tei to. 8 Na bam ta wó chuuri ba kɛ ba yi Judah 

laŋa kam ba taɡele jei sem, ye ba daare ba lini teɡa kam de nɔɔna bam maama. 

Imanuwel, Wɛ nam wó kwoli nmo teɡa kam maama, ne zuŋa na yareɡe ka vɔna ka bia 

baŋa ne tei to.”  
 

9 Abam dwi-ɡɛ tiina bam, baɡe-na tiɡuri-kaasa,  

se á wó na chɔɡem!  

Cheiɡi-na, abam teene delo na ye yiɡa yiɡa to.  

Kwei-na á jara zela se á ke jara!  

Á nam wó na chɔɡem!  

Á ná ti yiɡa se á ke jara tei de,  

á ta wó na chɔɡem mo zɔŋ-zɔŋ!  
10 Abam ná jaane boboŋa se á ke tei maama de,  

ya laɡe ya vuɡimi mo.  

Á ná le á boboŋa yam chwei á tiŋi tei de,  

ya bá wane ya zeɡe.*  

Kokuri to, Wɛ wora dé tei neg.  

Kɔre-na Baŋa Wɛ  

11 BAŊA WƐ yɔɔre o tɔɡe o dam dem baŋa ne mo o kaane-ne se a de yé kwei chwoŋa 

kalo nɔɔna banto na tɔɡe da to. O maa we:  
12 “Banto ná jeeli kolo we, ba ke ni se ba baare nɔɔno kwaɡa, abam yé jeeli-ko konto. 

Nam yé ta‑á kɔre-na wonnu telo banto na kɔre to. Yé ta‑á fona-na. 13 Paŋwa Tu BAŊA 

WƐ yerane mo á wó ta‑á nii we o ye wo-pwoŋo tu. Ko maa ye wonto mo á jeɡe se á 

ta‑á kɔre, ye á fona ded‑o. 14 BAŊA WƐ tete wó taa ye dalem jei o pa abam. Ko ná ye 

Isarele dwi tiina di selei semh, o nam wó taa ye kandwɛ delo na cheili pa nɔɔna 

ɡare-de ba chɔɔle ba to teɡa ne to mo. Cheɡa to, o wó taa ye kalanchoɡo mo se o ja 

Jerusalem teo nɔn-bia bam de.* 15 Ba dedɛ mo laɡe ba tiri ba to ba chochoɡe ba tete. 

Ba dona maa wó che-ba de kalanchorro ba ja ba viiri.”  

Ke n teena Baŋa Wɛ wone  

16 Kwei-na nia yalo maama Wɛ na pɛ debam to á ke daane. Fɔɡe á tiŋi o bera yam, ye 

á daare á ke-ya amo tɔɡena bam jeŋa ne. 17 De BAŊA WƐ na jeɡe o tete o seiɡi Jakob 

dwi tiina bam yiɡa ne to de, amo ta wó taa cheiɡi‑o mo, amo teena yam na tiɡi wonto 

baŋa ne to ŋwaane.  

18 Nii-na amo de bia balo BAŊA WƐ na ke amo jeŋa ne to mo tento dé zeɡa. Dé ye 

wo-memaŋe mo dé pa Isarele tiina bam se ba wane ba lɔre kolo Wɛ na laɡe o ke to. 

Paŋwa Tu BAŊA WƐ wom na zoore Zion peo kom yuu ne to nam mo pɛ dé ye konto.*  
19 Nɔɔna nam wó ta de abam se á beeri vora, de yi-nara, de balo na yeini ba seini ba 

voɡo to mo, ye ba we, “Nɔɔna maŋe se ba vo ba wa yam yiɡa ne ba beeri ba yiɡa mo. 

Ba wó bwɛ de twa se ba lɔre kolo ná wó yi balo na ŋwe to.”* 20 Nam kwei-na ba taane 

dem konto á maŋe de Wɛ nia de o bera yam. Ba na taɡe kolo to bere we, cheɡa seene 

ka tere ba taane dem wone. 21 Amo nɔɔna bam wó taa kaare teɡa kam maama wone ba 

beera, se wo-chechɔɡɔ de kana taa jeɡe-ba. Ba bane wó zaŋe ba kana kam ŋwaane. Ba 

maa wó kwoni ba yuni wɛɛne ba lwɛ ba pɛ wom de ba Wɛ demi. 22 Ba ta wó tiiri se ba 

nii teɡa kam jei maama ne, ye ba na cham, de yibiri, de wo-chechɔɡɔ yerane mo. Ba 

laam maa wó vo ba to lim dem wone.  

9 
1 Ko nam na ye tei to, lwia ya na jeɡe nɔɔna balo to wó nwoŋi ba cham dem wone. 

Faŋa kam to, nɔɔna déem jeɡe Zebulun dwi tiina laŋa kam de Nafitali tiina laŋa kam 

ba ɡwoona. Maŋa nam na beene to, Wɛ wó pa jei sem konto na zula lanyerane. Ko 

maa ye jei selo na wo naneo kom seeni to, de jei selo na wo Jɔdan buɡa kam bubɛ 

dedwoŋi dem kwaɡa ne to, de Galili laŋa kam dwi-ɡɛ tiina na zoore mɛ to.  
 

2 Nɔɔna balo déem na beeri lim wone to  

mo pwooni laam yi-ba lanyerane.  

Balo ya na zoore yibiri jei ne ye toone tei-ba to,  

wea laam maa nye ba baŋa ne.*  
3 Nmo Baŋa Wɛ pɛ se teo kom nɔn-bia bam puli dedɛ,  

pa se ba wopwolo kom de puli lanyerane.  

Ba maa jeɡe ywoni ba di nmo yiɡa ne,  

ne vala na jeɡe wopwolo wodiiru zaɡem maŋa ne tei to.  

Ko ta nye de jar-keira na di ywoni,  

de ba na wane ba dona,  

ye ba pɔɔre ba jejeɡero ba pa daane tei to mo.  
4 Kokuri to, n jaane zele-zana yalo ba ya na zeŋe to,  

de da-lwanno telo ya na maɡe-ba to  

n ja n bwori n yaɡe.  

Konto to, n chɔɡe dam delo ba dona na kwei  

ba ma ba bɛɛse-ba to mo,  

ne nmo déem na ke tei n chɔɡe Midian tiina bam dam to.  
5 Ba maa wó kwei ba jara zela yam maama  

ba ma ba tɔre mini.  

Bembɛ natere-koɡela yam,  

de ɡɔrɔ kolo maama na fereme de jana to  

wo ba te chɔɡe zɔŋ-zɔŋ.  
 

6 Ba loɡe bu ba pa debam.  

Ba ma pa debam bakeira.  

Ko nam ye wonto yuu zele mo se o taa tei o nɔɔna.  

Ba maa wó taa jeɡe‑o ba bwoi we:  

Swa Bereno na ye kenkaɡele,  

de Wɛ-kamunu kom,  

de Taa Wuu Tu Kwo wom,  

de Bochare-zuru Tu dedɛɛro wom.*  
7 O na tei o nɔɔna bam tei to  

wó taa fɔɡe ko vei yiɡa mo,  

pa se yazura jaɡe ya yi jei maama.  

O laɡe o jeini Pɛ David paare yituŋu kom baŋa ne mo  

o di David dwi dem paare.*  

O ta wó da cheɡa de nɔn-ŋonne ŋwaane mo  

o ma o fɔɡe o paare dem se de zeɡe de dam,  

ko zeɡe zem se ko taa vei wuu.  

Paŋwa Tu BAŊA WƐ tete nam wó pa se wonnu tento maama ke,  

o na seene yia se te ji cheɡa to ŋwaane.  

Wɛ wó waare Isarele tiina bam  

8 Baŋa Wɛ maŋe o toŋe o kwora  

se o ma o kaane Jakob dwi dem mo.  

Isarele tiina bam wó seene ba na waarem.  
9 Nɔɔna bam maama wó lɔre ko ni ne,  

ko ná maŋe ko ye Efrayim dwi tiina bam,  

de balo maama na zoore Samaria teo ne to.  

Banto yeini ba bere ba tete kamunim  

ye ba ta de nyɔn-maɡe ba we,  
10 “Dé bira yam to teɡa ne.  

Dé nam wó sare kandwa  

dé fɔɡe dé lɔ dé di sem.  

Ba ɡwoni dé kaporro tem de ba de teɡa ne.  

De ko de, dé wó jwoori dé jeiri Sedare teeni mo  

se dento leiri te yuu ne.”  
11 BAŊA WƐ nam laɡe o chiŋi Pɛ Rezin dona bam mo  

se ba jeeri-ba de jara.  

O ta wó pa se Isarele tiina dona bam maama zaŋe  

ba ba ba baŋa ne.  
12 Siria tiina bam wó nwoŋi wɛ-puli seeni  

se Filisi tiina bam de zeɡe wɛ-zoore seeni ba ba.  

Banto maama laam maa wó kaŋe ba nia  

ba li Isarele tiina bam.  
 

13 De Paŋwa Tu BAŊA WƐ nam na pɛ se ko zo ba yera to maama de,  

nɔɔna bam ta wo pipiri se ba jwoori o tei.  



14 Konto ŋwaane, BAŊA WƐ wó chɔɡe Isarele dwi dem maama,  

ne o na ɡwoni ba yuu kom de ba nabili dem dɛ dedwe wone tei to mo.  

Dɛ dedwe wone mo o laɡe o bwori konkwara vɔɔ de sanɡaa.  
15 Ba nakwa de ba nɔn-yum tem mo ye yuu kom.  

Ba sampwori selo na kare ba fɔe vwa to maa ye nabili dem.*  
16 Balo na wo nɔɔna banto yiɡa ne to mo pae ba tusa.  

Ko maa pae se balo ba na jeɡe ba bere chwoŋa to na chɔɡem.  
17 Konto ŋwaane mo Baŋa Wɛ yi ba sui ba nɔn-donno tem kikia.  

O nam ba duri botara bam de kadeina bam de ŋwaŋa.  

Kokuri to, nɔɔna bam maama ve Wɛ chwoŋa tɔɡem mo  

ye ba toŋe puseŋa yerane.  

Ba nia maa yɔɔre ya ŋɔɔne wo-popwanno.  
 

De konto maama de nam, Baŋa Wɛ bane dem ta bá zuri.  

O ta wó twe o jeŋa kam mo se o waare-ba.  
 

18 Nɔɔna bam puseŋa totoŋa yam nye ne mini mo,  

de na jeɡe punnu de sabare de di.  

De ta ma di ɡwe sem bileim-bileim,  

se nyoa yɔɔre ka tiini ka taa zaŋe wɛɛne.  
19 Paŋwa Tu BAŊA WƐ ban-lom dem ŋwaane,  

teɡa kam maama wó di mini mo ye ka zwɛ maama.  

Nɔɔna bam wó ji ne dɛ mo se ba kwei-ba ba ma ba tɔre mini,  

ye nɔɔn-nɔɔno bá ŋwane o pa o dwoŋi.  
20 Jazem seeni de jaɡwia seeni maama  

ba kare ba beeri wodiu mo se ba di.  

Ba nam ta ba di ba sui.  

Ba ma kwaane ba di ba tete dwi dem ya-nɔna.  
21 Manasɛ dwi tiina ke chichuŋu de Efrayim dwi tiina mo,  

ye Efrayim dwi tiina bam de ke chichuŋu de Manasɛ dwi tiina bam.  

Banto balei laam ma ke daane  

ba ke chichuŋu de Judah dwi tiina bam.  
 

De konto maama de nam, Baŋa Wɛ bane dem ta bá zuri.  

O ta wó twe o jeŋa kam mo se o waare-ba.  

10 
1 Lɛɛro wó yi abam balo na chwi vwa nia á tiŋi á pa á nɔɔna to,  

ya na ye se ya pa nɔɔna bam na bɛɛsem to ŋwaane.  
2 Á tɔɡe tento baŋa ne mo á cho nabwona chwoŋa,  

pa se balo na ye yiniɡa tiina a nɔɔna bam wone to  

ware se ba na ba bora.  

Á yeini á ke konto dwoŋi mo á vere kadeina de botara wonnu tem.  
3 Bora borem dɛ dem nam ná yia,  

abam laɡe á ke tetɛ mo?  

Lɛɛro wó zeɡe yiɡa yiɡa ne te ba te to á baŋa ne.  

Abam laam wó duri á vo bera tei mo se ba woli abam?  

Á laɡe á vo á seiɡi á jejeɡero tem yei ne mo?  
4 Abam bá wane á lu cham dem wone.  

Á nam laɡe á tɔɡe de á dwonna bam mo  

á kuni dwoona á dona bam yiɡa ne.  

Ko ná dae konto, á wó to jara yam wone  

á maŋe teɡa ne de twa badwonna bam maama.  
 

De konto maama de nam, Baŋa Wɛ bane dem ta bá zuri.  

O ta wó twe o jeŋa kam mo se o waare abam.  

Wɛ wó waare Asiria tiina  

5 Lɛɛro wó yi Asiria teo kom!  

Ko nam ye da-lɔŋɔ kolo amo na mae a waare nɔɔna  

a ban-zɔŋɔ kom ŋwaane to mo.  

A kwei a dam dem a ke ba jeŋa ne,  



se ba ma-de ba toŋe a waarem dem.  
6 Amo wó toŋe-ba se ba vo ba ke chichuŋu  

de dwi tiina balo na ve Wɛ chwoŋa tɔɡem  

ye ba chuchuɡi a bane to.  

Asiria tiina bam maa wó vere nɔɔna bam konto jejeɡero  

ba ja ba viiri.  

Ba ta wó pa ko yi-ba ne teero mo ba jeɡe ba nɔne to.  
7 Ko nam dae konto mo Asiria pɛ wom ya boŋa.  

Ko dae konto mo o jeɡe o jeela o yuu ne.  

Wonto ya yɔɔre o laɡe se o chɔɡe teene dedɛ mo,  

se o pa de yere saare teɡa baŋa ne.  
8 O maa tɛ o we,  

“A dedɛɛra bam maama jeɡe dam ba dwoi pwa!  
9 Kalino teo de Karekemisi teo ye bedwe mo.  

Hamafa teo de Arapade teo de maa ye bedwe,  

ko ta woli de Samaria teo de Damasika teo kom.  

Debam déem wane de maama dé di.  
10 A ma ja teene delo na kaane jwo-dɛɛra to  

a ke a jeŋa ne.  

Banto jwona yam dana ya dwoi  

yalo na wo Jerusalem ne de Samaria ne to.  
11 Ne a na maŋe a chɔɡe Samaria teo kom de ko jwona tei to,  

mo a ta na wó ke tei de Jerusalem de ko jwona yam.”  
 

12 Baŋa Wɛ nam ná ke o na laɡe tei to Zion peo kom de Jerusalem teo kom yera ne, o 

laam wó waare Asiria teo pɛ wom mo, de o na bere o tete kamunim, ye o ta jeɡe teera 

to. 13 Kokuri to, wonto tɛ o we:  

“Amo tete dam mo pɛ se a ke tento maama.  

A nam ta ke-ko ko tɔɡe a swa de a yi-poro baŋa ne mo.  

A ma ɡɔ teene dem siseina,  

ye a daare a vere ba jejeɡero a jeɡa.  



A maa jeɡe dam ne nabea tei to  

pa se a chɔɡe pwa dam.  
14 A ma pa a jeŋa zo loɡo baŋa teene dem wone  

ne a ɡa tore-ka zuna pwoɡo wone mo tei.  

A ma vere ba jejeɡero tem a ke daane  

ne a yɔɔre a la chechara a pɛ mo tei.  

Zuna bam dedoa tete nam wo pipeiɡi ka vɔna.  

Ka nam wo puri ka ni ka keeri.”  
 

15 Dwooru wó wane o dwoni de wolo na jeɡe‑o o toŋe to na?  

Seo de wó taa jeɡe kuri ko dwoi wolo na zei-ko to na?  

Gwoli ba zeiŋi nabiinu.  

Ko ye nabiinu mo wó zeiŋi ɡwoli.  
16 Asiria teo pɛ na bere o tete kamunim konto to ŋwaane mo  

Yuu-tu BAŊA WƐ wom na ye Paŋwa to  

wó pa jaweo to o bembɛ sem baŋa ne  

se ko di ba yera ko ti.  

Wɛ wó chɔɡe Asiria pɛ wom nenɔŋa kam maama,  

ne o na tɔre mini delo na di bileim-bileim tei to mo.  
17 Baŋa Wɛ wom na pae Isarele tiina pwooni to  

laam wó ji mini mo o pa-ba.  

Ba Wo-pwoŋo Tu Wɛ wom mo wó ji min-voɡo,  

se o zwɛ Asiria pɛ wonnu tem dɛ dedwe wone.  

O laɡe o zwɛ-te ne ba na zwɛ sabare de ɡa-cheiŋo tei to mo.  
18 Ko ná ye pɛ wom ɡoa na lini to,  

naa o te-ywoŋa kam mo,  

te maama wó yɔɔre te na chɔɡem.  

Ko wó taa nye de jaweo na jaane nɔɔno  

ye ko yɔɔre ko di‑o ko ti tei to mo.  
19 Goa wone teeni dem wó mɔ mo de daare fee yerane,  

pa se bu-balaŋa de wó wane de ni o jeeli o ja.  



Isarele tiina wó jwoori ba tete teo  

20 Maŋa kam konto ná yia, balo ta na daare Isarele tiina bam wone to daa bá kwei ba 

teena ba daŋe wolo ya na bɛɛse-ba to baŋa ne. Ba nam wó kwei ba cheɡa de ba teena 

maama mo ba ke Jakobj dwi tiina Wo-pwoŋo Tu BAŊA WƐ wom wone. 21 Jakob dwi 

tiina ta wó daare fee se ba jwoori. Ba badaara maa wó jwoorik Wɛ-kamunu kom tei ne. 
22 Isarele tiina kɔ-fɔrɔ kom seene ko daɡa, ne naneo ni kasolo bia na ye tei to mo. De 

ko de, ba fenfee yerane mo wó jwoori Wɛ tei. Wɛ boboŋa maŋe ya ja ya ti se o 

chɔɡe-ba mo. Chɔɡem dem nam wó tɔɡe o cheɡa bora kam baŋa ne mo chekke. 
23 Paŋwa Tu BAŊA WƐ wó yɔɔre o ke-ba ne o na taɡe tei to o ti, pa se teɡa kam maama 

na chɔɡem mo.*  
24 Konto ŋwaane, Paŋwa Tu BAŊA WƐ nam taɡe tento mo ye o we:  

“Amo nɔɔna balo na zoore Zion ne to, yé ta‑á kɔre-na foone de Asiria tiina bam, de 

ba na jeɡe da-lwanno de ɡwola ba maɡe abam, ne Ejipti tiina bam de déem na ke 

abam tei to. 25 Kokuri to, ko ná ke fee, amo bane delo ya na zaŋe de abam to wó zuri. 

A laam maa wó pa se a bane pipiri de zaŋe banto baŋa ne se a chɔɡe-ba.*  
26 Amo Paŋwa Tu BAŊA WƐ tete nam wó fere Asiria tiina bam se ko zo ba yera, ne a 

déem na ke Midian tiina tei Orebi peo kom teiŋa ne to mo. Amo ta wó waare-ba, ne 

Moses déem na twe o nacheiɡa kam naneo baŋa ne ye a waare Ejipti tiina bam tei to.* 
27 Maŋa kam konto ná yia, amo wó dɔne zele delo banto na kwei ba daŋe á bakale 

baŋa ne to. A ta wó bwori yɔɡese delo na wo á ba ne to. Abam na wó nu á dwoni-de 

to ŋwaane mo de wó bwori.”  
 

28 Á dona bam tu ba li Ayate teo!  

Ba tɔɡe Miɡoron ne mo ba kɛ.  

Ba ma kwei ba zela ba tiŋi Mikimasa ne.  
29 Ba kwei peero yuu chwoŋa mo ba vei ye ba tɛ we,  

“Dé wó vo dé yi Geba teo mo dé peini da.”  

Rama teo nɔɔna bam yera maa sae.  

Sɔɔl teo Gibea tiina de duri mo se ba lu.  
30 Abam Galim teo tiina bam, tiini á ta‑á chwoosa!  

Abam de cheiɡi-na, Layisa teo tiina bam!  

Anatofe teo tiina bam, lwia jeɡe abam!  
31 Mademena teo tiina yɔɔre ba duri mo sae.  

Gebim teo nɔɔna de maa duri ba beeri seiɡim jei.  
32 Dɛ dento ne nɔɔ mo á dona bam yi Nobi teo  

ba maŋe da se ba sii.  

Ba maa yɔɔre ba jeɡe ba jaɡula ba dola  

se ba fuɡi Zion nɔn-bia bam.  

Ba ɡwooni balo na zoore Jerusalem zwoŋo kom yuu ne to mo.  
 

33 Nam nii-na! Yuu-tu BAŊA WƐ wom na ye Paŋwa to  

seene o laɡe o ma o dam-fɔrɔ kom mo  

o ɡwoni tei-kamunnu nɛ sem.  

Tei-zwanno tem mo o laɡe o ɡwoni o de teɡa ne.  

Telo maa na dɔra to de wó ba teɡa.  
34 Goa kalo na tiini ka lini to mo  

o laɡe o kwei dwooru o ma o ɡwoni ka teeni o de teɡa ne.  

Wɛ-kamunu kom mo wó pa se Lebanon teo to teɡa ne.  

11 

Pɛ David dwi dem taane  

1 Jessel dwi dem da-buŋa kalo ta na daare to  

wó jwoori ka ta naɡa.  

Naɡa kalo na wó nwoŋi da to mo wó ke bia.*  

2 BAŊA WƐ Jworo maa wó taa wo kotu baŋa ne.  

Jworo kom wó pa o taa jeɡe swa de yi-poro,  

se o taa wae o bere nɔɔna cheɡa.  

Jworo kom ta wó pa o taa jeɡe dam de yeino,  

se o taa kɔre BAŊA WƐ.  
3 O ywoni maama wó taa wo BAŊA WƐ kɔrɔ kom wone mo.  

O bá kwei o yia na nɛ nɔɔna yibia na ye tei to  

se o ma o di ba taane.  

O ta bá tɔɡe sawea baŋa ne se o bore bora o pa nɔɔna.*  
4 O nam wó tɔɡe nɔn-ŋonne baŋa ne mo  

o di yiniɡa tiina taane.  

O maa wó bore cheɡa bora  

o pa nabwona balo maama na zoore teɡa kam ne to.  

O ni-vio kom maa wó taa jeɡe dam teɡa kam jei maama ne,  

se ko pa puseŋ-nyena na chɔɡem.  
5 Nɔn-ŋonne mo o laɡe o vɔ o teiŋa ne,  

se o zeɡe o cheɡa wone o nii o nɔɔna bam.  
 

6 Wiiram de pipeili wó taa zoore daane.  

Gweera de bebale de maa wó taa tiɡi jeiɡa dedoa ne.  

Na-mɔre de nywon-pɔle wó taa tɔɡe de na-paala mo se ba me daane.  

Bu-balwa maa wó taa jeɡe-se ba nia.  
7 Naane de kaɡo-varan wó zeɡe daane ba di.  

Ba bia bam de maa wó taa tiɡi da-tei ne.  

Nywonnu de wó di ɡa-korro ne nabɛ na di tei to.  
8 Bu-sese wó taa jei kapɛ bɔɔna ni ne ba kwɛɛra.  

Bu-balɛ de wó kwei ba je ba tore anakɔbayi peiɡa jei ne.  

Kolokolo zonne nam bá yi-ba.*  

9 Nɔɔn-nɔɔno daa bá ke o dwoŋi zonne,  

naa o chɔɡe kolokolo  

amo BAŊA WƐ peo kom jei maama ne.  

Kokuri to, teɡa baŋa maama wó su de  

nɔɔna balo na yɔɔre ba me de BAŊA WƐ to,  

ne na na yɔɔre ba su naneo kom wo maama tei to mo.*  
 

10 Maŋa kam konto ná yia, loɡo baŋa dwi maama wó ba Jesse dwi tu wom tei, o yere 

dem na wo wɛ-wɛ to ŋwaane. O maa na zoore mɛ to wó na zula lanyerane.* 11 Maŋa 

kam konto ne, Baŋa Wɛ daa ta wó tɔɡe o dam dem baŋa ne se o ja o nɔɔna balo ta na 

daare ye ba wo teene dedɛ wone to o jwoori sɔŋɔ. Teene dem konto maa ye Asiria, de 

Ejipti, de Paforosi, de Kusi, de Elam, de Babilonia, de Hamafa, de jei selo na wo naneo 

kom ni ne to.  
 

12 Wonto mo laɡe o zeiŋi tuta se teene dem maama na,  

se o daare o la Isarele tiina de Judah tiina  

balo na jaɡe to o ke daane.  

Banto wó zeɡe teɡa baŋa ni maama ne mo ba jwoori.  
13 Efrayim dwi tiina maa wó yaɡe ba kazwe sem,  

se Judah dwi tiina daa yé taa ke dono de-ba.  

Efrayim tiina bam daa bá taa jeɡe kazwe  

ba di de Judah tiina bam.  

Judah tiina bam de nam bá chuli Efrayim tiina bam.  
14 Ba nam wó tɔɡe daane mo ba siseiri ba tu  

Filisi teo na wo wɛ-zoore seeni to.  

Ba maa wó ke daane  

se ba vere nɔɔna balo na zoore wɛ-puli seeni to jejeɡero.  

Ba ta wó wane Edom teo, de Moaba teo se ba taa tei-de,  

ye Amon teo tiina wó ba ba zo banto dam kuri ne.  
15 BAŊA WƐ wó pa se te-kora peini  

Ejipti naneo kom wone.  

O maa wó twe o jeŋa o pa se vo-loŋo zaŋe  

Yuferata buɡa kam baŋa ne.  

Buɡa kam laam wó chɛ ka ji nabare serepɛ,  

se wolo maama ná vei de napera,  

se kotu wane o bɛ-ka.  
16 Chwo-fara wó taa tiɡi ka pae Isarele tiina balo ta na daare  

ye ba zeɡe Asiria teo ne ba jwoori sɔŋɔ to.  

Ko maa wó taa nye de Isarele tiina bam  

déem na nwoŋi Ejipti teo ne ye ko ye tei to mo.  

12 

Seinim lei  

1 Maŋa kam konto ná yia, nmo wó ta we:  

“BAŊA WƐ, amo wó ke nmo lei.  

Kokuri to, n bane ya zaŋe de amo mo.  

De laam nam toa,  

ye n jwoori n ke dam n ke amo kuri ne.  
2 Cheɡa to, Wɛ mo ye wolo na vere-ne o yaɡe to.  

Amo wó ke a wo-dedoa ded‑o mo  

se foone yé taa jeɡe-ne.  

BAŊA WƐ mo ye wolo na pa-ne dam to,  

ye wonto ŋwaane mo a leena.  

O ma bere o tete we o ye amo vereno wom mo.”  
 

3 Abam na wó na verem tei to wó pa á di ywoni dedɛ,  

ne á na mɔɔne na-ŋona vole wone á nyɔ tei to.  
4 Maŋa kam konto ne, abam wó taa tɛ we:  

“Ke-na BAŊA WƐ lei,  



se á daare á tei o yere!  

Pa-na se loɡo baŋa dwi tiina lɔre  

o na toŋe kolo maama to.  

Pa-na se o yere dem tiini de zaŋe wɛɛne.  
5 Leeni á seini-na BAŊA WƐ,  

wo-kenkaɡela yalo o na ke to ŋwaane!  

Pa-na se loɡo baŋa dwi tiina lɔre  

o na toŋe kolo maama to.  
6 Abam Zion teo tiina bam, ta‑á baɡe-na á yaɡa,  

ye á leena de wopwolo.  

Kokuri to, Isarele dwi dem Wo-pwoŋo Tu wom  

mo wo abam tetare ne, ye o tiini o dana.”  

13 

Babilon tiina taane  

1 Wɛ kwora kalo Wɛ na kwei o pa Amozi bu Izaya se ka vo Babilon tiina seeni to mo 

tento:  
2 Zeɡe-na zwoŋo yuu ne á zeiŋi tuta wɛɛne,  

se nɔɔna wane ba na jaja.  

Tɔɔle-na kwora se ka yi-ba,  

se á daare á yeese á jea á pa ba vo ba ke chichuŋu  

de naduna balo na zoore sɔ-fwaaro wone to.  
3 Amo mo bwoŋi babɛ selo a na kuri to  

ye a daare a pa-ba chwoŋa se ba vo  

ba waare balo a bane na zaŋe ba baŋa ne to.  

Babɛ sem nam di ywoni mo a dam dem ŋwaane.  
 

4 Cheiɡi-na, se á wó ni sɔɔ na ke peero jei sem ne.  

Ko nam ye ne kɔ-fɔrɔ mo jeeri daane.  

Cheiɡi-na, se á wó ni loɡo baŋa dwi tiina bam na baɡe tiɡuri-kaasa,  

ye ba maama yɔɔre ba lae ba ke daane.  



Ko nam ye Paŋwa Tu BAŊA WƐ mo lae  

o jar-keira o ke daane se ba nwoŋi jara ŋwaane.  
5 Ba nwoŋi jei na ye yiɡa yiɡa loɡo baŋa ni maama ne to mo  

ye ba ba ba jeeri daane.  

Ba nam ye BAŊA WƐ jara zela mo,  

o na wó tɔɡe ba baŋa  

o chɔɡe teɡa kam ni maama  

o ban-zɔŋɔ kom ŋwaane.  
 

6 Nam ta‑á chwoosi-na á yaɡa,  

kokuri to, BAŊA WƐ dɛ-kamunu kom bwola.  

De ná yia, ko wó taa ye Dam-fɔrɔ Tu Wɛ wom mo pɛ se chɔɡem ba.  
7 Konto ŋwaane nɔɔna maama vɔna wó pare.  

Ba maama wo maa wó leeɡi.  
8 Foone wó ja ba maama  

ye ba yera chɛ yaara ŋwaane.  

Ba yera maa wó taa sae,  

ne kaane wolo na wowole se o lo bu to.  

Ba wó taa nii daane mo, ye ba jaane ba nia.  

Ba yibia maa wó bere jaja we,  

ko tiini ko chɛ ba yera ne.  
 

9 Nii-na, BAŊA WƐ dɛ-kamunu kom beene.  

De nam wó ja lɛɛro mo de ba,  

ye Wɛ ban-lom dem wó tiini de zaŋe de wone.  

Konto maa wó pa se teɡa kam jei maama ji kaɡoa,  

ye wɛleere-keira maama saare ka wone.  
10 Nɔɔna daa bá wane ba na wɛyuu chalechwe sem maama pwooni.  

Wɛ nam ná jeɡe de pula, ko wó taa ye lim mo.  

Chana kam de bá taa nyea de pwooni.*  

11 Amo nam wó pa se lɛɛro yi loɡo baŋa,  

nabiina totoŋ-lwanno ŋwaane.  

A ta wó waare puseŋ-nyena ba wɛleera ŋwaane.  

A maa wó pa se boyere-nyena kamunim dem ti,  

ye a daare a chɔɡe nankɔ-nyena dam dem de.  
12 A waarem dem konto ná ti,  

nabiina fenfee yerane ta wó daare.  

Balo na daare to maa wó taa jeɡe lonne  

ba dwoi sabu-seŋa kalo na lana ye ka nwoŋi Ofiri to.  
13 Amo nam laɡe a pa se wɛyuu kom jei maama taa dɔne mo,  

ye teɡa baŋa jei maama de maa wó taa ziziŋa,  

amo Paŋwa Tu BAŊA WƐ bane na zaŋe to ŋwaane.  

Amo wo wó tiini ko fuli mo dɛ dem konto ne.  
 

14 Nɔɔna maama wó kwaane ba duri se ba lu,  

ne feiri selo tɔɔna na zeili se ba ja to mo,  

naa pei selo na ba jeɡe nayero to.  

Ba maa wó duri se ba jwoori ba tete teo de ba tete sam.  
15 Balo nam na wo nɛ chwoŋa se ba lu to,  

nɔɔna wó ja-ba ba zɔ de se-zɔɔ ba ɡo.  
16 Nɔɔna wó yiɡi ba bu-sese ba de teɡa ne ba ɡo mo  

ye ba zeɡe ba nia.  

Ba ta wó zo ba sam wone ba vere ba wonnu  

ba daare ba zi ba kaana.  
 

17 A laɡe a chuchuɡi Media tiina mo se ba nwoŋi  

ba vo ba jeeri Babilon teo de jara.*  

Banto yiɡa tera de lu-nyenno naa sabu-seŋa.  
18 Ba wó kwei ba chena mo ba tɔ nɔn-donno ba ɡo.  

Ba bá duri bu-sese yibwona,  

ba nam bá duri bu-somwa de ŋwaŋa.  
19 Babilon mo jeɡe nenɔŋa ko dwoi teene maama.  

Babilon tiina bam maa jeɡe fia ba teo kamunu kom ŋwaane.  

Wɛ nam wó chɔɡe-ko mo,  

ne o déem na ke tei o chɔɡe Sodom de Gomora to.*  
20 Nɔɔna daa bá jwoori ba taa zoore teo kom konto wone maŋa de maŋa.  

Arabi tiina bá chwi ba vwoa dáane.  

Nayera de nam bá ja ba vara ba vo da se ba peini ba sii.  
21 Kaɡo-vara yerane mo wó taa kare da ba beera.  

Nywoŋ-kuri maa wó su ba di-dwonnu tem.  

Dáane mo kunkwooru de wó taa zoora,  

ye tɔro de taa kare de faŋe jei maama.  
22 Wiira mo wó zeɡe teo kom dam jei sem ne ba ke sɔɔ,  

Nywoŋ-kuri de maa wó zeɡe ko sɔ-fwaaro tem wone se wei.  

Kokuri to, Babilon teo kom maŋa yi ka ti,  

ye ba daa bá twoŋi dɛ dedwe ko maŋa kam wone.  

14 

Judah tiina wó jwoori ba di ywoni  

1 BAŊA WƐ laɡe o jwoori o duri Jakob dwi dem yibwona mo. O maa wó fɔɡe o kuri 

Isarele tiina bam se ba taa ye o tete nyem. O nam wó ja-ba o jwoori ba tete teo kom 

wone ye o pa ba jeini da. Veira laam maa wó ba ba ɡwaane ba wone, se ba de Jakob 

dwi tiina bam taa ye bedwe. 2 Teene dedɛ nɔɔna mo laɡe ba woli Wɛ nɔɔna bam se ba 

jwoori ba tete teo kom ne. Isarele tiina bam maa ná tu ba jeini BAŊA WƐ teɡa kam ne, 

ba laam wó wane dwi-ɡɛ tiina bam konto ba taa tei, se dwi-ɡɛ tiina bam ji ba kabɛ, 

baara de kaana maama. Konto to, ba laɡe ba di dam balo ya na jaane-ba ba pe to baŋa 

ne mo, se ba taa tei balo ya na jeɡe-ba ba bɛɛse to.  

Babilon teo pɛ taane  

3 Isarele tiina bam, BAŊA WƐ wó seene o pa se á ba á sii de chanɛɛre, de yaara, de 

totoŋ-dɛɛra yalo á dona na fe abam ba de ya wone to. Dɛ dem konto ná yia, 4 abam 

laam wó ta‑á ke Babilon teo pɛ mo á mɔna ye á we:  

Kachɛa kam tete dam ti!  

O daa bá yaare debam!  
5 BAŊA WƐ bwori puseŋ-nyena da-lwanno tem,  

ye o daare o nɔne pwa dam o se teɡa ne.  
6 Ba ya jeɡe ba dam dem konto mo  

ba bɛɛse nɔɔna taa ba ba yaɡa.  

Ba ma kwei ba bane ba fe teene pa se de toe de pa-ba,  

ye ba laam yɔɔre ba jeɡe-ba ba yaare taa.  
7 Teɡa baŋa jei maama laam nɛ bochare-zuru de yazura,  

ye ba maama jeɡe wopwolo lei ba leena.  
8 Lebanon teo Sedare teeni dem tete,  

dedaane tei-ŋonno tedaara tem  

de jeɡe wopwolo mo de kolo na yi nmo to ye ba tɛ ba we:  

“Nmo laam na to n tiɡi teɡa ne tei to ŋwaane,  

nɔɔn-nɔɔno daa bá ba ywo  

se kotu ɡwoni debam o de teɡa ne.”  
 

9 Babilon teo pɛ wom,  

churu yɔɔre ko ti yiɡa mo se ko jeeri‑m.  

Ko ma chiŋi chira dwi maama se ba zaŋe ba jeeri‑m.  

Ko ná ye balo déem na di paare loɡo baŋa teene dem wone to,  

churu ta pɛ se ba zaŋe ba paare yitunnu baŋa ne mo.  
10 Banto maama laam maa wó leiri n taane  

se ba ta dede‑m we,  

“Nmo de laam bwona mo ne debam na ye tei to.  

Nmo de yɔɔre n ye ne debam na ye tei to mo.”  
11 Nmo nenɔŋ-fɔrɔ kom maama laam tu ko ti churu ne mo,  

ye n ya ye wolo ba na maɡe kwanno mo  



ba jeɡe ba tei nmo yere to.  

Nam nii! Kanzwa yerane laam nam mo luluɡi n kuri ne,  

ye kaloro de kwoli n yera yam maama.  
 

12 Nmo ya nye de naŋɔɡɔ na tiini ko nyeene to mo.  

Nam nii nmo laam na zeɡe wɛɛne n to teɡa ne tei!  

Nmo déem mo yiɡi loɡo baŋa teene maama n de teɡa ne,  

ye nmo tete laam to n tiɡi n kwaɡa tetare ne.  
13 Nmo ya ke n boboŋa ne mo n we,  

“Amo wó di wɛɛne mo baŋa baŋa,  

se a zeɡe a paare yituŋu kom wɛ-wɛ,  

wɛyuu chalechwe sem na lɛɛne jei selo ne to.  

A laam maa wó taa jei baŋa seeni peo kom ne yiɡa yiɡa,  

mɛ seeni wa yam na yeini ya jeeri to.  
14 A ta wó di wɛɛne a ɡaale kunkwonnu tem mo,  

se a taa ye ne Yuu-tu Wɛ wom na ye tei to.”  
15 Ko nam na ke tei to, ba jwoori ba dole‑m mo  

ba de ɡwoŋ-chanluŋu wone.  

Nmo laam ma‑n tu n zo churu kuri kuri.*  
 

16 Balo na wo churu ne to maa wó fɔɡe ba nii‑m zii,  

ye ko so-ba de kolo na yi‑m to.  

Ba laam maa wó bwei ba ta we,  

“Wolo déem na suɡi teɡa baŋa  

ye o pa loɡo baŋa teene dem ziziŋi to mo tento na?  
17 Wolo déem na pɛ se loɡo kom maama ji kaɡoa,  

ye o yɔɔre o chɔɡe teɡa baŋa teene maama to mo tento na?  

O ma daare o ve se o pa balo o na jaane jara wone to chwoŋa  

se ba jwoori sɔŋɔ.”  

18 Loɡo baŋa teene dem pwa maama teɡa  

ba tiɡa de ba nenɔŋa zela mo.  

Ba dedoa dedoa maa tiɡi o tete yibeeli wone.  
19 Ko nam ná ye nmo, Babilon teo pɛ,  

ba le‑m n yibeeli dem ne mo,  

ne ba na ɡwoni tio naɡa ba yaɡe tei to.  

Nmo yera yam wó ɡwaane de balo ba na ɡo jara wone  

ye ba te ba tiɡa laŋa ne to mo.  

Ba laam maa wó tuuri á yera yam maama ba vo ba de ɡwoŋo wone,  

mɛ na ye kandwa jei.  

Ko laam maa wó pa se ba nɔne n yera yam ba se teɡa ne.  
20 Nmo na maŋe n chɔɡe n teo kom  

ye n ɡo n nɔɔna bam to ŋwaane,  

ba bá ke n yera yam teɡa ne  

ne ba na ke pwa badwonna bam tei to.  
 

Puseŋ-nyena dwi dem yera maama nam wó saare mo  

se ko taa vei wuu.  
21 Ti-na yiɡa se á ɡo pɛ wom bia,  

ba nabaara wɛleera yam ŋwaane.  

Yé pa-ba chwoŋa se ba wane loɡo baŋa maama ba di,  

se ba fɔɡe ba lɔ teene jei maama ne ba zeɡe.  
 

22 Paŋwa Tu BAŊA WƐ na taɡe tei to mo tento:  

“Amo tete nam mo laɡe a ke chichuŋu de Babilon tiina bam. A maa wó pa se Babilon 

teo kom yere saare, se nɔɔn-nɔɔno daa yé daare ko wone. Ba bia de ba dwi dem 

maama maa wó ti.”*  

BAŊA WƐ na taɡe kolo to mo konto.  
23 “Amo wó pa se ba teo kom ji kunkworruo zoorem jei mɛ buli na daɡa to. A maa wó 

chɔɡe ko jei sem maama, ne a kwei zwɛ mo a yɔɔre a zɔre ko wonnu maama a yaɡe.”  

Paŋwa Tu BAŊA WƐ na taɡe kolo to mo konto.  

Asiria teo taane  

24 Paŋwa Tu BAŊA WƐ nam yɔɔre o du duuri mo o we:  

“Amo na jaane boboŋa se a ke tei to wó seene ko ke mo.  

A nam na ti a yiɡa se a toŋe kolo to jeɡe se ko zeɡe mo.  
25 A laɡe a yɔɔre a chochoɡe Asiria tiina  

balo na wo amo teɡa kam ne to mo.  

A ta wó nɔne ba balo na wo amo peero tem yuu ne to  

a se teɡa ne.  

Ko ná ye yɔɡese delo Asiria tiina bam na de a nɔɔna bam ba ne to,  

amo wó le-de a yaɡe.  

A maa wó dɔne ba zela yam ba bakale baŋa ne a yaɡe.  
26 Amo na jeɡe boboŋe delo teɡa baŋa maama ŋwaane to mo konto.  

Amo nam mo twe a jeŋa  

se a maɡe loɡo baŋa dwi tiina bam.”  
 

27 Paŋwa Tu BAŊA WƐ boboŋa nam na jaane se o ke tei to mo konto.  

Nɔɔn-nɔɔno bá wane o che o chwoŋa.  

O maŋe o twe o jeŋa se o toŋe.  

Nɔɔn-nɔɔno bá wane o ɡwi o yiɡa.  

Filisi tiina taane  

28 Wɛ déem pɛ se kwora kanto yi amo tei bene delo Pɛ Ahaz na teɡe to wone mo.*  
 

29 Filisi tiina bam, abam maama yé ta‑á chaka we,  

da-lɔŋɔ kolo ya na jeɡe abam ko maɡe to laam bwori.  

Lɔre-na we basankwea done ye ka bu nii mo.  

Basankwea kam konto bu wom vea nam wó dwoni ka tete vea kam.  
30 Yini-ɡwia na jeɡe balo to wó na ba ni-wodiu.  

Nabwona de wó sii de ba yaara yam.  

Ko daare abam Filisi tiina bam wó te mo de kana.  

Abam kɔɡɔ kom nɔɔn-nɔɔno bá wori.  
 

31 Á teo kom nakwa bam, ta‑á chwoosa!  

Á teo kom nɔn-bia bam de taa keera!  

Abam Filisi tiina bam maama,  

kɔre-na foone se á wo maama chɔɔre!  

Kokuri to, jar-keira nwoŋi baŋa seeni  

ba beene se ba jeeri abam de jara.  

Kafooro tere ba kɔɡɔ kom wone.  
 

32 Dwi-ɡɛ tiina ná toŋe nɔɔna debam tei ne,  

dé nam wó ta bɛ mo dé bere-ba?  

Dé wó ta de-ba mo we,  

“BAŊA WƐ maŋe o chwi Zion teo mo o zeɡe.  

Ko nam ye dáane mo o nɔɔna balo na yaare to  

wó zo ba na dalem jei.”  

15 

Moaba tiina taane  

1 Kwora kanto mo wora Moaba tiina ŋwaane:  

Ara teo na wo Moaba laŋa kam ne to chɔɡe.  

Ko nam ye tete dedoa ne mo ko yɔɔre ko chɔɡe!  

Kira teo de na wo Moaba ne to chɔɡe.  

Ko nam ye tete dedoa ne mo ko chɔɡe konto!  
2 Dibon teo tiina diini ba teo jwoni diɡa kam,  

dedaane de wara-jei bimbini dem mo,  

se ba keeri wo-chechɔɡɔ ŋwaane.  

Moaba tiina yɔɔre ba keeri mo  

Nebo de Medeba teene dem na chɔɡe to ŋwaane.  



Ba cheeri ba yuni mo ye ba daare ba fane ba twana  

ba wo na chɔɡe to ŋwaane.  
3 Ba ma zo ɡare-nyenyaaro  

ye ba kare teo kom chwei sem yuu ne ba via.  

Ba ta yɔɔre ba diini ba sam nayuni mo,  

ye ba jeeri ba jeerim jei maama ne  

ba kare ba chwoosa.  

Ba maama ma vwi ba yibia teɡa ne  

ye ba kane yi-na taa.  
4 Hesebon teo tiina de Elealɛ teo tiina de yɔɔre ba keeri mo.  

Ba keira kam sɔɔ kɛ ko ni Jahaza teo ne de.  

Moaba teo jar-keira tete vɔna pare mo,  

ye ba chwoosa, ba baare maama na ti to ŋwaane.  
 

5 A yɔɔre a ŋwane a pae Moaba tiina bam mo.  

Teo kom nɔɔna duri mo se ba kwaane ba yi Zoara.  

Badaara de ma duri se ba vo ba yi Eɡalate-Selisiya.  

Ba badwonna de kwaana se ba di ba yi Luhifi.  

Ba nam yɔɔre ba keeri mo ye ba via.  

Balo na to Horon teo chwoŋa ne ba maa kɛ to  

de laare mo de ba teo kom na chɔɡe to.  
6 Nimirim bu-nɔɡɔ kom we maama,  

ye ɡaao kolo na wo dáane to de kwaare.  

Ga-zuru de teeni maama jei mo.  
7 Moaba tiina na nɛ jejeɡero telo ba tiŋi to mo ba laɡa ba ke daane,  

ye ba ja-te ba vo ba bɛ ‘Buɡa ni teeni’ nabara kam.  
8 Ba yini-keira kam kɛ ka yi Moaba laŋa kam siseini.  

Ba na laare tei to yi Eɡelayim seeni,  

ye ba ŋwana yam de vo ya yi Beeri-Elim teo kom.  
9 Dibon teo buɡa kam su de jana mo.  

De ko de, amo BAŊA WƐ wó pa se ba cham dem dwoni konto.  



Ko nam ná ye balo na nɛ chwoŋa se ba lu  

ye ba ta daare Moaba laŋa kam ne to,  

nywoŋo mo wó zaŋe ba baŋa ne ko ɡo-ba.  

16 
1 Pa-na se dé kwei pei dé ŋwe dé pa  

wolo na nii teɡa kam baŋa ne to.  

Dé wó zeɡe Sela teo ne mo dé toŋe-se  

se se tɔɡe kaɡoa kam yuu  

se vo se yi Zion peo kom.*  
2 Moaba teo kaana bam yɔɔre ba zeɡe Aranon buɡa kam bubɛ ne mo  

ye ba laɡe se ba bɛ-ka.  

Ba nam nye ne zuna balo nɔɔna na chiŋi ba pworu ne  

pa ba pipeiɡi ba vɔna to mo.  
3 Ba maa tɛ ba we, “Bere-na debam dé na wó ke tei to.  

Kuri-na boboŋe á pa debam.  

Kwei-na á lunluŋu á kwoli debam wea tetare ne,  

ne woro na wora tei tete ne to.  

Pa-na debam dalem jei,  

dé daa na ba jeɡe sɔŋɔ to ŋwaane.  

Yé pa-na se balo na pare debam se ba ja to wane ba lɔre dé jei.  
4 Yaɡe-na se debam balo ba na zeili Moaba teo ne to  

na chwoŋa se dé ba dé jeini abam tetare ne.  

Pa-na se dé na dalem jei abam tei ne,  

se dé dona bam yé wane debam ba chɔɡe.”  
 

Wolo na bɛɛse nɔɔna to nam wó jei.  

Chɔɡem dem de maa wó ti  

ye nankɔ-nyena bam de saare teɡa kam baŋa ne.  
5 Ba wó tɔɡe swono baŋa ba pa paare dedwoŋi taa zeɡa,  

se nɔɔno tɔɡe cheɡa kikia baŋa ne o di paare dem konto.  

Wolo nam na wó di-de to ye David dwi tu mo.  

Wonto wó bore nɔɔna bora de cheɡa mo,  

se o daare o nii se nɔn-ŋonne taa toŋa.  
 

6 Debam niɡi Moaba teo tiina bam na jeɡe fia tei to ni ne.  

Ba yɔɔre ba bere ba tete kamunim mo de ba daɡem,  

ye ba toŋe yi-dɛɛre kikia.  

Ba boyerem kikia yam nam ba jeɡe kuri.  
7 Moaba tiina bam nam jeɡe se ba taa chwoosi mo,  

lɛɛro telo na yi ba teo kom to ŋwaane.  

Ba maama wó taa keeri mo wo-chechɔɡɔ ŋwaane.  

Ta‑á keera, de ko na chɛ á yera  

pa á daa ba nae Kiri-Heresi kekan-woɡila á di to.  
8 Kare selo na wo Hesebon ne to,  

de Sibima teo Vini teeni kare sem maama kwaare mo.  

Tio-bia bam konto nyoa déem mo pɛ  

teene dedɛ dedɛɛra nyɔ sana ba buɡi.  

Vini teeni dem ma ta nɛ se yi Jazera  

ye de ta jaɡe se yi kaɡoa kam seeni.  

De nɛ sem ta kɛ se yi  

naneo kom ni na wo mɛ to.  
9 Amo nam wó keeri mo ne Jazera tiina na keeri tei to,  

Sibima Vini teeni dem na chɔɡe to ŋwaane.  

A yi-na nwoŋi mo bare-bare,  

Hesebon de Elealɛ teene ŋwaane!  

Kokuri to, abam daa bá taa baɡe de wopwolo,  

á kare wodiiru keim baŋa ne, de á teeni na ke bia tei to.  
10 Wopwolo de ywoni dim daa tera abam kare sem ne.  

Vini teeni kare sem ne, nɔɔna ware se ba leeni lei da.  

Ba maa ware se ba baɡe sɔɔ ba yaɡe wɛɛne.  



Ba daa ware Vini tio-bia bam se ba ŋoke ba nyoa,  

kokuri to, amo pɛ se wopwolo sɔɔ keim ti ba tei ne.  
11 A bochare yɔɔre de zaɡe mo Moaba teo ŋwaane,  

pa se a suuri ne ba na tae kɔnɔ ye ko ye tei to.  

A wo de ma tiini ko chɔɡe Kiri-Heresi ŋwaane.  
12 Moaba tiina ta ná kare ba vei ba jwona yiɡa ne,  

ye ba ná yaare ba tete ya wara-jei sem ne,  

se ba lwoori wolim ya tei ne tei maama de,  

ya bá wane-ba ya jwoŋi ya yaɡe.  
 

13 Kwora kam konto mo BAŊA WƐ déem ya maŋe o pa Moaba teo kom ŋwaane. 
14 BAŊA WƐ ta na taɡe tei to mo tento: “Bena yatɔ ná yia, ne tontoŋeno na jeeli o totoŋa 

da yam chekke tei to, Moaba teo jejeɡero tem na pa-ba zula to daa bá taa jeɡe kuri. Ko 

nɔn-bia bam na maŋe ba daɡa tei to de, ba fenfee yerane mo wó daare, ye ba de nam 

wó taa tiini ba bwona mo.”  

17 

Damasika teo taane  

1 Kwora kalo na wora Damasika teo kom ŋwaane to mo tento:  

“Nii mo! Damasika teo kom daa bá taa ye te-fɔrɔ!  

Ko laɡe ko taa ye di-dwonnu yerane mo ko zeɡa.  
2 Ba wó duri ba daare Arowa teene dem  

se vare-mwa yerane taa tiɡi de wone,  

ye nɔɔn-nɔɔno bá wane-ba se o zeili.  
3 Efrayim teene dem ya na lɔɡe de pe de dam to wó chɔɡe.  

Damasika teo paare dam dem de maa wó ti.  

Siria tiina balo fenfee na daare to wó yaale mo,  

ne Isarele tiina déem na daɡa ye ba laam yaale tei to.”  

Paŋwa Tu BAŊA WƐ na taɡe tei to mo konto.  
 

4 “Maŋa kam konto nam ná yia,  



Jakob dwi tiina nenɔŋa kam wó ba teɡa.  

Teo kom jejeɡero maa wó jei,  

ne kana na jeɡe nadum pa se o zwale tei to.  
5 Ko na wó ke-ba tei to wó taa nye ne  

men-zaɡena na zaɡe mena ba ke daane tei to mo.  

Ko ta wó taa nye ne ba na lare mena Refayim bwolo kom ne tei to.  
6 Men-lara yadaara nam ta wó daare da.  

Ko wó ke ne ba na pore Olivi tio tei,  

ye ba daare ko tio-bia balei, naa batɔ,  

tio kom nɛ selo na tiini se wo wɛ-wɛ to yera ne.  

Tio-bi-laaro tena, naa tenu mo wó daare  

ko nɛ sem maama ne.”  

BAŊA WƐ wom na ye Isarele tiina Wɛ to mo taɡe konto.  
 

7 Maŋa kam konto maa ná yia,  

nɔɔna wó kwoni ba nii ba Keiru wom se o zeini-ba.  

Ba wó kwei ba teena mo  

ba daŋe Isarele tiina Wo-pwoŋo Tu wom wone.  
8 Ba yiɡa daa bá taa wo bimbina yalo  

ba na ke de ba je to wone.  

Ko ná ye jwona yalo ba na mɔɔne to,  

ba teena bá taa wo ya wone,  

ne ko ná ye Asera nyenyeɡo dɛ sem  

naa talwoŋa zwɛɛm bimbina yam de.  
9 Maŋa kam konto nam ná yia, nɔɔna wó duri ba daare teene delo na lɔɡe de pe de 

dam ye Isarele tiina bam zeili-ba de wone to. Ga-cheiŋo de punnu yerane mo wó taa 

wora. Jei sem maama maa wó taa tiɡi yɔɔ yerane.  
 

10 Abam nam swei á Wɛ wom na ye á Vereno to ni ne mo.  

Á daa maa ba ɡuli Wɛ na ye á peo de á dalem jei to ɡula.  

Konto ŋwaane, abam ná maŋe á jeiri teeni delo na tiini de lana to,  

de delo á na zeŋe á ja á nwoŋi dwi-ɡɛ tiina teene wone á ba to,  



11 abam nam ná nii de baŋa ne pa se de puli de nwoŋi lela,  

ye de be de ke punnu tetete delo wone á na jeiri-de to de,  

á bá na kolokolo á zaɡe.  

Á nam wó na wo-chechɔɡɔ de zonne delo na ba ti to yerane mo.  
 

12 Nii dwi-ɡɛ tiina dedɛ jar-keira na ke sɔɔ tei!  

Ba yɔɔre ba wuuri mo ne naneo kom na wuuri tei to!  

Nii ba nɔn-kɔɡɔ sɔɔ na zaŋe tei!  

Ko nye ne na-fɔrɔ na wuuri ba beene tei to mo!  
13 Nɔɔna bam konto kwora ná maŋe ka zaŋe,  

ne na-fɔrɔ na wuuri ko ke sɔɔ tei to de,  

BAŊA WƐ nam ná puri o ni o bwɛ-ba,  

ba maama wó laɡe jei mo ba vo.  

Ko wó taa nye de vio na kale swanno zwonnu yuu ne  

ko ja jei tei to mo,  

naa vo-kekara na pɛ weeru ko ja kɛ tei to mo.  
14 Dedaan-ni maŋa ne, foone tiini de jeɡe debam,  

dé dona na yi debam to ŋwaane.  

Teɡa nam na jeɡe ka poore to, de ba viiri mo!  

Kolo na wó yi balo na tu se ba ke chichuŋu de debam  

ye ba vere dé wonnu ba ja viiri to mo konto.  

18 

Kusi tiina taane  

1 Lɛɛro wó yi teo kolo sɔɔ na zaŋa  

ne kayere mo wuuri se beene to!  

Teo kom konto nam lɛɛne ko wo Kusi bwi sem jei ne mo.  
2 Ko yeini ko toŋe ko nɔɔna de kwora mo  

se ba tɔɡe Naili buɡa kamp baŋa ne ba vo jei sedwonna ba pa.  

                                                           

 p18:2 Naili buɡa kam naa naneo kom 



Ba kwei sanɡɛ mo ba ma ba ke nabwooru telo ba na mae ba yɛ na to.  

Nam toŋe-ba se ba ke lela ba jwoori ba tete teo.  

Ko ye teo kolo nɔɔna na dɔra ye ba yera de swola to.  

Nɔɔna jei maama ne kɔre ko nɔn-bia mo,  

ba keim na chana  

ye ba chɔɡe balo na dwoni de-ba to ŋwaane.  

Ba teɡa kam nam ye bwi mo pɔɔre-ka se ke tetare ne.  
 

3 Abam loɡo baŋa nabiina maama,  

ba ná zeiŋi tuta peero tem yuu ne, fɔɡe-na á nii!  

Ba maa ná wuɡi nabɔnɔ, fɔɡe-na á cheiɡi!  
4 BAŊA WƐ nam na taɡe tei de amo to mo tento:  

“Amo wó zeɡe a na zoore mɛ to ne mo  

se a taa ye chemm ye a nia.  

Amo wó toŋe mɛmɛ ne wulim na zaŋe wea maŋa ne tei to,  

naa nyɔnɔ na toe wodiu zaɡem maŋa ne tei to mo.”  
5 Kokuri to, Vini teeni ná ɡɛ fee se de lei de bia,  

maŋa kalo punnu tem na yɔɔre te wora te bere se te ke bia to,  

Wɛ laɡe o kwei lara mo o pere teeni dem nɛ o de teɡa ne,  

ne se ná ye balɛ naa se ye selo na jaɡe se maa kɛ yiɡa to de.  
6 Ba yera yam wó maŋe teɡa ne mo,  

se ya ji wodiiru ya pa peero yuu zuna de kaɡo-vara.  

Kwea maŋa ne mo zuna bam wó di-ya,  

se kaɡo-vara bam de di-ya waaro maŋa ne.  
 

7 Maŋa kam konto ne nɔɔna wó ja pɛɛra ba ba ba pa Paŋwa Tu BAŊA WƐ wom. Balo 

na wó ja pɛɛra yam ba ba ba pa‑o to mo  

nwoŋi teo kolo nɔɔna na dɔra ye ba yera de swola to.  

Nɔɔna jei maama ne kɔre ko nɔn-bia mo,  

ba keim na chana  

ye ba chɔɡe balo na dwoni de-ba to ŋwaane.  

Ba teɡa kam nam ye bwi mo pɔɔre-ka se ke tetare ne.  



Banto wó ja ba pɛɛra ba ba Zion peo kom, jeiɡa kalo Paŋwa Tu BAŊA WƐ na kuri se 

nɔɔna taa zuli o yere da to mo.  

19 

Ejipti teo taane  

1 Wɛ kwora kalo na vei Ejipti teo seeni to mo tento:  

Nii-na! BAŊA WƐ dɔɡe kunkwoŋo kolo na wuriɡi to baŋa ne  

o maa beene Ejipti.  

Ejipti teo jwona yam yera sae mo o yiɡa ne.  

Ko maa ná ye Ejipti tiina bam tete,  

ba wo maama chɔɔre mo.  
 

2 “A laɡe a pa Ejipti tiina bam zaŋe da-baŋa ne mo ba ke jara.  

Nɔɔno mo wó ke jara de o choro,  

ye nɔɔno de o faro de dwoni daane.  

Teo wó chiŋi ko dwoŋi teo se jara zaŋe,  

ye pɛ de ke chichuŋu de o dwoŋi pɛ.  
3 Ejipti tiina bam naɡwola laɡe ya te mo,  

amo na wó pa ba boboŋa yam ji kafɛ to ŋwaane.  

Ba wó nwoŋi beira se ba lɔre ba jwona yam de ba chira boboŋa.  

Ba maa wó vo chichiri vora de yi-nara tei.  
4 Amo nam laɡe a kwei Ejipti tiina bam mo  

a ke pɛ-balɔrɔ jeŋa ne.  

Wonto wó tɔɡe keim-chɛɛre baŋa ne o taa tei-ba.”*  

Yuu-tu BAŊA WƐ wom na ye Paŋwa to mo taɡe konto.  
 

5 Naili buɡa na bam wó we ba ti,  

pa se te-kora yerane daare.  
6 Bu-nwaro tem wó taa lwoi mo,  

ye nabare sem de na ba ba we maama.  

Buɡa ni ɡaaro, de nanchan-ɡullu tem de maama wó kwaare.  
7 Ko woli da, wodiiru telo ba na duɡi  

Naili buɡa kam ni ne to maama wó ko mo.  

Ko nam ná ye kare selo ba na duɡi buɡa kam ni ne to,  

se maama wó ko mo, ye vio kale ko ja jei,  

se kare daa yé daare dáane.  
8 Ywon-jara wó taa vuvuni mo ye ba keera.  

Kokuri to, balo na de ba ɡwoli-dole Naili buɡa kam wone to,  

de balo na dole ba ŋwe ba de ka wone to  

wó taa toŋa yɔɔ yerane mo.  
9 Balo na toŋe ɡare-nyenno totoŋa to vɔna wó pare mo.  

Balo de na dole ɡare-yia to teena wó ti.  
10 Ko ná ye balo na sɔ ɡwaaro to,  

ba wo wó chɔɔre mo.  

Balo maama na toŋe ŋweero ŋwaane to wo maa wó chɔɡe.  
 

11 Zoan teo dedɛɛra bam yɔɔre ba ye jworru yerane mo.  

Ejipti Pa-faro wom na jeɡe nakwa balo to ba bere‑o swa.  

Abam laɡe á tɔɡe chwoŋa kɔ ne mo se á ta ded‑o we,  

“Amo de tɔɡe a ye swa tiina dwi dem wo nɔɔno mo.  

Ko na zeɡe faŋa to mo  

dé nabaara bam jwoŋi swa pwa tei ne”?  
 

12 Nmo swa tiina nam daa wo yein-seeni mo?  

Bwoŋi-ba se ba ba ba ta ba bere‑m  

kolo maama Paŋwa Tu BAŊA WƐ  

na boŋe se o ke de Ejipti teo kom to.  
13 Zoan teo dedɛɛra bam seene ba ji jworru mo.  

Ko ta ná ye Memfisi teo yiɡa tiina bam,  

nɔɔna jeɡe-ba ba ɡana mo.  

Balo na ye Ejipti sɔ-yuni tem yiɡa tiina to  

jaane ba nɔɔna bam ba ywori.  



14 BAŊA WƐ nam na ke tei to,  

o vuɡimi nakwa bam boboŋa mo,  

pa se Ejipti tiina kare ba tusi chwoŋa.  

Ba maa nye de sa-nyɔro na buɡi  

ye o vei chwoŋa yuu de ɡaao wone tei to.  
15 Nɔɔn-nɔɔno nam tera Ejipti teo ne  

se kotu wane o jwoŋi-ba o yaɡe.  

O ná ye nɔn-yero naa nɔn-kafɛ mo de,  

naa nadum naa nabwom mo,  

kotu bá wane o woli-ba.  
16 Maŋa kam konto nam ná yia, Ejipti teo tiina maama wó na Paŋwa Tu BAŊA WƐ na 

twe o jeŋa tei se o waare-ba to. Konto maa wó pa ba taa fona ne kaana na jeɡe foone 

tei to. 17 Judah teo tiina nam mo laɡe ba pa foone tiini de ja Ejipti teo nɔɔna bam. Ba 

maa ná yɔɔre ba bwoŋi Judah teo kom yere ba bere wolo, kotu wó fom mo, de Paŋwa 

Tu BAŊA WƐ na boŋe se o ke-ba tei to.  
18 Maŋa kam konto ná yia, Ejipti teene denu mo laɡe de taa jeɡe Hiburu taane dem 

ba ŋɔɔna, ne ba na ŋɔɔne Kanaan ne tei to. Ba laam maa wó du duuri ba sɛ ba pa 

Paŋwa Tu BAŊA WƐ. Ba wó taa bwoi teene dem konto dedoa yere we, “Wea Teo kom.”  
19 Maŋa kam konto nam ná yia, ba wó lɔ bimbini BAŊA WƐ ŋwaane Ejipti teo kom 

tetare ne. Ba ta maa wó chwi kandwɛ nenɛɛne ywei dwoŋi Ejipti siseini dem ne ba 

pa‑o. 20 Wonnu tem konto wó taa ye memaŋe se te ɡuli Ejipti tiina bam mo we Paŋwa 

Tu BAŊA WƐ yɔɔre o jeɡe dam. Ba dona ná jeɡe-ba ba bɛɛsa, ye ba ná keeri ba jare‑o, o 

de wó toŋe dedɛɛro se o ba o jwoŋi-ba o yaɡe. 21 BAŊA WƐ laam wó pa Ejipti tiina bam 

lɔre o na ye wolo to chekke, ye ba de sɛ ba pa‑o. Ba maa wó taa jaane pɛɛra ba tui ba 

ke kaanem ba pa‑o, se ba ma ba zuli‑o. Ba ta wó taa ɡwoni ba nia ded‑o, ba daare ba 

tɔɡe-ya. 22 BAŊA WƐ tete mo wó waare Ejipti tiina bam, ye wonto nam ta mo laɡe o 

pa-ba yazura. Ba maa ná pipiri ba jwoori o tei, o de wó sɛ ba wɛ-lworo kom ye o daare 

o yɔɔre-ba.  
23 Maŋa kam konto ná yia, chwo-fara wó taa tiɡi yala-yala Ejipti de Asiria teene dem 

tetare ne. Teene dem konto delei nɔɔna wó taa kare ba vei da-teene dem wone. Ba ta 

wó yeini ba ke daane ba zuli Wɛ. 24 Maŋa kam konto ne, Isarele teo kom wó woli Ejipti 



de Asiria wone, se teene detɔ dem konto taa ye daane. Ba maa wó ja Wɛ swolim ba ba 

ba pa teɡa baŋa maama nabiina. 25 Paŋwa Tu BAŊA WƐ laam maa wó swɛ banto 

maama swolim ye o ta we, “Ejipti tiina bam ye amo nɔɔna mo. Asiria tiina bam maa 

ye amo tete jeŋa totoŋa. Se ko ná ye Isarele tiina bam, amo mo kuri-ba se ba taa ye 

amo tete nyɔn-maɡe nɔɔna. Konto ŋwaane, amo wó swɛ ba maama swolim.”  

20 

Ejipti de Kusi taane  

1 Asiria teo pɛ Sareɡon déem toŋe o jar-keira yuu tu pa o vo o jeeri Asedodi teo de 

jara, se o wane-ko o di. 2 Bene dem konto wone mo BAŊA WƐ taɡe de Amozi bu Izaya o 

we, “Lɔɔre ɡare-nyenyaaro telo na wo n yera ne to, se n daare n le natera yalo n na zo 

to.” O ma seene o ke konto, ye o kare jei sem maama o beera bwori de o napera 

yerane.*  
3 BAŊA WƐ laam ma ta o we, “Ne amo tontoŋeno Izaya na kare o vei bwori o napera 

baŋa ne bena yatɔ tei to, keim dem konto wó ji maana mo se ko bere kolo na wó yi 

Ejipti teo de Kusi teo to. 4 Asiria teo pɛ laɡe o ba o kale Ejipti de Kusi tiina balo o na 

wane to mo o ja o kɛ, ye ba wó taa vei bwori de napera mo ba maa kɛa. Ko nam wó 

taa ye ba nɔn-donno de ba nɔn-kwe mo, ye ba maama kura nae chaveera yerane. 
5 Balo ya na kwei ba teena ba daŋe Kusi teo baŋa ne, ye ba daare ba ke ba cheɡa de 

Ejipti teo to laam maa wó taa kɔre foone, ye chaveera jeɡe-ba. 6 Maŋa kam konto ná 

yia, balo na zoore naneo kom ni seeni to laam maa wó ta we, ‘Debam ya sale banto 

yera ne ye dé duri dé vo ba tei se ba jwoŋi debam mo ba yaɡe Asiria pɛ wom jeŋa ne. 

Nam nii kolo na yi-ba to! Debam laam nam wó tɔɡe yein-seeni mo se dé lu?’ ”  

21 

Babilon teo taane  

1 Kwora kanto wora kaɡoa kalo na tiɡi naneo kom ni ne to ŋwaane mo:  
 

Ne vo-kekara na yɔɔre ka dole teɡa-kuri seeni jei sem ne tei to,  

konto mo lɛɛro laɡe te nwoŋi kaɡoa kam seeni  

mɛ foone na daɡa to te ba abam baŋa.  
 

2 Amo nii a na chanɛɛre mo Wɛ na le o bere-ne:  

Jei maama ne nɔɔno wó nwoŋi o dwoŋi kwaɡa ne.  

Venverena de wó zo ba vere wonnu.  

Elam jar-keira bam,  

ja-na jara yam á jeeri-ba!  

Abam Media tiina bam,  

á de kaare-na ba teo kom maama á pu!  

Amo laɡe a pa yaara yalo banto na ke nɔɔna yera ne to ti.  
 

3 A na nɛ wonnu telo Wɛ na le o bere-ne to,  

mo a yera maama yɔɔre ya wiira.  

A maa yɔɔre a wowola,  

ne kapua na viriɡi puɡa se o lo bu tei to.  

A yera chɛ de kolo a na niɡi to.  

A boboŋa maa vuɡimi de kolo a na nɛ to.  
4 A yia maama yɔɔre ya ɡiɡili mo.  

Foone ŋwaane a yera maama maa sae.  

A ya na beeri se wɛ-toore yi lela to,  

de nam jwoori de ja foone mo de ba de pa-ne.  
 

5 Nii-na! Ba ti wodiu yiɡa mo se ba jeini ba di kuri,  

ye ba lware ɡare-jala se nɔɔna jeini te baŋa ne ba di.  

Ba laam maa jei ba di, ye ba daare ba nyɔ sana.  

Abam dedɛɛra bam, nam zaŋe wɛɛne!  

Kwɛ-na á jara nantane sem se á nwoŋi á vo á ke jara!  
6 Baŋa Wɛ laam ma ta de amo o we:  

“Véi n kwei nɔɔno n zeɡe se o taa yere teo kom.  

Ta ded‑o se o taa tɛ kolo o na nɛ to o bere nɔɔna.  
7 Kotu nam ná nɛ jara-keim torokooro  



ye sisein-nɔɔna vaŋe-te,  

ye o ta ná nɛ nɔɔna na dɔɡe bonɛ baŋa ne  

naa ba dɔɡe kona baŋa ne,  

ko bere we o jeɡe se o taa fɔɡe  

o yere o tete mo lanyerane.”  
8 Teo yereno wom laam ma tɔɔle o ta o we,  

“Amo tu, dɛ maama wone mo  

amo yɔɔre a zeɡe a zeɡa jei sem ne.  

Tete maama ne de, a ta wora mo ye a yere jei sem.  
9 Nam nii! Nɔɔno mo beene  

o na dɔɡe jara-keim toroko baŋa ne,  

ye sisein-nɔɔna vaŋe-ko.”  

Nɔɔno wom mo baɡa o yaɡa we:  

“Babilon teo kom chɔɡe ywoo!  

Ko yɔɔre ko chɔɡe mo!  

Ba teo jwona yam nyenyero maama chochoɡe mo,  

ye ya tiɡi teɡa kam jei maama ne.”*  
 

10 A nɔɔna bam, ba pɛ ko zo á yera mo  

ne kaane na zɔɡe mena kazɔɡɔ ne tei to.  

Amo nam jwoŋi kwora mo  

ye ka nwoŋi Paŋwa Tu BAŊA WƐ wom  

na ye Isarele tiina Wɛ to tei ne.  

Kwora kam konto mo a laam nam taɡe a bere abam.  

Edom teo taane  

11 Kwora kanto wora Duma teo kom ŋwaane mo:  
 

Nɔɔno mo zeɡe Seyiraq ne o bwei o we,  

“Maŋa kɔ mo teɡa kam wó poore?  

Ta n bere-ne maŋa kalo teɡa na wó poore to.”  
12 Teo yereno wom ma leiri o we,  

“Ko bá dáane se teɡa poore.  

Ka nam ta wó jwoori ka yi.  

Nmo nam ná laɡe se n daa‑n bwei woŋo n woli da,  

se n jwoori n ba n bwei se n lɔre.”  

Arabia jei sem taane  

13 Kwora kalo na wora Arabia ŋwaane to mo tento:  

Abam Dedan pipim-piina bam ná yeini á tɔɡe daane  

á beeri Arabia te-kora kam ne,  

á wó peini teeni woro ne mo se teɡa laam poore.  
14 Beeri-na na á pa na-nyɔm na jeɡe balo to!  

Abam balo de na zoore Tema teo ne to,  

ja-na wodiiru á ba  

á pa balo na duri se ba lu cham wone to.  
15 Kokuri to, banto maŋe ba duri mo  

se ba lu jara wone.  

Ba maa kwaane se ba lu se-zɔɔro de chena tam wone,  

jar-keira na laɡe se ba ɡo-ba to ŋwaane.  
16 Amo Teiru Wɛ nam na taɡe tei de amo to mo tento: “Bene dedoa maŋa ne, ne 

tontoŋeno na jeeli o totoŋa da yam chekke tei to, de Kedare teo nenɔŋa kam ti. 
17 Kedare che-tara bam mo ye bembɛ ba nɔɔna bam maama wone. Ba nam laɡe ba 

daare fenfee yerane mo.”  

BAŊA WƐ wom na ye Isarele tiina Wɛ to mo taɡe konto.  

22 

Jerusalem teo taane  

1 Kwora kanto mo wora teo kolo yere na ye ‘Veerem Bwolo’ to ŋwaane:  

Bɛ mo jeɡe ko ke á teo kom ne,  

pa nɔɔna bam maama di ba sam nayuni?  



2 Bɛ mo ke ye ba sɔɔ zaŋe teo kom jei maama ne,  

ye ba baɡe ba yaɡa de wopwolo?  

Balo na teɡe abam teo kom wone to  

wo tɔɡe jara-keim baŋa ne mo ba te.  
3 Abam teo yiɡa tiina bam maama duri mo  

se ba lu jara yam wone.  

Ba yɔɔre ba sɛ bwom ba pa ba dona bam mo  

ye jara yam ta wo yi-ba.  

Abam wone balo maama ya na kwaane  

se ba liisi ba dona yiɡa ne to,  

ba ta nɛ-ba mo ye ba ja ba maama nywa!  
4 Konto ŋwaane amo de laam maa we,  

“Yaɡe-ne konto chemm,  

se a keeri lanyerane a nɔɔna bam ŋwaane.  

Nɔɔn-nɔɔno yé ɡwi-ne de a keira kam,  

kokuri to, chɔɡem mo yɔɔre de yi a nɔɔna bam.”  
 

5 Paŋwa Tu BAŊA WƐ wom le dɛ mo o tiŋi  

de na jeɡe sɔɔ, de vuvuɡa, de cham,  

se o pa de yi Veerem Bwolo kom.  

De maa ye dɛ delo ne ba na wó kuusi teo kom kabiri mo,  

se ko nɔn-bia bam keira sɔɔ zaŋe ko yi peero jei sem to.  
6 Elam teo tiina ma kwei ba che-kɔro tem  

ba nwoŋi de ba jara-keim torokooro,  

de ba sisein-dira maama.  

Kiri teo tiina de ti ba jara nantane sem yiɡa mo.  
7 Ko ná ye abam bwollu telo ya na ke wodiiru lanyerane to,  

jara sisei-torokooro laam mo su te maama se jara ke.  

Balo maa na dɔɡe sisein-nɔɔna yuu ne to  

de ma vo ba cheiŋi teo kom manchwo-peo ni.  
8 Judah teo da ba jeɡe dalem jei se ba ma che ba tete.  

 



Maŋa kam konto ne,  

abam boŋe se á le jara zela yalo  

ya na tiɡi ‘Goa’ diɡa kam ne to mo.  
9 Abam nɛ we David teo kabiri sem  

su de lolwe dedɛ.  

Á ma la na á zeɡe kuri seeni chɔɡɔ kom ne,  

se á daare á mɔ-ba.  
10 Á ma jeeli Jerusalem teo sam dem ni  

ye á daare á yiɡi de dedwonna á de teɡa ne,  

se á ma á fɔɡe á lɔ teo kabiri sem se se taa dana.  
11 Á ta koɡe ɡwoŋo mo á yaɡe kabiri selei sem tetare ne  

se á ta‑á ke na balo na nwoŋi chɔ-dwoŋo kom wone to dáane.  

De ko de, abam yiɡa nam tera de wolo na pɛ se wonnu tento ke to.  

Á maa wo neɡe wolo na boŋe te boboŋa faŋa faŋa to.  
 

12 Maŋa kam konto ne,  

Paŋwa Tu BAŊA WƐ wom nam ya taɡe de abam mo  

se á ka yi-na  

ye á ta keeri wo-chechɔɡɔ ŋwaane,  

se á daare á cheeri á yuni,  

ye á kwei ɡare-nyenyaaro á zo.  
13 Nam nii abam na ke wopwolo ye á chake tei!  

Á kare á ɡoe naane de pei mo se á ma á di kuri.  

Á maa jeɡe nɔna dedɛ á dona,  

ye á daare á nyɔ sana!  

Abam laam maa tɛ we, “Pa-na se dé taa di dé ni ne,  

kokuri to dé yeiri dé jwa wó te na.”*  
14 Amo niɡi Paŋwa Tu BAŊA WƐ na taɡe o we, “Amo bere a bá kwei ba wɛleere dento 

a chɛ-ba se ko maŋe ko yi ba toone de.” Yuu-tu BAŊA WƐ na taɡe tei to mo konto.  
15 Paŋwa Tu BAŊA WƐ taɡe tento mo o we:  

“Vei Sebena tei, wolo na nii pɛ sɔŋɔ kom kikia maama baŋa ne to, se n ta ded‑o we: 
16 Nmo bere n pa n ye wɔ mo? Ba suli n nabaara badwonna ywo, se n vo n laɡe n tete 

yibeeli pɛ-sɔŋɔ yibeela jei sem ne n tiŋi mo na? Bɛ mo ye n vo n bɔɔre bɔɔne peo kom 

ne wɛ-wɛ, ye n sare siu jei n tete ŋwaane.  
17 A nɔɔno, nam ta‑n yei we, BAŊA WƐ mo laɡe se o ja‑m o vuvuɡi o dole o yaɡe de 

dam. 18 O wó ja‑m o kukuli o ke daane ne ɡeili dwoŋi to, ye o laam dole‑m o yaɡe teɡa 

kalo na tiini ka yala to wone. Nmo ma‑n wó te dáane, ye n sisei-torokooro telo na 

pɛ‑m zula to de maŋe da. Nmo nam ye wolo na tiini n yaale n tu wom sɔŋɔ kom to 

mo.  
19 Amo BAŊA WƐ nam laɡe a le‑m mo n totoŋe dem baŋa ne, se n ɡa zula yalo ya na 

tɔɡe de totoŋe dem to. 20 Maŋa kam ná yia, amo wó bwoŋi a tontoŋeno Hilikia bu 

Eliakim.* 21 A maa wó pa‑o chwoŋa se o taa zoore nmo ɡwaaro tem, ye o daare o vɔ 

nmo vovoa kam o teiŋa ne, ye a kwei n dam dem a pa‑o. O laam maa wó ji Jerusalem 

nɔn-bia bam, de Judah dwi tiina bam maama kwo. 22 A laɡe a kwei David paare dem 

bwor-bu mo a ke o jeŋa ne. O maa ná jaane boboŋa se kolo ke, nɔɔn-nɔɔno bá wane o 

ɡwi o boboŋe dem. O nam ná we kolo bá ke, nɔɔn-nɔɔno ware se o pa ko ke.* 23 A nam 

ta wó pa o kuri ja teɡa mo, ne ba na paɡe paare delo teɡa ne to. Konto to Eliakim mo 

wó ja zula o ba o pa o kwo sɔŋɔ kom maama. 24 O diɡa tiina nam wó kwei ba chana 

maama ba ɡwori wonto mo. Ba wó taa pale ba tete o yera ne mo, ne ba na paɡe chene 

kabira yera ne ye ba pale kambi de kabeili de baŋa ne tei to.”  
25 Paŋwa Tu BAŊA WƐ ta ma ta o we, “Maŋa kam nam ná yia, chene dem wó kore de 

to teɡa ne. Wonnu telo maama ya na leiɡi de yera ne to maa wó pare te to teɡa ne.” 

BAŊA WƐ na taɡe tei to mo konto.  

23 

Tura teo taane  

1 Kwora kanto wora Tura teo kom ŋwaane mo:  

Ta‑á keeri-na, nabworo yuŋina balo na nwoŋi Tarasisi  

ye á beeri pipiu ŋwaane to!  

Kokuri to, Tura teo kom chɔɡe mo.  

Ko sam dem maama chɔɡe.  

Jei daa tera se nabwooru tem zo te zeɡe da.  

Ko ye Kitimr ne mo ba niɡi kwora kam konto.*  
 

2 Ta‑á ye chemm, abam balo na zoore naneo kom ni ne to.  

Abam Sidon teo pipim-piina bam mo toŋe nɔɔna  

se ba tɔɡe naneo kom baŋa ba ke pipiu pa se á duni.  
3 Ba ma beeri na-fwaaro tem baŋa ne  

ba ke pipiu de teene delo na ye yiɡa yiɡa to.  

Ba ma vo ba yi Sihora de Naili bwi sem  

ba yeiɡi wodiiru telo na ke dáane to  

ba ja ba jwoori sɔŋɔ.  
 

4 Sidon teo tiina bam, á laam wó na á chaveera!  

Kokuri to, nmo Sidon teo nɛ dam naneo kom ŋwaane,  

ye naneo kom laam nam ve‑m ye ko we,  

“Ko nye de amo ta wo viriɡi puɡa se a lo bia.  

Amo nam wo kɔne bia se ba ke nɔɔna,  

ko ná ye bakeiri naa busankane de.”  
5 Ejipti tiina ná niɡi kolo na yi Tura teo tiina to,  

ba yera wó sɔɔre dedɛ.  
6 Kwaane-na se á bɛ á yi Tarasisi se á nii.  

Keeri-na á wo-chechɔɡɔ ŋwaane,  

abam balo na zoore naneo kom ni ne to.  
7 Bɛ mo ke teo konto ba na chwi faŋa faŋa to?  

Ko déem pɛ á na ywoni lanyerane,  

ye ko nɔɔna jaɡe ba vo yiɡa yiɡa  

ba zoore teene dedwonna ne.  
8 Wɔ mo jeini o boŋe lwarem kikia yanto  

se o ma o chɔɡe Tura teo kom?  

Ko ya ye teo kolo na pɛ nɔɔna di paare mo.  

Balo déem na pipi ko wone to ye dedɛɛra mo,  

ye loɡo baŋa nɔɔna maama neɡe-ba.  
9 Ko nam ye Paŋwa Tu BAŊA WƐ mo boŋe se o chɔɡe-ba.  

O ma ke konto se o zoore-ba teɡa ne de ba nenɔŋa kam,  

se ko pa nɔn-yum dwi maama tu ba tete teɡa ne.  
10 Abam Tarasisi tiina bam,  

laam ta‑á vare-na á teɡa kam  

ne ba na ke tei Naili buɡa kam ni ne to.  

Kokuri to, abam daa ba jeɡe jei selo  

á na wó ke pipiu da to.  
 

11 BAŊA WƐ tete mo twe o jeŋa naneo kom baŋa ne,  

pa se loɡo baŋa teene dem ziziŋi.  

O pɛ ni se ko vo Kanaans laŋa kam seeni,  

ye o we ba chɔɡe banto dam jei sem maama.  
12 O ma ta de Sidon tiina bam o we,  

“Abam ywoni dim dem ti mo,  

ba na chɔɡe abam lam to ŋwaane.  

Abam ná maŋe á bɛ á vo Kitim,t  

á ta bá na siu da.”  
 

13 Fɔɡe-na á nii Babilon teo kom. Ko nɔɔna bam daa ba jeɡe yuu! Asiria tiina bam pɛ 

se ko ji kaɡo-vara zoorem jei mo. Ba ya lɔɡe taara mo ba yeiri teo kom kabira yera ne, 

ye ba daare ba tɔɡe da ba zo ba vaare ko sɔ-fwaaro tem ba de teɡa ne. Ba ma pa ko ji 

di-dwonnu yerane ko tiɡa.  

14 Ta‑á keeri-na, abam nabwoor-yuŋina balo na nwoŋi Tarasisi  

ye á beeri pipiu ŋwaane to,  

á dam jei sem maama na chɔɡe to ŋwaane.  
15 Maŋa kam konto ná yia, ba wó kwei bena fuserepɛ ba ma swei Tura teo kom swia. 

Bena yam konto wone mo pɛ wom maŋe se o di paare. Maŋa kam konto nam ná ti, ko 

laɡe ko ke Tura teo kom ne ka-tola kalo ba na tɛ o taane leiŋa wone ba we:  
16 “Ka-tola kalo ba na swei n swia to,  

nam kwei kɔnɔ se n ta‑n kare teo kom wone n via.  

Kwaane se n ta kɔnɔ kom lanyerane,  

se n ta‑n leeni lein-ywei.  

Konto mo wó pa se nɔɔna daa ɡuli n ɡula.”  
17 Bena fuserepɛ yam ná ti, BAŊA WƐ yiɡa daa wó jwoori ka taa wo Tura teo kom ne. 

Ko nɔn-bia bam daa wó na nyɔɔre ba totoŋa baŋa ne. Ba ta wó kwei ba tete ba yeiɡi 

ba pa loɡo baŋa teene dem maama, ne ka-tola na ke tei de baara to. 18 De ko de, 

nyɔɔre delo ba na wó na ba pipiu kom baŋa ne to, ba wó kwei ba pa BAŊA WƐ mo. Ba 

bá kwei ba jejeɡero tem ba seiɡi, naa ba tiŋi-te jwa ŋwaane. Te nam wó woli se balo 

na zuli BAŊA WƐ to na wodiiru dedɛ, de ɡare-laaro.  

24 

Baŋa Wɛ wó waare loɡo baŋa  

1 Nii-na! BAŊA WƐ mo laɡe  

o chɔɡe teɡa baŋa maama  

pa se ka ji di-dwonnu yerane.  

O maa wó ja ka ni maama o jujuɡi,  

ye o daare o jaɡe ka nɔn-bia bam  

o yaɡe jei maama ne.  
2 Cham dedwe mo laɡe de yi ba maama.  

Kaanem tu bá taa ɡare nɔn-kɔɡɔ kom.  

Sɔŋɔ tu nam bá taa ɡare o kabaa.  

Kaane de o ka-nyaane bá taa ɡare daane.  



Wolo na jeɡe wonnu o yeiɡi to bá taa ɡare o na yeiɡi-te se o pa wolo to.  

Je-diru bá taa ɡare o na jene wonnu wolo tei ne to.  

Nadum de bá taa ɡare nabwom.  
3 Ba laɡe ba kɔɡese teɡa kam maama mo  

ba daare-ka ba tiŋi yɔɔ yerane.  

BAŊA WƐ mo taɡe konto.  
4 Teɡa kam koɡe mo ye ɡaaro tem maama kwaare.  

Loɡo kom baŋa maama bwona mo.  

Balo ya na ye dedɛɛra teɡa kam maama ne to dam ti.  
5 Ko ye balo na zoore teɡa kam baŋa ne to mo chɔɡe-ka.  

Kokuri to, ba yɔɔre ba chɔɡe Wɛ nia yam mo,  

ye ba ve o bera yam.  

Ba ma daare ba chɔɡe ni-ɡwonim delo Wɛ na ke de-ba  

ye de wora taa wuu to.  
6 Konto ŋwaane mo Wɛ sɔɔle lwarem o yaɡe teɡa kam ne.  

Balo na zoore ka baŋa ne to wó yaare ba wɛleera ŋwaane.  

Wɛ ma yɔɔre o waare-ba,  

pa se nabiina fee yerane laam daare loɡo baŋa ne.  
7 Vini teeni dem maama kwaare  

pa sa-doora ji ɡweeru jana.  

Balo ya na di ywoni sana nyɔɔm baŋa ne to laam kare ba ŋwane mo.  
8 Senyɛ sem daa ba wɔe.  

Kwɛn-kwɛɛra wopwolo sɔɔ de nam daa ba ni.  

Ko nam ná ye kwanno, ba yaɡe tento tam.  
9 Nɔɔna daa ba nyɔ ba sana ye ba leena.  

Sana de daa maŋe ba ba ywona ba nia ne.  
10 Teo kolo na chɔɡe to laam tiɡi yɔɔ yerane mo.  

Ko sam dem maama ma fɔɡe de pe  

se nɔɔn-nɔɔno yé zo de wone.  
11 Nɔɔna kare teo kom chwei sem yuu ne mo  

ba laare ba beeri sana se ba nyɔ.  



Ba ywoni dem maama leiri de ji wo-chechɔɡɔ.  

Wopwolo yɔɔre ko jei mo teɡa kam baŋa ne.  
12 Teo kom laam daare di-dwonnu yerane mo.  

Ko manchwo-peo kom ma chochoɡe muɡa-muɡa.  
13 Ko laɡe ko ke konto dwoŋi mo  

loɡo baŋa teene dem maama ne.  

Ko wó taa nye de teeni bia ɡworim maŋa na yeini ka yi,  

pa se ba pore tio kolo ba ja teɡa tei to mo.  

Ba laam maa wó lare tio-bia fenfee balo na daare da to.  
 

14 Balo na wo wɛ-zoore seeni to wó leeni de wopwolo.  

Ba wó baɡe de kwor-dɛa ba tei BAŊA WƐ.  
15 Konto ŋwaane abam balo na zoore wɛ-puli seeni to  

zuli-na BAŊA WƐ.  

Abam balo maama na zoore naneo kom ni ne to  

de zeiŋi-na BAŊA WƐ wom na ye Isarele tiina Wɛ to yere.  
16 Dɔŋɔ ni maama ne mo dé niɡi ba na leena  

ba we, “Cheɡa Tu wom maŋe de zula.”  

Amo nam ma ta a we, “A wo yɔɔre ko chɔɔre mo!  

Lɛɛro yi-ne ywoo!  

Nɔɔna nwoŋi ba dwonna kwaɡa ne mo.  

Ba bebare-kikia yam de maa fɔɡe ya vei yiɡa.”  
17 Lɛɛro, de ɡwonnu, de kalanchorro mo tiɡi  

se te ja abam balo na zoore teɡa baŋa ne to.  
18 Wolo ná kwaane o lu vuvuɡa kam wone,  

kotu wó vo o to ɡwoŋo wone mo.  

Wolo maa ná wane o bɛ ɡwoŋo kom wone,  

kalanchoɡo mo wó ja kotu.  

Kokuri to, chɔɡem dedɛ wó nwoŋi wɛyuu ne.  

Teɡa kam kuɡu jei de maa wó ziziŋi.  
19 Loloa wó baɡe teɡa kam yera ne  



pa se ka yare belei.  

Ka ta wó tiini ka ziziŋi de dam.  
20 Teɡa kam nam kare ka yuŋi jei maama ne mo,  

ne sa-nyɔro na beiri tei to.  

Ka maa zuuli jei maama ne ne vio na jeɡe vwei  

ko maɡe ye ko ye tei to.  

Nɔɔna bam wɛleera yɔɔre ya chɔɡe teɡa kam mo,  

pa se ka to buru-tu-tu,  

ye ka daa bá zaŋe wɛɛne.  
 

21 Maŋa kam konto ná yia,  

BAŊA WƐ laɡe o waare dedɛɛra balo na wo wɛyuu ne ba toŋe to mo.  

Ko nam ná ye teɡa baŋa ne,  

o laɡe o waare pwa balo na jeɡe dam ba di da to mo.  
22 O ta wó ja ba maama o kale o ke daane mo  

ye o daare o pe-ba peena diɡa ne.  

Ba ná maŋe da ba dáane fee,  

o laam wó yɔɔre o waare-ba.  
23 Wɛ wó kwoli chana kam pwooni.  

Wea kam de wó pipiri ka ji lim.  

Kokuri to, Paŋwa Tu BAŊA WƐ mo wó jeini Zion peo kom yuu ne  

o di paare Jerusalem teo kom wone.  

Teo kom nakwa bam maa wó na o nenɔŋ-fɔrɔ kom.  

25 

Wɛ lei keim  

1 Amo Tu BAŊA WƐ, nmo mo ye amo Wɛ.  

A zeiŋi n yere dem wɛɛne mo,  

ye a daare a tei nmo.  

Kokuri to, n yɔɔre n tɔɡe cheɡa baŋa ne mo  

n boŋe n ja faŋa faŋa se n ke wo-kenkaɡela  



ye n seene n jeɡe-ya n ke.  
2 Nmo pɛ se te-fɔrɔ kom laam ji kandwa-pwoa mo.  

Teo kolo ya na lɔɡe ko pe de dam to laam ma ji di-dwonnu.  

Sa-fwaaro telo sa-teena na lɔɡe to daa tera,  

ye ba daa bá wane-te ba fɔɡe ba lɔ ba zeɡe.  
3 Konto nam mo tei pa dwia yalo nɔɔna na dana to jeɡe se ba zuli‑m.  

Teene delo nɔɔna na ye nankɔ-nyena to maa wó taa kɔre‑m.  
4 Yiniɡa tiina yeini ba seiɡi n woro kuri ne mo.  

N ma‑n ye dalem jei n pa nabwona ba cham maŋa ne.  

Nmo ye woro mo chekke vo-dɛɔ maŋa ne.  

N ta ma‑n ye pwoŋa n kwoli nɔɔna se wea yé yi-ba.  

Cheɡa to, nankɔ-nyena yɔɔre ba pare debam mo vera-vera  

ne vo-fɔrɔ na tiini ko maɡe kabira ye ko ye tei to.  
5 Ba keim dem ta nye ne kaɡoa yuu wulim na ye tei to mo.  

Nmo ma‑n che dé dona bam tiɡuri-kaasa pa ka ba ni,  

ko nye de kunkwoŋo na kwoli wea dam pa zurim wora tei to mo.  

Nankɔ-nyena bam daa maa ware ba lei sem se ba leeni.  
 

6 Paŋwa Tu BAŊA WƐ nam laɡe o ke kuri-fɔrɔ mo  

peo kontou yuu ne,  

o pa loɡo baŋa dwi tiina bam maama.  

Sana de wodiiru wó buɡi kuri dem wone,  

se ba di wodi-laaro dwi dwi, ye ba nyɔ sa-ŋona.  
7 O nam laɡe o zeɡe peo konto yuu ne mo  

se o dɔne ni-puɡu kolo na kwoli dwi-ɡɛ tiina bam maama to.  

O ta wó lɔɔre ɡɔrɔ kolo na kaare ko pu teene dem to  

o yaɡe dáane.  
8 O maa wó yɔɔre o chɔɡe toone dam  

se ko taa vei wuu.  

Yuu-tu BAŊA WƐ ta wó weeri nɔɔna bam maama yi-na  

se ba daa yé taa jeɡe yi-nɔna.  

O maa wó pa se chaveera yalo o nɔɔna bam na nɛ  

loɡo baŋa jei maama ne to jei.*  

BAŊA WƐ mo taɡe konto.  
 

9 Maŋa kam konto nam ná yia, ba laam wó taa tɛ ba we:  

“Cheɡa ŋwaane, debam Wɛ mo tento.  

Dé ma kwei dé cheɡa maama dé pa‑o,  

ye o jwoŋi debam o yaɡe.  

BAŊA WƐ wom mo tento.  

Dé kwei dé cheɡa dé seene dé pa‑o mo.  

Nam pa-na se dé taa jeɡe wopwolo  

ye dé di ywoni o verem dem ŋwaane.”  
 

10 BAŊA WƐ yi paɡe peo konto baŋa ne mo  

se o taa yere ko nɔɔna bam.  

Ko daare ko ná ye Moaba tiina bam,  

o laɡe o nɔne-ba mo o se teɡa ne,  

ne ba na nɔne ɡa-korro ba se bulu wone tei to.  
11 Moaba tiina wó taa yaare de ba je mo ba koreɡe se ba bɛ,  

ne nɔɔno na liɡi na ye o koreɡe se o bɛ buɡa tei to.  

Wɛ nam wó pa se ba fia kam ji kafɛ,  

de ba ná maŋe ba ke swa de ba jea tei maama de.  
12 O ta wó pa se ba dam jei kabiri sem to teɡa ne buri-buri!  

Se maama wó ja teɡa mo,  

ye ba daare ba nɔne-se ywale-ywale  

se se ji fwoɡo yerane.  

26 

Baŋa Wɛ seinim leiŋa  

1 Maŋa kam konto ne, ba wó taa leeni leiŋa kanto mo Judah teo kom wone:  
 

Debam teo kom tiini ko dana mo.  

BAŊA WƐ mo vere teo kom cham wone o yaɡe,  

ne ko ye kabiri de taara mo cheɡe-ko to.  
2 Pore-na teo kom nia yam,  

se dwi delo nɔɔna na ye nɔn-ŋona to zo ko wone.  

Ba ye balo na yɔɔre ba jeɡe cheɡa to mo.  
3 BAŊA WƐ, wolo ná ke o wo-dedoa de nmo,  

ye o boboŋa zeɡe cheppe,  

nmo wó pa se kotu taa jeɡe bochare-zuru chekke.  
4 Kwei-na á wo-dedoa á pa BAŊA WƐ,  

se ko taa vei wuu.  

Kokuri, BAŊA WƐ mo ye peo kolo debam na wó dale to.  
5 Ko ná ye balo na zoore baŋa baŋa jei sem ne to,  

o laɡe o zoore-ba teɡa ne mo.  

O ma pa ba te-fɔrɔ kom to teɡa ne buri-buri,  

ye o daare o nɔne-ko ywale-ywale  

pa ko ji fwoɡo.  
6 Nɔɔna mo jeɡe-ko ba nɔna ba se teɡa ne.  

Banto maa ye yiniɡa tiina,  

de balo na nɛ yaara to.  
 

7 BAŊA WƐ, nmo yeini n pa nɔn-ŋona chwoŋa tiɡi mo jase.  

N ma‑n yere-ba de ba veiŋa  

se ba yé tiri ba to teɡa ne.  
8 BAŊA WƐ, debam tɔɡe nmo bera yam mo  

ye dé teena maama wo nmo wone.  

Woŋo kolo na jeɡe dé fera to  

ye se nmo yere dem taa jeɡe zula mo.  
9 Amo fera yɔɔre ya wo nmo wone mo tete dem maama ne.  

Teɡa de nam ná jeɡe ka poore de,  



a ta wó taa boŋe nmo boboŋa mo.  

Nmo bera yam ná jwoŋi loɡo baŋa ni maama,  

nabiina wó lɔre chwei selo na tɔɡe cheɡa to.  
10 Nmo yɔɔre n ke zaane mo n ke puseŋ-nyena yuu ne.  

De ko de, ba ba zamese cheɡa tɔɡem.  

Ba ná maŋe ba zoore nɔn-laaro teo wone de,  

ba ta swoi se ba taa ke lwarem mo,  

ye ba ba neɡe BAŊA WƐ paare dem.  
11 BAŊA WƐ, nmo twe n jeŋa se n waare-ba mo.  

De ko de, ba ta ba nae ko na ye tei to.  

Nam pa se ba lɔre we n yi paɡe n nɔɔna bam baŋa ne,  

se chaveera ja-ba.  

Ta pa se n ban-lom dem to ba baŋa ne,  

ne ko na maŋe se n dona na waarem delo to.  
 

12 BAŊA WƐ, nmo mo wó pa se dé jeini de yazura.  

Kokuri, totoŋa yalo maama dé na ke to  

ye nmo mo ke n pa debam.  
13 Dé Tu BAŊA WƐ, dedɛɛra badwonna de ya seene ba ba ba tei debam.  

Dé nam yɔɔre dé teeɡe nmo yere dem yerane baŋa ne mo.  
14 Dedɛɛra bam konto teɡa,  

ye ba daa bá jwoori ba bi.  

Ba chira daa bá zaŋe wɛɛne.  

Kokuri to, nmo mo waare-ba, pa se ba yɔɔre ba na chɔɡem.  

N ma‑n pa se ba yere saare nabiina yiɡa ne.  
15 BAŊA WƐ, nmo pɛ se debam teo kom yale mo ko ke yiɡa ne.  

N yale dé teɡa kam mo jei maama wone,  

pa se n yere dem na zula dedɛ.  
 

16 BAŊA WƐ, nmo nɔɔna bam lwoori wolim mo n tei ne,  

ko na zo ba yera to ŋwaane.  

Nmo na korese-ba de cham to,  



mo ba pipiri ba ba n tei de wɛ-lworo.  
17 BAŊA WƐ, ko ke ne kaane na viriɡi puɡa se o lo  

ye o yɔɔre o wowole de cham tei to mo.  

Mo debam na yaare tei n yiɡa ne.  
18 Cheɡa to, dé jaane puɡa  

ye dé ye bele-bele mo se dé lo.  

Ko nam nye de vio yerane mo dé jwoori dé lo.  

Debam wo wane dé vere dé teo kom dé yaɡe.  

Dé wo daare kwaɡa se ba jwa jwoŋi teɡa kam ba taa tei.  
 

19 Abam twa bam nam wó jwoori ba bi.  

Ba yera yam daa wó zaŋe ya na ŋwea.  

Balo na tiɡi teɡa kuri ne to wó jwoori ba zaŋe  

ba taa chaka de wopwolo.  

Ne nyɔnɔ na yeini ko pa teɡa na zurim zezeŋa ne tei to,  

chira daa ta wó zaŋe teɡa kam ne,  

ba jwoori ba na ŋwea.  
 

20 Amo nɔɔna bam, zo-na á di sem wone.  

Pe-na se ni á maŋe da á seiɡi maŋa fenfee wone,  

se ko taa nii Wɛ ban-lom dem ná zuri.  
21 Nii-na! BAŊA WƐ nwoŋi o jeiɡa kam ne mo o beena.  

O nam laɡe o waare loɡo baŋa nɔɔna bam mo  

ba wɛleera ŋwaane.  

Teɡa kam laam wó pa se nɔn-ɡora na lwoɡi jana balo ka baŋa ne to lɔre jaja.  

Ka daa bá seiɡi balo ba na ɡo to ka kuri ne.  

27 

Wɛ wó jwoŋi Isarele tiina bam o yaɡe  

1 Maŋa kam konto ná yia, BAŊA WƐ laɡe o kwei o se-zɔɔ kom, ko nia na di 

fileim-fileim de foone to mo. O maa wó waare basankwe-kenkaɡele dem yere na ye 



Leviatan ye ka tiini ka duri ye ka pipiri to. O laam maa wó ɡo naneo wo juru kom 

konto.  
 

2 Dɛ dem konto ná yia,  

dé wó leeni dé ta Vini teeni kara kalo na lana to taane we:  
3 Amo BAŊA WƐ tete mo nii ka baŋa ne.  

A maa pae na yi-ka maŋa de maŋa.  

A yɔɔre a yere-ka mo wea de tete maama  

se nɔɔn-nɔɔno yé wane-ka o ja o chɔɡe.  
4 A bane wo zaŋe ka ŋwaane.  

Nɔɔno nam ya ná pɛ se ɡa-cheiŋo de sabare li-ka,  

amo ya wó nwoŋi se a jeeri kotu de jara,  

ye a zwɛ te maama nyɔ!  
5 Nɔɔno nam daa ná laɡe se o ba o to amo pwoa ne,  

o jeɡe se o ke ni-mɔrɔ de amo.  

Cheɡa to, o jeɡe se o ba se dé ke ni-mɔrɔ mo daane.  
 

6 Maŋa nam beene se Jakob dwi dem kuɡu ja teɡa.  

Isarele tiina bam maa wó kwi vɔɔro ye ba lei leira.  

Tio-bia balo banto na wó lei to  

mo wó jaɡe ba yi loɡo baŋa jei maama.  
 

7 BAŊA WƐ pɛ ko zo Isarele tiina bam yera  

ne o na ke tei de balo ya na jeɡe-ba ba bɛɛse to mo na?  

O nam wo ɡo Isarele tiina bam  

se ko yi o na ke tei de balo ya na jeɡe-ba ba ɡoe to.  
8 O nam na waare Isarele tiina bam tei to,  

o zeili-ba pa ba vo sa-teo mo yiɡa yiɡa.  

Ko yɔɔre ko nye ne wɛ-puli seeni vo-dɛɔ mo  

o kwei o maa kale-ba o yaɡe da.  
9 Ko na wó ke tei ye Wɛ kwei Jakob dwi tiina bam wɛleera  

o ma chɛ-ba se ba tusim dem maama saare to mo tento:  



Ba jeɡe se ba lɔ ba kandwa yam  

ba na mɛ ba ji kaanem bimbina to mo,  

ba daare ba cho-ya muɡa-muɡa.  

Ba nam ta dae se ba yaɡe Asera nyenyeɡo dɛ sem  

se se taa zeɡe se zeɡa jei ne.  
10 Teo kolo ya na lɔɡe ko pe de dam to  

laam jiɡi di-dwonnu mo.  

Ko nɔn-bia bam ma nwoŋi ba daare-ko ba zeɡe  

ne kaɡoa mo to.  

Naane laam kare de di ɡaao jei sem konto ne  

ye de daare de tiɡi da de sia.  

De ma yɔɔre de di ko teeni vɔɔro tem maama nyelamm.  
11 Teeni dem nɛ jiɡi da-dwa mo  

ye se bwori se to teɡa ne.  

Kaana maa vei da ba twɛ-se se ba ma dwei mini.  

Ko na ye tei to, nɔɔna bam konto swa muri.  

Mo kokuri ba Keiru wom bá duri ba yibwona.  

O ta bá ke zaane o yaɡe ba yuu ne,  

de o na maŋe o naane-ba to de.  
 

12 Maŋa kam ná yia, BAŊA WƐ wó zeɡe Yuferata buɡa kam ni ne mo o waare o nɔɔna 

bam ne o na fere mena tei to, se o vo o yi Ejipti bu-nɔɡɔ kom seeni. O laam maa wó la 

abam Isarele tiina bam dedoa dedoa o ke daane. 13 Maŋa kam konto nam ná yia, ba wó 

wu nabɔnɔ wɛ-wɛ, se ba bwoŋi Isarele tiina balo maama ba ya na kale ba vo ba yaɡe 

Asiria de Ejipti teene dem wone ye ba dáane da to. Banto maa wó ba ba zuli BAŊA WƐ 

peo kolo o na pɔɔre o pa o tete Jerusalem teo kom wone to.*  

28 

Lɛɛro wó yi Efrayim dwi tiina bam  

1 Lɛɛro wó yi Efrayim dwi tiina teo kamunu kom,  

de ko sa-nyɔra bam na jeɡe fia ko ŋwaane tei to.  

Ko maa nye ne punnu telo nenɔŋa na laɡe ka ti to mo.  

Ko lam dem wó jei lela.  

Teo kom zeɡe te-ywoŋa bwolo baŋa seeni mo.  

Ko nɔɔna bam maa nyɔ sana ba buɡa,  

ye ba jeɡe teera ba teo kom ŋwaane.  
2 Nii-na dé Teiru Wɛ wom nam laɡe o toŋe dedɛɛro  

na tiini o jeɡe dam to mo se o ba ba baŋa.  

Kotu wó maɡe-ba o de teɡa ne,  

ne do-kandwa naa vo-fɔrɔ na tui ko chɔɡe wonnu tei to.  

Ko ta wó ke ne na-fɔrɔ na chuuri  

ye ko chwooli wonnu ko viira tei to mo.  
3 Efrayim teo sa-nyɔra bam na jeɡe teera de kolo to mo,  

ba laɡe ba nɔne-ko ba se teɡa ne.  
4 Ba teo kom seene ko zeɡe te-ywoŋa bwolo baŋa ne.  

De ko de, ko lam dem, de ko nenɔŋa kam maama laam wó jei mo.  

Ko wó taa nye ne mɔɔro na beɡe te ti  

ye te maŋe se ba su-te ba de teɡa ne to mo.  

Nɔɔno ná nɛ-te ye o ɡwori de o jeŋa,  

o wó yɔɔre o kwei-te o maɡe o ni ne mo.  
5 Maŋa kam konto ná yia, Paŋwa Tu BAŊA WƐ tete  

mo wó pa o nɔɔna balo ta na daare to  

taa jeɡe nenɔŋa de lam lanyerane.  

Ko wó taa nye de wonto mo ye ba paare yipuɡa.  
6 O maa wó kwei cheɡa boboŋa o pa balo na di nɔɔna taane to,  

se ba ma-ya ba bore cheɡa bora ba pa nɔɔna.  

Ko ta ná ye balo na zeɡe teo kom manchwo-nia yam ne  

ba cho se ba dona yé zo to,  

Wɛ wó pa banto de taa jeɡe baare.  
 



7 Balo na kare ba zuuli jei maama sana nyɔɔm ŋwaane to mo tento:  

Wɛ kaanem tiina de sampwori sem tete mo ke konto.  

Ba ma yeiri ba tete jei ye ba beiri,  

ba na buɡi de sana to ŋwaane.  

Konto ŋwaane ba ware ba lɔre wonnu telo  

Wɛ na le o bere-ba to lanyerane.  

Ba nam ná wora ba di nɔɔna taane,  

ba ba zeɡe boboŋe dedwe baŋa ne.  
8 Ba yɔɔre ba tɔne mo ba chɔɡe ba jeiŋa jei sem maama.  

Jeiɡa dedoa tete wo daare ye ba wo diɡiri-ka.  
 

9 Ba ta tɛ mo ba we, “O kwaane se o bere nɔɔno wɔ mo?  

Wɔ mo o wora o maŋe wonnu se kotu ni te kuri?  

O pa dé ye bu-sese selo ba na kwori yele leile to mo na?  
10 O yɔɔre o pae dé jwoori dé tɛ botare-bia bam mo dé tulisa.  

Dé maa tɛ botare sem ɡena de ɡena,  

ye dé ta tɛ-se bedwe bedwe se dé lɔre.”  
 

11 Ko nam na ye tei to, Wɛ laɡe o tɔɡe dwi-ɡɛ tiina baŋa ne  

se o ma ta-veiri mo o ŋɔɔne de o nɔɔna bam.  
12 O ya taɡe de-ba mo o we,  

“Abam wó sii jeiɡa kam konto ne mo.  

Balo na buɡi to wó ba ba jeini ba sii”.  

O ta ma ta o we, “Abam siu jei mo tento.”  

De ko de, ba wo sɛ o ni dem konto.*  
13 Konto ŋwaane nam mo BAŊA WƐ kwora daa wó yi-ba,  

se ba jwoori ba taa tɛ botare-bia bam ba tulisa.  

Ba wó taa tɛ botare sem ɡena de ɡena,  

ye ba ta tɛ-se bedwe bedwe se ba lɔre.  

Konto to, ba ná boŋe se ba vo yiɡa,  

ba laam wó to ba kwaɡa ne jambayala.  

Konto baŋa ne mo ba wó na zonne,  

ye kalanchorro de ja-ba, pa se ba to ba dona jeŋa ne.  

Jerusalem teo taane  

14 Abam nɔn-lwɛɛna balo na nii Jerusalem tiina baŋa ne to,  

cheiɡi-na BAŊA WƐ na jeɡe kwora kalo se o ta de abam to.  
15 Abam yɔɔre á teere mo we,  

“Debam ɡwoni ni mo de toone,  

ye dé daare dé ke ni-sɛɛm de churu.  

Konto ŋwaane, lɛɛro ná yɔɔre te yi dé teo kom,  

ne na-fɔrɔ na chuuri ko chwooli wonnu tei to de,  

te bá wane debam te ke kolokolo.  

Kokuri to, debam seiɡi vwa woro kuri ne mo,  

ye ka-ɡane-nɔɔna ji dé dalem jei.”  
16 Konto ŋwaane, Yuu-tu BAŊA WƐ na taɡe tei to mo tento:  

“Nii-na, amo laɡe a chwi kabiri-beira mo Zion ne.  

Ka maa ye kandwɛ delo na ye chekke ye de kwaare teɡa ne to.  

De tiini de jeɡe kuri, pa se diɡa kam dana.  

Wolo maama nam ná sale de yera ne,  

kotu ba lwia de kolokolo.*  
17 Amo na wó chwi diɡa kam kuri tei to,  

amo wó kwei cheɡa de nɔn-ŋonne mo a ma maŋe-ka  

ne te ye lɔra ŋone mo tei.  

Do-kandwa mo wó ba ya chwooli á vwa yam ya ja ya jei,  

ye na-fɔrɔ de ba ko lini á na seiɡi mɛ to.  
18 Ni-ɡwonim delo á na ke de toone de churu to  

daa bá taa jeɡe kuri.  

Lɛɛro tem ná tu á baŋa, ne na-fɔrɔ na chwooli wonnu tei to,  

te laɡe te yɔɔre te chɔɡe abam mo.  

19 Lɛɛro tem nam laɡe te taa tui titwon-twono mo  

se te ja abam te jei.  

Ko wó taa ke abam konto mo zezeŋa maama ne,  

de wea de tete maama ne.”  
 

Abam ná niɡi Wɛ kwora kam konto kuri,  

ko wó pa foone mo tiini de zo abam.  
20 Á bá na siu, ne nɔɔno sara kam na tiini ka ye kukua  

se o peini da tei to,  

naa o ɡare-jale dem de na tiini de ye memena  

se o ma-de o kukwori o tete tei to.  
21 BAŊA WƐ nam daa wó pɔpɔ o nwoŋi,  

ne o déem na ke tei Perazim peo yuu ne to.  

O bane daa ta wó zaŋe,  

ne ko déem na ke tei Gibeon bwolo kom teɡa ne to.  

O nam na laɡe o ke tei to wó taa ye wo-kenkaɡele.  

O laɡe o ke totoŋ-veira mo á tetare ne.  
22 Konto ŋwaane, daa yé ta‑á jeɡe-ne á lwɛa.  

Ko ná dae konto, á cham dem wó puli dedɛ.  

Paŋwa Tu BAŊA WƐ wom nam maŋe o pa-ne kwora o we,  

o ti o yiɡa mo se o chɔɡe á teɡa kam maama.  
 

23 Nam fɔɡe-na á cheiɡi se á ni amo kwora kam.  

Ta‑á yei-na se á wane á ni a na tɛ kolo to.  
24 Valo ná yɔɔre o chɛ swoori,  

o bá taa vare taa ye o wo duɡi kolokolo.  
25 O nam ná ɡuri teɡa kam ye bwoɡili peini da,  

o laam wó dole o wo-dwa bia bam mo ka baŋa ne.  

O ta wó du mena dwi dwi da,  

se ko maŋe de teɡa kam na ye tei to,  

ye o daare o du wodiiru tedwonna o kara kam nia ne.  
26 Ko nam yeini ko ye Wɛ mo bere valo wom  



pa se o yei o na wó taa ke tei to.  
27 Ko ná ye wo-sworru mo o pɛ,  

o bá kwei luu-zɔŋɔ o tuuri te baŋa ne  

naa o maɡe-te de da-lɔŋɔ.  

O nam wó ma da-memena mo o fere-te  

se o le te wo-bia bam.  
28 Ko nam ná ye mena, ba wó fere-ya lanyerane.  

Ba nam bá ke konto taa  

se ya cho yɔle-yɔle ne muni na ye te to.  

Ba ná tuuri luu-zɔŋɔ ya baŋa ne,  

ba nam bá mumuɡi-ya.  
29 Valo yeino kom konto maama nwoŋi Paŋwa Tu BAŊA WƐ tei ne mo.  

Wɛ maa jeɡe swa chekke,  

ye o bere nabiina kolo na maŋe se ba taa ke to.  

29 

David teo Jerusalem taane  

1 Areli, nmo mo ye teo kolo wone David déem na zoore to,  

Lɛɛro nam wó yi teo kom konto nɔɔna bam!  

Abam ná laɡa,  

ta‑á di-na á kura yam bene maama.  
2 Amo BAŊA WƐ nam laɡe a ke chichuŋu de Areli tiina bam mo.  

Ba wó taa keeri mo, ye ba ŋwana.  

Amo wó pa se teo kom ji ne bimbini delo ba na zwɛ wonnu  

ba ma ke kaanem da to mo.  
3 Amo tete mo laɡe a jeeri teo kom de jara.  

A maa wó kaare ko maama a pu,  

ye a daare a lɔ taara a yeiri ko yera ne se a di-ko.  
4 Abam wó ba teɡa mo  

ye á ta‑á tiɡi da á ŋɔɔna.  



Á ŋɔŋa kam wó nwoŋi teero wone se ka zaŋe fenfee.  

Á wó ta‑á waase teɡa-teɡa ne chira na ŋɔɔne tei to.  
5 Abam dona kɔɡɔ kom wó taa daɡa ne fwoɡo mo tei.  

Ba nam wó ji ne swanno, vio na kale-te ko ja jei to.  

Bedwe baŋa ne mo  
6 Paŋwa Tu BAŊA WƐ nam laɡe o pɔpɔ o ba.  

O maa wó tɔɡe de doa baɡem, de teɡa ziziŋim, de sɔɔ dedɛ o ba.  

O ta wó ba de vo-fɔrɔ de ko fufuɡim,  

de mini na di wonnu bileim-bileim tei to mo.  
7 Ko ná ye dwi-ɡɛ tiina jar-keira balo na tu se ba kwaare jara de Areli,  

ye ba kaare teo kom de ko dam jei sem maama ba pu to,  

banto wó jei lela, ne nɔɔno na zaŋe dɔɔne wone  

ye o dendwɛ jei tei to mo.  
8 Ko wó ke ne kana ná chɛ nɔɔno  

pa kotu dwɛ we, o jeɡe wodiu mo o di.  

O maa na dɔ o zaŋe to, o kana kam ta wɔe.  

Ko ta nye ne na-nyɔm ná jeɡe nɔɔno wolo  

ye kotu dwɛ we o jeɡe na mo o nyɔa.  

O maa ná zaŋe dɔɔm ne,  

o yɔɔre o laɡe o beiri mo de na-nyɔm.  

Ko nam wó ke konto dwoŋi mo  

de dwi-ɡɛ tiina jar-keira balo na tu  

ba kwaare jara de Zion peo kom tiina to.  
 

9 Nam yaɡe-na se ko so abam, se á ta‑á zeɡe yaau.  

Pa-na se á yia dwei, se á yé ta‑á nae.  

Ta‑á beiri-na, ye ko dae á na buɡi sana to ŋwaane.  

Ta á véi-na chwoŋa yuu de ɡaao,  

ye ko dae ne ko tɔɡe sa-dɛɛra baŋa ne mo.  
10 BAŊA WƐ pɛ se á tiini á dɔ á kɛ mo.  

O ta ma ja á sampwori sem yia yam o kwoni.  



O ma pa ba kwoli abam yi-nara bam de yuni.*  
11 Ko na ye tei to, Wɛ na veere taane delo o bere abam to nye de ba na popone botare 

selo ba ke tɔnɔ wone, ye ba daare ba kwoni ko ni to mo. Nmo ná kwei-ko n pa tɔnɔ tu 

ye n ta de kotu n we, “Ja! Ga tɔnɔ konto se a cheiɡi,” kotu wó leiri mo we, “Amo ba 

wane-ko a ɡa, ko ni na kwoni to ŋwaane.” 12 N nam ná kwei-ko n pa wolo na yeiri tɔnɔ 

to, ye n ta ded‑o we, “Ja! Ga tɔnɔ konto se a cheiɡi,” kotu wó leiri mo we, “Amo yeiri 

tɔnɔ ɡarem.”  
13 Baŋa Wɛ nam taɡa o we:  

“Nɔɔna banto zuli amo de ba ni mo,  

ye ba yeini ba ta we, ba sɛ amo ni.  

Ba boboŋa nam tera amo tei ne.  

Ba na pae amo zula tei to maama ye kafɛ mo,  

ko na tɔɡe nabiina boboŋa chullu to ŋwaane.  
14 Konto ŋwaane mo a daa wó jwoori  

a ke wo-kenkaɡela a saŋe daane se ko so-ba dedɛ.  

Swa tiina bam boboŋa maama wó jei mo,  

se yi-pore-nyena bam de yi-poro kom ji kafɛ.”*  
 

15 Lɛɛro wó yi balo na ko teɡa ba zoore  

se ba seiɡi ba boboŋa BAŊA WƐ yiɡa ne to.  

Banto toŋe ba totoŋa lim ne mo ye ba boŋe ba we,  

“Wɔ mo nae debam?  

Wɔ mo yei dé na jeɡe kolo dé ke to ni ne?”  
16 Abam nam kwaane se á pa na mo duri tuntula.  

Kamɔɡɔ de ko mɔro, wɔ mo dwoi?  

Kamɔɡɔ wó wane ko ta de kamɔ-mɔro wom we,  

“Ko dae nmo mo ke ne” na?  

Kambia de nam wó wane o ta wolo na mɔɔne-ka to taane we,  

“Wolo na ke-ne to yeiri kolokolo” na?  

17 Ko daa bá dáane se Lebanon ɡoa kam na lini de teeni to  

pipiri ka ji kara.  

Kara kalo maa na lana de varem to  

de wó pipiri ka ji ɡoa.  
18 Maŋa kam konto nam ná yia,  

zwa-kwarro wó ni tɔnɔ kom wo taane dem.  

Lilwoa na jei yibiri wone to yia wó puri  

se ba na kolo na jeɡe ko ke to.*  
19 Nabwona laam maa wó jwoori ba di ywoni BAŊA WƐ ŋwaane.  

Yiniɡa tiina de maa wó ke wopwolo  

Isarele dwi dem Wo-pwoŋo Tu wom ŋwaane.*  
20 Nankɔ-nyena wó jei.  

Boyere-nyena de daa maa bá taa wora.  

Balo maama na jeɡe puseŋa kikia puɡa ba jei to de dwi wó saare.  
21 Banto maa jeɡe ba dwonna ba soɡa.  

Ba maa jaane cheɡa ba jua se cheɡa bora yé taa toŋa,  

ye ba fɔ vwa pa se cheɡa tiina ba nae ba bora.  
 

22 BAŊA WƐ mo ye wolo na jwoŋi Abaraham o yaɡe to. O nam tɛ tento mo de Jakob 

dwi tiina bam:  

“Chaveera daa bá ja Jakob dwi tiina bam,  

se ba yuni taa veela.  
23 Ba ná nii ba nae ba bia bam na daɡa tei ba tetare ne,  

ye ba ye balo amo mo na kwei a pa-ba to,  

ba laam wó zuli amo yere dem.  

Ba wó taa neɡe amo wolo na ye Jakob dwi tiina Wo-pwoŋo Tu wom to.  

Ba maa wó da ko ŋwaane ba taa kɔre amo wolo na ye Isarele tiina Wɛ wom to.  
24 Balo na tusi ba boboŋa ne to laam maa wó na yi-poro.  

Balo de na swoi pompona to wó sɛ se ba jwoŋi bera.”  

30 

Ba yé ke ba teena Ejipti wone  

1 BAŊA WƐ na taɡe kolo to mo tento:  

“Lɛɛro wo abam baŋa ne  

de á na ye yi-dɛ-nyena to.  

Boboŋa yalo abam na jeɡe á ma á toŋe to dae amo boboŋa.  

Abam ta maa vei á ke ni-sɛɛm de teene dedwonna,  

ye amo wo pɛ chwoŋa se á ke konto.  

Á kikia yam konto maa pae se á yɔɔre á ke wɛleera  

á daŋe da-baŋa ne.  
2 Abam duri á vo Ejipti teo ne mo  

ye á maŋe á wo bwei-ne se á lɔre a boboŋa.  

Abam ya teene we Ejipti teo pa-faro wom wó taa jeɡe abam  

o kwola o woro wone mo.  
3 Ejipti pɛ wom na wó kwoli abam tei to wó ta á kuri mo.  

Á na boŋe se á seiɡi o woro wone tei to  

maa wó pa á na á chaveera.  
4 Á dedɛɛra badwonna maŋe ba wo Zoan ne,  

ye á toŋe badwonna se ba vo ba yi Hanesi.  
5 De ko de, chaveera mo laɡe ya di Judah tiina bam maama,  

de ba na kwei ba teena ba daŋe te-kafɛ baŋa ne to.  

Teo kom konto ba jeɡe wolim se ko pa-ba.  

Kuri-nɔrɔ de chaveera yerane mo  

ko laɡe ko pa ba na.”  
 

6 Wɛ kwora mo tento se ko tɔɡe vara balo na wo teɡa-kuri seeni kaɡoa kam wone to:  

Teɡa kam konto seene ka chana ye daanem dedɛ wora.  

Nywonnu maa wo jei sem maama ne,  

ko woli de basankwe dedaane kapɛ.  



De ko de, dedɛɛra kwei ba jejeɡero mo  

ba daŋe bonɛ de kona baŋa ne ba tɔɡe da  

se ba ja ba vo ba pa teo kom konto nɔɔna.  

Ko maa ye teo kolo na ba jeɡe nyɔɔre ko pa-ba to mo.  
7 Ejipti teo bá wane abam ko woli de fenfee de.  

Konto ŋwaane mo amo kwei baseim a pa-ko,  

se ba taa bwoi we, ‘Rahabav na jei chemm to’.  

Nɔɔna balo na nwoŋi Wɛ kwaɡa ne to taane  

8 Popone wonnu tento maama  

n tiŋi n pa nɔɔna bam.  

Ke-te tɔnɔ wone se te taa tiɡi da jwa seeni ŋwaane,  

se ko taa ye maana ko pa-ba taa wuu.  
9 Ba yɔɔre ba ye zwabani-nyena mo,  

ye ba swoi vwa totoŋa.  

Ba maa wo sɛ bera yalo BAŊA WƐ na pɛ-ba to.  
10 Ba maa tɛ de yi-nara bam ba we,  

“Daa yé ta‑á nii á nae veera!”  

Ba ta maa tɛ de Wɛ sampwori sem ba we,  

“Daa yé ta-na cheɡa á bere debam!  

Nam ta-na wonnu telo na ywona puɡa ne to,  

se á ma á ɡane debam.  
11 Ywori-na chwoŋa kam wone,  

se á daa yé che dé yiɡa.  

Yaɡe-na ka-taa-kare-ka-tɛ  

Isarele dwi dem Wo-pwoŋo Tu wom taane á bere debam.”  
12 Mo kokuri, Isarele dwi dem Wo-pwoŋo Tu wom nam taɡe tento:  

“Abam seene á ve amo kwora kanto mo,  

ye á daare á sɛ vuvuɡa totoŋa  

se á ta‑á ma á ɡane nɔɔna.  

Á na tɔɡe kikia yam konto dwoŋi to ŋwaane,  
13 á wó yɔɔre á to de á bora mo.  

Abam wó to teɡa ne ne kabira na dɔra  

ye ka jeɡe lolo-kayɔlɔ ka yera ne to mo.  

Kabira kam laɡe ka pɔpɔ ka to mo buri-buri bedwe baŋa ne.  
14 Abam ta laɡe á to á chochoɡe  

ne kambia kalo ba na feiri teɡa ne  

pa se ka ji kanchwi muɡa-muɡa yerane to mo.  

Kanchua daa bá daare  

se ba wane min-chale ba kwei ba ke ka wone,  

naa se ba dane na ba ke kɔɔro wone.”  
 

15 Yuu-tu BAŊA WƐ wom na ye Isarele dwi dem Wo-pwoŋo Tu to na taɡe tei to mo 

tento:  

“Abam ya ná leiri á boboŋa  

pa se á jwoori amo tei,  

á ya wó na á verem, ye á ta sii.  

Á ya ná ye chemm mo,  

ye á daare á sale amo yera ne,  

á ya wó na á dam dem.  

Abam nam ba sɛ se á ke konto.  
16 Abam nam boŋe á tete ne mo á we,  

‘Debam wó kwei dé sisein-nɔɔna  

dé duri dé dona yiɡa ne se dé lu!’  

Cheɡa to, á wó seene á duri se á lu!  

Á ta tɛ mo we, ‘Dé sisein-nɔɔna bam wara,  

dé wó di-se mo dé lu.’  

Cheɡa to, á dona bam nam wara ba dwoi abam.  
17 Á dona bam wone nɔɔno dedoa ná baɡe tiɡuri-kaasa,  

á nɔɔna moro mo wó duri ba daare‑o.  

Ko laam ná ye á dona bam banu,  



ba yi se ba fuɡi abam maama se á duri á daare-ba.  

Se ko kweeli to, á wó duri á daare á nɔɔna fenfee.  

Ba wó taa ye ba yera,  

ne daa na zeɡe ɡeili-ɡeili  

ka zeiŋi tuta peo yuu ne tei to.”  

Baŋa Wɛ wó duri o nɔɔna yibwona  

18 Ko nam na ye tei to,  

BAŊA WƐ ta jei se o ke abam zaane mo.  

O ma yɔɔre o ti o yiɡa se o duri abam yibwona.  

Kokuri to, BAŊA WƐ yeini o bore cheɡa bora mo.  

Balo na ke ba teena ded‑o to tiini ba jeɡe yu-ywoŋo.  
 

19 Nɔɔna daa wó taa zoore Zion ne. Abam daa yé ta‑á keeri-na Jerusalem teo ne. BAŊA 

WƐ wó duri á ŋwaŋa ne á ná keeri á jare‑o. O ná yɔɔre o ni á keira kam, o wó leiri 

abam lworo. 20 Baŋa Wɛ seene o kwei yaara de cham mo o pa abam, se te ji á 

ni-wodiu, de á na se á nyɔ. Wolo na jeɡe Wɛ bera yam o zamese abam to daa bá seiɡi 

o tete. Á yia wó yɔɔre ya na‑o. 21 Abam ná ywori chwoŋa ye á vo jazem seeni, naa 

jaɡwia seeni de, á wó ni kwora na zeɡe á kwaɡa ne ka ŋɔɔne de abam ka we, “Chwoŋa 

kam mo tento á yiɡa ne. Véi-na ka wone.” 22 Ko ná ye á jwona yalo ba na kwei 

lu-nyenno de sabu-seŋa ba ɡɔɡere-ya to, abam laam maa wó taa nii-ya ne ya ye weero 

mo á yiɡa ne. Á wó dole-ya á yaɡe, ne á na ke tei de wo-zɔɔna to mo, ye a ta de-ya 

we, “Laɡe-na jei dé yiɡa ne.”  
23 Abam ná duɡi á wo-dwa, BAŊA WƐ wó pa do-ŋwe ne se á wodiiru ke lanyerane, se 

á zaɡe wodiiru zanzam. Maŋa kam konto ná yia, á vara de wó na pwola yala-yala se 

ba taa di ɡa-zuru da. 24 Nabɛ de bonɛ selo na toŋe á kare sem ne to tete wó taa di 

mena yalo ba na chaare men-swanno tem lanyerane ba yaɡe ba daare-ya to mo. 
25 Maŋa kam konto ne á wó yɔɔre á di á dona se ba dalem jei sem vaare se to teɡa ne. 

Na maa wó taa bura peero de zwonnu maama yuu ne ba duri ba tu teɡa ne bare-bare. 
26 Chana kam wó peere pa se ka pwooni de wea pwooni taa mae daane. Wea kam de 

wó tiini ka nye ka woli da kuni berepɛ, ne da yarepɛ pwooni na laɡe de ke daane tei 

to. Konto maama wó ke ne BAŊA WƐ ná tu o twoŋi o nɔɔna kwi selo na bwori to, ye o 



daare o pa se ba fufwollu tem fɔɡe te kwɛ.  
27 Nii-na! BAŊA WƐ zeɡe yiɡa yiɡa mo o beene,  

ye o yere dem nenɔŋ-fɔrɔ nii ko nae jaja.  

O wo tiini ko fuli mo ye nyoa zaŋa ɡuli-ɡuli.  

Ban-lom taane delo na nwoŋi o ni ne to  

ye ne min-voɡo na di wonnu buɡi-buɡi tei to mo.  
28 O ná sii o momwa vio,  

ko nye de na-fɔrɔ na fufuɡi  

ba di ba maŋe nɔɔno ba seeni to mo.  

O maa jeɡe dwi-ɡɛ tiina bam o chɔɡa  

ne o zɛ-ba yɔlɔ ne mo tei.  

O ta maa ke-ba ne o na kwei ɡara o ke ba nia ne,  

se o pa ba ywori ba chwoŋa wone tei to mo.  
 

29 Wɛ nɔɔna bam, abam nam wó di ywoni, ne á na yeini á di kuri á ma‑á zuli Wɛ ye á 

leeni lei tete ne tei to. Á wó ke wopwolo se ko nwoŋi á bochara ne, ne á na maɡe kɔɡɔ 

á diini BAŊA WƐ peo kom to mo, se á vo á zuli wolo na ye Isarele tiina peo to, ye nɔɔna 

wui wi ba tɔɡe á yiɡa ba via. 30 BAŊA WƐ maa wó baɡe de kwor-dɛa, pa se nɔɔna lɔre o 

na jeɡe nenɔŋa de dam tei to. O ta wó twe o jeŋa se o waare nɔɔna o ban-lom dem 

ŋwaane. O maa wó fuɡi-ba de min-voɡo na di buɡi-buɡi to, de vo-fɔrɔ, de doa baɡem, 

de do-kandwa. 31 BAŊA WƐ kwora ná zaŋe konto, foone wó tiini de ja Asiria tiina bam. 

O laɡe o kwei da-lɔŋɔ mo o maɡe-ba o de teɡa ne. 32 Ko na wó ke tei to, BAŊA WƐ wó 

taa tiini o dole-ba jaɡuli-zana mo se o ke chichuŋu de-ba. O ná kwei o da-lɔŋɔ kom se 

o ma o waare-ba maŋa de maŋa, nɔɔna wó taa wɔe senyɛ ye ba tae kwanno wopwolo 

ŋwaane. 33 Kokuri to, BAŊA WƐ nam maŋe o kwɛ jeiɡa ba na wó zwɛ twa da to. Ba ti 

yiɡa se ba zwɛ Asiria teo pɛ wolo na teɡe to yera dáane. Mini jei sem konto luuna, ye 

se ta yala de. Ba ma doɡele dɛ dedɛ ba ke da se mini taa di bileim-bileim. BAŊA WƐ 

nam ná sii o momwa vio, ko nye de chilibuɡu mo nyeene ye ko duri ne buɡa to. Ko 

laam maa wó taa jeɡe‑o ko di buɡi-buɡi!  

31 



Lɛɛro wó yi balo na sale Ejipti yera ne to  

1 Lɛɛro wó yi balo na kare ba vei Ejipti teo se ba beeri wolim,  

ye ba daare ba teeɡe sisein-nɔɔna baŋa ne to.  

Banto teena daŋe ba sisei-torokooro baŋa ne mo  

te na daɡa to ŋwaane.  

Ba teena ta daŋe ba sisein-dira baŋa ne,  

ba na jeɡe baare to ŋwaane.  

Ba yiɡa nam tere Isarele dwi dem Wo-pwoŋo Tu wom wone.  

Ba ba lwoori BAŊA WƐ se o zeini-ba.  
2 BAŊA WƐ nam jeɡe swa!  

O wae o pae lɛɛro yi nɔɔna.  

O maa ba jwoori o ni dem kwaɡa ne.  

Ko ná ye nɔɔna balo dwi maama na toŋe lwarem to,  

ko woli de balo na zeɡe ba kwaɡa ne to,  

o laɡe o zaŋe ba baŋa ne mo o waare-ba.  
3 Ejipti tiina bam nam ye nabiina mo se ba dae Wɛ.  

Ba sisein-nɔɔna maa jeɡe ye-daa,  

se se dae jworru telo toone na ware de ja to.  

BAŊA WƐ nam ná twe o jeŋa se o waare-ba,  

teo kolo nɔɔna ya na jeɡe dam to wó tiri ba to teɡa ne mo.  

Balo de na beeri wolim ba tei ne to de maa wó to,  

pa se ba maama laam tɔɡe daane ba jei.  
4 BAŊA WƐ de ma ta tento de amo o we:  

“Amo BAŊA WƐ wó ke ne nywoŋo mo suura,  

naa nywoŋ-pɔlaw na nɛ nɔne ye ka laare tei to.  

Nayere-kɔɡɔ ná ɡilimi daane se ba zeili-ko  

ye ba kaase tei maama de,  

ko bá fom.  

Ba sɔɔ kom bá pa se ko yera taa sae.  

Paŋwa Tu BAŊA WƐ de wó foore o chu konto dwoŋi mo,  

se o ke jara Zion peo kom yuu ne.  
5 Ne zuna na kare wɛyuu kom ne ba jaane tei to,  

konto mo Paŋwa Tu BAŊA WƐ de laɡe  

o taa kwoli Jerusalem.  

O wó che teo kom se cham yé yi-ko,  

ye o daare o jwoŋi-ko o yaɡe,  

O maa wó tɔɡe ko baŋa ne o kɛ  

se o vere ko nɔɔna bam o yaɡe.”  
 

6 Isarele tiina bam, pipiri-na á jwoori BAŊA WƐ tei, de á ya na yɔɔre á kwei a kwaɡa á 

ya‑o tei de. 7 Maŋa kam konto ná yia, abam dedoa dedoa wó ve jwona yalo á na tusi á 

ma á tete je á kwei lu-nyenno de sabu-seŋa á ke-ya to.  
 

8 “Asiria tiina bam wó te jara wone.  

Ko nam dae nabiina se-zɔɔro mo laɡe te ɡo-ba.  

Ko ye Wɛ se-zɔɔ kom mo laɡe ko ɡo-ba.  

Ba jar-keira bam wó kwaane se ba duri ba lu.  

Wolo na wane-ba to wó fe ba nɔn-donno tem  

o de totoŋ-chɛɛra wone.  
9 Ba wó duri ba daare ba dam jei sem,  

foone na jaane-ba to ŋwaane.  

Ba dedɛɛra bam ná nɛ jara-keim tuta na zeiŋi wɛɛne to,  

ba boboŋa wó vuɡimi mo ye foone zo-ba.”  

BAŊA WƐ na taɡe kolo to mo konto.  

O maa ye wolo na tɔre mini Zion peo yuu ne,  

ye o dwei mini-fɔrɔ Jerusalem teo kom wone to.  

32 

Paare delo na wó tɔɡe cheɡa to  

1 Nii-na! Pɛ wodwoŋi wó ba o di o paare de cheɡa.  



Teo kom dedɛɛra de wó taa bore cheɡa bora ba pa nɔɔna.  
2 Ba dedoa dedoa wó taa ye dalem jei,  

ne woro mo kwoli nɔɔna se vo-fɔrɔ yé ja-ba.  

Ba wó taa nye de na-dura mo kaɡoa yuu ne  

de peo kolo woro na jwoŋi nɔɔna se wea yé di-ba to.  
3 Balo na nii ba nae to maa wó taa nae jaja.  

Balo zwa de na ni to wó taa fɔɡe ba cheiɡa.  
4 Balo na ye wole-wole to wó boŋe ba yi de yi-poro.  

Balo de na ŋɔɔne ba bibeiɡi to wó taa ŋɔɔne jase.  
5 Nɔɔna daa bá taa tɛ jworo we, o ye nɔn-yero.  

Ba bá taa pae nankɔ-nyena zula.  
6 Kokuri to, jworo ŋɔɔne ko jworim mo.  

O boboŋa de maa jeeli lwarem kikia yerane.  

O ba laɡe se o taa tɔɡe Wɛ chwoŋa,  

ye o ni taane nye de o twe BAŊA WƐ mo.  

O maa yaɡe balo kana na jeɡe-ba to se ka ni-ba.  

Ko ta ná ye na-nyɔm na jeɡe balo to,  

o pae de chɛ-ba mo.  
7 Nankɔ-nyem kikia yɔɔre ya ye puseŋa yerane mo.  

O yeini o jei o boŋe lwarem mo,  

se o ma vwa o chɔɡe nabwona,  

de ba ná maŋe ba beeri se ba na ba cheɡa de.  
8 Ko nam ná ye nɔn-yero, o boŋe boboŋ-ŋona mo.  

O maa yeini o zeɡe o totoŋ-ŋona yam kwaɡa ne.  

Jerusalem teo kaana bam taane  

9 Kaana bam na jei de zurim falalala to,  

zaŋe-na se á cheiɡi a taane dem!  

Teo kom bukwa na ba jeɡe lwia to,  

cheiɡi-na amo na laɡe a ta kolo to!  
10 Zem mo kolokolo ba daane abam.  



Nam lɔre-na we,  

bene ko mae tento to abam wó fom,  

ye á yera taa sae.  

Kokuri to, á teeni dem bá lei bia.  

Wodiiru bá ke se á zaɡe á ja á zo diɡa.  
11 Kaana bam, yaɡe-na á na jei fae to se á yera taa sae.  

Bukwa balo na ba jeɡe lwia to,  

kɔre-na foone.  

Lɔɔre-na á ɡwaaro tem,  

se á daare á leiri á vɔ ɡare-nyenyaaro á tei sem ne.  
12 Daŋe-na á je á nyɔɔna ne wo-chechɔɡɔ ŋwaane  

de á kare sem na chɔɡe  

ye á Vini teeni ba leiri bia to ŋwaane.  
13 Nam keeri-na amo nɔɔna teɡa kam ŋwaane,  

sabare yerane laam na jeɡe-ka.  

Ywoni déem mo wo teo kom jei maama ne,  

ye nɔɔna chaka ko sam dem wone.  

Laam nam ta‑á keera teo kom ŋwaane.  
14 Nɔɔna wó duri ba daare pɛ sɔ-fɔrɔ kom.  

Teo kom konto ya na su de sɔɔ to,  

nɔɔn-nɔɔno daa bá taa zoore ko wone.  

Ko dam jei sem de mɛ ba na zeɡe da ba yere-ko to maama chɔɡe.  

Kaɡoa wo bonɛ de vare-mwa yerane laam mo jeeri da ba di ɡaao.  
15 Ko wó taa ye konto mo se Wɛ laam pa o Jworo nwoŋi wɛyuu ne  

ko ba dé baŋa.*  

Maŋa kam konto ne, kaɡoa kam wó ji te-ywoŋa,  

ye te-ywoŋa kam de laam ji ɡoa mɛ na lini de teeni to.  
16 Jei maama ne nɔɔna wó taa tɔɡe cheɡa kikia,  

kaɡoa yuu de te-ywoŋa ne de.  

17 Ba nɔn-ŋonne kikia wó pa zurim mo taa wora.  

Ba ta wó taa jei de yazura taa wuu  

ba cheɡa totoŋa yam ŋwaane.*  
18 Amo nɔɔna bam wó taa zoore jei selo ne  

yazura na wora to mo.  

Daanem de lwia bá yi-ba ba sam dem wone.  
19 Do-kandwa ná maŋe ya chɔɡe ɡoa kam,  

ye teo kom maama ba teɡa tei maama de,  
20 abam ta wó taa jeɡe yu-ywoŋo.  

Á wó vo á du á wo-dwa bu-dura maama ni ne.  

Á ta wó yaɡe á naane de á bonɛ sem,  

se de taa kare de beeri yɔɔ de di ɡaao.  

33 

Lɛɛro de wolim taane  

1 Lɛɛro laɡe te yi abam balo na kare á chɔɡe amo nɔɔna bam to mo.  

Nɔɔn-nɔɔno ta wo chɔɡe abam!  

Lɛɛro wó yi abam de á na baare nɔɔna kwaɡa ne to.  

Nɔɔn-nɔɔno ya ta wo baare abam kwaɡa!  

Abam nam ná chɔɡe teene dedwonna á ti,  

mo ba laam wó chɔɡe abam de.  

Abam bebara kam na ti maŋa kalo ne to  

mo ba laam laɡe ba baare á de kwaɡa.  
 

2 Dé Tu BAŊA WƐ, pa n zaane dem ba dé baŋa,  

se dé teena wo nmo wone mo.  

Zezeŋa maama ne pa debam dam.  

Ta pa se dé na verem cham maŋa ne.  
3 Nmo ná pɛ se tiɡuri-kaasa zaŋe,  

teene maama nɔɔna wó duri mo se ba lu.  

N ma‑n ná zaŋe wɛɛne,  

dwi-ɡɛ tiina wó jaɡe sae mo.  
4 Dé dona bam,  

ne kayere na yeini se deilimi kara se ja teɡa tei to,  

konto mo nɔɔna wó pɛ á jejeɡero ba ja viiri,  

se kolokolo daa yé daare.  
 

5 BAŊA WƐ yere dem mo zaŋe wɛɛne.  

O maa zoore wɛyuu kom baŋa jei sem ne.  

O nam wó pa se Zion tiina bam taa tɔɡe cheɡa de nɔn-ŋonne kikia yerane.  
6 Woŋo kolo maama ná ke abam,  

BAŊA WƐ mo wó zeɡe á kwaɡa ne de dam.  

O ta wó vere abam cham wone o yaɡe,  

se á ta‑á tiini á jeɡe swa de yeino lanyerane.  

Balo na kɔre BAŊA WƐ to,  

wo-laaro tento mo wó taa ye ba lonne wonnu.  
 

7 Nii-na! Dé bembɛ sem tete chwoosi  

dé teo kom chwei sem yuu ne mo.  

Dé na toŋe balo se ba kwɛ wonnu to  

de keeri mo de wo-chechɔɡɔ.  
8 Nɔɔna duri ba daare chwo-fare sem mo.  

Chwo-veila daa ba tɔɡe pempala yam ne ba via.  

Nɔɔno ná ke ni-sɛɛm de o dwoŋi,  

o wó chɔɡe-de mo.  

Ba ta ɡwooni balo na pae maana taane dim baŋa ne mo.  

Ba daa maa ba neɡe nɔɔn-nɔɔno de.  
9 Teɡa kam maama koɡe mo ye ka ta leere.  

Lebanon teeni dem de kwaare mo  

ye chaveera di teo kom.  

Saron te-ywoŋa kam de jiɡi kaɡoa mo.  



Basan de Kamele jei sem teeni vɔɔro ma siiri.  
 

10 BAŊA WƐ na taɡe tei to mo tento:  

“Maŋa laam nam yi se a zaŋe a toŋe.  

Ko yi se a pa a yere dem zaŋe wɛɛne,  

se a jwoŋi zula nɔɔna tei ne.  
11 Abam ná jaane swanno puɡa,  

ɡa-korro mo wó ji bu wolo á na wó lo to.  

Momwa vio kolo á na sii á yaɡe to  

maa wó ji mini de zwɛ abam.  
12 Ko wó pa á teo tiina bam zwɛ kula mo,  

ne sabare na zwɛ ye se ji tentwarem tei to.  
13 Abam balo teene na wo yiɡa yiɡa to,  

lɔre-na totoŋ-kamunnu telo amo na ke to.  

Abam balo de na bwola to,  

ta‑á yei-na we, a dam dem daɡa dedɛ!”  
 

14 Wɛleere-keira balo na wo Zion ne to  

wora ba to de foone mo.  

Balo na ve Wɛ chwoŋa tɔɡem to yera maa sae pɔm-pɔm,  

ye ba tɛ ba we:  

“Debam wone wɔ mo wó wane o taa zoore  

jeiɡa kalo mini na wora de di de chɔɡe to?  

Wɔ mo wó wane o zeɡe  

mini delo na bá dwei maŋa de maŋa to yiɡa ne?”  
15 Ko nam ye wolo na tɔɡe chwo-laao  

ye o yɔɔre o tɛ cheɡa to mo.  

Kotu ba sɛ se o pini nɔɔna se o ma o duni,  

ye o ba sɛ o jwoŋi wonnu kalipera baŋa ne.  

O ba ɡwaane de balo na ke bana se ba ɡo nɔɔna to.  

O nam bere o ba sɛ se o toŋe lwarem.  
16 Nɔɔno ná ye konto dwoŋi,  



konto tu jei mo ye lwia ba jeɡe‑o.  

Ko nye de o dale peo mo.  

Maŋa maama wone, wonto ba ɡae o ni-wodiu,  

na-nyɔm de nam bá ja‑o.  
 

17 Abam wó nii á na pɛ wom na jei de nenɔŋ-fɔrɔ,  

ye o paare laŋa kam jaɡe ka yi jei maama.  
18 Á laam ma‑á wó boŋe wonnu telo ya na pɛ abam foone to boboŋa  

se á ta we, “Dedɛɛra yiɡa tu wom bɛ?  

Wolo na fe o jwoŋi lampwoo dé tei ne to wo yein-seeni mo?  

Dedɛɛro wolo na zeɡe o yere teo kom to de bɛ?”  
19 Abam nam daa bá na boyere-nyena bam konto maŋa de maŋa.  

Ba ye balo taane na ye de yera ye á ba ni de kuri to mo.  

Ba na ŋɔɔne tei to nye de ba bibeiɡi mo.*  
 

20 Nii-na Zion teo kom!  

Ko ye mɛ dé na di dé kura yam da to mo.  

Abam ná nii á na Jerusalem teo kom,  

á wó na we ko zeɡe cheppe mo,  

ne vwei delo na ba bebeɡe to.  

Ba bá wane ba ɡɔ vwei dem konto paara.  

De yera ŋone de nam bá kɔ se de chɔɡe.  
21 Dáane mo BAŊA WƐ laam wó taa ye dé Dam Tu.  

Bu-fara de nabare wó taa duri se kɛa  

jei sem konto ne mo.  

Pwola nam bá taa wora se dé dona bam ja ba nabwooru  

ba ba dáane ba yɛ ba kɛ.  

Nabwor-kamunnu bá wane te tɔɡe da te kɛ.  
22 Kokuri to, BAŊA WƐ mo wó jwoŋi debam o yaɡe.  

O ye wolo na bore debam bora to mo.  

O maa pae debam o nia yam se dé taa tɔɡa.  

Wonto mo ye dé pɛ.*  
23 Ko ná ye abam nabworo kom,  

ko ɡare-yi ŋone sem daa wo vɔɡe diŋ-diŋ,  

ye ko tetare beiŋa kam daa ba zeɡe deiki.  

Konto to, vio daa ware ko yiɡi ɡare-yi dem  

se nabworo kom taa yɛ na ko via.  

Abam nam wó ba á vere á dona bam jejeɡero á chɛ á pa daane.  

Gwaaro de wó na ba popɔra,  

jejeɡero tem na wó taa daɡa dedɛ to ŋwaane.  
24 Nɔɔn-nɔɔno daa bá taa zoore Zion teo ne  

se kotu ta we, “A weele mo.”  

Balo na zoore da to,  

Wɛ wó kwei ba wɛleera o yaɡe o chɛ-ba.  

34 

Loɡo baŋa dwi tiina taane  

1 Abam dwi-ɡɛ tiina, fɔɔre-na á yi se á cheiɡi.  

Nɔɔna na wo jei maama to pore-na á zwa.  

Teɡa kam baŋa maama  

de balo na zoore ka wone to jeɡe se ba cheiɡi,  

ko woli de loɡo baŋa wonnu dwi maama.  
2 BAŊA WƐ bane zaŋe de dwi-ɡɛ tiina bam maama mo.  

O wo ma fuli de ba jar-keira bam.  

O yɔɔre o pɔɔre-ba o zeɡe dáa ne se ba na chɔɡem mo.  

O maa wó pa se ba dona ɡo-ba ba ti.  
3 Ba maa wó kwei ba twa bam ba dole ba yaɡe,  

se ba yera yam lwom zaŋe taɡe-taɡe.  

Ba jana de maa wó faare peero jei sem maama.  

4 Wɛyuu chalechwe sem maama wó jei,  

ye ba piri wɛyuu kom tete ne sara mo ba piri.  

Chalechwe sem maama wó taa toe teɡa ne mo,  

ne Vini tio vɔɔro naa kaporo vɔɔro na kwaare  

ye te siiri te toe teɡa ne tei to.*  
5 BAŊA WƐ maa we,  

“A se-zɔɔ kom maŋe ko toŋe ko fera ko su wɛyuu ne.  

Nii-na! A laam wó kwei-ko a ma a waare Edom tiina bam mo.  

Banto ye balo a na pɔɔre a zeɡe dáa ne  

se ba yɔɔre ba na chɔɡem to mo.”  
6 BAŊA WƐ se-zɔɔ kom maama yɔɔre ko ye jana yerane mo.  

Vara lara de maa taare ko maama.  

Ko nye de pei de bone jana,  

ko woli de pi-bale tapwale-bia bam lara mo taare-ko.  

Kokuri to, BAŊA WƐ laɡe o ke kaanem mo Bozera teo ne.  

O maa wó ɡo nɔɔna dedɛ Edom laŋa kam ne.  
7 Ba dedɛɛra bam wó yɔɔre ba te,  

de ba na nye de na-bale selo na ware se ja to mo.  

Ba babɛ sem na dana ne nabɛ tei to de wó tɔɡe ba te.  

Ba jana mo wó buɡi ba teɡa kam maama.  

Ba yera lara de maa wó ji popɔnɔ ka pɔɔne-ka.  
 

8 Kokuri to, BAŊA WƐ le dɛ mo  

se o ba o zeini Zion tiina bam.  

Bene dem konto wone o laɡe o yiri jene  

ba dona bam baŋa ne mo.  
9 Edom bu-nwaro tem wó ji kɔtaale mo.  

Ba teo kasolo de maa wó ji chilibuɡu.  

Mini maa wó ja ba teɡa kam maama,  

ne mini na jeɡe kɔtaale de di tei to.  

10 Wea de tete maama wone, teo kom mini bá dwei.  

De nyoa kam de wó taa zaŋe wɛɛne mo wuu.  

Ba teɡa kam wó taa tiɡi yɔɔ yerane mo,  

ko zeɡe dwi dedoa ne se ko yi dwi dedwoŋi maŋa ne.  

Nɔɔn-nɔɔno daa bá tɔɡe ba teɡa kam ne o kɛ.  
11 Kunkworru, de bachanɡaaro, de vara dwi dwi  

mo wó taa tei jei sem konto.  

BAŊA WƐ laɡe o twe o jeŋa Edom teɡa kam baŋa ne,  

se o maŋe-ka ye o daare o jeeli ka chɔɡem dem.  

O maa wó pa se teɡa kam taa tiɡi yɔɔ yerane.  
12 Edom teo yiɡa tiina bam daa bá na pɛ  

se kotu taa nii ko baŋa ne.  

Ba nakwa bam maama wó jei mo.  
13 Sabare mo wó jwoŋi ba sa-fwaaro tem.  

Bombwaano de ɡa-cheiŋo de maa wó cheiŋi ba dam jei sem maama.  

Teo kom laam maa wó taa ye mɛ  

nywoŋ-kuri de kunkworru na zoore to.  
14 Ga-kukuri de wiira mo wó taa tɔɡe daane ba beeri wodiiru.  

Tɔro maa wó taa kare da te keera,  

ye tete wo-korro laam taa tiɡi di-dwonnu tem ɡuɡworru wone.  
15 Kunkworru wó sɔ te pworu da  

ye te de te chechara.  

Te chechara yam maa wó lwei  

se te taa jeɡe te bia te nii da.  

Kalwonnux de wó taa jeeri jei sem konto ne,  

wo-bɛ de wo-kana maama.  
16 Nii-na BAŊA WƐ tɔnɔ kom wone  

se á wó na ko na popone we:  

Wonnu tento dedoa bá laɡe kodwoŋi ko ɡa.  

Wo-bɛa bá ɡa wo-kana se te taa wo daane.  

Kokuri to, BAŊA WƐ mo pɛ ni dem konto,  

ye wonto Jworo kom mo laɡe ko la-te ko ja jeeri daane.  
17 BAŊA WƐ mo pɔɔre teɡa kam o pa-te.  

O ma maŋe jei selo te maama na wó taa zoore to.  

Ko nam na zeɡe dwi dedwe ne se ko yi dwi dedwoŋi to,  

te wó lɛɛre te taa zoore dáane mo taa wuu.  

35 

Wɛ nɔɔna bam wó di ywoni  

1 Wopwolo wó yi kaɡoa jei sem mɛ na na tera to.  

Te-kora kam wó di ywoni,  

ɡa-punnu na wó kwi te nwoŋi da de zurim to ŋwaane.  
2 Jei sem konto wó tiini se ke punnu dedɛ,  

pa se se taa chaka de wopwolo.  

Teɡa kam wó ke lam,  

ne Lebanon peero tem na ye tei to.  

Ka nenɔŋa de wó nwoŋi jaja,  

ne Kamele de Saron jei sem na ye tei to mo.  

Nɔɔna laam maa wó na BAŊA WƐ nenɔŋ-fɔrɔ kom,  

de o paare dem na ye tei to.  
3 Nam pa balo vɔna na buɡi to  

jwoori ba na dam,  

se balo naɡwola na teɡe to  

daa jwoori ba na baare.*  
4 Ta de balo wo na leeɡi to we,  

“Ja-na baare se á yé ta‑á fona.  

Se á Tu Wɛ wom laɡe o ba  

se o bere o ban-zɔŋɔ mo,  

ye o daare o yiri jene á dona baŋa ne.  

O nam wó ke konto mo se o vere abam o yaɡe.”  
 

5 Lilwoa yia laam maa wó puri  

ye zwa-kwarro de zwa yam pore.*  
6 Gwaaro de wó faŋe wɛɛne,  

ne woŋa dwoŋi to,  

ye memaaro de taa baɡe sɔɔ ba yaɡe de wopwolo.  

Na de wó taa buri ba buɡi kaɡoa yuu,  

ye nabare de taa wo te-kora kam ne se dura.  
7 Kasolo kolo wea kam ya na yɔɔre ka jeɡe ka maɡe to  

laam wó ji buɡa mo ko taa tiɡa.  

Te-kora kam ne, buli-yia wó taa tae  

ya nwoŋi jei maama ne.  

Jei selo maama nywoŋ-kuri ya na tiɡi da to,  

ɡa-zuru, de nanchan-ɡullu, de sanɡɛ mo laam wó taa wora.  
 

8 Chwo-fara wó peini se nɔɔna taa tɔɡe da ba via.  

Ba wó taa bwoi-ka we, “Wose Chwoŋa” mo.  

Balo na jeɡe diɡiru Wɛ chullu tem seeni to  

bá wane ba tɔɡe ka wone.  

Kokuri to, balo na tɔɡe Wɛ chwoŋa to yerane mo vei ka wone.  

Jworru bá na chwoŋa se ba beeri ka wone.  
9 Nywonnu bá taa wo chwoŋa kam konto ne.  

Kaɡo-vara balo na jaane nɔɔna to de bá tɔɡe da.  

Tento maama maŋe te bá twɛ da.  

Wɛ na vere balo o ja nwoŋi cham wone to  

mo wó tɔɡe da ba taa via.  
10 BAŊA WƐ na jwoŋi balo o yaɡe to  

wó tɔɡe da ba jwoori sɔŋɔ.  

Ba maa wó jwoori ba zo Zion teo kom wo  

ye ba leeni de wopwolo.  

Ywoni delo na ba ti to mo wó taa ye ba nyem.  

Ba wopwolo kom wó tiini ko ɡaale,  

ye ba wo-chechɔɡɔ de ba keira kam wó jei.  

36 

Asiria teo pɛ ke chichuŋu de Judah tiina  

2 Pwa 18:13-27; 2 Wonnu Tiɡisim 32:1-19  

1 Pɛ Hezekia paare dim bena fuɡa-yana bene dem wone mo Asiria teo pɛ Senakeribi 

tu o li Judah te-kamunnu telo na lɔɡe chekke, ye te ta fɔɡe te pe to maama de jara. O 

ma wane-ba o di. 2 Asiria pɛ wom ma toŋe o dedɛɛra bam yiɡa tu se o zeɡe Lakisi ne o 

nwoŋi de jar-keira kɔɡɔ dedɛ o vo Jerusalem o ɡware Hezekia. Dedɛɛro wom ma vo o 

zeɡe na-fera kalo na zoore baŋa seeni chɔɡɔ kom to ni ne, se ko maŋe de chwoŋa kam 

mɛ ba na sɔ ɡwaaro to. 3 Pɛ wom ma toŋe Hilikia bu Eliakim na nii pɛ sɔŋɔ kom totoŋa 

baŋa ne to, dedaane Sebena na ye tɔn-poponno to, ko woli de Asafe bu Joa na nii pɛ 

sɔŋɔ kom yera seina twanno baŋa ne to, se ba nwoŋi teo kom wone ba vo ba jeeri‑o.  
4 Ba na jeeri to mo Asiria teo dedɛɛra yiɡa tu wom taɡe de-ba se ba ja Asiria pɛ wom 

kwora ba vo ba ta de Pɛ Hezekia. O maa we:  

“Asiria teo Pa-faro wom we: Bɛ mo bere ko pa se n jeɡe n tete cheɡa konto? 5 Nmo 

boŋe we ni-wɛɛle wae jara de ke mo na? Wɔ baŋa ne mo n teeɡe ye n lɔ amo kwaɡa 

ne? 6 Nmo teena wo Ejipti teo ne mo na? Konto nam nye de nɔɔno na kwei kasoɡo o ji 

o nacheiɡa to mo. Kasoɡo kom wó seere mo ko zɔ wolo maama na zei-ko to jeŋa. 

Konto mo wó ke de wolo maama na sale Ejipti Pa-faro wom yera ne to. 7 Nmo nam ta 

ná we, ‘Dé wó sale debam Tu BAŊA WƐ yera ne mo,’ ko dae Wɛ dem konto wara-jei, de 

de kaanem bimbina mo Hezekia ɡuri o yaɡe o daare o pa ni se Jerusalem de Judah 

nɔɔna maama taa tui bimbini dem na wo ywo-seeni to yerane ba zuli‑o na?  
8 Amo laɡe a ma a tu wom yere mo a ke ni dedaane nmo Hezekia. Amo wó pa‑m sisei 

morro telei, ne nmo ná wó wane n na se dira bam n ke da. 9 Nii amo wolo na ye a pɛ 

wom nabwom to na jeɡe dam delo to. Nmo wó wane amo n ve, ye n daare n ke n 



teena de Ejipti tiina se ba woli‑m de ba jara-keim torokooro de ba sisein-dira na? 10 Ko 

dae BAŊA WƐ mo toŋe-ne se a ba ywo a wane n teo kom na? Ko seene ko ye BAŊA WƐ 

tete mo pɛ-ne ni se a li teo kom de jara a daare a chɔɡe-ko.”  
 

11 Eliakim, de Sebena, dedaane Joa maama ma ta de Asiria teo dedɛɛra yiɡa tu wom 

ba we, “Popo ŋɔɔne Aram tiina taane de debam, se dé wó ni. Nmo ná ŋɔɔne de Judah 

tiina taane dem, balo na dɔɡe kabira kam yuu ne ba cheiɡi to wó da ba ni n na tɛ kolo 

to mo.” 12 Asiria teo dedɛɛro wom ma leiri o we, “Á boŋe we amo tu wom kwora kam 

ye abam de á pɛ wom yerane nyem mo na? Ka ta wora balo maama na dɔɡe kabira 

kam baŋa ne to ŋwaane mo. Banto de wó da ba di ba beinnu ba daare ba nyɔ ba fea, 

ne abam na jeɡe se á ke tei to mo.”  
13 Dedɛɛro wom ma tɔɔle o yaɡe de Judah tiina taane dem o we:  

“Abam maama cheiɡi-na Asiria teo pa-faro wom kwora kam. 14 Pɛ wom we: Yé sɛ-na se 

Hezekia taa jeɡe abam o ɡana, se o bá wane abam o jwoŋi o yaɡe! 15 Yé pa-na se á pɛ 

wom ɡane abam se á ke á wo-dedoa de BAŊA WƐ. O ná taɡe de abam we, BAŊA WƐ wó 

jwoŋi abam o yaɡe, ye o che se Asiria teo pɛ yé di á teo kom, nam yé sɛ-na.  
16 Yé cheiɡi-na Hezekia taane kɔtaa. Asiria pɛ wom nam na taɡe tei to mo tento: 

Abam maama jeɡe se á nwoŋi á teo kom wone mo se á ba á to á pa-ne. Á ná ke konto, 

á wó na chwoŋa se á ta‑á jei yɔlɔ-lɔ-lɔ ye á di á tete Vini teeni de á kaporro tem 

nyɔɔre. Á ta maa wó nyɔ á vola na bam á ni ywoni. 17 Konto kwaɡa ne, amo ta wó ja 

abam a vo a yaɡe teɡa kalo na nye de abam tete teɡa kam to baŋa ne. Dáane Vini 

teeni wora se á na sana á nyɔ, de mena se á ma á ke bworobworo.  
18 Yé cheiɡi-na pɛ Hezekia taane dem, de o na ɡane abam ye o we, BAŊA WƐ wó jwoŋi 

abam o yaɡe to. Teo kɔ jwona mo dana pa se ya wane ya jwoŋi ya teene dem Asiria 

pa-faro wom jeŋa ne ya yaɡe? 19 Hamafa, de Arapade, de Sefavayim jwona yam bɛ? Ya 

wane ya vere Samaria tiina ya yaɡe a dam kuri ne na? 20 Teene dem maama jwona 

yam wone, jwoni dɔ mo wane de jwoŋi de teo de yaɡe amo jeŋa ne? BAŊA WƐ de nam 

bá wane o vere Jerusalem o yaɡe amo jeŋa ne.”  
 

21 Jerusalem teo nɔɔna bam ma maŋe da chemm, ba wo leiri o taane dem, kokuri to, 

Pɛ Hezekia ya pɛ-ba ni mo o we, “Yé leiri-o-na.”  
22 Hilikia bu Eliakim na nii pɛ sɔŋɔ kom totoŋa baŋa ne to, de Sebena na ye 



tɔn-poponno to, dedaane Asafe bu Joa na tiŋi pɛ sɔŋɔ kom yera seina twanno tem to 

maama ma ja ba ɡwaaro ba kaare wo-chechɔɡɔ ŋwaane, ye ba ja kwora kalo Asiria teo 

dedɛɛra yiɡa tu wom na taɡa to ba vo ba ta de Pɛ Hezekia.  

37 

Hezekia lwoori wolim Baŋa Wɛ tei ne  

2 Pwa 19:1-7  

1 Pɛ Hezekia déem na niɡi kwora kam to, o wo ma tiini ko chɔɡe ye o kaare o 

ɡwaaro. O ma daare o kwei ɡare-nyenyaaro o zo, ye o vo o zo BAŊA WƐ diɡa kam. 2 O 

ma toŋe Eliakim na nii pɛ sɔŋɔ kom totoŋa baŋa ne to, de Sebena na ye tɔn-poponno 

to, dedaane Wɛ kaanem yiɡa tiina bam se ba zo ɡare-nyenyaaro ba vo Amozi bu Izaya 

na ye Wɛ sampwora to tei.* 3 Ba ma vo ba ta ded‑o ba we, “Hezekia na taɡe tei to mo 

tento: Dé zem jeɡe lɛɛro de chaveera mo dé di. Ko tiini ko ye kuri-nɔrɔ mo de yera ne. 

Dé nye de kaane na viriɡi puɡa se o lo, ye dam tere o yera ne se o lo bu wom to mo. 
4 Asiria teo pɛ wom mo toŋe o dedɛɛra yiɡa tu se o ba o twe Ŋwea Tu BAŊA WƐ. Dɛ 

delo tento nmo Tu BAŊA WƐ niɡi toro tem konto maama, ye o nam wó bwɛ dedɛɛro 

wom de o ta-balɔrɔ kom. Nam lwoori Wɛ n pa debam balo fee na daare pa de maŋe 

teo kom ne to.”  
5 Hezekia tontoŋena bam na pɛ Izaya kwora kam ba ti to, 6 mo Izaya de kwei kwora o 

pa-ba o we, “Jwoori-na á vo á ta de Pɛ Hezekia we, ‘BAŊA WƐ na taɡe tei to mo tento: 

Yé ta‑n kɔre foone de taane delo Asiria pɛ na tɔɡe o nɔn-donno tem baŋa ne o ma o 

twe-ne to. 7 Nii mo. Amo BAŊA WƐ wó pa se Asiria pɛ wom boboŋa vuɡimi pa se o ni 

sawea, ye o da ka ŋwaane o jwoori o tete teo. Dáane mo ba wó zɔ‑o de se-zɔɔ ba ɡo.’ ”  

Asiria pɛ Senakeribi chichuŋu belei tu taane  

8 Asiria teo dedɛɛra yiɡa tu wom déem niɡi we, ba pɛ wom yaɡe Lakisi teo ye o vo se 

o kwaare jara de Libina teo tiina. O de ma vo dáane.  
9 Maŋa kam konto ne de, Asiria teo pɛ Senakeribi ta niɡi kwora we, Tirahaka na ye 

Kusi teo pɛ to mo beene se o jeeri‑o de jara. O ma toŋe nɔɔna Hezekia tei ne de kwora 

kanto o we:  
10 “Ta-na de Judah teo pɛ Hezekia we, ‘Yé pa wɛ delo n na pɛ-de cheɡa to taa jeɡe‑m 

de ɡane we, Jerusalem teo bá fɔɡe ko zo Asiria teo pɛ jeŋa ne. 11 Nmo maŋe n ni Asiria 

teo pwa bam na toŋe tei de loɡo baŋa teene maama to. Ba yɔɔre ba chɔɡe de maama 

mo. Nmo nam boŋe tetɛ mo ye n teene se n lu? 12 Teene dedwonna dem jwo-dɛɛra 

wane-de ya jwoŋi ya yaɡe amo nabaara bam jeŋa ne na? Gozam teo wɛ, de Haran teo 

wɛ, de Rezepa teo wɛ, de Eden tiina balo déem na zoore Tɛl-Asara ne to wɛ wo wane 

ba wolowolo ya jwoŋi ya yaɡe. 13 Ko ta ná ye Hamafa, de Arapade, de Sefavayim, de 

Hena, de Ivaa, teene dem konto pwa bam de wo yein-seeni mo?’ ”  

Hezekia wɛ-lworo kom  

14 Hezekia ma jwoŋi tɔnɔ kom Asiria teo pɛ tontoŋena bam tei ne, ye o ɡa-ko. O ma 

ja-ko o zo BAŊA WƐ diɡa kam. O ma jare-ko BAŊA WƐ yiɡa ne. 15 Hezekia ma lwoori 

BAŊA WƐ ye o we, 16 “Paŋwa Tu BAŊA WƐ wom na ye Isarele tiina Wɛ to, nmo paare di 

cherubi sem tetare laŋa ne mo. Nmo yerane mo ye Wɛ, ye n tei teɡa baŋa paare dim 

jei maama. Nmo nam mo naane wɛyuu de teɡa baŋa. 17 BAŊA WƐ, nam pore n zwa se n 

cheiɡi! Ta puri n yia se n nii n na kolo na jeɡe ko ke debam tento to. Cheiɡi 

ta-kwoɡila yalo maama Senakeribi na toŋe o ma o twe nmo Ŋwea Tu BAŊA WƐ to. 
18 BAŊA WƐ, ko ye cheɡa mo we Asiria teo pwa déem seene ba chɔɡe teene maama de 

de nɔn-bia dedɛ, pa se de ji di-dwonnu yerane. 19 Ba ma dole teene dem konto jwona 

ba de mini wone ba zwɛ-ya. Kokuri to, ba wa yam dae wa chekke. Nabiina mo boŋe 

ba ja ye ba kwei dɛ de kandwa ba ke-ya. Konto ŋwaane mo ba de ba jwona nɛ 

chɔɡem. 20 Konto to, dé Tu BAŊA WƐ, yɔɔre n jwoŋi debam n yaɡe Asiria teo pɛ jeŋa ne 

se loɡo baŋa teene dem maama lɔre we nmo yerane mo ye BAŊA WƐ.”  

Baŋa Wɛ leiri pɛ wom  

2 Pwa 19:20-37  

21 Amozi bu Izaya ma toŋe kwora Pɛ Hezekia tei ne ye o we:  

“BAŊA WƐ wom na ye Isarele tiina Wɛ to na taɡe kolo to mo tento: Nmo na lwoori amo 

tei se ko vo Asiria teo pɛ Senakeribi seeni to, 22 kwora kanto mo BAŊA WƐ jeɡe se o 

pa‑o:  

Zion tiina bam yɔɔre ba neese nmo mo.  



Jerusalem teo tiina bam jeɡe‑m mo ba mɔna.  
23 Wɔ mo nmo twe ye n daare n lwɛ konto?  

Wɔ yiɡa ne mo n zeɡe n nye baare  

ye n daare n bere n tete konto dwoŋi?  

Ko ye Isarele dwi dem Wo-pwoŋo Tu wom mo.  
24 Nmo tɔɡe n tontoŋena baŋa ne mo  

n twe amo Baŋa Wɛ.  

Nmo ta ma n bere n tete n we,  

‘Amo pɛ se a sisei-torokooro dedɛ mo di peero tem yuu  

te yi Lebanon peero tem yuu chekke.  

A ta ma ɡwoni ba tei-dedwaaro dem a de teɡa ne,  

de ba tei-ŋonno tem maama.  

A ma vo a yi yiɡa yiɡa a di ba peero tem yuu,  

ye a zo ba ɡoa mɛ na lini to wone.  
25 Amo ta ma vo a ko vola sa-teene ne yiɡa yiɡa,  

ye a nyɔ na ya wone.  

A jar-keira bam ma nɔne Ejipti bwi sem  

de ba napera pa se we.’  
 

26 Nmo wo niɡi we amo maŋe  

a boŋe boboŋe dem faŋa faŋa mo na?,  

A na boŋe tei faŋa faŋa konto to  

mo amo laam pɛ se ko seene ko ke.  

A boboŋa déem jaane  

se nmo zaŋe n chɔɡe teene delo ya na lɔɡe de pe to,  

se de ji kandwa na doɡele da-baŋa ne ya tiɡi to mo.  
27 A ta pɛ se teene dem konto nɔn-bia bam dam ti,  

ye ba di ba chaveera nmo ŋwaane.  

Banto jiɡi ne ɡa-punnu de ɡa-lɛɛro mo nmo yiɡa ne.  

Ba maa nye de ɡaao na wora ko tae ko nwoŋi tei to,  

ye wea laam maɡe-ko pa se ko te lela.  
 



28 Amo nam yei nmo kuri maama.  

A ta yei n na-veili maama ni ne,  

de ni-wɛɛle delo n na jeɡe n ke de amo to ni ne.  
29 Amo laam laɡe a waare‑m mo  

n na jeɡe ni-wɛɛle delo n ke de amo to ŋwaane.  

N yi-dɛɛre kikia yam to amo zwa ne.  

Mo kokuri amo wó lei ɡwola n momwɛ ne,  

ye a daare a ke ɡara n ni ne.  

A laam maa wó vaŋe‑m se n tɔɡe  

chwoŋa kalo n na tɔɡe da n ba to  

n jwoori n tete teo.”  
 

30 Izaya laam ma ta de Hezekia o we:  

“Keim dento mo wó ke se ko taa ye maana ko pa‑m: Dɔɔm bene dem ne, á wó di 

wodiiru telo na ke te tete ne to. Bene delo na saŋe-de to ne, á wó di kolo na taɡe ko 

nwoŋi boboa nyem kom yera ne to. Ko daare bena yatɔ bene dem ne, abam wó du 

wodiiru ye á pe-te. Á ta wó jeiri Vini teeni ye á daare á di de wo-bia bam. 31 Judah dwi 

tiina balo ta na daare to laam wó taa ye ne tio bonno na jaane teɡa ye ko nɛ sem leiri 

bia to mo. 32 Kokuri to, Jerusalem teo tiina ta wó daare. Cheɡa to, balo na zoore Zion 

peo kom baŋa ne to badaara wó lu toone wone. Paŋwa Tu BAŊA WƐ tete nam wó pa se 

wonnu tento maama ke, o na seene yia o nii o nɔɔna baŋa ne to ŋwaane.  
33 BAŊA WƐ nam na taɡe Asiria teo pɛ yera taane tei to mo tento: O bá na chwoŋa se o 

zo teo konto wone. O jar-keira bam bá ta chene kɔtaa da! Ba bá kwei ba jara nantane 

ba nwoŋi se ba ke chichuŋu de teo kom, naa ba lɔ taara ba yeiri teo kom kabiri sem 

teiŋa ne. 34 Asiria pɛ na tɔɡe chwoŋa kalo o ba to, mo o wó tɔɡe da o jwoori, se o bá zo 

teo konto wone. 35 Amo tete yere dem zula ŋwaane, de a tontoŋeno David ŋwaane, a 

wó taa kwoli teo konto se kolokolo yé wane-ko ko chɔɡe. Amo BAŊA WƐ na taɡe tei to 

mo konto.”  
 

36 BAŊA WƐ maleka déem ma zaŋe ka vo Asiria jar-keira bam na tiɡisi mɛ to. Ka ma 

ɡo Asiria tiina morro bi de funɔnɔ-banu (185, 000). Teɡa na poore to, ba ma na we ba 

jei sem su de twa yerane mo. 37 Konto baŋa ne mo Senakeribi pɛ o jar-keira bam yaɡe 



jara yam keim, ye o jwoori o kɛ o vo o tete teo. O laam ma vo o zoore Ninevɛ teo ne.  
38 Dɛ dedwe, o déem ma zo o jwoni Nisiroka diɡa kam se o zuli-de. O bia balei 

Aderamɛlɛka, de Sarezera ma zo ba zaɡe‑o ba ɡo de se-zɔɔro. Ba ma duri ba vo Ararati 

laŋa kam ba zoore da. Senakeribi bu Esara-hadon déem ma leiri o yuu ne o ji pɛ.*  

38 

Hezekia weele ye o jwoori o zaŋe  

2 Pwa 20:1-11; 2 Wonnu Tiɡisim 32:24-26  

1 Da yam konto ne, Hezekia déem yɔɔre o weele mo ye o bwola de toone. Wɛ 

sampwora Izaya na ye Amozi bu to ma vo o tei ye o ta‑o o we, “BAŊA WƐ na taɡe kolo 

to mo tento: Bere n sɔŋɔ tiina bam ba na wó ke tei ne n ná tera. Kokuri to, n laɡe n te 

mo. N bá‑n wori de n jaweo kom.”  
2 Hezekia na niɡi konto to, mo o pipiri o yibia o jeeri kabira kam ye o lwoori Wɛ o 

we, 3 “BAŊA WƐ, ɡuli we amo yeini a tɔɡe‑m de a cheɡa maama, dedaane a wo maama 

mo. A ma yɔɔre a ke kolo nmo na laɡe se a ke to.” Hezekia ma tiini o keeri dedɛ.  
4 BAŊA WƐ kwora ma yi Izaya we:  

5 “Véi n ta de Hezekia we, ‘BAŊA WƐ wom na ye n kwo David Wɛ to mo taɡe o we: A 

niɡi n wɛ-lworo kom, ye a ta na n na kane yi-na tei to. A nam laɡe a woli bena 

fuɡa-yanu mo n bena yam wone. 6 A ta wó jwoŋi nmo de Jerusalem teo konto a yaɡe 

Asiria teo pɛ wom jeŋa ne, se a daare a taa kwoli teo konto.  
7 Keim dento nam mo wó pa n lɔre we, BAŊA WƐ wó seene o ke o na ɡwoni ni se o ke 

tei to: 8 Nii se n wó na wɛ dem na jeɡe de zoora ye de ke luluŋu kolo Ahaz nateini dem 

yera ne to. BAŊA WƐ laɡe o pa lunluŋu kom fɔɔre ko jwoori kwaɡa naba-laara yia kuni 

fuɡa mo.’ ”  

Wɛ dem na ke lunluŋu kolo to ma seene ko jwoori kwaɡa naba-laara yia kuni fuɡa.  
9 Hezekia déem na zaŋe o jaweo kom baŋa ne ye o na yazura to, mo o pane leiŋa 

kanto:  
10 Amo ya boŋe a tete ne mo we,  

“A laɡe a te a nɔn-donne maŋa ne mo,  

se a zo churu ye a maŋe dáane taa wuu.  
11 A ma boŋe we, a daa bá taa ŋwe loɡo baŋa ne  

se a na BAŊA WƐ dáane.  

A ta maa bá na nabiina balo na ŋwe to de.  

A nam bá taa zoore ba tetare ne.  
12 Amo ŋwea kam pɔpɔ ka ti mo.  

Ko nye de nayero na pɔpɔ o ɡɔ o vwei tei to mo.  

Ko ta nye de ɡare-yi delo  

ɡare-yi sɔɔno na pɔpɔ o vaŋe ŋona  

o kɔ de yera ne to mo.  

Nmo wora n pa a momwɛ ti lela,  

ne wea na pɔpɔ ka ji lim tei to mo.  
13 A yɔɔre a keeri mo taa pa se teɡa ba ka poore.  

Ko nye de nywoŋo ya mo jeɡe a kwi sem ko yara.  

Nmo wora n pa a momwɛ ti lela,  

ne wea na pɔpɔ ka ji lim tei to mo.  
14 A keeri ne kawɛbidwoori  

naa koŋwaa na keeri tei to mo.  

A nam ta keeri ne kunkwoŋa mo.  

Amo na kwoni a yuu wɛɛne taa to,  

a yia seene mo de keira.  

Amo Teiru Wɛ, a cham dem ɡaale.  

Nam ba lela n jwoŋi-ne n yaɡe.”  
 

15 Bɛ mo amo nam jeɡe se a ta  

wonnu tento maama baŋa ne?  

Wɛ maŋe o ta taane o bere-ne,  

ye o seene o ke o boboŋa na jaane tei to.  

Amo wó ɡwooni a tete mo a ŋwea maama wone,  

a wo na tiini ko chɔɡe to ŋwaane.  
16 Amo Teiru Wɛ, nmo kikia mo pae nɔɔna jeɡe ŋwea.  



Amo de maa tɔɡe ya ŋwaane a jeɡe ŋwea.  

Nam pa se yazura yi-ne  

se a jwoori a na a ŋwea.  
17 Nii mo. A na nɛ yaara yalo to  

jeɡe nyɔɔre ya pa-ne.  

N na swoi-ne to ŋwaane,  

n wo sɛ se a to ɡwoŋo kolo na wó chɔɡe-ne to wone.  

N ta daare n yaɡe a wɛleera yam maama n chɛ-ne.  
18 Kokuri, balo na wo churu wone to ware se ba tei‑m.  

Twa ware ba leeni ba seini‑m.  

Balo de nam na zo teɡa kuri ne to,  

ware se ba lɔre nmo na toŋe cheɡa tei to.  
19 Ko ná ye cheɡa, ko ye balo na ŋwe to yerane mo wae‑m ba tia,  

ne amo na wora a ke tei zem to.  

Kwoa wó ta ba bere ba bia  

nmo na yɔɔre n jeɡe cheɡa tei to.  
 

20 BAŊA WƐ nam laɡe o jwoŋi-ne o yaɡe mo.  

Dé wó taa jeɡe ɡwa kwɛɛra wonnu ye dé leeni dé zuli‑o.  

Dé nam wó zuli‑o taa mo BAŊA WƐ diɡa kam wone,  

se ko yi dé ŋwea siseini.  
 

21 Izaya déem ya taɡe de Pɛ Hezekia mo o we, “Pa se ba zɔ mɔɔro se ba kwei-te ba 

taare n ŋɔn-pwona kam, se n wó na yazura.”  
22 Hezekia de ma bwei we, “Keim dɔ mo wó ke se ko bere we, amo daa wó na 

chwoŋa se a zo BAŊA WƐ diɡa kam wo a zuli‑o?”y  

39 

Ba toŋe nɔɔna pa ba zeɡe Babilon ne ba ba  

2 Pwa 20:12-19  

1 Ko maŋe de maŋa kam konto ne, Merodaki-Baladan laam mo jiɡi Babilon teo pɛ. O 

na niɡi we Hezekia weele o zaŋe to, mo o toŋe nɔɔna o tei ne de twanno de pɛɛra. 
2 Hezekia déem ma jeeri nɔɔna bam de wopwolo. O ma ja-ba o zo o jejeɡero tem na 

tiɡi mɛ to. O laam ma bere-ba o lu-nyenno tem maama, de o sabu-seŋa, de o 

talwoŋ-ywei sem, de o nu-ŋoŋa kam, de o jara zela yam maama, de kolo maama ba na 

tiŋi jejeɡero di sem wone to. Pɛ Hezekia déem wo daare kolokolo pɛ sɔŋɔ kom ne, naa 

o paare dim jei sem maama ne ye o wo kwei o bere-ba.  
3 Wɛ sampwora Izaya déem ma vo Hezekia tei o bwei‑o o we, “Nɔɔna banto nwoŋi 

yein-seeni mo ba ba nmo tei? Ba nam taɡe bɛ mo de nmo?” Hezekia ma leiri o we, “Ba 

nwoŋi Babilon teo yiɡa yiɡa mo ba ba amo tei.” 4 Izaya daa ma bwei o we, “Bɛ mo ba 

nii ba na n sɔŋɔ kom wone?” Hezekia ma leiri o we, “Amo bere-ba wonnu telo maama 

na tiɡi a jejeɡero di sem wone to mo. Kolokolo wo daare ye a wo bere-ba.”  
5 Izaya daa ta ma ta de Pɛ Hezekia o we, “Nam cheiɡi Paŋwa Tu BAŊA WƐ na jeɡe 

kwora kalo se o pa‑m to: 6 Ta‑n yei we, maŋa laɡe ka yi se Babilon teo tiina ba ba pɛ 

jejeɡero telo maama na tiɡi n sɔŋɔ kom wone to, de telo n nabaara bam na yaare ba la 

ba tiŋi to ba ja ba vo ba tete teo kom. Kolokolo daa bá daare ko pa abam. BAŊA WƐ ni 

dem mo konto.* 7 Nmo tete dwi dem de wó tɔɡe ba woli da ba vo. Ba nam ná jaane-ba 

ba yi da, ba wó lwe n bia bam mo se ba taa toŋe Babilon teo pɛ sɔŋɔ ne.”  
8 Hezekia na niɡi konto to, mo o taɡe de Izaya o we, “BAŊA WƐ na pɛ‑m kwora kalo se 

n pa-ne to lana.” Kokuri to, o boŋe o tete ne o we, “Ko ná ke konto, cham bá yi debam 

amo paare dim maŋa kam ne, ye a nɔɔna wó taa zoore de bochare-zuru.”  

40 

Wɛ nɔɔna bam wó jwoori ba na dam  

1 Abam Tu Wɛ wom na taɡe tei to mo tento:  

“Pa se a nɔɔna bam bochara taa tiɡa.  
2 Ŋɔɔne-na bochare-zuru taane de Jerusalem tiina bam,  

se á ta de-ba we, ba totoŋ-chɛɛra maŋa kam ti.  

Bere-ba we, BAŊA WƐ kwei ba wɛleera mo  

o yaɡe o chɛ-ba.  

O maŋe o waare-ba mo  

se ko ma ko ŋwe ba jene dem kuni belei ko pa‑o.”  
 

3 Nɔɔno kwora mo tɔɔla ka we:  

“Kaɡoa yuu ne mo á wó zaŋe á kwɛ chwoŋa kam  

á pa dé Tu BAŊA WƐ.  

Nam pa-na se chwei selo o na wó tɔɡe te-kora jei ne to  

fɔɡe se yɔɔre lanyerane.*  
4 Jei selo maama na jeɡe ɡwonnu to  

jeɡe se te suuri mo.  

Jei selo maama na jeɡe zwonnu de peero to  

de maa wó ɡuri te daare chwoŋa kam.  

Teɡa kam mɛ na ba mae daane to  

de maa wó palese ka maŋe daane.  
5 Konto mo wó pa BAŊA WƐ nenɔŋ-fɔrɔ kom taa nae jaja,  

se nabiina maama na-ko bedwe baŋa ne.  

BAŊA WƐ na pɛ ni delo to mo konto.”  
 

6 Nɔɔno mo taɡe o we, “Ta‑n tɔɔle n yaɡa!”  

Amo de ma bwei a we, “A bwooli a ta we bɛ?”  

Ta we: “Ko ná ye nabiina,  

ba maama nye de ɡaaro mo.  

Ba lam de ye ne punnu na nwoŋi ɡaao wone to mo.  

Ba bere ba ba dáana ye ba toa.  
7 Gaaro tem wó kwaare mo  

ye punnu tem de siiri,  

BAŊA WƐ na wó sii vio o yaɡe te yera ne to ŋwaane.  

Cheɡa to, nabiina mo nam nye de ɡaaro tem konto.  
8 Gaaro tem wó seene te kwaare,  

ye punnu tem de siiri.  

Ko nam ná ye Wɛ kwora kam,  

kanto wó taa wora mo ɡa wuu.”*  
 

9 Zion, nmo jeɡe kwor-ywoŋa se n tɔɔle!  

Nam diini peo na tiini ko dɔra to yuu.  

Jerusalem, kwei kwor-ywoŋa kam  

n ta‑n bwooli n yaɡa wɛ-wɛ!  

Ta‑n tɔɔle n yaɡa ye n ba fona.  

Ta de Judah teene dedwonna dem we,  

“Nii-na. Abam Tu Wɛ wom wora!”  
10 Nii-na! Yuu-tu BAŊA WƐ wom maa beene de baare.  

O nam tei nɔɔna de dam-fɔrɔ mo.  

Nii-na. O jeɡe o ŋweero mo o beena.  

Nyɔɔre delo o na nɛ to ma to o yiɡa ne pa ba via.*  
11 Dento nam mo ye nɔɔna balo o na kuri to.  

O maa yere-ba ne nayero na nii o pei tei to.  

O ta bukki pipeili sem mo o ja-kukworo ne,  

ye o ja-se o ba o feiri o bochare ne.  

Ko ta ná ye pi-ni selo na jeɡe bia to,  

o yeini o kale-se o vei mɛmɛ mo.*  
 

12 Wɔ mo wane naneo na-fwaaro tem  

o maŋe o ke o jaɡuli ne?  

Wɔ mo wane o kwei o jeŋa  

o maŋe wɛyuu kom maama o ti?  

Wɔ nam mo wane teɡa kasolo kom maama  

o la o ke tetɔɡɔ wone,  

ye o daare o kwei peero tem de zwonnu tem  

o maŋe te dunni se o lɔre?  
13 Wɔ mo yi se o wane o lɔre BAŊA WƐ boboŋa,  

naa se kotu bere‑o o na wó ke tei?*  
14 BAŊA WƐ jeini de wɔ mo se ba bane daane,  

se kotu pa BAŊA WƐ yi poore,  

ye o daare o bere‑o chwoŋa kalo na ye chekke to?  

Wɔ mo wane o pa BAŊA WƐ yeino,  

ye o daare o bere‑o se o taa ni wonnu kuri?  
 

15 BAŊA WƐ nii loɡo baŋa dwi tiina bam  

ne ba ye na mo na luɡi fee ba ke ware-zoŋa wone to.  

Ba ta nye de kasolo bia mo  

ba maŋe ba ke bɔŋa ne ye ka muri.  

O ma maŋe teene delo na wo naneo kom ni ne to  

ne de ye fwoɡo mo to.  
16 Lebanon vara bam muri  

se ba kwei-ba ba ma ke zwɛɛm kaanem.  

Ko teeni dem de ma muri se ba ma de dɛ sem  

ba tɔre mini ba ma zwɛ kaanem dem konto.  
17 Dwi-ɡɛ tiina bam maama ye kafɛ mo o yiɡa ne.  

O nii ba maama we ba ye yɔɔ yerane mo,  

ye ba ta ba jeɡe kuri de fenfee de.*  
 

18 Wɔ mo abam nam wó kwei á maŋe de Wɛ?  

Bɛ nyenyeɡo mo abam wó kwei á maŋe ded‑o?  
19 Ko ná ye jwoni, ɡɔɡɔ mo wó mɔ-de,  

ye luru de kwei sabu-seŋa o taare-de,  

ye o daare o ma lu-nyenno o ɡɔɡere de maama.  

20 Yiniɡa tu ná ware lu-nyenno de sabu-seŋa o yi,  

o wó beeri da-ŋoŋa kalo na ba pɔe to mo.  

O maa wó ta de ɡɔɡɔ  

se kotu ke jwoni delo na ba toe teɡa ne to o pa‑o.  
 

21 Abam yeiri tento na?  

Abam wo niɡi ko ŋwa na?  

Ba wo zeɡe ko dɛ ne se ba ta de abam na?  

Ko na zeɡe loɡo boboa ne to,  

abam wo niɡi ko kuri na?  
22 BAŊA WƐ ye wolo na jei mɛ na ɡaale teɡa kam baŋa  

de wɛyuu kom to mo.  

O maa nii nabiina ne ba ye manchwanno mo to.  

O yɔɔre o lware wɛyuu kom ne ɡare-jale mo,  

naa vwei delo o na zoore de wone to.  
23 Wonto mo wae o pae loɡo baŋa dedɛɛra jia,  

ye pwa de yɔɔre ba jiri kafɛ.  
24 Ba nye de teeni delo ba na yɔɔre ba jeiri to mo.  

Ba ná chwi-de teɡa kam ne,  

ye de bonno ná wora te jaane teɡa,  

mo BAŊA WƐ wó pa se vio ba ko fuli-de  

pa se de kwaare lela.  

Ba ta nye de swanno mo  

vo-kekara na kale ko ja viiri.  
 

25 Wo-pwoŋo Tu Wɛ wom mo bwei o we,  

“Wɔ mo abam wó kwei á maŋe de amo?  

Wɔ de amo mo wó taa mae daane?”  
26 Kwoni-na á yia á nii wɛɛne se á ta‑á bere-ne,  

wɔ mo naane wonnu tem konto maama?  

Ko ye Wɛ mo jaane chalechwe sem kɔɡɔ kom dedoa dedoa o nwoŋa,  

ye o bwoŋi chalechoa maama de ka yere.  



Se dedoa tete wo fɔɡe ka jei,  

o dam-fɔrɔ kom na dwoi woŋo maama to ŋwaane.  
 

27 Isarele tiina bam na ye Jakob dwi tiina to,  

bɛ mo ye abam poona á we,  

“BAŊA WƐ yeiri kolo na ke debam to.”  

Á ta ma‑á we,  

“BAŊA WƐ yiɡa tera debam wone.”  
28 Abam yeiri tento na?  

Á wo niɡi ko ŋwa na?  

BAŊA WƐ ye Wɛ wolo na wora taa wuu to mo.  

Wonto mo naane loɡo baŋa de ko ni maama.  

O ba buɡa.  

O yera de nam ba chɛa.  

Nɔɔn-nɔɔno ba lɔre o yeino kom o tia.  
29 Ko ná ye balo yera na chɛ to,  

o yeini o nyaare ba yera yam mo.  

O ta maa pae balo na buɡi to dam dem puli de ke da.*  
30 Bu-donno tete wae ba buɡa ye ba yera chɛa.  

Nɔn-donno de maa wae ba tiri ba toe teɡa ne.  
31 Ko nam ná ye balo teena na wo BAŊA WƐ wone to,  

ba dam dem yeini de jwoori de jiri dam-doore mo.  

Ba wó zaŋe wɛɛne toɡe-toɡe,  

ne maaro na yaare te vɔna tei to mo.  

Ba ná duri tei maama de, ba yera bá chɛ.  

Ba maa ná vei taa tei de, ba ba beira.*  

Wɛ mo ye Isarele tiina bam zeinnu  

1 Teene delo na wo naneo kom ni ne to,  

ta‑á ye chemm se á cheiɡi a taane!*  

Pa-na se teɡa baŋa dwi tiina bam beeri dam-doore  

ba ke ba tete kuri ne,  

se ba fɔɔre ba yi amo tei se dé ŋɔɔne taane.  

Pa-na dé jeeri daane  

se dé lɔre wolo na jeɡe bora.  
 

2 Wɔ mo chiŋi wɛ-puli seeni pɛ wom,  

ye o pa se o toŋe cheɡa ŋwaane?  

Kotu ma kwei teene o ke pɛ wom konto dam kuri ne,  

pa se o nɔne ba pwa bam o se teɡa ne.  

O ma kwei o se-zɔɔ o zeili-ba  

pa ba jaɡe ne kasolo mo jaɡe,  

ye o chena de kale-ba ya ja jei,  

ne vio na ke weero tei to.  
3 O na pare-ba lela tei to  

nye de o nɛ sem ba dwei teɡa mo tei.  

O maa kɛ yiɡa, ye o tete wo nɛ zonne.  
4 Wɔ mo pɛ se wonnu tento maama ke,  

ne o boboŋa na jaane se o ke tei to?  

Wɔ mo tei dwi dedwe wora,  

ye dedwoŋi saŋe de kwaɡa?  

Ko ye amo BAŊA WƐ mo tei konto maama.  

Amo déem mo maŋe a wora boboa ne,  

ye a ta wó taa wora kweelim maŋa ne.*  
 

5 Naneo ni teene dem nɛ a na ke kolo to,  

pa se foone ja-ba.  

Loɡo baŋa jei maama nɔɔna yera tiini ya sae mo.  

Ba ma ke daane ba fɔɔre ba ba.  
6 Ba maama woli daane mo,  

ye nɔɔno maama tɛ de o faro we,  

“Ke n tete n ke daane!”  
7 Gɔɡɔ kolo na sare dɛ to wó woli  

wolo na jeɡe sabu-seŋa o ɡɔɡere wonnu to,  

se ba na dam ye ba ke jwoni ba zeɡe.  

Wolo de na kwei swoli o ma o kwɛ-de to  

wó woli luru wom se ba na baare.  

Ba maama wó ta ba bere daane we, “Dé kwaane.”  

Ba laam maa wó kwei chena ba kwaare jwoni dem,  

se de yé vwi de to teɡa ne.  
 

8 Abam Isarele tiina bam na ye Jakob dwi dem to,  

á ye amo tontoŋena balo a na kuri a pa a tete to mo.  

Abam maa ye amo badwoŋi Abaraham bia.  
9 A liiri abam a ja a nwoŋi teɡa baŋa ɡuɡworru tem ne mo.  

A ma bwoŋi abam se á zeɡe loɡo baŋa ni maama ne á ba.  

A laam ma ta de nmo Jakob dwi dem we,  

“Nmo ye amo tontoŋeno mo.  

A nam na kuri nmo to, a wo ve‑m.”  
10 Nam yé ta‑n fona, se a wo n tei ne.  

Yé ta‑n jaɡe lwia, kokuri to, amo mo ye n Tu Wɛ wom.  

Amo wó ke dam a ke n kuri ne,  

ye a ta woli‑m.  

A maa wó kwei a dam dem a toŋe de cheɡa  

se a ma a zeini‑m.  
 

11 Nii mo! Balo wo na wiiri de nmo to  

wó na ba lɛɛro mo ye chaveera ja-ba.  



Balo de nam na dwoni de nmo to wó jei mo.  
12 Nmo wó beeri balo na chiŋi nmo to  

ye n bá‑n na-ba.  

Balo ná done nmo,  

banto yere mo laɡe de saare loɡo baŋa ne.  
13 Kokuri to, amo wolo na ye nmo Isarele dwi dem Tu BAŊA WƐ to  

mo yɔɔre a jeɡe n jazem,  

ye a tɛ de nmo we,  

“Yé ta‑n fona, se amo wó woli‑m.”  
 

14 Jakob dwi dem, n seene n bwona  

ne kanzwɛ na ye tei to mo.  

Isarele tiina bam, nam yé ta‑á fona.  

Amo BAŊA WƐ mo tɛ a we,  

“A laɡe a woli abam mo.”  

Amo wolo na ye Isarele dwi dem Wo-pwoŋo Tu wom to mo ye á Jwoŋinu.  
15 Jakob dwi dem, a laɡe a pa se nmo ji ne  

ferem luu-zɔŋɔ ba na tuuri mena baŋa ne to dwoŋi mo,  

Ko maa ye wo-doŋo, ye ko jeɡe chen-chechwɛ dedɛ.  

Nmo laam ma‑n wó maɡe peero tem n chochoɡe,  

ye n ta pa se zwonnu tem ji ne swanno dwoŋi.  
16 Abam wó dole-te á yaɡe wɛɛne,  

se vio kale ko ja jei.  

Vo-dɛɔ mo laɡe ko pɛ-ba ko ja jaɡe jei maama ne.  

Nmo tete nam wó taa chaka de wopwolo BAŊA WƐ ŋwaane,  

ye n ta ta‑n teera o baŋa ne,  

o na ye Isarele dwi dem Wo-pwoŋo Tu wom to ŋwaane.  
 

17 Yiniɡa tiina de nabwona beeri na mo ba ɡa se ba nyɔ.  

Ba dindeilima ma ko na-nyɔm ŋwaane.  

Amo BAŊA WƐ nam wó leiri ba wɛ-lworo kom.  

Amo mo ye Isarele tiina Wɛ wom,  



ye a bá ve-ba a yaɡe.  
18 Amo wó pa se bwi taa tole peero yuu ne se tua,  

se buli-yia de taa tae ya nwoŋi bwollu tem ne.  

A ta wó pa se kaɡoa pipiri ka ji jei selo bwi na daɡa da to,  

se te-kora kam leiri ka taa ye mɛ buli-yia na ɡaale.  
19 Amo wó pa se Sedare teeni ke kaɡoa yuu ne,  

se ɡolesaa, de Motele, de Olivi teeni de nwoŋi dáane.  

Tei-ŋonno de punnu dwi dwi mo wó nwoŋi  

se te li te-kora kam maama.  
20 Nɔɔna laam maa wó na ko maama  

ye ba lɔre we BAŊA WƐ wom  

na ye Isarele dwi dem Wo-pwoŋo Tu wom to mo ke tento maama.  

Ba ta wó jeeli ko maama ba nii  

pa se ba ni ko kuri lanyerane.  
 

21 BAŊA WƐ na ye Jakob dwi dem pɛ wom to tɛ o we:  

“Nam ja-na á taane á ba, se dé nii.  

Ta-na á ni se dé cheiɡi.  
22 Pa se á jwona yam ba ya ta  

ya bere debam kolo na laɡe ko ke to.  

Ya jeɡe se ya ta wonnu telo na ke te kɛ to  

ya bere debam se dé lɔre ko ni ne,  

ye dé daare dé lɔre te na laɡe te ɡuri tei to.  

Ya nam wó ta ya bere debam wonnu telo jwa na wó ke to.  
23 Konto mo wó pa dé wane dé sɛ we,  

ya seene ya ye wa chekke.  

Ke-na woŋo, ko ná ye lam naa balɔrɔ de,  

se konto wó pa foone yɔɔre de ja debam.  
24 Abam nam ba jeɡe nyɔɔre kolokolo baŋa ne,  

ye á na ke wonnu telo to ye totoŋ-yɔɔro mo.  

Balo na kuri se ba zuli abam to ye wo-zɔɔna mo!  
 



25 Amo nam chiŋi nɔɔno mo se o nwoŋi baŋa seeni  

o ba o kwaare jara.  

Wonto yeini o bwoi amo yere o zuli-ne mo.  

O laam laɡe o zeɡe wɛ-puli seeni mo o ba.  

O maa wó chɔɡe teene dedɛɛra  

ne nɔɔno na nɔne teero tei to.  

O ta maa wó ke de-ba  

ne kamɔ-mɔro na viiri o dɔɡɔ tei to.  
26 Wɔ mo zeɡe boboa kam ne o ta wonto taane,  

se dé wane dé lɔre ko ni ne?  

Wɔ mo wuuri o ta debam  

se dé wane dé ta we, ‘O wo o cheɡa wone’?  

Nɔɔn-nɔɔno wo taɡe ko taane.  

Nɔɔn-nɔɔno wo pworisi-ko se dé ni.  

Nɔɔn-nɔɔno wo niɡi taane abam ni ne.  
27 Amo BAŊA WƐ mo lwoori yiɡa  

se a ta de Zion tiina bam we, ‘Nii-ba-na!’  

A ma toŋe ni-jwoŋinu se o vo Jerusalem  

o bere-ba kwor-ywoŋa.  
28 A nam na nii jwona yam wone to,  

a wo nɛ ya dedoa se de wane de bere swa.  

Ya dedoa tete tera se de sɛ a beeri dem.  
29 Ya maama ye wo-yɔɔro mo!  

Ya kikia ye kafɛ yerane ŋwaane mo.  

Ya nyenyero de maa ba jeɡe wolim kɔtaa,  

ko yɔɔre ko nye de momwɛ vio mo to.”  

Baŋa Wɛ tontoŋeno wom taane  

Baŋa Wɛ maa we:  



1 “Nii-na, amo tontoŋeno wolo a na teili to mo tento.  

Wonto mo amo kuri, ye o kikia su a yi.  

A nam kwei a Jworo mo a ke o wone.  

O maa wó toŋe cheɡa o pa loɡo baŋa dwi tiina maama.  
2 Wonto bá dɔne o kwora se o ke sɔɔ.  

O bá taa pae o kwora zaŋa teo pwooni ne.  
3 Ko ná ye nanchan-ɡaa kalo na bwona to de,  

o bere o bá bwori-ka.  

O nam bá ja min-zwoŋo kolo nuɡa na ti to mini o dwei o yaɡe.  

O maa wó pa cheɡa yi nɔɔna maama,  

o tete na ye cheɡa tu to ŋwaane.  
4 O bá ywori o chwoŋa kalo o na tɔɡe to wone,  

naa o pa se o vɔna pare,  

se ko yi o na pɛ se cheɡa jwoŋi loɡo baŋa jei maama tei to.  

Teene delo na wo naneo kom ni ne to  

wó ke ba teena wonto bera yam wone mo.”*  
 

5 Yuu-tu BAŊA WƐ déem naane wɛyuu kom  

ye o lware-ko pa ko tiɡi palalala.  

O ta mo jare teɡa kam ni maama,  

de wonnu telo na ŋwe te wo ka baŋa ne to.  

O pae ka nabiina bam jeɡe siu,  

se ba taa jeɡe ŋwea ba vei ka wone.  

Wonto na taɡe kolo to mo tento:  
6 “Amo BAŊA WƐ bwoŋi‑m mo se n pa cheɡa taa toŋa.  

Amo mo laɡe a ja n jeŋa se a taa teili‑m.  

A ta wó tɔɡe nmo baŋa a ke ni-ɡwonim de nabiina,  

ye a pa n ji pwooni n nye dwi-ɡɛ tiina bam baŋa ne.*  
7 Nmo ma‑n wó puri lilwoa yia,  

se n daare n pore peena diɡa  

se balo ya na jei lim wone to nwoŋi pwooni.  
 

8 Amo mo ye BAŊA WƐ. A yere dem mo konto!  

A nam bá sɛ se nɔɔn-nɔɔno tɔɡe o jwoŋi amo zula yam.  

Jwona de nam bá na amo tia yam dwi.  
9 Nii-na! Wonnu telo a na wuuri a ta te taane to seene te ke.  

Amo laam wó ŋɔɔne wo-donno taane mo.  

Wonnu tento ta ná wo bobo se te ke mo,  

a nam wó pa se á lɔre te ni ne.”  

Leeni-na á seini Baŋa Wɛ  

10 Leeni-na leiŋ-doŋa se á ma‑á tei BAŊA WƐ.  

Zeɡe-na loɡo baŋa ni maama ne á tei‑o.  

Abam balo na zoore nabwooru wone á lɛɛne teene to,  

de wonnu telo maama na wo naneo kom wone to,  

ko woli de abam balo na zoore naneo ni teene dem ne to,  

ta‑á zuli-na BAŊA WƐ.  
11 Kaɡoa kam de ka teene dem maama wó tei‑o de kwor-dɛa mo,  

ko woli de Kedare tiina na zoore jei selo ne to.  

Balo na zoore Sela teo ne to wó taa chaka de wopwolo,  

ye ba di peero yuu se ba taa bwooli ba yaɡa de ywoni.  
12 Sa-teena balo na zoore naneo kom ni ne to  

wó taa zuli BAŊA WƐ ye ba zeiŋi o yere wɛɛne.  
13 Ko ná ye BAŊA WƐ, o yeini o nwoŋi mo  

se o ke jara ne bembea na ke tei to.  

O nam ná chichei se o zeɡe,  

o yera yɔɔre ya pepere mo se o ke jara yam.  

O laɡe o kaase tiɡuri-kaasa mo,  

ye o daare o di dam o dona baŋa ne.  

Baŋa Wɛ taɡe o we:  



14 “A na peene a bane tei to tiini ko dáane.  

A ya ta ye chemm mo taa.  

A laam nam ti a yiɡa mo se a taa chwoosi a yaɡe jei maama,  

ne kaane wolo na wowole se o lo bu ye o keeri tei to.  
15 Amo laɡe a chɔɡe zwonnu de peero mo,  

ye a daare a pa se ɡaaro de teeni maama kwaare te te.  

A maa wó pa se bwi sem ji te-kore selo na na ɡilimi-se to,  

ye a daare a pa se chwaro tem na bam we.  
16 Amo laɡe a vaŋe lilwoa bam mo  

a pa ba tɔɡe chwei selo ba na maŋe ba yeiri to.  

A maa wó pa se lim delo ba na vei de wone to  

ji pwooni de pa-ba.  

Chwei selo ya na tiɡi de ɡwonnu to  

a wó pa se palese mo se pa-ba.  

Amo wó yɔɔre a ke wonnu tento mo a pa-ba,  

ye a bá dole-ba a yaɡe.  
17 Ko nam ná ye balo na sale jwona yera ne to,  

ba wó jwoori kwaɡa mo ye ba na ba chaveera.  

Nɔɔna banto dwoŋi yeini ba tɛ de kamwaro telo na ye ba jwona to we,  

‘Abam mo ye dé wa.’ ”*  

Isarele tiina bam ye zɔ-kɔro  

18 “Abam zɔ-kɔro tem, pore-na á zwa se á cheiɡi!  

Abam lilwoa bam de taa fɔɡe á nii á nae!  
19 Lilwei nam daa ba dwoi amo tontoŋeno wom.  

Zɔ-kɔɡɔ de nam daa ba dwoi wolo amo na toŋe de a kwora to.  

Nɔɔn-nɔɔno yia wo tiini ya dwei  

ya dwoni wolo na sɛ amo to yia yam.  

Amo BAŊA WƐ tontoŋeno wom yia yɔɔre ya dwei mo ko ja ɡaale.  
20 Isarele tiina bam, abam nɛ wonnu dedɛ,  

ye á wo kwei-te á ke a yuni ne.  

Abam ma‑á pore á zwa,  

á nam wo niɡi kolokolo.”  
 

21 BAŊA WƐ na zeɡe o cheɡa wone to,  

o ya laɡe se o nia yam taa jeɡe yuu de nenɔŋa nɔɔna tei ne.  
22 O nɔɔna bam dona nam mo wane-ba,  

ye ba daare ba vere ba wonnu ba ja viiri.  

Ba ma li ba maama ba yaɡe ɡwon-chanlunnu  

dedaane peena di wone.  

Ba na jaane-ba konto to,  

nɔɔn-nɔɔno daa tera se kotu jwoŋi-ba o yaɡe.  

Nɔɔn-nɔɔno tera se kotu ta we,  

“Pa chwoŋa se ba jwoori.”  
 

23 Abam wɔ mo wó cheiɡi a taane dento?  

Ko zeɡe leile se ko taa via,  

wɔ mo laam wó fɔɡe o cheiɡi?  
24 Wɔ mo yeiɡi Jakob dwi dem o pa nɔɔna  

se ba wane-ba ba vere?  

Isarele tiina bam seene ba to venverena jeŋa ne mo.  

Ko nam ye BAŊA WƐ tete mo ke konto.  

Dé tusi dé chɔɡe wonto yiɡa mo.  

O nɔɔna bam wo sɛ se ba tɔɡe o chwei sem  

naa se ba ke o nia yam na bere tei to.  
25 Konto ŋwaane mo o bane tiini de fuli de-ba,  

ye o pa se ba na chɔɡem jara baŋa ne.  

O bane dem jiɡi mini-voɡo mo de li-ba,  

ye ba ta wo niɡi ko kuri.  

De yɔɔre de zwɛ-ba mo,  

ye ba wo zamese keim dem konto baŋa ne,  

se ba kwei-ko ba ke ba boboŋa ne.  

Baŋa Wɛ wó jwoŋi o nɔɔna o yaɡe  

1 Jakob dwi dem na ye Isarele tiina to,  

BAŊA WƐ mo naane abam pa se á wora.  

O nam na taɡe tei to mo tento:  

“Yé ta‑á fona, se a jwoŋi abam mo a pa a tete.  

A ma bwoŋi abam dedoa dedoa de á yera.  

Konto ŋwaane, á ye amo nyem mo.  
2 Abam ná tɔɡe na-luŋa wone mo se á bɛ,  

amo wó taa wo á tei ne.  

Á nam ná tɔɡe bwi wone se á bɛ mo de,  

se na bam bá lini abam.  

Ko nam ná ye mini wone mo á tɔɡe da á vei de,  

de bá zwɛ abam.  

De nam bá zaŋe buɡi-buɡi se de di abam.  
3 Kokuri to, amo mo ye abam Tu BAŊA WƐ wom.  

A maa ye Isarele dwi dem Wo-pwoŋo Tu wom na ye á Jwoŋinu to.  

Amo mo kwei Ejipti teo a pa  

se abam wane á ta‑á tei á tete.  

A nam ta kwei Kusi de Sebaa teene dem de a pa  

se a jwoŋi abam a yaɡe.  
4 Amo wó ɡa teene dedɛ de nabiina dwi maama  

se ko pa a vere abam se á ta‑á jeɡe á ŋwea.  

Kokuri to, abam tiini á jeɡe kuri á pa-ne,  

ye a tiini a swoi abam mo.  
5 Nam yé ta‑á kɔre-na foone, se amo wo á tei ne.  

A maa wó ja á bia bam á zeɡe wɛ-puli seeni a ba,  

ye a daare a la abam badwonna  

a ja a nwoŋi wɛ-zoore seeni se a ke abam daane.  
6 Amo wó ta de baŋa seeni teene dem we,  



‘Yaɡe a nɔɔna bam se ba viiri!’  

A ta wó ta de teɡa-kuri seeni teene dem we,  

‘Yé che-na ba yiɡa.’  

Pa-na se a bia bam nwoŋi yiɡa yiɡa teene dem ne ba ba.  

Ta pa-na se a bukwa bam de zeɡe teɡa baŋa ni maama ne ba ba.  
7 Banto ye amo nɔɔna balo a na mae a yere mo a bwoi-ba.  

A na naane-ba to, a kuri se a tɔɡe ba baŋa mo  

a ma na nenɔŋ-fɔrɔ.”  
 

8 Nam ja nɔɔna balo na jeɡe yia ye ya ba nae,  

ye ba ta jeɡe zwa yalo na ba ni to,  

n pa ba zeɡe amo yiɡa ne.  
9 Ta de dwi maama tiina se ba jeeri daane,  

se teɡa baŋa nɔɔna bam la ba ke da-yiɡa ne.  

Banto wone wɔ mo lwoori yiɡa o ta wonnu tento taane  

se te laam ba te ke?  

Ba nam ba de ba maana-para se ko bere we ba jeɡe cheɡa,  

se nɔɔna badaara de sɛ ye ba ta we, “Cheɡa mo ba tɛa.”  
10 BAŊA WƐ na taɡe tei to mo tento:  

“Nmo Isarele dwi dem nam mo wó zeɡe amo cheɡa kam kwaɡa ne.  

N ma‑n ye a tontoŋeno wolo a na kuri to.  

Konto mo wó pa se n lɔre we amo mo ye kotu,  

se ko pa n ke n wo-dedoa de amo.  

Nmo ma‑n wó ni ko kuri we  

amo mo ye Wɛ chekke.  

Wɛ dedwoŋi ya maŋe de tera,  

se amo laam taa wora.  

Wɛ nam tera de na wó saŋe amo kwaɡa se de taa wora.  
11 Amo yerane mo ye BAŊA WƐ.  

Amo yiɡa ná le, jwoŋinu nam daa tera.  
12 Amo mo ya ɡwoni ni de abam se a jwoŋi abam a yaɡe,  



ye a seene a ke a su a ni-ɡwonim dem.  

Ko ye amo tete mo,  

se ko dae wɛ-ɡaa mo wo á tetare ne.  

Á maa ye balo na wó zeɡe a cheɡa kam kwaɡa ne we,  

a seene a ye Wɛ chekke to mo.”  

BAŊA WƐ na taɡe kolo to mo konto.  
 

13 “Cheɡa to, ko na maŋe ko nwoŋi faŋa to  

de amo ye Wɛ mo chekke.  

Amo ná jeɡe wolo de a jeŋa,  

nɔɔn-nɔɔno ware kotu se o jwoŋi o yaɡe.  

A nam ná chwi kolo,  

nɔɔn-nɔɔno ware se o ɡɔ-ko o yaɡe.”  

Wɛ wó duri Isarele tiina yibwona  

14 BAŊA WƐ mo ye abam Isarele dwi dem Wo-pwoŋo Tu wom de á Jwoŋinu. O nam na 

taɡe tei to mo tento:  

“Abam ŋwaane mo a laɡe a toŋe jar-keira se ba li Babilon teo,  

se ba daare ba ja ko nɔɔna bam ba kale ba ja viiri.  

Babilon tiina bam wopwolo sɔɔ  

laam wó leiri ko ji wo-chechɔɡɔ keira mo.  
15 Amo mo ye BAŊA WƐ wom na ye abam Wo-pwoŋo Tu to.  

A maa ye wolo na naane abam Isarele tiina bam,  

ye a ta ye á Pɛ.”  
 

16 BAŊA WƐ mo ye wolo na pɛ se  

chwoŋa peini naneo kom wone,  

ka na tiɡi na-fwaaro tem tetare ne to.  
17 O ma soɡe jar-keira dedɛ kɔɡɔ,  

de ba jara-keim torokooro, de ba sisein-nɔɔna,  

pa se ba maama tu ba maŋe na bam wone.  

Ba yɔɔre ba to mo, se ba daa yé zaŋe wɛɛne.  



Ba maama jilli jei mo,  

ne ba na fuli min-zwoŋo mini ba dwei tei to.  

BAŊA WƐ na taɡe tei to mo tento:  
18 “Swei-na faŋa wonnu telo na ke te kɛ to swia.  

Yé ta‑á ɡuli-na wo-dwonnu ɡula.  
19 Nii-na, amo laɡe a ke wo-doŋo mo!  

Keim dem nam bobo mo de wora de ke.  

Abam ba lɔre ko ni ne na?  

A laɡe a pa se chwoŋa mo peini kaɡoa yuu ne,  

se bu-nwaro de peini te-kora jei sem ne.  
20 Kaɡo-vara bam maama wó zuli-ne,  

ko woli de nywoŋ-kuri, de kunkworru.  

Kokuri to, amo wó pa se na taa bura kaɡoa kam yuu ne,  

ye bu-nwaro de taa tiɡi da,  

se amo nɔɔna balo a na kuri to nyɔ ba su.  
21 Banto mo ye balo a na naane a pa a tete  

se ba taa leeni ba seini amo to.  
 

22 Jakob dwi dem na ye Isarele tiina to,  

abam nam wo bwoŋi a yere se a woli abam.  

Á ta wo sɛ se ko chɛ á yera amo ŋwaane.  
23 Abam wo jaane á pei á ba  

se á ma á ke zwɛɛm pɛɛra á pa-ne.  

Á maa wo ke kaanem se á ma á zuli amo.  

Amo wo fe abam se á ja wodiu pɛɛra á ba á pa-ne,  

naa se á zwɛ talwoŋ-ywoŋa á ma á zuli-ne.  
24 Á wo kwei á sabia á yeiɡi nu-ywoŋa  

se á ma á zuli-ne.  

Á ta wo kwei á vara lara kam á pa-ne  

se ko pa a di ywoni ko ŋwaane.  

Abam nam pɛ se a yera chɛ de á wɛleera yam mo,  



ye á ta pa se a yia ɡiɡili de á tusim kikia yam.  
25 De konto maama de, amo BAŊA WƐ yerane mo  

ye wolo na saare á wɛleera yam a yaɡe to.  

Ko nam ye amo tete ŋwaane mo a ke konto.  

A nam daa bá ɡuli á wɛleera yam ɡula.  
 

26 Pa-na se dé jeeri dé ŋɔɔne se dé maŋe daane.  

Pa-na se a ɡuli kolo na ke ko kɛ to ɡula.  

Tole-na taane dem se dé lɔre  

á seene á wo á cheɡa wone na?  
27 Boboa ne to, á nabaaro wom déem wo wɛleera wone mo.  

Á yiɡa tiina bam de ma nwoŋi amo kwaɡa ne.  
28 Konto ŋwaane mo a laɡe a pa á kaanem tiina  

balo na kweere de ba totoŋa to di ba chaveera.  

A ta wó yɔɔre a chɔɡe Isarele dwi tiina bam,  

se nɔɔna maama taa jeɡe-ba ba yaala.”  

44 

Isarele tiina ye Baŋa Wɛ nyem  

1 “Jakob dwi dem a na kuri a pa a tete to, nam cheiɡi.  

Isarele dwi dem, nmo mo ye a tontoŋeno.  
2 Amo BAŊA WƐ mo naane‑m a ke n nu puɡa ne,  

ye a ta wó woli‑m.*  

Amo nam na taɡe tei to mo tento:  

Amo tontoŋeno Jakob, yé ta‑n fona.  

Kokuri to, a kuri Isarele tiina bam  

se á ta‑á ye a nɔn-swonnuz mo.  
3 Amo wó lwo na dedɛ te-kora baŋa ne,  

pa se bu-nwaro taa duri jei sem konto ne.  

A maa wó pa se a Jworo ba á bia baŋa ne,  

ye a daare a swɛ ba swolim.*  
4 Banto wó puli ne ɡa-lɛɛro na puli tei to mo,  

de teeni delo na zeɡe bwi ni ne to.  
5 Ba wone nɔɔno dedoa wó ta we,  

‘BAŊA WƐ mo tei amo’.  

Wodwoŋi de wó taa jeɡe Jakob yere dem,  

o ma o bwoi o tete.  

Wodwoŋi de maa wó popone o jeŋa ne we,  

‘BAŊA WƐ nyem,’  

ye o daare o ta we, o nwoŋi Isarele dwi dem wone mo.”  

Jwona ba jeɡe kuri, se Baŋa Wɛ yerane mo  

6 Paŋwa Tu BAŊA WƐ ye Isarele dwi tiina bam Pɛ mo de ba Jwoŋinu. O nam na taɡe tei 

to mo tento:  

“Amo mo ye boboa kam de ɡurim tu.  

Amo yiɡa ná le, wɛ nam daa tera.*  
7 Wɔ mo wó kwei o tete o maŋe de amo?  

O ná wora, se o bwooli taane dem.  

Kotu nam ba o zeɡe a yiɡa ne o ta se dé cheiɡi.  

Ko zeɡe faŋa kam ne a na kuri dwi delo se ba taa ye a nɔɔna to,  

o nam jeɡe se o ta kolo na maŋe ko ke to  

ko woli de kolo na wó ke jwa seeni to se dé lɔre.  

Ɛɛ, pa se kotu ta wonnu telo na beene to.  
8 A nɔɔna bam, yé ta‑á pa se á yera sae.  

Nam yé ta‑á fona-na.  

A wo wuuri a ta wonnu tem konto taane  

a bere abam mo na?  

Abam nam mo wó zeɡe amo cheɡa kam kwaɡa ne.  

Wɛ dedwoŋi nam daa mo wora  

ye ko dae amo na?  

Aawo! Peo kodwoŋi daa tera se nɔɔna dale da.  

Amo yeiri dedoa tete ni ne.”  
 

9 Balo maama na ɡɔɡere jwona to ba jeɡe kuri. Jwona yalo ba na pa-ya cheɡa to de 

ye wo-yɔɔro mo. Balo na zeɡe ya kwaɡa ne to ye lilwoa mo, ye ba yeiri kolo wone ba 

na wora to. Konto ŋwaane ba wó na ba chaveera.  
10 Wɔ mo boŋe se o mɔ jwoni o pa de ji o wɛ? De bere de bá pa o na nyɔɔre. 11 Nii-na! 

Nɔɔno wom konto de o dwi maama wó di ba chaveera. Gwaro telo na ke jwona to maa 

ye nabiina yerane. Ba nam jeɡe se ba ba ba zeɡe amo yiɡa ne se dé ŋɔɔne. Foone 

yerane mo wó ja-ba ye ba ta di ba chaveera.  
12 Luru mo yeini o kwei o yɔrɔ kom zela o ma o ɡɔɡere luu mini wone. O ma kwei 

swoli mo o maɡe luu kom de o dam, se ko ji jwoni nyenyeɡo na ye tei to. O kana laam 

maa wae ye na-nyɔm jeɡe‑o pa se o buɡi ye o dam de ti.  
13 Gɔɡɔ kolo na sare dɛ to de ma yeini o maŋe daa. O ma bei bibeira daa kam yera ne 

se ko bere jwoni nyenyeɡo. O laam maa wó kwei o totoŋa zela o ma o sare daa kam, 

ye o daare o swolisi. O ma ke ka nyenyeɡo kom pa ko lwoni nabiinu nyenyeɡo, ye ko 

jeɡe nabiinu lam dem. O laam wó kwei-ka o vo o zeɡe ka diɡa wone.  
14 Gɔɡɔ kom wae o kuri dɛ dwi dwi wone se o ma o ke jwoni dem. O wó wane o zo 

ɡoa wone o ɡwoni Sedare tio o de teɡa ne, naa loa, naa kantɔŋɔ, naa tei-zɔŋɔ kolo 

maama. Ko ná dae konto, o tete mo wó jeiri tio, ye doa laam ne ko baŋa ne pa ko be 

kamunu. 15 Kotu ná ɡwoni daa kanto dwoŋi, o laam wó kwei ka chichworo mo o ma o 

wiiri mini, ye o daare o kwei ka chichworo o ke jwoni. Konto to, o tɔɡe ka chichworo 

baŋa ne o weeri mini, naa o ma o wɔ bworobworo. O ta ma kwei ka chichworo kom o 

ɡɔɡere jwoni se o taa zula. 16 O yeini o twori dɛ sem wone o dwéi mini, ye o daare o 

ma mini dem o wɔ nɔna, pa se o done o su. O ta ma yeini o weeri mini de dɛ sem ye o 

we, “Aha! Nii mini dem na lana tei! A yera ye ŋwamm!” 17 Dɛ selo na daare to mo o 

wó ma o ke jwoni. O laam ma yeini o tiiri de yiɡa ne o zuli-de. O ma lwoori wolim de 

tei ne ye o we, “Jwoŋi-ne n yaɡe, se nmo mo ye amo wɛ.”  



18 Nɔɔna banto dwoŋi nam yeiri kolokolo. Ba bere ba ba ni wonnu kuri. Ba yia yam 

kwoni mo pa se ya ba nae kolokolo. Ba boboŋa de kwaale mo de cheɡa kam. 19 Ba ba 

fɔɡe ba jeeli wonnu. Ba wone wolowolo ba boŋe o yi se o ta we, “A kwei da kam 

chichworo mo a ma a dwéi mini. A ma wɔ bworobworo mini dem wulim wone. A ta 

wɔɡe nɔna wulim dem wone a done. A nam wó wane a kwei ka chichworo kolo na 

daare to a ma a ke jwo-yɔɔ na? Amo wó tiiri a zuli da-kwolo mo na?”  
20 Nɔn-jworo konto dwoŋi boboŋa ɡane‑o mo. Ko nye de o ni-wodiu ye tentwarem 

mo. O maa ware o tete o jwoŋi. O bá ta de o tete we, “Nii woŋo kolo a na zei a jazem 

ne to. Ko ba jeɡe-ne ko ɡana mo na?”*  

Baŋa Wɛ jwoŋi o nɔɔna o yaɡe  

Baŋa Wɛ maa we:  

21 “Abam Isarele tiina bam nam ɡuli-na wonnu tento ɡula.  

Kokuri to, nmo Jakob dwi dem ye amo tontoŋeno mo.  

Amo mo naane‑m pa se n ye a tontoŋeno.  

Isarele tiina bam, amo bá swei abam swia.  
22 A kale á wɛleera yam a pa ya jei  

ne kunkwonnu na duri te kɛ tei to mo,  

naa tetete nyɔnɔ na jei tei to.  

Jwoori-na á ba amo tei,  

se amo mo vere abam a pa a tete.”  
 

23 Wɛyuu jei sem maama,  

baɡe-na á yaɡe de wopwolo!  

Teɡa kuri ɡuɡworru tem de,  

ta‑á bwoola á yaɡe jei maama ne.  

Peero tem, de teeni delo maama na wo ɡoa wone to,  

ta‑á chake-na de ywoni.  

Kokuri to, BAŊA WƐ mo vere Jakob dwi dem o pa o tete,  

se o nenɔŋ-fɔrɔ kom taa nae jaja Isarele tiina bam tetare ne.  

24 BAŊA WƐ ye wolo na vere nmo mo o pa o tete.  

Wonto nam mo naane‑m o ke n nu puɡa ne.  

O na taɡe tei to mo tento:  

“Amo mo ye BAŊA WƐ wom na ke wonnu maama to.  

Amo mo lware wɛyuu kom a tete ne  

pa se ko tiɡi palalala.  

A daa ta ma jare teɡa kam ni maama a tiŋi a tete ne.  
25 Amo mo pae vora ni taane jiri kafɛ,  

ye daare a pae yi-nara jworim dem bere jaja.  

A yeini a pa swa tiina jwoori kwaɡa mo,  

se ba yeino maama taa ba jeɡe kuri.  
26 Ko daare, ko ná ye amo tete tontoŋena,  

a yeini a pa se ba taane jeɡe kuri mo.  

A ta maa ke a sui a tontoŋena na bere wonnu telo to.  

Amo nam mo tɛ Jerusalem teo taane we,  

‘Nɔɔna wó taa zoore ko wone.’  

Ko ta ná ye Judah teene dedwonna dem,  

a maa we, ‘Ba wó fɔɡe ba lɔ-de mo ba zeɡe,  

pa se de di-dwonnu jwoori te ji sɔ-ŋonno.’  
27 A maa tɛ de naneero tem we, te na bam we,  

se bu-nwaro tem de we.  
28 Ko ta ná ye Pɛ Sarusi, a maa tɛ o taane we,  

‘O ye nayero mo o toŋe o pa-ne.  

O jeɡe se o ke o su amo boboŋa na dɛ se o ke tei to mo.’  

Wonto laam maa wó pa ni we,  

‘Fɔɡe á lɔ-na Jerusalem teo kom á zeɡe.’  

O nam wó ta Wɛ diɡa kam taane we,  

‘Chwi-na ka kabiri-beira kam.’ ”*  

45 

Peresia teo pɛ Sarusi taane  

1 BAŊA WƐ na taɡe tei de o dam tu Sarusi wolo o na kuri to mo tento:  

“Amo mo jaane n jazem se a woli‑m  

se n wane n di teene dedɛ,  

se n daare n vere ba pwa bam jara zela.  

A ta wó pa‑m dam se n pore teene ni-bworru  

se n wane de wo n zo,  

ye ba daa ware ba che n chwoŋa.  
2 A nam wó to nmo yiɡa ne,  

ye a palese peero a tiŋi a pa‑m.  

Amo wó bwori channa ni-bworru tem se n zo,  

ye a daare a ɡwoni te luuru tem a de teɡa ne.  
3 A ta wó kwei jejeɡero telo ya na tiɡi lim wone to a le a pa nmo.  

Wonnu telo nɔɔna na tiŋi ɡuɡworru wone jwa ŋwaane to mo konto.  

Konto mo wó pa se n lɔre we,  

amo mo ye BAŊA WƐ wom na ye Isarele tiina bam Wɛ to.  

A ma bwoŋi‑m de n yere.  
4 Ko ye a tontoŋeno Jakob dwi dem  

na ye Isarele tiina bam a na kuri to ŋwaane mo,  

a yɔɔre a bwoŋi nmo yere.*  

N nam ta wo sɛ n pa amo.  

De konto de a kwei yere-kamunu mo a pa‑m.  
5 Amo mo ye BAŊA WƐ,  

ye wɛ dedwoŋi wo woli amo wone.  

Amo yiɡa ná le, wɛ nam daa tera.  

Amo wó taa pa‑m dam,  

de n na wo lɔre amo to de.  

6 Ko na zeɡe wɛ-puli seeni se ko vo ko yi wɛ-zoore seeni to,  

nɔɔna wó lɔre we, wɛ dedwoŋi daa tera ko ná dae amo yerane.  

Amo mo ye BAŊA WƐ,  

ye wɛ dedwoŋi wo woli amo wone.  
7 Amo mo ke pwooni ye a ta pa lim wora.  

A maa pae nɔɔna yazura ye a jaane chanɛɛre de a tui.  

Amo BAŊA WƐ nam mo pae wonnu tem konto maama ke.  
 

8 Wɛyuu kom maama, pa se doa taa nena.  

Se cheɡa taa toŋe teɡa baŋa ne,  

ne kunkwonnu tem na siiri de doa tei to.  

Nam pa se teɡa baŋa ni maama de pore dedɛ,  

se verem de nɔn-ŋonne ta te nwoŋi ka wone,  

ye te yɔɔre te be teɡa kam baŋa ne.  

Ko ye amo BAŊA WƐ mo pɛ ko ke konto.  
 

9 Lɛɛro wó yi wolo na maɡe kantɔɡɔ de o keiru to.  

Kotu nye de kanchua mo na ɡwaane de kanchwi sedwonna  

ye se maama tiɡi teɡa ne to.  

Dɔɡɔ ba jeɡe chwoŋa se ko bwei kamɔ-mɔro we,  

‘Bɛ mo ye n ke-ne tento?’  

Ko bá ta ded‑o we,  

‘N totoŋa yam ba lana.’*  
10 Lɛɛro wó yi bu wolo na wó ta de o kwo we,  

‘Bu dwi dɔ mo tento n loɡa?’  

naa wolo na wó ta de o nu we,  

‘N viriɡi puɡa se n lo bɛ woŋo mo tento?’”  
 

11 BAŊA WƐ wom na ye Isarele dwi dem Wo-pwoŋo Tu wom  

ye o ta ye ba Keiru to na taɡe tei mo tento:  

“Ko ná ye wonnu telo na wó ke jwa seeni to,  

bɛ mo ye á bwei amo se ko tɔɡe a bia bam seeni?  

Bɛ mo ye á bere amo a na jeɡe se a ke kolo  

de balo a tete je na ke to?  
12 Amo mo ke loɡo baŋa  

ye a daare a naane nabiina a ke da.  

Amo tete mo kwei a je a lware wɛyuu kom  

pa se ko tiɡi palalala.  

A laam ma tiɡisi chalechwe sem de se kɔɡɔ kom maama.  
13 Ko ta ná ye Sarusi, a laɡe a chiŋi‑o mo se o ke keim,  

pa se cheɡa taa toŋa.  

A maa wó to o yiɡa ne se a pa o totoŋa ke mɔle ya pa‑o.  

O wó fɔɡe o lɔ amo tete teo Jerusalem,  

ye o daare o vere a nɔɔna balo ya na wo sa-teo ne to  

pa se ba taa tei ba tete,  

De ko de, o ba laɡe o toŋe ŋweero ŋwaane.”  

Paŋwa Tu BAŊA WƐ na taɡe kolo to mo konto.  

Isarele tiina taane  

14 BAŊA WƐ na taɡe tei to mo tento:  

“Ko ná ye Ejipti tiina bam, de Kusi tiina bam,  

de Sabea tiina bam na ye nɔn-dedwaaro to,  

banto maama wó ba ba to ba pa abam.  

Ba nam ta wó ja ba pipiu zela de ba jejeɡero  

ba ba ba pa te ji á nyem.  

Ba wó ba ba tɔɡe á kwaɡa de ba nɛ cheɡero,  

ye ba ke ba tete á jeŋa ne.  

Ba maama wó tiiri abam yiɡa ne,  

ye ba lwoori abam we,  

‘Wɛ mo seene o wora abam tei ne,  

se wɛ dedwoŋi nam daa tera.’ ”  
 



15 Isarele tiina Wɛ wom na ye dé Vereno to,  

nmo seene n ye Wɛ wolo na yeini o seiɡi o tete to mo.  
16 Ko ná ye balo maama na ke jwona ba zeɡe to,  

chaveera wó di-ba mo, ye nɔɔna de yaale-ba.  

Ba maama laɡe ba tɔɡe daane ba na ba lɛɛro mo.  
17 Ko nam ná ye Isarele tiina bam,  

BAŊA WƐ tete nam mo laɡe o jwoŋi-ba o yaɡe.  

Á verem dem wó taa ye verem chekke na wora taa wuu to.  

Abam daa bá na á chaveera, ye ba nam bá yaale abam,  

se ko taa vei maŋa na ba ti to.  
 

18 Kokuri to, BAŊA WƐ ye wolo na naane wɛyuu maama to mo.  

Wonto mo ye Wɛ chekke.  

O ma jeeli loɡo kom na wó taa ye tei to ye o ke-ko.  

O ta ma chwi ko kuri.  

O na naane-ko konto to,  

o wo ke-ko se ko taa ye yɔɔ yerane.  

O nam ke se nɔɔna mo taa zoore ko wone.  

Wonto na taɡe tei to mo tento:  

“Amo mo ye BAŊA WƐ.  

Wɛ dedwoŋi daa wo woli amo wone.  
19 A wo taɡe taane a seiɡi.  

A nam wo ke na a ni ne se a ta taane.  

A wo taɡe de Jakob dwi dem we,  

‘Beeri-na amo kafɛ ŋwaane.’  

Amo BAŊA WƐ wom, a ŋɔɔne cheɡa taane mo.  

A maa ná pɛ a ni, de ye cheɡa mo.  
 

20 Nam la-na daane se á ba amo tei.  

Abam dwi-ɡɛ tiina balo na wane á lu jara yam wone to  

ba-na á jeeri daane.  

Ko ná ye jwona yalo nɔɔna na mɛ dɛ ba ke to,  



balo na zeŋe-ya ba kare ba beeri to boboŋa tera.  

Kokuri to, ba zuli wa yalo na ware nɔɔna  

se ya jwoŋi ya yaɡe to mo.  
21 Ba-na á tole taane dem se dé nii kolo na wora to.  

Pa-na se ba bane daane ba nii ba na wó ta kolo to.  

Wɔ mo wuuri o ta tento faŋa faŋa o pa ko nwoŋi pwooni.  

Wɔ déem mo bwooli-ko o yaɡe?  

Ko dae amo BAŊA WƐ mo na?  

Wɛ dedwoŋi wo woli amo wone,  

de na jeɡe cheɡa ye de ta ye jwoŋinu.  

Amo yiɡa ná le, wɛ nam daa tera.  
 

22 Loɡo baŋa jei sem maama nɔɔna,  

pipiri-na á ba amo tei,  

se a jwoŋi abam a yaɡe.  

Kokuri to, amo mo ye Wɛ chekke,  

se wɛ dedwoŋi daa tera.  
23 Amo nam duɡi de a tete yere mo.  

A ni ma puri de da a cheɡa kam ŋwaane  

de ta kwora kalo daa na ba kwana to we:  

Nabiina maama wó ba ba kuni nadwoona amo yiɡa ne.  

Ba maama wó puri ba nia ba sɛ ba pa amo mo.*  
24 Ba maa wó ta amo taane we,  

‘BAŊA WƐ yerane wone mo  

cheɡa de dam maama wora.’ ”  
 

Balo maama nam na chuli Wɛ to  

wó ba o yiɡa ne ba di ba chaveera.  
25 BAŊA WƐ nam wó pa se Isarele dwi tiina maama na ba bora,  

ye ba de wó taa jeɡe teera Wɛ ŋwaane.  

                                                           

 *45:23 Rom 14:11; Filipi 2:10-11 

Babilon teo jwona yam taane  

1 Babilon teo wa yam Bel de Nebo dam ti,  

ya nadwoona jeɡe teɡa mo.  

Ya nyenyero tem laam nam ye zela mo  

bonɛ na zeŋe-ya se via.  

Ya maa ye zele-zana yalo na duna to mo,  

pa se vara balo na zeŋe-ya to tiini ba buɡi.  
2 Jwona yam konto de balo na zeŋe-ya to  

nam dɛ daane mo ba tiiri teɡa ne.  

Wa yam ware se ya jwoŋi ya tete nyenyero tem ya yaɡe.  

Ya maama ye se nɔɔna ja-ya mo  

ba ja ba vo sa-teo yiɡa yiɡa.  

Baŋa Wɛ maa we:  

3 “Abam Jakob dwi tiina bam, cheiɡi-na a taane dem.  

Abam Isarele dwi tiina balo maama ta na daare to,  

a yɔɔre a teili abam mo,  

ko zeɡe maŋa kalo á nu na kwei á puɡa to.  

Ko zeɡe ba na loɡe abam maŋa kalo to  

a ta yɔɔre a jeɡe abam a peila mo.  
4 Abam na kwe maŋa kalo  

ye á yum tem su de yu-pwei to,  

ko ta ye amo mo jeɡe abam a nia.  

Amo mo naane abam, ye a wó taa nii á baŋa ne taa.  

Amo wó taa teili abam, ye a jwoŋi abam a yaɡa.  
 

5 Wɔ mo abam wó kwei á maŋe de amo?  

Wɔ mo á wó ta we, dé ye da-yuudwonna?  
6 Nɔɔna badwonna yeini ba lwo ba tampɔro wo sabu-seŋa mo ba tiŋi teɡa ne,  

ye ba daare ba maŋe ba lu-nyenno tem dunni.  



Ba laam maa wó kwei sabu kom ba pa luru  

se o pipiri-ka se ka ji ba jwoni.  

Ba laam maa wó tiiri de yiɡa ne,  

ye ba jeɡe-de ba zula.  
7 Ba ta wó kwei-de mo ba daŋe ba bakale baŋa ne,  

ye ba jeɡe-de ba via.  

Ba ná yɔɔre ba chwi-de mɛ,  

de lɛɛre de zeɡe da mo,  

de daa ware se de ɡɔ naɡa de tete ne.  

Nɔɔno ná laare tei o jare-de se de woli‑o,  

de ware se de leiri kolokolo.  

De nam ware se de jwoŋi kotu o cham wone de yaɡe.  
 

8 Abam balo na swoi se á ta‑á ve amo to,  

ɡuli-na tento se á wane á ke dam á ke á kuri ne.  

Kwei-ko á ke á yuu ne.  
9 Guli-na wo-dwonnu telo na ke faŋa faŋa to.  

Amo mo ye Wɛ, ye wɛ dedwoŋi daa tera.  

Amo mo ye Wɛ, ye kolokolo tera ko na mae de amo.  
10 Boboa kam ne mo amo maŋe a ta kolo na wó ke ko ɡuri to.  

Ko na nwoŋi faŋa to mo a taɡe kolo jwa na wó ba to.  

A maa we: Amo boboŋa yam mo wó yɔɔre ya toŋe.  

A nam wó ke kolo maama na su a yi to mo.  
11 A laɡe a bwoŋi nɔɔno mo  

se o zeɡe wɛ-puli seeni o ba.  

O nam wó foore o ba mo  

ne kalwoŋo na foore chibia baŋa ne tei to.  

Kotu wó nwoŋi teo yiɡa yiɡa o ba  

o ke tei maama amo na boŋe se o ke to.  

Amo na jeeli a ja tei ye a ta kolo taane to mo  

a laɡe a seene a ke.  



12 Abam zwabani-nyena bam cheiɡi-na a taane dem.  

Á swoi se á ta‑á pɔɔre á tete de a cheɡa kam mo.  
13 Amo nam laɡe a vaŋe a cheɡa kam mo se ka yi abam.  

Ka daa dae yiɡa yiɡa de abam.  

Ko bá dáane se a ma a jwoŋi abam a yaɡe.  

Amo wó pa se Zion tiina bam na verem,  

se Isarele tiina bam taa jeɡe nenɔŋ-fɔrɔ amo ŋwaane.”  

Babilon teo wó chɔɡe  

1 “Babilon tiina bam,  

tu-na á jeini bworu wone.  

Á laam wó ta‑á jei bwori mo  

ye a di pa-kateiɡa.  

Nmo Babilon teo kom,  

ba daa bá taa bwoi‑m we,  

ka-bwom wolo na jeɡe lonne to.  
2 Nam beeri nɔŋɔ namim se n cho muni.  

Dɔne ɡare-fefala kam na kwoli n yibia to.  

Kɔɔre n ɡɔrɔ se ko di n teiŋa kam seeni,  

ye n laam yɛ na n bɛ bu-nwaro tem.  
3 Nmo wó ta‑n zeɡe kalambwolo mo,  

se nɔɔna na n chaveera.  

A laɡe a yiri jene mo nmo nɔɔna bam maama baŋa ne,  

ye nɔɔn-nɔɔno bá wane a yiɡa o che.”  
4 Debam Jwoŋinu wom na taɡe kolo to mo konto.  

O yere mo ye Paŋwa Tu BAŊA WƐ.  

O maa ye Isarele dwi dem Wo-pwoŋo Tu wom.  
 

5 “Nmo Babilon teo kom, ta‑n jei chemm,  

se n ta ta‑n wo lim wone.  



Nɔɔna daa bá taa bwoi nmo yere we,  

loɡo baŋa teene ka-pɛ.  
6 Amo bane ya mo zaŋe de a nɔɔna bam,  

pa se a chɔɡe-ba ne ba dae a nɔɔna mo to.  

A ma kwei-ba a ke nmo jeŋa ne,  

ye nmo wo duri ba ŋwaŋa.  

Ko ná maŋe ko ye ba nɔn-kwe de,  

n yɔɔre n pa ko zo ba yera mo,  
7 Nmo taɡe n tete ne mo n we,  

‘Amo wó yɔɔre a taa wora mo wuu,  

se a taa ye ka-pɛ wolo paare na bá ti to!’  

Nmo nam na taɡe konto dwoŋi to,  

n wo jeeli wonnu tento wone,  

naa n boŋe se n nii bɛ jwa mo wó yi nmo.  
 

8 Nam fɔɡe n cheiɡi a taane dem,  

nmo wolo na swoi paare dim  

ye n yɔɔre n jei mo fae n ba lwei kolokolo to.  

Nmo ma‑n tɛ n tete ne n we,  

‘Amo mo wora, ye a dwoŋi tera.  

Amo bere a bá ji kadeim.  

A bia de nam bá te ba daare-ne.’  
9 Wonnu tem konto maama nam wó yi nmo bedwe baŋa ne.  

Dɛ dedwe mo te laɡe te ba n baŋa.  

N bia wó te, ye n ta ji kadeim de.  

Lɛɛro tento wó yɔɔre te ba n baŋa mo.  

N vora natɔɡa kam de n liri-mwa kikia yam maama  

bá jwoŋi‑m ya yaɡe.  
10 Nmo toŋe puseŋa kikia mo ye n ba jeɡe lwia.  

N ma‑n tɛ n we, ‘Nɔɔn-nɔɔno ba nae a kikia yam.’  

Nmo na yeini n tɛ de n tete we,  



‘Amo mo wora, ye a dwoŋi tera’ to,  

nmo swa yam de n yeino kom mo jaane‑m ya jei.  
11 Lɛɛro laɡe te pɔpɔ te ba n baŋa mo,  

ye lira tera ka na wó jwoŋi‑m ka yaɡe.  

Chanɛɛre laɡe de yi nmo mo.  

Kolokolo nam tera se n ma-ko n leiri de yuu ne.  

Chɔɡem delo nmo na maŋe n ba jeɡe de boboŋa to  

mo laɡe de pɔpɔ de yi‑m bedwe baŋa ne.  
 

12 Nmo nam ná laɡa, ta ta‑n tɔɡe n liri-mwa kikia yam,  

de n vora natɔɡa kam de,  

ne n na maŋe n ke tei ko zeɡe n nɔn-donne maŋa ne to.  

Dɛ delo, n wó ke jira totoŋa n pore de-ya,  

se ko pa n dona taa fona de nmo.  
13 Bera yalo maama nmo na jwoŋi to  

pɛ se n boboŋa vuɡimi.  

Pa se balo na nii chalechwe se ba jwoŋi swa to  

ba ba zeɡe nmo yiɡa ne.  

Ba yeini ba nii chalechwe sem mo chana maama  

se ba lɔre wonnu telo jwa na wó ke to.  

Nam pa se ba jwoŋi nmo ba yaɡe  

de cham delo na beene n baŋa to.  
14 Banto yɔɔre ba nye de ɡa-korro mo.  

Mini nam mo laɡe de di-ba kula.  

Ba ware ba tete se ba jwoŋi ba yaɡe,  

min-voɡo kom na tiini ko dana to ŋwaane.  

Mini dento dae delo ba na wó taa jeeri daane de yiɡa ne,  

naa se ba jeini ba twɛ-de ba weeri to.  
15 Ko ná ye nmo na ke n cheɡa de balo maama  

ye nmo de-ba toŋe daane ko nwoŋi n biini maŋa ne to,  

ba ba jeɡe nyɔɔre ba pa‑m.  



Ba maama tusi chwoŋa mo ba vei ba tete veiŋa,  

pa se nɔɔn-nɔɔno tera se kotu jwoŋi‑m o yaɡe.”  

Isarele tiina zwabania kam taane  

1 Abam Jakob dwi tiina bam, cheiɡi-na taane dento.  

Abam balo ba na jeɡe Isarele yere ba bwoi  

ye á kuri nwoŋi Judah dwi dem ne to, cheiɡi-na!  

Abam mo yeini á mae BAŊA WƐ yere dem á du duuri,  

ye á ta yeini á ware Isarele tiina Wɛ wom.  

Á nam ba ke konto cheɡa wone  

naa nɔn-ŋonne baŋa ne.  
2 De ko de, abam bere á tete mo ye á we,  

á zoore Wɛ tete teo Jerusalem ne mo.  

Á ta bere á tete we, á teeɡe Isarele tiina Wɛ wom baŋa ne mo,  

ye wonto yere mo ye Paŋwa Tu BAŊA WƐ.  

Baŋa Wɛ maa we:  

3 “Faŋa faŋa to amo nam wuuri a ta ko dɛ ne mo  

wonnu telo na laɡe te ke to taane.  

A ni ma puri ye a pa se á lɔre kolo na wó ba to.  

A laam ma pɔpɔ a pa ko ke,  

se a na taɡe tei to seene ko ji cheɡa.  
4 Kokuri to, amo maŋe a yei abam zwa na ba ni taane tei to.  

Á yi dana de dwoi luu na ye tei to.  

Á wo de maa dana ko dwoi channa dam.  
5 Konto ŋwaane mo a nam wuuri a ta wonnu tento  

a bere abam ko dɛ ne,  

pa se á lɔre te ni ne ye te ta wo ke.  

A ke konto se abam yé wane á ta we,  

‘Dé jwona yam mo ke tento ya pa debam.  



Ko ye dé wa yam nyenyero dam mo pɛ se wonnu tento ke.’  
6 Abam maŋe á ni a na taɡe wonnu telo to taane.  

Nam fɔɡe-na á ɡuli te ɡula,  

se á daare á sɛ we te seene te ke.  
 

Amo laam nam laɡe a ta wo-donno taane mo a bere abam.  

Te maa ye wonnu telo ya na seiɡi á yiɡa ne ye á yeiri-te to mo.  
7 Ko ye zem mo amo laɡe a pa te ke,  

se ko dae faŋa faŋa wonnu.  

Se ko lwoori zem to, á ya maŋe á wo niɡi te ŋwa.  

Konto ŋwaane, abam bá wane á ta we,  

‘Nii mo! Dé maŋe dé yei te ni ne.’  
8 Abam nam maŋe á wo niɡi wonnu tem konto ŋwa  

se á wane á lɔre te kuri.  

Ko zeɡe faŋa kam ne to, á yɔɔre á se á zwa mo.  

Amo nam yei á na ye nɔn-ŋollo tei to.  

Ko na nwoŋi á lora maŋa ne to mo  

á maŋe á ke zwabania.  
9 Amo na laɡe se a yere taa jeɡe zula to ŋwaane,  

a wó ja a wo mo.  

A maa na laɡe se nɔɔna taa tei-ne to ŋwaane,  

a ta wó peene a bane de abam,  

se a yé chɔɡe abam zɔŋ-zɔŋ.  
10 Nii-na! A yɔɔre a kwɛ abam mo.  

Ko nam ba nye de ba na kwɛ lu-nyenno tei to.  

A pɛ se á zo yaara wone mo  

se a ma-ya a faŋe abam a nii.  
11 Ko nam yɔɔre ko ye amo tete yere dem ŋwaane mo  

a laɡe a toŋe konto dwoŋi.  

Kokuri to, amo bá sɛ se a yere dem maŋe bworu wone.  

A ta bá sɛ se nɔɔn-nɔɔno tɔɡe o jwoŋi amo zula yam.  



Isarele teo tiina tei ba tete  

12 Cheiɡi-na, Jakob dwi dem na ye Isarele tiina bam to.  

Ko ye abam mo a bwoŋi se á taa ye a nyem.  

Amo yerane nam mo maŋe a wora.*  

A maa ye boboa tu de kweelim tu.  
13 Amo tete mo kwei a jeŋa a ma a chwi loɡo kom kuri.  

Amo ta mo lware wɛyuu kom de a jazem dem,  

pa se ko tiɡi palalala.  

A ná yeini a bwoŋi tento maama,  

te maama wó zaŋe wɛɛne mo te taa zeɡa.*  
 

14 Á maama nam la-na á ke daane  

se á cheiɡi a taane dem:  

Jwona yam wone, jwoni dɔ mo wuuri de ta wonnu tento taane?  

Amo BAŊA WƐ nam na maŋe a ɡwoni ni de wolo se o toŋe o pa-ne to  

mo wó ke a na boŋe se a ke tei Babilon tiina bam yera ne to.  

Kotu nam wó seene o na dam se o toŋe cham ba yera ne.  
15 Amo tete mo yɔɔre a ta konto.  

Amo mo bwoŋi Sarusi,  

ye a na toŋe‑o se o ke kolo to wó seene ko ke.  
 

16 Nam fɔɔre á yi-na se á cheiɡi a taane dento:  

Ko na zeɡe boboa kam ne to,  

a wo ke na a ni ne, ye a ŋɔɔne de abam.  

Wonnu tem na bobo te ke to, de a maŋe a wora mo.”  
 

Leile konto, Yuu-tu BAŊA WƐ dɛ o Jworo baŋa ne mo o toŋe-ne.  
 

17 BAŊA WƐ wom na ye Isarele dwi dem Wo-pwoŋo Tu wom  

ye o ta kwori o ye á Vereno to kwora mo tento:  

“Amo mo ye abam Tu BAŊA WƐ wom.  

A nam yeini a bere abam á na wó ke tei  

á na nyɔɔre á ŋwea wone to mo,  

ye a daare a to á yiɡa ne a bere abam chwo-laao se á tɔɡe-ka.  
18 Abam ya ná maŋe á ke á tɔɡe nia yalo a na pɛ abam to,  

á ya wó taa jeɡe bochare-zuru,  

ne bu-tola na na duri bare-bare tei to mo.  

Á ta wó taa zeɡe á cheɡa wone  

ne naneo na-ŋone sem na wɛɛle tei to mo.*  
19 Tento wɛɛne á dwi dem ya wó puli dedɛ  

ne naneo ni kasol-bia na daɡa tei to.  

A ya wó taa yere-ba se ba dwi dem daa yé ti,  

se nɔɔn-nɔɔno yé pa ba jei amo yiɡa ne.”  
 

20 Laam nwoŋi-na Babilon teo kom ne!  

Duri-na á daare Babilonia tiina bam!*  

Nam ta bwooli á yaɡe jei maama ne  

ye á ke wopwolo ko ŋwaane.  

Ta-na se loɡo baŋa jei sem maama ni we,  

“BAŊA WƐ mo jwoŋi o tontoŋeno Jakob dwi dem o yaɡe.”  
21 O na tɔɡe ba yiɡa ye ba beeri kaɡoa yuu ne to,  

na-nyɔm wo jaane-ba.  

O déem pɛ na mo nwoŋi peo yera ne ye ba nyɔ.  

O yɔɔre o lɔ peo kom mo,  

pa se na ta ba chuura.*  
 

22 BAŊA WƐ nam na taɡe tei to mo tento:  

“Puseŋ-nyena bá fɔɡe ba na bochare-zuru.”  

Baŋa Wɛ tontoŋeno wom taane  

1 Abam sa-teena balo na zoore naneo kom ni ne yiɡa yiɡa to,  

cheiɡi-na a taane dem.  

BAŊA WƐ maŋe o kuri-ne mo ye ba laam lo-ne.  

O ma le-ne a nu puɡa wone,  

ye o bwoŋi a yere se a ji o tontoŋeno.  
2 Wonto ma pa se a ni taane nye de se-zɔɔ  

kolo ni na di lanyerane to.  

O maa jeɡe-ne o ja-kukworo ne.  

A ta nye de taŋa chene delo o na fɔɡe o kwɛ to mo.  

O ma ke-ne o che-kɔŋɔ wone o seiɡi.  
3 O taɡe de amo mo o we,  

“Isarele dwi dem, nmo ye amo tontoŋeno mo,  

se n pa a nenɔŋ-fɔrɔ kom taa nae jaja.”  
4 Amo laam maa we: “Amo yɔɔre a toŋe totoŋ-zɛɛra mo.  

A na mɛ a dam a ke kolo maama to ba jeɡe kuri.”  

BAŊA WƐ yerane nam mo wó pa a na a totoŋa yam nyɔɔre.  

Wonto mo wó pa-ne ŋweero telo na maŋe to.  
5 BAŊA WƐ mo naane-ne o ke a nu puɡa ne  

se a laam ji o tontoŋeno.*  

O ma tiŋi-ne se a ja Jakob dwi dem na ye Isarele tiina bam to  

a jwoori a ba a ke o jeŋa ne.  

Ko nam ye a Tu BAŊA WƐ wom mo ke dam o ke a kuri ne,  

se ko pa a na zula o yiɡa ne.  
6 BAŊA WƐ taɡe o we:  

“Nmo na ye amo tontoŋeno to,  

n jeɡe totoŋ-fare mo se n ke.  

Nmo wó ja Isarele dwi tiina balo ta na daare to  

n jwoori n pa ba zeɡe de dam,  

ye ko dae konto yerane mo n wó ke.  

Nmo ta wó ji pwooni n nye dwi-ɡɛ tiina bam baŋa ne,  

se n wane n pa nabiina na verem loɡo baŋa jei maama ne.”*  
 

7 BAŊA WƐ wom na ye Isarele dwi dem Wo-pwoŋo Tu wom  

ye o ta kwori o ye á Vereno to taɡe tento mo  

de wolo loɡo baŋa nɔɔna na ɡwooni ye ba ta chuli‑o,  

ye o toŋe o pa ba teene dem dedɛɛra to.  

BAŊA WƐ taɡe de kotu o we:  

“Pwa laam ná nɛ nmo,  

ba wó zaŋe wɛɛne mo ba sɛ ba pa‑m.  

Dedɛɛra de ná nɛ nmo, ba wó tiiri n yiɡa ne mo.  

Ba nam wó ke konto BAŊA WƐ na ye cheɡa tu to ŋwaane mo.  

Wonto nam mo ye Isarele dwi dem Wo-pwoŋo Tu wom,  

ye o kuri nmo se n toŋe n pa‑o.”  

Isarele tiina bam wó jwoori sɔŋɔ  

8 BAŊA WƐ na taɡe tei to mo tento:  

“Maŋa kam ná yia se a ke zaane á yuu ne,  

a laam wó leiri á wɛ-lworo kom.  

Dɛ dem ná yi se a vere abam a yaɡe to,  

amo wó zeini abam.  

A wó taa jeɡe abam mɔpe  

se a tɔɡe abam baŋa a ɡwoni ni de nɔɔna.  

Á ta wó pa se á teɡa kam fɔɡe ka ji te-ŋoŋa,  

ye á daare á pɔɔre jei selo na chɔɡe to  

se nɔɔna jwoori ba taa zoore da.*  

9 Abam wó ta de balo ba na ke peena diɡa ne to we,  

‘Nwoŋi-na á viiri zɛɛra!’  

Se ko ná ye balo na jei lim wone to,  

á wó ta de-ba we, ‘Ba-na pwooni yiɡa ne!’  
 

Ba ná maa jwoora, ba wó na ba ni-wodiu chwoŋa yuu ne,  

ye ba di ba su ba boboŋa peero jei ne de.  
10 Kana de na-nyɔm bá ja-ba.  

Wea, de kaɡoa vo-loŋo kom de bá daane-ba.  

Kokuri to, ŋwaŋa Tu Wɛ wom mo wó da ba yiɡa,  

ye o kale-ba o vo buli-yia na wo mɛ to se ba taa nyɔa.*  
11 Amo laɡe a pipiri peero jei sem maama mo  

se se ji pempala,  

A ta wó pa chwo-fare peini se a nɔɔna bam da da ba kɛ.  
12 Nii-na! A nɔɔna bam wó nwoŋi sa-teene yiɡa yiɡa  

ba jwoori ba ba ba tete teo.  

Ba badaara wó nwoŋi baŋa seeni teene dem mo,  

ye badwonna de nwoŋi wɛ-puli seeni ba ba.  

Ba babam de maa wó nwoŋi Sayenea laŋa kam ba jwoori ba ba.”  
 

13 Wɛyuu jei sem maama,  

baɡe-na á yaɡe de wopwolo!  

Teɡa baŋa ni maama de taa di ywoni!  

Peero jei sem de baɡe leiŋa á yaɡe jei maama!  

Kokuri to, BAŊA WƐ mo pae o nɔɔna bam bochare tiɡa,  

ye o daare o duri ba ŋwaŋa ba yaara yam wone.  
 

14 De ko de, Zion teo kom ta taɡe mo ko we,  

“Amo Tu BAŊA WƐ wom yaɡe-ne,  

ye o swei amo swia.”  
 

15 “Kaane wó swei o bu wolo na jeɡe‑o o ŋɔɡe to swia  

se o daa yé ja bu wolo o tete na loɡe to ŋwaŋa na?  

Wonto nam ná maŋe o swei o bu wom swia de,  

amo BAŊA WƐ bere a bá swei nmo ni ne.  
16 Nii mo! Amo ɡweere n yere dem  

a tiŋi a jataala wone mo.  

A nam bá fɔɡe a swei nmo kabiri sem na chɔɡe to ni ne.  
17 Nmo bia bam wó taa laɡa se ba jwoori ba ba lela.  

Ko nam ná ye balo ya na yɔɔre ba chɔɡe‑m to,  

banto wó viiri ba daare‑m.  
18 Kwoni n yuu se n nii jei maama ne.  

N bia bam maama maa tɔɡe daane ba beene n tei.”  

BAŊA WƐ ta ma ta o we,  

“Amo na lwoori a ye Ŋwea Tu Wɛ wom to,  

ko ye cheɡa mo we nmo yi wó su n bia bam,  

ne ba ye nenɔŋa zwanno kaane na laɡe o zo baro  

ye o kwei-te o ke o ba ne tei to mo.  
 

19 Nɔɔna déem chɔɡe nmo jei sem maama  

pa se n nɔn-bia bam duri ba daare‑m,  

ye n laam zeɡe di-dwonnu yerane.  

Ko nam na wó taa ye tei to,  

nmo wó ba n ta‑n peena n pa n nɔɔna bam,  

ba na wó taa daɡa ba dwoi n jaanem to ŋwaane.  

Balo de ya na chɔɡe nmo to wó laɡe jei ba vo yiɡa yiɡa.  
20 Bia balo ba na loɡe ye ba wo sa-teo ne to wó jwoori  

ye ba ta pa ko zo n zwa we,  

‘Dé teɡa kanto tiini ka muri dé zoorem.  

Nam beeri teɡa n woli da n pa debam  

se dé taa zoora.’  



21 Nmo laam ma‑n wó ta n tete ne we,  

‘Bɛ mo ke ye a na bu-kɔɡɔ konto maama?  

Ba déem ɡo a bia bam dedɛ mo jara wone,  

ye ba zeili balo na daare to  

pa ba vo sa-teo yiɡa yiɡa.  

A maa nye de kadeɡa daa na ware bia ka lo to.  

Se wɔ nam mo kɔne bia banto maama?  

Amo ya ye a yerane mo.  

Wɔ mo loɡe bia bam konto o pa-ne?’ ”  
 

22 Yuu-tu BAŊA WƐ na taɡe tei to mo tento:  

“Nii mo! Amo laɡe a zeiŋi a jeŋa wɛɛne mo  

a bwoŋi dwi-ɡɛ tiina.  

A maa wó zeiŋi tuta wɛɛne,  

se nɔɔna bam maama lɔre ko ni ne.  

Banto wó peili n bia bam ba ja ba ba ba pa nmo,  

bakeiri de busankane maama.  
23 Teene dedwonna pwa mo wó jwoŋi n bia bam ba kɔne.  

Ba bukwa wó pa-ba yele se ba taa ŋɔɡa.  

Ba wó tiiri nmo yiɡa ne se ba yibi sem ja teɡa.  

Ba maa wó deilimi nmo napera kuri kasolo.  

Nmo de n bia bam laam maa wó lɔre we,  

amo mo ye BAŊA WƐ.  

Balo teena na wo amo wone to bá fɔɡe ba na ba chaveera.”  
 

24 Nɔɔna wae ba vere bembea jeŋa wonnu na?  

Nankɔ-nyem nam ná jaane kabɛ se ba taa ye o nyem,  

ba wae ba bwoli-ba ba yaɡe na?  
25 BAŊA WƐ nam na taɡe kolo to mo tento:  

“Ba wó wane ba vere bembea kabɛ o tei ne ba yaɡe.  

Ba ta wó wane ba jwoŋi wonnu nankɔ-nyem de tei ne.  

Ko nam ná ye balo na dwoni de nmo to,  



amo tete mo wó dwoni de-ba,  

ye a daare a jwoŋi n bia bam a yaɡe.  
26 Ko ta ná ye balo na bɛɛse‑m to,  

a laɡe a pa ba taa jeɡe daane ba ɡoe mo.  

Ba maa wó me de nɔn-ɡora kikia,  

se ko taa nye de ba nyɔ jana mo ba sui.  

Nabiina maama laam maa wó lɔre we,  

amo BAŊA WƐ mo ye abam Vereno wom.  

A maa ye Jakob dwi tiina Dam maama Tu wom,  

ye a ta ye á Jwoŋinu wom.”  

Isarele tiina bam tusi  

1 BAŊA WƐ na taɡe tei to mo tento:  

“Ko ná ye cheɡa we amo zeili abam nu pa se o viiri,  

tɔnɔ kolo na bere we a yaɡe‑o to nam bɛ?  

Á nam boŋe we, a yeiɡi abam a pa sa-teena  

se a ma a ŋwe a jene mo na?  

Ko nam ye á tete tusim ŋwaane mo  

ko ke abam konto dwoŋi.  

Ko ta ye á nu wɛleera ŋwaane mo  

a zeili‑o a yaɡe yiɡa yiɡa.  
2 A ya na tu se a jwoŋi abam a yaɡe to,  

bɛ mo ye nɔɔn-nɔɔno wo jeeri-ne?  

A na bwoŋi abam yere maŋa kalo to,  

bɛŋwaane mo á wo sɛ a beeri dem?  

A dam mo muri,  

pa se a ware abam se a vere a yaɡe na?  

A dam dem nam ti mo,  

pa se a ware se a jwoŋi abam na?  



A yɔɔre a pa ni mo, ye naneo wo na bam we.  

A ma daare a pipiri bwi se se ji kaɡoa.  

Ywona ma da ko ŋwaane ya pɔ,  

na na tera se ya nyɔ to ŋwaane.  
3 Amo mo wae a pa se wɛyuu kom maama ke tim,  

ne nɔɔno na zo ɡare-nyenyaaro o ma keeri lua tei to.”  

Wɛ tontoŋeno wom taane  

4 Yuu-tu BAŊA WƐ mo pɛ-ne chwoŋa se a taa ŋɔɔne a pa‑o.  

O maa yeini o pa-ne swa taane se a ta,  

se balo na buɡi to jwoori ba na dam.  

Tetete maama ne, o yeini o zaŋe-ne dɔɔm wone mo.  

O ma pore a zwa se a yɔɔre a lɔre o bera yam.  
5 Yuu-tu BAŊA WƐ tete mo pore a zwa  

se a cheiɡi o taane.  

Amo de maa wo ke zwabania ded‑o.  

A nam wo pipiri a viiri a daare‑o.  
6 A yɔɔre a kwei a kwaɡa mo  

a pa balo na jeɡe-ne ba maɡe to.  

A ma ɡuni a popɔŋɔ  

a pa balo na jeɡe a twana ba vaŋe ba vuuri to.  

Ba ta na jeɡe-ne ba twea,  

ye ba twe lileeru ba yaɡe a yera ne to,  

amo wo kwoli a yibia ba yiɡa ne.*  
7 Yuu-tu BAŊA WƐ na woli amo to ŋwaane,  

amo yuu bá fɔɡe ko yaale.  

Mo kokuri a nam jeɡe baare se a zeɡe,  

a na yei we a bá di a chaveera to ŋwaane.  
8 Wɛ mo zeɡe amo kwaɡa ne,  

ye wonto wó pa se a na a bora.  

Wɔ daa mo wora se o saŋe-ne we a chɔɡe?  

Kotu nam ba se dé jeeri daane!  

Wɔ mo wora se o bwɛ-ne?  

Kotu ba se o zeɡe a yiɡa ne!  
9 Yuu-tu BAŊA WƐ zeini-ne mo.  

Wɔ nam mo wora se o di bora o vane-ne?  

Balo na chuli-ne to maama wó chɔɡe mo ba ti,  

ne tóa na muɡi ɡɔrɔ maama tei to.  
 

10 Abam maama wone wɔ mo kɔre BAŊA WƐ  

ye o neɡe o tontoŋeno wom?  

Wolo nam ná vei lim wone,  

ye pwooni tera o tei ne,  

se kotu ke o teena o Tu BAŊA WƐ yere dem ne,  

se o daare o sale o yera ne.  
11 Ko nam ná ye abam balo maama na tɔre min-mɔɔla to,  

fɔɡe-na á che á tete,  

de á na laŋe mini delo á pa á tete to.  

Ta‑á véi-na á mini dem á na tɔre to pwooni wone.  

Nam lɔre-na we, amo laɡe a ba a ke tento mo á yera ne:  

Á wó ba á peini teɡa ne ye ko tiini ko ni abam dedɛ.  

Baŋa Wɛ wó zeini o nɔɔna  

Baŋa Wɛ maa we:  

1 “Abam balo na laɡe se cheɡa taa toŋa,  

ye á kɔre BAŊA WƐ to,  

cheiɡi-na a taane dem.  

Kwoni-na á nii peo kolo ba na sare abam ba nwoŋi ko yera ne to.  

Ko maa ye ɡwoŋo kolo ba na koɡe ye ba lɔɔne abam ko wone to.  



2 Guli-na á nabaaro Abaraham ɡula,  

de o kaane Sarah ɡula.  

Abam nwoŋi banto dwi dem wone mo.  

Amo nam na bwoŋi Abaraham se o ji a nyem maŋa kalo ne to,  

de o ta wo nɛ dwi de dedoa de.  

A laam ma swɛ o swolim pa se o bia kɔɡɔ ɡaale.  
3 BAŊA WƐ wó pa se Zion teo tiina bam bochare zuri.  

O maa wó fɔɡe o nii ko di-dwonnu tem baŋa ne.  

O laɡe o pa teo kom kaɡoa kam taa ye ne Eden teeni kara kam na lana tei to mo.  

Ka wó taa ye ne BAŊA WƐ ɡaare dem na ye tei to mo.  

Wopwolo dedɛ wó taa wo dáane,  

ye ba wó taa baɡe lei-keim lei ba yaɡe jei maama.  
 

4 Amo nɔɔna bam, cheiɡi-na a taane dem.  

Amo tete nɔɔna bam, pore-na á zwa!  

Amo wó pa se a bera yam yi nɔɔna maama.  

A ta wó pa se a cheɡa kam taa toŋa,  

se loɡo baŋa dwi maama na pwooni.  
5 A ti a yiɡa se a bore cheɡa bora a pa nɔɔna,  

se a daare a jwoŋi-ba a yaɡe lela.  

A ta wó di dwi tiina bam maama taane.  

Balo na zoore naneo kom ni ne to  

de wó taa teene amo mo,  

se a ba a ma a dam dem a vere-ba.  
6 Kwoni-na á yia á nii wɛyuu kom,  

se á daare á tiiri á nii teɡa kam maama ne.  

Wɛyuu kom nam laɡe ko jei,  

ne nyoa na yeini ka zaŋe toɡe-toɡe  

ye ka jei tei to mo.  

Teɡa kam baŋa de maa wó zareme,  

ne ɡɔrɔ na zareme tei to.  



Balo na zoore ka wone to wó te,  

ne nanjwɛ na to tei to mo.  

Ko nam ná ye a na vere nɔɔna a yaɡe tei to,  

dento wó taa wora mo wuu.  

A cheɡa kam de wó taa toŋa taa,  

ka bá fɔɡe ka ti.*  
 

7 Abam balo na yei cheɡa tɔɡem  

ye á jeɡe amo nia yam á boboŋa ne to,  

nam cheiɡi-na a taane dem.  

Yé ta‑á fona-na de nɔɔna na jeɡe abam ba lwɛ tei to.  

Nam yé pa-na se ba toro tem daane abam.  
8 Kokuri to, tóa mo laɡe ka mu-ba ka ti,  

ne kenkaao na muɡi ɡɔrɔ tei to.  

Kanzwa de maa wó zo-ba ya ja chɔɡe,  

ne ya na chɔɡe lɔŋɔ tei to.  

Amo cheɡa kam nam wó taa toŋa mo wuu.  

A verem dem de wó taa wora maŋa maama wone.”  
 

9 BAŊA WƐ, zaŋe wɛɛne!  

Ke n tete n ke daane de dam!  

Daa‑n zaŋe n ke ne n na ke tei faŋa faŋa  

ye dé nabaara bam ta wora to.  

Ko dae nmo mo chɔɡe juru kolo yere na ye Rahaba to na?  

N yɔɔre n zɔ-ko mo n de teɡa ne  

ye n ɡwoni-ko muɡa muɡa.  
10 Ko dae nmo déem mo pɛ se naneo kom wo na bam we,  

pa se na-luŋa kam jei ye chwoŋa peini naneo kom wone na?  

Konto laam ma pa se balo n na vere kabɛɛne ne n yaɡe to  

wane ba bɛ ba kɛ.  

11 BAŊA WƐ na jwoŋi balo o yaɡe to  

wó jwoori ba tete teo.  

Ba nam wó taa leeni mo  

ye ba maa zoore Zion teo kom wo.  

Ba wó taa jeɡe wopwolo mo taa wuu,  

ne ba na kwei paare yipwi ba pu ba yuni tei to.  

Ba ta wó di ywoni se ko ɡaale.  

Wo-chechɔɡɔ de yiɡa-nyɔnem dwi maama maa wó jei ba tei ne.  

Baŋa Wɛ maa we:  

12 “Amo tete mo yeini a pa‑m baare.  

Bɛŋwaane nam mo ye nmo kɔre foone de nabiina?  

Se banto bá dáane ye ba jei,  

ne ɡaaro na kwaare ye te te tei to.  
13 Bɛ mo ye n swei amo BAŊA WƐ na ye n keiru to swia?  

Amo mo lware wɛyuu baŋa kam maama  

pa se ka tiɡi palalala.  

A ma daare a chwi loɡo kom kuri.  

Bɛ mo ye n pa se foone jeɡe‑m dɛ maama wone,  

de balo na jeɡe‑m ba bɛɛse de ban-lom  

ye ba yɔɔre ba beeri n chɔɡem to?  

Banto bane nam zaŋe kafɛ mo.  
14 Ko bá dáane de ko na chɛ balo to jwoŋi ba tete ba yaɡe.  

Ba bá maŋe peena diɡa kam wone ba te.  

Ba nam bá ɡa ba ni-wodiu de.  
15 Amo nam mo ye abam Tu BAŊA WƐ wom.  

A ná yeini a yuŋi naneo kom,  

ko na-ŋone sem laare mo bɔɡe-bɔɡe.  

A yere mo ye Paŋwa Tu BAŊA WƐ.  
16 Amo mo pɛ‑m ni se n ta‑n toŋe n pa-ne,  

ye a daare a seiɡi‑m a jaɡuli wone.  



A ma lware wɛyuu kom a yaɡe ko na tiɡi mɛ to,  

ye a daare a chwi loɡo kom kuri de.  

Ko ta ná ye Zion tiina bam,  

a taɡe de-ba we, ‘Abam ye amo nɔɔna mo.’ ”  

Jerusalem tiina bam yaara wó ti  

17 Jerusalem tiina bam, zaŋe-na!  

Zaŋe-na dɔɔm wone!  

Abam nyɔɡe na-zoŋa kalo BAŊA WƐ na pɛ abam to wone mo,  

ka na su de o ban-zɔŋɔ kom to.  

Á ma nyɔ á su á ja á ɡaale,  

pa se á beiri ye á daa ware se á ta‑á zeɡe cheppe.  
18 Jerusalem nɔn-bia bam maama wone  

nɔɔno dedoa tete tera  

se o da á yiɡa o bere abam chwoŋa se á ta‑á tɔɡa.  
19 Cham kuni belei mo tu á baŋa konto.  

Jara mo tu á baŋa, ye kana de ja abam,  

pa se á na chɔɡem de chanɛɛre.  

Wɔ mo wó wane o pa se á bochare zuri?  
20 Á bia bam maama beiri mo.  

Ba maa tiɡi Jerusalem chwei sem maama yuu ne.  

Ba yɔɔre ba nye de tɔɡɔ kolo kalanchoɡo na jaane to mo.  

BAŊA WƐ ban-zɔŋɔ kom mo yɔɔre ko to ba baŋa ne.  

Á Tu Wɛ wom ma seene o bwɛ-ba.  
 

21 Nmo wolo na jei yaara ne pa n buɡi n tiɡa,  

ye ko dae sana mo n nyɔɡe n buɡi to,  

nam cheiɡi a taane dento.  
22 Nmo Yuu-tu BAŊA WƐ nii n baŋa ne,  

ye o zeɡe o nɔɔna bam kwaɡa ne.  

Wonto na taɡe de o nɔɔna bam tei to mo tento:  

“Nii-na! A laɡe a le na-zoŋa kalo á na nyɔɡe ka wone  



pa se á beiri to mo á nia ne.  

Ka maa ye a ban-zɔŋɔ kom na su zoŋa kalo to.  

A nam ná le-ka á nia ne,  

abam daa bá jwoori á nyɔ ka wone maŋa de maŋa.  
23 Amo laam wó kwei-ka a teini  

balo na jeɡe abam ba bɛɛse to nia ne mo.  

Banto ya mo jeɡe abam ba tɛ ba we,  

‘Peini-na teɡa ne yuur,  

se dé taa nɔne abam baŋa ne dé via.’  

Á ma seene á tiɡi da yareɡanpwei,  

ye ba laam nɔne á baŋa ne ba via,  

ne ba na tɔɡe chwo-fara yuu ne ba vei tei to.”  

Wɛ wó jwoŋi Jerusalem teo kom o yaɡe  

1 Zion tiina bam, zaŋe-na dɔɔm wone!  

Zaŋe-na wɛɛne se á ke dam á ke á tete kuri ne!  

Jerusalem teo kolo na ye Wɛ tete nyem to,  

kwei nenɔŋa ɡwaaro n vɔ n teiŋa ne!  

Kokuri to, dwi-ɡɛ tiina balo na yeiri Wɛ to  

daa bá jwoori ba zo nmo wone.*  
2 Jerusalem teo tiina,  

pepaɡe-na fwoɡo kolo na taare á yera yam to á yaɡe,  

se á daare á zaŋe wɛɛne á jeini á paare baŋa ne.  

Zion tiina balo ya na nɛ bɛɛsem to,  

le-na cheɡero telo na leiɡi á ba ne to.  
 

3 BAŊA WƐ na taɡe tei to mo tento:  

“Amo na yeiɡi abam a pa sa-teena to,  

ba wo ŋwe kolokolo ba pa-ne.  

A nam ná laɡe a jwoori a jwoŋi abam,  

a bá ŋwe sabu ko ŋwaane.”  
4 Yuu-tu BAŊA WƐ nam na taɡe tei to mo tento:  

“Boboa ne to, a nɔɔna bam déem vei Ejipti teo wone mo ba zoora.  

Ko kwaɡa seeni Asiria tiina bam de da maa jeɡe-ba ba yaara.  
5 Bɛ nam daa mo jeɡe ko ke tento?  

Kafɛ ŋwaane mo ba seene ba kale a nɔɔna bam  

ba ja vo sa-teo yiɡa yiɡa.  

Ba dedɛɛra bam maa chwoosi dedɛ.b  

Dɛ maama wone  

ba jeɡe amo yere dem mo ba yaala.  
6 Mo kokuri, a laɡe a pa se a nɔɔna bam lɔre a yere dem kuri chekke.  

Dɛ dem konto ná yia, ba ta wó lɔre we,  

ko ye amo BAŊA WƐ mo ŋɔɔne de-ba,  

ye a we ‘Nii-na amo da.’ ”  

BAŊA WƐ na taɡe kolo to mo konto.  
 

7 Nii-na balo nɛ sem na nɔne peero tem yuu ne  

ye ba bwooli kwora to veiŋa na jeɡe ywoni tei!  

Ba maa tɛ ba we, yazura wó taa wo nɔɔna tei ne,  

ye ba jaane kwor-ywoŋa ba tui,  

ba daare ba tɔɔle verem taane.  

Ba maa tɛ de Zion tiina bam ba we,  

“Abam Tu Wɛ wom jei o di o paare mo.”*  
8 Cheiɡi-na, se á wó ni á teo yerena bam na baɡe de kwor-dɛa.  

Ba maama ke daane mo ba tɔɔle ba kwora kam de wopwolo.  

Kokuri to, ba tete yia mo nɛ BAŊA WƐ na jwoori  

se o taa zoore Zion wone tei to.  

9 Jerusalem teo di-dwonnu tem,  

abam de zaŋe-na á ta‑á leeni wopwolo lei.  

Kokuri to, BAŊA WƐ mo pɛ se o nɔɔna bam bochare zuri,  

de o na jwoŋi Jerusalem teo kom o yaɡe to.  
10 BAŊA WƐ laɡe o bere dwi-ɡɛ tiina bam  

o dam-fɔrɔ kom na ye tei to mo.  

Ko maa wó pa se teɡa baŋa ni maama na  

dé Tu Wɛ wom na wó vere o nɔɔna o yaɡe tei to.  
 

11 Nam nwoŋi-na da sa-teo kom konto ne!  

Yé diɡiri-na á tete de ba wo-zɔɔna yam!  

Nwoŋi-na á daare-ba.  

Abam balo na zeŋe BAŊA WƐ diɡa zela yam to  

jeɡe se á ta‑á ye wose mo.*  
12 Ko nam dae se á wuuri á nwoŋi lela  

ne balo na duri se ba lu to.  

BAŊA WƐ wom na ye abam Isarele tiina Wɛ to  

mo laɡe o to á yiɡa ne se á ta‑á via.  

Wonto nam ta mo wó taa wo á kwaɡa ne  

ye o kwoli abam jei maama wone.  

Wɛ tontoŋeno wom taane  

Baŋa Wɛ ma ta o we:  

13 “Amo tontoŋeno wom totoŋa wó vo yiɡa.  

O yere dem wó zaŋe wɛɛne pa se o na zula dedɛ.  
14 Ko nam so nɔɔna dedɛ balo na nɛ‑o to mo.  

Kokuri to, ba ke‑o zonne pa se o yibia chɔɡe  

ye o daa ba jeɡe nabiinu nyenyeɡo o yera ne kɔtaa!  
15 O nam ta wó yɛ teene dedɛ nɔɔna nia.c  

Pwa de wó da o ŋwaane ba pu ba nia.  

Kokuri to, kolo nɔɔna na wo taɡe ba bere-ba to mo ba laɡe ba lɔre.  

Ba maa wó ni wonnu telo ba ya na yeiri te ni ne to kuri.”*  

53 
1 Debam nam na tɔɔle kwora kalo to,  

wɔ ya mo wó sɛ we, ka seene ka ye cheɡa?  

BAŊA WƐ na bere o dam dem na toŋe tei to,  

wɔ nam mo wó sɛ-de?*  
 

2 Wɛ tontoŋeno wom na beɡe tei to  

nye de wo-dwi na taɡe de nwoŋi te-kora ne tei  

ye de kuru tem kwaare teɡa ne to mo.  

O yibia ba jeɡe lam de nenɔŋa  

se dé boboŋa vo o seeni.  

O ya-teɡa de maa ba jeɡe kolo dé na wó nii dé na  

se dé taa laɡe‑o ko ŋwaane to.  
3 O ye wolo nabiina na yɔɔre ba ɡwoona,  

ye ba daare ba ve to mo.  

O ma tiini o me de wo-chechɔɡɔ de yaara.  

Nɔɔna nyaŋe‑o mo ye ba seiɡi ba yibia o tei ne.  

Dé ma boŋe we, o ye wo-koro mo.*  
4 Wonto nam mo jwoŋi dé yaara  

se ya taa ye o nyem.  

O ma daare o zeŋe dé wo-chechɔɡɔ kom maama o yuu ne.  

De ko de, debam boŋe we ko ye Wɛ mo waare‑o,  

pa se o yaare o tete kikia yam ŋwaane.*  

5 Ko nam na ye tei to, o nɛ zonne debam wɛleera ŋwaane mo.  

Ko maa ye debam tusim dem ŋwaane mo  

o nɛ chɔɡem dem konto.  

Waarem dem na wó pa dé na zurim to tu wonto baŋa ne mo.  

Ko ma tɔɡe o fufwollu tem baŋa ne se dé na yazura.*  
6 Dé maama tusi ne pei mo na ywori se chwoŋa wone.  

Nɔɔno maama pipiri mo o kwei o tete chwoŋa o tɔɡa.  

BAŊA WƐ laam ma kwei dé maama tusim kikia yam  

o daŋe wonto baŋa ne.  
 

7 Ba bɛɛse‑o ye ba daare ba pa ko zo o yera.  

De ko maama de, o wo puri o ni.  

O maa nye de pipeila kalo ba na vaŋe ba ja ba vo se ba ɡo to.  

O ta nye de pia kalo ba na fane ka koro  

ye ka wo ke sɔɔ to.  

Ko maama wone o nam wo puri o ni o ta kolokolo.  
8 Ba dɛ vwa chwoŋa ne mo ba di o taane  

ba de‑o se o te.  

Nɔɔn-nɔɔno nam wo ke o toone dem o boboŋa ne.  

O ŋwea yɔɔre ka ke kukua mo nabiina tetare ne.  

Ko nam ye o tete nɔɔna bam wɛleera ŋwaane mo o nɛ chɔɡem.*  
9 Ba ke ba boboŋa ne se ba suli‑o  

mɛ ba na suli puseŋ-nyena to mo.  

O de naduna nam mo ba suli daane.  

O nam ya bere o wo ke nankɔɔre kikia.  

O ta wo pɛ se vwa nwoŋi o ni ne.*  
 

10 De ko de, BAŊA WƐ mo maŋe o ja boboŋa  

se o pa ko zo o tontoŋeno wom yera de yaara.  

O nam ná kwei o ŋwea o ma o ke wɛleere saarem kaanem o ti,  

o laam wó na dwi delo na wó saŋe o kwaɡa to  

ye o taa jeɡe o ŋwea taa.  

BAŊA WƐ maa wó tɔɡe o baŋa  

o ke kolo o boboŋa na jaane se o ke to.  
11 O nam ná yaare o ti, o wo wó pwoli,  

o na lɔre we o keBAŊA WƐ boboŋa na laɡe kolo to ŋwaane.*  

Baŋa Wɛ maa we:  

“Amo tontoŋeno wom wó pa se nɔɔna dedɛ na ba bora,  

o na kwei ba wɛleera yam o daŋe o tete yuu ne to ŋwaane.  
12 Konto ŋwaane mo amo wó pa o na zula,  

ne ko na maŋe de nɔn-yerro tei to.  

O ta wó jwoŋi nyɔɔre delo na maŋe de babɛ to.  

Kokuri to, o yɔɔre o sɛ se o dole o ŋwea kam mo o yaɡe.  

Nɔɔna ma pa o ye wɛ-lwɛɛna bam wone dedoa.  

O nam zeŋe nɔɔna dedɛ wɛleera o yuu ne mo,  

ye o ta lwoori Wɛ o pa wɛ-lwɛɛna bam de.”  

54 

Wɛ jeɡe o nɔɔna bam swono  

1 BAŊA WƐ na taɡe tei to mo tento:  

“Nmo Zion teo kom, laam ta‑n leeni lei!  

Nmo nam nye de kadeɡa mo  

ye n wo jaane puɡa n lo bu.  

De ko de, nam baɡe n yaɡe de wopwolo.  

Kokuri to kaane wolo baro ya na yaɡe‑o to  

laam wó ba o taa jeɡe bia,  

se ko dwoni kaane wolo de o baro ta na wo daane to.*  
2 Pa se n pwola kam taa yala.  

Ko ná ye n vwei dem,  

vaŋe de ɡwaaro tem se te twe te ke da.  

Yé kɔre jawɔrɔ.  

Vaŋe n vwei dem ŋone se se ke dedwaaro  

se n daare n kwaare paara yam ya jei ne.  
3 Kokuri to, nmo siseina wó yale  

ya yi jazem seeni de jaɡwia seeni maama mo.  

Nmo nɔn-bia bam laɡe ba di teene dedwonna mo,  

ye ba zeili de nɔɔna se ba laam taa zoore de wone.  
 

4 Nam yé ta‑n kɔre foone, se n bá di chaveera.  

Yé ta‑n lwia we, ba wó na n kuri,  

se ko bá ke konto.  

Ko ná ye chaveera yalo nmo na nɛ n nɔn-donne maŋa ne to,  

nmo wó swei ya swia.  

N daa bá‑n ɡuli n ya na ye kadeim  

ye nɔɔna ɡwooni‑m tei to ɡula.  
5 Kokuri to, nmo Keiru wom mo ye n baro.  

Wonto yere nam mo ye Paŋwa Tu BAŊA WƐ.  

Isarele dwi dem Wo-pwoŋo Tu wom mo ye n Jwoŋinu.  

Wonto nam ta mo tei teɡa baŋa ni maama.  
6 BAŊA WƐ wó bwoŋi‑m se n jwoori n ba o tei,  

ne ka-bwom wolo ya na zo baro o nɔn-donne maŋa ne  

ye o baro wom yaɡe‑o lela,  

pa se o jei o yerane de wo-chechɔɡɔ tei to mo.”  

Nmo Tu Wɛ wom mo taɡe konto.  
7 “Amo yaɡe nmo se n ta‑n ye n yerane  

maŋa fenfee wone mo.  

Ko nam yɔɔre ko vaŋe-ne mo pa n jeɡe ŋwaŋa n pa-ne.  

A laam ma ja‑m a jwoori a tete tei ne.  
8 A bane ya na zaŋe de nmo to  

mo pɛ se a seiɡi a yibia dede‑m maŋa fenfee wone.  

A nam wó tɔɡe a swono kolo na ba ti to baŋa ne mo  

se a duri nmo ŋwaŋa.”  

BAŊA WƐ wom na ye n Jwoŋinu to mo taɡe konto.  
 

9 “Amo tei ne, ko nye de a déem na ke tei  

Noah maŋa kam ne to mo.  

A déem taɡe a du mo we,  

a daa bá pa se na-fɔrɔ li loɡo kom.  

A laam nam ta taɡe a du mo we,  

a bane bá zaŋe nmo baŋa ne,  

a nam bá bwɛ nmo de.*  
10 Peero tem ná maŋe te ziziŋi  

ye zwonnu tem de jei mo de,  

amo bere a bá dɔne a swono kom nmo baŋa ne.  

A nam bá kwane ni delo a na ɡwoni de nmo bochare-zuru ŋwaane to.”  

BAŊA WƐ wom na jeɡe nmo ŋwaŋa to mo taɡe konto.  
 

11 Nmo ye teo kolo vo-dɛɔ na puri n baŋa ne  

ye nɔɔn-nɔɔno tera se o pa n bochare zuri to mo.  

Nii mo! Amo nam wó kwei kandwa-nyenno dwi dwi mo  

a fɔɡe a lɔ nmo jei sem.  

A laɡe a ma Safira mo a chwi n kabiri-beira kam.  
12 Rubi kandwa-nyenno mo a ta wó ma a lɔ n dam jei sem,  

se n manchwo-nia yam de taa ye kandwa-nyenno yerane.  

Nmo kabiri sem de tete wó taa ye kandwa-nyenno telo na jeɡe lonne to mo ba wó 

ma ba lɔ-se.  

13 Amo BAŊA WƐ tete mo laɡe a bere nmo nɔn-bia bam,  

se ba taa kɔre-ne ye ba yazura wó tiini ya taa daɡa.  
14 Cheɡa na toŋe n wone to mo wó pa se n kuri ja teɡa lanyerane.  

Yaara wó taa ye yiɡa yiɡa de nmo,  

se ko pa n yé ta‑n kɔre foone.  

Lɛɛro dwi maama de bá twɛ nmo tei.  
15 Teo kolo nɔɔna ná li nmo de jara,  

ko dae amo mo pɛ-ba chwoŋa se ba ke konto.  

Wolo maama nam ná ke chichuŋu de nmo,  

kotu wó ba o sɛ o pa‑m.  
 

16 “Nii mo! Ko ná ye luru wolo na wiiri mini o ke o yɔrɔ kuri ne  

se o wane o lu jara zela yalo na jeɡe ni to,  

ko ye amo mo ke konto tu.  

Amo nam ta mo ke babɛ sem de,  

se ba taa jeɡe vuvuɡa kikia ba ke.  
17 Ba nam ná ti jara zele delo maama yiɡa  

se ba ma-de ba jeeri‑m, ko bere ko bá toŋe.  

Ba daa ná kwaane se nmo to de n bora,  

n wó ŋɔɔne n jwoŋi n tete n yaɡe.  

BAŊA WƐ tontoŋena na wó jwoŋi nyɔɔre delo to mo konto.  

Amo nam mo wó pa se ba na ba bora.”  

BAŊA WƐ mo taɡe konto.  

55 

Ba-na Baŋa Wɛ tei!  

Baŋa Wɛ taɡe o we:  

1 “Abam balo maama na-nyɔm na jeɡe to,  

ba-na á nyɔ na!  

Á ná maŋe á ba jeɡe sabu de, ta ba-na!  



Yeiɡi-na kolo á na laɡe to á di!  

Abam ná laɡe sana de nayela, ba-na á jwoŋi!  

Te maama ye zɛɛra mo.  

Á bá ŋwe kolokolo te ŋwaane.*  
2 Bɛ mo ye á boŋe se á chɔɡe sabu  

wonnu telo na dae wodiu chekke to baŋa ne?  

Ko ná ye wonnu telo na ba zuri kana to,  

bɛŋwaane mo abam wó toŋe taa se á wane á na-te?  

Cheiɡi-na amo taane dem, se á beeri wodi-laao á di.  

Konto mo wó pa se á ni á wodiu kom ywoni.  
3 Ba-na amo tei, se á daare á pore á zwa se á cheiɡi.  

Abam ná cheiɡi amo taane dem, á wó na ŋwea chekke.  

Kokuri to, a laɡe a ke ni-ɡwonim delo na wó taa wora taa wuu to mo de abam,  

se ko bere swono kolo a déem na jeɡe de David  

ye ko bá chɔɡe maŋa de maŋa to mo.  
4 Nii-na! A déem kuri‑o mo  

se o pa dwi-ɡɛ tiina lɔre a dam dem na ye tei to.  

A ta ma pa se o ji ba yiɡa tu ye o tei-ba.  
5 Abam wó toŋe á bwoŋi teene delo á ya na yeiri to nɔɔna,  

ye ba de wó ke lela ba ba ba sɛ á beeri dem.  

Ba wó ke konto abam Tu BAŊA WƐ wom ŋwaane.  

Wonto mo ye Isarele dwi dem Wo-pwoŋo Tu wom,  

ye o pa se á na nenɔŋa lanyerane.”  
 

6 Abam ta jeɡe chwoŋa se á na BAŊA WƐ,  

nam kwaane-na se á lɔre-o.  

Bwoŋi-na o yere ye o ta bwola se o sɛ á beeri dem.  
7 Puseŋ-nyena maŋe se ba dole ba kikia yam ba yaɡe mo,  

se nɔn-balwaaro de yaɡe ba boboŋ-balwaaro tem.  

Banto laam ná pipiri ba vo ba yi debam Tu BAŊA WƐ tei,  

o laam wó duri ba ŋwaŋa,  

ye o daare o yaɡe ba wɛleera o ma o chɛ-ba.  
 

8 BAŊA WƐ na taɡe tei to mo tento:  

“Cheɡa to, amo boboŋa de abam boboŋa dae bedwe.  

Abam nam na vei chwei selo wone to dae amo chwei sem.  
9 Ne wɛyuu kom de teɡa baŋa kam na pɔɔre daane tei to,  

konto mo amo chwei sem wo wɛɛne  

ye abam nyem wo kuri ne.  

Amo boboŋa yam de maa wo abam boboŋa yam yiɡa ne.  
10 Ko ta nye de doa  

na zeɡe wɛyuu ne ka tui teɡa kam ne  

ye ka ba jwoori kafɛ tei to mo.  

Ko jeɡe se ka buɡi teɡa kam mo  

se ɡaao de teeni kwi te ke bia.  

Te bia bam maa wó ji wo-dwa te pa vala,  

de wodiu se nɔɔna di.  
11 Ko ye bedwe mo de taane delo na nwoŋi amo ni ne to.  

De bá jwoori de ba a tei kafɛ.  

Ko nam ye se de ke a boboŋa na laɡa tei maama to mo,  

se de ke de su a na toŋe-de se de ke tei to.”  
 

12 Abam wó nwoŋi sa-teo kom ne de wopwolo mo  

se á jwoori sɔŋɔ de bochare-zuru.  

Á ná ma‑á kɛa, peero tem de zwonnu tem wó taa baɡe lei mo.  

Teeni delo maama de na wo pwola ne to  

wó taa maɡe je mo wopwolo ŋwaane.  
13 Sabare ya na wo mɛ maama to  

laam wó ji tei-ŋonno jeiɡa mo.  

Swanno telo na ke bia to  

mo wó leiri sabare-manɡwoli yuu ne.  

Keina yanto mo wó pa BAŊA WƐ jwoŋi yere o pa o tete.  



Ko nam ye memaŋe na wó taa wora taa wuu  

ye de bá chɔɡe kɔtaa to mo.  

56 

Baŋa Wɛ wó jwoŋi dwi-ɡɛ tiina  

1 BAŊA WƐ na taɡe tei to mo tento:  

“Ta‑á yei-na se á pa cheɡa kam zeɡe,  

se á ta‑á ke kolo na tɔɡe chwoŋa to.  

Kokuri to, ko bá dáane se a jwoŋi abam a yaɡe,  

ye a pa se cheɡa taa toŋa jaja.  
2 Balo na yɔɔre ba sɛ ba ke wonnu tento to mo jeɡe yu-ywoŋo,  

ne ba ná yei a siu dɛ dem ni ne,  

se ba yé chɔɡe de chullu tem,  

ye ba ve se ba ke lwarem dwi maama.”  
 

3 Dwi-ɡɛ tu wolo ná tu o kwei o tete o sale BAŊA WƐ yera ne, kotu yé ta nenɛɛne, 

“BAŊA WƐ wó pa popɔra taa tiɡi amo de o tete nɔɔna bam tetare laŋa ne.” Ba na lwe 

nɔɔno wolo to de yé ta nenɛɛne, “Amo ye wo-koro mo.”  
4 BAŊA WƐ nam na taɡe tei to mo tento:  

“Ko ná ye balo ba na lwe-ba to,  

banto ná tɔɡe a siu dɛ chullu tem,  

ye ba ke kolo na wó pwoli a wo to,  

ba ta ná yɔɔre ba jeɡe a ni-ɡwonim dem chekke,  
5 amo laam wó pa se ba na jeiŋa jei a tete diɡa kam ne.  

A maa wó pa se ba na yere  

na ɡare ba ya ná jeɡe bu-baara de bukwa  

se nɔɔna ɡuli ba ɡula tei to.  

A maa wó pa-ba yere delo na wó taa wora wuu  

ye de bá fɔɡe de jei.  
 

6 Ko ta ná ye veira balo na tu ba sale amo BAŊA WƐ yera ne  



se ba taa toŋe ba pa-ne to,  

banto ná swoi a yere dem ye ba zuli-ne,  

ba ta daare ba yei a siu dɛ dem ni ne,  

se ba yé chɔɡe ba tete de chullu tem,  

ba maa ná yɔɔre ba jeɡe a ni-ɡwonim dem chekke,  
7 banto mo a laɡe a ja-ba a yi a peo kolo na ye wose to,  

se ba di ywoni amo wara-jei sem wone.  

A laam maa wó sɛ a jwoŋi ba zwɛɛm pɛɛra,  

de kaanem delo maama ba na ke a bimbini dem baŋa ne to.  

Kokuri to, ba wó taa bwoi amo sɔŋɔ kom we,  

wara-jei mo na zeɡe dwi maama ŋwaane.”*  
 

8 Yuu-tu BAŊA WƐ nam mo ye wolo na laɡe Isarele tiina balo ya na jaɡe jei maama 

ne to o ke daane.  

Wonto mo taɡe o we:  

“Amo ta wó la nɔɔna badwonna mo a ba a woli da,  

ye ko dae balo a na maŋe a la a ke daane to yerane.”*  

Wɛ bwɛ puseŋ-nyena  

9 “Ba-na abam ɡa-vara bam maama!  

Nwoŋi-na ɡaao wone de ɡoa wone á ba á di á su!  
10 Balo na jeɡe a nɔɔna bam ba nii to ye lilwoa mo.  

Ba maa yeiri kolokolo kuri.  

Ba ta nye de kukuri selo nia na puɡi to mo,  

ba ware se ba wei kɔtaa.  

Ba yɔɔre ba tiɡi ba dwɛ dendwa yerane mo.  

Ba maa tiini ba swoi dɔɔm dedɛ.  
11 Ba fera yam yɔɔre ya daɡa  

ne kukuri fera na ye tei to mo.  

Ba ba fɔɡe ba di ba sui.  

Ba maa ye nayera balo yia na wo poore to.  

Ba maama ke ba na laɡe tei to mo,  

ye ba daare ba beeri nyɔɔre ba pa ba tete.  
12 Ba maa kare ba tɛ ba bere daane ba we,  

‘Dé vo dé nyɔ sana!  

Pa-na se dé nyɔ sa-dɛɛra dé su dé boboŋa.  

Zem de jwa nam bá taa ɡare daane,  

ye dé jwa wó di ywoni se ko ja ɡaale.’ ”  

57 
1 Balo na kɔre Wɛ to yeini ba te,  

ye nɔɔna yiɡa tera ko wone.  

Balo na ke cheɡa to yeini ba jei mo,  

ye nɔɔn-nɔɔno yeiri ko kuri.  

Nɔɔna ware se ba lɔre we, Wɛ mo kwei-ba o ja o kɛ  

se lwarem yé yi-ba.  
2 Balo na yɔɔre ba tɔɡe chwoŋa to nam ná teɡa,  

ba yeini ba na yazura mo,  

ye ba daare ba si.  
 

3 Abam balo na nwoŋi vora dwi dem wone to,  

fɔɔre-na á yi amo tei!  

Á ye ka-tola de ka-bworru bia mo!  
4 Bera mo abam jeɡe á ke á mɔna?  

Bera mo á kaŋe á nia kayɔ-yɔlɔ  

á jeɡe-ba á twea?  

Abam nam yɔɔre á ye zwabani-nyena dwi,  

de vwa-fɔra yerane mo.  
5 Á na zuli á jwona tei-kamunnu tetare ne tei to,  

á tiɡi teeni maama kuri ne á ke kabwoŋa kikia mo.  



Á daa ta ma kwei á bia á kaane-ya bwollu tem ne,  

mɛ ɡuɡworru na wo peero tem wone to.  
6 Abam yeini á tu bwollu kura ne  

á beeri kandwa-siswollu se ya ji á jwona.  

Yanto mo á swoi se á ta‑á zula.  

Abam ma yeini á kwei wo-nyɔɔro pɛɛra  

á lwo ya baŋa ne,  

ye á ta pa-ya muni pɛɛra.  

Á nam boŋe we, á wó ta‑á ke tento maama,  

se amo ta taa ye chemm mo na?  
7 Abam ta yeini á diini peo maama yuu mo á ke kabwoŋa kikia  

de á na kaane á jwona yam tei to.  
8 Abam ta yeini á zo á di sem wone á pe se nia,  

ye á zeɡe á jwona nyenyero da.  

Á ma ve amo ye á daare á sɛ á pa jwona.  

Á ma‑á yɔɔre á tɔɡe ya baŋa á ke sare-peiɡa,  

de á na to sare wone á tiɡi de balo á fera na zoora to.  
9 Abam ta ma kwei nuɡa de talwoŋ-ywoŋa dedɛ  

á ja á vo se á ma á zuli pɛ womd.  

Á ma toŋe á nɔɔna se ba vo yiɡa yiɡa ba nii,  

ko ná maŋe ko ye churu ne mo de.  
10 Abam na vei taa á beeri wa yadwonna tei to pɛ se á buɡi mo.  

De ko de, á ta wo sɛ se á ta we, “Ko ba jeɡe kuri.”  

Á ma jwoori á na dam-doore á pa á tete,  

se á wane á ke á boboŋa yam na laɡe tei to.  
 

11 Abam nam kɔre foone de jwoni dɔ mo  

pa se á daa ba jeɡe amo cheɡa?  

Bɛŋwaane mo abam daa ba ɡuli amo ɡula,  

á nam maŋe á ba boŋe amo boboŋa de?  

A na dáane ye a wo korese abam to ŋwaane mo,  

á daa ba kɔre-ne na?  
12 Abam na ke kikia yalo ye á boŋe we ya tɔɡe chwoŋa to,  

amo wó pa ya nwoŋi jaja,  

ye á bá na nyɔɔre ya baŋa ne.  
13 Abam nam ná keeri á laɡe wolim,  

á jwona yam wó wane ya woli abam na?  

Vio tete yerane yi se ko kale-ya ko ja ko jei.  

Siu fenfee yerane mo wó kale-ya ko ja ko kɛ.  

Ko daare wolo ná sale amo BAŊA WƐ yera ne,  

kotu wó jwoŋi teɡa kam o taa tei,  

ye o daare o taa zuli-ne a tete peo kom baŋa ne.  

Balo wo na chɔɡe de ba wɛleera to wó sii  

14 Ba maa we:  

“Fɔɡe á tiŋi-na chwo-fara kam!  

Guri-na da-bunnu tem maama  

se a nɔɔna na chwoŋa ba kɛ.”  
15 BAŊA WƐ wo wɛyuu baŋa baŋa mo ye o ba jeɡe dwoŋi.  

O maa ŋwe taa wuu, ye o yere dem ye wose.  

Wonto nam taɡe tento mo:  

“Amo seene a jeini wɛyuu jei sem ne  

mɛ na ye wose to mo.  

De ko de, a ta wora de balo na zoore ba tete teɡa ne  

ye ba chuli ba wɛleera yam to,  

se a pa nɔɔna bam konto dwi bochara bi.  
16 A bá yɔɔre a taa bwɛ a nɔɔna taa.  

A bane dem nam bá taa wo ba baŋa ne wuu.  

Ko ná dae konto, nabiina naɡwola wó yɔɔre ya te mo,  

de ko na maŋe ko ye amo mo pɛ ba jeɡe ŋwea to de.  
17 Ba na tusi ba wo-loŋo ŋwaane to, mo a bane zaŋe de-ba.  



A ma waare-ba ye a daare a seiɡi a yibia ba tei ne.  

De ko de, ba ta yɔɔre ba ke zwabania  

ne ba boboŋa na laɡe tei to mo.  
18 Amo seene a na ba kikia na ye tei to.  

A nam ta wó pa ba na zurim.  

Amo wó to ba yiɡa ne se ba lɔre chwoŋa kam,  

ye a daare a pa se ba bochara zuri.  
19 A ta wó pa se balo na keeri lua to baɡe ba yaɡe de wopwolo.”  

BAŊA WƐ daa ta maa we:  

“Ko ná ye balo na wo yiɡa yiɡa to,  

de balo na bwola to de,  

amo wó pa ba bochara zuri.  

A maa wó pa ba na zurim.*  
20 Ko daare, puseŋ-nyena nye de naneo wo na-ŋone mo  

na jaane se diini wɛɛne ye siu tera se ko pa se to.  

Se maa yɔɔre se dole weero de bworu se yaɡa.”  
21 Amo Tu Wɛ wom na taɡe tei to mo tento:  

“Puseŋ-nyena bam bá fɔɡe ba sii.”  

Ni-vɔre delo na tɔɡe chwoŋa to taane  

Baŋa Wɛ maa we:  

1 “Baɡe n yaɡe wɛɛne!  

Yé ta‑n chem.  

Pa se n kwora zaŋe ne n wora n wui nabɔnɔ mo to.  

Ta de a nɔɔna Jakob dwi tiina bam  

ba zwabania kikia na ye tei to,  

se ba lɔre ba na ke wɛleera yalo to.  

2 Dɛ maama wone ba fɔɔre ba twɛ amo tei mo.  

Ba maa bere ba tete we, ba seene yia  

se ba lɔre amo bera yam.  

Ba kare ba ke ne ba ye nɔɔna balo na tɔɡe chwoŋa  

ye ba wo yaɡe ba Tu Wɛ wom nia yam to mo.  

Ba maa tɛ de amo we, a bore cheɡa bora a pa-ba,  

ne ba ye balo na swoi se ba de Wɛ me daane to mo.  
3 Ba ta bwei amo mo ba we,  

‘Bɛŋwaane mo dé vɔɡe dé nia,  

ye nmo ba nii dé seeni?  

Bɛ mo ke ye dé na ɡwooni dé tete tei to,  

nmo wo maane ko ni ne?’  

Nii-na! Abam na yeini á vɔ ni maŋa kalo ne to,  

á ta ke á boboŋa na laɡe kolo to,  

ye á bɛɛse balo na toŋe ba pa abam to mo.  
4 Abam ni-vɔre dem yeini de kweeli de jara de ni-kantɔɡɔ mo.  

Á maa swoi se á ta‑á maɡe daane de jaɡula.  

Abam na yeini á vɔ ni tei konto to,  

á boŋe we, amo wó cheiɡi á wɛ-lworo kom mo na?  
5 Á boŋe we, a wo pwoli de ni-vɔre dem konto dwoŋi mo na?  

Ko ye se nɔɔna zoore ba tete teɡa ne dɛ dedwe yerane wone,  

ye ba chɔɔle ba yuni teɡa ne,  

ne ɡaaro mo ɡwoori na?  

Ko ta ye se nɔɔna lware ɡare-nyenyaaro  

se ba peini da de tentwarem wone mo na?  

Abam jeɡe konto mo á bwoi ni-vɔɔm na?  

Á boŋe we, amo BAŊA WƐ wo pwoli  

de dɛ dem konto kikia mo na?  
 

6 Amo nam na beeri ni-vɔre delo dwoŋi to mo tento:  

Ko ye se abam jwoŋi balo ba na vane-ba cheɡa to mo á yaɡe,  



se á daa yé ta‑á bɛɛse balo na toŋe ba pae abam to.  

Ko ta ná ye balo na wo cham wone to,  

se á bwoli cheɡero telo na leiɡi ba ba ne to á yaɡe,  

se ba taa tei ba tete.  
7 Amo ta laɡe se á pɔɔre á wodiu mo á pa kana na jeɡe balo to,  

se á daare á pa yiniɡa tiina balo na ba jeɡe tiɡa jei to pwola  

se ba taa tiɡa á sam ne.  

Balo na ɡɛ ɡwaaro se ba zo to,  

se á pa-ba tedwonna.  

Abam chorro maa ná laɡe se á woli-ba,  

se á yé viriɡi á kwaɡa á ya-ba.*  
8 Abam nam ná tɔɡe kikia yam konto dwoŋi,  

amo zaane dem wó ba á baŋa ne mo,  

ne wɛ-puli wea na yeini ka nwoŋi jaja tei to.  

Á maa wó na á zurim lela.  

Á nɔn-ŋonne kikia de wó nwoŋi ya taa vei á yiɡa ne,  

se BAŊA WƐ nenɔŋ-fɔrɔ kom de taa kwoli abam kwaɡa.  
9 Abam laam maa ná lwoori kolo maama BAŊA WƐ tei ne,  

o wó leiri abam ye o ke lela o ta we, ‘Nii-na ne da.’  
 

Abam jeɡe se á kwei á keim-chɛɛre dem á dole á yaɡe,  

se á daa yé bwɛ daane, naa á chwo da-kwaɡa.  
10 Á ta jeɡe se á ta‑á pae kana na jeɡe balo to wodiu,  

ye á daare á woli balo na wo cham wone to.  

Á ná ke wonnu tem konto dwoŋi,  

á wó pa se pwooni pɔpɔ de ba  

de zeɡe lim wone de nye woŋaa,  

se ko taa nye de wea ko pae abam.  
11 Maŋa maama mo BAŊA WƐ wó taa nii á baŋa ne.  

Te-kora ne mɛ seeni wea na dana to,  

mo o laɡe o pa abam á na ɡɛ wonnu telo to,  

se á yera yam fɔɡe ya ke dam.  

Á wó ta‑á nye de ɡaare delo ba na yaɡe na dedɛ da to mo,  

naa buli-yi delo na na ba kɔe to mo.  
12 Abam dwi dem wó fɔɡe ba lɔ teo kom di-dwonnu tem mo.  

Ba nam laɡe ba chwi ba sam dem  

kabiri-beiri selo na maŋe se wora faŋa faŋa to baŋa ne mo.  

Ba laam wó taa jeɡe abam ba bwoi we,  

‘Kabiri kwɛɛm lɔra’,  

de ‘Chwo-fare de sam lɔra’ mo.  
 

13 Abam nam jeɡe se á ta‑á yei siu dɛ chullu tem ni ne,  

se á yé ke á boboŋa na laɡe tei to de wone,  

de na ye wose de pa-ne to ŋwaane.  

Á ta wó pa se siu dɛ dem taa tiɡi á bochara ne,  

ye á neɡe-de, de na ye amo BAŊA WƐ nyem to ŋwaane.  

Á laam wó pɔɔre-de se de taa ye de yera,  

se á kwei-de á pa amo.  

Abam dae se á ke abam tete boboŋa na laɡe tei,  

naa á ŋɔɔne ta-yɔɔro de wone.  
14 Á ná seene á ke keim dem konto dwoŋi,  

á laam wó di ywoni amo BAŊA WƐ ŋwaane.*  

A maa wó pa se á yere zaŋe teɡa kam maama ne,  

ye á di nyɔɔre teɡa kalo a na kwei a pa á nabaaro Jakob to baŋa ne.”  

BAŊA WƐ ni dem mo konto.  

Lwarem kikia taane  

Bwɛɛm  

1 Cheɡa ŋwaane to, ko dae we BAŊA WƐ dam muri mo  

se o wane o vere abam o yaɡe.  

O nam dae zɔ-kɔɡɔ se á ta we,  

o wo niɡi á keira kam mo.  
2 Ko nam na ye tei to, abam tusim kikia mo cheɡe chwoŋa  

ye ya pɔɔre abam de á Tu Wɛ wom daane.  

Á wɛleera yam mo pɛ se o kwoli o yibia de abam,  

ye o ba ni á lworo kom.  
3 Kokuri to, abam yɔɔre á ye nɔn-ɡora mo.  

Á je sem maa me de lwarem totoŋa  

ye á nia yam de me de vwa fɔm.  

Á ta maa swoi se á taa ŋɔɔne puseŋa botare á pae á dwonna.  
4 Nɔɔn-nɔɔno vae se cheɡa kam taa toŋa  

taana dim wone.  

Ba ba bore taane de chwoŋa ne.  

Ba nam swoi ɡanem mo de vwa fɔm de.  

Ba yeini ba jeeli chichuŋu mo  

se lwarem kikia puli ya taa daɡa.  
5 Ba boboŋa yam nye de kapɛ chechara mo.  

Wolo ná di-ya, o wó te mo.  

Ya dedoa maa ná lɔɡa,  

kapaa mo wó nwoŋi da.  

Ba na jeeli chɔɡem tei to  

nye de didwonkwoɡo na sɔ zwollu tei to mo.  
6 Ba nam ware se ba kwei zwollu tem konto ba nyaane ɡwaaro de.  

Banto na toŋe totoŋa yalo to ba woli nɔɔna  

se ba ma ba kwoli ba tete.  

Ba jeɡe lwarem kikia yerane mo ba ke,  

ye ba jea totoŋa de maa ye nankɔɔre yerane.  
7 Ba yɔɔre ba wuuri mo de wɛleera keim.  

Ba maa ye lela se ba ɡo balo na wo maŋe se ba te to.  



Ba boboŋa yɔɔre ya ye lwarem yerane mo.  

Ba chwei sem maama maa ye chɔɡem yerane.  
8 Banto yeiri bochare-zuru na ye woŋo kolo to.  

Ba totoŋa maama ba tɔɡe cheɡa.  

Ba pipiri ba chwei sem pa se ɡuɡwoli mo.  

Wolo maama na vei se wone to yeiri yazura na ye tei to.*  

Leirim  

9 Ko ye konto ŋwaane mo dé wo nɛ dé bora,  

ye verem de wo tu dé tei ne.  

Dé ya jei dé teene pwooni mo,  

ye jei maama ye lim yerane ko pae debam.  

Dé laam maa yɔɔre dé taana yibiri wone,  

wea na tera dé tei ne to ŋwaane.  
10 Dé nye de lilwoa balo na kare ba taane kabira yera ne to mo.  

Dé jeɡe dé tete dé tiri dé toe wea tetare ne,  

ne ko ɡa ye wɛ-zwora maŋa mo to.  

Dé ná maŋe dé wo babɛ tei ne mo de,  

dé ta bwona ne twa mo tei.  
11 Dé yɔɔre dé ŋuuri ne nywoŋ-kuri mo tei.  

Dé ta maa keeri ŋwaŋa yerane  

ne kunkwon-puura to.  

Dé na laɡe se dé na dé bora to,  

dé nam wo nɛ-ka.  

Dé ta na teene se dé na verem to,  

de yɔɔre de ye yiɡa yiɡa dedaane debam mo.  
12 Kokuri to, dé zwabania kikia yam tiini ya ɡaale Wɛ yiɡa ne.  

Dé wɛleera yam tete mo jeɡe debam ya yeiɡi ya pa‑o.  

Dé na tusi mɛ maama ne to yɔɔre ko tiɡi mo jaja.  

Dé yɔɔre dé sɛ we  

dé ke dé sa n yiɡa ne mo.  
13 Dé zwabania ɡaale  

ye dé ta lɔ dé Tu BAŊA WƐ wom kwaɡa ne.  

Dé ma pipiri dé kwɛ sem dé ya‑o.  

Dé ta pɛ se bɛɛsem de vuvuɡa ba dé dwonna baŋa.  

Dé maa na yeini dé boŋe vwa yalo to mo dé kare dé fɔe.  
14 Nɔɔna daa maa ba bore cheɡa bora.  

Nɔn-ŋonne kikia ye dáa dáa mo de dé teo kom.  

Cheɡa to ko nye de chwei sem yuu ne tete de,  

ba maɡe ɡulu mo ba le lanyerane keim dé teo kom wone.  
15 Cheɡa daa tere jei jei ne.  

Wolo maama maa ná ve se o toŋe lwarem,  

ba wó ɡilimi kotu se ba ja‑o mo.  

Baŋa Wɛ bora borem  

BAŊA WƐ ma nii o na ko na ye tei to,  

ye o wo chɔɡe zanzam  

de cheɡa borem daa na tera to.  
16 O maa na nii to, o nɛ we nɔɔno tera ba wone,  

se kotu ŋɔɔne o pa balo na wo yaara wone to.  

O yera ma sɔɔre ko ŋwaane.  

Mo kokuri, wonto tete laam zo taane dem wone.  

O na zeɡe o tete cheɡa wone to ma pa o na dam  

se o jwoŋi-ba o yaɡe.  
17 Ko na ye tei to, nɔn-ŋonne mo o kwei o kwoli o nyɔɔne.  

O ma kwei verem o ji yu-ɡwoŋo o pu o yuu ne.*  

O ta ma kwei ka-yiri-jena mo o ji chwoŋa o vɔ-ka,  

ye o daare o kwei yi-seena o daŋe te baŋa ne  

ne ɡɔrɔ mo o daŋe o yera ne to.  
18 O nam laɡe o yiri jena ba baŋa ne,  

se ko tɔɡe de ba kikia na ye tei to mo.  

Konto to, o bane wó zaŋe o dona baŋa ne,  

pa se o yiri jena banto baŋa ne,  

ko ná maŋe ko ye sa-teena balo na zoore naneo kom ni ne to de.  
19 Balo na zoore wɛ-zoore seeni to wó taa kɔre BAŊA WƐ yere dem.  

Balo na wo wɛ-puli seeni to de wó zuli‑o,  

o nenɔŋ-fɔrɔ kom ŋwaane.  

O nam laɡe o li-ba ne na-fɔrɔ na fufuɡi tei  

de BAŊA WƐ na pɛ vio dole ba baŋa ne to mo.  
 

20 BAŊA WƐ na taɡe tei to mo tento:  

“Jwoŋinu wom nam wó ba Zion teo kom ne,  

se o jwoŋi Jakob dwi delo na ve ba wɛleera yam to o yaɡe.  
21 Amo nam na ɡwoni ni de a nɔɔna bam tei to mo tento: Amo Jworo kom na wo 

abam baŋa ne to, ko daa bá viiri ko daare abam. Amo botare selo a na ke abam ni ne 

to de bá fɔɡe se ti abam de á bia bam nia ne. Se nam ta bá ti á bia dwi dem de nia ne. 

Se wó taa wo á tei ne mo taa, se ko taa vei wuu.”*  

BAŊA WƐ na taɡe kolo to mo konto.  

Jerusalem teo wó na zula  

1 Jerusalem, zaŋe wɛɛne, se nmo maŋa mo tento ka yia.  

Wea mo tu ka pa n na pwooni.  

Ko nam ye BAŊA WƐ nenɔŋ-fɔrɔ kom mo nye n baŋa ne.  
2 Nii mo! Lim mo kwoli teɡa baŋa maama  

ye de li dwi-ɡɛ tiina bam.  

Ko nam ná ye nmo, BAŊA WƐ tete mo nye pwooni n baŋa ne.  

O nenɔŋ-fɔrɔ kom de bere jaja n baŋa ne.  
3 Dwi-ɡɛ tiina wó ba ba zo n pwooni dem wone.  

Pwa de maa wó ba se ba da ba na á teɡa kam na poore tei to.*  
 

4 Kwoni n yuu se n nii kolo na jeɡe ko ke jei maama ne to.  

Nɔɔna bam maama tɔɡe daane ba maa beene n tei.  

N bu-baara bam nwoŋi yiɡa yiɡa ne ba beene.  

Ba maa peili n bukwa bam ba maa jwoora.  
5 Nmo laam ná nɛ konto maama, n wo wó pwoli,  

ye n yera taa sae de wopwolo,  

de n na jeɡe teera ba ŋwaane to.  

Ba nam wó zeŋe sa-teene dem jejeɡero ba ja ba ba ba pa‑m,  

se dwi-ɡɛ tiina bam jejaano ji nmo nyem.  
6 Kona dedɛ wó ba ya su nmo laŋa kam,  

ya na ye Midian teo kona de Efa teo kona.  

Seba tiina bam dé wó tɔɡe ba ba  

ye ba zeŋe sabu-seŋa de talwoŋ-ywoŋa ba ja ba ba.  

Ba wó taa leeni ba tei BAŊA WƐ.*  
7 Ba ta wó ja Kedare teo pei-kɔɡɔ maama ba ba ba pa nmo,  

ye ba daare ba ke Nebayofa teo pi-bale sem n jeŋa ne.  

Ba laam wó kwei-se ba ma ke kaanem a bimbini dem baŋa ne,  

ye a sɛ a jwoŋi-se.  

Ko maama wó pa se a tete di-laao kom na zula dedɛ.  
 

8 Bɛ mo tento te vei mare-mare te beene?  

Te maa nye de kunkwonnu na dole tei wɛɛne to,  

ye te ta nye de kunkwona balo na jaane ba maa vei ba pworu to.  
9 Te ye nabwooru telo na nwoŋi Tarasisi pipiu ŋwaane  

ye te tɔɡe naneo baŋa te beene to mo.  

Balo na zoore naneo ni teene dem ne to  

ke ba teena amo wone.  

Nabwooru tem konto zeɡe yiɡa yiɡa ne  

te jeɡe nmo Jerusalem nɔn-bia bam mo te maa beena.  

Lu-nyenno de sabu-seŋa nam mo wo te wone,  

ba na jeɡe-te ba beene  

se ba ma ba zuli n Tu BAŊA WƐ wom  

na ye Isarele dwi dem Wo-pwoŋo Tu wom to.  

Kokuri to, wonto yɔɔre o pa se nmo na nenɔŋ-fɔrɔ mo.  
 

10 Sa-teena mo laɡe ba fɔɡe ba lɔ n kabiri sem ba zeɡe,  

ye ba pwa de maa wó taa toŋe ba pa‑m.  

A ya dɛ a ban-zɔŋɔ ŋwaane mo a chɔɡe‑m.  

A zaane dem ŋwaane nam,  

a daa wó duri n ŋwaŋa.  
11 Nmo teo nia yam wó taa pore ya yaɡe mo wuu.  

Maŋa maama wone, ba bá pe-ya ba zeɡe,  

wea ne, naa tete ne de.  

Konto mo wó pa chwoŋa se ba ja dwi-ɡɛ tiina bam jejeɡero  

ba ba ba zo n teo kom wone ba pa‑m.  

Ba pwa bam dé wó tɔɡe da ba sɛ ba pa‑m.*  
12 Teo kolo tiina ná ve se ba zo abam dam kuri ne,  

banto wó na chɔɡem mo pa se ba jei teɡa kam baŋa ne.  
 

13 Ba wó zeŋe Lebanon teo wo-laaro mo ba ja ba ba pa nmo.  

Tento ye ba tei-dedwaaro da-ŋonno tem dwi maama.  

Ba laam wó kwei-te ba fɔɡe ba kwɛ a diɡa kam,  

se a jeiŋa jei taa jeɡe nenɔŋa lanyerane.  
14 Balo déem na jeɡe‑m ba bɛɛse to bia wó ba ba tiiri nmo yiɡa ne.  

Balo de ya na jeɡe‑m ba ɡwooni to maa wó chɔɔle teɡa ne ba pa‑m.  

Ba laam wó taa bwoi n yere we,  

‘BAŊA WƐ tete teo kom’,  

dedaane ‘Zion na ye Isarele dwi dem Wo-pwoŋo Tu wom to teo’.  
 

15 Nmo déem ye teo kolo nɔɔna na chuli,  

ye ba vae se ba tɔɡe n seeni ba kɛ to mo.  

A nam laɡe a pa se nɔɔna taa jeɡe nmo mo ba ke teera  

se ko taa vei wuu.  

Nmo wó pa se nɔɔna maama de ba bia taa jeɡe wopwolo taa wuu.  
16 Sa-teene de pwa mo laɡe ba taa nii n baŋa ne,  

ne bu nu na jeɡe‑o o kɔne tei to.  

Nmo laam wó lɔre we, amo BAŊA WƐ mo ye n Jwoŋinu.  

A maa ye Jakob dwi tiina Dam Tu wom  

na wó vere‑m o yaɡe to.  
17 Nmo ya na teene channa to,  

a laɡe a pa‑m sabu-seŋa mo.  

Nmo ya na teene luuru to,  

a maa wó pa‑m lu-nyenno.  

A ta wó kwei channa a pa‑m se ko leiri dɛ yuu ne,  

ye a daare a pa‑m luuru se te leiri kandwa yuu ne.  

A laɡe a pa yazura mo taa ye teo kom dedɛɛro.  

Nɔn-ŋonne de maa wó taa ye n yuu tu.  
18 Chichuŋu sɔɔ daa bá taa ke n te-nia yam ne.  

Chɔɡem de vuvuɡa nam bá zo n siseina yam maama ne.  

Nmo teo kabiri sem yere laam mo wó taa ye ‘Verem’,  

ye ni-bworru telo na pe teo kom to yere taa ye ‘Tia’.  
19 Nmo daa bá ta‑n laɡe wea se ka pa‑m pwooni wea maŋa ne,  

naa se chana kam de taa pa‑m pwooni tete ne.  

Kokuri to, n Tu BAŊA WƐ tete mo wó ji pwooni  

delo na nye n baŋa ne taa wuu to.  

Wonto tete mo wó pa n ta‑n jeɡe nenɔŋ-fɔrɔ lanyerane.*  
20 Wɛ dem daa bá to de pa‑m.  

Chana kam de nam daa bá tu kuri nmo laŋa kam ne.  

BAŊA WƐ wom tete mo wó taa ye pwooni  

o nye n baŋa ne taa wuu.  

Nmo wo-chechɔɡɔ maŋa kam laam wó ti.  
21 Maŋa kam konto ne mo  

nmo nɔn-bia bam maama wó taa tɔɡe cheɡa chwoŋa.  

Ba laam wó jwoŋi teɡa kam ba taa tei wuu.  

Amo tete nam mo laɡe a jeiri-ba de a je,  

se ba ta ba nwoŋi ye ba bere a nenɔŋa kam jaja.  
22 Wolo na muri ba wone to wó ji sɔ-yuu kamunu.  

Wolo de na ye balaŋa to de wó puli o ji te-fɔrɔ.  

Amo mo ye BAŊA WƐ wom.  

Maŋa kam ná yia, a wó ke wonnu tento maama lela.  

Baŋa Wɛ zaane dem taane  

1 Yuu-tu BAŊA WƐ Jworo kom mo wo amo baŋa ne.  

Kokuri to, o tiŋi-ne mo  

se a tɔɔle o kwor-ywoŋa kam a bere yiniɡa tiina.  

O toŋe-ne se a pa balo wo na chɔɡe to na zurim,  

se a daare a tɔɔle we,  

balo nɔɔna yiɡa na cheɡe to wó taa tei ba tete,  

ye balo na wo peena diɡa ne to de nwoŋi pwooni yiɡa.  
2 O ta toŋe-ne se a pa o kwora nwoŋi we,  

bene delo BAŊA WƐ na wó ba o fɔɡe o nɔɔna bam to laam yia.  

Ko nam ye maŋa kalo o na wó yiri jene ba dona baŋa ne to mo.*  

O ma toŋe-ne se a pa balo maama na keeri wo-chechɔɡɔ ŋwaane to bochara zuri,  
3 se balo na wo Zion teo wone ye ba yiɡa nyɔne to na zeinim.  

Ba wó taa jeɡe lam mo ba ma ba pu ba yuni,  

se de leiri tentwarem yuu ne.  

Ba maa wó jwoŋi nuɡa kalo na zeɡe wopwolo ŋwaane to,  

se ka leiri ba keira kam yuu ne.  

Ba ta wó taa jeɡe tia lei ba leena,  

se ko leiri wo-chechɔɡɔ kolo na jeɡe-ba to yuu ne.  

Nɔɔna wó taa jeɡe-ba ba bwoi we,  

tei-kamunnu telo na zeɡe cheɡa ŋwaane  

ye BAŊA WƐ jeiri-te se te bere o nenɔŋa kam jaja to.  
4 Banto mo wó fɔɡe ba lɔ faŋa faŋa teene dem,  

se de di-dwonnu tem jwoori te zeɡe.  

Ba wó jwoori ba lɔ teene delo ya na to de saare ko dáane to.  
 

5 “Veira mo laɡe ba taa yere abam pei sem.  

Sa-teena de maa wó taa vare á kare sem,  

ye ba toŋe á Vini teeni kadwi sem wone ba pa abam.  
6 Nɔɔna wó taa bwoi abam we,  

debam Tu BAŊA WƐ tete kaanem tiina  

balo na toŋe ba pa‑o to.  

Ba wó kwei dwi-ɡɛ tiina jejeɡero mo ba ma kɔne abam.  

Á de maa wó taa jeɡe teera ba jejeɡero tem ŋwaane.  
 

7 Abam wó na nyɔɔre kuni belei mo  

se ko leiri á chaveera yam yuu ne.  

A nɔɔna bam yu-yɔlɔ kom wó jei mo,  

se ba daare ba di ywoni ba teɡa kam ŋwaane.  

Ba wó na nyɔɔre kuni belei mo ba teɡa kam baŋa ne.  

Ba ta wó taa jeɡe wopwolo se ko taa vei wuu.  
 

8 Kokuri to, amo BAŊA WƐ swoi se cheɡa kam mo taa toŋa.  

A nam chuli vero de keim-balwaaro dwi maama.  

A na zeɡe a cheɡa wone to ŋwaane mo  

a laɡe a pa ba jwoŋi ŋweero  



se a daare a ke ni-ɡwonim delo na wó taa wora taa wuu to de-ba.  
9 Dwi-ɡɛ tiina bam wó taa yei ba bia bam ni ne,  

ye nɔɔna maama ni ba kwaɡa kam ŋwa.  

Balo maama nam ná nɛ-ba,  

ba wó sɛ we, BAŊA WƐ mo seene o swɛ ba swolim.”  
 

10 Amo tiini a di ywoni a Tu BAŊA WƐ wom ŋwaane.  

O maa pae a yɔɔre a chaka.  

Kokuri to, o pɛ a na verem,  

ne ɡɔrɔ mo o kwei o zo-ne.  

O ta ma kwei nɔn-ŋonne o pa-ne,  

ne ɡare-bwora mo a zoa to.  

A maa nye de kan-baro wolo na kwɛ o yuu  

ne kaanem tiina na kwɛ ba yuni tei to,  

naa ka-dooro na kwɛ o tete de kandwa-nyenno  

se o zo o baro ye o ye tei to.*  
11 Ko ta nye de teɡa kam na pae se wo-bia nwoŋi  

ye ba daare ba ke wodiiru tei to.  

Konto dwoŋi mo Yuu-tu BAŊA WƐ laɡe o pa se cheɡa taa toŋa,  

se o nɔɔna bam taa tei‑o dwi-ɡɛ tiina bam maama yiɡa ne.  

Baŋa Wɛ yi paɡe Zion baŋa ne  

1 Zion teo nɔn-bia bam ŋwaane mo,  

amo bá taa ye chemm.  

A na beeri Jerusalem teo kom zeinim to,  

a bá maŋe da konto.  

A maa laɡe se cheɡa taa toŋa teo kom wone jaja,  

ne wɛ na bobo de puli tei to,  

se ko nɔɔna bam na verem  

ne min-mɔɔle na di de zaŋe tei to.  
2 Jerusalem, dwi-ɡɛ tiina bam wó nii ba na  

cheɡa na toŋe n wone tei to.  

Pwa maama de wó na nmo nenɔŋa kam.  

Nɔɔna wó taa jeɡe yere-doore mo ba mae ba bwoi‑m.  

De nam wó taa ye yere delo  

BAŊA WƐ tete mo na wó kwei o pa nmo to.  
3 N na wo BAŊA WƐ jeŋa ne to,  

nmo wó ta‑n jeɡe nenɔŋ-fɔrɔ n pa‑o,  

ne paare yipuɡa mo tei.  
4 Ba daa bá taa jeɡe‑m ba bwoi we,  

‘Teo kolo Wɛ na swei ko ni ne to’*.  

Ba nam bá pa n teɡa kam yere we,  

‘Kaane wolo ba na yaɡe to’.  

Ba laam wó taa jeɡe‑m ba bwoi we,  

‘A yi paɡe o baŋa ne’ mo.  

N teɡa kam yere maa wó taa ye,  

‘Kaane wolo na zo baro to’.  

Kokuri to BAŊA WƐ yi wó taa paɡe nmo baŋa ne,  

ye o wo wó da n teɡa kam,  

nenɛɛne o na swo kaane tei to.  
5 Nmo nɔɔna bam wó taa jeɡe wopwolo se ba taa zoore nmo wone,  

ne nɔn-doŋo na swo ka-bwom o ma ji o kaane tei to mo.  

Nmo Tu Wɛ wom de maa wó di ywoni nmo ŋwaane,  

ne kan-baro na jeɡe wopwolo de o ka-dooro tei to.  
 

6 Jerusalem, amo kwei yerena mo a zeɡe n teo kabiri sem baŋa ne.  

Banto bá fɔɡe ba pu ba nia wea de tete maama ne.  

Abam balo na yeini á keeri á jare BAŊA WƐ to,  

yé sii-na kɔtaa.  
7 Á nam yé pa-na BAŊA WƐ pwola se o sii,  

ko ná dae we o jwoori o pa Jerusalem teo kom fɔɡe ko zeɡe,  

pa se ko yere zaŋe teɡa baŋa jei maama ne.  
 

8 BAŊA WƐ duɡi duuri mo ko tɔɡe o dam dem ŋwaane  

ye o we:  

“Amo daa bá kwei abam wodiiru tem  

a pa á dona se ba di ba daare abam.  

Veira de nam daa bá nyɔ sa-doora balo á na yaare á na to.  
9 Ko nam na ye tei to,  

balo na ɡwei ba wodiiru ba zo diɡa to mo wó di-te,  

ye ba daare ba zuli BAŊA WƐ.  

Balo de na ɡwori Vini tio-bia bam to  

wó zo amo wara-jei konkwallo tem mo  

ba nyɔ sa-doora balo ba tete na ke to.”  
 

10 Tɔɡe-na teo kom nia yam á nwoŋi ko wone!  

Ba-na á kwɛ chwoŋa kam á pa nɔɔna bam.  

Fɔɡe á lɔ-na pempale dem,  

se á daare á bibili kandwa-zana yam á yaɡe dáa ne.  

Zeiŋi-na tuta wɛɛne se loɡo baŋa teene dem maama na.  
 

11 BAŊA WƐ pɛ se o kwora yi teɡa baŋa ni maama mo, ye o we:  

“Ta-na á bere Zion nɔn-bia bam we,  

‘Nii-na! Yuu-tu BAŊA WƐ wom maa beene de baare mo!  

O nam tei nɔɔna de dam-fɔrɔ mo.  

Nii-na. O jeɡe o ŋweero mo o beena.  

Nyɔɔre delo o na nɛ to maa tɔɡe o yiɡa de via.’ ”  
12 Ba maa wó taa bwoi banto we,  

‘Nɔɔna balo na ye wose Wɛ ŋwaane to’,  

de ‘Nɔɔna balo BAŊA WƐ na vere to’.  



Ba ta wó taa bwoi nmo Jerusalem teo we,  

‘Teo kolo nɔɔna na jeɡe ko fera to’,  

de ‘Teo kolo ba na wo nwoŋi ba yaɡe-ko to’.  

Wɛ wó yiri jene nɔɔna baŋa ne  

1 Wɔ mo tento o nwoŋi Edom teo Bozera seeni o maa beene?  

O maa beene ye o zo ɡare-sonno chwɛ-chwɛ.  

Wɔ mo konto ye o zo nenɔŋa ɡwaaro?  

Kotu ɡwɛ de o dam-fɔrɔ o vei mo.  
 

“Ko ye amo mo beene konto.  

A kwora kam bere verem taane mo,  

ye a jeɡe dam se a jwoŋi nɔɔna a yaɡe.”  
 

2 Bɛ nam mo ke ye n ɡwaaro tem seene konto?  

Nmo nye de wolo na nɔne Vini tio-bia pa ba nyoa nwoŋi to mo.  
 

3 “Ko na ye tei to, amo yerane mo nɔne Vini tio-bia bam,  

ye nɔɔn-nɔɔno wo nwoŋi loɡo baŋa dwi tiina bam wone  

se o ba o woli-ne.  

A ban-zɔŋɔ kom ŋwaane mo a yɔɔre a nɔne a dona bam.  

Ba jana bam ma chaŋe ba ke a ɡwaaro tem yera ne,  

ye ko laam pa se te seene konto.  
4 Kokuri to, a ke a boboŋa ne se a waare a dona bam mo,  

se a daare a jwoŋi a nɔɔna bam a yaɡe.  
5 A maa nii jei maama ye nɔɔn-nɔɔno tera se o woli-ne.  

Ko so-ne de a na wo nɛ nɔɔno se o woli-ne to.  

A nam tɔɡe a tete dam ŋwaane mo a wane-ba.  

A ban-lom dem mo pɛ se a di-ba.  
6 A bane na zaŋe konto to,  



a nɔne loɡo baŋa teene dem baŋa ne mo.  

A ma pa se ba nyɔ a ban-lom dem sana ba su,  

ye a daare a lwo ba jana bam a yaɡe teɡa ne.”  

Wɛ zaane dem taane  

7 Amo wó ta BAŊA WƐ swono kolo na ba ti to taane mo,  

de o kikia yalo na maŋe se nɔɔna tei‑o ya ŋwaane to taane,  

se ko tɔɡe de o na ke kolo maama o pa debam to.  

O nam seene o da o zaane dem ŋwaane mo o ke wo-kamuna  

o pa Isarele tiina bam.  

Ko ye o na jeɡe ba ŋwaŋa  

ye o yɔɔre o swo-ba to ŋwaane mo o ke konto.  
8 BAŊA WƐ ma ta o we,  

“Ba seene ba ye amo tete nɔɔna mo.  

Ba nam daa bá fɔ vwa ba pa-ne.”  

Konto to o ma ji ba Jwoŋinu.  
9 Ba déem na wo yaara wone to,  

o de tɔɡe o yaare mo.  

O ma tɔɡe o tete maleka kam baŋa o jwoŋi-ba o yaɡe.  

O swono de o ŋwaŋa kam ŋwaane mo o vere-ba.  

Faŋa faŋa to mo o ɡɔ-ba o zeŋe taa.*  
10 De ko de, ba ta nwoŋi Wɛ kwaɡa ne mo,  

pa se o Jwori-laao kom wo chɔɡe.  

Ko ma pa se o pipiri o ji ba dono,  

ye o daare o ke chichuŋu de-ba.  
 

11 Wɛ nɔɔna bam laam ma ɡuli faŋa kam ɡula,  

de ko na ye tei Moses de o kwaɡa nɔɔna bam maŋa kam ne to.  

Ba ma bwei daane ba we:  

“Bɛ mo ke ye wolo déem na tɔɡe Isarele tiina bam yiɡa  

ye ba bɛ naneo kom pa Moses yere-ba to daa tera?  

Wolo déem na pɛ o Jwori-laao kom wo ba tei ne to daa bɛ?  
12 Wonto déem mɛ o dam-fɔrɔ kom o tɔɡe Moses baŋa ne  

o pɔɔre naneo kom belei ye Isarele tiina bam bɛ.*  

Ko ma pa se Wɛ na yere delo na wora taa wuu to.  
13 Wonto déem mo dɛ ba yiɡa  

ye ba zo na-luŋa wone ba bɛ.  

Ba maa nye de sisein-nɔɔna balo na wuriɡi kaɡoa yuu ne to.  

Ba wo tiri ba to teɡa ne.  
14 BAŊA WƐ Jworo kom de déem pɛ se ba na siu,  

ne naane na tɔɡe bwolo wone de kɛ to.  

Konto mo nmo déem nii n nɔɔna bam baŋa ne,  

se n na yere delo na tiini de lana to n pa n tete.  
 

15 BAŊA WƐ, nam zeɡe telaao ne,  

jeiɡa kalo na ye wose ye ka jeɡe nenɔŋ-fɔrɔ to,  

n tiiri n nii kolo na jeɡe ko ke debam to.  

Nmo yi-seena de n dam-fɔrɔ kom daa bɛ?  

Bɛ mo ye n yiɡa daa tera dé wone se n duri dé ŋwaŋa?  
16 Nmo nam mo ye debam Kwo.  

Dé nabaaro Abaraham ná maŋe o yeiri debam,  

ye dé kwo Isarele yiɡa ná tera dé wone de,  

nmo BAŊA WƐ ta wó ta‑n ye debam Kwo mo.  

Ko nwoŋi faŋa to, n yere dem mo ye debam Jwoŋinu.  
17 BAŊA WƐ, bɛŋwaane mo n sɛ  

pa se dé pipiri dé ywori n chwoŋa kam ne?  

N ta pɛ se dé wo ke dam mo,  

pa dé daa ba kɔre‑m.  

Jwoori n ba n woli debam,  

se dé ye n tontoŋena mo.  

Dé maa ye dwia yalo n na kuri se ba taa ye nyem to.  
18 Maŋa fenfee wone n tete nɔɔna bam ya tei n teɡa kam mo.  

Nam nii, dé dona laam mo tu  

ba nɔne n tete diɡa kam baŋa ne.  
19 Ko yeini ko ke ne debam ɡa dae nmo nɔɔna mo,  

naa nmo ɡa ba tei debam mo  

se n ta‑n nii debam baŋa ne.”  

64 
1 Nmo ya ná kɔɔre wɛyuu kom n ke dáa ne,  

ye n laam tu n ba teɡa baŋa,  

peero tem maama ya bá taa ziziŋi mo nmo yiɡa ne na?  
2 Ko ya wó taa ye ne mini na jaane da-dwa  

pa se na chore de baŋa ne tei to.  

Nmo de nam tu se n pa dwi-ɡɛ tiina bam yera taa sae,  

n dona na wó lɔre n yere dem dam to ŋwaane.  
3 N déem na ke wo-kenkaɡela yalo  

dé na ba teene ya teena to,  

n tete mo tu n ba,  

ye peero tem yɔɔre te ziziŋi n yiɡa ne.  
4 Ko nam maŋe ko nwoŋi faŋa mo  

ye nɔɔn-nɔɔno wo niɡi Wɛ dedwoŋi na nye de nmo to ŋwa.  

Ko maa wo to ba zwa ne,  

ye ba yia de ta wo nɛ nmo dwoŋi.  

Nmo nam toŋe n woli balo na ke ba teena dede‑m to mo.  
5 Nmo yeini n woli balo na pae cheɡa toŋa de ba wo-ywoŋo,  

ye ba daare ba tɔɡe n chwei sem to mo.  

Debam nam tiini dé tusi mo taa,  

pa se n bane zaŋe dé baŋa ne.  

Konto to, dé wó wane dé na verem tetɛ seeni mo?  
6 Wɛleera mo lɔɡese debam yera maama pa se dé diɡiri.  



Dé ná maŋe dé kwaane dé toŋe cheɡa tei de,  

dé totoŋ-laaro ta ye ne kaane na liŋi o ɡare-zezɔŋɔ kolo to mo.  

Dé wɛleera yam maa wó kale debam maama ya ja jei,  

ne vɔɔro telo na kwaare ye vio pa te jei tei to.  
7 Nɔɔn-nɔɔno nam ba bwoi n yere dem  

se n zeini konto tu.  

Ba maa ba kwaana se ba ja n naɡa.  

Kokuri to, n mɛ n kwaɡa n ya debam mo,  

ye n daare n yaɡe debam  

pa se dé maŋe dé wɛleera yam dam kuri ne.  
 

8 De ko de, Dé Tu BAŊA WƐ, nmo ta mo ye debam Kwo.  

Debam nye de dɔɡɔ mo n jeŋa ne.  

Nmo ma‑n ye kamɔ-mɔro wom.  

Nmo mo kwei n jeŋa n mɔ debam pa dé wora.*  
9 BAŊA WƐ, nam yé tiini n pa n bane zaŋe de debam se ko kɛ jeŋa.  

Yé ta‑n yɔɔre n ɡuli dé wɛleera yam ɡula taa wuu.  

Ja! Nii debam de ŋwaŋa,  

se debam maama ye nmo nɔɔna mo.  
10 Teene delo nmo na kuri se de taa ye n nyem to laam jiɡi kaɡoa mo.  

Zion peo kom tete jiɡi kaɡoa.  

Cheɡa to, Jerusalem teo ye di-dwonnu yerane mo.*  
11 Ko ta ná ye dé Wɛ diɡa kam na ye wose  

ye ka jeɡe nenɔŋa pa se dé kwoa déem zuli‑m ka wone to,  

ba tu ba zwɛ-ka de mini ba de teɡa ne mo.  

Ko ma pa se wonnu telo maama dé boboŋa ya na tiɡi te baŋa ne to  

laam yɔɔre te chɔɡe.  
12 BAŊA WƐ, tento maama nam na jeɡe te ke to,  

n yiɡa tera mo na?  

N ta wó maŋe da chemm mo,  

ye n jeɡe debam n waara se ko kɛ dé jaanem na?  

Waarem de verem taane  

Baŋa Wɛ taɡe o we:  

1 “Balo na wo bwei amo bwia to  

mo a pɛ-ba chwoŋa se ba lɔre-ne.  

A ta ma le a tete  

a bere balo na wo beeri a jei to.  

Teo kolo nɔɔna na wo bwoŋi a yere se a woli-ba to  

mo a taɡe de-ba a we, ‘Nii-ne da ywoo!’  
2 Maŋa maama wone amo yɔɔre a twe a je mo  

se a jeeri a nɔɔna bam,  

de ba na maŋe ba ye zwabani-nyena tei to de.  

Ba nam kare ba vei chwei selo na wo maŋe to wone mo,  

ye ba ke wonnu telo ba tete boboŋa na laɡe to.*  
3 Ba ma yeini ba ke ba chɔɡe a yiɡa  

ye chaveera ba jeɡe-ba.  

Ba swoi se ba taa ke kaanem ba pae jwona mo  

liri-mwa tiina kara wone.  

Ba ta daare ba zwɛ talwoŋ-ywoŋa ba pa-ya  

bimbina yalo ba na mɛ wara ba lɔ to baŋa ne.  
4 Tete ne ba ma vei yibeela jei ne,  

ye ba seiɡi ba tete ɡuɡworru wone.  

Ba ma daare ba di teira,  

ye ba furi wo-zɔɔna dwi dwi nɔna nyoa ba kabeili sem wone.  
5 De ko maama de, ba ta yeini ba tɛ ba bere daane mo we,  

‘Ja n tete se n yé fɔɔre n yi a yera,  

se amo ye wose mo Wɛ ŋwaane a dwoi nmo!’  

Nɔɔna bam konto nam nye de nyoa na zo a momwa wone,  

naa mini delo na wora dɛ dem maama wone ye de ba dwei to mo.  
 

6 Nam nii-na! A boboŋa na jaane se a ke kolo to  

maŋe ko popone ko tiɡi a yiɡa ne we:  

A daa bá taa ye chemm.  

A laɡe a yiri a jene maama mo ba yuu ne,  

se ko maŋe de ba kikia yam na ye tei to.  
7 Ba jeɡe se ba ŋwe ba tete wɛleera  

de ba kwoa wɛleera yam jene maama mo.”  

BAŊA WƐ mo taɡe konto.  

“Kokuri to, ba ke kaanem ba pa jwona peero yuni ne,  

ye ba ta ke konto dwoŋi ba ma chɔɡe a yere  

zwonnu tem baŋa ne.  

Konto ŋwaane amo de wó pa ko zo ba yera mo  

se a yiri a jene maama ba yuu ne.  

Ko nam wó maŋe de ba totoŋa na ye tei to mo.”  
8 BAŊA WƐ na taɡe tei to mo tento:  

“Ne nyoa ta ná yeini ba wo tio bu-zɔɡɔ wone  

ye nɔɔna tɛ ba we, ‘Yé chɔɡe-ko,  

se ko ta jeɡe nyɔɔre ko pa‑m’ tei to,  

konto mo amo de wó ke de a tontoŋena bam.  

A nam bá chɔɡe ba maama.  
9 Amo wó pa se Jakob na dwi,  

ye a ta pa se Judah de na kwaɡa,  

pa se ba jwoŋi amo peero laŋa kam ba taa tei.  

Nɔɔna balo a na kuri to mo wó taa tei-te,  

ye dáane mo a tontoŋena bam wó taa zoora.  
10 Saron laŋa kam wó ji jei selo nɔɔna na kale ba pei ba via  



se se taa di ɡaao to.  

Nɔɔna maa wó kale ba naane ba ja ba vo Akore bwolo kom ne,  

se de na wodiu ye de daare de sii da.  

Jei sem konto wó taa ye a nɔɔna balo  

na kwaane se ba lɔre-ne to nyem mo.*  
 

11 Ko nam ná ye abam balo na ve amo BAŊA WƐ  

ye á ba laɡe se á zuli-ne a tete peo kom baŋa ne to,  

a laɡe a chɔɡe abam mo.  

Á yeini á kwei wodiiru de sana dwi dwi mo,  

á ma á zuli á wa-yɔɔro tem,  

te yera na ye ‘Yu-ywoŋo’, de ‘Jwa taane’ to.  
12 Amo jwa seeni wó pa se abam te jara wone.  

Abam wone nɔɔno maama wó kuni dwoona ye ba ɡo‑o.  

Kokuri to, a na bwoŋi abam to, á wo leiri-ne.  

A ma ŋɔɔne de abam  

ye á wo cheiɡi a taane dem.  

Á nam yɔɔre á ke lwarem mo á chɔɡe amo yiɡa,  

ye á kuri kolo a na vae to á pa á tete.”  
 

13 Yuu-tu BAŊA WƐ nam na taɡe tei to mo tento:  

“Amo tontoŋena bam wó taa di ba sui mo,  

ye kana nam jeɡe abam ka ɡoe.  

A tontoŋena bam maa wó taa nyɔ ba sui ba boboŋa,  

ye na-nyɔm jeɡe abam de ni.  

A tontoŋena bam wó taa chaka de wopwolo,  

ye chaveera nam yɔɔre ya ja abam.  
14 Amo nɔɔna bam wó leeni wopwolo lei de ba bochara maama.  

Ko nam ná ye abam, á wó tiini á keeri de kwor-dɛa,  

de á wo na pɛ to ŋwaane.  

15 A nɔɔna bam a na kuri to ná laɡe ba sɔɔle lwarem ba pa nɔɔno,  

mo ba wó bwoŋi á yere ba yaɡe kotu yera ne.  

Yuu-tu BAŊA WƐ wó pa se abam te,  

se ko ná ye o tete nɔɔna bam,  

o wó kwei yere dedwoŋi o pa-ba.  
16 Loɡo baŋa ne wolo maama ná yeini o boŋe se o sɔɔle Wɛ swolim  

o yaɡe o dwoŋi baŋa ne,  

kotu wó ke konto Cheɡa Tu Wɛ wom yere ŋwaane mo.  

Loɡo baŋa ne wolo nam ná boŋe se o ɡwoni ni,  

kotu de wó kwei Cheɡa Tu Wɛ wom yere o du.  

Kokuri to, faŋa faŋa lɛɛro tem daa tera  

ye amo de swei te ni ne mo.  

Wɛyuu-doŋo de te-doŋa taane  

17 Nii-na! Amo laɡe a naane wɛyuu-doŋo mo,  

ye a ke te-doŋa de.  

Ba laam wó swei boboa wonnu tem ni ne.  

Ba maŋe ba bá boŋe te boboŋa.*  
18 Nam ta‑á jeɡe na wopwolo  

de amo na laɡe a naane wonnu telo to,  

ye á ta‑á chaka taa wuu.  

Kokuri to, amo wó naane Jerusalem  

se ko pa nɔɔna na ywoni.  

Ko nɔn-bia bam de wó pa wopwolo taa tui.  
19 Amo yi wó taa paɡe Jerusalem teo kom baŋa ne,  

ye a nɔɔna bam de ja ywoni ba ba ba pa-ne.  

Ba daa bá taa keera, naa ba kane yi-na  

teo kom konto wone maŋa de maŋa.  
 

20 Bu-sese daa bá taa jwoora te teo kom konto wone kɔtaa!  

Nɔn-kwe de nam bá te ye se wo yi se maŋa.  

Nɔɔno ná teɡa bena bi maŋa ne,  

ba wó ta we, bu mo jwoori.  

Wolo nam ná teɡa ye o wo yi bena bi,  

ba wó ta we, Wɛ sɔɔle lwarem o yaɡe kotu yuu ne mo.  
21 Maŋa kam konto ne,  

nɔɔna wó lɔ ba sam ye ba zo de wone.  

Ba maa ná jeiri ba Vini teeni kare,  

ba wó di de bia bam.  
22 Ba daa bá lɔ sam se nɔɔna badwonna zo de wone,  

naa ba jeiri teeni se nɔɔna badwonna di de bia.  

Kokuri to, a nɔɔna bam ŋwea de laam wó taa dáane mo,  

ne teeni na yeini de dáane tei ye de to to.  

Amo na kuri balo to wó dáane loɡo kom ne,  

se ba di ba totoŋa yam nyɔɔre.  
23 Ba bá toŋe kafɛ ŋwaane.  

Ba nam bá lo bia se ba bia bam na lɛɛro.  

Kokuri to, BAŊA WƐ laɡe o swɛ o nɔɔna bam swolim mo,  

ba de ba dwi dem maama.  
24 Amo wó leiri ba lworo,  

ye ba ta wo bwoŋi-ne.  

Ba ta na wora ba ŋɔɔne de amo to,  

mo a laɡe a sɛ ba lworo kom a pa-ba.  
25 Wiiru de pipeila wó taa zeɡe jeiɡa dedoa ne ba di.  

Nywoŋo de maa wó taa di ɡaao,  

ne nabea na ke tei to.  

Basankwea nam wó yɔɔre ka taa di kasolo yerane mo.  

Amo tete peo kom na ye wose to ne mo  

nɔɔn-nɔɔno daa bá ke o dwoŋi zonne,  



naa o ke o chɔɡe woŋo baŋa ne.”*  

BAŊA WƐ mo taɡe konto.  

66 

Baŋa Wɛ wó waare loɡo baŋa teene dem  

1 BAŊA WƐ na taɡe tei to mo tento:  

“Wɛyuu kom mo ye amo paare yituŋu.  

Ko daare teɡa baŋa kam maa ye  

amo na chwi a nɛ mɛ to.  

Abam wó wane á ke tɛ mo á lɔ diɡa á pa-ne?  

Jeiɡa kɔ mo amo wó vo a peini da a sii?*  
2 Amo tete je mo a mɛ a ke wonnu tento maama.  

Te ma da keim dem konto baŋa ne te seene te wora.”  

BAŊA WƐ mo taɡe konto.  

“Nɔɔno wolo nam a yiɡa na wo o wone to mo tento:  

Ko ye wolo na tu o tete teɡa ne,  

ye o wo chɔɡe de o tusim kikia,  

ye o neɡe amo taane dem to mo.*  
3 Ko nam na ye tei to,  

nɔɔna bam ke ba tete boboŋa na laɡe tei maama to mo.  

Wolo ná kwei nabea o ma ke kaanem o pa-ne,  

kotu ba ɡare wolo na ɡo nabiinu to.  

Wolo de ná kwei pia o ke kaanem o pa-ne,  

kotu de ba ɡare wolo na kwei kukura o bwori ka ba  

se o ke kaanem to.  

Wolo de ná ke wodiu kaanem o pa-ne,  

kotu ta ba ɡare wolo na jaane teiri jana o ba o ke kaanem to.  

                                                           

 *65:25 Izaya 11:6-9 

 *66:1 1 Pwa 8:27; Kikia 7:49-50; 17:24 

 *66:2 Lei 34:18 



Wolo ná zwɛ talwoŋ-ywoŋa kam se o zuli-ne,  

kotu ba ɡare wolo na wora o kaane jwoni to.  

Banto dwi dem maama nam kuri  

se ba taa ke wo-zɔɔna konto dwoŋi mo  

ne ba boboŋa na laɡe tei to.  
4 Amo de nam wó kuri se a pa se ko ni-ba mo  

ye a pa kolo ba na vae to ba ba baŋa ne.  

Kokuri to, a na bwoŋi-ba to, nɔɔn-nɔɔno wo leiri-ne.  

A maa na ŋɔɔne de-ba to,  

nɔɔn-nɔɔno wo cheiɡi a taane dem.  

Ba nam yɔɔre ba ke lwarem mo ba chɔɡe amo yiɡa,  

ye ba kuri kolo a na vae to ba pa ba tete.”  
 

5 Abam balo na pae se BAŊA WƐ taane dem sae á yera to,  

cheiɡi-na o kwora kam.  

Á chorro tem na chuli abam to mo pɛ se  

ba dole abam ba yaɡe amo yere dem ŋwaane,  

ye ba daare ba tɛ ba we:  

“Pa-na se BAŊA WƐ na zula,  

se dé wane dé na o na wó pa á wo pwoli tei to!”  

Ko nam ye banto mo laɡe ba di ba chaveera.  
6 Cheiɡi-na sɔɔ na zaŋe teo kom jei maama ne tei,  

se á wó ni sɔɔ na zeɡe Wɛ diɡa kam seeni ko zaŋa!  

Ko nam ye BAŊA WƐ kwori mo dɔna  

se o yiri jena o dona baŋa ne.  

Baŋa Wɛ maa we:  

7 “Kaane ta ná wo wowole de o puɡa,  

o wó lo bu na?  

O puɡa kam nam ná wo viriɡi ka ti,  

o wó wane bakeira o lo na?  
8 Yein-seeni mo abam niɡi keim dento dwoŋi?  



Wɔ mo fɔɡe o ni wonnu tento ŋwa?  

Ba kwei dɛ dedwe ba lɔ teo ba zeɡe na?  

Teo kɔ nam mo wó wane ko pɔpɔ ko taa wora?  

Zion teo kom nam nye de kaane wolo na viriɡi puɡa  

ye o lo o bia bam lela to mo.  
9 Maŋa kam ná yi se ba lo a nɔɔna bam,  

amo wó che we, ba bá nwoŋi na?  

Amo daa wó sɛ se a pe puɡa kam chwoŋa,  

ye a ya pɛ ni se o lo na?”  

Abam Tu BAŊA WƐ na taɡe tei to mo konto.  
10 Abam balo maama na swoi Jerusalem teo kom to,  

tɔɡe-na de ko nɔn-bia bam maama se á ke wopwolo.  

Abam balo ya na ŋwane á pa-ko to,  

tiini á di-na ywoni teo kom yu-ywoŋo ŋwaane.  
11 Kokuri to, á wó tɔɡe Jerusalem ŋwaane á di ywoni dedɛ.  

Teo kom wó taa jeɡe abam ko kɔna,  

nenɛɛne nu na kɔne o bia  

pa se ba ŋɔɡe yele ba sui tei to.  
12 BAŊA WƐ taɡe tento mo ye o we:  

“Amo wó pa se Jerusalem teo kom na yazura  

ne bu-tola na duri bare-bare tei to mo.*  

Loɡo baŋa teene dem jejeɡero wó ba te su teo kom,  

ne buɡa na su ka wɛɛle tei to.  

Konto to, teo kom wó kɔne abam,  

ye ko daare ko teili abam,  

ne kaane na peili o bu  

ye bu wom de tiɡi o nu wom nɛ baŋa ne tei to.  
13 Amo de laɡe a pa á bochara zuri  

ne bu nu na jeɡe‑o o nii tei to mo.  

                                                           

 *66:12 Izaya 48:18 



Á wó yɔɔre á ta‑á jeɡe bochare-zuru Jerusalem teo kom ŋwaane.”  
 

14 Á ma‑á ná nɛ we wonnu tento jeɡe te ke,  

á wopwolo kom wó ɡaale.  

Á wó jwoori á na dam-doore, ne ɡaaro na kwi tei to.  

BAŊA WƐ tontoŋena bam laam maa wó lɔre jaja we,  

o seene o wo ba tei ne.  

O dona bam nam wó lɔre o ban-lom na wo ba baŋa ne tei to.  
15 Nii-na! BAŊA WƐ tɔɡe de min-fɔrɔ mo o maa beena.  

O sisei-torokooro tem nam wuriɡi mo te beene de fora  

ne vo-kekara na ke tei to.  

O laɡe o pa o ban-lom dem mo to nɔɔna baŋa ne lela,  

ye o tɔɡe min-voɡo baŋa ne o bwɛ-ba.*  
16 Kokuri to, BAŊA WƐ laɡe o kwei mini de se-zɔɔ mo,  

o ma o waare nabiina maama.  

BAŊA WƐ maa wó tɔɡe ko baŋa ne o ɡo nɔɔna dedɛ.  
 

17 BAŊA WƐ na taɡe tei to mo tento:  

“Amo wó yɔɔre a chɔɡe balo na kwɛ ba tete ye ba daare ba pɛ da kwaɡa ba pu ba 

zoore tanɡwana wone ba zuli-ya to. Banto yeini ba di nɔna yalo na wo maŋe to, ne 

teira, de baywoa, de wo-zɔɔna tedwonna. 18 A maŋe a yei ba keina de ba boboŋa 

maama na ye tei to mo. A nam laɡe a la loɡo baŋa teene dem de dwi tiina maama mo 

a ke daane, pa se ba ba ba na a nenɔŋ-fɔrɔ kom na ye tei to.  
19 A ta wó ke totoŋ-kamunu mo ba tetare ne, ye a daare a toŋe ba balo na daare to se 

ba vo dwi-ɡɛ tiina tei. Ko maa ye Tarasisi tiina tei, de Puli tiina, de Ludi tiina na yei 

chena tam to, de Tubal tiina, de Javan tiina tei, ko ta woli de naneo ni teene dem, de 

mɛ maama ba ta na wo niɡi amo yere dem ŋwa to mo. Ba laam wó pa dwi-ɡɛ tiina 

bam konto lɔre a nenɔŋ-fɔrɔ kom na daɡa tei to. 20 Ba maa wó ja abam chorro telo 

maama na daare loɡo baŋa teene dem wone to ba jwoori ba ba Jerusalem ywo ba 

pa-ne. Nɔɔna bam nam wó di sisein-nɔɔna, de sisei-torokooro, de sisei-bonɛ, de kona 

baŋa ne mo ba jwoori ba ba. Ba wó ja-ba ba ba amo peo kolo na ye wose to ne, ne ba 

ye pɛɛra mo ba kwei ba pa-ne. Ko wó taa ye nenɛɛne Isarele tiina na yeini ba ke tei ye 

ba kwei ba muni pɛɛra ba ke zon-laaro wone ba ja ba ba se ba zuli-ne a diɡa kam ne 

tei to. 21 A maa wó kuri nɔɔna ba wone se ba taa ye kaanem tiina, se badwonna de taa 

ye Levi tiina na wó toŋe ba pa-ne to.” BAŊA WƐ mo taɡe konto.  
22 BAŊA WƐ ta na taɡe tei to mo tento:  

“Amo na wó naane wɛyuu-doŋo kom de te-doŋa kam se te taa wora a yiɡa ne taa 

wuu to, konto dwoŋi mo abam bia bam de wó taa wora taa wuu, se á yere dem yé jei 

loɡo baŋa ne.* 23 Nabiina maama wó taa tui se ba zuli amo maŋa maama wone, chana 

de chana maama, de Wɛ siu dɛ maama wone de. 24 Ba nam ná maa nwoŋi pwooni, ba 

wó na balo na ve amo to na teɡa ye ba yera tiɡi pwola ne tei to. Toa kam na mu ba 

yera yam to bá na toone. Mini delo na jeɡe-ba de zwɛ to de nam bá dwei. Ba wó taa 

ye wo-zɔɔna mo nabiina maama yiɡa ne.”*  

Jeremia  

Tɔnɔ  



Wɛ Sampwora  

Jeremia Tɔnɔ  
Jeremia déem jaane Wɛ kwora o vo o pa Judah dwi tiina mo Jerusalem teo kom ne. O déem ba 

laɡe se o taa ye Wɛ Sampwora ye Wɛ ta kuri‑o se o taa tɛ o kwora kam. Nɔɔna bam déem ba laɡe 

Wɛ kwora kalo Jeremia na jeɡe o tɛ de-ba to, pa o déem kɔre foone we, ba wó zeɡe ba ɡo‑o. Nii 

11:18-23. O déem yeini o ta de Wɛ o cham na ye tei de daane‑o to mo. Nii 12:1-4. O ma daare o 

kaane nɔɔna bam we, ba dona wó di-ba se ba daare ba le-ba ba tete teɡa kam ne. Tɔnɔ kom na 

laɡe ko ti to, keim dem konto seene de ke. Nii Popɔra 52. Jeremia ta taɡe we bena fuserepɛ (70) 

ná kɛ, nɔɔna bam wó nwoŋi sa-teo kom ne ba jwoori ba tete teo kom, ye Wɛ laam pa ba jeini da 

de yazura. Jeremia ta nii o na maŋa na wó ba se nɔɔna yɔɔre ba lɔre Wɛ, pa se ba taa tɔɡe‑o de 

cheɡa. Nii 31:31-34.  

1 

Baŋa Wɛ wó waare Judah dwi tiina bam  

1:1–12:17  

1 Hilikia bu Jeremia ni taane mo tento. O déem nwoŋi Anatofe teo kolo na wo 

Benjamin laŋa kam ne to mo. O dwi tiina bam maa ye Wɛ kaanem tiina. 2 Bene delo 

Amon bu Josia déem na jeɡe bena fuɡa-yatɔ Judah paare baŋa ne to, mo BAŊA WƐ pɛ 

Jeremia kwora se o ta o bere nɔɔna.* 3 Josia bu Jehoyakim de paare dim maŋa ne se ko 

taa vei o bu Zedekia na jeɡe bena fuɡa-dedoa Judah paare baŋa ne to mo BAŊA WƐ 

yeini o ŋɔɔne de Jeremia kuni dedɛ. Bene dem konto chane senu chana kam ne mo ba 

déem jaane Jerusalem tiina bam ba kale ba vo sa-teo yiɡa yiɡa.*  

Wɛ kuri Jeremia se o taa toŋe o pa‑o  

4 BAŊA WƐ déem ma pa amo ni ye o we:  
5 “Amo maŋe a yei n ni ne mo,  

ye a ya ta wo naane‑m a ke n nu puɡa ne.  

Ba déem ta na wo loɡe‑m to,  

de a maŋe a pɔɔre‑m a zeɡe dáa ne.  

A ma tiŋi‑m se n ta‑n ye amo sampwora  

n bere dwi-ɡɛ tiina bam n pa-ne.”*  
6 Amo ma leiri‑o a we, “Yuu-tu BAŊA WƐ, amo ta ye bu mo, ye a ni yeiri taane.”*  
7 BAŊA WƐ daa ma ta o we, “Yé ta we, n ye bu. Nmo nam wó vo balo maama amo na 

wó toŋe‑m to tei mo, se n pa-ba ni delo maama amo na pɛ‑m se n ta de-ba to. 8 Yé ta‑n 

fona de-ba, se amo wó taa wo n tei ne, se a jwoŋi‑m ba jeŋa ne a yaɡe.”* BAŊA WƐ na 

taɡe tei to mo konto.  
9 BAŊA WƐ ma twe o jeŋa o dwei amo ni, ye o daare o ta de amo o we, “Nii ywo! A 

taane dem mo tento a kwei a pa‑m se n ta‑n jeɡe n ŋɔɔna.* 10 Lɔre we a zem kwei teene 

de dwi tiina na wo mɛ maama to mo a pa‑m. Nmo jeɡe dam se n bere-ba we, ba 

wonnu wó ɡɔ te yaɡe, naa te de teɡa ne te yaɡe. Nmo ta wó bere-ba we, ba wonnu wó 

ba te chɔɡe, naa ba dole-te ba yaɡe kafɛ. Dam ta wo n tei ne se n pa ba lɔre we ba 

wonnu wó jwoori te fɔɡe te lɔ te zeɡe de dam, naa te jeiri te-ywoŋa jei ne.”  

Wɛ na veere wonnu telo o bere Jeremia to  

11 BAŊA WƐ déem ma bwei-ne o we, “Jeremia, bɛ mo n nii n na?” Amo de ma leiri a 

we, “A nɛ Alimodi tio naɡa mo.”  
12 BAŊA WƐ laam maa we, “Nmo seene n na chekke! Amo de nam laɡe a niia mo se a 

taane dem ji cheɡa lela.”  
13 BAŊA WƐ daa ma bwei-ne o we, “Bɛ mo nmo daa‑n nii n na?” A ma leiri‑o a we, “A 

nɛ kambia na mo na chora baŋa seeni, ye ka ɡuni ka jeeri ywo-seeni.”  
14 BAŊA WƐ ma ta o we, “Amo laɡe a pa se lɛɛro nwoŋi baŋa seeni mo te ba. Te wó 

ɡuni te lwo teɡa kanto maama de ka nɔɔna bam baŋa ne.”  
15 BAŊA WƐ na taɡe kolo to mo tento:  

“A laɡe a bwoŋi baŋa seeni teene dem dwi tiina mo se ba maama ba ywo-seeni.  

Ba pwa bam laɡe ba ba ba jeini Jerusalem teo kom ni ne mo  

ba di paare.  

Ba maa wó ba ba ɡilimi Jerusalem de Judah teene dem maama ba pu,  

se ba daare ba di-de.  
16 Amo wó puri ni mo a ta we waarem ba a nɔɔna bam baŋa,  

ba lwarem kikia yam ŋwaane.  

Ba ve amo mo ye ba daare ba zuli wa yadwonna,  

banto tete je na ke to.  
17 Konto ŋwaane Jeremia, ti n yiɡa se n vo n ta de-ba kolo maama a na pɛ‑m ni se n 

ta to. Yé ta‑n fona de-ba. Ko ná dae konto, nmo ná yi ba tei, amo wó ke kolo na jeɡe 

foone to n baŋa ne. 18 Amo zem laɡe a pa se nmo ta‑n jeɡe dam, nenɛɛne teo kolo na 

lɔɡe ko pe to mo. Nmo ta wó ta‑n nye de ywei delo na ye luu to, naa kabira kalo ba na 

mɛ channa ba lɔ to. Nmo wó zeɡe de dam n ve balo maama na zoore teɡa kam ne to 

kikia yam, nenɛɛne ko ná ye Judah tiina pwa bam, de ba teo nakwa bam, de ba 

kaanem tiina bam, de ba nɔn-bia bam maama. 19 Banto maama wó taa dwoni dede‑m 

mo. Ba nam bá wane‑m kolokolo ba ke. Kokuri to, amo wo n tei ne se a jwoŋi‑m ba 

jeŋa ne a yaɡe.”  

BAŊA WƐ na taɡe tei to mo konto.  

2 

Isarele tiina na ve Wɛ tei to  

1 BAŊA WƐ daa ma pa amo ni ye o we, 2 Véi n ta taane dento se Jerusalem tiina 

maama ni-de:  

“Cheiɡi-na BAŊA WƐ taane dem:  

A ɡuli nmo déem na ye nɔn-doŋo  

ye n tiini n swoi amo,  

ne ka-bwom na swo o baro tei to.  

N yɔɔre n tɔɡe a kwaɡa mo kaɡoa kam wone,  

mɛ seeni ba na wo duɡi wodiu da to.  



3 Ka maŋa ne, Isarele tiina déem yɔɔre ba ye BAŊA WƐ nyem mo,  

ne wodiiru telo na lwoori yiɡa te ke ye ba pɔɔre-te ba pa‑o to.  

Wɛ déem ma yeini o waare balo na chɔɡe o nɔɔna bam to,  

pa se lɛɛro yi-ba.  

BAŊA WƐ na taɡe tei to mo konto.”  
 

4 Jakob dwi tiina bam, cheiɡi-na BAŊA WƐ taane dem!  

Á sɔ-yuni tem maama, cheiɡi-na o kwora kam!  
5 BAŊA WƐ taane dem mo tento:  

“Á nabaara bam déem na ywori amo kwaɡa ne to,  

ko ye amo na ke a tusi de-ba to ŋwaane mo na?*  

Ba déem tɔɡe jwo-yɔɔro kwaɡa ba daare amo.  

Ba keim dem konto pɛ se ba de ji wo-korro mo amo yiɡa ne.  
6 Ba maŋe ba wo bwei daane we,  

‘BAŊA WƐ wom nam bɛ?  

O déem jaane debam o nwoŋi Ejipti wone  

o daare o da debam yiɡa  

o ja o tɔɡe kaɡoa kam wone se dé kɛ.  

Ka maa ye te-kora na jeɡe ɡwonnu,  

ye na tera ka wone to.  

Ka tɔɡem tiini ka jeɡe foone,  

ye nɔɔna ba zoore ka wone.’  
7 Amo BAŊA WƐ nam jaane abam mo  

a kale a zo te-ywoŋa wone,  

se á di ka teeni bia de ka wodi-laaro tem.  

Abam nam na zo a teɡa kam konto to,  

á kwei á wɛleera á ma‑á chɔɡe-ka,  

pa se ka ji wo-zɔɔne amo yiɡa ne.  
8 Abam teo kaanem tiina bam daa wo bwei daane we,  

‘BAŊA WƐ wom bɛ?’  

Balo na jeɡe amo nia yam ba bere nɔɔna to  

nam yeiri amo ni ne.  

Á yiɡa tiinab bam ma lɔ amo kwaɡa ne.  

Ko ná ye amo sampwori sem,  

ba de yeini ba ma Baal yere ba pworisi mo,  

ye ba daare ba tɔɡe jwo-yɔɔro kwaɡa.  
 

9 Á wɛleera yam konto ŋwaane,  

amo BAŊA WƐ daa laɡe a saŋe abam mo,  

se a daare a saŋe á bia de á naaro maama.”  

BAŊA WƐ na taɡe tei to mo konto.  
10 “Kwaane-na á bɛ wɛ-zoore seeni  

á vo á yi Kitimc bubɛ nia yam,  

se á nii ko na ye tei to.  

Ta daare-na á toŋe nɔɔna wɛ-puli seeni,  

se ba vo ba yi Kedare jei sem,  

ba fɔɡe ba nii ba na ko na ye tei to.  

Keim dento dwoŋi maŋe de ke na?  
11 Teo kolo wa ná maŋe ya ye kafɛ tei,  

ba wó ve-ya na?  

Nam nii! Amo nɔɔna bam dole amo ba yaɡe,  

ye ba daare ba tɔɡe jwo-yɔɔro kwaɡa.  

Amo nam ye ba Nenɔŋ-fɔrɔ Tu BAŊA WƐ wom mo!  
12 Wɛyuu maama jeɡe se ko nii ko na ko na ye tei to!  

Ja-na á nia ye á daare á ta‑á ye yaau!  

Pa-na á yera taa sae de foone!  
13 Amo nɔɔna bam tusi belei mo ba daŋe ba yuu ne:  

Amo mo ye buli-yi delo na na pae ŋwea to,  

ye ba ve-ne.*  

Ba ta ma lɛɛre ba mɔ kɔɔra se ba ke ba na ba wone,  

ye ba kɔɔra bam konto maŋe ba lɔ mo.  

Na bam nam ware kɔɔra bam konto wone se ba maŋe da kɔtaa!  
 

14 Isarele tiina bam dae kabɛ.  

Ba déem wo loɡe-ba kabɛɛne wone.  

Bɛ nam mo pɛ se ba dona wane ba ja-ba ba viiri?  
15 Ba dona bam nye de nywonnu mo  

te na di-ba ye te laare ba ŋwaane.  

Ba yɔɔre ba chɔɡe Isarele teɡa kam mo,  

pa se ba teene dem zwɛ de daare di-dwonnu yerane.  
16 Cheɡa to, Memfisi de Tapanahesid jar-keira mo tua  

ba cheeri á teo kom ba daare yu-kwolo ba tiŋi.  
17 Isarele tiina bam,  

abam tete nam mo bwoŋi yaara yanto á pa a tete.  

Kokuri to, á Tu BAŊA WƐ wom mo ya wo abam yiɡa ne  

o bere chwoŋa kam pa se á via,  

ye á laam ywori o kwaɡa ne.  
18 Bɛ mo ye á boŋe se á vo Ejipti  

á nyɔ Naili buɡa na bam?  

Bɛ mo ye á laɡe á vo Asiria  

se á nyɔ Yuferata buɡa na bam?  

Á wó na wolim banto tei ne na?  
19 Abam lwarem kikia yam ŋwaane nam,  

ko wó zo á yera.  

Abam na nwoŋi amo kwaɡa ne tei to,  

de maa wó pa á na waarem.  

Nam ta‑á yei-na we ko chamma  

se á ve á Tu BAŊA WƐ wom.  

Ko ta wó ni abam lanyerane,  

de á na ba kɔre amo to ŋwaane.”  

Paŋwa Tu BAŊA WƐ na taɡe tei to mo konto.  
 

20 “Ko zeɡe faŋa faŋa to mo  

á ywori amo chwoŋa kam ne.  

Á mɛ á kwaɡa á ya amo ye á we,  

á bá sɛ se á zuli-ne.  

Á ma kare zwonnu maama yuu ne  

se á zuli jwona,  

ye á daare á tiɡi teeni maama kuri ne  

á ke kabwoŋa kikia.  
21 Amo déem jeiri abam a teɡa kam ne,  

ne á ye Vini tio kolo na tiini ko lana to mo.  

Nam nii abam na ɡare á leiri tei!  

Á jiɡi Vini tei-tɔɡɔ kolo na leiri wo-yɔɔro to mo.  
22 Chanfene de sea ná daɡa tei maama,  

te bá wane abam yera te titiɡi te ɡɔ á yera diɡiru tem.  

Abam wɛleera yam ta wó taa wo amo yiɡa ne mo taa.”  

Yuu-tu BAŊA WƐ na taɡe tei to mo konto.  
 

23 “Bɛ mo ye á we, á wo biini á tete chullu tem seeni?  

Á wo zuli Baal jwona yam na?  

Nii-na lɛɛro telo á na ke bwollu tem teɡa ne to.  

Abam nye de kon-kana na laɡe se baara di-ka ye ka ke tei to mo.  

Ka ware ka tete se ka ja.  
24 Abam ta nye de bona-kana kalo na wo kaɡoa yuu ne  

ka kare ka beeri baara se se di-ka to mo.  

Nɔɔn-nɔɔno bá wane ka yiɡa o che.  

Bona-bea kalo maama ná laɡe-ka,  

ko bá chɛ ka yera.  

Ka wó na-ka mɔle mo ka di,  



bona-kana kam yera na maŋe ya nyaare to ŋwaane.  
25 Isarele tiina bam, yé ta‑á duri-na taa,  

se á napera peere ye na-nyɔm jeɡe abam.  

Abam nam ve mo ye á we,  

‘Yé kwaane se n che debam!  

Dé fera zo dwi-ɡɛ tiina wa yam mo.  

Dé wó yɔɔre dé da ya kwaɡa.’  
 

26 Isarele tiina bam yuu nam laɡe ko yaale mo.  

Ko wó taa nye de ba na jaane ŋweeno  

ye ba yaale‑o tei to mo.  

Ba pwa de ba teo kom nakwa bam,  

de ba kaanem tiina bam,  

de ba sampwori sem maama  

mo laɡe ba di chaveera.  
27 Ba yeini ba zuli da-kwolo mo ye ba we,  

‘Nmo ye amo kwo mo.’  

Ba daa ta zuli kandwɛ ye ba we,  

‘Nmo mo loɡe-ne.’  

Ba ta ma pipiri ba lɔ amo kwaɡa ne,  

ye ba yiɡa tera amo wone.  

Cham laam ná yeini de yi-ba,  

ba duri ba tui ba keeri ba jare-ne  

se a jwoŋi-ba a yaɡe.*  
28 Judah tiina bam, á jwona yam á na mɔɔne to nam bɛ?  

Pa-na se ya ba ya jwoŋi abam ya yaɡe á cham maŋa ne!  

Á teo maama jeɡe ko jwoni mo. Vwa mo na?  
 

29 Abam jeɡe-ne á bwɛ se bɛ mo?  

Ko nam ye abam mo ywori amo kwaɡa ne.”  

BAŊA WƐ na taɡe tei to mo konto.  
30 “Amo ya waare á nɔɔna bam  

ye ba pa se ko ba jeɡe kuri.  

Ba wo sɛ a koresem dem.  

Á laam ma‑á ɡo sampwori selo a na toŋe abam tei ne to,  

ne nywoŋo kolo kana na jeɡe-ko ye ko zi vara tei to.”  
 

31 Abam zem nɔɔna bam, cheiɡi-na BAŊA WƐ taane dem. O maa we:  

“Amo laam jiɡi kaɡoa mo a pa Isarele tiina bam na?  

A yaɡe pa se lim mo ɡilimi-ba na?  

Bɛŋwaane mo a nɔɔna bam kare ba tɛ we,  

‘De wó beeri dé vo dé na laɡe mɛ to mo,  

se de bá jwoori nmo tei’?  
32 Bukɔ wó wane o swei o nenɔŋa zela se o zo na?  

Kaane ná wora o ti o yiɡa se o zo baro,  

kotu wó kwei o ban-zore ɡɔrɔ kom o seiɡi na?  

Ko nam ná ye amo tete nɔɔna bam,  

ko na zeɡe faŋa faŋa to mo  

ba maŋe ba swei amo swia se ko dáane.  
33 Abam tiini á lɔre chwei selo á na wó tɔɡe  

se á na bɔɔla dedɛ to.  

Ka-tole tete tui abam tei mo se á bere-ba!  
34 Abam ɡwaaro tem taŋe de nabwona jana mo,  

ye nɔɔna nae á na biini á tete tei to.  

Abam nam wo peere-ba ŋweene baŋa ne,  

ye ba jeɡe bora.  

De ko maama de, abam nam ta tɛ á we,  
35 ‘Debam wo ke dé chɔɡe mo.  

Wɛ zuri o bane o pa debam mo.’  

Amo nam laɡe a waare abam mo,  

de á na kare á tɛ we  



‘Debam seene dé wo tusi’ to.  
36 Nii-na á na kare á jeɡe á tete  

á bwo jei maama ne tei!  

Abam ná vei Ejipti tiina tei mo se ba woli abam,  

á wó to ba jeŋa ne,  

nenɛɛne á déem na to tei Asiria tiina jeŋa ne to.  
37 Abam laɡe á kwei á je sem á vɔ á yum ne mo,  

se á zeɡe Ejipti ne á jwoori de chaveera.  

Amo BAŊA WƐ maŋe a nwoŋi  

balo á na pɛ-ba cheɡa to kwaɡa ne mo.  

Ba bá wane abam ba woli de fenfee de.”  

3 

Isarele tiina ba jeɡe cheɡa ba pa Wɛ  

1 BAŊA WƐ daa ma ta o we:  

“Nɔɔno ná ve o kaane  

pa se kaane wom vo o zo baro wodwoŋi,  

kotu wó wane o jwoori o kwei kaane wom se o ji o kaane na?  

Keim dem konto bá chɔɡe teɡa kam mo na?  

Abam nam bwoori de bɔɔla dedɛ mo,  

ye á ta beeri chwoŋa se á jwoori amo tei.  
 

2 Kwoni-na á yuni se á nii zwonnu tem baŋa ne.  

Jeiɡa wora ye abam wo vei da se á ke kabwoŋa na?  

Abam vei á jei chwei sem maama ni ne mo  

á cheiɡi á bɔɔla bam,  

nenɛɛne venverena na jei kaɡoa yuu ne se ba zi nɔɔna tei to.  

Á kwei á lwarem de á kabwoŋa kikia mo  

á ma‑á chɔɡe teɡa kam.  
3 Konto ŋwaane nam a cheɡe doa se ka yé ne,  

nenɛɛne ko ná ye duum doa de do-mimina de.  



Á yɔɔre á chɛ mo de á tolo kom,  

ye chaveera ba jeɡe abam ko ŋwaane.  
4 Abam yeini á tɛ amo taane mo á we,  

‘Dé kwo’,  

ye á ta we, ‘Ko na zeɡe dé nɔn-donne maŋa ne to mo  

nmo maŋe n ye debam badwoŋi.  
5 Nmo bane bá tiini de zaŋe debam baŋa ne se ko dáane.’  

Nam nii-na á na tɛ tei,  

ye á laam swoi lwarem kikia.”  

Isarele tiina jeɡe se ba leiri ba wo Wɛ ŋwaane  

6 Josia déem na ye pɛ to, mo BAŊA WƐ taɡe de amo o we, “Jeremia, nii Isarele teo na 

ke tei to. O ba jeɡe cheɡa o pa-ne, ne kaane wolo na nwoŋi o baro tei ne o vo o beeri 

bɔɔla to. O ma kare zwonnu maama yuu ne o ke konto ye o daare o tiɡi teeni maama 

kuri ne o tɔɡe kabwoŋa kikia kwaɡa. 7 Amo ya ta cheiɡi mo se a nii, o ná ke o su, se o 

jwoori amo tei. O nam ve se o jwoori o ba. O choro Judah déem nɛ o kikia yam na ye 

tei to. Wonto de nam ba jeɡe cheɡa, 8 ye Isarele keim dem wo saɡe wonto de yera. A 

ma zeili Isarele se o viiri o daare amo o kabwoŋa kikia yam ŋwaane. Judah de nam 

yaɡe amo mo, ye o nwoŋi o bwoora. 9 O maŋe o wo nii o tolo kikia yam we ya jeɡe 

chaveera ya pa‑o. O ma yaɡe amo ye o daare o kare o zuli jwona yalo ba na kwei 

kandwa de dɛ ba ke-ya to. Konto baŋa ne o jeɡe o tete dedaane amo teɡa kam mo o 

chɔɡa. 10 De konto maama de, Judah wo jwoori amo tei ne de o wo maama. O yɔɔre o 

ke nenɛɛne o wo mo chɔɡe ye ko nam dae konto.”  

BAŊA WƐ na taɡe tei to mo konto.  
11 BAŊA WƐ laam ma ta de amo o we, “Isarele tiina bam yɔɔre ba ywori amo kwaɡa ne 

mo. De ko de, ba nam ɡare Judah tiina bam na ba tɔɡe-ne de cheɡa to. 12 Nam vei n 

yɔɔre teɡa-baŋa seeni n ta de Isarele tiina bam we:  

‘Abam seene á ywori amo kwaɡa ne.  

Nam jwoori-na amo tei.’  

BAŊA WƐ na taɡe tei to mo konto.  

‘Amo ye ŋwaŋa tu mo.  



A bane dem bá taa wo á baŋa ne taa wuu.’  

BAŊA WƐ na taɡe tei to mo konto.  
13 ‘Yɔɔre á sɛ-na we á tusi,  

ye á nwoŋi abam Tu BAŊA WƐ wom kwaɡa ne.  

Sɛ-na we á tɔɡe wa-yɔɔro kwaɡa,  

ye á zuli-ya teeni maama kuri ne.  

Á yɔɔre á wo ke á tɔɡe amo nia yam.’*  

BAŊA WƐ na taɡe tei to mo konto.”  
14 BAŊA WƐ nam taɡe tento mo ye o we: “A bu-chechɔɡero tem, amo mo tei abam. 

Nam jwoori-na amo tei! A laɡe a le abam dedoa dedoa á teo maama wone, se a daare 

a le balei balei sɔ-yuu maama wone, a ja-ba a jwoori Zion wone. 15 A maa wó beeri 

yiɡa tiinae balo na ke ba tɔɡe amo yiɡa to, se ba taa nii abam baŋa ne. Banto wó tɔɡe 

yeino de yi-poro baŋa ne mo ba woli abam lanyerane. 16 Abam kɔɡɔ kom laam maa wó 

puli teɡa kam baŋa ne. Maŋa kam konto ne nɔɔna daa bá taa tɛ Wɛ ni-ɡwonim dakaa 

kam taane. Ko maŋe ko bá ba ba boboŋa ne se ba ɡuli ka ɡula. Nɔɔna fera bá zo-ka. Ba 

nam bá taa laɡe se ba jwoori ba ke ka dwoŋi. 17 Maŋa kam konto ne, ba wó taa bwoi 

Jerusalem teo kom we, BAŊA WƐ paare yituŋu kom mo. Loɡo baŋa dwi maama tiina 

maa wó jeeri Jerusalem ne se ba zuli BAŊA WƐ yere dem. Ba daa bá tɔɡe ba wo-dɛɔ 

kom na laɡe puseŋa kikia yalo to. 18 Ko nam ná yi maŋa kam konto, Isarele dwi dem 

de Judah dwi dem wó ba ba ke daane se ba taa ye sɔŋɔ kodoo. Ba wó zeɡe baŋa seeni 

teo kom ne ba jwoori ba zo teɡa kalo wone amo déem na pɛ ba nabaara bam se ba taa 

tei to.  
 

19 Amo déem boŋe a tete ne we:  

Isarele dwi tiina bam, amo ya laɡe se a taa jeɡe abam  

ne á ye amo tete bia mo.  

A ma ja boboŋa se a pa abam te-ywoŋa kanto,  

ka na ye te-ŋoŋa ka dwoi teɡa kalo maama  

dwi-ɡɛ tiiina bam na jeɡe to.  

A nam ya laɡe se á ta‑á bwoi-ne we, ‘Dé kwo’ mo,  

se á daa yé nwoŋi amo kwaɡa ne.  
20 Abam nam ba sɛa.  

Á bere á ba jeɡe cheɡa de amo,  

ne kaane wolo na yaɡe o baro  

ye o daare o tɔɡe bɔɔla kwaɡa tei to mo.”  

BAŊA WƐ na taɡe tei to mo konto.  
 

21 Keira zeɡe zwonnu tem yuu ne  

ka tui ywo-seeni mo.  

Isarele tiina bam mo yɔɔre ba laare se ba na wolim.  

Banto nam mo ywori chwo-laaro wone  

ye ba daare ba swei ba Tu BAŊA WƐ wom ni ne.  
22 “Abam balo maama na nwoŋi amo kwaɡa ne to,  

jwoori-na amo tei ne,  

se a wó yɔɔre abam  

a de cheɡa chwoŋa wone.”  
 

“Dé wó seene dé jwoori nmo tei,  

Nmo na ye debam Tu BAŊA WƐ wom to ŋwaane.  
23 Debam na diini zwonnu tem yuu ne de zuli jwona,  

ye dé laare baŋa baŋa peero tem yuu ne to,  

keim-yɔɔro tem konto wo wane debam te woli.  

Ko ye dé Tu BAŊA WƐ yerane mo wane  

o jwoŋi Isarele tiina bam o yaɡe.  
24 Ko nam na zeɡe faŋa faŋa to,  

jwo-yɔɔro telo dé na zuli to mo chɔɡe dé wonnu.  

Te yɔɔre te chɔɡe wonnu telo maama  

dé nabaara bam na yaare ba na to mo.  

Ko ná ye dé vara de dé bia maama,  

dé ɡɛ-ba jwona kaanem baŋa ne.  
25 Dé laam nam wó taa jei de dé chaveera mo,  



se dé kwei tetɔ-ɡorro de pu dé yum ne.  

Kokuri to, debam dedaane dé nabaara bam maama  

tusi dé Tu BAŊA WƐ wom yiɡa ne.  

Ko na zeɡe faŋa faŋa to, dé yɔɔre dé wo sɛ o nia yam mo.”  

4 
1 BAŊA WƐ ma ta o we:  

“Isarele tiina bam, sɛ-na se á jwoori á ba amo tei.  

Dole-na wo-zɔɔna yalo á na zuli to á yaɡe  

se á laam ba.  

Á nam ná tua,  

daa yé jwoori-na kwaɡa.  
2 Abam ná mɛ amo Ŋwea Tu BAŊA WƐ yere dem á du duuri,  

á jeɡe se á ta‑á toŋe á tɔɡe cheɡa chwoŋa á ŋwea maama wone mo.  

Á na seene á ke konto dwoŋi,  

loɡo baŋa dwi maama wó da abam ŋwaane  

ba lwoori swolim amo tei ne.  

Ba maa wó taa jeɡe teera amo ŋwaane.”  
 

3 BAŊA WƐ ta taɡe tento mo de Jerusalem tiina, dedaane Judah tiina badaara bam:  

“Véi-na á kaɡwe sem wone se á chɛ-se.  

Nam yé kwei-na á wo-dwa bam  

á du á yaɡe sabare wone.  
4 Kwɛ-na á tete dedaane amo BAŊA WƐ,  

ne amo ni-ɡwonim dem na bere tei to.  

Abam Jerusalem de Judah tiina bam,  

kwɛ-na á bochara yam se ya taa tɔɡe amo boboŋa.  

Abam ná wo ke konto  

a bane wó tiini de fuli abam baŋa ne,  

á lwarem kikia yam ŋwaane.  

Nɔɔn-nɔɔno bá wane a bane dem  



o pa se de zuri.”  

Lɛɛro wó zaŋe sa-teo wone te ba te chɔɡe Judah tiina  

5 “Tɔɔle-na kwora kanto á ma á kaane Jerusalem tiina de Judah tiina bam maama 

we:  

‘Wu-na nabwanno á ma á kaane  

balo maama na zoore teɡa kam ne to.’  

Ta-na de kwor-dɛa we: ‘Jeeri-na daane,  

se á duri á zo teene delo na lɔɡe de pe to wone!’  
6 Zeiŋi-na tuta se ka bere Jerusalemf chwoŋa kam.  

Ke-na lela á duri á vo á seiɡi te-fɔrɔ wone!  

Kokuri to, amo laɡe a pa se lɛɛro mo nwoŋi baŋa seeni  

te ba te chɔɡe abam zɔŋ-zɔŋ.  
7 Á dono mo zaŋe o teo wone  

se o nwoŋi o ba o wane te-kamunnu dedɛ.  

O nye de nywoŋo mo na zeɡe ko bɔɔne wone ko nwoŋi.  

O ná tu se o chɔɡe á teo kom,  

di-dwonnu yerane mo wó daare,  

ye nɔɔn-nɔɔno daa bá taa zoore á teene dem wone.  
8 Konto ŋwaane, kwei-na ɡare-nyenyaaro á lɛ,  

se á daare á ta‑á chwoosa ye á keeri we,  

‘BAŊA WƐ ban-zɔŋɔ ta wo debam Judah tiina baŋa ne.’ ”  
 

9 BAŊA WƐ daa ma ta o we:  

“Dɛ dem konto ná yia,  

teo kom pɛ de o nakwa vɔna wó pare.  

Ko maa wó so kaanem tiina bam,  

se Wɛ sampwori sem de nia yɛ.”  
10 Amo laam ma ta a we, “Yuu-tu BAŊA WƐ, nmo na ke tei to, n yɔɔre n ɡane Judah de 

Jerusalem tiina bam mo! Nmo taɡe de-ba n we, ‘Yazura wó taa wo á tei ne’ ye se-zɔɔ 

zeɡe se ko ɡo-ba.”  
11 Maŋa nam ná yia, ba wó ta de Judah de Jerusalem tiina bam maama we, “Vo-loŋo 

mo zeɡe kaɡoa yuu zwonnu tem ne ko beene a nɔn-swonnu tem baŋa ne. Ko nam dae 

vio na dáane ko dola se ba ma-ko ba chaare wonnu to. 12 Ko ye vo-dɛɔ kolo na nwoŋi 

amo BAŊA WƐ tei ne to mo. Amo mo wora a bere a nɔɔna bam we ba ba jeɡe bora.”  
 

13 Nii dé dona bam na beene debam baŋa ne tei!  

Ba nye de do-vio na kale kunkwonnu  

ko tui de baare tei to mo.  

Ba jar-keira torokooro tem nye de vo-jijira na ke sɔɔ tei to mo.  

Ba sisein-nɔɔna duri lela  

se dwoi maaro na chaale wonnu tei to.  

Lɛɛro yi debam!  

Dé laɡe dé te mo.  
14 Jerusalem tiina bam,  

kwɛ-na á bochara se á yaɡe lwarem keim,  

se Wɛ laam vere abam o yaɡe.  

Abam bá ke lela á yaɡe á boboŋ-lwanno tem na?  
15 Nɔɔna mo zeɡe Dan teo wone ba ba.  

Badwonna de ma nwoŋi Efrayim zwonnu laŋa kam ne ba yi ywo.  

Ba kwora kam maa bere lɛɛro taane ye ba tɛ ba we:  
16 “Pa-na se dwi-ɡɛ tiina bam lɔre we  

jar-keira bam yia!  

Tɔɔle-na á bere Jerusalem tiina bam we:  

‘Jar-keira nwoŋi teo yiɡa yiɡa mo  

ba beene abam baŋa.  

Ba wó kaase tiɡuri-kaasa ba ma jeeri Judah teene dem.  
17 Ba laɡe ba kaare Jerusalem teo kom mo ba pu,  

nenɛɛne nɔɔna na kaare ba kare sem ye ba yere-se tei to.  

Amo nɔɔna bam nam nwoŋi amo kwaɡa ne mo  

pa se ko ye konto ba yera ne.’ ”  



BAŊA WƐ na taɡe tei to mo konto.  
18 “Ko zeɡe abam tete yera ne mo  

pa se á na waarem dento.  

Kikia yalo á na toŋe to mo jaane chanɛɛre dento ya ba á baŋa.  

Lɛɛro mo tua!  

Ko maa jeɡe abam yera ko zoora.”  

Jeremia wo chɔɡe o nɔɔna bam ŋwaane  

19 Nii mini na jeɡe-ne de zwɛ tei!  

Ei! Lɛɛro jeɡe-ne naa!  

Amo yera mo yɔɔre ya wiira.  

A maa ware se a jeini chemm,  

ye a bochare di.  

Kokuri to a niɡi nabwanno na wui te bere jara-keim,  

ye tiɡuri-kaasa kwori zaŋa.  
20 Chanɛɛre dedoa ná ke de kɛ,  

dedwoŋi mo wó saŋe de ba dé baŋa.  

Dé teo kom maama wó ji di-dwonnu yerane.  

Dé di sem maama laɡe se chɔɡe bedwe baŋa ne mo.  
21 Dé dona bam wó taa chiŋi jara dedaane debam taa  

se ba vo ba maŋe yei ne mo?  

Dɛ dɔ mo a daa bá taa ni ba nabwanno tem kwori?  

Baŋa Wɛ ma ta o we:  

22 “Ko ná ye a nɔɔna bam,  

ba ye jworru mo.  

Ba maa yeiri amo ni ne.  

Ba tiini ba ɡa boboŋa dedɛ,  

ne bu-sese na ye tei to.  

Ko ná ye lwarem kikia,  

ba tiini ba yei dento lanyerane.  

Se ko ná ye lanyerane keim,  



ba yɔɔre ba yeiri-de kɔtaa mo.”  

Jeremia lɔre chɔɡem delo na wó ba to  

23 Amo na nii to,  

teɡa kam baŋa ya ye kafɛ mo  

ka jaɡe jeiɡa maama.  

Wɛyuu kom pwooni maama de ma jei,  

ye lim yerane mo daare.  
24 A ta na nii peero tem seeni to,  

te ziziŋi mo,  

ye zwonnu tem maama zuuli yiɡa de kwaɡa.  
25 Amo nam na nii taa to,  

a wo nɛ nabiina.  

Zuna bam tete jaane mo ba jei wɛyuu kom ne.  
26 Dé te-ywoŋa kam laam jiɡi kaɡoa mo.  

Ka teene dem maama de jiɡi di-dwonnu yerane.  

Konto nam kea BAŊA WƐ ban-lom dem ŋwaane mo.  
27 Kokuri to, BAŊA WƐ na taɡe tei to mo tento:  

“Lɛɛro wó ba teɡa kanto maama baŋa ne,  

ye a nam bá yɔɔre a chɔɡe-ka a ti.  
28 Mo kokuri teɡa kam baŋa wó keeri wo-chechɔɡɔ ŋwaane,  

se wɛyuu kom maama de ji lim.  

Kolo ŋwaane amo mo taɡe a taane,  

de nam ba ɡɔe.  

Amo boboŋa na jaane tei to mo konto.  

A nam bá jwoori a ni dem kwaɡa ne.”  
 

29 Dé dona bam wó taa dɔɡe sisein-nɔɔna baŋa ne  

ye ba badwonna de taa ta chena  

ba ba ba chiŋi jara de debam.  

Dé teo maama nɔn-bia bam ná niɡi ba sɔɔ kom,  

ba wó duri ba vo ba seiɡi mo.  



Badaara wó vo ba zo punnu wone ba seiɡi,  

se badwonna di peero yuu ba dale.  

Ba maama wó duri ba daare ba teene dem,  

se nɔɔn-nɔɔno daa yé taa zoore de wone.  
30 Jerusalem teo kom, chɔɡem mo tu n baŋa ne!  

N wora n ke bɛ mo?  

N jeɡe yiɡa mo n zoore ɡare-nyenno na?  

N kwɛ n tete de sabu-seŋa wonnu,  

ye n daare n fɔɡe n yibia se bɛ?  

Ko ba jeɡe kuri.  

Á bɔɔla bam ve abam mo,  

ye ba boŋe se ba ɡo abam.  
31 Cheɡa to, amo niɡi keira mo  

ne kaane na viriɡi puɡa se o lo ye o kone tei to.  

Ko ta ma laare ko yaɡa,  

ne kaane wolo na wora o lore o ka-cheeri puɡa to mo.  

Keira kam nam ye Jerusalemg mo kaase konto,  

ye o siu wora ko kwae!  

O yɔɔre o lwoori wolim mo de je-kora ye o we,  

“Lɛɛro jeɡe-ne naa!  

A dona bam wora ba ɡoe-ne.”  

5 

Nɔn-laao tera  

1 “Kaare-na Jerusalem chwei sem maama á pu,  

de ko ɡuɡworru tem, de ko yɛ sem maama,  

se á nii á na wó na nɔn-ŋom teo kom maama wone  

de dedoa de.  

Nɔɔno wora o na tɔɡe keim-laaro  

ye o jeɡe cheɡa de amo na?  

Abam ná nɛ nɔɔno konto dwoŋi,  

amo de wó da kotu ŋwaane  

a kwei teo konto lwarem dem  

a ma a chɛ-ba.  
2 Ba ná yeini ba ma amo Ŋwea Tu BAŊA WƐ yere dem ba du duuri,  

ba taane dem konto ye vwa yerane mo.”  
 

3 BAŊA WƐ, nmo yeini n beeri cheɡa mo nabiina tei ne.  

Nmo nam fere n nɔɔna bam,  

ye ko wo chɛ ba yera.  

Nmo ta pɛ se ba tiini ba na chɔɡem,  

ye ba wo sɛ koresem.  

Ba ma pa se ba bochara ke dam,  

ye ba ve se ba leiri ba ŋwea.  
4 Amo laam ma ta a tete ne a we,  

“Nɔɔna banto yɔɔre ba ye nabwona mo  

pa se ba toŋe jworim yerane.  

Kokuri, ba yeiri BAŊA WƐ chwei sem na ye tei to.  

Ba nam wo lɔre ba Tu Wɛ wom  

na beeri kikia yalo se o nɔɔna taa ke to.  
5 A nam wó vo dedɛɛra bam tei mo  

a ŋɔɔne de-ba.  

Kokuri, banto wó taa yei BAŊA WƐ chwei sem,  

de o na beeri kikia yalo o nɔɔna tei ne to.”  

Banto tete de nam ve mo se BAŊA WƐ taa tei-ba,  

Ba ma kwei ba kwaɡa ba ya‑o.  
6 Ba keim dem konto ŋwaane,  

nywoŋo wó nwoŋi ɡoa wone  

ko ba ko zi-ba.  

Wiiru de wó zeɡe kaɡoa ne o ba  



se o ja-ba o tore.  

Gweeru de wó vwɛ ba te-nia yam ne.h  

Nɔɔno wolo maama ná nwoŋi o beeri pwooni yiɡa ne,  

kaɡo-varem wó ja kotu ko ɡo.  

Ko nam ye nɔɔna bam na tiini ba ywori Wɛ kwaɡa ne  

ye ba wɛleera de ɡaale tei to ŋwaane mo konto.  

Baŋa Wɛ ma bwei-ba o we:  

7 “Jerusalem, bɛŋwaane mo amo wó kwei n wɛleera a ma a chɛ‑m?  

N nɔn-bia bam nwoŋi amo kwaɡa ne mo,  

ye ba vei ba zuli wa-yɔɔro.  

Amo mo pae ba di ba sui.  

Ba ma lɔ ba kaana kwaɡa ne,  

ye ba laam yɔɔre ba vo ba peini de ka-tole.  
8 Banto nye de sisein-bɛ selo na di se sui ye se nu biɡila biɡila to mo.  

Ba fera mo yɔɔre ya wo nɔɔna badwonna kaana wone  

se ba laɡe-ba.  
9 A nam ná waare-ba ba keim dem konto ŋwaane,  

ko dae ko chwoŋa ne mo na?  

Amo bá jwoori a ŋwe ba wɛleera jene,  

ba dwi dem na ye puseŋ-nyena to ŋwaane na?”  

BAŊA WƐ na taɡe tei to mo konto.  
10 “Zo-na ba kadwi sem wone mɛ ba na jeiri Vini teeni to  

á ɡwɛɛne-se.  

Nam yé chɔɡe-na-se á ti.  

Za á ɡwoni-na teeni dem nɛ á yaɡe,  

sento na dae BAŊA WƐ nyem to ŋwaane.  
11 Isarele dwi dem de Judah dwi dem maama  

yɔɔre ba ywori amo kwaɡa ne mo.”  

12 Nɔɔna bam fɔe vwa mo BAŊA WƐ ŋwaane ba we,  

“O bá ke debam kolokolo.  

Cham bá yi debam.  

Kana de jara-keim bá to debam teo kom baŋa ne.  
13 Sampwori sem nye de vio mo!  

Ba ni taane ba jeɡe Wɛ dam de wone.  

Yaɡe-na se ba tete taane dem jwoori de di-ba.”  
 

14 Mo kokuri Paŋwa Tu BAŊA WƐ taɡe o we:  

“Jeremia, nɔɔna bam na taɡe konto to ŋwaane,  

amo wó pa se taane delo a na ke n ni ne to ji mini.  

Nɔɔna bam maa wó taa ye dɛ selo na wó ja mini to,  

pa se de zwɛ-ba.”  
15 BAŊA WƐ na taɡe tei to mo tento:  

“Isarele tiina bam, cheiɡi-na!  

Amo laɡe a ja dwi tiina balo teo na ba ŋwae to mo a ba  

a ma a waare abam.  

Teo kom konto maŋe ko wora mo faŋa faŋa.*  

Á ba ni ba ŋɔŋa.  

Á maa ba ni ba taane dem.  
16 Ba maama ye babɛ mo.  

Ba maa tae ba chena ye ba ɡoe nɔɔna.  
17 Ba nam laɡe ba di á mena de á wodiiru maama mo.  

Ko ná ye á bia, ba wó ɡo ba maama,  

bakeiri dedaane busankane.  

Ba ta wó di á vara maama,  

ye ba chɔɡe á Vini teeni de á kaporro.  

Ko ná ye teene delo na lɔɡe de pe  

ye á ya boŋe se á seiɡi de wone to,  

ba wó chɔɡe-de jara-keim baŋa ne mo.”  

18 BAŊA WƐ daa ma ta o we, “Maŋa kam konto ná yia, amo bá yɔɔre a chɔɡe abam 

maama a ti konto. 19 Nɔɔna bam ná bwei nmo Jeremia ba we, ‘Bɛŋwaane mo dé Tu 

BAŊA WƐ pɛ se tento maama yi debam?’, se n ta de-ba we, ‘Ko ke abam konto, á na 

nwoŋi amo BAŊA WƐ kwaɡa ne ye á daare á jeɡe wa-yɔɔro á zuli á tete teɡa kam ne to 

ŋwaane mo. Mo kokuri abam nam wó vo sa-teo se á ta‑á toŋe á pa veira.’  
 

20 Tɔɔle-na kwora kanto se Jakob dwi tiina bam maama ni.  

Nam pa-na se ka yi Judah laŋa kam maama.  
21 Cheiɡi-na Wɛ taane dem,  

se á ye jworru mo ye á ta ɡa boboŋa.  

Abam jeɡe yia, ye ya ba nae.  

Á ma‑á jeɡe zwa, ye á ba ni taane kuri.  
22 Ko ya maŋe se á ta‑á kɔre amo BAŊA WƐ,  

ye á yera sae de amo.  

Amo mo ke naneo ni kasolo a ma a che-ko.  

Konto ma ji naneo kom siseini se ko taa vei wuu.  

Naneo kom na-ŋone ná maŋe se diini wɛɛne tei,  

ye se ná wuuri tei maama de,  

na bam bá ɡaale siseini delo a na tiŋi a pa-ba to.  
23 Amo nɔɔna bam nam tiini ba jeɡe yi-dɛɛre dedɛ,  

ye ba zwa de ba ni.  

Ba lɔɡe amo kwaɡa ne mo,  

ye ba pipiri ba viiri ba daare-ne.  
24 Ba ba tɛ daane we,  

‘Pa-na se dé taa kɔre dé Tu BAŊA WƐ.  

Kokuri to, duum doa maŋa ná yeini ka yi,  

ye kwea doa maŋa de yi,  

wonto mo pae se doa nena ka maŋa ne chekke.  

O maa da ko ŋwaane o pa dé zaɡe mena lanyerane.’  
25 Wonnu tem konto nam wo ke,  

á wɛleera yam ŋwaane.  



Á tusim kikia yam de ma che abam  

de wo-laaro tento maama.  
26 Puseŋ-nyena mo tɔɡe ba ɡwaane de a nɔɔna bam.  

Ba dale mo ye ba vwɛ,  

ne nɔɔno na vwɛ tei se o ja zuŋa to.  

Ko nam ye kalanchorro mo ba choa se ba ja nabiina.  
27 Banto sam dem su de vwa kikia mo,  

ne zun-bora na su de zuna tei to.  

Ba laam ma da keina yam konto baŋa ne  

ba ji dedɛɛra, ye ba ta dum.  
28 Ba ma yɔɔre ba nu biɡila biɡila,  

ye ba ba sɛ se ba yaɡe lwarem kikia.  

Ko ná ye botara dedaane nabwona,  

puseŋ-nyena bam bá zeɡe ba kwaɡa ne  

se ba jaŋe ba di bora ba pa-ba.  
29 A nam ná waare-ba ba keim dem konto ŋwaane,  

ko dae ko chwoŋa ne mo na?  

Amo bá jwoori a ŋwe ba wɛleera jene,  

ba dwi dem na ye puseŋ-nyena to ŋwaane na?”  

BAŊA WƐ na taɡe tei to mo konto.  
 

30 “Woŋo kolo na didiɡi yera to mo jeɡe ko ke teɡa kanto ne.  

Ko maa tiini ko ye wo-zɔɔne.  
31 Sampwori sem pworisi vwa yerane mo.  

Kaanem tiina bam de ma kwei ba tete dam  

ba nii nɔɔna bam baŋa ne.  

A nɔɔna bam ma yɔɔre ba laɡe ko na ye tei konto to.*  

Wonnu tento maama kweelim ná yia,  

abam laɡe á ke tetɛ mo?”  

6 

Judah tiina dona wó ɡilimi ba kaare Jerusalem  

1 Benjamin dwi tiina bam, duri-na se á lu!  

Duri á nwoŋi-na á daare Jerusalem teo kom!  

Wu-na nabwanno á kaane Tekoa nɔn-bia bam,  

se á daare á tɔre mini Bɛte-Hakerem ne  

se de nyoa kam ji ni-kaana ka pa nɔɔna bam.  

Kokuri lɛɛro mo laɡe te zeɡe baŋa seeni te ba ywo-seeni.  

Ko nam wó ja chɔɡem dedɛ ko ba.  
2 Jerusalemi teo ya nye de a bukɔ-laao mo,  

ye o tiini o jeɡe ŋwaane o pa-ne!  

Amo nam wó chɔɡe‑o.  
3 Pwa de ba jar-keira mo laɡe ba ba  

ba jeeri abam de jara.  

Ba wó chwi ba vwoa ba ɡilimi teo kom,  

ne nayera de ba vare-kɔɡɔ kom tei to.  

Kɔɡɔ maama wó jeini ko jeiɡa ne,  

se ba di ba na laɡe mɛ to.  
4 Ba maa wó ta ba jar-keira bam we,  

“Ti-na á yiɡa se dé ja jara yam se dé yi teo kom.  

Pa-na se dé zaŋe ba baŋa ne wea tetare ne.”  

Ba ta wó ta we, “Maŋa tiini ka kɛ.  

Wɛ dem ɡuni ye teɡa laɡe ka yi.  
5 Konto ŋwaane dé wó zaŋe dé li-ba tete ne mo,  

se dé chɔɡe ba sɔ-fwaaro tem maama!”  
 

6 Paŋwa Tu BAŊA WƐ de ma ta o we:  

“Zaɡe-na teeni dem á de teɡa ne,  

ye á daare á lɔ taara  

á yeiri Jerusalem kabiri sem teiŋa ne.  

Amo wó waare ko nɔn-bia bam,  

ba na yɔɔre ba sɛ puseŋa totoŋa to ŋwaane.  
7 Ne vole na yeini de buri na tei to,  

konto mo amo nɔɔna bam de yɔɔre ba ke lwarem.  

Jei maama ne, nankɔɔre de vuvuɡa totoŋa sɔɔ mo zaŋa.  

Jaweero de zonne mo jeɡe nɔɔna bam,  

ye amo nae te maama!  
8 Jerusalem tiina bam,  

cheiɡi-na amo ni-kaana yam.  

Ko ná dae konto,  

amo wó dole abam a yaɡe mo.  

A ta maa wó pa se á teo kom ji di-dwonnu,  

se nɔɔn-nɔɔno yé wane da o zo.”  

Isarele tiina bam ve Wɛ ni-kaana yam  

9 Paŋwa Tu BAŊA WƐ na taɡe tei to mo tento:  

“Jeremia, pa se ba kwaane ba lare  

nɔɔna balo ta na daare Isarele tiina bam wone to,  

se ba wolowolo daa yé daare,  

nenɛɛne ba na lare Vini tio-bia tei,  

ye kolokolo wo daare tio kom yera ne tei to.”  
 

10 Amo nam ná ŋɔɔne de nɔɔna bam,  

nɔɔn-nɔɔno bá sɛ se o jwoŋi nmo ni-kaana yam.  

Ba zwa yam kwareme mo,  

ye ba ve se ba cheiɡi taane.  

Ba yiɡa daa tera BAŊA WƐ taane dem wone,  

ye ba ba ni de ywoni.  
11 Amo de bane tiini de fuli  

ne BAŊA WƐ bane na zaŋe tei to mo,  

pa se a daa ware a tete se a ja.  



Baŋa Wɛ ma leiri o we:  

“Kwei a ban-lom dem  

n lwo teo kom nɔn-bia bam maama yera ne,  

ko ná maŋe ko ye bia bam na kwɛɛre pwooni ne to,  

de nɔn-donno tem na kare ba jeeri daane to.  

A bane dem bá muri nɔɔn-nɔɔno,  

de kan-banna, de ba kaana bam,  

de nɔn-kwe, de balo na ɡɛ fee se ba te to maama de.  
12 Amo wó kwei ba sam dem, de ba kare sem,  

dedaane ba kaana bam,  

a pa nɔɔna badwonna se ba taa tei.  

Cheɡa to, a laɡe a yɔɔre a waare  

balo na zoore teɡa kanto wone to mo.”  

BAŊA WƐ na taɡe tei to mo konto.  
 

13 “Ba wone nɔɔna maama pini o dwoŋi mo  

se o ma ji nɔɔno.  

Nɔn-kamuna, de nɔn-balwa maama ke konto dwoŋi mo.  

Wɛ kaanem tiina tete de o sampwori sem  

de maa yeini ba tɔɡe vwa kikia.  
14 Ba nii a nɔɔna bam zonne dem  

nenɛɛne de ye mɔle yerane mo tei.  

Ba maa we, ‘Yazura taa wo á tei ne.’  

Yazura nam tera se ya yi a nɔɔna bam.  
15 Ko ya maŋe se chaveera taa jeɡe-ba  

ba wo-zɔɔna kikia yam ŋwaane.  

Ko nam ba sae ba yera.  

Ba maŋe ba yeiri chaveera na ye kolo to.  

Konto ŋwaane, ba de wó to teɡa ne mo,  

nenɛɛne nɔɔna maama na toe tei to.  

Amo ná tu a waare-ba,  



ba kweelim jeiɡa mo konto.”  

BAŊA WƐ na taɡe tei to mo konto.  

Isarele tiina ve Wɛ chwoŋa kam  

16 BAŊA WƐ na taɡe tei to mo tento:  

“A nɔɔna bam, vei á zeɡe-na chwo-pwɛa yam ne  

se á ta‑á fɔɡe á nia.  

Nam ta bwei-na se á lɔre  

á nabaara chwei sem déem na ye tei to.  

Kuri-na chwo-laao kom,  

se á ta‑á vei ka wone,  

se á bochara zuri.*  

Abam ma ve ye á we, ‘Dé bá tɔɡe-ka.’  
17 Amo ta ma toŋe a tontoŋena á tei ne,  

se ba taa yere abam.  

A maa we, ‘Cheiɡi-na se á ni nabɔnɔ kom kwori!’  

Abam ta maa we, ‘Dé bá cheiɡi.’  
18 Tɔ, dwi tiina maama, cheiɡi-na lanyerane!  

Abam balo na nii to,  

lɔre-na kolo na laɡe ko ke a nɔɔna bam yera ne to.  
19 Teɡa baŋa maama, cheiɡi-na ywo-seeni.  

Amo laɡe a pa se lɛɛro mo yi a nɔɔna bam,  

ba pale-kia yam ŋwaane.  

Ba yɔɔre ba swoi se ba taa ve a taane mo.  

Ba ma viriɡi ba kwaɡa ba ya amo nia yam.  
20 Ko ná ye talwoŋ-ywoŋa kalo ba na jaane ba nwoŋi Seba ne to,  

de nu-ywoŋa kam ba na jaane ba nwoŋi teo yiɡa yiɡa to,  

amo yiɡa tera se wone.  

Amo bá jwoŋi á zwɛɛm pɛɛra yam,  

kokuri to, ya wo su a yi.*  

                                                           

 *6:16 Mat 11:29 



21 Amo BAŊA WƐ nam laɡe a kwei da-bunnu mo  

a tiŋi nɔɔna banto chwoŋa ne.  

Kwoa de ba bia laam maa wó ɡare ba to.  

Balo de na ye fara daane to,  

de ba badwonna de maa wó jei.”  

BAŊA WƐ na taɡe tei to mo konto.  

Jar-keira wó nwoŋi baŋa seeni ba ba  

22 BAŊA WƐ na taɡe tei to mo tento:  

“Kwoni á nii-na baŋa seeni!  

Te-fɔrɔ nɔɔna mo maa beene abam baŋa.  

Ba nam ti ba yiɡa mo ba nwoŋi yiɡa yiɡa  

se ba ba ba jeeri abam de jara.  
23 Ba zei ba tɛ dedaane ba chichwoaj mo ba beena.  

Ba nam tiini ba jeɡe puseŋa mo,  

ye ba ba jeɡe nɔɔna yibwona kɔtaa!  

Ba wuriɡi ba sisein-nɔɔna  

ne naneo na-ŋona na wuuri tei to mo.  

Ba ke ba tete ba ke daane  

se ba kwaare jara de abam Jerusalemk tiina bam.”  

Nɔɔna bam ma ta ba we:  

24 “Debam niɡi nɔɔna bam konto ŋwa mo,  

pa se dé vɔna pare.  

Foone tiini de jeɡe debam mo,  

nenɛɛne kaane na viriɡi puɡa se o lo  

ye ko ke‑o tei to.  
25 Nam yé ta‑á kare á vei pwola ne yɔɔ yɔɔ,  

Á nam yé ta‑á kare chwo-fare sem ne á via,  

kokuri, dé dona bam wo jei maama ne mo,  

ye ba zei se-zɔɔro ba mae ba fuɡi debam.”  

Amo Jeremia maa we:  

26 “Amo nɔɔna bam, zo-na ɡare-nyenyaaro,  

ye á bibili tentwarem wone  

á wo-chechɔɡɔ ŋwaane.  

Ta‑á keeri-na nenɛɛne nɔɔno na ɡɛ o bu-doa  

ye o keeri o lua tei to.  

Kokuri, dé dona bam wó pɔpɔ ba zaŋe dé baŋa ne mo.”  

Baŋa Wɛ ma ta de amo o we:  

27 “A pɛ nmo ni mo  

se n faŋe a nɔɔna bam n nii.  

Nmo nam ná faŋe-ba,  

n wó lɔre ba na ye nɔɔna dwi delo to,  

ne nɔɔno na faŋe luuru dwi dwi o nii tei to.  
28 Ba maama ye zwabani-nyena mo.  

Ba maa kare ba bae da-bebara.  

Ba wo maa tiini ko dana  

ko dwoi channa de luuru na ye tei to.  

Ba maa yɔɔre ba jeɡe daane ba chɔɡa.  
29 Mini fonyoɡo kom tiini ko dana chekke,  

se ko le weero lu-nyenno tem wone.  

Ba nam ná maŋe ba kwaane tei,  

ko maama ye kafɛ mo.  

Ba maa ware ba le puseŋ-nyena bam  

a nɔɔna bam wone.  
30 Ba wó taa bwoi a nɔɔna bam we,  

lu-nyenno telo ba na ve to mo,  

kokuri to, amo BAŊA WƐ maŋe a ve-ba mo.”  



7 

Jeremia zeɡe Wɛ diɡa kam ne o tɔɔle Wɛ kwora  

1 BAŊA WƐ na pɛ Jeremia ni delo to mo tento:  
2 Vei n zeɡe BAŊA WƐ diɡa kam ni ne, se n tɔɔle kwora kanto we:  

Judah tiina bam, BAŊA WƐ taane mo tento. Abam balo maama na tɔɡe Wɛ diɡa kam 

manchwo-peena yam á zoore ka wone se á zuli‑o to, nam cheiɡi-na! 3 Paŋwa Tu BAŊA 

WƐ wom na ye Isarele tiina Wɛ to nam taɡe o we:  

“Leiri-na á kikia yam se á ta‑á tɔɡe chwo-laaro. Amo de wó pa abam chwoŋa se á ta‑á 

zoore teɡa kanto ne. 4 Nam yé ta‑á tɛ á pa daane we, ‘BAŊA WƐ diɡa kam wo debam tei 

ne! Cheɡa to, BAŊA WƐ diɡa kam wo debam tei ne!’ Á yeini á tɛ konto dwoŋi ye á boŋe 

we kolokolo bá yi abam. Á jeɡe á tete á ɡana mo konto! 5 Nam yɔɔre á leiri-na á kikia 

yam se á ta‑á tɔɡe chwo-laaro, ye á daare á toŋe de cheɡa da-tei ne. 6 Yé ta‑á jeɡe-na 

veira á bɛɛsa, de botara, dedaane kadeina. Yé zaŋe-na á ɡo balo na wo maŋe se ba te 

to. Yé ta‑á zuli wa-yɔɔro, se ya wó chɔɡe abam. 7 Á ná seene á leiri á kikia konto 

dwoŋi, amo de wó sɛ se á ta‑á zoore teɡa kanto wone, a na kwei-ka a pa á nabaara 

bam se ba taa tei taa wuu to.  
8 Nam nii-na á na ke tei! Á jeɡe á tete á ɡana, de á na tɔɡe ta-yɔɔro tei to. 9 Á yeini á 

ŋɔna, ye á ɡoe nɔɔna. Á tɔɡe kabwoŋa kikia. Á ma‑á daare á fɔ vwa taane dim baŋa 

ne. Á ma‑á zwɛ talwoŋ-ywoŋa á pae Baal jwoni dem, ye á ta tɔɡe wa-yɔɔro telo á ya 

na yeiri to. 10 Á yeini á toŋe totoŋ-vɛɛsa yam konto dwoŋi ye á laam ba á zo amo tete 

diɡa kam wone se á zuli-ne. Á ke konto ye á boŋe we kolokolo bá yi abam, amo na wo 

á tei ne to ŋwaane. 11 Abam boŋe se á pipiri diɡa kanto ba na mae amo yere ba 

bwoi-ka to, se ka ji ŋweena tiɡisim jeiɡa mo na?* Lɔre-na we amo nii a nae á na ke tei 

maama to. BAŊA WƐ na taɡe tei to mo konto.  
12 Nam véi-na Siloo se á nii bɛ mo kea. Ko ye jeiɡa kalo a na bobo a kuri se nɔɔna taa 

zuli a yere da to mo. Amo nam pɛ se ka yɔɔre ka chɔɡe mo, amo nɔɔna Isarele tiina 

bam na tɔɡe lwarem kikia to ŋwaane. 13 Tɔ. Abam na yeini á jeɡe wonnu tento maama 

á ke to, amo yɔɔre a ŋɔɔne de abam mo titwon-twono ye á ba cheiɡa. A ta ma kwaane 

a bwoi abam, ye á ve se á leiri-ne. BAŊA WƐ na taɡe tei to mo konto. 14 Nam lɔre-na se 

amo na ke tei Siloo ne to, a ta wó ke konto mo amo tete diɡa kalo na wora a yere zula 

ŋwaane to baŋa ne. Ka ye diɡa kalo á na tiini á kwei á teena á daŋe ka baŋa ne to. A 

ya kwei-ka a pa abam de á nabaara bam mo. A nam wó chɔɡe-ka. 15 Abam Judah tiina 

bam, a laɡe a le abam mo a dole a yaɡe yiɡa yiɡa, nenɛɛne a déem na ke tei dedaane á 

chorro Efrayim tiina bam maama to.”  

Judah tiina bam na ve Baŋa Wɛ tei to  

16 “Konto ŋwaane Jeremia, yé lwoori amo BAŊA WƐ n pa-ba. Yé ŋwane a yiɡa ne ba 

ŋwaane, naa n kwaane se n kwoori-ne n pa-ba. Kokuri to, a bá cheiɡi n wɛ-lworo kom 

konto. 17 Nam dole n yi se n na kolo ba na jeɡe ba ke Jerusalem teo wone dedaane 

Judah teene dem maama wone to. N wo nɛ ba na ke tei to na? 18 Ba bia kare ba puuri 

da-dwa mo, ba baara maa dwéi mini, ye ba kaana bam de choe muni se ba ma ba fɔɡe 

maasa. Ba kwei maasa yam ba ma ji pɛɛra ba pa jwoni delo ba na bwoi we ‘Telaao 

Pa-kana kam’ to mo. Ba ta maa yeini ba lwoi sana ba pa ba wa-yɔɔro tem. Ba mae ba 

keina yam konto mo ba twe amo pa se a bane zaŋe. 19 Ko nam ye amo mo ba keina 

yam chɔɡe na? Ko dae ba tete yera mo ko zoore na? Ba yeiri we ba tete chaveera mo 

ba kare ba beera.” BAŊA WƐ na taɡe tei to mo konto.  
20 Yuu-tu BAŊA WƐ nam taɡe tento mo we, “Mo kokuri amo wó tiini a lwo a ban-lom 

jei sem konto maama baŋa ne. Ko ná ye nabiina, de vara, de teeni, de wodiiru telo na 

ke teɡa kam baŋa ne to maama, te maama wó chɔɡe! Kolokolo bá che amo ban-lom 

dem.”  
21 Paŋwa Tu BAŊA WƐ wom na ye Isarele tiina Wɛ to mo taɡe tento o we:  

“Á ná laɡa, ja-na á zwɛɛm pɛɛra yam, de á kaanem yadwonna yam á ba á di nɔna yam 

maama, se a yiɡa tera ya wone. 22 Amo déem na jaane á nabaara bam a nwoŋi Ejipti 

ne ye a daare a ŋɔɔne de-ba to, a wo pɛ-ba ni se ba kwei zwɛɛm pɛɛra, de kaanem dwi 

dwi ba pa-ne. 23 Amo déem na pɛ-ba ni delo to mo tento: ‘Ta‑á sɛ-na amo ni, se a taa 

ye abam Wɛ wom, se á de ta‑á ye amo nɔɔna. Ta‑á tɔɡe-na chwei selo a na tiŋi a pa 

abam to, se á ŋwea ke lanyerane ka pa abam.’ 24 Abam nabaara bam déem ma ve. Ba 

bere ba wo cheiɡi-ne de. Ba maa jeɡe yi-dɛɛre ye ba tɔɡe keim-lwanno telo maama ba 

boboŋa na laɡe to. Ko ma pa se ba pipiri ba jwoori kwaɡa, ye ba ya maŋe se ba vo 



yiɡa mo. 25 Ko na zeɡe abam nabaara bam déem na maŋe ba nwoŋi Ejipti ne to se ko 

yi zem, amo yeini a toŋe a sampwori sem mo á tei ne maŋa maama. 26 Abam ma‑á 

yɔɔre á ve se á cheiɡi ba taane. Á zwabania kikia yam kɛ á nabaara bam déem na ke 

tei to.*  
27 Jeremia, nmo nam ná taɡe tento maama n bere a nɔɔna bam, ba bá cheiɡi n taane. 

N ma‑n ná bwoŋi-ba, ba bá leiri‑m. 28 Nam vei n ta de-ba we, ‘Dwi dento tiina bam ba 

sɛ ba Tu BAŊA WƐ wom ni. Ba ve Wɛ koresem se ba wane ba leiri ba wo. Cheɡa kam de 

ma jei ba tei ne, ye ba daa ba tɛ-ka. 29 A nɔɔna bam, nam cheeri-na á yum, se á daare á 

dole á yu-ywei sem á yaɡe. Ta diini-na peo yuu ne, á jeini da á leeni luseim lei. Kokuri 

abam ye dwi delo BAŊA WƐ na ve to mo, o bane na tiini de zaŋe de abam to ŋwaane.’ ”  
 

30 BAŊA WƐ daa ma ta o we:  

“Judah tiina bam tiini ba toŋe lwarem amo yiɡa ne. Ba kwei wo-zɔɔna yalo ba na zuli 

to ba zeɡe diɡa kalo na wora a yere zula ŋwaane to wone, ye ba da ko ŋwaane ba 

biini-ka. 31 Ba lɔɡe wara-jei bimbina mo ba zeɡe Tofete ne na wo Ben-Hinom bwolo 

kom wone to. Ba maa yeini ba kwei ba bia ba zwɛ mini wone ba ke kaanem da. Amo 

nam wo fɔɡe a pa-ba ni se ba ke konto. Keim dem konto dwoŋi nam ya bere de tera a 

boboŋa ne.* 32 Nam lɔre-na we maŋa laɡe ka yi se nɔɔna daa yé taa bwoi jei sem konto 

we Tofete, naa Ben-Hinom bwolo kom. Ba laam wó taa bwoi-ko we ‘Ba-ɡwono bwolo’ 

mo. Kokuri, nɔɔna wó taa tiɡi Tofete ne se ba suli-ba, se ko dwoni pwola kalo na wó 

taa wora se ba suli-ba to. 33 Zuna de kaɡo-vara mo wó ba ba di nɔɔna bam yera, ye 

nɔɔn-nɔɔno daa bá daare se o zeili-te o yaɡe. 34 Amo wó pa se wopwolo de mwanno 

sɔɔ maama ti Jerusalem teo chwei sem ne, de Judah teene dem maama wone. Kadiri 

ywoni de daa bá taa wora. Kokuri to, abam teɡa kam laam laɡe ka ji di-dwonnu mo.”  

8 
1 BAŊA WƐ daa ma ta o we:  

“Maŋa kam konto ne, ba wó jwoori ba ko Judah tiina pwa de ba nakwa bam yibeela 

ba le ba kwi. Ba ta wó ko ba le Wɛ kaanem tiina kwi, de Wɛ sampwori sem kwi, 

dedaane Jerusalem tiina bam maama kwi ba yibeela yam ne. 2 Ba kwi sem laam maa 

wó taa jare se tiɡi pwola ne se wea, de chana dedaane chalechwe sem maɡe-se. A 

nɔɔna bam nam ya swoi se ba taa zuli tento mo. Ba ma lwoori wolim te tei ne ye ba ke 

kaanem ba pa-te. Nɔɔn-nɔɔno nam bá suli ba kwi sem. Se wó taa tiɡi teɡa baŋa ne mo 

pare-pare, ne popɔnɔ tei. 3 Dwi-balɔrɔ tiina bam konto badaara nam wó wori. Amo 

nam ná pɛ se banto jaɡe ba vo ba jeini sa-teo kolo maama ne, ba wó taa beeri toone 

da, se ko dwoni ba ŋwea.”*  

Paŋwa Tu BAŊA WƐ na taɡe tei to mo konto.  

Wɛleere dedaane waarem taane  

4 “Ta de nɔɔna bam we, BAŊA WƐ mo taɡe o we:  

Ne nɔɔna ná yeini ba to teɡa ne,  

ba bá pɛ ba zaŋe se ba zeɡe wɛɛne mo na?  

Nɔɔno nam ná ywori o chwoŋa ye o maane ko ni ne,  

kotu bá jwoori o pipiri o to chwoŋa ne mo na?  
5 Bɛŋwaane mo a nɔɔna bam nwoŋi amo kwaɡa ne?  

Jerusalem tiina bam yɔɔre ba vae amo.  

Ba maa yeini ba ɡoreɡe vwa mo,  

ye ba ve se ba pipiri ba jwoori amo tei.  
6 Amo yɔɔre a cheiɡi mo se a ni ba ni taane.  

Ba wolowolo nam ba tɛ cheɡa.  

Nɔɔn-nɔɔno bá sɛ se o leiri o wo  

o daare o yaɡe o lwarem kikia.  

O ba boŋa o nii o kikia na ye tei to.  

Ba maama yɔɔre ba maɡe ba yum ba tɔɡe chwo-yɔɔ mo,  

ne sisein-nɔɔna na duri se vei jara wone tei to.  
7 Zuna dwi dwi maŋe ba yei ba maŋa kam ná yia  

se ba zaŋe ba vo jeiɡa kadwoŋi ba taa jei da.  

Ko ná ye buɡa ni zuna, de kunkwona,  

de kawɛbidwoora, de koŋwaaro,  

                                                           

 *8:3 Gurim 9:6 



ba maama yei ba chwei sem konto.  

Ko nam ná ye amo tete nɔɔna bam,  

ba yɔɔre ba yeiri chwei selo amo BAŊA WƐ na pɛ-ba se ba taa tɔɡe to mo.  
 

8 Abam nam kare á tɛ nenɛɛne,  

‘Debam yia poore!  

Dé jeɡe BAŊA WƐ nia yam dé tei ne!’  

Ko nam na seene ko ye tei to,  

balo na jeɡe abam ba bere to pipiri amo nia yam  

pa se ya ji vwa mo ya pa abam.  
9 Á yi-pore-nyena bam konto laɡe ba ja ba nia mo,  

chaveera na wó ja-ba to ŋwaane.  

Chwoŋa bá taa wora se ba lu.  

Kokuri to, ba ve BAŊA WƐ ni mo.  

Ba yi-poro kom nam bɛ?  
10 Konto ŋwaane mo a laɡe a kwei ba kaana a pa nɔn-ɡɛ,  

se ba kare de ji nɔɔna badwonna nyem.  

Ba wone nɔɔno maama pini o dwoŋi mo  

se o ma ji nɔɔno.  

Nɔn-kamuna, de nɔn-balwa maama ke konto dwoŋi mo.  

Wɛ kaanem tiina tete de o sampwori sem  

de yeini ba tɔɡe vwa kikia yam konto mo.  
11 Ba nii a nɔɔna bam zonne dem  

nenɛɛne de ye mɔle yerane mo tei.  

Ba maa we, ‘Yazura taa wo á tei ne.’  

Yazura nam tera se ya yi a nɔɔna bam.  
12 Ko ya maŋe se chaveera taa jeɡe-ba  

ba wo-zɔɔna kikia yam ŋwaane.  

Ko nam ba sae ba yera.  

Ba maŋe ba yeiri chaveera na ye kolo to.  

Konto ŋwaane, ba de wó to teɡa ne mo,  



nenɛɛne nɔɔna maama na toe tei to.  

Amo ná tu a waare-ba,  

ba kweelim jeiɡa mo konto.”  

BAŊA WƐ na taɡe tei to mo konto.  
 

13 BAŊA WƐ ta ma ta o we:  

“Amo wó kwei ba faao wodiiru tem a ja viiri.  

Tio-bia daa bá daare ba Vini teeni dem yera ne.  

Mɔɔro de bá taa wo ba kaporro tem yuu ne.  

Teeni vɔɔro tem maama de maa wó kwaare.  

Kolo maama a ya na pɛ-ba to laam wó jei ba tei ne.”  

Nɔɔna bam maa we:  

14 “Bɛŋwaane mo ye dé ta jei ywo-seeni?  

Pa-na se dé duri dé vo teene delo na lɔɡe de pe to  

dé ɡilimi de wone.  

Kokuri to, dé ná teɡe dáane,  

ko wó taa ɡara.  

Dé Tu BAŊA WƐ nam taɡe o tiŋi mo  

se debam maama te.  

O ma kwei na-chɛɛra o pa debam  

se dé nyɔ dé te.  

Ko maa ye dé na tusi o yiɡa ne to ŋwaane mo  

o ke konto maama dé yera ne.  
15 Debam ya teene yazura mo,  

ye ko wo ke debam lanyerane.  

Dé ta maa beeri se dé na zurim,  

ye dé jwoori dé na vuvuɡa yerane.  
16 Debam dona bam sisein-nɔɔna napɔna kwori  

mo dɔne Dan teo ne yiɡa yiɡa.  

Ba sisei sem keira ma pa se Judah tiina bam yera sae.  

Dé dona bam beene se ba chɔɡe dé teɡa kam mo,  



de ka woŋo maama,  

dedaane Jerusalem teo kom,  

de ko nɔn-bia bam maama.”  
 

17 BAŊA WƐ na taɡe tei to mo tento:  

“Nii-na ywo-seeni!  

A laɡe a toŋe basankwe mo  

se se ba á tetare ne.  

Se wó ba se done abam,  

ye á bá wane-se á che.”  

Jeremia keeri Judah tiina bam ŋwaane  

18 Amo wo na jei tei to laam kɛ jaanem.  

A vɔna de ma pare.  
19 Cheiɡi-na, se á wó ni a nɔɔna bam na keeri tei  

teɡa kam ni maama nel to.  

Ba maa we, “BAŊA WƐ viiri o daare Zion mo na?  

Dé Pɛ wom daa tera mo na?”  

Baŋa Wɛ maa we:  

“A nɔɔna bam zuli jwona yalo ba jea na mɔɔne to,  

dedaane jwo-yɔɔro telo na ye dwi-ɡɛ tiina nyem to mo.  

Bɛŋwaane mo ba ke konto  

pa se a bane zaŋe de-ba?”  

Nɔɔna bam daa ma keeri ba we:  

20 “Yadɛ de kwea maŋa tu te kɛ,  

ye nɔɔn-nɔɔno ta wo jwoŋi debam o yaɡe.”  
 

21 Ko tiini ko jeɡe-ne ko ni  

de ko na niɡi a nɔn-swonnu tem tei to.  

Lwia mo tiini ya jeɡe-ne,  

ye a keeri dedɛ.  
22 Terale nuɡa tere Gilead ne mo  

se ba ma ba lɛ a nɔɔna bam ŋɔna na?  

Liri keiru de nam mo tere dáane na?  

De konto maama de, a nɔɔna bam ta wo nɛ yazura.  

9 
1 Amo yuu ya ná wó wane ko ji vole,  

se a yia de ji buli-yia,  

amo ya wó keeri wea de tete maama,  

ba na ɡo a nɔɔna balo to ŋwaane.  
2 Amo ya wó laɡe jei kaɡoa yuu ne,  

mɛ chwo-veila na vei ba sii to a vo da.  

A laam maa wó vo dáa a daare a nɔɔna bam.  

Kokuri to, ba maama nwoŋi Wɛ kwaɡa ne,  

ye ba tɔɡe puseŋa kikia.  

Baŋa Wɛ na leiri Jeremia tei to  

3 BAŊA WƐ na taɡe kolo to mo tento:  

“Ne nɔɔna na saŋe tɛ tei to,  

konto mo a nɔɔna bam de ti ba yiɡa  

se ba taa fɔe vwa.  

Ba na kwaane se ba na dam teɡa kam ne tei to,  

ko dae cheɡa mo ba tɔɡa,  

se vwa yerane mo.  

Ba maa toŋe lwarem ba daŋe da-baŋa ne,  

ye ba yiɡa tera de amo.  
 

4 Ta‑á yei-na á badwonna bam ni ne.  

Nam yé kwei-na á teena á daŋe á chorro baŋa ne.  

Kokuri to, á dwi tiina bam maama  



kare ba pini daane mo.m  

Nɔɔna maama de maa bae da-bebara.  
5 Ba maa jeɡe ba badwonna ba ɡana.  

Nɔɔn-nɔɔno ba tɛ cheɡa o pae o dwoŋi.  

Ba maa pae se ba nia yam me de vwa-fɔra.  

Ba maama swoi se ba taa ke wɛleera,  

ye ba ware ba yaɡe.  
6 Ba maa yeini ba tɔɡe vuvuɡa kikia  

ba daŋe da-baŋa ne,  

ye ba ta ɡane ba dwonna ba woli da.  

Ba ba sɛ se ba taa kɔre amo.”  

BAŊA WƐ na taɡe tei to mo konto.  
 

7 Mo kokuri Paŋwa Tu BAŊA WƐ taɡe tento:  

“Nii a na laɡe a ke tei to!  

A laɡe a ma mini mo a faŋe a nɔɔna bam a nii,  

ye a le wo-yɔɔro ba wone  

se a daare a kwɛ-ba.  

Bɛ mo amo daa wó ke,  

a nɔɔna bam wɛleera yam ŋwaane?  
8 Kokuri to, ba ni taane nye de chena yalo ba na sole to mo.  

Ba maa kare ba fɔe vwa yerane.  

Nɔɔno maama mae yazura taane mo o ware o dwoŋi,  

ye o laam che kalanchoɡo se o ma o ja kotu.  
9 A ná waare-ba ba kikia yam ŋwaane,  

ko dae ko chwoŋa ne mo na?  

Amo bá jwoori a ŋwe ba wɛleera jene,  

ba dwi dem na ye puseŋ-nyena to ŋwaane na?”  

BAŊA WƐ na taɡe tei to mo konto.  

Amo ma ta a we:  

10 “Amo wó keeri peero tem ŋwaane mo.  

A maa wó chwoosi kaɡoa pwola kam ŋwaane,  

ka laam na jiɡi kapwor-pwoŋa to ŋwaane.  

Nɔɔna nam daa ware jei sem konto ne  

se ba tɔɡe ba kɛ.  

Naane daa tera dáane de keera.  

Zuna de vara dwi maama viiri ba daare jei sem konto.”  

Baŋa Wɛ maa we:  

11 “Amo wó pa se Jerusalem ji di-dwoŋ-koro,  

se nywoŋ-kuri taa kare dáane se via.  

Amo ta wó pa se Judah teene dem taa ye yɔɔ yerane,  

se nɔɔn-nɔɔno yé wane de wone o zo.”*  
12 Swa tu wora o na yei keim dento kuri na? BAŊA WƐ pɛ se nɔɔno lɔre ko kuri se kotu 

wane o bere debam na? Bɛŋwaane mo ye dé teɡa kam tiini ka ji kaɡoa konto, pa se 

nɔɔna daa ware ka wone se ba tɔɡe ba kɛ?  
13 BAŊA WƐ ma leiri o we:  

“Amo nɔɔna bam na ve bera yalo a na pɛ-ba to ŋwaane mo ko ye konto ba yera ne. Ba 

maa wo sɛ se ba tɔɡe amo nia yam, ye ba ywori a chwei sem wone. 14 Ba nam jeɡe 

yi-dɛɛre mo ye ba yɔɔre ba zuli Baal jwona yam, nenɛɛne ba kwoa na bere-ba se ba taa 

ke to.” 15 Mo kokuri, Isarele tiina Paŋwa Tu BAŊA WƐ wom taɡe tento o we, “Amo wó 

pa a nɔɔna bam na yaara dedɛ. Ko maŋe se ba di wodi-chɛɔ ye ba daare ba nyɔ 

na-chɛɛra mo. 16 A nam ta wó jaɡe-ba a yaɡe sa-teene ne yiɡa yiɡa, mɛ ba de ba kwoa 

na wo niɡi de ŋwa to! A ta wó toŋe jar-keira ba baŋa ne se ba ba ba zeili-ba taa, se ko 

yi ba maama chɔɡem.”  

Jerusalem tiina keeri ba jare Baŋa Wɛ  

17 Paŋwa Tu BAŊA WƐ na taɡe kolo to mo tento:  

“Boŋe-na á nii kolo na jeɡe ko ke to,  

se á daare á bwoŋi kaana balo  

na yei luseim mɔɔnem to  

se ba ba.”  

Amo maa we:  

18 Tɔ. Pa se ba ke lela ba ba  

ba leeni luseim lei,  

se se vaŋe debam dedɛ.  

Konto wó pa se debam yi-na tiini ba taa nwoŋa.  
19 Jerusalemn tiina bam yɔɔre ba keeri mo ye ba we,  

“Lɛɛro yi debam ywoo!  

Chaveera tiini ya ba debam baŋa ne!  

Dé jeɡe se dé nwoŋi dé daare dé teɡa kam mo,  

dé sam dem maama na chɔɡe to ŋwaane.”  
 

20 Kaana bam, nam cheiɡi-na BAŊA WƐ taane dem.  

Pa-na se o botara kam zo á boboŋa.  

Bere-na á bukwa de á badwonna ba na wó ke tei  

ba leeni luseim tento dwoŋi to:  
21 “Toone laam dɔɔle dé takworru tem ne mo  

de zo dé sɔ-fwaaro tem wone.  

Ko ná ye dé bia ya na wo teo kom chwei sem ne ba kwɛɛre to,  

dedaane nɔn-donno telo na wo yaɡa kam ne to,  

toone ɡo-ba mo.”  
22 BAŊA WƐ na bere-ne se a ta kolo mo tento:  

“Twa wó taa tiɡi jase mo jei maama ne,  

nenɛɛne popɔnɔ na yeini ko tiɡi kare sem ne tei to.  

Ko ta wó taa nye de men-pwoa yalo nɔɔno na zaɡe o tiŋi,  

ye nɔɔna tera se ba la-ya ba ke diɡa ne to mo.”  
 

23 BAŊA WƐ na taɡe kolo to mo tento:  

“Swa tiina dae se ba taa maɡe ba nyɔɔna  

de ba swa yam.  

Dedɛɛra nam yé maɡe ba nyɔɔna  

de ba dam dem.  

Naduna de nam taa yei se ba yé maɡe ba nyɔɔna  

ba dum dem baŋa ne.  
24 Nɔɔno nam ná boŋe se o taa maɡe o nyɔɔne,  

kotu jeɡe se o teere woŋo konto yerane baŋa ne mo:  

O wó maɡe o nyɔɔne we o yɔɔre o yei amo,  

ye o lɔre we amo mo ye BAŊA WƐ wom.*  

A maa ye wolo swono kom na daɡa taa wuu tu to.  

Amo nam laɡe se cheɡa de lanyerane keim mo taa toŋa teɡa baŋa ne.  

Keina yanto dwoŋi mo ye yalo na pwoli amo wo to.”  

BAŊA WƐ na taɡe tei to mo konto.  
 

25 BAŊA WƐ daa ta ma ta o we, “Cheɡa to, maŋa laɡe ka yi se amo waare balo dwi 

maama na ɡwoni ba peina ye ba laam ba kɔre amo to mo. 26 Banto nam mo ye Ejipti 

tiina, de Judah tiina, de Edom tiina, de Amon tiina, de Moaba tiina, dedaane balo na 

cheeri ba yuni ye ba zoore kaɡoa yuu ne to. Kokuri banto maama ba tɔɡe pein-ɡwoŋa 

ni-sɛɛm delo amo na tiŋi to. Isarele dwi tiina bam de tete maŋe ba ba tɔɡe ni dem 

konto.”  

10 

Jwona kaanem na chɔɡe nɔɔna tei to  

1 Abam Isarele dwi tiina bam maama, cheiɡi-na BAŊA WƐ taane. 2 BAŊA WƐ na taɡe tei 

to mo tento:  

“Abam yé lwoni-na dwi-ɡɛ tiina bam kikia.  

Yé nii-na wo-kenkaɡela yalo na wo wɛyuu ne to,  

se á pa se ya so abam,  

nenɛɛne dwi-ɡɛ tiina na yeini ba fone de-ya tei to.  
3 Banto na ke tei de ba chullu tem to ba jeɡe kuri.  

Ba yeini ba vo ɡoa wone ba ɡwoni daa mo,  

se ɡɔɡɔ kwei o dwooru o ma o kwɛ-ka se ka ji jwoni.  
4 Ba maa wó kwei sabu-seŋa de lu-nyenno  

ba ma fɔɡe-de ba kaare,  

ye ba daare ba ma chena ba maɡe-de ba ja daane,  

se de yé kwori de to yera yera.  
5 Wa-yɔɔro tem konto nye de nabiinu nyenyeɡo  

nɔɔno na kwei o chwi o kaduɡa ne,  

se o ma o saare zuna tei to mo.  

Ya ware ya ŋɔɔne.  

Ya maa ware ya vo ya tete ne.  

Nɔɔna jeɡe se ba taa zeŋe-ya mo ba beera.  

Konto ŋwaane, yé ta‑á fona de-ya.  

Ya bá wane abam ya chɔɡe,  

ya nam bá wane ya woli abam.”*  
 

6 Yuu-tu BAŊA WƐ, nmo dwoŋi tera.  

Nmo mo yɔɔre n jeɡe kamunim.  

Nmo yere dem ye yere-zɔŋɔ mo,  

n dam-fɔrɔ kom ŋwaane.  
7 Nmo ye dwi tiina maama Pɛ.  

Nɔɔna maama jeɡe se ba taa kɔre‑m mo.  

Nmo maŋe se n jwoŋi ba zula yam.  

Ko ná ye teɡa baŋa teene dem maama pwa bam  

dedaane ba swa tiina bam,  

nmo dwoŋi tera ba maama wone.  
8 Ba maama ba jeɡe boboŋa.  

Ba maa tɔɡe jworim yerane mo.  

Bera yalo ba na jwoŋi ba jwona tei ne to ye kafɛ mo.  
9 Ba yeini ba yeiɡi lu-nyenno Tarasisi ne,  

ye ba ta yeiɡi sabu-seŋa Yupaza ne,  

se ɡwaro kwei-te ba ma ba kwɛ jwona yam.  

Ba ma daare ba ɡɔɡere-ya  

de ɡare-yia yalo nyenyero na ye nazwon-pupwia,  

de nasoŋ-pupwia to.  

Nabiina ma swa mo ba mɔɔne-ya.  
10 Cheɡa ŋwaane nam,  

BAŊA WƐ yerane mo ye Wɛ chekke!  

O maa ye Ŋwea Tu Wɛ wom.  

O paare dem wora taa wuu.  

O bane nam ná zaŋe,  

teɡa baŋa maama ziziŋi mo.  

O ban-lom dem konto dwoi  

loɡo baŋa dwi maama jaanem.  
11 Ta-na se ba lɔre ne BAŊA WƐ mo we, “Ko dae abam wa yam mo naane wɛyuu 

dedaane teɡa baŋa. Ya nam wó jei teɡa baŋa ne, de wɛyuu maama ne.”  
 

12 BAŊA WƐ nam kwei o dam dem mo  

o ke teɡa kam baŋa.  

O ma daare o kwei o swa yam  

o naane loɡo kom maama.  

O ma da o boboŋa baŋa ne o lware wɛyuu kom  

pa se ko tiɡi palalala.  
13 Wonto ná zeɡe wɛɛne o baɡe o kwora,  

wɛyuu baŋa na bam yeini ba wuuri mo.  

O wae o pae se kunkwonnu zeɡe  

loɡo baŋa kweelim jei sem ne  

te tae te nwoŋa.  

O maa pae se doa nena ye ka pepela.  



O ná pore o diɡa kam,  

vio mo wó nwoŋi da ko jaɡe ko yi jei maama.  
 

14 Jwo-kaana bam maama jworim dem ɡaale mo,  

ye ba boboŋa tera.  

Chaveera wó ja ɡɔɡɔ kolo maama na ɡɔɡere jwona to,  

o jwona yam na ba jeɡe ŋwea to ŋwaane.  

Ya ye wo-yɔɔro mo.  
15 Ya ba jeɡe kuri.  

Ya maŋe se nɔɔna taa jeɡe-ya ba mɔna mo.  

Ya waarem maŋa kam ná yia,  

ya maama wó chɔɡe mo fase.  
16 Wolo Jakob dwi tiina bam na zuli to  

nam dae ne yanto na ye tei to.  

Wonto mo ye woŋo maama Naano wom.  

Isarele dwi tiina bam de ye balo  

o na kuri se ba taa ye wonto tete nyem to mo.  

O yere mo ye Paŋwa Tu BAŊA WƐ wom.  

Lɛɛro wó ba Jerusalem tiina baŋa ne  

17 Nam ke-na á zela á ke daane,  

se á duri á daare á teo kom,  

á dona na ɡilimi abam ba ke tetare ne to ŋwaane.  
18 BAŊA WƐ nam taɡe tento mo o we:  

“Amo laɡe a kwei abam balo na zoore teɡa kam ne to  

a dole a yaɡe mo,  

nenɛɛne nɔɔna ná mɛ napana ba dole kandwɛ ba yaɡe tei to.  

A maa wó pa se lɛɛro yi abam  

pa se ko ni abam ko ja ɡaale.”  

A maa we:o  

19 Lɛɛro wo a yuu ne!  

Nii ko na zoore a yera tei.  

A zonne dem ba tia!  

A ya boŋe we, “Jaweo mo jeɡe-ne,  

a laam wó ba a wori.”  
20 Ko nam na ye tei to,  

a vwei dem yɔɔre de chɔɡe mo.  

Ŋone selo ya na vɔɡe-de to laam kɔɡa.  

A bia bam maama ma jei ba daare-ne.  

Nɔɔn-nɔɔno daa tera se kotu chwi a vwei dem o pa-ne,  

naa o lɔ diɡa se a zo ka wone.  
21 Dé yiɡa tiinap bam boboŋa teɡe mo.  

Ba ba bwei se ba lɔre BAŊA WƐ boboŋa.  

Konto nam mo pɛ se ba zo ɡɛɛre wone,  

ye dé kɔɡɔ kom maama de jaɡe ko jei.  
 

22 Cheiɡi-na! Ba jeɡe taane ba beena!  

Tiɡuri-kaasa mo nwoŋi baŋa seeni teo kodwoŋi ne.  

Ba jar-keira mo ɡwɛ ba beene debam baŋa.  

Ba keim dem konto nam wó pa se  

Judah laŋa kam ji di-dwonnu mo.  

Nywoŋ-kuri yerane maa wó taa zoore ka teene dem wone.  
 

23 Amo Tu BAŊA WƐ, amo yei we ko ná ye nabiina,  

dé wolowolo ba zei o tete ŋwea.  

Nɔɔn-nɔɔno ware se o lɔre chwoŋa kalo  

kotu na wó kwei to.  
24 Konto to, BAŊA WƐ, ta‑n jeɡe-ne n koresa.  

Nam tɔɡe cheɡa chwoŋa n korese-ne,  

se n ná dɛ n ban-zɔŋɔ kom baŋa n ke konto,  

a bá wori.  
25 Ko nam ná ye dwi-ɡɛ tiina balo na ba kɔre nmo to,  

de balo maama na ve nmo to,  

pa se n ban-lom dem to ba baŋa ne.  

Kokuri to, banto tiini ba chɔɡe debam Isareleq tiina bam mo.  

Ba ma wane debam ba di  

ye ba daare ba pa se dé teo kom ji di-dwonnu ko zeɡa.  

11 

Nɔɔna bam chɔɡe Wɛ ni-ɡwonim dem  

1 BAŊA WƐ daa na pɛ Jeremia ni delo to mo tento:  
2 “Guli ni delo a déem na ɡwoni de a nɔɔna bam to. Ta daare n ŋɔɔne de Jerusalem teo 

kom tiina de Judah tiina bam maama. 3 Ta de-ba ne amo Isarele tiina BAŊA WƐ wom 

mo taɡe a we: Amo déem ɡwoni ni de á nabaara bam. A nam sɔɔle lwarem a yaɡe 

wolo maama na ve se o ke de na bere tei to yuu ne mo. 4 A déem na jaane á nabaara 

bam a nwoŋi Ejipti ne ye a ke ni-ɡwonim delo de-ba to mo konto. Teo kom konto ya 

ye min-voɡo yaara jei mo ko pa-ba. A déem taɡe de-ba a we, ‘Sɛ-na amo ni se á daare 

á ta‑á tɔɡe chullu telo maama a na pɛ abam to. Á ná ke konto, á wó ta‑á ye amo tete 

nɔɔna, se amo de taa ye abam Wɛ. 5 Amo laam maa wó ke a su a déem na duɡi duuri 

de á nabaara bam se a pa-ba teɡa kalo na ywomma de varem de kɔnɔ to.’ Teɡa kam 

konto baŋa ne mo abam laam zoore zem tento.” Amo ma leiri a we, “Ɛɛ, BAŊA WƐ, pa 

se ko seene ko ke konto.”  
6 BAŊA WƐ laam ma ta de amo o we:  

“Vei n tɔɔle kwora kanto Jerusalem chwei sem ne de Judah teene dem maama wone 

se n ta we: Guli-na ni delo amo déem na ɡwoni to, se á ta‑á tɔɡe de na bere tei to. 
7 Amo déem na yɔɔre a ja á nabaara bam á nwoŋi Ejipti ne to mo a maŋe a kaane-ba 

taa se ko yi zem. A maa yeini a ta de-ba a we, ‘Sɛ-na amo ni dem.’ 8 Ba nam wo sɛ. Ba 

bere ba wo cheiɡi-ne de. Ba maa jeɡe yi-dɛɛre ye ba tɔɡe keim-lwanno telo maama ba 

boboŋa na laɡe to. Konto ŋwaane mo a nam pɛ se waarem delo maama ni-ɡwonim 

dem na bere to ba ba baŋa, ba na ve se ba tɔɡe ni delo amo na ɡwoni de-ba to 

ŋwaane.”  
9 BAŊA WƐ daa ma ta de amo o we:  

“Jerusalem teo kom tiina de Judah tiina bam maama mo ke ni daane se ba yé sɛ ba 

pa-ne. 10 Ba nwoŋi amo kwaɡa ne ye ba yɔɔre ba sɛ se ba ke ba nabaara wɛleera yam 

dwoŋi mo. Banto de déem ve se ba cheiɡi amo taane dem. Ba laam ma tɔɡe wa-yɔɔro 

kwaɡa se ba zuli-ya. Isarele dwi tiina bam, de Judah dwi tiina bam maama mo chɔɡe 

ni-ɡwonim delo amo na ke de ba nabaara bam to. 11 Amo BAŊA WƐ nam taɡe tento mo 

we: ‘A laɡe a pa se chɔɡem mo ba ba baŋa ne se ba yé lu. Ba nam ná kaase ba jare 

amo tei maama de, a bá cheiɡi ba keira kam. 12 Jerusalem tiina bam dedaane Judah 

tiina bam maama laam maa wó vo wa-yɔɔro telo ba na zuli to tei se ba lwoori wolim 

ya tei ne. Ya nam bá wane-ba ya che cham delo na wó to ba yuu ne to. 13 Abam Judah 

dwi tiina bam, nii á kikia na ye tei! Abam teene dem na mae tei to, á jwona de ye 

konto mo. Bimbina yalo á na kaane Baal jwo-yɔɔ kom ya baŋa ne to de maa mae de 

chwei selo na wo Jerusalem teo kom wone to.’  
14 Konto ŋwaane Jeremia, yé kwaane se n lwoori-ne n pa nɔɔna banto. Nam yé 

ŋwane a yiɡa ne ba ŋwaane, se ba cham maŋa ná yia, amo bá cheiɡi ba wɛ-lworo 

kom.  
15 A nɔn-swonno tem daa ba jeɡe chwoŋa  

se ba jeeri a diɡa kam wone.  

Ba dedɛ mo ke puseŋa kikia.  

Á boŋe we, á ná suɡi a yia de á vara kaanem dem,  

cham daa bá ba á baŋa ne mo na?  

Yé ta‑á jeɡe-na wopwolo,  

se ko ba jeɡe kuri.  
16 Amo BAŊA WƐ nam ya pɛ se á nye de Olivi tio  

kolo na ke vɔɔro lanyerane  

ye ko tio-bia bam de tiini ba lana to mo.  

A nam wó baɡe mo ne do-fɔrɔ tei,  

ye a pa se mini ja tio kom konto de di.  



Ko nɛ sem maama de maa wó chochoɡe.*  
17 Amo Paŋwa Tu BAŊA WƐ déem mo jeiri abam á teɡa kam ne, ne tio tei to. Amo nam 

sɔɔle lwarem mo a yaɡe á yuu ne. Kokuri to, Isarele dwi tiina de Judah dwi tiina bam 

maama pɛ se a bane zaŋe mo, de ba na zuli Baal jwoni dem to.”  

Nɔɔna na boŋe se ba ɡo Jeremia tei to  

18 BAŊA WƐ déem ma pa se a yia puri se a wane a lɔre ko kuri. O ma pa se a taa yei 

nɔɔna bam keim-lwanno tem ni ne. 19 A ya yeiri we ba ke ni-sɛɛm daane se ba ɡo amo 

mo. A maa nye de pipeila kalo ba na wó ja ba vo ba ɡo ye ka yeiri kolo na wora ko ke 

to mo. Ba déem ma ta ba we:  

“Pa-na se dé chɔɡe tio kom de ko bia maama.  

Dé wó pa se o momwɛ ti loɡo baŋa ne,  

se nɔɔna daa yé taa ɡuli o ɡula.”  
20 Ko nam ná ye nmo, Paŋwa Tu BAŊA WƐ,  

nmo yeini n bore cheɡa bora mo.  

N ta ma‑n faŋe nɔɔna bochara de ba boboŋa  

se n lɔre ya na ye tei to.  

Nam zaŋe n waare-ba,  

se n ma n ŋwe a jene ba baŋa ne.  

Kokuri to, a kwei a woŋo maama  

a ke nmo jeŋa ne mo.  
21 Anatofe teo tiina déem beeri amo mo se ba ɡo, ye ba tɛ ba we a yé taa pworisi 

BAŊA WƐ yere ŋwaane, se a ná ve, ba wó ɡo-ne. 22 Mo kokuri, Paŋwa Tu BAŊA WƐ taɡe 

ba taane o we, “Amo wó waare-ba mo. Ba nɔn-donno tem wó te jara wone mo, se kana 

laam ɡo ba bia bam, bakeiri de busankane maama. 23 Maŋa kam ná yi se a waare 

Anatofe tiina bam, a laam wó pa se lɛɛro to ba baŋa ne, ye ba wolowolo bá daare.”  

12 

Jeremia jeɡe taane de Baŋa Wɛ  

1 BAŊA WƐ, amo ná yeini a kwei taane a pa‑m,  

n yeini n nii de baŋa ne de cheɡa mo.  

De ko de, a laɡe a bwei bwia nmo bora borem dem seeni.  

Bɛ mo tei pa se puseŋ-nyena vei yiɡa?  

Bɛŋwaane mo vwa-nyena ŋwea ke lanyerane?*  
2 Nmo jeiri-ba ne ba ye teeni mo tei.  

Ba ma ke bonno ye ba zeɡe de dam,  

se ba daare ba taa leiri bia.  

Maŋa maama n taane wo ba nia ne.  

Ba bochara nam ba tɔɡe nmo.*  
3 Amo Tu BAŊA WƐ, nmo nam maŋe n yei-ne.  

N ma‑n yere-ne ye n ta faŋe a boboŋa  

se n lɔre a na swoi‑m tei to.  

Yɔɔre n vaŋe nɔɔna bam konto,  

ne ba na vaŋe pia ba vei se ba ɡo tei to.  

Pɔɔre-ba n zeɡe dáa ne  

se n le dɛ dedwe n chɔɡe-ba.  
4 Debam teɡa kam wó taa ye te-kora konto taa na?  

Nii ɡaaro na kwaare jei maama ne tei!  

Vara de zuna maama maa wora ba toa,  

dé nɔɔna bam puseŋa kikia ŋwaane.  

Ba nam ta jeɡe ni mo ba tɛ ba we,  

“BAŊA WƐ bá na kolo na laɡe ko ke debam to.”  

Baŋa Wɛ na leiri Jeremia tei to  

5 “Nmo nam ná kwaane n duri n dwoni de nabiina n ɡa,  

n wó ke tetɛ mo n duri n dwoni de sisein-nɔɔna se n di?  

Nmo ná vei te-kampare baŋa ne n saare n toe,  

ko laam nam ná ye punnu na li mɛ Jɔdan buɡa kam ni ne to,  

ko bá ke dwono mo na?  
6 Nmo tete chorro telo á na ye dwi daane to  

mo ba jeɡe cheɡa dede‑m.  

Ba maa chiŋi‑m ye ba baɡe ba yaɡe wɛ-wɛ.  

Konto to, ba ná maŋe ba ŋɔɔne ni-som de nmo,  

yé kwei n cheɡa n pa-ba.  
 

7 Amo nam wó nwoŋi a tete dwi tiina bam kwaɡa ne.  

A yiɡa daa bá taa wo nɔɔna balo na ye a nyem to wone.  

Ko ye balo a na tiini a swoi to mo  

a laɡe a kwei-ba a ke ba dona bam jeŋa ne.  
8 Nɔɔna balo a tete na kuri to mo pipiri  

ba dwoni de amo,  

ne nywonnu na ye tei ɡoa ne to.  

Ba maa laare de sɔɔ ba yaɡe a yera ne.  

Ko ma pa se a chuli-ba.  
9 Amo laam pɛ se a tete nɔɔna bam ji nenɛɛne kalwoŋo na ye tei,  

ye duura ɡilimi-ko ba zɔɡe to mo.  

Nam bwoŋi kaɡo-vara bam se ba de ba  

ba di ba su ba boboŋa.  
10 Yiɡa tiinar dedɛ mo wó ba se ba nɔ ba chɔɡe  

te-ywoŋa kalo a na jeiri a nɔɔna bam ka wone to.  

Ba nam wó pa se a te-ywoŋa kam konto laam ji kaɡoa.  
11 Jei sem maama wó ji kapwor-pwoŋo,  

de di-dwonnu yerane mo.  

Teɡa kam maama laam wó ji kaɡoa mo,  

ye nɔɔn-nɔɔno yiɡa bá taa wo ka wone.  
12 Nɔn-kɔɡɔ dedɛ wó ba  

ba meeli kaɡoa zwonnu tem maama yuu ne  

se ba kwaare jara de a nɔɔna bam.  

Amo BAŊA WƐ wó tɔɡe jar-keira bam konto baŋa  

a chɔɡe teɡa kam jei maama.  

Nɔɔn-nɔɔno bá wane o lu ba jeŋa ne.  
13 Amo nɔɔna bam ná duɡi mena,  

ba wó jwoori ba ɡwei men-kayale mo.  

Ba maa wó yaare de totoŋ-chɛɛre  

ye ba bá na nyɔɔre ba totoŋa baŋa ne.  

Chaveera wó ja-ba de ba na wó zaɡe wodiu fenfee kolo to.  

Kokuri to, amo ban-lom mo zaŋe ba baŋa ne.”  
 

14 BAŊA WƐ ma ta o we, “Ko ná ye teene delo maama na ɡilimi teɡa kalo a na kwei a 

pa a nɔɔna Isarele tiina bam se ba taa tei ye ba boŋe se ba chɔɡe-ka to, amo laɡe a 

ɡɔ-ba ba jei sem ne a dole a yaɡe mo. A laam maa wó le Judah dwi tiina bam ba wone 

a jwoŋi a yaɡe. 15 Amo nam ná ɡɔɡe dwi-ɡɛ tiina bam konto a dole a yaɡe ye ko ke fee, 

a daa wó duri ba ŋwaŋa, se a ja-ba a jwoori ba tete teene dem, se ba jwoori ba jeini 

da. 16 Ko nam maŋe se ba zamese amo tete nɔɔna bam chwei sem se ba tɔɡe-se. Ba 

déem soɡe amo nɔɔna bam pa se ba ma Baal yere ba du duuri. Ba laam jeɡe se ba ma 

amo yere dem mo ba du duuri, ye ba we, ‘Ne Ŋwea Tu BAŊA WƐ wom ná sɛ.’ Ba ná ke 

konto maama, ba de wó wane ba na jeiŋa jei amo nɔɔna bam wone. 17 Ko daare, teo 

kolo maama ná ve amo ni, amo wó yɔɔre a ɡɔ-ba mo a yaɡe, se a daare a chɔɡe-ba 

fase!”  

BAŊA WƐ na taɡe tei to mo konto.  

13 

Judah dwi dem na wó na chɔɡem delo to  

13:1–20:18  

Jɔɡɔ memaŋe  

1 BAŊA WƐ ma ta de amo o we, “Véi n yeiɡi jɔɡɔ kolo ba na mɛ ɡare-fefale ba sɔ to, se 

n daare n vɔ-ko n teiŋa ne. Nam yé pa se na dwei-ko.” 2 Amo de ma vo a ke tei BAŊA 

WƐ na bere-ne se a ke to, ye a vɔ-ko a teiŋa ne.  



3 BAŊA WƐ daa ta ma pa amo ni ye o we, 4 “Kwei jɔɡɔ kom na vɔɡe n teiŋa ne to n ja n 

vo Peratas, se n beeri peo ɡuɡworo n kwei-ko n seiɡi ko wone.” 5 Amo ma seene a vo a 

seiɡi-ko Perata jei sem ne, ne BAŊA WƐ na bere-ne we a ke tei to.  
6 Ko na ke da yalei to, BAŊA WƐ ma ta de amo o we, “Nam zaŋe n jwoori n vo Perata, 

se n le jɔɡɔ kom a na taɡe a bere‑m se n vo n seiɡi to.” 7 A ma seene a jwoori Perata, 

ye a vo a ko a le jɔɡɔ kom ko seiɡim jeiɡa kam ne. A na nii to, de ko pɔɡe mo. Ko daa 

ba jeɡe totoŋe.  
8 BAŊA WƐ ma ta de amo o we, 9 “Amo BAŊA WƐ na taɡe tei to mo tento: A laɡe a 

chɔɡe wonnu telo Jerusalem tiina de Judah dwi tiina bam maama na maɡe ba nyɔɔna 

te baŋa ne to mo. 10 Puseŋ-nyena bam konto yɔɔre ba ve se ba cheiɡi amo taane mo. 

Ba ma ke wo-dɛɔ ba beeri wa-yɔɔro se ba zuli. Amo nam ná waare-ba a ti, ba de wó ji 

nenɛɛne jɔɡɔ konto na ye tei ye ko daa ba jeɡe kuri to mo. 11 Amo ya le Isarele dwi 

tiina bam de Judah dwi tiina bam maama se ba sale amo yera ne, nenɛɛne nɔɔno na 

wó vɔ jɔɡɔ o teiŋa ne tei to mo. A kuri-ba se ba taa zuli-ne mo, se a na yere. Ba nam 

ve-ne mo. Amo BAŊA WƐ na taɡe tei to mo konto.”  

Sana kɔɔra memaŋe  

12 “Amo BAŊA WƐ na taɡe tei de Isarele tiina bam to mo tento: ‘Abam sana kɔɔra bam 

maama ye se á lɛɛre-ba á su de sana mo!’ Ba wó jwoori ba leiri‑m ba ta we, ‘Debam 

maŋe dé yei we, dé jeɡe se dé lɛɛre dé sana kɔɔra bam maama dé su de sana mo.’ 13 Ba 

ná taɡe konto, se n leiri-ba n ta we, ‘BAŊA WƐ nam taɡe o we: Amo BAŊA WƐ wó pa se 

nɔɔna balo maama na zoore Judah laŋa kam ne to nyɔ sana ba su pa se ba buɡi. A 

laɡe a ke konto a waare pwa balo na nwoŋi Pɛ David dwi dem wone to, de kaanem 

tiina bam, de sampwori sem, de Jerusalem tiina bam maama mo. 14 A laam maa wó 

kwei-ba a maɡe daane se ba chochoɡe ne kɔɔra mo tei. Ko ná ye ba nɔn-kwe de ba bia 

bam, ba maama wó na chɔɡem. A nam bá duri ba ŋwaŋa naa a leiri a boboŋa kɔtaa! A 

laɡe a waare-ba mo.’  

Amo BAŊA WƐ na taɡe tei to mo konto.”  

Jeremia kaane nɔɔna bam de ba kamunim dem  

15 Cheiɡi-na se á ni  

kolo BAŊA WƐ na taɡe de abam to.  

Yé ta‑á jeɡe-na kamunim.  
16 Kwei-na á zula á pa-na á Tu BAŊA WƐ wom  

se cham yé yi abam.  

Ko ná dae konto,  

BAŊA WƐ wó pa lim yi abam  

ye á seeri á to peero tem yuu ne,  

teɡa na yi to ŋwaane.  

Abam ná jeɡe teena se pwooni ba á baŋa ne,  

Wɛ wó pa se lim ba de kwoli jei maama,  

se á ta‑á jei yibiri wone.  
17 Abam nam ná ve se á cheiɡi Wɛ taane dem,  

amo wó vo a seiɡi a yerane a ka yi-na mo,  

abam na bere á tete kamunim to ŋwaane.  

Amo wó kane yi-na yerane mo.  

A yibia maa wó taa chuuri de yi-na,  

ba na jaane BAŊA WƐ nɔn-kɔɡɔ kom  

ba maa jei to ŋwaane.  

Baŋa Wɛ ma ta de amo o we:  

18 “Kwei amo ni n vo n pa pɛ wom de o nu wom we,  

‘Zaŋe-na á paare yitunnu tem ne á tu teɡa ne.  

Kokuri to, abam paare yipwi sem laɡe se dɔne á yuni ne  

se to teɡa ne mo.*  
19 Teene delo na wo Judah teɡa-kuri seeni to maama pe.  

Ba dona kaare-de mo ba pu  

ye nɔɔna daa ba jeɡe chwoŋa se ba zo teo kom wone  

naa ba nwoŋi ko pwooni ne.  

Ba zi Judah tiina bam maama ba ja ba kɛ.  

Ba ma kale-ba ba vo sa-teo yiɡa yiɡa.’ ”  
 

20 Jerusalem tiina bam, kwoni-na á nii  

jar-keira balo na nwoŋi baŋa seeni  

ba beene á baŋa ne to.  

Nɔn-kɔɡɔ kolo Wɛ na ke n jeŋa ne  

se n ta‑n nii-ba to nam bɛ?  

Á déem nam tiini á jeɡe teera ba baŋa ne mo.  
21 BAŊA WƐ laɡe o pa se á na di badwoŋo de balo to  

jwoori ba di dam mo abam baŋa ne.  

Ko laam wó taa ye tetɛ mo á yera ne?  

Ko bá tiini ko ni abam,  

ne kaane na viriɡi puɡa se o lo  

ye ko ni‑o tei to mo na?  
22 Nmo nam wae n bwei n tete ne we,  

“Bɛ mo pɛ se tento maama yi-ne?”  

Ko ye n wɛleera yam na ɡaale to ŋwaane mo.  

Mo kokuri n ɡwaaro kaare te daare‑m  

ye nɔɔna zi‑m ba chɔɡe.  
23 Nɔn-zwonot wó wane o leiri o ye-daa se ka peere na?  

Gweeru de nam wó wane o zare o yera  

se ya daa yé popore na?  

Abam de bá wane á leiri á wo  

se á ta‑á ke wo-laaro,  

á na yɔɔre á me de lwarem kikia to ŋwaane.  
 

24 BAŊA WƐ na taɡe tei to mo tento:  

“Amo nam laɡe a pa se á jaɡe mo,  

nenɛɛne vio na nwoŋi kaɡoa ne  

ko kale weero ko ja jei tei to.  

25 Amo boboŋa jaane se a ke konto mo á yera ne.  

Ko nam wó seene ko ke.  

Kokuri to, abam swei amo swia mo,  

ye á daare á tɔɡe jwo-yɔɔro kwaɡa.  
26 Amo wó pa á tiini á di á chaveera  

nenɛɛne ba na le kaane ɡwaaro  

ba daare‑o de kuri-nɔrɔ tei to.  
27 Jerusalem tiina bam, amo nii a na  

wo-zɔɔna yalo maama á na jeɡe á ke to.  

Á nwoŋi amo kwaɡa ne  

ye á daare á tɔɡe wa-yɔɔro kwaɡa,  

ne kaane na yaɡe o baro  

ye o vo o beeri bɔɔla  

se o ke kabwoŋa de-ba  

kare sem ne de zwonnu yuu ne tei to mo.  

Á fera tiini ya zo totoŋ-vɛɛsa,  

ye á ba jeɡe chaveera ya ŋwaane.  

Lɛɛro yi abam!  

Á wó biini á tete taa  

se á laam jwoori á na kwɛɛm yei ne mo?”  

14 

Da-kore taane  

1 BAŊA WƐ na pɛ Jeremia kwora kalo da-kore seeni to mo tento:  
2 “Judah laŋa kam maama ye ŋɔɔ mo de keira.  

Ka teene dem nɔn-bia bam jwoori kwaɡa mo.  

Ba maa jei teɡa ne wo-chechɔɡɔ ŋwaane.  

Jerusalem tiina bam de maa chwoosi wɛ-wɛ.  
3 Naduna bam toŋe ba kabɛ,  

se ba vo ba beeri na ba ba ba pa-ba.  



Kabɛ sem ná yi buli selo maama,  

se yeini se ko mo ye na tera.  

Ba laam maa wó zeŋe ba kɔɔra bam  

ba jwoori sɔŋɔ de je-kore,  

ye wo-chechɔɡɔ de chaveera yerane jeɡe-ba.  
4 Doa daa ba nena,  

pa se teɡa kam maama baɡe lolwe.  

Mo kokuri vala bam vɔna pare.  

Ba maa vɔ ba je ba yum ne.  
5 Woŋa mo loɡe ka bu pwola ne,  

ye ka duri ka daare‑o,  

ɡaao na tera jei jei ne to ŋwaane.  
6 Bonɛ laam zeɡe zwonnu tem yuni ne mo,  

se sii se dwoi nenɛɛne nywoŋ-kuri na sii tei to.  

Se yɔɔre se leesi jei maama se nii mo,  

se ɡaao ná zeɡe ko wo jei selo ne.  

Wodiu nam tera se se di.”  

Nɔɔna bam maa tɛ ba we:  

7 “Dé Tu BAŊA WƐ,  

dé wɛleera yam yɔɔre ya le debam mo ya zeɡe dáa ne.  

De ko de, dé nam lwoori‑m mo,  

se n ta da ko baŋa n woli debam,  

nmo tete yere dem ŋwaane.  

Cheɡa to, dé nwoŋi nmo kwaɡa ne kuni dedɛ,  

ye dé tusi dé chɔɡe nmo yiɡa.*  
8 Nmo yerane baŋa ne mo  

Isarele tiina bam jeɡe ba teena.  

Cham ná yeini de yi debam,  

n ma‑n ye dé Jwoŋinu.  

Bɛ mo ye n ke ne n ye veiru mo  

dé teo kom wone?  

Ko nye de n peini debam tei ne tete dedoa yerane mo.  

Teɡa daa na poore to, n ma‑n kwei chwoŋa n kɛ.  
9 N ke ne n ye nabwom mo,  

naa babea kalo na ware ka nɔɔna se ka jwoŋi ka yaɡe to.  

Dé Tu BAŊA WƐ, nmo nam wo debam tei ne mo.  

Dé yɔɔre dé ye n tete nɔɔna mo chekke.  

Nam yé viiri n daare debam!”  
 

10 BAŊA WƐ ma leiri o ta nɔɔna bam taane o we:  

“Ba swoi se ba taa kare jei maama ne mo ba beera.  

Ba ba jaane ba tete se ba maŋe amo tei ne.  

Konto ŋwaane amo yi daa ba sui ba kikia yam.  

Amo laam wó ɡuli ba wɛleera de ba lwarem kikia,  

se a waare-ba ya ŋwaane.”  
 

11 BAŊA WƐ laam ma ta de amo o we:  

“Yé lwoori amo se a pa nɔɔna banto jwoori ba na lam. 12 Ba ná maŋe ba vɔ ba nia se 

ba kaase ba jare-ne de, amo bá cheiɡi ba wɛ-lworo kom. Ba nam ná ke zwɛɛm pɛɛra de 

wodiiru pɛɛra se ba pa-ne de, a bá jwoŋi-te. A laɡe a pa se ba te jara wone mo, se 

jawe-chɛɛro de kana de ja-ba te ɡo.”  
13 Amo de ma leiri a we:  

“Yuu-tu BAŊA WƐ, nmo sampwori sem yeini se ta de-ba se we, ‘Wonnu maama wó ke 

lam te pa abam. Á bá zo jara wone. Kana de nam bá ja abam, se yazura yerane mo wó 

taa wora.’ ”  
14 BAŊA WƐ daa ma leiri-ne o we:  

“Sampwori sem konto tɔɡe amo yere baŋa mo se fɔe vwa yerane. Amo wo tiŋi-ba se ba 

taa ye a sampwori. A nam wo toŋe-ba a nɔɔna bam tei ne. Amo maŋe a wo pɛ-ba a 

kwora. Ba yi-nɛɛre totoŋa de veera yalo ba na jeɡe ba tɛ ba bere abam to maama ba 



jeɡe kuri. Ko ye ba tete boboŋa mo ɡane-ba pa se ba ŋɔɔna.* 15 Amo BAŊA WƐ nam taɡe 

tento mo: Ko nam ná ye sampwori selo amo na wo toŋe-ba ye ba jeɡe amo yere ba fɔe 

vwa we jara de kana bá ba á teo kom ne to, amo wó pa se banto tete te jara wone, ye 

kana de ɡo-ba. 16 Ko ta ná ye balo ba na pworisi vwa de-ba to, kana de jara mo wó ɡo 

banto de, pa se ba yera taa tiɡi Jerusalem chwei sem jei maama ne. Nɔɔn-nɔɔno daa 

bá daare se o kwei nɔɔna bam konto o suli teɡa ne. Ko wó ke konto ko pa banto tete, 

de ba kaana, de ba bia maama. A yɔɔre a laɡe a pa se lɛɛro to ba baŋa ne, ne ko na 

maŋe de ba lwarem kikia tei to mo.”  
 

17 BAŊA WƐ ma pa-ne ni se a vo a ta de nɔɔna bam we:  

“Wea de tete maama wone a yia su de yi-na mo.  

A keira kam bá wane ka kwori.  

Ko nam ye amo nɔn-swonnu tem ŋwaane mo.  

Ba tiini ba na zonne,  

ye de zo ba yera lanyerane.  
18 A ná nwoŋi a vo pwola ne,  

a yɔɔre a nae nɔɔna mo na teɡe jara wone  

ye ba tiɡi jei maama.  

Amo nam ná zo teo kom wone de,  

a nae nɔɔna mo kana na jeɡe-ba ka ɡoe.  

Sampwori sem de kaanem tiina bam maa kare jei maama ne mo ba toŋa.  

Ba nam yeiri ba na jeɡe kolo ba toŋe to.”  

Nɔɔna bam na lwoori Baŋa Wɛ tei to  

19 “Dé Tu BAŊA WƐ, nmo yɔɔre n viriɡi n kwaɡa  

n ya Judah tiina bam mo na?  

Nmo laam neese debam Zion tiina mo na?  

Bɛ mo ye n kwei zonne delo na ba jei to  

n ke dé yera ne?  

Dé ya jeɡe teena we dé wó na yazura mo.  

Wo-laaro nam wo tu dé tei ne.  

Dé ma teene se dé na fɔɡem,  

ye lɛɛro yerane mo to dé baŋa ne.  
20 Debam Tu BAŊA WƐ, dé sɛ we dé ye puseŋ-nyena.  

Dé ta sɛ we dé nabaara bam tusi dedɛ.  

Debam maama yɔɔre dé ke dé chɔɡe nmo yiɡa mo.  
21 Nmo tete yere dem ŋwaane,  

yé nwoŋi debam kwaɡa ne.  

Yé yaale n tete teo kom mɛ n na di paare to.  

Nam yé yiri ni delo n déem na ɡwoni de debam to.  
22 Dwi-ɡɛ tiina jwona yam wae ya pae doa nena na?  

Doa nam zeɡe wɛyuu ne ka nene ka tete ne na?  

Cheɡa to, debam Tu BAŊA WƐ,  

ko ye nmo yerane mo wae konto n ke.  

Mo kokuri, dé teena tiɡi nmo baŋa ne.”  

15 

Lɛɛro wó to Judah tiina baŋa ne  

1 BAŊA WƐ ma ta de amo o we:  

“Moses de Samuwel tete ya ná tu se ba lwoori-ne, a bá duri nɔɔna banto ŋwaŋa. Pa se 

ba laɡe jei da a yiɡa ne, se a daa yé taa na-ba! 2 Ba nam ná bwei‑m ba we, ‘Dé nam véi 

yein-seeni?’ se n ta de-ba we, ‘BAŊA WƐ na taɡe tei to mo tento:  

Balo na ye se ba te to wó te mo.  

Balo maa na ye se ba te jara wone to wó te jara wone.  

Balo de na ye se kana ɡo-ba to,  

kana wó ɡo-ba mo.  

Balo maa na ye se ba kale to,  

ba wó kale-ba ba vo sa-teo mo.’ ”  
3 BAŊA WƐ maa we:  

“A nam laɡe a toŋe lɛɛro dwi dwi kuni bena mo ba baŋa ne. Se-zɔɔro wó ɡo-ba jara 



wone. Kukuri maa wó tuuri ba yera yam se ja se kɛ. Duura de wó ba ba zɔɡe ba yera, 

ye kaɡo-vara laam di ba yera yalo ta na daare to nyelamm. 4 Amo laɡe a pa se ba ji 

wo-zɔɔna mo loɡo baŋa teene maama yiɡa ne, Judah teo pɛ Hezekia bu Manasɛ na 

toŋe kolo Jerusalem wone to ŋwaane.”*  
 

5 BAŊA WƐ daa ta maa we:  

“Jerusalem tiina bam, wɔ nam mo wó ŋwane o pa abam?  

Wɔ mo laɡe o keeri o pa abam?  

Wɔ mo wó zeɡe se o ware abam?  

Nɔɔn-nɔɔno tera!  
6 Abam yɔɔre á ve amo mo,  

ye á nwoŋi a kwaɡa ne kuni dedɛ.  

Konto ŋwaane, amo tete mo laɡe a twe a jeŋa  

a ɡoreɡe abam a ja a chɔɡe.  

Amo daa bá duri abam yibwona kɔtaa!”  
 

7 “A laɡe a chaare-ba,  

ne nɔɔno na chaare mena  

ye vio kom kale weero ko yaɡe tei to mo.  

Amo wó waare-ba konto dwoŋi  

ba teene dem maama ne.  

A wó chɔɡe a nɔɔna bam tete, de ba bia de,  

ba na wo sɛ se ba pipiri  

ba yaɡe ba lwarem kikia to ŋwaane.  
8 A ta wó pa se ba teo kadeina taa daɡa  

ba dwoi naneo ni kasolo na ye tei to.  

Wea ná beɡa, a wó toŋe lɛɛro ba nɔn-donno tem baŋa ne,  

se ba niina tiini ba yaare ba toone ŋwaane.  

Bedwe baŋa ne mo a laɡe a pa se chanɛɛre yɔɔre de ja-ba,  

pa se foone tiini de zo-ba.  

9 Kaane wolo na loɡe bia barepɛ to wó beiri,  

ye o bochɔŋɔ fwei,  

ba maama na teɡe to ŋwaane.  

Ko nye de wea tetare ne mo wɛ zo de pa wonto.  

Chaveera maa jeɡe‑o,  

o na tu o ɡa o bia bam to ŋwaane.  

Ko ná ye balo ta na daare to,  

amo wó pa se ba dona ɡo-ba jara wone.”  

BAŊA WƐ na taɡe tei to mo konto.  

Jeremia poone Baŋa Wɛ yiɡa ne  

10 A nu, lɛɛro mo jeɡe-ne! Bɛŋwaane mo n loɡe-ne? Mɛ maama a ná via, nɔɔna yɔɔre 

ba chuli-ne mo. Amo wo vei a jene woŋo nɔɔno tei ne, a nam wo jene woŋo a pa 

nɔɔn-nɔɔno. De ko de, nɔɔna maama done-ne mo.  
11 BAŊA WƐ ma ta o we, “Amo nam laɡe a jwoŋi nmo se ko ke lanyerane ko pa‑m mo. 

Cham dedaane vuvuɡa ná tu ya daane n dona, ba laam wó ba ba lwoori wolim n tei 

ne.  
12 Abam nye de luuru telo na ɡwaane de channa to. Á bá wane á bwori luuru telo na 

nwoŋi baŋa seeni to. 13 A nam laɡe a kwei á jejeɡero de á dunni maama mo a pa á 

dona zɛɛra se ba chɛ ba pa daane, á na tiini á ke wɛleera á teo kom jei maama ne to 

ŋwaane. 14 Amo wó pa se á dona kwei abam ba ja ba vo sa-teo kolo á ya na yeiri ko ni 

ne to, se á ji ba kabɛ dáane. Kokuri to, a ban-lom dem nye de mini na laɡe de di abam 

kula tei to mo!”  

Amo maa we:  

15 Amo Tu BAŊA WƐ,  

nmo maŋe n yei a na yaare tei maama to.  

Guli amo ɡula se n ta‑n nii amo baŋa ne.  

Nam pa se ko zo balo na chuli-ne to yera!  

Yé duri ba yibwona  

se n pa ba na chwoŋa ba ɡo-ne.  

Ko ye nmo ŋwaane mo  



a nɛ yaara ba tei ne.  
16 Nmo taane dem na to a zwa ne to,  

a ke-de a wone mo pa se a ŋwe.  

Dento mo pɛ-ne wopwolo  

ye a wo de tiɡa.*  

Paŋwa Tu BAŊA WƐ,  

nmo yere dem mo leiɡi amo yera ne.  
17 Amo wo sɛ se a me de balo na kare ba beeri jalam-jalam to.  

A wo tɔɡe de-ba se dé taa kare dé nyɔ sana.  

A nam pwɛ a tete a jeini dáa ne mo a yerane,  

ko na ye nmo mo tei-ne to ŋwaane.  

Nmo pɛ se a bane zaŋe de banto kikia yam.  
18 Bɛŋwaane nam mo ye amo yaara yam ba fɔɡe ya tia?  

Bɛ mo ke ye a zonne dem de ba fɔɡe de tia?  

Nmo na woli amo tei to  

nye de nabara na we te-pwoŋa ne,  

de buli-yi na yeini de ko tei to mo.  
 

19 Mo kokuri, BAŊA WƐ taɡe tento:  

“Nmo ná yaɡe n ta-yɔɔro tem konto,  

ye n jwoori n ba amo tei,  

a laam wó pa se n jwoori n zeɡe chekke  

se n ta‑n toŋe n pa-ne.  

Nmo ná ŋɔɔne taane delo na jeɡe kuri to,  

n wó ta‑n ye a ni-jwoŋinu.  

Nɔɔna bam laam maa wó ba ba tɔɡe nmo kwaɡa.  

Ko dae se n ta‑n tɔɡe banto kwaɡa.  
20 Amo wó pa se n ta‑n nye de kabira kalo ba na mɛ channa ba lɔ to mo  

se n che nɔɔna banto de ba keim-balwaaro tem.  

Ba wó chiŋi jara de nmo.  

Ba nam bá wane‑m ba di.  

Kokuri to, amo wo n tei ne  

se a jwoŋi‑m a yaɡe.  
21 Amo wó jwoŋi‑m a yaɡe  

nankɔ-nyena bam jeŋa ne,  

se ba yé wane‑m ba ke lwarem.”  

BAŊA WƐ na taɡe tei to mo konto.  

16 

Baŋa Wɛ na pɛ Jeremia chwei selo se o tɔɡe to  

1 BAŊA WƐ daa ma pa amo ni ye o we:  
2 “Yé di bukɔ n ma‑n ji n kaane, naa n lo bia teo konto ne. 3 Ko ná ye bia balo ba na 

loɡe jei sento wone to, de ba niina, de ba kwoa, amo BAŊA WƐ jeɡe taane se a ta ba 

ŋwaane we: 4 Jawe-chɛɛro mo laɡe te ja-ba se ba te. Ba bá na nɔɔna se ba keeri ba lwi, 

naa balo na wó suli-ba to. Ba yera wó taa tiɡi teɡa baŋa ne, ne popɔnɔ mo tei. Jara 

wone mo ba laɡe ba te, se kana de ɡo-ba. Ba yera yam maa wó ji wodiiru ya pa zuna 

de kaɡo-vara.”  
 

5 BAŊA WƐ na taɡe tei to mo tento:  

“Jeremia, yé vei n zo ba lwi wone se n da n keeri de-ba. Kokuri to, amo yiri a swolim 

de a swono kom ba tei ne, ye a daa bá duri ba yibwona. 6 Naduna de nabwona maama 

wó te teɡa kanto wone mo. Ba nam bá na nɔɔna se ba suli-ba, naa se ba keeri ba lwi. 

Ba bá ɡwe ba yera yam, naa ba cheeri ba yuni lwi sem ŋwaane.* 7 Nɔɔna daa bá toŋe 

wodiu se ko vo lwi sem na wo mɛ to. Ko ná maŋe ko ye nɔɔno nu de o kwo lua de, 

nɔɔna bá vo ba yi kotu yera se ba weeri o yi-na.  
8 Nam yé zo sɔŋɔ kolo wone ba na di wodi-fɔrɔ kɛɛla-kɛɛla to. Yé woli ba wone se n 

ta‑n di ye n nyɔa. 9 Amo Paŋwa Tu BAŊA WƐ wolo na ye Isarele tiina bam Wɛ wom to 

mo taɡe tento: Amo laɡe a pa se wopwolo de ywoni sɔɔ ti nɔɔna bam tei ne. Ba daa bá 

kwɛɛre kadiri kwɛɛra. Nmo de n badwonna ta ná ŋwe, á wó na amo na laɡe a ke-ba tei 

to.  
10 Nmo nam ná vei n ta wonnu tem konto maama n bere nɔɔna bam, ba wó bwei‑m 

we, ‘Bɛŋwaane mo BAŊA WƐ ke se chanɛɛre dento ba debam baŋa ne? Bɛ mo dé ke dé 

tusi? Dé chɔɡe dé Tu BAŊA WƐ yiɡa tetɛ seeni mo?’ 11 Laam ta de-ba we, ‘Á nabaara 

bam na nwoŋi amo kwaɡa ne to ŋwaane mo a ke konto. Ba ma kuri se ba tɔɡe 

wa-yɔɔro ye ba zuli-ya. Ba yɔɔre ba ve-ne mo ye ba wo sɛ a nia yam. 12 Abam 

keim-lwanno nam bere ya dwoi á nabaara bam na ke tei to! Á yɔɔre á ke á tɔɡe á 

wo-dɛɔ kom na laɡe puseŋa kikia yalo to mo, ye á ba cheiɡi amo taane. 13 Konto 

ŋwaane, a laɡe a le abam mo teɡa kanto ne, se a daare a dole abam a yaɡe sa-teo ne 

yiɡa yiɡa, mɛ abam de á nabaara bam ya na yeiri ko ni ne to. Abam laam ná wo jei 

sem konto ne, á wó ta‑á zuli á wa-yɔɔro tem maŋa maama, wea de tete. Amo nam bá 

duri á ŋwaŋa kɔtaa.’ ”  
 

BAŊA WƐ daa ta ma ta o we:  
14 “Cheɡa to, maŋa laɡe ka yi se balo ná laɡe ba du duuri, ba daa yé ta we, ‘A duɡi de 

BAŊA WƐ wolo na jwoŋi debam Isarele tiina bam o ja o nwoŋi Ejipti teo kom ne to yere 

dem.’ 15 Ba laam wó taa tɛ we, ‘A duɡi de BAŊA WƐ wolo na jwoŋi Isarele tiina bam o 

ja o nwoŋi baŋa seeni teo kom ne, dedaane jei selo maama o na jaɡe-ba to yere dem 

mo.’ Kokuri to amo wó seene a ja-ba a ba se ba jwoori ba taa jei teɡa kalo wone a na 

pɛ ba nabaara se ba taa tei to.*  
16 Amo BAŊA WƐ nam na taɡe tei to mo tento: A laam laɡe a toŋe ywon-jara dedɛ mo 

se ba vo nɔɔna banto tei ba ja-ba. A ta maa wó pa se tɔɔna dedɛ vo ba ja-ba. Ba wó vo 

peero de zwonnu tem maama baŋa ba beeri-ba ba le bɔɔna de ɡuɡworru wone ba ɡo. 
17 Amo yɔɔre a yere-ba mo jei maama wone. Ba bá wane ba seiɡi amo yiɡa ne. A maa 

nae wɛleera yalo ba na jeɡe ba ke to. 18 Amo nam wó jwoori a ŋwe ba wɛleera de ba 

puseŋa kikia jene kuni belei. Kokuri to, ba chɔɡe amo teɡa kanto mo de ba jwona yalo 

na ba jeɡe ŋwea ye a yɔɔre a chuli-ya to. Ba ta ma su a tete teɡa kam konto de ba 

wo-zɔɔna kikia yam.”  

Amo maa we:  

19 Amo Tu BAŊA WƐ,  

nmo mo ye amo dam de a dalem jei.  

Cham ná laɡe de yi-ne,  

a yeini a duri a seiɡi nmo woro wone mo.  

Loɡo baŋa dwi tiina maama nam wó ba nmo tei  

se ba zuli nmo.  

Ba maa wó zeɡe teɡa baŋa jei maama ne  

ba ba ba ta we,  

“Dé nabaara déem jeɡe wa-yɔɔro mo ba zula.  

Yanto nam wo wane-ba ya woli.  
20 Nɔɔna wó wane ba tete wa ba ke na?  

Ba ná ke-ya, ya bá taa ye wa chekke!”  

Baŋa Wɛ maa we:  

21 “Amo laam nam wó yɔɔre a pa se ba lɔre  

a dam dem na mae tei to.  

Konto laam mo wó pa se ba taa yei we  

amo yere mo ye Taa-wuu BAŊA WƐ wom.”  

17 

Waarem delo na maŋe de Judah tiina wɛleera yam to  

1 “Judah tiina bam yɔɔre ba me de ba wɛleera, nenɛɛne nɔɔno mo kwei luu o sare-ya 

o tiŋi ba bochara ne. Ko ta nye nenɛɛne ba kwei kandwɛ-fole mo ba popone-ya ba tiŋi 

ba bimbina yam nyea ne. 2 Ba bia de yeini ba boŋe ba jwona bimbina yam de ba Asera 

nyenyeɡo dɛ sem boboŋa mo. Ba ke wonnu tem konto se ba taa maa zula ba jwona 

yam teeni maama kuri ne, de zwonnu tem maama yuu ne, 3 ko ta woli de peero tem na 

wo ɡaao ne to yuu ne. Mo kokuri, amo laɡe a kwei á dunni, de á jejeɡero maama a pa 

á dona se ba chɛ ba pa daane, se ko ŋwe á wɛleera yam jene, á na ke-ya teɡa kam jei 

maama ne to. 4 Ko ye abam tete yiɡa mo pa se á laɡe á ɡa teɡa kalo a na kwei a pa 

abam to. A maa wó pa se á dona kwei abam ba ja ba vo sa-teo kolo á ya na yeiri ko ni 

ne to, se á ji ba kabɛ dáane. Kokuri to, á pɛ se a ban-lom dem tiini de fuli á baŋa ne, 



ne mini delo na laɡe de di abam taa wuu tei to!”  

Taana yadwonna  

5 BAŊA WƐ na taɡe kolo to mo tento:  

“Amo sɔɔle lwarem mo a yaɡe  

balo na kwei ba cheɡa ba pa nabiina to yuu ne.  

Ba maa boŋe we ba dam zeɡe ba tete yera ne mo.  

Ba laam ma pipiri ba yaɡe amo BAŊA WƐ.  
6 Ba nye nenɛɛne kaɡoa wo punnu mo.  

Tento zeɡe kaɡo-yoro ne mo,  

mɛ yɛ yerane na wora,  

ye nɔɔn-nɔɔno ba zoore da to.  

Lanyerane ná maŋe de ba,  

nɔɔna dwi dem konto ba nae-de.  
 

7 Ko nam ná ye balo na kwei ba cheɡa  

ba pa amo BAŊA WƐ to,  

amo wó swɛ banto swolim.  

Banto ke ba wo-dedoa de amo mo.  
8 Ba nye de tio kolo na zeɡe ko bwola de buɡa ni,  

ye ko bonno zo teɡa lanyerane  

te yi na chekke to mo.*  

Wulim wɛ ná yia,  

ko bá kɔre foone.  

Da-kore ná maŋe ko ba,  

ko ta jeɡe vɔ-lɛɛro maŋa maama,  

ye ko yɔɔre ko leiri bia mo.  
 

9 Nabiinu bochare mo ba jeɡe cheɡa  

de dwoi woŋo maama.  

De tiini de chɔɡe mo,  

ye nɔɔna ware-de se ba yɔɔre.  

Wɔ mo wae-de o lɔre o tia?  
10 Amo BAŊA WƐ nam yɛ nabiinu maama boboŋa.  

A maa faŋe ba bochara a nia.  

A maa pae nɔɔna maama ba kikia ŋweero,  

se ko maŋe de chwoŋa kalo ba na tɔɡe to.  
 

11 Nɔɔno ná pini o dwonna se o ma o duni,  

ko nye de luɡa na vwɛ chechara yalo ka na wo de to baŋa ne  

se ka lwei-ya tei to mo.  

O nɔn-donne maŋa ne mo  

o jejeɡero tem wó ti.  

Kotu laam maa wó ba o kweeli  

ne nɔn-jworo na kweeli tei to.”*  

Jeremia wɛ-lworo  

12 Ko na zeɡe faŋa faŋa to,  

BAŊA WƐ paare jeiŋa jei sem debam na zuli‑o da to  

zeiŋi wɛɛne de nenɔŋ-fɔrɔ mo.  
13 Dé Tu BAŊA WƐ, nmo yerane baŋa ne mo  

Isarele tiina bam jeɡe teena.  

Balo maama nam na nwoŋi nmo kwaɡa ne to wó na ba chaveera.  

Balo na ve nmo to wó jei mo  

ne nɔɔna yera na popone ya tiŋi kasolo ne  

ye ya saare tei to.  

Kokuri to ba ve nmo wolo na ye buli-yi  

delo na pae ŋwea to mo.  
 

14 Amo Tu BAŊA WƐ, yɔɔre-ne  

se a seene a na yazura.  

Jwoŋi-ne n yaɡe,  

se a seene a zo n woro wone.  

Kokuri to, nmo mo amo yɔɔre a seina.  
15 Nii mo! Nɔɔna mo tɛ de amo ba we,  

“Kolokolo ta wo ke debam.  

BAŊA WƐ kwora kam nam bɛ?  

Pa se ka ji cheɡa se dé nii!”  
16 A wo yaɡe totoŋe delo n na kwei n pa-ne  

se a ta nii n nɔɔna bam to.  

A nam ba kare a beeri ba chɔɡem.  

Nmo yɔɔre n yei a na ye tei to,  

de kwora kalo a na jeɡe a ŋɔɔne to.  
17 Yé pa se foone ja-ne.  

Cham ná laɡe de yi amo,  

nmo mo ye amo dalem jei.  
18 Pa se balo na chuli-ne to di chaveera.  

Nam che amo se a yé na a chaveera.  

Pa se banto vɔna pare  

ye ko dae amo.  

Pa se lɛɛro yi banto  

se ba tiini ba na chɔɡem dedɛ.  

Wɛ siu dɛ taane  

19 BAŊA WƐ laam ma ta de amo o we, “Zaŋe n vo teo kom manchwoŋo ni delo ba na 

bwoi we ‘Nɔn-bia bam Ni’ ye Judah tiina pwa bam tɔɡe da ba zoore teo kom wo ye ba 

jwoori ba nwoŋi to n ta‑n zeɡe da n tɔɔle amo kwora kam. Nam ta vei n zeɡe 

Jerusalem teo manchwo-nia yam maama ne n ke konto. 20 Laam ta de Judah tiina pwa 

bam de ba nɔn-bia bam, de balo maama na zoore Jerusalem teo ne ye ba yeini ba tɔɡe 

nia yam konto ba kɛ to we, ‘Cheiɡi-na BAŊA WƐ kwora kanto! 21 BAŊA WƐ na taɡe tei to 

mo tento: Wɛ siu dɛ dem ne, ta‑á yei-na se á yé ta‑á zeŋe zela. Nam yé zeŋe-na zela á 

tɔɡe Jerusalem teo manchwo-nia yanto á kɛ. 22 Yé zeŋe-na zela á ja á nwoŋi á sam ne, 

naa á ke totoŋe de totoŋe Wɛ siu dɛ dem ne! Nam pɔɔre-na dɛ dem konto á pa BAŊA 



WƐ, ne amo na pɛ á nabaara bam ni se ba ke tei to. 23 De ko de, ba wo sɛ amo ni dem 

konto. Ba ma ve se ba cheiɡi a taane. Ba bochara diɡili mo, ye ba wo sɛ koresem.  
24 BAŊA WƐ ta ma ta o we: Nam ta‑á yei-na se á sɛ amo ni. Yé ta‑á zeŋe-na zela á tɔɡe 

teo kom manchwo-nia yam á zo ko wo siu dɛ dem ne. Pɔɔre-na dɛ dem konto á pa 

amo se á yé toŋe de wone. 25 Abam ná ke konto, á teo kom pwa balo na nwoŋi Pɛ 

David dwi dem wone to wó taa wora mo taa ye ba tɔɡe nia yanto wone ba kɛa. Ba 

nakwa bam de wó taa tɔɡe ba kwaɡa. Pwa bam konto dedaane Jerusalem teo kom 

tiina de Judah tiina bam maama wó yeini ba di sisei-torokooro de sisein-nɔɔna baŋa 

ne ba tɔɡe manchwo-nia yam konto ba kɛ. Teo kom tete de maa wó taa sui de nɔɔna 

taa wuu. 26 Nɔɔna de wó nwoŋi Judah teene dem maama wone, de Jerusalem nawuura 

yam wone, de Benjamin laŋa kam ne, de wɛ-zoore seeni bwollu tem ne, de zwonnu 

laŋa kam seeni, de teɡa-kuri kaɡoa kam seeni, ba zo Jerusalem teo kom wo. Ba laam 

maa wó taa jaane zwɛɛm pɛɛra, de wodiu pɛɛra, de talwoŋ-ywoŋa, dedaane lei keim 

pɛɛra ba tui ba kaane ba pae BAŊA WƐ o wara-jei sem ne. 27 Ko daare, abam ná wo sɛ se 

á cheiɡi a kwora kam, ye á ve se á pɔɔre Wɛ siu dɛ dem á pa‑o pa se á jaane zela á 

tɔɡe manchwo-nia yam á zoore teo kom wo siu dɛ dem ne, nam lɔre-na we, amo wó 

tɔre mini se de ja manchwo-nia yam. De laam maa wó lɔɡese de ja á sɔ-fwaaro tem de 

di kula. Nɔɔn-nɔɔno nam bá wane-de se o dwei.’ ”  

18 

Jeremia vei kamɔ-mɔro sɔŋɔ  

1 BAŊA WƐ daa na pɛ Jeremia ni delo to mo tento:  
2 “Nam zaŋe n vo kamɔ-mɔro wom sɔŋɔ. N ná yi da, amo wó pa‑m a kwora.”* 3 Amo 

ma seene a vo kamɔ-mɔro wom tei. A na yi o sɔŋɔ to, a nɛ we o jei mɛ o na yeini o 

mɔɔne o kamwaro tem to mo o toŋa. 4 O ná mɔɔne kamɔɡɔ kolo, ye ko ná wo dɛ 

chwoŋa lanyerane, o laam wó jwoori o fɔɡe o mɔ dɔɡɔ kom se ko ji kamɔɡɔ kodwoŋi, 

ne o boboŋa yam na tɔɡe tei to.  
5 BAŊA WƐ laam ma pa amo ni dento o we:  

6 “Isarele dwi tiina bam, amo de ba jeɡe chwoŋa se a ke de abam ne kamɔ-mɔro na ke 

tei de o dɔɡɔ to na? Dɔɡɔ kom na ye tei kamɔ-mɔro jeŋa ne to, abam Isarele tiina bam 

de ye konto mo amo jeŋa ne. 7 Amo wó wane a pa kwora we teo kolo, naa paare dam 

delo ɡɔ de yaɡe, naa se a vaare-de a de teɡa ne, naa a chɔɡe-de. 8 Amo nam na kaane 

teo kolo to nɔn-bia ná pipiri ba yaɡe ba lwarem kikia yam, amo de wó leiri a boboŋa 

mo, se a daa yé chɔɡe-ba ne a ya na boŋe se a ke tei to.* 9 Ko daare, amo nam wó wane 

a pa kwora we a laɡe a fɔɡe a lɔ teo kolo a zeɡe, naa a jeiri-ko te-ywoŋa jei ne. 10 Teo 

kom konto nɔɔna nam ná toŋe lwarem kikia a yiɡa ne, ye ba daare ba ve se ba cheiɡi 

amo kwora, amo de wó leiri a boboŋa mo, se a daa yé ke-ba lanyerane ne a ya na 

boŋe se a ke tei to.  
11 Jeremia, nmo nam véi n kaane balo na zoore Jerusalem ne to de Judah tiina bam 

maama. Ta de-ba we, ‘BAŊA WƐ na taɡe tei to mo tento: Amo maŋe a ke a boboŋa ne 

se a toŋe lɛɛro abam baŋa ne. A boboŋa jaane se a chɔɡe abam mo. Mo kokuri abam 

maama jeɡe se á yaɡe chwo-balwaaro telo á na tɔɡe to. Leiri-na á boboŋa de á lwarem 

kikia yam.’ 12 Ba nam wó leiri ba ta we, ‘Yé ta‑n jeɡe n tete n yaara, se dé laɡe dé taa 

ke dé zwabania kikia yam mo, ne dé boboŋa na laɡe tei to.’ ”  
 

13 BAŊA WƐ nam na taɡe tei to mo tento:  

“Vei n bwei dwi-ɡɛ tiina bam se n nii,  

nɔɔno wora o na niɡi woŋo konto dwoŋi ŋwa na?  

Isarele dwi dem ya nye de bukɔ-pwola mo.  

Ba laam ke kolo na tiini ko ye wo-zɔɔne to.  
14 Lebanon peero yuni tem peere mo maŋa maama.  

Te nyɔnɔu kom ba fɔɡe ko wea.  

Ko ná ye bwi selo na nwoŋi peero tem ne yiɡa yiɡa se kɛ to,  

se na-zura bam yeini ba duri ba ti na?  
15 Ko nam ná ye amo tete nɔɔna bam,  

ba yɔɔre ba swei amo ni ne mo.  

Ba maa ke kaanem ba zwɛ ba pae jwo-yɔɔro.  

Jwona yam konto ma soɡe-ba  

pa se ba ywori chwo-laaro tem ne.  

Ba ma yaɡe ba nabaara chwei sem déem na ye tei to.  

Ba ma lɛɛre ba tɔɡe chwo-memene selo na wo kwɛ to.  
16 Ko ma pa se ba teɡa kam yɔɔre ka chɔɡe.  

Nɔɔna maa jeɡe-ka ba yaala  

maŋa maama se ko taa vei wuu.  

Balo maama ná tɔɡe ko jei ne ba kɛ,  

ko wó ke-ba yaau se ba taa dole ba yuni.  
17 Ne vio kolo na nwoŋi wɛ-puli seeni  

ye ko kale fwoɡo ko ja jei tei to,  

mo a laɡe a pa a nɔɔna bam de jaɡe ba dona yiɡa ne.  

A nam wó ma a kwaɡa a ya-ba mo.  

Lɛɛro ná to ba baŋa ne,  

a yiɡa bá taa wo ba wone.”  

Ba na boŋe se ba chɔɡe Jeremia tei to  

18 Nɔɔna bam badwonna ma ta ba we, “Pa-na se dé ke ni daane se dé lɔre dé na wó 

ke tei dé chɔɡe Jeremia to. Wɛ kaanem tiina ta wó taa wora se ba bere debam Wɛ nia 

yam. Yi-pore-nyena de wó taa wora se ba zamese debam. Wɛ sampwori de wó pa se dé 

ni Wɛ kwora kam. Nam pa-na se dé ba bebara dé daŋe o baŋa ne. Dé daa bá taa cheiɡi 

o ni taane.”  

Amo ma lwoori Wɛ a we:  

19 “Amo Tu BAŊA WƐ, cheiɡi-ne!  

Nii a sebanyena banto na tɛ amo taane tei!  
20 Ko lana se nɔɔno kwei lwarem  

o jwoori o ŋwe lanyerane keim na?  

Banto nam yɔɔre ba ɡwaare ɡwoŋo mo  

se amo to ko wone.  

Guli amo déem na tiini a lwoori‑m tei ba fɔɡem ŋwaane to.  

A ma zeɡe nmo yiɡa ne ye a lwoori‑m  

se n zuri n bane de-ba.  



21 Laam nam pa se kana ni ba bia.  

Dole-ba n yaɡe se ba te jara wone.  

Pa se ba kaana ɡa ba bia,  

ye ba daare ba ji kadeina.  

Ta pa se jawe-chɛɛro ɡo ba nɔn-kweero tem,  

se ba nɔn-donno de te jara-keim baŋa ne.  
22 Pa se keira zaŋe ba sam dem wone buɡi-buɡi,  

ba dona mo na pɔpɔ ba zaŋe ba baŋa ne to ŋwaane.  

Kokuri to, ba koɡe ɡwoŋo mo ba tiŋi se amo to da,  

ye ba daare ba che kalanchorro jei maama se te ja-ne.  
23 Amo Tu BAŊA WƐ, nmo nam maŋe n yei  

ba na boŋe se ba ɡo-ne tei to.  

Yé kwei ba totoŋ-balwaaro tem n ma‑n chɛ-ba.  

Nam yé saare ba wɛleera yam kɔtaa!  

Pa se ba to n dam kuri ne,  

se n daare n tɔɡe n ban-lom dem baŋa ne n waare-ba.”  

19 

Jeremia na lɔɡe kikeira tei to  

1 BAŊA WƐ déem ma ta de amo o we, “Vei kamɔ-mɔro tei n yeiɡi kikeira, se n daare n 

bwoŋi Isarele nakwa bam badaara de kaanem yiɡa tiina bam badwonna, 2 se á maama 

vo Ben-Hinom bwolo kom mɛ seeni na bwola de teo kom ni delo ba na bwoi we 

‘Tampuuri Ni’ to. Abam ná yi da, se n kwei kwora kalo amo na wó ta a bere‑m to n 

pa-ba. 3 Ta de-ba ne, ‘Judah tiina pwa bam, de Jerusalem teo nɔɔna bam, cheiɡi-na 

BAŊA WƐ kwora. Paŋwa Tu BAŊA WƐ wom na ye Isarele tiina Wɛ to mo taɡe tento:  

Cheiɡi-na! Amo laɡe a pa se lɛɛro mo tiini te ba teo konto baŋa. Ko ta wó pa se balo 

maama ná niɡi ko ŋwa, se ba nia mɔɔre. 4 Ko nam ye Judah tiina bam na yaɡe amo to 

ŋwaane mo. Ba ma pipiri bwolo konto se ko ji jwona kaanem jei ye ba zwɛ wonnu ba 

pa-ya. Banto tete de ba nabaara, de Judah pwa bam nam ya yeiri jwo-yɔɔro tem konto 

ni ne. Ba laam ma yɔɔre ba ɡo balo na wo maŋe se ba te to. 5 Ba ta lɔɡe bimbina mo se 



ba ma ba zuli Baal jwoni dem, ye ba laam kwei ba bia ba zwɛ mini wone ba ke 

kaanem ba pa-de. Amo nam wo fɔɡe a pa-ba ni naa a ta de-ba se ba ke konto. Keim 

dem konto dwoŋi nam ya bere de tera a boboŋa ne. 6 Nam lɔre-na we maŋa beene se 

nɔɔna daa yé taa bwoi jei sento we Tofete, naa Ben-Hinom bwolo kom. Ba laam wó 

taa bwoi-ko we “Ba-ɡwono bwolo” mo. Amo BAŊA WƐ na taɡe tei to mo konto. 
7 Kokuri to, a laɡe a pa se Jerusalem teo tiina de Judah tiina bam maama boboŋa ji 

kafɛ mo. Amo wó yaɡe se ba dona wane-ba ba di ye ba daare ba ɡo-ba. Ba twa wó taa 

tiɡi jei maama ne, se zuna de kaɡo-vara taa tui ba di. 8 Amo wó yɔɔre a chɔɡe 

Jerusalem teo kom. Nɔɔna wó taa jeɡe-ko ba yaala. Balo maama ná tɔɡe ko jei ne ba 

kɛ, ko wó ke-ba yaau ye ba yaale-ko ko chanɛɛre dem ŋwaane. 9 Jerusalem dona bam 

wó kaare teo kom ba pu se nɔɔn-nɔɔno yé lu ko wone. Teo kom nɔɔna bam laam wó di 

ba dwonna ya-nɔna, ba dona bam na tiini ba peene-ba ye wodiu tera se ba di to 

ŋwaane. Ba bere ba wó di ba tete bia ya-nɔna de.’ ”  

Baŋa Wɛ ta ma ta de amo o we:  

10 “Laam kwei kikeira kam n de n chochoɡe se nɔɔna balo na tɔɡe dede‑m ba nwoŋi 

teo kom wone to taa zeɡe ba nia. 11 Ta de-ba we, ‘Paŋwa Tu BAŊA WƐ na taɡe tei to mo 

tento: Amo laɡe a chochoɡe te-fɔrɔ konto, de ko nɔn-bia bam, ne kikeira kanto na 

chochoɡe tei to mo. Nɔɔn-nɔɔno daa bá wane-ko o la o ke daane. Nɔɔna wó taa tiɡi 

Tofete ne se ba suli-ba, se ko dwoni pwola kalo na wó taa wora se ba suli-ba to. 
12 Amo BAŊA WƐ na taɡe tei to mo tento: Amo wó yɔɔre a pa se teo konto de ko nɔn-bia 

bam taa nye de Tofete na ye tei to mo. 13 A nam wó pa se Jerusalem sam dem de 

Judah pwa bam sɔ-fwaaro tem maama de chɔɡe, ne Tofete na biini de twa tei to. 

Kokuri to ba yeini ba di sam dem konto nayuni ne mo, ye ba zwɛ wonnu ba ma ke 

kaanem ba pa chalechwe, ne se ɡa ye wa mo to. Ba ta ma kwei sana pɛɛra ba pa wa 

yadwonna.’ ”  

Jeremia daa na ŋɔɔne Wɛ kwora tei to  

14 Jeremia ma zeɡe Tofete ne o jwoori o zo teo kom wone. BAŊA WƐ nam ya toŋe‑o 

Tofete ne se o pworisi o kwora mo. O laam ma vo o zeɡe BAŊA WƐ wara-jei konkɔlɔ 

kom ne, ye o ta de nɔɔna bam maama o we, 15 “Paŋwa Tu BAŊA WƐ wom na ye Isarele 

tiina Wɛ to mo taɡe tento: Amo seene a laɡe a pa se lɛɛro mo ba teo konto baŋa, de ko 



nawuura yam baŋa, ne a na pwooli we a wó ke tei maama to. Ko nam ye ba na se ba 

zwa, ye ba ve se ba cheiɡi amo taane dem to ŋwaane mo a laɡe a ke-ba konto.”  

20 

Jeremia de Pasura taane  

1 Yimera bu Pasura déem mo ye kaanem tu wolo na nii BAŊA WƐ wara-jei sem totoŋa 

yam baŋa ne to. O ma ni Jeremia na pworisi o pa Jerusalem tei to. 2 O ma pa ni se ba 

ja Wɛ sampwora Jeremia ba maɡe, se ba daare ba ja‑o ba vɔ de cheɡero.* Ba déem luɡi 

dɛ mo ba ke o nɛ ne ye ba pe‑o se ko maŋe de Benjamin Ni dem na wo Wɛ diɡa kam 

baŋa seeni to. 3 Teɡa na poore to, Pasura ma pa se ba bwoli‑o ba yaɡe. Jeremia ma ta 

o bere‑o o we, “BAŊA WƐ laam leiri n yere dem mo. De daa dae ‘Pasura’. De laam wó 

taa ye ‘Ba fuɡi-ne jei maama ne’ mo. 4 Kokuri to, BAŊA WƐ na taɡe tei to mo tento:  

Amo wó pa se á dona ba ba fuɡi nmo de n badwonna bam maama. Nmo wó ta‑n 

zeɡe n nii mo ye á dona bam ɡo-ba de se-zɔɔro. A nam ta wó kwei Judah tiina bam 

maama a ke Babilon teo pɛ wom jeŋa ne, se o kale-ba o ja o vo Babilon, naa o ɡo-ba 

jara-keim baŋa ne. 5 A ta wó pa ba dona bam chwoŋa se ba zo Jerusalem teo kom ba 

vere ko jejeɡero tem maama. Ko ná ye wonnu telo nɔɔna na yaare ba na to, de telo na 

tiini te jeɡe lonne to, de wo-laaro telo Judah pwa bam na nɛ to, ba dona bam wó pɛ te 

maama ba ja ba vo Babilon ba chɛ ba pa daane. 6 Ko ná ye nmo Pasura, ba laɡe ba ja 

nmo, de n sɔŋɔ tiina maama mo ba kale ba vo Babilon. Dáane mo nmo wó te, se ba 

daare ba ke‑m da. Ko ta wó taa ye bedwe mo de n badwonna bam maama, kokuri to, 

n pworisi vwa mo n bere-ba.”  

Jeremia daa poone Wɛ yiɡa ne  

7 BAŊA WƐ, nmo soɡe amo mo,  

pa se a ji nmo tontoŋeno.  

Amo de ma pa nmo chwoŋa  

se n soɡe-ne konto.  

Nmo dam dem wane amo de di.  

Nɔɔna maama laam jeɡe-ne mo ba mɔna.  

Ba maa twe-ne dɛ maama wone.  
8 Amo ná yeini a puri a ni  

se a ŋɔɔne taane,  

kolo yerane a na tɔɔle to  

ye vuvuɡa de lɛɛro taane mo!  

BAŊA WƐ kwora kalo a na jeɡe se a tɔɔle to  

ma ja toro de kuri-nɔrɔ yerane  

ka ba ka pa-ne.  
9 Amo nam ná taɡe a tete ne a we,  

“Amo daa bá boŋe BAŊA WƐ boboŋa,  

a nam daa bá tɔɔle o kwora kam,”  

o taane dem laam yeini de daane-ne  

ne mini na vevela a wone tei to mo.  

Ko nye de mini mo jeɡe a kwi sem de zwɛa.  

A ná kwaane se a che o kwora kam  

se a daa yé tɔɔle-ka,  

a ware a tete se a ja.  
10 Amo yɔɔre a ni nɔɔna na jeɡe a taane mo  

ba waasa ye ba we:  

“Ba fuɡi debam jei maama ne!  

Nam pa se dé ba bebara dé daŋe o baŋa ne!  

Dé wó pa se o to de o bora.”  

Amo badwoŋ-swonnu tem maama  

de maa laɡe se a seeri a to.  

Ba maa we:  

“Pa-na dé soɡe‑o se o ke o sa chwoŋa.  

Dé laam wó wane dé di dam o baŋa ne  

se dé jwoori dé ŋwe jene o baŋa ne.”  
11 BAŊA WƐ nam zeɡe a tei ne mo, ne babea tei.  

Konto ŋwaane mo balo na bɛɛse-ne to  



wó seeri ba to teɡa ne.  

Ba bá yi amo yuu.  

Ba nam wó di chaveera.  

Nɔɔna bá fɔɡe ba swei banto yuu na yaale tei to.  
12 Paŋwa Tu BAŊA WƐ, nmo yeini n faŋe  

balo na ye nɔn-ŋona to mo n nii.  

N maŋe n yei ba bochara  

de ba boboŋa na ye tei to.  

Nam zaŋe n waare-ba n pa-ne,  

se n jwoori n ŋwe jene ba baŋa ne.  

Kokuri to, a kwei a taane dem a ke nmo jeŋa ne mo.  
 

13 Nam leeni-na leiŋa á pa BAŊA WƐ!  

Tei-na o yere!  

Kokuri to o yeini o jwoŋi nabwona mo  

o yaɡe puseŋ-nyena jeŋa ne.  
 

14 A nam wó sɔɔle lwarem mo  

a yaɡe a lora dɛ dem baŋa ne!  

Dɛ dem a nu na loɡe-ne to dae wopwolo dɛ!  
15 Ko ta ná ye wolo na tu o pa a kwo kwora,  

pa se o de wo pwoli, ye o ta ded‑o o we,  

“Ba loɡe bakeira ba pa‑m” to,  

a wó sɔɔle lwarem a yaɡe kotu de yuu ne.  
16 Wɛ wó pa se kotu na chɔɡem  

ne faŋa faŋa teene delo BAŊA WƐ na chɔɡe,  

ye o wo jaane de ŋwaŋa to mo.  

Zezeŋa ne, kotu wó ni keira mo na zaŋe buɡi-buɡi.  

Wea tetare ne, tiɡuri-kaasa wó to o zwa ne.  
17 Kotu ya ná ɡo-ne ye a tiɡi a nu puɡa ne mo,  

ko ya wó taa ɡara.  

A nu puɡa kam ya wó lɛɛre ka ji a yibeeli.  



O ya wó taa jeɡe a puɡa kam taa wuu.  
18 Bɛŋwaane mo ba bere ba lo-ne?  

A ŋwea kam yɔɔre ka su de cham  

de wo-chechɔɡɔ mo.  

Amo laam maa wó ba a kweeli de chaveera!  

21 

Wɛ wó waare Judah pwa de yiɡa tiina  

21:1–29:32  

Wɛ ve Zedekia na lwoori‑o kolo to  

1 BAŊA WƐ na pɛ Jeremia ni delo to mo tento. Pɛ Zedekia déem toŋe Malakia bu 

Pasura, de Maaseya bu Zefania na ye Wɛ kaanem tu to se ba vo Jeremia tei ba ŋɔɔne 

ded‑o. Ba ma lwoori‑o ba we, 2 “Lwoori BAŊA WƐ se o jwoŋi debam o yaɡe. Pɛ 

Nebukadeneza bobo se o kwaare jara dedaane dé teo kom mo. Dɛ delo, BAŊA WƐ daa 

wó duri dé ŋwaŋa se o ke wo-kenkaɡele ne o na ke tei faŋa to, se o zeili 

Nebukadeneza se o jwoori o viiri o daare debam.”  
3 Jeremia déem ma kwei BAŊA WƐ kwora kam o ma o leiri-ba o we, “Véi-na á ta de 

Zedekia we, 4 ‘Isarele tiina BAŊA WƐ wom na taɡe tei to mo tento:  

Babilon teo pɛ wom de o jar-keira bam laam kaare á teo kom ba pu. Ko nam ná ye jara 

zela yalo á na jeɡe á ma‑á jeeri-ba to, a laɡe a pa ya jwoori ya ba á baŋa ne, pa se á 

kwaleme-ya á tiŋi á teo kom tetare ne mo. 5 Amo tete mo wó tɔɡe a dam baŋa ne a 

toŋe wo-kamunnu ye a kwaare jara de abam, a bane na tiini de fuli á baŋa ne to 

ŋwaane. 6 A nam wó pa se ko zo balo maama na zoore teo konto wone to yera. Ko ná 

ye nabiina de vara bam maama, jawe-chɛɛro mo laɡe te ɡo-ba. 7 Ko kwaɡa ne, amo 

BAŊA WƐ wó kwei Judah teo pɛ Zedekia, de o nakwa, dedaane teo konto nɔɔna balo 

maama jawe-chɛɛro tem, de jara yam, de kana kam ta na wo ɡo-ba to, a ke Pɛ 

Nebukadeneza jeŋa ne, de abam dona balo na beeri á ɡom to jeŋa ne. Wonto bere o bá 

duri ba ŋwaŋa de fenfee de ye o pa se ba maama ɡa ba ŋwea. Amo BAŊA WƐ na taɡe 



tei to mo konto.’*  
8 Daa‑n ta ta de nɔɔna bam we, ‘BAŊA WƐ wom na taɡe tei to mo tento: Amo zem pɛ 

abam chwoŋa mo se á kuri chwei selei tetare ne: kuri-na ŋwea, naa toone. 9 Wolo 

maama ná maŋe teo konto wone, jara, naa kana, naa jawe-chɛɔ mo wó ɡo kotu. Wolo 

nam ná nwoŋi teo kom wone o vo o sɛ o pa Babilon tiina bam, kotu wó jwoŋi o tete o 

yaɡe. 10 Ko na ye tei to, amo boboŋa jaane ya ti se a pa lɛɛro mo yi teo konto, ye ko 

dae lam. A laɡe a kwei-ko a ke Babilon teo pɛ jeŋa ne, se o zwɛ-ko kula! Amo BAŊA WƐ 

na taɡe tei to mo konto.’ ”*  

Judah teo pwa bam taane  

Baŋa Wɛ daa ta ma ta de amo o we:  

11-12 “Nam ta tento n woli da n bere balo na ye Judah teo Pɛ sɔŋɔ tiina ye ba nwoŋi Pɛ 

David dwi dem wone to we, ‘BAŊA WƐ na taɡe kolo to mo tento:  

Dɛ maama wone, se á ta‑á ke cheɡa de balo á na nii to.  

Abam ná maane we ba vere nabwom wolo,  

se á jwoŋi kotu á yaɡe wolo na bɛɛse‑o to jeŋa ne.  

Á ná wo ke konto, a bane wó zaŋe de di abam ne mini tei to,  

á lwarem kikia yalo á na kare á ke to ŋwaane.  

Nɔɔn-nɔɔno nam bá wane mini dem konto o dwei.  
13 Jerusalem pɛ sɔŋɔ kom,  

amo nwoŋi abam kwaɡa ne mo!  

Á sɔŋɔ kom dɔɡe peero yuu ne,  

ko jeeri bwolo kolo na wo ko kuri ne to.  

Abam laam maa tɛ we,  

“Wɔ mo wó wane o yi se o chɔɡe debam?  

Wɔ mo wó wane o zo dé dalem jei sento wone?”  
14 Amo nam wó waare abam  

se ko maŋe de á totoŋa na ye tei to.  

Ko ná ye á sɔ-fɔrɔ kom,  

amo wó pa se ko di sem ja mini,  

se mini dem di woŋo kolo maama na bwola da to kula!  

Amo BAŊA WƐ na taɡe tei to mo konto.’ ”  

22 

Judah pwa bam taane  

1 BAŊA WƐ déem ma ta de amo o we, “Zaŋe n vo Judah teo pɛ sɔŋɔ se n ta amo kwora 

n pa-ba we: 2 ‘Judah teo pɛ wolo na nwoŋi Pɛ David dwi dem wone to, ko woli de 

nakwa bam, de balo maama na tɔɡe manchwo-peena yanto ba kɛ to, cheiɡi-na BAŊA 

WƐ taane dem! 3 BAŊA WƐ na taɡe tei to mo tento:  

Ta‑á tɔɡe-na cheɡa de á na ke nɔɔna tei to. Á ná maane we ba vere nabwom wolo, se á 

jwoŋi kotu á yaɡe wolo na bɛɛse‑o to jeŋa ne. Ko ná ye veira balo na zoore á tei ne to, 

de botara, de kadeina, se á yé bɛɛse-ba naa á ke-ba lwarem. Nam yé zaŋe-na á ɡo balo 

na wo maŋe se ba te to jei sento ne.* 4 Abam ná sɛ amo nia yam konto, á teo kom pwa 

balo na nwoŋi Pɛ David dwi dem ne to wó taa wora mo taa, ye ba tɔɡe nia yanto seeni 

ba kɛa. Pwa bam konto dedaane ba nakwa wó yeini ba di sisei-torokooro de 

sisein-nɔɔna baŋa ne ba tɔɡe manchwo-peena yanto ba kɛ mo, ye ba nɔɔna bam de 

tɔɡe ba kwaɡa. 5 Abam nam ná wo sɛ amo nia yam konto, amo taɡe a du de a tete yere 

we, sɔ-fɔrɔ konto laɡe ko ji di-dwoŋo mo. Amo BAŊA WƐ na taɡe tei to mo konto.’ ”  
6 BAŊA WƐ nam taɡe tento mo se ko vo Judah teo pɛ sɔŋɔ kom seeni:  

“Sɔ-fɔrɔ kom konto tiini ko lana amo yia ne,  

ne Gilead laŋa kam  

de Lebanon peero tem na ye tei to mo.  

Amo nam wó pa se ko ji ne kaɡoa dwoŋi,  

se nɔɔn-nɔɔno yé taa zoore ko wone.  
7 Amo mo laɡe a toŋe jar-keira  

se ba ba ba chɔɡe-ko.  

Ba wó taa jeɡe ba jara zela mo,  

se ba ɡwoni Sedare ywoa yam  

ba dole-ya ba de mini wone.  
8 Ko kwaɡa ne dwi-ɡɛ tiina dedɛ wó tɔɡe teo konto seeni se ba kɛ, ye ba bwei daane 

ba we, ‘Bɛŋwaane mo BAŊA WƐ chɔɡe teo kom tento dwoŋi, ye ko ya ye teo kamunu 

mo?’ 9 Ba maa wó leiri-ba ba ta we, ‘Ko ye ba na ve ni delo ba Tu BAŊA WƐ wom na 

ɡwoni de-ba to, ye ba daare ba zuli wa-ɡɛ to ŋwaane mo o ke-ba konto.’ ”  

Pɛ Jehohaza yera taane*  

10 Yé ta‑á keeri-na pɛ wolo na teɡe to ŋwaane,v  

naa á ta‑á nyɔne yiɡa.  

Ko nam ná ye á pɛ wolo ba na kale  

ba jeɡe ba vei sa-teo yiɡa yiɡa to,w  

se á ta‑á keera wonto ŋwaane.  

Wonto daa bá jwoori ywo-seeni,  

se o ma o yi o na o nabaara teɡa kam.  
11 Kokuri to, BAŊA WƐ jeɡe kwora se o pa Josia bu Jehohazax wolo na leiri o kwo yuu 

ne o di Judah teo paare, ye ba laam kale‑o ba ja ba viiri to. Wɛ kwora kam mo tento: 

“O daa bá jwoori ywo-seeni. 12 O laɡe o te sa-teo ne mo yiɡa yiɡa, se o daa yé na o 

nabaara teɡa kam.”*  

Pɛ Jehoyakim taane  

Baŋa Wɛ ma ta o we:  

13 “Lɛɛro wo wolo na tɔɡe vwa chwoŋa  

se o ma o lɔ o sɔ-fɔrɔ kom to yuu ne.  

O ta ma ke kampina se o ma o yale-ko o zeɡe.  

O ma daare o pa se o nɔɔna toŋe zɛɛra mo ba pa‑o,  

ye o ba sɛ o ŋwe-ba ba totoŋa ŋwaane.  
14 Wonto maa tɛ o we, ‘Amo wó lɔ sɔ-fɔrɔ mo a pa a tete,  

de ko nayuu di selo na yala to.’  

O ta ma ke takworru dedɛ ko wone,  

se o daare o kwei Sedare dɛ  

o ma o kwɛ ko di sem.  

O laam ma kwei sonno dwi dwi o ma o kwɛ-ko.  
15 Nmo na ye pɛ to,  

ko ye n na mɛ da-ŋonno  

n lɔ sɔ-fɔrɔ to ŋwaane mo na?  

Boŋe n nii n kwo Josia na ye tei to.  

Wonto déem tɔɡe chwoŋa de o na ke nɔɔna tei to.  

O maa nae o dɛ dɛ wodiu pa se ko maŋe ded‑o,  

ye wonnu tɔɡe chwoŋa te pa‑o.  
16 O déem jwoŋi nabwona taane o ŋɔɔne o pa-ba.  

Mo kokuri wonnu maama kwei chwoŋa te pa‑o.  

O keina yam konto bere we o yɔɔre o yei amo.  

Ko dae konto na?”  

BAŊA WƐ na taɡe tei to mo konto.  
17 “Ko nam ná ye nmo,  

n boboŋa yam jaane ya ti  

se n ma vwa mo n duni.  

N ma‑n ɡoe balo na wo maŋe se ba te to,  

ye n daare n jeɡe n nɔɔna bam n bɛɛsa de dam.”  
18 Konto ŋwaane, BAŊA WƐ na taɡe kolo Josia bu Jehoyakim na ye Judah teo pɛ to 

seeni to mo tento:*  

“O ná teɡa, nɔɔn-nɔɔno bá keeri o lua.  

Ba bá ta nenɛɛne, ‘Lɛɛro mo yi debam!’  

Ba wo nam bá chɔɡe de o toone dem,  

se ba keeri we ba tu wom de o nenɔŋa jei.  
19 Ba laɡe ba suli‑o  

ne ba na suli bonaɡa tei to mo.  

Ba wó tuuri‑o mo  

ba ja ba nwoŋi Jerusalem teo kom wone,  

se ba kɛ ba dole‑o ba yaɡe teo kom kabira kwaɡa ne.  
 

20 Jerusalem tiina bam, véi-na Lebanon laŋa kam á laare dáane,  

Pa-na se á kwori zeɡe Basan ne se zaŋe wɛɛne.  

Véi-na Abarim peero tem wone se á keeri.  

Kokuri to á fara bam maama daa tera jei jei  

se ba woli abam.  
21 Wonnu maama ya ta na vei lanyerane te pae abam to,  

mo a kaane abam.  

Abam ma ve ye á we, ‘Dé bá cheiɡi nmo ni-kaana yam.’  

Abam nam maŋe á ye konto mo  

se ko zeɡe á biini ne.  

Á yeini á ba sɛ á pae amo.  
22 Abam yiɡa tiina bam maama laɡe ba jei,  

ne vio mo kale-ba ko ja jei tei to.  

Ba maa wó ja á fara bam ba viiri ba vo sa-teo.  

Chaveera laam wó di abam ye á yuu yaale,  

á puseŋa kikia yam ŋwaane.  
23 Abam jeɡe dalem jei á sɔ-fwaaro tem wone,  

de á na mɛ Lebanon teo da-ŋonno á lɔ-te to.  

Ko nam bá dáane se abam tiini á keeri,  

ne kaane wolo na viriɡi puɡa ye ka wɔe tei to.”  

Pɛ Jehoyachiny taane*  

24 BAŊA WƐ nam na taɡe tei to mo tento:  

“Jehoyakim bu Jehoyachin na ye Judah teo pɛ to, a laɡe a vaŋe nmo mo a le a yaɡe, 

ne n ye jafole delo na bere amo dam ye a vaŋe-de a le a jazem jeŋa ne tei to mo. 25 A 

maa wó kwei‑m a ke balo na beeri‑m se ba ɡo to jeŋa ne. Nmo nam yɔɔre n kɔre foone 

de-ba mo. A nam laɡe a kwei‑m a pa Babilon teo pɛ Nebukadeneza de o jar-keira mo. 
26 A ta wó kwei nmo de n nu a dole a yaɡe sa-teo ne yiɡa yiɡa. Ba wo loɡe abam teo 

kom konto ne. Á nam wó maŋe dáane se á te. 27 Á daa bá jwoori teɡa kanto á fera na 

wo ka wone to.”  
 

28 Jehoyachin nye de zon-kɔɡa kalo na ba jeɡe kuri to mo.  

O maa ye wolo nɔɔna maama na vae to.  

Ko seene ko ke‑o konto mo na?  

Bɛ mo ke ye ba laɡe ba ja o de o bia bam  

ba dole ba yaɡe sa-teo kolo ba na yeiri to wone?  
29 Teɡa baŋa tiina bam, teɡa baŋa tiina bam,  

nam cheiɡi-na BAŊA WƐ kwora kam!  
30 BAŊA WƐ na taɡe tei to mo tento:  

“Popone-na Jehoyachin yere dem á tiŋi,  

se ko bere nenɛɛne o ya ba jeɡe bia.  

Wonto ŋwea maama wone,  

ko bá ke lanyerane ko pa‑o.  

Ko ta ná ye o bia bam de,  

ba wolowolo bá di paare Judah tiina baŋa ne,  

ne ba nabaaro David déem na di paare tei to.”  

23 

Baŋa Wɛ wó jwoŋi o nɔɔna o yaɡe  

1 BAŊA WƐ na taɡe kolo to mo tento:  

“Lɛɛro taa wo yiɡa tiina balo na nii a nɔɔna bam to yuu ne! Banto nye de nayera balo 

na jeɡe a pei sem ba chɔɡa to mo, pa se se jaɡe jei maama ne.”  
2 Isarele tiina BAŊA WƐ wom nam na taɡe nayera bam konto taane tei to mo tento:  



“Abam na zeili amo pei sem pa se jaɡe, ye á wo nii se baŋa ne chekke to, amo laɡe a 

waare abam mo, á lwarem kikia yam ŋwaane. 3 Ko ná ye amo nɔɔna balo ta na daare 

ye a zeili-ba jei selo maama ne to, amo laɡe a jwoori a la-ba se ba nwoŋi mɛ maama 

ba na vei to mo, se ba jwoori ba tete teɡa kam ne. Ba laam maa wó puli dedɛ. 4 A ta 

wó beeri nayera balo yiɡa na wo ba wone to a pa-ba, se ba taa nii ba baŋa ne. Konto 

wó pa se foone daa yé ja a nɔɔna bam, ye ba wolowolo de bá jei.”  
 

5 BAŊA WƐ mo taɡa o we:  

“Maŋa laɡe ka yi  

se David dwi dem puli naɡa dedoa,  

ye kotu wó taa ye nɔn-ŋom mo.  

Amo wó tiŋi wonto se o di paare,  

ye o taa nii a nɔɔna baŋa ne de yi-poro.  

O ta wó taa tɔɡe cheɡa de o na ke nɔɔna tei to mo  

teɡa kam maama ne.*  
6 O paare dim maŋa ne, Judah tiina wó na verem,  

ye Isarele tiina maama taa zoore de yazura.  

Nɔɔna maa wó taa bwoi o yere we,  

‘BAŊA WƐ mo bore debam bora de cheɡa.’  
 

7 Cheɡa to, maŋa laɡe ka yi se balo ná laɡe ba du duuri, se ba daa yé ta we, ‘A duɡi 

de BAŊA WƐ wolo na jwoŋi debam Isarele tiina bam o ja o nwoŋi Ejipti teo kom ne to 

yere dem.’ 8 Ba laam wó taa tɛ we, ‘A duɡi de BAŊA WƐ wolo na jwoŋi Isarele tiina bam 

o ja o nwoŋi baŋa seeni teo kom ne, dedaane jei selo maama o na jaɡe-ba to yere 

dem.’ Kokuri to ba laam wó taa zoore ba tete teɡa kam ne mo.”  

Vwa sampwori sem taane  

9 A wo yɔɔre ko pɛ mo  

de sampwori sem kikia yam.  

A yera maa didiɡi de ba keim dem.  

Ko ye BAŊA WƐ tete ŋwaane,  

de taane delo o na ŋɔɔne banto seeni to ŋwaane mo,  

amo nye de nɔɔno na nyɔɡe sana o buɡi to.  
10 Teɡa kam maama su de balo na lɔɡe amo kwaɡa ne to mo.  

Sampwori sem duri ba tɔɡe lwarem kikia.  

Ba na jeɡe dam ba ke tei to yɔɔre ko ba tɔɡe chwoŋa.  

Mo kokuri Wɛ sɔɔle lwarem o yaɡe teɡa kam baŋa ne,  

pa se ka keeri wo-chechɔɡɔ ŋwaane.  

Pwoli sem maama laam jiɡi te-kora yerane.  
 

11 “Sampwori sem de kaanem tiina bam ba ɡare daane,  

ba wolowolo yeiri Wɛ.  

Ba bere ba ja ba totoŋ-lwanno tem  

ba zo amo wara-jei sem wone mo ba ke.”  

BAŊA WƐ na taɡe tei to mo konto.  
12 “Konto ŋwaane, ba chwei sem wó taa ye lim mo,  

ye se taa seera.  

Nɔɔna wó pare-ba chwei sem konto wone,  

pa se ba to teɡa ne.  

Maŋa kam ná yi se a waare-ba,  

a laam wó pa se lɛɛro to ba baŋa ne.”  

BAŊA WƐ na taɡe tei to mo konto.  
 

13 “Amo nii a na sampwori selo na wo Samaria ne  

ye ba jeɡe wo-zɔɔne delo ba ke to.  

Ba yeini ba ma Baal jwoni dem yere mo  

ba pworisa.  

Ba na ke tei konto to  

ma pa se a nɔɔna Isarele tiina bam tusi.  
14 Ko nam ná ye sampwori selo na wo Jerusalem teo kom ne to de,  

amo ta nɛ we banto ke wo-zɔɔne ko ja ɡaale.  

Ba kare ba tɔɡe kabwoŋa kikia mo,  

ye ba ta swoi se ba taa toŋe vwa.  



Ba yɔɔre ba woli ba dwonna mo  

se ba taa ke totoŋ-balwaaro,  

pa se nɔɔna ware ba wɛleera yam ba yaɡe.  

Ba maama jiɡi ne Sodom teo tiina na ye tei to mo a yiɡa ne.  

Cheɡa to, Jerusalem tiina bam  

ye ne Gomora teo tiina déem na ye tei to mo.”  
15 Paŋwa Tu BAŊA WƐ wom nam na taɡe sampwori sem konto taane tei to mo tento:  

“Amo wó pa ba na yaara dedɛ.  

Ko maŋe se ba di wodi-chɛɔ  

ye ba daare ba nyɔ na-chɛɛra mo.  

Kokuri to, Jerusalem sampwori sem kikia ŋwaane mo  

nɔɔna swei amo swia teɡa kam jei maama ne.”  
16 Paŋwa Tu BAŊA WƐ wom nam na taɡe tei to mo tento:  

“Jerusalem tiina bam, yé cheiɡi-na sampwori sento na pworisi tei de abam to. Ba pae 

se á jeɡe teena kafɛ mo. Ko maa ye ba tete boboŋa mo ba jeɡe ba tɛ ba bere abam, se 

ba wo niɡi taane amo BAŊA WƐ ni ne. 17 Ba swoi se ba taa tɛ de balo na ve amo taane 

to we, ‘BAŊA WƐ taɡe we, abam wó na yazura.’ Ko ta ná ye zwabani-nyena bam de, ba 

tɛ de-ba mo we, ‘Cham bá ba á baŋa kɔtaa!’*  
 

18 Sampwori sem konto wɔ nam mo me de BAŊA WƐ,  

se kotu maane o lɔre BAŊA WƐ kwora?  

Ba wɔ mo bere o cheiɡi se o ni o taane dem?  
19 Nii-na! BAŊA WƐ bane wó zaŋe lela,  

ne vo-dɛɔ na zaŋe tei to mo.  

Ko nam wó taa nye de vo-kekara  

na chuɡi nɔn-balwaaro yuu ne tei to mo.  
20 BAŊA WƐ bane nam ná zaŋe de-ba,  

ko ná dae we o ke o su o boboŋa yam mo,  

o bochare dem ta bá zuri.  

Maŋa kam nam ná yia,  

abam laam wó ni ko kuri lanyerane.  
 

21 Amo wo toŋe sampwori sem konto.  

De ko de, ba duri ba vo nɔɔna tei  

se ba ŋɔɔne amo yere ŋwaane.  

Amo nam wo kwei a taane a pa-ba,  

ye ba ta kare ba pworisa ba bere nɔɔna.  
22 Ba nam ya ná me de amo chekke,  

ba ya wó tɔɔle amo taane dem  

ba bere a nɔɔna bam.  

Ba ya wó pa se a nɔɔna bam pipiri  

ba yaɡe ba vwa chwei sem,  

de ba lwarem kikia yam.”  
 

23 BAŊA WƐ ta ma bwei o we:  

“Abam boŋe we a ye Wɛ delo na wo jeiɡa dedoa bwola bwola yerane to mo na? Á 

yeiri we amo wo yiɡa yiɡa de jei maama ne na? 24 Guɡworo wora loɡo baŋa ne se 

nɔɔno seiɡi ko wone ye a bá na kotu na? Á yeiri we amo yɔɔre a su wɛyuu kom de 

teɡa kam maama mo na?”  

Kwora kalo BAŊA WƐ na taɡe to mo konto.  
25 “Amo niɡi vwa yalo sampwori sento na kare ba pworisi amo yere ŋwaane to. Ba 

yɔɔre ba tɛ mo ba we, ‘Wɛ ŋɔɔne de amo dendwɛ wone!’ 26 Ko nam ye vwa mo ba jeɡe 

ba pworisa. Ba tete boboŋa mo ɡane-ba pa se ba ŋɔɔna. Ba wó ke konto taa se ba vo 

ba maŋe yei ne mo? 27 Ba maa kwaane se ba pa amo nɔɔna bam swei amo yere dem, 

de ba na lwoni ba dendwea yam ba bere daane tei to. Ba ke nenɛɛne ba nabaara de 

déem na ke tei ye ba swei amo yere dem ba daare ba zuli Baal jwoni dem to mo. 28 Tɔ. 

Sampwora ná dwɛ dendwɛ, se kotu ta o bere de na seene de ye tei to. Sampwora kalo 

nam ná jwoŋi amo taane, se kotu yɔɔre o bere-de chekke. Taana yanto dae bedwe, ne 

men-swanno na dae mena yam chekke tei to!”  

BAŊA WƐ na taɡe tei to mo konto.  
29 “Amo taane zwɛ wonnu ne mini na ke tei to mo. De ta maa nye de swoli na jeɡe 

kandwa-zana de lɔe muɡa-muɡa tei to. Ko dae konto na?  



30 Konto to, ko ná ye sampwori selo na kare ba jene da-taana ba ŋɔɔne, ye ba we ko 

ye amo kwora mo ba jeɡe ba ŋɔɔne to, amo nwoŋi ba kwaɡa ne. 31 Cheɡa to, amo yiɡa 

tera sampwori selo na ŋɔɔne ba tete taane ye ba tɛ ba we, ‘BAŊA WƐ kwora mo tento’ 

to wone. 32 Nii-na! Amo BAŊA WƐ mo taɡe a we: A chuli balo na dwɛ dendwea ye ba 

daare ba pworisi vwa ya ŋwaane to. Ba na yɔɔre ba fɔe vwa ba bere a nɔɔna bam tei to 

maa pae se ba tusa. Amo wo kuri sampwori sem konto. A ta wo toŋe-ba a nɔɔna bam 

tei ne. Ba bere ba ba woli a nɔɔna bam de fenfee de.”  

BAŊA WƐ na taɡe tei to mo konto.  

Baŋa Wɛ laam ma ta de amo o we:  

33 “Nɔɔna banto wone, naa ba sampwori sem wone, naa ba kaanem tiina wone dedoa 

ná bwei‑m o we, ‘BAŊA WƐ daa kwei zele dɔ mo se o pa dé zeŋe?’, se n ta de kotu we, 

‘Abam mo ye zele delo na daane BAŊA WƐ to mo! BAŊA WƐ we o laɡe dole abam mo o 

yaɡe!’  
34 Sampwora kalo, naa kaanem tu wolo, naa nɔɔno wolo maama nam ná taɡe o we, 

‘BAŊA WƐ kwei zele dento mo o pa-ne’, amo wó waare kotu mo de o sɔŋɔ tiina maama.  
35 Abam nam na maŋe se á bwei daane tei to mo tento: ‘BAŊA WƐ leiri debam o we bɛ 

mo?’ naa ‘BAŊA WƐ taɡe o we bɛ mo?’. 36 Á nam daa yé ta‑á tɛ we, ‘Zele delo BAŊA WƐ 

na pɛ debam to mo tento.’ Kokuri to, abam tete kwora mo ye zele delo na daane abam 

to. Á tɔɡe konto baŋa á kweele dé Tu Wɛ wom taane dem á yaɡe teɡa ne, ye wonto 

mo ye Ŋwea Tu BAŊA WƐ de Paŋwa Tu BAŊA WƐ wom. 37 Abam nam ná yeini á vo 

sampwora tei, se á bwei‑o nenɛɛne: ‘BAŊA WƐ leiri‑m o we bɛ mo?’ naa ‘BAŊA WƐ taɡe 

o we bɛ mo?’ 38 Á nam ta ná tɛ á we ‘Zele delo BAŊA WƐ na pɛ debam to mo tento’, ta‑á 

yei-na we amo BAŊA WƐ na taɡe tei to mo tento: Abam ta na taɡe we ‘Zele delo BAŊA 

WƐ na pɛ debam to mo tento’, ye a maŋe a kaane abam we á daa yé ta‑á tɛ konto 

dwoŋi to ŋwaane, 39 amo yɔɔre a laɡe a ɡɔ abam a dole a yaɡe yiɡa yiɡa mo. A ta wó 

zeili á teo kom maama amo déem na pɛ abam de á nabaara bam to se á viiri amo yiɡa 

ne. 40 A laam maa wó pa se á na chaveera yalo na bá fɔɡe ya ti to. Abam bá swei á na 

wó yaale tei to ni ne.”  

24 



Mɔɔro dwia yalei taane  

1 Babilon teo pɛ Nebukadeneza déem jaane Judah teo pɛ Jehoyakim bu Jehoyachin 

Jerusalem ne mo o kale o ja o vo Babilon. O ta kale Judah nakwa bam, de ba teo 

ɡwaro, de ba lura bam maama mo o ja o viiri.* Konto kwaɡa ne mo BAŊA WƐ le wonnu 

o bere-ne. O ma pa se a na mɔɔro tetwaro telei, te na zeɡe BAŊA WƐ diɡa kam yiɡa ne. 
2 Tetɔɡɔ dedoa su de mɔɔro na lana to. Te maa ye telo na lwoori yiɡa te ke to mo. 

Tetɔɡɔ kodwoŋi kom wo mɔɔro tem ma pɔ, te yɔɔre te wo maŋe de dim!  
3 BAŊA WƐ ma bwei amo o we, “Jeremia, bɛ mo n nii n na?” Amo ma leiri‑o a we, 

“Mɔɔro dwia yalei mo a nɛa. Tedwonna tiini te lana. Tetem tem ba lana. Te yɔɔre te 

dae ba ke ni ne.”  
4 BAŊA WƐ déem ma pa amo ni o we:  

5 “Amo Isarele tiina BAŊA WƐ wom na taɡe tei to mo tento: Mɔɔro telo na lana to zeɡe 

te pae Judah tiina balo a na kale a ja a vo a yaɡe Babilon teo wone to mo. Nɔɔna bam 

konto lana amo yiɡa ne. 6 Amo wó taa nii ba baŋa ne pa se ko ke lanyerane ko pa-ba. 

A ta wó jwoori a ja-ba a jwoori a ba ywo-seeni. A laɡe a fɔɡe a lɔ-ba a zeɡe mo, se a 

daa bá vaare-ba a de teɡa ne a yaɡe. A maa wó jeiri-ba te-ywoŋa jei ne, se a bá 

vuuri-ba a ɡɔ a yaɡe. 7 A maa wó pa se ba boboŋa ja se ba taa kɔre amo wolo na ye 

BAŊA WƐ wom to. Ba laam maa wó taa ye amo tete nɔɔna, se amo de taa ye ba Wɛ. 

Kokuri to, ba laɡe ba jwoori amo tei de ba bochare maama mo.  
8 Amo BAŊA WƐ daa ta maa we: Ko daare ko ná ye Judah teo pɛ Zedekia, de o nakwa 

bam, de nɔɔna balo maama ta na daare Jerusalem teo kom wone to, de balo na duri 

ba vo Ejipti teo ba zoore da to, amo laɡe a ke-ba ne mɔɔro telo na pɔɡa ye te dae se ba 

di to mo. 9 A laɡe a pa se lɛɛro ba ba baŋa mo, se ba ji wo-zɔɔna loɡo baŋa teene 

maama yia ne. Nɔɔna maama wó neese-ba mo, ye ba ta lɔŋe-ba. Ba ta maa wó taa ye 

sinseira nɔɔna nia ne. Mɛ maama amo na wó pa se ba jaɡe ba yi da to, nɔɔna wó taa 

mɔne-ba, ye ba daare ba mae ba yere ba sɔɔle lwarem ba pa daane. 10 A laɡe a pa se ba 

te jara wone mo, se kana de jawe-chɛɛro de ja-ba te ɡo, se ko ta nii maŋa kalo ba yere 

na saare teɡa kalo a déem na kwei a pa ba de ba nabaara bam to wone.”*  

25 

Judah tiina wó maŋe sa-teo ne bena fuserepɛ  

1 Judah teo pɛ Josia bu Jehoyakim paare dim bena yana bene dem wone mo BAŊA WƐ 

pɛ Jeremia kwora se o ta o bere Judah tiina bam maama. Bene dem konto ne mo 

Babilon teo Pɛ Nebukadeneza de déem bobo se o di o paare.  
2 Wɛ sampwora Jeremia na taɡe kolo o bere balo na zoore Jerusalem ne to dedaane 

Judah tiina bam maama to mo tento:  
3 Ko zeɡe Judah teo Pɛ Amon bu Josia paare dim bena fuɡa-yatɔ bene dem ne, se ko 

yi zem, amo yɔɔre a tɛ de abam BAŊA WƐ na pɛ-ne kwora kalo maama se a pa abam to 

mo. Abam nam ba cheiɡa. 4 BAŊA WƐ nam yɔɔre o toŋe o sampwori sem mo á tei ne 

maŋa maama se ba ŋɔɔne de abam, ye á ta ba sɛ ba taane dem. Á maŋe á ba cheiɡi-ba 

de. 5 BAŊA WƐ maa yeini o tɔɡe banto baŋa o ta we, “Abam maama pipiri-na á yaɡe 

chwo-balwaaro telo á na vei se wone to, se á daa yé ta‑á tɔɡe lwarem kikia. Á ná ke 

konto, á wó ta‑á zoore teɡa kalo amo BAŊA WƐ na kwei a pa abam de á nabaara bam 

se á ta‑á tei-ka taa wuu to ne. 6 Nam yé tɔɡe-na wa-yɔɔro kwaɡa, se á zuli-ya. Yé pa-na 

se a bane zaŋe de á je na ke wonnu telo to. Abam ná sɛ amo ni konto, amo de bá 

chɔɡe abam.  
7 BAŊA WƐ na taɡe kolo to mo tento: Abam nam wo sɛ amo taane dem, ye á chuchuɡi 

a bane de á je na ke wonnu telo to. Á keim dem konto ma pa se á na chɔɡem delo 

laam na tu á baŋa tento to. 8 Konto ŋwaane, Paŋwa Tu BAŊA WƐ na taɡe tei to mo 

tento: Abam na wo cheiɡi amo taane dem to, 9 amo de wó bwoŋi dwia yalo na zoore 

baŋa seeni to nɔɔna bam maama, de amo tontoŋeno Nebukadeneza wolo na ye 

Babilon teo Pɛ to se ba ba. A maa wó toŋe-ba se ba ke jara de abam balo na zoore teɡa 

kanto wone to, de teene delo maama na ɡilimi abam to. Ba wó yɔɔre ba chɔɡe á teɡa 

kam maama de jei selo na ɡilimi abam to fase,z pa se ka maama ji di-dwonnu yerane. 

Nɔɔna wó taa jeɡe-ka ba yaala, ye ba dole ba yuni ka ŋwaane. 10 Amo wó pa se 

wopwolo de ywoni sɔɔ maama ti jei sem maama ne. Kadiri ywoni de daa bá taa wora. 

Nɔɔna daa bá taa choe muni naa ba tɔre mini. 11 Teɡa kam maama jilli wó ji 

di-dwonnu mo ne kaɡoa tei. Judah tiina bam de dwi-ɡɛ tiina balo maama na ɡilimi-ba 

to maa wó taa wo Babilon teo pɛ dam kuri ne bena fuserepɛ.*  
12 Bena fuserepɛ sem nam ná yia, amo wó waare Babilon teo pɛ de o teo kom maama 

ba wɛleera yam ŋwaane. Amo ta wó pa se lɛɛro ba Babilon tiina teɡa kam maama 

baŋa ne pa se ka ji di-dwonnu se ko taa vei wuu. 13 A laɡe a pa se cham delo maama a 

na taɡe se ko vo Babilon teɡa kam seeni to mo seene de yi-ba. Waarem delo maama na 

popone de tiŋi tɔnɔ konto wone to, dedaane wonnu telo maama Jeremia na pworisi o 

pa dwi-ɡɛ tiina bam maama to wó yi-ba. 14 Pa-kamuna de dwia yadwonna dedɛ mo wó 

di dam Babilon tiina bam baŋa ne pa se ba ji ba kabɛ. Amo wó jwoori a ŋwe ba 

keim-balwaaro tem jene se ko maŋe de ba je na ke wonnu telo to.”  

BAŊA WƐ na taɡe tei to mo konto.  

Baŋa Wɛ ban-zɔŋɔ kom  

15 Isarele tiina BAŊA WƐ wom ma ta de amo o we, “Nii na-zoŋa a jeŋa ne de ka wo 

sana bam. Ka su de a ban-zɔŋɔ kom mo ka pɛɛle. Nam jwoŋi-ka n vo n pa dwi tiina 

balo maama amo na pɛ se n vo ba tei to, se ba nyɔ ka wo sana bam.* 16 Ba ná nyɔɡa, ba 

wó yirisi mo, jara yalo amo na wó pa se ya to ba tetare ne to ŋwaane.”  
17 Amo ma seene a jwoŋi na-zoŋa kam BAŊA WƐ jeŋa ne. A ma kwei ka wo sana bam 

a pa dwi tiina balo maama o na pɛ se a vo ba tei to, ye ba nyɔ. 18 A vei Jerusalem mo, 

de Judah teene dedwonna dem, de ba pwa de ba nakwa bam tei. A ma pa ba nyɔ 

na-zoŋa kam wo sana bam, se ko bere we ba laɡe ba na chɔɡem ye ba teene dem ji 

di-dwonnu yerane. Nɔɔna wó taa jeɡe-ba ba yaala ye ba mae ba yera ba sɔɔle lwarem 

ba pa daane. Ko ta ye konto mo de zem maama.  
19 Nɔɔna balo amo ta na pɛ ba nyɔ na-zoŋa kam wo sana bam to mo tento:  

Ejipti teo Pa-faro wom, de o nakwa, de o dedɛɛra, de o nɔn-bia bam, 20 dedaane 

veira balo maama na zoore ba tetare ne to.  

Yuzi laŋa pwa bam maama.  

Filisi tiina pwa bam maama. Banto maa ye Asekelon teo pɛ, de Gaza teo pɛ, de 

Ekoron teo pɛ, de balo ta na daare Asedodi teo wone to.  
21 Edom tiina bam, de Moaba tiina bam, de Amon tiina bam.  
22 Tura de Sidon teene pwa bam maama, ko ta woli de pwa balo na zoore naneo ni 

kateira yam ne to.  
23 Dedan tiina bam, de Tema tiina bam, de Buzi tiina bam, dedaane balo na cheeri 

ba yuni ye ba zoore kaɡoa yuu ne to.  
24 Arabia laŋa pwa bam, de dwi-ɡɛ tiina balo na zoore kaɡoa kam wone to pwa bam.  
25 Zimiri pwa bam, de Elam pwa bam, de Media pwa bam.  
26 Pwa balo na zoore baŋa seeni teene dem ne to, ko ná ye delo na bwola daane to, 

dedaane delo na ye yiɡa yiɡa to de.  

A vei loɡo baŋa maama teene dem mo a pa se ba nyɔ na-zoŋa kam wo sana bam. Se 

ko kweeli to, Babilon teo pɛ wom de maa wó nyɔ ka wone.  
27 BAŊA WƐ ma ta de amo o we, “Nam ta nɔɔna bam we, ‘Paŋwa Tu BAŊA WƐ wom na 

ye Isarele tiina Wɛ to mo we: Nyɔ-na na-zoŋa kam wone sana á buɡi, se á tɔne 

tetwanno. Ta‑á pare á toe teɡa ne, se á daa yé zaŋe wɛɛne, jara yalo amo na wó pa se 

ya to á tetare ne to ŋwaane.’ 28 Ba nam ná ve se ba nyɔ na-zoŋa kam n na tei na pa-ba 

to wone, se n ta de-ba we, ‘Paŋwa Tu BAŊA WƐ taɡe tento mo: Á jeɡe se á nyɔ mo! 
29 Nii-na! Ko ná ye teo kolo na ye a tete nyem to, amo bobo banto baŋa ne mo se a pa 

ba na chɔɡem. Abam nam boŋe we a laam wó yaɡe abam mo na? Abam de bá lu 

waarem dem wone! A yɔɔre a laɡe a pa se jara mo to loɡo baŋa teene dem maama 

wone. Amo Paŋwa Tu BAŊA WƐ mo taɡe konto!’  
30 Jeremia, nam tɔɔle taane dento maama n bere-ba we:  

‘BAŊA WƐ kwora mo laɡe ka zaŋe wɛyuu ne ka mumuni.  

O kwor-dɛa maa wó baɡe ka zeɡe o telaao sɔŋɔ kom wone.  

O sɔɔ wó zaŋe o teɡa kam maama baŋa ne.  

O kwora kam wó zaŋe baŋa baŋa,  

ne nɔɔno na nɔne Vini tio-bia ye o ke sɔɔ o yaɡe tei to.  

Loɡo baŋa nɔɔna maama wó ni BAŊA WƐ na baɡe-ba tei to.  
31 Sɔɔ kom konto wó jaɡe ko yi loɡo baŋa jei maama.  

Kokuri to, BAŊA WƐ jeɡe taane de dwi yam maama mo.  

O nam laɡe o di nabiina maama taane mo,  



se se-zɔɔro ti puseŋ-nyena dwi dem.’  

BAŊA WƐ na taɡe tei to mo konto.”  
32 Paŋwa Tu BAŊA WƐ nam taɡe tento mo o we:  

“Nii mo! Lɛɛro laɡe te jaɡe  

te yi loɡo baŋa teene maama.  

Jara zaŋe ne vo-dɛɔ mo tei.  

Ya ma nwoŋi loɡo baŋa jei selo na wo yiɡa yiɡa to ne ya beene.”  
33 Jara yam ná yia, nɔɔna balo BAŊA WƐ na ɡo to wó faare teɡa baŋa jei maama ne 

mo. Ba bá na nɔɔna se ba keeri ba lwi naa ba suli-ba. Ba yera wó taa tiɡi teɡa baŋa jei 

maama ne pare-pare, ne popɔnɔ mo tei.  
34 Abam yiɡa tiinaa bam, keeri-na á sisiɡi.  

To-na teɡa ne á ta‑á bibila,  

abam balo na yere Wɛ nɔɔna bam to.  

Kokuri to, ko laam yi maŋa se ba ɡo abam.  

Á laɡe á yɔɔre á to teɡa ne mo á chochoɡe,  

ne kabeila na to ka chochoɡe tei to.  
35 Yiɡa tiina bam bá na chwoŋa se ba duri ba lu.  

Balo na yere Wɛ nɔɔna bam to bá na seiɡim jei.  
36 Cheiɡi-na se á wó ni  

yiɡa tiina bam na keeri bɔɡe-bɔɡe tei to.  

Balo na yere Wɛ nɔɔna bam to  

de ma laare ba yaɡe jei maama ne.  

Kokuri to, BAŊA WƐ mo laɡe o chɔɡe teɡa kam  

ba na kale o nɔɔna bam ba vo mɛ to.  
37 Pwoli selo ya na jeɡe ɡa-zuru lanyerane to  

laɡe se yɔɔre se chɔɡe mo,  

BAŊA WƐ ban-lom dem na zaŋe to ŋwaane.  
38 BAŊA WƐ viiri o daare o teɡa kam  

ne nywoŋo na yaɡe ko tiɡa jei tei to mo.  

Teɡa kalo Wɛ nɔɔna bam na zoore da to yɔɔre ka chɔɡe mo.  

Kokuri to, ba dona bam tiini ba kwaare jara de-ba,  

BAŊA WƐ bane na tiini de zaŋe ba baŋa ne to ŋwaane.  

26 

Ba na di Jeremia taane tei to  

1 Josia bu Jehoyakim déem na bobo se o di Judah teo paare to, mo kwora kanto tu 

Jeremia tei. 2 BAŊA WƐ ma ta ded‑o o we,  

“Véi n zeɡe Wɛ diɡa konkɔlɔ kom ne. Nɔɔna bam laam maa ná nwoŋi Judah teene 

dem maama wone ba ba ba zo da se ba zuli amo BAŊA WƐ, se n ta kwora kanto maama 

n bere-ba. Yé seiɡi kolokolo ba yiɡa ne. 3 Dɛ delo nɔɔna bam wó cheiɡi amo kwora 

kam ye ba daare ba yaɡe ba lwarem kikia yam. Ba ná sɛ ba ke konto, amo wó wane a 

leiri a boboŋa de lɛɛro telo a ya na jeeli se a ke ba baŋa ne ba wɛleera yam ŋwaane to.  
4 Nam ta de-ba we, ‘BAŊA WƐ na taɡe tei to mo tento: Abam nam jeɡe se á cheiɡi amo 

taane, se á daare á sɛ nia yalo a na pɛ abam to mo. 5 A yeini a toŋe a sampwori sem á 

tei ne titwon-twono se ba tɔɔle a kwora kam ba bere abam. Ko ya maŋe se á sɛ ba 

ni-kaana yam, á nam ba sɛa. 6 Abam daa ta ná wo sɛ a taane dem, amo de nam wó 

chɔɡe Wɛ diɡa kanto mo, ne a déem na ke tei Siloo baŋa ne to. A laam maa wó pa se 

Jerusalem ji teo kolo loɡo baŋa dwi maama na wó ma ko yere ba sɔɔle lwarem ba pa 

daane to.’ ”  
7 Kaanem tiina bam, de sampwori sem, de nɔɔna bam maama déem ma zeɡe BAŊA WƐ 

wara-jei sem ne ye ba ni Jeremia na taɡe tei maama to. 8 O maa na tɔɔle BAŊA WƐ 

kwora kam maama o ti to, mo kaanem tiina bam, de sampwori sem, dedaane nɔɔna 

bam maama ke lela ba zaŋe o baŋa ne ba zi‑o ye ba we, “N maŋe se n te mo! 9 Wɔ mo 

pɛ‑m chwoŋa se n pworisi de BAŊA WƐ yere we, Wɛ diɡa kanto de laɡe ka chɔɡe mo, 

ne ko déem na ke tei Siloo baŋa ne to? Bɛ mo ye n ta ta we teo konto wó ji di-dwonnu 

se nɔɔn-nɔɔno daa yé taa zoore ko wone?” Ba déem ma ta konto Wɛ wara-jei sem ne 

ye ba peene Jeremia ba ke‑o ba tetare ne.  
10 Judah teo nakwa bam na niɡi kolo na ke to, mo ba de ke lela ba zeɡe pɛ sɔŋɔ kom 

ne ba vo Wɛ wara-jei sem ne. Ba ma vo Wɛ diɡa konkɔlɔ kom ni delo yere na ye 



‘Ni-doore dem’ to ba jeini da se ba nii taane dem baŋa ne. 11 Kaanem tiina bam, de 

sampwori sem laam ma ta de teo nakwa bam, de nɔn-bia bam maama ba we, “Nɔɔno 

wonto maŋe se o te mo. Kokuri to, o ŋɔɔne taane delo na yaale dé teo kom to mo. O 

na taɡe tei maama to to abam tete zwa wone.”  
12 Jeremia ma ta de nakwa bam de nɔɔna bam maama o we, “BAŊA WƐ mo pɛ-ne ni se 

a pworisi taane a chɔɡe Wɛ diɡa kanto de teo konto maama, ne á na niɡi tei maama 

to. 13 Nam leiri-na á kikia yam se á ta‑á tɔɡe chwo-laaro. Pipiri-na á sɛ á Tu BAŊA WƐ ni 

dem. Konto mo wó pa se o leiri o boboŋa de lɛɛro telo o ya na jeeli se o pa te yi abam 

to. 14 Ko nam ná ye amo, a wo á je ne mo, se á ke kolo maama á na boŋe we ko tɔɡe 

chwoŋa to. 15 Nam lɔre-na we, abam ná ɡo-ne, á ɡo wolo na wo ke kolokolo o chɔɡe to 

mo. Á wɛleere dem konto wó taa wo á yuu ne, dedaane teo konto de ko nɔn-bia bam 

maama yuu ne. Kokuri to, BAŊA WƐ mo seene o toŋe-ne se a ta kolo maama á na niɡi 

to.”  
16 Teo kom nakwa bam, de nɔɔna bam maama na niɡi konto to, ba ma ta de kaanem 

tiina bam, de sampwori sem ba we, “Nɔɔno wonto wo ke kolo na maŋe se o te to. Ko 

ye o tɔɡe BAŊA WƐ yere ŋwaane mo o ŋɔɔne de debam.”  
17 Ba taane dem kwaɡa ne mo nakwa badwonna zeɡe ba ta de nɔɔna balo maama na 

jeeri da to ba we, 18 “Hezekia déem na ye Judah teo pɛ to mo Moresɛf teo tu Mika 

pworisi o bere Judah tiina bam maama ye o we:  

‘Paŋwa Tu BAŊA WƐ na taɡe tei to mo tento:  

Wɛ tete teo Jerusalem wó to ko saare  

ko ji di-dwonnu yerane.  

Nɔɔna wó ba ba va Zion teɡa kam konto ba tiŋi.  

Teeni maa wó li zwoŋo kolo Wɛ diɡa kam ya na zeɡe da to.’*  
19 Pɛ Hezekia de Judah tiina bam déem nam ɡo Mika mo na? Aawo. Pɛ wom kɔre BAŊA 

WƐ ye o lwoori‑o se o duri ba ŋwaŋa. BAŊA WƐ de ma leiri o boboŋa de lɛɛro telo o ya 

na jeeli se o pa te yi-ba to. Debam nam ná ɡo nɔɔno wonto, lɛɛro laɡe te ba dé baŋa ne 

lela mo!”  
 

20 Nɔɔno wodwoŋi de déem wora. O ye Semaya bu Yuria mo. O maa nwoŋi 

Kiriaf-Jeerim. O de déem tɔɡe BAŊA WƐ yere ŋwaane mo o pworisi o ta Jerusalem de 

Judah tiina bam taane, ne Jeremia na taɡe tei to. 21 Pɛ Jehoyakim, de o babɛ sem, de o 

nakwa bam ma ni ko ŋwa. Pɛ wom ma beeri o ɡom. Yuria ma maane ko ni ne, pa o 

duri o vo Ejipti o seiɡi da, o na kɔre foone to ŋwaane. 22 Jehoyakim ta ma toŋe 

Akebora bu Elinatan de nɔɔna badwonna se ba vo Ejipti ba ja‑o ba ba. 23 Ba ma vo ba 

ja Yuria ba jwoori ba vo ba ke Pɛ Jehoyakim jeŋa ne. Pɛ wom ma pa ba ɡo‑o, ye ba 

dole o yera yam ba yaɡe ba teo yibeela yam jei ne.  
 

24 Ko nam ná ye Jeremia, Safan bu Ahikam déem ŋɔɔne o pa‑o. Mo kokuri ba wo 

jaane‑o ba ke nɔɔna bam jeŋa ne se ba ɡo.  

27 

Judah tiina wó sɛ ba pa Nebukadeneza  

1 Josia bu Zedekia déem na bobo o di Judah paare to, mo BAŊA WƐ pɛ Jeremia kwora 

se o ta. 2 BAŊA WƐ na taɡe kolo de amo to mo tento:  

“Kwei tankɔlɔ n seere-ko, se n ma sesere sem konto n vɔ daa yera ne n ke nabɛ yɔɡese 

se n daare n kwei-ka n de n ba ne. 3 Nmo laam wó toŋe kwora se ka yi Edom teo pɛ, de 

Moaba teo pɛ, de Amon teo pɛ, de Tura teo pɛ, ko woli de Sidon teo pɛ. Ko nam ye ba 

dedɛɛra balo na tu Jerusalem se ba ware Pɛ Zedekia to mo wó ja n kwora kam ba vo 

ba pa pwa bam konto. 4 Paŋwa Tu BAŊA WƐ wom na ye Isarele tiina Wɛ to nam taɡe de 

amo se a pa-ba kwora kanto, se ba de ta ba bere ba pwa bam we:  
5 ‘Amo tɔɡe a dam baŋa ne a toŋe wo-kamunnu a ma a naane teɡa baŋa, de ka nɔn-bia, 

de vara balo na kare ba vei da to. A nam yeini a kwei tento maama a pae wolo a yi na 

su to mo. 6 Amo yɔɔre a kwei teene dento maama mo a ke Babilon teo pɛ 

Nebukadeneza jeŋa ne. Wonto ye amo tontoŋeno mo. Amo ma bere a pa kaɡo-vara ni 

se ba sɛ ba pa‑o. 7 Teene maama nɔɔna wó taa toŋe ba pa‑o mo. Ba ta wó toŋe ba pa o 

bu, de o naa. Ko wó taa ye konto mo se ko yi maŋa kalo ba de teo kom na yi se a pa 

nɔɔna taa tei-ba to. Wonto de o teo tiina laam maa wó toŋe ba pa pa-kamuna de ba 

nɔɔna.  
8 Teo kolo nɔɔna nam ná ve se ba ke ba tete Babilon teo pɛ Nebukadeneza jeŋa ne se 

o taa tei-ba, amo wó pa se banto te jara wone mo, se jaweero de kana de ja-ba te ɡo. 



Amo wó tɔɡe Pɛ Nebukadeneza baŋa ne mo a chɔɡe-ba konto se ba ba ba ti fase. Amo 

BAŊA WƐ na taɡe tei to mo konto. 9 Mo kokuri, á ba jeɡe se á cheiɡi á sampwori, de á 

yi-nara, de á dendwea tɛɛna, de á chichiri vora, de á liri-mwa tiina taane. Banto yeini 

ba ta de abam ba we, á bá taa wo Babilon teo pɛ dam kuri ne. 10 Ko ye vwa mo ba jeɡe 

ba pworisa. Ba na ɡane abam tei to wó pa se á vo sa-teo yiɡa yiɡa á daare á teɡa kam. 

Amo wó zeili abam a dole a yaɡe da, se á maŋe dáane á te. 11 Teo kolo nɔɔna nam ná 

sɛ se ba ke ba tete Babilon teo pɛ wom jeŋa ne se o taa tei-ba, amo de wó pa nɔɔna 

bam konto chwoŋa se ba maŋe ba tete teɡa wone, se ba taa zoore ka wone ye ba 

vara.’ ”  
12 Amo déem ma daare a ja kwora kam konto a vo Judah pɛ Zedekia tei, ye a 

lwoni-ka a bere‑o. A ma ta ded‑o a we, “Ke n tete Babilon teo pɛ wom jeŋa ne se o taa 

tei á teo kom. Á ná sɛ á pa wonto de o nɔɔna, á wó jwoŋi á tete á yaɡe. 13 BAŊA WƐ 

taɡe o we teo kolo nɔɔna ná wo sɛ Babilon teo pɛ wom, banto wó te jara wone mo, se 

jaweero de kana de ja-ba te ɡo. Bɛ mo wó ke se nmo de n nɔɔna bam ta‑á laɡe toone? 
14 Nam yé cheiɡi-na sampwori selo na tɛ de abam ba we, á bá taa wo Babilon teo pɛ 

dam kuri ne to. Banto jeɡe vwa mo ba pworisi de abam.  
15 BAŊA WƐ na taɡe tei to mo tento:  

‘Amo wo toŋe sampwori sem konto. Ba jeɡe vwa mo ba pworisi amo yere ŋwaane. 

Konto ŋwaane mo amo laɡe a zeili abam se á viiri. Abam de á sampwori sem konto 

maama wó te mo.’ ”  
16 Amo laam ma ta de kaanem tiina bam, de nɔɔna bam maama a we:  

“BAŊA WƐ na taɡe tei to mo tento: ‘Yé cheiɡi-na sampwori selo na tɛ de abam ba we, 

Babilon tiina bam wó jwoori ba ja Wɛ diɡa zela yalo ba ya na jaane ba viiri to ba ba 

ba pa debam. Ko ye vwa mo ba jeɡe ba pworisa. 17 Nam yé cheiɡi-na ba taane. Sɛ-na á 

pa Babilon teo pɛ wom, se á jwoŋi á tete á yaɡe. Á laɡe á pa se teo konto ji di-dwonnu 

se bɛ mo?’  
18 Ba nam ná seene ba ye sampwori selo na jeɡe BAŊA WƐ kwora se ba ta to, se ba 

lwoori Paŋwa Tu BAŊA WƐ se o yé pa chwoŋa se ba vere Wɛ diɡa kam zela yalo ta na 

daare Jerusalem ne to, de pɛ sɔŋɔ kom wo jejeɡero tem ba ja vo Babilon. 19 Paŋwa Tu 

BAŊA WƐ nam taɡe tento mo se ko vo Wɛ diɡa kam zela yalo ta na wora to seeni. 

Yanto maa ye channa ywoa yalei yam, de channa na-zon-zaŋa kalo ba na bwoi we 



‘Naneo kom’ to, de ware-zwe zeɡem torokooro tem, de zela dwi dwi yalo ta na daare 

to. 20 Babilon teo pɛ Nebukadeneza déem na tu o kale Judah teo pɛ Jehoyakim bu 

Jehoyachin, de Jerusalem de Judah laŋa kam naduna maama o ja o vo Babilon to, o 

yaɡe Wɛ diɡa zela yam konto ya jei ne mo. 21 Cheɡa to, Paŋwa Tu BAŊA WƐ wom na ye 

Isarele tiina Wɛ to taɡe Wɛ diɡa kam zela yalo ta na daare Jerusalem ne to, de pɛ sɔŋɔ 

kom wo jejeɡero tem taane o we:  
22 ‘Nɔɔna wó vere jejeɡero tem konto maama ba vo Babilon mo. Te wó maŋe dáane, se 

ko yi maŋa kalo amo boboŋa daa na wó vo te seeni to. Amo laam maa wó jwoori a 

ja-te a ba a zeɡe jei sento ne.’*  

BAŊA WƐ na taɡe tei to mo konto.”  

28 

Hanania na dwoni de Jeremia tei to  

1 Bene dem konto chane senu chana kam wone mo Azura bu Hanania déem zeɡe Wɛ 

diɡa kam wone o ŋɔɔne de amo. Pɛ Zedekia paare dim bena yana bene dem ne mo 

konto. Hanania maa ye sampwora ye o nwoŋi Gibeon teo ne. O ma zeɡe kaanem tiina 

bam, de nɔɔna bam maama yiɡa ne o ta de amo o we:  
2 “Paŋwa Tu BAŊA WƐ wom na ye Isarele tiina Wɛ to na taɡe tei to mo tento: ‘Amo laɡe 

a chɔɡe Babilon teo pɛ wom dam delo o na jeɡe o di abam baŋa ne nenɛɛne á jeɡe 

nabɛ yɔɡese mo á ba ne tei to. 3 Bena yalei laŋa ne amo wó jwoori a ja Wɛ diɡa kam 

zela yalo Babilon teo pɛ Nebukadeneza na vere o ja o vo Babilon to a ba a yaɡe ywo. 
4 A nam ta wó ja Jehoyakim bu Jehoyachin na ye Judah teo pɛ to a jwoori ywo. Wonto 

de balo maama ba na kale ba ja vo Babilon ne to mo a laɡe a ja a jwoori ywo. Kokuri 

to, a laɡe a chɔɡe dam delo Babilon teo pɛ na jeɡe o di abam baŋa ne to mo.’ BAŊA WƐ 

na taɡe kolo to mo konto.”  
 

5 Wɛ sampwora Jeremia de ma zeɡe BAŊA WƐ diɡa kam wone o leiri Hanania, ye 

kaanem tiina bam de nɔɔna bam maama de zeɡe da ba cheiɡa. 6 O ma ta o we, 

“Ameena. BAŊA WƐ wó pa ko seene ko ke! A teene we n na pworisi tei to wó ji cheɡa, 

se BAŊA WƐ pa se jejeɡero telo Babilon tiina bam na vere Wɛ diɡa kam ne ba ja ba viiri 

to, de nɔɔna balo ba na kale ba ja ba viiri to jwoori ywo. 7 Nam cheiɡi taane delo a na 

jeɡe se a pa nmo de nɔɔna banto maama to. 8 Ko ná ye Wɛ sampwori selo na lwoori 

yiɡa se ba faŋa faŋa ye nmo de amo ta wo tu to, banto yeini ba pworisi ba bere we 

jara-keim, de kana, de lɛɛro dwi dwi wó ba teene dedɛ baŋa ne, de ná maŋe de ye 

te-kamunnu mo de. 9 Ko daare, sampwora kalo ná pworisi yazura taane, kotu na 

pworisi tei to ná seene ko ke, ko bere we wonto mo ye wolo BAŊA WƐ na seene o toŋe 

to.”  
10 Hanania laam ma vaŋe nabɛ yɔɡese delo na wo Jeremia ba ne to o le, ye o daare o 

bwori-de. 11 O ta ma zeɡe nɔɔna bam maama yiɡa ne, ye o ta o we, “BAŊA WƐ na taɡe 

tei to mo tento: ‘Tento dwoŋi mo a laɡe a chɔɡe dam delo pɛ Nebukadeneza na jeɡe o 

di dwi tiina maama baŋa ne to. Bena yalei laŋa ne mo amo wó ke konto.’ ”  

O na taɡe konto o ti to, Jeremia ma kɛ o daare-ba.  
12 Hanania déem na le nabɛ yɔɡese Jeremia ba ne ye o daare o bwori-de ye ko ke fee 

to, mo BAŊA WƐ daa kwei kwora kadwoŋi o pa Jeremia. O ma ta ded‑o o we, 13 “Zaŋe 

n vo n ta de Hanania we, BAŊA WƐ na taɡe tei to mo tento: ‘Nmo seene n wane yɔɡese 

delo amo na mɛ daa a ke to n bwori n yaɡe. Nmo nam laɡe n leiri yɔɡese dem konto 

pa se de ji luuru nyem mo. 14 Paŋwa Tu BAŊA WƐ wom na ye Isarele tiina Wɛ to na 

taɡe tei to mo tento: Amo laɡe a kwei luuru yɔɡese mo a de teene dem konto maama 

ba ne, se ko fe-ba se ba sɛ ba pa Babilon teo pɛ Nebukadeneza. Ba wó taa toŋe ba pa‑o. 

A ta maa wó pa kaɡo-vara de ni se ba sɛ ba pa‑o.’ ”  
15 Jeremia ta ma ta de Hanania o we, “Cheiɡi-ne! BAŊA WƐ bere o wo toŋe nmo. De 

ko de, n ta pɛ se nɔɔna banto sɛ n vwa yam. 16 Konto ŋwaane, BAŊA WƐ na taɡe kolo to 

mo tento: A laɡe a le nmo se n jei teɡa baŋa ne. Bene dento ne mo n laɡe n te, n na 

bere nɔɔna bam se ba lɔ amo BAŊA WƐ kwaɡa ne to ŋwaane.”  
17 Bene dem konto chane serepɛ chana kam ne nɔɔ mo Hanania seene o te.  

29 

Jeremia popone tɔnɔ o pa balo ba na kale ba ja vo Babilon to  

1 Jeremia déem zeɡe Jerusalem ne mo o popone tɔnɔ o toŋe o pa Isarele nakwa balo 



ba na jaane ba vo Babilon ye ba ta wora to, de kaanem tiina bam, de sampwori sem, 

de balo maama Pɛ Nebukadeneza na jaane Jerusalem ne o kale o vo Babilon to. 2 Ko 

nam ye ba déem na maŋe ba kale Pɛ Jehoyachin, de o nu, de pɛ sɔŋɔ dedɛɛra bam, de 

yiɡa tiina balo na nii Jerusalem de Judah kateira yam baŋa ne to, de ba teo kom 

ɡwaro, de ba lura ba ja ba viiri to kwaɡa ne mo. 3 Jeremia déem kwei tɔnɔ kom o ke 

Safan bu Elasa, de Hilikia bu Gemaria jeŋa ne mo. Judah teo pɛ Zedekia déem toŋe 

banto mo se ba vo Babilon ba zeɡe ba pa‑o Pɛ Nebukadeneza tei ne. Tɔnɔ kom popone 

we:  
4 Paŋwa Tu BAŊA WƐ wom na ye Isarele tiina Wɛ to na jeɡe kolo se o ta de balo o na 

pɛ se Nebukadeneza kale o nwoŋi Jerusalem ne o vo Babilon to mo tento:  
5 “Lɔ-na sam dáane se á lɛɛre á jeini ba teo kom wone. Jeiri-na ɡaara, se á ta‑á di ya 

tio-bia bam. 6 Swo-na kaana, se á lo bia de-ba. Di-na kaana á pa á bakeiri sem, se á 

daare á kwei á bukwa á yei á pa banna. Konto wó pa se ba na naaro ba pa abam. 

Puli-na de kɔɡɔ. Yé mɔ-na á kɔɡɔ kom ni. 7 Ta‑á toŋe-na se teo kolo a na kale abam a 

vo a yaɡe da to taa jeɡe yazura, se wonnu taa ke lanyerane te pa-ba. Nam ta 

lwoori-na BAŊA WƐ á pa-ba, kokuri to ko ná ke lanyerane ko pae banto, abam de wó 

na á yiɡa-veiŋa.”  
8 Cheɡa ŋwaane to, Paŋwa Tu BAŊA WƐ wom na ye Isarele tiina Wɛ to taɡe tento mo:  

“Yé pa-na se sampwori selo, de yi-nara balo na wo abam tetare ne to ɡane abam. Á 

nam yé ke á boboŋa ba dendwea yam wone. 9 Se ko ye vwa mo ba jeɡe ba pworisa 

ba pae abam amo yere ŋwaane. Amo bere a wo toŋe-ba.” BAŊA WƐ na taɡe kolo to 

mo konto.  
10 BAŊA WƐ nam ta taɡe tento mo o we:  

“Abam nam ná ke á bena fuserepɛ yam Babilon ne á ti, á laam wó jwoori á tete teo 

kom. Amo yiɡa daa wó taa wo abam wone se a ke wo-laaro telo a na ɡwoni ni se a 

ke a pa abam to.* 11 Kokuri to, amo boboŋa maŋe ya ja de a na wó ke abam tei to 

mo. Amo jeeli se a pa á na yiɡa-veiŋa mo, se ko dae lɛɛro. A jeeli se á ta‑á jeɡe teena 

de jwa mo.* 12 Abam laam maa wó ba amo yiɡa ne se á ware-ne. Amo de maa wó 

cheiɡi á wɛ-lworo kom. 13 Abam maa wó beeri-ne, ye á na-ne. Cheɡa to, á ná 

beeri-ne de á bochara maama, 14 a maa wó pa abam chwoŋa se á lɔre-ne.”* BAŊA WƐ 

na taɡe kolo to mo konto.  

“Amo de wó pa se á jwoori á ta‑á jeɡe yu-ywoŋo. Amo wó la abam a ja a nwoŋi jei 

selo maama ne a ya na zeili abam a yaɡe se wone to, se á jwoori á ba á jeini á tete 

teo kom wone.” BAŊA WƐ na taɡe kolo to mo konto.  
15 Abam nam wae á tɛ nenɛɛne, “BAŊA WƐ maŋe o kuri sampwori a pa debam 

Babilon teo ne.” 16 Ko nam ná ye á pɛ wolo zem na jei Pɛ David paare yituŋu kom 

baŋa ne o di paare Jerusalem ne to, de á chorro telo maama na wo tɔɡe de abam ba 

vo sa-teo yiɡa yiɡa ye ba ta daare teo kom ne to, BAŊA WƐ na taɡe banto taane tei to 

mo tento:  
17 “Amo Paŋwa Tu BAŊA WƐ laɡe a pa se jara mo to ba wone, se kana, de jaweero de 

ja-ba, pa se ba ji ne mɔɔro telo na pɔɡa ye te ware te di to. 18 Cheɡa ŋwaane to, amo 

laɡe a tɔɡe jara-keim, de kana, de jaweero baŋa a zeili-ba mo, pa se ba ji wo-zɔɔna 

loɡo baŋa teene maama yia ne. A nam ná pɛ se ba jaɡe ba yi mɛ maama, nɔɔna wó 

dole ba yuni ba ŋwaane ye ba ma ba yere ba sɔɔle lwarem ba pa daane. Nɔɔna wó 

taa jeɡe-ba ba yaala, ye ba mɔne-ba. 19 Kokuri to, ba wo cheiɡi amo kwora kalo a 

tontoŋena bam na pworisi de-ba titwon-twono to.” BAŊA WƐ na taɡe kolo to mo 

konto.  

“Abam balo na wo sa-teo wone to de wo cheiɡi a taane dem. 20 Abam balo maama a 

na zeili Jerusalem ne a kale a ja a vo Babilon teo to, nam cheiɡi-na amo BAŊA WƐ 

taane dem.”  
21 Paŋwa Tu BAŊA WƐ wom na ye Isarele tiina Wɛ to nam na taɡe tei se ko vo Kolaya 

bu Ahab, de Maaseya bu Zedekia seeni to mo tento:  

“Banto jeɡe vwa mo ba pworisa amo yere ŋwaane. A nam wó kwei-ba a ke Babilon 

teo pɛ Nebukadeneza jeŋa ne, se o ɡo-ba ye á zeɡe á nia. 22 Judah tiina balo maama 

ba na jaane ba vo Babilon to wolo ná boŋe se o sɔɔle lwarem o pa o dwoŋi, kotu wó 

tɔɡe banto ŋwaane o ta we: ‘BAŊA WƐ wó ke‑m ne Babilon teo pɛ na ke tei de 

Zedekia, de Ahab, ye o zwɛ-ba mini wone to.’ 23 Kokuri to, banto tiini ba toŋe 

wo-zɔɔna mo a nɔɔna bam tetare ne. Ba ke kabwoŋa de ba dwonna kaana. Ba ma 

ŋɔɔne vwa amo yere ŋwaane, ye amo wo pɛ-ba a kwora. Amo nam maane ko 

maama ni ne.” BAŊA WƐ na taɡe tei to mo konto.  

Semaya na popone tɔnɔ kolo to  

24 BAŊA WƐ déem ma ta de Jeremia o we, “Nam ta de Nehelam tu Semaya we: 
25 Paŋwa Tu BAŊA WƐ wom na ye Isarele tiina Wɛ to na taɡe tei to mo tento: Nmo tɔɡe 

n tete yere ŋwaane mo n popone tɔnɔ n toŋe n pa Jerusalem tiina bam maama. N 

ma‑n pa ko yi Maaseya bu Zefania na ye kaanem tu to, de kaanem tiina badaara bam 

maama. N ma‑n ta de Zefania we:  
26 ‘BAŊA WƐ mo tiŋi‑m se n leiri Jehoyada yuu ne n ta‑n ye kaanem tu o wara-jei sem 

ne, ye n nii Wɛ diɡa kam baŋa ne. Nmo ná nɛ we chichwoo mo wora o na bere o 

tete we o ye Wɛ sampwora to, n jeɡe se n ja kotu n vɔ o nɛ mo, se n daare n lei luu o 

ba ne.* 27 Bɛ nam mo ye n wo ke Anatofe tu Jeremia kolokolo? Wonto yeini o 

pworisi mo o pa abam. 28 Ko maŋe se n che‑o mo, kokuri to o popone tɔnɔ o toŋe o 

pa debam balo na wo Babilon ne to ye o we, dé wó dáane ywo bena dedɛ. O we, dé 

lɔ sam se dé lɛɛre dé jeini ywo, ye dé daare dé jeiri ɡaara se dé taa di ya tio-bia.’ ”  
 

29 Zefania na jwoŋi tɔnɔ kom to, mo o ɡaɡe-ko o bere Jeremia. 30 BAŊA WƐ de laam 

ma kwei kwora kanto o pa Jeremia ye o we, 31 “Pa kwora kanto yi balo maama ba na 

kale ba ja vo Babilon to: BAŊA WƐ na taɡe tei se ko vo Nehelam tu Semaya seeni to mo 

tento: ‘Semaya yeini o pworisi mo o bere abam, ye amo wo toŋe‑o. O ma ɡane abam 

ye á sɛ o vwa yam. 32 Konto ŋwaane amo BAŊA WƐ laɡe a waare Nehelam tu Semaya 

de o dwi dem mo. O dwi dem wolowolo bá na wo-laaro telo a na boŋe se a ke a pa a 

nɔɔna bam to, o na bere nɔɔna bam se ba lɔ amo kwaɡa ne to ŋwaane.’ BAŊA WƐ na 

taɡe kolo to mo konto.”  

30 

Baŋa Wɛ wó woli o nɔɔna se ba jwoori ba tete teo  

30:1–33:26  

Baŋa Wɛ na ɡwoni ni de o nɔɔna tei to  

1 BAŊA WƐ na pɛ Jeremia ni delo to mo tento:  
2 Isarele tiina BAŊA WƐ wom na taɡe tei to mo tento: “Popone wonnu telo maama a na 

taɡe a bere‑m to n ke tɔnɔ wone se te taa tiɡa. 3 Kokuri to, maŋa kam beene se a pa a 

nɔɔna bam jwoori ba taa jeɡe yu-ywoŋo. Isarele tiina bam de Judah tiina bam mo 

konto. Amo wó pa se ba jwoori ba jeini teɡa kalo ne a déem na pɛ ba nabaara bam to. 

Ba laam maa wó taa tei-ka.”  

BAŊA WƐ na taɡe kolo to mo konto.  
4 Kwora kanto mo BAŊA WƐ nam pɛ se ka vo Isarele tiina de Judah tiina bam seeni:  

5 O na taɡe kolo to mo tento:  

“A niɡi nɔɔna bam na keeri tei to.  

Ko nam ye foone keira mo,  

vuvuɡa na to ba wone to ŋwaane,  

Yazura maa tera jei jei.  
6 Fɔɡe-na á jeeli taane dento á nii:  

Baara de jaane pwi ye ba lore bia na?  

Bɛ nam mo ke ye a nae baara na ye bele-bele,  

ne kaane puɡa na viriɡi se o lo to?  

Ba je sem ma teili ba pwi,  

ye ba yibia nyɔne kiri-kiri.  
7 Lɛɛro wó tiini te ba maŋa kam konto ne,  

se ko dwoni maŋa maama.  

Kokuri to, a nɔɔna Jakob dwi tiina bam wó zo cham dedɛ wone.  

Ba nam wó na verem de wone de.”  
 

8 Paŋwa Tu BAŊA WƐ ma ta o we, “Amo wó ja nabɛ yɔɡese delo na wo a nɔɔna bam 

ba ne to a bwori a yaɡe, ye a daare a kɔ ba cheɡero tem, se veira daa yé taa jeɡe dam 

ba di ba baŋa ne. 9 Ba laam wó ke ba tete amo wolo na ye ba Tu BAŊA WƐ wom to dam 

kuri ne mo. Ba ta wó zuli pɛ wolo a na wó kuri a pa-ba ye o ye David dwi tu to mo.”  
 



10 BAŊA WƐ na taɡe tei to mo tento:  

“Amo tontoŋena, Jakob dwi tiina bam,  

yé ta‑á kɔre-na foone.  

Isarele tiina bam, nam yé ta‑á lwia.  

Ko ná ye balo na peene abam yiɡa yiɡa teo wone to,  

a laɡe a jwoŋi abam de á dwi dem mo banto jeŋa ne a yaɡe.  

Jakob dwi tiina bam wó jwoori ba tete teo de yazura,  

ye nɔɔn-nɔɔno daa bá ke se foone zo-ba.  
11 Kokuri to, amo BAŊA WƐ wo abam tei ne  

se a jwoŋi abam a yaɡe.  

Amo wó yɔɔre a chɔɡe teene delo maama  

a ya na jaɡe abam a yaɡe de wone to.  

Se ko ná ye abam, a bá chɔɡe abam fase.  

A nam yeini a wae a korese abam.  

Amo ná waare abam maŋa de maŋa,  

ko nam wó taa tɔɡe cheɡa chwoŋa mo.”  

BAŊA WƐ na taɡe kolo to mo konto.  
 

12 BAŊA WƐ na taɡe tei to mo tento:  

“Abam na nɛ zonne delo to,  

á bá na de yɔɔrem jei.  

Á fufwollu tem bá wane te jei.  
13 Nɔɔno tera se kotu nii á taane dem baŋa ne.  

Wolim nam tera á zonne dem ŋwaane,  

ye yɔɔrem de tera de pae abam.  
14 Á fara bam maama swei á swea,  

ye ba yiɡa daa tere á wone.  

A tiini a de jaɡuli-zane mo á yera ne,  

ne amo ye á dono mo tei.  

A na tiini a waare abam tei to,  

a wo duri á ŋwaŋa de fenfee de.  



Ko nam ye á na tiini á tusi tei,  

de á wɛleera yam na kɛ jeŋa to ŋwaane mo.  
15 Bɛŋwaane mo ye á keera  

á zonne dem na ba jeɡe yɔɔrem jei to ŋwaane?  

A na pɛ ko tiini ko zo á yera tei to,  

ko ye á na tiini á tusi tei,  

de á wɛleera yam na kɛ jeŋa to ŋwaane mo.  
16 Ko nam na wó taa ye tei to,  

amo wó chɔɡe balo zem na jeɡe abam ba chɔɡe to.  

Amo wó ja á dona maama  

a vo a yaɡe teene dedwonna wone.  

Ko ná ye balo na vere á jejeɡero ba ja viiri to,  

a laɡe pa nɔɔna vere banto de jejeɡero mo.  

A ta wó pa se balo zem na bɛɛse abam to  

jwoori ba na bɛɛsem.  
17 A laam maa wó jwoori a pa abam á yazura,  

ye a daare a yɔɔre á fufwollu tem.  

Kokuri to, ba ya jeɡe abam Zion tiina bam  

ba bwoi we, nɔn-yɔɔro telo Wɛ na zeili to,  

ye ba we, nɔɔn-nɔɔno tera kotu yiɡa na wo á wone.”  

BAŊA WƐ na taɡe kolo to mo konto.  
 

18 BAŊA WƐ nam taɡe tento mo o we:  

“Amo wó jwoori a ja Jakob dwi dem  

a jwoori ba tete teo,  

pa se sɔ-yuu maama taa zoore de yazura.  

Ba wó jwoori ba chwi Jerusalem teo kom  

ko di-dwonnu baŋa ne mo.  

Pɛ sɔ-fɔrɔ kom de wó jwoori ko zeɡe  

ko jeiɡa kam ne.  
19 Ba wó leeni lei-keim lei jei sem konto ne,  



ye ba daare ba ke ywoni dim sɔɔ.  

A maa wó pa se ba kɔɡɔ puli dedɛ,  

se ba daa yé muri.*  

A ta wó pa se ba jwoŋi zula,  

pa se nɔɔna daa yé ɡwooni-ba.  
20 Ba nɔn-bia bam wó jwoori ba na dam,  

ne ba déem na ye tei faŋa faŋa to.  

Ba nɔn-kɔɡɔ kom wó fɔɡe ba zeɡe amo tei ne.  

A maa wó waare balo maama na wó bɛɛse-ba to.  
21 Ba tete dwi tu laam mo wó di paare ba baŋa ne.  

Wolo na wó taa tei-ba to  

wó nwoŋi ba tete dwi dem wone.  

Amo laam maa wó pa kotu chwoŋa  

se o fɔɔre o ba o twɛ-ne.  

Wɔ mo nam wó sɛ o yi amo tei,  

ye amo wo bwoŋi kotu?  
 

22 Abam laam wó taa ye amo nɔɔna mo,  

se amo de taa ye abam Wɛ wom.”  

BAŊA WƐ na taɡe kolo to mo konto.  
 

23 Nii-na! BAŊA WƐ bane wó zaŋe lela,  

ne vo-dɛɔ na zaŋe tei to mo.  

Ko nam wó taa nye de vo-kekara  

na chuɡi nɔn-balwaaro yuu ne tei to mo.  
24 BAŊA WƐ bane nam ná zaŋe de-ba,  

ko ná dae we o ke o su o boboŋa yam,  

o bochare dem bá zuri.  

Maŋa kam nam ná yia,  

abam laam wó ni ko kuri lanyerane.  

31 

Isarele tiina wó jwoori ba tete teo  

1 BAŊA WƐ ta ma ta o we, “Maŋa kam konto ná yia, amo wó taa ye Isarele sɔ-yuni 

maama Wɛ wom, se ba de taa ye amo nɔɔna.”  
2 BAŊA WƐ na taɡe tei to mo tento:  

“Ko ná ye balo na luɡi toone jara wone,  

ye ba kare ba vei kaɡoa wone to,  

banto nɛ wolim lanyerane.  

Isarele tiina bam na beeri siu konto to,  
3 amo BAŊA WƐ mo veere a tete de-ba  

jei selo na ye yiɡa yiɡa to ne.  

Isarele tiina bam,  

ko na zeɡe faŋa faŋa ne to mo a tiini a swoi abam.  

Amo ta maa swoi abam de zem maama.*  
4 Isarele tiina, á ye a nɔn-swonnu tem mo.  

Amo wó pa se á jwoori á fɔɡe á zeɡe de dam.  

Á wó yɔɔre á fɔɡe á zeɡe lanyerane.  

Á daa ta wó kwei á senyɛ sem  

á nwoŋi pwooni á tɔɡe de sara bam  

á ta‑á sae de wopwolo.  
5 Abam daa ta wó jeiri á Vini teeni  

Samaria zwonnu tem yuu ne.  

Balo maama na jeiri ba Vini teeni dem to,  

banto tete wó di de bia bam.  
6 Maŋa beene se balo na yeini ba nii Efrayim zwonnu laŋa kam to zaŋe  

ye ba tɔɔle ba ta we,  

‘Ba-na se dé vo Jerusalem,  

se dé zuli dé Tu BAŊA WƐ Zion ne.’ ”  

7 BAŊA WƐ nam na taɡe tei to mo tento:  

“Leeni-na lei de wopwolo Jakob dwi dem ŋwaane,  

de ba na wo dwi maama tiina yiɡa ne to ŋwaane.  

Pa-na se á tia taa zaŋa,  

se á ta we,  

‘BAŊA WƐ, nam zaŋe n jwoŋi n nɔɔna bam n yaɡe!  

Jwoŋi balo ta na daare Isarele tiina bam wone to n yaɡe.’  
8 Nii mo! A laɡe a ja-ba a nwoŋi baŋa seeni teo kom ne a ba ywo,  

se a daare a la ba maama a nwoŋi loɡo baŋa jei selo na wo yiɡa yiɡa ne to.  

Lilwoa, de ɡwane wó taa wo ba kɔɡɔ kom wone.  

Kapwi de balo na viriɡi puɡa se ba lo to de wó taa wora.  

Cheɡa to, kɔ-fɔrɔ mo laɡe ko jwoori.  
9 Ba ná maa jwoora, ba wó taa keeri mo de wo-chechɔɡɔ.  

Amo na to ba yiɡa ne ye dé jwoori to,  

Wɛ-lworo wó taa wo ba nia ne mo.  

Amo wó kale-ba se ba tɔɡe na-zura na duri ba tole mɛ to.  

Ba wó taa vei chwoŋa kalo na mae daane to ne mo  

se ba daa yé to.  

Kokuri to, amo mo ye Isarele dwi tiina bam kwo.  

Efrayim maa ye amo bu-kwea.”  
 

10 Loɡo baŋa teene dem maama,  

cheiɡi-na BAŊA WƐ taane.  

Tɔɔle-na o kwora kam  

se ka yi balo na zoore naneo ni ne to we:  

“BAŊA WƐ ya mo jaɡe Isarele dwi tiina bam o yaɡe.  

O nam wó jwoori o la-ba o ke daane.  

O maa wó taa yere-ba  

ne nayero na nii o pei-kɔɡɔ baŋa ne tei to.”  
11 Kokuri to, BAŊA WƐ mo laɡe o jwoŋi Jakob dwi tiina o yaɡe.  

O wó vere-ba o ja o nwoŋi  



balo na dana ba dwoi-ba to jeŋa ne.  
12 Ba laam maa wó jwoori ba ba  

ba zeɡe Zion peo kom yuu ne,  

ye ba leeni de kwor-dɛa.  

Ba wó taa di ywoni mo  

BAŊA WƐ na pɛ-ba wo-laaro telo to ŋwaane.  

Tento maa ye mena, de sa-doora, de nuɡa,  

de vare-mɔra.  

Ba ta wó taa nye de ɡaare delo na na yaɡe da ye de zura to mo.  

Ba vɔna daa bá pare maŋa de maŋa.  
 

13 BAŊA WƐ na taɡe kolo to mo tento:  

“Bukɔ-pwoli sem wó taa sae de wopwolo.  

Baara bam de nam bá maŋe kwaɡa ne,  

nɔn-donno, de nɔn-kwe de.  

Amo wó pa se ba keira kam pipiri ka ji mwanno.  

A ta wó fɔɡe-ba de wopwolo,  

se ko leiri ba wo-chechɔɡɔ kom yuu ne mo.*  
14 Amo wó pa se kaanem tiina bam ŋwea su de ywoni,  

se a daare a pa a nɔɔna bam wo-laaro telo maama ba na laɡe to.”  
 

15 BAŊA WƐ na taɡe tei to mo tento:  

“Sɔɔ mo zaŋe Rama teo wone.  

Nɔɔna mo wora ba keera,  

ye ba chwoosa dedɛ.  

Racheli mo tiini o keeri o bia bam ŋwaane.  

O maa ba sɛ se nɔɔn-nɔɔno ja‑o,  

ba daa na tera to ŋwaane.”*  
16 BAŊA WƐ ta ma ta o we:  

“Daa‑n yé ta‑n keera.  

Nam weeri n yi-na bam,  

se nmo wó na n totoŋa yam nyɔɔre.  

Amo wó jwoŋi n bia bam n dona bam jeŋa ne  

a pa ba jwoori ba tete teo ne.  
17 Teena wora ko pae á kwaɡa kam.  

Abam bia bam wó jwoori ba tete teo kom ne  

se ba taa zoore da.”  

BAŊA WƐ na taɡe tei to mo konto.  
 

18 “Amo niɡi Efrayim tiina wo na chɔɡe ye ba we,  

‘Nmo BAŊA WƐ waare debam  

ye dé sɛ nmo koresem dem.  

Dé déem nye de na-bala kalo ta na wo toŋe to mo.  

Nam pa debam chwoŋa  

se dé jwoori dé ba n tei.  

Dé maa wó seene dé ba,  

bɛŋwaane nmo mo ye debam Tu BAŊA WƐ.  
19 Dé ya ywori chwoŋa mo.  

Dé nam chuli dé wɛleera yam.  

Dé boboŋa laam na jwoori to,  

mo dé maɡe dé takeira wo-chechɔɡɔ ŋwaane.  

Chaveera ma di debam, ye dé yuu yaale,  

wo-zɔɔna yalo dé na ke dé nɔn-donne maŋa ne to ŋwaane.’  
20 Efrayim ye amo bu-swono  

kolo na jei amo bochare ne to mo.  

A yeini a ŋɔɔne ta-balwaaro a pa‑o.  

De ko de, a nam ta yɔɔre a swoi‑o mo.  

Amo boboŋa vei o seeni maŋa maama mo,  

ye a tiini a jeɡe o ŋwaŋa,”  

BAŊA WƐ na taɡe tei to mo konto.  
 



21 “Tiŋi-na memaŋa chwei sem nia ne,  

se ko pa á yé tusi chwoŋa kam ne.  

Fɔɡe á lɔre chwo-fara kalo á déem na tɔɡe da  

ye á kɛ to.  

A nɔn-swonnu Isarele tiina bam,  

nam jwoori-na se á zo á teene dem wone.  
22 Á nwoŋi amo kwaɡa ne,  

ne bukɔ wolo na ve o kwo to.  

Á wó ta‑á jeɡe boboŋa yalei taa se á vo á maŋe yei ne mo  

se á laam kwei chwoŋa á jwoori amo tei?  

BAŊA WƐ nam laɡe o ke wo-doŋo loɡo baŋa ne,  

nenɛɛne kaana na cho baara cham wone tei to mo.”  

Baŋa Wɛ nɔɔna wó na yazura  

23 Paŋwa Tu BAŊA WƐ wom na ye Isarele tiina Wɛ to na taɡe tei to mo tento:  

“Amo ná jaane a nɔɔna bam se ba jwoori ba taa jeɡe yu-ywoŋo, Judah tiina bam daa 

wó ta ba teene dem maama ne we, ‘BAŊA WƐ swolim taa wo Jerusalem baŋa ne! Wɛ 

wó ke zaane o di-laao kom de o tete peo kolo na ye wose to baŋa ne!’  
24 Nɔɔna bam wó taa zoore daane Judah laŋa kam de ka teene dem maama ne, ko ta 

woli de vala, de nayera. 25 Ko ná ye balo na buɡi to, amo wó pa se ba yera zuri. Ko ta 

ná ye balo na beiri to, a wó pa ba di ba su. 26 Mo kokuri ba wó ta we, ‘Amo na zaŋe 

dɔɔm wone ye a nii a kaare a maama to, a dɔɔm dem ke-ne ywoni.’ ”  
27 BAŊA WƐ na taɡe tei to mo tento: “Nii-na! Maŋa kaaɡe ka yi se amo pa Isarele dwi 

tiina de Judah dwi tiina puli. Nabiina de vara wó taa daɡa ba teɡa kam ne. 28 Amo 

déem mo pɛ se ba wonnu ɡɔ te yaɡe, se te maama dole te yaɡe kafɛ ye te chɔɡe. A ta 

ma ja cham de lɛɛro a ba a pa-ba. De konto maama de, a nam ta wó jwoori a jeiri-ba 

te-ywoŋa jei ne, ye a daare a fɔɡe a lɔ-ba a zeɡe lanyerane. 29 Maŋa kam konto ná yia, 

nɔɔna daa bá taa tɛ ba we:  

‘Kwoa mo ke ba wonnu,  

pa te zem laam ɡwori ba bia.’*  

30 Ko nam na wó taa ye tei to, nɔɔno maama wɛleera wó taa wo ba tete yuu ne, pa se 

ba te ya ŋwaane. Konto to, wolo ná done Vini tio bi-kanywaano tem, kotu tete yeila 

mo wó taa ŋaara.”  
31 BAŊA WƐ na taɡe tei to mo tento:  

“Cheɡa to, maŋa laɡe ka yi se amo jwoori a ɡwoni ni de Isarele dwi tiina bam de 

Judah dwi tiina bam, se ko taa ye amo ni-doore. 32 Dento nam bá taa ye bedwe de ni 

delo a déem na ɡwoni de ba nabaara bam maŋa kalo a déem na mɛ a jeŋa a ja-ba a 

nwoŋi Ejipti ne to. Kokuri to, ba déem chɔɡe a ni-ɡwonim dem konto mo, de amo na 

maŋe a swoi-ba dedɛ, ne baaro na jeɡe o kaane swono tei to.”  

BAŊA WƐ ta ma ta o we:  
33 “Maŋa kam ná yia, ni delo amo na wó ɡwoni de Isarele dwi tiina bam to mo tento:  

Amo wó kwei a nia yam a tiŋi ba boboŋa ne mo,  

ye a daare a popone-ya a yaɡe ba bochara wone.  

Amo laam maa wó taa ye ba Wɛ,  

se ba de taa ye amo nɔɔna.  
34 Ko daa bá taa ye fefeo se ba wolowolo bere o dwonna, naa se o ta de o chorro we, 

ba lɔre-na BAŊA WƐ. Kolo ŋwaane, nɔɔna maama wó taa yei amo, ko ná maŋe ko ye 

nabwona de dedɛɛra de. Amo laam maa wó kwei ba keim-lwanno tem a ma chɛ-ba. A 

daa bá ɡuli ba wɛleera yam ɡula.”  

BAŊA WƐ na taɡe tei to mo konto.*  
 

35 BAŊA WƐ ye wolo na yeini o pa wea nye  

pa pwooni wora dɛ dem wone to mo.  

O ma daare o pa chana kam de chalechwe sem nye,  

se se taa pae pwooni tete ne.  

O ná yeini o yuŋi naneo kom,  

ko pae se na-ŋone sem wuuri mo.  

O yere nam mo ye Paŋwa Tu BAŊA WƐ.  
36 Wonto ma ta o we:  

“Amo wó sɛ se wonnu tento maama taa toŋa dɛ dɛ.  

Te ta ná wora, Isarele dwi dem wó taa ye teo kolo na zeɡa,  

pa se ko nɔn-bia bam taa ye amo nɔɔna.  
37 Ne ba na ware wɛyuu kom se ba maŋe ko ni ba ti to,  

ye nɔɔna ta yeiri teɡa kuri ni na mae tei to,  

konto nam mo amo de bá ve Isarele dwi tiina bam  

ba totoŋ-balwaaro ŋwaane.”  

BAŊA WƐ na taɡe kolo to mo konto.  
 

38 BAŊA WƐ ta ma ta o we:  

“Maŋa laɡe ka yi ba na wó fɔɡe ba lɔ Jerusalem teo kom ba pa-ne. Ba nam wó zeɡe 

Hananeli di-dedɔrɔ kom ne mo, ba lɔ ba yi Guɡworo Ni dem.* 39 Teo kom siseini dem 

wó zeɡe dáane mo de yɔɔre de vo de yi Gareba zwoŋo kom, se de laam ɡuɡwoli de vo 

de yi Goa. 40 Jei sem maama wó taa ye wose mo amo BAŊA WƐ ŋwaane, ko ná maŋe ko 

ye bwolo kom ba na suli twa ye ba lwoi tentwarem da to, de pwoli selo na vei Kidoron 

nabara kam seeni to, se ko taa vei wɛ-puli seeni ko yi Sisein-nɔɔno Ni dem ɡuɡworo 

kom. Ba daa bá ɡɔ teo kom konto ba de teɡa ne, ba nam bá chɔɡe-ko.”  

32 

Jeremia na yeiɡi teɡa tei to  

1 BAŊA WƐ daa na pɛ Jeremia ni delo to mo tento. Ko déem ke ko maŋe de Judah teo 

pɛ Zedekia na jeɡe bena fuɡa o paare dim wone to mo. Babilon teo pɛ Nebukadeneza 

paare dim bena fuɡa-nana bene dem wone mo konto.  
2 Maŋa kam konto ne, Babilon teo pɛ jar-keira bam mo tu ba kaare Jerusalem teo 

kom ba pu, de ba déem jaane Wɛ sampwora Jeremia ba pe Judah pɛ sɔŋɔ konkɔlɔ kom 

ne. 3 Judah teo pɛ Zedekia mo pe‑o da, Jeremia déem na pworisi wonnu telo 

Jerusalem seeni to ŋwaane. Zedekia déem ya bwɛ Jeremia o we, “Bɛ mo ye n bere we 

n jwoŋi BAŊA WƐ kwora we, o laɡe o kwei teo kom o ke Babilon teo pɛ jeŋa ne mo se o 

di-ko?” 4 Jeremia ta taɡe BAŊA WƐ kwora we, “Pɛ Zedekia bá lu Babilon tiina bam jeŋa 

ne. Ba wó ja‑o ba vo ba pa Babilon teo pɛ mo se ba ŋɔɔne daane. 5 Ba laam wó ja 

                                                           

 *31:38 Nehemia 3:1-32 



Zedekia ba vo Babilon. O nam wó taa wo dáane mo se amo laam ba a waare‑o. Abam 

ná kwaane á jaŋe de Babilon teo tiina bam, á laɡe á to mo. Amo BAŊA WƐ na taɡe tei 

to mo konto.”  
6 Konto maama kwaɡa ne, BAŊA WƐ daa ta ma ta de Jeremia o we, 7 “Nmo kwo choro 

Salum bu Hanameli wó ba n tei o ta dede‑m we, ‘Amo boŋe se a kwei a kara kalo na 

wo Anatofe ne to mo a yeiɡi a pa‑m. Nmo maŋe se n yeiɡi-ka, nmo na ye amo yera 

nɔɔno to ŋwaane.’ ”  
8 Ko na ke da yalei to, amo choro Hanameli ma seene o ba a tei mɛ ba na pe-ne pɛ 

sɔŋɔ konkɔlɔ kom ne to, nenɛɛne BAŊA WƐ na wuuri o ta o bere-ne tei to. O ma ta de 

amo o we, “Amo boŋe se a kwei a kara kam na wo Anatofe ne, Benjamin kateiri dem 

ne to mo a yeiɡi a pa‑m. Nmo maŋe se n yeiɡi-ka se ka taa ye nmo nyem. Nam 

yeiɡi-ka n ta‑n tei.”  

Ko na ke konto to, amo ma lɔre we ko ye BAŊA WƐ kwora chekke mo a niɡa. 9 A ma 

yeiɡi a choro kara kam na wo Anatofe ne to o tei ne, ye a jeeli lu-nyenno sabu-dala 

fuɡa-yarepɛ se a pa‑o ka ŋwaane. 10 A ta ma popone a yere teɡa kam tɔnɔ wone, ye a 

daare a zi a jeŋa ko baŋa ne. Nɔɔna badwonna ma nii ye ba sɛ a na ke tei to. Amo ma 

maŋe teɡa kam sabu se ko taa ye chekke. 11 Amo laam ma kwei tɔnɔ kolo a na zi ye 

teɡa kam yera seina wo te wone to, dedaane tɔnɔ kodwoŋi na lwoni-ko ye ko ta puri 

to 12 a pa Neria bu Baruki. O déem ye Maseya naa mo. A na pɛ‑o twanno telei tem 

konto to, mo a choro Hanameli nɛa, ko ta woli de nɔɔna balo na maane a keim dem ye 

ba popone ba yera tɔnɔ kom wone to, de Judah tiina balo maama na wo pɛ sɔŋɔ 

konkɔlɔ kom ne to. 13 Banto maama na zeɡe da ye ba cheiɡi to mo a pɛ Baruki ni ye a 

we: 14 “Paŋwa Tu BAŊA WƐ wom na ye Isarele tiina Wɛ to na taɡe kolo to mo tento: 

‘Kwei twanno tento dé na popone teɡa kam yeilo ŋwaane to, se n laam ke-te kambia 

wone se te maŋe da bena dedɛ. Ke konto de tɔnɔ kolo ba na zi ba je ko baŋa ne to, de 

ko dwoŋi kom ta na puri to.’ 15 Kokuri to, Paŋwa Tu BAŊA WƐ wom na ye Isarele tiina 

Wɛ to na taɡe kolo to mo tento: ‘Maŋa wó ba se nɔɔna daa jwoori ba yeiɡi sam, de 

kare, de Vini kare teo konto wone.’ ”  

Jeremia wɛ-lworo  

16 A na kwei twanno tem a pa Neria bu Baruki a ti to, mo a lwoori BAŊA WƐ a we:  



17 “Yuu-tu BAŊA WƐ, nmo dɛ n dam-fɔrɔ kom baŋa ne n toŋe wo-kamunnu mo n ke 

wɛyuu kom, de teɡa baŋa maama. Kolokolo nam tera ko na tiini ko chamma ko dwoi 

nmo keim. 18 Nmo yɔɔre n jeɡe swono mo n pae nɔɔna morro dedɛ. N nam ta pae bia 

yaare ba kwoa wɛleera ŋwaane. N ye Wɛ-kamunu mo ye n dam de ɡaale. N yere dem 

mo ye Paŋwa Tu BAŊA WƐ. 19 N yeini n tɔɡe yeino dwi maama baŋa ne mo n ke 

totoŋ-kamunnu. Nmo yei nabiina maama kikia na ye tei to. N ma‑n ŋwe-ba se ko 

maŋe de chwei selo ba na tɔɡe to de kikia yalo ba na toŋe to. 20 Nmo déem ke 

totoŋ-kamunnu de wo-kenkaɡela Ejipti wone. Totoŋa yanto dwoŋi mo n ta jeɡe n ke 

de zem maama Isarele tiina de dwi-ɡɛ tiina maama tei ne. Mo kokuri n yere zaŋe jei 

maama ne de zem. 21 Nmo tɔɡe n dam baŋa ne n toŋe wo-kamunnu dedaane 

wo-kenkaɡela se n ma‑n fuɡi Ejipti tiina bam ye n daare n vere n nɔɔna Isarele tiina 

bam ba jeŋa ne n yaɡe. 22 N ma‑n kwei teɡa kanto n déem na ɡwoni ni ka ŋwaane de 

ba nabaara bam to n pa-ba. Ka maa ye teɡa kalo na ywomma de varem de kɔnɔ to. 
23 Ba de na tu ba jwoŋi-ka to, ba wo sɛ nmo nia yam. Ba bere ba wo tɔɡe chwei selo n 

na bere-ba to. Ko ná ye wonnu telo n na pɛ-ba ni se ba taa ke to, ba wo ke te kolokolo. 

Konto ŋwaane nam mo tei n pɛ lɛɛro tento maama ba ba baŋa ne.  
24 Nii-na! Babilon tiina bam lɔɡe taare kamuna ba yeiri dé teo kom kabiri sem yera 

ne mo se ba tɔɡe-ya ba zo teo kom ba di debam. Jara-keim, de kana, de jawe-chɛɛro 

wó chɔɡe debam. Dé teo kom laam wo Babilon jar-keira bam jeŋa ne mo se ba wane 

debam. Nmo BAŊA WƐ na taɡe we kolo wó yi debam to laam mo to dé baŋa ne, ye 

nmo tete nɛ-ko. 25 Yuu-tu BAŊA WƐ, nmo yei we ko bá dáane se Babilon tiina bam di 

dam dé teo kom baŋa ne. N nam ta pɛ amo ni se a kwei lu-nyenno a ma yeiɡi kara 

kam, se nɔɔna de maane a keim dem konto ye ba zi ba je ko ŋwaane.”  
 

26 BAŊA WƐ daa na pɛ Jeremia ni delo to mo tento:  
27 “Amo mo ye BAŊA WƐ wom. A nam ye nabiina bam maama Wɛ mo. Woŋo wora ko 

na tiini ko chamma ko dwoi amo keim na? 28 Amo BAŊA WƐ nam na taɡe tei to mo 

tento: A laɡe a kwei teo konto mo a ke Pɛ Nebukadeneza de o jar-keira bam jeŋa ne se 

ba di-ko. 29 Jar-keira balo na tu se ba kwaare jara de teo kom to wó zo teo kom wone 

ye ba daare ba zwɛ-ko. Ba maa wó pa se mini di sam delo nɔɔna na diini de nayuni 

baŋa ne ye ba zwɛ wonnu ba ma ke kaanem ba pa Baal jwoni dem ba daare ba kwei 



sana pɛɛra ba pa wa yadwonna to. Ba totoŋa yam konto pɛ se a bane zaŋe ba baŋa ne 

mo.  
30 Judah dwi tiina de Isarele dwi tiina bam yɔɔre ba toŋe lwarem kikia amo yiɡa ne 

mo ko zeɡe ba nɔn-donne maŋa ne se ko yi zem maama. Ba je na ke wonnu telo to 

yeini te chuchuɡi amo bane mo. Amo BAŊA WƐ na taɡe tei to mo konto. 31 Ba na maŋe 

ba chwi teo kom kuri to mo ko nɔn-bia bam bobo se ba taa ke kolo na wó zaŋe a bane 

to. Ko laam nam yi se a chɔɡe-ko, pa se ko jei a yiɡa ne. 32 Isarele tiina bam de Judah 

tiina bam pae a bane mo yɔɔre de zaŋa de ba lwarem kikia yam. Ko maa ye ba pwa, 

de ba nakwa, de ba kaanem tiina, de ba sampwori sem, de balo maama na zoore 

Jerusalem teo kom de Judah laŋa kam maama ne to mo chuchuɡi a bane. 33 Ba mɛ ba 

kwaɡa ba ya amo, ye ba yiɡa tera a wone. Amo yɔɔre a bere-ba maŋa maama mo. Ba 

nam wo cheiɡi a taane dem. Ba maa wo sɛ se a korese-ba. 34 Ba kwei wo-zɔɔna yalo ba 

na zuli to ba zeɡe diɡa kalo na wora a yere zula ŋwaane to wone, ye ba da ko ŋwaane 

ba chɔɡe-ka. 35 Ba ta ma lɔ bimbina Ben-Hinom bwolo kom ne, ye ba zuli Baal jwoni 

dem ya baŋa ne. Ba maa yeini ba kwei ba bia ba zwɛ mini wone ba ke kaanem ba pa 

Moleka jwoni dem. Amo nam wo fɔɡe a pa-ba ni se ba ke konto. Keim-lɔŋɔ kom konto 

dwoŋi maŋe ko wo tu a boboŋa ne. Ba nam jeɡe konto mo ba ke, pa se Judah tiina 

bam maama tiini ba tusi.  
 

36 Abam yeini á tɛ teo konto taane á we, ‘Jara-keim, de kana, de jawe-chɛɛro mo laɡe 

te chɔɡe teo kom pa se ko taa wo Babilon teo pɛ jeŋa ne se o wane-ko.’ Amo Isarele 

tiina BAŊA WƐ wom nam na taɡe tei to mo tento: 37 Ko ná ye jei selo maama a na wó 

zeili a nɔɔna bam a yaɡe da a ban-zɔŋɔ kom ŋwaane to, a daa ta wó la-ba a zeɡe da a 

ja a jwoori ba teo kom, se ba taa zoore ywo de yazura. 38 Ba maa wó taa ye a nɔɔna, se 

amo de taa ye ba Tu Wɛ wom. 39 A maa wó pa ba taa jeɡe boboŋe dedwe ba ŋwea 

wone, pa se ba taa kɔre amo taa wuu. Ba wó ke konto se ko taa lana ko pae ba tete de 

ba kwaɡa kam. 40 A ta wó ke ni-ɡwonim delo na wó taa wora taa wuu to de-ba. Amo 

wó pwooli se a taa ke-ba lanyerane taa wuu. A maa wó pa se ba taa kɔre amo de ba 

wo maama, se ba daa yé nwoŋi a kwaɡa ne. 41 Ko wó ke amo ywoni se a taa ke-ba 

lanyerane. A maa wó fɔɡe a jeiri-ba teɡa kanto ne de a wo maama.  
42 Amo BAŊA WƐ na taɡe kolo to mo tento: Amo seene a ja lɛɛro tento maama a ba a 



de nɔɔna bam wone. De konto maama a nam wó pa-ba yu-ywoŋo ne a na ɡwoni ni we 

a wó pa-ba tei to. 43 Abam yeini á ta jei sento taane mo á we, ‘Babilon jar-keira bam tu 

se ba chɔɡe teɡa kam. Ka laɡe ka ji di-dwonnu yerane, mɛ nabiina de vara na tera ka 

wone to.’ De ko de, nɔɔna daa wó yeiɡi teɡa ywo-seeni. 44 Cheɡa to, nɔɔna wó kwei 

lu-nyenno ba ma yeiɡi teɡa jei sento wone. Ba ta wó popone teɡa kam twanno, ye ba 

daare ba zi ba je te baŋa ne. Nɔɔna badaara wó maane ba keim dem ye ba de zi ba je 

ko ŋwaane. Ko nam wó ke konto mo Benjamin kateiri dem ne, de Jerusalem nawuura 

yam ne, de Judah teene dem ne, ko ta woli de zwonnu laŋa kam seeni, de wɛ-zoore 

seeni bwollu tem ne, de teɡa-kuri kaɡoa kam seeni maama. Kokuri to, amo wó jwoori 

a pa se a nɔɔna bam jwoori ba taa jeɡe yu-ywoŋo. Amo BAŊA WƐ na taɡe tei to mo 

konto.”  

33 

Wɛ wó pa o nɔɔna jwoori ba na yazura  

1 Ba déem ta na pe Jeremia ba yaɡe pɛ sɔŋɔ konkɔlɔ kom ne to, mo BAŊA WƐ daa pɛ‑o 

o kwora o ke kuni belei ye o we: 2 BAŊA WƐ ye wolo na naane teɡa baŋa maama to. O 

ma fɔɡe o mɔ-ka o daare o chwi-ka o zeɡe cheppe. Wonto yere mo ye BAŊA WƐ. O nam 

taɡe tento mo o we:  
3 “Bwoŋi-na amo yere, se a wó leiri abam. A ta wó bere abam wo-kamunnu telo ya na 

seiɡi ye á yeiri te ni ne to.”  
4 Isarele tiina BAŊA WƐ wom daa taɡe Jerusalem teo kom sam de Judah pɛ sɔ-fwaaro 

tem taane mo ye o we:  

“Ba yiɡi sam dem ba de teɡa ne, se ba ma ba kwɛ teo kom kabira kam, se ba wane ba 

che Babilon jar-keira bam se ba yé zo teo kom wone. 5 Á nam ná ke jara de-ba, á teo 

kom wó su de twa ye á suli-ba di-dwonnu tem wone. Kokuri to, amo jaane boboŋa se 

á yɔɔre a chɔɡe-ba mo, a bane na zaŋe de-ba to ŋwaane. Amo yiɡa daa bá taa wo teo 

kom nɔn-bia bam wone, ba lwarem kikia yam ŋwaane.  
6 Nii-na! Dɛ nam ta wora se amo jwoori a fɔɡe a kwɛ teo kom. Amo wó yɔɔre a nɔɔna 

bam pa se ba taa zoore de yazura zurim wone. 7 Amo wó pa se Judah tiina bam de 

Isarele tiina bam jwoori ba taa jeɡe yu-ywoŋo, ye a pa ba fɔɡe ba zeɡe de dam ne ba 



déem na ye tei to. 8 Wɛleera yalo maama ba na ke ba chɔɡe a yiɡa to, a laɡe a saare-ya 

a yaɡe mo. Ba na nwoŋi amo kwaɡa ne to, a nam ta wó kwei ba tusim dem konto a 

ma a chɛ-ba. 9 Maŋa kam konto ne, Jerusalem teo kom wó pa a na yere loɡo baŋa 

teene maama wone. Amo wó na wopwolo, de zula, de nenɔŋ-fɔrɔ mo teo kom konto 

ŋwaane. Dwi tiina maama wó lɔre wo-laaro telo a na wó kwei a pa a nɔɔna bam to ni 

ne. Banto ná nɛ a na fɔɡe teo kom de yazura tei to, ko wó so-ba ye ba yera de taa sae.”  
10 BAŊA WƐ na taɡe tei to mo tento:  

“Abam kare á tɛ we, ‘Teo konto yɔɔre ko ji di-dwonnu yerane mo pa se nabiina de 

vara maama jei ka wone.’ Cheɡa to, Jerusalem teo chwei sem ne de Judah teene dem 

maama wone, nabiina de vara seene ba tera. Ko nam na wó taa ye tei to, jei sem konto 

ne mo abam daa laɡe á ni 11 wopwolo de mwanno sɔɔ na zaŋe. Kadiri ywoni de daa wó 

taa wora. Ba maa wó ja lei-keim pɛɛra ba ba BAŊA WƐ ware-jei sem ne, ye ba leeni we:  

‘Pa-na se dé ke Paŋwa Tu BAŊA WƐ lei,  

se BAŊA WƐ lamma!  

O swono kom de maa wora taa wuu.’  

Kokuri to, amo wó jwoori a pa se teɡa kanto na yu-ywoŋo, ne ka déem na jeɡe tei to.”  

BAŊA WƐ na taɡe tei to mo konto.  
12 Paŋwa Tu BAŊA WƐ na taɡe tei to mo tento:  

“Teɡa kam laam seene ka daare di-dwonnu yerane mo ka tiɡa, pa se nabiina de vara 

daa tere ka wone. Ka nam wó jwoori ka kwi de ɡa-lɛɛro se nayera ja ba vara ba vo da 

ba kɔne. 13 Ko ná ye zwonnu laŋa kam ne, de wɛ-zoore seeni bwollu tem ne, de 

teɡa-kuri seeni kaɡoa kam ne, de Benjamin laŋa kam ne, dedaane Jerusalem nawuura 

yam de Judah laŋa kam maama ne, jei sem konto teene maama wone mo vara bam 

wó puli lanyerane ye nayera bam jeeli ba ni.”  

BAŊA WƐ na taɡe kolo to mo konto.  
14 BAŊA WƐ daa ta ma ta o we:  

“Maŋa laɡe ka yi se amo ke a su ni delo a déem na ɡwoni de Isarele dwi tiina dedaane 

Judah dwi tiina bam we a wó zeini-ba to.  
15 Maŋa kam konto nam ná yia,  

amo wó pa David dwi dem puli naɡa dedoa  

ye kotu wó taa ye nɔn-ŋom mo.  



O ta wó taa tɔɡe cheɡa de o na ke tei de nɔɔna to mo  

teɡa kam maama baŋa ne.  
16 O paare dim maŋa ne, Judah tiina wó na verem,  

ye Jerusalem tiina de taa zoore de yazura.  

Nɔɔna maa wó taa bwoi teo kom yere we,  

‘BAŊA WƐ mo bore debam bora de cheɡa.’*  
17 Amo BAŊA WƐ nam na taɡe tei to mo tento: David dwi dem daa bá ɡa nɔɔno se kotu 

yeini o jeini o di Isarele teo paare.* 18 Kaanem tiina bam na nwoŋi Levi dwi dem ne to 

de wó taa wora maŋa maama mo, se ba taa ke zwɛɛm pɛɛra, de wodiu pɛɛra, de 

kaanem dwi dwi ba pa-ne.”  
19 BAŊA WƐ daa ta ma pa Jeremia ni ye o we:  

20 “Amo BAŊA WƐ na taɡe kolo to mo tento: Amo ɡwoni ni de wea kam de tete dem, se 

tento taa tui dɛ maama te maŋa ne. Abam wó wane á chɔɡe ni-ɡwonim dem konto na? 
21 Á ya ná wane á chɔɡe-de, á ya wó wane ni-ɡwonim delo a na ke de a tontoŋeno 

David to dedaane delo a na ke de Levi tiina bam to á chɔɡe. Ko nam na ye tei to, maŋa 

maama nɔɔno wó taa wora o na wó nwoŋi Pɛ David dwi dem wone se o di paare. Levi 

tiina de wó taa wora se ba taa ye kaanem tiina ba pa-ne. 22 Ko ná ye a tontoŋeno 

David dwi dem, de Levi dwi dem na kaane ba pa-ne to, a laɡe a pa ba puli mo ne 

wɛyuu chalechwe sem na daɡa tei to. Ba ni bá wane de ɡa de ti, ne naneo ni kasolo 

bia na ye tei to.”  
23 BAŊA WƐ daa ma pa Jeremia ni ye o we:  

24 “N wo nɛ na? Nɔɔna badwonna jeɡe a nɔɔna bam ba twe ye ba we, ‘BAŊA WƐ laam 

viriɡi o kwaɡa o ya dwia yalei yamb o ya na kuri to.’ Ba yeini ba ta konto dwoŋi, ye ba 

boŋe we a nɔɔna bam daa ba jeɡe kuri mo. 25 Amo BAŊA WƐ nam na taɡe tei to mo 

tento: Ni-ɡwonim delo a na ke de wea kam, de tete dem to yɔɔre de zeɡe mo chekke. 

A ta ma pa se wɛyuu de teɡa baŋa taa tɔɡe chwei selo na yɔɔre se maŋe de-te to. 26 Ko 

ta ye bedwe mo, amo bá ve Jakob dwi dem kɔtaa. A bá swei se a kuri nɔɔno a 

tontoŋeno David dwi tiina bam wone, se kotu di paare a nɔɔna bam baŋa ne. 

Abaraham, de Izaak, de Jakob dwi tiina bam mo konto. A wó jwoori a pa se a nɔɔna 

bam taa jeɡe yu-ywoŋo. A maa wó duri ba yibwona.”  

34 

Wɛ na wó waare nɔɔna badwonna tei to  

34:1–35:19  

Ba na pɛ Zedekia kwora kalo to  

1 Babilon teo pɛ Nebukadeneza de o jar-keira bam maama déem tu se ba kwaare jara 

de Jerusalem teo kom, dedaane ko nawuura yam mo. O jar-keira bam konto déem 

nwoŋi loɡo baŋa teene delo maama o na di paare de baŋa ne to wone mo. Maŋa kam 

konto ne BAŊA WƐ ma kwei kwora kanto o pa Jeremia ye o we:  
2 Isarele tiina BAŊA WƐ wom na taɡe tei to mo tento: “Vei Judah teo pɛ Zedekia tei, se 

n ta ded‑o we, ‘BAŊA WƐ mo taɡe tento ye o we: Amo yɔɔre a ti a yiɡa mo se a kwei 

teo konto a ke Babilon teo pɛ wom jeŋa ne se o zwɛ-ko kula. 3 Nmo nam bá‑n lu o jeŋa 

ne. O nɔɔna wó zi‑m ba daare ba ja ba vo o tei. Konto to, nmo wó zeɡe Babilon teo pɛ 

wom yiɡa ne se á ŋɔɔne daane. Nmo laam ma‑n jeɡe se n vo Babilon.*  
4 De ko de, Judah teo pɛ Zedekia, nam cheiɡi ni delo BAŊA WƐ na tiŋi nmo ŋwaane 

to. BAŊA WƐ taɡe n taane o we: N bá‑n te jara wone. 5 N laɡe n te n tete toone mo. Ko 

ná ye n kwoa balo na lwoori nmo yiɡa ba di paare to, nɔɔna déem di banto lwi sem ye 

ba zwɛ talwoŋ-ywoŋa se ba zuli-ba. Konto mo ba ta wó di nmo de lua. Ba maa wó taa 

keera ye ba we, “Dé pɛ ywoo! Dé tu wom teɡa!” Amo BAŊA WƐ na pwooli se kolo ke to 

mo konto.’ ”  
 

6 Wɛ sampwora Jeremia déem ma vo Judah teo pɛ Zedekia tei Jerusalem wone, ye o 

ta wonnu tento maama o bere‑o. 7 Konto maama de Babilon teo pɛ wom jar-keira yɔɔre 

ba jeɡe Jerusalem teo kom mo ba kwaare jara ko baŋa ne. Ba déem ta wora ba ke jara 

de Lakisi teo kom, de Azeka teo kom de mo. Judah kateiri teene delo na lɔɡe de pe to 

wone, teene delei dem konto yerane mo ta zeɡa.  

Ba na yiri ba ni kabɛ ŋwaane tei to  

8 BAŊA WƐ daa ta ma pa Jeremia kwora se o ta. Pɛ Zedekia déem ya ɡwoni ni mo de 

Jerusalem tiina bam maama se ba yaɡe ba kabɛ sem se se viiri zɛɛra. 9 Ni dem bere we 

wolo maama ná jeɡe kabɛ na ye Hiburu tiina to, se kotu yaɡe-ba se ba viiri zɛɛra, ba 

ná ye baara, naa kaana de. Ko wo maŋe se nɔɔn-nɔɔno taa jeɡe o dwoŋi Judah dwi tu 

se o taa ye o kabaa. 10 Teo kom nakwa bam de nɔɔna bam maama ma sɛ pɛ wom ni. Ba 

ma yaɡe ba kabɛ sem pa ba viiri zɛɛra, baara de kaana maama. 11 De ko de, ko na ke 

fee to, mo ba leiri ba boboŋa. Ba ma jwoori ba jwoŋi ba kabɛ sem ba na yaɡe se se 

viiri zɛɛra to, pa se jwoori se ji ba kabɛ se toŋe se pa-ba.  
12 Maŋa kam konto ne BAŊA WƐ ma da ko ŋwaane o kwei kwora kanto o pa Jeremia 

ye o we, 13 Isarele tiina BAŊA WƐ wom na taɡe tei to mo tento:  

“Amo déem na jaane á nabaara bam a nwoŋi Ejipti ne pa se a jwoŋi-ba ba kabɛɛne 

wone a yaɡe to, mo a ke ni-ɡwonim de-ba. A ma ta de-ba a we, 14 ‘Hiburu tu ná kwei o 

tete o yeiɡi o pa wolo se o taa ye o kabaa, ye o ná toŋe bena yaredo o pa kotu, se kotu 

yaɡe‑o bena yarepɛ bene dem wone.’ De ko de, abam nabaara bam wo sɛ amo ni dem 

konto. Ba ma ve se ba cheiɡi a taane.* 15 Abam tete nam leiri á boboŋa ye á ke á pwoli 

amo wo lanyerane. Á dedoa dedoa ma sɛ se o pa o dwonna Hiburu tiina viiri zɛɛra. Á 

bere á zo amo tete diɡa kalo na wora a yere zula ŋwaane to wone mo á ɡwoni ni se á 

ke konto. 16 Leile konto abam laam yiri á ni dem konto, pa se á jeɡe amo yere dem á 

yaala! Abam maama jwoori á kwei á kabɛ selo á ya na yaɡe se ba taa tei ba tete to mo. 

Á ma fe-ba se ba jwoori ba taa toŋe ba pae abam, baara de kaana de.”  
17 Konto ŋwaane BAŊA WƐ daa na taɡe tei to mo tento:  

“Abam wo sɛ amo ni se á yaɡe á dwonna Isarele tiina na ye á kabɛ sem to se ba viiri 

zɛɛra. Mo kokuri amo de laɡe a yaɡe abam se á vo á te jara wone, se jaweero de kana 

de ja á badwonna te ɡo. Abam maa wó ji wo-zɔɔna loɡo baŋa teene maama yia ne. 
18 Ko ná ye nɔɔna balo na chɔɡe ni-ɡwonim delo a déem na ke de a nɔɔna bam to, amo 

de laɡe a chɔɡe-ba mo. Ba wo ke ba tɔɡe ni delo ba na ɡwoni amo yiɡa ne to. Ba ɡo 

na-bala mo ba ɡwoni-ka kuni belei ye, ba daare ba da ka popɔre selei sem tetare laŋa 

ne ba kɛ ni-ɡwonim dem ŋwaane. Amo de wó ke-ba ne ba na ke tei de na-bala kam to. 
19 A laɡe a kwei Judah de Jerusalem teo nakwa bam, de pɛ sɔŋɔ dedɛɛra bam, de 

kaanem tiina bam, de teo kom nɔɔna balo maama na dɛ na-bala kam tetare laŋa ne to, 
20 a ke ba dona jeŋa ne se ba ɡo-ba. Zuna de kaɡo-vara mo wó ba ba di ba yera yam.  

21 Ko ta ná ye Judah teo pɛ Zedekia de o dedɛɛra bam, amo wó seene a ke-ba ba dona 

jeŋa ne. Babilon teo pɛ jar-keira bam mo konto. Banto pipiri ba viiri leile ye ba daa bá 

jeeri abam de jara. 22 Amo nam laɡe a pa-ba ni mo se ba jwoori ba ba ywo. A maa wó 

pa se ba daa kwaare jara de teo konto. Ba laɡe ba di-ko mo se ba daare ba zwɛ-ko 

kula! Amo ta wó pa se Judah teene dem taa ye di-dwonnu yerane, se nɔɔn-nɔɔno yé 

wane de wone o zo.”  

BAŊA WƐ na taɡe tei tei to mo konto.  

35 

Rekabi dwi tiina bam taane  

1 Josia bu Jehoyakim déem na di Judah paare maŋa kalo ne to mo BAŊA WƐ daa pɛ 

Jeremia ni ye o we, 2 “Zaŋe n vo mɛ Rekabi sɔŋɔ tiina bam na zoore to, se n bwoŋi-ba 

se á da daane á vo BAŊA WƐ wara-jei sem. Ja-ba n zo ko di sem dedoa wone, se n laam 

pa-ba sana se ba nyɔ.”  
3 Amo ma seene a vo Jeremia bu Jaazania tei. Wonto ta ye Habazinia naa mo. A ma 

bwoŋi Jaazania de o chorro tem, de o bia bam maama. Rekabi sɔŋɔ tiina bam maama 

mo konto. 4 A ma ja-ba a zo BAŊA WƐ wara-jei sem wone. Dé déem zo diɡa kalo ba na 

pɛ Wɛ tontoŋeno Hanan tɔɡena bam to mo. Hanan déem ye Iɡadalia bu mo. Banto 

diɡa kam déem saŋe dedɛɛra bam diɡa kam mo, ye ka wo Salum bu Maaseya diɡa 

kam yuu ne. Maaseya déem ye Wɛ diɡa kam ni-yerena bam dedoa mo. 5 A laam ma 

kwei kɔɔra de ba wone sana a zeɡe Rekabi sɔŋɔ tiina bam yiɡa ne. Zwe selo ba na wó 

nyɔ se wone to de maa wora. A ma ta de-ba a we, “Nyɔ-na á na laɡe tei to.”  
6 Ba ma leiri-ne ba we, “Debam chuli sana. Dé nabaaro Rekabi bu Jonadabi maŋe o 

pa debam ni ye o we, ‘Abam de á bia dae se á nyɔ sana. 7 Abam ta ba jeɡe se á lɔ sam, 

naa se á du wo-dwa teɡa ne, naa se á jeiri Vini teeni. Yé ke-na wonnu tento kolokolo. 



Ta‑á zoore-na vwoa wone. Konto mo wó pa se á ta‑á kare á beeri teɡa kam ne ye á 

dáane taa.’ 8 Tɔ. Debam de nam yɔɔre dé tɔɡe dé nabaaro wom ni dem mo. Debam tete 

ba nyɔ sana. Dé kaana, de dé bia de nam ba nyɔ sana. 9 Dé nam ba lɔ sam se dé zo de 

wone. Dé nam wo jeiri Vini teeni, naa dé beeri kare de kadwi se dé du wo-dwa da. 
10 Dé maa yɔɔre dé zoore vwoa wone mo. Konto to, dé sɛ dé nabaaro Jonadabi ni dem 

maama. 11 Babilon teo pɛ Nebukadeneza nam na tu laŋa kanto maama ne se o kwaare 

jara to, mo dé ke ni daane ye dé we, ‘Pa-na dé zaŋe dé vo dé taa zoore Jerusalem teo 

kom wone se dé wane dé lu Babilon jar-keira bam de Aram jar-keira bam jeŋa ne.’ 

Konto mo tei debam laam tu dé zoore Jerusalem ne.”  
12 BAŊA WƐ laam ma pa Jeremia ni ye o we, 13 Paŋwa Tu BAŊA WƐ wom na ye Isarele 

tiina Wɛ to na taɡe kolo to mo tento: “Zaŋe n vo Jerusalem tiina bam de Judah tiina 

bam maama tei n ta de-ba we, ‘Zamese-na se á lɔre á na jeɡe se á ke tei chekke. Yɔɔre 

á sɛ-na a bera yam. Amo BAŊA WƐ ni dem mo konto. 14 Nii-na! Rekabi bu Jonadabi 

déem pɛ o kwaɡa kam ni we ba yé nyɔ sana. Ba ma yɔɔre ba sɛ o ni dem mo, pa se de 

zem maama ba ba nyɔ sana. Amo nam yɔɔre a pae abam ni-kaana mo titwon-twono. 

De ko de, á ta ba sɛ a ni dem. 15 Maŋa maama wone, amo yeini a toŋe a sampwori sem 

maama mo á tei ne. Ba ma kaane abam ba we, “Abam maama jeɡe se á yaɡe 

chwo-balwaaro telo á na tɔɡe to, se á daare á leiri á boboŋa de á lwarem kikia yam. 

Daa yé ta‑á zuli-na wa-yɔɔro. Á ná seene á ke konto, á wó na chwoŋa se á taa zoore 

teɡa kanto a na pɛ abam de á nabaara bam to wone.” De konto maama nam, abam wo 

sɛ se á cheiɡi amo taane dem. 16 Rekabi dwi tiina bam yɔɔre ba sɛ ba nabaaro wom ni 

mo chekke. Ko nam ná ye abam, á ba sɛ amo ni kɔtaa!’  
17 Konto ŋwaane, Paŋwa Tu BAŊA WƐ wom na ye Isarele tiina Wɛ to na taɡe kolo to 

mo tento: ‘Nii-na! Amo laam laɡe a pa se lɛɛro yɔɔre ko ba Jerusalem tiina bam de 

Judah tiina bam maama baŋa ne, ne a na wuuri a ta we a wó ke tei to. Kokuri to, amo 

yɔɔre a ŋɔɔne de-ba mo, ye ba ba cheiɡa. A ta ma kwaane a bwoi-ba, ye ba ve se ba 

leiri-ne.’ ”  
18 Jeremia daa ma jwoori o ta de Rekabi sɔŋɔ tiina bam o we, “Paŋwa Tu BAŊA WƐ 

wom na ye Isarele tiina Wɛ to na taɡe tei to mo tento: ‘Abam yɔɔre á sɛ á nabaaro 

Jonadabi ni dem chwoŋa maama wone, ye á ke o na bere abam se á ta‑á ke tei to 

maama. 19 Konto ŋwaane, amo Paŋwa Tu BAŊA WƐ wom na ye Isarele tiina Wɛ to de 



ɡwoni ni we, maŋa maama wone Rekabi dwi dem bá ɡa nɔɔno se kotu taa toŋe o 

pa-ne.’ ”  

36 

Jeremia na yaare tei to  

36:1–45:5  

Jehoyakim zwɛ Jeremia tɔnɔ kom  

1 Bene delo Josia bu Jehoyakim na di Judah paare o ke bena yana to ne mo BAŊA WƐ 

pɛ Jeremia ni o we, 2 “Beeri tɔnɔ se n popone wonnu telo a na maŋe a ta dede‑m se ko 

vo Isarele tiina bam, de Judah tiina bam, dedaane dwi-ɡɛ tiina bam maama seeni to n 

tiŋi ko wone. Nam popone wonnu telo a na taɡe a bere‑m ko zeɡe Josia paare dim 

maŋa ne se ko yi leile to n tiŋi. 3 Dɛ delo Judah tiina bam ná lɔre lɛɛro telo maama a 

na boŋe se a pa te yi-ba to, ba wó leiri ba boboŋa de ba lwarem kikia yam. Amo de 

maa wó da ko ŋwaane a yaɡe ba wɛleera yam de ba tusim dem a chɛ-ba.”  
4 Jeremia ma toŋe o bwoŋi Neria bu Baruki. O na tu to, Jeremia ma lwoni kolo 

maama BAŊA WƐ ya na pɛ‑o se o ta to, ye Baruki de popone-te o ke tɔnɔ wone. 
5 Jeremia ta ma ta de Baruki o we, “Ba cheɡe amo chwoŋa mo we a daa yé zo BAŊA WƐ 

diɡa kam ne. 6 Konto to, nɔɔna bam ni-vɔre dɛ daa ná yia, se n zaŋe n vo Wɛ diɡa kam. 

N laam ma‑n wó puri tɔnɔ konto n ɡa BAŊA WƐ taane delo o na pɛ-ne, ye a lwoni a 

pa‑m ye n de popone n tiŋi to n bere nɔɔna bam. Ga-ko se Judah tiina bam na nwoŋi 

ba teene dem wone ba ba ba jeeri da to maama cheiɡi. 7 Dɛ delo ba laam wó tu ba tete 

ba lwoori wolim BAŊA WƐ tei ne, ye ba maama pipiri ba yaɡe chwo-balwaaro telo ba 

na tɔɡe to. Kokuri to, BAŊA WƐ yɔɔre o ta we o laɡe o waare nɔɔna banto o ban-lom 

dem na ɡaale to ŋwaane mo.”  
8 Neria bu Baruki ma seene o vo Wɛ diɡa kam o ɡa BAŊA WƐ taane dem na popone 

tɔnɔ kom wone to o bere nɔɔna bam, ne Wɛ sampwora Jeremia na bere‑o se o ke tei 

to. 9 Ko nam ye Judah teo pɛ Josia bu Jehoyakim paare dim bena yanu bene dem 

chane noɡo chana kam ne mo, ba tiŋi dɛ se de taa ye dɛ delo nɔɔna bam na wó jeeri 

ba vɔ ni BAŊA WƐ ŋwaane to. Nɔɔna balo maama na zoore Jerusalem ne to, de balo na 



nwoŋi Judah teene dem maama wone to ma ɡilimi daane ye ba vɔ ni. 10 Baruki déem 

na zo Wɛ diɡa kam to, o ma vo o zeɡe pɛ sɔŋɔ tɔn-poponno Safan bu Gemaria diɡa 

kam seeni. Diɡa kam konto déem wo Wɛ diɡa konkɔlɔ kolo na wo baŋa ne to ne mo ye 

ka bwola de ni delo ba na bwoi we ‘Ni-doore’ ni to. Baruki zeɡe dáane mo o ɡa taane 

delo Jeremia na pɛ‑o ye o popone o ke tɔnɔ kom ne to pa nɔɔna bam maama ni.  
11 Gemaria bu Mikaya ma ni BAŊA WƐ kwora kalo Baruki na ɡaɡe to maama. 12 O ma 

tu o vo o zo pɛ sɔŋɔ tɔn-poponno wom diɡa kam ne. Teo dedɛɛra bam maama maa jei 

da ba bane wonnu. Banto maa ye: Elisama wolo laam na ye tɔn-poponno to, de 

Semaya bu Delaya, de Akebora bu Elinatan, de Safan bu Gemaria, de Hanania bu 

Zedekia, de dedɛɛra badaara bam maama. 13 Mikaya ma ta o bere-ba Baruki na ɡaɡe 

wonnu telo ye nɔɔna bam maama ni to. 14 Dedɛɛra bam maama ma toŋe Netania bu 

Jehudi, o na ye Kusi bu Selemia naa to, we o pa Baruki ni se o ja tɔnɔ kolo o na ɡaɡe 

ye nɔɔna bam ni to o ba se ba nii. Baruki ma seene o ja tɔnɔ kom o vo ba tei ye o 

zei-ko o jeŋa ne. 15 Ba ma ta ded‑o ba we, “Jeini teɡa ne, se n ɡa-ko n bere debam.”  

Baruki de ma ke ba na we o ke tei to. 16 Ba na niɡi tɔnɔ kom taane dem maama to, 

mo ba nii daane ye foone tiini de zo-ba. Ba ma ta de Baruki ba we, “Dé jeɡe se dé pa 

pɛ wom ni tɔnɔ konto ŋwa mo.”  
17 Ba ta ma bwei Baruki ba we, “Ta n bere debam. Nmo ke tetɛ mo n popone wonnu 

tento maama n tiŋi? Jeremia mo tɛ-te ye n de popone na?” 18 Baruki ma leiri o we, “Ɛɛ, 

Jeremia mo yɔɔre o lwei ta-bu maama o bere-ne, ye amo de popone-ya a tiŋi tɔnɔ kom 

wone konto jaja.”  
19 Dedɛɛra bam ma ta de Baruki ba we, “Nmo de Jeremia jeɡe se á beeri jei mo á 

seiɡi da. Yé pa-na se nɔɔn-nɔɔno lɔre abam na wo mɛ to.”  
20 Ba laam ma tiŋi tɔnɔ kom Elisama diɡa kam wone. Wonto déem ye pɛ tɔn-poponno 

mo. Dedɛɛra bam ma vo pɛ wom tei ba tole tɔnɔ kom seina maama ba bere‑o. 21 Pɛ 

wom ma toŋe Jehudi se o vo o ja tɔnɔ kom o ba o pa‑o. Jehudi ma vo Elisama diɡa 

kam o ja tɔnɔ kom o ba o ɡa o bere pɛ wom, ye o dedɛɛra bam maama zeɡe o tei ne. 
22 Ko déem ye waaro maŋa ne mo. Pɛ wom maa wo o sɔ-fɔrɔ kom diɡa kadwoŋi ne mɛ 

o na weeri mini se o yera lone to. 23 Jehudi déem ná yeini o ɡa tɔnɔ kom botare-bia na 

saŋe daane to o ti, pɛ wom yeini o kwei se-kukua mo o ɡwoni botare-bia bam konto 

na wo tɔnɔ kom pwola kalo ne to. O ta ma kwei o na ɡwoni tɔn-kukwi selo to o de 



mini dem wone. O ɡwoni tɔnɔ kom konto mo kukwi-kwi, o daare o de-se mini dem ne 

pa se tɔnɔ kom maama laam ba ko zwɛ ko ti. 24 Pɛ wom de o tontoŋena bam nam na 

niɡi tɔnɔ kom taane dem maama to, ko wo pɛ se foone ja-ba. Ba wolowolo wo kaare o 

ɡwaaro wo-chechɔɡɔ ŋwaane. 25 Elinatan, de Delaya, de Gemaria déem na lwoori pɛ 

wom se o yé zwɛ tɔnɔ kom to, o wo cheiɡi ba taane dem. 26 Pɛ wom ta ma pa ni se 

pa-bu Jerameeli, de Azireli bu Seraya, de Abedeli bu Selemia vo ba ja Baruki na ye 

tɔn-poponno to, de Wɛ sampwora Jeremia ba ba ba pa‑o. BAŊA WƐ nam ya mo kwei-ba 

o seiɡi.  

Jeremia daa pɛ se Baruki popone tɔnɔ kodwoŋi  

27 Pɛ wom na zwɛ tɔnɔ kolo Jeremia déem na tɛa ye Baruki popone o tiŋi ko wone to, 

ye ko ke fee ko woli da to, mo BAŊA WƐ daa pɛ Jeremia ni o we, 28 “Beeri tɔnɔ kodwoŋi 

se n jwoori n popone taane delo maama ya na wo boboa tɔnɔ kom ne ye Judah pɛ 

Jehoyakim zwɛ-ko to n ke ko wone. 29 Nmo ta wó ta de Pɛ Jehoyakim we, ‘BAŊA WƐ 

kwora mo tento: Boboa tɔnɔ kom tɛ ko bere we Babilon teo pɛ wó ba o di teo konto, o 

daare o chɔɡe teɡa kam pa se nabiina de vara maama mo jei ka wone. Nmo nam kwei 

tɔnɔ kom konto n zwɛ, n na wo sɛ Jeremia na popone kolo to ŋwaane. 30 BAŊA WƐ 

kwora kalo nam na wora Judah teo pɛ Jehoyakim ŋwaane to mo tento: Nmo bá na 

dwi se kotu jeini Pɛ David yituŋu kom baŋa ne o di Judah teo paare. Nmo ná teɡa, ba 

bá suli n yera teɡa kam wone. Ya nam wó taa tiɡi pwola ne mo, se wea de waaro 

zo-ya lanyerane. 31 A nam laɡe a waare‑m mo, de n bia, de n tontoŋena, á lwarem 

kikia ŋwaane. A ta laɡe a tiini a lwo lɛɛro dedɛ mo a yaɡe balo na zoore Jerusalem teo 

ne de Judah laŋa kam maama ne to yuu ne, ba na wo cheiɡi a taane dem to ŋwaane. 

Amo wó waare-ba ne a na pwooli we a wó ke-ba tei to maama mo.’ ”  
32 Jeremia daa ma kwei tɔnɔ kodwoŋi o pa o tɔn-poponno Baruki na ye Neria bu to. 

O déem maa tɛa wonnu tem ye Baruki de popone-te o tiŋa. O ma popone kolo maama 

na wo boboa tɔnɔ kom wone ye pɛ Jehoyakim zwɛ to o ke ko de wone. Jeremia ta ma 

ta wonnu tedwonna ye Baruki popone-te o woli da.  

37 

Ba ke Jeremia peena diɡa ne  



1 Pɛ Nebukadeneza déem tiŋi Josia bu Zedekia mo se o leiri Jehoyakim bu 

Jehoyachin yuu ne o ji Judah teo pɛ. 2 Zedekia, de o tontoŋena balo na woli‑o to, de 

Judah tiina bam maama nam wo sɛ kwora kalo BAŊA WƐ déem na pɛ o sampwora 

Jeremia se o ta o bere-ba to.*  
3 Dɛ dedwe, Pɛ Zedekia déem toŋe Selemia bu Jehukali mo, de Maaseya bu Zefania 

na ye Wɛ kaanem tu to, se ba vo Wɛ sampwora Jeremia tei ba ta kwora kanto ded‑o 

we, “Nam lwoori dé Tu BAŊA WƐ n pa debam.”  
4 Maŋa kam konto ne, de ba ya ta wo pe Jeremia peena diɡa ne. O déem maa wae o 

beeri o na laɡe tei to, se o taa ŋɔɔne de nɔɔna bam. 5 Ko ta maŋe de Babilon tiina 

jar-keira bam ya tu ba kaare Jerusalem teo kom ba pu mo. Ba maa na niɡi we Ejipti 

pa-faro jar-keira bam nwoŋi ba teo kom ne ba beene se ba jeeri-ba de jara to, mo ba 

tutwoni ba jwoori ba viiri ba daare Jerusalem teo kom.  
6 BAŊA WƐ laam ma pa Jeremia ni ye o we, 7 “Isarele tiina BAŊA WƐ wom na taɡe tei 

to mo tento: Judah teo pɛ Zedekia toŋe nmo mo se n ba n bwei-ne n nii kolo na wó ke 

to. Nam ta n bere‑o we, Ejipti pa-faro jar-keira bam seene ba nwoŋi ba ba se ba woli 

abam. Ba nam wó jwoori ba tete teo ba daare abam, 8 se Babilon tiina bam de pipiri ba 

ba ba kwaare jara teo konto baŋa ne. Ba laɡe ba di-ko mo, ye ba daare ba zwɛ-ko 

kula!  
9 Amo BAŊA WƐ nam na taɡe kolo to mo tento: Yé ɡane-na á tete de á na kare á boŋe 

á tete ne we, ‘Babilon tiina bam daa bá jwoori ywo’ to. Cheɡa ŋwaane to, ba laɡe ba 

jwoori ba ba abam baŋa ne mo. 10 Abam ya ná maŋe á di Babilon jar-keira bam 

maama mo, pa se balo na nɛ zonne to yerane daare ba tiɡi ba vwoa wone de, banto 

mo laɡe ba nwoŋi ba vwoa yam ne ba zwɛ teo konto maama kula!”  
11 Babilon teo jar-keira bam déem viiri mo ba daare Jerusalem teo kom, Ejipti pa-faro 

jar-keira bam na beene to ŋwaane. 12 Jeremia ma ja boboŋa se o nwoŋi Jerusalem teo 

kom ne o vo Benjamin kateiri dem ne se o jwoŋi teɡa o sɔŋɔ tiina bam popɔra wone. 
13 O ma vo o yi teo kom manchwoŋo ni delo ba na bwoi we ‘Benjamin Ni’ to se o 

nwoŋi o kɛ. O na yi da to, mo jar-keira yiɡa tu wodwoŋi zeɡe da, o na ye Selemaya bu 

Irija, de Hanania naa to. O ma zi Jeremia ye o ta ded‑o o we, “Nmo laam laɡe n ɡɔ n 

zo Babilon tiina kɔɡɔ kom wone mo na?” 14 Jeremia ma leiri‑o o we, “Ko dae cheɡa. 

Amo wo lɔɡe á kwaɡa ne se a daare a zo Babilon kɔɡɔ kom wone.”  

De ko de, Irija wo sɛ. O ma ja Jeremia o yi dedɛɛra bam tei. 15 Ba de bane déem ma 

zaŋe de Jeremia, ye ba fere‑o lanyerane. Ba ta ma ja‑o ba vo ba pe tɔn-poponno 

Jonatan sɔŋɔ ne. Ba ya leiri wonto sɔŋɔ kom mo se ko ji peena diɡa se ba wane ba taa 

pe nɔɔna ko wone.  
16 Ba ma ja Jeremia ba vo ba pe diɡa kalo wone ba na luɡi teɡa ne to. Ba ma yaɡe‑o 

pa o maŋe da o dáane. 17 Pɛ Zedekia ma toŋe pa ba ja‑o ba ba o tei pɛ sɔŋɔ kom ne. O 

ma bwei‑o teɡa teɡa o we, “BAŊA WƐ daa pɛ‑m kwora na?”  

Jeremia ma leiri‑o o we, “Ɛɛ, kwora wora.” O ta ma ta o we, “Ba seene ba laɡe ba 

ja‑m ba vo ba ke Babilon teo pɛ jeŋa ne mo.”  
18 Jeremia laam ma bwei pɛ wom o we, “A ke bɛ mo a chɔɡe nmo yiɡa, de n teo 

dedɛɛra bam, de nɔɔna bam maama yiɡa, ye abam yɔɔre á pe-ne á yaɡe peena diɡa 

wone? 19 Nmo tete sampwori sem taɡe de nmo ba we, ‘Babilon teo pɛ bá ba ywo se o 

kwaare jara de nmo, naa de teɡa kanto.’ Banto nam vei yei ne mo? 20 Pɛ, a nam 

lwoori‑m mo se n cheiɡi a ŋwaana yanto: Daa‑n yé pa se ba ja-ne ba jwoori ba vo ba 

pe Jonatan sɔŋɔ kom ne, se a daa ná laɡe a vo dáane, a wó te mo.”  
21 Pɛ Zedekia ma sɛ ye o daare o pa ni se ba ja‑o ba vo ba pe pɛ sɔŋɔ konkɔlɔ kom 

wone. Pɛ wom ta ma pa ni se ba taa pae Jeremia bworobworo dedoa dɛ maama wone, 

ne bworobworo ná lwoori ko wo teo kom wone. Jeremia déem ma maŋe pɛ sɔŋɔ 

konkɔlɔ kom mɛ ba na pe‑o to wone.  

38 

Ba dole Jeremia ba de vole wone  

1 Dɛ dedwe, mo Matan bu Sefatia, de Pasura bu Gedalia, de Selemia bu Jehukali, de 

Malakia bu Pasura niɡi Jeremia na jeɡe taane delo o tɛ de nɔɔna bam to. O yɔɔre o 

tɛ-ba mo o we, 2 “BAŊA WƐ na taɡe tei to mo tento: ‘Wolo maama ná maŋe teo konto 

wone, jara, naa kana, naa jawe-chɛɔ mo laɡe te ɡo kotu. Ko daare wolo ná lɛɛne o vo 

Babilon tiina bam tei, kotu wó jwoŋi o tete o yaɡe. Ba bá ɡo‑o.’ 3 BAŊA WƐ ta ma ta o 

we: ‘Babilon teo pɛ jar-keira bam wó seene ba wane teo konto ba di se ba taa tei-ko.’ ”  



4 Teo kom dedɛɛra bam na niɡi Jeremia ni taane dem to, ba ma ta de pɛ wom ba we, 

“Nɔɔno wonto maŋe se o te mo. O na jeɡe taane delo o ŋɔɔne de jar-keira bam, de 

nɔɔna bam maama to yɔɔre de bwori ba nɛ mo. O ba laɡe nɔɔna bam wolim, o beeri 

ba chɔɡem mo.” 5 Pɛ wom ma leiri-ba o we, “Ko wo á tei ne. Ke-na ded‑o á na boŋe tei 

to, se a bá wane a che abam yiɡa.”  
6 Ba ma kwei Jeremia ba de pa-bu Malekia vole-kore wone. De déem wo pɛ sɔŋɔ 

konkɔlɔ kom ne mo. Ba ma kwei ŋone ba ba‑o, ye ba daare ba dole‑o ba de vole dem 

wone. Na déem tere de wone, se bworu yerane mo su da. Jeremia ma moore bworu 

tem wone.*  
7 Ebede-Mɛlɛka déem maa wora ye o ye Kusi tu mo. O ye pɛ sɔŋɔ dedɛɛro mo o toŋe 

ko wone. O ma ni we ba jaane Jeremia ba dole ba de vole dem wone. Pɛ wom ya 

nwoŋi o jei Benjamin Ni dem seeni mo o di taane. 8 Ebede-Mɛlɛka ma vo o yi o tei ye o 

ta ded‑o o we, 9 “Pɛ, nɔɔna banto tiini ba chɔɡe de ba na ke tei Jeremia yera ne to. Ba 

dole‑o mo ba yaɡe vole dem wone se o yaare de kana o te, wodiu na laɡe ko jei teo 

kom ne to ŋwaane.”  
10 Pɛ wom ma pa Ebede-Mɛlɛka ni o we, “Tɔɡe de nɔɔna fintɔ se á vo á vaŋe á le Wɛ 

sampwora Jeremia vole dem wone. Ke-na konto lela se o daa yé te.”  
11 Ebede-Mɛlɛka ma tɔɡe de nɔɔna bam ye ba zo pɛ sɔŋɔ kom diɡa kadwoŋi na wo 

jejeɡero tiŋim diɡa kam kuri ne to. Ba ma na ɡare-zenzwara yadwonna da, ye ba 

daare ba kwei-ya ba lei de ŋona. Ba ma vo ba de-ya vole dem wone se ya yi Jeremia 

na wo mɛ to. 12 Ebede-Mɛlɛka ma tɔɔle o ta de Jeremia vole dem ne o we, “Kwei 

ɡare-zenzwara yanto n ke n puluɡu kuri ne, se ŋona kam yé fuuli‑m. Dé laam wó 

ma-ka dé le‑m.” Jeremia ma ke konto. 13 Ba ma vaŋe‑o ba le vole dem wone, ye ba 

daare ba ja‑o ba vo ba pe pɛ sɔŋɔ konkɔlɔ kom ne. O ma lɛɛre o wo dáane.  

Zedekia bwei Jeremia bwia yadwonna  

14 Dɛ dedwe Pɛ Zedekia ma toŋe pa ba ja Jeremia ba ba o tei. Ba ma jeeri daane BAŊA 

WƐ wara-jei sem nia yatɔ tu ni dem ne. Ba na nɛ daane to mo pɛ wom taɡe ded‑o o we, 

“A laɡe a bwei‑m bwia mo. Nam yé seiɡi kolokolo a yiɡa ne.” 15 Jeremia ma leiri pɛ 

wom o we, “Amo ná leiri‑m chekke, nmo wó ɡo-ne mo. A nam ná bere‑m n na wó ke 

tei se ko jwoŋi‑m to, n ta bá‑n cheiɡi. Ko dae konto na?”  
16 Pɛ Zedekia ma seiɡi o ɡwoni ni de Jeremia ye o we, “A duɡi duuri Ŋwea Tu BAŊA 

WƐ yere ŋwaane, o na ye wolo na pae debam ŋwea to, we amo bá ɡo‑m. A nam bá 

le‑m a pa balo na beeri‑m se ba ɡo to.”  
17 Jeremia ma ta de Zedekia o we, “Paŋwa Tu BAŊA WƐ wom na ye Isarele tiina Wɛ to 

na taɡe kolo to mo tento: ‘Nmo ná to n pa Babilon teo pɛ dedɛɛra bam, ba bá ɡo‑m. Ba 

nam bá zwɛ dé teo kom. Nmo de n diɡa tiina de wó jwoŋi á tete á yaɡe. 18 Ko daare, 

nmo ná wo sɛ n pa Babilon teo pɛ dedɛɛra bam, lɔre we teo konto laɡe ko zo Babilon 

tiina bam je ne mo se ba zwɛ-ko kula. Nmo de n diɡa tiina bam de nam bá lu ba jeŋa 

ne.’ ”  
19 Pɛ Zedekia ma leiri Jeremia o we, “Ko nam ná ye Judah tiina balo na duri ba yaɡe 

debam ye ba zo Babilon tiina bam wone to, a kɔre foone de-ba mo. Babilon tiina bam 

ná kwei-ne ba ke banto je ne, ba wae ba pa ko tiini ko zoore a yera.”  
20 Jeremia ma leiri‑o o we, “Ba bá le‑m ba pa-ba. Nmo ná yɔɔre n sɛ BAŊA WƐ ni dem 

ne a na bere‑m se n ke tei to, nmo wó jwoŋi n tete n yaɡe. N ŋwea de maa wó ke 

lanyerane. 21 Ko daare, nmo ná ve se n to n pa Babilon tiina bam, nam lɔre we BAŊA 

WƐ le wonnu tento mo o bere-ne: 22 Ba laɡe ba kwei kaana balo maama ta na daare 

Judah pɛ sɔŋɔ ne to mo ba ja ba vo ba pa Babilon teo pɛ dedɛɛra bam. Kaana bam 

konto laam maa wó taa tɛ de nmo ba we:  

‘Ba ɡane‑m mo ba de teɡa ne.  

Ko nam ye n badwonna balo n na pɛ-ba cheɡa to mo ke konto.  

N nɛ sem laam na moore bworu wone to,  

mo ba maama duri ba jei ba daare‑m.’  
23 Ba laɡe ba ja n kaana de n bia bam maama mo ba nwoŋi ba ke Babilon tiina bam 

jeŋa ne. Nmo tete de nam bá lu ba jeŋa ne. Babilon teo pɛ wó seene o ja‑m. Ba maa 

wó daare ba zwɛ teo konto kula.”  
24 Zedekia daa ta ma ta de Jeremia o we, “Yé ta de nɔɔn-nɔɔno n na taɡe tei de amo 

tento to. Ko ná dae konto, n wae n toe taane dento ŋwaane. 25 Teo kom dedɛɛra bam 

ná niɡi we amo de nmo ŋɔɔne daane, ba wó taa laɡe se ba lɔre dé na bwɛ kolo to. Ba 

wae ba fuɡi‑m ye ba we, ‘N ná seiɡi kolo n na taɡe to se dé yé lɔre ko ni ne, dé wó 

ɡo‑m.’ 26 Ko ná ye konto, se n ta de-ba we, ‘A ya lwoori pɛ wom mo se o yé pa a jwoori 



Jonatan sɔŋɔ kom ne. Kokuri to, a ná jwoori dáane, a wó te mo.’ ”  
27 Pɛ wom dedɛɛra bam ma seene ba vo Jeremia tei se ba bwei‑o ba lɔre kolo ŋwaane 

pɛ wom na toŋe o bwoŋi‑o to. O ma ta de-ba kolo maama pɛ wom na bere‑o se o ta to. 

Ba daa maa wo taɡe kolokolo ded‑o, kokuri to, nɔɔn-nɔɔno wo niɡi kolo Jeremia déem 

na taɡe de pɛ wom to.  
28 Jeremia déem ma lɛɛre o maŋe pɛ sɔŋɔ konkɔlɔ kom ne o zoore da, se ko yi maŋa 

kalo Babilon tiina bam na di Jerusalem teo kom jara wone to.  

39 

Babilon tiina di Jerusalem teo kom *  

1 Zedekia paare dim bena noɡo bene dem chane fuɡa chana kam wone mo Babilon 

teo pɛ Nebukadeneza de o jar-keira bam maama déem tu se ba kwaare jara de 

Jerusalem. Ba ma kaare teo kom ba pu. 2 Ko na yi Zedekia bena fuɡa-dedoa paare dim 

bene dem chane sena chana kam da noɡo dɛ dem ne to, mo Babilon tiina bam déem 

maɡe Jerusalem teo kabiri sem ba bwori se ba zo teo kom wone. 3 Babilon teo pɛ 

dedɛɛra bam maama laam ma vo ba jeini Jerusalem teo Tetare Ni dem manchwoŋo 

ne. Banto déem ye Samɡare tu Nereɡala-Sarezera, de Nebo-Saresekim, de 

Nereɡala-Sarezera wodwoŋi, de Babilon teo dedɛɛra badwonna mo. 4 Judah teo Pɛ 

Zedekia de o jar-keira bam maama na nɛ we Babilon teo dedɛɛra bam zo ba jei teo 

kom manchwo-peo kom ni ne to, mo ba duri se ba lu tete ne. Ba kwei pɛ ɡaare 

chwoŋa kam mo, ba vo ba tɔɡe ni dem na wo teo kabiri selei sem tetare ne to, ye ba 

laam ma tu Jɔdan bwolo kom seeni.  
5 De ko de, Babilon teo jar-keira bam déem pare-ba mo. Ba ma vo ba yi ba ja Zedekia 

se ko maŋe de Jeriko te-kampare sem seeni. Ba ma zi‑o ba ja ba vo Babilon teo pɛ 

Nebukadeneza tei. O déem wo Ribila teo ne mo, Hamafa kateiri dem ne. 

Nebukadeneza ma di taane o vane Zedekia dáane. 6 O ma pa ba ɡo Zedekia bia bam, 

ye o zeɡe da o nia. O ta ma pa ba ɡo Judah teo dedɛɛra bam maama. 7 Ko kwaɡa ne o 

ta pɛ se ba kokɔreɡe Zedekia yia yam mo ba le, ye ba daare ba kwei channa cheɡero 

ba ma ba vɔ‑o ba vaŋe ba jeɡe ba maa kɛ Babilon.  

8 Babilon tiina bam déem zwɛ pɛ sɔ-fɔrɔ kom, de nɔɔna bam sam dem mo, ye ba 

daare ba yiɡi Jerusalem teo kabiri sem ba de teɡa ne. 9 Nebuzaradan déem mo ye 

Babilon babɛ sem yiɡa tu. O ma kale nɔɔna balo ya ta na daare teo kom wone to, de 

balo na duri ba zo Babilon tiina kɔɡɔ kom wone to o ja o vo Babilon teo kom. 10 Ko 

nam ná ye yiniɡa tiina balo na ba jeɡe kolokolo to, Nebuzaradan ma yaɡe-ba Judah 

laŋa kam ne. O ma pa-ba teɡa se ba va, de Vini teeni kare, se ba taa nii se baŋa ne.  
11 Pɛ Nebukadeneza nam ya tɔɡe Nebuzaradan baŋa mo o pa ni se ko vo Jeremia 

seeni ye o we, 12 “Kwaane-na á beeri Jeremia jei se á nii o baŋa ne lanyerane. Yé 

zaŋe-na á ke‑o zonne. Nam ke-na kolo maama o na laɡe to á pa‑o.” 13 Nebuzaradan na 

ye babɛ sem yiɡa tu to, de Nebusazeban, de Nereɡal-Sarezera, de Babilon teo dedɛɛra 

badwonna bam maama ma da ko ŋwaane 14 ba toŋe nɔɔna pa ba vo pɛ sɔŋɔ konkɔlɔ 

kom mɛ ba na pe Jeremia to ba ja‑o ba nwoŋi. Ba ma kwei‑o ba pa Ahikam bu Gedalia 

se wonto taa nii o baŋa ne. Gedalia déem ye Safan naa mo. O ma ja Jeremia o vo sɔŋɔ. 

Konto mo tei Jeremia maŋe o tete nɔɔna bam tei ne.*  
15 Maŋa kam ba ta na pe Jeremia pɛ sɔŋɔ konkɔlɔ kom ne to, BAŊA WƐ ya pɛ‑o kwora 

kanto mo we:  
16 “Zaŋe n vo Kusi tu Ebede-Mɛlɛka tei, se n ta ded‑o we, ‘Paŋwa Tu BAŊA WƐ wom na 

ye Isarele tiina Wɛ to na taɡe kolo to mo tento: Amo laam laɡe a pa se a na ɡwoni ni 

delo teo konto seeni to ji cheɡa mo. Ba laɡe ba na lɛɛro mo, se ko dae lam. Nmo yia 

nam wó na kolo maama amo na wó ke to. 17 Ko nam ná ye nmo tete, a wó jwoŋi‑m a 

yaɡe maŋa kam konto ne. Nmo na kɔre foone de balo to bá na chwoŋa ba ja‑m. 18 Amo 

wó taa yere n ŋwea kam a pa‑m. Nmo bá‑n te jara wone. N nam wó jwoŋi n tete n 

yaɡe, n na ke n wo-dedoa de amo to ŋwaane. Amo BAŊA WƐ mo taɡe konto!’ ”*  

40 

Ba pɛ se Jeremia tei o tete  

1 Ba déem kale nɔɔna balo maama ta na daare Jerusalem teo kom wone de Judah 

laŋa kam maama ne to mo ba maa vei Babilon. Ba na yi Rama to, Babilon babɛ sem 

yiɡa tu Nebuzaradan ma na Jeremia ba wone de ba vɔɡe‑o de cheɡero mo. O laam ma 

bwoli‑o o yaɡe. Konto kwaɡa ne mo BAŊA WƐ pɛ Jeremia ni.  
2 Nebuzaradan ma ta de Jeremia o we, “Abam Tu BAŊA WƐ wom maŋe o ta we lɛɛro 

tento wó ba á teo kom baŋa. 3 O nam yɔɔre o ke o su o na taɡe we kolo wó ke to mo. 

Ko ke konto mo á teo tiina bam na tusi ba chɔɡe BAŊA WƐ yiɡa, ye ba ta ve o ni dem to 

ŋwaane. 4 Amo zem nam laɡe a bwoli n je cheɡero tem mo, se a yaɡe‑m se n ta‑n tei n 

tete. Nmo ná kuri se n tɔɡe de amo n vo Babilon teo kom, se dé kɛ. Amo wó taa nii n 

baŋa ne dáane. N nam ná ba laɡe se n vo da, ko dae fefeo. Ko wo nmo tei ne. Teɡa 

kanto na tiɡi n yiɡa ne palalala to, n wae n kuri mɛ maama n na laɡe to, se n vo n 

jeini da.” 5 Jeremia ta wo kɛ ye o ta ta ded‑o o we, “Nam jwoori n vo Ahikam bu 

Gedalia tei. Babilon teo pɛ wom le wonto se o taa nii Judah kateiri dem teene dem mo 

o pa‑o. N wae n zoore wonto tei ne se n ta‑n wo n nɔɔna bam tetare ne. Ko ná dae 

konto, vei n na laɡe mɛ maama to, se n ta‑n zoore da.”  

Nebuzaradan laam ma kwei pɛɛre o pa Jeremia ye o ta pa‑o wodiu se o taa jeɡe o nii 

o tete. O ma daare o yaɡe‑o pa o viiri zɛɛra. 6 Jeremia ma vo Ahikam bu Gedalia tei 

Mizipa ne. O maa zoore de nɔɔna balo fenfee na daare ba wo Judah laŋa kam wone to.  

Gedalia taane  

7 Judah teo jar-keira badwonna de ba yiɡa tiina déem ta kare ba beeri ɡaao wone, ba 

na wo sɛ ba pa Babilon pɛ wom to ŋwaane. Ba ma ni we pɛ wom le Ahikam bu 

Gedalia mo se o taa ye ba teo kom yuu tu se o nii nɔɔna balo ta na daare teɡa kam ne, 

ye ba wo kale-ba ba woli da ba vo Babilon teo to. Banto déem ye yiniɡa tiina mo, 

baara, de kaana, de bia. 8 Jar-keira yiɡa tiina bam de ba nɔɔna bam déem ma vo 

Gedalia tei Mizipa ne. Yiɡa tiina bam yera mo tento: Netania bu Isameli, de Karea bia 

Johanan de Jonatan, de Tanhumefa bu Seraya, de Netofa tu Efayi bia bam, de Maaka 

tu Jezania. 9 Gedalia ma ke baare ba kuri ne ye o du duuri o ta de-ba o we, “Yé ta‑á 

kɔre-na foone. Nam sɛ-na á pa Babilon tiina bam. Maŋe-na ywo dé teo kom ne, se á sɛ 

á pa Babilon teo pɛ, se á ŋwea ke lanyerane ka pa abam. 10 Amo tete wó maŋe ywo 

Mizipa ne, se a yeini a ŋɔɔne a pa abam, ne Babilon tiina bam ná yeini ba ba se ba 

jeeri debam. Nam jwoori-na teo kolo maama á na di to se á ta‑á zoore ko wone. Abam 

maa wó ɡwori Vini tio-bia, de mɔɔro, se á daare á ta‑á ke sana de nuɡa á zeɡa.”  



11 Judah dwi tiina balo déem na zoore Moaba ne, de Amon ne, de Edom ne, de teene 

dedwonna wone to ma ni we Babilon teo pɛ wom pɛ chwoŋa se nɔɔna fenfee daare 

Judah laŋa kam ne. Ba ta ma ni we o le Ahikam bu Gedalia mo se o taa nii ba baŋa 

ne. 12 Ba maama ma zeɡe ba ya na jaɡe ba wo mɛ maama to ne ba jwoori Judah teo 

Mizipa, Gedalia tei ne. Ba déem ma tiini ba la sana de tio-bia dedɛ ba zeɡe.  
13 Dɛ dedwe mo Karea bu Johanan, de jar-keira yiɡa tiina balo ya na wo sɛ ba pa 

Babilon teo pɛ wom to tu Gedalia tei Mizipa ne. 14 Ba ma ta ded‑o ba we, “Ta‑n yei we 

Amon tiina pɛ Baalisi toŋe Netania bu Isameli mo se o ba o ɡo‑m.” Gedalia maa wo sɛ 

ba taane dem.  
15 Johanan ma vo Mizipa o na Gedalia teɡa teɡa ye o we, “Nam pa-ne chwoŋa se a vo 

a seiɡi a ɡo Isameli. Nɔɔn-nɔɔno bá lɔre ko ni ne. Bɛŋwaane mo dé wó taa jei dé nii se 

o ɡo nmo? Konto ná kea, Judah tiina balo na tu nmo tei tento to maama wó jaɡe mo, 

pa se balo na daare Judah laŋa kam ne to de jei.”  
16 Gedalia déem maa wo sɛ ye o ta de Johanan o we, “Yé ke konto! Nmo na tɛ Isameli 

yera taane tei to dae cheɡa.”  

41 
1 Bene dem konto chane serepɛ chana kam wone, mo Netania bu Isameli na ye 

Elisama naa to déem tɔɡe de nɔɔna fuɡa pa ba vo Mizipa. Wonto déem ye pa-diɡa kam 

wo nɔɔno mo. O ya ye pɛ wom dedɛɛra bam wone dedoa mo. O de o nɔɔna bam ma vo 

Ahikam bu Gedalia tei, ye ba jei ba di wodiu daane. 2 Ba na wora ba di konto to, mo 

Isameli de nɔɔna fuɡa balo na tɔɡe o kwaɡa to le ba se-zɔɔro ba ɡo Ahikam bu 

Gedalia, o na ye wolo Babilon teo pɛ na kuri se o taa nii teo kom o pa‑o to ŋwaane. 
3 Isameli ta ma ɡo Judah tiina balo maama na wo Gedalia tei ne to, dedaane Babilon 

teo jar-keira balo de na wo Mizipa ne to.  
4 Teɡa na poore ye nɔɔna ta wo lɔre we ba ɡo Gedalia to, 5 mo nɔɔna fu-nɔnɔ tu ba yi 

Mizipa. Banto ya fane ba twana, ye ba ja ba ɡwaaro ba kaare kaare, ba daare ba 

ɡwoni ba yera maama wo-chechɔɡɔ ŋwaane. Ba déem zeɡe Sɛkɛm ne, de Siloo ne, de 

Samaria ne mo ba maa vei Jerusalem se ba zuli BAŊA WƐ o wara-jei sem ne. Ba ma ja 

ba wodiu pɛɛra de talwoŋ-ywoŋa ba ba se ba pa BAŊA WƐ. 6 Ba na maa beene to, 

Isameli ma nwoŋi Mizipa ne o vo o jeeri-ba chwoŋa ne. O maa keeri ye o via. O na 



yi-ba to, mo o taɡe de-ba o we, “Ba-na se dé tɔɡe daane dé vo Ahikam bu Gedalia tei.” 
7 Ba na yɔɔre ba zo teo kom wone to, mo Isameli de o nɔɔna bam ɡo-ba. Ba ma dole ba 

yera yam ba yaɡe na-keim ɡwoŋo wone. 8 Nɔɔna bam wone fuɡa nam ya taɡe de 

Isameli ba we, “Yé ɡo debam, se dé ya seiɡi dé menac, de nuɡa, de tooro ɡaao kom jei 

sedwoŋi ne. Dé nam wó ja-te dé ba dé pa‑m.” Isameli ma sɛ ye o wo ɡo-ba ne o na ke 

tei de nɔɔna badaara bam to. 9 Isameli na ɡo nɔɔna bam ye o kwei ba yera yam o dole 

o de ɡwoŋo kolo wone to, ye kolo Judah teo Pɛ Asa déem na koɡe to mo. O ya koɡe 

ɡwoŋ-kamunu kom se o ma che Mizipa teo kom se Isarele teo pɛ Baasa yé wane-ko o 

di mo. Netania bu Isameli déem kwei twa bam konto o suuri ko ni dem maama mo.  
10 Nɔɔna balo maama ta na daare ye ba wo Mizipa teo kom ne to, mo Isameli déem 

kale o ja o viiri. Ko maa ye pɛ bukwa bam, de balo maama Babilon babɛ sem yiɡa tu 

Nebuzaradan déem na kwei o ke Gedalia jeŋa ne se o taa nii ba baŋa ne to mo konto. 

Netania bu Isameli kale ba maama ye ba kwei chwoŋa ba maa vei Amon.  
11 Karea bu Johanan, de jar-keira yiɡa tiina balo maama na wo o tei ne to ma ni 

Isameli na ke lwarem kikia yalo to. 12 Ba ma ja ba nɔɔna bam maama ba ke ba kwaɡa 

ne, ye ba pɛ Isameli de o nɔɔna bam kwaɡa ba pu. Ba déem vei ba yi-ba Gibeon 

bu-kayɔlɔ kom ni ne mo. 13 Nɔɔna balo Isameli na kale se o ja o viiri to na nɛ Johanan 

de o jar-keira yiɡa tiina bam to, ba wo ma pwoli dedɛ. 14 Ba ta ma pipiri ba yaɡe 

Isameli, ye ba duri se ba jeeri Johanan de o kɔɡɔ kom. 15 Se ko ná ye Isameli, o de o 

nɔɔna nana mo luɡi Johanan jeŋa ne pa se ba duri ba vo Amon teo.  
16 Karea bu Johanan de o jar-keira yiɡa tiina bam laam ma la nɔɔna balo ba na vere 

Isameli jeŋa ne to ba ke daane. Ko maa ye jar-keira, de kaana, de bia, de pɛ sɔŋɔ 

dedɛɛra balo Isameli ya na jaane Mizipa ne maŋa kalo o na ɡo Gedalia to mo. Johanan 

ma kale ba maama o ja o kɛ. 17 Ba ma vo ba yi Gerufe Kimeham ye ba ke da yalei 

dáane. Ko déem bwola de Bɛtelehem mo. Ba déem boŋe se ba vo Ejipti teo kom mo, 
18 ba na laɡe se ba lu Babilon tiina bam jeŋa ne to ŋwaane. Kokuri to, ba kɔre Babilon 

tiina bam mo. Ba yeiri kolo na wó yi-ba de Isameli na ɡo Gedalia wolo Babilon teo pɛ 

ya na kuri se o taa nii Judah laŋa kam to.*  

42 

Nɔɔna bam ve Baŋa Wɛ ni  

1 Jar-keira yiɡa tiina bam maama déem ma vo Wɛ sampwora Jeremia tei. Banto maa 

ye Karea bu Johanan, de Hosaya bu Jezania. Ba ma tɔɡe de nɔɔna badwonna na ye 

nɔn-kamuna de nɔn-balwa de, 2 ba vo ba yi Wɛ sampwora Jeremia tei ye ba ta ded‑o 

ba we, “Ja! Cheiɡi dé na jeɡe kolo se dé lwoori n tei ne to. Lwoori nmo Tu BAŊA WƐ n 

pa debam balo ta na daare Judah ne to. Dé déem ye kɔɡɔ mo. Laam nam nii, dé daare 

fenfee yerane mo. 3 Nam lwoori BAŊA WƐ se o bere debam dé na wó vo mɛ, dedaane dé 

na wó ke tei to.”  
4 Jeremia ma leiri-ba o we, “Tɔ! A niɡa. Amo wó seene a lwoori abam Tu BAŊA WƐ ne 

á na taɡe tei to. O nam ná taɡe kolo o bere-ne, amo wó ta a de á zwa ne. A bá seiɡi 

kolokolo á yiɡa ne.”  
5 Ba daa ma ta de Jeremia ba we, “BAŊA WƐ ye cheɡa Tu. Wonto wó maane dé na 

taɡe kolo to chekke ye o waare debam, ne dé ná wo ke dé tɔɡe o na we dé ke tei to. 
6 Debam na toŋe nmo BAŊA WƐ tei ne to, dé wó yɔɔre dé ke o na we dé ke tei to mo. O 

kwora kam ná ywomma, naa ka ná chamma, dé wó sɛ dé Tu BAŊA WƐ ni dem mo se 

wonnu da chwoŋa te pa debam.”  
7 Taane dem konto kwaɡa ne, da fuɡa mo kɛ ye BAŊA WƐ laam pa Jeremia o kwora. 

8 O ma bwoŋi Karea bu Johanan, de jar-keira yiɡa tiina balo na wo o tei ne to, de 

nɔɔna bam maama, nɔn-kamuna de nɔn-balwa de, se ba jeeri daane. 9 O ma ta de-ba o 

we, “Abam toŋe amo Isarele tiina BAŊA WƐ wom tei ne mo. O nam we tento mo: 
10 ‘Abam ná maŋe teɡa kanto ne á zoora, amo wó fɔɡe a lɔ abam a zeɡe mo, se a bá 

vaare abam a de teɡa ne. A ta wó jeiri abam mo te-ywoŋa jei ne, se a bá vuuri abam a 

ɡɔ a yaɡe. Kokuri to, a wo tiini ko chɔɡe de a na pɛ lɛɛro telo ba abam baŋa ne to. 
11 Nam daa yé ta‑á kɔre foone de Babilon teo pɛ wom, se amo wo á tei ne se a jwoŋi 

abam o jeŋa ne a yaɡe. 12 Amo laam maa wó duri á yibwona, ye a pa se Babilon pɛ 

wom de duri á yibwona se o pa á jwoori á tete teo kom wone á ta‑á zoore da. Amo 

BAŊA WƐ na taɡe tei to mo konto.’  
13 Abam nam daa yé ve abam Tu BAŊA WƐ ni dem se á ta nenɛɛne, ‘Debam bá maŋe 

teo konto ne’. 14 Á yé ta‑á tɛ we, ‘Dé wó vo dé taa zoore Ejipti teo kom wone mo. 



Dáane mo jara daa bá daane debam. Dé bá ni jara-keim nabwanno kwori. Kana daa bá 

ja debam dáane.’* 15 Abam Judah tiina balo nam na daare teɡa kam ne to, cheiɡi-na 

BAŊA WƐ taane dem. Paŋwa Tu BAŊA WƐ wom na ye Isarele tiina Wɛ to na taɡe tei to 

mo tento: ‘Abam nam ná kuri se á vo Ejipti teo kom á ta‑á zoora, 16 nam lɔre-na we 

jara-keim delo á na kɔre to wó yi abam dáane. Abam nam na kɔre we kana wó ja 

abam ywo to, ka wó seene ka yi abam dáane. Á wó te Ejipti ne. 17 Cheɡa ŋwaane to, ko 

ná ye balo maama na laɡe ba duri ba vo Ejipti se ba taa zoore da to, banto wó te jara 

wone, de kana baŋa ne, de jawe-chɛɛro baŋa ne mo. Ba wolowolo bá lu de lɛɛro telo a 

na wó kwei a ke ba yera ne to.’ 18 Paŋwa Tu BAŊA WƐ wom na ye Isarele tiina Wɛ to na 

taɡe tei to mo tento: ‘Á ná yɔɔre á vo á zo Ejipti teo kom ne, amo wó tiini a lwo a 

ban-lom abam baŋa ne, ne a bane déem na zaŋe de Jerusalem tiina ye a ke-ba tei to. Á 

wó ji wo-zɔɔna nɔɔna maama yia ne, pa se ba neese abam. Ba wó taa mɔne abam, ye 

ba daare ba mae á yere ba sɔɔle lwarem ba pa daane. Abam de nam bá jwoori ywo se 

á na teɡa kanto.’ ”  
19 Jeremia ta ma ta o we, “Abam Judah tiina balo na daare á teɡa kam ne to, BAŊA 

WƐ maŋe o ta de abam o we, ‘Yé zaŋe-na á vo Ejipti teo kom.’ Nam ta‑á yei-na amo 

zem na kaane abam tei to. 20 Lɔre-na we abam mo ke á sa chwoŋa de á na toŋe-ne á Tu 

BAŊA WƐ wom tei ne, ye á ta á we, ‘Lwoori dé Tu BAŊA WƐ wom n pa debam, se n 

daare n ta o na we dé ke tei to, se dé wó sɛ o ni dem konto.’ 21 Amo zem nam taɡe 

BAŊA WƐ kwora kam a bere abam. De ko de, á ta laɡe á ve o ni delo maama o na pɛ-ne 

se a ta de abam to mo. 22 Konto ŋwaane, yɔɔre á ta‑á yei we, á ná vei á yi jeiɡa kalo á 

na boŋe se á vo á ta‑á zoore da to, á wó te jara wone, de kana baŋa ne, de jawe-chɛɛro 

baŋa ne mo.”  

43 
1 Jeremia déem ma ta de nɔɔna bam kwora kalo maama ba Tu BAŊA WƐ na pɛ‑o se o 

ta to. 2 O na ti to mo Hosaya bu Azaria, de Karea bu Johanan, de boyere nyena 

badaara bam taɡe de Jeremia ba we, “N fɔe vwa mo! Dé Tu BAŊA WƐ bere o wo 

toŋe‑m debam tei ne se n ta we dé yé vei dé taa zoore Ejipti ne. 3 Dé lɔre n lɔra. Ko 

nam ye Neria bu Baruki mo chuchuɡi‑m se n ta tento n bere debam. O maa boŋe se 

Babilon tiina bam mo na dam dé baŋa ne, se ba wane ba ɡo debam, naa ba kale 

debam ba ja ba viiri.”  
4 Johanan, de jar-keira yiɡa tiina bam maama, de nɔɔna bam maama ma ve BAŊA WƐ 

ni dem se ba maŋe Judah laŋa kam ne. 5 Johanan, de jar-keira yiɡa tiina bam ma la 

nɔɔna balo maama na nwoŋi ba ya na jaɡe ba wo teene delo maama wone ye ba 

jwoori Judah laŋa kam se ba taa zoore da to ba ke daane se ba kɛ Ejipti. 6 Ba ta ma ja 

nɔɔna balo maama Babilon babɛ sem yiɡa tu Nebuzaradan na yaɡe o pa Ahikam bu 

Gedalia se o taa nii-ba to ba ja ba kɛ. Baara, de kaana de bia maa wo kɔɡɔ kom wone, 

ko woli de pɛ bukwa bam. Wɛ sampwora Jeremia dedaane Neria bu Baruki de déem 

tɔɡe ba wo ba wone. 7 Nɔɔna bam ma yɔɔre ba ve BAŊA WƐ ni dem, ye ba vo Ejipti. Ba 

ma vo ba yi Tapanahesi teo kom.*  
8 Ba na wo teo kom konto ne to, mo BAŊA WƐ pɛ Jeremia o kwora o we, 9 “Beeri 

kandwa-zana n ja n vo Ejipti Pa-faro sɔŋɔ kolo na wo Tapanahesi ne to. Kwei-ya n suli 

mɛ ba na kwei dɔɡɔ ba fɔɡe manchwo-peena yam to. Nam ke konto se Judah dwi tiina 

bam taa zeɡe da ba nia. 10 Laam ta de-ba we, ‘Paŋwa Tu BAŊA WƐ wom na ye Isarele 

tiina Wɛ to na taɡe kolo to mo tento: Amo laɡe a toŋe a bwoŋi Babilon teo Pɛ 

Nebukadeneza mo se o ba ywo. Wonto ye a tontoŋeno mo. Amo laam maa wó chwi o 

paare yituŋu kom se ko ja teɡa kandwa yanto a na seiɡi to baŋa ne. Wonto wó yareɡe 

o woro kom se ko yi yanto de. 11 O wó ba o kwaare jara de Ejipti tiina bam. Balo na ye 

se ba te to maa wó te. Balo maa na ye se ba kale-ba ba ja viiri to, ba wó kale-ba ba ja 

viiri mo. Balo nam na ye se ba te jara wone to wó yɔɔre ba te jara wone mo. 12 Amo 

wó pa Nebukadeneza zwɛ Ejipti tiina jwona di sem se o daare o zwɛ ba jwona yam de, 

naa o pɛ-ya o ja o viiri. O laɡe o zɔre Ejipti teɡa kam mo kiliŋi, ne nayero na yeini o le 

kasele o ɡɔrɔ yera ne tei to. O laam maa wó jwoori o tete teo de yazura. 13 O yɔɔre o 

laɡe o zo diɡa kalo Ejipti tiina na zuli wea jwoni dem ka wone to mo. O ta wó yiɡi 

kandwa yalo ba na chwi ba jwoni dem konto ŋwaane to o de teɡa ne. O laam maa wó 

zwɛ Ejipti tiina jwona yam di sem maama.’ ”  

44 

Jwona kaanem wó ja waarem ko ba  

1 BAŊA WƐ déem daa ma pa Jeremia kwora kanto se o pa Judah tiina balo na tu ba 

zoore Ejipti ne to. Balo na zoore Miɡidola ne, de Tapanahesi ne, de Memfisi ne, 

dedaane Ejipti teo teɡa-kuri seeni to mo konto.  
2 Paŋwa Tu BAŊA WƐ wom na ye Isarele tiina Wɛ to na taɡe kolo to mo tento:  

“Abam yi nɛ lɛɛro telo a na pɛ ko yi Jerusalem teo kom, de Judah teene dem maama 

to. Jei sem konto zem tiɡi di-dwonnu yerane mo. Nɔɔn-nɔɔno ba zoore de wone. 3 Ko 

nam ye ba lwarem kikia yam ba na ke to ŋwaane mo a bane zaŋe de-ba. Ba zwɛ 

wonnu ba ma ke kaanem ba pa wa-yɔɔro. Ba ma yɔɔre ba zuli wa yalo ba ya na yeiri 

to. Abam, de á nabaara bam de ya yeiri-ya. 4 A ma yeini a toŋe a sampwori sem á tei 

ne titwon-twono. Ba de maa tɛ ba we, ‘Yé ta‑á ke wo-zɔɔna yanto amo na tiini a chuli 

to!’ 5 Amo nɔɔna bam nam wo cheiɡi ba ni-kaana yam. Ba wo sɛ se ba yaɡe ba lwarem 

kikia yam, ye ba ta yɔɔre ba zuli wa-yɔɔro tem konto.* 6 Mo kokuri, a lwoɡi a ban-lom 

Judah teene dem baŋa ne, de Jerusalem teo chwei sem baŋa ne, pa se teene dem 

konto tiini de chɔɡe de tiɡi di-dwonnu yerane, de zem maama.”  
7 Paŋwa Tu BAŊA WƐ wom na ye Isarele tiina Wɛ to na taɡe tei to mo tento:  

“Bɛŋwaane mo abam yɔɔre á laɡe se á ja lɛɛro á ba á tete baŋa? Abam laɡe se á 

baara, de á kaana, de á bia, de bu-sese sem maama mo jei, se nɔɔn-nɔɔno daa yé daare 

Judah dwi tiina bam wone mo na? 8 Á na tu á zoore Ejipti teo ywo-seeni ye á je de ke 

wonnu telo to de á na zuli wa-yɔɔro tei to mo chuchuɡi a bane. Á boŋe se á da ko 

ŋwaane á chɔɡe á tete mo na? Dwi tiina maama wó yaale abam mo ye ba daare ba taa 

mae á yere ba sɔɔle lwarem ba pa daane. 9 Abam swei á nabaara bam déem na toŋe 

lwarem kikia yalo to mo na? Á ta swei Judah teo pwa, de ba kaana bam, ko ta woli de 

abam tete, de á kaana bam na ke lwarem kikia yalo to mo na? Abam maama ke á tusi 

konto mo Jerusalem teo kom wone dedaane Judah teene dem maama ne. 10 De zem 

maama de, abam wo bere we á wo chɔɡe de á kikia yam. Á ma‑á ba neɡe-ne de. Abam 

bere á wo sɛ se á tɔɡe nia yalo a déem na kwei a pa abam de á nabaara bam to.”  
11 Paŋwa Tu BAŊA WƐ wom na ye Isarele tiina Wɛ to na taɡe kolo to mo tento:  

“Amo boboŋa laam nam jaane ya ti se a pa lɛɛro ba á baŋa mo, se a daare a chɔɡe 

Judah dwi dem maama. 12 Cheɡa to, ko ná ye Judah tiina balo ya na daare ba teo kom 

ne ye ba boboŋa laam ja se ba vo Ejipti ba taa zoore da to, amo laɡe a chɔɡe-ba mo 

kula. Ba maama wó maŋe Ejipti teo ne ywo mo ba te. Ko ná maŋe ko ye nɔn-kamuna 

de nɔn-balwa de, ba maama laɡe ba te jara wone, naa kana baŋa ne mo. Á wó ji 

wo-zɔɔna nɔɔna maama yia ne, se ba taa neese abam. Ba wó taa mɔne abam, ye ba 

daare ba taa mae á yere ba sɔɔle lwarem ba pa daane. 13 A laɡe a ke balo na tu ba 

zoore Ejipti ne to ne a na ke tei de balo na wo Jerusalem ne to mo. Ba de wó te jara 

wone, de kana baŋa ne, de jawe-chɛɛro baŋa ne mo. 14 Judah tiina balo maama ya na 

daare ye ba vo Ejipti teo ba zoore da to wolowolo bá lu cham dem konto wone. Ba daa 

bá jwoori Judah teo kom, se ba taa zoore da, de ba na maŋe ba jeɡe teena se ba jwoori 

tei to de. Se ba wone nɔɔna fenfee yerane mo laɡe ba jwoori ba tete teo kom ne.”  
15 Jeremia na taɡe konto to, baara balo maama na yei we ba kaana yeini ba zwɛ 

wonnu ba ma ke kaanem ba pae wa yadwonna to, de kaana balo maama na zeɡe da to 

ma leiri o taane dem. Ba déem ye Judah tiina balo maama na tu ba zoore Ejipti teo 

kom baŋa de kuri seeni to mo. 16 Ba maa we, “Dé bá sɛ taane delo n na tɔɡe BAŊA WƐ 

yere ŋwaane n ta n bere debam to. 17 Dé wó ke dé boboŋa na jaane se dé ke tei maama 

to mo. Debam laɡe dé zwɛ wonnu mo dé ke kaanem de pa dé Telaao Pa-kana jwoni 

dem mo, ye dé daare dé lwo sana dé pa-de. Dé wó yɔɔre dé ke nenɛɛne debam, de dé 

kwoa, de dé pwa, de dé nakwa déem na ke tei Jerusalem teo kom wone de Judah 

teene dem maama wone to mo. Kokuri to, maŋa kam konto ne, dé déem jeɡe wodiiru 

dé di dé sui, ye lɛɛro ba yi debam. 18 Nam nii! Dé daa na ba zwɛ wonnu dé pae ‘Telaao 

Pa-kana kam’, ye dé daare dé lwoi sana dé pa‑o to, dé bere dé ba nae ywoni. Dé nɔɔna 

bam yɔɔre ba to jara wone mo, ye kana de ɡoe ba badwonna.”  
19 Kaana bam de ma ta ba we, “Debam déem na jeɡe wonnu dé zwɛ dé pae Telaao 

Pa-kana kam, ye dé ta lwoi sana dé pa‑o to, dé banna yeiri ko ni ne na? Banto nam mo 

yeini ba zeɡe dé kwaɡa ne ye dé fɔɡe maasa na lwoni jwo-kana kam konto nyenyeɡo.”  
20 Jeremia ma ta de nɔɔna balo na zeɡe ba tɛ taane dem konto ba bere‑o, baara de 

kaana maama to, o we, 21 “Ko ná ye wonnu telo abam, de á kwoa bam, de á pwa, de á 

nakwa, de teo kom nɔɔna maama déem na zwɛ ba ma ba ke kaanem ba pa wa 

yadwonna Jerusalem teo kom wone de Judah teene dem maama wone to, abam boŋe 

we á kikia yam konto wo zo BAŊA WƐ boboŋa ne mo na? O nam wo swei ya swia. 



22 BAŊA WƐ yera déem yɔɔre ya chɛ de á puseŋa kikia, de á totoŋ-vɛɛsa yam mo. Mo 

kokuri o pɛ se á teɡa kam ji di-dwonnu yerane ye nɔɔn-nɔɔno ba zoore ka wone. 

Nɔɔna maa yeini ba mae ka yere ba sɔɔle lwarem ba pa daane. 23 Abam zem na jeɡe 

lɛɛro tento á di to zeɡe á tete yera ne mo. Abam zwɛ wonnu mo á pa jwona pa se á 

tusi á chɔɡe BAŊA WƐ yiɡa. Abam nam ba sɛ o nia yam, de bera yalo o na tiŋi o pa 

abam se á ta‑á tɔɡe-ya to.”  
24 Jeremia laam ma ta de nɔɔna bam maama, ko fɔɡe ko dae kaana bam, o we, 

“Abam Judah tiina balo maama na tu á zoore Ejipti teo ne to, cheiɡi-na BAŊA WƐ taane 

dento. 25 Paŋwa Tu BAŊA WƐ wom na ye Isarele tiina Wɛ to na taɡe kolo to mo tento: 

Abam de á kaana bam ya na maŋe á ja boboŋa se á ke tei to mo á seene á jeɡe á ke. 

Kokuri to, abam feiri ni mo ye á we, ‘Debam wó ke dé su kampwola kalo dé na we dé 

wó zwɛ wonnu dé pa Telaao Pa-kana kam, se dé ta lwo sana dé pa‑o to.’  

Ko maŋe. Yɔɔre á ke-na á na feiri á ni we á wó ke tei to. 26 Abam Judah tiina balo 

nam na zoore Ejipti teo wone to, cheiɡi-na taane delo BAŊA WƐ na jeɡe se o ta de 

abam to: Amo duɡi a yere-kamunu kom ŋwaane we abam Judah tiina balo na wo 

Ejipti teo jei selo maama ne to wolowolo daa bá kwei amo yere o ma o du duuri, naa 

o feiri ni se o ta we, ‘Amo kwei Yuu-tu BAŊA WƐ na ye Ŋwea Tu to yere se a ta tento.’ 
27 Amo yɔɔre a zeɡe a nii-ba se a ja lɛɛro mo a ba ba baŋa, se ko dae lam. Judah tu 

wolo maama na wo Ejipti ne to wó te mo. Ba laɡe ba te jara wone mo, naa kana mo 

wó ɡo-ba, se ba maama jei. 28 Ko nam na ye tei to, ba fenfee wó lu jara wone de ba 

ŋwea, se ba nwoŋi Ejipti teo ne ba jwoori ba jeini Judah laŋa kam ne. Konto to, Judah 

tiina balo maama na daare to wó lɔre wolo taane na jiɡi cheɡa to, ko ná ye amo nyem 

dem, naa banto nyem dem mo.  
29 BAŊA WƐ ta na taɡe kolo to mo tento: A nam wó ke memaŋe se á lɔre we a seene a 

laɡe a waare abam mo jei sento ne. Ko ta wó pa se á maane we amo na taɡe we lɛɛro 

telo maama wó yi abam to wó seene te ke. 30 A laɡe kwei Ejipti teo Pa-faro Hofera a ke 

o dona balo na beeri‑o se ba ɡo to jeŋa ne mo. Ko wó ke ne a déem na kwei Judah teo 

pɛ Zedekia a ke o dono Babilon teo pɛ Nebukadeneza jeŋa ne tei to mo. Nebukadeneza 

de nam ya beeri‑o mo se o ɡo.”  

45 



Wɛ na pɛ Baruki kwora kalo to  

1 Judah teo pɛ Josia bu Jehoyakim paare dim bena yana bene dem ne mo Wɛ 

sampwora Jeremia déem lwoni BAŊA WƐ taane o bere Baruki, ye Baruki de popone-de 

o tiŋi tɔnɔ wone. Jeremia déem taɡe ded‑o o we, 2 “Isarele tiina BAŊA WƐ wom na taɡe 

kolo de nmo Baruki to mo tento: 3 Nmo kare n tɛ mo n we, ‘Lɛɛro wo a yuu ne! BAŊA 

WƐ fɔɡe o kwei wo-chechɔɡɔ mo o woli a zonne dem wone. Amo yera laam chɛ mo de 

vuvunim, ye siu tera a tei ne.’ ”  
4 BAŊA WƐ nam pɛ Jeremia ni se o ta de Baruki we, “BAŊA WƐ na taɡe kolo to mo 

tento: Amo laɡe a yiɡi wonnu telo a na lɔɡe to mo a de teɡa ne, se a daare a ɡɔ wonnu 

telo a na jeiri to a yaɡe. A nam wó ke konto mo teɡa baŋa maama ne. 5 Konto ŋwaane, 

nmo ná beeri kamunim se n pa n tete, yé ke konto. Kokuri to, amo laɡe a pa lɛɛro mo 

yi nabiina maama. Ko daare nmo, amo wó pa se, n ná ma‑n vei mɛ maama, se n jwoŋi 

n tete n yaɡe. Amo BAŊA WƐ na taɡe tei to mo konto.”  

46 

Wɛ wó waare dwi-ɡɛ tiina  

46:1–51:64  

Ejipti teo taane  

1 BAŊA WƐ na pɛ o sampwora Jeremia kwora kalo dwi-ɡɛ tiina seeni to mo tento:  
2 Ejipti teo taane mo tento. Judah teo pɛ Josia bu Jehoyakim paare dim bena yana 

bene dem ne mo Babilon teo pɛ Nebukadeneza déem wane Ejipti Pa-faro Neko jara 

wone. Jara yam déem ke Karekemisi laŋa ne mo ye ko bwola de Yuferata buɡa kam. 

Ejipti Pa-faro jar-keira bam taane mo tento:  
3 “Tiɡisi-na á zeɡe de á jara zela  

se á vo á ke jara!  
4 Kwɛ-na á sisein-nɔɔna bam  

se á daare á di-se.  

Chichei á zeɡe jara zeɡa  

ye á yu-ɡwonnu wo á yuni ne.  



Dwori-na á chichwoa yam,  

se á fɔɡe á vɔ á jara zela yam.”  
5 BAŊA WƐ ta ma ta o we,  

“Bɛ mo amo nam nii a nae?  

Foone mo tiini de zo-ba!  

Ba bembɛ sem yɔɔre ba tutwoni ba jwoori kwaɡa mo,  

ba na to jara wone to ŋwaane.  

Ba yɔɔre ba ke lela mo se ba duri ba lu.  

Ba daa ba bare se ba nii kwaɡa ye tetɛ.  

Nɔɔna fuɡi-ba mo jei maama ne.  
6 Bembɛ selo na wara to bá lu,  

ba ná maŋe ba duri lela tei de.  

Ba ná duri ba yi teɡa kam baŋa seeni,  

ba laɡe ba to ba te  

Yuferata buɡa kam ni ne mo.  
 

7 Wɔ mo zaŋe wɛɛne tento,  

ne Naili buɡa kam na yeini ka su ka pɛɛle tei to?  
8 Ejipti teo mo konto.  

Ko yɔɔre ko zaŋe mo ne Naili buɡa na ke tei to.  

Ko yɔɔre ko zaŋe mo fuɡi-fuɡi.  

Ejipti tiina maa tɛ ba we,  

‘Dé wó zaŋe dé faare loɡo baŋa jei maama mo.  

Dé laam maa wó chɔɡe teene dem,  

dedaane de nɔn-bia.’  
9 Fe-na á sisein-nɔɔna bam se se vo jara wone!  

Duri-na á torokooro tem de fora!  

Abam bembɛ sem, nwoŋi-na se á kwaare jara.  

Kusi tiina, de Puti tiina,  

ja-na á jara tankwallo á nwoŋi.  

Ludi tiina, saŋe-na á tɛ sem.  
 



10 Paŋwa Tu BAŊA WƐ nam mo tei dɛ dento.  

De ye jena ŋweem dɛ mo,  

dɛ delo ne o na wó ŋwe jene o dona baŋa ne to.  

O se-zɔɔ kom wó ɡo ba maama ko ti.  

Ko ta wó nyɔ ba jana ko su,  

se ko laam yaɡe ba chɔɡem.  

Kokuri to, Yuu-tu BAŊA WƐ na ye Dam-fɔrɔ Tu to  

laɡe o ma o dona o ke kaanem mo  

Yuferata buɡa kam ni ne.  
 

11 Ejipti tiina bam, á tiini á bwona.  

Nam véi-na Gilead laŋa kam  

á beeri liri á ma‑á yɔɔre á tete.  

Abam nam na jeɡe liri selo á ma á yɔɔre á tete to  

ware abam se se jwoŋi.  
12 Loɡo baŋa dwi tiina wó ni  

chaveera na jaane abam tei to.  

Á keira kam de wó jaɡe  

ka yi teɡa baŋa jei maama ne.  

Abam teo babɛ sem wó ɡare daane mo,  

ye ba maama laam tiri ba to da-baŋa ne.”  

Babilon teo pɛ Nebukadeneza taane  

13 Kwora kalo BAŊA WƐ na pɛ o sampwora Jeremia se ko vo Babilon teo pɛ 

Nebukadeneza na laɡe o kwaare jara de Ejipti teo kom tei to mo tento:  
14 “Tɔɔle taane dento se de jaɡe de yi Ejipti teene dem maama.  

Pa se Miɡidola tiina ni-de,  

se Memfisi tiina, de Tapanahesi tiina de ni-de.  

‘Ke-na á tete daane se á ke jara!  

Kokuri to, nɔɔna balo na ɡilimi abam to  

wora ba to jara wone mo.’  



15 Bɛ mo ke ye abam teo bembɛd sem to ba tiɡi ba pwi baŋa ne konto?  

Ba ware ba zeɡe wɛɛne,  

kokuri to, BAŊA WƐ mo yiɡi-ba o de teɡa ne.  
16 Á jar-keira kɔɡɔ kom tiri konto mo taa.  

Ba laam maa wó vo ba to ba daŋe da-baŋa ne.  

Ba wó ta daane we,  

‘Pa-na se dé zaŋe dé jwoori  

dé tete nɔɔna tei dé tete teene dem wone,  

se dé lu jara wone ye dé ta ŋwe.’  
17 Ba ná yi sɔŋɔ mo ba wó taa tɛ ba we,  

‘Ejipti teo Pa-faro wom yɔɔre o ye sɔɔ yerane mo.  

O ya nɛ chwoŋa se o ke o boboŋa,  

ye o yaɡe-ka pa ka kɛ ka daare‑o.’ ”  
 

18 Paŋwa Tu BAŊA WƐ nam ye Pɛ mo chekke.  

Wonto mo we, “Amo yɔɔre a ye Ŋwea Tu BAŊA WƐ mo.  

Babea wó ba o jeeri abam o na ye kamunu  

ne Tabora peo kom na dwoi peero maama tei to.  

Kotu wó taa zeɡe wɛɛne chwolololo,  

ne Kamele peo na zeɡe wɛɛne tei naneo kom ni ne to.  
19 Abam balo na zoore Ejipti wone to,  

lu-na á zela á ke daane,  

se ba laɡe ba kale abam mo  

ba ja ba vo sa-teo yiɡa yiɡa.  

Kokuri to, Memfisi teo wó ba ko chɔɡe,  

pa se ko ji di-dwonnu mo  

ye nɔɔn-nɔɔno ba zoore da.  
 

20 Ejipti teo nye de na-chwɛ mo na lana chekke to.  

De ko de, zɔɔ nam mo wó nwoŋi baŋa seeni  

ko ba ko done-ko.  
21 Ejipti tiina na jene jar-keira balo se ba woli-ba to  

nye de na-paala na nuɡi biɡila biɡila to mo.  

Banto de pipiri ba duri mo se ba lu jara wone,  

ba na ware se ba jeeri ba dona bam to ŋwaane.  

Ko yɔɔre ko ye lɛɛro maŋa mo ko pa Ejipti tiina bam.  

Maŋa yia se ba na waarem.  
22 Ejipti nye ne basankwea mo.  

O ke lela lela se o duri o lu, ye o sweesa,  

o dona na pare‑o vera-vera de dam to ŋwaane.  

Ba jeɡe ba dwoora mo ba beene se ba ɡo‑o,  

ne nɔɔna na ɡwoni teeni ba de teɡa ne tei to.  
23 Ba jar-keira bam ná maŋe ba lini de kɔɡɔ tei maama de,  

ba wó ɡwoni ba maama ba de teɡa ne.”  

BAŊA WƐ na taɡe tei to mo konto.  

“Kokuri to, ba dona bam yɔɔre ba yo mo  

ne kayere dwoŋi tei to.  

Nɔɔna ware ba ni se ba ɡa ba ti.  
24 Ejipti tiina bam wó di chaveera,  

baŋa seeni nɔɔna bam na wó di-ba jara wone to ŋwaane.”  
 

25 Paŋwa Tu BAŊA WƐ wom na ye Isarele tiina Wɛ to taɡe tento mo o we:  

“Nii-na! A ti a yiɡa mo se a waare Tebesi teo jwoni Amon, de Ejipti jwona yadwonna 

yam. A nam ta wó waare Ejipti Pa-faro wom, de ko pwa badwonna bam, de ko nɔn-bia 

bam, ko ta woli de balo maama na kwei ba cheɡa ba daŋe Ejipti Pa-faro wom baŋa ne 

to. 26 A yɔɔre a laɡe a kwei-ba mo a ke balo na beeri-ba se ba ɡo to jeŋa ne. Ko maa ye 

Babilon teo Pɛ Nebukadeneza de o dedɛɛra bam mo konto. Kwaɡa seeni, a nam wó pa 

se ba daa jwoori ba taa zoore Ejipti wone ne faŋa kam to.”  

BAŊA WƐ na taɡe tei to mo konto.  

Baŋa Wɛ wó jwoŋi o nɔɔna o yaɡe  

27 “Amo tontoŋena, Jakob dwi tiina bam,  



yé ta‑á kɔre-na foone.  

Isarele tiina bam, nam yé ta‑á lwei-na.  

Ko ná ye balo na pe abam ba yaɡe teo wone yiɡa yiɡa to,  

a laɡe a jwoŋi abam de á dwi dem banto jeŋa ne mo a yaɡe.  

Jakob dwi tiina bam wó jwoori ba tete teo de yazura,  

ye nɔɔn-nɔɔno daa bá ke se foone zo-ba.  
28 Amo tontoŋena, Jakob dwi tiina bam,  

yé ta‑á kɔre-na foone.  

Kokuri to, amo wo abam tei ne.  

Amo wó yɔɔre a chɔɡe teene delo maama  

a ya na jaɡe abam a yaɡe de wone to.  

Se ko ná ye abam, a bá chɔɡe abam fase.  

Amo wó yeini a korese abam.  

A nam ná waare abam maŋa de maŋa,  

ko wó taa tɔɡe cheɡa chwoŋa mo.”  

BAŊA WƐ na taɡe tei to mo konto.  

47 

Filisi tiina taane  

1 BAŊA WƐ na pɛ o sampwora Jeremia kwora kalo Filisi tiina bam ŋwaane, ye Ejipti 

Pa-faro wom ya ta wo kwaare jara de Gaza teo to mo tento:  
2 BAŊA WƐ na taɡe kolo to mo tento:  

“Nii-na baŋa seeni!  

Na-fɔrɔ zaŋe jei sem konto ne ba beena!  

Ba nam yɔɔre ba wuuri de baare mo  

se ba su ba pɛɛle teɡa kam maama  

ye ba di kolo maama na wo ka wone to.  

Na bam wó chɔɡe teene dem  

de balo na zoore de wone to mo.  

Nɔɔna wó taa keeri mo ba lwoori wolim.  



Balo maama na zoore teɡa kam wone to wó taa chwoosa.  
3 Nɔɔna bam wó ni sisein-nɔɔna napɔɔna na dɔna.  

Ba dona jara-keim torokooro tem de maa ke sɔɔ,  

te nɛ sem na dɔne to ŋwaane.  

Nɔɔna wó duri ba daare ba bia,  

foone na jeɡe-ba ye ba vɔna pare to ŋwaane.  
4 Kokuri to, dɛ delo Wɛ na wó chɔɡe  

Filisi tiina bam maama to yia.  

Maŋa yia se balo ta na daare  

ye ba woli Tura de Sidon tiina to jei.  

BAŊA WƐ ti o yiɡa mo se o chɔɡe Filisi tiina balo ta na daare to.  

Banto ya nwoŋi Kiriti naneo ni dem ne mo.  
5 Gaza tiina wó cheeri ba yuni wo-chechɔɡɔ ŋwaane.  

Asekelon tiina de wó ke chemm.  

Abam balo ta na daare te-kampare laŋa kam ne to,  

á ta wó taa ɡwe á yera yam wo-chechɔɡɔ ŋwaane na?  
 

6 Abam maa laara ye á tɛ á we:  

‘Se-zɔɔ kolo na wo BAŊA WƐ jeŋa ne to,  

nmo wo ta wo to de n na ɡwoni debam tei to na?  

Jwoori n zo n pwolo kom wone,  

se n ta‑n tiɡi da n sia!’  
7 Ko nam bá wane ko sii,  

BAŊA WƐ na pɛ-ko kwora to ŋwaane.  

O ma pa ni se ko vo ko jeeri Asekelon tiina,  

de balo na zoore naneo ni seeni to,  

se ko chɔɡe-ba fase.”  

48 

Moaba teo taane  

1 Moaba teo taane mo tento.  



Paŋwa Tu BAŊA WƐ wom na ye Isarele tiina Wɛ to na taɡe kolo to mo tento:  

“Lɛɛro mo wo Nebo teo yuu ne,  

ko na laɡe ko chɔɡe to ŋwaane.  

Kariafayim de wó yaale  

ba na di-ko jara wone to ŋwaane.  

Ba laɡe ba yiɡi ko dam jei sem ba de teɡa ne mo,  

pa se teo kom nɔn-bia bam na ba chaveera.  
2 Moaba teo daa ba jeɡe yere se nɔɔna taa tei-ko.  

Moaba dona bam wó zeɡe Hesebon ne  

ba bwɛ ba na wó de-ko teɡa ne tei to.  

Ba wó ta we,  

‘Pa-na se dé lɛɛre dé ti teo konto.’  

Teo kolo ba na bwoi we ‘Chichwooru teo’ to  

laam wó maŋe da mo yirr,  

ba na wó pare abam de jara to ŋwaane.  
3 Cheiɡi-na se á ni nɔɔna na keeri tei Horon wone,  

vuvuɡa de cham na to ba wone to ŋwaane.  
4 Moaba teo laɡe ko chɔɡe maama mo.  

Ko bia bam wó laare dedɛ.  
5 Ba kwei Luhifi chwoŋa kam mo ba maa kɛa.  

Ba na maa diini to mo ba yɔɔre ba keeri taa.  

Ba ta kwei Horon chwoŋa kam mo ba maa tua,  

ye ba laare we ba teo kom chɔɡe.  
6 Ba maa we, ‘Duri-na se á lu de á ŋwea!  

Véi á zo-na kaɡoa kam wone ne bonaɡa tei.’  
 

7 Abam Moaba tiina kwei á cheɡa á daŋe  

á totoŋa de á jejeɡero baŋa ne mo.  

Á dona nam wó wane abam ba di.  

Ba wó kale á jwoni Chemosi de ba ja ba vo sa-teo,  

ko ta woli de de kaanem tiina de balo na toŋe ba pa-de to.  



8 Á dona wó ba se ba kwaare jara  

á teene dem maama baŋa ne.  

De maama wó chɔɡe fase.  

Teene delo na wo bwolo ne to,  

de delo na wo te-kampare ne to de,  

maama laɡe de ji di-dwonnu yerane mo,  

nenɛɛne amo BAŊA WƐ na taɡe tei to.  
9 Ko-na yibeeli se á suli Moaba de wone,  

ko na wó taa tiɡi mo yɔɔ yerane to ŋwaane.  

Moaba teene dem maama wó ji di-dwonnu mo,  

se nɔɔn-nɔɔno daa yé taa zoore de wone.”  
 

10 Ko ná ye wolo maama na ve se o taa toŋe o pa BAŊA WƐ de o wo maama to, Wɛ wó 

sɔɔle lwarem o yaɡe kotu yuu ne!  

Ko ta ná ye wolo na wo sɛ se Moaba tiina jana taŋe o se-zɔɔ yera ne to, BAŊA WƐ wó 

sɔɔle lwarem o yaɡe kotu de yuu ne!  
 

11 BAŊA WƐ ta ma ta o we:  

“Ko na zeɡe Moaba nɔn-donne maŋa ne  

se ko yi leile tento to,  

kolokolo wo ɡiɡiri‑o.  

Ba ta wo kale Moaba tiina ba vo sa-teo  

se ba lɔre ko na ye tei to.  

Ba nye ne sana balo sabɔle na tiɡisi de dɔ to mo.  

Nɔɔn-nɔɔno ta wo kwei-ba kambia dedoa ne,  

se o lwo o ke kadwoŋi wone.  

Konto nam mo pɛ se sana bam konto ywoni ba leira.  

Ba lwom de ta maa ye de na ye tei to.  
12 Maŋa nam laɡe ka yi se a toŋe nɔɔna Moaba tiina tei ne  

se ba kwei-ba ba lwo ba yaɡe.  

Ba laɡe ba kwoori sana bam maama mo ba lwo ba yaɡe,  

se ba daare ba chochoɡe kambi sem.  



Amo BAŊA WƐ na taɡe tei to mo konto.  
 

13 Moaba tiina jwoni Chemosi wó pa ba di chaveera,  

ne Isarele tiina déem na pɛ ba jwoni dem cheɡa Bɛtel ne  

pa se ba di chaveera tei to.  
 

14 Moaba tiina bam, bɛ mo ye á kare á tɛ we,  

‘Debam ye bembɛ mo!  

Dé yei jara-keim lanyerane’?  
15 Moaba dona bam nam wó kaare ba teene dem ba pu,  

ye ba daare ba chɔɡe de maama!  

Ko ná ye Moaba nɔn-donno telo na jeɡe jwa to,  

ba laɡe ba ɡo ba maama mo.  

Pɛ wolo yere na ye Paŋwa Tu BAŊA WƐ to mo taɡe konto.  
16 Moaba tiina cham maŋa kam yi ka ti.  

Lɛɛro mo wó ke lela te ba ba baŋa.  
17 Abam teene delo maama na ɡilimi Moaba  

ye á yei o yere déem na zaŋe tei to,  

keeri-na á pa‑o.  

Ta‑á tɛ-na we,  

‘O paare nacheiɡa kam laam bwori!  

Moaba daa ba jeɡe dam!’  
 

18 Abam balo na zoore Dibone ne to,  

yaɡe-na á kamunim dem,  

se á tu á tete á ta‑á jei fwoɡo wone.  

Moaba dona bam beene abam baŋa,  

se ba yɔɔre ba chɔɡe á dam jei sem mo.  
19 Abam balo na zoore Arowaf ne to,  

ta‑á zeɡe-na chwoŋa ni ne se á ta‑á nia.  

Á ná nɛ baara de kaana na duri se ba lu jara wone,  

se á bwei-ba we, ‘Bɛ mo jeɡe ko ke?’  
20 Ba laam wó leiri abam we,  

‘Moaba tiina mo nɛ ba chaveera,  

ba dona na di-ba to ŋwaane!  

Ta‑á chwoosa,  

ye á daare á keeri-na á pa-ba.  

Zeɡe-na Arowa buɡa kam ni ne  

á tɔɔle de kwor-dɛa we,  

Moaba teo kom chɔɡe mo zɔŋ-zɔŋ!’  
 

21 Teene delo na chwi te-kampare sem ne to waarem maŋa yia. Ko nam ye Holon, de 

Jaza, de Mefaafa, 22 de Dibon, de Nebo, de Bɛte-Dibilafayim, 23 de Kiriafayim, de 

Bɛte-Gamuli, de Bɛte-Meon, 24 de Keriofa, de Bozera. Waarem dem laɡe de yi Moaba 

teene dem maama mo, delo na wo yiɡa yiɡa dedaane delo na bwola to de. 25 Moaba 

teo de ko jar-keira dam dem maama ti mo.”  

BAŊA WƐ na taɡe tei to mo konto.  
 

26 “Moaba teo dwoni de amo BAŊA WƐ mo.  

Nam pa-na se ba nyɔ sana ba buɡi.  

Ba wó taa tiɡi ba tete tetwanno wone mo ba bibila,  

se nɔɔna taa jeɡe-ba ba ke ba mɔna.  
27 Moaba tiina bam, nii á déem na jeɡe Isarele tiina á mɔne tei!  

Abam ke-ba ne ba tɔɡe ba wo ŋweena wone mo to.  

Abam maa yɔɔre á jeɡe-ba á yaala  

de á na ŋɔɔne ba taane tei to.  
28 Abam balo na zoore Moaba laŋa kam ne to,  

nwoŋi-na á teene dem ne,  

se á daare á vo á ta‑á zoore peero jei sem wone.  

Abam wó ta‑á nye de kunkwoŋa  

kalo na beeri bɔɔne peo yuu ne,  



ye ka sɔ ka pwoɡo da to mo.  
 

29 Dé niɡi Moaba tiina na bere ba tete kamunim tei to.  

Ba ma pa se ba daɡa ba dwoi maama,  

ye ba jeɡe teera.  

Ba ma bere we ba fuŋi,  

pa se ba vei ye ba cho ba vɔna jei maama ne.  
30 Amo BAŊA WƐ nam maŋe a yei  

ba na bere ba tete kamunim tei to.  

Ba kamunim dem ba jeɡe kuri.  

Ba kikia maama ye kafɛ mo.  
31 Mo kokuri a nam laɡe a keeri a pa Moaba teo kom,  

de a wo na chɔɡe Moaba tiina bam maama ŋwaane to.  

A ta wó ŋwane a pa Kiri-Heresi tiina bam mo.  
32 Abam Sibima tiina bam,  

a wó keeri a pa abam mo,  

se ko dwoni a na ke tei a pa Jazera teo tiina to.  

Abam nye de Vini tio,  

ko nɛ sem na taɡe se yi naneo kom ni to mo.  

Se ma tole taa se yi Jazera teo kom.  

Abam dona nam tu á baŋa,  

ye ba chɔɡe á mɔɔro de á Vini tio-bia bam.  
33 Wopwolo de ywoni daa tera  

Moaba te-ywoŋa kam wone.  

Amo laɡe a pa se nɔɔna daa yé ŋoke Vini tio-bia  

se ba ji sana mo.  

Ba ya na baɡe wopwolo sɔɔ ba yaɡe jei sem konto ne tei to,  

ko laam wó leiri ko ji sɔɔ kodwoŋi mo.  
 

34 Nɔɔna tiini ba chwoosi Hesebon de Elealɛ ne.  

Ba keira kam zaŋe ka yi Jahaza seeni.  

Ka ta zeɡe Zoara ne mo ka yi Horon de Eɡalate-Selisiya.  



Nimirim bu-nɔɡɔ kom tete koɡe mo.  
35 Ko ná ye balo na kare ba kaane jwona zwonnu yuu ne  

ye ba daare ba zwɛ wonnu ba ma ba zuli ba wa to,  

amo laɡe a pa ba jei Moaba laŋa kam ne mo.  

Amo BAŊA WƐ na taɡe kolo to mo konto.  
36 A yi-na mo yɔɔre ba chwi a wone Moaba teo ŋwaane.  

Ko nye de nɔɔno na jeɡe ɡunɡwoŋa o maɡe  

ye ba mɔɔne luseim tei to mo.  

Amo wo chɔɡe Kiri-Heresi tiina de ŋwaane.  

Kokuri to, ba jejeɡero maama jei ba jeŋa ne mo.  
37 Wo-chechɔɡɔ ŋwaane mo  

ba maama wó cheeri ba yuni,  

ye ba daare ba fane ba twana yam ba yaɡe.  

Ba ta wó kwei fane mo ba bɛ ba je,  

ye ba laam vɔ ɡare-nyenyaaro ba teiŋa ne.  
38 Moaba teo sam dem nayuni ne,  

de ba yɛ sem maama ne  

keira yerane mo yɔɔre ka zaŋa.  

Kokuri to, amo laɡe a ja Moaba teo a chochoɡe,  

ne nɔɔno na vae kambia  

ye o chochoɡe-ka tei to mo.  

Amo BAŊA WƐ na taɡe kolo to mo konto.  
39 Nii-na Moaba teo na chɔɡe ko tiɡi tei!  

Cheiɡi-na se á ni ko nɔn-bia bam na chwoosi tei to!  

Ba ma pipiri ba jwoori de chaveera.  

Moaba tiina bam wó ji wo-zɔɔna  

teene delo na ɡilimi-ba to yiɡa ne.  

Nɔɔna wó taa jeɡe-ba ba mɔne mo.”  
 

40 BAŊA WƐ na taɡe tei to mo tento:  

“Moaba dona bam wó pɔpɔ ba ba ba baŋa ne,  



ne maao na zeɡe wɛɛne ko foore  

se ko chaale ko nɔne tei to.  

Ko nam wó yareɡe ko vɔna mo de baŋa ne.  
41 Ba wó wane Moaba teene dem  

de ba dam jei sem maama ba di.  

Maŋa kam ná yia, foone wó ja Moaba jar-keira babɛ sem,  

ne kaane na wowole se o lo ye o fona tei to.  
42 Moaba teo laɡe ko chɔɡe mo se ba yere saare,  

ba na dwoni de BAŊA WƐ to ŋwaane.  
43 Moaba tiina bam,  

lɛɛro, de ɡwonnu, de kalanchorro mo tiɡa te cheiɡi abam.”  

BAŊA WƐ na taɡe kolo to mo konto.  
44 “Wolo maama ná duri se o lu lɛɛro tem wone,  

kotu wó vo o to ɡwoŋo wone mo.  

O nam ná bɛ o ɡwoŋo kom wone,  

kotu wó vo o to kalanchoɡo wone mo.  

Kokuri to, maŋa kam ná yia,  

amo wó yɔɔre a waare Moaba tiina bam mo.”  

BAŊA WƐ na taɡe kolo to mo konto.  
 

45 Nɔɔna ná kwaane ba duri ba vo ba yi Hesebon,  

ba teena wó ti mo ye ba daa ware yiɡa se ba vo.  

Kokuri to, min-fɔrɔ mo nwoŋi Pɛ Sihon teo Hesebon wone  

ko dɔɔle ko yi Moaba tiina bam,  

ba na swoi vuvuɡa kikia to ŋwaane.  
46 Moaba tiina bam, lɛɛro wo á yuu ne!  

Abam balo na zuli á jwoni Chemosi to wó na chɔɡem.  

Ba maa wó kale á bia bam  

ba ja ba vo sa-teo yiɡa yiɡa,  

bakeiri de busankane maama.  
 

47 “Maŋa nam daa wó ba  



se amo pa Moaba tiina jwoori ba taa jeɡe yu-ywoŋo.”  

BAŊA WƐ na taɡe kolo to mo konto.  
 

Moaba yera taane kweeli ywo mo.  

49 

Amon dwi tiina taane  

1 Amon tiina bam taane mo tento.  

BAŊA WƐ na taɡe kolo to mo tento:  

“Isarele dwi dem daa ba jeɡe baara  

se ba taa tei ba teɡa kam mo na?  

Ko ye konto ŋwaane mo balo na kaane Moleka jwoni to tua  

ba jwoŋi Gad dwi dem laŋa kam ba tei,  

pa se ba zoore ka teene dem wone na?  
2 Maŋa nam laɡe ka yi se amo BAŊA WƐ baɡe tiɡuri-kaasa,  

se jara ba Amon tiina teo Raba baŋa ne.  

Ko wó ji di-dwonnu na tiɡi zwoŋo yuu ne to mo.  

Mini wó zwɛ ko nawuura yam de di maama.  

Isarele tiina laam maa wó zeili Amon tiina  

balo déem na tu ba zeili-ba to se ba viiri.”  

BAŊA WƐ na taɡe tei to mo konto.  
 

3 “Hesebon tiina, keeri-na Ayi teo kom na chɔɡe to ŋwaane.  

Abam Raba tiina, á de ta‑á chwoosa!  

Kwei-na ɡare-nyenyaaro á zo  

se á ta‑á keera.  

Ta‑á duri-na teo kom wone á lɛɛna,  

ba na laɡe ba zeŋe á jwoni Moleka  

ba ja ba viiri to ŋwaane.  

Ba ta wó kale de kaanem tiina de balo na toŋe ba pa-de to,  

ba ja ba woli da ba vo sa-teo.  



4 Amon dwi tiina bam, bɛ mo ye á jeɡe teera á dam demg ŋwaane?  

Á dam dem konto nam laɡe de jei mo.  

Á ye boyere nyena!  

Á ma‑á kwei á cheɡa á daŋe á jejeɡero baŋa ne,  

ye á we, ‘Nɔɔn-nɔɔno bá wane o zaŋe debam baŋa ne.’  
5 Amo Paŋwa Tu BAŊA WƐ wó pa se foone tiini de ja abam,  

teene delo na ɡilimi abam to ŋwaane.  

Ba laɡe ba zeili á maama mo pa á duri á jaɡe da-yiɡa ne.  

Nɔɔn-nɔɔno daa bá wane balo na duri to  

se o jwoori o la o ke daane.  
6 Ko kwaɡa ne nam, amo wó pa Amon tiina bam jwoori ba taa jeɡe yu-ywoŋo.”  

BAŊA WƐ na taɡe tei to mo konto.  

Edom tiina taane  

7 Edom tiina taane mo tento.  

Paŋwa Tu BAŊA WƐ na taɡe tei to mo tento:  

“Swa daa tera Teman laŋa kam ne mo na?  

Yi-pore-nyena daa tera se ba taa tɛ cheɡa na?  

Ba boboŋa maama jei mo na?  
8 Abam balo na zoore Dedan ne to, pipiri-na á duri,  

se á vo á seiɡi peero bɔɔna wone!  

Kokuri to, maŋa yia se a waare Esawu dwi tiina bam.  

A nam laɡe a pa lɛɛro ba ba baŋa ne mo.  
9 Nɔɔna ná tu abam tei se ba ɡwori Vini tio-bia,  

ba bá ɡwori ba daare tio-bia bam badaara na?  

Ŋweena nam ná tu se ba ŋɔ abam tete ne,  

ba yeini ba ŋɔne kolo ba na beeri to yerane mo.  
10 Ko nam ná ye Esawu dwi tiina bam,  

amo laɡe a vere ba wonnu maama mo  

a daare-ba kiliŋi.  

A maa wó pa se ba seiɡim jei sem taa tiɡi jase,  

se ba daa yé wane ba seiɡi ba dona yiɡa ne.  

Ba bia, de ba chorro maama wó na chɔɡem mo.  

Ba dwi dem wó jei teɡa baŋa ne.  
11 Nam yaɡe-na á botara,  

se amo mo taa nii ba baŋa ne.  

Á kadeina dé wó wane ba sale amo yera ne.”  
 

12 BAŊA WƐ na taɡe tei to mo tento: “Balo ya na wo maŋe se ba na waarem to nam 

jeɡe se ba nyɔ a ban-zɔŋɔ na-zoŋa kam wo na mo. Bɛ mo ye á boŋe se á lu waarem 

dem wone? Amo bá yaɡe abam! Á jeɡe se á nyɔ ka wo na mo! 13 Amo Dam-fɔrɔ Tu 

BAŊA WƐ duɡi de a tete mo we amo wó chɔɡe Bozera teo pa se ko ji wo-zɔɔne nɔɔna 

yiɡa ne. Nɔɔna wó taa mɔne-ko, ye ba daare ba ma ko yere ba sɔɔle lwarem ba pa 

daane. Laŋa kam teene dem maama wó ji di-dwonnu mo taa wuu.”  
14 Amo niɡi kwora na nwoŋi BAŊA WƐ tei ne.  

O toŋe nɔɔno mo loɡo baŋa dwi maama tei ne,  

se kotu vo o ta de-ba we,  

“La-na daane se á vo á jeeri-ba de jara!  

Zaŋe-na wɛɛne jara-keim ŋwaane!”  
 

BAŊA WƐ ma ta de Edom tiina bam o we:  
15 “Amo nam laɡe a pa se á ta‑á tiini á bwona mo  

loɡo baŋa teene dem maama wone,  

se nɔɔn-nɔɔno yé taa neɡe abam.  
16 Abam bere á tete kamunim mo,  

ye á boŋe we nɔɔna kɔre foone de abam.  

Abam nam ɡane á tete mo.  

Á zoore peero bɔɔna wone,  

ye á wo peero tem yuu ne wɛ-wɛ.  

Abam ná maŋe á zoore baŋa baŋa,  

se ko maŋe de maao na sɔɡe ko pwoɡo wɛ-wɛ tei to de,  



amo nam ta wó vaare abam a de teɡa ne.”*  

BAŊA WƐ na taɡe tei to mo konto.  
 

17 “Edom teo wó tiini ko na chɔɡem.  

Balo maama ná tɔɡe ko jei seeni ba maa kɛa,  

ko wó ke-ba yaau.  

Ba wó taa jeɡe teo kom ba yaala  

yaara yalo na yi-ko to ŋwaane.  
18 Ko wó yɔɔre ko ke Edom teo kom  

ne ko déem na ke Sodom, de Gomora,  

de teene delo na bwola da to tei to mo.  

Nɔɔn-nɔɔno daa bá taa zoore jei sem konto ne.  

Nɔɔn-nɔɔno nam bá maŋe dáane.”  

BAŊA WƐ na taɡe tei to mo konto.  
 

19 “Amo laɡe a pi a nwoŋi Edom tiina baŋa ne  

se a zeili-ba ba teɡa kam wone bedwe baŋa ne mo,  

Ko wó taa nye de nywoŋo na nwoŋi punnu na li mɛ Jɔdan buɡa kam ni ne tei,  

ye ko zaŋe vara dim jei sem ne ko zi-ba to mo.  

Amo laam wó kuri yiɡa tu  

se o taa nii teo kom baŋa ne.  

Wɔ nam mo nye de amo, se kotu wane o bwei-ne?  

Yiɡa tuh tera o na wó wane o dwoni de amo.  
20 Nam cheiɡi-na se á lɔre boboŋe delo  

amo BAŊA WƐ na jeɡe Edom tiina bam ŋwaane to.  

Ta‑á yei-na a boboŋa na jaane se a ke tei  

de balo na zoore Teman wone to.  

Ba laɡe ba zi ba bu-balwa tete mo ba ja ba viiri.  

Amo wó pa se ba sam dem ji sa-kore.  

21 Edom teo kom ná toa,  

teɡa kam baŋa maama wó ziziŋi.  

Ba keira kam wó zaŋe ka yi Nane-soŋo kom.  
22 Nii-na! Maao mo laɡe ko taa yaare wɛɛne,  

se ko foore ko tu ko ba teɡa kam seeni.  

Ko nam laɡe ko yareɡe ko vɔna yam Bozera baŋa ne mo.  

Maŋa kam ná yia, foone wó ja Edom babɛ sem,  

ne kaane na wowole se o lo ye o fona tei to.”  

Damasika tiina taane  

23 BAŊA WƐ na taɡe Damasika tiina bam taane tei to mo tento:  
 

“Lwia mo wó ja Hamafa de Arapade tiina,  

ba na niɡi kwor-balɔrɔ to ŋwaane.  

Ba wo de maa wó leeri, ye ba ware ba sii,  

foone na jeɡe-ba to ŋwaane.  
24 Damasika tiina bam vɔna wó pare mo.  

Ba ta wó pipiri se ba duri ba lu jara wone.  

Vuvuɡa laɡe ka to ba wone mo.  

Lwia yerane mo wó taa jeɡe-ba,  

ye zonne de yi-ba dedɛ.  

Cham wó zo-ba  

ne kaane na viriɡi puɡa se o lo tei to.  
25 Ko ná ye á teo kolo yere déem na zaŋe  

ye wopwolo tiini ko wo ko wone to,  

nɔɔna wó viiri ba daare-ko.  
26 Cheɡa ŋwaane, ba laɡe ba ɡo teo kom nɔn-donno tem  

ko pempala yuu ne mo.  

Maŋa kam ná yia, ba jar-keira bam de wó te.  
27 Amo mo laɡe a zwɛ Damasika kabiri sem,  

se mini di Ben-Hadadi dam jei sem maama.”  

Paŋwa Tu BAŊA WƐ na taɡe tei to mo konto.  



Kedare tiina de Hazora tiina taane  

28 Ko nam ná ye Kedare dwi tiina, de Hazora dwi tiina balo Babilon teo pɛ 

Nebukadeneza na di jara wone to, banto taane mo tento.  

BAŊA WƐ na taɡe kolo to mo tento:  

“Zaŋe-na se á nwoŋi á kwaare jara de Kedare tiina bam,  

se á chɔɡe nɔɔna bam konto na zoore wɛ-puli seeni to.  
29 Vere-na ba vwoa, de ba vara bam,  

de ɡwaaro telo ba na ma kwoli ba vwoa yam to.  

Vere-na ba jejeɡero, de ba kona yam maama.  

Nɔɔna wó laare de kwor-dɛa we,  

‘Dé dona fuɡi debam mo jei maama ne!’  
 

30 Hazora tiina bam, ke-na lela á duri a viiri.  

Véi á maŋe-na peero bɔɔna wone se á seiɡi da.”  

“Babilon teo pɛ Nebukadeneza yɔɔre o boŋe se o ke abam lwarem mo.  

O boboŋa jaane mo de o na wó ke tei o chɔɡe abam to.”  

BAŊA WƐ na taɡe tei to mo konto.  
 

31 BAŊA WƐ ta ma ta o we:  

“Zaŋe-na á nwoŋi se á kwaare jara de teo kom konto.  

Lwia ba jeɡe-ba  

ye ba ba kɔre nɔɔn-nɔɔno.  

Ba wo pe ba teo kom nia de bworru naa luuru.  

Teene dedwonna ba bwola de-ba.  
32 Vere-na ba kona de ba vare-kɔɡɔ kom maama á ta‑á tei.  

Ko ná ye balo na cheeri ba yuni  

ye ba zoore kaɡoa yuu ne to  

a laɡe a jaɡe-ba a yaɡe vio wone,  

ye a daare a pa lɛɛro nwoŋi jei maama ne te ba te yi-ba,”  

BAŊA WƐ na taɡe tei to mo konto.  
33 “Hazora wó ji kaɡoa yerane taa wuu,  



mɛ nywoŋ-kuri na kare se vei to mo.  

Nɔɔna daa bá taa zoore jei sem konto ne.”  

Elam tiina taane  

34 BAŊA WƐ kwora kalo o na pɛ o sampwora Jeremia Elam ŋwaane to mo tento. Ka 

déem nam tu o tei maŋa kalo Judah teo pɛ Zedekia na bobo se o di paare to mo:  
35 Paŋwa Tu BAŊA WƐ na taɡe tei to mo tento:  

“Nii ywo! A laɡe a ja Elam che-tara bam mo a chɔɡe.  

Banto mo ye babɛ ba dwoi jar-keira bam maama.  
36 A maa wó pa se vio zeɡe jei maama ne  

ko dole ko ba ko daane Elam teo kom.  

A ta wó da ko ŋwaane a jaɡe teo kom nɔɔna  

a yaɡe jei maama ne.  

Teo bá daare loɡo kom baŋa ne,  

ye ba wo kale Elam tiina bam ba yi ko wone.  
37 Amo wó pa Elam tiina bam taa kɔre foone de ba dona,  

ba dona na beeri-ba se ba ɡo to ŋwaane.  

A ta maa wó yɔɔre a pa lɛɛro ba ba baŋa,  

a ban-lom dem ŋwaane.”  

BAŊA WƐ na taɡe tei to mo konto.  

“A laɡe a toŋe jar-keira ba baŋa ne  

se ba ba ba zeili-ba taa,  

se ko yi ba maama chɔɡem mo.  
38 Amo laɡe a chɔɡe ba pɛ de o nakwa bam mo,  

se a daare a chwi a paare yituŋu ba teo kom wone.”  

BAŊA WƐ na taɡe tei to mo konto.  
 

39 “Maŋa nam daa wó ba  

se amo pa Elam tiina jwoori ba taa jeɡe yu-ywoŋo.”  

BAŊA WƐ na taɡe tei to mo konto.  

50 



Babilon tiina taane  

1 Kwora kalo BAŊA WƐ na pɛ o sampwora Jeremia Babilon teo de ko nɔn-bia bam 

ŋwaane to mo tento:  
2 “Tɔɔle-na de kwor-dɛa  

se loɡo baŋa teene dem maama ni!  

Zeiŋi-na tuta wɛɛne,  

se á ta‑á tɔɔle á yaɡa.  

Yé kweele-na taane á yaɡe teɡa ne,  

nam ta-na we,  

‘Ba laɡe ba di Babilon teo kom mo.  

Bel jwoni dem wó na de chaveera.  

Cheɡa to, lɛɛro wó yi Merodakai jwoni dem.  

Chaveera wó ja Babilon teo jwona yam,  

ba na wó chochoɡe wo-yɔɔro tem konto maama to ŋwaane.’  
3 Teo kodwoŋi jar-keira wó zeɡe baŋa seeni  

ba nwoŋi ba ba Babilon baŋa.  

Ba wó chɔɡe teɡa kam maama  

pa se ka ji kaɡoa ka tiɡa.  

Nabiina de vara maama wó duri ba jei.  

Nɔɔn-nɔɔno daa bá taa zoore ka wone.”  
 

4 BAŊA WƐ na taɡe kolo to mo tento:  

“Maŋa kam konto ná yia,  

Isarele dwi tiina de Judah dwi tiina wó tɔɡe daane  

ba vo ba beeri ba Tu BAŊA WƐ wom,  

ye ba ka yi-na ba via.  
5 Ba laam maa wó bwei se ba lɔre Zion chwoŋa kam,  

ye ba daare ba maɡe ba yum chwoŋa kam konto ne.  

Ba wó ba amo BAŊA WƐ tei  

ye ba daare ba sale amo yera ne  

se dé fɔɡe dé ɡwoni ni dé pa daane.  

Ni-ɡwonim dem konto wó taa wora taa wuu.  

Ba nam bá swei de swia maŋa de maŋa.*  
 

6 Amo nɔɔna bam ya nye de pei selo na jei to mo.  

Balo nam na jeɡe-ba ba nii to mo pɛ ba ywori chwoŋa kam,  

pa se ba zo peero wone ba jaɡe ba jei.  

Ba laam maa beeri peero de zwonnu yuu ne.  

Ba daa yeiri ba kuɡu jei na wo mɛ to.  
7 Balo maama ná nɛ-ba,  

ba yeini ba kwaare jara de-ba mo se ba di-ba.  

Ba dona de maa tɛ ba we, ‘Dé wo ke dé tusi.  

Banto mo tusi ba chɔɡe BAŊA WƐ yiɡa.  

Wonto maa ye ba woro chekke.  

Ba nabaara teena déem nam daŋe BAŊA WƐ baŋa ne mo.’  
 

8 Amo nɔɔna bam, nwoŋi-na Babilon teo kom wone.  

Duri-na á nwoŋi á daare Babilon tiina bam.  

Nam tɔɡe-na kɔɡɔ kom yiɡa á viiri.  
9 Kokuri to, amo laɡe a chiŋi nɔɔna mo  

se ba kwaare jara de Babilon tiina bam.  

Ko nam ye te-kamuna yalo na wo baŋa seeni to mo  

laɡe de ke ni daane se ba nwoŋi ba jeeri-ba de jara.  

Ba maama wó ke daane ba chichei ba zeɡe  

se ba ke jara yam.  

Ba nam wó zeɡe baŋa seeni mo ba nwoŋi  

ba vo ba di Babilon teo kom.  

Ba che-tara bam ye bembɛ  

selo chena na ba tae ya lɛɛre to mo.  
10 Ba laɡe ba vere Babilon tiina jejeɡero mo.  

Balo na beene ba baŋa to wó chwooli ba zela maama.”  

BAŊA WƐ na taɡe tei to mo konto.  
 

11 “Abam Babilon tiina bam tiini á chake de wopwolo mo,  

á déem na di amo nɔɔna bam  

ye á vere ba wonnu to ŋwaane.  

Á laam ma kare á kekara  

ne na-mɔra na jeɡe ɡa-lɛɛro ka di tei to.  

Abam ta ke ne sisein-nɔɔna na keeri tei to mo.  
12 Abam tete teo kom nam wó na ko chaveera.  

Teo kolo na ye á kuɡu jei to wó yaale.  

Ko wó taa ye teo kolo na muri teene maama wone to.  

Ko ta wó ji kaɡoa kalo na ye te-kora yerane to mo.  
13 Nɔɔn-nɔɔno bá taa zoore jei sem konto ne,  

BAŊA WƐ bane na zaŋe de-ba to ŋwaane.  

Ko yɔɔre ko laɡe ko ji di-dwonnu yerane mo.  

Balo maama ná tɔɡe ko jei ne ba kɛ,  

ko wó ke-ba yaau  

pa se ba yaale-ko ko chanɛɛre dem ŋwaane.  
 

14 Abam balo na ye che-tara to,  

fɔɡe á chichei á zeɡe á ɡilimi Babilon teo kom.  

Ta‑á tae chena á yaɡe ko yera ne!  

Yé daare-na chene dedwe de.  

Kokuri to, ko nɔn-bia bam tusi mo  

ba chɔɡe BAŊA WƐ yiɡa.  
15 Maɡe-na tiɡuri-kaasa,  

se á nwoŋi á ɡilimi Babilon teo kom de jara!  

Nii-na! Ba wora ba toe!  

Teo kom dam jei sem maama chɔɡe.  

Ba ma yiɡi ko kabiri sem ba de teɡa ne.  

BAŊA WƐ mo laɡe o jwoori o ŋwe jene ba baŋa ne.  



Konto ŋwaane, tɔɡe-na á waare-ba!  

Ke-na de-ba ne ba na ke nɔɔna badwonna tei to.  
16 Ko ná ye balo na yeini ba du wodiiru,  

de balo na zaɡe-te to,  

kwaane-na á le-ba Babilon teo ne.  

Veira balo maama na zoore da to jeɡe se ba jwoori  

ba tete nɔɔna tei ba nabaara teene dem wone,  

se ba lu jara wone mo ba taa ŋwe.”  

Baŋa Wɛ ta ma ta o we:  

17 “Isarele dwi dem nye ne pei-kɔɡɔ  

nywoŋo na zo se tetare ne  

ye ko jaɡe-se ko yaɡe tei to mo.  

Asiria teo pɛ mo dɛ yiɡa o ja-ba o di.  

Babilon teo pɛ Nebukadeneza ma saŋe o kwaɡa  

o de ja ba kwi sem o chochoɡe maama.”*  
18 Paŋwa Tu BAŊA WƐ wom na ye Isarele tiina Wɛ to na taɡe kolo to mo tento:  

“Amo wó waare Babilon teo pɛ wom de o teɡa kam,  

ne a déem na waare Asiria teo pɛ tei to.  
19 Ko daare se a ja Isarele dwi tiina  

a jwoori ba tete te-ywoŋa kam wone.  

Ba laam wó taa zoore Kamele, de Basan ne,  

ba taa di ba boboŋa na laɡe tei.  

Ba maa wó maŋe Efrayim, de Gilead zwonnu tem yuu ne,  

ba di ba su ba fera.  
20 Maŋa kam konto nam ná yia,  

nɔɔna ná boŋe se ba na wɛleera  

yalo na wo Isarele tiina bam yuu ne to,  

ba bá na dedoa tete de.  

Ba ta bá na tusim Judah tiina bam de tetare ne,  

de fenfee de.  

Kokuri to, ko ná ye balo amo na le-ba se ba daare to,  

amo wó kwei ba wɛleera a ma a chɛ-ba.”  

BAŊA WƐ na taɡe tei to mo konto.  
 

21 BAŊA WƐ ta ma ta o we:  

“Nwoŋi-na á vo á kwaare jara de Meratayim teo  

de balo na zoore Pekoda ne to.  

Pare-ba-na á ja se á ɡo se ba dwi ti.  

Ke-na kolo maama amo na pɛ abam ni se á ke to.  
22 Jara-keim sɔɔ mo zaŋe teɡa baŋa jei maama ne.  

Wonnu maama mo laɡe te chɔɡe!  
23 Babilon déem chɔɡe loɡo baŋa jei maama,  

ne swoli mo ba jeɡe ba maɡe wonnu tei.  

Nii-na! Babilon teo tete laam chochoɡe mo ko ji mura-mura!  

Ko yɔɔre ko ji wo-zɔɔne  

loɡo baŋa teene dem maama yiɡa ne mo.  
24 Babilon tiina bam, amo cheɡe kalanchoɡo mo á ŋwaane.  

Á nam wo lɔre ko ni ne pa ko ja abam.  

Abam na to ko wone to  

ye á na dwoni de amo BAŊA WƐ to ŋwaane mo.  
25 Amo pore a na tiŋi a jara-keim zela yam mɛ to,  

se a ja-ya a nwoŋi pwooni  

a ma a toŋe a ban-zɔŋɔ totoŋa.  

Kokuri to, a jeɡe woŋo se a ke  

Babilon tiina teɡa kam baŋa ne.  

Amo ye Paŋwa Tu BAŊA WƐ wom mo.  
26 Zeɡe-na yiɡa yiɡa á nwoŋi á ba  

se á kwaare jara de Babilon teo kom.  

Puri-na ba tuli sem se á le mena yam.  

Chwooli-na ba sam se de ji tampuuri.  



Yɔɔre á chɔɡe-na teo kom  

se kolokolo daa yé daare.  
27 Go-na ba babɛj sem maama!  

Yɔɔre á ɡwoni-se á tiŋi!  

Lɛɛro wo ba yuu ne!  

Ba maŋa kam yia mo konto  

se ba na ba waarem.”  
 

28 Cheiɡi-na! Balo na zeɡe Babilon teo ne ba duri ba lu jara yam wone to laam tu ba 

yi Jerusalem. Ba maa zeɡe Zion ne ba tɛ ko na ke tei ye debam Tu BAŊA WƐ jwoori o 

ŋwe jene Babilon tiina baŋa ne, de ba na chɔɡe Wɛ diɡa kam to.  
 

29 “Bwoŋi-na che-tara se ba nwoŋi  

ba vo ba jeeri Babilon tiina bam de jara.  

Ko maa ye balo na wae tɛ ba saŋe to mo.  

Pa-na se ba ɡilimi teo kom ba ke tetare ne,  

se nɔɔn-nɔɔno yé wane o lu.  

Ke-na de-ba ne banto na ke tei de nɔɔna badwonna to.  

Kokuri to, ba tiini ba ɡwooni amo BAŊA WƐ  

na ye Isarele dwi dem Wo-pwoŋo Tu wom to mo.  
30 Konto ŋwaane mo Babilon nɔn-donno tem wó to  

ba taa tiɡi teo kom chwei sem ne.  

Ba jar-keira bam maama wó te dɛ dedwe.”  

BAŊA WƐ na taɡe tei to mo konto.  
31 Paŋwa Tu BAŊA WƐ ta ma ta o we:  

“Babilon ye boyere nyem mo!  

Amo nam nwoŋi á kwaɡa ne.  

Dɛ dem amo na le se a waare abam to laam yia.  
32 Á teo kom boyerem ŋwaane,  

á laɡe á tiri á to teɡa ne mo.  

Nɔɔno bá taa wora se kotu ja abam se á zaŋe wɛɛne.  

A maa wó pa se mini zwɛ á teene dem maama.  

De ta wó di woŋo kolo maama na bwola da to.”  
33 Paŋwa Tu BAŊA WƐ na taɡe tei to mo tento:  

“Isarele tiina bam tiini ba na yaara dedɛ,  

ba de Judah tiina bam de.  

Balo na jeɡe-ba ba bɛɛse to yɔɔre ba sɔ-ba mo diŋ-diŋ.  

Ba maa ve se ba pa-ba chwoŋa se ba viiri.  
34 Wolo na bore o pa-ba to nam tiini o dana.*  

O yere mo ye Paŋwa Tu BAŊA WƐ.  

Wonto tete mo laɡe o zaŋe o ŋɔɔne o pa-ba.  

O laɡe o tɔɡe ko baŋa ne mo  

o pa se yazura taa wo ba teɡa kam baŋa ne.  

Se ko ná ye Babilon tiina bam,  

cham wó yi banto mo.”  
 

35 BAŊA WƐ na taɡe kolo to mo tento:  

“Jar-keira wó ba Babilon tiina bam baŋa!  

Balo na zoore Babilon teo ne to wó na chɔɡem,  

ba de ba teo nakwa, de ba yi-pore-nyena bam maama!  
36 Ba teo kom yi-nara bam de wó na chɔɡem.  

Ba jworim kikia wó ba ya lɔre jaja.  

Ba teo babɛ sem de wó to,  

ye foone tiini de ja-ba.  
37 Ba sisein-nɔɔna de se jara-keim torokooro de wó chɔɡe.  

Jar-keira balo na ye veira ba wone to de laɡe ba to mo!  

Banto wó taa bwona mo ne kaana tei to.  

Ba jejeɡero de wó ba te chɔɡe jara yam ŋwaane.  

Ba dona wó vere-te ba ja ba viiri.  
38 Da-kore wó zeɡe ba teo kom wone  

pa se ba bwi sem maama ko.  

Jara wó ba ba baŋa ne,  

ba teo kom na su de jwona yerane to ŋwaane.  

Yanto yeini ya fuɡi nɔɔna bam  

pa se ba boboŋa jei foone ŋwaane mo.  
 

39 Konto ŋwaane nam, kaɡo-vara, de wiira mo wó taa zoore Babilon ne. Kunkwooru 

de wó taa zoore jei sem konto ne mo. Nabiina daa bá taa zoore teo kom konto ne se 

ko taa vei wuu. 40 Ko wó yɔɔre ko ke Babilon teo ne ko déem na ke Sodom, de 

Gomora, de teene delo na bwola da to tei to mo. Nɔɔn-nɔɔno daa bá taa zoore jei sem 

konto ne. Nɔɔn-nɔɔno nam bá maŋe dáane.”  

BAŊA WƐ na taɡe tei to mo konto.  
 

41 “Kwoni á nii-na baŋa seeni!  

Te-fɔrɔ jar-keira dedaane pwa dedɛ mo maa beene abam baŋa.  

Ba ti yiɡa mo se ba nwoŋi yiɡa yiɡa  

ba ba ba jeeri abam de jara.  
42 Ba zei ba tɛ dedaane ba chichwoak mo ba beena.  

Ba nam tiini ba jeɡe puseŋa mo,  

ye ba ba kɔre nɔɔna yibwona kɔtaa!  

Ba wuriɡi ba sisein-nɔɔna  

ne naneo na-ŋona na wuuri tei to mo.  

Ba ke ba tete ba ke daane  

se ba kwaare jara de abam Babilon tiina bam mo.  
43 Babilon teo pɛ niɡi nɔɔna bam konto ŋwa,  

pa se o vɔna pare.  

Ko yɔɔre ko jeɡe‑o ko ni mo ye o fona,  

nenɛɛne kaane na viriɡi puɡa se o lo  

ye ko ni‑o tei to.  

44 Amo laɡe a pi a nwoŋi Babilon tiina baŋa ne  

se a zeili-ba ba teɡa kam wone bedwe baŋa ne.  

Ko wó taa nye de nywoŋo na nwoŋi punnu na li mɛ Jɔdan buɡa kam ni ne tei,  

ye ko zaŋe vara dim jei sem ne ko zi-ba to mo.  

Amo laam wó kuri yiɡa tu  

se o taa nii teo kom baŋa ne.  

Wɔ nam mo nye de amo, se o wane o bwei-ne?  

Yiɡa tul tera o na wó wane o dwoni de amo.  
45 Nam cheiɡi-na se á lɔre boboŋe delo  

amo BAŊA WƐ na jeɡe Babilon tiina bam ŋwaane to.  

Ta‑á yei-na a boboŋa na jaane se a ke tei  

de balo na zoore Babilon laŋa kam wone to.  

Ba laɡe ba zi ba bu-balwa tete mo ba ja ba viiri.  

Amo wó pa se ba sam dem ji sa-kore.  
46 Babilon teo kom ná toa,  

teɡa baŋa maama wó ziziŋi.  

Ba keira kam wó zaŋe  

ka jaɡe ka yi loɡo baŋa teene dem maama.”  

51 
1 BAŊA WƐ na taɡe tei to mo tento:  

“Amo laɡe a pa se vio mo zaŋe  

se ko dole ko vo ko chɔɡe Babilon teo kom,  

de balo na zoore Babilonia laŋa kam ne to.  
2 A laɡe a toŋe jar-keira mo Babilon teo baŋa ne,  

se ba vo ba chɔɡe ba teɡa kam maama,  

ne ba na chaare mena tei de vio to.  

Dɛ dem lɛɛro na wó yi Babilon tiina to,  

ba dona wó kaare-ba mo ba pu,  

ye ba di-ba ba daare ba teɡa kam ba tiŋi yɔɔ yerane.  
3 Yé pa-na ba che-tara bam chwoŋa se ba saŋe ba tɛ,  

naa se ba vɔ ba jara zela yam.  

Yé yaɡe-na ba nɔn-donno tem tete se ba taa ŋwe.  

Nam yɔɔre á chɔɡe-na ba jar-keira bam maama.  
4 Pa-na se ba na zonne ye ba daare ba te  

ba taa tiɡi Babilon teo chwei sem ne.  
5 Ko ná ye Isarele tiina bam, de Judah tiina bam,  

ba Tu BAŊA WƐ wom na ye Paŋwa to wo nwoŋi ba kwaɡa ne,  

de ba na maŋe ba tusi tei to de.  

Ba ke wɛleera ba chɔɡe Isarele dwi dem Wo-pwoŋo Tu wom yiɡa  

pa se ba teɡa kam maama chɔɡe.  
 

6 Duri á nwoŋi-na Babilon teo kom wone!  

Duri-na se á lu ye á ta ŋwe!  

Yé tɔɡe-na de Babilon tiina bam  

á te ba wɛleera yam ŋwaane.  

Maŋa yia se BAŊA WƐ jwoori o ŋwe jene ba baŋa ne.  

O laɡe o pa Babilon tiina jwoŋi ba kikia yam ŋweero mo.  
7 Babilon déem nye ne sabu-seŋa na-zoŋa mo BAŊA WƐ jeŋa ne.  

Wonto ma kwei ka wo sana bam  

o pa loɡo baŋa dwi maama  

pa ba nyɔ ba su ba buɡi.  

Ba maama na nyɔɡe ka wo sana bam to,  

ba yɔɔre ba yirisi mo.  
8 Babilon nam laɡe ko pɔpɔ ko to mo ko chochoɡe.  

Tiini á keeri-na ko ŋwaane!  

Beeri-na nuɡa se á ma á lɛ ko zonne dem,  

se dɛ delo ko wó jwoori ko na yazura.  

Veira balo na zoore Babilon ne to maa we:  

9 ‘Dé ya ná wae, dé ya wó pa Babilon na yazura.  



Ko nam ware, o bá na yɔɔrem.  

Pa-na se dé viiri dé daare teo kom,  

se nɔɔno maama jwoori o tete teo.  

Wɛ na laɡe o waare-ba tei to wó kɛ jeŋa,  

se ko yi wɛyuu kom tete.  

Ko nam ye se ba yɔɔre ba na chɔɡem mo.’  

Judah dwi tiina bam de maa we:  

10 ‘BAŊA WƐ bere we debam mo jeɡe cheɡa.  

Pa-na se dé vo Jerusalem se dé zeɡe Zion ne  

ye dé ta dé Tu BAŊA WƐ wom na ke kolo o pa debam to.’  
 

11 Sele-na á chena yam á tiŋi,  

se á kwei-na á jara tankwallo tem á zeeri!  

Kokuri to, BAŊA WƐ mo chiŋi Media pwa bam se ba ba,  

o na boŋe se o chɔɡe Babilon teo kom to ŋwaane.  

BAŊA WƐ wó jwoori o ŋwe jene Babilon tiina baŋa ne,  

de ba na chɔɡe Wɛ diɡa kam tei to.*  
12 Zeiŋi-na tuta se jara ke Babilon teo ne!  

Ke-na dam jar-keira bam kuri ne!  

Pa-na se yerena bam taa zeɡe ba zeɡa jei ne!  

Ta pa-na se nɔɔna badwonna vwɛ ba kaare teo kom!  

Kokuri to, BAŊA WƐ laɡe o ke o su o boboŋe dem mo.  

O boboŋe delo o na jeɡe se o chɔɡe Babilon to mo konto.  
13 Abam balo na zoore Babilon bu-tole sem ni ne to,  

á ye naduna mo pipiu ŋwaane.  

Maŋa nam yi se á teo kom to ko saare  

se abam de te.  
14 Paŋwa Tu BAŊA WƐ duɡi o tete ne mo o we:  

Amo laɡe a pa se á dona tiini ba yo mo á baŋa ne  

ne kayere dwoŋi.  

Ba laam maa wó baɡe sɔɔ ba yaɡe  

we ba wane abam ba di.”  
 

15 BAŊA WƐ nam kwei o dam dem mo  

o ke teɡa kam baŋa.  

O ma daare o kwei o swa yam  

o naane loɡo kom maama.  

O ma da o boboŋa baŋa ne o lware wɛyuu kom  

pa se ko tiɡi palalala.  
16 Wonto ná zeɡe wɛɛne o baɡe o kwora,  

wɛyuu baŋa na bam yeini ba wuuri mo.  

O wae o pae se kunkwonnu zeɡe  

loɡo baŋa kweelim jei sem ne  

te tae te nwoŋa.  

O maa pae se doa nena ye ka pepela.  

O ná pore o diɡa kam,  

vio mo wó nwoŋi da ko jaɡe ko yi jei maama.  
 

17 Jwo-kaana bam maama jworim dem ɡaale mo,  

ye ba boboŋa tera.  

Chaveera wó ja ɡɔɡɔ kolo maama na mɔɔne jwona to,  

o jwona yam na ba jeɡe ŋwea to ŋwaane.  

Ya ye wo-yɔɔro mo.  
18 Ya ba jeɡe kuri.  

Ya maŋe se nɔɔna taa jeɡe-ya ba mɔna mo.  

Ya waarem maŋa ná yia,  

ya maama wó chɔɡe mo fase.  
19 Wolo Jakob dwi tiina bam na zuli to  

nam dae ne yanto na ye tei to.  

Wonto mo ye woŋo maama Naano wom.  

Isarele dwi tiina bam de ye balo  



o na kuri se ba taa ye wonto tete nyem to mo.  

O yere nam mo ye Paŋwa Tu BAŊA WƐ wom.  

Baŋa Wɛ ma ta Babilon teo taane o we:  

20 “Nmo ye ɡwoli delo a na jeɡe a ma a ke jara to mo.  

Amo yeini a kwei nmo mo  

a ma a chɔɡe dwi tiina de loɡo baŋa teene maama.  
21 A maa tɔɡe nmo baŋa ne  

a chɔɡe sisein-nɔɔna, de balo na diini-se to.  

A ta maa tɔɡe nmo baŋa ne  

a chɔɡe jara-keim torokooro, de te chwoona.  
22 A maa tɔɡe nmo baŋa ne  

a chɔɡe baara, de kaana,  

de nɔn-kwe, de nɔn-donno,  

de bakeiri, de busankane maama.  
23 A ta tɔɡe nmo baŋa ne  

a chɔɡe nayera, de ba pei sem,  

de vala, de ba nabɛ,  

de teo yiɡa tiina, de dedɛɛra de.”  
 

24 BAŊA WƐ ta ma ta o we, “Amo laam laɡe a jwoori a ŋwe jene Babilon teo baŋa ne, 

ye a ta ŋwe-de balo maama na zoore Babilon laŋa kam ne to baŋa ne mo. Abam wó 

taa zeɡe á nii mo ye a waare-ba konto de ba na ke tei Jerusalem tiina yera ne to.”  
25 BAŊA WƐ na taɡe kolo to mo tento:  

“Babilon, nmo nye de pe-zɔŋɔ  

kolo na jeɡe loɡo baŋa maama ko chɔɡe to mo.  

Amo BAŊA WƐ nam mo nwoŋi nmo kwaɡa ne.  

Amo wó ma a dam mo a waare‑m.  

A laɡe a dole‑m a de teɡa ne mo,  

se a daare a zwɛ n sam dem se de ji tentwarem.  
26 Nɔɔn-nɔɔno daa bá beeri weero telo na daare to wone  

se o na kandwɛ o ma o chwi kabiri-beira kadwoŋi.  



Kokuri to, abam teo kom yɔɔre ko chɔɡe mo wuu.”  

BAŊA WƐ na taɡe tei to mo konto.  
 

27 Zeiŋi-na tuta teɡa kam baŋa ne!  

Wu-na jara nabwanno se ko yi loɡo baŋa teene maama!  

Pa-na se dwi maama tiina jar-keira bam ke daane  

se ba nwoŋi ba kwaare jara de Babilon teo kom.  

Bwoŋi-na Ararati tiina, de Minni tiina, de Asekenazi tiina,  

se ba vo ba jeeri-ko de jara.  

Nam le jara yiɡa tu se o da ba yiɡa o ke jara yam.  

Ja-na sisein-nɔɔna á nwoŋi  

se se taa daɡa ne kayere na yo tei to.  
28 Pa-na se dwi maama tiina jar-keira bam ke daane  

se ba nwoŋi ba kwaare jara de Babilon teo kom.  

Bwoŋi-na Media pwa bam,  

de ba teo yiɡa tiina bam, de ba dedɛɛra bam,  

dedaane teene delo maama ba na tei to jar-keira bam.  
29 Teɡa kam maama ziziŋi mo, ye ka yera sae.  

Kokuri to, BAŊA WƐ boboŋa jaane ya ti  

se o chɔɡe Babilon laŋa kam.  

O maa laɡe se o yɔɔre o chɔɡe-ka  

se nɔɔn-nɔɔno daa yé taa zoore da.  
 

30 Nii-na! Babilon babɛ sem yaɡe jara yam keim.  

Ba ma lɛɛre ba maŋe ba dam jei sem ne.  

Ba dam maama ti mo.  

Ba laam bwona ne kaana dwoŋi mo.  

Mini mo zwɛ teo kom sam.  

Ko manchwo-nia da-ɡare sem laam ma bwori.  
31 Tontoŋena dedɛ saŋe da kwaɡa mo  

ba jeɡe jara kwora ba duri ba maa vei  

se ba pa Babilon teo pɛ we,  



o dona mo yɔɔre ba di o teo kom maama ba ti.  
32 Ba ma si chwei selo nɔɔna na wó tɔɡe da bɛ buɡa kam ba lu to.  

Ba ta ma zwɛ nanchan-ɡullu jei sem.  

Konto ŋwaane mo pɛ se foone tiini de jeɡe Babilon teo jar-keira bam.  
33 Paŋwa Tu BAŊA WƐ wom na ye Isarele tiina Wɛ to na taɡe kolo to mo tento:  

“Babilon teo kom nye de teɡa kalo nɔɔna na fɔɡe ba kwɛ-ka  

se ba ma ba maɡe mena to mo.  

Ko bere we wodiu zaɡem maŋa yia.  

Ba dona laam wó ba ba zaɡe-ba ba de teɡa ne.”  

Jerusalem tiina bam daa ma ta ba we:  

34 Babilon teo pɛ Nebukadeneza mo di debam.  

O ma pa se vuvuɡa dedɛ to debam tetare ne.  

O ma kwoori teo kom  

se kolokolo daa yé daare ko wone.  

O ma li debam kula,  

ne o ye juru mo tei to.  

O na done dé wo-laaro tem o su o puɡa to  

mo o tɔne debam o yaɡe.  
35 Balo na zoore Zion ne to wó ta we,  

“Wɛ wó pa se lɛɛro telo Babilon teo tiina na ke debam yera ne to jwoori te to ba 

tete baŋa ne.”  

Jerusalem tiina bam wó ta we,  

“Waarem ta wo Babilon tiina bam yuu ne,  

de ba na ɡo dé yera nɔɔna to.”  
 

36 Mo kokuri, BAŊA WƐ taɡe tento:  

“Amo wó zeɡe abam kwaɡa ne  

se a ŋɔɔne a pa abam.  

A ta wó jwoori a ŋwe jene Babilon tiina baŋa ne.  

A nam wó pa se ba bwi sem we,  

se ba buli-yi de yé buri na.  



37 Babilon teo kom wó ji di-dwoŋ-koro,  

mɛ nywoŋ-kuri na kare se vei to mo.  

Teo kom wó di chaveera, se nɔɔna taa mɔne-ko,  

ye nɔɔn-nɔɔno bá taa zoore ko wone.  
38 Babilon tiina bam maama yɔɔre ba laare mo,  

ne nywonnu na suuri tei to.  

Ba ta maa ŋuuna ne nywon-bia na ŋuuni tei to.  
39 Maŋa kalo ba nia na totoɡe de fera to,  

amo wó ke kuri-fɔrɔ a pa-ba,  

ye a pa se ba nyɔ sana ba buɡi.  

Ba laam maa wó taa baɡe mwanno ba yaɡa,  

ye ba daare ba dɔ ba lusi taa wuu,  

ye ba daa bá zaŋe wɛɛne.  
40 Amo wó ja-ba a vo ba ɡom jeiɡa,  

ne vara mo ba jeɡe ba vei se ba ɡo to.  

Ba wó taa nye de pipeili, de pi-bale, de bo-bale  

selo ba na laɡe ba ɡwoni ba tiŋi to.”  

BAŊA WƐ na taɡe tei to mo konto.  
 

41 “Nii Babilonm teo na yɔɔre ko to tei!  

Ba laɡe ba di teo kolo teɡa baŋa maama na teere ko baŋa ne to mo!  

Babilon laam wó ji wo-zɔɔne  

loɡo baŋa teene dem maama yiɡa ne.  
42 Naneo kom laɡe ko zaŋe mo ko yi Babilon teo kom.  

Na-fwaaro tem mo wó chuuri  

te kwoli teo kom maama.  
43 Babilon teene maama wó ji di-dwonnu yerane mo.  

Teɡa kam wó taa ye kaɡo-kora mo,  

mɛ nɔɔn-nɔɔno na bá taa zoore ka wone to.  

Nabiina bere ba bá taa tɔɡe ka wone ba kɛa.  

44 Ko ná ye Babilon tiina jwoni Bel,  

a laɡe a waare-de mo.  

A ta wó pa de tɔne wo-laaro telo de na liɡi to de yaɡe.  

Loɡo baŋa dwi tiina daa bá taa vei se ba zuli-de.  

Cheɡa to, Babilon teo kabiri sem laɡe se to mo!  
 

45 Amo nɔɔna bam, nwoŋi-na Babilon teo kom wone!  

Duri-na á lu ye á ta ŋwe!  

Duri-na se á wane á lu BAŊA WƐ ban-lom dem.  
46 Yé pa-na se á vɔna pare.  

Á nam yé ta‑á kɔre foone,  

ne á ná niɡi sawea kalo maama na kare teo kom wone ka ŋɔɔna to.  

Sawea wae ka zaŋe bene dento ne,  

ye kadwoŋi zaŋe bene yiɡa ne.  

Sawe sem wó taa tɛ vuvuɡa taane,  

ye se tɛ teo yiɡa tu na wó dwoni de wodwoŋi tei to.  
47 Kokuri to, maŋa laɡe ka yi  

se amo yɔɔre a waare Babilon teo jwona yam.  

Ba teo kom maama wó di chaveera.  

Ko nɔn-bia bam wó te,  

ye ba yera taa tiɡi ko jei maama ne.  
48 Wɛyuu de teɡa baŋa maama,  

de wonnu telo na wo te wone to  

wó baɡe te yaɡe de wopwolo  

Babilon na toa to ŋwaane.  

Kokuri to, jar-keira laɡe ba nwoŋi baŋa seeni mo,  

ba ba ba kwaare jara de-ko.”  

BAŊA WƐ na taɡe tei to mo konto.  
49 “Babilon tiina bam yɔɔre ba ɡo  

loɡo baŋa teene maama nɔɔna mo.  

Babilon teo kom laam jeɡe se ko to,  



ba na ɡo Isarele tiina bam tei to ŋwaane.  
 

50 Abam Isarele tiina balo na luɡi toone to,  

ke-na lela á viiri se á yé ta‑á zeɡe á dáana ywo!  

Nam ɡuli-na BAŊA WƐ wom ɡula,  

de á na wo sa-teo ne yiɡa yiɡa tei to de.  

Daa ta‑á boŋe-na Jerusalem teo kom boboŋa.  
51 Abam ma‑á tɛ á we, ‘Dé yuu tiini ko yaale.  

Kokuri to, dé dona bam twe debam mo  

ye ba ta ke debam chaveera wone.  

Dwi-ɡɛ tiina ma ba ba zo BAŊA WƐ wara-jei  

selo na ye wose to wone mo.’  
 

52 Amo BAŊA WƐ nam na taɡe kolo to mo tento:  

Maŋa laɡe ka yi  

se amo waare Babilon teo jwona yam.  

Babilon teo kom jei maama ne,  

ko nɔn-bia bam wó taa yɔɔre ba vuvuna,  

ba na nɛ zonne to ŋwaane.  
53 Babilon teo kom ná maŋe ko lɔ ko di wɛ-wɛ tei,  

ye ko daare ko fɔɡe dam jei sem wɛyuu ne tei de,  

amo ta wó toŋe jar-keira mo  

se ba ba ko baŋa.”  

BAŊA WƐ na taɡe tei to mo konto.  
 

54 Cheiɡi-na se á ni keira na zaŋe Babilon teo ne tei!  

Ko nam ye teo kom chɔɡem sɔɔ mo  

ye ko nwoŋi Babilon teo jei maama ne.  
55 BAŊA WƐ mo laɡe o chɔɡe Babilon teo kom,  

se o pa ko sɔɔ maama ti.  

Ba dona bam wó pɔpɔ ba ba ba baŋa,  

ne na-fwaaro na wuuri te beene tei to mo.  



Banto wó tiini ba baɡe sɔɔ ba jeeri-ba de jara.  
56 Teo kodwoŋi jar-keira mo laɡe ba ba  

ba chɔɡe Babilon teo kom.  

Ba wó ja Babilon babɛ sem,  

ye ba jwoŋi ba tɛ sem ba bwori ba yaɡe.  

Kokuri to, BAŊA WƐ yeini o waare balo na tusi to mo.  

O laɡe o jwoori o ŋwe jene maama mo.  
 

57 Pɛ wolo yere na ye Paŋwa Tu BAŊA WƐ to na taɡe kolo to mo tento:  

“Ko nam ná ye ba teo kom nakwa, de ba yi-pore-nyena bam,  

ko ta woli de ba yiɡa tiina, de ba dedɛɛra, de ba babɛ sem de,  

amo wó pa se ba nyɔ sana ba buɡi.  

Ba maama wó dɔ ba lusi mo taa wuu  

ye ba daa bá zaŋe wɛɛne.”  
58 Paŋwa Tu BAŊA WƐ na taɡe tei to mo tento:  

“Babilon teo kabiri sem ná lira tei maama de,  

ba laɡe ba yiɡi-se ba de teɡa ne mo buri-buri.  

Mini wó zwɛ teo kom manchwo-nia yam.  

Loɡo baŋa nɔɔna bam yaare ba tete kafɛ ŋwaane mo.  

Kokuri to, ba na toŋe tei maama to wó ja mini.”  

Jeremia toŋe kwora se ka vo Babilon  

59 Neria bu Seraya déem mo ye Pɛ Zedekia tontoŋeno na nii o wonnu baŋa ne to. O ta 

ye Maseya naa mo. Bene delo Zedekia na di Judah teo paare o ke bena yana to ne mo 

Seraya déem tɔɡe de Pɛ wom se ba vo Babilon. Jeremia ma kwei kwora kanto o pa‑o 

se o ja o woli da o vo o pa. 60 O déem ya popone Babilon teo kom na wó na lɛɛro telo 

maama to mo o ke tɔnɔ wone. Babilon wonnu maama mo popone te tiŋi tɔnɔ kom 

wone. 61 O ma ta de Seraya o we, “Nmo ná vei n yi Babilon, se n ɡa taane dento 

maama baŋa baŋa se nɔɔna bam ni-de. 62 Ta ta n woli da we, ‘Amo Tu BAŊA WƐ, nmo 

mo taɡa we n laɡe n chɔɡe teo konto kula, se nabiina, de vara daa yé wane ko wone 

ba zo, se ko laɡe ko ji di-dwonnu yerane mo se ko taa vei wuu.’ 63 N ná ɡaɡe tɔnɔ 

konto n ti, se n kwei-ko n vɔ de kandwɛ, ye n laam vo n dole-ko n de Yuferata buɡa 



kam wone, 64 se n daare n ta we, ‘Mo Babilon teo na laɡe ko tu ko lini tei to. Ko nam 

daa bá zaŋe wɛɛne, amo na yɔɔre a laɡe a ja lɛɛro dedɛ a ba ko baŋa ne to ŋwaane. Ko 

nɔn-bia bam maama wó to.’ ”  
 

Jeremia kwori sem maama kweeli ywo mo.  

52 

Jerusalem teo na to tei to  

2 Pwa 24:18–25:7  

1 Zedekia déem jeɡe bena finlei-dedwe mo ye o ji Judah teo pɛ. O ma jeini Jerusalem 

ne o di paare dem o ke bena fuɡa-dedwe. O nu yere mo Hamutali. Wonto maa ye 

Jeremia wolo na nwoŋi Libina to bukɔ mo. 2 Pɛ Zedekia déem toŋe lwarem mo o chɔɡe 

BAŊA WƐ yiɡa, ne Pɛ Jehoyakim de ya na ke tei to. 3 Lɛɛro telo maama na ke Jerusalem 

de Judah tiina bam maama yera ne to tɔɡe BAŊA WƐ ban-zɔŋɔ kom ŋwaane mo. O ma 

yɔɔre o zeili-ba o yiɡa ne, ba kikia yam ŋwaane.  

Pɛ Zedekia déem ma zaŋe o nwoŋi Babilon teo pɛ Nebukadeneza kwaɡa ne. 4 O paare 

dim bena noɡo bene dem chane fuɡa chana kam wone, ka da fuɡa dɛ dem ne mo 

Nebukadeneza déem tu o li Jerusalem de o jar-keira bam maama. Ba ma kaare ba pu 

teo kom ye ba daare ba lɔ taare-kamuna ba yeiri ko kabiri sem yera ne. 5 Ko na yi 

Zedekia paare dim bena fuɡa-dedoa bene dem to, mo Babilon tiina bam déem wane 

Jerusalem teo kom ba di.  
6 Ko na yi bene dem konto chane sena chana kam da noɡo dɛ dem to, kana déem tiini 

ka chɛ mo pa se Jerusalem nɔn-bia bam daa ba jeɡe wodiu se ba taa di. 7 Babilon tiina 

bam ma bwori teo kom kabiri sem ba de teɡa ne, ye ba tɔɡe pwoli sem ne ba zo ko 

wo. Zedekia de o jar-keira bam maama déem duri se ba lu tete ne mo. Ba ma kwei pɛ 

ɡaare chwoŋa kam, ba vo ba tɔɡe ni dem na wo teo kabiri selei sem tetare ne to, ye ba 

laam duri ba tu Jɔdan bwolo kom seeni. 8 De ko de, Babilon tiina jar-keira bam déem 

pare-ba mo. Ba ma vo ba yi Zedekia se ko maŋe de Jeriko te-kampare sem seeni. O 

jar-keira bam ma pwɛ da yiɡa ne, ye ba jaɡe ba daare‑o.  
9 Ba ma zi Zedekia ba ja ba vo Babilon teo pɛ Nebukadeneza tei. O déem wo Ribila 



teo ne mo, Hamafa kateiri dem ne. Nebukadeneza ma di taane o vane Zedekia dáane. 
10 O ma pa ba ɡo Zedekia bia bam Ribila ne, ye o zeɡe da o nia. O ta ma pa ba ɡo 

Judah teo dedɛɛra bam maama. 11 Ko kwaɡa ne o pɛ se ba kokɔreɡe Zedekia yia yam 

mo ba le, ye ba daare ba kwei channa cheɡero ba ma ba vɔ‑o ba vaŋe ba ja ba vo 

Babilon. O na yi da to, ba ma ke‑o peena diɡa ne se o maŋe da o te.  
12 Nebukadeneza déem na di Babilon teo paare o ke bena fuɡa-noɡo bene delo ne to, 

chane senu chana kam da fuɡa dɛ dem ne mo o kwaɡa-saŋeno Nebuzaradan zo 

Jerusalem teo kom wone. Wonto maa ye Babilon teo babɛ sem yiɡa tu. 13 O déem ma 

pa ba zwɛ BAŊA WƐ diɡa kam, de pɛ sɔŋɔ kom, de Jerusalem sam dem maama. Ba 

déem zwɛ sɔ-laao dwi maama mo Jerusalem teo wone. 14 Nebuzaradan ma pa ni pa o 

jar-keira bam yɔɔre ba yiɡi Jerusalem teo kabiri sem maama ba de teɡa ne. 15 O ma 

kale yiniɡa tiina badwonna, de balo ta na daare teo kom wone to, ko ta woli de ɡwaro 

ta na daare to, de balo na duri ba zo Babilon tiina kɔɡɔ kom wone to o ja o vo 

Babilon. 16 Ko nam ná ye teo kom yiniɡa tiina badaara bam, Nebuzaradan ma yaɡe-ba 

Judah laŋa kam ne. O ma pa-ba teɡa se ba va, de Vini teeni kare, se ba taa nii se baŋa 

ne.  
17 Babilon tiina bam ma zo BAŊA WƐ diɡa kam ba bwori channa zela yam maama. 

Yanto maa ye ywoa yalei yam, de ware-zon-zɔŋɔ kolo ba na bwoi we ‘Naneo kom’ to, 

de ware-zwe zeɡem torokooro tem. Ba ma daare ba kwei te channa kam ba zeŋe ba ja 

ba vo Babilon. 18 Ba ta ma kwei zwe selo ba na wó taa mae ba pɛ tentwarem to, de 

sɛbullu, de wonnu telo na wó fɔɡe te kwɛ mini dem to, de zwe selo na jeɡe se lwori 

jana to, de selo ba na zwɛ talwoŋ-ywoŋa se wone to, de channa wonnu telo maama na 

jeɡe te fɔɡe Wɛ diɡa chullu tem to ba woli da. 19 Nebuzaradan ta ma pa ba kwei Wɛ 

diɡa zela yalo maama ba na mɛ sabu-seŋa, naa lu-nyenno ba ke-ya to. Tento maa ye 

zon-balɛ, de min-chala zwe, de zwe selo ba na wó ma ba zezaɡe na bimbini dem baŋa 

ne to, de kambi, de min-zwon-zeɡero, de zom-bi, de zwe selo ba na mae ba lwoi 

wo-nyɔɔro pɛɛra to.  
20 Ko ná ye ywoa yalei yam, de ware-zon-zɔŋɔ kom, de ko nabɛ nyenyero fuɡa-telei 

telo na zeŋe-ko to, dedaane ware-zwe zeɡem torokooro tem, Pɛ Solomon déem ya pɛ 

ba mɔ wonnu tem konto maama BAŊA WƐ diɡa chullu tem ŋwaane mo. Te yera channa 

kam déem tiini ka dumma ka dwoi maŋem. 21 Ywoa yalei yam dedoa wɛ-baŋa seeni 



dedɔrem déem ye jatwoɡo de noa ni maŋem kuni fuɡa-nana mo. Ya yera kikilu 

maŋem maa ye jatwoɡo de noa ni maŋem kuni fuɡa belei. Ba déem mɔɔne-ya se ya taa 

ye woɡo mo. Channa kam liliru maa ye nwe sena maŋem. 22 Ywei maama yuu ne ba 

meeli channa wo-suɡili mo da se de wane de teili diɡa kam yuu kom seeni. Wo-suɡila 

yam dedoa dedoa dedɔrem ye jatwoɡo de noa ni maŋem kuni benu mo. Ba mɛ channa 

mo ba sɔ ba lɛɛne daane ba ke da, ye ba ɡɔɡere Pomeɡara tio-bia ba kaare wo-suɡila 

yam. Ywoa yalei yam wo-suɡila yam maama ye bedwe mo. 23 Ywei maama yera ne, ba 

ɡɔɡere Pomeɡara tio-bia bi mo, se nɔɔno ná zeɡe teɡa ne ye kotu kwoni se o nii de sɛ 

sem, o nae funoɡo yaredo yerane mo.  
24 Nebuzaradan déem ta jaane Wɛ kaanem nakwe tu Seraya, de o kwaɡa-saŋeno 

Zefania, de Wɛ diɡa kam ni-yerena batɔ bam mo o ja o viiri. 25 Ko ná ye balo ya ta na 

daare Jerusalem teo kom wone to, o ma kale ba jar-keira yiɡa tu wom, de nɔɔna 

barepɛ balo ya na bwola de pɛ wom to, de dedɛɛro wolo na le nɔɔna se o woli-ba 

jar-keira kɔɡɔ kom wone to, de nɔɔna fuseredo balo ta na wora to o woli da o ja o 

viiri. 26 Nebuzaradan déem jaane banto maama mo o vo Babilon teo pɛ wom tei. O 

déem wo Hamafa kateiri dem teo Ribila ne mo. 27 Dáane mo Babilon teo pɛ déem pɛ se 

ba ɡo nɔɔna bam konto maama.  
 

Ko déem ke konto mo ye ba kale Judah dwi tiina bam ba ja ba vo sa-teo yiɡa yiɡa. 
28 Pɛ Nebukadeneza na kale balo maama o ja o vo Babilon teo to mo tento:  
 

O paare dim bena yarepɛ bene dem ne  

o kale Judah dwi tiina morro tetɔ de finlei-batɔ (3,023) o vo da.  
29 O paare dim bena fuɡa-nana bene dem ne  

o ma kale Jerusalem tiina bia nana de fintɔ-balei (832) o vo da.  
30 O paare dim bena finlei-yatɔ bene dem ne  

o babɛ sem yiɡa tu Nebuzaradan ma ja Judah dwi tiina bia yarepɛ de finna-banu 

(745) o vo da.*  
 

Nɔɔna balo ba na kale ba vo Babilon to ná ke daane,  

ba ye morro tena de bia yaredo (4,600) mo.  

Ba pore Jehoyachin ba yaɡe  

31 Ba déem na kale Judah teo Pɛ Jehoyachin ba ja ba vo Babilon ye o daare o ke bena 

fintɔ-yarepɛ Babilon ne to, bene dem konto chane fuɡa-selei chana kam da finlei-yanu 

dɛ dem ne mo Babilon teo Pɛ Evil-merodaki ke Pɛ Jehoyachin zaane, ye o pore‑o 

peena diɡa ne o yaɡe. Ko maa ye bene delo Evil-merodaki na bobo o di Babilon teo 

paare to mo o ke konto. 32 O ma ke Pɛ Jehoyachin lanyerane, ye o pa‑o jeiŋa jei na 

tiini se jeɡe zula se dwoi jei selo pwa babam bam na wo Babilon ne na nɛ to. 
33 Jehoyachin ma lɔɔre o peena diɡa ɡwaaro tem o tiŋi. O ŋwea kam dɛ maama wone 

o ma lɛɛre o di wodiu Babilon teo pɛ tei ne. 34 Babilon teo pɛ ta ma kwei kolo maama 

Jehoyachin na wó ke o yera ne to o pa‑o dɛ maama, se ko vo ko yi o toone maŋa.  



 

 

 

 

 

Wo-chechɔɡɔ  

Tɔnɔ



Wo-chechɔɡɔ Tɔnɔ  
Wo-chechɔɡɔ Tɔnɔ kom ye luseim leiŋa kalo na bere Jerusalem teo kom yaara na ye tei maŋa 

kalo Babilon teo jar-keira bam na tu ba chɔɡe-ko to mo. Nɔɔno wodwoŋi déem mo nɛ teo kom 

yaara na ye tei maŋa kam konto ne to ye o popone tɔnɔ kom konto. Dɛ delo ko déem ye Wɛ 

sampwora Jeremia mo popone-ko. De ko de, o ta pɛ Wɛ cheɡa we woŋo maama dam wo wonto 

jeŋa ne mo. Nii 3:23. Se ko kweeli to, o mɔɔne wɛ-lworo mo o pa Wɛ se Wɛ jwoori o ja o nɔɔna 

bam se ba taa zuli‑o de cheɡa. Nii Popɔra 5.  

1 

Wo-chechɔɡɔ na yi Jerusalem tiina tei to  

1 Nii teo konto laam na tiɡi tei  

ye nɔɔn-nɔɔno tere ko wone.  

Ko déem nam su de nɔɔna mo!  

Ko déem ye te-fɔrɔ mo loɡo baŋa teene dem wone.  

Nii ko laam na ye ne kadeim tei!  

Ko ya ye teene dem maama dedɛɛro mo,  

ye ko laam to kabɛɛne wone.  
 

2 Teo kom nye de kaane wolo na yɔɔre o keeri mo.  

Yi-na ma bɔɔre o keila yam tete dem maama wone.  

O bɔɔla bam wolowolo nam tera  

se kotu zuri o bochare.  

O badwonna maama de ma baare o kwaɡa ne,  

ye banto ji o dona.  
 

3 Judah tiina yaara yam de ba totoŋ-dɛɛra yam kwaɡa ne,  

ba ta kale-ba mo ba ja ba vo sa-teo yiɡa yiɡa.  

Ba laam maa zoore dwi-ɡɛ tiina tetare ne.  

Ba daa ba jeɡe mɛ ba na wó jeini se ba sii to.  

Ba dona maama pare-ba ba ja mo.  

Jeiɡa daa tera se ba duri ba vo ba jwoŋi ba tete.  



 

4 Nɔɔna daa ba tui ba zoore teo kom wone  

se ba di kura Wɛ diɡa kam wone.  

Konto ŋwaane chwei selo na vei se zoore Zion wone to de keeri mo.  

Teo kom ni maama wone nɔɔn-nɔɔno tera.  

Wɛ kaanem tiina yɔɔre ba vuvuni mo.  

Ko bukwa bam wo ma chɔɡe,  

kokuri to, teo kom cham dem kɛ jeŋa mo.  
 

5 Balo na ye Jerusalem dona to laam mo jiɡi ko yuu tiina.  

Ba nam ba lwei de kolokolo.  

Kokuri to, BAŊA WƐ mo pɛ se cham dento yi teo kom,  

ko wɛleera yam na tiini ya ɡaale to ŋwaane.  

Ko dona bam yɔɔre ba di ko nɔn-bia bam mo jara wone,  

ye ba daare ba pɛ-ba ba ja ba viiri.*  
 

6 Zion nenɔŋ-fɔrɔ kom maama laam ti mo.  

Teo kom dedɛɛra tiini ba bwona  

ne wei na beeri ɡaao se ɡa se se di tei to.  

Ba ma kwaane se ba duri ba dona yiɡa ne,  

ye ba ware.  
 

7 Jerusalem na wo cham wone ye o kare o beeri maŋa kalo to,  

mo o ɡuli o déem na jeɡe ywoni delo o di to.  

Ko ye o dendéem ɡula mo o ɡuli.  

O laam nam to o dona jeŋa ne mo,  

ye nɔɔn-nɔɔno tera se kotu woli‑o.  

O dona bam maa nii,  

ye ba jeɡe‑o ba mɔna  

de o na nɛ chɔɡem to ŋwaane.*  

8 Jerusalem yɔɔre o ke o tusi dedɛ mo,  

pa se o ji wo-zɔɔne nɔɔna yiɡa ne.  

Balo déem na neɡe‑o to laam ɡwooni‑o mo,  

ba na nɛ o kuri to ŋwaane.  

Wonto tete de laam yɔɔre o vuvuni mo,  

ye o daare o jeɡe o yibia o seiɡa  

chaveera na jeɡe‑o to ŋwaane.  
 

9 O chɔɡe o tete mo de wo-zɔɔna kikia.  

O nam wo boŋe se o lɔre ko jwa na wó ke‑o tei to.  

O laam na to tei to mo tiini ko jeɡe lɛɛro.  

Nɔɔn-nɔɔno nam tera se kotu zuri o bochare.  

O maa we, “BAŊA WƐ, nii ko na zoore a yera tei!  

A dona bam mo di dam a baŋa ne!”  
 

10 O dona bam nɛ chwoŋa se ba zo  

ba pɛ o jejeɡero maama ba ja ba viiri.  

O zeɡe o nii mo ye dwi-ɡɛ tiina zo Wɛ wara-jei sem wone.  

BAŊA WƐ tete nam ya maŋe o ta we,  

ko chula se banto zo o diɡa kam wo.  
 

11 Teo kom nɔn-bia bam maama yɔɔre ba vuvuni mo  

ye ba beeri wodiu se ba di.  

Ba laam ma kwei ba jejeɡero ba yeiɡi,  

se tento leiri wodiu yuu ne se ba ma wori.  

Ba maa we, “BAŊA WƐ, nii dé seeni,  

se ba tiini ba ɡwooni debam dedɛ.”  
 

12 “Abam balo na wo chwoŋa yuu ne á kɛ to,  

á yiɡa tera na?  

Nam pipiri-na á nii kolo na yi amo to.  

Nɔɔno tera kotu yaara na yi amo nyem dem.  



Ko ye BAŊA WƐ mo kwei cham dem konto o ke amo yera ne,  

maŋa kalo o ban-lom na zaŋe de amo to.  
 

13 O pɛ se mini mo nwoŋi wɛyuu ne de ba amo baŋa,  

De ma zo a yera ne, ye de zwɛ a kwi sem.  

O cheɡe kalanchoɡo mo se ko ja-ne,  

pa se a pipiri a jwoori kwaɡa.  

O yaɡe amo a yerane mo,  

pa se a yera chɛ dɛ dem maama wone.  
 

14 Ko nye de o kwei a wɛleera yam mo o ke daane,  

ne nɔɔno na vɔɡe ŋone daane tei to.  

O ta kwei-ya o lei a ba ne  

pa se a dam maama jei mo.  

Baŋa Wɛ na kwei-ne o ke a dona jeŋa ne to,  

a ware se a zeɡe de-ba.  
 

15 Baŋa Wɛ tete mo maŋe o ve  

a na teere de babɛ selo to.  

O ma bwoŋi nɔn-kɔɡɔ se ba ba amo baŋa,  

ye ba daare ba meere a nɔn-donno tem.  

Wɛ tete mo nɔne Judah dwi tiina bam o le,  

ne nɔɔno na nɔne sɛɛro o le swa wone tei to.  
 

16 Wonnu tento ŋwaane nam mo pa se a yɔɔre a keera.  

A yia yi-na de maa chuuri bare-bare.  

Nɔɔn-nɔɔno nam tera se kotu zuri a bochare.  

Nɔɔno tera se o woli-ne se a jwoori a tete ne.  

Amo bia bam daa ba jeɡe jwa,  

kokuri to, dé dona bam wane debam mo.”  
 

17 Jerusalem yɔɔre o lwoori wolim mo nɔɔna tei ne.  

Nɔɔn-nɔɔno nam tera se kotu zi o bochare.  



BAŊA WƐ maŋe o ta Jakob dwi tiina yera taane o we,  

ba fara wó ji ba dona.  

Jerusalem seene o ji wo-zɔɔne mo banto yiɡa ne,  

pa se ba chuli‑o.  
 

18 O maa we, “BAŊA WƐ ye cheɡa Tu mo,  

se ko ye amo mo nwoŋi o ni dem kwaɡa ne.*  

Cheiɡi-na, abam dwia yalo na zoore jei selo maama ne to,  

nii-na a na yaare ye ko zoore a yera tei!  

Ba jaane a nɔn-donno tem de a bukwa bam mo  

ba kale ba ja vo sa-teo yiɡa yiɡa.  
 

19 A bwoŋi a bɔɔla mo se ba ba ba woli-ne.  

Ba nam koɡe a kuri mo ba pa a dona.  

Kana ma ɡo a kaanem tiina bam, de a nakwa bam,  

teo kom wone.  

Ba kare jei maama mo ba beeri wodiu  

se ba di ba wori ye ba ɡa.  
 

20 BAŊA WƐ, nii ko na tiini ko yi-ne tei!  

Ko jeɡe-ne mo ko ni.  

A wo kom tete de ma di,  

a na nwoŋi n ni dem kwaɡa ne to ŋwaane.  

Teo kom chwei sem ne, nɔɔna toa jara wone mo.  

Sɔŋɔ ne de, toone ta maa wora.  
 

21 Nɔɔna niɡi a na vuvuni tei to,  

ye nɔɔn-nɔɔno tera se kotu zi a bochare.  

A dona bam maama na niɡi kolo na yi-ne to,  

ba yɔɔre ba chake mo de nmo na ke tei a yera ne to.  

Ja! Nam pa se banto de dɛ yi,  

ne n na ɡwoni ni se n ke-ba tei to,  

se ba de na yaara ne ko na ye tei amo yera ne to.  
 

22 Pa se ba lwarem kikia maama taa tiɡi n yiɡa ne,  

se n pa ko zo ba de yera,  

ne n na pɛ ko zo amo yera tei  

a wɛleera yam maama ŋwaane to.  

A tiini a vuvuni dedɛ.  

A wo de ma jei.”  

2 

Baŋa Wɛ na waare Jerusalem tei to  

1 Nii Baŋa Wɛ bane na zaŋe Zion teo kom baŋa ne tei!  

O ban-lom li-ba mo ne kunkwon-liliru tei.  

Wɛ ma pa se Isarele tiina bam lonne jejeɡero ji kafɛ.  

O ma zeɡe wɛyuu ne o de-te teɡa ne.  

Maŋa kalo o bane na zaŋe de Jerusalem to,  

o daa maŋe o wo sɛ se o wara-jei sem taa wora.  
 

2 Baŋa Wɛ chɔɡe teene delo maama  

Jakob dwi tiina na zoore de wone to mo.  

O wo kom na fuli to ŋwaane,  

o vaŋe Judah tiina dam jei sem maama o de teɡa ne mo.  

O ma chɔɡe ba teene dem de ba pwa bam de,  

pa se ba zula maama ti.  
 

3 O ma pa se Isarele jar-keira bam maama dam ti  

o ban-lom dem ŋwaane.  

Ba dona na beene ba baŋa ne to,  

o ma dɔne o jeŋa o daare-ba.  

Wonto tete jiɡi ne min-voɡo na ye tei to mo,  



ye o yɔɔre o zwɛ Jakob dwi tiina bam kula!  
 

4 Wɛ mo saŋe o taŋa,  

ne o ye ba dono mo tei.  

O laam ma yɔɔre ba baŋa se o ta.  

O ma ɡo ba nɔn-donno telo maama  

kikia ya na su o yi to.  

O pɛ se o bane dem to Jerusalem tiina baŋa ne mo,  

ne mini na di bileim-bileim tei to.  
 

5 Cheɡa to, Baŋa Wɛ jiɡi Isarele tiina bam dono mo.  

O ma yɔɔre o chɔɡe-ba.  

O maɡe ba sɔ-fwaaro tem pa te ji di-dwonnu mo.  

O nam ta chɔɡe ba dam jei sem de.  

O ma pa se Judah tiina keira kam puli dedɛ,  

ye ka ba tia.  
 

6 Wɛ ta yiɡi o diɡa kam o de teɡa ne,  

ne ka ɡa ye kara wo vwei mo.  

O ma pa se o nɔɔna bam de swei  

se ba yeini ba di kura yam,  

ye ba ta swei o siu dɛ dem swia.  

Ko ná ye pɛ wom de kaanem tiina bam maama,  

Wɛ nwoŋi ba kwaɡa ne o ban-lom dem ŋwaane.  
 

7 Baŋa Wɛ taɡe o kaanem bimbini dem mo o yaɡe.  

O ma viiri o daare o tete diɡa kam.  

O ma kwei Jerusalem sɔ-fwaaro tem o ke ko dona bam jeŋa ne  

pa ba yiɡi te kabiri sem ba de teɡa ne.  

Banto laam ma zeɡe BAŊA WƐ diɡa kam ne ba baɡe tiɡuri-kaasa,  

ne ba di kuri Wɛ ŋwaane mo tei.  
 

8 BAŊA WƐ jaane o boboŋa mo  



se o yiɡi Zion kabiri sem o de teɡa ne.  

O ma maŋe se dedɔrem baŋa chekke,  

ye o daare o chɔɡe se maama fase.  

Kabiri selo ya na kaare teo kom se che to maama  

laam maa tiɡi teɡa ne buri-buri.  
 

9 Jerusalem teo ni-bworru tem moore teɡa ne mo.  

Wɛ ma yɔɔre o bwori te luuru tem.  

Ko ná ye teo kom pɛ de pa-bia bam,  

o kale-ba o ja o vo o de teene dedwonna wone mo.  

Nɔɔna daa ba mae Wɛ bera yam ba toŋa.  

Wɛ sampwori sem daa ware  

se ba lɔre BAŊA WƐ kwora na ye tei to.  
 

10 Zion nakwa bam laam jei teɡa ne mo chemm.  

Ba wo-chechɔɡɔ ŋwaane mo ba taare ba yuni de kasolo,  

ye ba ta yɔɔre ba zo ɡare-nyenyaaro ba jei.  

Jerusalem teo bukwa bam de ɡwoori ba tira teɡa ne mo de chaveera.  
 

11 A keeri a yia yi-na maama a ti.  

A wo kom de ma yɔɔre ko pɛ.  

Amo jworo nye de ko lwoɡi mo ko tiɡi teɡa ne,  

kokuri to, ba jeɡe a nɔɔna bam ba chɔɡe mo.  

Bia de bu-sese yɔɔre ba tiɡi teo kom chwei sem ne mo.  
 

12 Bia bam maa tɛ de ba niina ba we  

“Dé laɡe wodiu mo se dé di.”  

Ba ma to teo kom chwei sem ne,  

ne ko na tiini ko zo babɛ tei jara-keim ne to.  

Ba ŋwea ma ti  

ba niina bam ja-kukworru wone.  
 

13 Jerusalem tiina bam, amo wó ta abam yera taane we bɛ mo?  



Amo laɡe a kwei bɛ mo se a maŋe de abam?  

Zion tiina bam, amo wó ke tɛ mo  

se a wane a pa se á bochare zuri?  

Á yaara yam daɡa mo ne naneo na yala tei to.  

Wɔ mo wó wane o woli abam se á na yazura?  
 

14 Abam sampwori sem na nɛ kolo ye ba bere abam to  

ya ye vwa mo.  

Ba ma ɡane abam.  

Ba wo pɛ se á lɔre á na tiini á tusi tei to,  

se á wane á jwoori á ta‑á tɔɡe chwoŋa.  

Ba nam taɡe vwa taana mo ba bere abam,  

pa se á ywori cheɡa chwoŋa kam wone.*  
 

15 Balo maama na tɔɡe abam seeni ba kɛ to  

laam jeɡe abam mo ba yeera.  

Ba ta chweese mo, ye ba daare ba dole ba yuni,  

Jerusalem teo kom na nɛ chɔɡem to ŋwaane.  

Ba maa mɔna ye ba tɛ ba we,  

“Teo kolo na lana ko ɡaale to mo tento na?  

Nabiina maama daa jeɡe wopwolo de-ko na?”*  
 

16 Abam dona maama jeɡe abam mo ba twea.  

Ba maa chweese abam.  

Ba maa nyɔne ba yibia de abam ye ba we,  

“Dé laam wane-ba dé chɔɡe dé yaɡe.  

Dé ya jei dé cheiɡi dɛ dento mo,  

dé yi nam nɛ-de!”  
 

17 Ko nam ye BAŊA WƐ mo laam ke  

o na ke o boboŋa ne se o ke tei to.  

O yɔɔre o ke o su ni delo o na tiŋi faŋa faŋa to mo.  

O dole teo kom o de ye o wo jaane á ŋwaŋa.  

O ta pɛ se á dona jeɡe wopwolo á chɔɡem ŋwaane.  

O ma pa ba tiini ba dana ba dwoi abam.  
 

18 Zion teo kom, keeri-na de kwor-dɛa  

á lwoori Baŋa Wɛ.  

Pa-na á yi-na taa chuuri bare-bare  

wea de tete maama ne.  

Yé sɛ-na se á sii.  

Á yia de nam yé kɔ keira.  
 

19 Zaŋe-na dɔɔm ne se á keeri á jare Baŋa Wɛ.  

Lwoori-o-na titwon-twono tete dem maama wone.  

Lwo-na á wo-chechɔɡɔ kom maama á tiŋi BAŊA WƐ yiɡa ne,  

ne nɔɔna na lwoɡi na ba tiŋi teɡa ne tei to.  

Zeiŋi-na á je Baŋa Wɛ yiɡa ne se á lwoori‑o,  

se o duri á bia bam ŋwaŋa se ba yé te.  

Kokuri to, kana wora ka ɡo-ba  

teo kom chwei sem maama ne.  
 

20 “BAŊA WƐ, nii debam seeni, se n duri dé ŋwaŋa.  

Ko ye n tete nɔɔna mo n jeɡe n yaara!  

N laɡe se kaana kwei ba tete bia balo ba na jeɡe ba kɔne to mo  

ba di na?  

N ta laɡe se ba ɡo n kaanem tiina bam de n sampwori sem  

n tete diɡa kam ne mo na?  
 

21 Nɔn-donno de nɔn-kwe maama mo teɡa  

ba tiɡi teo kom chwei sem ne.  

Nɔn-donno de bukɔ-pwoli de ma yɔɔre ba te jara wone.  



Nmo bane na zaŋe de-ba to pɛ se n ɡo-ba.  

N yɔɔre n ɡwoni-ba n tiŋi mo  

ye n wo jaane ba ŋwaŋa.  
 

22 Nmo bwoŋi a dona mo se ba ba ba di kuri,  

ye ba fuɡi-ne jei maama ne.  

Nmo BAŊA WƐ bane na zaŋe maŋa kalo ne to,  

nɔɔn-nɔɔno wo wane se o lu.  

Bia balo amo ya na jeɡe a kɔna, ye a nii ba baŋa ne to  

mo a dono wom yɔɔre o ɡo nyɔ!”  

3 

Teena wora Baŋa Wɛ swono kom ŋwaane  

1 Amo ye wolo na nɛ cham,  

ne BAŊA WƐ na waare-ne o ban-lom dem ŋwaane tei to mo.  
2 O yɔɔre o kale-ne mo se a taa vei lim wone,  

ye pwooni daa tera kɔtaa!  
3 O nam yɔɔre o jeɡe-ne o maɡa mo taa.  

O ma dole o jaɡuli-zane a yera ne dɛ maama wone.  
 

4 O ma pa a ya-nɔna yam kwe lela,  

ye o daare o ja a kwi sem o bwori.  
5 O yɔɔre o zaŋe a baŋa ne mo o peene-ne,  

pa se a maama ye cham de wo-chechɔɡɔ yerane.  
6 O ma zeili-ne pa se a jei yibiri wone,  

ne balo na teɡe ba dáane to.  
 

7 Ko nye de o pe-ne mo o yaɡe diɡa ne,  

ye o ta vɔ-ne de cheɡero se a yé lu.  
8 Amo ná maŋe a keeri a jare‑o tei maama de,  

o yeini o ve se o cheiɡi-ne mo.  



9 O mɛ kandwa mo o lɔ kabiri o che a chwoŋa.  

Chwoŋa daa tera se a wane a tɔɡe da a kɛ.  
 

10 O seiɡi jei ne mo o tiɡa, ne kaɡo-varem tei.  

O maa laɡe se o zi-ne, ne nywoŋo na ke tei to.  
11 O ma tuuri-ne o le chwoŋa yuu ne ye o tore-ne.  

O laam ma yaɡe-ne pa a wo a yerane ye wolim tera.  
12 O yɔɔre o saŋe o taŋa mo,  

ye o laam jeɡe-ne o tae de chena.  
 

13 O jeeri amo mo o ta o chena yam.  

Ya ma yɔɔre ya moore ya yi a bochare-yi.  
14 Amo nɔɔna bam laam jeɡe-ne mo ba mɔna.  

Dɛ maama ba leeni lei mo ba ma twe-ne.  
15 O pɛ se a ŋwea maama su de wo-chɛɛro mo.  

Ko ta nye nenɛɛne o kwei wo-chechɔɡɔ mo o ke na-zoŋa ne  

o pa-ne se a nyɔ.  
 

16 O pɛ se a done kandwa mo ye ya ɡuri a yeila.  

O ta ma nɔne amo o se teɡa ne  

pa se a yera taare de kasolo.  
17 Yazura daa tera amo tei ne.  

Amo swei wopwolo na ye tei to.  
18 Amo laam ma ta a we, “A dam dem jei.  

Teena yalo amo ya na jeɡe BAŊA WƐ tei ne to de ti.”  
 

19 A ɡuli a chanɛɛre dem,  

de a na kare a beeri yɔɔ yerane tei to ɡula.  

A ŋwea yɔɔre ka su de wo-chɛɛro mo.  
20 A maa ná yeini a ɡuli konto maama,  

a wo wó chɔɡe mo.  
21 De ko de, a daa ná yeini a ɡuli tento,  



a teena daa ta wó jwoori a tei ne mo.  
 

22 BAŊA WƐ na yɔɔre o jeɡe o swono tei to bá fɔɡe ko ti.  

O na yeini o duri debam yibwona tei to de nam ba tia.*  
23 Teɡa ná poore dɛ maama,  

tento yeini te jwoori te wora mo.  

Cheɡa to, nmo zaane dem tiini de daɡa.  
24 Amo wó ta a tete ne mo we,  

“BAŊA WƐ wo amo tei ne.  

O nam maŋe amo.  

Wonto yera ne mo a teena maama tiɡa.”  
 

25 BAŊA WƐ lana mo o pa balo na sale‑o to.  

O maa zeini balo na tui o tei to.  
26 Ko lana mo se nɔɔna taa cheiɡi chemm  

ba nii se BAŊA WƐ jwoŋi-ba o yaɡe.  
27 Nɔn-donno ná lɔre se ba peene ba tete,  

ko wó taa lana ko pa-ba.  
 

28 BAŊA WƐ ná korese nɔɔno wolo,  

ko maŋe se kotu zuri o yera mo o pa‑o.  
29 O nam ná tu o tete konto dwoŋi  

teena daa wó jwoori ya ba o tei ne.  
30 Nɔɔna ná laɡe ba maɡe‑o, se o yaɡe se ba lɔ o popɔŋɔ.  

Ba ná jeɡe‑o ba twea, ko maŋe se o sɛ ba toro tem mo.  
 

31 Kokuri to, Baŋa Wɛ ba yɔɔre o ve nɔɔna  

o yaɡe-ba taa wuu.*  
32 O ná maŋe o chɔɡe ba wo tei de, o ta wó duri ba ŋwaŋa,  

o swono kom na tiini ko daɡa to ŋwaane.  

33 Wonto ba swoi se o ja yaara naa cham  

o ba o de nabiina baŋa ne.  
 

34 Nɔɔno ná nɔne peena balo maama na wo teɡa kam baŋa ne to  

o se o nɛ kuri ne, ko lana na?  
35 Kotu ná ve Yuu-tu BAŊA WƐ wom ni,  

ye o che nɔɔna de ba cheɡa, ko lana na?  
36 Kotu ná ve nɔɔno bora taane dim baŋa ne,  

Baŋa Wɛ ba nae ko maama na?  
 

37 Wɔ mo wó wane o ŋɔɔne se wonnu toŋe,  

ye ko dae Baŋa Wɛ mo pɛ chwoŋa se te ke?  
38 Ko ye Yuu-tu BAŊA WƐ wom kwora mo pae  

se cham de ywoni tui nabiina baŋa.  
39 Wɛ nam ná waare nabiina ba wɛleera ŋwaane,  

ba wolo ná poone ko baŋa ne, ko jeɡe kuri na?  
 

40 Nam pa-na se dé fɔɡe dé maane dé ŋwea na ye tei to,  

se dé laam daare dé jwoori BAŊA WƐ tei.  
41 Pa-na se dé pore dé bochara, ye dé zeiŋi dé je wɛɛne  

dé jeeri BAŊA WƐ se dé ta we:  
42 “BAŊA WƐ, debam tusi ye dé ta nwoŋi n kwaɡa ne.  

Nmo wo yaɡe dé wɛleera n chɛ debam.  
 

43 Nmo mɛ n bane dem mo n pɛ debam kwaɡa n pu.  

N ma‑n daare n ɡo debam, ye n wo duri dé ŋwaŋa.  
44 Nmo yɔɔre n kwei kunkwoŋo mo n che n tete,  

pa wɛ-lworo tera dé na wó ke se ko yi‑m.  
45 Nmo dole debam n yaɡe ne dé ye weero mo to.  

Dé ma ji wo-yɔɔro dwi-ɡɛ tiina bam tetare ne.  
 

46 Debam dona bam maama maa jeɡe debam ba twea.  
47 Cham de chɔɡem dedɛ mo tu debam baŋa.  



Foone maa jeɡe debam.”  
48 A yi-na mo yɔɔre ba chuuri bare-bare,  

kokuri to, ba jeɡe a nɔɔna bam ba chɔɡe mo.  
 

49 A yia yi-na wó yɔɔre ba ta nwoŋi mo taa,  

ye ba ba kwora,  
50 se ko yi BAŊA WƐ ná zeɡe wɛyuu ne,  

ye o tiiri o nii o na-ne.  
51 A wo tiini ko chɔɡe, a yia na nae wonnu telo to ŋwaane,  

de a na nɛ a teo kom bukwa bam na yaare tei to.  
 

52 Ko ná ye balo na chuli-ne ba tete boboŋa ŋwaane to,  

ba jeɡe-ne ba para ne nɔɔno na zeili zuŋa se o ja tei to mo.  
53 Ba ma ja-ne ba vo ba dole ba yaɡe ɡwoŋ-chanluŋu wone,  

ye ba daare ba dole-ne de kandwa se ba ɡo.a*  
54 Na ma bibili a baŋa ne ba kɛa.  

A ma boŋe we a ŋwea ti mo.  
 

55 BAŊA WƐ, amo de ma zeɡe ɡwoŋo kom wone  

a bwoŋi n yere se n ba n zeini-ne.  
56 Nmo ma‑n cheiɡi a na lwoori‑m tei a we,  

“Yé se n zwa. Nam cheiɡi a wɛ-lworo kom.”  
57 Amo na bwoŋi‑m konto to mo n fɔɔre n yi a tei.  

N ma‑n ta de amo n we, “Yé ta‑n fona.”  
 

58 Amo Teiru Wɛ, nmo mo jwoŋi a taane dem n ŋɔɔne n pa-ne.  

Nmo ta mo jwoŋi a ŋwea n yaɡe.  
59 BAŊA WƐ, n yei ba na ke ba chɔɡe a yiɡa tei to.  

Nam di a taane se a na bora.  
60 Nmo nɛ a dona na tiini ba chuli-ne tei to.  

Ba jeini ba ke ni daane mo se ba chɔɡe-ne.  
 

61 BAŊA WƐ, nmo ta niɡi ba na jeɡe-ne ba twe tei to.  

Ba jeini ba ke ni daane mo se ba chɔɡe-ne.  
62 Nmo ta niɡi ba na waase tei,  

de ba na yɔɔre ba bane daane se ba chɔɡe-ne tei to.  
63 Nii-ba mo! Ba kikia maama wone,  

ba jeɡe-ne mo ba mɔne de ba lei sem.  
 

64 BAŊA WƐ, yiri jene ba baŋa ne,  

se ko maŋe de kolo maama ba na ke to.  
65 Pa se ba bochara taa tiini ya dana,  

se n daare n sɔɔle lwarem n yaɡe ba yuu ne.  
66 Tɔɡe n ban-lom dem baŋa n zeili-ba n ja,  

se n daare n ti-ba se ba yere saare teɡa baŋa ne.  

4 

Baŋa Wɛ na waare Jerusalem o ti tei to  

1 Nii sabu-seŋa kam na ɡɛ ka lam dem tei!  

Sabu-seŋ-laao kom daa ba jeɡe yuu.  

Kandwa-nyenno tem laam jaɡe,  

pa te tiɡi teo kom chwei sem maama ne.  
 

2 Zion teo nɔɔna bam déem tiini ba jeɡe dunni,  

ne sabu-seŋa na ye tei to mo.  

Leile konto ba laam nam nye de kambi selo  

kamɔ-mɔro na mɔɔne to mo.  
 

3 Ko ná ye ɡa-kukuri, se yeini se kwei yele  

se ma kɔne se bia.  

Amo nɔɔna bam nam ve ba bia mo,  



ne nakelakɔrob na ke te bia tei kaɡoa yuu ne to.  
 

4 Na-nyɔm mo laɡe de ɡo bia bam.  

Ba nia de ma ko ya peere.  

Ba yɔɔre ba lwoori wodiu mo,  

ye nɔɔn-nɔɔno ba sɛ o ke o pa-ba.  
 

5 Balo déem na jeɡe wodi-laaro ba di ne pwa tei to,  

kana laam wora ka ɡo-ba teo kom chwei sem ne mo.  

Balo nam ya na jeɡe ywoni ba di to,  

laam mo tiɡi tampuura baŋa ne.c  
 

6 A nɔɔna bam na nɛ waarem delo to daɡa  

de dwoi delo Sodom tiina na nɛ to.  

Banto déem nɛ chɔɡem bedwe baŋa ne mo,  

ye nɔɔn-nɔɔno tera se o woli-ba.  
 

7 Jerusalem dedɛɛra bam déem tiini ba lana dedɛ.  

Ba maa ye nɔn-pwonnu.  

Ba ta ma kwɛ ba yera pa se ya nyeena ne kandwa-nyenno tei.  

Ba maa jeɡe dam de yazura lanyerane.  
 

8 Ba yibia laam ye liɡi-liɡi ka dwoi sambinnu mo.  

Ba ná nwoŋi pwooni, nɔɔna ware se ba lɔre-ba.  

Ba yera yam ma kwaare ya tane ba kwi ne.  

Ba ya-nɔna yam ma ko, ne dɛ na koɡe tei to.  
 

9 Balo na teɡe jara wone to toone dem  

maŋe de ɡare kana na ɡo balo to.  

Kokuri to, kana kam jeɡe-ba ka ɡoe fee fee mo se ba ba ti,  

kare sem na wo ke wodiiru to ŋwaane.  
 

10 Kaana balo na ye pu-bwon-nyena to  

mo mɛ ba tete je ba ɡo ba bia ba di.  

Ba saŋe ba bia mo ba di,  

se ba wori teo kom chɔɡem baŋa ne.  
 

11 BAŊA WƐ nam yɔɔre o pa se o bane tiini de zaŋe mo.  

O ma pa se o ban-lom dem to debam baŋa ne.  

Wonto mo dwei mini se de di Zion wone.  

De ma zwɛ teo kom kabiri-beira kam tete kula.  
 

12 Loɡo baŋa pwa bam de nabiina jei maama ne  

ya ba boŋe we,  

debam dona wó na chwoŋa  

se ba zo Jerusalem wone ba chɔɡe teo kom.  
 

13 Konto nam seene ko ke.  

Ko maa ye teo kom sampwori  

de ba kaanem tiina wɛleera yam ŋwaane mo.  

Kokuri to, banto jeɡe nɔn-ŋona mo teo kom wone  

ba ɡoe kafɛ ŋwaane.  
 

14 Ba laam nam kare teo kom chwei sem yuu ne mo  

ba taana ba beeri chwoŋa, ne lilwoa na ke tei to.  

Ba na tiini ba biini ba tete de nɔɔna jana tei to,  

pɛ se nɔɔna kɔre se ba dwei ba yera,  

ba na wo maŋe de chullu tem to ŋwaane.  
 

15 Nɔɔna tɔɔle ba de ba zwa ne mo ba we,  

“Laɡe-na jei dé tei ne, se á biini á tete dedɛ!  

Yé dwei-na debam!”  

Ba nam na kare teene dedwonna ne ba beeri jeiŋa jei to,  



dwi-ɡɛ tiina tɛ ba taane ba we,  

“Dé bá sɛ se ba taa zoore debam tetare ne.”  
 

16 Ko nam ye BAŊA WƐ tete mo jaɡe-ba o yaɡe.  

O yiɡa daa tera de-ba.  

Nɔɔna daa ba neɡe kaanem tiina bam.  

Nakwa bam de maa ba nae zula nɔɔna tei ne.  
 

17 Debam nam ya nii chwoŋa ne mo,  

se dé fara ná wó ba ba woli debam, ye dé ɡa.  

Dé maa zeɡe dé teo kom nayuni ne dé yɔɔre dé nia,  

ye teo kolo dé na beeri ko wolim to wo tu.  
 

18 Dé dona bam yɔɔre ba yere dé na-veili maama mo.  

Dé daa ware dé teo kom chwei sem yuu ne se dé taa via.  

Maŋa kam yia se dé teo kom chɔɡe.  

Dé na wó na dé lɛɛro maŋa kalo to yia!  
 

19 Balo na zeili debam se ba ja to  

nye de maaro na nwoŋi wɛyuu ne te tu te zi wonnu tei to mo.  

Dé na duri dé di peero yuu to,  

mo ba pɛ debam kwaɡa ba pu.  

Dé na yɔɔre dé zo kaɡoa kam wone to,  

ba ta li debam da.*  
 

20 Ba ma che kalanchorro ba ja BAŊA WƐ na tiŋi pɛ wolo o pa debam to,  

ye wonto ya mo pɛ debam pempanno.  

Dé nam ya teene we, dé na zoore o woro kom wone to,  

teene delo na ɡilimi debam to bá wane debam de di.*  

21 Abam Edom dwi tiina bam, á wó ta‑á jeɡe wopwolo na?  

Abam balo na zoore Uza teɡa kam ne to wó ta‑á chaka na?  

Nam lɔre-na we Wɛ bane wó zaŋe abam de baŋa ne.  

Á wó nyɔ o ban-lom dem á su ye á daare á na á chaveera,  

ne debam na nɛ tei tento to.  
 

22 Abam Zion tiina bam,  

waarem delo á na nɛ á tusim ŋwaane to wó kɛ.  

Wɛ bá yaɡe abam sa-teo ne yiɡa yiɡa se ko dáane.  

Ko daare, ko ná ye abam Edom tiina bam,  

o laɡe o waare abam mo á wɛleera ŋwaane,  

se nɔɔna lɔre we á puseŋa kikia ɡaale.  

5 

Jerusalem tiina wɛ-lworo kom  

1 Dé Tu BAŊA WƐ, ɡuli kolo na yi debam to.  

Nii n na dé yuu na tiini ko yaale tei to!  
2 Veira laam mo jwoŋi debam teɡa kam ba tei.  

Dé sam dem laam ma ji sa-teena nyem.  
3 Dé kwoa daa tera ye ba daare debam botara.  

Dé niina de laam ma ji kadeina.  
4 Dé jeɡe se dé yeiɡi na balo dé na nyɔ to de sabu mo.  

Ko maa ná ye dé dɛ sem de,  

dé wó le sabu dedɛ mo se dé ma na-se.  
5 Dé dona mo pɛ dé kwaɡa ba pu.  

Dé yɔɔre dé buɡi mo, ye siu tera ko pae debam.  
6 Dé laam to dé pa Ejipti de Asiria tiina mo,  

se ba pa debam wodiu se dé ma dé wori.  
7 Dé kwoa mo tusi, ba nam daa tera.  

Wɛ ma waare debam banto wɛleera ŋwaane.  
8 Dé dona bam kabɛ laam mo tei debam.  



Nɔɔn-nɔɔno nam tera se o jwoŋi debam ba jeŋa ne o yaɡe.  
9 Dé yeini dé dole dé ŋwea mo dé yaɡe se dé na wodiu.  

Kokuri to, nɔn-ɡora mo kare ba zi nɔɔna kaɡoa kam ne.  
10 Dé yera yam maama maa lone bakke.  

Dé kana kam laam jiɡi paa ka daane debam.  
11 Baara yeini ba zi dé kaana bam Zion teo kom ne.  

Ba maa fe dé busankan-pwoli sem Judah teene dem maama ne ba laɡa.  
12 Ba jaane dé teo kom dedɛɛra mo ba kuuni de ŋone ba ɡo.  

Ba maa wo neɡe dé nakwa bam kɔtaa!  
13 Ba jeɡe dé nɔn-donno tem mo ba cho muni.  

Bakeiri bia de jeɡe se ba zeŋe dɛ selo na duna se dwoi-ba to mo.  
14 Dé teo kom nakwa daa ware teo kom manchwoŋo ni ne se ba jeini.  

Nɔn-donno tem maa ba maɡe ɡunɡwei.  
15 Wopwolo kikia maama jei debam tei ne.  

Dé jɔŋɔ maɡem maama laam leiri ko ji keira mo.  
16 Dé nenɔŋa kam maama jei.  

Lɛɛro ma yi debam, dé wɛleera yam ŋwaane.  
17 Mo kokuri dé wo maama jei.  

Dé daa ba nae chekke, dé yia na suli de yi-na to ŋwaane.  
18 Kokuri to, Zion peo kom laam tiɡi de di-dwonnu yerane mo.  

Ga-kukuri de laam maa kare te wone se beera.  
 

19 Dé Tu BAŊA WƐ, nmo ye pɛ mo taa wuu.  

N paare dem bá taa jeɡe kweelim se ko taa vei wuu.  
20 Bɛŋwaane mo nmo yɔɔre n swei dé swia?  

Bɛ mo ye n yaɡe debam dé yerane bena dedɛ wone konto?  
21 Dé Tu BAŊA WƐ, nam pa dé pipiri dé jwoori nmo tei.  

Pa se dé jwoori dé na dé faŋa kam.  
22 Ko ná dae konto, ko bere we n yɔɔre n ve debam mo,  

ye n ban-lom dem wo dé baŋa ne se ko kɛ jeŋa.  

  



 

 

 

 

Ezekeli  

Tɔnɔ 



Wɛ Sampwora  

Ezekeli Tɔnɔ  
Babilon tiina jar-keira bam déem jaane Ezekeli mo ba ja ba nwoŋi Jerusalem teo kom ne ba vo 

Babilon teo, se ko lwoori ba na wó chɔɡe Jerusalem teo kom ba ti to. Wɛ ma pa‑o kwori se o 

kwei o pa o de balo na wo sa-teo yiɡa yiɡa Babilon ne to zwa ne, de nɔɔna balo ta na daare ba 

wo Jerusalem teo kom ne to zwa ne. Maŋa kam konto ne, de Jeremia ya ta wora o ŋɔɔne de 

Jerusalem teo nɔɔna bam mo. Ezekeli déem yeini o kwei o tete ŋwea mo o ke se ko tɔɡe de 

kwori selo o na jwoŋi Wɛ tei ne to. Kuni dedɛ o ke konto se o ma-se o bere nɔɔna bam Wɛ na 

jeɡe boboŋe delo de-ba se o ke to mo. Wɛ déem ta yeini o veere wo-kenkaɡela dedɛ mo o bere‑o. 

Tento maama wone, Ezekeli kwaane se o bere nɔɔna maama we Baŋa Wɛ mo ba jeɡe dwoŋi. O 

ye teɡa kam baŋa maama Teiru, ye o ye dam maama tu.  

1 

Baŋa Wɛ na le kolo o bere Ezekeli to  

1 Ko déem na yi bena fintɔ bene dem chane sena chana kam da yanu dɛ dem ne to 

mo amo Ezekeli zeɡe Chebara buɡa kam ni ne. A maa wora de Judah tiina balo ba na 

kale jara-keim baŋa ne ba ja vo Babilon to. Amo déem na wora konto to, mo a nɛ 

wɛyuu kom na pore pa se Wɛ veere o tete o bere-ne. 2 Bene dem konto ye ba déem na 

jaane Judah pɛ Jehoyachin ba kale ba vo jei sem konto ye bena yanu kɛ to mo.* Chana 

kam da yanu dɛ dem ne 3 BAŊA WƐ kwora déem yi amo ye a zeɡe Chebara buɡa kam ni 

ne mo Babilon teo wone. A ma maane we BAŊA WƐ dam dem tu amo wolo na ye Buzi 

bu Ezekeli ye a ye Wɛ kaanem tu to baŋa.  
4 Amo déem kwoni a yuu a nii a na vo-dɛɔ na nwoŋi baŋa seeni ko foore ko beena. 

Kunkwoŋ-zɔŋɔ ma da ko baŋa ko ba ye ko pepele jei maama de dam. Pwooni delo na 

tiini de pera to maa ɡilimi ko maama. Kunkwoŋo kom tetare mini dem yɔɔre de seene 

mo ne channa na tiini ka nyeene tei to. 5 A ma nii a na wo-kenkaɡela yana na ŋwe to 

mini dem tetare ne.* Ya déem nye de nabiina mo, 6 ye wo-kenkaɡele maama laam jeɡe 

yibi sena, de vɔna yana se de taa maa jaana. 7 Ya nɛ sem nam yɔɔre se twe mo, ye ya 

napera seeni maa nye de na-mɔra napɔɔna yalo na nyeene ne channa na nyeene tei to. 
8 Wo-kenkaɡela sɛ sena sem maama maa jeɡe nabiina jea ya vɔna yam kuri ne mo. Ya 

yana yam maama maa jeɡe yibia de vɔna tento dwoŋi: 9 Ya ma kwei ya vɔna ya dwei 

daane. Wo-kenkaɡele maama yɔɔre de vei de yiɡa na jeeri mɛ to mo, pa se de vei ye 

de ba pipira.  
10 Ya maama jeɡe yibi sena sena mo na ye se yera: Dedoa maama jeɡe nabiinu yibia 

de yiɡa seeni. Nywoŋo yibia maa wo de jazem seeni. Nabea yibia maa wo de jaɡwia 

seeni. Maao yibia de maa wo de kwaɡa kam seeni. 11 Wo-kenkaɡele maama vɔna zeiŋi 

wɛɛne mo, ye ya yalei yareɡe ya dwei wo-kenkaɡela yalo na zeɡe ya yeiri de yera ne 

to vɔna yam jazem de jaɡwia seeni. Ko na daare vɔna yalei yadwonna yam to, de laam 

ma kwei yanto de kwoli de yera yam. 12 Wo-kenkaɡele maama mo yɔɔre de vei yiɡa ye 

de ba pipira. Ya maa vei ya jworo kom na bere se ya vo mɛ to. 13 Wo-kenkaɡela yam 

nye de min-mɔɔla naa min-zwonnu mo wo ya tetare ne. Mini dem maa zaŋa ya tetare 

ne ye de vei yiɡa de kwaɡa. De tiini de nyeene dedɛ mo ye de pepela. 14 Wo-kenkaɡela 

yam tete maa yɔɔre ya vei yiɡa de kwaɡa lela ne doa pepelem to.  
15 A na zeɡe da a nii wo-kenkaɡela yam konto to, mo a nɛ wo-ɡiɡilu na tiɡi teɡa ne 

ya maama dedoa dedoa teiŋa ne. 16 Wo-ɡiɡillu tena tem nye daane mo, ye te nyeena 

ne kandwa-nyennoa. Wo-ɡiɡilu maama maa nye de ko jeɡe wo-ɡiɡilu kodwoŋi na wo 

ko wone ko ɡare-ko to. 17 Wo-ɡiɡillu tem maa ná vei mɛ maama, te wó taa yɔɔre te vei 

wo-kenkaɡela yam yiɡa dedoa na yɔɔre mɛ to, ye te ba pipira. 18 Wo-ɡiɡillu tem nia 

déem dɔra mo ye ya tiini ya jeɡe foone. Yia mo yɔɔre ya faare nia yam jei maama.*  
19 Wo-kenkaɡela yam ná zaŋe ya maa via, wo-ɡiɡillu tem de tɔɡe de-ya te vei mo. 

Wo-kenkaɡela yam maa ná jaane ya maa diini wɛɛne, wo-ɡiɡillu tem de wó jaane te di 

wɛɛne mo. 20 Wo-kenkaɡela yam jworo déem wo wo-ɡiɡillu tem wone mo. Mo kokuri, 

jworo kom maa ná laɡa se ya vo mɛ maama, ya jeɡe se ya vo dáane mo, ye wo-ɡiɡillu 

tem de wó zaŋe te tɔɡe te maa via. 21 Ko na ye tei to, wo-kenkaɡela yam ná yeini ya 

via, wo-ɡiɡillu tem de tɔɡe de-ya te vei mo. Ya nam ná maŋe mɛ ya zeɡe, wo-ɡiɡillu 

tem de wó taa zeɡe mo. Ya daa ná zaŋe ya jaane wɛɛne, wo-ɡiɡillu tem de maa 

tɔɡe-ya te jaana. Kokuri to, wo-kenkaɡela yam jworo wo wo-ɡiɡillu tem wone mo.  
22 A ma nii wo-kenkaɡela yam yuni tem baŋa kam seeni a na woŋo na nye de wɛyuu 

pwola to na tiɡi da. Ka yɔɔre ka jeɡe nenɔŋa ye ka nyeene jei maama mo ne ɡelaase 

na ye tei to. 23 Pwola kam kuri seeni, wo-kenkaɡele maama yareɡe de vɔna mo pa ya 

dwei dedwoŋi vɔna. Wo-kenkaɡele maama ta ma kwei vɔna yalei de ma kwoli de yera 

yam. 24 Wo-kenkaɡela yam ná yeini ya jaana, a ni ya vɔna yam na wuuri tei to mo. Ya 

sɔɔ kom nye de na-fwaaro na chuuri tei to mo. Ko ta maa nye de Dam-fɔrɔ Tu Wɛ wom 

tete kwora, naa jar-keira kɔɡɔ sɔɔ na ye tei to. Ko daare ya ná jaane ya ti, ya yeini ya 

yaɡe ya vɔna yam mo.  
25 Wo-kenkaɡela yam na zeɡe da konto ye ya vɔna yam wo teɡa ne to, a ma ni kwora 

na nwoŋi pwola kalo na wo ya yuni tem baŋa seeni to. 26 Pwola kam wɛyuu baŋa seeni 

woŋo maa wora, ko na nye de paare yituŋu, ye Safirab mo ba mɛ ba ke-ko. Woŋo 

kodwoŋi de maa wo wɛyuu baŋa seeni, ko na jei yituŋu kom baŋa ne ye ko nye de 

nabiinu na ye tei to.* 27 A ma nii a na nenɛɛne ko na zeɡe ko teiŋa seeni se ko taa diini 

to, ko yɔɔre ko nyeene ne channa na wo mini wone tei to mo. Ko ta na zeɡe ko teiŋa 

ne se ko taa tua to, ko nye de ko ye mini mo. Pwooni delo na tiini de pera to de ma 

ɡilimi ko maama. 28 Ko lam dem ye nenɛɛne doa ná neɡe ka waare ye manlaataŋa 

yeini ka ɡare wɛɛne tei to mo.  

Nyenyeɡo kom konto bere-ne BAŊA WƐ nenɔŋ-fɔrɔ kom na ye tei to mo. A na nɛ 

konto to, mo a vwi a yibia teɡa ne, ye a ni nɔɔno kwora na ŋɔɔne de amo.*  

2 

Wɛ na bwoŋi Ezekeli tei to  

1 O ma ta de amo o we, “Nabiinu, zaŋe n zeɡe wɛɛne se a ŋɔɔne dede‑m.” 2 O na 

yɔɔre o wora o ŋɔɔne konto to, mo vioc fuli ko zo-ne, ye ko ɡɔ-ne ko zeɡe wɛɛne. Amo 

ma cheiɡi o na ŋɔɔne kolo de amo to.  
3 O ma ta o we, “Nabiinu, a laɡe a toŋe‑m Isarele tiina bam tei ne mo. Ba nam ye dwi 

delo nankɔɔre na daɡa to mo. Ba de ba nabaara bam nwoŋi amo kwaɡa ne, ye ba ta 

ve-ne de zem maama. 4 Amo na toŋe‑m balo tei ne to yi dana ye ba zwa de ba ni 

taane. Nam ta de-ba we, ‘Taane dento ye Yuu-tu BAŊA WƐ mo taɡe-de!’ 5 Ba ná sɛ n 

taane dem, naa ba ná ve-de, ko ba fea. Ba maŋe ba ye zwabani-nyena mo. Ko laam wó 

pa ba lɔre we Wɛ sampwora tu o wo ba tetare ne. 6 Nabiinu, ko nam ná ye nmo, yé 

ta‑n kɔre foone de-ba. Nam yé ta‑n fona de wonnu telo ba na tɛ ba pa‑m to. Ba ŋwɛ 

sem nye de sabare-manɡwoli de kali-chena mo na ɡilimi‑m ya ke tetare ne, ye ba ni 

taane ta nye de nɔŋɔ na done nɔɔno tei to. De ko de, yé pa n yera taa sae ba ŋwɛ sem 

naa ba toro tem ŋwaane. Ta‑n yei we ba dwi dem ye nankɔ-nyena mo.* 7 Nam yɔɔre n 

ta amo taane dem n bere-ba, ba ze ná ti yiɡa se ba cheiɡi, naa ba ná ve mo de. Kokuri 

to, ba zwabania kam kɛ jeŋa mo. 8 Se ko ná ye nmo nabiinu, fɔɡe n cheiɡi a na jeɡe 

kolo se a ta dede‑m to. Yé lwoni nankɔ-nyena dwi dem konto kikia yam dwoŋi. Puri n 

ni se n di kolo maama a na laɡe a pa‑m to.”  
9 A laam ma nii a na jeŋa na twe ka jeeri amo, ye ka wo jeɡe tɔnɔ na piri ko tiɡi da. 

10 O ma bwoli-ko o tiŋi a yiɡa ne. A ma na we ko yiɡa de ko kwaɡa maama ne, ba 

popone botare-bia ba ke da. Botare-bia bam bere luseim, de wo-chechɔɡɔ, de lɛɛro 

taane yerane mo.  

3 
1 O ta ma ta de amo o we, “Nabiinu, di kolo na tiɡi n yiɡa ne to. Done tɔnɔ kom se n 

daare n vo n ŋɔɔne de Isarele dwi tiina bam.” 2 A de ma puri a ni ye o pa-ne tɔnɔ kom 

pa a done-ko.*  
3 O daa ma ta de amo o we, “Nabiinu, done tɔnɔ konto a na kwei a pa‑m to maama n 

li n su n puɡa.” A ma seene a done-ko a li. Ko yɔɔre ko sona a ni ne mo, ne tooro na ye 

tei to.  
4 O ma ta de amo o we, “Ja amo kwora kam n vo n pa Isarele dwi tiina bam se ba ni 

a taane dem. 5 A na toŋe‑m se n vo balo tei ne to dae nɔn-ɡɛ selo taane na ye de yera, 

ye de kuri nim chana to. Ko nam ye Isarele tiina bam mo a we n véi ba tei, 6 se ko dae 

sa-teene delo taane na ye de yera, ye de chana se n wane n ni de kuri to. Ko ya ná ye 

banto tei ne mo a toŋe‑m, ba ya wó cheiɡi taane dem. 7 Ko nam na ye tei to, Isarele 

dwi tiina bam bá sɛ se ba cheiɡi n taane dem, ba na vae se ba ni amo tete kwora to 

ŋwaane. Kokuri to, ba yɔɔre ba ye zwabani-nyena mo ye ba jeɡe yi-dɛɛre. 8 Nii mo! A 

laɡe a pa se nmo de taa jeɡe wo-dɛɔ de yi-dɛɛre mo ne banto na ye tei to. 9 Cheɡa to, a 

laɡe a pa se n wo taa tiini ko dana ko ɡaale, ne peo na dana tei to. Konto ŋwaane, yé 

ta‑n kɔre foone de-ba. Yé pa n vɔna pare ba ŋwaane, de ba na maŋe ba ye 

nankɔ-nyena tei maama to de.”  
10 O ta maa we, “Nabiinu, fɔɡe n cheiɡi a taane dem lanyerane, se n daare n kwei 

kolo maama a na wó ta a bere‑m to n ke n yuu ne. 11 Nmo laam ma‑n wó vo n dwi 

tiina balo ba na jaane-ba jara-keim baŋa ne ba kale ba vo Babilon teo ne to tei, se n 

ŋɔɔne de-ba. Ta de-ba we, ‘Taane dento ye Yuu-tu BAŊA WƐ mo taɡe-de!’ Ba ná sɛ ba 

cheiɡi n taane dem, naa ba ná maŋe ba ve de, se n ta de-ba konto dwoŋi.”  
12 Viod laam ma fuli ko ɡɔ-ne ko zeɡe wɛɛne. A ma ni sɔɔ na nwoŋi a kwaɡa ne ye ko 

tiini ko mumuna. Ko ye wo-kenkaɡela na bere BAŊA WƐ nenɔŋ-fɔrɔ kom to mo zaŋe ya 

jeiɡa kam ne. 13 A ma ni wo-kenkaɡela yam vɔna na maɡe daane ye ya sɔɔ kom zaŋe 

tei to, ko woli de wo-ɡiɡillu tem de na wo ya teiŋa ne to sɔɔ kom. Ko yɔɔre ko 

mumuni dedɛ. 14 Vio kom daa ta ma ɡɔ-ne ko ja ko viiri. A maa yɔɔre a vei ye a wo pɛ. 

A bane de ma tiini de zaŋe. BAŊA WƐ dam dem nam ya tiini de daɡa a baŋa ne mo. 15 A 

ma vo a yi balo ba na jaane jara-keim baŋa ne ba kale ba ba ye ba laam zoore 

Tɛl-Abibi ne to tei. Jei sem konto bwola de Chebara buɡa kam. A ma maŋe ba na 

zoore mɛ to da yarepɛ. A na jeini ba tetare ne konto to, a yera sɔɔre mo.*  

Wɛ na kaane Isarele tiina tei to  

16 Da yarepɛ yam konto kwaɡa ne mo BAŊA WƐ kwora tu amo tei ye o we:  
17 “Nabiinu, a le nmo mo a zeɡe se n ta‑n yere Isarele dwi tiina bam n pa-ne. Nmo nam 

ye se n cheiɡi a kwora kam n daare n lwoni-ka n ma‑n kaane-ba mo n pa-ne. 18 Amo ná 

pɛ puseŋ-nyeno kwora we, ‘N jeɡe se n te mo,’ ye nmo wo vei n kaane‑o, kotu wó 

seene o te o tusim kikia ŋwaane. Nmo ná wo maŋe ko kuri n bere‑o se o yaɡe o 

keim-lwanno tem se o wane o ŋwea o jwoŋi, o jeɡe se o te mo. A nam wó bwei nmo 

mo o toone dem baŋa ne. 19 Nmo nam ná vei n kaane kotu, ye o ná ve se o za o puseŋa 

kikia yam de o totoŋ-lwanno tem, o ta wó te mo o tusim kikia yam ŋwaane. Nmo tete 

nam wó fwoli n ba ŋona.  
20 Nɔn-ŋom ná yaɡe totoŋ-laaro kikia ye o bobo se o taa toŋe lwarem, ye amo ná 

cheɡe o chwoŋa, kotu de jeɡe se o te mo. Nmo ná wo kaane‑o, o wó seene o te o 

wɛleera yam ŋwaane. Amo yiɡa bá taa wo o keim-laaro tem wone, ye a nam wó 

bwei‑m o toone dem baŋa ne. 21 Nmo nam ná kaane kotu we o daa yé ke wɛleere pa o 

seene o wo ke-de, o daa bá te, o na sɛ kaanem dem to ŋwaane. Nmo de maa wó fwoli 

n ba ŋona.”  
22 Dáane mo BAŊA WƐ dam dem wo amo baŋa ne. O ma ta de amo o we, “Zaŋe n 

nwoŋi n vo te-kampare laŋa kam seeni, se a laɡe a ŋɔɔne dede‑m dáane mo.” 23 A ma 

seene a vo te-kampare sem. A ma na we BAŊA WƐ nenɔŋ-fɔrɔ kom wo jei sem konto ne. 

Ko nye de a ya na nɛ-ko tei ye a wo Chebara buɡa kam ni ne to mo. A ma to a vwi a 

yibia teɡa ne.  
24 Vio ma fuli ko zo-ne pa a zaŋe a zeɡe wɛɛne. BAŊA WƐ ma ŋɔɔne de amo o we, 

“Jwoori n vo sɔŋɔ, se n pe n tete n yaɡe diɡa ne. 25 Nabiinu, nam ta lɔre we ba wó 

kwei ŋone mo ba vɔ‑m se n daa yé wane n nwoŋi n zo kɔɡɔ wo. 26 A maa wó pa n ni 

meeri pa se n jeini da chemm. N bá‑n wane n kaane-ba, de ba na yɔɔre ba ye 

zwabani-nyena tei to de. 27 Maŋa nam ná yia se a ŋɔɔne dede‑m, a laam wó puri n ni 

se n daare n ta de-ba we, ‘Taane dento ye Yuu-tu BAŊA WƐ mo taɡe-de.’ Balo na wó 

cheiɡi taane dem to wó yɔɔre ba sɛ-de. Balo de na wó ve-de to jeɡe se ba taa ye konto. 

Kokuri to, ba dwi dem ye zwabani-nyena mo.”  

4 

Jerusalem nyenyeɡo kom  

1 “Nabiinu, kwei biri n tiŋi n yiɡa ne, se n daare n la bibeiri de yera ne se se lwoni 

Jerusalem teo kom na ye tei to. 2 Laam ke se ko bere we jar-keira kaare teo kom mo ba 



pu. Doɡele kandwa, de teero n ja n di teo kom kabira kam yuu, se n daare n chwi 

vwoa se jar-keira bam taa zoore ya wone. Ta tiŋi da-kwollu telo ba na wó kwei ba ma 

maɡe kabira kam ba bwori to n kaare teo kom.* 3 N laam wó laɡe luu zon-tanlaŋa mo 

se ka ji kabira ka che nmo de teo kom kabira kam daane. Pipiri n yibia n jeeri teo kom 

nenɛɛne n tete mo li-ko n pu de jara. Keim dem konto ye se ko kaane Isarele dwi tiina 

bam mo.  
4 Nmo laam wó peini n jaɡwia saŋa ne, se ko bere we n zeŋe Isarele dwi tiina bam 

wɛleera mo. Da yalo wone nmo na wó peini da to ye maŋa kalo ba wɛleera jene na wó 

taa wo n yuu ne to mo. 5 Nmo wó ta‑n tiɡi da da bia yatɔ de funoɡo (390) se ko bere 

bena yalo wone Isarele tiina bam na ke wɛleera to, se dɛ maama zeɡe de pa bene. Da 

yam konto wone mo Isarele dwi tiina bam wɛleera jene wó taa wo n yuu ne.  
6 Da yam konto ná tu ya ti, se n pipiri n peini n jazem saŋa kam ne da finna (40), se 

ko bere we n zeŋe Judah dwi tiina bam wɛleera. Da yam konto de wó zeɡe ya pa bena 

yalo Judah tiina de na yaare ba wɛleera ŋwaane to mo. 7 Pipiri n jeeri Jerusalem teo 

de ko jara yam nyenyeɡo kom, se n pu n jaɡula ko baŋa ne n pworisi n chɔɡe-ko. 
8 Amo laɡe a kwei ŋone mo a vɔ‑m a tiŋi da. N bá‑n wane n pipiri n peini saŋa 

kadwoŋi ne, ko ná dae we n kwaare jara yam de teo kom n ti.  
9 La banina, de chaara, de swoona, de sia, de mena, de kadaɡae n ke-te kambi-zɔŋɔ 

wone, se n daare n ma-te n wɔ bworobworo n ta‑n jeɡe n di. Wodiu kom konto mo 

nmo wó ta‑n di da bia yatɔ de funoɡo (390) yalo nmo na wó ta‑n tiɡi n saŋa baŋa ne 

to. 10 Nmo wó maŋe wodiu kom ja-bwanno nana mo se n ta‑n jeɡe n di ko maŋa ko 

maŋa dɛ maama wone. 11 Nam ta twei na se ba maŋe de kunkwolo-yi chicheiro, se n 

ta‑n jeɡe-ba n nyɔ ko maŋa ko maŋa dɛ maama wone. 12 Nii wodiu kom ne ko ye 

maasa mo n jeɡe n di. Nam kwei nabiina beinnu n ji dɛ selo n na wó ma n wɔ 

bworobworo kom, ye n wɔ-ko mɛ nɔɔna bam maama na wó taa zeɡe ye ba nii to.”  
13 BAŊA WƐ laam ma ta o we, “Tento bere Isarele tiina bam na wó ke tei ye ba di 

wodiiru telo na wo maŋe de chullu tem to dwi-ɡɛ tiina bam tetare ne, mɛ amo na wó 

zeili-ba se ba taa zoore to.”  

14 Amo ma ta a we, “Jan ja! Yuu-tu BAŊA WƐ, yé pa se a ke konto dwoŋi. Ko na zeɡe a 

biini ne se ko yi leile, amo ta wo biini a tete de wodiiru telo na wo maŋe de chullu 

tem to. A bere a wo di wo-teko, naa woŋo kolo kaɡo-vara na jaane ba ɡo to.”*  
15 Wɛ laam ma leiri o we, “Tɔ. A nam pɛ‑m chwoŋa se n kwei na-beinnu n ma n wɔ n 

bworobworo kom, se n daa‑n yé ma nabiinu beinnu n wɔ-ko.”  
16 O ta ma ta o we, “Nabiinu, a laɡe a pa Jerusalem teo kom ɡa wodiu mo. Ko 

nɔn-bia bam wó taa lare wodiiru ba di fenfee ye lwia jeɡe-ba. Ba ta wó taa twei na 

fenfee ba nyɔ de wo-chechɔɡɔ. 17 Kokuri to, wodiiru de na wó tiini te taa jeɡe zore. 

Teo kom nɔɔna bam ná nii daane, ba yera wó sɔɔre mo. Ba maa wó buɡi ba jei ba 

wɛleera yam ŋwaane.”  

5 

Jerusalem teo na wó chɔɡe tei to  

1 “Nabiinu, kwei se-zɔɔ kolo ni na di lanyerane to n ma n fane n twana yam de n 

yu-ywei sem. Maŋe-te se n lɔre te dunni na mae tei to, se n daare n pɔɔre-te kuni betɔ. 
2 Nmo ná kwaare jara de Jerusalem teo nyenyeɡo kom n ti, se n kwei n twana yam, de 

n yu-ywei sem popɔra betɔ wone dedoa n zwɛ teo nyenyeɡo kom wone. N ta wó kwei 

se popɔra betɔ wone dedoa n ja n nwoŋi teo kom dáa ne n zaɡe n ɡwo de se-zɔɔ. Ta 

daare n kwei se popɔra betɔ wone dedoa n dole n yaɡe se vio ja-se ko jaɡe. Amo laam 

wó kwei a se-zɔɔ mo a ma a pare-se. 3 Nam daare yu-ywei fenfee se n kwei-se n vɔ n 

ɡɔrɔ ni ne. 4 N daa‑n wó le yu-ywei sem konto wone mo, se n dole-se n de mini dem 

wone se se zwɛ. Mini dem konto mo laɡe de di de jaɡe de yi Isarele dwi tiina bam 

maama.  
5 Yuu-tu BAŊA WƐ na taɡe tei to mo tento: Konto laɡe ko bere Jerusalem teo kom na 

ye tei to mo. A ya kwei-ko a zeɡe dwi-ɡɛ tiina tetare ne mo, ye ba teene dem ɡilimi-ko 

de ke tetare ne. 6 Ko nɔn-bia bam nam nwoŋi a kwaɡa ne mo, ye ba toŋe puseŋa kikia 

yerane se ko dwoni dwi tiina balo na ɡilimi-ba to kikia na ye tei to. Ba yɔɔre ba ve a 

nia yam de a bera yam mo.  
7 Yuu-tu BAŊA WƐ nam na taɡe tei to mo tento: Abam zwabania kikia maŋe ya dwoi 

teene delo na ɡilimi abam de ke tetare ne to, ye á ba tɔɡe a bera yam. Á nam ba sɛ a 

nia yam. Ko ná maŋe ko ye dwi tiina balo na ɡilimi abam to chullu tem, á wo kwaane 

á ke tento na bere tei to.  
8 Yuu-tu BAŊA WƐ nam na taɡe tei to mo tento: Jerusalem tiina bam, amo tete nam 

wó pipiri a ji á dono. A laɡe a waare abam mo se dwi-ɡɛ tiina bam taa zeɡe ba nia. 9 A 

nam wó tiini a waare abam, á na zuli wo-zɔɔna to ŋwaane. A na wó ke abam tei to dae 

kolo a na maŋe a ke to, ye a nam daa bá fɔɡe a waare nɔɔna konto dwoŋi de. 10 Kwoa 

wó tɔɡe ko baŋa ne ba di ba bia, ye bia de di ba kwoa, kana na jeɡe-ba to ŋwaane. 

Amo wó waare abam á wɛleera ŋwaane. A ta wó jaɡe abam wone balo na daare to a 

yaɡe teɡa baŋa jei maama ne. 11 Konto ŋwaane, Yuu-tu BAŊA WƐ taɡe tento mo we: Ne 

amo na jeɡe ŋwea tei to, ko yɔɔre ko ye cheɡa mo we a jaane boboŋa se a ti abam mo, 

á na biini amo wara-jei sem de wo-zɔɔna, de totoŋ-vɛɛsa dwi maama to ŋwaane. A bá 

ŋɔne a pa abam naa a duri á yibwona kɔtaa! 12 Abam teo nɔɔna bam popɔra betɔ wone 

dedoa mo laɡe ba maŋe teo kom wone ba te jawe-chɛɛro, de kana ŋwaane. Popɔra 

betɔ wone dedoa maa wó nwoŋi ye á dona bam ɡo-ba jara baŋa ne. Á popɔra betɔ 

wone dedoa kalo na daare to, a maa wó jaɡe-ba jei maama ne, ye a ta kwei a se-zɔɔ a 

pare-ba se a ɡo.  
13 Amo ná ke konto ba yera ne a ti, a bane dem laam wó zuri, a na waare-ba se ko 

maŋe de ba wɛleera yam to ŋwaane. Amo ban-lom dem ná to ba baŋa ne konto, ba 

laam wó lɔre we ko ye amo BAŊA WƐ mo pɛ se ko ke-ba konto dwoŋi amo na chana ba 

baŋa ne to ŋwaane.  
14 Amo wó pa se á teo kom ji di-dwonnu se dwi-ɡɛ tiina balo na ɡilimi abam to na á 

chaveera, ye ba de balo maama na tɔɡe da ba maa kɛ to taa jeɡe abam ba ɡwoona. 
15 Abam ná nɛ á lɛɛro tento, dwi-ɡɛ tiina bam wó taa jeɡe abam ba twea ye ba mɔna. 

Ba nam ta wó kɔre foone de amo na yɔɔre a chɔɡe abam tei a ban-zɔŋɔ kom ŋwaane 

to. Amo BAŊA WƐ mo taɡe konto. 16 Kana laɡe ka ji chene delo vea na chana to mo, ye 

amo wó kwei-ka a ma a chɔɡe abam a ti. Amo wó pa kana taa jaane abam taa, á teo 

kom na wó ɡa wodiu dwi maama to ŋwaane. 17 Amo wó pa se kana de kaɡo-vara ba á 

baŋa de dam. Te nam wó ti á bia maama se á daa yé ta‑á jeɡe bia. Jawe-chɛɛro, de 

tiɡura, de jara-keim wó to á tetare ne se te ɡo abam. Amo BAŊA WƐ mo taɡe konto.”  



6 

Lɛɛro telo na wó yi Isarele tiina to  

1 BAŊA WƐ kwora tu ka yi amo we:  
2 “Nabiinu, pa n yibia jeeri Isarele peero tem seeni se n daare n pworisi taane n 

chɔɡe-te 3 we, ‘Isarele peero tem, cheiɡi-na Yuu-tu BAŊA WƐ kwora. Tento mo Yuu-tu 

BAŊA WƐ taɡe de peero tem, de zwonnu tem, de ɡuɡworru tem, de bwollu tem: A laɡe 

a pa jara mo zaŋe á jei sem maama ne, se a chɔɡe mɛ nɔɔna bam na diini ba zuli 

jwona da to. 4 Amo wó yiɡi ba kaanem bimbina yam a de teɡa ne, ye a daare a 

chochoɡe bimbina yalo ba na zwɛ talwoŋ-ywoŋa ya baŋa ne to. Nɔɔna bam ná zeɡe ba 

jwona yam yiɡa ne ba zuli-ya, amo wó ɡo-ba dáane mo. 5 A laam wó yaɡe abam 

Isarele tiina twa bam yera se ya taa tiɡi á jwona yam yiɡa ne. A maa wó pa á kwi sem 

jaɡe se kaare á bimbina yam. 6 Teene delo maama á na zoore de wone to wó chɔɡe 

mo, se wara-jei selo á na zuli jwona da to de chochoɡe. Á jwona kaanem bimbina yam 

wó ba ya chɔɡe zɔŋ-zɔŋ, ko ta woli de jwona yam tete. Bimbina yalo baŋa ne á na zwɛ 

talwoŋ-ywoŋa to de wó chochoɡe. Woŋo kolo maama á na ke to jeɡe se ko saare ko jei 

mo. 7 Twa wó taa tiɡi jei maama abam tetare ne. Konto maama baŋa ne mo á wó lɔre 

we amo mo ye BAŊA WƐ.  
8 A nam wó pa abam badwonna chwoŋa se ba lu toone. Banto bá te jara wone, ba na 

jaɡe ba zo teene dedwonna wone to ŋwaane. 9 Ba dona maa ná kale-ba ba ja vo 

sa-teene wone se ba taa zoore da, ba laam wó ɡuli amo ɡula. Ba maa wó lɔre we a wo 

tiini ko chɔɡe de ba na nwoŋi amo kwaɡa ne tei to. Kokuri to, ba mɛ ba kwaɡa ba ya 

amo mo, ye ba daare ba seene ba yia de jwona kaanem. Ba fera nam wó nwoŋi ba 

tete, lwarem de totoŋ-vɛɛsa yalo maama ba na ke to ŋwaane. 10 Ba laam maa wó lɔre 

we amo mo ye BAŊA WƐ. A na taɡe we a laɡe a pa lɛɛro telo yi-ba to, ko dae we a tɛ de 

a ni yerane mo.’ ”  
11 Yuu-tu BAŊA WƐ na taɡe tei to mo tento: “Maɡe n je sem daane, se n ta‑n nɔne n nɛ 

teɡa ne de dam, ye n daare n laare de wo-chechɔɡɔ we, ‘Lɛɛro na!’ Ke konto Isarele 

dwi tiina bam totoŋ-lwanno, de ba wo-zɔɔna kikia yam ŋwaane. Ba nam laɡe ba te 

jara, de kana, de jawe-chɛɛro baŋa ne mo. 12 Wolo na wo sa-teo wone to, jawe-chɛɔ mo 

wó ɡo‑o. Wolo na bwola to de maa wó te jara wone. Wolo na daare ye o lu toone to de 



maa wó te de kana. A laɡe a tiini a waare-ba konto dwoŋi mo a ban-lom dem ŋwaane. 
13 Konto baŋa ne ba wó lɔre we amo mo ye BAŊA WƐ. Ko nam wó ke ne ba ná nɛ we ba 

tete tiina twa tiɡi ba faare teɡa baŋa jei maama. Ko wó taa ye ba jwona yam tetare ne, 

de ba kaanem bimbina yam teiŋa ne, de zwonnu tem de peero tem maama yuni ne, de 

tei-kamunnu kura ne mɛ ba ya na kwei talwoŋ-ywoŋa ba kaane ba pa ba jwona yam 

maama to mo. 14 Amo wó zeiŋi a jeŋa mo se a waare-ba se a daare a chɔɡe ba teɡa 

kam se ka ji di-dwonnu yerane, ko zeɡe kaɡoa kam ne se ko yi Dibila. Amo wó chɔɡe 

jei selo maama ba na zoore to. Ba laam maa wó lɔre we amo mo ye BAŊA WƐ.”  

7 

Lɛɛro na laɡe te yi lela tei to  

1 BAŊA WƐ kwora tu ka yi amo we:  
2 “Nabiinu, Yuu-tu BAŊA WƐ na taɡe tei de Isarele teo kom to mo tento: Lɛɛro maŋa yi 

ka ti! Maŋa yi se abam teɡa kam ni maama chɔɡe. 3 Abam chɔɡem maŋa kam na yi to 

ŋwaane, amo wó yɔɔre a lwo a ban-lom dem mo á baŋa ne. A laɡe a bwei abam chwei 

selo á na tɔɡe to ŋwaane. A ta wó waare abam se ko maŋe de wo-zɔɔna kikia yalo 

maama á na ke to. 4 A bá ŋɔne a pa abam naa a duri á yibwona. A nam laɡe a waare 

abam mo chwei selo á na tɔɡe to ŋwaane, de á na yɔɔre á ke totoŋ-vɛɛsa tei to. Konto 

baŋa ne á wó lɔre we amo mo ye BAŊA WƐ.  
5 Yuu-tu BAŊA WƐ na taɡe tei to mo tento: Ta‑á yei-na we lɛɛro telo dwoŋi na tera to 

mo beene á baŋa. 6 Chɔɡem maŋa yia! Lɛɛro tem laɡe te yi lela! Te nam diini á baŋa 

mo. Fɔɡe-na á nii-na! 7 Abam balo na zoore teɡa kam baŋa ne to, á lɛɛro tem maŋa yia. 

BAŊA WƐ dɛ dem yi de ti. Dɛ dem konto ne vuvuɡa wó taa wora. Á daa bá ta‑á kare 

peero tem yuu ne á di ywoni. 8 Ko bá dáane se a lwo a ban-lom dem á baŋa ne. Amo 

wó da a ban-zɔŋɔ kom ŋwaane a bwei abam chwei selo á na tɔɡe to ŋwaane, ye a 

daare a waare abam se ko maŋe de wo-zɔɔna kikia yalo maama á na ke to. 9 A bá ŋɔne 

a pa abam naa a duri á yibwona. A nam laɡe a waare abam mo chwei selo á na tɔɡe to 

ŋwaane, de á na yɔɔre á ke totoŋ-vɛɛsa tei to. Konto baŋa ne á wó lɔre we amo BAŊA 

WƐ tete mo dole abam jaɡuli-zane.  
10 Nii-na! Dɛ dem beene ye de laam yia! Lɛɛro tem zaŋe te nwoŋi se te ba á baŋa. 



Da-lɔŋɔ kom kwi vɔɔro mo. Zwabania de puli jei maama ne. 11 Ba nankɔɔre kikia yam 

daɡa ya ɡaale, pa se ya ji da-lɔŋɔ kolo na wora puseŋa ŋwaane to mo. Ba wolowolo 

nam daa bá daare. Ba kɔ-fɔrɔ kom, de ba jejeɡero tem, de ba dunni dem maama wó ti 

mo. 12 Maŋa kam yia. Ba chɔɡem dɛ dem tua. Balo na yeiɡi wonnu de sabu to wo daa 

bá pwoli. Balo nam na yeiɡi-te ba pa to de wo bá chɔɡe we ba toa. Kokuri to, Wɛ laɡe 

o waare ba kɔɡɔ kom maama mo. 13 Wolo ná kwei o wonnu o yeiɡi, kotu daa bá jwoori 

o na-te o ŋwea wone. Kokuri to, a bá leiri a boboŋa yalo a na veere de-ba to. Ya maa 

vei ba kɔɡɔ kom maama seeni mo. Ba maama dedoa dedoa na ke wɛleera yalo to 

ŋwaane, ba bá jwoŋi ba ŋwea.  
14 Ba wuɡi nabɔnɔ se nɔɔna ti ba yiɡa jara ŋwaane. Nɔɔn-nɔɔno nam bá nwoŋi o vo o 

kwaare jara yam. Kokuri to, amo bane mo zaŋe ba kɔ-fɔrɔ kom maama baŋa ne. 
15 Jara-keim mo wo pwola ne. Ko daare ye jaweero de kana wo sam dem wone. Balo 

na wo pwola ne to wó te jara yam baŋa ne mo. Jaweero de kana maa wó ɡo balo na 

wo teo kom wone to. 16 Balo na maŋe se ba lu to wó duri ba vo peero jei ne mo ba taa 

wora. Ba maa wó taa keera ne kunkwona na keeri tei to, se nɔɔno maama taa keeri o 

tete wɛleera ŋwaane. 17 Nɔɔna bam maama vɔna wó pare, ye ba nadwoona taa maɡe 

daane. 18 Ba wó zo ɡare-nyenyaaro, ye foone de ja-ba. Ba yiɡa maa wó nyɔne chaveera 

ŋwaane, ye ba cheeri ba yuni wo-chechɔɡɔ ŋwaane. 19 Ba wó dole ba lu-nyenno tem ba 

yaɡe teo kom chwei sem yuu ne, ye ba ke ba sabu-seŋa kam ne ka ye wo-yɔɔ mo to. 

Ba lu-nyenno tem de ba sabu-seŋa kam maama bá wane te jwoŋi-ba te yaɡe BAŊA WƐ 

ban-zɔŋɔ kom dɛ dem ne. Ba jejeɡero tem konto bá pa-ba wodiu se ba di ba su ba 

kana. Te nam ye wonnu telo na pɛ ba tusi to mo.* 20 Ba ya jeɡe teera mo de ba 

wo-nyenno tem, ye ba kwei-te ba ma ba ke wo-zɔɔna nyenyero se ba taa zuli-te. A 

nam wó pa wonnu tem konto pipiri te ji wo-yɔɔro te pa-ba. 21 A ta wó pa dwi-ɡɛ tiina 

de loɡo baŋa puseŋ-nyena bam vere wonnu tem konto ba tei ne, pa se te daa yé taa 

jeɡe lam. 22 A laɡe a kwoli a yibia mo se dwi-ɡɛ tiina bam na chwoŋa ba zo jeiɡa kalo 

na jeɡe a fera to, ye ba daare ba biini-ka. Venverena mo wó biini-ka konto.  
23 Fɔɡe-na cheɡero á tiŋi a nɔɔna bam ŋwaane. Kokuri nɔɔna swoi nɔn-ɡora kikia de 

vuvuɡa totoŋa mo teo kom maama ne. 24 Ko ná ye ba sam dem, a laɡe a pa teene delo 

nɔɔna puseŋa na ɡaale to mo ba ba jwoŋi-de ba taa tei. A maa wó pa se ba babɛ sem 

dam ti, se venverena de ba ba biini ba wara-jei sem. 25 Chanɛɛre dem ná yi-ba, ba laam 

wó beeri yazura jei ba ɡa. 26 Lɛɛro tem wó ba te daŋe da-baŋa ne. Ba ta wó ni sawea 

ba woli sawea kadwoŋi baŋa ne. Ba ta wó vo Wɛ sampwora tei se o le wonnu o 

bere-ba ye ba ɡa ko ŋwa. Wɛ bera yam nam wó jei o kaanem tiina bam ni ne. Teo kom 

nakwa bam de daa bá taa tɛ yi-poro taane. 27 Pɛ wom wó taa keeri wo-chechɔɡɔ 

ŋwaane, ye o dedɛɛro wom teena de ti. Foone maa wó ja teo kom nɔɔna bam se ba 

yera taa sae. A laɡe a ke-ba se ko maŋe de ba kikia na ye tei to mo. A ta wó di ba 

taane se ko tɔɡe de ba tete chullu tem na bere tei to. Ba laam maa wó lɔre we amo mo 

ye BAŊA WƐ.”  

8 

Jwona kaanem  

1 Bena yaredo bene dem chane seredo chana kam da yanu dɛ dem ne, mo a jei de 

Judah teo nakwa bam a tete sɔŋɔ ne. Yuu-tu BAŊA WƐ dam dem ma pɔpɔ de ba amo 

baŋa. 2 A ma nii a na woŋo na nye de nabiinu to a yiɡa ne. O teiŋa seeni se ko taa tu 

to yɔɔre ko di mo ne mini na ye tei to. O teiŋa seeni se ko taa diini de maa nyeena ne 

channa na tiini ka nyeene tei to. 3 O ma pa woŋo na nye de o jeŋa to twe ka ja-ne a 

yu-ywei sem seeni. Viof laam ma fuli ko ɡɔ-ne wɛɛne pa a jaane a lei teɡa kam de 

wɛyuu tetare laŋa ne. Ko ma tɔɡe wonnu telo Wɛ na veere o bere-ne to baŋa ne, ko 

kwei-ne ko ja ko vo Jerusalem. A ma vo a yi Wɛ diɡa kam tetare konkɔlɔ kom ni delo 

na jeeri baŋa seeni to. Dáane mo jwoni nyenyeɡo kolo na chuchuɡi Wɛ bane to yɔɔre 

de zeɡa. 4 A ma nii a na we Isarele tiina Wɛ wom nenɔŋ-fɔrɔ kom wo dáane. Ko nye de 

nyenyeɡo kolo Wɛ ya na le o bere-ne ye a wo bwolo kom teɡa ne to mo.  
5 O laam ma ta de amo o we, “Nabiinu, kwoni n yuu n nii baŋa seeni.” A na nii baŋa 

seeni to, mo a nɛ jwoni delo na chuchuɡi Wɛ bane dem to. De maa zeɡe de maŋe de 

bimbini dem baŋa seeni ni dem.  
6 O ma ta de amo o we, “Nabiinu, n nɛ totoŋ-nɛ selo Isarele dwi tiina bam na jeɡe ba 

ke ywo-seeni to na? Ba yɔɔre ba ke totoŋ-zɔɔna se ba zeili-ne pa se a vo yiɡa yiɡa a 

daare a wara-jei sem mo. Nam ta‑n yei we, n wó na totoŋ-vɛɛsa na dwoi tento.”  
7 O laam ma ja-ne pa dé vo dé yi Wɛ diɡa kam konkɔlɔ kom ni dem. A ma nii a na 

bɔɔne de na wo kabiri kam yera ne. 8 O ma ta de amo o we, “Nabiinu, fɔɡe n bɔɔre 

bɔɔne n ke kabiri kam yera ne.” A na ke konto to, mo a nɛ ni na tiɡi da. 9 O daa ma ta 

o we, “Tɔɡe ni dem n zo se n na lwarem de wo-zɔɔna kikia yalo ba na jeɡe ba toŋe 

ywo-seeni to.” 10 A ma zo da, ye a na we ba ɡɔɡere wo-zɔɔna dwi dwi nyenyero mo ba 

yaɡe kabira kam yera maama ne. Nyenyero tem bere teɡa-veila, de vare-balwaaro, de 

Isarele dwi tiina na kaane jwona yalo dwi maama to mo. 11 Isarele dwi tiina nakwa 

fuserepɛ maa zeɡe nyenyero tem yiɡa ne, ye Safan bu Jazania wo ba tetare ne. Ba maa 

zei min-chala zwe ye ba zwɛ talwoŋ-ywoŋa pa se ka nyoa zaŋa wɛɛne.  
12 O ma bwei amo o we, “Nabiinu, n nɛ Isarele dwi tiina nakwa bam na seiɡi lim 

wone ba ke wonnu telo na? Nɔɔno maama seiɡi o jwoni nyenyero diɡa ne mo o ke o 

na laɡe tei. Ba maa tɛ ba we, ‘BAŊA WƐ ba nae debam. BAŊA WƐ viiri o daare dé teo 

kom mo.’ ” 13 O daa ma ta o we, “Nam ta‑n yei we, n ta wó na totoŋ-vɛɛsa ba na ke ye 

ya dwoi tento.”  
14 O daa ma ja-ne o vo o yi BAŊA WƐ diɡa kam ni delo na jeeri baŋa seeni to. A ma na 

kaana na jei da ye ba keeri Tammuza keira kam. 15 O ma ta de amo o we, “Nabiinu, n 

nɛ konto de na? Nam ta‑n yei we, n wó na totoŋ-vɛɛsa na dwoi tento.”  
16 O ma ja-ne o zo BAŊA WƐ diɡa kam tetare konkɔlɔ kom. A ma nii Wɛ diɡa kam ni 

dem seeni mɛ na ye napɔrɔ kom de kaanem bimbini dem tetare laŋa ne to a na nɔɔna 

badwonna na maŋe de finlei-banu. Banto mɛ ba kwaɡa ba ya BAŊA WƐ diɡa kam, ye ba 

pipiri ba yibia wɛ-puli seeni ba jeeri wea kam ba tiiri teɡa ne ba zuli-ka. 17 O ma ta de 

amo o we, “Nabiinu, n nɛ konto de na? Judah dwi tiina bam na ke wo-zɔɔna yalo 

maama ywo-seeni to, ba boŋe we ya dae kolokolo mo na? Ba nam ta jeɡe nankɔɔre 

totoŋa mo ba ke teo kom ni maama ne ba woli da, pa se ba chuchuɡi a bane se ko 

ɡaale. Nii ba na jeɡe-ne ba twea tei! 18 Konto ŋwaane nam mo amo de wó da a 

ban-lom dem ŋwaane a waare-ba! A bá ŋɔne a pa-ba naa a duri ba yibwona kɔtaa! A 

bá sɛ se a cheiɡi ba keira kam, de ba ná maŋe ba keeri ba jare-ne de kwor-dɛa tei 

maama de.”  

9 



Wɛ na waare jwo-kaana bam tei to  

1 O laam ma baɡe de kwor-dɛa ye a ni we, “Abam balo na jeɡe se á waare teo kom 

to, fɔɔre-na á yi ywo, ye á maama zei jara zela se á ma‑á chɔɡe-ko!” 2 Nɔɔna baredo 

ma pi ba nwoŋi ba tɔɡe Wɛ diɡa kam ni delo na wo baŋa seeni to ba beene. Ba dedoa 

maama maa jeɡe jara-keim zele na sele chekke to o jeŋa ne. Nɔɔno wodwoŋi maa wo 

ba tei ne. O déem zo ɡare-fefala mo ye o vɔ tɔnɔ poponem zela o teiŋa ne.* Ba maama 

ma vo ba zeɡe channa bimbini dem teiŋa ne.  
3 Isarele tiina Wɛ wom nenɔŋ-fɔrɔ kom ma ɡɔ ko tete mɛ ko ya na dɔɡe cherubi 

wo-kenkaɡela yam baŋa ne to. Ko laam ma vo ko yi Wɛ diɡa kam ni dem seeni. BAŊA 

WƐ ma bwoŋi nɔɔno wolo na zo ɡare-fefala kam ye o jeɡe tɔnɔ poponem zela to 4 ye o 

ta ded‑o o we, “Kaare Jerusalem teo kom ni maama se n beeri balo maama na suuri de 

wo-chechɔɡɔ wo-zɔɔna kikia yalo na jeɡe ya ke teo kom wone to ŋwaane, se n daare n 

ke daale n yaɡe ba tira ne.”  
5 A ta na zeɡe a cheiɡi to, mo o taɡe de nɔɔna badwonna bam o we, “Ta á tɔɡe-na o 

kwaɡa se á de kaare teo kom ni maama á ɡo wuu. Yé ŋɔne-na á pa nɔɔn-nɔɔno naa á 

duri ba wolowolo yibwona. 6 Yɔɔre á ta‑á ɡoe nɔn-kwe, de nɔn-donno, de ka-bwona, 

ko ta woli de bia de kaana dwi maama. Nam yé ɡo-na balo na jeɡe daala yam ba tira 

ne to. Nam bobo-na amo diɡa kam ni ne se á ta‑á ɡoe á via.” Ba ma seene ba bobo ba 

ɡo nakwa balo na wo Wɛ diɡa kam yiɡa ne to.  
7 O ta ma ta de nɔɔna bam o we, “Dole-na twa bam á yaɡe Wɛ diɡa kam konkwallo 

tem jei maama ne se ko pa wara-jei sem biini. Véi-na á bobo totoŋa!” Ba ma seene ba 

zo teo kom wo ba kaare ko ni maama ba ɡoe yɔɔ. 8 Nɔɔna bam na yɔɔre ba jeɡe nɔɔna 

bam ba ɡoe konto ye ba daare a yerane to, mo a yɔɔre a to a vwi a yibia teɡa ne ye a 

laare a yaɡe we, “Jan ja, Yuu-tu BAŊA WƐ, nmo na yɔɔre n tɔɡe n ban-lom dem baŋa n 

tiini n waare Jerusalem teo tiina konto to, n ta wó chɔɡe Isarele tiina balo na daare to 

maama de mo na?”  
9 O ma leiri-ne o we, “Isarele de Judah dwi tiina bam na tusi tei to tiini ko kɛ jeŋa 

mo. Nɔɔna kare ba ɡoe daane teɡa kam ni maama ne mo, ye cheɡa kam ba toŋa teo 

kom wone. Ba ta maa tɛ ba we, ‘BAŊA WƐ viiri o daare dé teo kom mo. BAŊA WƐ ba nae 

                                                           

 *9:2 Danyeli 10:5 



dé kikia yam.’ 10 Amo nam bá ŋɔne a pa-ba naa a duri ba yibwona kɔtaa! A yɔɔre a 

laɡe a pa ko ni-ba mo se ko maŋe de ba totoŋ-lwanno tem.”  
11 Nɔɔno wolo na zo ɡare-fefala kam ye o jeɡe tɔnɔ poponem zela to ma jwoori ye o 

ta de BAŊA WƐ o we, “A ke n ni dem ne mo.”  

10 

Baŋa Wɛ nenɔŋ-fɔrɔ kom nwoŋi ko daare Wɛ diɡa kam  

1 A ma nii wɛyuu pwola kalo na tiɡi cherubi wo-kenkaɡela yam yuni tem baŋa seeni 

to a na woŋo na nye de paare yituŋu ye Safirag mo ba mɛ ba ke-ko to. 2 BAŊA WƐ ma ta 

de nɔɔno wolo na zo ɡare-fefala kam to o we, “Véi n zo wo-ɡiɡillu tem na viviriɡa 

cherubi wo-kenkaɡela yam kuri dem seeni to tetare ne. Laam le min-chala da tetei 

nmo na wó wane n pɛ to, se n daare n ja-ya n zo Jerusalem teo kom wone n laam dole 

n yaɡe ko ni maama ne.” A maa zeɡe da a nia ye o seene o zo.  
3 Nɔɔno wom na zo wo-kenkaɡela yam tetare ne konto to, ya wo Wɛ diɡa kam 

teɡa-kuri seeni mo. Kunkwoŋo ma tu ko su konkɔlɔ kolo na wo tetare ne to maama. 
4 BAŊA WƐ nenɔŋ-fɔrɔ kom ma ɡɔ ko tete mɛ ko ya na dɔɡe cherubi wo-kenkaɡela yam 

baŋa ne to ko fɔɔre ko yi Wɛ diɡa kam ni dem seeni. Kunkwoŋo kom ma lware ko pe 

Wɛ diɡa kam maama, ye ka konkɔlɔ kom de yɔɔre ko nyeene de BAŊA WƐ nenɔŋ-fɔrɔ 

kom pwooni. 5 Cherubi wo-kenkaɡela yam na vei ye ya vɔna wuuri tei to, ko sɔɔ kom 

ma ni ko yi Wɛ diɡa kam da-yiɡa konkɔlɔ kom. Ko maa nye de Dam-fɔrɔ Tu Wɛ wom 

kwora na dɔne tei to.  
6 BAŊA WƐ déem ya pɛ nɔɔno wolo na zo ɡare-fefala kam to ni we, “Véi n zo cherubi 

wo-kenkaɡela yam tetare ne n le min-chala wo-ɡiɡillu tem tetare ne.” Nɔɔno wom ma 

seene o vo o zeɡe wo-ɡiɡillu tem dedoa tei ne.* 7 Cherubi wo-kenkaɡela yam dedoa ma 

kwei o jeŋa o tore mini delo na wo ya tetare ne de di to o twoŋi min-chala de wone. O 

ma kwei min-chala yam o ke nɔɔno wolo na zo ɡare-fefala kam to jeŋa ne, ye o de 

jwoŋi-ya o nwoŋi o kɛ. 8 A ma nii a na woŋo kolo na nye de nabiinu jeŋa to cherubi 

wo-kenkaɡela yam dedoa maama vɔŋɔ maama kuri ne.  

9 A daa ta ma nii a na wo-ɡiɡillu tena na wo cherubi wo-kenkaɡela yam tei ne, pa 

wo-ɡiɡilu dedoa zeɡe wo-kenkaɡele dedoa maama tei ne. Wo-ɡiɡillu tem yɔɔre se 

nyeene mo ne kandwa-nyennoh to. 10 Wo-ɡiɡillu tena tem maama nye daane mo. 

Wo-ɡiɡilu maama maa nye de ko jeɡe wo-ɡiɡilu kodwoŋi na wo ko wone ko ɡare-ko 

to mo. 11 Wo-kenkaɡela yami maa ná vei mɛ maama, ya wó taa yɔɔre ya vei ya yiɡa 

dedoa na yɔɔre mɛ to, ye ya ba pipira. Wo-kenkaɡele yiɡa kam na yɔɔre mɛ to mo ya 

wó taa tɔɡe ya vei yɔrɔ-tɔtɔ, ye ya ba pipira. 12 Yia mo yɔɔre ya faare ya yera yam 

maama, ko ná ye ya kwaɡa kam, de ya je sem, de ya vɔna yam, ko ta woli de 

wo-ɡiɡillu telo na wo ya yana yam maama tei ne to. 13 Amo ma ni ba na bwoŋi 

wo-ɡiɡillu tem yere we, “Wo-ɡiɡillu telo na viviriɡa to.” 14 Wo-kenkaɡele maama jeɡe 

yibi sena mo. Boboa yibia kam ye nabeaj nyem mo. Yibia balei tu maa ye nabiinu 

nyem. Yibia batɔ tu wom ye nywoŋo nyem mo, ye kalo na kweeli to ye maao yibia.  
15 Cherubi wo-kenkaɡela yam ma jaane ya maa diini wɛɛne. Wo-kenkaɡela yam 

konto mo a ya nɛ Chebara buɡa kam ni ne to. 16 Ya maa ná yeini ya via, wo-ɡiɡillu tem 

na wo ya tei ne to de vei mo. Ya daa ná yareɡe ya vɔna se ya zaŋe ya jaane, wo-ɡiɡillu 

tem de wó maŋe ya tei ne mo. 17 Ya nam ná maŋe mɛ ya zeɡe, wo-ɡiɡillu tem de wó 

taa zeɡe konto mo. Ya daa ná zaŋe ya jaane wɛɛne, wo-ɡiɡillu tem de maa tɔɡe-ya te 

jaana. Kokuri to, wo-kenkaɡela yam jworo wo wo-ɡiɡillu tem wone mo.  
18 BAŊA WƐ nenɔŋ-fɔrɔ kom maa zaŋe Wɛ diɡa kam ni ne ko vo ko zeɡe cherubi 

wo-kenkaɡela yam na wo mɛ to baŋa seeni. 19 A na zeɡe da a nii to, mo wo-kenkaɡela 

yam yareɡe ya vɔna yam ya jaane ya di wɛɛne. Ya na maa vei to, wo-ɡiɡillu tem tɔɡe 

te wo ya tei ne mo. Ya ma vo ya zeɡe Wɛ diɡa kam wɛ-puli seeni ni dem ne. Isarele 

tiina Wɛ wom nenɔŋ-fɔrɔ kom maa wo ya baŋa kam seeni.  
20 Wo-kenkaɡela yam konto mo a ya nɛ Chebara buɡa kam ni ne ye ya wo Isarele 

tiina Wɛ wom kuri ne. A laam lɔre we ya seene ya ye cherubi mo. 21 Ya dedoa maama 

jeɡe yibi sena, de vɔna yana mo. Vɔŋɔ maama laam maa jeɡe woŋo kolo na nye de 

nabiinu jeŋa to ko kuri ne. 22 Ya yibi sem maa nye de yibi selo a ya na nɛ Chebara 

buɡa kam ni ne to. Wo-kenkaɡele delo yiɡa maa na yɔɔre mɛ to, de yɔɔre de vei konto 

mo yɔrɔ-tɔtɔ.  

11 

Ba wó di Jerusalem dedɛɛra bam taane  

1 Viok ma ɡɔ-ne ko ja ko vo ko chwi BAŊA WƐ diɡa ni delo na jeeri wɛ-puli seeni to. 

Baara finlei-banu maa jei da, ye Azura bu Jaazania, de Benaya bu Pelatia wo ba wone. 

Banto balei déem ye teo kom nakwa mo. 2 BAŊA WƐ ma ta de amo o we, “Nabiinu, n nɛ 

nɔɔna banto na? Banto yɔɔre ba jei ba boŋe lwarem kikia yerane mo. Ba ta maa swoi 

se ba taa bere teo kom nɔɔna se ba ke puseŋa. 3 Ba maa tɛ ba we, ‘Ko dae se dé zaŋe dé 

lɔ sam lela. Dé teo kom nye de kambia mo, ye debam ye ne nɔna yalo na wo ka wone 

to.’ 4 Konto ŋwaane, nabiinu, yɔɔre n pworisi n chɔɡe-ba.”  
5 BAŊA WƐ Jworo ma ba amo baŋa, ye o ta de amo o we, “Ja kwora kanto n vo n pa 

Isarele dwi tiina bam. Ta de-ba we, BAŊA WƐ na taɡe tei to mo tento: Amo yei kolo 

maama á na boŋe á yuni ne to. 6 Abam tiini á ɡo teo konto nɔɔna dedɛ pa se ko chwei 

sem maama su de twa. 7 Konto ŋwaane, amo Yuu-tu BAŊA WƐ na taɡe tei to mo tento: 

Cheɡa to, Jerusalem teo kom seene ko ye kambia kalo á na tɛ ka taane to mo. Abam 

na ɡo balo ye á pa ba yera tiɡi teo kom wone to maa ye ka wo nɔna yam. A nam wó le 

abam mo se á nwoŋi á daare teo kom. 8 Abam fona de jara-keim mo. A nam laɡe a pa 

nɔɔna mo ba ba kwaare jara de abam. Yuu-tu BAŊA WƐ na taɡe kolo to mo konto. 
9 Amo wó zeili abam se á nwoŋi da teo konto ne, ye a daare a kwei abam a ke veira 

jeŋa ne se a tɔɡe ba baŋa a waare abam. 10 Abam dona wó taa ɡoe abam mo jara ne ba 

vo ba kwaare Isarele laŋa kam siseini ni ne, se á laam wane á lɔre we amo mo ye BAŊA 

WƐ. 11 Teo konto bá taa nye de kambia se ko taa cho abam. Abam tete bá taa ye ne 

nɔna yalo na wo ka wone to. A nam laɡe a waare abam mo a vo a kwaare á teo kom 

siseini ni ne. 12 Á laam wó ba á lɔre we amo mo ye BAŊA WƐ. Kokuri to, abam yɔɔre á 

ve a bera yam mo. Á wo toŋe á tɔɡe amo chullu tem, ye á jwoori á ke teene delo na 

ɡilimi abam to chullu tem na bere tei to.”  
13 Amo ta na wora a pworisi taane dem de-ba to, mo Benaya bu Pelatia pare o to teɡa 

ne o te. A de ma to a vwi a yibia teɡa ne ye a laare wɛ-wɛ a we, “Aba! Yuu-tu BAŊA 

WƐ, n laɡe n chɔɡe Isarele tiina balo ta na daare to n ti mo na?”  

Wɛ ɡwoni ni de balo ba na kale ba vo sa-teo to  

14 BAŊA WƐ kwora déem tu ka yi amo we:  
15 “Nabiinu, nii Jerusalem teo nɔn-bia bam na tɛ n chorro tem taane tei to. Ko ye n tete 

yera nɔɔna bam de Isarele dwi dem maama taane mo ba tɛ ye ba we, ‘Dé chorro tem 

laam vei yiɡa yiɡa pa se ba daa ba bwola de BAŊA WƐ. Ko nam ye teɡa kanto mo Wɛ 

kwei o pa debam se dé taa tei.’  
16 Konto ŋwaane, ta tento we, ‘Yuu-tu BAŊA WƐ na taɡe tei to mo tento: A seene a le a 

nɔɔna bam a pa ba vo yiɡa yiɡa se a yaɡe-ba loɡo baŋa teene dem jei maama wone. 

De ko de, maŋa kalo ba ta na wo sa-teene wone to, amo tete mo wó taa ye wara-jei a 

pa-ba, se ba taa zuli-ne da.’  
17 Nam ta de-ba we, ‘Yuu-tu BAŊA WƐ na taɡe tei to mo tento: Amo wó la abam se á 

nwoŋi teene delo a ya na jaɡe abam se á ta‑á zoore de wone to, ye a pa se á jwoori 

Isarele teɡa kam á jwoŋi á ta‑á tei.’* 18 Ba nam ná jwoori da, ba wó le jwo-yɔɔro de 

wo-zɔɔna dwi maama ka wone. 19 A maa wó pa ba taa jeɡe wo-dedoa ba ma zuli-ne, ye 

a pa-ba boboŋ-doora. A ta wó pa se ba wo daa yé ke dam, se a daare a pa ba yi taa 

bwona. 20 Konto mo wó pa ba taa sɛ a bera yam, ye ba daare ba toŋe ba tɔɡe a chullu 

tem na bere tei to. Ba laam maa wó taa ye a nɔɔna chekke, ye amo de taa ye ba Tu Wɛ 

wom. 21 Ko daare, balo wo na dɛ se ba taa kaane ba wo-zɔɔna nyenyero de ba 

jwo-yɔɔro to, a laɡe a waare-ba mo se ko maŋe de ba wɛleera na ye tei to. Amo Yuu-tu 

BAŊA WƐ mo taɡe konto.”  
22 BAŊA WƐ na ŋɔɔne o ti to, cherubi wo-kenkaɡela yam ma ɡɔ ya tete ya yareɡe ya 

vɔna ya jaane ya di wɛɛne, ye wo-ɡiɡillu tem tɔɡe te wo ya tei ne. Isarele tiina Wɛ 

nenɔŋ-fɔrɔ kom pwooni maa wo ya baŋa kam seeni. 23 Konto to BAŊA WƐ nenɔŋ-fɔrɔ 

kom ma nwoŋi Jerusalem teo kom wone, ye ko vo ko maŋe peo kolo na wo teo kom 

wɛ-puli seeni to baŋa ne. 24 Konto kwaɡa ne mo vio daa ɡɔɡe-ne ko ja ko jwoori 

Babilon teo ne. Ko ma ja-ne ko vo ko yi balo ba na jaane jara-keim baŋa ne ba kale ba 

vo ba yaɡe dáane to tei. Ko ye Wɛ déem ya tɔɡe o Jworo baŋa mo o veere wonnu o 

bere-ne. Amo na nɛ veera yalo to ma ti, 25 ye a de lwoni kolo maama Wɛ na le o 

bere-ne to a bere nɔɔna bam.  

12 

Sa-teo veiŋa taane  

1 BAŊA WƐ kwora daa ma yi amo we:  
2 “Nabiinu, nmo zoore zwabani-nyena tetare ne mo. Ba seene ba jeɡe yia, ya nam ba 

nae. Ba ta jeɡe zwa, ba nam ba ni taane kuri. Kokuri to, ba yɔɔre ba ye zwabani-nyena 

mo.  
3 Konto ŋwaane, kwaleme n zela n ke daane ne wolo ba na fe se o viiri o daare o teo 

to. Laam zaŋe wea tetare ne se n nwoŋi n daare n na zoore mɛ to n vo jeiɡa kadwoŋi, 

se nɔɔna bam na n na ke tei to. Ba wó wane ba ni n kikia yam kuri, de ba na ye 

zwabani-nyena tei to de. 4 Lu n zela wea tetare ne n ja n nwoŋi n diɡa ne, ye nɔɔna 

bam maama zeɡe ba nia. Dedaan-ni ne laam nwoŋi pwooni n ke ne wolo na laɡe o vo 

sa-teo to na wó ke tei to. 5 Ba ta wó taa nii‑m mo, ye n vo n lu bɔɔne n sɔŋɔ kom 

kabira yera ne se n tɔɡe de wone n nwoŋi de n zela yam. 6 Wɛ-zoore maŋa ne se n 

kwei n zela yam n daŋe n bakale baŋa ne n kɛ, ye ba zeɡe ba nii‑m. Nmo nam jeɡe se 

n kwoli n yibia mo se n yé ta‑n nii n nae teɡa kam. A kuri se nmo mo ji memaŋe n pa 

Isarele dwi tiina bam.”  
7 A ma seene a ke ne BAŊA WƐ na pɛ-ne ni se a ke tei to. Wea ne a luɡi a zela mo a ja 

a nwoŋi diɡa ne, ne wolo na laɡe o viiri o daare o teo to. Wɛ-zoore maŋa ne a ma lu 

bɔɔne de a jea kabira kam yera ne. A ma tɔɡe da a nwoŋi de a zela, ya na daŋe a 

bakale baŋa ne, ye nɔɔna bam zeɡe ba nia.  
8 Teɡa na poore tetete to, mo BAŊA WƐ kwora daa tu ka yi amo we:  

9 “Nabiinu, Isarele dwi zwabani-nyena banto wo bwei‑m n keim dem kuri na? 10 Nam 

ta de-ba we, ‘Yuu-tu BAŊA WƐ na taɡe tei to mo tento: Kwora kanto mo ye se ka pa 

Jerusalem teo dedɛɛro wom, de Isarele dwi tiina balo maama na zoore ko wone to.’ 
11 Ta n bere-ba we, ‘Amo keim dem ye memaŋe mo de pae abam. A na ke tei maama 

to mo wó ba abam baŋa.’  

Ba dona wó di-ba jara wone ye ba daare ba kale-ba ba ja vo sa-teo yiɡa yiɡa. 12 Wolo 



na ye dedɛɛro ba wone to wó lu o zela o bukki o bakale baŋa ne mo wɛ-zoore maŋa 

ne. O maa wó tɔɡe bɔɔne delo ba na luɡi kabira yera ne ba pa‑o to o viiri. O ná maa 

via, o wó kwoli o yibia mo se o yé taa nii o nae teɡa kam.* 13 Amo BAŊA WƐ nam wó 

che a kalanchoɡo se ko ja‑o. A maa wó pa ba kale‑o ba vo Babilon tiina teo. O wó te 

jei sem konto ne. O yi nam bá na teo kom na ye tei to. 14 Ko ta ná ye o kwaɡa nɔɔna 

bam de o jar-keira bam, a laɡe a pa ba jaɡe jei maama ne sae mo, se a laam kwei a 

se-zɔɔ a ma a pare-ba.  
15 A ná jaɡe-ba pa ba vo yiɡa yiɡa se a yaɡe-ba loɡo baŋa teene dem jei maama 

wone, mo ba laam wó lɔre we amo mo ye BAŊA WƐ. 16 A nam wó yaɡe ba fee se ba lu 

jara yam wone, de kana, de jaweero wone. Konto to, ba ná yi sa-teene delo maama ba 

zoore de wone, ba laam wó maane ba lɔre ba wo-zɔɔna kikia yam maama ni ne. Ba 

maa wó wane ba lɔre we amo mo ye BAŊA WƐ.”  
17 BAŊA WƐ kwora daa ma yi amo we:  

18 “Nabiinu, n ná yeini n di wodiu, pa n yera taa sae. N ta ná nyɔ na, se n bere we lwia 

de foone mo jeɡe‑m. 19 Ta de teo konto nɔɔna bam we, ‘Yuu-tu BAŊA WƐ na taɡe tei se 

ko vo balo na zoore Jerusalem ne, de Isarele laŋa kam maama ne to mo tento: Ba wó 

taa di ba wodiiru de lwia mo, ye ba ta nyɔ ba na de wo-chechɔɡɔ. Kokuri to, ba teo 

kom laɡe ko chɔɡe mo se kolokolo daa yé daare. Ko nam ye ba nankɔɔre kikia yam 

ŋwaane mo konto wó ke. 20 Teene delo nɔɔna na zoore de wone leile to wó ji 

di-dwonnu mo, se teɡa kam maama de chɔɡe. Abam laam maa wó lɔre we amo mo ye 

BAŊA WƐ.’ ”  
21 BAŊA WƐ kwora daa ta ma yi amo we:  

22 “Nabiinu, Isarele tiina bam boŋe bɛ mo ye ba tɛ memaŋe dento ba we, ‘Maŋa dedɛ 

maŋe ka kɛ, ye Wɛ na pɛ veera yalo maama to jiɡi kafɛ’? 23 Nam ta de-ba we, ‘Yuu-tu 

BAŊA WƐ na taɡe tei to mo tento: Amo laɡe a pa se Isarele tiina bam yaɡe memaŋe 

dem konto taane mo.’ Laam nam bere-ba we, ‘Maŋa yia se veera maama laam ji cheɡa. 
24 Isarele dwi tiina bam daa bá taa ni veera yalo na ye vwa to, de yi-nɛɛre taana yalo 

na soɡe-ba to. 25 Amo BAŊA WƐ nam wó yɔɔre a ta a na laɡe tei to mo, ye ko bá dáane 

se a taane dem ji cheɡa. Abam zwabani-nyena bam, ta‑á yei-na we, á ta ná ŋwe, amo 

na wó ta woŋo kolo maama to wó seene ko ji cheɡa. Yuu-tu BAŊA WƐ mo taɡe konto.’ ”  
26 BAŊA WƐ kwora daa ma yi amo we:  

27 “Nabiinu, Isarele dwi tiina bam kare ba tɛ nmo taane ba we, ‘Veera yalo o na nɛ to 

wó dáane se ya ji cheɡa. O taana yam dae leile ŋwaane.’ 28 Nam ta de-ba we, ‘Yuu-tu 

BAŊA WƐ na taɡe tei to mo tento: Amo taane dem bá dáane se de ke ne a na boŋe tei 

to. Kolo maama a na tɛ ko taane to wó yɔɔre ko ji cheɡa mo. Yuu-tu BAŊA WƐ mo taɡe 

konto.’ ”  

13 

Waarem wó ba sampwori sem baŋa  

1 BAŊA WƐ kwora daa tu ka yi amo we:  
2 “Nabiinu, pworisi taane n chɔɡe Isarele tiina sampwori selo zem na pworisi to. Ta de 

balo na jeɡe ba tete boboŋa ba mae ba pworisi to we, ‘Cheiɡi-na BAŊA WƐ kwora kam. 
3 Yuu-tu BAŊA WƐ na taɡe tei to mo tento: Ko ná ye sampwori selo na tɔɡe ba tete 

boboŋa ŋwaane ba pworisi jworim ye ba wo nɛ kolokolo to, lɛɛro wo ba yuu ne.* 
4 Isarele tiina bam, á sampwori sem nye de nywoŋ-kuri na kare di-dwonnu baŋa ne ba 

beeri to mo. 5 Ba wo kwaane ba kwoni lulwi selo na wo teo kom kabira kam yera ne to 

se ba fɔɡe ba kwɛ-ka ba pa Isarele dwi tiina bam, se ka taa dana ye ka cho-ba BAŊA WƐ 

ban-zɔŋɔ dɛ dem ne. 6 Ba veera yam ɡane nɔɔna mo, ye ba yi-nɛɛre taana ye vwa 

yerane. Ba kare ba tɛ we amo BAŊA WƐ mo toŋe-ba de a kwora, ye a wo toŋe-ba. Ba 

maa boŋe we a wó pa ba taane dem ji cheɡa. 7 Veera yalo á na nɛ to dae wo-yɔɔro mo 

na? Yi-nɛɛre delo maama á na taɡe de taane to dae vwa na? Á nam yeini á ta we, amo 

BAŊA WƐ mo toŋe abam de a kwora, ye a wo taɡe kolokolo de abam.  
8 Konto ŋwaane, Yuu-tu BAŊA WƐ na taɡe tei to mo tento: Ta-yɔɔro telo á na jeɡe á tɛ 

to, de á veera yalo na ye vwa to ŋwaane, amo dwoni de abam mo. 9 Ko ná ye 

sampwori selo maama veera na ye wo-yɔɔro ye ba yi-nɛɛre taana yam ye vwa to, a 

laɡe a dole-ba jaɡuli-zane mo. Ba daa bá tɔɡe ba woli a nɔɔna kɔ-fɔrɔ kom wone, naa 

ba popone ba yera Isarele dwi dem natɔɡa twanno tem wone. Ba nam bá jwoori ba zo 

ba tete teo kom. Konto to, á wó ba á lɔre we amo mo ye Yuu-tu BAŊA WƐ.  

10 Sampwori sem konto pae a nɔɔna bam tusi mo. Ba kare ba tɛ we, “Yazura taa wo á 

tei ne”, ye yazura tera se ya yi a nɔɔna bam. Ko nye de nɔɔna na lɔɡe kabiri-memena 

tei, ye sampwori sem konto laam kwei tentwarem ba taare ka maama to mo. 11 Nam ta 

de balo na fɔɡe kabira kam konto to we ka laɡe ka to mo. A laɡe a pa do-fɔrɔ mo 

maɡe-ka, se do-kandwa de to ka yera ne, ye vo-dɛɔ de yiɡi-ka de dam. 12 Ka laam maa 

wó to buru-tu-tu, se nɔɔna bwei abam we, “Tentwarem dem á na mɛ á taare kabiri 

kam to laam bɛ?”  
13 Yuu-tu BAŊA WƐ na taɡe tei to mo tento: A laɡe a tɔɡe a ban-lom dem ŋwaane mo a 

toŋe vo-dɛɔ, de do-fɔrɔ, de do-kandwa se tento ba te chɔɡe kabira kam. 14 A wó yiɡi 

kabira kalo á na kwei tentwarem á taare ka maama to mo a de teɡa ne ye a daare a 

ɡuri-ka a ja teɡa. Ka nam wó to ka pane abam, pa se abam tete de chɔɡe. Konto to á 

wó ba á lɔre we amo mo ye BAŊA WƐ. 15 Amo bane wó tiini de zaŋe de kabira kam, de 

sampwori selo na jeɡe tentwarem ba taare-ka to. A laam maa wó ta de abam we, 

“Kabiri kam de balo na jeɡe-ka ba taare to maama jei. 16 Banto maa ye balo ya na kare 

ba pworisi Jerusalem teo kom taane ye ba bere we yazura wó taa wo ko baŋa ne, ye 

yazura nam tera to.” Yuu-tu BAŊA WƐ mo taɡe konto!’  
17 Nabiinu, ta ŋɔɔne n chɔɡe kaana balo na yeini ba jeɡe ba tete boboŋa ba mae ba 

pworisi to. Pworisi n chɔɡe-ba, 18 se n ta we, ‘Yuu-tu BAŊA WƐ na taɡe tei to mo tento: 

Ko ná ye kaana balo na ɡɔɡere liri ba pae nɔɔna se ba vɔ ba je ne, ye ba ta sɔ yu-kwale 

dwi maama ba pa-ba se ba vɔ ba yuni ne to, lɛɛro wo ba yuu ne. Á ke konto mo se á 

ma liri sem á vɔ nɔɔna bam á pa á tete. Abam nam boŋe we á wó vɔ a nɔɔna bam ye á 

daare á jwoŋi á tete ŋwea mo na? 19 Kwora yalo á na yeini á jwoŋi amo nɔɔna bam tei 

ne to mo ye mena de bworobworo fenfee, ye konto ŋwaane á jeɡe-ne á lwɛa ba yiɡa 

ne. Konto to á yeini á fɔ vwa á ɡane balo de na swoi se ba taa cheiɡi vwa to mo. Abam 

laam ma da ko ŋwaane á jeɡe balo na wo maŋe se ba te to á ɡoe, ye á ta pae se balo 

na maŋe de toone to kare ba via.  
20 Yuu-tu BAŊA WƐ nam na taɡe tei to mo tento: Amo chuli liri selo á na jeɡe á ma á 

vɔ nɔɔna se ba taa toe ba pae abam ne zuna dwoŋi to. A nam wó bwoli liri sem á je 

sem ne, pa se nɔɔna balo á na vɔɡe á pa á tete to viiri zɛɛra. 21 Ko ta ná ye á yu-kwale 

sem, a laɡe a kaare-se a yaɡe, se a jwoŋi a nɔɔna bam á jeŋa ne a yaɡe mo. Ba daa bá 

taa wo abam dam kuri ne. Abam de laam maa wó lɔre we amo mo ye BAŊA WƐ. 



22 Abam pɛ nɔn-ŋona vɔna pare de á vwa yalo á na jeɡe á ɡane-ba to, ye amo ya ba 

beeri ba wo-chechɔɡɔ. Á ma daare á ke dam puseŋ-nyena kuri ne, se ba yé yaɡe ba 

puseŋa kikia yam ye ba daare ba jwoŋi ba ŋwea. 23 Konto ŋwaane abam daa bá ta‑á 

nae veera na ye wo-yɔɔro to naa á tɔɡe yi-nɛɛre kikia. A maa wó jwoŋi a nɔɔna bam a 

yaɡe á jeŋa ne. Konto to á laam wó lɔre we amo mo ye BAŊA WƐ.’ ”  

14 

Isarele nakwa bam na kaane jwona tei to  

1 Dɛ dedwe mo Isarele teo nakwa badwonna tu a tei ba jeini a yiɡa ne, se ba bwei ba 

lɔre Wɛ boboŋa na ye tei to. 2 BAŊA WƐ kwora ma yi amo we:  
3 “Nabiinu, nɔɔna banto kwei jwona kaanem mo ba feiri ba bochara ne, ye ba puuri 

wo-yɔɔro telo na pa ba tusi to ba ja. Bɛŋwaane mo a nam wó pa se ba lɔre a boboŋa na 

ye tei to? 4 Nam ta de-ba we, ‘Yuu-tu BAŊA WƐ na taɡe tei to mo tento: Isarele tu wolo 

maama ná kwei jwona kaanem o feiri o bochare ne, ye o puuri wo-yɔɔro telo na pae o 

tusi to o ja, ye o ná vei o bwei Wɛ sampwora se o nii, amo BAŊA WƐ tete mo wó leiri 

kotu se ko maŋe de o jwona kaanem na daɡa tei to. 5 A laɡe a ke konto mo se a pipiri 

Isarele tiina bam boboŋa se ya jwoori ya tɔɡe-ne, ba na mɛ ba kwaɡa ba ya amo ye ba 

daare ba zuli jwona to ŋwaane.’  
6 Nam ta de Isarele dwi tiina bam we, Yuu-tu BAŊA WƐ na taɡe tei to mo tento: 

‘Leiri-na á boboŋa! Yaɡe-na jwona kaanem, se á daare á ve totoŋ-zɔɔna yalo á na jeɡe 

á ke to.  
7 Cheɡa ŋwaane, ko ná ye Isarele tu, naa veiru wolo maama na zoore Isarele teo kom 

ne to, kotu ná ve-ne ye o daare o kwei jwona kaanem o feiri o bochare ne, ye o puuri 

wo-yɔɔro telo na pa o tusi to o ja, ye o ná vei o bwei Wɛ sampwora se o nii, amo BAŊA 

WƐ tete mo wó leiri kotu. 8 Amo wó dwoni de kotu pa se o ji maana o pa a nɔɔna bam 

se ba yé ke konto dwoŋi. A ta wó le‑o se o daa yé woli a nɔɔna bam wone. Abam laam 

maa wó lɔre we amo mo ye BAŊA WƐ.  
9 Ko ta ná ye sampwora kam tete, o ná tusi pa se o pworisi taane o pa nɔɔno wom, ko 

ye amo BAŊA WƐ mo ɡane‑o se o ke konto. A nam wó dwoni de kotu de, ye a chɔɡe‑o 

mo se o daa yé woli a nɔɔna Isarele tiina bam wone. 10 Ko ná ye sampwora kam de 



wolo na vei o tei se o bwei o nii to, ko ye bedwe mo. Banto maama wɛleera wó taa wo 

ba yuu ne mo. 11 Konto mo wó che Isarele dwi tiina bam se ba daa yé ywori a chwoŋa 

kam ne. Ba daa bá taa biini ba tete ba wɛleera baŋa ne. Ba nam wó taa ye a nɔɔna, se 

amo de taa ye ba Tu Wɛ wom. Yuu-tu BAŊA WƐ mo taɡe konto.’ ”  

Baŋa Wɛ waarem dem taane  

12 BAŊA WƐ kwora daa ta ma yi amo we:  
13 “Nabiinu, ne teo kolo nɔɔna ná ke wɛleera ba chɔɡe amo yiɡa de ba na ba jeɡe 

cheɡa ba pa-ne tei to, pa se a dole-ba jaɡuli-zane, ba bá wane ba tete ba jwoŋi. A ná 

pɛ ba teo kom ɡa wodiu mo se kana laam taa jeɡe nabiina de vara maama ka ɡoe, 
14 Noah, de Danyeli, de Job mo ya ná maŋe ba zoore teo kom konto wone de, ba 

nɔn-ŋonne dem wó jwoŋi banto tete yerane mo, se nɔn-ɡaa daa bá lu.* Yuu-tu BAŊA 

WƐ mo taɡe konto.  
15 A nam daa ná pɛ se kaɡo-vara mo chu ba puri teo kom wone ba jeɡe ko nɔɔna bam 

ba ɡoe yɔɔ, pa se ko ji di-dwonnu yerane ye nɔɔna ba beeri ko wone vara bam 

ŋwaane, 16 nɔɔna batɔ bam konto ná maŋe ba wo teo kom wone, ko ta bá jwoŋi ba bia. 

Ba batɔ bam yerane mo wó lu, se ko ná ye teo kom maama, ko wó chɔɡe mo. Ne amo 

Yuu-tu BAŊA WƐ na jeɡe ŋwea tei to, ko wó taa ye konto mo.  
17 Ko nam ná ye we a pɛ chwoŋa se jara mo ba teo kom konto baŋa, ye a we, ‘Se-zɔɔ 

jeɡe se ko chɔɡe teo kom maama,’ pa nabiina de vara maama te, 18 nɔɔna batɔ bam 

konto ná maŋe ba wo teo kom wone, ko ta bá jwoŋi ba bia. Ba batɔ bam yerane mo 

wó lu. Ne amo Yuu-tu BAŊA WƐ na jeɡe ŋwea tei to, ko wó taa ye konto mo.  
19 A bane nam ná tiini de zaŋe de teo kom konto pa se a toŋe jawe-chɛɛro ko wone, 

pa nabiina de vara maama yɔɔre ba to yɔɔ, 20 Noah, de Danyeli, de Job mo ná maŋe ba 

wo teo kom wone, ko ta bá jwoŋi ba bia. Ba batɔ bam yerane mo wó jwoŋi ba ŋwea 

ba nɔn-ŋonne dem ŋwaane. Ne amo Yuu-tu BAŊA WƐ na jeɡe ŋwea tei to, ko wó seene 

ko taa ye konto mo.  
21 Yuu-tu BAŊA WƐ na taɡe tei to mo tento: Amo nam ná laɡe a waare Jerusalem teo 

kom, ko wó dwoni tento mo. A laɡe a pa lɛɛro dwia yana mo yi-ba. Tento ye tiɡura, de 

kana, de kaɡo-vara daanem, de jawe-chɛɛro, se te chɔɡe nɔɔna bam de vara maama. 

22 De konto maama de, teo kom nɔɔna fee wó lu lɛɛro tem wone. Ba laam wó ja á 

chorro tem konto ba ba á tei ywo-seeni. Abam nam ná nɛ-ba, ye á lɔre ba 

totoŋ-balwaaro tem na seene te ye tei to, á wó na we lɛɛro telo maama a na jaane a ba 

Jerusalem baŋa ne to tɔɡe chwoŋa mo. Konto baŋa ne, abam bane maa wó zuri. 
23 Cheɡa to, abam ná nɛ ba kikia yam na ye tei to, á wó lɔre we amo jeɡe cheɡa de 

kolo maama a na toŋe ba yera ne to. Yuu-tu BAŊA WƐ mo taɡe konto.”  

15 

Vini tio memaŋe  

1 BAŊA WƐ kwora daa tu ka yi amo we:  
2 “Nabiinu, ɡoa wo teeni dem maama wone, Vini tio dɛ wó taa ye se yera de teeni 

dedwonna dem nɛ sem na? Ko nɛ sem jeɡe kuri na? 3 Ba wae ba ɡwoni-se ba ma ba ke 

woŋo na? Ba wó kwei ko daa ba ma sare paare tete de, se ba ma lei wonnu da na? 4 Ko 

nam na ye tei to, nɔɔna mae ko nɛ sem ba dwéi mini yerane mo. Se nam ná di se 

daare, bɛ nyɔɔre mo se daa jeɡa? 5 Vini tio nɛ ba jeɡe totoŋe ye ba wo mɛ-se ba dwéi 

mini. Mini nam ná zwɛ-se ye se ta daare, se tiini se ye wo-yɔɔro mo.  
6 Konto ŋwaane, Yuu-tu BAŊA WƐ na taɡe tei to mo tento: Amo na laɡe a toŋe kolo 

Jerusalem teo tiina yera ne to nye de Vini tio nɛ na ye tei ɡoa wo teeni dem maama 

wone ye a pa ba kwei-se ba ma dwéi mini to mo. 7 A nam wó dwoni de-ba mo. Ba ná 

maŋe ba lu mini dem wone, mini dedwoŋi daa ta wó di-ba. Á maa wó lɔre we amo mo 

ye BAŊA WƐ, de amo na dwoni de-ba to ŋwaane. 8 Amo wó chɔɡe ba teɡa kam pa se ka 

ji di-dwonnu yerane, ba na ba jeɡe cheɡa ba pa-ne to ŋwaane. Yuu-tu BAŊA WƐ mo 

taɡe konto.”  

16 

Ka-chala memaŋe  

1 BAŊA WƐ kwora daa ma yi amo we:  
2 “Nabiinu, tɔɔle Jerusalem tiina bam wo-zɔɔna kikia taane se ba taa yei ya ni ne. 3 Ta 

de-ba we, Yuu-tu BAŊA WƐ na taɡe tei de Jerusalem teo kom to mo tento: Nmo 

nabaara bam yɔɔre ba ye Kanaan tiina mo, ye ba lo‑m teɡa kam konto ne. Nmo kwo 



déem ye Amori tu mo. N nu maa ye Hiti tu. 4 Ba na loɡe nmo dɛ delo ne to, ba wo 

ɡwoni n wuri se ba vɔ-de. Ba maŋe ba wo swɛ‑m de. Ba nam wo kwei yɛ de nuɡa se ba 

ma wei n yera yam, naa se ba pu‑m de ɡwaaro se waaro yé yi‑m. 5 Nɔɔn-nɔɔno yiɡa 

déem tere n wone, naa se ba duri n ŋwaŋa ye ba ke konto dwoŋi ba pa‑m. Ba nam na 

yɔɔre ba lo‑m to, mo ba dole‑m ba yaɡe pwola ne, nɔɔn-nɔɔno na va‑m to ŋwaane.  
6 Ko na laɡe ko wonnu to, de amo tɔɡe jei sem konto ne a maa kea. A ma na‑m n na 

tiɡi n tae n jana bam wone. A maa wo sɛ se n peini n jana bam wone n te, ye a we, n 

ta‑n ŋwe. 7 A ma pa se n ji n ke da, ne pwola ni puŋu na ye tei to. N ta beɡe mo dam 

yerane, pa se n ji ka-bwom cheila. N yela yam tu ya zeɡe mo chao-chao, ye n yu-ywei 

sem de ke dedwaaro. Nmo nam ta tiɡi pwola ne bwori mo.  
8 Ko na ke fee to, a daa ma tɔɡe n tei seeni. A ma na we n laam lwoni kaane ye n yi 

bwoŋ-dira. Amo ma kwei a ɡare-jale a pu‑m se ko kwoli n chaveera.* A ma du duuri 

we, a ɡwoni ni dede‑m se a taa swoi‑m. Nmo laam ma‑n lɛɛre n ji amo nyem. Yuu-tu 

BAŊA WƐ mo taɡe konto.  
9 A déem ma ja‑m a swɛ, ye a zare n yera jana bam a yaɡe. A ta ma turi n yera de 

nuɡa kalo lwom na ywomma to. 10 A ma daare a kwei ɡare-nyenno telo ba na ɡɔɡere 

to a pa‑m se n zo. A ta ma pa‑m natera yalo ba na mɛ twan-nyenno ba ke to pa n ke n 

nɛ ne. A ma kwei ɡare-fefale de ɡare-laaro dwi dwi a vɔ n yera ne. 11 A ta kwei 

wo-nyenno mo a pa‑m se n ma n kwɛ n yera. A ma ke bɛ n je ne, ye a daare a ke 

zambili n ba ne. 12 A ta ma pa‑m jafole se n ke n momwa ne, de zwa-kwana, de nenɔŋa 

yipuɡa se n pu n yuu ne. 13 Konto to, n fɔɡe n kwɛ n tete de sabu-seŋa, de lu-nyenno 

zela mo. Gwaaro telo n na zo to de maa ye ɡare-fefale, de ɡare-nyenno telo ba na 

ɡɔɡere to mo ba mɛ ba sɔ. 14 Nmo lam dem ŋwaane, ko pɛ se n yere tiini de zaŋe de yi 

loɡo baŋa teene dem maama. Kokuri to, n lam dem ɡaale, a na pɛ n jeɡe nenɔŋa kalo 

to ŋwaane. Yuu-tu BAŊA WƐ mo taɡe konto.  
15 Nmo nam ke n cheɡa dedaane n lam dem konto. N yere-zɔŋɔ kom ŋwaane mo n 

laam jiɡi ka-bworo, pa se n lɛɛre n ke tolo de nɔn-ɡara kalo maama na dɛ n seeni ka 

kɛ, ne o na laɡe tei maama to. 16 Nmo yeini n lɔɔre ɡare-laaro telo a na pɛ‑m to mo n 

ma n kwɛ n jwona wara-jei sem. Dáane mo n peini ɡwaaro tem baŋa ne n toŋe 

kabworim. Ko dae ko chwoŋa ne se wonnu tem konto taa jeɡe te ke kɔtaa. 17 N ta ma‑n 

kwei wo-nyenno telo amo na mɛ sabu-seŋa, de lu-nyenno a ke ye a daare a pa nmo to 

n ma n mɔ baara nyenyero, ye n sɛ n pa-te. 18 N ma‑n kwei ɡare-nyenno telo a na pɛ‑m 

to n zwe nyenyero tem. N daa ta jeɡe nuɡa de talwoŋ-ywoŋa kalo a na pɛ‑m to mo n 

zuli-te. 19 Ko ta ná ye wodi-laaro telo a na pɛ nmo se n ta‑n di to, n jwoori n kwei 

mun-bwei dem, de nuɡa kam, de tooro tem mo n zeɡe se te lwom taa ywomma 

nyenyero tem yiɡa ne. Ko seene ko ke konto dwoŋi mo. Amo Yuu-tu BAŊA WƐ mo taɡe 

konto.  
20 Nmo ta daare n kwei n bia balo dé na loɡe daane to, bakeiri de busankane, n ma n 

ke wodiu kaanem n pa jwona yam konto. Nmo na yɔɔre n toŋe kabworim kikia to, n ta 

wo toŋe n fera n su na? 21 Bɛ mo wó pa se n kwei amo bia bam n ɡo n ma n ke kaanem 

n pa n jwona yam? 22 Nmo nam na ke totoŋ-zɔɔna de kabworim delo maama to, n ta 

wo ɡuli n nɔn-donne maŋa kam, we n déem tiɡi pwola ne bwori mo, ye n tae n jana 

bam wone.  
23 Yuu-tu BAŊA WƐ na taɡe n taane tei to mo tento: Lɛɛro wo n yuu ne! N 

totoŋ-balwaaro tem konto maama ne, n ta ke wonnu tento mo n woli da. 24 Nmo nam 

vei n pu vwei ye n lɔ bimbini n pa n tete teo kom kapworo maama ne. 25 Chwoŋa 

maama yuu ne n yeini n ke konto se n tɔɡe n lam dem baŋa n ke totoŋ-vɛɛsa. N ma‑n 

soɡe nɔn-ɡara kalo maama na dɛ n seeni ka kɛ to se o peini de nmo. Konto to, n yɔɔre 

n moore n yuu mo tolo wone. 26 N ta maŋe n sɛ pa Ejipti tiina bam fera ya na wo n 

wone to ke sare-peiɡa dede‑m. N ma‑n yɔɔre n chuchuɡi a bane de n kabworim totoŋa 

yam na tiini ya ɡaale tei to. 27 Nii mo! Ko ye konto ŋwaane mo a dole‑m jaɡuli-zane pa 

se n jejeɡero tem muri. N dona Filisi tiina bam yi na su n wonnu tem to, a ma kwei 

nmo a ke ba bukwa jeŋa ne. Ba de yera maŋe ya sɔɔre de á wo-zɔɔna kikia yam mo. 
28 N daa ta ma vo n toŋe kabworim de Asiria tiina bam, n ta na wo ke n su n fera to 

ŋwaane. De ko de, n fera ta wo nwoŋi tolo ne. 29 N kabwoŋa kam kɛ jeŋa mo ye n ja n 

tete n vo n pa Babilon teo tiina bam na ye pipim-piina to. De ko de nam, n fera ta wo 

nwoŋi tolo ne.  
30 Yuu-tu BAŊA WƐ na taɡe te to mo tento: N boboŋa yɔɔre ya chɔɡe mo de n na tiini 

n yaɡe n tete tei n pa baara to. Nmo na ke tei to nye de ka-tola kalo kikia na bere we 

ka momwɛ laam yɔɔre de ɡaale ka ni mo to. 31 Nmo nam na puɡi n vwoa chwoŋa 



maama yuu ne ye n ta lɔ bimbina kapworru maama wone to, n wo jwoŋi sabia n 

kabworim kikia baŋa ne, ne ka-tole na yeini se ke tei to. 32 Nmo nam nye de ka-tola 

kalo na ve o baro, ye o laam swoi se o taa tiɡi de veira to mo. 33 Ka-bworru jwoŋi 

ŋweero mo tolo ŋwaane. Nmo nam mo yeini n pa n bɔɔla pɛɛra. N jwoori n yo baara 

balo na nwoŋi jei dwi dwi to se ba ba ba ke sare-peiɡa dede‑m. 34 Konto to, nmo kikia 

yam ye ya yera de ka-tole sesem sem. Nɔɔn-nɔɔno wo beeri n jei bwoŋa ŋwaane. Ko 

nam ye nmo mo ŋwe-ba, se ko dae banto mo ŋwe‑m. Nmo seene n ye n yera mo.  
35 Konto ŋwaane, nmo wolo na ye ka-tola to, cheiɡi BAŊA WƐ kwora kam! 36 Yuu-tu 

BAŊA WƐ na taɡe tei to mo tento: Nmo pɛ se n fera tiini ya zo baara, ye n lɔɔre n 

ɡwaaro se n ke sare-peiɡa de n bɔɔla bam. N ta ma‑n kare n kaane jwo-yɔɔro, ye n ɡo 

n bia n lwo ba jana n pa jwona yam konto. 37 Konto ŋwaane mo, amo laɡe a la n bɔɔla 

bam maama a ke daane jeiɡa dedoa ne, ko ná ye balo n na swoi to, de balo n na vae 

ba taane to. A laam wó vaŋe n ɡwaaro a lɔɔre a daare nmo a zeɡe bwori ba yiɡa ne, se 

ba yɔɔre ba na‑m. 38 A nam laɡe a waare nmo ne ko na maŋe de ka-tola de nɔn-ɡoro 

tei to mo. A wo na tiini ko fuli de n kikia yam ŋwaane to, a laɡe a pa se n totoŋ-zɔɔna 

yam jwoori ya saŋe n tete yuu ne mo. 39 A ta wó kwei‑m a ke n bɔɔla bam jeŋa ne. Ba 

maa wó yiɡi n vwoa yam ba de teɡa ne, ye ba daare ba chɔɡe n bimbina yam. Ba ta 

wó lɔɔre n ɡwaaro tem maama, de n wo-nyenno zela yam ba daare nmo ba zeɡe 

bwori. 40 Ba maa wó nwoŋi de kɔ-fɔrɔ ba jeeri‑m, se ba dole‑m de kandwa, ba daare ba 

kwei se-zɔɔro ba ma cha‑m muɡa-muɡa. 41 Ba wó zwɛ n sam dem mo. Nmo na ba jeɡe 

bora to, ba laɡe ba waare‑m ye kaana dedɛ zeɡe ba nia mo. Amo nam wó tɔɡe konto 

baŋa a pa se n yaɡe kabworim kikia mo, se n daa yé ta‑n ŋwe n bɔɔla bam se ba peini 

dede‑m. 42 Konto maama ná kea, a bane laam wó to. A ban-lom dem daa bá zaŋe n 

baŋa ne ye a bochare maa wó zuri.  
43 Nmo nam na wo ɡuli n nɔn-donne maŋa na ye tei, ye n pa se a wo fuli dede‑m to 

ŋwaane, a laɡe a pa se n kikia yam jene jwoori de taa wo n yuu ne mo. Yuu-tu BAŊA 

WƐ na taɡe kolo to mo konto. Nmo na ke tei to, n ke kabwoŋa mo n woli wo-zɔɔna 

yalo n na maŋe n ke to wone.  
44 Nii mo! Nɔɔna maama wó maŋe memaŋe dento mo ba ke n yera ne we, 

‘Basankwea done ye ka bu nii mo.’ 45 Nmo Jerusalem teo seene n ye n nu bukɔ mo. 

Kokuri to, n nu déem chuli o baro de o bia mo. N ta seene n ye n chorro tem choro mo 



chekke. Ba de chuli ba banna, de ba bia mo. N nu déem ye Hiti tu mo. N kwo maa ye 

Amori tu. 46 N zembaaro ye Samaria mo. Teo kom konto de ko bukwa ya zoore n teo 

kom baŋa seeni mo. N nyaane maa ye Sodom teo, ye ko de zoore n teo kom kuri seeni 

de ko bukwa. 47 Nmo déem seene n zo ba natera yam mo ye n lwoni ba wo-zɔɔna kikia 

yam. Nmo laam nam wo dáane ye n ke n dwoni banto na ke tei to! 48 Ne amo Yuu-tu 

BAŊA WƐ na jeɡe ŋwea tei to, ko ye cheɡa mo we n nyaane Sodom de o bukwa bam 

wo-lwanno kikia wo yi nmo de n bukwa bam na ke tei to.  
49 Ta‑n yei we n nyaane Sodom na tusi tei to mo tento: Wonto de o bukwa bam 

kamunim déem ɡaale mo. Ba yɔɔre ba di ba boboŋa ye ba tɔɡe jawɔrɔ chwoŋa mo. Ba 

yiɡa nam tera yiniɡa tiina de nabwona wone. 50 Ba déem ta bere ba tete kamunim mo, 

ye ba swoi se ba taa ke wo-zɔɔna yalo amo na chuli to. Mo kokuri, a chɔɡe-ba, ne a na 

nɛ ba na ke tei to. 51 Samaria maa wo ke nmo wɛleera yam chichworo de. Nmo nam ke 

wo-zɔɔna n dwoni banto na ke tei to. Nmo na tiini n ke wo-zɔɔna konto to pɛ n 

zembaaro de n nyaane bere we ba jeɡe bora ba dwoi‑m. 52 Nmo nam jeɡe se n kwei 

tetɔ-ɡoro n pu n yuu ne de chaveera, n na pore chwoŋa n pa n chorro tem se ba na ba 

bora to ŋwaane. Kokuri to, ko nye de ba jeɡe bora ba dwoi‑m, nmo tete wɛleera na 

tiini ya daɡa to ŋwaane. Mo kokuri nam pa se n chaveera tiini ya taa wo n yuu ne.  
53 De ko maama de, maŋa wó ba se a pa Sodom, de Samaria, de ba bukwa bam 

jwoori ba taa jeɡe yu-ywoŋo. A ta wó pa se nmo Jerusalem jwoori n na yu-ywoŋo se n 

de woli ba wone. 54 Konto baŋa ne mo n wó kwei tetɔ-ɡoro n pu n yuu ne se chaveera 

ja‑m de n na ke kolo maama n ke dam n chorro tem kuri ne to. 55 Nmo chorro Sodom, 

de Samaria, dedaane ba bukwa bam maama laam maa wó jwoori ba kwi, se ba ji ne 

ba ya na ye tei to. Nmo tete de n bukwa bam de wó jwoori á kwi, se á ji ne á déem na 

ye tei to. 56-57 Maŋa kalo nmo déem na bere n tete kamunim ye n puseŋa kikia yam ta 

wo nwoŋi pwooni to, n yiɡa tera n nyaane Sodom wone. Teene delo na ɡilimi‑m to 

laam nam jeɡe‑m ba ɡwoona mo. Araml tiina, de Filisi tiina, de teene delo maama na 

bwola da to mo yaale‑m konto. 58 Nmo na yɔɔre n toŋe kabwoŋa de wo-zɔɔna to, 

wɛleera yam konto maama jene wó taa wo n yuu ne. BAŊA WƐ mo taɡe konto.  
59 Yuu-tu BAŊA WƐ nam na taɡe tei to mo tento: A laɡe a waare‑m se ko maŋe de n na 

                                                           

 l16:56-57 Aram naa Edom 



ke tei ye n ɡwooni kampwola kalo n na pwooli to pa se n chɔɡe dé ni-ɡwonim dem. 
60 De ko de, amo ta wó ɡuli ni delo amo na ɡwoni de nmo ye n ta ye nɔn-doŋo to. A 

maa wó pa ni-ɡwonim dem konto taa wora taa wuu.* 61 Nmo de maa wó ɡuli 

wo-lwanno telo n ya na ke to pa se chaveera ja‑m. Kokuri to, a laam wó kwei n 

zembaaro Samaria de n nyaane Sodom a pa‑m se ba ji nmo tete bukwa, de banto ya na 

wo tɔɡe ba woli dé ni-ɡwonim dem wone to de. 62 Amo laam maa wó pa se a na ɡwoni 

ni delo de nmo to zeɡe, se abam wane á lɔre we amo mo ye BAŊA WƐ. 63 Amo nam wó 

yaɡe wɛleera yalo maama n na ke to a ma a chɛ‑m. Konto baŋa ne n wó ɡuli n na ke n 

chɔɡe tei to pa se chaveera ja‑m ye n bá wane n ni se n puri. Yuu-tu BAŊA WƐ mo taɡe 

konto.”  

17 

Maaro telei de Vini tio memaŋe  

1 BAŊA WƐ kwora tu ka yi amo we:  
2 “Nabiinu, véi n sɔɔle sensɔla n bere Isarele dwi tiina bam, se n ta memaŋe dento n 

bere-ba. 3 Ta de-ba we, ‘Yuu-tu BAŊA WƐ na taɡe tei to mo tento: Maao mo jaane ko vo 

ko chu Lebanon laŋa kam ne. Ko déem tiini ko daɡa, ye ko vɔna yala. Ko koro de maa 

dɔra ye te ta tiini te lana de nyenyero dwi dwi. Ko laam ma vo ko ja Sedare tio na-ɡela 

kadwoŋi na wo tio kom yuu ne to. 4 Ko ma bwori naɡa kam ye ko daare ko ja-ka ko vo 

pipim-piina teo mɛ ko nɔn-bia bam na ke pipiu to ko jeiri da.  
5 Maao kom daa ma kwei tio bu Isarele teɡa kam ne, ye ko vo ko jeiri-ko te-ywoŋa 

jeiɡa kadwoŋi ne. Jeiɡa kam wo bu-zaŋa teiŋa ne pa se tio kom be lela ne buɡa ni tiom 

na ke tei to. 6 Ko ma nwoŋi pa ko ji Vini tio na taɡe ko nɛ ko lware jei maama. Ko nɛ 

sem ma lware se tete se jeeri maao kom na wo mɛ to. Ko kuru tem nam sɔɔne teɡa ne 

mɛ ko na zeɡe to mo. Ko na ye Vini tio konto to, ko ma ta nɛ dedɛ de vɔɔro tiɡi-tiɡi.  
7 Maao kodwoŋi de daa ma ba. Ko de maa daɡa ye ko jeɡe vɔ-dɛɛra de koro-lilirru. 

Nii-na! Vini tio kom ma pa se ko kuru tem pipiri te jeeri maao kom konto. Ko nɛ sem 

de ma ta se jeeri-ko. Tio kom zeɡe teɡa kalo ko na jeiri to ne mo ko ke konto, ko na 

teena we maao kom wó yaɡe na ko pa-ko to ŋwaane. 8 Ko nam maŋe ko zeɡe te-ywoŋa 

ne mo, mɛ na na daɡa da se ko wane nɛ ko taa tae, ye ko daare ko ke bia, se ko taa 

yɔɔre ko ye tei-ŋoŋo to mo.’  
9 Nam ta ta de-ba we, ‘Yuu-tu BAŊA WƐ na taɡe tei to mo tento: Vini tio konto wó be 

lanyerane na? Boboa maao kom bá ɡɔ-ko o yaɡe, ye o daare o poore ko bia bam, pa se 

ko vɔ-lɛɛro tem maama kwaare na? O nam wó yɔɔre o ɡɔ tio kom mɔle mɔle ye 

nɔn-kɔɡɔ wo woli‑o. 10 Nii-na ba na fɔɡe ba jeiri-ko tei to. Ko nam wó be lanyerane na? 

Vio ná zaŋe wɛ-puli seeni ko dole ko maɡe-ko, ko bá yɔɔre ko maŋe jeiɡa kalo ko na 

nwoŋi da to mo ko kwaare na?’ ”  
11 BAŊA WƐ kwora daa ta ma yi-ne we:  

12 “Ta de nɔɔna banto na ye zwabani-nyena to we, ‘Abam nam wo niɡi memaŋe dem 

konto kuri na?’ Nam ta n bere-ba we, ‘Babilon teo pɛ mo vei Jerusalem, ye o kale teo 

kom konto pɛ de o dedɛɛra bam o ja o jwoori o tete teo Babilon. 13 O ma le pa-diɡa 

wone nɔɔno dedoa, pa o de kotu ke ni-sɛɛm daane. O ma pa kotu du duuri we, o wó 

taa jeɡe cheɡa o pa‑o. O nam ya kale teo kom nɔn-yum tem mo o ja o viiri, 14 se ko pa 

teo kom taa wo o dam kuri ne, se ba daa yé wane ba zeiŋi ba tete wɛɛne. O déem pɛ se 

ba dam zeɡe ni-sɛɛm delo o na ke de-ba to wone. 15 O na le Judah teo pɛ wolo to nam 

nwoŋi ba ni-sɛɛm dem kwaɡa ne mo. O ma toŋe nɔɔna Ejipti teo ne se ba ja jar-keira 

de sisein-nɔɔna dedɛ ba ba ba pa‑o. Nɔɔno wonto nam wó wane o lu Babilon teo pɛ 

wom jeŋa ne na? O na lɔɡe ba ni-ɡwonim dem kwaɡa ne to, o wó jwoŋi o tete o yaɡe 

na?*  
16 Ne amo Yuu-tu BAŊA WƐ na jeɡe ŋwea tei to, ko ye cheɡa mo we kotu laɡe o te 

Babilon teo ne mo, se o bá lu. Ko ye Babilon teo pɛ mo tiŋi‑o paare, ye o nam chɔɡe 

duuri delo o na duɡi to pa se o nwoŋi ni-sɛɛm delo ba na ke daane to kwaɡa ne. 

Babilon teo kom wone mo o laɡe o te! 17 Ejipti teo pa-faro wom de o jar-keira bam 

seene ba ye babɛ. Ba nam bá wane ba jwoŋi Judah pɛ wom ba yaɡe, de ba kɔɡɔ kom 

na maŋe ko daɡa tei to de. Babilon jar-keira bam wó ba ba kaare Jerusalem teo kom 

ba pu ye ba daare ba doɡele kandwa, de teero ba ja ba di teo kom kabira kam yuu, se 

ba wane ba ɡo teo kom nɔn-bia dedɛ. 18 Judah pɛ wom ve o duuri dem de o na lɔɡe ba 

ni-ɡwonim dem kwaɡa ne tei to mo. Cheɡa ŋwaane to, o ya ke kampwola mo, ye o ta 

ke wonnu tem konto maama o ma o chɔɡe-ka. Konto ŋwaane, o bere o bá lu.  
19 Konto ŋwaane, Yuu-tu BAŊA WƐ na taɡe tei to mo tento: Ne amo na jeɡe ŋwea tei 

to, ko ye cheɡa mo we a laɡe a waare‑o mo. Ko ye amo yere ŋwaane mo o duɡi duuri 

ye o ta ve-de. O na chɔɡe ni-ɡwonim delo to de maa ye amo nyem. O keina yam konto 

jene wó taa wo o yuu ne. 20 A laɡe a che kalanchoɡo mo se ko ja‑o. A laam wó ja‑o a 

vo Babilon, ye a di o taane dáane, o na nwoŋi a kwaɡa ne to ŋwaane. 21 O jar-keira 

babɛ sem maama wó te jara wone. A ta wó jaɡe balo na wó daare to a yaɡe teɡa baŋa 

jei maama ne. Konto baŋa ne mo á wó lɔre we ko ye amo BAŊA WƐ mo pɛ kwora kam 

konto.  
22 Yuu-tu BAŊA WƐ na taɡe tei to mo tento: Amo tete mo laɡe a ja Sedare tei-dedɔrɔ 

kodwoŋi na-ɡela, ye a daare a bwori na-bobɔla dedoa na wo ko yuu ne to. Amo tete 

laam wó ja-ka á vo a jeiri peo kodwoŋi yuu ne wɛ-wɛ. 23 Isarele peero tem yuu ne mo a 

laɡe a jeiri-ka. Tio kom wó be lanyerane ye ko ta nɛ, ko daare ko ke bia. Ko maa wó ji 

Sedare tei-laao. Zuna dwi dwi wó ba da ba sɔ ba pworu ko nɛ sem ne, ye ba sii ko 

woro kom ne. 24 Teeni dem maama na wo ɡoa wone to wó lɔre we amo mo ye BAŊA 

WƐ. A maa wae a pa se tei-dedwaaro toe, ye a daare a pa teeni delo na wo teɡa ne to 

zaŋe wɛɛne. A ta wae a pa se teeni delo na jeɡe vɔ-lɛɛro to kwaara, ye a daare a pa 

delo na kwaare to yera zuri.  

Amo BAŊA WƐ mo taɡe konto. A nam wó seene a ke kolo a na taɡe to.’ ”  

18 

Wolo na ke wɛleere to mo jeɡe se o te  

1 BAŊA WƐ kwora daa ta ma yi amo we:  
2 “Bɛ mo ye abam jeɡe memaŋe dento na vei Isarele teɡa kam seeni to ye á tɛ á we:  

‘Kwoa mo ke ba wonnu,  

pa te zem laam ɡwori ba bia’?*  
3 Ne amo Yuu-tu BAŊA WƐ na jeɡe ŋwea tei to, ko ye cheɡa mo we abam daa bá maŋe 

memaŋe dem konto Isarele laŋa kam ne. 4 Nii-na! Amo mo jeɡe nabiina maama dam, 

ne ko ná ye kwo, naa o bu de. Ko ye wolo na ke wɛleera to mo jeɡe se o te.  
5 Nɔɔno wolo ná seene o ye nɔn-ŋom chekke,  

kotu wae o ke totoŋ-ŋona ye o tɔɡe chwoŋa.  
6 O maa ba diini peero tem yuu se o di jwona wodiiru,  

ye o yiɡa tera de Isarele dwi tiina jwona yam.  

O ba ke tolo de o dwonna bam kaana.  

O maa ba peini de kaane wolo na jeɡe o chana zarem o ke to.  
7 O nam ba bɛɛse nɔɔn-nɔɔno.  

O na jwoŋi wonnu telo nɔɔno tei ne jene ŋwaane to  

mo o wó jwoori o pa kotu.  

O maa ba vere nɔɔna.  

O ta yeini o pa wodiu yi balo kana na jeɡe-ba to,  

o daare o kwei ɡwaaro o kwoli yiniɡa tiina chaveera.  
8 Konto tu ba jene wonnu o pae  

ye o daŋe nyɔɔre dedɛ jene dem baŋa ne.  

O maa cho o tete de wo-lwanno kikia  

ye o bore nɔɔna taane de cheɡa.  
9 O maa toŋe o tɔɡe a bera yam,  

ye o ke o cheɡa de a nia yam.  

Nɔɔno wolo ná seene o ke konto dwoŋi,  

konto tu ye cheɡa tu mo,  

ye o wó seene o taa ŋwe.”  

Yuu-tu BAŊA WƐ na taɡe kolo to mo konto.  
10 “Nɔɔno wom konto nam ná loɡe bu, ye bu wom ná ye nankɔ-nyem na ye nɔn-ɡoro, 

ye o daare o ke wonnu tem konto dwoŋi, bu wom jeɡe se o te mo, 11 ye o kwo ya wo 

ke te kolokolo.  

O kare o di jwona wodiiru peero yuu bimbina yam ne.  

O ta maa swoi se o taa tiɡi de o dwoŋi kaane.  
12 O maa jeɡe nabwona de yiniɡa tiina o bɛɛsa,  

ye o kare o vere nɔɔna.  

O yeini o cheiŋi kolo ba na pɛ‑o ba ma tiŋi daare to.  



O yiɡa maa wo jwona wone,  

ye o daare o tɔɡe wo-zɔɔna kikia.  
13 O ta yeini o jene wonnu o pa nɔɔna,  

ye o beeri nyɔɔre dedɛ mo se o dɔne.  

Nɔɔno ná ke konto dwoŋi, o wó jwoŋi o ŋwea o yaɡe mo na? Kɔtaa! O bá na o ŋwea! 

Wo-zɔɔna yalo maama o na ke to ŋwaane, o wó te mo ye ko wó taa ye o tete yiɡa.  
14 Ko daare, bu wom konto de ná loɡe bu, ye o bu wom ná nɛ wɛleera yalo o kwo na 

jeɡe o ke to, ye o ná ve se o ke ne o kwo na ke wo-zɔɔna yalo to, o bá te o kwo 

wɛleera yam ŋwaane.  
15 O ba diini peero tem yuu se o di jwona wodiiru,  

ye o yiɡa tera de Isarele dwi tiina jwona yam.  

O maa ba ke tolo de o dwonna kaana.  
16 O ba bɛɛse nɔɔn-nɔɔno.  

O ba jwoŋi woŋo nɔɔno tei ne  

se o laam jene jene o pa kotu.  

O ba vere nɔɔna  

O ta yeini o pa wodiu yi balo kana na jeɡe-ba to,  

o daare o kwei ɡwaaro o kwoli yiniɡa tiina chaveera.  
17 O maa cho o tete de totoŋ-balwaaro,  

ye o ba beeri nyɔɔre dedɛ se o dɔne jena baŋa ne.  

O maa toŋe o tɔɡe a nia yam de a bera yam.  

Bu wom konto bá te o kwo wɛleera ŋwaane. O wó taa ŋwe mo. 18 O kwo nam wó te o 

tete wɛleera ŋwaane mo, de o na pini nɔɔna, ye o vere o chorro, ye o daare o toŋe 

lwarem o tete nɔɔna tetare ne tei to.  
19 Abam nam bwei we, ‘Bɛ mo ye bu wom konto bá tɔɡe o yaare o kwo tusim dem 

ŋwaane?’ Ko na ye tei to, bu wom na jeɡe cheɡa ye o ke kolo na maŋe to, o daare o 

toŋe o tɔɡe a bera yam to ŋwaane, o wó seene o taa ŋwe mo. 20 Wolo ná ke wɛleere, 

konto tu mo jeɡe se o te. Nɔɔno kwo wɛleera jene bá taa wo kotu yuu ne. Bu de 

wɛleera nam bá taa tɔɡe o kwo. Nɔn-ŋona wó na ba totoŋ-laaro tem nyɔɔre mo, se 

nɔn-balwaaro na waarem delo na maŋe de ba totoŋ-lwanno tem to.  
21 Puseŋ-nyeno wolo nam ná pipiri o yaɡe wɛleera keim, kotu bá te. O nam ná toŋe o 



tɔɡe a bera yam maama, ye o ke o cheɡa de kikia yalo na maŋe to, kotu wó taa ŋwe 

mo, o daa bá te. 22 Ko ná ye wɛleera yalo o ya na maŋe o ke to, amo bá ke tento a 

boboŋa ne. O nam wó taa ŋwe mo, o na lɛɛre o ke totoŋ-ŋona yalo to ŋwaane. 23 Á 

nam boŋe we puseŋ-nyena toone mo pae amo wo pwoli na? Ko nam na ye tei to, 

puseŋ-nyena ná pipiri ba yaɡe ba chwei sem, se ko pa ba na ŋwea, konto wó pa a wo 

pwoli. Amo Yuu-tu BAŊA WƐ na taɡe kolo to mo konto.*  
24 Ko daare, nɔn-ŋom ná yaɡe totoŋ-ŋona keim, ye o bobo se o taa ke wo-zɔɔna yalo 

dwoŋi puseŋ-nyena bam na kare ba ke to, á boŋe we o wó taa ŋwe mo na? Kɔtaa! 

Amo bá ke wo-laaro telo o ya na ke to a boboŋa ne. O de jeɡe se o te mo, o na ke 

wɛleera yalo o ma o chɔɡe amo yiɡa to ŋwaane.  
25 Abam maa yeini á tɛ we, ‘Cheɡa tera Baŋa Wɛ na tɔɡe chwei selo to wone.’ Isarele 

dwi tiina bam, á pa-na dé taa tɛ cheɡa. Ko ye amo mo ba toŋe ko chwoŋa ne na? Ko 

dae abam za mo toŋe á tusi na? 26 Nɔn-ŋom ná pipiri o yaɡe totoŋ-ŋona keim, ye o 

lɛɛre o ke wɛleera, o jeɡe se o te mo o wɛleera kikia ŋwaane. 27 Puseŋ-nyeno nam ná 

yaɡe puseŋa kikia yalo o ya na ke to, ye o daare o toŋe cheɡa kam de kikia yalo na 

maŋe to, o wó jwoŋi o ŋwea o yaɡe mo. 28 Kolo na wó jwoŋi‑o to ye o na jeeli o 

totoŋ-lwanno tem ni o ja, ye o daare o pipiri o yaɡe-te to. O daa bá te, o wó taa ŋwe 

mo. 29 Isarele dwi tiina bam nam ta maa tɛ ba we, ‘Cheɡa tera Baŋa Wɛ na tɔɡe chwei 

selo to wone.’ Cheɡa seene ka tera se wone na? Isarele dwi tiina bam, ko dae abam za 

mo toŋe á tusi na?  
30 Yuu-tu BAŊA WƐ na taɡe tei to mo tento: Konto ŋwaane, Isarele dwi tiina bam, amo 

laɡe a di abam dedoa dedoa taane mo se ko maŋe de á na ke tei to. Nam pipiri-na á 

yaɡe á tusim kikia yam maama, se á yé na waarem. Ko ná dae konto, á wɛleera yam 

wó pa á tiri á to teɡa ne. 31 Dole-na wɛleera yalo maama á na yeini á ke to á yaɡe, se á 

daare á beeri bochare-doore de boboŋ-doora á pa á tete. Isarele dwi tiina bam, bɛ mo 

ye á beeri toone á pa á tete? 32 Nɔɔn-nɔɔno toone nam ba pae a wo pwola. Konto 

ŋwaane, pipiri-na á yaɡe wɛleera kikia se á daare á na ŋwea. Yuu-tu BAŊA WƐ na taɡe 

kolo to mo konto.”  

Isarele dedɛɛra bam luseim leiŋa  

Baŋa Wɛ ma ta de amo o we:  

1 “Mɔ luseim leiŋa n pa Isarele teo dedɛɛra bam 2 se n ta we:  

‘Á nu wom ye tetɛ mo?  

O nam nye de nywoŋ-kana na jeɡe yuu  

nywonnu tem maama tetare ne to mo!  

Ko maa tiɡi nywon-pɔle sem tetare ne ko kɔne ko bia.  
3 Ko ma korese ko bia bam wone dedoa  

pa ko ji nywoŋ-doŋo na dana to.  

Ko de ma lɔre nɔna jaanem,  

ye ko bobo se ko taa di nabiina.  
4 Dwi-ɡɛ tiina laam ma ni ko ŋwa,  

ye ba daare ba ko ɡwoŋo ko ŋwaane pa ko to da.  

Ba ma kwei ɡwoli ba lei ko ba ne  

ye ba ja-ko ba vo Ejipti teo.  
 

5 Nywoŋ-kana kam na maane we ka teena yam wo ke,  

ye ka boboŋa yam de wo toŋe to,  

ka daa ma le ka bia bam wone dedoa  

ka korese-ko pa ko de ji nywoŋo na dana to.  
6 Ko de na beɡe ko ti to, ko ma kare de nywonnu tedwonna  

ko beeri nɔna.  

Ko de ma ba ko lɔre nɔna jaanem  

ye ko bobo se ko taa di nabiina.  
7 Nywoŋo kom konto yeini ko chɔɡe nɔɔna bam dam jei sem mo,  

ye ko ɡwɛɛne ba teene dem de.  

Teo kom de ko nɔɔna bam ná yeini ba ni ko na suuri tei to,  

foone mo yɔɔre de jaane-ba.  
8 Teene delo maama na ɡilimi da to maa ba  



ba ke ni daane se ba ja-ko.  

Ba ma tiŋi ŋwe-choa se ba ja-ko,  

ye ko to ba ɡwoŋo wone.  
9 Ba laam ma kwei ɡwoli ba lei ko ba ne,  

ye ba vaŋe-ko ba vo ba ke chefeɔ wone.  

Ba ma ja-ko ba vo ba pa Babilon teo pɛ wom.  

Ba ma pe nywoŋo kom konto,  

pa se ko ŋuurim dem daa yé taa ni Isarele peero tem yuni ne.  
 

10 Abam nu wom nam ya ta nye de Vini tio  

kolo ba na jeiri á Vini kara ne to mo  

pa ko wo buɡa teiŋa ne.  

Ko ma leiri bia dedɛ, ye ko nɛ sem de ke zwase,  

na na daɡa ko jeiɡa kam ne to ŋwaane.  
11 Ko nɛ sem ma fɔɡe se ke dam,  

ye se maŋe se ba kwei-se ba ke pɛ nacheiɡa to.  

Vini tio kom ke dedɔrem  

se ko dwoni teeni delo maama na ɡilimi-ko to mo.  

Nɔɔna maama maa nii ba nae ko na zeɡe deiki tei to,  

ko nɛ sem na daɡa to ŋwaane.  
12 Ba nam dɛ bane baŋa ne mo ba vaŋe-ko ba vuuri,  

ye ba daare ba dole-ko ba de teɡa ne.  

Vio ma zaŋe wɛ-puli seeni ko dole ko maɡe-ko,  

pa se ko tio-bia bam ko.  

Ko na-dɛɛro tem de ma bwori pa se te kwaare  

ye mini di-te.  
13 Ba laam nam jaane Vini tio kom konto  

ba vo ba jeiri kaɡoa yuu ne mo,  

mɛ teɡa kam na koɡe ye na tera to.  
14 Mini ma zeɡe ko teiŋa ne de jaɡe de yi  

ko nɛ sem de ko bia bam maama ko di kula.  



Na-dɛa daa wo daare  

se ka maŋe de pɛ nacheiɡa se o taa zeera.’  
 

Leiŋa kanto mo ye luseim leiŋa, ye ba jeɡe se ba taa jeɡe-ka ba mɔɔne luseim mo.”  

20 

Isarele tiina zwabania kam  

1 Bena yarepɛ bene dem chane senu chana kam da fuɡa dɛ dem ne, mo Isarele teo 

nakwa bam badwonna tu amo tei se ba bwei ba lɔre BAŊA WƐ boboŋa na ye tei to. Ba 

ma ba ba jeini a yiɡa ne. 2 BAŊA WƐ kwora ma yi amo we:  
3 “Nabiinu, ŋɔɔne de Isarele teo nakwa bam se n ta de-ba we, ‘Yuu-tu BAŊA WƐ na taɡe 

tei to mo tento: Abam tu se á lɔre amo boboŋa na ye tei to mo na? Ne amo na jeɡe 

ŋwea tei to, ko ye cheɡa mo we a bá pa abam chwoŋa se á lɔre a boboŋa. Yuu-tu BAŊA 

WƐ mo taɡe konto.’  
4 Nabiinu, nmo nam bá bore taane n vane-ba na? Tole ba kwoa bam wo-zɔɔna kikia 

yam taane se ba taa yei ya ni ne. 5 Ta de-ba we, ‘Yuu-tu BAŊA WƐ na taɡe tei to mo 

tento: Maŋa kalo a déem na kuri Isarele tiina bam se ba taa ye a nyem to, a tu a veere 

a tete de Jakob dwi tiina bam Ejipti teo ne. A ma daare a du yi-seena duuri de-ba a 

we, “Amo mo ye abam Teiru BAŊA WƐ wom.” 6 Amo ta ma du duuri maŋa kam konto 

ne a ta de-ba we, a wó ja-ba a nwoŋi Ejipti teo ne a vo teɡa kalo a ya na kuri a pa-ba 

to. Teɡa kam konto nam ye te-ŋoŋa kalo na lana ka dwoi jei maama, ye ka ywomma 

de varem de kɔnɔ to.* 7 A ma ta de-ba a we, “Abam maama nam dole-na wo-zɔɔna 

nyenyero telo á na zuli to á yaɡe, se á daa yé ta‑á biini á tete de Ejipti tiina jwo-yɔɔro 

tem kaanem. Amo mo ye abam Tu BAŊA WƐ wom.”  
8 Ba nam lɔɡe amo kwaɡa ne mo, pa ba ve se ba cheiɡi a taane dem. Ba wolowolo wo 

dole wo-zɔɔna yalo ba na zuli to de Ejipti tiina jwona yam ba yaɡe. Konto ŋwaane 

amo boboŋa ma ja se a lwo a ban-lom dem ba baŋa ne, se a pa ba yaare Ejipti teo kom 

wone. 9 Amo déem nam ba laɡe se dwi-ɡɛ tiina bam taa jeɡe amo yere ba yaala. A yere 

dem ŋwaane a taɡe we a wó ja Isarele tiina bam a nwoŋi Ejipti teo kom ne, pa se a 

veere a tete a pa-ba ye dwi tiina balo ba na zoore ba wone to de zeɡe ba nia.  
10 Konto ŋwaane mo a seene a ja-ba a nwoŋi Ejipti ne, ye a ja-ba a zo kaɡoa kam wo. 

11 A ma kwei a bera yam de a nia yam a pa-ba. Kokuri to, nɔɔno wolo ná toŋe o 

tɔɡe-ya, kotu wó na ŋwea ya baŋa ne. 12 A ta ma tiŋi a siu da yam a pa-ba, se ya taa ye 

maana na tiɡi amo de banto tetare ne we amo BAŊA WƐ mo kuri-ba se ba taa ye amo 

nyem.* 13 De ko maama de, Isarele dwi tiina bam nwoŋi amo kwaɡa ne mo kaɡoa kam 

yuu ne. Ba maa wo sɛ se ba ke ba tɔɡe a bera yam, ye ba daare ba ve a nia yam. Ko 

nam ye wolo maama ná tɔɡe yanto mo kotu wó na ŋwea ya baŋa ne. Ba ta ma yɔɔre 

ba yaale a siu da yam. Ko ma pa se a ja boboŋa se a lwo a ban-lom dem ba baŋa ne se 

a yɔɔre a chɔɡe-ba kaɡoa kam wone. 14 Amo nam ba laɡe se dwi-ɡɛ tiina bam taa jeɡe 

amo yere ba yaala, de banto na nii ye a ja Isarele tiina bam a nwoŋi dáane to. 15 Ko 

kwaɡa ne to, a déem duɡi duuri a pa-ba kaɡoa kam ne mo we, a daa bá ja-ba a zo teɡa 

kalo a ya na kuri se a pa-ba to. Teɡa kanto nam mo ye te-ŋoŋa kalo na lana ka dwoi 

jei maama, ye ka ywomma de varem de kɔnɔ to. 16 Amo déem vane-ba konto, ba na ve 

a nia yam de a bera yam, ye ba ta yaale a siu da yam to ŋwaane mo. Ba fera nam tiini 

ya wo ba jwona kaanem wone mo. 17 De ko de a duri ba ŋwaŋa mo, pa se a wo yɔɔre a 

chɔɡe-ba kaɡoa kam wone.  
18 A déem ma kaane ba bia bam kaɡoa yuu ne a we, “Abam de daa yé tɔɡe-na á kwoa 

bam chwei sem de ba chullu tem. Nam yé biini-na á tete de ba jwona yam kaanem. 
19 Amo mo ye abam Tu BAŊA WƐ wom. Ta‑á sɛ-na amo bera yam, se á daare á ta‑á ke á 

tɔɡe a nia yam. 20 Ta‑á jeɡe-na a siu da yam se ya taa ye ya yera, se yanto taa ye 

maana amo de abam tetare ne. Konto mo abam wó lɔre we amo ye abam Tu BAŊA WƐ 

wom.”  
21 Ba dwi dem de nam lɔɡe amo kwaɡa ne mo. Ba wo sɛ ba tɔɡe a bera yam. Ba yiɡa 

de maa tere a nia yam wone. Wolo maama nam ná tɔɡe yanto, kotu wó na ŋwea ya 

baŋa ne. Ba ta yɔɔre ba yaale a siu da yam mo. Konto ŋwaane amo boboŋa ma ja se a 

lwo a ban-lom dem ba baŋa ne, se a pa ba yaare kaɡoa kam yuu ne. 22 De ko de, a 

yɔɔre a ja a bane dem mo, se dwi-ɡɛ tiina bam yé taa jeɡe amo yere ba yaala, de banto 

na nii ye a ja Isarele tiina bam a nwoŋi Ejipti ne to. 23 A nam ta duɡi duuri mo a pa-ba 

kaɡoa kam ne we a laɡe a jaɡe-ba pa ba vo yiɡa yiɡa se a yaɡe-ba loɡo baŋa teene 

dem jei maama wone. 24 Ko nam ye ba na wo sɛ ba tɔɡe amo nia yam, ye ba ve a bera 

yam to ŋwaane mo a ke-ba konto. Ba ta ma yaale amo siu da yam, ye ba daare ba pa 

ba fera zo ba kwoa jwona yam ne. 25 Amo ta ma pa ba sɛ bera yalo na ba lana to, de 

chullu telo nɔɔna na bá na ŋwea te baŋa ne to. 26 A ma pa ba biini ba tete de pɛɛra 

yalo ba na kwei ba pa-ne to. Ba bere ba yeini ba kwei ba bu-kwe sem maama mo ba 

ke kaanem. A ke konto maama ba yera ne se foone mo zo-ba, ye ba daare ba lɔre we 

amo mo ye BAŊA WƐ.’  
27 Nabiinu, konto ŋwaane nam ta de Isarele tiina bam we, ‘Yuu-tu BAŊA WƐ na taɡe 

tei to mo tento: Abam kwoa bam de déem maŋe ba twe-ne mo de ba na nwoŋi amo 

kwaɡa ne tei to. 28 Amo na yɔɔre a ja-ba a yi teɡa kalo a na duɡi duuri we a wó kwei a 

pa-ba to, mo ba ná nɛ peero telo maama na zeiŋi wɛɛne to, de teeni delo maama na 

pae woro to, ba yeini ba ke kaanem da. Ba pɛɛra yam konto chuchuɡi a bane mo. Ba 

maa zwɛ talwoŋ-ywoŋa ba daare ba lwo wo-nyɔɔro pɛɛra jei sem konto ne. 29 Amo 

déem bwei-ba a we, “Jeiɡa kɔ mo á yeini á diini wɛ-wɛ se á ke kaanem da to?” ’ Mo 

kokuri ba bwoi jei sem yere we ‘Wɛ-wɛ Jeiɡa’ de zem maama.  
30 Nam ta de Isarele dwi tiina bam we: ‘Yuu-tu BAŊA WƐ na taɡe tei to mo tento: 

Abam de boŋe se á biini á tete ne á kwoa bam déem na ke tei to mo, se á de pa á fera 

taa wo wo-zɔɔna kaanem ne na? 31 Abam na kwei á pɛɛra yam á pa jwona, ye á kwei 

mini á zwɛ á bia se ko taa ye kaanem to, á jeɡe á tete mo á biini de á jwona yam de 

zem maama. Isarele dwi tiina bam, á nam boŋe we amo wó pa chwoŋa se á ta‑á tui á 

beeri a boboŋa mo na? Ne amo Yuu-tu BAŊA WƐ na jeɡe ŋwea tei to, ko ye cheɡa mo 

we amo bá sɛ se á bwei á lɔre a boboŋa yam.  
32 Abam maa tɛ we, “Debam nam laɡe se dé taa nye de dwi-ɡɛ tiina bam na zoore 

loɡo baŋa teene dedwonna dem ne ye ba zuli wa yalo ba na mɛ dɛ de kandwa ba ke to 

mo.” Abam boboŋe dem nam bá fɔɡe de jeini. 33 Ne amo Yuu-tu BAŊA WƐ na jeɡe ŋwea 

tei to, ko ye cheɡa mo we, amo wó taa ye abam pɛ, pa se a kwei a je-dɛa, de a dam 

maama, de a ban-lom dem a taa nii abam baŋa ne. 34 A maa wó ja abam a nwoŋi teene 

delo maama a ya na jaɡe abam a yaɡe de wone to de je-dɛa, de dam, dedaane a 

ban-lom dem. 35 Amo laam wó ja abam mo a vo a zeɡe kaɡoa kam wone mɛ dwi-ɡɛ 

tiina na ɡilimi to. Dáane mo a wó jeeri abam yibia de yibia, ye a di á taane se á to. 



36 Amo déem na di á kwoa bam taane tei Ejipti teo kaɡoa kam ne to, konto dwoŋi mo 

a ta wó di abam de taane. Yuu-tu BAŊA WƐ na taɡe tei to mo konto. 37 A ta wó korese 

abam pa se á ke ne dé ni-ɡwonim dem na bere se á ke tei to. 38 A maa wó le 

zwabani-nyena balo na wo á wone to, de balo maama na ve-ne to. A nam wó ja-ba a 

nwoŋi sa-teene delo ba na zoore de wone to. Ba nam bá na chwoŋa se ba tɔɡe ba zo 

Isarele teɡa kam wone. Konto baŋa ne abam de wó lɔre we amo mo ye BAŊA WƐ.  
39 Ko nam ná ye abam, Isarele dwi tiina bam, Yuu-tu BAŊA WƐ na taɡe tei to mo 

tento: Á maama véi-na á zuli á jwona yam, ne á na jeɡe boboŋa yalo to. Á ná laɡe á ve 

amo ni dem, daa ta‑á ke-na konto dwoŋi taa. Nam lɔre-na we, a bá sɛ se á ta‑á jeɡe 

amo yere dem na ye wose to á yaala, de pɛɛra yalo á na kwei á pae á jwona yam to. 
40 Kokuri to, maŋa wó ba ye Isarele dwi dem maama taa zuli-ne ba teɡa kam ne. Ba 

maa wó zuli-ne Isarele peo-kamunu kolo a na pɔɔre a pa a tete to yuu ne, ye amo de 

wó sɛ se ba taa ye a nɔɔna. Dáane mo amo wó beeri á pɛɛra yam, dedaane wo-laaro 

telo á na wó pɔɔre se á kwei-ya á ma á ke kaanem á pa-ne to. Yuu-tu BAŊA WƐ mo taɡe 

konto. 41 Amo ná jaane abam a nwoŋi sa-teene delo ne a na jaɡe abam pa á zo dwi-ɡɛ 

tiina bam wone to, a laam wó sɛ a jwoŋi abam nenɛɛne á ye talwoŋ-ywoŋa mo ba zwɛ 

ba pa-ne. A ta ná wo abam tetare ne, a wó bere jaja we a ye wose mo, se dwi-ɡɛ tiina 

bam taa zeɡe ba nia. 42 Amo laam maa ná jaane abam a ja a jwoori Isarele teɡa kalo a 

déem na duɡi duuri we a wó kwei-ka a pa á kwoa bam to, á wó seene á lɔre we amo 

mo ye BAŊA WƐ wom. 43 Maŋa kam konto ne, abam wó ɡuli wo-zɔɔna kikia yalo á ya 

na ke pa se á biini á tete to. Konto wó pa á yaale á tete de wo-lwanno telo a ya na ke 

to. 44 Isarele dwi tiina bam, abam wó lɔre we amo mo ye BAŊA WƐ wom, ne a ná tɔɡe a 

yere dem ŋwaane a duri abam ŋwaŋa, ye a wo waare abam se ko maŋe de á 

totoŋ-lwanno tem de á wo-zɔɔna kikia yam na ye tei to. Yuu-tu BAŊA WƐ na taɡe kolo 

to mo konto.’ ”  

Teɡa-kuri seeni taane  

45 BAŊA WƐ kwora daa ta ma yi amo we:  
46 “Nabiinu, pipiri n yibia n jeeri teɡa-kuri seeni jei sem. Tɔɔle kwora n chɔɡe kuri 

seeni tiina bam, se n daare n pworisi taane n chɔɡe kuri seeni ɡoa kam. 47 Nam ta de 

kuri seeni ɡoa kam we: ‘Cheiɡi BAŊA WƐ kwora kam! Yuu-tu BAŊA WƐ na taɡe tei to 



mo tento: A yɔɔre a ti a yiɡa mo se a zwɛ nmo de mini. De nam laɡe de di n teeni dem 

maama mo kula! Tei-lɛɛro de delo na koɡe to maama wó zwɛ mo. Min-lɔŋɔ kom konto 

nam bá di ko dwei kɔtaa. De maa wó zwɛ kolo maama na tiɡi de yiɡa ne ko zeɡe 

teɡa-kuri seeni se ko taa diini baŋa seeni to mo. 48 Nɔɔna maama wó lɔre we amo BAŊA 

WƐ mo tɔre mini dem konto, ye de nam bá di de dwei kɔtaa.’ ”  
49 Amo de laam ma ta a we, “Ja! Yuu-tu BAŊA WƐ, ko wó ja lɛɛro mo ko ba amo yuu 

ne! Ba nam maŋe ba jeɡe amo taane mo ba tɛ we, ‘O taana yam yeini ya ye dende 

mo.’ ”  

21 

Baŋa Wɛ se-zɔɔ kom taane  

1 BAŊA WƐ kwora daa ta ma yi amo we:  
2 “Nabiinu, pipiri n yibia n jeeri Jerusalem teo kom. Tɔɔle kwora n chɔɡe ko wara-jei 

sem, se n daare n pworisi taane n chɔɡe Isarele teɡa kam. 3 Ta de-ba we: ‘BAŊA WƐ na 

taɡe tei to mo tento: Amo laɡe a vaŋe a se-zɔɔ mo a le ko pwolo kom ne, se a ma-ko a 

ɡo nɔn-ŋona de puseŋ-nyena de. 4 Amo na wó yɔɔre a ke konto to ŋwaane, a se-zɔɔ 

kom wó zeɡe teɡa-kuri seeni mo ko taa ɡwoni nɔɔna maama ko de se ko vo ko yi baŋa 

seeni. 5 Nabiina maama laam maa wó lɔre we amo mo ye BAŊA WƐ. A nam na le a 

se-zɔɔ kom ko pwolo ne konto to, a daa bá pa ko jwoori ko zo da.’  
6 Konto ŋwaane, nabiinu, ta‑n vuvuna wo-chechɔɡɔ ŋwaane. Pa se nɔɔna bam na 

nmo wo na pɛ ye n tiini n vuvuni tei to. 7 Ba nam ná bwei‑m se ba lɔre kolo ŋwaane n 

na vuvuni to, se n ta de-ba we, ‘Kwora kalo na beene se ka pa nɔɔna dedɛ naɡwola te 

to ŋwaane mo amo vuvuna. Ba nadwoona wó taa maɡe daane mo de foone, ye ba 

vɔna de pare.’ Wonnu tento nam laɡe te seene te ke mo. Yuu-tu BAŊA WƐ na taɡe kolo 

to mo konto.”  
8 BAŊA WƐ kwora daa ma yi amo we:  

9 “Nabiinu, pworisi n ta de-ba we: ‘Baŋa Wɛ na taɡe tei to mo tento:  

Nii-na se-zɔɔ!  

Ba nam dwori-ko mo!  

Ko maa tiini ko jeɡe ni mo ye ko nyeena.  



10 Ko ni tiini ko dwori ko ti  

se ko ɡwoni ko de teɡa ne.  

Ko nam ta liliɡi jei maama ne mo  

ne doa na pepele tei to!  

Dé wó taa chaka Judah paare dem ŋwaane na?  

Se-zɔɔ kom yiɡa nam tera paare maama wone!  
11 Amo kuri se-zɔɔ kom a tiŋi  

se ba dwori-ko pa ko tiini ko jeɡe ni mo.  

Ba laam wó kwei-ko ba ke nɔn-ɡoro wom jeŋa ne.  
12 Nabiinu, nam ta‑n keera ye n chwoosi n yaɡa,  

lɛɛro telo na wó yi a nɔɔna bam to ŋwaane.  

Isarele teo yiɡa tiina bam de wó na lɛɛro tem konto.  

Ba maama wó te jara wone mo,  

ba de a nɔɔna bam maama.  

Konto ŋwaane, maɡe n takeiri wo-chechɔɡɔ ŋwaane.  
13 Ko laɡe ko faŋe a nɔɔna bam mo ko nii. Judah paare dem ná ti, se-zɔɔ kom yiɡa na 

tere de wone to ŋwaane, bɛ mo daa wó ke? Yuu-tu BAŊA WƐ na taɡe kolo to mo 

konto.’  
14 Konto ŋwaane, nabiinu, pworisi taane  

se n daare n maɡe n jea.  

Pa se-zɔɔ kom zaɡe kuni belei naa betɔ.  

Kokuri to, ko ye se-zɔɔ kolo na ɡoe to mo.  

Ko nam wó kaare nɔɔna bam ko pu  

se ko yɔɔre ko ɡo-ba.  
15 Konto wó pa se ba vɔna pare,  

ye ba dedɛ da ko ŋwaane ba to.  

Amo pɛ se se-zɔɔ mo che ba teo kom ni maama.  

Ko nam yɔɔre ko liliɡi jei maama ne  

ne doa na pepele tei to mo,  

ye ko ke siri se ko ɡwoni ko de teɡa ne.  
16 Se-zɔɔ, yɔɔre n ta‑n zaɡe jazem seeni,  



se n daare n pipiri jaɡwia seeni n zaɡe n woli da.  

Nmo ni dem ná jeeri mɛ seeni,  

se n ta‑n ɡwoni nɔɔna n de teɡa ne.  
17 Amo de maa wó maɡe a jea daane  

ye a bane de laam zuri.  

Amo BAŊA WƐ mo taɡe konto.”  
 

18 BAŊA WƐ kwora daa ma yi amo we:  
19 “Nabiinu, bei bibeiri selei se se bere chwei selo Babilon teo pɛ se-zɔɔ kom na wó 

tɔɡe da ko ba to. Chwei sem nam wó nwoŋi teo kodoo ne mo se ba. Laam chwi daa mɛ 

seeni chwei sem na wó pwɛ to, se ka bere chwoŋa maama yiɡa na yɔɔre teo kolo seeni 

to. 20 Ta pa se se-zɔɔ kom tɔɡe chwoŋa dedoa ko vo Amon tiina te-fɔrɔ Raba seeni, se 

chwoŋa kadwoŋi kam de vo Jerusalem teo na wo Judah laŋa kam ne to seeni. 
21 Kokuri to, Babilon teo pɛ wom laɡe o vo o zeɡe chwei sem na pwɛ belei mɛ to, ye o 

daare o tɔɡe yi-nɛɛre baŋa se o lɔre chwoŋa kalo o na wó tɔɡe to. O maa zuzuɡi taŋa 

chena, o daare o bwei chwoŋa o teo jwona tei ne, ye o kwei chulu varem chwɛ o nii, 

se o lɔre o na wó ke tei to. 22 O jazem ne mo o wó taa zei chene delo baŋa ne ba na 

popone Jerusalem teo yere to. O maa wó vo da o tiŋi da-kwollu telo ba na wó kwei ba 

maɡe teo kom ni-bworru tem ba bwori, se o laam pa o jar-keira bam ni se ba ɡo ko 

nɔn-bia bam. Ba maa wó baɡe tiɡuri-kaasa, ye ba lɔ taara ba sale teo kom kabira kam 

teiŋa ne ba ja di ka yuu. 23 Jerusalem tiina bam nam bá sɛ we Babilon teo pɛ yi-nɛɛre 

dem wó ji cheɡa, ba na maŋe ba du duuri ba pa‑o to ŋwaane. Pɛ wom nam wó ɡuli-ba 

ba tusim dem na ye tei to, ye o daare o ja-ba.  
24 Konto ŋwaane, Yuu-tu BAŊA WƐ taɡe tento mo o we: ‘Abam pɛ se á tusim dem 

nwoŋi pwooni, ye á wɛleera yam maa yɔɔre ya nae jaja. Á kikia yam maama maa bere 

we á ba jeɡe cheɡa. Konto ŋwaane mo á dona wó ba ba ja abam de dam.  
25 Ko ta ná ye nmo Isarele tiina yiɡa tu wom, n lwarem kikia de n puseŋa ɡaale. 

Maŋa kam yi ka ti se n yɔɔre n na waarem. 26 Yuu-tu BAŊA WƐ nam na taɡe tei to mo 

tento: Dɔne n yuu ɡare-yi dem, de n paare yipuɡa kam n yuu ne. Ko daa bá taa ye ne 

ko ya na ye tei faŋa to. Nabwona jeɡe se ba zaŋe de zula, se balo ya na jeɡe paare ba 

di to ɡa ba paare. 27 Chɔɡem beena! Chɔɡem beena! Teo kom paare dem wó ti! Konto 



nam bá ke, ye ko dae we wolo a na kuri se o waare teo kom to tua. A laam maa wó 

kwei-ko a ke o jeŋa ne.’  
 

28 Nabiinu, ko nam ná ye nmo, pworisi taane we, ‘Yuu-tu BAŊA WƐ na taɡe tei Amon 

tiina bam de ba toro tem seeni to mo tento:  

Nii-na se-zɔɔ!  

Ba laam zei-ko mo se ba ma ba ɡo nɔɔna.  

Ba kwɛ-ko pa ko liliɡi mo ne doa na pepele tei to,  

se ko yɔɔre ko taa chɔɡe nɔɔna.  
29 Á veera yalo na vei jara yam seeni to nam ɡane abam mo,  

ye á yi-nɛɛre taana ye vwa yerane.  

Se-zɔɔ kom wó ba abam baŋa  

pa se puseŋ-nyena bam na maŋe de toone to te.  

Dɛ dem banto na wó na chɔɡem to yia,  

pa se ba yɔɔre ba na waarem.  
30 Laam nam kwei se-zɔɔ kom  

n jwoori n ke ko pwolo wone.  

Jwoori n vo jei selo ba na naane‑m to.  

Kokuri to, amo wó di n taane  

teo kolo na ye n kuɡu jei to ne.  
31 A yɔɔre a laɡe a lwo a ban-lom dem mo n baŋa ne,  

se n lɔre we a wo tiini ko fuli dede‑m.  

A ta wó kwei‑m a ke nankɔ-nyena  

balo na me de nɔn-ɡora kikia to jeŋa ne.  
32 Nmo wó ji ne da-kora  

kalo ba na kwei ba de mini wone to.  

N tete teo kom wone mo  

n jana wó lwo teɡa ne.  

N yere dem laam maa wó saare loɡo baŋa ne.  

Amo BAŊA WƐ mo taɡe konto.’ ”  



22 

Jerusalem tiina bam na tusi tei to  

1 BAŊA WƐ kwora ma yi amo we:  
2 “Ko ta ná ye nmo, nabiinu, n nam bá bore taane n vane teo konto nɔn-bia bam, de ba 

na swoi nɔn-ɡora kikia tei to na? Tole ba wo-zɔɔna kikia yam taane se ba taa yei ya ni 

ne. 3 Nam ta de-ba we, ‘Yuu-tu BAŊA WƐ na taɡe tei to mo tento: Jerusalem teo, n laɡe 

n ja chɔɡem mo n ba n pa n tete. Kokuri, n nɔn-bia bam yeini ba ɡo ba dwonna dedɛ n 

wone, ye ba ta mɔ jwona se ba zuli-ya, pa se ba biini ba tete. 4 Abam Jerusalem tiina 

nɔn-ɡora kikia yam pɛ se á to de á bora. Á na mɔɔne jwona á pa á tete to de ma pa se 

á diɡiri á tete. Jerusalem, nmo waarem maŋa kam bwola. N bena yam laɡe ya ti mo. 

Amo laɡe a pa se dwi-ɡɛ tiina bam taa jeɡe‑m ba yaale mo, se loɡo baŋa teene dem de 

taa twe‑m. 5 Teene delo na bwola de nmo to, de delo na ye yiɡa yiɡa to maama wó taa 

mɔne‑m mo, nmo yere na chɔɡe ye n su de vuvuɡa to ŋwaane.  
6 Nii mo! Isarele teo yiɡa tu wolo maama na wo n wone to jeɡe o dam dem o ɡoe 

nɔɔna mo. 7 Nmo nɔn-bia bam yɔɔre ba ɡwooni ba kwoa de ba niina mo. Ba ta maa 

jeɡe veira, de botara, dedaane kadeina ba bɛɛsa. 8 Ba bere ba ba neɡe wonnu telo na 

ye wose te pa amo to, ye ba daare ba jeɡe amo siu da yam ba yaala. 9 Nmo wone 

nɔɔna kare ba ba bebara se ba wane ba dwonna ba ɡo mo. Nɔɔna badwonna de maa 

diini peero tem yuu ba di jwona wodiiru, ye badaara de swoi kabwoŋa kikia. 10 Nmo 

wone baara badwonna de maa tiɡi de ba kwoa kaana, ye babam de fe mo se ba peini 

de kaana balo na jeɡe ba chana zarem ba ke to. 11 Nɔɔna ta wo n wone ye ba laɡe ba 

dwonna kaana se ba ke bwoŋa de-ba. Badaara maa jeɡe ba bu-kaana ba laɡa, ye 

babam de yeini ba peini de ba nakwa ba na ye kwoa daane to. 12 Nmo wone de, nɔɔna 

jwoŋi dim mo se ba wane ba ɡo ba dwonna. Badwonna de maa jene wonnu ba pae ye 

ba dɔne nyɔɔre dedɛ jene dem baŋa ne. Ba laam maa tɔɡe kampina baŋa ne ba duni. 

Nmo nɔn-bia bam maa swei amo swia. Yuu-tu BAŊA WƐ na taɡe kolo to mo konto.  
13 Amo wó dole abam jaɡuli-zane mo, abam na pini á ma‑á duni, ye á daare á ɡo á 

dwonna á teo kom wone to ŋwaane. 14 Amo nam ná tu a toŋe de abam ne ko na maŋe 

tei to, á ta wó ta‑á jeɡe baare na? Á ta wó ta‑á dana maŋa kam konto ne na? Amo 

BAŊA WƐ mo taɡe konto. A nam wó seene a ke kolo a na taɡe to. 15 A laɡe a jaɡe abam 



mo pa á vo yiɡa yiɡa se á ta‑á zoore loɡo baŋa teene dem jei maama wone. Konto to, a 

laam wó le á diɡiru tem maama a yaɡe. 16 Abam ná pɛ se dwi-ɡɛ tiina bam jeɡe abam 

ba yaala, á laam wó ba á lɔre we amo mo ye BAŊA WƐ wom.’ ”  
17 BAŊA WƐ kwora daa ta ma yi amo we:  

18 “Nabiinu, amo nii a nae Isarele dwi tiina bam we ba ye weeru mo. Ko nye de luru na 

kwɛ lu-nyenno mini wone se o le channa, de luuru tedwonna o daare lu-nyenno 

chekke to mo. Banto nam nye de weeru tem konto mo amo yiɡa ne. 19 Konto ŋwaane 

Yuu-tu BAŊA WƐ nam na taɡe tei to mo tento: ‘Amo de wó la abam mo a ke daane 

Jerusalem teo kom wone, á laam na jiɡi weeru dwoŋi to ŋwaane. 20 Ne luru na yeini o 

la lu-nyenno, de channa, de luuru tedwonna o de min-voɡo wone se o fuli mini dem 

pa te nyeene tei to, konto mo amo de laɡe a ke abam. A maa wó tɔɡe a ban-lom dem 

ŋwaane a la abam a ke daane teo kom wone, ye a daare a waare abam, se á de 

nyeene, a wo na fuli dedɛ to ŋwaane. 21 Cheɡa ŋwaane to, a laɡe a la abam a ke daane 

teo kom wone mo, se a laam fuli a ban-lom dem a yaɡe á yera ne. 22 Ne lu-nyenno na 

nyeene tei min-voɡo wone to, konto mo abam de laɡe á yaare teo kom wone. Abam 

laam maa wó lɔre we amo BAŊA WƐ mo lwoɡi a ban-lom dem a yaɡe á baŋa ne.’ ”  
23 BAŊA WƐ kwora daa ma yi amo we:  

24 “Nabiinu, ta de Isarele tiina teɡa kam we, ‘Nmo ye teɡa kalo doa na ba nena n baŋa 

ne se ka kwɛ to mo, a bane na zaŋe n baŋa ne to ŋwaane.’ 25 Teo kom yiɡa tiina bam 

ke ni daane mo ne nywonnu na laare tei se te ja nɔna te kaare to. Ba maa kare ba ɡoe 

nɔɔna, ye ba daare ba vere ba jejeɡero de ba lonne wonnu tem, pa se ba daare kadeina 

dedɛ ba yaɡe teo kom wone. 26 Teo kom kaanem tiina bam yiɡa tere amo nia yam 

wone. Ba maa yaale wonnu telo na ye wose te pae amo to. Ba nam ba pɔɔre wonnu 

telo na ye wose amo ŋwaane to, de telo na wora dɛ dɛ totoŋa yam ŋwaane to daane. 

Ba maa bere we wonnu telo na maŋe de Wɛ chullu tem to, de telo na jeɡe diɡiru 

chullu tem seeni to maama ye bedwe mo. Ko ta ná ye amo siu da yam, ba yiɡa tere ya 

wone. Ba na ke tei konto to maa pae se nɔɔna jeɡe amo yere dem ba yaala. 27 Teo kom 

nakwa bam nye de wiira mo na nɛ vara se ba zi ba kaare to. Ba maa ke nɔɔna zonne 

ye ba jeɡe-ba ba ɡoe se ba tete ma ba duni. 28 Teo kom sampwori sem de ye ja chɔɡe. 

Ba yɔɔre ba peeri nɔɔna bam kikia mo, de ba veera yam na ɡane nɔɔna, ye ba yi-nɛɛre 

taana ye vwa tei to. Ba maa tɛ ba we, ‘Yuu-tu BAŊA WƐ taɡe o we tento mo,’ ye BAŊA 



WƐ nam bere o wo puri o ni de-ba de. 29 Teo kom nɔɔna bam yɔɔre ba me de kampina 

mo, ye ba ta swoi se ba taa vere nɔɔna. Ba maa yɔɔre ba jeɡe yiniɡa tiina de nabwona 

ba bɛɛsa. Ba ta maa jeɡe veira de ba yaara, ye ba vane banto bora taane dim baŋa ne.  
30 A nam beeri se a na nɔɔno mo ba wone, se kotu fɔɡe o lɔ teo kom kabira kam o 

zeɡe. Kotu ya wó zeɡe o che se lulua kalo na tiɡi amo de teo kom laŋa ne to kwoni, se 

a daa yé chɔɡe teo kom. A ma beeri a ɡa.* 31 Konto ŋwaane mo a nam laɡe a yɔɔre a 

lwo a ban-lom dem ba baŋa ne, se a zwɛ-ba kula, a wo na tiini ko fuli de-ba to 

ŋwaane. A maa wó jwoori a ŋwe ba keim-lwanno tem maama jene. Yuu-tu BAŊA WƐ 

na taɡe kolo to mo konto.”  

23 

Kaana balei memaŋe  

1 BAŊA WƐ kwora ma yi amo we:  
2 “Nabiinu, kaana balei déem mo wora, ba na ye nu dedoa. 3 Ba ta na ye bukwa-donno 

ye ba zoore Ejipti teo wone to mo ba jiɡi ka-bworru. Dáane mo baara déem jeɡe ba 

yela ba teiŋa, ye ba ta jeɡe ba pwoa yam seeni ba peera. 4 Zembaaro wom yere mo ye 

Ohola. O nyaane wom yere maa ye Oholiba. Ba ma ji amo kaana, ye ba lo bakeiri de 

bukwa ba pa-ne. Ohola mo ye Samaria teo. Oholiba maa ye Jerusalem teo kom.  
5 Ohola ya ta na wo amo tei ne to mo o zo kabwoŋa kikia wone. O ma kare o laɡe 

bɔɔla, ne o fera na zo-ba tei to. Asiria tiina bam mo konto. Ba badwonna maa ye 

jar-keira 6 ye ba zo ɡwaaro telo nyenyeɡo na ye nazwon-pupwiu to. Ba badaara nam 

ye dedɛɛra, de yiɡa tiina, de balo na diini sisein-nɔɔna to mo. Ba maama maa ye 

nɔn-donno telo na jeɡe lam to. 7 O ma yɔɔre o kwei o tete o pa Asiria teo nɔn-yum tem 

maama kabworim ŋwaane. O ta ma chɔɡe o tete de o na zuli balo maama fera na wo o 

wone to jwona yam. 8 O nam wo sɛ se o yaɡe o kabworim kikia yam, ne o na maŋe o 

ke tei Ejipti ne ye o ta ye bukɔ-pwola to. Maŋa kam konto ne baara déem taane o 

pwoa ye ba daare ba toŋe ba fera na laɡe tei to mo ded-o. 9 Amo nam yɔɔre a yaɡe‑o 

mo a pa o bɔɔla Asiria tiina bam. Kokuri to, o fera maŋe ya wo ba wone.* 10 Ba de ma 

lɔɔre o yera zela ba daare‑o ba zeɡe bwori. Ba ta kale o bakeiri de o bukwa bam mo ba 

ja ba viiri, ye ba daare ba kwei se-zɔɔ ba ma ba ɡo o tete. Kaana laam maa jeɡe o yera 

taane ba ŋɔɔna, o na nɛ waarem delo to ŋwaane.  
11 O nyaane Oholiba déem nɛ tento maama, ye wonto nam ta ke o chɔɡe se ko dwoni 

o zembaaro wom kabworim totoŋa, o na ware o fera yam o ja to ŋwaane. 12 O ma 

yɔɔre o laɡe Asiria tiina bam, ba na ye dedɛɛra, de yiɡa tiina, de jar-keira na zo 

ɡare-laaro to, de balo na dɔɡe sisein-nɔɔna baŋa ne to. Ba maama maa ye nɔn-donno 

telo na jeɡe lam to. 13 A ma maane we wonto de ke ne o zembaaro wom ya na ke tei to 

mo, pa se o biini o tete.  
14 Ko nam ná ye Oholiba, wonto ke kabworim se ko dwoni o zembaaro wom kikia 

yam. O déem nɛ ba na ɡɔɡere Babilon tiina nyenyero telo ba yaɡe kabira yera ne pa te 

lana nason-sonno tei to. 15 Ba maa jeɡe vovwe selo na baɡe ba teiŋa ne to, dedaane 

yuu ɡare-yia yalo na vɔɡe ba yuni ne to. Nyenyero tem maama maa yɔɔre te nye de 

Babilon teo dedɛɛra balo na nwoŋi Chaladea to. 16 O na bobo o na ba nyenyero tem 

konto to, mo o fera zo ba wone, pa o toŋe nɔɔna ba teo kom ne se ba bwoŋi-ba ba 

pa‑o. 17 Babilon tiina bam de ma ba o tei ba peini ded‑o. Ba ma tiini ba chɔɡe‑o de ba 

sare-peiɡa kikia, pa se o yera ba ya chɛ ye o ma o kwaɡa o ya-ba. 18 O yɔɔre o ja o 

kabworim kikia yam o nwoŋi pwooni mo pa nɔɔna maama na o kuri. A laam ma ma a 

kwaɡa a ya‑o, ne a déem na yaɡe o zembaaro tei to. 19 De ko de, o ta wo sɛ se o yaɡe o 

tolo kom. O nam ɡuli o ya na ye nɔn-doŋo Ejipti teo ne ye o tɔɡe kabworim kikia yalo 

to ɡula mo, pa se o tiini o ke konto dwoŋi se ko ɡaale. 20 O ta yɔɔre o swoi se o taa tiɡi 

de o bɔɔla bam mo, ba na dana de sare-peiɡa ne bonɛ de sisein-nɔɔna na ye tei to 

ŋwaane. 21 Oholiba, nmo na ɡuli n na ke wo-zɔɔna yalo n nɔn-donne maŋa ne ye Ejipti 

baara bam peeri n pwoa ye ba teiŋi n yela to, n ta laɡe se n ta‑n ye konto mo.  
22 Konto ŋwaane Oholiba, Yuu-tu BAŊA WƐ na taɡe tei to mo tento: Ko ná ye n bɔɔla 

balo n na mɛ n kwaɡa n ya-ba to, a laɡe a pa ba zaŋe jei maama ne ba ke chichuŋu de 

nmo mo. 23 A nam wó la nɔn-donno telo na jeɡe lam ye ba nwoŋi Babilon, de 

Chaladea, de Pekoda, de Soa, de Koa to, ko ta woli de Asiria tiina bam maama a ke 

daane. Ba ye ba teo dedɛɛra, de ba yiɡa tiina, de jar-keira, de babɛ, ye ba maama dɔɡe 

sisein-nɔɔna baŋa ne mo. 24 Ba maa wó ba de jar-keira kɔɡɔ kamunu de ba torokooro 

ba jeeri‑m de jara, ye ba zei jara zela dwi dwi. Ba wó taa jeɡe jara nantane ba ma ba 



kwoli ba tete, ye ba pu jara yu-ɡwonnu mo. Ba maa wó ba ba ɡilimi nmo ba ke tetare 

ne ye ba daare ba waare‑m. Amo mo wó pa-ba chwoŋa se ba di n taane, ye ba daare 

ba waare‑m se ko tɔɡe de banto wadɛ sem. 25 A laɡe a da a ban-lom dem baŋa ne mo a 

pa se ba seene ba yia ba waare‑m. Ba maa wó dɔɔre n momwɛ de n zwa ba yaɡe. Balo 

ta na wó daare n wone to wó te jara wone. Ko ta ná ye n bia bam de, ba laɡe ba ja-ba 

mo, ye ba daare ba zwɛ n nɔn-bia balo na daare to mini wone. 26 Ba ta wó lɔɔre n 

ɡwaaro tem maama, de n wo-nyenno zela yam. 27 Amo nam wó pa se wo-zɔɔna de 

kabworim kikia yalo nmo déem na bobo n ke Ejipti ne to ti. Nmo daa bá‑n ta‑n jeɡe 

kikia yanto dwoŋi fera, naa n ɡuli Ejipti teo ɡula kɔtaa!  
28 Yuu-tu BAŊA WƐ nam na taɡe tei to mo tento: Oholiba, a laɡe a kwei‑m a ke balo n 

na chuli to jeŋa ne mo. Ko ye banto mo n déem mɛ n kwaɡa n ya-ba. 29 Ba de wó kwei 

sebaŋa mo ba toŋe se ko yi abam lanyerane. Ba ta wó vere wonnu telo n na yaare n na 

to ba ja viiri. Ba maa wó kɛ ba daare‑m, se n ta‑n zeɡe de kuri-nɔrɔ. N kabworim kikia 

yam wó taa nae jaja pa se chaveera yɔɔre ya ja‑m. Ko ye n wo-zɔɔna de n tolo kikia 

yam mo 30 pɛ se daanem dento ba n baŋa, n na kare n laɡe dwi-ɡɛ tiina bam ye n biini 

n tete ba jwona yam kaanem baŋa ne to ŋwaane. 31 Nmo yɔɔre n kwei n zembaaro 

totoŋ-naɡa kam mo. Konto ŋwaane, amo de wó kwei na-zoŋa kalo a na pɛ‑o pa o nyɔ 

ka wo cham to mo a pa‑m se n de nyɔ.  
32 Yuu-tu BAŊA WƐ nam na taɡe tei to mo tento:  

Nmo de laɡe n nyɔ n zembaaro wom na-zoŋa kam wone mo.  

Ka wo nam tiini ko luuna.  

Nɔɔna wó taa jeɡe‑m ba mɔna ye ba ta yaale‑m,  

na-zoŋa kam konto na jeɡe n yera wonnu dedɛ ka wone to ŋwaane.  
33 Nmo wó nyɔ ka wo wonnu tem n buɡi  

ye n ta‑n jei de wo-chechɔɡɔ.  

Ka nam ye na-zoŋa kalo na wó ja chɔɡem de lɛɛro ka ba  

ye n zembaaro Samaria de nyɔ ka wone to mo.  
34 Nmo nam wó nyɔ ka wo wonnu tem mo n ti maama nyɔ!  

Nmo laam ma‑n wó feiri-ka teɡa ne n lɔ muɡa-muɡa,  

ye n daare n bɛ bɛ n yela wo-chechɔɡɔ ŋwaane.  

Amo Yuu-tu BAŊA WƐ mo taɡe konto.  



35 Yuu-tu BAŊA WƐ nam na taɡe tei to mo tento: Nmo na swei amo swia ye n ta-ne n 

yaɡe kwaɡa kwaɡa to, nmo nam jeɡe se n na waarem mo se ko maŋe de n wo-zɔɔna 

de n tolo kikia yam.”  
 

36 BAŊA WƐ daa ta ma ta de amo o we:  

“Nabiinu, nmo nam bá bore taane n vane Ohola de Oholiba na? Tole ba totoŋ-vɛɛsa 

yam taane se ba taa yei ya ni ne. 37 Kokuri to, ba tiini ba ke tolo dedɛ, ye ba nɔn-ɡora 

kikia de kɛ jeŋa. Ba nwoŋi amo kwaɡa ne ye ba daare ba zuli ba jwona yam. Ba maŋe 

ba kwei bia balo amo de-ba na loɡe daane to mo ba ke kaanem ba pa ba jwona yam 

konto. 38 De ko de, ba ta ke tento mo ba ma chɔɡe amo yiɡa: Ba yɔɔre ba jeɡe a 

wara-jei sem ba biini mo, ye ba yaale a siu da yam. 39 Dɛ delo wone ba na kwei ba bia 

bam ba ke kaanem ba pa ba jwona yam to, mo ba zo amo wara-jei sem wone pa se ba 

chɔɡe se chullu tem. Ba seene ba ke konto dwoŋi mo amo tete diɡa kam wone.  
40 Ba maa yeini ba toŋe se ba vo yiɡa yiɡa ba bwoŋi nɔɔna se ba ba. Nɔɔna bam 

konto maa ná nwoŋi sa-teene wone ba yi, nmo Oholiba wó swɛ n yera mo, n daare n 

kwɛ n yibia ye n fɔɡe n yera de wo-nyenno dwi dwi. 41 Nmo laam ma‑n wó vo n jeini 

jaŋɡɔŋɔ kolo na jeɡe nenɔŋa to baŋa ne, ye n pa ba kwei yituŋu ba zeɡe n yiɡa ne. N 

ma‑n wó kwei talwoŋ-ywoŋa, de nuɡa kalo ya na ye amo zula ŋwaane to n tiŋi ko 

baŋa ne.  
42 Nɔn-kɔɡɔ kolo na tiini ba di ywoni to mo ɡilimi‑o ba baɡe sɔɔ ba yaɡa. Ba nam 

nwoŋi kaɡoa kam seeni mo ba ba. Nɔɔna bam maa ye dwia yadwonna, ko woli de 

sa-nyɔra balo ba na jaane ba nwoŋi kaɡoa wone to. Nɔɔna bam konto ma kwei jeŋa bɛ 

ba ke kaana balei bam je ne, ye ba daare ba kwei nenɔŋa yipwi ba pu ba yuni ne. 43 A 

laam ma ta kaane wolo yera na chɛ de kabwoŋa kikia to yera taane a we, ‘Ba ta wó 

taa tiɡi ded‑o mo ne ba na ke tei de ka-tole to.’ 44 Ba ma seene ba ke sare-peiɡa ded‑o, 

ne nɔɔna na tiɡi de ka-bworru tei to. Ba ke totoŋ-vɛɛsa konto dwoŋi mo de Ohola 

dedaane Oholiba, ba na ye ka-tole to ŋwaane. 45 Nɔn-ŋona nam wó di banto taane ba 

vane-ba, pa se ba na waarem delo na maŋe de ba kabworim de ba nɔn-ɡora kikia to 

mo, ba na seene ba ye ka-tole ye nɔn-ɡora jana wo ba yuni ne to ŋwaane.  
46 Yuu-tu BAŊA WƐ nam na taɡe tei to mo tento: Pa se jar-keira kɔɡɔ ba ba ke 

chichuŋu de-ba, pa se lɛɛro de foone yi-ba. 47 Kɔ-fɔrɔ kom konto wó dole-ba de kandwa 



mo, ye ba daare ba kwei ba se-zɔɔro ba ɡwoni-ba ba de teɡa ne. Ba ta wó ɡo ba 

bu-baara de ba bukwa, ye ba daare ba zwɛ ba sam dem.  
48 Amo wó tɔɡe konto baŋa ne mo a pa se wo-zɔɔna kikia yanto dwoŋi ti teɡa kam jei 

maama ne. Kaana bam maama wó na ko na ke banto tei to pa se ba daa bá lwoni ba 

kikia yam. 49 Ko nam ná ye abam, Ohola de Oholiba, á wó yaare mo á kabworim kikia 

yam á na ke to ŋwaane. Á wɛleera yam á na ke de á na kaane jwona tei to jene mo wó 

taa wo abam yuu ne. Abam laam maa wó lɔre we amo mo ye Yuu-tu BAŊA WƐ.”  

24 

Kambi-zaŋa memaŋe  

1 Bena noɡo bene dem chane fuɡa chana kam da fuɡa dɛ dem ne, mo BAŊA WƐ kwora 

tu ka yi amo we:  
2 “Nabiinu, popone dɛ dento n tiŋi tɔnɔ wone, kokuri, ko ye dɛ dem konto ne nɔɔ mo 

Babilon teo pɛ tu o kaare Jerusalem teo kom o pu.* 3 Véi zwabani-nyena banto tei n 

maŋe memaŋe de-ba we: ‘Yuu-tu BAŊA WƐ na taɡe tei to mo tento:  

Kwei kambia n teini mini ne,  

se n daare n lwo na ka wone.  
4-5 Nam nii n vara bam wone n kuri vare-ŋom.  

Kwei ko nɔn-dɛ sem maama n ke kambia kam wone,  

ko chwei dem de ko vɔŋɔ kom mo konto.  

Ta kuri ko kwi-laaro tem n ke da,  

n su kambia kam ni maama.  

Laam tiɡisi da-dwa dedɛ ka kuri ne,  

n pa se na bam chore lanyerane  

ye kwi sem de saŋe se be.  
6 Kokuri to, Yuu-tu BAŊA WƐ na taɡe tei to mo tento: Lɛɛro wo teo konto na su de 

nɔn-ɡora to yuu ne! Ko yɔɔre ko nye de kambi-dwoŋa mo na tiini ka diɡiri ye ka ba 

zare ka ɡɔe to. Nam ta le ka wo nɔna yam dedoa dedoa ye á wo kuri ya wone á daare. 
7 Teo kom nɔn-bia bam kare ba ɡo nɔɔna pa se ba jana bam taare teɡa kam maama 

mo. Ba ma lwo jana bam pelwaaro baŋa ne jaja, ye ko dae teɡa ne mɛ fwoɡo na wó 

kwoli-ba to. 8 Amo de nam yaɡe jana bam pa ba tiɡi pelwaaro tem baŋa ne konto mo, 

se nɔn-ɡora bam daa yé seiɡi-ba. Konto wó pa se a bane zaŋe ye a jwoori a ŋwe jana 

bam jene ba yuu ne.  
9 Yuu-tu BAŊA WƐ nam na taɡe tei to mo tento: Lɛɛro wo teo konto na su de nɔn-ɡora 

to yuu ne! Amo tete mo wó tiɡisi da-dwa a doɡele da-baŋa ne. 10 Konto ŋwaane, 

doɡele dɛ sem se se di baŋa, se n daare n dwei mini se kuri ne. Saŋe nɔna yam se ya 

be lanyerane, se n woli diira ya wone. Nam ta pa se kwi sem fuli. 11 Laam kwei 

kambi-kora kam n saŋe min-chala yam baŋa ne se n pa ka tiini ka lone ye ka channa 

kam nyeene. Konto mo wó pa se diɡiru telo na wo ka yera ne to maama nyeene te ti, 

se mini dem zwɛ wonnu telo ya na pɛ ka chɔɡe to pa te jei. 12 Amo yera nam chɛ de a 

na kwaane se a kwɛ-ka tei to mo. Diɡiru telo na daɡa ka wone to ta wo jei. Dole-ka n 

yaɡe mini dem wone, de ka diɡiru tem maama!  
13 Abam nam biini á tete de á wo-zɔɔna kikia yam mo. Amo yɔɔre a kwɛ abam a ɡa 

mo. Á wo sɛ se a le á diɡiru tem. Abam nam daa bá wane á kwɛ á diɡiru tem, ko ná 

dae we amo lwoɡi a ban-lom dem á baŋa ne mo a ti pa se a wo laam zuri.  
14 Amo BAŊA WƐ wom mo taɡe konto maama. Maŋa kam yi se a ke tei a na taɡe to. A 

bá yiri a ni dem konto. A bá leiri a boboŋa, ye a ta bá duri á yibwona. Amo nam laɡe 

a waare abam mo se ko maŋe de á totoŋa yam na ye tei to. Yuu-tu BAŊA WƐ na taɡe 

kolo to mo konto.’ ”  

Ezekeli kaane wom na teɡe tei to  

15 BAŊA WƐ kwora daa ma yi amo we:  
16 “Nabiinu, amo laɡe a pɔpɔ a ke keim mo na wó zwɛ‑m lanyerane. A wó jwoŋi wolo 

na tiini o tiɡi n bochare ne to a daare‑m. De ko de, yé keeri o ŋwaane. Yé kane yi-na 

naa n pa n yiɡa nyɔne. 17 N jeɡe chwoŋa se n suuri fenfee n wone. Nam yé pa n kwora 

zaŋe. Yé keeri o lua kam. Kwei n yuu vovoa n ba n yuu ne, se n daare n zo n natera 

yam. Yé kwoli n yibia ne balo na keeri ba twa na ke tei to, naa se n di wodiu kolo lua 

tiina na jeɡe ba di to.”  
18 Dɛ dem konto tetete mo a ŋɔɔne de nɔɔna bam. Ko na yi dedaan-ni maŋa to, mo a 

kaane wom teɡa. Teɡa na poore to, amo de ma ke ne Wɛ na pɛ-ne ni se a ke tei to. 



19 Nɔɔna bam ma bwei-ne ba we, “N kaane na teɡa ye n ke konto dwoŋi to, n bá pa dé 

lɔre ko kuri na ye tei ko pa debam to mo na?”  
20 Amo de ma ta de-ba a we, “BAŊA WƐ kwora mo tu ka yi amo we: 21 Ta de Isarele 

dwi tiina bam we, ‘Yuu-tu BAŊA WƐ na taɡe tei to mo tento: Amo laɡe a pa a tete 

wara-jei sem ji wo-zɔɔne mo. Ko ye kolo á na teere ko baŋa ne to mo. Abam ba nii-ko 

á sui, ye ko ye jeiɡa kalo á bochara na tiɡi da to mo. Abam bia balo á nam na daare 

kwaɡa ne to de laɡe ba te jara wone mo. 22 Konto maama nam ná kea, abam de wó ke 

ne amo na ke tei to mo. Abam bá kwoli á yibia ne balo na keeri ba twa na ke tei to, 

naa á di wodiu kolo lua tiina na jeɡe ba di to. 23 Abam wó yaɡe á yuu vovwe mo se se 

ba á yuni ne, ye á daare á yaɡe á natera se ya taa wo á nɛ ne. Á bá keeri keim dem 

ŋwaane. Á nam bá pa á yiɡa nyɔne de. Abam wó yɔɔre á ta‑á buɡi á jei mo á wɛleera 

yam ŋwaane, ye á daare á suuri á bere daane. 24 Ezekeli nam ye memaŋe mo o pa 

abam se á lɔre ko na wó taa ye tei to á yera ne. Abam de wó ke tei wonto na ke to mo. 

Konto maama ná yi abam, á wó lɔre we amo mo ye Yuu-tu BAŊA WƐ wom.’  
25 Ko ta ná ye nmo, nabiinu, dɛ dem wó yi a na wó chɔɡe dam jei selo ba na teere ko 

baŋa ne to. Ko maa ye woŋo kolo ba na di ywoni ko ŋwaane ye ba swoi se ba taa 

nii-ko ba ba sui to mo. Ba bochara maa tiɡi ko baŋa ne. A ta wó ja ba bia bam mo a 

woli da a ja a kɛ. 26 Dɛ dem konto ne mo nɔɔno wó duri o lu jara wone o ja kwora o ba 

o pa‑m se n lɔre kolo na ke to.* 27 Maŋa kam konto ne mo chwoŋa wó pore ka pa‑m se 

n ni puri se n ŋɔɔne ded‑o. Nmo daa bá ta‑n ye chemm. Konto baŋa ne mo nmo laɡe n 

ji memaŋe n pa-ba, se ba de wane ba lɔre we amo mo ye BAŊA WƐ.”  

25 

Amon teo taane  

1 BAŊA WƐ kwora ma yi amo we:  
2 “Nabiinu, pipiri n yibia se ka jeeri Amon tiina bam se n pworisi taane n chɔɡe-ba. 
3 Ta de-ba we, ‘Cheiɡi-na Yuu-tu BAŊA WƐ taane dem. Yuu-tu BAŊA WƐ na taɡe tei to 

mo tento: Abam ya yɔɔre á chake mo de ba na jaane amo wara-jei sem ba chɔɡe to. Ba 

na wane Isarele teɡa kam ba chɔɡe, ye ba daare ba kale Judah dwi tiina bam ba ja vo 

sa-teo yiɡa yiɡa to, mo á déem jeɡe a nɔɔna bam á mɔna. 4 Konto ŋwaane, ta‑á yei-na 

we a laɡe a ja abam a ke dwia yalo na zoore wɛ-puli seeni to jeŋa ne mo. Ba wó ba ba 

chwi ba vwoa se ba taa zoore abam tetare ne. Ba maa wó jwoŋi á tio-bia bam ba di, ye 

ba ta vere á nayela de ba nyɔ ba daare abam. 5 Amo ta wó pa se Raba pipiri ko ji mɛ 

kona na vei ya di ɡaao to, se Amon de taa ye jei selo ba na kɔne pei da to. Abam laam 

maa wó lɔre we amo mo ye BAŊA WƐ wom. 6 Kokuri, Yuu-tu BAŊA WƐ taɡe tento mo o 

we: Abam maɡe á jea de wopwolo, ye á tɔ sankena, á ma‑á daare á chake de 

wo-ɡworo kolo na yi Isarele teo kom to. 7 Mo kokuri nam lɔre-na we amo de laɡe a twi 

a jeŋa mo á baŋa ne, se a kwei abam a ke dwia yadwonna jeŋa ne se ba vere á wonnu 

tem. Amo laɡe a le abam mo dwi-ɡɛ tiina bam wone, se a daare a saare abam se á daa 

yé ɡwaane loɡo baŋa teene dem wone. A ná yɔɔre a ɡwoni abam a de teɡa ne konto 

dwoŋi, mo á wó lɔre we amo mo ye BAŊA WƐ wom.’ ”  

Moaba teo taane  

8 “Yuu-tu BAŊA WƐ na taɡe tei to mo tento: Moaba teo de Seyira teo déem taɡe ba we, 

‘Judah dwi tiina bam de laam yɔɔre ba nye de dwia yadwonna yam mo.’ 9 Konto 

ŋwaane amo de wó pa se nɔɔna ke chichuŋu de Moaba teene delo na cheɡe ba siseini 

dem to. Ko nam ye ba teene delo na jeɡe nenɔŋa to, Bɛte-Jesimofa, de Baal-Meon, de 

Kiriafayim mo konto. 10 A nam laɡe a kwei Moaba teo kom de Amon tiina bam mo a 

ke dwia yalo na zoore wɛ-puli seeni to jeŋa ne se ba taa tei. Konto to, Amon tiina yere 

dem wó saare loɡo baŋa teene dem wone. 11 A laam maa wó waare Moaba tiina bam 

se ba lɔre we amo mo ye BAŊA WƐ wom.”  

Edom teo taane*  

12 “Yuu-tu BAŊA WƐ na taɡe tei to mo tento: Edom tiina bam saɡe chwoŋa de ba na 

yiri jene Judah dwi tiina bam baŋa ne to. Tusim dem konto jene yɔɔre de wo ba yuu 

ne mo.* 13 Konto ŋwaane, Yuu-tu BAŊA WƐ na taɡe tei to mo tento: Amo nam wó twi a 

jeŋa mo Edom teo baŋa ne, se a ɡo ko nɔn-bia de ko vara maama. A maa wó pa ko ji 

di-dwonnu yerane. Ko na wó zeɡe Teman ne se ko yi Dedan to, se-zɔɔro mo wó ti ba 

maama. 14 A maa wó tɔɡe a tete nɔɔna Isarele tiina bam baŋa a yiri jene Edom teo kom 

baŋa ne. A wó pa-ba chwoŋa se ba waare Edom tiina bam ne a ban-lom dem na laɡe 

se ba ke tei to. Konto baŋa ne mo ba wó lɔre a ban-zɔŋɔ kom na ye tei to. Yuu-tu BAŊA 

WƐ mo taɡe konto.”  

Filisi teo taane  

15 “Yuu-tu BAŊA WƐ na taɡe tei to mo tento: Filisi tiina bam jeɡe nabaara sebaŋa mo 

ba di de Judah tiina bam. Ba ma kwaane se ba yiri jene ba baŋa ne kuni dedɛ, ba 

daare ba chɔɡe-ba. Ba maa wo duri ba ŋwaŋa de fenfee de. 16 Konto ŋwaane, Yuu-tu 

BAŊA WƐ na taɡe tei to mo tento: Amo laɡe a twi a jeŋa mo Filisi tiina bam baŋa ne. A 

maa wó pa se Cherete tiina bam dwi jei teɡa baŋa ne, ye a daare a chɔɡe Filisi tiina 

balo ta na daare ye ba zoore naneo kom ni ne to. 17 Amo wó tɔɡe a ban-lom dem 

ŋwaane a yiri jene ba baŋa ne. A maa ná yiri jene ba baŋa ne ye a waare-ba a ti, ba de 

wó lɔre we amo mo ye BAŊA WƐ wom.”  

26 

Tura teo taane  

1 Bena fuɡa-dedoa bene dem chana kam boboa dɛ dem wone, mo BAŊA WƐ kwora yi 

amo we:  
2 “Nabiinu, Tura tiina bam ya yɔɔre ba chake mo de Jerusalem totoore dem ye ba we, 

‘Jerusalem teo laam to ywoo! Ko laam nam jiɡi di-dwonnu mo ko tiɡa. Chwoŋa laam 

pore se dé tɔɡe da dé ke pipiu de teene dedwonna. Debam mo wó leiri ba yuu ne dé 

duni.’ 3 Konto ŋwaane Yuu-tu BAŊA WƐ na taɡe tei to mo tento: Abam Tura teo tiina 

bam, amo dwoni de abam mo. A laɡe a pa dwi-ɡɛ tiina dedɛ mo ba ba ke chichuŋu de 

abam, ne naneo na-ŋone sem na zaŋe wɛɛne tei to. 4 Banto nam laɡe ba vaare teo kom 

kabiri de ko dalem jei sem mo ba de teɡa ne. A ta wó pa ba chwooli ko teero tem 

maama ba ja jei, se kolo yerane na wó daare da to taa ye peo ko tiɡa. 5 Tura teo wó 

taa zeɡe naneo kom tetare ne mo, se ywon-jara yeini ba jare ba ŋwe da. Amo Yuu-tu 

BAŊA WƐ mo taɡe konto. Dwia yadwonna tiina mo wó ba ba vere ba wonnu. 6 Ba maa 

wó yɔɔre ba ɡo Tura tiina balo na zoore naneo ni te-kampare sem ne to. Ba laam maa 

wó lɔre we amo mo ye BAŊA WƐ.  



7 Kokuri, Yuu-tu BAŊA WƐ na taɡe tei to mo tento: Amo laɡe a pa Babilon teo pɛ 

Nebukadeneza mo zeɡe baŋa seeni o ba o jeeri Tura teo kom de jara. Wonto ye pa-faro 

mo pwa maama wone. O maa jeɡe sisein-nɔɔna de jara torokooro dedɛ. O ta jeɡe balo 

na dɔɡe sisein-nɔɔna baŋa ne to, de jar-keira kɔ-fɔrɔ na daɡa to.* 8 O laɡe o yɔɔre o 

chɔɡe á teene delo maama na wo naneo ni te-kampare sem ne to mo jara-keim baŋa 

ne. O jar-keira bam maa wó kaare á teo kamunu kom ba pu. Ba wó lɔ taara ye ba 

doɡele teero ba sale á kabira kam teiŋa ne ba ja di ka yuu, ye ba daare ba ɡeene 

jara-keim nantane ba ma jeeri abam de jara. 9 O ta wó pa ba kwei da-kwollu ba ma 

maɡe á kabiri sem ba bwori, ye ba daare ba ma ba luuru ba bwori á dalem jei sem ba 

de teɡa ne. 10 O sisein-nɔɔna bam fwoɡo wó pe á teo kom, se na daɡa to ŋwaane. O 

sisei sem ná ɡuri teɡa, ye o jara torokooro tem de duri te kɛa, á teo kom kabiri wó taa 

ziziŋi mo. Ba maa wó tɔɡe á teo kom manchwo-peena yam ba zo ko wo, ne nɔɔna na 

maɡe teo kabira ba yare se ba zo tei to. 11 Ba sisein-nɔɔna napɔɔna wó taa dɔna á teo 

kom chwei sem maama ne mo. Ba maa wó taa jeɡe ba se-zɔɔro ba yɔɔre ba ɡoe nɔɔna. 

Ywoa yalo á na chwi ye ya dana to maa wó to teɡa ne buru-tu-tu. 12 Jar-keira bam wó 

vere á jejeɡero tem, de á pipiu zela maama mo. Ba maa wó yiɡi á kabiri sem ba de 

teɡa ne, ye ba daare ba chɔɡe á sɔ-ŋonno tem. Ko ná ye á sam dem kandwa yam, de dɛ 

sem, dedaane teero telo na daare to, ba wó dole tento maama ba yaɡe naneo kom 

wone mo. 13 Amo wó che se á lei sem sɔɔ daa yé taa zaŋa. Abam nam daa bá ta‑á tae á 

kwanno tem se te kwori zo nɔɔna zwa. 14 Amo nam laɡe a pa se á teo kom ji peo kolo 

ywon-jara na wó yeini ba jare ba ŋwe da to mo. Ba daa bá jwoori ba lɔ teo kom ba 

zeɡe. Kokuri, amo Yuu-tu BAŊA WƐ mo taɡe konto.  
15 Yuu-tu BAŊA WƐ nam na taɡe taane delo o bere Tura teo to mo tento: Teene delo 

maama na wo naneo kom ni ne to ná niɡi nmo na to teɡa ne buri-buri ye n nɔn-bia 

bam nɛ zonne pa ba vuvuna tei to, ba yera bá taa sae mo na? 16 Naneo ni teene dem 

pwa laam wó zaŋe ba daare ba paare yitunnu ye ba le ba paare nenɔŋa ɡwaaro, ba 

daare ba lɔɔre ba ɡare-nyenno tem. Foone wó yɔɔre de ja-ba pa ba jeini teɡa ne, ye ba 

yera sɔɔre de kolo na yi á teo kom to. 17 Ba laam maa wó mɔ luseim leiŋa nmo ŋwaane 

ba ta we:  

‘Nmo ye teo kolo yere ya na zaŋe  

ye n nɔn-bia bam nwoŋi naneero tem baŋa ne to.  

Nmo laam nam yɔɔre n chɔɡe mo n tiɡa!  

Nmo de n nɔn-bia bam déem jeɡe dam mo  

naneero tem maama wone,  

pa se balo maama na zoore naneo kom ni ne to  

tiini ba kɔre foone abam ŋwaane.  
18 Dɛ dem nmo nam na laɡe n to konto to,  

naneo ni teene dem maama yera wó sɔɔre mo,  

de nmo dam dem na ti tei to.’  
19 Yuu-tu BAŊA WƐ nam na taɡe tei to mo tento: Amo ná pɛ se n ji di-dwonnu yerane, 

ne teo kolo nɔɔna daa na ba zoore ko wone to, ye a ta ná pɛ se naneo kom wo 

na-fwaaro tem pɛɛle te ba te kwoli‑m, 20 a laam wó pa se nmo de n nɔn-bia bam tu á 

zo churu, pa se á woli de faŋa faŋa nɔɔna balo na vei da to. Nmo laam wó ta‑n zoore 

teɡa kuri ne mɛ faŋa faŋa di-dwonnu na maŋe te tiɡi to. Ko laam maa wó pa se n 

maŋe dáane taa wuu, ye n daa bá‑n ta‑n ye teo kolo nɔn-ŋwena na zoore ko wone to. 
21 Amo wó pa se lɛɛro ba n baŋa ye n laam ɡuri. Nɔɔna wó beeri n jei ye ba daa bá 

na‑m. Yuu-tu BAŊA WƐ na taɡe kolo to mo konto.”  

27 

Tura teo luseim leiŋa  

1 BAŊA WƐ kwora ma yi amo we:  
2 “Nabiinu, mɔ luseim leiŋa n pa Tura teo kom. 3 Tura teo kom lɔɡe ko zeɡe naneo kom 

ni ne, ye ko nɔn-bia bam ke pipiu de naneo ni teene dedɛ. Nam ta de teo kom konto 

we, ‘Yuu-tu BAŊA WƐ na taɡe tei to mo tento:  

Tura teo, nmo bere n tete we,  

“Amo jeɡe lam mo chekke.”  
4 N siseina yam yɔɔre ya wo naneo kom tetare ne mo.  

N lɔra bam ma pa se n lam dem nwoŋi chekke.  
5 Nmo nye de nabworo kolo da-kwollu  



na ye Senira tei-dedwaaro mo ba ɡwoni ba ma ke to.  

Ba ta ma kwei Sedare tio na nwoŋi Lebanon ne to  

ba ma ba ke n tetare beiŋa kam.  
6 Basan tei-zwanno mo ba kwei  

ba ma ba sare n yuŋina bam naywi sem.  

Ko ta ná ye n wo kom teɡa kam seeni,  

ba mɛ Koperese dɛ selo na nwoŋi Kitimn ne to mo ba ke-ko,  

ye ba ma tuu yeila ba ɡɔɡere dɛ sem konto.  
7 Ba ta ma kwei ɡare-fefale selo na ɡɔɡere ye se nwoŋi Ejipti ne to  

ba pale wɛɛne se vio taa dole ko maɡe-se.  

Gwaaro tem konto nam ta mo ye nmo tuta de.  

Ba ta ma kwei ɡwaaro telo nyenyero na ye nazwon-pupwiu de nasoŋ-pupwiu ye te 

nwoŋi Elisa jei sem ne to  

ba ma ba pu vwoa ba ke da.  
8 Sidon tiina, de Aravadi tiina mo ye n yuŋina bam.  

Nmo tete Tura nɔɔna balo na jeɡe yi-poro to  

nam mo nii nabworo yuŋim baŋa ne.  
9 Gebale teo nakwa balo na ye ɡwaro to  

mo fɔɡe ba kwɛ nabworo kom ne ko ná chɔɡe.  

Balo maama na tɔɡe naneo kom baŋa ba beeri to  

mo yeini ba tui se ba ke pipiu n teo kom wone.  
 

10 Peresia tiina, de Ludi tiina, de Puti tiina  

de tɔɡe ba ye nmo jar-keira mo.  

Ba ma kwei ba jara nantane de ba jara yu-ɡwonnu  

ba pale n kabiri sem yera ne,  

pa se ko ja nenɔŋa ko ba ko pa‑m.  
11 Aravadi tiina, de Heleki tiina  

mo zeɡe n kabiri sem baŋa ne ba yere jei sem maama.  

Gamade tiina de maa wo n di-dedwaaro tem ne.  

Banto de kwei ba jara nantane sem  

ba pale n kabiri sem maama yera ne.  

Konto ma pa se n lam dem tiini de nwoŋi.  
 

12 Tura teo, Tarasisi tiina mo tu ba ke pipiu dede‑m, nmo na tiini n duni de jejeɡero 

dedɛ to ŋwaane. Ba maa yeini ba kwei lu-nyenno, de luuru tedwonna ba ma ba yeiɡi n 

zela yam.*  
13 Girisi, de Tubal, de Meseka tiina de yeini ba ke ba pipiu de nmo mo. Ba maa yeini 

ba kwei kabɛ, de channa wonnu ba pa‑m se ba daare ba jwoŋi n zela yam.  
14 Bɛte-Toɡarama teo nɔɔna de maa yeini ba kwei sisein-nɔɔna, de jara-keim sisei, de 

bona-sisei ba pa‑m ye ba daare ba jwoŋi n zela yam.  
15 Rodan tiina de maa yeini ba ke pipiu dede‑m. Teene delo na wo naneo ni ne to 

nɔɔna dedɛ mo tu se á ke pipiu daane. Ba ma kwei tuu yeila de kakɔnɔ dɛ ba maa yeiɡi 

n zela yam.  
16 Aram tiina de maa yeini ba ke pipiu dede‑m, n zela yam na daɡa to ŋwaane. Ba 

kwei kandwa-nyenno dwi dwio, de ɡare-nyenno, de ɡwaaro telo ba na ɡɔɡere to, de 

ɡare-fefale, de Korale kandwa-ŋona mo ba ma ba leiri n zela yam.  
17 Judah de Isarele dwi tiina de pipi de nmo mo. Ba kwei baninap kalo na nwoŋi Minifa 

to, de mɔɔro, de tooro, de nuɡa, de terale nuɡa mo ba leiri n wo-yeillo tem.  
18 Damasika tiina ke pipiu dede‑m, n na jeɡe zela dedɛ de jejeɡero dwi dwi to ŋwaane. 

Ba ma ja sana balo na nwoŋi Helebon to, de pei koro telo na nwoŋi Zahara to, 19 de 

kɔɔra de ba wo sana balo na nwoŋi Yuzali ne to ba ba ba ma ba yeiɡi n wonnu. Luuru, 

de Kasia tio poro, de feil-kasoro maa wo n zela yam wone.  
20 Dedan tiina ma kwei ɡwaaro telo n na wó kwei n daŋe n bonaɡa baŋa ne to ba ma 

ba leiri nmo zela yam.  
21 Ko nam ná ye Arabia tiina, de Kedare teo dedɛɛra bam, ba kwei pipeili, de pi-bale, 

de bone mo ba ke pipiu de nmo, ye ba ma-te ba leiri n zela yam.  
22 Seba de Raama tiina bam de ke pipiu de nmo mo. Ba kwei dwoa-bia, de 

kandwa-nyenno, de sabu-seŋa mo ba ma leiri n zela yam.  
23 N ta ke pipiu de Haran tiina, de Kanɛ tiina, de Eden tiina, ko ta woli de Seba, de 

Asuri, de Chilamada pipim-piina bam. 24 Banto yeini ba pipi n yɛ sem ne mo ye ba 

kwei ɡare-laaro dwi dwi ba ma leiri n zela yam. Gwaaro tem tedwonna nyenyero ye 

nazwon-pupwiu mo, ye ba ta ɡɔɡere te tedwonna lanyerane. Gwaaro tedwonna na ye 

sare to ye ba mɛ ɡare-ŋone na ye nyenyero dwi dwi to mo ba sɔ-se pa se jujuɡi ye ba 

daare ba fɔɡe ba sɔ se nia yam. 25 Tarasisi nabwooru tem mo yeini te zeŋe n zela yam 

te ja vo jei sedwonna pipiu ŋwaane.  
 

Tura teo, nmo déem nye de nabworo kolo zela na duna  

ye ko wo naneo kom tetare ne ko vei to mo.  
26 Balo na yuŋi nmo to mo jaane‑m  

ba zoore na-luŋa jei sem ne.  

Nmo na wo naneo kom tetare ne konto to,  

vio mo zaŋe wɛ-puli seeni ko ba ko vuvuɡi‑m  

pa se n chɔɡe zɔŋ-zɔŋ.  
27 Ko ná ye n jejeɡero tem, de n zela yam,  

de n pipiu wonnu tem maama,  

de n yuŋina bam, de balo na nii yuŋim dem baŋa ne to,  

de balo na fɔɡe ba kwɛ nabworo kom to,  

de n pipim-piina bam,  

de n jar-keira bam,  

de balo maama na wo n wone to,  

banto maama wó maŋe naneo kom tetare wone mo ba te.  

Konto maama wó ke dɛ dem lɛɛro na tu n baŋa to mo.  
28 Naneo ni buburi-bɛ maama wó ziziŋi mo,  

de n nɔɔna bam na tiini ba laare tei to.  
29 Yuŋina bam maama wó nwoŋi ba nabwooru tem wone mo  

ba daare-te.  

Balo maama ya na wó zo te wone ba yɛ na ba bɛ to  

laam maa wó bɛ ba zeɡe buburi-bɛ dem ne.  



30 Ba maa wó laare baŋa baŋa de wo-chechɔɡɔ nmo ŋwaane.  

Ba ta maa wó kwei kasolo ba taare ba yuni  

ye ba ta bibili tentwarem wone.  
31 Ba ta wó cheeri ba yuni de kolo na yi nmo to,  

se ba daare ba kwei ɡare-nyenyaaro ba zo.  

Ba wó tiini ba keeri de wo-chechɔɡɔ ba pa‑m,  

ba wo na wó tiini ko pɛ to ŋwaane.  
32 Ba ná laare konto dwoŋi á ŋwaane,  

ba wó taa leeni luseim lei ba we:  

“Tura teo jeɡe dwoŋi mo na?  

Ko ni nam tu de meeri  

ye naneo kom yɔɔre ko li-ko kula!”  
33 Teene dedɛ yeini de jwoŋi nmo wonnu tem  

pa ba toŋe ba fera abam yera ne mo.  

Nmo jejeɡero tem de n zela yam  

mo pɛ se teɡa baŋa teene dem pwa duni.  
34 Leile nam, naneo kom yɔɔre ko chɔɡe nmo mo,  

pa se n maŋe na-luŋa kuri ne.  

N zela yam de balo maama na toŋe n wone to  

tɔɡe dede‑m ba jei naneo kom wone.  
35 Nɔɔna balo maama na zoore naneo ni teene dem ne to  

yera sɔɔre de kolo na yi nmo to.  

Ba pwa yera sae mo de foone,  

ye ba yiɡa tiini ka nyɔne.  
36 Balo na ke pipiu loɡo baŋa teene dem wone to  

pwɛ ba tete de nmo mo.  

Lɛɛro telo na yi nmo to kɛ jeŋa,  

pa se n dwi ti taa wuu.’ ”  

 



28 

Tura teo pɛ yera taane  

1 BAŊA WƐ kwora ma yi amo we:  
2 “Nabiinu, ta de Tura teo yuu tu wom we, ‘Yuu-tu BAŊA WƐ na taɡe tei to mo tento:  

Nmo yeini n bere n tete kamunim mo  

ye n tɛ n tete ne we, “Amo ye wɛ mo.  

Tura teo kom ne mo a jei a di paare,  

ne wɛ dedwoŋi na di paare  

naneo kom tetare ne tei to.”  
 

Nmo nam ye nabiinu mo se n dae wɛ,  

de nmo na boŋe we n jeɡe wɛ boboŋa to de.  
3 Nmo bere n tete we n jeɡe swa n dwoi Danyeli mo na?  

N ta boŋe we kolokolo wo seiɡi n yiɡa ne mo na?  
4 Nmo kwei swa mo, de yi-poro,  

ye n tɔɡe tento baŋa ne n beeri jejeɡero n pa n tete.  

N ma‑n la sabu-seŋa, de lu-nyenno dedɛ  

n tiŋi n di sem wone.  
5 Nmo tiini n yei pipiu laŋa  

ye n tɔɡe ko baŋa ne n tiini n duni.  

Nmo jejeɡero tem ŋwaane,  

n laam ma n bere n tete.  
6 Konto ŋwaane, Yuu-tu BAŊA WƐ na taɡe tei to mo tento:  

Nmo boŋe we n jeɡe swa,  

pa n yei wonnu ne wɛ dwoŋi to.  
7 Mo kokuri, amo laɡe a pa se veira ba  

ba ke chichuŋu de n teo kom.  

Ba nam ye teene delo nɔɔna na ye nankɔ-nyena  

ba dwoi nɔɔna maama to mo.  

Nii mo! Ba wó jeeri nmo nɔɔna bam de jara,  



se ba chɔɡe wo-laaro telo n na nɛ n swa baŋa ne to ba yaɡe,  

ye ba daare ba chɔɡe n nenɔŋa kam.  
8 Nmo dona bam konto wó pa se n te dam toone mo,  

pa se n maŋe teɡa kuri ne,  

mɛ na ye naneo kom tetare to.  
9 Nmo nam ná zeɡe balo na laɡe ba ɡo‑m to yiɡa ne,  

n laam wó ta we, n ye wɛ mo na?  

Ne n ná to n ɡora bam jeŋa ne,  

n laam wó lɔre we n ye nabiinu mo,  

se n dae wɛ.  
10 Nɔn-yɔɔro mo laɡe ba ɡo‑m,  

se n te balo na yeiri Wɛ to toone.  

Amo Yuu-tu BAŊA WƐ na taɡe kolo to mo konto.’ ”  
 

11 BAŊA WƐ kwora daa ta ma yi amo we:  
12 “Nabiinu, yɔɔre n mɔ luseim leiŋa n pa Tura teo pɛ wom ye n ta ded‑o we: ‘Yuu-tu 

BAŊA WƐ na taɡe tei to mo tento:  

Nmo déem ye nɔɔno mo chekke.  

N swa ɡaale ye n ta ye nenɔm.  
13 Wɛ na ke kara kalo Eden jei sem ne to  

nmo ya n zoora.  

N ma‑n kwei kandwa-nyenno dwi maama  

n ma n fɔɡe n yera.  

Te maa ye: Rubi, de Topazi, de Emeraleda,  

de Kirisola, de Onika, de Jasipa,  

de Safira, de Tukwazi, de Berili.  

Ba ta ma ɡɔɡere sabu-seŋa wonnu ba tiŋi,  

se te cheiɡi dɛ delo ne ba na wó lo nmo to.  
14 Amo ma le cherubi yuu tu se o taa yere‑m.  

N déem wo amo Wɛ peo kolo na ye wose to baŋa ne mo.  

N ma‑n beeri kandwa yalo na di de mini to tetare ne.  



15 Nmo totoŋa maama déem ba jeɡe tusim  

ko zeɡe dɛ delo ne ba na naane‑m to.  

Ko laam ma yi yiɡa ye n bobo se n ta‑n ke lwarem.  
16 Nmo na tiini n ke pipiu tei to  

mo pɛ se n nankɔɔre kikia de n wɛleera laam ɡaale.  

Amo de ma zeili‑m pa se n yaɡe Wɛ peo kom  

de n chaveera.  

Cherubi tu wolo ya na yere‑m to  

de laam ma le‑m kandwa yalo na di de mini to tetare ne.  
17 N déem bere n tete kamunim mo  

n na ye nenɔm to ŋwaane.  

N nenɔŋa kam ma li n swa yam.  

Konto ŋwaane mo a vuvuɡi‑m a dole a de teɡa ne,  

pa se n ji wo-mɔnɔ pwa badwonna yiɡa ne.  
18 N tiini n tusi dedɛ,  

ye n daare n pini nɔɔna pipiu baŋa ne.  

Ko ma pa se n chɔɡe wara-jei selo n ya na zuli-ne da to.  

A ma da ko ŋwaane a pa se mini to n teo kom ne,  

se de zwɛ ko maama kula!  

Teo kom laam jiɡi tentwarem mo,  

ye balo maama na nɛ nmo to zeɡe ba nia.  
19 Ko ná ye dwi tiina balo ya na yei n na ye wolo to,  

ba nia laam yɛ mo de kolo na yi‑m to.  

Lɛɛro telo na yi nmo to kɛ jeŋa,  

pa se n dwi ti taa wuu.’ ”  

Sidon teo taane  

20 BAŊA WƐ kwora daa ma yi amo we:  
21 “Nabiinu, pa n yibia jeeri Sidon teo kom seeni se n daare n pworisi taane n 

chɔɡe-ko. 22 Ta we, ‘Yuu-tu BAŊA WƐ na taɡe tei to mo tento:  

Sidon teo, amo dwoni dede‑m.  



A nam wó pa se a nenɔŋ-fɔrɔ kom taa nae jaja n wone.  

Nɔɔna wó lɔre we amo mo ye BAŊA WƐ wom,  

ne a ná yɔɔre a waare n nɔn-bia bam a ti,  

ye ba sɛ we amo mo ye wo-pwoŋo tu.  
23 Amo wó pa se jawe-chɛɛro to ba teo kom ne  

ko ɡo ba dedɛ.  

A ta wó pa se jar-keira zaŋe jei maama ne  

ba kwaare jara de teo kom  

pa se twa faare ko wo maama.  

Ba laam wó lɔre we amo mo ye BAŊA WƐ wom.  
 

24 Isarele tiina bam daa bá taa jeɡe dona balo na nye de sabare de sabare-manɡwoli 

to se ba taa jeɡe-ba ba zɔa ye ba yaale-ba. Ba maa wó lɔre we amo mo ye Yuu-tu BAŊA 

WƐ wom.  
25 Yuu-tu BAŊA WƐ na taɡe tei to mo tento: Amo ná laɡe Isarele tiina bam a ja a 

nwoŋi teene delo a ya na yaɡe-ba de wone to, a laam wó pa dwi-ɡɛ tiina bam lɔre we 

amo mo ye wo-pwoŋo tu de a na ke a nɔɔna bam tei to. Isarele tiina bam laam maa 

wó jwoori ba vo ba taa zoore ba tete teɡa kalo a déem na kwei a pa a tontoŋeno Jakob 

to wone. 26 Ba maa wó taa zoore da de yazura ye ba lɔ sane ba daare ba jeiri Vini 

teeni. Kolokolo daa bá daane-ba, amo na wó waare ba dona balo ya na jeɡe-ba ba 

yaale to ŋwaane. Konto mo ba wó lɔre we amo mo ye ba Tu BAŊA WƐ wom.’ ”  

29 

Ejipti teo taane  

1 Bena fuɡa bene dem chane fuɡa chana kam da fuɡa-yalei dɛ dem ne, mo BAŊA WƐ 

kwora yi amo we:  
2 “Nabiinu, pipiri n jeeri Ejipti teo kom seeni, se n pworisi taane n chɔɡe ba pa-faro 

wom, de o teo kom maama. 3 Ta o yera taane we, ‘Yuu-tu BAŊA WƐ na taɡe tei to mo 

tento:  

Ejipti teo pɛ, amo dwoni de nmo mo.  

Nmo nye de naneo wo juru  



kolo na tiɡi n teo kom bwi sem ne to mo.  

Nmo ma‑n bere n tete we, “Amo mo tei Naili buɡa kam.  

A nam ke-ka se a pa a tete mo.”  
 

4 A nam laɡe a kwei ɡwoli mo a ja‑m n peyaa seeni.  

A ta wó pa se ywona yalo na su n bwi sem to  

meeli n yera yam.  

A nam laɡe a vaŋe‑m mo a ja a nwoŋi n bwi sem ne,  

ye ywona yam maama ta yɔɔre ya meeli n yera yam.  
5 A nam laɡe a dole nmo tete  

de n bwi sem wo ywona yam mo  

a yaɡe kaɡoa yuu ne.  

Abam laam wó taa tiɡi pwola ne mo,  

ye nɔɔn-nɔɔno daa bá wane o la abam o ke daane.  

A laɡe a pa se á ji wodiu mo  

á pa teɡa baŋa vara bam,  

de wɛyuu zuna bam.  
6 Balo maama na zoore Ejipti teo wone to laam wó lɔre we amo mo ye BAŊA WƐ.  

Nmo déem nye de kasoɡo kolo Isarele dwi tiina bam na kwei ba ji ba nacheiɡa to 

mo. 7 Ba na twe ba je se ba zii nmo ba zaŋe to, n seere mo pa se ba vɔna kaare. Ba maa 

na sale nmo yera ne to, mo n bwori n daare-ba pa ba nɛ sem te.*  
8 Konto ŋwaane, Yuu-tu BAŊA WƐ na taɡe tei to mo tento: Amo laɡe a pa se jara mo 

to n teo kom wone, se nabiina de ba vara bam maama te. 9 Ejipti teo kom wó ji 

di-dwonnu yerane, se ba laam lɔre we amo mo ye BAŊA WƐ wom.  

Kokuri to, nmo taɡe n we, “Amo mo tei Naili buɡa kam. Amo mo ke-ka.” 10 Konto 

ŋwaane amo dwoni de nmo, de n bwi sem maama mo. Amo wó pa se Ejipti teo kom 

chɔɡe, ye ko ji di-dwonnu yerane, se ko zeɡe Miɡidola ne ko vo ko yi Sayeneq se ko kɛ 

ko yi Kusi siseini dem seeni. 11 Nabiina de vara daa bá de ba nɛ teɡa kam konto ne se 

ba tɔɡe da ba kɛ. Nɔɔn-nɔɔno de nam bá taa zoore ka wone se ko yi bena finna. 12 A 

laɡe a pa Ejipti mo yɔɔre ko ji kaɡoa teene delo maama na chɔɡe to wone. Ko teene 

dem maama wó taa ye di-dwonnu yerane mo, ye di-dwonnu de ɡilimi-de. Ko wó taa 

ye konto mo bena finna. A maa wó jaɡe Ejipti tiina bam pa ba vo yiɡa yiɡa, se a 

yaɡe-ba loɡo baŋa teene dem jei maama wone.  
13 De ko de, Yuu-tu BAŊA WƐ na taɡe tei to mo tento: Bena finna yam ni ná dia, amo 

wó la Ejipti tiina bam se ba nwoŋi teene delo maama ba ya na jaɡe ba zoore de wone 

to mo. 14 A laam maa wó pa se ba jwoori ba taa jeɡe yu-ywoŋo. Ba wó zeɡe sa-teo ne 

ba jwoori ba ba Paforosi seeni, mɛ na ye ba kuɡu jei to. Dáane mo ba wó maŋe ba taa 

ye te-balaŋa. 15 Ko maa wó tiini ko taa ye te-balaŋa teene dem maama wone. Ko daa 

bá wane ko zeiŋi ko tete teene dedwonna baŋa ne. Ko bá di dam dwi-ɡɛ tiina baŋa ne, 

amo na wó pa ko taa bwona to ŋwaane. 16 Ejipti daa bá taa ye teo kolo Isarele dwi 

tiina bam na ke ba teena ko wone to. Ba nam wó ɡuli ba na tusi ye ba beeri wolim ko 

wone to mo. Ba laam maa wó lɔre we amo mo ye Yuu-tu BAŊA WƐ wom.’ ”  
 

17 Bena finlei-yarepɛ bene dem boboa chana kam boboa dɛ dem ne, mo BAŊA WƐ 

kwora yi amo we:  
18 “Nabiinu, Babilon teo pɛ Nebukadeneza déem pɛ o jar-keira bam tiini ba kwaare jara 

de Tura teo kom. O ma fe-ba jara yam ŋwaane pa ba yuni fe, ye ba vɔna de dɔre ŋɔna. 

Nebukadeneza de o jar-keira bam nam wo wane Tura teo kom se ba di nyɔɔre ko baŋa 

ne, de ba na toŋe tei maama de to. 19 Konto ŋwaane, Yuu-tu BAŊA WƐ na taɡe tei to mo 

tento: Amo laɡe a kwei Ejipti teo kom mo a pa Babilon teo pɛ Nebukadeneza se o taa 

tei. Wonto wó zeŋe ba jejeɡero o ja o viiri, ye o daare o vere ba wonnu o pa o 

jar-keira bam se ba jwoŋi ba ŋweero. 20 A nam kwei Ejipti teo kom a pa‑o se ko taa ye 

o totoŋa yam ŋweero mo, o de o jar-keira bam na ke kolo maama ba pa amo to 

ŋwaane. Yuu-tu BAŊA WƐ na taɡe kolo to mo konto.  
21 Maŋa kam konto ná yia, amo wó pa Isarele dwi tiina bam jwoori ba na dam. Ko 

daare nmo Ezekeli, a maa wó pa n ni puri se n ŋɔɔne de-ba. Ba maa wó lɔre we amo 

mo ye BAŊA WƐ.”  

 



30 

Ejipti teo luseim leiŋa  

1 BAŊA WƐ kwora ma yi amo we, 2 “Nabiinu, pworisi se n ta we, ‘Yuu-tu BAŊA WƐ na 

taɡe tei to mo tento:  

Chwoosi-na se á ta we,  

“Lɛɛro naa!”  
3 Kokuri to, dɛ dem yi de ti.  

BAŊA WƐ dɛ-kamunu kom mo konto.  

Kunkwon-lilirru wó kwoli teɡa kam  

ye lɛɛro yi loɡo baŋa teene dem  

maŋa kam konto ne.  
4 Jara mo laɡe ya to Ejipti teo wone.  

Cham de maa wó yi Kusi tiina bam.  

Ejipti tiina dedɛ wó te jara wone.  

Ba dona wó zeŋe ba jejeɡero tem ba ja ba viiri,  

ba daare ba chɔɡe teo kom  

se ko taa zeɡe di-dwonnu yerane.  
5 Ko ta ná ye Kusi, de Puti, de Ludi, de Arabia tiina maama, de Libia tiina, de balo na 

nwoŋi amo ni-ɡwonim teɡa kam ne to, ba maama wó da de Ejipti tiina bam mo ba te 

jara wone.  
6 BAŊA WƐ na taɡe tei to mo tento:  

Balo na zeɡe Ejipti teo kwaɡa ne to laɡe ba to teɡa ne mo.  

Dam delo Ejipti tiina bam na teere de baŋa ne to maa wó jei.  

Ko na zeɡe Miɡidola ne, se ko yi Sayener to,  

ba maama laɡe ba te jara yalo na wó yi Ejipti to wone mo.  

Yuu-tu BAŊA WƐ na taɡe kolo to mo konto.  
7 Ba jei sem wó yɔɔre se ji kaɡoa  

teene delo maama na chɔɡe to wone.  

Ba teene dem wó taa ye di-dwonnu yerane mo,  

ye di-dwonnu de ɡilimi-de.  
8 Ba laam maa wó lɔre we amo mo ye BAŊA WƐ wom,  

ne a na wó pa se Ejipti teo kom ja mini,  

ye a daare a nɔne ko fara maama a meere to.  
9 Dɛ dem konto ná yia, a ta laɡe a toŋe nɔɔna nabwooru wone se ba ja a kwora ba vo 

ba pa Kusi teo tiina, de ba na jei de yazura tei to de. Lwia nam wó pɔpɔ ya ja-ba Ejipti 

teo chɔɡem maŋa kam ne, ko na wó seene ko ke to ŋwaane.  
10 Yuu-tu BAŊA WƐ nam na taɡe tei to mo tento:  

Amo laɡe a tɔɡe Babilon teo pɛ Nebukadeneza baŋa ne mo  

se a chɔɡe Ejipti jar-keira bam dam.  
11 Wonto de o jar-keira bam keim tiini de chana  

de dwoi teɡa baŋa nɔɔna maama na ye tei to.  

Ba laɡe ba jeeri Ejipti teo kom de jara mo,  

se ba daare ba chɔɡe ba teɡa kam.  

Ba maa wó pa twa faare Ejipti teɡa kam maama.  
12 Amo wó pa se Naili buɡa kam we,  

ye a kwei ba teɡa kam a pa nɔn-balwaaro.  

A yɔɔre a laɡe a tɔɡe veira baŋa ne mo  

a chɔɡe ba teɡa kam de kolo maama na wo ka wone to.  

Amo BAŊA WƐ mo taɡe konto.  
13 Yuu-tu BAŊA WƐ ta na taɡe tei to mo tento:  

A laɡe a chɔɡe ba jwona yam mo,  

ye a pa se ya nyenyero telo na wo Memfisi ne to jei.  

Ejipti teo kom daa bá taa jeɡe pwa.  

A maa wó pa foone zo ko nɔɔna bam maama.  
14 Amo wó pa se Paforosi taa ye yɔɔ yerane,  

ye a pa se mini zwɛ Zoan teo kom.  

A nam ta wó waare Tebesi de.  
15 A yɔɔre a laɡe a lwo a ban-lom dem Pelusi baŋa ne mo,  

ko na ye Ejipti dam jei sem to ŋwaane.  



A ta wó ɡo Tebesi jar-keira bam maama.  
16 A laɡe a pa mini mo ja Ejipti teo kom,  

ye Pelusi tiina bam wó taa wowole de cham.  

Tebesi teo kabiri sem laɡe se chɔɡe mo.  

Foone maa wó tiini de ja Memfisi tiina dɛ maama wone.  
17 Onas, de Pi-besefat nɔn-donno maama wó te jara wone.  

Ba maa wó ja teene dem konto nɔɔnau bam ba vo sa-teo yiɡa yiɡa.  
18 Wea maŋa ne Tapanahesi teo kom wó ji lim yerane,  

ne a ná jaane Ejipti teo dam dem a ja a chɔɡe a yaɡe.  

Ba ya maa na teere kolo baŋa ne to maama wó ti.  

Kunkwon-lilirru mo wó kwoli ba teɡa kam.  

Ko ta ná ye Ejipti teene dem maama,  

ba laɡe ba ja de nɔn-bia bam  

ba vo sa-teo yiɡa yiɡa mo.  
19 Amo laam maa ná waare Ejipti teo kom a ti,  

ba wó lɔre we amo mo ye BAŊA WƐ wom.’ ”  
 

20 Bena fuɡa-dedoa bene dem boboa chana kam da yarepɛ dɛ dem ne, mo BAŊA WƐ 

kwora yi amo we:  
21 “Nabiinu, amo jaane Ejipti pa-faro wom jeŋa mo a bwori. Nɔɔn-nɔɔno nam wo vɔɡe 

ɡare-zɔŋɔ se o kwei-ka o de ko wone. Ko laam ma pa se o jeŋa kam wo twoŋi se ka taa 

dana se ka wane se-zɔɔ ka zeeri. 22 Yuu-tu BAŊA WƐ nam na taɡe tei to mo tento: Amo 

dwoni de Ejipti teo pa-faro wom mo. A yɔɔre a laɡe a bwori o je sem maama mo, ne 

ko ná ye o je-laao kom de je-bubwora kam maama. Konto to, o se-zɔɔ kom wó lwei ko 

to teɡa ne. 23 A nam ta laɡe a pa Ejipti tiina bam mo jaɡe ba vo yiɡa yiɡa se a yaɡe-ba 

loɡo baŋa teene dem maama wone. 24 A maa wó pa Babilon teo pɛ na dam ye a kwei a 

se-zɔɔ a ke o jeŋa ne. A laam maa wó bwori Ejipti pa-faro wom vɔna, se o taa vuvuni 

de cham Babilon pɛ wom yiɡa ne, ne wolo na nɛ zonne ye o laɡe o te to. 25 Cheɡa to, a 

wó pa Babilon teo pɛ je sem na dam. Se ko ná ye Ejipti pa-faro wom, o vɔna laɡe ya to 

teɡa ne mo vareba. Ba laam maa wó lɔre we amo mo ye BAŊA WƐ, ne a ná kwei a 

se-zɔɔ kom a ke Babilon pɛ wom jeŋa ne, se o de kwei-ko o ma o fuɡi Ejipti tiina bam. 
26 A nam wó seene a jaɡe Ejipti tiina bam pa ba vo yiɡa yiɡa se a yaɡe-ba loɡo baŋa 

teene dem maama wone. Konto baŋa ne ba wó lɔre we amo mo ye BAŊA WƐ wom.”  

31 

Ejipti Pa-faro wom taane  

1 Bena fuɡa-dedoa bene dem chane setɔ chana kam boboa dɛ dem ne, mo BAŊA WƐ 

kwora yi amo we:  
2 “Nabiinu, ta n bere Ejipti pa-faro wom de o nɔn-kɔɡɔ kom we:  

‘Wɔ kamunni mo ma de nmo?  
3 Nam boŋe n nii Asiria teo na ɡuri tei to.  

Ko déem nye de Sedare tei-zɔŋɔ mo  

na wo Lebanon teo kom ne.  

Ko nɛ sem déem taɡe mo lanyerane  

ye se ke vɔɔro pa woro wora ɡoa kam ne.  

Ko ma tiini ko ke dedɔrɔ  

ko kɛ ko di wɛyuu baŋa baŋa.  
4 Na maa daɡa da se tio kom taa nyɔa.  

Buli-yia yalo na nwoŋi teɡa kuri ne to  

pɛ se ko be lanyerane.  

Bu-nwaro maa wora jeiɡa kalo ko na jeiri to,  

ye te na bam duri ba vo ba yi  

teeni delo maama de na wo ɡoa kam ne to.  
5 Tio kom konto ma tiini ko ke dedɔrɔ  

ko dwoni ɡoa kam wo teeni dedwonna dem maama.  

Ko ma yɔɔre ko ta nɛ dedɛ,  

ye se tiini se dɔra.  

Ko nɛ sem nam na yareɡe konto to,  



ko ye na bam na daɡa da to ŋwaane mo.  
6 Zuna dwi dwi ma ba  

ba sɔ ba pworu ko nɛ sem yera ne.  

Ko daare ye ɡa-vara de ba  

ba maŋe ko nɛ sem kuri ne ba lo ba bia.  

Loɡo baŋa dwi tiina balo maama na dana to de ma ba  

ba jeini ko woro kuri ne.  
7 Ko déem yɔɔre ko jeɡe lam de kamunni mo,  

ye ko nɛ sem yareɡe se yi jei maama.  

Kokuri to, ko bonno tem zo te kwaare teɡa ne mo,  

pa se te yi na dedɛ teɡa kuri ne.  
8 Wɛ tete kara Sedare teeni dem  

bá wane de maŋe de tio kom konto.  

Ko ta ná ye Koperese de Pileeni tei-dedwaaro tem de,  

te nɛ sem bá maŋe de konto nɛ sem na ye tei to.  

Tio dwi déem maŋe ko tere Wɛ teeni kara kam ne,  

se dé kwei dé ma dé maŋe de tio kom konto lam.  
9 Ko ye amo mo pɛ ko lana konto  

pa ko jeɡe nɛ selo na tiini se daɡa to,  

ye Eden wo teeni dem maama  

déem tiini de jeɡe kazwe de di de tio kom konto.  
10 Konto ŋwaane, Yuu-tu BAŊA WƐ na taɡe tei to mo tento: Tio kom tiini ko ke dedɔrɔ 

ko kɛ ko di wɛyuu kom, pa se ko bere ko tete. 11 Mo kokuri, a kwei-ko a ke pɛ wolo na 

jeɡe dam loɡo baŋa teene dem baŋa ne to jeŋa ne. Wonto laam ma yɔɔre o waare-ko 

se ko maŋe de ko keim-lwanno na mae tei to. Amo mo dole-ko a yaɡe dáa ne. 12 Konto 

ma pa se dwi-ɡɛ tiina balo na tiini ba ye nankɔ-nyena to ba ba ɡwoni-ko ba de teɡa 

ne, ba daare ba yaɡe-ko pa ko tiɡa ko na to mɛ seeni to. Ko nɛ sem to mo se tiɡi peero 

yuni ne, de bwollu maama teɡa ne. Ko da-dwa de ma bwori ye se tiɡi teɡa kam 

ɡuɡworru maama wone. Teene delo nɔɔna ya na tiɡi ko woro kuri ne to ma duri ba 

daare-ko. 13 Zuna bam laam ma ba ba jeini tio kom da-buŋa kalo na daare ka tiɡi to 

baŋa ne. Ga-vara bam de ma ba ba nɔne ko nɛ selo na to teɡa ne to baŋa ne. 14 Ko nam 



na ye tei to, tio kolo maama na nae na ko nyɔ to daa bá fɔɡe ko ke dedɔrɔ ko di wɛyuu 

kom, ne tio konto ya na ye tei to. Na ná maŋe ba yi teeni dem tei maama de, de bá 

wane de taa dɔra konto dwoŋi. De jeɡe se de te mo teɡa baŋa ne, ne ko na ye tei 

nabiina tei ne to. De maa jeɡe se de maŋe nabiina tetare ne, ne banto na toa ye ba vei 

teɡa kuri ne tei to.  
15 Yuu-tu BAŊA WƐ na taɡe tei to mo tento: Dɛ delo ne tio kom konto na to ko te ye ko 

tu ko zo churu to, amo ma pa buli-yia yam ni se ya keeri tio kom lua. A ma che bwi 

sem pa se na-fwaaro tem daa ba dura. A ma pa Lebanon teɡa kam maama ye lim, tio 

kom na to to ŋwaane. Teeni dem maama de ma kwaare de zeɡa. 16 Tio kom na to 

buru-tu-tu ye dwi-ɡɛ tiina bam ni to, a ma pa se ba yera sae, ko na tɔɡe de balo na vei 

teɡa kuri ne ko vo ko zo churu to ŋwaane. Eden kara kam wo teeni dem maama, de 

Lebanon tei-laaro tem, ko woli de teeni delo maama na na yi-de chekke to maama wo 

laam ma zuri. 17 Loɡo baŋa dwi tiina balo maama ya na yeini ba jei tei-zɔŋɔ kom woro 

ne ye ba ye ko fara to de ma tɔɡe de-ko ba zo churu, ba woli de balo na maŋe ba te 

jara wone to.  
18 Eden kara wo teeni dem maama wone, tio kɔ kamunni de ko nenɔŋa mo ma de 

nmo? De ko de, ba laɡe ba ɡwoni nmo ba de teɡa ne, se nmo de woli Eden kara wo 

teeni dem mo n zo teɡa kuri. Dáane mo n laɡe n ta‑n tiɡi de balo na yeiri Wɛ to, 

dedaane balo maama na teɡa jara wone to.  

Memaŋe dento bere ko na wó ke Ejipti teo pa-faro wom de o nɔn-kɔɡɔ kom tei to 

mo. Yuu-tu BAŊA WƐ na taɡe kolo to mo konto.’ ”  

32 

Ejipti Pa-faro wom luseim leiŋa  

1 Bena fuɡa-yalei bene dem chane fuɡa-selei chana kam boboa dɛ dem ne, mo BAŊA 

WƐ kwora tu ka yi amo we:  
2 “Nabiinu, mɔ luseim leiŋa n pa Ejipti teo pa-faro wom n ta ded‑o we:  

‘Nmo ya bere n tete we n ye nywoŋo mo  

ye n jeɡe dam loɡo baŋa teene dem maama wone.  

Ko nam na ye tei to, n yɔɔre n ye naneo wo juru mo.  



Nmo ma‑n tiɡi n teo kom bwi sem ne  

n jeɡe na bam n pɔɡele de n nɛ,  

pa se na bam maama ji bworu yerane.  
3 Yuu-tu BAŊA WƐ nam na taɡe tei to mo tento:  

Amo wó la nɔn-kɔɡɔ dedɛ mo  

ye a daare a dole a bora se a ma a ja‑m.  

Nɔɔna bam laam maa wó vaŋe‑m  

ba ja ba nwoŋi buɡa kam ne.  
4 A maa wó dole‑m a yaɡe te-kora baŋa ne,  

se n ta‑n tiɡi pwola ne.  

Amo ta wó pa se wɛyuu zuna bam maama ba  

ba jeini nmo baŋa ne,  

se ɡa-vara bam maama de ba ba di n yera yam ba su.  
5 A ta laɡe a kwei n ya-nɔna yam  

a jare peero tem yuu ne mo.  

Nmo yera yalo na daare ye ya pɔ to  

maa wó faare bwollu tem maama.  
6 N jana wó duri ba taa tole teɡa kam jei maama ne mo  

ba kɛ ba yi peero jei sem,  

ye ba su ɡuɡworru tem de.  
7 Amo ná yɔɔre a chɔɡe‑m a ti,  

a laɡe a li wɛyuu kom mo  

se chalechwe sem yé ta se nwoŋi.  

A ta wó pa se kunkwoŋo mo kwoli wea kam.  

Chana kam de daa bá nye ka pwooni dem.  
8 Wɛyuu pwooni dwi maama wó ji lim ko pa‑m,  

pa se n teo kom jei maama taa ye lim yerane.  

Yuu-tu BAŊA WƐ na taɡe kolo to mo konto.  
9 Loɡo baŋa teene dem ná nɛ nmo na yɔɔre n chɔɡe tei to,  

a laam wó pa se lwia tiini ya ja-ba,  

ko ná maŋe ko ye dwi-ɡɛ tiina  



balo nmo ya na yeiri ba ni ne to de.  
10 A ta wó pa se nɔɔna dedɛ yera sɔɔre nmo ŋwaane.  

Ba pwa bam wó fom mo ye ba yera taa sae,  

a na wó kwei a se-zɔɔ kom  

a liliɡi ba yiɡa ne to ŋwaane.  

Nmo totoore dɛ dem ne mo foone wó ja ba maama,  

ye lwia taa jeɡe-ba maŋa maama  

de ba ŋwea na laɡe ka ti tei to.  
11 Kokuri, Yuu-tu BAŊA WƐ na taɡe tei to mo tento:  

Babilon teo pɛ wom mo laɡe o ba  

o jeeri n teo kom de jara.  
12 A nam laɡe a tɔɡe babɛ se-zɔɔro baŋa ne mo,  

se a ɡo n jar-keira bam maama.  

Babɛ sem konto jeɡe nankɔɔre mo  

ba dwoi loɡo baŋa teene dem maama.  

Ba laɡe ba chɔɡe Ejipti kamunim maama mo,  

ye ba daare ba meere ba jar-keira kɔɡɔ kom maama.  
13 Ko ta ná ye n teo kom naane delo na beeri bwi sem ni ne to,  

a laɡe a chɔɡe de maama mo.  

Nabiina daa bá de ba nɛ bwi sem na wone se ba pɔɡele-ba.  

Naane de napɔɔna de daa bá nɔne na bam wone  

se ba pa ba pɔɡele.  
14 Kwaɡa seeni mo a laam wó pa se  

n teo kom bwi sem wo na bam tiɡisi,  

se bu-nwaro tem na de taa duri ba kɛa ne nuɡa na ke tei to.  

Yuu-tu BAŊA WƐ na taɡe kolo to mo konto.  
15 Amo wó seene a pa Ejipti teo kom ji di-dwonnu yerane,  

se kolokolo daa yé daare teɡa kam baŋa ne.  

A ta wó maɡe balo maama na zoore ko wone to pa ba to teɡa ne.  

Maŋa kam konto ne mo ba laam wó lɔre we amo mo ye BAŊA WƐ wom.’  
16 Luseim leiŋa kanto mo ba laɡe ba leeni ba pa‑o. Ko nam ye dwi-ɡɛ tiina bam 



bukwa mo laɡe ba mɔ luseim leiŋa kam konto ba pa Ejipti teo de ko nɔn-bia bam 

maama. Yuu-tu BAŊA WƐ na taɡe kolo to mo konto.”  
 

17 Bena fuɡa-yalei bene dem chane fuɡa-selei chana kamv da fuɡa-yanu dɛ dem ne, 

mo BAŊA WƐ kwora yi amo we:  
18 “Nabiinu, yɔɔre n ta‑n keeri Ejipti teo nɔn-bia bam ŋwaane. Banto jeɡe se ba tɔɡe de 

te-kamunnu dedwonna nɔɔna mo se ba maama te ba daare ba tu teɡa kuri jei sem ne. 
19 Ta de-ba we, ‘Abam boŋe we á jeɡe lam á dwoi dwia yadwonna mo na? Á nam jeɡe 

se á tu teɡa kuri ne á ta‑á tiɡi de balo na yeiri Wɛ to mo.’ 20 Ba nam wó tɔɡe de balo na 

to jara wone to mo ba te. Se-zɔɔro laɡe te ba te ɡo-ba mo lela! Ejipti teo kom de ko 

nɔn-bia bam maama ye se ba dona bam mo zi-ba ba ja ba viiri. 21 Bembɛ selo na maŋe 

ba wo churu wone to wó ta Ejipti teo de ko fara bam taane ba we, ‘Ba laam tu debam 

tei se ba taa tiɡi de balo na yeiri Wɛ to, dedaane balo na teɡe jara wone to.’  
22 Asiria teo de ko jar-keira bam maama maa wora. Banto teɡe jara wone ye ba 

yibeela tiɡi da. 23 Ba déem na ŋwe teɡa baŋa ne to, ba tiini ba fuɡi nɔɔna dedɛ. Ba 

maama ma te jara wone, ye ba yibeela yam wo teɡa kuri ɡwoŋo kom ɡuɡworru wone.  
24 Elam teo de maa wora de ko nɔn-bia bam maama ba tiɡi ba yibeela wone. Ba 

maama déem teɡe jara wone mo. Balo maama ya na ŋwe ye ba tiini ba fuɡi nɔɔna 

dedɛ to laam mo zo churu ye ba ta yeiri Wɛ. Ba ma tɔɡe de balo maama na zo teɡa 

kuri ɡwoŋo kom wone to mo ba na ba chaveera. 25 Ba ma kwɛ jeiɡa ba pa Elam teo 

churu ne se ko taa tiɡi o jar-keira bam maama tetare ne. Banto maama yeiri Wɛ ye ba 

laam ba ba te jara wone. Ba ma tɔɡe de balo maama na zoore churu wone to ba na ba 

chaveera, ba ya ta na ŋwe ye ba fuɡi nɔɔna dedɛ to ŋwaane. Ba laam maa tiɡi balo na 

teɡe jara wone to tetare ne.  
26 Meseka de Tubal de maa wora, ba woli de ba nɔn-bia bam maama ye ba tiɡi ba 

yibeela wone. Ba maama nam yeiri Wɛ ye ba te jara wone, ba ya ta na ŋwe ye ba tiini 

ba fuɡi nɔɔna dedɛ to ŋwaane. 27 Ba nam wo suli-ba de zula ne ba na ke tei de faŋa 

faŋa bembɛ selo na teɡe jara wone to mo. Banto déem zo churu wone ye ba jeɡe ba 

se-zɔɔro ba ma ba yeiri ba yuni, ba daare ba jeɡe ba jara nantane ba kwoli ba yera. 

Bembɛ sem konto ya ta na ŋwe to, ba ya tiini ba fuɡi nɔɔna dedɛ.  

28 Ejipti teo pɛ, ko nam ná ye nmo, nmo de laɡe n te mo, se n tɔɡe n taa wo balo na 

yeiri Wɛ ye ba ɡo-ba jara ne to wone.  
29 Edom teo, de ko pwa, de ko dedɛɛra bam de maa tɔɡe ba wo churu wone. Ba tu ba 

tɔɡe de balo na teɡe jara wone to, de ba na maŋe ba jeɡe dam tei maama to de. Ba 

laam maa tiɡi de balo ya na yeiri Wɛ ye ba zo teɡa kuri ɡwoŋo kom wone to.  
30 Baŋa seeni teene dem dedɛɛra dedaane Sidon teo tiina bam maama maa wora. Ba 

ma tɔɡe de balo na teɡe jara wone to ba na ba chaveera ye ba te, de ba ya na maŋe ba 

da ba dam-fɔrɔ ŋwaane ba fuɡi nɔɔna tei to de. Ba laam maa tiɡi ba yibeela wone ye 

ba ta yeiri Wɛ. Ba de di ba chaveera ne balo maama na zo teɡa kuri ɡwoŋo kom wone 

to mo.  
31 Ejipti teo pa-faro wom wó na kolo na yi teene dem konto maama de de nɔn-bia 

bam to. O wo laam wó zuri de o tete jar-keira bam na teɡe jara wone tei to. Mo ko na 

wó ke Ejipti pa-faro wom de o jar-keira bam maama tei to. Yuu-tu BAŊA WƐ na taɡe 

kolo to mo konto. 32 Amo ya mo seene a pa‑o dam se o fuɡi teɡa baŋa nabiina bam. 

Wonto de o nɔn-kɔɡɔ kom maama nam tɔɡe de balo maama na teɡe jara wone to mo 

ba tiɡi balo na yeiri Wɛ to tetare ne. Yuu-tu BAŊA WƐ na taɡe kolo to mo konto.”  

33 

Ezekeli na jiɡi teo yereno tei to  

1 BAŊA WƐ kwora daa ta ma yi amo we:  
2 “Nabiinu, ta de nmo dwi tiina bam we: ‘Amo ná pɛ chwoŋa se jara ba teo kodwoŋi 

baŋa, ye ko nɔɔna bam kuri ba wone dedoa se o taa yere ba teo kom, 3 kotu ná nɛ we 

jar-keira mo beene teo kom baŋa pa o wu nabɔnɔ se o ma o kaane teo kom nɔɔna, 
4 wolo maama ná niɡi nabɔnɔ kom kwori ye o ke ne o yiɡa mo tera, nɔɔno wom konto 

ná teɡe jara yam wone, ko ye o tete yiɡa mo. 5 Kokuri, kotu niɡi nabɔnɔ kom kwori mo 

ye o ke ne o yiɡa tera pa o te. O ya ná ke o tɔɡe nabɔnɔ kom kwori na bere tei to, o ya 

wó jwoŋi o ŋwea. O toone tɔɡe de o tete mo. 6 Ko daare, wolo na zeɡe o yere teo kom 

to ná nɛ we jar-keira mo maa beene se ba jeeri-ba de jara, ye o ná ve se o wu nabɔnɔ 

kom o kaane nɔɔna bam pa ba badwonna te jara yam baŋa ne, ko ye ba nɛ waarem ba 

tusim kikia ŋwaane mo. Amo nam wó bwei nɔɔna bam konto jana bam jene wolo na 



zeɡe o yere teo kom to tei ne mo.’  
7 Nabiinu, a kuri nmo mo se n ji wolo na zeɡe n yere Isarele dwi tiina bam to. Nmo 

totoŋe mo ye se n cheiɡi taane delo a na tɛ to, se n laam vo n kaane-ba n pa-ne. 8 Amo 

ná taɡe puseŋ-nyeno yera taane we o jeɡe se o te mo, ye nmo ná ve se n ŋɔɔne jaja n 

kaane‑o se o yaɡe o keim-balwaaro tem, puseŋ-nyeno wom konto wó seene o te o 

tusim kikia yam ŋwaane. A nam wó bwei kotu jana bam jene nmo tei ne mo. 9 Ko 

daare, nmo ná kaane puseŋ-nyeno wom se o yaɡe o keim-balwaaro tem ye o ná ve n 

ni-kaana yam, o wó seene o te o tusim kikia ŋwaane, ye nmo nam wó jwoŋi n tete n 

yaɡe.*  
10 Nabiinu, ta de Isarele dwi tiina bam we, ‘Abam na kare á tɛ tei to mo tento: Cham 

delo debam na nɛ dé zwabania kikia dedaane dé wɛleera yam ŋwaane to tiini de daɡa 

de dwoi dé jaanem. Dé wora dé buɡi dé jia ya ŋwaane. Debam wó ke tetɛ mo se dé 

jwoŋi dé ŋwea?’ 11 Nam ta de-ba we, ‘Ne amo Yuu-tu BAŊA WƐ na jeɡe ŋwea tei to, ko 

ye cheɡa mo we, puseŋ-nyeno toone bá pwoli amo wo. A nam swoi se puseŋ-nyena 

pipiri ba yaɡe ba totoŋ-nɛ sem, se ba daare ba na ŋwea mo. Isarele dwi tiina bam, nam 

pipiri-na á yaɡe á lwarem kikia yam. Á wó kuri toone se bɛ mo?’*  
12 Nabiinu, nam ta de n dwi tiina bam we, ‘Nɔn-ŋom ná tusi o chwoŋa, o nɔn-ŋonne 

kikia bá jwoŋi‑o ya yaɡe. Puseŋ-nyeno nam ná yaɡe o puseŋa kikia yam, o de bá to o 

puseŋa kikia yalo o ya na ke to ŋwaane. Nɔn-ŋom ná bobo se o taa ke wɛleera, o faŋa 

nɔn-ŋonne dem bá wane‑o de jwoŋi de yaɡe se o na ŋwea.’ 13 Amo nam ná taɡe de 

nɔn-ŋom we o wó na ŋwea, pa se o laam kwei o teena o daŋe o nɔn-ŋonne dem baŋa 

ne se de jwoŋi‑o de yaɡe, ye o bobo se o taa ke totoŋ-lwanno, amo daa bá jeeli 

wo-laaro telo o ya na ke to de dedoa de. O nam wó te mo o lwarem kikia yam 

ŋwaane. 14 A nam ná taɡe de puseŋ-nyeno a we, ‘N jeɡe se n te mo,’ ye kotu ná pipiri o 

yaɡe o wɛleera yam, ye o daare o toŋe cheɡa kam, de kikia yalo na maŋe to, o wó 

jwoŋi o tete. 15 Puseŋ-nyeno ná kwei wonnu telo nɔɔna na pɛ‑o ba ma tiŋi daare to, de 

wonnu telo o na vere nɔɔna tei ne to o jwoori o pa-ba, ye o ná ke o tɔɡe a bera yam na 

pae ŋwea to, ye o daa ba ke wo-lwanno, kotu wó na ŋwea ye o daa bá te. 16 Amo daa 

bá jeeli wɛleera yalo maama o ya na ke to se a ma a chɔɡe‑o. O laam toŋe cheɡa mo 

ye o ke kolo na maŋe to. O wó seene o na ŋwea.  
17 Nmo dwi tiina bam nam jeɡe ni mo ba tɛ ba we, ‘Cheɡa tera Baŋa Wɛ na ke tei to 

wone.’ Ko nam ye banto mo ba jeɡe cheɡa de kolo ba na jeɡe ba ke to. 18 Nɔn-ŋom ná 

pipiri o yaɡe o nɔn-ŋonne kikia, ye o bobo se o taa toŋe lwarem, o wó te mo ko 

ŋwaane. 19 Puseŋ-nyeno nam ná yaɡe o puseŋa kikia yam, ye o bobo se o taa ke cheɡa 

kam de kolo na maŋe to, o wó na ŋwea mo o keina yam baŋa ne. 20 De ko de, Isarele 

dwi tiina bam, abam ta kare á tɛ mo á we, ‘Cheɡa tera Baŋa Wɛ na ke tei to wone.’ 

Amo nam wó bore abam dedoa dedoa taane se ko maŋe de o kikia na ye tei to mo.”  

Jerusalem teo totoore dem taane  

21 Ba na kale debam ba vo sa-teo yiɡa yiɡa ye bena fuɡa-yalei kɛ to, bene dem konto 

chane fuɡa kam da yanu dɛ dem ne mo nɔɔno wodwoŋi nwoŋi Jerusalem teo kom ne 

o duri o lu, ye o ba o ta de amo o we, “Jerusalem teo kom yɔɔre ko to mo jara baŋa 

ne!” 22 Dɛ delo teɡa na wó poore se nɔɔno wom laam ja kwora kam o ba o pa-ne to, 

dedaan-ni maŋa ne mo BAŊA WƐ dam yɔɔre de ba amo baŋa. O ma pa se a ni puri pa a 

wae a ŋɔɔna se ko lwoori nɔɔno wom tutuuri dem.*  
23 BAŊA WƐ kwora laam ma yi amo we:  

24 “Nabiinu, nɔɔna balo ta na maŋe Isarele teo kom di-dwonnu wone to yeini ba tɛ ba 

we, ‘Abaraham déem ye o yerane dedoa mo, ye o wane teɡa kam maama o jwoŋi. 

Debam nam ye kɔɡɔ mo. Dé jeɡe se dé jwoŋi teɡa kanto mo se ka taa ye debam nyem.’ 
25 Nam ta de-ba we, ‘Yuu-tu BAŊA WƐ na taɡe tei to mo tento: Abam ta swoi se á ta‑á di 

nɔna yalo yera jana na wo ya wone to mo, ye á daare á kaane jwona, ye á ɡoe nɔɔna. 

Konto to, ko maŋe se á ta‑á tei teɡa kam na? 26 Abam teeɡe á se-zɔɔro tem baŋa ne mo, 

ye á kare á ke wo-zɔɔna dwi maama. Nɔɔno maama maa beeri chwoŋa se kotu chɔɡe o 

dwoŋi kaane. Abam boŋe we konto maama kwaɡa ne ko maŋe se á ta‑á tei teɡa kam 

mo na?’  
27 Nam ta de-ba we, ‘Yuu-tu BAŊA WƐ na taɡe tei to mo tento: ne amo na jeɡe ŋwea 

tei to, ko ye cheɡa mo we balo na daare ba zoore di-dwonnu tem wone to wó te jara 

wone mo. Ko ta ná ye balo de na wo pwola ne to, a laɡe a pa kaɡo-vara mo ɡo-ba. Ko 

nam ná ye balo na vei ba dale dam jei de ɡuɡworru wone to, jawe-chɛɛro mo wó 

ɡo-ba. 28 Amo nam wó pa se ba teo kom maama taa tiɡi di-dwonnu yerane, se ba dam 

dem ba na teere de baŋa ne to ji kafɛ. Isarele teo peero jei sem wó ji kaɡoa ka taa tiɡa, 

ye nɔɔn-nɔɔno bá wane o tɔɡe dáane o kɛ. 29 Konto baŋa ne ba wó lɔre we amo mo ye 

BAŊA WƐ wom, ne a ná pɛ se ba teo kom ji di-dwonnu, wo-zɔɔna yalo ba na jeɡe ba ke 

to ŋwaane.’  
30 Ko daare nmo nabiinu, nmo dwi tiina bam yeini ba jeeri daane mo á teo kabiri sem 

teiŋa ne, de ba sam manchwo-nia ne, ba waase ba bere daane ba we, ‘Pa-na se dé vo 

Ezekeli tei, se dé ni BAŊA WƐ kwora kam o na jeɡe se o pa debam to.’ 31 Ba maa yeini 

ba tui nmo tei de kɔɡɔ, ye ba cheiɡi n taane dem, ne ko na maŋe de a nɔɔna bam na 

ke tei to. Ba nam ba laɡe se ba toŋe ba tɔɡe a taane dem na bere tei to. Swono taane 

wo ba nia ne. Ba fera nam wo wonnu telo na wó pa ba duni to wone mo. 32 Ta‑n yei 

we banto pae n ye ɡɔɡɔ kolo na leeni lei selo na bere swono taane to mo. Ba maa sɛ 

we n jeɡe kwor-ywoŋa, ye n yei kɔnɔ tam lanyerane. Ba swoi se ba taa cheiɡi n kwora 

kam. Ba nam ba toŋe ba tɔɡe ka na bere tei to. 33 Wonnu telo a na taɡe to nam wó 

seene te ke. Maŋa kam konto ne mo ba wó lɔre we Wɛ sampwora ya wo ba tetare ne.”  

34 

Nayera de ba pei taane  

1 BAŊA WƐ daa ta ma pa-ne o kwora o we:  
2 “Nabiinu, pworisi taane n chɔɡe Isarele teo yiɡa tiina balo na nii a nɔɔna bam baŋa 

ne to. Nam ta de-ba we: ‘Yuu-tu BAŊA WƐ na taɡe tei to mo tento: Lɛɛro taa wo á baŋa 

ne. Nayera jeɡe se ba taa nii ba pei sem baŋa ne mo. Ko dae konto na? Abam nam nii 

á tete baŋa ne mo. 3 Á swoi se á taa di á pei lara kam, ye á kwei se koro tem á sɔ 

ɡwaaro á ma á kwoli á tete. Á ma daare á kuri vare-laaro tem á ɡo á pa á tete, ye á 

yiɡa laam tere pei sem wone. 4 Á wo nii ko baŋa ne se á ta‑á cho pei selo na bwona to 

se se na dam. Á ta maa wo yɔɔre vare-jaweena bam, se á daare á vɔ balo na nɛ zonne 

to ŋɔna yam. Abam chem mo ye á pei sem ywori se maa jia. Selo maa na jei to, á wo 

beeri-se se á ja á jwoori. Abam nam bɛɛse pei-kɔɡɔ kom de je-chɛa mo. 5 Ko maa pa se 

se jaɡe jei maama, se na ba jeɡe nayero se kotu taa nii se baŋa ne to ŋwaane. Se na 



jaɡe konto to, se laam ma ji kaɡo-vara dwi maama ni-wodiu. 6 Amo pei sem yɔɔre se 

jaɡe mo se yi teɡa baŋa ni maama. Se maa kare zwonnu de peero maama yuni ne se 

kekara, ye nɔɔn-nɔɔno wo ke o yiɡa se wone se kotu beeri se jei.  
7 Konto ŋwaane, abam balo na nii a nɔɔna bam baŋa ne ne nayera na ke tei to, 

cheiɡi-na BAŊA WƐ kwora kam: 8 Ne amo Yuu-tu BAŊA WƐ na jeɡe ŋwea tei to, ko ye 

cheɡa mo we a dwoni de abam mo. Kokuri to, a pei-kɔɡɔ kom ɡɛ nayero pa kaɡo-vara 

jeɡe-se ba tore ba di. A nayera bam nam wo beeri amo pei selo na tusi chwoŋa to jei, 

ye ba yɔɔre ba nii ba tete mo, pa ba yiɡa tere amo pei sem wone. 9 Konto ŋwaane, 

abam nayera bam, nam cheiɡi-na BAŊA WƐ kwora kam. 10 Yuu-tu BAŊA WƐ na taɡe tei 

to mo tento: Amo dwoni de nayera bam mo. A maa wó bwei-ba de ba na ke a pei sem 

tei to. Amo wó jwoŋi a pei sem a daare-ba se ba daa yé taa nii-se. Nayera bam daa bá 

na chwoŋa se ba kɔne pei sem, naa se ba taa kɔne ba tete pei sem baŋa ne. Ba daa bá 

done pei sem nɔna.  
11 Yuu-tu BAŊA WƐ na taɡe tei to mo tento: Amo tete mo laɡe a nwoŋi a beeri a pei 

sem jei se a taa nii se baŋa ne.* 12 Ne nayero na beeri o pei selo na jaɡe pwola ne tei 

to, konto mo amo de wó taa nii a pei sem baŋa ne. Amo pei sem déem yɔɔre se jaɡe 

mo dɛ delo ne kunkwon-lilirru na tu te li teɡa kam maama to. A nam wó beeri se jei 

ye a jwoŋi-se a yaɡe. 13 Amo wó ja-ba a nwoŋi teene dedwonna dem ne se a la-ba a ke 

daane, ye a pa ba jwoori ba tete teɡa kam ne. Amo laam maa wó kale-se se se na 

ɡaaro se di Isarele peero jei sem ne, de bwollu tem ne, de jei selo maama nɔɔna na 

zoore da to. 14 A laɡe a taa yere-se se se taa di ɡa-zuru mo Isarele peero tem yuni ne. 

Se wó taa tiɡi ɡa-zuru jei ne mo, ye se taa di se boboŋa Isarele teo peero tem ne. 
15 Amo tete nam mo laɡe a taa nii a pei sem baŋa ne, ye a daare a pa se taa tiɡi teɡa 

ne de bochare-zuru. Yuu-tu BAŊA WƐ na taɡe kolo to mo konto.* 16 Amo ta wó beeri pei 

selo na jei to mo, se a daare a kale selo na ywori chwoŋa to a ja a jwoori. A maa wó 

vɔ pei selo na nɛ fufwollu to ŋwana se ya jei, se a daare a taa cho selo na bwona to se 

se na dam. Ko daare, ko ná ye pei selo na nuɡi biɡila biɡila ye se dana to, a laɡe a 

ɡo-se mo. Amo wó taa kɔne a pei sem ko chwoŋa kam ne mo.  

17 Ko nam ná ye abam na ye amo pei sem to, Yuu-tu BAŊA WƐ na taɡe tei to mo tento: 

Ta‑á yei-na we amo laɡe a bore taane pia de ka dwoŋi tetare ne, ye a daare a pɔɔre 

pi-bale de bo-bale daane mo. 18 Abam na nɛ ɡa-zuru se á ta‑á di to, ko ta wo maŋe ko 

pa abam na? Bɛŋwaane mo á yɔɔre á titiriɡi ɡaao kom ne, ye á jeɡe-ko á nɔne á 

chɔɡa? Abam wo ba tiɡi de na-zura balo á na jeɡe á nyɔ to mo pa se á jeɡe na bam á 

pɔɡele na? 19 Amo pei sesem sem daa bá na ɡa-zuru se di, ko ná dae ɡaao kolo abam 

na nɔne á chɔɡe to. Se maa jeɡe se se nyɔ na balo abam á pɔɡele pa ba ji bworu 

yerane to mo.  
20 Yuu-tu BAŊA WƐ nam na taɡe tei de pei sem to mo tento: Amo tete mo laɡe a bore 

pei selo na nuɡi to de selo na kwaare to daane. 21 Abam kwei á vɔna mo á yiɡi pei selo 

na bwona to, ye á daare á chu-se de á nyea se á zeili-se pa se jaɡe se kɛ se wo dáa dáa. 
22 Konto ŋwaane amo wó jwoŋi a pei sem a yaɡe, se se daa yé na bɛɛsem. A ta wó bore 

pia de ka dwoŋi taane. 23 A laam maa wó le nɔɔno dedoa se wonto ji a nɔɔna bam 

maama nayero. A tontoŋeno David mo konto. O maa wó kɔne-ba ye o ta nii ba baŋa 

ne. 24 Amo BAŊA WƐ tete wó taa ye ba Tu Wɛ wom. A tontoŋeno David maa wó taa ye 

ba maama dedɛɛro. Amo BAŊA WƐ mo taɡe konto.  
25 Amo wó ɡwoni ni de-ba bochare-zuru ŋwaane, ye a daare a zeili kaɡo-vara dwi 

maama ba teɡa kam ne. Konto maa wó pa-ba pwola se ba taa zoore ɡaao ne, naa ba 

peini ɡoa wone, ye foone bá taa jeɡe-ba.* 26 Amo nam wó swɛ ba swolim, se de yi jei 

selo maama na kaare amo tete peo kom to. A maa wó pa se do-mimina taa nena ka 

maŋa ne chekke. Do-mimina kam konto mo wó ja swolim ka pa-ba. 27 Konto mo wó pa 

ba teeni dem lei bia lanyerane, ye teɡa kam de ke wodiiru dedɛ ka pa-ba. Nɔɔna bam 

maama wó taa jei ba teo kom ne ye kolokolo ba daane-ba. Ba laam maa wó lɔre we 

amo mo ye ba BAŊA WƐ wom, ne a ná jaane nabɛ yɔɡese delo ba dona na de ba ba ne 

to a bwori a yaɡe pa ba nwoŋi ba kabɛɛne ne. 28 Dwi-ɡɛ tiina daa bá ba ba vere-ba. 

Kaɡo-vara de nam daa bá ja-ba ba tore ba di. Ba wó taa jei ba teo ne de yazura mo, ye 

nɔɔn-nɔɔno bá fuɡi-ba. 29 A maa wó pa-ba te-ywoŋa se ba jeini ka baŋa ne ba va. 

Konto wó pa se kana daa yé ja-ba, se dwi-ɡɛ tiina bam taa jeɡe-ba ba yaala. 30 Ba laam 

maa wó lɔre we amo wolo na ye ba Tu BAŊA WƐ wom to wo ba tei ne, ye banto Isarele 

dwi tiina bam de maa ye amo nɔɔna. Yuu-tu BAŊA WƐ na taɡe kolo to mo konto. 31 A 

maa yeini a nii abam baŋa ne, ne nayero na nii o pei-kɔɡɔ tei to, ye á ye nabiina. Á ye 

amo nɔɔna mo, ye amo de ye abam Wɛ. Yuu-tu BAŊA WƐ na taɡe kolo to mo konto.’ ”*  

35 

Edom teo taane  

1 BAŊA WƐ kwora daa ma yi amo we:  
2 “Nabiinu, pipiri n yibia n jeeri Seyira peo komw se n pworisi n chɔɡe-ko 3 n ta we, 

‘Seyira peo, amo Yuu-tu BAŊA WƐ dwoni dede‑m mo. A nam wó twe a jeŋa a jeeri‑m se 

n ji kaɡoa n ta‑n tiɡa. 4 A laɡe a pa se nmo teene dem maama mo ji di-dwonnu de taa 

zeɡa, se n laŋa kam ji kaɡoa. Nmo laam ma‑n wó lɔre we amo mo ye BAŊA WƐ wom.  
5 Ko zeɡe faŋa kam ne mo abam jeɡe sebaŋa á ke de Isarele tiina bam. Á ma da ko 

ŋwaane á dole-ba á yaɡe se ba te jara wone, maŋa kalo ne lɛɛro na tiini te yi-ba ye ba 

yɔɔre ba na waarem ba ti to. 6 Konto ŋwaane, ne amo Yuu-tu BAŊA WƐ na jeɡe ŋwea 

tei to, ko ye cheɡa mo we a laɡe a pa chwoŋa mo se nɔɔna yɔɔre ba ɡo abam. Abam 

bá lu de á ŋwea, á na maŋe á swoi nɔn-ɡora kikia to ŋwaane. 7 Amo wó pa Seyira 

peero jei sem ji kaɡoa ka taa tiɡa, ye a daare a ɡo balo maama na tɔɡe jei sem konto 

ne ba kɛ to. 8 Twa yerane mo laɡe ba faare abam peero tem yuu. Balo na teɡe jara 

wone to wó taa tiɡi a zwonnu baŋa ne, de á bwollu tem, de á ɡuɡworru tem teɡa ne. 
9 A laɡe a pa á teo kom ji kaɡoa mo se ko taa vei wuu. Nɔɔna daa bá taa zoore á teene 

dem wone. Abam laam maa wó lɔre we amo mo ye BAŊA WƐ.  
10 Abam nam taɡe á tete ne we, “Debam mo wó jwoŋi Judah teo de Isarele teo, de ba 

teɡa kam maama dé taa tei.” Á taɡe konto dwoŋi ye amo BAŊA WƐ nam wo ba tei ne. 
11 Konto ŋwaane, ne amo Yuu-tu BAŊA WƐ na jeɡe ŋwea tei to, ko ye cheɡa mo we a 

laɡe a waare abam mo se ko maŋe de á na tiini á ke bane de puseŋa tei amo nɔɔna 

bam baŋa ne, ye á ta done-ba tei to. Amo laam maa wó veere a tete de-ba, ne a ná 

waare abam a ti. 12 Abam de maa wó lɔre we amo BAŊA WƐ niɡi á ta-yɔɔro tem, de 

abam na yaale Isarele peero tem tei to. Abam maŋe á ta te taane we, “Jei sem konto 

jiɡi kaɡoa mo, pa se dé na chwoŋa se dé wane-ba dé di.” 13 Á bere á tete kamunim mo 

amo yiɡa ne, ye á daare á ŋɔɔne ta-balwaaro dedɛ á ma á chɔɡe-ne. Amo nam niɡi te 

maama. 14 Yuu-tu BAŊA WƐ nam na taɡe tei to mo tento: A laɡe a pa á teo kom maama 

chɔɡe mo, se loɡo baŋa nɔɔna maama taa chaka. 15 Ne nmo de déem na chake maŋa 

kalo ne Isarele dwi tiina bam de ba teɡa kam maama na nɛ chɔɡem to, konto mo amo 

de laɡe a ke abam. Seyira peero jei sem de Edom laŋa kam maama laɡe te chɔɡe te ji 

di-dwonnu yerane mo. Ba laam maa wó lɔre we amo mo ye BAŊA WƐ.’ ”  

36 

Isarele peero tem taane  

1 “Nabiinu, pworisi taane n pa Isarele teo peero tem se n ta we, ‘Abam Isarele teo 

peero tem, cheiɡi-na BAŊA WƐ kwora. 2 Yuu-tu BAŊA WƐ na taɡe tei to mo tento: Abam 

dona bam laam chake abam ŋwaane mo ye ba tɛ ba we, “Faŋa faŋa peero tem laam 

jiɡi debam nyem mo.” ’  
3 Konto ŋwaane, pworisi se n ta we. ‘Yuu-tu BAŊA WƐ na taɡe tei to mo tento: Á dona 

bam nwoŋi jei maama ne ba ba ba chɔɡe á laŋa kam maama, pa se ka ji dwi-ɡɛ tiina 

bam nyem. Nɔɔna maa bae bebara ba pa abam ye ba jeɡe abam ba yaala. 4 Konto 

ŋwaane, Isarele peero tem, cheiɡi-na Yuu-tu BAŊA WƐ kwora. Yuu-tu BAŊA WƐ taɡe 

tento mo de abam peero tem, de zwonnu tem, dedaane á ɡuɡworru de bwollu tem. O 

kwora kam ta wó yi á teene delo maama á dona bam na chɔɡe pa de ji di-dwonnu ye 

nɔɔn-nɔɔno daa ba zoore de wone, pa se dwi-ɡɛ tiina balo na ɡilimi abam to laam vere 

á wonnu ba daare ba jeɡe abam ba twe to. 5 Yuu-tu BAŊA WƐ na taɡe tei to mo tento: 

Amo tɔɡe a ban-lom baŋa ne mo a ta taane a chɔɡe dwi-ɡɛ tiina bam konto maama, ko 

fɔɡe ko dae Edom teo kom. Kokuri ba chake mo abam chɔɡem ŋwaane, ye ba ta kuri 

se ba vere teɡa kalo abam na kɔne á vara da to se ka taa ye banto nyem.’  
6 Nam ta pworisi Isarele teɡa kam taane n ta de ka peero de ka zwonnu tem, dedaane 

ka ɡuɡworru, de ka bwollu tem we, ‘Yuu-tu BAŊA WƐ na taɡe tei to mo tento: Amo 

ŋɔɔne ko tɔɡe a ban-lom dem ŋwaane mo de dwi-ɡɛ tiina bam na tiini ba twe abam tei 

to. 7 Konto ŋwaane, Yuu-tu BAŊA WƐ  laam nam taɡe tento mo: Amo duɡi duuri mo de 

yi-seena we, amo wó pa dwi-ɡɛ tiina balo na ɡilimi abam to na ba chaveera.  



8 Ko daare abam Isarele peero tem, teeni daa ta wó kwi vɔɔro á yuu ne, ye te ke bia 

lanyerane se amo nɔɔna Isarele tiina bam taa jeɡe ba di. Kokuri, ko bá dáane de ba na 

jwoori ba tete teo. 9 Amo yiɡa wo abam wone, se a woli abam. Nɔɔna wó va teɡa kam 

ye ba du wodiiru ka baŋa ne. 10 Amo wó pa Isarele dwi tiina bam puli jei maama ne. 

Ba maa wó fɔɡe ba lɔ ba teene delo ya na chɔɡe to ba zeɡe, se ba taa zoore de wone. 
11 A ta wó pa se nabiina de vara puli de kɔɡɔ dedɛ á teɡa kam baŋa ne, ye ba daare ba 

lo bia. Nɔɔna dedɛ wó taa zoore á teene dem wone mo ne faŋa kam na ye tei to, ye á 

tiini á na yu-ywoŋo se ko dwoni faŋa kam. Abam laam maa wó lɔre we amo mo ye 

BAŊA WƐ wom. 12 A maa wó pa se a nɔɔna Isarele tiina bam jwoori ba taa zoore á teɡa 

kam baŋa ne. Á teɡa kam wó taa ye ba nyem mo ye ba tei-ka. Te-ywoŋa kam konto 

nam daa bá pa se ba dwi ti.  
13 Yuu-tu BAŊA WƐ na taɡe tei to mo tento: Nɔɔna kare ba tɛ abam taane ba we, “Á 

teɡa kam jeɡe nabiina mo ka lira, pa se á teo kom ɡa ko bia.” 14 Konto ŋwaane, amo 

Yuu-tu BAŊA WƐ nam taɡe we, ko na zeɡe leile se ko taa vei to, teɡa kam daa bá li 

nabiina, pa se á teo kom ɡa ko bia. 15 Amo daa bá pa se á ni dwi-ɡɛ tiina bam na jeɡe 

abam ba mɔna tei to. Nɔɔna daa bá taa jeɡe abam ba yaala se á ni ko zonne. Á teo 

kom de nam daa bá jwoori kwaɡa abam ŋwaane. Yuu-tu BAŊA WƐ na taɡe kolo to mo 

konto.’ ”  
16 BAŊA WƐ kwora daa ta ma yi amo we:  

17 “Nabiinu, maŋa kalo Isarele tiina bam ya na zoore ba tete teɡa kam baŋa ne to, mo 

ba diɡiri-ka de ba totoŋ-zɔɔna kikia yam. Amo nii a na ba kikia yam pa ya nye de 

kaane na wora o ke o chana zarem ye ko ye tei to mo. 18 Amo ma yɔɔre a lwo a 

ban-lom ba baŋa ne a ma a waare-ba, ba na chɔɡe teɡa kam de ba nɔn-ɡora de ba 

jwona kaanem kikia yam to ŋwaane. 19 Amo ma jaɡe-ba pa ba vo yiɡa yiɡa se a 

yaɡe-ba loɡo baŋa teene dem maama wone, ye a daare a waare-ba se ko maŋe de ba 

kikia yam na ye tei to. 20 Ba nam na yeini ba vo ba ɡwaane de dwi-ɡɛ tiina jei selo 

maama ne to, ba de maa jeɡe a yere dem na ye wose to ba yaala. Kokuri, nɔɔna yeini 

ba tɛ ba taane ba we, ‘BAŊA WƐ nɔɔna bam mo tento. De ko de, o nam fe o le-ba teɡa 

kalo o ya na pɛ-ba to ne.’ 21 Amo yiɡa nam wo a yere dem zula wone, de Isarele dwi 

tiina bam na pɛ dwi-ɡɛ tiina jeɡe-de ba yaale tei to.  
22 Konto ŋwaane, ta de Isarele dwi tiina bam we, ‘Yuu-tu BAŊA WƐ na taɡe tei to mo 



tento: Amo na laɡe a jwoŋi abam a yaɡe to dae abam totoŋa ŋwaane. Ko nam ye amo 

na laɡa se a tete yere dem na zula to ŋwaane mo. Kokuri, abam tiini á pa se dwi-ɡɛ 

tiina balo á na zoore ba tetare ne to yaale-de mo. 23 A nam wó yɔɔre a bere dwi-ɡɛ 

tiina bam we amo yere-kamunu kom abam na yaale ba maama yiɡa ne to ye wose mo. 

Loɡo baŋa teene dem maama laam maa wó lɔre we amo mo ye BAŊA WƐ wom, ne a ná 

tɔɡe abam baŋa ne a bere-ba jaja we a seene a ye wose mo. Yuu-tu BAŊA WƐ na taɡe 

kolo to mo konto.  
24 Amo nam wó ja abam a nwoŋi teene dedwonna dem maama ne, ye a la abam a ke 

daane se a ja abam a jwoori a ba a yaɡe a tete teo kom ne. 25 A laam maa wó lwo 

na-ŋona á yera ne a ma a kwɛ abam de á wo-zɔɔna de á jwona kaanem kikia yam.* 26 A 

ta wó pa á ta‑á jeɡe bochare-doore de boboŋ-doora se á ma á zuli-ne. A maa wó pa se 

á wo daa yé ke dam, ye a daare a pa á yi taa bwona.* 27 A nam laɡe a kwei a Jworo mo 

a ke á bochara ne. Konto maa wó pa á fera taa wo a nia yam de a bera yam tɔɡem 

wone. 28 Abam daa maa wó ta‑á zoore teɡa kam a na kwei a pa á nabaara bam to, se á 

ta‑á ye amo nɔɔna, se amo de taa ye abam Wɛ. 29 A nam wó vere abam a ja a nwoŋi á 

wo-zɔɔna kikia yam ne. A maa wó pa se á teɡa kam ke wodiiru dedɛ, se kana daa yé ja 

abam. 30 Á teeni dem wó taa ke bia dedɛ de pa abam, ye á kare wodiiru de puli 

lanyerane, se ko pa dwi-ɡɛ tiina daa yé taa jeɡe abam ba yaale we, kana jeɡe abam ka 

ɡoe. 31 Á ta maa wó ɡuli á totoŋ-vɛɛsa yam, de á kikia yalo na wo tɔɡe chwoŋa to ɡula. 

Á fera nam wó nwoŋi á tete, wɛleera de totoŋ-vɛɛsa yalo maama á ya na ke to 

ŋwaane. 32 Isarele dwi tiina bam, nam lɔre-na we ko dae abam totoŋ-laaro ŋwaane mo 

a laɡe a ke tento maama a pa abam. Abam yuni nam maŋe se de tiiri teɡa ne mo de 

chaveera á kikia yam ŋwaane. Yuu-tu BAŊA WƐ na taɡe kolo to mo konto.  
33 Yuu-tu BAŊA WƐ daa ta na taɡe tei to mo tento: Dɛ delo ne amo na wó kwɛ abam a 

ti de á tusim kikia yam maama to a laam wó pa á jwoori á ta‑á zoore á teene dem 

wone. Á maa wó fɔɡe á lɔ jei selo ya na jiɡi di-dwonnu to. 34 Abam daa wó ta‑á vare á 

teɡa kalo ya na tiɡi kafɛ to baŋa ne, se nɔɔna daa yé taa nii-ka ne ka ɡa ye kaɡoa mo. 
35 Ba maa wó taa tɛ we, “Teɡa kanto ya na tiɡi kafɛ to laam nye de Eden te-laao kom 

déem na ye tei to mo. Nii-na! Teene delo ya na chɔɡe ye de sam ji di-dwonnu to laam 

fɔɡe de lɔ de pe de dam, ye nɔɔna dedɛ zoore de wone!” 36 Dwi-ɡɛ tiina balo ta na 

daare ye ba ɡilimi abam jei sem to laam wó lɔre we amo BAŊA WƐ mo fɔɡe a lɔ teo 

kolo maama ya na chɔɡe to a zeɡe, ye a jwoori a va teɡa kalo maama ya na tiɡi kafɛ 

to. Amo BAŊA WƐ mo taɡe konto. A nam wó seene a ke kolo a na taɡe se a ke to.’  
37 Yuu-tu BAŊA WƐ na taɡe tei to mo tento: Amo daa wó pa Isarele dwi tiina bam 

chwoŋa se ba lwoori wolim amo tei ne. A maa wó leiri ba wɛ-lworo kom ye a pa se ba 

kɔɡɔ kom puli ne vare-kɔɡɔ na daɡa tei to. 38 Ba nɔn-kɔɡɔ kom wó taa daɡa lanyerane, 

ne vara dedɛ déem na yeini ba su Jerusalem teo kom kura dim maŋa ne se ba kwei-ba 

ba ma ke kaanem tei to mo. Konto mo nɔɔna wó yɔɔre ba su teene delo ya na zeɡe 

di-dwonnu yerane to. Ba laam maa wó lɔre we amo mo ye BAŊA WƐ wom.”  

37 

Kwi-kore taane  

1 BAŊA WƐ dam dem déem tu amo baŋa, pa se o tɔɡe o Jworo baŋa o kwei-ne o vo o 

zeɡe bwolo kodwoŋi tetare ne. Kwi dedɛ jaɡe se yɔɔre se faare bwolo kom jei maama. 
2 BAŊA WƐ ma ja-ne pa dé yɛ kwi sem wone dé kare dé via. Amo ma nii a na kwi 

zanzam na tiɡi bwolo kom teɡa jei maama ne. Se nam tiini se ko mo. 3 O ma bwei-ne o 

we, “Nabiinu, nmo na nɛ kwi sento to, n boŋe we se wó jwoori se na ŋwea na?” Amo 

de ma leiri‑o a we, “Yuu-tu BAŊA WƐ, nmo yerane mo wó wane taane dento n ta.”  
4 O laam ma ta de amo o we, “Pworisi n ta taane de kwi sento we, ‘Abam kwi-kore, 

cheiɡi-na BAŊA WƐ kwora kalo o na jeɡe se o ta de abam to! 5 Yuu-tu BAŊA WƐ na taɡe 

tei de kwi sento to mo tento: Amo laɡe a pa siu mo zo abam wone, se á ta‑á jeɡe 

ŋwea. 6 A nam wó kwei ŋwanno a ba abam maama, ye a daare a kwei ya-nɔna de 

ya-tane a ma a kwoli abam. A maa wó sii siu a yaɡe á yera ne se ko pa á ta‑á ŋwe. 

Abam laam maa wó lɔre we amo mo ye BAŊA WƐ.’ ”  
7 Amo ma yɔɔre a pworisi taane ne Wɛ na pɛ-ne ni se ke tei to. A ta na wora a pworisi 

konto to, mo a niɡi sɔɔ kare-kare. Kwi sem mo bobo se se taa tui se tete ne, ye se 

twoŋi daane! 8 A ta na zeɡe a nii to, mo a nɛ we ŋwanno de ya-nɔna tu te meeli kwi 

sem, ye ya-tane de kwoli-se. De ko de, siu ta wo zo se wone.  



9 BAŊA WƐ ta ma ta de amo o we, “Nabiinu, pworisi n ta de vio kom we, ‘Yuu-tu BAŊA 

WƐ na taɡe tei to mo tento: Vio, zaŋe n nwoŋi loɡo baŋa sapɛ sena sem maama ne n 

ba n dole siu n yaɡe nɔɔna banto ba ya na ɡo to wone se ba laam na ŋwea.’ ” 10 Amo de 

ma pworisi ne o na pɛ-ne ni se a ke tei to. Siu ma seene ko zo twa bam wone. Ba ma 

pɛ ba zaŋe ba zeɡe ba nɛ baŋa ne ye ba ŋwe. Ba yɔɔre ba ye jar-keira kɔ-fɔrɔ mo.*  
11 BAŊA WƐ daa ta ma ta de amo o we:  

“Nabiinu, kwi sento bere Isarele dwi tiina bam maama na nye tei to mo. Ba kare ba tɛ 

we, ‘Debam kwi sem koɡe se peere mo, ye dé teena maama ti. Debam teo kom daa ba 

jeɡe jwa.’ 12 Konto ŋwaane, pworisi n ta taane de-ba we: ‘Yuu-tu BAŊA WƐ na taɡe tei 

to mo tento: Amo nɔɔna bam, amo tete mo laɡe a puri á yibeela yam, se a pa á bi. A 

laam maa wó ja abam a jwoori a ba a yaɡe Isarele teɡa kam ne. 13 Amo nɔɔna bam, á 

wó ba á lɔre we amo mo ye BAŊA WƐ wom, ne a ná seene a puri yibeela yam á ya na 

tiɡi ya wone to pa á nwoŋi pwooni. 14 A maa wó kwei a Jworo a ke abam wone se ko 

pa á na ŋwea, ye a daare a pa á jwoori á jeini á tete teɡa kam baŋa ne. Abam laam 

maa wó da ko baŋa ne á lɔre we amo BAŊA WƐ mo taɡe konto, ye a seene a ke a na 

taɡe we a wó ke tei to. Yuu-tu BAŊA WƐ na taɡe kolo to mo konto.’ ”  

Isarele teo de Judah teo taane  

15 BAŊA WƐ kwora daa ma yi amo we:  
16 “Nabiinu, beeri daa se n popone ka baŋa ne we, ‘Judah, de Isarele tiina balo na ye o 

yera nɔɔna to nyem.’ Ta beeri daa kadwoŋi se n popone kanto baŋa ne we, ‘Josɛf bu 

Efrayim nyem, de Isarele tiina balo na ye wonto de yera nɔɔna to nyem.’ 17 Laam ja se 

nia yam n ba n twoŋi daane se ya taa ye daa dedoa nmo jeŋa ne.  
18 Nmo dwi tiina bam ná bwei se ba lɔre n keim dem kuri, 19 se n ta de-ba we, ‘Yuu-tu 

BAŊA WƐ na taɡe tei to mo tento: Amo laɡe a kwei Josɛf daa kam na wo Efrayim jeŋa 

ne to mo, se a pa ka twoŋi de Judah daa kam, se banto maama ji daa dedoa. Ba laam 

maa wó taa ye dedoa amo jeŋa wone.’ 20 Nam ta‑n zei dɛ selei sem konto n jeŋa ne se 

nɔɔna bam maama na. 21 Nmo laam ma‑n wó ta de-ba we, ‘Yuu-tu BAŊA WƐ na taɡe tei 

to mo tento: Amo laɡe a le Isarele tiina bam mo a ja a nwoŋi teene delo maama wone 

ba ya na zoore to. A maa wó la-ba a ja a nwoŋi loɡo baŋa sapɛ maama ne se ba jwoori 

ba jeini ba tete teo kom wone. 22 Ba ná jwoori ba teɡa kam ne konto, a laɡe a pa ba 

maama ji teo dedoa ye ba zoore Isarele peero jei sem ne. Pɛ dedoa mo wó taa nii ba 

maama baŋa ne. Ba daa bá fɔɡe ba pɔɔre ba tete se ba ji teene delei. 23 Ba nam daa bá 

biini ba tete de ba jwo-yɔɔro tem, de ba wo-zɔɔna de zwabania kikia yam. Amo tete 

mo laɡe a jwoŋi-ba a yaɡe de ba na ywori a chwoŋa kam ne ba tusi tei to. Ba maa wó 

taa ye amo nɔɔna se amo de taa ye ba Wɛ wom.  
24 Amo tontoŋeno David nam mo wó taa ye ba pɛ. Nɔɔno dedoa wó taa nii ba maama 

baŋa ne, ne nayero na kɔne o pei sem tei to mo. A nɔɔna bam maa wó taa toŋe ba tɔɡe 

a nia yam de a bera yam. 25 Ba wó taa zoore teɡa kalo a déem na kwei a pa a 

tontoŋeno Jakob to wone, mɛ seeni á nabaara de déem na zoore da to. Ba de ba dwi 

delo na saŋe ba kwaɡa to laam maa wó taa zoore teɡa kam konto ne se ko taa vei 

wuu, ye amo tontoŋeno David de taa ye ba dedɛɛro taa wuu. 26 Amo nam wó ɡwoni ni 

mo de a nɔɔna bam bochare-zuru ŋwaane. Ni-ɡwonim dem konto wó taa zeɡa se ko 

taa vei wuu. Amo laɡe a jeini-ba ba teɡa kam ne mo se ba taa wora chɔpe, ye ba puli 

de kɔɡɔ. A maa wó pa se a wara-jei sem taa wo ba tetare ne se ko taa vei wuu. 27 Amo 

maa wó taa zoore ba tei ne se a taa ye ba Wɛ, ye ba de ye amo tete nɔɔna.* 28 Loɡo 

baŋa teene dem maa wó lɔre we amo BAŊA WƐ mo kuri Isarele tiina bam se ba taa ye 

amo tete nyem, ne a wara-jei sem ná wo ba tetare ne se ko taa vei wuu.’ ”  

38 

Goɡa taane  

1 BAŊA WƐ kwora daa ma yi amo we:  
2 “Nabiinu, pipiri n yibia n jeeri Maɡoɡa teo pɛ Goɡa na tei Meseka de Tubal to.* 

Pworisi taane n chɔɡe‑o, 3 se n ta we, ‘Yuu-tu BAŊA WƐ na taɡe tei to mo tento: Amo 

dwoni de nmo mo, nmo Goɡa na ye Meseka de Tubal yuu tu to. 4 Amo laɡe a pa se n 

za n kikia yam mo. A maa wó kwei ɡwoli a ja‑m n peyaa seeni, ye a daare a vaŋe nmo 

de n jar-keira bam maama, de á sisein-nɔɔna de balo na diini-se to. Banto maama vɔɡe 

jara-keim zela mo ba zeɡe diŋ-diŋ. Ba maa ye kɔ-fɔrɔ zanzam, ye ba zei se-zɔɔro de 

jara nantane. 5 Peresia tiina, de Kusi tiina, de Puti tiina de wó tɔɡe ba taa wo ba wone, 

ye ba de jeɡe ba jara nantane de ba yu-ɡwonnu. 6 Gomera jar-keira bam maama de 

maa wora, ko woli de baŋa seeni teo Bɛte-Toɡarama jar-keira bam maama. Ba tu ba 

woli abam wone, se á jar-keira kɔɡɔ kom tiini ko taa daɡa.  
7 Nmo Goɡa, de jar-keira kɔɡɔ kolo maama na wo n tei ne to nam jeɡe se á che á tete 

mo. Nmo wó ta‑n nii ba baŋa ne. 8 Ko ná tu ko dáane fee, ba wó bwoŋi abam se á ti á 

yiɡa jara ŋwaane. Bena yam ná yi ya ti, á laam wó vo á kwaare jara de Isarele tiina 

bam, de ba ya na nwoŋi jara wone ye ba ba ba sii to de. Ba ma nwoŋi sa-teene dedɛ ne 

mo ba jwoori sɔŋɔ, ye ba laam zoore ba tete teo peero jei sem ne mɛ ya na tiɡi kafɛ to 

de bochare-zuru. 9 Nmo de n jar-keira bam, de dwi-ɡɛ tiina balo na wo n tei ne to nam 

wó vo á jeeri-ba de jara mo, ne vo-dɛɔ na pɔpɔ ko zaŋe tei to. Abam wó li teɡa kam 

baŋa maama ne kunkwoŋo dwoŋi to.  
10 Yuu-tu BAŊA WƐ na taɡe tei to mo tento: Maŋa kam konto ne, boboŋa wó taa kare 

n yuu ne ya via, se n da ko ŋwaane n jeeli lwarem se n ke. 11 Nmo wó ta n tete ne we, 

“A laɡe a vo a ke chichuŋu de nɔɔna bam konto ye ba zoore chemm mo. Ba teene dem 

tiini de bwona laɡe-laɡe, ye kabiri wo cheɡe-de. Bworru de nam tera se ba taa pe-de. 
12 A nam wó vo a chɔɡe jei selo ya na ye di-dwonnu ye nɔɔna laam fɔɡe ba kwɛ-te to. 

A maa wó vere nɔɔna bam wonnu tem. Ba déem ye peena mo sa-teene wone, ye ba 

jwoori ba tete teo ba zoora teɡa kalo na wo loɡo baŋa tetare ne to wone. Ba maa jeɡe 

vara de jejeɡero dedɛ.”  
13 Nmo ná nwoŋi se n kwaare jara, Seba tiina, de Dedan tiina, de pipim-piina balo na 

nwoŋi Tarasisi de ko nawuura yam seeni to wó bwei ba we, “Nmo tu se n vere debam 

mo na? N laɡe n jar-keira bam mo n ke daane se á ba á vere debam lu-nyenno, de 

sabu-seŋa, dedaane dé vara, de dé jejeɡero, se á zeŋe wonnu dedɛ á ja á viiri na?” ’  
14 Konto ŋwaane, nabiinu, pworisi n chɔɡe Goɡa we, ‘Yuu-tu BAŊA WƐ na taɡe tei to 

mo tento: Maŋa kam konto ná yia, ye a nɔɔna Isarele tiina bam zoore ba teɡa kam 

wone chemm mo, nmo bá maane ko ni ne na? 15 Nmo wó zaŋe n nwoŋi n baŋa seeni 

teo kom ne n tɔɡe de n kɔ-fɔrɔ kom na ye teene dedɛ nɔɔna to n vo n kwaare jara de 

Isarele tiina bam. Abam jar-keira kɔ-fɔrɔ zanzam wó taa diini sisein-nɔɔna mo ba via. 
16 Á wó vo á zaŋe amo nɔɔna Isarele tiina bam baŋa ne mo ne kunkwoŋo na li teɡa 

kam baŋa maama tei to. Goɡa, da yam ná yi ya ti, amo laɡe a pa se n vo n kwaare jara 



de a tete teo kom, se dwi-ɡɛ tiina bam lɔre amo na ye wolo to, ne a ná tɔɡe nmo baŋa 

ne a bere jaja we a ye wose mo ye ba na.  
17 Yuu-tu BAŊA WƐ nam na taɡe tei to mo tento: Ko dae nmo taane mo a déem ŋɔɔne 

ko tɔɡe Isarele sampwori sem na ye a tontoŋena to baŋa ne na? Ba déem kwei bena 

dedɛ mo ba pworisi we, amo laɡe a pa nmo ke chichuŋu de-ba. 18 Ko nam na wó taa ye 

tei maŋa kam konto ne to mo tento: Goɡa ná jeeri Isarele teo kom de jara, amo 

ban-lom dem wó wiiri ba baŋa ne. Yuu-tu BAŊA WƐ mo taɡe konto. 19 A laɡe a da a 

ban-zɔŋɔ kom ŋwaane a ta jaja we, dɛ dem konto ne teɡa kam wó tiini ka ziziŋi mo 

Isarele laŋa kam ne. 20 Ko maa wó pa se naneo wo ywona, de zuna balo na kare ba 

jaane wɛɛne to, de kaɡo-vara, de teɡa-veila, de loɡo baŋa nabiina maama wó fom amo 

yiɡa ne. Peero tem de te ɡuɡworru maama wó sirimi, ye kabiri maama de to buri-buri. 
21 A maa wó pa se jara ba ya jeeri Goɡa amo tete peero tem maama yuu ne. Yuu-tu 

BAŊA WƐ na taɡe kolo to mo konto. Nɔɔno maama wó kwei o se-zɔɔ o beeri o dwoŋi se 

o ɡo. 22 Amo nam wó tɔɡe jawe-chɛɛro, de nɔn-ɡora baŋa ne mo a yɔɔre a waare‑o. A 

maa wó pa do-fɔrɔ ba ka maɡe‑o, se a ta dole do-kandwa de chilibuɡu a yaɡe o yera 

ne, de o jar-keira bam yera ne, de dwi-ɡɛ tiina kɔ-fɔrɔ kom na wo o tei ne to de yera 

ne. 23 Konto baŋa ne mo amo wó pa se loɡo baŋa teene dedɛ lɔre amo na ye kamunu 

ye a ta ye wose tei to. A maa wó veere a tete ba yiɡa ne. Ba laam maa wó lɔre we amo 

mo ye BAŊA WƐ wom.’ ”  

39 
1 “Nabiinu, pworisi taane n chɔɡe Goɡa se n ta we, ‘Yuu-tu BAŊA WƐ na taɡe tei to mo 

tento: Goɡa, amo dwoni de nmo, nmo wolo na ye Meseka, de Tubal yuu tu to. 2 A laɡe 

a pa se n za n kikia yam mo. A maa wó kale‑m, se a pa n nwoŋi baŋa seeni teo kom 

mɛ n ya na wora to se n ba n kwaare jara Isarele peero tem baŋa ne. 3 A laam maa wó 

fere taŋa kalo n na zei n jaɡwia ne to a de teɡa ne, ye a daare a pa se n chena yam n 

na zei n jazem ne to de lwei ya to teɡa ne. 4 Isarele peero tem yuu ne mo n laɡe n te, 

nmo de n jar-keira bam maama, de dwi-ɡɛ tiina balo na wo n tei ne to. Abam yera 

yam laam maa wó ji duura, de zuna dwi maama, de kaɡo-vara ni-wodiu. 5 Nmo yera 

yam wó yɔɔre ya taa tiɡi pwola ne mo pare-pare. Amo Yuu-tu BAŊA WƐ mo taɡe konto. 
6 Amo laɡe a tɔreɡe mini mo a de Maɡoɡa de balo na zoore chemm naneo kom ni ne 



to wone. Ba laam maa wó lɔre we amo mo ye BAŊA WƐ wom.  
7 Amo laɡe a pa se a nɔɔna Isarele tiina bam taa yei amo yere dem ni ne mo. A daa 

bá pa-ba chwoŋa se ba yaale-de, de na yɔɔre de ye wose to ŋwaane. Loɡo baŋa teene 

dem maama de maa wó lɔre we amo BAŊA WƐ mo ye Wo-pwoŋo Tu ye a nii Isarele teo 

kom baŋa ne. 8 Nii-na! Maŋa laɡe ka yi se wonnu tento seene te ke! Yuu-tu BAŊA WƐ 

na taɡe kolo to mo konto. Ko ye maŋa kalo amo na maŋe a ta ka taane to mo.  
9 Maŋa kam konto nam ná yia, Isarele tiina bam wó nwoŋi ba sam dem ne ba vo ba 

pɛ jara zela yalo jar-keira bam na teɡa ba daare to, se ba kwei-ya ba ma dwei mini. Ba 

maa wó kwei ba jara nantane sem, de ba tɛ sem, de ba chena yam, de ba jara-keim 

ɡwola yam, de ba chichwoa yam, se ba taa jeɡe-te ba dwei mini bena yarepɛ. 10 Ba daa 

bá vo ɡaao se ba puuri da-dwa, naa ba zo ɡoa wone se ba ɡwoni dɛ, ba na wó taa jeɡe 

jara zela yam ba ma ba dwei mini to ŋwaane. Konto to, Isarele tiina bam wó yiri ba 

jene balo déem na vere-ba to baŋa ne, de ba na vere banto de wonnu to. Yuu-tu BAŊA 

WƐ na taɡe kolo to mo konto.  
11 Maŋa kam konto ne, amo wó kwei teɡa Isarele laŋa kam ne a pa Goɡa, se ba suli o 

de o jar-keira bam da. Ka maa wó taa ye chwo-veila bwolo kom ne, nɔɔna na tɔɡe mɛ 

ba vei naneo kom wɛ-puli seeni to mo. Ba yibeela yam nam wó che chwoŋa kam mo 

se nɔɔna daa yé wane ba tɔɡe da ba kɛ, ba na wó suli Goɡa de o kɔ-fɔrɔ kom maama 

da to ŋwaane. Konto ŋwaane ba wó taa bwoi jei sem we, “Goɡa nɔn-kɔɡɔ bwolo” mo.  
12 Isarele tiina bam wó kwei chane serepɛ mo ba suli twa bam ba ti, se ba wane ba 

kwɛ teɡa kam. 13 Teo kom nɔn-bia bam maama nam mo wó suli twa bam. Ko maa wó 

pa ba jwoŋi yere dɛ delo ne amo na wó bere a nenɔŋ-fɔrɔ kom jaja to. Yuu-tu BAŊA WƐ 

na taɡe kolo to mo konto. 14 Ba maa wó kuri nɔɔna se ba taa kare teɡa kam ni maama 

ba beera, se ba nii ba na twa balo ta na tiɡi pwola ne to. Ba maa ná nɛ-ba, nɔɔna 

badaara wó suli-ba mo se ko kwɛ teɡa kam. Ba wó taa ke konto mo chane serepɛ. 15 Ba 

ná kare teɡa kam ne ba via, ye ba dedoa ná nɛ nabiinu kua, kotu wó ke maana mo o 

tiŋi ka yera ne. Bayɛ maa wó ba ba kwei kua kam ba vo ba suli Goɡa nɔn-kɔɡɔ bwolo 

kom ne. 16 Ba wó tɔɡe chwoŋa kam konto mo ba kwɛ teɡa kam. Teo kodwoŋi nam wó 

taa wo jei sem konto ne, ko yere na ye Hamona.’  
17 Ko nam ná ye nmo, nabiinu, Yuu-tu BAŊA WƐ na taɡe tei de nmo to mo tento: 

Bwoŋi zuna dwi maama, de kaɡo-vara bam se n ta we, ‘Nwoŋi-na jei maama á ba á 



jeeri daane Isarele peero tem yuu ne, se á di kaanem kuri delo a na ke se a pa abam 

to. Ko ye kuri-fɔrɔ mo a ke dáane, se a pa abam di nɔna, ye á daare á nyɔ jana á su. 
18 Á wó di babɛ ya-nɔna ye á daare á nyɔ teɡa baŋa dedɛɛra jana. Ba wó taa nye de 

pi-bale, de pipeili, de bo-bale, de na-bale mo ba pɛ abam se á di, ye ba maama nuɡi 

biɡila-biɡila ne Basan vara bam na ye tei to mo. 19 Abam ná tu á di kuri delo amo na 

wó ke a pa abam to, á wó di nabiina yera lara se á yera ba ya sɔɔre, ye ba jana bam á 

na wó nyɔ to de maa wó pa á buɡi. 20 Wodiu kolo amo na wó pa abam se á di to, abam 

wó kuri sisein-nɔɔna de balo ya na diini-se to nɔna mo á di á boboŋa.’ Yuu-tu BAŊA WƐ 

na taɡe kolo to mo konto.  
21 Amo nam wó pa se a nenɔŋ-fɔrɔ kom bere jaja loɡo baŋa dwi maama tetare ne. Ba 

maama wó na a na tɔɡe a dam-fɔrɔ kom ŋwaane a yɔɔre a waare-ba tei to. 22 Ko maa 

na wó zeɡe maŋa kam konto ne se ko taa vei to, Isarele dwi tiina bam wó lɔre we amo 

mo ye ba Tu BAŊA WƐ wom. 23 Dwi-ɡɛ tiina bam de maa wó lɔre we Isarele tiina bam 

na ke wɛleera ye ba nwoŋi amo kwaɡa ne to ŋwaane mo amo déem dole-ba a yaɡe 

sa-teo ne yiɡa yiɡa. A laam ma le a yiɡa ba wone, ye a ke-ba ba dona jeŋa ne, pa se ba 

maama te jara wone. 24 A déem waare-ba se ko maŋe de ba totoŋ-zɔɔna de ba 

zwabania kikia yam na ye tei to mo. Amo yiɡa daa tera ba wone.  
25 Konto ŋwaane, Yuu-tu BAŊA WƐ na taɡe tei to mo tento: Amo wó pa se Jakob dwi 

dem jwoori ba taa jeɡe yu-ywoŋo, ye a duri Isarele tiina bam maama ŋwaŋa. A maa 

wó seene a yia se a zeiŋi a yere dem na ye wose to wɛɛne. 26 Ba ná tu ba jeini ba tete 

teɡa kam wone ye nɔɔn-nɔɔno daa ba fuɡi-ba, ba laam wó swei chaveera yalo maama 

ba ya na nɛ to, de zwabania kikia yalo ba na ke ba chɔɡe amo yiɡa to ni ne. 27 Amo wó 

le-ba a ja a nwoŋi teene delo ba ya na zoore de wone to, se a jwoŋi-ba ba dona jeŋa 

ne. A maa wó tɔɡe ba baŋa ne a bere jaja we a ye wose, se dwi-ɡɛ tiina dedɛ taa zeɡe 

ba nia. 28 Amo nɔɔna bam laam maa wó lɔre we amo mo ye ba Tu BAŊA WƐ wom. 

Kokuri, amo ya mo dole-ba a yaɡe teene dedwonna wone, ye a nam daa wó ja-ba a 

jwoori a jeini ba tete teo kom wone. A daa bá yaɡe ba dedoa tete de se kotu daare jei 

sem konto ne. 29 Amo daa bá le a yiɡa ba wone. A nam laɡe a lwo a Jworo mo a yaɡe 

Isarele dwi tiina bam baŋa ne. Yuu-tu BAŊA WƐ na taɡe kolo to mo konto.”  

40 



Jerusalem nadoŋo kom taane  

1 BAŊA WƐ dam dem déem tu amo baŋa. Ko ye bene delo ba na kale debam ba vo 

sa-teo yiɡa yiɡa ye bena finlei-yanu kɛ to boboa chana kam da fuɡa dɛ dem ne mo 

konto. Ko nam ye Jerusalem teo totoore dem kwaɡa ne bena fuɡa-yana bene dem ne 

mo. BAŊA WƐ dam dem na tu amo baŋa dɛ dem konto ne to mo o jaane-ne o vo o 

bere-ne Jerusalem na ye tei to. 2 Wɛ ma veere wonnu o bere-ne ye o pa a vo Isarele 

teɡa kam seeni se a zeɡe peo na tiini ko dɔra to yuu ne.* Amo na nii teɡa-kuri seeni to, 

mo a nɛ sam dedɛ na lɔɡe de zeɡa, ne te-fɔrɔ mo zeɡe de sam to. 3 O na jaane-ne pa a 

fɔɔre a yi da to, mo a nɛ nɔɔno na zeɡa, ye o nyeena ne channa na ye tei to. Kotu yɔɔre 

o zeɡe manchwo-peo kom ni ne mo, ye o zei ŋona de kasoɡo o jeŋa ne, ne ba na ma-te 

ba maŋe wonnu tei to. 4 Nɔɔno wom laam ma ta de amo o we, “Nabiinu, fɔɡe n puri n 

yia se n nii, n daare n pore n zwa se n cheiɡi kolo maama a na laɡe a bere‑m to. 

Kokuri, konto ŋwaane mo ba jaane‑m ba ba ywo-seeni. Tole kolo maama n na nɛ to n 

bere Isarele tiina bam.”  

Wɛ diɡa konkɔlɔ wɛ-puli seeni ni dem  

5 Amo ma nii a na kabira na lɔɡe ka che Wɛ diɡa kam jei sem maama. Nɔɔno wom na 

zei kasoɡo kolo to dedɔrem déem ye naba-laara yatɔ mo. O ma kwei-ko o maŋe kabira 

kam na lira tei to. Ka maŋem déem nam ye kasoɡo dedoa. Ka dedɔrem baŋa maŋem 

de maa ye kasoɡo dedoa.  
6 O laam ma vo o yi Wɛ diɡa kam ni delo na jeeri wɛ-puli seeni to. O ma dɔɔle 

nateina yam o di, ye o daare o maŋe manchwo-ni dem seeni na dɔra tei to. De maŋem 

dem déem ye kasoɡo dedoa mo. 7 Guɡworru teredo déem mo zeɡe te ɡeene tetare 

chwoŋa kam ka sɛ selei sem ne. Te dedɔrem baŋa maŋem ye kasoɡo dedoa mo. Te 

kayɔlɔ baŋa maŋem de maa ye kasoɡo dedoa. Kabira kalo na cheɡe ka pɔɔre ɡuɡworru 

tem maama daane to maa ye jatwoɡo de noa ni maŋem kuni benu. Napɔrɔ kolo na 

jeeri Wɛ diɡa kam to manchwo-ni maŋem de maa ye kasoɡo dedoa.  
8 Nɔɔno wom ta ma maŋe napɔrɔ kom tete. 9 Ko wo kom maa ye jatwoɡo de noa ni 

maŋem kuni nana, ye ko taara yam maa ye jatwoɡo de noa ni maŋem belei. Napɔrɔ 

kom ni dem déem jeeri Wɛ diɡa kam tete mo.  

10 Guɡworru tetɔ tetɔ maa wo tetare chwoŋa kam sɛ selei sem maama ne. Te maama 

mae daane mo, ye taala yalo na wora to de maa mae daane. 11 O ta ma maŋe chwoŋa 

kalo na tɔɡe ni dem seeni to. Ka na yala tei to maa ye jatwoɡo de noa ni maŋem kuni 

fuɡa. Ka dedɔrem baŋa maŋem maa ye jatwoɡo de noa ni maŋem kuni fuɡa-betɔ. 
12 Guɡworo maama yiɡa ne, ɡenɡaŋ-tua mo zeɡe da ye ka maŋe de jatwoɡo de noa ni 

maŋem dedoa. Guɡworru tem tete maama maa ye jatwoɡo de noa ni maŋem kuni 

beredo se sɛ sena sem maama baŋa ne. 13 Nɔɔno wom daa ma zeɡe ɡuɡworo dedoa 

kwaɡa kabira kam seeni, o tɔɡe tetare chwoŋa kam seeni o maŋe o zo ɡuɡworo 

kodwoŋi kwaɡa kabira kam. Ko maa ye jatwoɡo de noa ni maŋem kuni finlei-benu. 
14 O laam ma jeeli napɔrɔ kom wɛ-baŋa maŋem dem. Ko maa ye jatwoɡo de noa ni 

maŋem kuni fuseredo. Napɔrɔ kom déem jeeri konkɔlɔ kolo na wo ko sɛ setɔ sem ne to 

mo. 15 Pwola kalo ba na tɔɡe da ba kɛ, ko zeɡe pwooni yiɡa ni dem ne se ko yi napɔrɔ 

kom ni dem to maŋem maa ye jatwoɡo de noa ni maŋem finnu. 16 Guɡworru tem de te 

taala yam déem jeɡe takworru mo te kabiri sem yera maama ne. Napɔrɔ kom de maa 

jeɡe takworru konto dwoŋi. Konkwara nyenyero mo ɡɔɡere te tiɡi taala yam maama 

yera ne.  

Da-yiɡa konkɔlɔ kom  

17 Nɔɔno wom ma ja-ne pa dé zo Wɛ diɡa kam da-yiɡa konkɔlɔ kom. Amo ma nii a na 

di selo na lɔɡe da to, de ko pwola kalo na fɔɡe ka kwɛ to. Di sem ke daane se ye fintɔ 

mo. Se déem lɔɡe se jeeri pwola kam mo ye se kaare konkɔlɔ kom maama. 18 Pwola 

kam maa tiɡi ka tɔɡe konkɔlɔ kom nia yam maama, pa se ka dedɔrem maŋe de-ya. 

Kuri seeni pwola kam mo konto. 19 O ma maŋe pwola kalo na tiɡi konkɔlɔ kom nia 

yalei yam tetare laŋa ne to. Ko na zeɡe wɛ-puli seeni ni dem se ko taa vei baŋa seeni 

ni dem to, ko maŋem ye jatwoɡo de noa ni maŋem kuni bi mo.  

Baŋa seeni ni dem  

20 Nɔɔno wom daa ma maŋe ni delo na jeeri baŋa seeni ye de tole de vei da-yiɡa 

konkɔlɔ kom to. 21 Guɡworru tetɔ tetɔ na wo tetare chwoŋa kam sɛ sem ne to, de te 

taala yam, ko woli de napɔrɔ kom maama maŋem ye bedwe mo de wɛ-puli seeni ni 

dem na ye tei to. Ni dem diɡa kam ye jatwoɡo de noa ni maŋem kuni finnu mo 

dedɔrem baŋa ne. De taa ye jatwoɡo de noa ni maŋem finlei-benu ko kayɔlɔ baŋa ne. 



22 Ka takworru tem, de napɔrɔ kom, dedaane konkwara nyenyero telo na ɡɔɡere te tiɡi 

ka kabiri sem yera ne to maama yɔɔre te ye bedwe mo de wɛ-puli seeni ni dem na ye 

tei to. Ka maa jeɡe nateina yarepɛ na diini ya vei ka wone. Nɔɔna ná diini ba yi da, ka 

napɔrɔ kom wó taa wo ba yiɡa ne mo. 23 Ni dedwoŋi de maa wora de na vei de zoore 

tetare konkɔlɔ kom wone, ye de jeeri baŋa seeni ni dem. Ni dedwoŋi de maa wo 

konkɔlɔ kom wɛ-puli seeni. Nɔɔno wom ma maŋe pwola kalo na tiɡi ni dedwe ne, se 

ko yi ni dedwoŋi dem ne to. Ko maa ye jatwoɡo de noa ni maŋem kuni bi.  

Teɡa-kuri seeni ni dem  

24 Nɔɔno wom laam ma tɔɡe a yiɡa pa dé vo konkɔlɔ kom teɡa-kuri dem seeni. Amo 

ma nii a na ni delo na jeeri teɡa-kuri seeni to. O ma maŋe de taala yam, de de napɔrɔ 

kom. Te maama maŋem dem yɔɔre de ye bedwe de nia yadwonna yam na ye tei to 

mo. 25 Ni dem diɡa kam de de napɔrɔ kom maa jeɡe takworru ne nia yadwonna yam 

takworru tem na ye tei to. Diɡa kam ye jatwoɡo de noa ni maŋem kuni finnu mo 

dedɔrem baŋa ne. Ka ta ye jatwoɡo de noa ni maŋem finlei-benu mo kayɔlɔ baŋa ne. 
26 Ka maa jeɡe nateina yarepɛ na diini ya vei ka wone. Nɔɔna ná diini ba yi da, ka 

napɔrɔ kom wó taa wo ba yiɡa ne mo. Ka taala yam maa jeɡe konkwara nyenyero na 

ɡɔɡere te tiɡi ya yera ne to, konkwara dedoa saŋa maama ne. 27 Wɛ diɡa kam tetare 

konkɔlɔ kom de maa jeɡe ni delo na jeeri teɡa-kuri seeni to. Nɔɔno wom ma maŋe 

pwola kalo na tiɡi teɡa-kuri seeni nia yalei yam tetare laŋa ne to. Ko maa ye jatwoɡo 

de noa ni maŋem kuni bi.  

Nia yalo na vei ya zoore tetare konkɔlɔ kom wone to  

28 O daa ma tɔɡe teɡa-kuri ni dem seeni o ja-ne pa dé zo Wɛ diɡa tetare konkɔlɔ kom 

wone. O ma maŋe teɡa-kuri seeni ni dem, ye dento de nia yadwonna yam maŋem ye 

bedwe. 29 De ɡuɡworru tem, de taala yam, de napɔrɔ kom maama maŋem dem ye 

bedwe de nia yadwonna yam mo. Ni dem diɡa kam, de napɔrɔ kom kabiri maama maa 

jeɡe takworru se yera ne. Ka maa ye jatwoɡo de noa ni maŋem kuni finnu dedɔrem 

baŋa ne. Ka ta ye jatwoɡo de noa ni maŋem finlei-benu mo kayɔlɔ baŋa ne. 30 Tetare 

konkɔlɔ kom saŋa maama jeɡe ka napɔrɔ mo. Te maama ye jatwoɡo de noa ni maŋem 

kuni finlei-benu mo dedɔrem baŋa ne. Te ta ye jatwoɡo de noa ni maŋem kuni benu 

mo kayɔlɔ baŋa ne. 31 Napɔrɔ kom nam jeeri da-yiɡa konkɔlɔ kom mo. Konkwara 



nyenyero déem ɡɔɡere mo te tiɡi kabiri sem yera ne. Nateina nana de maa tole ya 

diini ni dem konto ne.  
32 Nɔɔno wom daa ma ja-ne o vo o yi tetare konkɔlɔ kom wɛ-puli seeni saŋa kam. O 

ma maŋe ka ni dem. De de maŋem yɔɔre de ye ne yadwonna yam maŋem na ye tei to 

mo. 33 De ɡuɡworru tem, de taala yam, de napɔrɔ kom maama maŋem ye bedwe de 

nia yadwonna yam mo. Ni dem diɡa kam, de napɔrɔ kom kabiri maama maa jeɡe 

takworru se yera ne. Ka maa ye jatwoɡo de noa ni maŋem kuni finnu dedɔrem baŋa 

ne. Ka ta ye jatwoɡo de noa ni maŋem finlei-benu mo kayɔlɔ baŋa ne. 34 Napɔrɔ kom 

jeeri da-yiɡa konkɔlɔ kom mo. Konkwara nyenyero déem maa ɡɔɡere te tiɡi kabiri sem 

yera ne. Nateina nana de maa tole ya diini ni dem konto ne.  
35 O daa ma ja-ne pa dé yi baŋa seeni ni dem, ye o maŋe-de. Dento de maŋem ye 

bedwe de nia yadwonna yam na mae tei to, 36 dedaane de ɡuɡworru tem, de taala 

yam, de napɔrɔ kom maama mo. Diɡa kam kabiri sem maama maa jeɡe takworru se 

yera ne. Ka maŋem dem ye jatwoɡo de noa ni maŋem finnu mo dedɔrem baŋa ne. Ka 

ta ye jatwoɡo de noa ni maŋem finlei-benu mo kayɔlɔ baŋa ne. 37 Napɔrɔ kom jeeri 

da-yiɡa konkɔlɔ kom mo. Konkwara nyenyero déem mo ɡɔɡere te tiɡi ko kabiri sem 

yera ne. Nateina nana de maa tole ya diini ni dem konto ne.  

Kaanem vara kwɛɛm diɡa  

38 Diɡa kadwoŋi de ka ni maa wo konkɔlɔ ni dem konto napɔrɔ kom teiŋa ne. Ka 

wone mo ba yeini ba zare vara balo ba na wó ɡo ba ma ke zwɛɛm kaanem to. 
39 Tabollo tena mo zeɡe napɔrɔ kom ne. Te telei mo zeɡe diɡa kam saŋa dedoa seeni, 

ye telei de zeɡe saŋa kadwoŋi kam ne. Te baŋa ne mo ba nam ɡoe vara balo ba na wó 

ma ba ke zwɛɛm kaanem, de wɛleere saarem kaanem, de wɛleere jene kaanem to. 
40 Tabollo tena ta mo wo napɔrɔ kom pwooni yiɡa ne, mɛ nɔɔna na diini ba tɔɡe baŋa 

seeni ni dem to. Telei maa wo ni dem saŋa dedoa seeni, ye telei de wo saŋa kakam 

kam ne. 41 Ko maa na ye tei to, tabollo nana mo wora. Tena mo wo napɔrɔ kom wone, 

ye tena de wo pwooni yiɡa kam ne. Te maa ye se ba ɡo kaanem vara bam mo te baŋa 

ne. 42 Tabollo tena maa wora ba na sare kandwa ye ba ma-ya ba ke-te to. Ba mae tento 

mo ba chae zwɛɛm kaanem vara bam. Tabollo tem konto dedɔrem baŋa maŋem ye 

jatwoɡo de noa ni maŋem dedoa de chicheiro mo. Te kayɔlɔ baŋa maŋem de ta ye 



konto mo. Te wɛ-baŋa maŋem maa ye jatwoɡo de noa ni maŋem dedoa. Fane selo ba 

na mae ba ɡwona vara balo ba na wó ma ba ke zwɛɛm kaanem de kaanem dwi maama 

to mo ba kwei ba tiŋi tabollo tem konto baŋa ne. 43 Gwoli de maa meeli diɡa kam wo 

kabira yera maama ne. Se ye da-yiɡa noa maŋem mo. Tabollo tem nam wora se ba ná 

ɡo vara bam, se ba kwei nɔna yam mo ba daŋe te baŋa ne.  

Kaanem tiina bam di sem  

44 Wɛ diɡa tetare konkɔlɔ kom wone di selei maa wora, se na wo konkɔlɔ ni dem 

pwooni yiɡa ne to. Se dedoa yeiri ni delo na wo baŋa seeni to mo ye ka jeeri teɡa-kuri 

seeni. Diɡa kadwoŋi kam de maa yeiri ni delo na wo teɡa-kuri seeni to, ye ka jeeri 

baŋa seeni. 45 Nɔɔno wom laam ma ta de amo o we, “Diɡa kalo na jeeri teɡa-kuri seeni 

to ye kaanem tiina balo na nii Wɛ diɡa kam baŋa ne to nyem mo. 46 Ko daare kalo na 

jeeri baŋa seeni to maa ye kaanem tiina balo na nii kaanem bimbini dem baŋa ne to 

de nyem. Banto nam ye Zadoki diɡa kam tiina mo. Levi dwi dem maama wone nɔɔna 

banto yerane mo jeɡe chwoŋa se ba fɔɔre ba twɛ BAŊA WƐ tei se ba taa toŋa ba pa‑o.”*  
47 Nɔɔno wom laam ma maŋe tetare konkɔlɔ kom. Ko yɔɔre ko mae da ko mae da mo, 

dedɔrem baŋa, de kayɔlɔ baŋa ne. Ko maa ye jatwoɡo de noa ni maŋem bi bi. Kaanem 

bimbini dem maa zeɡe Wɛ diɡa kam yiɡa ne.  

Wɛ diɡa kam  

48 O laam ma ja-ne o vo o yi Wɛ diɡa kam tete napɔrɔ kom. O ma maŋe ko taala yalei 

yam na wo ni dem sɛ selei sem ne to. Ya na lira tei to ye jatwoɡo de noa ni maŋem 

kuni benu mo. Napɔrɔ kom ni dem maa ye jatwoɡo de noa ni maŋem fuɡa-bena kayɔlɔ 

baŋa ne. Ka sɛ kabiri sem ye jatwoɡo de noa ni maŋem betɔ betɔ saŋa maama baŋa ne 

mo. 49 Napɔrɔ kom maa ye jatwoɡo de noa ni maŋem finlei kayɔlɔ baŋa ne. Ko ta ye 

jatwoɡo de noa ni maŋem fuɡa-belei mo dedɔrem baŋa ne. Nateinax mo dɔɔle ya diini 

ya yi diɡa kam ni. Ywoa yalei na wo taala yam teiŋa ne to déem maa chwi ya zeɡe ni 

dem saŋa maama ne.  

41 
1 Nɔɔno wom laam ma ja-ne o zo di-yuu kom. O ma maŋe taala yalei yam na wo ka 

ni dem sɛ selei sem ne to. Ya dedoa na lira tei to ye jatwoɡo de noa ni maŋem beredo 

mo. 2 Ka ni dem maŋem ye jatwoɡo de noa ni kuni fuɡa mo. Ka sɛ kabiri sem maa ye 

jatwoɡo de noa ni maŋem benu benu saŋa maama baŋa ne. O ta ma maŋe diɡa kam 

tete. Ka dedɔrem baŋa maŋem maa ye jatwoɡo de noa ni maŋem kuni finna. Ka kayɔlɔ 

baŋa maŋem de maa ye jatwoɡo de noa ni maŋem kuni finlei. 3 O laam ma vo o zo 

di-yun-ɡala kam. O ma maŋe taala yalei yam na wo ka ni dem sɛ selei sem ne to. Ya 

dedoa dedoa maa ye jatwoɡo de noa ni maŋem belei. Ni dem tete ye jatwoɡo de noa 

ni maŋem kuni beredo mo kayɔlɔ baŋa ne. Ka sɛ kabiri sem maa ye jatwoɡo de noa ni 

maŋem berepɛ berepɛ. 4 O laam ma maŋe di-yun-ɡala kam tete, de ka na lɛɛne ka yi 

di-yuu kom to. Ko maa ye jatwoɡo de noa ni maŋem finlei dedɔrem baŋa ne. Ko ta ye 

jatwoɡo de noa ni maŋem finlei mo kayɔlɔ baŋa ne. O ma ta de amo o we, “Diɡa 

kanto mo tiini ka ye wose Wɛ ŋwaane.”*  
5 Nɔɔno wom laam ma maŋe Wɛ diɡa kabira kam ni na ye tei to. Ka na lira tei to ye 

jatwoɡo de noa ni maŋem beredo mo. Di-balwa balo na lɔɡe ba yeiri Wɛ diɡa kabira 

kam pwooni yiɡa seeni to ye jatwoɡo de noa ni maŋem bena bena mo kayɔlɔ baŋa ne. 
6 Di-balwa bam konto lɔɡe ba daŋe da-baŋa mo kuni betɔ. Se maa ye di fintɔ mo ɡena 

maama ne. Ba nam na lɔɡe di-kamunu kom kabira kam tei to, ba pɔɔre mɛ di-balwa 

bei sem na wó peini da to mo, se ba daa yé lu bɔɔna kabira kam yera ne ba lɔ. 7 Di selo 

na lɔɡe se daŋe baŋa ɡene sem ne to yala se dwoi selo na wo kuri dem ne to, se ko 

tɔɡe Wɛ diɡa kabira kam na ye tei ko zeɡe teɡa kam seeni ko taa diini baŋa seeni to. 

Nateina mo zeɡe kuri ɡene sem ne ya dɔɔle ya tɔɡe tetare ɡene sem seeni, ya kɛ ya di 

baŋa seeni ɡene di sem.  
8 Amo ma nii a na we ba lɔɡe bimbini mo na kaare Wɛ diɡa kam maama. Di-balwa 

bam déem chwi bimbini dem baŋa ne mo, ye de maŋem dem ye kasoɡo dedoa. 

Jatwoɡo de noa ni maŋem kuni beredo mo konto. 9 Di-balwa bam kabiri sem liliru 

maŋem ye jatwoɡo de noa ni kuni benu mo. Ko daare, pwola kalo na tiɡi Wɛ diɡa kam 

di-balwa bam, 10 dedaane konkɔlɔ kom di sedwonna sem laŋa ne to ya ye jatwoɡo de 

noa ni maŋem finlei mo ka kayɔlɔ baŋa ne, se ko ja ko kaare Wɛ diɡa kam ni maama. 
11 Nia mo wora ya na tɔɡe ya zoore di-balwa bam wone, ne nɔɔno ná zeɡe pwola kam 

ne o beene da. Ni dedoa zeɡe Wɛ diɡa kam baŋa seeni mo, ye dedwoŋi dem zeɡe ka 

teɡa-kuri seeni. Pwola kalo na daare to kayɔlɔ baŋa maŋem dem laam maa ye jatwoɡo 

de noa ni maŋem benu ko kaare Wɛ diɡa kam maama.  
12 Diɡa kadwoŋi déem wo Wɛ diɡa kam wɛ-zoore seeni ka na jeeri konkɔlɔ kom. Ka 

maa ye jatwoɡo de noa ni maŋem kuni fuserepɛ kayɔlɔ baŋa ne. Ka kabira kam liliru 

maŋem maa ye jatwoɡo de noa ni maŋem benu se ko kaare ko pu. Ka dedɔrem baŋa 

maŋem maa ye jatwoɡo de noa ni kuni funoɡo.  
13 Nɔɔno wom laam ma maŋe Wɛ diɡa kam. Ka ye jatwoɡo de noa ni maŋem bi mo 

dedɔrem baŋa ne. Wɛ diɡa konkɔlɔ kom pwola kayɔlɔ maŋem de maa ye jatwoɡo de 

noa ni maŋem bi, se ko vo ko yi diɡa kam de ka kabira kam maama. 14 Wɛ diɡa 

konkɔlɔ pwola kalo na wo ka wɛ-puli seeni to, de ka yiɡa kam seeni de maa ye 

jatwoɡo de noa ni maŋem bi kayɔlɔ baŋa ne.  
15 Nɔɔno wom daa ma maŋe diɡa kalo na wo Wɛ diɡa kam wɛ-zoore seeni ye ka jeeri 

konkɔlɔ kom to, ko woli de di selo na yeiri ka sɛ selei sem to. Ko maama maa ye 

jatwoɡo de noa ni maŋem kuni bi.  

Ko ta ná ye Wɛ diɡa napɔrɔ kom, de ka di-yuu kom, dedaane di-yun-ɡala kam, 16 ba 

kwei da-pelwaro mo ba kwoli di setɔ sem maama wo kabira kam, ko zeɡe ka teɡa kam 

seeni se ko yi takworru tem na wo mɛ to. Di sem nia yam, de se takworru tem, 

dedaane se ɡuɡworru tem maama mo ba fɔɡe ba kwɛ konto dwoŋi ba zeɡe. 17 Ko ta ná 

ye ni delo na zoore di-yuu kom to, ba ma kwɛ kabira kalo na wo de baŋa kam seeni to. 

Ba ma ɡɔɡere Wɛ diɡa kam wo kabiri sem maama. 18 Ko nam ye cherubi de konkwara 

nyenyero mo ba ɡɔɡere ba ke da, pa se cherubi maama ɡɔɡere ko saŋe konkwara. Ba 

nam ke cherubi maama pa ka jeɡe yibi selei mo. 19 Cherubi maama yibia kalo na ye 

nabiinu yibia to wó jeeri konkwara mo daa dedoa ne, ye ka yibia kalo na ye nywoŋo 

yibia to jeeri konkwara kadwoŋi na saŋe to. Te ke konto dwoŋi mo te kaare diɡa kam 

wo maama. 20 Ko na zeɡe teɡa ne se ko ja ko di jeiɡa kalo na wo ni dem baŋa seeni to, 

ba yɔɔre ba ɡɔɡere cherubi, de konkwara nyenyero mo Wɛ di-yuu kom kabiri sem yera 

ne.  
21 Ni delo na zoore di-yuu kom to sɛ sena sem mae daane mo. Delo dem maa na 



zoore di-yun-ɡala kam wo to de ye konto dwoŋi. 22 Kaanem bimbini delo ba na mɛ daa 

ba ke to maa zeɡe da. De maa ye jatwoɡo de noa ni maŋem kuni betɔ wɛ-baŋa ne. De 

dedɔrem dem baŋa seeni de de kayɔlɔ baŋa seeni de maa ye jatwoɡo de noa ni maŋem 

belei belei. Bimbini dem nyea yam, de de kuri dem seeni, dedaane de sɛ sem maama 

ye dɛ mo ba mɛ ba ke. Nɔɔno wom ma ta de amo o we, “Tabolo konto mo ye kolo na 

zeɡe BAŊA WƐ yiɡa ne to.”  
23 Ni delo na zoore di-yuu kom to, de delo na zoore di-yun-ɡala kam to maama jeɡe 

bworru telei telei mo. 24 Bworo maama jeɡe vɔna yalei mo pa ko wae ko piri ko tete ko 

ke daane. 25 Ba ta ma ɡɔɡere cherubi de konkwara nyenyero di-yuu kom ni-bworru 

tem yera ne, ne ba na ke tei kabiri sem yera ne to. Ba mɛ dɛ mo ba tei pwoŋa Wɛ diɡa 

napɔrɔ kom pwooni yiɡa ne. 26 Takworru maa wo napɔrɔ kom ni sɛ selei sem ne, ye ba 

ɡɔɡere konkwara nyenyero ba ke da. Wɛ diɡa di-balwa bam de se pwei sem de déem 

kwɛ konto dwoŋi mo.  

42 

Kaanem tiina bam di  

1 Nɔɔno wom daa ma ja-ne o vo baŋa seeni se dé zo da-yiɡa konkɔlɔ kom. O ma 

bere-ne diɡa kalo na lɔɡe ka yeiri Wɛ diɡa tetare konkɔlɔ kabira kam na jeeri baŋa 

seeni to. 2 Diɡa kam ni déem wo baŋa seeni mo. Ka maŋem dem maa ye jatwoɡo de 

noa ni kuni bi dedɔrem baŋa ne. Ka ta ye jatwoɡo de noa ni maŋem finnu mo kayɔlɔ 

baŋa ne. 3 Pwola maa wo ka yiɡa ne, ne nɔɔno ná wo tetare konkɔlɔ kom seeni. Pwola 

kam na yala tei to ye jatwoɡo de noa ni maŋem finlei mo. Diɡa kam saŋa kadwoŋi 

kam ma jeeri pwola kalo na tiɡi da-yiɡa konkɔlɔ kom ne to. Ka maa jeɡe di na lɔɡe 

ɡene setɔ ye se daŋe da-baŋa ne to. 4 Di sem yiɡa ne tetare chwoŋa mo tiɡi da. Ka maa 

ye jatwoɡo de noa ni maŋem fuɡa ka kayɔlɔ baŋa ne, de jatwoɡo de noa ni maŋem 

kuni bi ka dedɔrem baŋa ne. Di sem nia yam yɔɔre ya jeeri baŋa seeni mo. 5 Di sem na 

lɔɡe tei to, selo na wo baŋa seeni to muri selo na wo tetare dem seeni to mo. Selo de 

maa na wo tetare ne to de daa maa muri selo na wo kuri dem seeni to. 6 Di sem na 

lɔɡe ɡene setɔ da-baŋa ne konto to, ba wo chwi ywoa yalo na wó teili-se to, ne 

konkwallo tem di sedwonna na jeɡe tei to. Ko ma pa di selo na lɔɡe se zeɡe baŋa ne to 



muri selo na wo kuri dem ne to. 7 Kabira kadwoŋi maa zeɡe ka maŋe de di sem, de 

da-yiɡa konkɔlɔ kom. Ka ye jatwoɡo de noa ni maŋem finnu mo dedɔrem baŋa ne. 8 Di 

selo ɡena na yeiri da-yiɡa konkɔlɔ kom to maŋem ye jatwoɡo de noa ni finnu mo 

dedɔrem baŋa ne. Gena kalo na lɔɡe Wɛ diɡa kam teiŋa ne to dedɔrem maŋem maa ye 

jatwoɡo de noa ni maŋem bi. 9 Di selo na wo kuri seeni to jeɡe ni na wo se wɛ-puli 

seeni, ne nɔɔno ná nwoŋi da-yiɡa konkɔlɔ jei sem ne ye kotu maa zoore se wone. 10 Ni 

dem konto maa wo konkɔlɔ kabira kam na bobo mɛ to ne.  

Di sedwonna maa wo Wɛ diɡa da-yiɡa konkɔlɔ kom teɡa-kuri seeni, ye se yɔɔre se 

jeeri diɡa kadwoŋi kam. 11 Tetare chwoŋa mo tiɡi se yiɡa ne. Di sem konto nam yɔɔre 

se nye de selo na wo baŋa seeni to mo. Se maŋem dem maama yɔɔre de ye bedwe de 

baŋa seeni di sem na ye tei to mo. Se nia yam de maa ye bedwe de nia yalo na wo 

baŋa seeni di sem ne to. 12 Teɡa-kuri di sem maa jeɡe ni delo na jeeri wɛ-puli seeni se 

ko maŋe de kabira kam na bobo mɛ seeni ka lɔ ka zeɡe to.  
13 Nɔɔno wom laam ma ta de amo o we, “Di sento na wo Wɛ diɡa tetare konkɔlɔ kom 

baŋa seeni, de selo na wo ko teɡa-kuri seeni to ye wose mo. Dáane mo BAŊA WƐ 

kaanem tiina balo na bwola ded‑o to wó yeini ba di kaanem wodiu kolo na tiini ko ye 

wose to. Ba maa wó tiŋi wonnu telo na ye wose to di sem konto wone, ne ko ná ye 

wodiu kaanem ŋwaane, de wɛleera saarem kaanem, de wɛleera jene kaanem ŋwaane. 

Kokuri to, di sem ye wose mo Wɛ ŋwaane. 14 Kaanem tiina bam ná yeini ba zo Wɛ diɡa 

kam tete, ba daa bá wane ba nwoŋi ka jei sem ne, se ba zo da-yiɡa konkɔlɔ kom, ye ba 

wo lɔɔre ba kaanem ɡwaaro tem ba tiŋi di sem konto wone. Ba maa wó yeini ba kwei 

ɡwaaro tedwonna ba zo, se ba laam wane ba yi nɔɔna bam na wo mɛ seeni to.”  
15 O na maŋe woŋo kolo dwi maama na wo Wɛ diɡa jei sem ne o ti to, mo o jaane-ne 

pa dé tɔɡe wɛ-puli seeni ni dem dé nwoŋi pwooni. O laam ma maŋe pwola kalo na 

kaare dáane maama to. 16 O kwei kasoɡo kolo o ya na jeɡe o maŋe wonnu tem maama 

to mo o maa maŋe wɛ-puli seeni saŋa kam. Ka ye jatwoɡo de noa ni maŋem bia yanu 

mo. 17 O ta ma kwei kasoɡo kom o maŋe baŋa seeni saŋa kam. Ka de ye jatwoɡo de 

noa ni maŋem bia yanu mo. 18 O daa ma maŋe teɡa-kuri seeni saŋa kam. Ka de ye 

jatwoɡo de noa ni maŋem bia yanu mo. 19 O ma pipiri o vo o maŋe wɛ-zoore seeni 

saŋa kam. Ka de maa ye jatwoɡo de noa ni maŋem bia yanu. 20 O déem tɔɡe chwoŋa 

kam konto mo o maŋe Wɛ diɡa kam jei sem de kabira kalo na kaare-ka to. Ka sɛ sem 



mae da se mae da mo, jatwoɡo de noa ni maŋem kuni bia yanu yanu. Kabira kam 

déem lɔɡe ka che Wɛ diɡa kam, se ko pɔɔre wonnu telo na ye wose to, de telo na wora 

dɛ dɛ totoŋa ŋwaane to daane mo.  

43 

Wɛ nenɔŋ-fɔrɔ kom taane  

1 Nɔɔno wom ma ja-ne pa dé vo Wɛ diɡa kam ni delo na jeeri wɛ-puli seeni to. 2 A ma 

nii a na we Isarele tiina Wɛ nenɔŋ-fɔrɔ kom zeɡe wɛ-puli seeni mo ko maa beena. Wɛ 

na dɔne o kwori tei to, ko nye de naneo na-fwaaro na chuuri ye te wuuri tei to mo. 

Teɡa baŋa jei maama déem ma li de o nenɔŋ-fɔrɔ kom pwooni. 3 Wɛ na le wonnu telo 

o bere-ne to yɔɔre te nye de veera yalo a ya na nɛ ye o ba se o chɔɡe Jerusalem teo 

kom to mo. Te maa nye de yalo a ya na nɛ Chebara buɡa kam ni ne to. Amo ma to a 

vwi a yibia teɡa ne.* 4 BAŊA WƐ nenɔŋ-fɔrɔ kom ma tɔɡe ni delo na jeeri wɛ-puli seeni 

to ne ko zo Wɛ diɡa kam wone. 5 Vioy laam ma fuli ko ɡɔ-ne ko zeɡe wɛɛne. Ko ma 

ja-ne ko ja zo Wɛ diɡa kam tetare konkɔlɔ kom ne, ye amo de na we BAŊA WƐ 

nenɔŋ-fɔrɔ kom mo yɔɔre ko su Wɛ diɡa kam ni maama.*  
6 Nɔɔno wom na zeɡe a saŋa ne konto to, mo a niɡi nɔɔno wodwoŋi na zeɡe Wɛ diɡa 

kam wone o ŋɔɔne de amo. 7 Kotu ma ta o we, “Nabiinu, jeiɡa kanto mo ye amo paare 

yituŋu na wó chwi mɛ to. Ka wó taa ye amo jeiŋa jei. Amo wó maŋe ywo-seeni mo se 

a de Isarele tiina bam taa zoore daane se ko taa vei wuu. Isarele dwi tiina bam, de ba 

pwa bam maama daa bá toŋe ba chɔɡe amo yere dem na ye wose to, de ba na kare ba 

zuli jwo-yɔɔro de ba pwa balo na teɡe to yibeela yam. 8 Ba pwa bam déem lɔɡe ba 

sɔ-fwaaro mo pa te yeiri amo tete diɡa kam kabira ne. Ko nye de kabira yerane mo 

cheɡe amo de banto daane. Ba ma tɔɡe ba totoŋ-vɛɛsa yam ŋwaane ba chɔɡe amo yere 

dem na ye wose to. Konto ma pa se a tɔɡe a ban-lom dem baŋa ne a yɔɔre a chɔɡe-ba. 
9 Ba nam jeɡe se ba yaɡe jwo-yɔɔro kaanem, se ba daare ba yaɡe ba pwa yibeela yam 

zula. Ba ná ke konto, amo laam wó taa zoore ba tetare ne taa wuu.  

10 Nabiinu, fɔɡe n maŋe Wɛ diɡa kam yera seina na ye tei to n bere Isarele tiina bam. 

Ko maa wó pa se chaveera ja-ba ba tusim kikia ŋwaane. Pa se ba na ka zeɡa kam 

maŋem na ye tei to. 11 Chaveera maa ná jaane-ba ba kikia yam maama ŋwaane, se n 

pa ba lɔre Wɛ diɡa kam na zeɡa tei, de ka nia yam, de ka maŋem dem maama na ye 

tei to. Ta pa ba lɔre ka di sem na tiɡisi se lɔ tei to, se n daare n ta de-ba ka chullu tem 

na bere kolo to. Nam popone wonnu tem konto maama n tiŋi se ba maane Wɛ diɡa 

kam nyenyeɡo na ye tei to, ye ba daare ba taa tɔɡe ka chullu tem.  
12 Wɛ ni delo na wora o diɡa kam ŋwaane to mo tento: Peo yuu jei selo ka na lɔɡe to 

de pwola kalo maama na kaare da to tiini ka ye wose mo Wɛ ŋwaane. Cheɡa to, Wɛ ni 

delo na wora o diɡa kam ŋwaane to mo konto.”  

Kaanem bimbini dem  

13 Kaanem bimbini dem maŋem na ye tei to mo tento, ne ko ná tɔɡe jatwoɡo de noa 

ni maŋem chekke. Ko nam ye da-yiɡa noa maŋem mo twoŋi jatwoɡo de noa ni maŋem 

dem wone. Bimbini dem kuri seeni ɡwoŋo mo tiɡi da, ko na luuna ko yi jatwoɡo de 

noa ni maŋem, ye ko ta yala se ko yi jatwoɡo de noa ni maŋem. De maa jeɡe nia na 

kaare de maama pa se ya yala se ko maŋe de da-yiɡa noa maŋem kuni betɔ. Bimbini 

dem wɛ-baŋa maŋem na ye tei to mo tento: 14 Ko na zeɡe de kuri seeni ɡwoŋo kom ne 

se ko taa diini ko yi de tetare fera kam to, bimbini dem ye jatwoɡo de noa ni maŋem 

kuni belei mo wɛ baŋa seeni. Fera kam tete kayɔlɔ baŋa maŋem maa ye jatwoɡo de 

noa ni maŋem dedoa. Ko maa na zeɡe tetare fera kam ne se ko taa diini ko yi baŋa 

seeni fera kam to, ko ye jatwoɡo de noa ni maŋem kuni bena mo wɛ baŋa ne, ye fera 

kam konto de ye jatwoɡo de noa ni maŋem dedoa ka kayɔlɔ baŋa ne. 15 Bimbini dem 

baŋa kam mɛ seeni ba na zwɛ kaanem dem to maa ye jatwoɡo de noa ni maŋem kuni 

bena wɛ baŋa ne se ko woli da. Nyea yana ta maa zeɡe de nia yam sɛ sena sem ne. 
16 Bimbini dem baŋa kam mɛ ba na zwɛ kaanem dem to sɛ sem maama mae da se mae 

da. Ko maa ye jatwoɡo de noa ni maŋem fuɡa-belei dedɔrem baŋa ne de ko kayɔlɔ 

baŋa ne. 17 Bimbini dem tetare seeni maa ye jatwoɡo de noa ni maŋem kuni fuɡa-bena 

de dedɔrem baŋa ne, de de kayɔlɔ baŋa ne. De maa jeɡe ni na ye jatwoɡo de noa ni 

maŋem chicheiro kayɔlɔ baŋa ne. De fera kam kayɔlɔ nam maŋe de jatwoɡo de noa ni 

maŋem dedoa ko ja kaare ka maama. Nateina déem diini bimbini dem wɛ-puli seeni 



ya yi de baŋa seeni.  
18 BAŊA WƐ ma ta de amo o we, “Nabiinu, Yuu-tu BAŊA WƐ na taɡe tei to mo tento: Ba 

ná lɔɡe kaanem bimbini dem, chullu telo ba na wó tɔɡe se ba zwɛ vara, ba daare ba 

kwei ba jana bam ba miisi bimbini dem yera ne to mo tento: 19 Nmo wó kwei na-bala n 

pa kaanem tiina bam se ba ma ba ke wɛleere saarem kaanem. Banto ye Zadoki diɡa 

kam tiina mo na jeɡe chwoŋa se ba fɔɔre ba twɛ amo tei se ba taa toŋa ba pa-ne to. 

Yuu-tu BAŊA WƐ na taɡe kolo to mo konto. 20 Nmo laam ma‑n wó pwori jana bam 

wone se n kwei-ba n taare bimbini dem nyea yana yam ne, dedaane de tetare seeni nia 

yana yam ne, de fera kalo na kaare bimbini dem maama to ne. Nmo wó tɔɡe chwoŋa 

kam konto mo se n fɔɡe n kwɛ bimbini dem kaanem totoŋa yam ŋwaane. 21 Nmo ta 

ma‑n wó ja na-bala kam n na mɛ n ke wɛleere saarem kaanem dem to nɔna n vo n zwɛ 

jeiɡa kalo na maŋe ye ka wo dáa dáa de Wɛ diɡa kam tete to ne.  
22 Teɡa ná poore, n ta wó ja bo-bala kalo na ba jeɡe ɡɛɛ ka yera ne to mo n ba se n 

kwei-ka n ke wɛleere saarem kaanem. Ke konto n ma n fɔɡe n kwɛ bimbini dem Wɛ 

ŋwaane, ne n na ke tei de na-bala kam to. 23 Nmo ná kwɛ-de n ti, n laam wó le na-bala 

de pi-bala mo n vara bam wone, te na ba jeɡe ɡɛɛ te yera ne to. 24 Nmo wó kwei-te n 

kaane BAŊA WƐ yiɡa ne mo. Wɛ kaanem tiina bam de wó kwei yɛ ba zezaɡe vara bam 

nɔna yam baŋa ne, ye ba daare ba zwɛ-ya ba pa BAŊA WƐ.  
25 Kwei da yarepɛ se dɛ maama ne, n ja bo-bala n ba n ma n ke wɛleere saarem 

kaanem. Nmo ta wó beeri na-bala de pi-bala mo se n ma tento de n ke kaanem dem. 

Te nam ba jeɡe se te taa jeɡe ɡɛɛ te yera yam ne. 26 Ba nam wó kwei da yarepɛ mo ba 

ma ba kwɛ bimbini dem Wɛ ŋwaane. Ba maa wó tɔɡe chwoŋa kam konto ba pɔɔre-de 

ba zeɡe dáa ne kaanem totoŋa yam ŋwaane. 27 Da yam konto ná laɡe ya ti, pa da nana 

dɛ dem yi se ko taa via, kaanem tiina bam jeɡe se ba kwei abam zwɛɛm pɛɛra yam, de 

á nu-biu pɛɛra yam ba ma ke kaanem ba pa-ne bimbini dem baŋa ne. Amo laam maa 

wó sɛ se á ta‑á ye a nɔɔna bam. Amo Yuu-tu BAŊA WƐ na taɡe kolo to mo konto.”  

44 

Wɛ diɡa kam chullu tedwonna  

1 Nɔɔno wom daa ma ja-ne pa dé vo dé yi Wɛ diɡa kam konkɔlɔ ni delo na jeeri 



wɛ-puli seeni to. De nam ya pe mo. 2 BAŊA WƐ ma ta de amo o we, “Ni dento wó yɔɔre 

de pe mo de taa zeɡa. Ba daa bá pore-de. Nɔɔn-nɔɔno daa bá tɔɡe da o zo wara-jei sem 

wone, kokuri to, BAŊA WƐ wom na ye Isarele tiina Wɛ to mo tɔɡe ni dem konto o zo 

da. Konto ŋwaane mo de wó pe de taa zeɡa taa wuu. 3 Isarele teo dedɛɛro wom yerane 

mo jeɡe chwoŋa se o vo o jeini ni dem diɡa dedoa ne o di wodiu amo BAŊA WƐ yiɡa 

ne. O nam jeɡe se o tɔɡe ni dem napɔrɔ kom ne mo o zo da, ye o daare o tɔɡe chwoŋa 

kam konto o nwoŋi.”  
4 Nɔɔno wom ma ja-ne pa dé tɔɡe baŋa seeni ni dem ne dé vo dé zaŋe Wɛ diɡa kam 

yiɡa ne. Amo ma nii a na BAŊA WƐ nenɔŋ-fɔrɔ kom na su Wɛ diɡa kam ni maama tei 

to. A ma to a vwi a yibia teɡa ne.  
5 BAŊA WƐ ta ma ta de amo o we, “Nabiinu, fɔɡe n nii lanyerane, se n cheiɡi kolo 

maama a na laɡe a bere‑m BAŊA WƐ diɡa kam chullu tem seeni to se n kwei-te n ke n 

yuu ne. Ta maane ka nia yam na ye tei to de balo na jeɡe chwoŋa se ba taa tɔɡe-ya ba 

zoore wara-jei sem ba daare ba nwoŋi to. 6 Nam ta de Isarele dwi zwabani-nyena bam 

we, ‘Yuu-tu BAŊA WƐ na taɡe tei to mo tento: Abam Isarele dwi tiina bam, yaɡe-na á 

totoŋ-vɛɛsa yam! 7 Abam jaane sa-teena balo na yɔɔre ba yeiri amo ye ba boboŋa 

kwaale to mo á ja á zo amo wara-jei sem ne, ne á ná yeini á kwei wodiu pɛɛra, de vara 

lara, de ba jana á ma á ke kaanem á pa amo. Á ma da ko ŋwaane á biini amo Wɛ diɡa 

kam, ye á chɔɡe ni delo amo na ɡwoni de abam to. Á yeini á ke konto dwoŋi mo á 

woli á totoŋ-vɛɛsa yadwonna yam wone. 8 Ko ná ye pɛɛra yalo na ye wose amo 

ŋwaane to, abam wo fɔɡe á nii ya baŋa ne. Á nam kwei sa-teena mo á pa ba jeɡe amo 

wara-jei sem totoŋa ba toŋa ba pa abam. 9 Yuu-tu BAŊA WƐ nam na taɡe tei to mo 

tento: Sa-teena balo na yeiri amo to ba jeɡe chwoŋa se ba zo amo wara-jei sem ne, de 

balo na zoore Isarele tiina bam tetare ne to de.  
10 Levi dwi tiina bam badwonna déem yaɡe amo. Ba ma ɡwaane Isarele tiina badaara 

bam wone pa ba ywori chwoŋa ba daare amo ye ba zuli jwona. Ba wɛleera yam konto 

wó taa wo ba yuu ne se ba na waarem. 11 Amo nam wó pa-ba chwoŋa se ba taa toŋe 

amo wara-jei sem ne. Ba wó taa yere Wɛ diɡa kam nia yam. Ba ta wó taa ɡoe vara 

balo nɔɔna na jaane ba tui se ba maa ke zwɛɛm kaanem de kaanem dwi maama to, ye 

ba daare ba taa zeɡe nɔɔna bam yiɡa ne ba woli-ba Wɛ zula seeni. 12 Ba nam na toŋe 

ba pa Isarele dwi tiina bam jwona kaanem baŋa ne mo ye ba pa ba tusi to ŋwaane, 



amo nam duɡi de a tete yere we a wó waare-ba ba wɛleera yam ŋwaane. Yuu-tu BAŊA 

WƐ na taɡe kolo to mo konto. 13 A nam bá pa-ba chwoŋa se ba fɔɔre ba twɛ amo se ba 

taa toŋa kaanem tiina totoŋa ba pa-ne. Ba ta yé twɛ wonnu telo a na pɔɔre-te se te taa 

ye wose amo ŋwaane to. Ba nam wó di ba chaveera mo totoŋ-zɔɔna yalo ba na ke to 

ŋwaane. 14 De ko de, a laɡe a kwei Wɛ diɡa kam totoŋa dwi maama mo a ke banto 

jeŋa ne se ba taa nii ya baŋa ne.  
15 Ko daare Levi dwi tiina balo na ye kaanem tiina ye ba nwoŋi Zadoki diɡa kam ne 

to, banto mo yɔɔre ba nii amo wara-jei sem totoŋa baŋa ne ba pa-ne maŋa kalo Isarele 

tiina badaara bam na ywori ba chwoŋa ne to. Banto mo wó fɔɔre ba twɛ amo se ba taa 

toŋe a kaanem totoŋa yam, ye ba yeini ba kwei vara lara, de jana ba ke kaanem ba 

pa-ne. Yuu-tu BAŊA WƐ na taɡe kolo to mo konto. 16 Banto ta wó wane ba zo amo diɡa 

kam wone, se ba ke kaanem amo bimbini dem baŋa ne, ye ba toŋe ba pa-ne. Banto 

nam mo wó ke amo boboŋa yam na laɡe tei to.  
17 Ba ná yeini ba zo Wɛ diɡa tetare konkɔlɔ kom wone, ba jeɡe se ba kwei ɡare-fefale 

mo ba zo. Ko dae se ba zo pei koro ɡwaaro se ba ma-te ba toŋe wara-jei konkɔlɔ kom 

wone, naa Wɛ diɡa kam tete wone. 18 Ba jeɡe se ba yeini ba kwei ɡare-fefale mo ba ba 

ba yuni tem, ye ba daare ba vɔ ɡare-kuri-kukwi ba tei ne. Ko nam dae se ba vɔ ba tete 

de ɡwaaro telo na wó pa ba taa chuuri de luluŋu to. 19 Ba nam ná nwoŋi wara-jei sem 

ne se ba vo ba yi da-yiɡa konkɔlɔ kom mɛ nɔɔna bam na ɡilimi to, ba wó lɔɔre ɡwaaro 

telo ba na zo ba maa toŋe Wɛ diɡa kam totoŋa to mo ba tiŋi di selo na pɔɔre Wɛ 

ŋwaane to wone, se ba laam jwoori ba kwei ɡwaaro tedwonna ba zo. Ba ná ke konto, 

nɔɔna bam bá wane ba dwei ba ɡwaaro tem se ko pa ba de ji wose.  
20 Wɛ kaanem tiina bam nam dae se ba cheeri ba yuni, naa se ba yaɡe ba yu-ywei se 

se ke dedwaaro. Ba nam wó wane ba dɔɔre ba yu-ywei sem ba yaɡe. 21 Ba wolowolo 

nam yé nyɔ sana ye o daare o zo Wɛ diɡa tetare konkɔlɔ kom wone. 22 Ba dae se ba di 

kadeina ba ma ke ba kaana, naa kaana balo de ba banna na yaɡe daane to. Banto nam 

jeɡe se ba di Isarele tiina bukwa balo na yeiri baara to yerane mo, naa kaanem tiina 

badwonna kadeina. 23 Banto totoŋe mo ye se ba bere a nɔɔna bam se ba taa wae ba 

pɔɔre wonnu telo na ye wose to, de telo na wora dɛ dɛ totoŋa ŋwaane to daane. Ba ta 

wó pa ba taa wae ba pɔɔre wonnu telo na maŋe de Wɛ chullu tem to, de telo na jeɡe 

diɡiru chullu tem seeni to daane.  



24 Taane ná wo amo nɔɔna bam laŋa ne, ko ye kaanem tiina bam mo wó kwei amo 

nia yam ba ma bore cheɡa ba tetare ne. Ba ta wó nii se a nia yam na bere se nɔɔna 

bam taa di kura yalo to seene ya taa toŋa. Ba ta wó taa neɡe a siu da yam, se nɔɔna 

taa pae ya ye ya yera.  
25 Kaanem tu dae se o twɛ too yera, kokuri, o ná dwei too yera, ko wó pa o diɡiri o 

tete chullu tem seeni mo. Ko nam ná ye o kwo naa o nu mo teɡa, naa o bia wone 

dedoa, naa o zembaaro, naa o nyaane, naa o nakɔ ta na wo zo baro mo ná teɡa, o jeɡe 

chwoŋa se o dwei kotu yera yam. 26 O nam ná dwei too yera, o laam wó kwɛ o tete se 

o jwoori o maŋe de chullu tem. O ná ke konto o ti, se o daare o pa da yarepɛ kɛ. 27 O 

laam jeɡe chwoŋa se o zo Wɛ diɡa kam tetare konkɔlɔ kom wone se o toŋe wara-jei 

sem ne. Dɛ dem konto ne o wó ke wɛleera saarem kaanem o tete ŋwaane. Yuu-tu BAŊA 

WƐ na taɡe kolo to mo konto.  
28 Yé pɔɔre-na Isarele teɡa kam wone á pa kaanem tiina bam. Amo BAŊA WƐ tete 

yerane mo wó taa ye ba nyɔn-maɡe nyem. Amo tete mo yɔɔre a maŋe a pa-ba*. 29 Ko 

na ye tei to, wodiu pɛɛra, de wɛleere saarem pɛɛra, de wɛleere jene pɛɛra, de wonnu 

telo maama Isarele tiina bam na jaane ba tui ba ke amo jeŋa ne to ye banto nyem mo. 
30 Abam wodiiru telo na lwoori yiɡa te ke ye te lamma to, dedaane á Wɛ-teiri pɛɛra 

dwi dwi wó taa ye kaanem tiina bam nyem mo.* Á ta wó kwei mun-bwei delo á na 

bobo á pɔɔre se á ma á fɔɡe bworobworo to á pa kaanem tiina bam, se Wɛ swolim taa 

wo á sam dem baŋa ne. 31 Kaanem tiina ba jeɡe chwoŋa se ba di woŋo kolo na teɡe ko 

tete toone, naa vara na jaane-ko ba tore to. Ko ná maŋe ko ye zuŋa mo, naa varem mo 

de, ba yé di-te.  

45 

Ba na wó pɔɔre teɡa kam tei to  

1 Abam ná laɡe á pɔɔre teɡa kam á pa Isarele dwia yam se ba taa tei, á jeɡe se á le 

pwola se ka taa ye ka yera amo BAŊA WƐ ŋwaane. Ka wó taa ye naba-laara 12,500 mo 

dedɔrem baŋa ne, de naba-laara 10,000 ka kayɔlɔ baŋa ne. Pwola kam maama wó taa 

ye wose mo amo ŋwaane. 2 Pwola kam konto ne á wó pɔɔre naba-laara 250 mo 

dedɔrem baŋa ne de kayɔlɔ baŋa ne se á ma á lɔ Wɛ diɡa kam da. Kapworo wó taa tiɡi 

ko kaare-ka, ye ko kayɔlɔ baŋa maŋem ye naba-laara finlei-benu (25). 3 Ta pɔɔre-na 

pwola kalo na ye ka yera to belei, se á maŋe naba-laara 12,500 dedɔrem baŋa ne, de 

naba-laara 5,000 kayɔlɔ baŋa ne. Jei sem konto á na wó maŋe to mo á wó ke Wɛ diɡa 

kam na tiini ka ye wose Wɛ ŋwaane to da. 4 Pwola kam chicheiro kom konto wó taa ye 

teɡa kalo na pɔɔre amo ŋwaane to. Dáane mo kaanem tiina bam wó taa tei, de ba na 

toŋe Wɛ diɡa totoŋa yam ye ba fɔɔre ba twɛ BAŊA WƐ tei se ba toŋe ba pa‑o to. Ba wó 

lɔ ba sam dem dáane mo, ye dáane mo Wɛ tete diɡa kam de maa wó taa wora. 5 Pwola 

kam chicheiro kolo na daare to de wó taa ye naba-laara 12,500 dedɔrem baŋa ne, de 

naba-laara 5,000 kayɔlɔ baŋa ne. Teɡa kam konto wó taa ye Levi dwi tiina bam nyem 

mo, ba na toŋe Wɛ wara-jei sem wone to ŋwaane. Ba wó taa tei-ka pa se teene taa 

wora se ba taa zoore de wone.  
6 Ko ta ná ye teɡa kalo abam na wó lɔ teo kom tete ka baŋa ne to, á wó maŋe laŋa 

kalo na ye naba-laara 2,500 kayɔlɔ baŋa ne de naba-laara 12,500 dedɔrem baŋa ne to, 

pa se ka saŋe pwola kalo na ye ka yera amo ŋwaane to. Laŋa kam konto wó taa ye 

Isarele tiina bam maama nyem mo.  
7 Isarele teo dedɛɛro wom nam mo wó taa tei teɡa kadwoŋi, ka na twoŋi de pwola 

kalo na ye ka yera amo ŋwaane to, ye ka ta twoŋi de teɡa kalo na ye teo kom nyem to. 

O laŋa kam maa wó zeɡe amo pwola kam wɛ-zoore seeni ka vo ka yi teɡa kam maama 

wɛ-zoore seeni siseini dem, ye ka zeɡe amo pwola kam wɛ-puli seeni ka vo ka yi teɡa 

kam maama wɛ-puli seeni siseini dem. Ko maa bere we o teɡa kam wó taa dɔra ka 

mae de Isarele dwia yadwonna yam teɡa na mae tei to mo. 8 Teɡa kam konto maa wó 

lɛɛre ka taa ye dedɛɛro wom nyem mo Isarele teo kom ne. Konto to, a dedɛɛra bam 

daa bá taa jeɡe a nɔɔna bam ba bɛɛsa. Ba nam wó yaɡe Isarele tiina bam mo se dwi 

maama jwoŋi de teɡa de taa tei.  
9 Yuu-tu BAŊA WƐ na taɡe tei to mo tento: Abam Isarele teo dedɛɛra bam, á tiini á 

pini amo nɔɔna bam, ye á daare á bɛɛse-ba se ko dáane. Nam yaɡe-na vuvuɡa totoŋa, 

se á daare á toŋe kolo na ye cheɡa ye ko tɔɡe chwoŋa to. Á daa yé vere teɡa amo 

nɔɔna bam tei ne se á daare-ba á zeɡe bwori. Yuu-tu BAŊA WƐ na taɡe kolo to mo 

konto. 10 Abam ná laɡe á maŋe wonnu á pa daane, se á kwei bwɛ selo na ye chekke to 



á maŋe-te. 11 Kuriwɛ selo á na wó ta‑á mae á maŋe wonnu to jeɡe se se taa ye chekke 

mo, ne ko ná ye muni mo á jeɡe á maŋa, naa ko ná ye na mo de. Kuriwaa bia fuɡa mo 

wó yi homaa dedoa. 12 Á nam ná maŋe wonnu se á lɔre te dunni na ye tei to, se á 

maŋe ɡɛra kuni finlei se te taa ye sɛkɛle dedoa. Sɛkɛla fuseredo (60) de maa wó taa ye 

mina dedoa.  

Wɛ pɛɛra de kura taane  

13 Pɛɛra yalo á na jeɡe se á kwei á pa Wɛ to mo tento: Maŋe-na á menaz bwɛ fuseredo 

maama wone se á le dedoa. 14 Á ta wó ma kuriwaa mo á maŋe á nuɡa kam, se á le bwɛ 

selei kuriwaa bia fuɡa maama wone. Kuriwaa bia fuɡa ye bedwe mo de homaa dedoa 
15 Ko ta ná ye abam pei sem na di ɡaao Isarele te-ywoŋa kam ne to, á wó le pia dedoa 

mo se bia yalei maama wone. Ba maa wó kwei pɛɛra yam konto ba ma ba ke wodiu 

pɛɛra, de zwɛɛm pɛɛra, de nu-biu pɛɛra kaanem, se ba tɔɡe ya ŋwaane ba le nɔɔna bam 

wɛleera Wɛ yiɡa ne. Yuu-tu BAŊA WƐ na taɡe kolo to mo konto. 16 Isarele tiina bam 

maama nam mo wó ja pɛɛra yam konto ba ba ba ke ba teo kom dedɛɛro wom jeŋa ne. 
17 Dedɛɛro wom nam jeɡe se o beeri vara balo ba na wó kwei ba ke zwɛɛm pɛɛra, de 

wodiu pɛɛra, de wo-nyɔɔro pɛɛra, ne nɔɔna bam ná laɡe ba di ba kura dwi dwi. Ko ná 

ye ba chan-doŋa kura, de ba siu da yam, dedaane kura yalo maama Isarele dwi tiina 

bam na jeɡe se ba di to, wonto mo wó beeri wɛleere saarem kaanem vara bam, de 

wodiu pɛɛra yam, de pɛɛra yalo ba na wó zwɛ ba pa Wɛ to, de nu-biu pɛɛra yam se ba 

kwei ba maa ke kaanem ba pa Wɛ se ba le nɔɔna bam lwarem o yiɡa ne.  
18 Yuu-tu BAŊA WƐ na taɡe tei to mo tento: Boboa chana kam boboa dɛ dem ne, se á 

kwei na-bala kalo na ba jeɡe ɡɛɛ ka yera ne to á ma á kwɛ wara-jei sem. 19 Kaanem tu 

wom maa wó pwori wɛleere saarem kaanem varem wom jana wone o ja o vo o taare 

Wɛ diɡa kam manchwo-nia sɛ sem ne. O ta wó kwei-ba o ke bimbini dem tetare seeni 

nia yana yam ne, de Wɛ diɡa tetare konkɔlɔ kom ni-kaywallo tem ne. 20 Ko ta ná yeini 

ko yi chana kam da yarepɛ dɛ dem, nmo nam ta wó ke konto dwoŋi mo se n ma n kwɛ 

wolo maama na tusi ye o wo paale o ke wɛleere, naa o wo lɔre ko ni ne to. Konto maa 

wó pa se n fɔɡe n kwɛ Wɛ diɡa kam chullu tem seeni.  
21 Boboa chana kam da fuɡa-yana dɛ dem ne, se á di Atɔɡebabaŋa kuri dem. Kwei-na 

da yarepɛ á di-de, se da yam konto ne á ta‑á di bworobworo kolo na ba jeɡe sabɔle ko 

wone to. 22 Kuri dem boboa dɛ dem ne, á teo dedɛɛro wom wó beeri na-bala mo se ba 

kwei-ka ba ma ba ke wɛleere saarem kaanem o tete ŋwaane, de teo kom nɔɔna bam 

maama ŋwaane. 23 Da yarepɛ yam dɛ maama wone o nam ta wó beeri na-bale serepɛ, 

de pi-bɛ serepɛ, te maama na ba jeɡe ɡɛɛ te yera ne to mo, se ba kwei-te ba ke zwɛɛm 

kaanem ba pa BAŊA WƐ. O ta maa wó beeri bo-bala se ba kwei-ka ba ke wɛleere 

saarem kaanem. 24 O nam ta wó taa jeɡe muni mo o woli da se ba ma ba ke wodiu 

pɛɛre kaanem. Ko wó taa ye muni kuriwaa bu dedoa na-bala maama ŋwaane, de 

kuriwaa bu dedoa pi-bɛ maama ŋwaane. Nuɡa bwɛ sena nam mo wó woli de muni 

kuriwaa maama.  
25 Ko ta ná ye kuri delo na bobo chane serepɛ chana kam da fuɡa-yanu dɛ dem ne toa, 

kuri dento da yarepɛ yam dɛ maama wone o daa wó beeri pɛɛra mo se ba ma-ya ba ke 

wɛleere saarem kaanem, de zwɛɛm pɛɛre kaanem, de wodiu pɛɛre kaanem, se nuɡa de 

woli te wone.  

46 
1 Yuu-tu BAŊA WƐ na taɡe tei to mo tento: Wɛ diɡa tetare konkɔlɔ kom ni delo na 

jeeri wɛ-puli seeni to ye se á pe-de mo á totoŋa da yaredo maama wone. Ko maa ná yi 

siu dɛ dem, dedaane chan-doŋa dɛ dem ne, se á laam pore-de á yaɡe. 2 Teo kom 

dedɛɛro wom maa wó zeɡe da-yiɡa konkɔlɔ kom ne o vo o zo ni dem konto napɔrɔ 

kom wone se o taa zeɡe manchwoŋo ni dem ne. Kaanem tiina bam maa wó kwei o 

zwɛɛm pɛɛra, de o yazura pɛɛra ba ma ba ke kaanem. Dedɛɛro wom ta ná zeɡe 

manchwoŋo ni dem ne, o wó chɔɔle o yibia teɡa ne se o zuli-ne, ye o daare o nwoŋi da 

o viiri. Ba nam bá pe ni dem, se teɡa ná tu ka yi, se ba laam pe-de. 3 Siu da yam de 

chan-doŋa da yam maama ne, teo kom nɔɔna bam nam jeɡe se ba ɡilimi daane ni dem 

konto yiɡa ne mo, se ba zuli BAŊA WƐ. 4 Dedɛɛro wom na jeɡe se o ja zwɛɛm pɛɛre delo 

siu dɛ maama ne o ba o ke o pa BAŊA WƐ to nam wó taa ye pi-bale seredo, de pi-bea 

dedoa mo. Tento maama nam bá taa jeɡe ɡɛɛ te yera ne. 5 Wodiu pɛɛre delo o na woli 

pi-bea kam wone se o ma o ke kaanem dem to wó taa ye kuriwaa bu dedoa mo. Muni 

delo o na wó kwei o woli pi-bale sem ne to nam wó maŋe de o na laɡe tei to mo. O 

nam wó woli nuɡa bwɛ sena mo muni kuriwaa maama ŋwaane. 6 Chan-doŋa dɛ dem 

ne dedɛɛro wom ta wó kwei na-bala dedoa, de pi-bale seredo, de pi-bea dedoa se o ma 

o ke kaanem, te maama na ba jeɡe ɡɛɛ te yera ne to. 7 O ta wó ja wodiu pɛɛre kuriwaa 

bu dedoa na-bala kam ŋwaane, de wodiu pɛɛre kuriwaa bu dedoa pi-bea kam ŋwaane. 

Ko nam ná ye pi-bale sem, o wó woli wodiu pɛɛre se ko maŋe de o na laɡe tei to mo. 

O ta wó woli nuɡa bwɛ sena mo kuriwaa maama ŋwaane. 8 Dedɛɛro wom ná yeini o zo 

manchwoŋo ni dem, o wó tɔɡe napɔrɔ kom ne mo o zo da. O ta ná laɡe o nwoŋi, ko ye 

se o jwoori o tɔɡe chwoŋa kam konto mo.  
9 Teo kom nɔɔna ná yeini ba jeeri BAŊA WƐ yiɡa ne se ba di ba kura yam, se ba na 

tɔɡe ni delo ba zo to, ba da ni dedwoŋi ne ba nwoŋi wara-jei sem wone. Ba wolo ná dɛ 

baŋa seeni ni dem o zo, kotu wó tɔɡe teɡa-kuri seeni ni dem ne mo o nwoŋi. Wolo 

nam na tɔɡe teɡa-kuri seeni ni dem o zo, kotu de wó da baŋa seeni ni dem ne mo o 

nwoŋi. 10 Ba ná yeini ba zo da, dedɛɛro wom de maa wó ɡwaane ba wone, ye o ta tɔɡe 

de-ba o nwoŋi.  
11 Ba ná yeini ba jeɡe ba kura yam dwi maama ba di, wodiu pɛɛre dem wó taa ye 

muni kuriwaa bu dedoa mo na-bala maama ŋwaane, de kuriwaa bu dedoa pi-bea 

maama ŋwaane. Ko daare ko ná ye pi-bale sem, wodiu pɛɛre dem na woli da to wó 

maŋe de nɔɔno boboŋa na laɡe tei to mo. Ba ta wó woli nuɡa bwɛ sena mo kuriwaa 

maama ŋwaane. 12 Dedɛɛro wom ná boŋe se o ke wo-ywoŋo pɛɛre o pa BAŊA WƐ, ne ko 

ná ye zwɛɛm pɛɛre naa nu-biu pɛɛre mo, se ba pore ni delo na jeeri wɛ-puli seeni to ba 

pa‑o. O maa wó ke o zwɛɛm pɛɛre dem, naa o nu-biu pɛɛre dem, ne ko na maŋe ko ke 

tei siu dɛ dem ne to mo. Ko kwaɡa seeni o ná nwoŋi se o viiri, ba laam wó wane ni 

dem ba pe.  
13 Dɛ maama wone nmo jeɡe se n beeri pi-bala na yi bene ye ka ba jeɡe ɡɛɛ ka yera 

ne to se n ma-ka n ke zwɛɛm pɛɛre n pa BAŊA WƐ. Ko nam ye zezeŋa maama mo nmo 

wó ta‑n ke konto. 14 Zezeŋa maama se n yeini n ke wodiu pɛɛre n woli da. Pɛɛre dem n 

na wó ke n pa BAŊA WƐ to ye muni bwɛ setɔ mo, ye n ɡuuri nuɡa bɔŋa dedoa de wone. 

Ni dento ba jeɡe se de leiri maŋa de maŋa. 15 Ko maa na ye tei to, pi-bala kam, de 

wodiu pɛɛre dem, de nuɡa kalo na woli de wone to ye se á ta‑á beeri-te mo zezeŋa 

maama se á yeini á ma-te á ke zwɛɛm kaanem maŋa maama ne.  



16 Yuu-tu BAŊA WƐ nam na taɡe tei to mo tento: Teo dedɛɛro wom ná pɔɔre ba dwi 

teɡa kam wone se ko ji pɛɛre ko pa o bu, ka laam wó lɛɛre ka taa ye bu wom de o de 

kwaɡa nyem mo. 17 Ko daare, o ná kwei-ka o ji pɛɛre mo o pa o tontoŋeno wolo, o 

tontoŋeno wom wó taa jeɡe-ka o toŋe mo se ko taa nii wonnu yirim bene dem. Maŋa 

kam konto ná yia, se o tontoŋeno wom jwoori o kwei teɡa kam o pa dedɛɛro wom, 

dedɛɛro wom dwi dem mo na tei teɡa kam to ŋwaane. Ko ye wonto bia yerane mo 

jeɡe chwoŋa se ba taa tei o teɡa se ka ji ba nyem. 18 Teo dedɛɛro wom nam ba jeɡe 

chwoŋa se o zeili nɔɔna ba teɡa ne se o daare-ba o zeɡe bwori. O nam wó nii o tete 

teɡa wone o pɔɔre o pa o bia, se ba de ba dwi dem taa tei. Ko dae se a nɔɔna bam teɡa 

nwoŋi ba jeŋa ne ka daare-ba.’ ”  

Kaanem tiina bam kaliɡwoŋo  

19 Nɔɔno wom daa ma ja-ne pa dé tɔɡe Wɛ diɡa konkɔlɔ manchwo-ni dem dé vo dé yi 

di selo na pɔɔre se zeɡa Wɛ kaanem tiina bam ŋwaane ye se jeeri baŋa seeni to. O ma 

bere-ne jei selo na yeiri di sem konto wɛ-zoore seeni to. 20 O laam ma ta de amo o we, 

“Jei sento ye kaliɡwoŋo mo ko pa kaanem tiina bam. Dáane mo ba wó yeini ba taa 

saŋa wɛleere jene kaanem dem, de wɛleere saarem kaanem dem, ye ba daare ba wɔ 

wodiu pɛɛra yam, se ba yé ja-ya ba zo da-yiɡa konkɔlɔ kom wone. Ba ya ná ke konto, 

ko wó wane nɔɔna bam de mo ko pwɛ Wɛ ŋwaane.”  
21 O daa ma ja-ne o nwoŋi pa dé zo da-yiɡa konkɔlɔ kom wone, ye o ja-ne o kaare ko 

ɡuɡworru tena tem. A ma na we ɡuɡworo maama jeɡe ko konkɔlɔ mo. 22 Da-yiɡa 

konkɔlɔ kom ɡuɡworru tena tem maa jeɡe konkwallo telo maama na mae daane ye 

kabiri che-te to. Te maa ye jatwoɡo de noa ni maŋem finna dedɔrem baŋa ne, de 

jatwoɡo de noa ni maŋem fintɔ kayɔlɔ baŋa ne. 23 Ba déem kwei kandwa mo ba lɔ 

taara ba kaare konkwallo tem konto, ye ba lɔ mini kura kabiri sem teɡa kuri seeni. 24 O 

ma ta de amo o we, “Kaliɡwonnu tento wone mo balo na yeini ba toŋe Wɛ diɡa kam 

totoŋa to wó taa saŋe nɔna yalo nɔɔna bam na yeini ba ja ba ba se ba maa ke kaanem 

to.”  

47 

Bu-tola na zeɡe Wɛ diɡa kam ne ka duri ka vei tei to  



1 Nɔɔno wom daa ma ja-ne o jwoori Wɛ diɡa kam ni seeni. A ma nii a na na na bura 

ni dem kuri ne ba dura ba vei wɛ-puli seeni ba kɛa. Wɛ diɡa kam yiɡa déem jeeri 

wɛ-puli seeni mo. Na bam nwoŋi Wɛ diɡa kam manchwo-peo teɡa-kuri seeni mo, ye 

ba duri ba tɔɡe kaanem bimbini dem teɡa-kuri seeni.* 2 O ta ma pa dé tɔɡe baŋa seeni 

ni dem ne, dé bebare dé da pwooni yiɡa dé vo dé yi ni delo na jeeri wɛ-puli seeni to. A 

ma na we na bam maa tae fenfee ba nwoŋi ni dem teɡa-kuri seeni ba duri ba kɛa.  
3 Nɔɔno wom ma ja-ne o yɔɔre wɛ-puli seeni ye o zei lɔra ŋona. O ma kwei-ka o maŋe 

jatwoɡo de noa ni maŋem kuni moro. Dé na vei dé yi da to, o ma tɔɡe a yiɡa pa dé vei 

na bam wone se dé bɛ. Ba déem maŋe nakila ne mo. 4 O daa ma maŋe se dé vo dé yi 

jatwoɡo de noa ni kuni moro kodwoŋi, ye o daa tɔɡe a yiɡa pa dé vei na bam wone. 

Ba laam ma maŋe nadwoona ne. O ta ma jwoori o maŋe se dé vo jatwoɡo de noa ni 

kuni moro dé woli da. O daa ma pa dé vei na bam wone, de ba laam maŋe teiŋa ne 

mo. 5 O daa ta maŋe se dé vo dé yi jatwoɡo de noa ni kuni moro mo, de ba laam jiɡi 

bu-fara mo pa a ware se a vo na bam wone a bɛ. Buɡa kam déem tiini ka luuna mo pa 

wolo na boŋe se o bɛ-ka to jeɡe se o puɡi na bam mo se o wane o bɛ bubɛ dedwoŋi 

dem ne. 6 O ma bwei amo o we, “Nabiinu, nmo nɛ konto na?”  

O ma pa dé jwoori buɡa kam buburi-bɛ dem ne. 7 Dé na yi da to, mo amo nɛ teeni 

dedɛ na zeɡe de maŋe de buɡa kam bubɛ maama. 8 Nɔɔno wom ma ta de amo o we, 

“Bu-tola kanto duri ka yɔɔre wɛ-puli seeni mo, se ka tɔɡe bwolo kolo na tiɡi Jɔdan 

buɡa kam seeni to, ye ka laam vo ka kweeli Yɛ naneo kom wone. Ka na bam ná zo 

dáane, naneo kom na bam wó ji na-ŋona mo. 9 Bu-tola kanto maa ná duri ka yi mɛ 

maama, wonnu dwi dwi, de ywona dedɛ mo wó taa wora. Kokuri, naneo kom wo na 

bam laam kwɛ ba ji na-doora mo ye ba pae ŋwea. 10 Ywon-jara wó yeini ba zeɡe naneo 

kom ni ne ba taa jaane ywona. Ko na zeɡe En-ɡedi ne, se ko yi En-eɡalayim to, ba wó 

taa zeɡe naneo kom ni ne mo ba dole ba chworu tem. Ba maa wó taa jaane ywona dwi 

maama, se ko maŋe de yalo na wo Mediterania naneo kom ne tei to. 11 Ko nam ná ye 

chwaro de bwollu telo na bwola de naneo kom ni to, te na bam bá yɔɔre ba ji 

na-doora. Nɔɔna ta wó taa nae yɛ te wone. 12 Teeni delo na ke bia se nɔɔna taa di to 

dwi maama de wó nwoŋi de taa zeɡe bu-tola kam bubɛ maama ne. Teeni dem vɔɔro 

                                                           

 *47:1 Zekaria 14:7 



bá kwaare, ye de bá lei bia de ɡa. Teeni dem wó taa ke bia mo chana maama wone. 

Kokuri to, na balo na nwoŋi Wɛ diɡa kam ne to mo duri ba yi-de pa de nyɔ-ba de sui. 

De bia bam wó taa ye wodiu mo te pae nɔɔna, ye de vɔɔro tem de pa-ba zurim.”*  

Teɡa kam siseini na maŋe mɛ to  

13 Yuu-tu BAŊA WƐ na taɡe tei to mo tento: “Abam ná tu á pɔɔre teɡa kam, siseina 

yalo á na wó tiŋi á pa á tete to wó taa ye tento mo. Á wó pɔɔre-ka á pa Isarele dwia 

fuɡa-yalei yam se ba taa tei. Á nam wó kwei popɔre selei á pa Josɛf dwi dem. 
14 Pɔɔre-na teɡa kam á pa á dwia yam maama se ko taa mae daane. Kokuri, amo déem 

duɡi duuri we a laɡe a kwei-ka a pa á nabaara bam mo. Teɡa kam nam wó taa ye 

abam nyem mo se á ta‑á tei-ka.  
15 Teɡa kam siseini na wó taa ye tei mo tento:  

Baŋa seeni siseini dem wó bobo Mediterania naneo kom ni ne mo de tole de vo 

Hetelon seeni, se de laam tɔɡe Lebo-Hamafa, ye de daare de bɛ de kɛ Zedadi, 16 de 

Berota, de Siberayim. Jei sem konto wo Damasika de Hamafa tetare laŋa ne mo. 

Siseini dem ta wó kɛ de yi Hazera Hatikon, de na wo Hawuran siseini dem ne to. 
17 Konto to, siseini dem wó zeɡe naneo kom ni ne ko vo ko kweeli Hazara Enan ne. 

De maa wó tɔɡe Damasika baŋa seeni siseini dem mo, ye Hamafa teo siseini dem de 

wo baŋa seeni. Teɡa kam baŋa seeni siseini dem na wó taa ye tei to mo konto.  
18 Wɛ-puli seeni siseini dem wó taa tiɡi Hawuran de Damasika tetare laŋa ne mo. De 

wó tole Jɔdan buɡa kam, ye de wo Gilead de Isarele teɡa kam tetare ne to. Ka maa 

wó vo ka yi Yɛ naneo kom, Tamara teo na zeɡe mɛ to. Teɡa kam wɛ-puli seeni 

siseini dem na wó taa ye tei to mo konto.  
19 Teɡa-kuri seeni siseini dem wó zeɡe Tamara ne mo de tole de yi Meriba-kadese 

buli-yi dem seeni. De daa ta wó tɔɡe Ejipti nabara kam ne de tole de vo de kweeli 

Mediterania naneo kom ni ne. Teɡa kam teɡa-kuri seeni siseini dem na wó taa ye tei 

to mo konto.  
20 Wɛ-zoore seeni siseini dem wó tɔɡe Mediterania naneo kom ni mo de tole de vo de 

yi jei selo na maŋe de Lebo-Hamafa to. Teɡa kam wɛ-zoore seeni siseini dem na wó 

taa ye tei to mo konto.  

21 Nam pɔɔre-na teɡa kam á pa daane se Isarele dwia yam maama wane ba na ba de 

nyem ka wone. 22 Abam nam ná laɡe á pɔɔre teɡa kam, á wó kwei-ka á pa á tete 

dedaane veira balo na tu ba zoore de abam ye ba jeɡe bia to. Abam na wó ke tei á pa 

Isarele tembia to, se á ke konto de veira bam de. Ba de jeɡe chwoŋa se ba tɔɡe de 

Isarele dwi tiina bam ba jwoŋi ba teɡa. 23 Isarele tiina dwi delo wone veiru ná zoore 

da, kotu wó jwoŋi teɡa dáane mo se o taa tei.”  

Yuu-tu BAŊA WƐ na taɡe kolo to mo konto.  

48 

Teɡa kam popɔre sem  

1 “Isarele dwia yam de teɡa kalo ba maama na wó jwoŋi to mo tento:  

Ko na zeɡe teɡa kam maama baŋa seeni siseini dem ne to, Dan dwi dem wó na 

popɔra dedoa mo. Ka baŋa seeni siseini dem wó tole de vo Hetelon seeni, se de laam 

yi Lebo-Hamafa. De maa wó vo de kweeli Hazara-enan ne. Damasika baŋa seeni 

siseini dem na yeiri Hamafa to mo konto. Dan dwi dem siseini mo konto, ko na zeɡe 

Isarele teɡa kam wɛ-puli seeni se ko yi ka wɛ-zoore seeni to.  
2 Asere dwi dem de wó na popɔra dedoa mo. Ba teɡa kam wó lɔ siseini de Dan dwi 

dem mo, ko zeɡe wɛ-puli seeni se ko kɛ ko yi ka wɛ-zoore seeni.  
3 Nafitali dwi dem de wó na popɔra dedoa mo. Ba teɡa kam wó lɔ siseini de Asere 

dwi dem mo, ko zeɡe wɛ-puli seeni se ko yi ka wɛ-zoore seeni.  
4 Manasɛ dwi dem de wó na popɔra dedoa mo. Ba teɡa kam wó lɔ siseini de Nafitali 

dwi dem mo, ko zeɡe wɛ-puli seeni se ko yi ka wɛ-zoore seeni.  
5 Efrayim dwi dem de wó na popɔra dedoa mo. Ba teɡa kam wó lɔ siseini de Manasɛ 

dwi dem mo, ko zeɡe wɛ-puli seeni se ko yi ka wɛ-zoore seeni.  
6 Ruben dwi dem de wó na popɔra dedoa mo. Ba teɡa kam wó lɔ siseini de Efrayim 

dwi dem mo, ko zeɡe wɛ-puli seeni se ko kɛ ko yi ka wɛ-zoore seeni.  
7 Judah dwi dem de wó na popɔra dedoa mo. Ba teɡa kam wó lɔ siseini de Ruben 

dwi dem mo, ko zeɡe wɛ-puli seeni se ko kɛ ko yi ka wɛ-zoore seeni.  
8 Nam pɔɔre-na teɡa kalo na wó taa ye ka yera to. Teɡa kam konto wó lɔ siseini de 

Judah dwi dem mo, ko zeɡe wɛ-puli seeni se ko kɛ ko yi ka wɛ-zoore seeni. Maŋe-na 



jei sem konto se ko taa ye naba-laara kuni 12,500 kayɔlɔ baŋa ne. Ka dedɔrem dem 

nam wó zeɡe wɛ-puli seeni se ko yi wɛ-zoore seeni se ko taa mae de dwia yadwonna 

yam teɡa ni na wó taa ye tei to. Wɛ tete diɡa kam nam wó zeɡe teɡa kam konto tetare 

ne mo.  
9 Pwola kalo abam na wó pɔɔre se ka taa ye BAŊA WƐ tete nyem to ye se á maŋe-ka 

naba-laara kuni 12,500 dedɔrem baŋa ne. Ka kayɔlɔ baŋa maŋem de wó taa ye 

naba-laara kuni 5,000. 10 Teɡa kam konto wó taa ye ka yera ka pae kaanem tiina bam 

mo. Ka baŋa seeni siseini maŋem wó taa ye naba-laara 12,500 mo. Ka kayɔlɔ seeni 

maŋem maa wó taa ye naba-laara 5,000 ka wɛ-zoore seeni, de ka wɛ-puli seeni. 

Teɡa-kuri seeni siseini dem maa wó taa ye naba-laara 12,500 dedɔrem baŋa ne. BAŊA 

WƐ diɡa kam maa wó taa zeɡe pwola kam konto tetare dem ne. 11 Ka wó taa ye Zadoki 

tiina bam na ye kaanem tiina to nyem mo. Banto yɔɔre ba nii amo totoŋa baŋa ne mo 

ye ba wo yaɡe. Ba wo sɛ se ba tɔɡe de Isarele tiina bam ba ywori ba chwoŋa, ne Levi 

dwi tiina badaara bam na ke tei to. 12 Abam ná pɔɔre teɡa kam, pwola kam konto wó 

taa ye ka yera ka pa-ba. Ka wó tiini ka taa ye wose mo. Ka maa wó yeiri de Levi dwi 

tiina bam teɡa kam.  
13 Ko na yeiri kaanem tiina bam teɡa kam konto to, Levi dwi tiina bam wó taa jeɡe 

ba de popɔra. Ka wó taa ye naba-laara 12,500 mo dedɔrem baŋa ne. Ka kayɔlɔ baŋa 

maŋem maa wó taa ye naba-laara 5,000. Ba teɡa kam ni maama wó taa ye naba-laara 

12,500 mo dedɔrem baŋa ne, de naba-laara 5,000 kayɔlɔ baŋa ne. 14 Ko dae se ba kwei 

teɡa kam ba yeiɡi ba pa nɔɔn-nɔɔno, naa se ba kwei-ka ba ma ba leiri woŋo kodwoŋi, 

ka na ye wose ka pa BAŊA WƐ to ŋwaane.  
15 Pwola kam teɡa kalo ta na daare to wó yi naba-laara 2,500 ka kayɔlɔ baŋa ne, de 

naba-laara 12,500 ka dedɔrem baŋa ne. Kanto dae ka yera Wɛ ŋwaane, ye Jerusalem 

teo tiina wó wane ba taa jeɡe-ka ba toŋa. Ba wae ba lɔ ba sam ye ba kɔne ba vara jei 

sem konto ne. Ba nam wó lɔ teo kom tete teɡa kam tetare ne mo. 16 Ko sɛ sena sem 

maama wó taa mae daane mo: naba-laara 2,250 ko baŋa seeni, de teɡa-kuri seeni, de 

wɛ-puli seeni, dedaane wɛ-zoore seeni. 17 Pwola maa wó taa tiɡi teo kom sɛ sena sem 

maama ne, ka kayɔlɔ baŋa maŋem na ye naba-laara 125 ka baŋa seeni, de teɡa-kuri 

seeni, de wɛ-puli seeni, dedaane wɛ-zoore seeni to. 18 Teɡa kalo ta na daare ye ka yeiri 

pwola kalo na ye wose to ne mo ba wae ba kwei-ka ba du wodiu se Jerusalem teo 



nɔn-bia bam taa di. Teɡa kam kadwoŋi wó yi naba-laara 5,000 teo kom wɛ-puli seeni, 

ye ka kadwoŋi yi naba-laara 5,000 teo kom wɛ-zoore seeni. 19 Teo kom nɔn-bia balo na 

nwoŋi Isarele dwia yam maama wone to mo wó taa vare teɡa kam konto. 20 Ko na ye 

tei to, teɡa kalo maama na pɔɔre se ka taa ye ka yera to sɛ sem maama mae daane mo. 

Ka maŋem dem maa ye naba-laara 12,500 saŋa maama ne. Teɡa kalo na ye wose Wɛ 

ŋwaane to ná woli de Jerusalem teo laŋa kam, ko maama wó maŋe konto mo.  
21 Teɡa kalo ta na daare pwola kam konto wɛ-puli seeni dedaane ka wɛ-zoore seeni to 

wó taa ye teo dedɛɛro wom nyem mo. Ka kayɔlɔ maŋem maa wó taa ye naba-laara 

12,500. O teɡa kam wó tole wɛ-puli seeni ka yi Jɔdan buɡa kam, ye ka daare ka tole 

wɛ-zoore seeni ka yi Mediterania naneo kom. Teɡa kalo ba na wó pɔɔre ba pa-ne to, 

de amo wara-jei sem na wó taa wo ka wone to laam maa wó taa tiɡi dedɛɛro wom 

teɡa kam tetare ne. 22 Konto to, Levi dwi tiina teɡa kam, de kalo na wora teo kom 

ŋwaane to maama wó taa tiɡi dedɛɛro wom te selei sem tetare laŋa ne mo. O teɡa kam 

de maa wó lɔ siseini de Judah dwi teɡa kam na wo baŋa seeni to. Ka ta wó lɔ siseini 

de Benjamin dwi teɡa kam na wo teɡa-kuri seeni to.  
23 Ko ta ná daare dwia yalo na daare to:  

Benjamin dwi dem wó na popɔra dedoa mo. Ba teɡa kam nam wó zeɡe Isarele teɡa 

kam wɛ-puli seeni mo ka tole ka yi ka wɛ-zoore seeni.  
24 Simeon dwi dem de wó na popɔra dedoa mo. Ba teɡa kam wó lɔ siseini de 

Benjamin dwi dem mo, ko zeɡe wɛ-puli seeni se ko yi ka wɛ-zoore seeni.  
25 Isakara dwi dem de wó na popɔra dedoa mo. Ba teɡa kam wó lɔ siseini de Simeon 

dwi dem mo, ko zeɡe wɛ-puli seeni se ko yi ka wɛ-zoore seeni.  
26 Zebulun dwi dem de wó na popɔra dedoa mo. Ba teɡa kam wó lɔ siseini de Isakara 

dwi dem mo, ko zeɡe wɛ-puli seeni se ko yi ka wɛ-zoore seeni.  
27 Gad dwi dem de wó na popɔra dedoa mo. Ba teɡa kam wó lɔ siseini de Zebulun 

dwi dem mo, ko zeɡe wɛ-puli seeni se ko yi ka wɛ-zoore seeni.  
28 Gad dwi dem teɡa-kuri seeni siseini maa wó zeɡe Tamara ne mo de tole de taa vei 

de yi Meriba-kadese buli-yia yam ne. De daa ta wó tɔɡe Ejipti nabara kam ne de tole 

de vo de kweeli Mediterania naneo kom ni ne.  
29 Teɡa kam konto mo nmo wó pɔɔre n pa Isarele dwia yam maama se ba taa tei. Dwi 

de dwi maama popɔra na wó taa ye tei to mo konto. Yuu-tu BAŊA WƐ na taɡe kolo to 



mo konto.  

Teo kom manchwo-peo nia taane  

30 Nia yanto mo nɔɔna wó yeini ba tɔɡe da ba nwoŋi teo kom wone: Teo kom baŋa 

seeni kabira maŋem wó taa ye naba-laara 2,250 mo. 31 Ba maa wó pore nia yatɔ baŋa 

seeni kabira kam ne, ya yera na ye Ruben ni dem, de Judah ni dem, de Levi ni dem to. 

Ba wó taa jeɡe Isarele dwia yam yera mo ba bwoi teo kom nia yam.  
32 Wɛ-puli seeni kabira kam maŋem de wó taa ye naba-laara 2,250, ye ka de jeɡe nia 

yatɔ. Ko maa ye Josɛf ni dem, de Benjamin ni dem, de Dan ni dem.  
33 Teɡa-kuri seeni kabira kam maŋem de wó taa ye naba-laara 2,250, ye ka de jeɡe 

nia yatɔ. Ko maa ye Simeon ni dem, de Isakara ni dem, de Zebulun ni dem.  
34 Wɛ-zoore seeni kabira kam maŋem de wó taa ye naba-laara 2,250, ye ka de jeɡe 

nia yatɔ. Ko maa ye Gad ni dem, de Asere ni dem, de Nafitali ni dem.  
35 Konto to, laŋa kalo na tiɡi ka kaare teo kom sɛ sena sem maama to ye naba-laara 

9,000 mo. Ko nam na zeɡe maŋa kam konto ne se ko taa vei to, ba wó taa bwoi teo 

kom yere we, ‘BAŊA WƐ wo ko wone.’ ”*  

Wɛ Sampwora  

Danyeli Tɔnɔ  
Tɔnɔ kom popɔre 1-6 tɛ kolo maama na ke Danyeli o ŋwea wone to mo. Ba déem kale‑o ba 

nwoŋi Jerusalem teo ne ba ja ba vo Babilon teo se o taa ye Babilon teo pɛ wom kabaa mo. 

Wonto de o badwonna batɔ bam déem zeɡe de cheɡa ba pa Wɛ sa-teo kom konto ne, ye nɔɔna da 

ko ŋwaane ba chuli-ba. Wɛ ma woli-ba de swa, ye o jwoŋi-ba o yaɡe chanɛɛre dedɛ wone. Se ko 

kweeli to, Peresia teo pɛ Darusi tu o maane we, Danyeli Wɛ wom mo ye Wɛ kamunu. Nii 

6:25-28. Ko ná ye popɔre 7-12, sento bere veera yalo Wɛ na kwei o pa Danyeli ye ya wora jwa 

seeni ŋwaane to mo. Veera yam maa bere we loɡo paare jei maama wo Wɛ jeŋa ne mo.  

1 

Danyeli de o badwonna bam taane  

Danyeli na ke tei Babilon teo ne to  

1 Judah teo Pɛ Jehoyakim paare dim bena yatɔ bene dem ne mo Babilon teo Pɛ 

Nebukadeneza vei Jerusalem se o ke jara de-ba, ye o kaare teo kom maama o pu.* 
2 Baŋa Wɛ déem ma yaɡe chwoŋa se o di Pɛ Jehoyakim. Pɛ Nebukadeneza ma pɛ Wɛ 

diɡa kam zela yadwonna o ja o viiri. O na jwoori o tete teo Babilon to mo o jaane Wɛ 

diɡa zela yam o zo o teo jwoni zula diɡa kam o tiŋi da.*  
3 Pɛ Nebukadeneza déem jeɡe nɔɔno dedoa na nii o nakwa maama baŋa ne. O yere 

maa ye Asepenaza. Pɛ wom ma pa‑o ni se o beeri Isarele tiina bam tetare ne balo ya 

na nwoŋi Judah teo pɛ sɔŋɔ kom ne, naa Judah tiina naduna badwonna wone to o 

pa‑o. 4 Banto jeɡe se ba taa ye nɔn-donno telo na lana fase ye ɡɛɛ tera ba yera ne to. 

Ba maa wó taa ye yi-pore-nyena balo boboŋa na dana se ba wane wonnu ba zamese 

to. Ba maa jeɡe se ba taa ye balo na maŋe se ba toŋe Pɛ sɔŋɔ totoŋa to mo. Asepenaza 

nam mo wó zamese-ba se ba lɔre Babilon tiina taane dem se ba daare ba taa ɡare ba 

twanno.* 5 Pɛ wom ma pa ni se dɛ maama wone, ba pa nɔɔna bam konto wodiu kolo 

wonto tete de o sɔŋɔ tiina na wó di to. Nɔn-donno tem nam jeɡe se ba kwei bena yatɔ 

mo ba zamese lanyerane, se ba zamesem dem kwaɡa ne ba taa toŋe ba pae pɛ wom o 

sɔŋɔ kom ne.  
6 Judah teo nɔɔna balo ba déem na kuri to badwonna mo tento: Danyeli, de Hanania, 

de Misayeli, de Azaria. 7 Nebukadeneza nakwa yiɡa tu wom déem ma jwoori o pa-ba 

yere-doora. O déem paɡe Danyeli yere we, Bɛletesaza. Hanania yere maa ye Saderake. 

Misayeli maa ye Mesake, ye Azaria yere leiri de ji Abedeneɡo.  
8 Danyeli ma ke o boboŋa ne se o yé biini o tete de pɛ wom wodi-laaro telo ba na 

pɛ‑o se o taa di to.a O ma lwoori chwoŋa Pɛ nakwa yiɡa tu wom tei ne se o taa di 

wodi-ɡaa. 9 Wɛ déem ma pa Asepenaza laɡe Danyeli ni taane pa se o duri o ŋwaŋa. 
10 De konto maama de, nɔɔno wom ta kɔre foone de pɛ wom mo. O ma ta de Danyeli 

we, “Amo tu Pɛ wom mo pɛ ni abam na wó ta‑á di wodiiru telo, de á na wó ta‑á nyɔ 

sana balo to. Abam ná laɡe á ta‑á di wodiiru tedwonna, ye ba ba ba maane we á yera 

ba zura ne á yuudwonna bam, Pɛ wom wó wane o chiɡili amo ba o de teɡa ne ko 

ŋwaane.”  
11 Asepenaza nam ya le nɔɔno mo se o taa nii Danyeli, de Hanania, de Misayeli, de 

Azaria baŋa ne. Danyeli ma yi o tei o ta ded‑o o we, 12 “Pa se dé maane dé nii da fuɡa 

laŋa ne se n ta‑n pae debam dwo-vɔɔro yerane se dé taa di, de na-ɡaa se dé taa nyɔa. 
13 Da fuɡa ná yia, se n pa dé nwoŋi dé zeɡe. Nmo ma‑n wó kwei debam ya-teɡa kam n 

maŋe de nɔn-donno telo tem na di pɛ wom wodi-laaro to ya-teɡa. Nmo yi laam ná nɛ 

kolo, se n ke dedaane debam ne ko na maŋe tei to.” 14 Nɔɔno wom ma sɛ se o 

maane-ba da fuɡa baŋa ne o nii.  
15 Da fuɡa kam na yi to, ba ma nii ba na we Danyeli de o yuudwonna bam déem mo 

nuɡi lanyerane ye ba jeɡe lam ba dwoi nɔn-donno telo na di pɛ wom wodiiru tem to. 
16 Wolo na nii ba baŋa ne to daa maa wo fe-ba se ba di pɛ wom wodi-laaro tem se ba 

daare ba nyɔ o sana bam. Dwo-vɔɔro yerane mo ba déem laam jeɡe ba di.  
17 Wɛ déem ma pa nɔn-donno tena tento yi-poro de yeino, se ba wane ba zamese 

twanno de swa dwi maama. Ko woli da, Wɛ déem pɛ Danyeli boboŋa mo se o taa wae 

o maŋe veera de dendwa kuri chekke.  
18 Bena yatɔ yalo Pɛ Nebukadeneza na pɛ se ba ma ba bere nɔn-donno tem to ma yi. 

Asepenaza ma ja ba maama o ja o jeeri Pɛ wom yiɡa ne. 19 Pɛ wom ma ŋɔɔne de-ba 

dedoa dedoa, ye o daare o bwei-ba bwia. O ma maane we nɔn-donno tem maama 

wone, Danyeli, de Hanania, de Misayeli, dedaane Azaria mo ke lanyerane ba dwoni 

wuu. O ma pa ni se ba taa bwola ded‑o ba taa toŋe ba pa‑o. 20 Ba déem na wora to, pɛ 

wom ná laɡe se ba woli‑o de swa, o yeini o maane we nɔn-donno tem konto swa de ba 

yiyiu kɛ o yi-nara bam de o liri-keira bam maama swa mo kuni fuɡa laŋa ne. 21 Danyeli 

déem maŋe pɛ sɔŋɔ kom ne mo o toŋe taa se ko yi maŋa kalo Pɛ Sarusi na bobo o di 

paare to.*  

2 

Nebukadeneza dendwɛ dem taane  

1 Dɛ dedwe Pɛ Nebukadeneza paare dim bena yalei bene dem wone mo o dwɛ 

dendwɛ dedwoŋi. Dendwɛ dem ma pa se o boboŋa tiini ya daane‑o, ye o ɡa se o dɔ de 

ŋwaane. 2 O ma toŋe o bwoŋi o teo kom liri-keira, de ko yi-nara, de ko vora, de 

yi-pore-nyena, se ba jeeri ba maŋe o dendwɛ dem kuri ba bere‑o. Ba na tu ba zeɡe pɛ 

wom yiɡa ne to, 3 o ma ta de-ba o we, “Amo dwɛ dendwɛ mo ye de jeɡe-ne de daana. 

A nam yɔɔre a laɡe se a lɔre de kuri mo.”  
4 Yi-nara bam ma leiri pɛ wom de Aram tiina taaneb ba we, “Pɛ, Wɛ wó pa‑m 

momwɛ-dɛɛre. Nam ta n dendwɛ dem n bere debam se dé maŋe de kuri dé bere‑m.” 
5 Pɛ wom ma leiri o we, “A boboŋa maŋe ya ja mo de taane dento. Abam mo jeɡe se á 

ta a dendwɛ dem na ye tei to. Ko kwaɡa ne, á wó maŋe de kuri á bere-ne. Abam ná wo 

ke konto maama, a laɡe a pa ba ɡwoni abam mo muɡa-muɡa se á sam dem de ji 

di-dwonnu. 6 Se á ná taɡe dendwɛ dem na ye tei ye á ta maŋe de kuri á bere-ne, amo 

wó pa abam ŋweero de pɛɛra dedɛ ko ŋwaane ye a daare a pa á tiini á na zula. Konto 

ŋwaane nam, yɔɔre á ta dendwɛ dem se á daare á maŋe de kuri á bere-ne.”  
7 Ba de daa ma leiri‑o ba we, “Pɛ, ko ye nmo ná lwoni n dendwɛ dem n bere debam 

yerane mo dé laam wó wane dé maŋe de kuri dé bere‑m.” 8 Ba taane dem ma pa pɛ 

wom ta o we, “Amo yɔɔre a lɔre abam boboŋa a ti mo! Á na yei we a yia seene to mo 

pɛ se á jeɡe maŋa kam á chɔɡa. 9 Abam nam na yei we á ná wo taɡe dendwɛ dem kuri 

á bere-ne, á maama wó te to ŋwaane, mo á jeɡe vwa á fɔe se á ma‑á ɡane-ne. Abam 

boŋe we a laɡe a leiri a wo mo na? Ta-na dendwɛ dem á bere-ne, se ko pa a lɔre we á 

wó wane á maŋe de kuri chekke á bere-ne.” 10 Yi-nara bam ma leiri pɛ wom ba we, 

“Pɛ, nɔɔn-nɔɔno tera teɡa baŋa ne se kotu wane o ke n na laɡe se debam ke kolo to. Dé 

nam ta wo nɛ pɛ wolo na taɡe o yi-nara, naa o liri-keira, naa o yi-pore-nyena se ba ke 

nmo na taɡe tei to, ne o ná maŋe o ye pa-faro tei maama de. 11 Pɛ, nmo laɡe se dé ke 

kolo na ware to mo. Ko ná dae wa yam yerane, nɔɔn-nɔɔno bá wane n dendwɛ dem o 

ta o bere‑m. Wa yam nam ba zoore de nabiina.”  
12 Ba taane dem déem ma pa pɛ wom bane tiini de zaŋe, ye o pa ni se ba ɡo swa tiina 

balo maama na zoore Babilon teo ne to. 13 Pɛ wom ni dem ŋwaane, ba toŋe nɔɔna se 

ba vo ba ɡo swa tiina bam maama mo. Nɔɔna ma vo ba beeri Danyeli de o yuudwonna 

bam se ba ɡo ba de ba woli da.  
14 Nebukadeneza babɛ sem yiɡa tu wom yere mo ye Arioki. O na vei se o ɡo Babilon 

teo swa tiina bam to mo Danyeli yi o yera o lwoori‑o de swa se o lɔre kolo na ke to. 
15 O ma bwei Arioki o we, “Bɛ mo ke ye pɛ yɔɔre o pa ni se ba ke keim dem konto?” 

Arioki de déem ma lwoni kolo maama ya na ke to o bere‑o. 16 Danyeli na niɡi konto to, 

mo o yɔɔre pɛ wom tei o vo o lwoori maŋa fenfee se o jwoori o tei o ta dendwɛ dem 

kuri o bere‑o.  
17 Danyeli ta ma jwoori sɔŋɔ ye o ta kolo na ke to, o bere Hanania, de Misayeli, de 

Azaria. 18 O déem ma ta de-ba o we, “Pa-na se dé lwoori Telaao Tu Wɛ wom se o duri 

debam yibwona se o le wo-siseiɡo konto kuri o bere debam. Konto ná kea, debam bá 

tɔɡe de Babilon teo swa tiina badaara bam dé te.” 19 Tete dem konto ne mo Wɛ seene o 

veere wo-siseiɡo kom de ko kuri dem o bere Danyeli. Danyeli maa tei Telaao Tu Wɛ 

wom ye o we,  
20 “Tei-na Wɛ yere dem se ko ta vei wuu!  



Kokuri, wonto mo ye yeino tu,  

ye o dam ɡaale.  
21 Wonto mo pae se wonnu ke te maŋa ne.  

O maa pae pwa jei ba di paare,  

ye o ta pae ba badwonna ɡa ba paare dem.  

O ye wolo mo na kwei swa o pa swa tiina to,  

ye o daare o pa se yeino yi yi-pore-nyena de.  
22 Wonto mo le wonnu telo kuri nim na chana ye te seiɡi to.  

O maa yei kolo maama na wo lim wone to.  

Pwooni de maa kaare o maama de pu.  
23 Wɛ wolo a nabaara déem na zuli to,  

a tei‑m mo ye a ke n lei.  

Ko ye nmo mo pɛ-ne swa de dam.  

Nmo ma‑n bere-ne kolo dé na lwoori‑m se n le to kuri,  

de n na bere debam pɛ wom dendwɛ dem na ye tei to.”  

Dendwɛ dem kuri  

24 Danyeli ma vo Arioki tei. Pɛ Nebukadeneza ya pɛ wonto ni mo se o ɡo Babilon teo 

swa tiina bam maama. Danyeli ma ta ded‑o o we, “Yé ɡo ba wolowolo. Nam tɔɡe a 

yiɡa se dé vo pɛ wom tei, se a laam maŋe o dendwɛ dem kuri a bere‑o.”  
25 Arioki de ma seene o ja Danyeli o vo pɛ Nebukadeneza tei, ye o ta de pɛ wom o 

we, “Nɔɔna balo dé na kale dé ja dé nwoŋi Judah ne dé ba ywo-seeni to wone mo a nɛ 

nɔɔno dedoa se o wane o ta nmo dendwɛ dem kuri o bere‑m.”  
26 Pɛ wom ma bwei Danyeli wolo yere dedwoŋi na ye Bɛletesaza to o we, “Ko ye 

cheɡa mo we nmo wó wane n ta amo na dwɛ dendwɛ delo to se n ta lɔre de kuri n 

bere-ne na?”  
27 Danyeli ma leiri‑o o we, “Swa tu tera, naa yi-naro, naa liri-mwa tu, naa 

yi-pore-nyem tera, se kotu wane o lɔre wo-siseiɡo kolo nmo na taɡe to kuri o bere‑m. 
28 Telaao Tu Wɛ wom nam wora, ye wonto mo wae o kwei wonnu telo na seiɡi to o 

bere jaja.* O ma kuri se o bere nmo kolo jwa na wó ke to. A laam wó ta n ya na tiɡi n 

dɔa ye n dwɛ wonnu telo to, dedaane boboŋa yalo na tu n yuu ne to kuri a bere‑m.  
29 Pɛ, nmo na tiɡi n dɔa konto to mo wonnu telo na wó ke jwa seeni to jaane n 

boboŋa. Wolo wom na veere wonnu telo ya na seiɡi to mo pɛ se n lɔre kolo na laɡe ko 

ke to. 30 Nam lɔre lanyerane we a na lɔre n dendwɛ dem ya na seiɡi to, ko dae we amo 

jeɡe swa a dwoi nɔɔna maama mo. Pɛ, ko ye Wɛ nam mo laɡe se n lɔre wonnu telo na 

kare te beeri n boboŋa ne ye te daane‑m to kuri.  
31 Pɛ, nmo na dwɛ to, n nii n na nabiinu nyenyeɡo na zeɡe n yiɡa ne. Nyenyeɡo kom 

maa tiini ko daɡa! Ko ta tiini ko nyeena, ye ko laam jeɡe foone dedɛ. 32 Ba kwei 

sabu-seŋa na ye chekke to mo ba ma ba mɔ nyenyeɡo kom yuu. Ko nyɔɔne dem, de ko 

vɔna maama ye lu-nyenno mo ba mɛ ba ke tento. Ko puɡa kam de ko chwa yam de ye 

channa mo ba mɛ ba ke-te. 33 Ko nachere sem maama ye luuru mo ba mɛ ba ke-se. Ko 

napera yam maa ye luuru de dɔɡɔ mo ba ɡwaane daane ba laam ma ba ke-te. 34 Nmo 

na zeɡe n nii nyenyeɡo kom konto to, mo n daa‑n nɛ kandwɛ-zane na fɔɡe de nwoŋi 

peo yuu ne, ye nabiinu wo mɛ o jeŋa o sare-de. Kandwɛ dem tete mo tua de maɡe 

nyenyeɡo kom ko napera yam seeni de mumuɡi-ya, luu de dɔɡɔ kom maama. 35 Ko 

laam ma pa se nyenyeɡo kom luuru tem, de dɔɡɔ kom, de channa kam, de lu-nyenno 

tem, de sabu-seŋa kam maama mumuɡi mura-mura bedwe baŋa ne. Vio de ma ba ko 

kale tento maama ko ja jei ne te ye swanno yerane mo tei, ye kolokolo daa wo daare. 

Nmo laam ma‑n na we kandwɛ dem na maɡe nyenyeɡo kom de chɔɡe to jiɡi 

peo-kamunu mo. Peo kom konto laam ma jwoŋi teɡa kam baŋa jei maama.  
36 Nmo dendwɛ dem mo konto. A laam nam wó ta de kuri a bere‑m. 37 Pɛ, nmo ye 

pa-faro mo pwa maama wone. Telaao Tu Wɛ wom nam mo kwei dam dedaane 

nenɔŋ-fɔrɔ o pa‑m, pa se n paare dem ɡaale.* 38 Wɛ ma kwei nabiina de vara maama, 

ko woli de zuna maama o ke nmo dam kuri ne. Nmo laam ma‑n tei tento maama. Nmo 

mo ye nyenyeɡo kom yuu kom na ye sabu-seŋa kam ba na mɛ ba ke to.  
39 Nmo paare dem nam wó kɛ, se paare dedwoŋi de leiri. Paare dem konto nam bá 

taa dana ne nmo paare dem na ye tei to. De de maa wó di de kɛ se paare batɔ tu laam 

ba. Dento mo wó taa ye channa paare dem. Paare dem konto wó jaɡe de yi teɡa kam 

jei maama. 40 Paare bana tu daa ta wó saŋe paare dedwoŋi dem kwaɡa. Dento nam 

laɡe de taa dana mo ne luuru na dana tei to. Paare dem konto wó chɔɡe paara 

yadwonna yam maama mo, ne luuru na bwori wonnu ye te ta chochoɡe-te tei to. 
41 Nmo nam ta n nɛ we napera yam de namimbia bam jei sedwonna ye luuru, ye sesem 

de maa ye dɔɡɔ. Ko bere we paare dem konto laɡe de pɔɔre belei mo. Daa dedoa wó 

taa dana ne luuru na dana tei to, ye kakam daa bwona, ne dɔɡɔ na ye tei to. 42 Paare 

dem nam laɡe de ɡwaane daane mo, mɛ na bwona to de mɛ na dana to maama. 
43 Nmo na nɛ we luuru tem de dɔɡɔ kom ɡwaane daane to, ko bere we paare dem 

konto nam wó taa kwaana se ba di da-bukwa, se ko pa ba taa ye bedwe. Ko nam bá 

toŋe, ko nye de luuru de dɔɡɔ na ba jaane daane tei to mo.  
44 Ko nam na ye tei to, pwa bam konto paare dim ta ba ti, de Telaao Tu Wɛ wom na 

tu o chwi paare dedwoŋi. Dento paare dem nam laɡe de taa wora se ko taa vei wuu 

mo. Nɔɔn-nɔɔno bá wane-de o che. De maa wó chɔɡe paara yadwonna yam maama pa 

se ya jei. Paare dem konto tete nam wó taa wora taa wuu. 45 Ko nye de nmo na nɛ 

kandwɛ-zane delo na fɔɡe de nwoŋi peo yuu ne ye nabiinu wo mɛ o jeŋa o lɔ-de to. N 

nɛ we kandwɛ dem konto tu de maɡe nyenyeɡo kom luuru tem, de channa kam, de 

dɔɡɔ kom, de lu-nyenno tem, de sabu-seŋa kam, ye de chɔɡe-te mura-mura mo. 

Wɛ-kamunu kom mo laɡe se o bere‑m kolo na wó ke jwa seeni to. Pɛ, nmo dendwɛ 

dem wó seene de ji cheɡa, ye amo de na taɡe tei a bere‑m to ye ko yuu ne mo.”  
46 Pɛ Nebukadeneza na niɡi konto to, o ma vwi o yibia teɡa ne o jɔɔne Danyeli. O ma 

pa ni se ba kwei wodiu pɛɛra ba ma ke kaanem ba pa Danyeli, se ba ta zwɛ 

talwoŋ-ywoŋa ba pa‑o. 47 Pɛ wom ma ta de Danyeli o we, “Abam Wɛ dem mo seene de 

ye Wɛ chekke de dwoi wa yam maama. O ta ye Yuu-tu mo pwa maama yiɡa ne. O 

maa ye Wɛ delo na kwei wonnu telo na seiɡi to mo o le o bere jaja, bɛŋwaane nmo 

wane n ta amo dendwɛ dento kuri de de ya na seiɡi to de.”  
48 Pɛ wom déem ma pa Danyeli na zula lanyerane, ye o daa ta pa‑o pɛɛra dedɛ na 

tiini ya lamma to. O ta ma kwei Babilon teo maama o ke o jeŋa ne, ye o daare o pa o 

ji o swa tiina bam maama yiɡa tu. 49 Danyeli ma lwoori chwoŋa Pɛ wom tei ne, ye ba 

kwei Saderake, de Mesake, de Abedeneɡo pa se ba nii Babilon laŋa kam ni maama 

baŋa ne ba pa‑o. Danyeli tete déem ma maŋe pɛ sɔŋɔ kom ne.  

 



3 

Sabu-seŋa nyenyeɡo de min-voɡo kom  

1 Pɛ Nebukadeneza déem ma pa ba kwei sabu-seŋa ba ma ba mɔ nyenyeɡo ba zeɡe 

Dura bwolo kom ne. Jei sem konto de déem wo Babilon kateiri dem wone mo. 

Nyenyeɡo kom dedɔrem baŋa déem ye jatwoɡo maŋem kuni fuseredo mo. Ko kayɔlɔ 

baŋa maa ye jatwoɡo maŋem kuni beredo. 2 Pɛ wom ma toŋe o bwoŋi o teo kom 

dedɛɛra maama, de ko yiɡa tiina, de balo na ye yuu tiina teo kom kateira yam ne to, 

de ko nakwa, de ko swa tiina, de yi-pore-nyena bam, ko ta woli de balo na di nɔɔna 

taane to, dedaane balo maama na nii kateira yam baŋa ne to se ba ba o tei. O déem 

bwoŋi banto maama se ba ba ba zuli nyenyeɡo kolo o na pɛ ba ke ba pa‑o to mo. 
3 Nɔn-kamuna bam konto maama de dedɛɛra bam maama laam ma jeeri daane ba zeɡe 

sabu-seŋa nyenyeɡo kom yiɡa ne se ba zuli-ko.  
4 Kwor-tɔɔlo ma baɡe baŋa baŋa o we, “Abam balo na nwoŋi dwi maama ne, de teo 

kolo maama ne, ye á ŋɔɔne taane delo maama to, fɔɡe á cheiɡi-na ni delo dé pɛ wom 

na pɛ to! 5 Á wó ni nɔɔna na wó wu nabwanno, de wi, de namunnu. Badwonna de maa 

wó ta kwanno ye badaara de jeɡe ɡullu ba maɡa. Abam nam ná niɡi sɔɔ konto dwoŋi, 

se á ke lela á vwi á yibi teɡa ne á zuli sabu-seŋa nyenyeɡo kom Pɛ Nebukadeneza na 

chwi to. 6 Wolo maama nam ná ve se o tiiri o jɔɔne nyenyeɡo kom, ba wó ja kotu mo 

ba dole ba de ɡwoŋo kolo wone min-voɡo na di bileim-bileim to ne.”  
7 Nɔɔna bam na yɔɔre ba ni nabwanno tem, de wi sem, de kwanno tem, de ɡullu tem, 

de namunnu tem kwori to mo ba maama vwi ba yibi sem teɡa ne. Ba maama ma bobo 

se ba taa jɔɔne nyenyeɡo kom Pɛ Nebukadeneza na ke to. Ba ná maŋe ba ye dwi delo 

maama tiina mo, naa ba ná ŋɔɔne taane delo maama de, ba maama ke konto mo.  
8 Babilon teo swa tiina badwonna ma tɔɡe keim dem baŋa ne ba vo ba ba Juu tiina 

bam bebara de pɛ Wom. 9 Ba déem ma ta ded‑o ba we, “Pɛ, Wɛ wó pa‑m 

momwɛ-dɛɛre! 10 Nmo pɛ ni n we, ‘Nɔɔno maama ná niɡi wi sem wum, de kwanno tem 

tam, de sɔɔ dwi maama, se ba maama vwi ba yibi teɡa ne ba jɔɔne sabu-seŋa 

nyenyeɡo kom. 11 N ni dem ta bere we wolo nam ná ve se o tiiri o jɔɔne nyenyeɡo 

kom, se ba dole kotu ba de min-voɡo wone.’ 12 Juu tiina badwonna nam ba neɡe‑m 

kɔtaa. Banto maa ye balo nmo na kuri ye n pa-ba dam se ba taa nii Babilon teo kateira 



yam maama baŋa ne to mo. Saderake, de Mesake, de Abedeneɡo mo konto. Ba ba zuli 

nmo teo wa yam. Ba ta ba sɛ se ba tiiri ba zuli nyenyeɡo kom n na ke n zeɡe to.”  
13 Pɛ Nebukadeneza na niɡi konto to, o bane ma tiini de zaŋe de nɔɔna batɔ bam 

konto. O ma pa ni se ba ja-ba ba ba o tei. Ba na jaane-ba ba yi pɛ wom tei to, 14 o ma 

bwei-ba o we, “Saderake, de Mesake, de Abedeneɡo, abam mo seene á ta we á bá tɔɡe 

á zuli amo wa yam, ye á ta bá jɔɔne sabu-seŋa nyenyeɡo kolo a na chwi to na? 15 Tɔ! 

Boŋe-na á nii á na wó ke tei. Abam daa ná niɡi wi sem wum, de kwanno tem tam, de 

sɔɔ dwi maama, se á vwi á yibi teɡa ne á jɔɔne sabu-seŋa nyenyeɡo kom. Á nam ná 

yɔɔre á ve se á jɔɔne-ko, ba laam wó dole abam mo ba de min-voɡo kom wone. Á boŋe 

we wɛ dedwoŋi wora o na wó wane o jwoŋi abam amo jeŋa ne o yaɡe na?”  
16 Nɔɔna batɔ bam de ma leiri‑o ba we, “Pɛ Nebukadeneza, ko dae se dé ŋɔɔne dé 

jwoŋi dé tete dé yaɡe taane dento baŋa ne. 17 Dé nam yei liŋ we, n ná pɛ se ba dole 

debam ba de min-voɡo konto wone, debam Wɛ delo dé na zuli to wó wane o liiri 

debam de wone, ye o daare o vere debam n jeŋa ne o yaɡe. 18 O nam ná wo jwoŋi 

debam o yaɡe mo de, dé wó ta zwa-poora mo se n lɔre we, debam bá fɔɡe dé zuli nmo 

wa yam, dé nam bá jɔɔne sabu-seŋa nyenyeɡo konto n na ke n zeɡe to.”  
19 Ba taane dem ma ɡɔ Nebukadeneza de feiri. O bane ma tiini de zaŋe Saderake, de 

Mesake, de Abedeneɡo baŋa ne, pa se o luluŋ-bea chiiri ko ŋwaane. O ma pa ni se ba 

pa mini dem taa dana kuni berepɛ. 20 Pɛ wom laam ma ta o jar-keira nɔn-waɡela bam 

badwonna se ba ja Saderake, de Mesake, de Abedeneɡo ba vɔ se ba dole-ba ba yaɡe 

min-voɡo kom wone. 21 Ba yɔɔre ba vɔ nɔɔna batɔ bam konto de ɡwaaro telo maama 

ba na zo to mo. Ko maa ye ba ɡare-bwori, de ba ɡare-kuri, de ba yuu ɡare-yia, de ba 

ɡwaaro maama. Ba ma dole-ba konto ba de min-voɡo kom wone. 22 Pɛ wom ni dem na 

tu de yi-seena pa se mini dem funyoɡo daɡa tei to ŋwaane, mini dem déem nwoŋi 

diɡa kam ne de ɡo jar-keira balo na zeŋe Saderake, de Mesake dedaane Abedeneɡo ba 

yi de yera se ba dole-ba ba de de wone to mo. 23 Se ko ná ye nɔɔna batɔ bam konto, ba 

yɔɔre ba to min-voɡo kom na tiini ko di to tetare ne ye ba yera ta vɔɡe de ŋone mo.  
24 Ko na ke fee to, mo pɛ wom pɛ o zaŋe ye o ni yɛ. O ma bwei o teo dedɛɛra bam o 

we, “Ko dae nɔɔna batɔ mo dé dole dé de mini dem wone na?” Ba ma leiri‑o ba we, 

“Ɛɛ, Pɛ, ko seene ko ye konto mo.”  
25 O daa maa we, “Ko nam ke tɛ mo ye a na nɔɔna bana na kare mini dem wone ba 



via? Ba yera yam daa wo vɔɡe, ye kolokolo ba daane-ba.” O ta ma ta o woli da we, 

“Nɔɔno wolo na ke bana tu to nam nye de o ye wɛ dedwoŋi mo!”  
26 Pɛ Nebukadeneza ma fɔɔre o yi min-voɡo ɡwoŋo kom ni dem seeni, ye o baɡe de 

kwor-dɛa o we, “Abam balo na ye Yuu-tu Wɛ wom tontoŋena bam to, Saderake, de 

Mesake, dedaane Abedeneɡo, nwoŋi-na á ba ywo-seeni!”  

Saderake, de Mesake, de Abedeneɡo ma seene ba nwoŋi mini dem wone ba yi o tei. 
27 Teo kom dedɛɛra bam, de ko yiɡa tiina, de balo na ye dedɛɛra teo kom kateira yam 

ne to, de ko nakwa bam ma fɔɔre ba yi ba yera. Ba na fɔɡe ba nii-ba to, ba nɛ we mini 

dem wo ke-ba zonne. Ba yera koro de ba yu-ywei de nam wo zwɛ mini dem wone. 

Mini wo zwɛ ba ɡwaaro tem de. Ba ta ma na we nyoa lwom maŋe de tere ba yera yam 

ne.  
28 Pɛ Nebukadeneza laam ma ta o we, “Ko ná ye Wɛ delo Saderake, de Mesake, 

dedaane Abedeneɡo na zuli to, wonto maŋe de tia mo. Kokuri to, o toŋe o maleka mo 

se ka ba ka jwoŋi o tontoŋena bam konto ka yaɡe.* Ba nam ke ba wo-dedoa ded‑o, pa 

se ba ve amo ni dem. Ba sɛ se ko ná ye toone de, se ba te, kolo ŋwaane ba ke ba 

boboŋa ne we, ba bá sɛ ba zuli wa yadwonna ba leiri ba tete Wɛ dem yuu ne. 29 Amo 

zem mo nam pɛ ni we, nɔɔno ná nwoŋi teo kolo maama ne, naa dwi delo maama ne, 

ye o ná ŋɔɔne taane delo maama, kotu ná ŋɔɔne Saderake, de Mesake, de Abedeneɡo 

Wɛ dem o ja o chɔɡe, se ba cha kotu mura-mura. O sɔŋɔ de nam wó ji di-dwoŋo mo. 

Kokuri to, wɛ dedwoŋi daa tera, ye de wó wane de jwoŋi de nɔɔna de yaɡe nenɛɛne 

banto Wɛ dem na ke tei tento to.”  
30 Pɛ wom daa ma jwoori o zeiŋi Saderake, de Mesake, de Abedeneɡo se ba taa tiini 

ba jeɡe dam ba nii Babilon laŋa kam ni maama baŋa ne.  

4 

Nebukadeneza dwɛ tio dendwɛ  

1 Pɛ Nebukadeneza na pɛ kwora kalo se ka yi nɔɔna balo maama na wo loɡo baŋa ne, 

ba ná maŋe ba nwoŋi dwi delo maama ne, de teo kolo maama ne, ye ba ná ŋɔɔne 

taane delo maama to mo tento:  

Wɛ wó pa á maama yazura se ko ja ɡaale.  
2 A wo pwoli de chwoŋa na tiɡi ka pa-ne se a ta wo-kamunnu de wo-kenkaɡela yalo 

Yuu-tu Wɛ wom na ke o pa amo to.  
3 Wo-kenkaɡela yalo Wɛ na ke to  

tiini ya bere o dam mo!  

O ma yɔɔre o ke wo-kamunnu dedɛ!  

O paare dem ba jeɡe kweelim!  

O maa jeɡe dam se o taa tei nɔɔna taa wuu!  
4 Amo Pɛ Nebukadeneza déem jei a sɔŋɔ ne mo de yazura, ye a wo tiɡi lanyerane. 5 A 

na tiɡi a dɔ to mo a dwɛ dendwɛ ye foone tiini de zo-ne de ŋwaane. A na nɛ veera yalo 

a yuu ne to pɛ se a boboŋa vuɡimi. 6 Mo kokuri amo ma pa ni se ba bwoŋi swa tiina 

balo maama na wo Babilon ne to, se ba lɔre a dendwɛ dem kuri ba bere-ne.  
7 A teo kom liri-mwa tiina, de ko yi-nara, de ko vora, de yi-pore-nyena na tua amo tei 

to, a ma ta a dendwɛ dem a bere-ba. Ba nam wo wane de kuri ba ta ba bere-ne. 8 Ko 

kwaɡa seeni mo Danyeli tu a tei ne, ye a ta a dendwɛ dem a bere o de. Amo déem nam 

kwei a jwoni yere mo a pa‑o se ba taa bwoi‑o we Bɛletesaza. Wa yalo na ye ya yera to 

jworo maa tɔɡe‑o lanyerane.  
9 A ma ta ded‑o a we, “Bɛletesaza, n na ye swa tiina bam maama yiɡa tu to, a maane 

we wa yalo na ye ya yera to jworo mo wo n tei ne. Konto ma pa se wo-siseiɡo tera 

nmo na yeiri ko kuri. A laɡe a maŋe a dendwɛ mo se n cheiɡi se n laam ta de kuri n 

bere-ne. 10 Tɔ. Amo na tiɡi a dɔa ye a na veera yalo a yuu ne to mo tento: A nii a na 

tei-zɔŋɔ na yɔɔre ko maŋe de teɡa ni maama tetare dem ne ko zeɡe da. Ko maa tiini ko 

dɔra. 11 Tio kom yɔɔre ko yalese ko ke da mo ye ko jeɡe dam. Ko ta yɔɔre ko dɔra mo 

pa se ko yi wɛyuu kom. Nɔɔna balo na zeɡe teɡa baŋa jei maama ne to wae ba na-ko. 
12 Ko vɔɔro tiini te lana, ye ko yɔɔre ko leiri bia dedɛ se teɡa baŋa nɔɔna maama taa di 

ba sui. Ga-vara maa tiɡi tio kom woro ne, ye zuna de sɔ pworu ko nɛ sem yera ne. 

Wonnu telo maama na ŋwe to de yɔɔre te nae wodiiru tio kom yera ne mo te di.  
13 A ta na tiɡi a dɔ ye veera yam tui a yuu ne konto to, mo a nɛ Wɛ maleka na ye ka 

yera to na nwoŋi Wɛ telaao ne ka beene. 14 Ka baɡe de kwor-dɛa ka we, ‘Gwoni-na 

tei-zɔŋɔ konto á de teɡa ne. Ta sare-na ko nɛ sem maama á yaɡe, ye á daare á poore 

ko vɔɔro tem. Jaɡe-na ko bia balo na leiɡi to jei maama ne. Ta daare á chiŋi-na vara 



bam se ba yé taa tiɡi ko kuri ne, se zuna bam de zaŋe ko nɛ sem ne ba viiri. 15 Ko 

daare ko ná ye tio kom kuɡu, se á yaɡe-ko teɡa kam ne. Abam laam wó beeri cheɡero 

mo se á kwei-te á vɔ kuɡu kolo na daare to yera yam ne. Luuru de channa mo ba wó 

ma ba ke cheɡero tem. Á wó pa kuɡu kom maŋe dáane ye ɡa-zuru mo ɡilimi-ka.  

Ko nam na ye tei to, nyɔnɔ mo wó to kotu baŋa ne, ye o de vara mo wó taa zoore 

daane ɡoa kam wone ba di ɡaaro. 16 O daa bá taa jeɡe nabiinu boboŋa, se varem 

boboŋa mo o wó taa jeɡa se bena yarepɛ kɛ ya daare.  
17 Ni dento nwoŋi wɛyuu malese selo na nii loɡo baŋa to tei ne mo. Ko laɡe ko ke 

konto mo se nabiina maama lɔre we Yuu-tu Wɛ wom mo jeɡe dam nabiina paare 

maama baŋa ne. O nam yeini o kwei dam o pae balo o na kuri se o pa ba di paare to 

mo, de nabwona de.’  
18 Tɔ. Bɛletesaza, amo Pɛ Nebukadeneza na dwɛ dendwɛ delo to mo konto. A teo kom 

swa tiina bam wolowolo nam tera se kotu wane o ta de kuri o bere-ne. A nam yei we 

nmo wó wane n ta de kuri n bere-ne, wa yalo na ye ya yera to jworo na wo n tei ne to 

ŋwaane.”  

Danyeli taɡe dendwɛ dem kuri  

19 Pɛ Nebukadeneza taane dem baŋa ne, Danyeli, o yere dedwoŋi na ye Bɛletesaza to, 

boboŋa jei mo ye ko tiini ko daane‑o. Pɛ wom na maane konto to, mo o taɡe ded‑o o 

we, “Bɛletesaza, yé pa dendwɛ dem, de de kuri na ye tei to taa jeɡe‑m ko daana.”  

Bɛletesaza de ma leiri o we, “Pɛ, ko ya ná ke se dendwɛ dem toŋe n dona baŋa ne, 

konto ya mo wó taa lana. 20 Nmo nɛ tio kolo na yalese mo ye ko jeɡe dam to. Ko ta 

yɔɔre ko dɔra mo pa se ko yi wɛyuu kom. Nɔɔna balo na zeɡe teɡa kam baŋa jei 

maama ne to wae ba na-ko. 21 Ko vɔɔro tiini te lana, ye ko yɔɔre ko leiri bia dedɛ se 

teɡa baŋa nɔɔna maama taa di ba sui. Ga-vara maa yeini ba sii tio kom kuri ne, ye 

zuna de sɔ pworu ko nɛ sem yera ne. 22 Pɛ, nmo tete mo ye tio kom konto. Nmo yere 

dem tiini de zaŋe de yi wɛyuu. N paare dem dam de jaɡe mo de yi teɡa kam baŋa jei 

maama ne.  
23 Nmo ma‑n na Wɛ maleka na ye ka yera to na nwoŋi Wɛ telaao ne ka tu ka ta we, 

‘Gwoni-na tio kom á de teɡa ne, se á daare á chɔɡe-ko. Nam yaɡe-na ko kuɡu teɡa 

kam ne se á kwei luuru de channa á vɔ ko yera ne. Pa-na se ko maŋe da ye ɡa-zuru de 



ɡilimi-ko. Ko na ye tei to, nyɔnɔ mo wó to kotu baŋa ne, ye o de vara mo wó taa zoore 

daane ɡoa kam wone ba di ɡaaro se bena yarepɛ kɛ ya daare.’  
24 Pɛ, cheiɡi n dendwɛ dem kuri. De nam ye Yuu-tu Wɛ wom na boŋe se o ke tei de 

nmo to mo o le o bere‑m. 25 Ko bere we ba laɡe ba le‑m nabiina tetare ne mo, se n zo 

ɡaao ye nmo de kaɡo-vara ta‑á zoore daane. Nmo de laam wó ta‑n done ɡaao, ne n ye 

nabea mo tei. Nyɔnɔ wó to n yera ne se bena yarepɛ kɛ ya daare. Nmo laam wó ba n 

lɔre we Yuu-tu Wɛ wom mo jeɡe dam nabiina paare maama baŋa ne ye wonto nam 

mo yeini o pae balo o na kuri to di paare. 26 Ba na pɛ ni se tio kom kuɡu de ko teɡa nɛ 

sem taa maŋe teɡa kam ne to, ko bere we n ná tu n maane we Telaao Tu Wɛ wom mo 

seene o ye pɛ nabiina baŋa ne, ba laam wó jwoori ba kwei n paare dem ba pa‑m se n 

daa‑n ta‑n jeɡe n di. 27 Konto ŋwaane, Pɛ, a lwoori‑m se n ke tei a na wó bere‑m to. 

Yaɡe tusim kikia, se n daare n ta‑n ke kolo na tɔɡe chwoŋa to. Nam yé ta‑n jeɡe 

puseŋa n ke de nɔɔna, se n daare n ta‑n jeɡe nabwona yibwona. Kokuri to, konto mo 

wó wane ko pa se n na yiɡa-veiŋa n dáane.”*  

Dendwɛ dem jiɡi cheɡa  

28 Wonnu tento maama déem seene te ke Pɛ Nebukadeneza ŋwea wone mo. 29 Chane 

fuɡa-selei kwaɡa ne mo dɛ dedwe, pɛ wom maa wo pɛ sɔŋɔ kom na wo Babilon ne to 

wone. O laam ma di ko nayuu kom o kare o via. 30 O ma ta o we, “Nii Babilon teo kom 

na ye teo kamunu, ye amo tete dam-fɔrɔ mo a mɛ a lɔ-ko se ko taa jeɡe lam tei! A nam 

lɔɡe-ko se a di a paare ko wone se ko bere a nenɔŋ-fɔrɔ kom na ye tei to mo.”  
31 O ni dem ta wo to teɡa ne de kwora na nwoŋi Wɛ telaao ne ka ta ded‑o ka we, “Pɛ 

Nebukadeneza, cheiɡi amo taane dento: Zem dɛ dem ne mo nmo paare dem ti! 32 Ba 

laɡe ba le‑m nabiina tetare ne mo, se n zo ɡaao ye nmo de kaɡo-vara wó taa zoore 

daane. Nmo de laam wó ta‑n done ɡaao, ne n ye nabea mo tei. Nmo wó ta‑n ye konto 

se bena yarepɛ kɛ ya daare. Nmo laam wó ba n lɔre we Yuu-tu Wɛ wom mo jeɡe dam 

nabiina paare maama baŋa ne ye wonto nam mo yeini o pae balo o na kuri to di 

paare.”  
33 Maŋa kam konto ne nɔɔ, taane delo maama Wɛ na taɡe se ko vo Nebukadeneza 

seeni to jiɡi cheɡa. Ba déem le‑o nabiina tetare ne mo se o vo o done ɡaao ne o ye 

nabea mo tei. Nyɔnɔ maa yeini ko to o baŋa ne pa se o ye-daa kam buɡi. O yu-ywei 

sem de déem nwoŋi mo ɡee ne maao koro to. O ja-fwa de jiɡi nenɛɛne zuŋa ja-fwa 

dwoŋi mo.  
 

34 Maŋa kam na kɛ ka ti maama to, amo Nebukadeneza laam ma kwoni a yuu wɛɛne, 

ye a swa jwoori a tete ne. A ma ke Yuu-tu Wɛ wom lei, o na wora se ko taa vei wuu to. 

A ma tei‑o ye a pa‑o zula a we:  

O jeɡe dam se o taa tei nɔɔna taa wuu!  

O paare dim dem maa wó taa wora taa!  
35 Teɡa baŋa nabiina maama  

dae kolokolo yiɡa da o tei ne.  

O maa yeini o ke o na laɡe tei to  

de wɛyuu malese sem maama,  

ko ta woli de teɡa baŋa nabiina de.  

Nɔɔn-nɔɔno ware‑o se o cheiŋi,  

naa se o bwei‑o we,  

“Bɛŋwaane mo n ke tento?”  
 

36 A swa yam na tu a tete ne maŋa kalo to, mo a jwoori a na a paare dem a jeɡe a di, 

pa se a dam de a nenɔŋ-fɔrɔ jwoori a tei ne. A teo kom nakwa de dedɛɛra bam de ma 

jeeri-ne lanyerane. Amo déem laam nɛ dam dedɛ a paare dim seeni ye a yere dem tiini 

de zaŋe jei maama ne. 37 Amo Pɛ Nebukadeneza laam wó seini Wɛ delo na ye telaao Pɛ 

wom to mo. A nam ta wó zuli‑o mo, ye a zeiŋi o yere wɛɛne. O kikia maama yɔɔre ya 

tɔɡe chwoŋa mo, ye ya ye cheɡa. Ko ná ye balo na bere ba tete kamunim to, wonto 

mo wae o pa se ba jwoori ba tu ba tete teɡa ne.  

5 

Poponem tu de tiɡi kabira yera ne  

1 Maŋa kadwoŋi ne mo, Pɛ Bɛlesaza déem bwoŋi o teo kom dedɛɛra moro, se ba jeeri 

ba di wodi-fɔrɔ ded‑o. Pɛ wom maa tɔɡe de-ba o nyɔ sana dedɛ. 2 Sana bam na tu o yia 

ne to, mo Pɛ wom pɛ ni se ba kwei sabu-seŋa de lu-nyenno zwe selo o kwo 



Nebukadeneza déem na jaane o nwoŋi Jerusalem Wɛ diɡa kam ne to ba ba.* Pɛ wom 

ma kuri se o dedɛɛra, de o kaana, de o bɔɔla bam kwei-se, se ba nyɔ sana se wone. 3 Ba 

ma vo ba kwei Wɛ diɡa sabu-seŋa zwe sem Nebukadeneza na jaane o nwoŋi Jerusalem 

teo ne to, ba ba o tei. Pɛ wom, de o dedɛɛra bam, de o kaana de o bɔɔla bam maama 

ma bobo se ba taa nyɔ sana na-zwe sem konto wone. 4 Ba jeɡe sana bam ba nyɔ konto 

mo, ye ba daare ba seini ba wa yalo ba na mɛ sabu-seŋa, de lu-nyenno, de channa, de 

luuru, de dɛ, de kandwa ba ma ke-ya to.  
5 Ba na jei da ba di ywoni pɛ sɔŋɔ kom ne konto to, mo nɔɔno jeŋa pɔpɔ ka pi diɡa 

kam kabira yera ne, ka wora ka popone ka tete ne. Pɛ wom ma yɔɔre o na jeŋa kam na 

wora ka popone to, min-zwoŋo mo na zeɡe da ko pae pwooni to ŋwaane. 6 Bedwe 

baŋa ne pɛ wom ma ko de foone, ye o yibia da ka leiri. O nadwoona ma bobo se ya 

taa maɡe daane ye o yera maama da ya te. 7 O ma pa ni se ba bwoŋi o yi-nara bam, de 

o liri-mwa tiina, de o yi-pore-nyena bam ba pa‑o.  

Pɛ wom ma ta de-ba o we, “Abam wolo ná wane o ɡa poponem dento, ye o maŋe de 

kuri o bere-ne, amo wó pa kotu na zula lanyerane ye a zo‑o nenɔŋa paare ɡwaaro. A ta 

wó kwei sabu-seŋa zambili a de o ba ne ye a daare a pa o ji dedɛɛra batɔ tu a teo kom 

dam seeni.”  
8 Pɛ wom swa tiina bam maama déem ma ba o tei, ye ba wolowolo ware poponem 

dem se o ɡa. Ba maa yeiri de kuri de, se ba ta ba bere pɛ wom. 9 Ko ma pa se Pɛ 

Bɛlesaza boboŋa maama jei, ye o yibia da ka leiri. O dedɛɛra bam de yu-punnu maama 

ma vuɡimi.  
10 Ka-pɛ-dwooro wom ma ni pɛ wom de o teo dedɛɛra bam sɔɔ kom na zaŋe tei to. O 

ma zo ba tei ye o ta de pɛ wom o we, “Pɛ, Wɛ wó pa‑m momwɛ-dɛɛre. Nam yé pa n 

boboŋa jei, naa n yibia de leiri. 11 Nɔɔno dedoa wo nmo paare laŋa kanto ne, ye wa 

yalo na ye ya yera to jworo tɔɡe‑o lanyerane. Nmo kwo Nebukadeneza déem na ye pɛ 

to, o lɔre we nɔɔno wom konto tiini o jeɡe yi-poro, de yeino, de swa, ne wa yam tete 

swa na ye tei to. Nmo kwo ma kwei‑o o zeɡe o yi-nara, de o liri-mwa tiina, de o swa 

tiina, de o yi-pore-nyena bam maama yiɡa ne. 12 Nɔɔno wom yere mo ye Danyeli. Nmo 

kwo déem ma leiri o yere se de taa ye Bɛletesaza. O jeɡe boboŋa lanyerane pa se o 

yeino de o swa ɡaale. O maa yei se o lɔre dendwa kuri, de dende kuri, se o daare o 

maŋe wo-siseiɡiru kuri jaja. Nam toŋe se ba bwoŋi‑o se o ba ywo-seeni, se o wó wane 

o maŋe keim dento kuri maama o bere‑m.”  
13 Ba ma seene ba ja Danyeli ba ba pɛ wom tei. Pɛ wom ma bwei‑o o we, “Nmo mo 

seene n ye Danyeli wolo amo kwo Nebukadeneza déem na kale o woli da o ja o nwoŋi 

Judah teo ne o ba ywo to na? 14 Amo niɡi we dé wa yam jworo mo tɔɡe‑m lanyerane 

pa se n jeɡe yi-poro, de yeino, de swa dedɛ. 15 Amo nam ya taɡe a teo swa tiina de 

yi-nara bam se ba ɡa poponem dento, ba daare ba ta de kuri ba bere-ne. Ba wolowolo 

nam ware poponem dem kuri se o ta o bere-ne. 16 A nam niɡi we nmo wae n lɔre 

wonnu telo na seiɡi to kuri, se wo-chɛɔ dwi maama buɡi. Nmo nam ná ɡaɡe poponem 

dento n bere-ne, ye n daare n ta de kuri, amo wó pa se n na zula lanyerane ye n zo 

nenɔŋa paare ɡwaaro mo. A ta wó kwei sabu-seŋa zambili a de n ba ne ye a daare a pa 

n ji dedɛɛra batɔ tu a teo kom dam seeni.”  
17 Danyeli ma leiri pɛ wom o we, “Amo wó seene a ɡa poponem dem, ye a daare a ta 

de kuri a bere‑m. Se ko ná ye pɛɛra yalo n na boŋe se n pa-ne to, a ke nmo lei ya 

ŋwaane. De ko de, Pɛ, ta‑n jeɡe-ya, naa n kwei n pa nɔn-ɡaa. 18 Pɛ, Yuu-tu Wɛ wom 

déem kwei paare, de kamunni, de zula, de nenɔŋ-fɔrɔ mo o pa nmo kwo 

Nebukadeneza. 19 N kwo dam dem déem tiini de ɡaale pa se balo maama na wo loɡo 

baŋa ne, ba ná maŋe ba nwoŋi dwi delo maama ne, de teo kolo maama ne, ye ba ná 

ŋɔɔne taane delo maama to kɔre‑o dedɛ ye ba yera sae. Nmo kwo déem ná boŋe se o 

ɡo wolo, o wó ɡo kotu mɔle mo. O maa ná we wolo taa ŋwe, kotu wó taa ŋwe mo. O 

ta na laɡe wolo to, o wó zuli‑o mo, ko daare o ná boŋe se o ke wolo chaveera, kotu wó 

seene o na o chaveera mo. 20 O maa na bobo se o taa bere o tete, pa se o wo ke dam ye 

o bɛɛse nɔɔna to, mo ba jwoŋi o paare dem ba daare‑o, ye o nenɔŋa maama jei. 21 Ba ta 

ma zeili‑o pa o nwoŋi nabiina tetare ne ye o boboŋa ji ne kaɡo-vara boboŋa. O ma vo 

o zoore de ɡaao wo bonɛ sem. Nmo kwo déem jeɡe ɡaao o done ne nabea na ke tei to 

mo. Nyɔnɔ de ma to o yera ne se o laam ba o lɔre we Yuu-tu Wɛ wom mo jeɡe dam 

nabiina paare maama baŋa ne ye wonto mo yeini o pae balo o na kuri to di paare.  
22 Ko daare nmo Bɛlesaza, nmo ye wonto bu mo ye n yei wonnu tento maama ni ne. 

De ko de, nmo wo sɛ se n tu n tete n kɔre Wɛ. 23 Nmo nam zeiŋi n tete se n dwoni de 

Wɛ delo na ye telaao Tu to mo. N ma‑n pa ba ja Wɛ dem konto tete diɡa zwe sem ba 



ba ba pa‑m. Nmo de n dedɛɛra, de n kaana, dedaane n bɔɔla bam laam ma nyɔ sana se 

wone. Á ma daare á seini wa yalo ba na mɛ sabu-seŋa, de lu-nyenno, de channa, de 

luuru, de dɛ, de kandwa ba ke-ya to. Wa yam konto nam ba ni taane. Ya maa ba nae 

ye ya ta ba jeɡe boboŋa. Ko nam ná ye Wɛ delo na jeɡe dam n ŋwea kam baŋa ne, ye 

o tiŋi chwei selo n na wó tɔɡe to, nmo ve se n zuli wonto. 24 Jeŋa kanto nam nwoŋi 

wonto tei ne mo ye ka ba ka popone botare sento kabira kam yera ne. 25 Poponem dem 

nam na bere tei to mo tento:  

MENE, MENE, TEKEL, PARASIN  
26 Poponem dem kuri mo tento:  

‘Mene’ kuri mo ye jeelim: ko bere we Wɛ jeeli nmo paare da yam maama o ja. Ya 

nam ti.  
27 ‘Tekel,’ kuri mo ye dum: ko bere we Wɛ kwei nmo mo o maŋe n dum. Nmo nam 

wo maŋe n yi o boboŋa yam.  
28 ‘Parasin,’ kuri mo ye popɔra: ko bere we Wɛ kwei nmo paare laŋa kam o pɔɔre o 

pa Medea tiina bam dedaane Peresia tiina bam mo.”*  
29 Bɛlesaza na niɡi konto to, o ma pa ni se ba kwei nenɔŋa paare ɡwaaro ba zo 

Danyeli, se ba daare ba kwei sabu-seŋa zambili ba de o ba ne. Ba ta ma tɔɔle we 

Danyeli laam mo ye dedɛɛro batɔ tu Babilon teo kom dam seeni.  
30 Tete dem konto ne nɔɔ mo ba déem ɡo Babilon teo pɛ Bɛlesaza. 31 Darusi na ye 

Medea tu to laam ma lɛɛre o jwoŋi teo kom paare o jeɡe o di. O déem nam jeɡe 

nenɛɛne bena fuseredo-yalei mo ye o di paare.  

6 

Ba de Danyeli nywonnu bɔɔne wone  

1 Pɛ Darusi boboŋa déem jaane se o pɔɔre o paare laŋa kam se ka taa ye kateira bi de 

finlei mo. O ma kwei dedɛɛro o yaɡe kateiri maama wone se kotu taa nii jei sem konto 

o pa‑o. 2 Pɛ wom na laɡe se woŋo maama kwei chwoŋa lanyerane te pa‑o to ŋwaane, o 

déem kuri nɔn-kamuna batɔ mo se ba taa nii dedɛɛra bi de finlei bam maama baŋa ne. 

Danyeli déem maa wo nɔɔna batɔ bam konto wone. 3 Danyeli nam seene yia lanyerane 

mo de o totoŋa. O boboŋa na yɔɔre ya dana to ŋwaane, o totoŋa déem maa lana ya 

dwoi nɔn-kamuna de dedɛɛra bam maama na toŋe tei to. Mo kokuri, pɛ wom boŋe se 

o kwei teo kom maama o pa Danyeli se o taa nii ko baŋa ne o pa‑o. 4 Nɔn-kamuna bam 

de dedɛɛra bam maama ma kare ba beeri tusim delo Danyeli na wó ke o totoŋa yam 

wone to. De ko maama de, ba wo nɛ woŋo kolo ba na wó tɔɡe ko baŋa ne se ba bwɛ‑o 

pɛ wom yiɡa ne to. Kokuri to, Danyeli déem yɔɔre o tɔɡe chwoŋa mo de totoŋa yalo 

maama o na ke o pa pɛ wom to ye tusim tera. 5 Ba ma bwɛ da-tei ne ba we, “Dé ná 

beeri chwoŋa se Danyeli tɔɡe da o tusi ye dé bwɛ‑o pɛ wom yiɡa ne, dé bá na-ka 

kolokolo baŋa ne, ko ná dae o Wɛ chwoŋa tɔɡem seeni.”  
6 Ba ma zaŋe de ba boboŋe dem konto ba yi pɛ wom tei ye ba ta ded‑o ba we, “Pɛ 

Darusi, Wɛ wó pa‑m momwɛ-dɛɛre. 7 Debam balo maama na ye n teo kom 

nɔn-kamuna, de yiɡa tiina, de dedɛɛra balo na nii nmo teo kom kateira yam maama 

to, de n yi-pore-nyena, de n nakwa bam maama mo jeɡe ni-mɔrɔ we nmo pa ni yi n 

paare laŋa kam ni maama se nɔɔno maama yɔɔre o tɔɡe-de. Nmo ni dem konto wó 

bere we da fintɔ laŋa ne, nɔɔn-nɔɔno ba jeɡe chwoŋa se o lwoori woŋo wɛ naa nabiinu 

wolo de wolo tei ne ye o wo lwoori-ko nmo yerane tei ne. Dé ta sɛ we wolo nam ná ve 

n ni dem konto, se ba dole kotu ba de nywonnu bɔɔne dem wone. 8 Pɛ, nam pa ba 

popone ni dem konto se n daare n zi n jeŋa tɔnɔ kom baŋa ne, se de taa toŋa, ye de ba 

ɡɔe maŋa de maŋa, ne Medea tiina de Peresia tiina nia yam na ye tei ye ya ba leira 

to.”* 9 Pɛ wom ma sɛ pa ba ke ni dem tɔnɔ ne ye o daare o zi o jeŋa ko baŋa ne.  
10 Danyeli na niɡi we ni dem popone de tiɡi tɔnɔ baŋa ne to, mo o jwoori o tete sɔŋɔ 

ne. O ma di o nayuu diɡa o pore o takworo kolo ni na jeeri Jerusalem teo to o yaɡe 

jaja. O laam maa kuni o nadwoona ye o lwoori Wɛ, ne o na yeini o ke tei to. Dɛ 

maama wone, Danyeli déem yeini o kuni nadwoon-kunkuna mo o ware Wɛ kuni betɔ.* 
11 Dedɛɛra bam ma ke ni daane ye ba da ba vo ba jeeri Danyeli sɔŋɔ ne. Ba ma na we o 

wora o ke wɛ-lworo mo o pae o Wɛ dem. 12 Ba laam ma vo pɛ wom tei ba ta o ni dem 

taane ded‑o ba we, “Pɛ, nmo wo zi n jeŋa n pa ni we, da fintɔ laŋa ne chwoŋa tera se 

nɔɔn-nɔɔno lwoori woŋo wɛ naa nabiinu wolo de wolo tei ne, ko ná dae nmo yerane 

tei ne na? De ta bere we wolo ná ke o chɔɡe n ni dem, se ba dole konto tu ba de 

nywonnu bɔɔne dem wone. Ko dae konto na?”  

Pɛ wom de ma leiri o we, “Ɛɛ! Amo mo seene a pa ni se ko taa ye konto. De nam bá 

ɡɔ, ne Medea tiina de Peresia tiiina nia yam na ye tei ye ya ba leira to.”  
13 Nɔɔna bam laam ma leiri pɛ wom ba we, “Pɛ, ko ná ye Danyeli wolo ba déem na 

jaane ba nwoŋi Judah teo kom ne ba ba ywo-seeni to, wonto nam wo sɛ nmo ni dem, 

de n na maŋe n popone-de tɔnɔ ne to de. O ta yeini o ke wɛ-lworo mo kuni betɔ dɛ 

maama wone.” 14 Pɛ wom na niɡi konto to, ko ma tiini ko daane‑o. O ma kwei dɛ dem 

maama ko vo ko yi wɛ-zoore maŋa o kwaane se o beeri chwoŋa o jwoŋi Danyeli o 

yaɡe.  
15 Dedɛɛra bam daa ma ke daane ba jeeri pɛ tei ne ye ba ta ded‑o ba we, “Pɛ, ɡuli we 

Medea tiina dedaane Peresia tiina tei ne, pɛ wom ná zi o jeŋa o ni dem baŋa ne, o ni 

dem konto bá wane de kwane.”*  
16 Pɛ wom laam ma pa ni se ba ja Danyeli ba vo ba dole ba de nywonnu bɔɔne dem 

wone. Ba na seene ba ke konto to, pɛ wom ma ta de Danyeli o we, “Wɛ dem n na 

seene yia n zuli-de maŋa maama to mo wó jwoŋi‑m de yaɡe.”  
17 Ba déem ma kwei pelɔrɔ-kamunu ba kwoli bɔɔne dem ni. Pɛ wom ta ma pa se ba 

tiini ba kwoni ni dem, ye o daare o kwei o jafole dem o zi de baŋa ne. O dedɛɛra bam 

de ke konto ba woli da, se nɔɔn-nɔɔno yé wane o jwoŋi Danyeli o yaɡe. 18 Tete dem 

konto ne, pɛ wom na jwoori sɔŋɔ to, o vɔɡe ni mo, o wo na tiini ko chɔɡe to ŋwaane. 

O wo sɛ se ba ke kwɛɛra ba ma ɡane‑o, ye o ware o dɔ tete dem maama wone.  
19 Teɡa na jeɡe ka poore to, pɛ wom ɡwoni teɡa mo o vo nywonnu bɔɔne dem ni. 20 O 

na fɔɔre o maa yi da to, mo o bwoŋi Danyeli de lwia o we, “Danyeli, nmo wolo na ye 

Ŋwea Tu Wɛ dem tontoŋeno, ye n seene yia n zuli-de maŋa maama to, n Wɛ dem 

wane de jwoŋi‑m de yaɡe nywonnu tem jeŋa ne na?”  
21 Danyeli de ma leiri pɛ wom o we, “Pɛ, Wɛ wó pa‑m momwɛ-dɛɛre! 22 Wɛ mo toŋe o 

maleka se ka ba ka pu nywonnu tem nia. Ko maa pa te wo ke-ne zonne. Kokuri to, Wɛ 

yei we amo jeɡe bora de yiɡa ne. A nam wo ke kolokolo a chɔɡe nmo de yiɡa.”  
23 Pɛ wom wo ma tiini ko pwoli de o na niɡi Danyeli kwora to. O ma pa ni se ba 

vaŋe‑o ba le nywonnu bɔɔne dem wone. O na nwoŋi pwooni to, mo ba maane we 

fufwollu fenfee tete de tere o yera yam ne. Kokuri to, Danyeli déem yɔɔre o ke o 

wo-dedoa mo de Wɛ delo o na zuli to.  
24 Pɛ wom ma pa ni se ba ja nɔɔna balo maama déem na baɡe Danyeli bebara o tei ne 

to ba ba. Ba laam ma ja-ba ba dole ba de nywonnu bɔɔne dem wone. Ba ma ja dedɛɛra 

bam konto kaana, de ba bia maama ba woli da ba dole ba de bɔɔne dem wone. Ba 

maama ta na wo yi bɔɔne dem kuri to, mo nywonnu tem faŋe te zi-ba, ye te daare te 

yare ba kwi sem maama.  
25 Pɛ Darusi ma popone tɔnɔ se ko yi balo maama na wo loɡo baŋa ne, ba ná maŋe ba 

nwoŋi dwi delo maama ne, de teo kolo maama ne, ye ba ná ŋɔɔne taane delo maama 

de we, “Yazura yɔɔre ka taa wo á tei ne! 26 Amo pɛ ni mo we a paare dim jei sem 

maama wone, nɔɔna maama jeɡe se ba taa kɔre Wɛ delo Danyeli na zuli to mo, se ba 

daare ba taa neɡe-de.  

Kokuri, de ye Ŋwea Tu Wɛ dem mo,  

o maa wora mo ɡa wuu!  

O paare dim dam dem bá jei kɔtaa.  

O maa wó taa jeɡe dam  

se o taa tei nɔɔna taa wuu.  
27 Wonto mo jwoŋi nɔɔna o yaɡa,  

ye o ta pa ba na verem.  

O yeini o toŋe wo-kenkaɡela  

de wo-kamunnu mo,  

te na toŋe wɛyuu kom wone,  

dedaane teɡa kam baŋa ne to.  

O ma vere Danyeli nywonnu tem jeŋa ne o yaɡe.”  
28 Konto maama na ke to, wonnu ke lanyerane te pa Danyeli, maŋa kalo maama Darusi 

na di paare to, se ko yi Peresia tu Sarusi de paare dim maŋa.*  

7 

Baŋa Wɛ na le wonnu telo o bere Danyeli to  

Danyeli dwɛ o na jurru tena  

1 Pɛ Bɛlesaza boboa bene dem o na di Babilon teo paare to wone, mo Danyeli peini o 

sara ne o dwɛ. O ta ma na veera, ye o popone ya maama o tiŋi.*  
2 Danyeli ma ta o we:  

“A na tiɡi a dɔa tete dedwoŋi ne to, mo a déem nɛ veera we vo-dɛɔ tiini ko zaŋe jei 

maama ne ko dole nane-fɔrɔ na bam ko pɔɡele-ba. 3 Jurru kamunnu tena ma zeɡe na 

bam wone te nwoŋi pwooni ne. Juru maama nam yɔɔre ko ye ko yera mo dedaane 

tedwonna tem.  
4 Boboa juru kom nye ne nywoŋo mo, ye ko jeɡe maao vɔna. Amo na zeɡe a nii-ko 

maŋa kalo to, mo ko vɔna yam ɡwori ya to. Ba laam ma ja juru kom ba pa ko zeɡe ko 

nɛ selei baŋa ne, ne nabiinu zeɡa na ye tei to. Ba ma daare ba kwei nabiinu boboŋa ba 

ke ko yuu ne.  
5 A ma nii a na juru telei tu wom na nye de faaoc na ye tei to. Ko déem ɡwoori ko 

zeɡa ko saŋa dedoa baŋa ne mo. Ko maa jeɡe saŋa-kwi setɔ ye se ɡare ko ni ne. Ba ma 

pa-ko ni ba we, ‘Nam zaŋe n done nɔna dedɛ ne n na laɡe tei to.’  
6 A ta na wora a nii to, a ma na juru tetɔ tu wom na nye de ɡweeru na ye tei to. Ko 

maa jeɡe vɔna yana ko kwaɡa kam ne, ne zuŋa vɔna na ye tei to. Ko ta maa jeɡe yum 

tena. Ba ma kwei paare dam ba pa-ko se ko taa jeɡe ko di.*  
7 Tete dem konto ne a na nɛ veera yam konto to, mo a ta nɛ juru tena tu wom ko de 

na nwoŋi. Konto keim yɔɔre de tiini de chamma mo ye ko dam ɡaale pa se ko jeɡe 

foone dedɛ. Ko ta jeɡe yeili kamuna na ye luuru to mo, ye ko jeɡe-ya ko yare wonnu 

ko dona. Ko maa nɔne telo maama na daare to. Juru kom konto déem ye ko yera de 

tedwonna tem mo, kokuri to, ko jeɡe nyea fuɡa mo ko yuu ne.  

8 Amo na zeɡe da ye a nii nyea yam to, mo a nɛ nyeŋ-balaŋa kadwoŋi na taɡe ka 

nwoŋi ka wo ya tetare ne. Nye sedwonna sem setɔ ma ɡɔ se kuri dem seeni, se kanto 

leiri ka zeɡe sento ya na wo mɛ to. Nyeŋa kam konto déem jeɡe yia mo na nye de 

nabiinu yia, ye ka ta jeɡe ni se ka taa ma ka ŋɔɔne ni-wɛɛle taane.  
9 A déem ta na zeɡe a nii to, mo a nɛ tento:  

Ba ma kwei paare yitunnu ba zeɡe,  

ye wolo na maŋe o wora  

faŋa faŋa to ma vo o jeini  

o yituŋu baŋa ne.  

Gwaaro telo o déem na zo to  

tiini te peere mo cha.  

O yu-ywei de maa peere  

ne lɔŋɔ na ye tei to.  

O yituŋu kom maama déem ye mini yerane mo.  

Ko nɛ sem de maa jeɡe wo-ɡiɡillu,  

ye te de jaane mini.  
10 Mini mo yɔɔre de zeɡe o tei ne  

de foore de nwoŋi.  

Nɔɔna morro dedɛ maa zeɡe  

se ba ke o na laɡe tei to.  

Kɔɡɔ kuni morro fuɡa laŋa ne  

de maa wo o yiɡa ne.  

Bora borem maŋa kam  

déem ma yi,  

ye ba laam puri twanno se ba nii.*  
 

11 Amo déem ta zeɡe a nii mo, nyeŋ-balaŋa kam ta na kare ka ŋɔɔne ni-wɛɛle taane to 

ŋwaane. A na zeɡe a nii konto to, mo ba jaane juru tena tu wom ba ɡo, ye ba daare ba 

dole ko yera yam ba yaɡe mini wone se ya chɔɡe. 12 Ba déem nam jwoŋi jurru tetɔ 

tedwonna tem dam dem mo ba daare-te. De ko de, ba pɛ-te chwoŋa se te ta taa wo 

ŋwea wone se te maŋa kam ba yi.  
13 Amo ta na nɛ kolo tete dem veera yam wone to mo tento:  

A nii a na nɔɔno na nye  

ne nabiinu bu to.  

O tɔɡe de wɛyuu kunkwonnu tem mo o vei o beene.  

O ma vo o yi wolo na maŋe  

o wora faŋa faŋa to tei,  

ye ba ja‑o ba vo ba zeɡe  

wonto yiɡa ne.  
14 Ba ma kwei dam, de nenɔŋ-fɔrɔ, de paare ba pa‑o,  

se nɔɔna maama sɛ ba pa‑o,  

ba ná nwoŋi dwi delo maama ne,  

de teo kolo maama ne,  

ye ba ná ŋɔɔne taane delo maama de.  

O maa jeɡe dam se o taa tei nɔɔna taa wuu.  

O paare dem maa wó taa wora taa  

de daa bá chɔɡe!”*  

Danyeli veera yam kuri na ye tei to  

15 “Amo Danyeli na nɛ veera yalo to yɔɔre ya so-ne mo, pa se a boboŋa vuɡimi. 
16 Amo ma fɔɔre a yi balo na ɡilimi ba zeɡe da to wone dedoa ye a bwei‑o se a lɔre 

keim dem konto maama kuri chekke. O de ma tole wonnu tem maama kuri o bere-ne, 
17 ye o we, ‘Jurru kamunnu tena tem maama zeɡe te pae pwa bana mo de ba na wó di 

paare teɡa baŋa ne tei to. 18 Ko nam ná ye Yuu-tu Wɛ wom nɔn-laaro tem, banto wó 

jwoŋi o paare dem ba taa tei se ko taa vei wuu.’  
19 Amo nam yɔɔre a laɡe se a fɔɡe a lɔre juru tena tu wom laŋa kam mo chekke, 

konto na ye ko yera de tetem tem to ŋwaane. Ko tiini ko jeɡe foone mo. Ko yeila ye 

luuru. Ko ja-fwe sem de maa ye channa. Ko maa yare woŋo maama ko done ko chɔɡa, 

ko daare ko jeɡe ko nɛ ko nɔne wonnu telo ta na daare to. 20 A ta laɡe se a lɔre juru 

kom yuu nyea fuɡa kam kuri, dedaane nyeŋa kalo na saŋe ya kwaɡa ka ba to kuri de 

na ye tei to mo. Kanto kam pɛ se nyea yadwonna yam yatɔ ɡɔ se kuri dem seeni, se 

kanto leiri ka zeɡe ya jei sem ne. Nyeŋ-balaŋa kam konto déem jeɡe yia mo, ye ka ta 

jeɡe ni ka tiini ka ŋɔɔne ni-wɛɛle taane. Ka maa nye de ka jeɡe dam ka dwoi nyea 

yadwonna yam. 21 A na zeɡe a nii to mo a nɛ nyeŋ-balaŋa kam na bobo se ka kwaare 

jara de Wɛ nɔɔna bam, ye ka wane-ba. 22 Wolo na maŋe o wora faŋa faŋa to mo laam 

tu o bore bora o pa Yuu-tu Wɛ wom nɔɔna bam, ye maŋa laam yi ka pa-ba se ba jwoŋi 

paare dem ba taa jeɡe ba di.  
23 Nɔɔno wom ma ta o bere ne we ko kuri dem mo tento: ‘Juru tena tu wom bere we 

teo wó saŋe ko ke tena ko ba ko taa wo loɡo baŋa ne. Paare dem konto nam wó taa ye 

de yera de paara yadwonna yam. Dento dem laɡe de yare teɡa kam baŋa maama mo 

ko done ko chɔɡe, ye ko daare ko nɔne wonnu maama ko se teɡa ne. 24 Nyea fuɡa yam 

nam zeɡe ya pae pwa fuɡa mo na wó nwoŋi paare dem konto wone. Pwa bam konto 

kwaɡa ne, pɛ wodwoŋi de wó ba, o na ye o yera de pwa badwonna bam. O wó di dam 

pwa batɔ bam baŋa ne. 25 Pɛ wom konto wó ŋɔɔne ni-wɛɛle taane o ma o lwɛ Yuu-tu 

Wɛ wom, ye o daare o bɛɛse Wɛ tete nɔɔna bam. O ta wó kwaane se o leiri kura dim 

da yam se o daare o pipiri Wɛ nia yam de. Wɛ nɔɔna bam wó taa wo o dam kuri ne, 

maŋa kadwoŋi laŋa ne, de maŋa kuni belei laŋa ne, ko woli de maŋa chichworo laŋa 

ne.d  
26 Maŋa laam wó yi se ba di pɛ wom konto taane, ye ba daare ba le o paare dem dam 

maama ba chɔɡe-de se de ti fase. 27 Ba laam maa wó kwei teene delo maama na wo 

teɡa kam baŋa ne to paare, dedaane de dam, de de kamunni maama ba pa nɔn-ŋona 

bam na ye Yuu-tu Wɛ wom nɔɔna bam to. Banto de maa wó di paare taa wuu. Teene 

maama wó sɛ ba pa-ba ye ba daare ba taa tɔɡe ba ni.’  
28 Tɔ, mo a na nɛ kolo to maama. Ko ná ye amo Danyeli, a boboŋa déem daane-ne 

dedɛ, ye a yibia de da ka leiri. De ko de, a wane a tete a ja de veera yam, se ya taa wo 

a boboŋa ne.”  

8 

Danyeli nɛ pi-bala dedaane boŋo veera  

1 Pɛ Bɛlesaza paare dim bena yatɔ maŋa ne mo amo Danyeli daa nɛ veera yadwonna 

na saŋe boboa veera yam kwaɡa ne to. 2 A veera yam wone, a nɛ we a wo Susa te-fɔrɔ 

kom ne.* Elam kateiri dem ne mo konto. Ko ke ne a vei a zeɡe mɛ na bwola de Yulayi 

buɡa kam to mo. 3 Amo na kwoni a yuu se a nii to, a nɛ pi-bala mo na zeɡe buɡa kam 

ni ne de ka yuu nyea yalei na dɔra. Nyeŋa dedoa maa dɔra ka dwoi kadwoŋi kam ye 

ka saŋe kadwoŋi kam ka nwoŋi. 4 Pi-bala kam ma yɔɔre wɛ-zoore seeni, de baŋa seeni, 

de teɡa-kuri seeni ka duri de dam ka chu vara babam bam maama. Ba wolowolo maa 

ware pi-bala kam yiɡa se o che. Nɔɔn-nɔɔno tera o na wae o jwoŋi nɔɔna o yaɡa ka 

jeŋa ne. Ka yɔɔre ka ke ka na laɡe tei maama to mo, pa se ka bere ka tete kamunim.  
5 A ta na zeɡe a maane keim dem to, mo a nɛ bo-bala de na pi ka nwoŋi wɛ-zoore 

seeni ka beena. Ka yɔɔre ka wuriɡi de baare mo. Ka wuriɡim dem ke ne ka nɛ sem ba 

yi se dwei teɡa mo. Bo-bala kam maa jeɡe nyeŋa dedoa na dana ye ka jeini bo-bala 

kam yia yam tetare ne. 6 Bo-bala kam ma vo ka jeeri pi-bala kam a ya na nɛ buɡa kam 

ni ne to. Ka yɔɔre pi-bala kam mo de ban-lom, dedaane ka dam maama. 7 A nɛ we 

bo-bala kam bane dem tiini de zaŋe dedɛ. Ka ma yɔɔre ka dole pi-bala kam ka de teɡa 

ne, pa se ka nyea yalei yam bwori. Ka ta ma nɔne pi-bala kam pa ko tiini ko zo ka 

yera. Pi-bala kam ma ware ka tete se ka jwoŋi ka yaɡe, ye nɔɔn-nɔɔno de ware-ka se o 

jwoŋi o yaɡe.  
8 Amo ta nɛ we bo-bala kam laam tiini ka bere ka tete kamunim. Maŋa kalo ka dam 

dem na tiini de ɡaale konto to, mo ka nyeŋa kam bwori. Nye sena na dana to ma leiri 

nyeŋa kam konto yuu ne se nwoŋi. Se dedoa dedoa ma jeeri teɡa baŋa sapɛ sena sem.  
9 Nyeŋ-balaŋa de daa ma zeɡe nye sena sem dedoa yera ne ka nwoŋi. Nyeŋa kam 

konto ma tiini ka ji kamunu. Ka dam dem vei de yi teɡa-kuri seeni mo, dedaane 

wɛ-puli seeni. De ta ma vo de yi te-ŋoŋa kam tete. 10 Nyeŋa kam dam dem yɔɔre de 

ɡaale mo de vo de yi wɛyuu kom seeni pa se ka kwaare jara de wɛyuu kɔɡɔ kom 

jar-keira. Ka déem ma wane banto badwonna, de chalechwe sedwonna ka dole ka de 

teɡa ne, ye ka daare ka nɔne ba baŋa ne. 11 Ka ma bere ka tete kamunim ka dwoni de 

wɛyuu kɔɡɔ kom Yuu-tu wom tete. Ka ma che dɛ maama kaanem keim dem, ye ka 

daare ka pa se Wɛ wara-jei sem chɔɡe. 12 Wɛ nɔɔna bam maa wo ka jeŋa ne pa se Wɛ 

kaanem daa tera dɛ de dɛ wone, ba na nwoŋi Wɛ kwaɡa ne to ŋwaane. Ka ma kweele 

cheɡa ye ka daare ka ke tei maama ka na laɡe to.  
13 Amo laam ma ni maleka dedoa na ŋɔɔne dedaane ka dwoŋi tei to. Kadwoŋi kam 

ma bwei ka we, “Ko wó kwei maŋa tetɛ mo se wonnu tento maama na le te bere to ke 

te ti? Ko wó kwei maŋa tetɛ mo se wo-zɔɔne dento leiri dɛ maama wone kaanem dem? 

Ko wó kwei maŋa tetɛ mo se ba nɔne wɛyuu kɔɡɔ kom de Wɛ diɡa kam baŋa ne ba 

ti?” 14 Maleka kam ma leiri ka we, “Da morro telei de bia yatɔ (2,300) mo wó kɛ, 

dedaan-ni maŋa de tetete maama wone, se ba laam wane ba fɔɡe ba kwɛ Wɛ diɡa kam 

pa se ka taa ye chekke.”  

Ba taɡe veera yam kuri na ye tei to  

15 Amo Danyeli na nɛ veera yam to mo a kwaane se a lɔre ya kuri. Wolo na nye de 

nabiinu to laam ma pɔpɔ o nwoŋi o zeɡe a yiɡa ne. 16 A daa ta ma ni nabiinu kwora na 

nwoŋi Yulayi buɡa kam ni ne ka ta we, “Gabireli, pa nɔɔno wonto lɔre veera yalo o na 

nɛ to kuri.”*  
17 Gabireli ma ba o zeɡe amo tei ne. Foone ma tiini de ja-ne ye a to a vwi a yibia teɡa 

ne. O ma ta de amo o we, “Nabiinu bu, lɔre lanyerane we veera yanto wora kweelim 

maŋa kam ŋwaane mo.”  
18 O ta wora o ŋɔɔne de amo mo ye a dɔ a beiri. A yibia ta ma vwi teɡa ne. Gabireli 

ma dwei a yera, ye o ɡɔ-ne wɛɛne pa se a zaŋe a zeɡe a nɛ baŋa ne. 19 O ma ta o we:  

“A laɡe a pa se n lɔre Wɛ bane na wó ba de zaŋe se ko taa ye tei kwaɡa ne to mo. 

Kokuri to, veera yam n na nɛ to laɡe ya ke kweelim maŋa ne mo. 20 Pi-bala kam nmo 

na nɛ de ka nyea yalei to zeɡe ka pae Media teo kom, de Peresia teo kom pwa mo. 
21 Bo-bala kam n na nɛ to, zeɡe ka pae Girisi teo kom mo. Nyeŋa kalo na dana ye ka 

wo bo-bala kam yia yam tetare ne to, maa zeɡe ka pae teo kom konto boboa pɛ wom. 
22 Nyeŋa kam konto na bwori tei to bere we Girisi teo paare dem wó pɔɔre kuni bena 

se pwa bana mo taa jeɡe-ya ba di. Banto paare kateira yam nam bá taa dana ne boboa 

pɛ wom paare dem na ye tei to.  
23 Pwa bam konto paare dim ná ɡɛ fee se de ti ye ba tusim kikia ná puli ya su, pɛ 

wolo keim na chana ye o jeɡe nia yalei to wó ba. 24 Wonto wó taa tiini o dana, ye ko 

nam bá taa ye o tete dam mo o jeɡa. O ta wó tiini o chɔɡe wonnu dedɛ, pa se o na 

yiɡa-veiŋa de kolo maama o na jeɡe o ke to. O nam ta wó wane babɛ dedaane Wɛ tete 

nɔɔna bam o chɔɡe. 25 Pɛ wom konto wó ke swa pa se vwa taa daɡa dedɛ o tei ne. O 

wó bere o tete kamunim, ye o pɔpɔ o chɔɡe nɔɔna dedɛ. O ta wó dwoni de Pɛ wolo na 

dwoi pwa maama to. O nam wó na chɔɡem, ye ko dae nabiinu dam ŋwaane.  
26 Veera yalo na tɛ dedaan-ni maŋa kaanem, de tetete maŋa kaanem taane to seene 

ya ye cheɡa mo. Ko nam wó dáane dedɛ se wonnu tento maama laam ke. Konto 

ŋwaane, seiɡi veera yam, se nɔɔn-nɔɔno yé ni ya ŋwa.”  
 

27 Amo Danyeli déem yɔɔre a male mo de a na nɛ wonnu telo maama to, pa se a 

weele da dedɛ wone. Ko kwaɡa ne mo a zaŋe wɛɛne a daa vo a toŋe totoŋa yalo pɛ 

wom na pɛ-ne se a ke to. A na nɛ veera yalo to tiini ya daane-ne dedɛ, a na wo wane 

se a lɔre ya kuri to ŋwaane.  

9 

Danyeli lwoori Wɛ Isarele tiina ŋwaane  

1 Pɛ Zereɡese bu Darusi déem ye Media tu mo ye o laam di Babilon teo kom maama 

paare.* 2 O paare dim boboa bene dem wone, amo Danyeli maa wora a zamese twanno 

telo Wɛ tontoŋena na popone ba tiŋi to. A na zamese to, mo a nɛ BAŊA WƐ na taɡe 

kolo de o sampwora Jeremia se ko vo Jerusalem teo kom chɔɡem seeni to. A déem 

maane we Jerusalem teo kom wó taa tiɡi di-dwonnu yerane bena fuserepɛ laŋa ne.* 
3 Amo ma vo a ware a Teiru Baŋa Wɛ ye a ŋwane o yiɡa ne. A ta ma vɔ ni, a daare a 

zo ɡare-nyenyaaro ye a jei tentwarem wone wo-chechɔɡɔ ŋwaane. 4 A déem lwoori 

amo Tu BAŊA WƐ Isarele tiina bam wɛleera ŋwaane ye a we:*  

“Dé Teiru Wɛ, nmo ye kamunu mo, ye dé tiini dé kɔre‑m. N zeɡe de cheɡa mo n 

swono kom baŋa ne n swoi balo na swoi‑m ye ba tɔɡe n nia yam to, ne n na ɡwoni ni 

se n ke n pa-ba tei to. 5 Se ko ná ye debam, dé yɔɔre dé ke wɛleera mo, ye dé tiini dé 

tusi. Dé toŋe lwarem ye dé lɔ nmo kwaɡa ne, ye dé daare dé ve n bera yam de n nia 

yam.* 6 Dé nam wo sɛ nmo sampwori selo na ye n ni-jwoŋina to. Ba déem mɛ n yere 

mo ba ŋɔɔne dedaane debam pwa bam, de dé nakwa bam, de dé nabaara bam, de dé 

nɔɔna bam maama. Debam ma ve se dé cheiɡi.  
7 Dé Teiru Wɛ, nmo wo n cheɡa wone mo. Debam nam ta jeɡe dé chaveera dé di mo 

de zem maama. Debam Isarele tiina bam maama mo nwoŋi n kwaɡa ne. Ko ná ye balo 

na zoore Jerusalem teo wone, de Judah kateiri dem maama ne to, de balo na jaɡe ba 

wo dwi-ɡɛ tiina teene dem wone na ye bwola bwola to, dedaane delo na ye yiɡa yiɡa 

to de, dé maama tusi nmo yiɡa ne. 8 Dé Tu BAŊA WƐ, debam pwa bam, de dé nakwa 

bam, de dé nabaara bam mo jeɡe dé chaveera dé di, dé na ke wɛleera dé chɔɡe n yiɡa 

to ŋwaane. 9 Dé Teiru Baŋa Wɛ, nmo nam ye ŋwaŋa tu mo, ye n kwei nɔɔna wɛleera n 

ma n chɛ-ba. Debam nam lɔɡe nmo kwaɡa ne. 10 Debam wo sɛ dé Tu BAŊA WƐ ni ye dé 

ywori o chwei sem wone. Dé ve se dé tɔɡe nia yalo o na tɔɡe o sampwori sem baŋa ne 

o ta de debam to mo. 11 Isarele tiina bam maama mo ke zwabania, pa se ba tusi nmo 

yiɡa ne ye ba ve nmo nia yam.  

Ko ná ye chɔɡem delo nmo Wɛ na tɔɡe n tontoŋeno Moses baŋa ne n du duuri we de 

wó yi debam to, ko laam yɔɔre ko ba debam baŋa ne mo, dé na ke wɛleera dé chɔɡe 

nmo yiɡa to ŋwaane.* 12 Nmo déem na taɡe we n wó pa kolo yi debam de dé yiɡa tiina 

to mo yi debam tento. Teɡa baŋa maama ne, teo kodwoŋi tera ko na nɛ Jerusalem teo 

lɛɛro tem dwi. 13 Lɛɛro tento maama mo tu dé baŋa, ne ko na popone ko tiŋi Moses nia 

yam wone tei to. De ko de, dé ta wo jaane boboŋa se dé yaɡe wɛleera keim, se dé 

daare dé lwoori dé Tu BAŊA WƐ se o ke debam zaane. Dé maa ta wo sɛ se nmo cheɡa 

kam pa debam yi-poro. 14 Mo kokuri nmo BAŊA WƐ laam ti n yiɡa se n pa chɔɡem 

dento yi debam. N yɔɔre n wo n cheɡa wone mo de n na yeini n ke kolo maama to. Ko 

seene ko maŋe se dé na waarem mo de wɛleera yam ŋwaane. 15 Dé Teiru Wɛ, nmo tete 

                                                           

 *9:5 Nehemia 1:6-7 

 *9:11 Chullu 26:32-33 



mo kwei n dam-fɔrɔ kom n vere n nɔɔna bam n ja n nwoŋi Ejipti teo ne. Ko ma pa se n 

na yere dedɛ se ko ba ko yi zem. Cheɡa to, debam mo ke wɛleera, ye dé yɔɔre dé toŋe 

lwarem.  
16 Dé Teiru Wɛ, n yeini n zeɡe n cheɡa wone de n na ke kolo maama to. Konto 

ŋwaane dé lwoori‑m se n zuri n ban-lom n na jeɡe de n teo Jerusalem na ye n tete peo 

kolo na ye wose to. Debam tete de dé nabaara bam wɛleera ŋwaane, dwi-ɡɛ tiina balo 

na ɡilimi debam to laam tiini ba ɡwooni Jerusalem mo, ye ba ta jeɡe n nɔɔna bam ba 

lwɛa. 17 Debam Tu Wɛ, nam cheiɡi n tontoŋeno wɛ-lworo konto a na jeɡe a ke to. Sɛ a 

na ŋwane n yiɡa ne tei to. Dé Teiru, nmo tete yere ŋwaane, pa n yiɡa jwoori ka taa wo 

n wara-jei sem ne, se na jiɡi di-dwonnu to ŋwaane. 18 Amo Tu Wɛ, pore n zwa se n 

cheiɡi, n daare n puri n yia n nii cham delo na yi debam to. Ko ná ye teo kolo ba na 

jeɡe n yere ba bwoi-ko to, fɔɡe n nii ko na nɛ lɛɛro tei to! Ko nam dae debam 

totoŋ-ŋona ŋwaane mo dé ŋwane n yiɡa ne, se ko ye n na tiini n jeɡe nɔɔna ŋwaŋa to 

ŋwaane mo. 19 Dé Teiru Wɛ, cheiɡi debam wɛ-lworo kom, se n kwei dé wɛleera yam n 

chɛ debam. Dé Teiru Wɛ, cheiɡi dé wɛ-lworo kom se n toŋe! N tete zula ŋwaane, yé 

dáane se n ba n woli debam ba na jeɡe n yere ba bwoi teo konto de ko nɔɔna bam to 

ŋwaane.”  

Wɛ maleka Gabireli ŋɔɔne de Danyeli  

20 Amo maa yɔɔre a tɛ amo tete de a nɔɔna Isarele tiina bam wɛleera a bere Wɛ, ye a 

ta lwoori‑o ya ŋwaane. A ta maa ŋwana a Tu BAŊA WƐ yiɡa ne, se o jwoori o pa o 

wara-jei sem na wo o tete peo yuu ne to fɔɡe se kwɛ. 21 A ta na wo wɛ-lworo kom 

wone konto to, mo Gabireli foore de baare o tu o yi amo tei maŋa kalo ba na yeini ba 

ke dedaan-ni kaanem dem to. A nam ya maŋe a na wonto mo a boboa veera yam 

wone. 22 O ma ta wonnu kuri o bere-ne ye o we,  

“Danyeli, a tu se a pa n lɔre kolo na wora to mo, se n ni taane dem kuri chekke. 
23 Nmo na yɔɔre n bobo se n ŋwane Wɛ yiɡa ne to, mo o toŋe kwora se o leiri n lworo 

kom. Amo laam nam tua se a maŋe taane dem kuri a bere‑m mo, nmo na tiini n jeɡe 

kuri Wɛ tei ne to ŋwaane. Nam cheiɡi lanyerane se n wane n lɔre veera yam kuri 

chekke.  
24 Wɛ boboŋa jaane se o pa nmo nɔɔna Isarele tiina bam, de ba teo kom yaare da 



yarepɛ yarepɛ kuni fuserepɛe mo. Bena yam konto ni ná dia, mo ba zwabania kam wó 

yaɡe. Ba maa wó yaɡe wɛleera kikia, ye Wɛ yaɡe ba totoŋ-lwanno o chɛ-ba, se nɔɔna 

taa tɔɡe chwo-laaro. Wɛ sampwori sem veera yam de maama laam wó ji cheɡa. Ba 

maa wó jwoori ba pɔɔre Wɛ wara-jei sem ba pa‑o.  
25 Nam lɔre lanyerane we, ko zeɡe maŋa kalo ba na wó pa ni se nɔɔna jwoori ba fɔɡe 

ba lɔ Jerusalem teo to, se ko vo ko yi Wɛ na kuri dam tu wolo to tutuuri dem, da 

yarepɛ yarepɛ kuni berepɛ mo wó kɛ. Da yarepɛ yarepɛ kuni fuseredo-yalei de wó kɛ 

ya woli da. Maŋa kam konto ne, ba wó fɔɡe ba kwɛ Jerusalem chwei sem, ye ba daare 

ba ko ɡwoŋo ba kaare teo kom maama. Ko nam laɡe ko taa ye chanɛɛre maŋa mo. 
26 Da yarepɛ kuni fuseredo-yalei maŋa kam ná kɛ, ba wó vane Wɛ na kuri wolo to o 

bora mo, ye ba ɡo‑o ba daare‑o bwori. Pa-dedɛɛro wodwoŋi maa wó ba de o kɔɡɔ, pa 

se ba chɔɡe teo kom dedaane wara-jei sem maama. Te laɡe te chɔɡe te ti lela ne na na 

chwooli wonnu pa te chɔɡe tei to mo. Jara de lɛɛro wó taa wora se ko yi kweelim 

maŋa, ne Wɛ boboŋa na jaane se ko ke tei to. 27 Pa-dedɛɛro wom konto wó kwei da 

yarepɛf mo se o de nɔɔna dedɛ fɔɡe ba ke ni-sɛɛm daane. Ko nam ná maŋe de da 

yarepɛ yam chichworo, o wó che se ba yé ke kaanem de wodiu pɛɛra ba pa Wɛ. Ba 

laam maa wó kwei wo-zɔɔne delo na chɔɡe Wɛ yere to ba zo Wɛ wara-jei sem wone ba 

zeɡe da jaja.* Ko de maa wó taa wora taa, se ko yi maŋa kalo na maŋe se ba chɔɡe 

chɔɡeno wom tete to, ne Wɛ boboŋa na jaane se ko ke tei to.”  

10 

Danyeli nɛ veera Tiɡirisi buɡa ni ne  

1 Bene delo wone Peresia teo pɛ Sarusi na di paare o ke bena yatɔ to, mo Danyeli 

déem nɛ veera yadwonna. Danyeli yere dedwoŋi maa ye Bɛletesaza. Veera yam bere 

taane delo na ye cheɡa ye de vei tiɡura na tiini ka chana to seeni mo. Danyeli na nɛ 

veera yam konto to, o ma lɔre taane dem kuri lanyerane.  
2 Maŋa kam konto ni ne, amo Danyeli wo déem tiini ko chɔɡe mo. A ma kwei da 

finlei-dedoa a yɔɔre a ke ne nɔɔno na keeri lua tei to. 3 Da yam konto maama wone, a 

yɔɔre a ve wodi-ywoŋo dim, de nɔna donem mo, ye a ta ve se a nyɔ sana. A wo mɛ 

nuɡa a kwɛ a ya-ɡoa kam.  
4 Boboa chana kam da finlei-yana dɛ dem ne, a déem maa zeɡe Tiɡirisi bu-fara kam 

bubɛ baŋa ne. 5 Amo na kwoni a yuu se a nii to, mo a nɛ nɔɔno na zo ɡare-fefale, ye 

sabu-seŋa na ye chekke to kila vɔ o teiŋa ne. 6 O yera yɔɔre ya nyeene mo, ne 

kandwa-nyenno na ye tei to. O yibia de maa pepela ne doa pepelem tei. Min-voɡo de 

maa zeɡe o yia ne de tɔreɡa. O je sem, de o nɛ sem nyeene dedɛ ne ba na jeɡe channa 

ba titiɡa se ba kwɛ-ka tei to. O kwora de maa yɔɔre ka dɔna ne kɔ-fɔrɔ na jeeri daane 

ye sɔɔ ke tei to.  
7 Amo Danyeli yerane déem mo nɛ veera yam. Ko ná ye balo maama ya na zeɡe amo 

tei ne to, ba wo nɛ kolokolo. Veera yam sisiri ma tiini ya pa foone zo-ba, ye ba duri ba 

seiɡi. 8 Mo kokuri amo yerane daare a zeɡe da a nii veera-kenkaɡela yam. A na nɛ-ya 

to, mo a dam maama ti, ye a yera yam de te. A yibia yɔɔre ya da ya leiri mo. 9 Amo ma 

ni o kwora. A na niɡi to mo a to teɡa ne, ye a yibia jeeri teɡa kam. Amo ma maŋe da a 

dɔ a beiri.  
10 Nɔɔno jeŋa ma dwei-ne. O ma ɡɔ-ne pa a zaŋe a nadwoona baŋa ne ye a jataala ja 

teɡa. A yera maama de maa sae vare-vare. 11 O ma ta de amo o we, “Danyeli, nmo tiini 

n jeɡe kuri Wɛ tei ne. Konto to, zaŋe wɛɛne, se n pore n zwa n fɔɡe n cheiɡi kolo 

maama a na wó ta a bere‑m to. Kokuri to, ba toŋe-ne mo nmo tei ne.” O taane dem 

konto ma pa a zaŋe wɛɛne, ye a yera ta sae.  
12 O daa maa we, “Danyeli, yé ta‑n kɔre foone. Nam lɔre we ko zeɡe dɛ dem nmo na 

yɔɔre n ja boboŋa se n ni wonnu kuri, ye n tiini n ɡwooni n tete n Tu Wɛ yiɡa ne ko 

ŋwaane to, mo Wɛ maŋe o ni n wɛ-lworo kom. O nam toŋe amo mo se a ja leira yam a 

ba a pa‑m. 13 Ko na ye tei to, da finlei-dedoa mo tento, ye maleka kalo na tei Peresia 

teo kom to che a chwoŋa se a yé yi n tei. Wɛ malese dedɛɛra bam dedoa yere na ye 

Mikayeli to mo laam tu o woli-ne, Peresia dedɛɛra bam na pɛ se a dáane to ŋwaane.* 
14 Amo nam tu se a pa n lɔre kolo na wó yi nmo nɔɔna bam jwa seeni to mo. Kokuri to, 

veera yam na wó ji cheɡa maŋa kalo to ta wo yi.”  

15 Maleka kam na wora o ŋɔɔne de amo konto to, a yia wo teɡa ne mo. A ni de ma 

mɔɔre ye a ware kolokolo se a ta. 16 Wolo na nye de nabiinu to laam ma dwei amo ni 

pa se de puri. A ma ta ded‑o a we, “Amo Tu, veera yam mo tiini ya pa foone zo-ne, ye 

a yera maama de te. 17 A ye nmo tontoŋeno mo. A nam wó ke tetɛ mo se a wane a 

ŋɔɔne de nmo wolo na ye a teiru to? Nii amo dam dem maama na ti, ye a siu vaŋe ko 

kɔe tei!”  
18 Wolo na nye de nabiinu to daa ma dwei-ne pa se a jwoori a na dam. 19 O laam ma 

ta de amo o we, “Yé ta‑n kɔre foone, n na tiini n jeɡe kuri n pa Wɛ to ŋwaane. Yazura 

ta wo n tei ne! Ke n tete n ke daane se n na baare.”  

O taane dem ma pa-ne dam, ye a ta ded‑o a we, “Amo tu, nam ta kolo na wora to, se 

n taane dem pɛ a dam jwoori.”  
20 O ma leiri o we, “Nmo laam lɔre kolo ŋwaane a na tu n tei ne to na? Ko ná ke fee, 

amo wó jwoori a vo a kwaare jara de Peresia teo dedɛɛro wom. A nam ná wane‑o a ti, 

Girisi teo dedɛɛro wom de wó nwoŋi o ba. 21 Nam ta‑n ye konto chemm, se a ta kolo 

maama na popone ko tiŋi cheɡa tɔnɔ kom wone to a bere‑m. Nam lɔre lanyerane we 

nɔɔn-nɔɔno tera se o woli-ne jara keim baŋa ne, ko ná dae Mikayeli yerane mo. Wonto 

nam mo ye maleka kalo na nii á nɔɔna bam baŋa ne to.  

11 
1 Bene dem Medea tu Darusi bobo se o di paare to, mo amo déem kuri se a zeɡe 

Mikayeli kwaɡa ne se a pa o na dam.”  

Teene delei pwa bam jeɡe daane  

Maleka kam ta ma ta ka we:  

2 “Amo laam wó pa se n lɔre kolo na ye cheɡa to. Pwa batɔ daa ta wó zaŋe ba di 

Peresia paare dem. Banto paare dim maŋa kam ná kɛ, bana tu wom wó ba o jwoŋi 

paare. O wó tiini o taa ye nadum o dwoi o dwonna bam. O nam ná mɛ o jejeɡero tem 

o na dam o ti, o wó chiŋi nɔɔna maama se ba ke jara de Girisi paare laŋa kam. 
3 Pa-dedɛɛro laam maa wó zaŋe ye o jeɡe paare o di de dam-fɔrɔ. O nam wó taa ke tei 

maama o na laɡe to mo. 4 O paare dem ná yɔɔre de jeini, de wó pɔpɔ de ti mo. Ba maa 

wó pɔɔre o paare dem kuni bena mo se de jaɡe de yi teɡa baŋa sapɛ sena sem maama 



ne. O bia nam bá di ba kwo paare dem, se de laɡe de ɡɔ mo pa se nɔn-ɡɛ di-de. Paare 

dem ná pɔɔre konto, de nam daa bá taa jeɡe boboa dam dem dwoŋi.  
5 Teɡa-kuri seeni pɛ womg maa wó tiini o na dam. O jar-keira yiɡa tiina bam dedoa 

de daa wó taa dana o dwoi‑o, pa se o vo o jwoŋi o tete paare o taa di de dam-fɔrɔ. 
6 Bena yalei nam ná kɛ ya ke da, pwa balei bam wó ke ni-sɛɛm daane. Teɡa-kuri seeni 

pɛ wom bukɔ wó zo baŋa seeni pɛ womh, se ko pa ba ni-sɛɛm dem kwaare chekke. 

Bukɔ wom dam nam bá dááne, ye o baro de paare dam ti. Ba maa wó ɡo bukɔ wom, 

de balo na woli‑o to, de o baro wom, de o bu wom de.  
7 Maŋa kam konto ne, bukɔ wom yera nɔɔno dedoa wó leiri o kwo yuu ne o taa tei 

teɡa-kuri seeni paare dem. Kotu nam wó ke jara de baŋa seeni pɛ wom de o jar-keira 

bam mo, ye o daare o zo o teo dam jei sem o di‑o jara yam wone. 8 Ko kwaɡa ne, o wó 

vere baŋa seeni pɛ wom teo jwona, de ba sabu-seŋa zela, de lu-nyenno zela o ja o vo o 

tiŋi o tete teo Ejipti ne. Ko maa wó ke bena dedɛ se o daa boŋe se o ke jara de baŋa 

seeni pɛ wom. 9 Konto kwaɡa ne, baŋa seeni pɛ wom de wó zaŋe o vo o kwaare jara de 

teɡa-kuri seeni pɛ wom. Ba nam wó fe‑o se o pipiri o jwoori sɔŋɔ. 10 Baŋa seeni pɛ 

wom bu-baara laam wó ke ba tete ba ke daane ba la jar-keira kɔɡɔ dedɛ, se ba ke jara 

de kuri seeni pɛ wom. Ba kɔɡɔ kom wó yɔɔre ba maɡe jara taa ba vo ba yi teɡa-kuri 

seeni teo dam jei sem.  
11 Teɡa-kuri seeni pɛ wom wó nwoŋi de bane se o ke jara de baŋa seeni pɛ wom de o 

kɔ-fɔrɔ kom. O maa wó wane-ba o di. 12 Teɡa-kuri seeni pɛ wom ná nɛ wɔnɔ konto, o 

laam wó tiini o bere o tete. O wó ɡo o dona morro dedɛ, ye o dam nam bá dáane. 
13 Baŋa seeni pɛ wom wó jwoori o la jar-keira kɔɡɔ na daɡa ko dwoi boboa kɔɡɔ kom o 

ke daane mo. Ko ná wora ko wora, o wó pa o kɔ-fɔrɔ kom konto nwoŋi de ba jara zela 

dedɛ, pa se ba yɔɔre yiɡa ba taa maɡe jara ba via.  
14 Maŋa kam konto ne, nɔɔna dedɛ wó nwoŋi teɡa-kuri seeni pɛ wom kwaɡa ne. Nmo 

tete nɔɔna bam wone nankɔ-nyena de wó kwaane se ba dwoni ded‑o, ba na laɡe ba pa 

se veera yam ji cheɡa to ŋwaane. Ba nam wó ɡa ko ŋwa. 15 Baŋa seeni pɛ wom de o 

jar-keira kɔɡɔ kom laam wó ba ba kaare teo kom dam jei sedwonna ba pu, ye ba daare 

ba wane-ko ba di. Teɡa-kuri seeni jar-keira bam daa bá wane-ba ba zeili, ba ná maŋe 

ba ye babɛ tei de. 16 Baŋa seeni pɛ wom wó taa toŋe o fera mo, ye ba bá wane‑o ba 

che. O ta wó vo o yi te-ŋoŋa kam ye dam wo o jeŋa ne se o chɔɡe-ka. 17 O boboŋa wó 

ja se o tɔɡe de o jar-keira bam maama o ba o ke ni-sɛɛm de teɡa-kuri seeni pɛ wom. O 

bere o wó kwei o bukɔ o pa pɛ wom konto, se o wane o na chwoŋa o tɔɡe da o chɔɡe 

teɡa-kuri seeni paare laŋa kam. O boboŋa nam bá seene ya maŋe daane.  
18 Ko kwaɡa ne, baŋa seeni pɛ wom wó vo o kwaare jara de dwi tiina balo na zoore 

naneo ni ne to mo. O maa wó wane ba dedɛ o di. Dwi-ɡɛ dedɛɛro wodwoŋi nam mo 

laɡe o zaŋe o baŋa ne o pa o teera yam jei, se chaveera jwoori ya ja‑o. 19 O laam maa 

wó pipiri se o jwoori o vo o tete teo kom o seiɡi o dam jei sem ne. O ná via, o wó 

chɔɔle o to teɡa ne o jei, ye nɔɔn-nɔɔno daa bá ni o ŋwa.  
20 Wolo na wó saŋe o kwaɡa o ji baŋa seeni teo kom pɛ to de laam wó toŋe 

lampwoo-jwoŋinu se o fe nɔɔna o la sabu, se o paare taa jeɡe nenɔŋa lanyerane. O de 

nam bá dáane. O wó ba o te lela mo, ye ko dae jara wone naa vuvuɡa baŋa ne.  
21 Nɔn-yɔɔ wolo kuri na dae paare dwi to mo laam wó ji baŋa seeni teo kom pɛ se o 

leiri wodwoŋi wom yuu ne. Wonto wó kwei swa de ni-som mo o pɔpɔ o ba o vere 

paare dem o pa o tete. 22 O nam wó yɔɔre o chɔɡe jar-keira balo maama na wó dwoni 

ded‑o to mo, de Wɛ kaanem yiɡa tu wom de. 23 O ta wó ke ni-sɛɛm de teene 

dedwonna, ye ko ye swa mo o ke se o ma o ɡane-ba. O dam dem wó fɔɡe de taa daɡa, 

ye balo na wo o kwaɡa ne to de ye fenfee yerane. 24 O maa wó pɔpɔ o zaŋe teene delo 

jejeɡero na tiini te daɡa to baŋa ne o kwaare jara de-ba se o vere ba wonnu. O kwoa 

déem wo wane o keim dem konto dwoŋi ba ke. O maa wó pɔɔre jejeɡero de zela yalo 

o na vere to o pa o kwaɡa tɔɡena bam. O ta wó ke o boboŋa ne se o chɔɡe teene 

dedwonna dam jei sem. O keina yam konto nam bá dáane se ya ti.  
25 Pɛ wom wó tiini o na baare se o la kɔɡɔ dedɛ o ke daane se ba vo ba ke jara de 

teɡa-kuri seeni pɛ wom. Wonto de nam wó la jar-keira kɔɡɔ kolo na tiini ko dana ko 

ɡaale to. De ko de, teɡa-kuri seeni pɛ wom bá wane o dono wom, nɔɔna na wó baare o 

kwaɡa ne to ŋwaane. 26 Ko nam ye o tete sɔŋɔ tiina mo laɡe ba de‑o teɡa ne. O 

jar-keira bam dedɛ wó te jara wone, ye o kɔɡɔ kom maama ba ko jei. 27 Pwa balei 

banto wó jeini daane se ba taa lara. Ba nam bá taa jeɡe boboŋ-laaro ba pae daane. Ba 

wó taa jeɡe daane ba fɔ vwa se lwarem laam ba. Ba kikia yam nam bá ja kuri, kokuri 



to, ba kweelim maŋa kam jeɡe se ka yi mo. 28 Baŋa seeni pɛ wom wó zaŋe o taa maa 

jwoori o tete teo kom de jejeɡero telo maama o na vere to. O ta ná wo chwoŋa ne, o 

boboŋa wó ja se o chɔɡe Wɛ nɔɔna bam na tɔɡe chwoŋa kalo ba zuli Wɛ to. O maa wó 

yɔɔre o toŋe o fera mo ba baŋa ne, se o laam kɛ o vo o yi o teo kom.  
29 Maŋa kam ná yi ka ti, baŋa seeni pɛ wom wó jwoori o vo se o ke jara de teɡa-kuri 

seeni teo kom. Wonnu nam daa bá ke lanyerane te pa‑o ne boboa jara yam na ke tei 

to. 30 Nɔɔna wó zeɡe wɛ-zoore seenii ba tɔɡe naneo kom baŋa de nabwooru ba ba se ba 

ke jara ded‑o. Konto wó pa se o fom, ye o tutwoni se o jwoori sɔŋɔ. O ta ná wo 

chwoŋa ne o vei to, o laam wó kwei o ban-zɔŋɔ kom o daŋe Wɛ nɔɔna bam yuu ne mo, 

se o pa ko chɛ ba yera ne. Ko daare balo na ve se ba tɔɡe Wɛ chwoŋa kam to mo o 

yiɡa wó taa wo ba wone. 31 O jar-keira bam wó zaŋe ba zo Wɛ diɡa kam de ka dam jei 

sem se ba chɔɡe-ka. Ba wó che nɔɔna se ba daa yé taa ke dɛ maama kaanem dem da, 

ye ba daare ba kwei wo-zɔɔne delo na chɔɡe Wɛ yere to ba zeɡe Wɛ wara-jei sem ne. 
32 Pɛ wom wó kwei ni-som mo o soɡe balo na nwoŋi Wɛ kwaɡa ne to o ke o yera ne. 

Ko nam ná ye balo na ke ba cheɡa de ba Wɛ to, ba bá sɛ ba pa‑o.  
33 Yi-pore-nyena bam wó taa bere nɔɔna dedɛ se ba lɔre yeino chwoŋa. Ko nam ná yi 

yiɡa, ba wó pa ko chɛ banto yera ne. Ba badwonna wó te jara wone, ye ba zwɛ ba 

badaara de mini. Ba ta wó zi ba badwonna ba vɔ, ye ba vere badwonna jejeɡero ba 

daare-ba. 34 Wɛ nɔɔna bam ná zo cham dem konto wone, ba wó na wolim fenfee 

yerane mo. Balo na wó ba se ba woli ba wone to nam wó taa jeɡe ni-zɛ ni-zɛ. 
35 Yi-pore-nyena bam badwonna wó to ba yaara yam ŋwaane. Wɛ nam wó tɔɡe ko 

baŋa ne o fɔɡe o kwɛ o nɔɔna bam se ba taa lana jase se ko vo ko yi kweelim maŋa 

kam. Kokuri to, kweelim maŋa kam ta laɡe ka yi mo.  
36 Baŋa seeni teo pɛ wom laɡe o toŋe o fera mo. O wó taa zeiŋi o tete wɛɛne, ye o 

daare o bere o tete we o dwoi wɛ dwi maama. O ta wó ta wo-zɔɔna o chɔɡe Wɛ wolo 

yerane na ye Wɛ chekke to yere. O nam wó na chwoŋa se o ke konto se ko vo ko yi 

maŋa kalo Wɛ ban-lom dem na wó ke ko ti to. Wɛ nam wó seene o ke se ko su o na 

boŋe se o ke tei to mo. 37 Pɛ wom yiɡa bá taa wo o nabaara wa yam wone, de jwoni 

delo kaana na swoi se ba zuli to wone. O maŋe o bá nii wɛ de wɛ se de taa jeɡe kuri 

de pa‑o. O nam wó taa bere o tete we wonto mo dwoi wa yam maama. 38 O nam wó 

yaɡe wa yanto yam, ye o leiri o kwei wɛ delo na nii dam jei to mo o taa zula. O 

nabaara déem nam yeiri wɛ dem konto. O maa wó kwei sabu-seŋa, de lu-nyenno, de 

kandwa-nyenno, de pɛɛra yalo na tiini ya ke sabu to o pa-de. 39 Dwi-ɡɛ tiina wɛ dento 

wó woli‑o se o ke jara o vere o dona dam jei sem. Balo maama ná sɛ ba pa‑o, o wó zuli 

banto lanyerane. O ta wó pa ba taa nii nɔɔna dedɛ baŋa ne, ye o daare o kwei teɡa 

kalo o na vere o dona tei ne to o pɔɔre o pa-ba.  
40 Kweelim maŋa ná yia, teɡa-kuri seeni pɛ wom wó nwoŋi o ke jara ded‑o. Baŋa 

seeni pɛ wom maa wó ja jar-keira kɔɡɔ dedɛ se o vo o jeeri‑o de dam. Ba badwonna 

wó taa dɔɡe sisein-nɔɔna baŋa ne, ye badwonna wo sisei-torokooro yuu ne, ko daare 

badwonna yɛ nabwooru ba via. O laam wó vo o kwaare jara teene dedɛ baŋa ne, pa se 

o chwooli-ba ne na-fɔrɔ na chwooli wonnu tei to. 41 O ta wó ja jara o vo o yi te-ŋoŋa 

kam, ye o daare o pa se nɔɔna morro dedɛ to jara yam wone. Se ko ná ye Edom, de 

Moaba, de Amon kateiri delo ta na daare to, teene dem konto wó lu o jeŋa ne. 42 O 

dam dem wó jaɡe de yi teene dedɛ mo, ye Ejipti teo kom tete de bá lu o jeŋa ne. 43 O 

maa wó jwoŋi Ejipti tiina sabu-seŋa kam, de ba lu-nyenno tem, de ba lonne zela 

maama o taa tei, ye o daare o pa Libia teo kom de Kusi teo kom taa wo o dam kuri ne. 
44 Kwora nam wó nwoŋi wɛ-puli seeni de baŋa seeni ka ba pa se o fom ka ŋwaane. O 

maa wó kwei o ban-lom dem o zaŋe o nwoŋi mo se o taa chɔɡe nɔɔna dedɛ fase. 45 Ko 

kwaɡa ne, o wó vo o chwi o paare nenɔŋa vwoa yam nane-fɔrɔ kom de Wɛ tete peo 

kolo na ye wose to tetare laŋa ne mo. Ko nam na ye tei to, toone wó ba de yi‑o, ye 

nɔɔn-nɔɔno tera o na wó wane o woli‑o.”  

12 

Kweelim maŋa kam taane  

1 “Maŋa kam konto ná yia, malese sem yiɡa tu Mikayeli wó zaŋe o nwoŋi. Wonto mo 

ye wolo na nii nmo dwi tiina bam baŋa ne to. Lɛɛro nam mo wó tiini te taa wora maŋa 

kam konto ne. Ko na zeɡe á teo kom boboa maŋa ne se ko taa via, nɔɔna ta wo nɛ 

lɛɛro tento dwoŋi.* De ko de, nmo nɔɔna balo maama yera na popone ya tiŋi tɔnɔ kom 

wone to wó na verem. 2 Nɔɔna balo na teɡe ba tiɡi teɡa kuri ne to dedɛ wó jwoori ba 

bi. Ba badwonna wó bi ba na ŋwea kalo na ba jeɡe kweelim to, ye badaara de bi ba na 

chaveera de yaalem se ko taa vei wuu. 3 Nɔɔna balo na fɔɡe ba jeɡe Wɛ swa yam to wó 

taa nye de pwooni mo ne wɛyuu pwooni na ye tei to. Balo na woli nɔɔna se ba taa 

tɔɡe cheɡa chwoŋa to maa wó taa nyeena ne wɛyuu pwooni na ye tei to taa wuu.* 4 Ko 

nam ná ye nmo Danyeli, nmo jeɡe se n seiɡi taane dento na wo tɔnɔ kom wone to mo, 

se ko taa nii kweelim maŋa kam. Nɔɔna dedɛ wó taa kare ba vei yiɡa de kwaɡa, se ba 

kwaane ba lɔre wonnu tento kuri.”  
 

5 Amo Danyeli laam ma kwoni a yuu se a nii, ye a na nɔɔna balei mo na zeɡa ba woli 

da. Ba dedoa zeɡe buɡa kam bubɛ dedoa ne mo, ye wodwoŋi wom de zeɡe dedwoŋi 

dem ne. 6 Nɔɔna balei bam dedoa ma bwei wolo na zo ɡare-fefale ye o yaara o tete 

nabara kam baŋa ne to o we, “Ko laɡe ko dáane tetɛ mo se wo-kenkaɡela yanto 

maama ke ya ti?”  
7 Wolo na zo ɡare-fefale ye o yaara o tete nabara kam baŋa ne to ma zeiŋi o je selei 

wɛɛne, ye o du duuri Taa-wuu Wɛ wom yere ŋwaane o we, “Wonnu tento maama laɡe 

te dáane nenɛɛne maŋa kadwoŋi laŋa ne, de maŋa kuni belei laŋa ne, ko woli de maŋa 

chichworo laŋa ne moj. Wɛ nɔn-laaro tem yaara yam ná ke te ti, mo wonnu tento 

maama kweelim de wó yi.”  
8 Amo na niɡi o taane dem to, a déem wo lɔre de kuri. A maa bwei‑o a we, “Amo tu, 

kweelim maŋa kam laɡe ka ɡuri tetɛ mo?” 9 O de ma leiri-ne o we:  

“Danyeli, pa dé tiŋi taane dem, kokuri to, taane dento laam kwoli mo pa se de seiɡi se 

ko taa nii kweelim maŋa kam. 10 Cham maŋa kam wó pa se nɔɔna dedɛ fɔɡe ba kwɛ 

mo se ba taa lana jase. Puseŋ-nyena maa wó taa vei yiɡa ba ke ba kikia, ye ba bá ni 

wonnu tento kuri. Balo na jeɡe Wɛ swa yam to yerane mo wó ni te kuri.  
11 Ko zeɡe maŋa kalo ne ba na wó che nɔɔna se ba daa yé taa ke dɛ maama kaanem 

dem, ye ba daare ba kwei wo-zɔɔne delo na chɔɡe Wɛ yere to ba zeɡe, ko laɡe ko ke 

da moro de bia yalei de funoɡo (1,290)k mo. 12 Wolo maama nam ná zuri o yera o 

cheiɡi se ko yi da moro de bia yatɔ de fintɔ-yanu yam (1,335) kweelim maŋa kam, 

kotu wó tiini o na yu-ywoŋo!  
13 Ko nam ná ye nmo Danyeli, yɔɔre n ta‑n vei de yazura se ko yi n kweelim maŋa. N 

momwɛ wó ba de ti. Nmo nam ta wó jwoori n bi kweelim maŋa kam ne se n jwoŋi 

ŋweero telo na tiɡi te cheiɡi‑m to.”  



 

 

 

 

Hosea  

Tɔnɔ 



Wɛ Sampwora  

Hosea Tɔnɔ  
Hosea déem kwei Wɛ kwora mo o vo o pa baŋa seeni paare laŋa kam na ye Isarele dwi tiina ye 

ba wo Samaria ne to mo. O yeini o jeɡe-ba o bwoi we Efrayim dwi tiina mo. O ma kaane-ba se 

ba lɔre we, cham beene ba baŋa ba zwabania ŋwaane, de ba na ba jeɡe cheɡa ba pa Wɛ to 

ŋwaane. Hosea kaane Gomera déem nwoŋi o kwaɡa ne mo o bwoora. Wɛ ma kwei wonto kikia 

se ko taa ye nyenyeɡo kolo na bere Isarele tiina bam de na nwoŋi o kwaɡa ne tei to. Hosea tɔɡe 

ko baŋa mo o kaane nɔɔna bam we, Wɛ wó waare-ba ye o daare o jwoori o ja-ba o ba o tete tei, 

o na tiini o swoi-ba to ŋwaane. Nii 11:8.  

1 
1 BAŊA WƐ kwora kalo o na pɛ Beeri bu Hosea to mo tento. Ko maa ye maŋa kalo 

Yuzia, de Jotam, de Ahaz, de Hezekia déem na saŋe daane ba di Judah teo paare to 

mo. Maŋa kam konto ne Jehoasa bu Jeroboam de déem di paare Isarele teo kom ne.*  

Hosea kaane de o bia taane  

2 BAŊA WƐ déem na bobo o kwei o kwora o pa Hosea se o lwoni o bere Isarele tiina 

bam to mo o taɡe ded‑o o we, “Nam zaŋe n swo kaane na ye ka-tola to. Wonto wó lo 

bia o tusim dem baŋa ne o pa‑m, ye ba maama laɡe ba ywori nmo kwaɡa ne mo. Amo 

nɔɔna Isarele tiina bam de nam ye konto dwoŋi mo. Ba kare ba tusi mo dedɛ ye ba 

ywori amo BAŊA WƐ kwaɡa ne.”  
3 Hosea ma seene o vo o di kaane. O déem ye Dibilayim bukɔ mo, o yere mo Gomera. 

O ma ja puɡa o lo bakeira o pa‑o. 4 BAŊA WƐ ma ta de Hosea o we, “Pa bu wom yere 

we ‘Jezerele’. Kokuri to, ko bá dáane a laɡe a pa cham yɔɔre de yi Jehu dwi dem de 

wonto déem na tiini o toŋe nɔn-ɡora totoŋa Jezerele teo kom ne tei to ŋwaane.* Konto 

baŋa ne amo wó pa se o dwi dem paare ti Isarele teo kom ne. 5 Dɛ dem konto ne a laɡe 

a chɔɡe Isarele jar-keira bam mo de ba dam maama Jezerele bwolo kom ne.”  
6 Gomera daa ma ja puɡa ye o lo bukɔ. BAŊA WƐ ma ta de Hosea o we, “Pa bu wom 

yere we ‘Lo-Ruhama’.a Kokuri to, amo daa bá taa jeɡe Isarele dwi tiina bam swono. A 

daa bá yaɡe ba wɛleera a ma chɛ-ba. 7 Ko nam ná ye Judah dwi tiina bam, amo wó taa 

jeɡe ba swono ye a jwoŋi-ba a yaɡe ba cham wone. Amo wolo na ye ba Tu BAŊA WƐ 

wom to mo wó jwoŋi-ba, ye ko dae ba jara zela ŋwaane, naa ba sisein-nɔɔna ŋwaane, 

naa balo na yei jara keim chekke to ŋwaane.”  
8 Gomera bukɔ wom na waare o tu teɡa to, o daa ma kwei puɡa o lo bakeira 

kadwoŋi. 9 BAŊA WƐ ma ta de Hosea o we, “Pa bu wom yere we ‘Lo-Ammi’.b Kokuri to, 

abam daa seene á dae amo nɔɔna. Amo de maa dae abam de Wɛ.”  

Isarele tiina wó jwoori ba na verem  

10 Ko jwa na wó taa ye tei to, Isarele tiina bam wó puli ba taa daɡa dedɛ ne naneo ni 

kasolo bia na daɡa tei to, ye nɔɔn-nɔɔno bá wane o ɡa o lɔre ba ni na mae tei. Ko ná 

ye jeiɡa kalo Wɛ ya na taɡe de-ba we, ba dae o nɔɔna to, jeiɡa kam konto ne nɔɔ, o wó 

ta de-ba we, “Abam ye Ŋwea Tu Wɛ wom bia mo.”* 11 Dɛ dem konto ne, Judah tiina 

bam de Isarele tiina bam wó jwoori ba ke daane, kɔɡɔ dedoa. Ba wó kuri yuu tu dedoa 

ba wone se o taa nii-ba. Ba wó taa tei ba teɡa kam de yazura. Cheɡa to, Jezerele dɛ 

dem konto wó taa ye dɛ-kamunu.  

2 
1 Konto ŋwaane, á wó bwoŋi á chorro Isarele tiina bam we, ‘A nɔɔna’,c de ‘A 

bu-swonnu’.d  

Isarele tiina na ke ba chɔɡe tei to  

2 A bia bam, bwɛ-na á nu wom! Taane wora debam laŋa ne. O daa dae amo kaane 

wom chekke. Amo de daa dae o baro wom. Kwoori-o-na se o yaɡe o kabwoŋa kikia 

yam, se o daa yé taa kare o chɔɡe o tete de baara. 3 O ná wo sɛ se o ke konto, a wó 

choore o yera zela a daare‑o, ne o nu de o kwo na loɡe‑o tei to. A ta wó pa o ŋwea taa 

ye kafɛ, ne te-kora na tiɡi ye na tera tei to mo. Konto baŋa ne mo na-nyɔm wó ɡo‑o. 
4 Amo bá taa jeɡe o bia bam ŋwaŋa, o na tole o lo-ba to ŋwaane. 5 Ba nu wom ywori o 

baro wom kwaɡa ne. O ma lo o bia bam de chaveera. O maa we, “A wó nwoŋi a vo a 

bɔɔla bam tei. Ko ná ye wodiu, de na, de ɡwaaro, de nuɡa, de sana de, banto wó ke ba 

pa-ne.” 6 Konto ŋwaane, a laɡe a zaɡe sabare mo a kwei a maa che o chwoŋa. A ta wó 

lɔ kabira a maa pe‑o, se o daa yé wane o nwoŋi pwooni. 7 Kaane wom wó kwaane se o 

pare o bɔɔla bam, ye o nam bá yi-ba. O wó beeri ba jei, ye o yi bá peere-ba. O laam 

maa wó ta o tete ne we, “Yaɡe se a jwoori a vo a baro wom tei, ne ko déem na ye tei 

to. A boboa kam yɔɔre ka ɡare a zem na ye tei to.” 8 O nam wo ke o boboŋa ne we ko 

ye amo mo pɛ‑o mena yam, de sa-doora bam, de nuɡa kam. A ta ma pa‑o lu-nyenno de 

sabu-seŋa dedɛ, ye o kwei-te o ma zuli Baal jwona yam.  
9 Mo kokuri, mena yam ná tu ya be, ye sa-doora bam de ná beɡa, a laɡe a yiri a pɛɛra 

yam konto mo. Ko ta ná ye ɡwaaro telo a na pɛ‑o se o ma kwoli o chaveera to, a wó 

jwoori a jwoŋi-te o tei ne. 10 A ta wó choore o teiŋa zela a daare‑o, pa se o di o 

chaveera o bɔɔla bam yiɡa ne. Nɔɔn-nɔɔno bá wane o jwoŋi‑o amo jeŋa ne o yaɡe. 11 A 

wó che kwɛɛra yalo o na di ywoni ya baŋa ne to, ko ná maŋe ko ye kuri delo maama o 

na yeini o ɡuli o di to. Bene bene kura, de chan-doŋa kura, de siu dɛ maama kura mo 

konto. 12 Ko ná ye Vini teeni dem, dedaane kaporro tem o bɔɔla bam na pɛ‑o to, a laɡe 

a chɔɡe-te mo. O taɡe o we, te ye ŋweero telo o na jwoŋi o baara bam tei ne kabwoŋa 

ŋwaane to mo. Amo nam wó pa se o kare sem konto ji ɡoa. Kaɡo-vara wó taa tui ba di 

teeni dem. 13 A wó waare‑o de o na zwɛ talwoŋ-ywoŋa o ke kaanem o pa Baal jwona 

yam ya zula da yam ne to ŋwaane. O maa yeini o kwɛ o tete de zambila, de jafola se o 

ma tɔɡe o bɔɔla bam kwaɡa. O na ke tei maama to, o yɔɔre o swei amo swia mo.  

BAŊA WƐ na taɡe tei to mo konto.  
 

14 Konto ŋwaane, a laam laɡe a kwoori‑o mo se a ja‑o a zo kaɡoa kam wone, se a 

daare a ma swono taane a ŋɔɔne ded‑o. 15 Dáane mo a wó jwoori a kwei o Vini teeni 

kare sem a ke o jeŋa ne. A ta wó pa se Akoree bwolo kom pipiri ko ji teena jeiɡa ko 

pa‑o. Kaane wom laam wó leeni lei ne o déem na ke tei ye o nwoŋi Ejipti teo kom ne o 

biini maŋa ne to.  
 

16 BAŊA WƐ kwora mo tento: Dɛ dem konto ne, nmo wó jwoori n bwoŋi-ne we n baro. 

N daa bá fɔɡe n bwoŋi-ne we n Baal jwoni dem.f 17 Amo ta wó che Baal yere dem n ni 

ne, se n yé lwoori wolim Baal jwona yam tei ne. 18 Dɛ dem konto ne a wó ke ni-sɛɛm 

dedaane kaɡo-vara bam, de zuna bam, de teɡa-veila bam se ko che a nɔɔna bam se ba 

yé na chɔɡem. A ta wó chɔɡe jara zela maama, ko ná ye tɛ de se-zɔɔro, se tiɡura daa 

yé zaŋe teɡa kam baŋa ne. Konto laam wó pa nɔɔna maama sii de yazura.* 19 Amo wó 

pa se n ji a kaane ye n ta‑n wo a tei ne taa wuu. Amo wó tɔɡe cheɡa, de swono, de 

ŋwaŋa baŋa ne mo a ke konto. 20 Dé wó taa jeɡe cheɡa dé pa daane, ye dé bá jwoori 

da-kwaɡa. Nmo de wó ba n sɛ we amo mo ye n Tu BAŊA WƐ wom.  
21 BAŊA WƐ kwora mo tento: Dɛ dem konto ne amo wó leiri ba wɛ-lworo kom. A wó 

ta de wɛyuu kunkwonnu tem se te pa doa taa nena teɡa kam baŋa ne. 22 Teɡa kam de 

wó sɛ ye ka ke mena, de sa-doora, de nu-doŋa lanyerane. Tento maama wó leiri de 

wopwolo te we, “Wɛ mo duɡa.”g 23 Cheɡa to, amo wó pa se a nɔɔna bam fɔɡe ba na 

kuɡu jei teɡa kam baŋa ne se ba taa ye a tete nyem. Ko ná ye wolo ba ya na bwoi o 

yere we “Swono tera”h to, amo mo wó taa swoi kotu. Ko ta ná ye balo ba ya na 

bwoi-ba we “Ba dae amo nɔɔna”i to, amo laam wó ta de-ba we, ba seene ba ye a nɔɔna 

mo. Ba de maa wó leiri ba we, “Nmo ye debam Tu Wɛ wom mo.”*  

3 

Hosea de o kaane jwoori ba ke daane  

1 BAŊA WƐ ta ma ta de amo o we, “N kaane wom ye ka-bworo ye baaro wodwoŋi mo 

swoi‑o. De ko de, jwoori n vo n bere‑o nmo na jeɡe o swono tei to. Ko ye bedwe de 

amo BAŊA WƐ de na swoi Isarele tiina bam tei to mo, de ba na maŋe ba ywori a kwaɡa 

ne ye ba zuli wa yadwonna tei to de. Ba ta swoi se ba taa kwei kekan-woɡila ba pae 

ba jwona.”  
2 BAŊA WƐ na taɡe konto to, a ma kwei lu-nyenno sabu-dala fuɡa-yanu, de chaaraj 

ywollu tenu,k se a ŋwe a ma jwoori a jwoŋi‑o. 3 A ma ta ded‑o we, “Nmo laam wó ta‑n 

zoore de amo mo taa, ye n yaɡe ka-tola de kabwoŋa kikia. A de wó zuri a yera a 

pa‑m.”  
4 Mo Isarele tiina bam na wó taa zoore taa tei ye ba ba jeɡe pɛ naa pa-bu to. Ba bá na 

chwoŋa se ba ke kaanem, naa ba zuli ba kandwa naa ba jwona, naa ba ma kaanem 

ɡare-woɡo kom ba ke yi-nɛɛre kikia. 5 Maŋa kam konto ná kɛ, Isarele tiina bam wó 

jwoori ba Tu BAŊA WƐ wom tei, de ba pɛ wolo na nwoŋi David dwi dem wone to tei. 

Ba laam wó tiini ba kɔre BAŊA WƐ, ye o de wó ke-ba lanyerane.  

4 

Baŋa Wɛ bwɛ Isarele tiina bam  

1 Isarele dwi tiina bam, cheiɡi-na BAŊA WƐ kwora kam! O jeɡe taane de abam balo na 

zoore teɡa kanto wone to. Teɡa kam maama wone, nɔɔna ba tɔɡe cheɡa naa swono 

kikia, ye ba ba kɔre Wɛ de. 2 Á swoi sɔla, de vwa fɔm, de nɔn-ɡora, de ŋweene, 

dedaane kabwoŋa kikia dedɛ. Nɔɔna bam ke nankɔɔre totoŋa mo maŋa maama, ye ba 

ɡoe ba dwonna se ko ja kɛ jeŋa. 3 Konto mo tei teɡa kam koɡal ka peere pa se balo 

maama na zoore ka wone to buɡi. Kaɡo-vara, de zuna, de naneo wo ywona yam 

maama de laɡe te te.  
 

4 Yé ta‑á jeɡe-na daane á bwɛa, se á pa ko ye nɔɔno wodwoŋi yiɡa. Ko nam ye abam 

kaanem tiina bam mo amo laɡe a bwɛ. 5 Wea de tete maama á yeini á tiri á to teɡa ne 

mo. Sampwori sem de ma da ba to teɡa ne. Amo nam laɡe a chɔɡe á dwi demm mo. 6 A 

nɔɔna bam laɡe ba na chɔɡem, ba na ba jeɡe yeino to ŋwaane. Abam yɔɔre á ve mo se 

á me de amo. Mo kokuri amo de wó ve abam se á yé ta‑á ye kaanem tiina á pa-ne. 

Amo ta wó nwoŋi á bia bam kwaɡa ne. Ko nam ye á na ve á Tu Wɛ bera yam to 

ŋwaane mo.  
7 Kaanem tiina bam kɔɡɔ kom na daɡa tetei to, ba lwarem totoŋa yam de daɡa konto 

dwoŋi mo pa se ba tusi ba chɔɡe amo yiɡa dedɛ. Ba ma pa zula yalo ya na maŋe de-ba 

to leiri ya ji chaveera ba yuu ne. 8 Wɛleera yalo a nɔɔna bam na ke to mo ye kaanem 

tiina bam ni-wodiu. Banto fera zo nɔɔna bam tusim kikia yam mo. 9 Ko nam laɡe ko ke 

nɔɔna bam de kaanem tiina bam bedwe mo. Amo wó waare ba maama chwei selo ba 

na tɔɡe to ŋwaane. A ta wó jwoori a ŋwe ba kikia yam jene ba yuu ne. 10 Ba na wó 

jwoŋi wodiu kolo ba di to bá zuri ba kana. Ba ná maŋe ba tɔɡe kabwoŋa kikia ba 

jwona kaanem jei sem ne mo de, ba dwi dem bá puli. Kokuri to, ba lɔɡe BAŊA WƐ 

kwaɡa ne mo ye ba daare ba tɔɡe wa-yɔɔro.  

Baŋa Wɛ chuli jwona kaanem  

Baŋa Wɛ ma ta o we:  

11 Sa-dɛɛra de sa-bwona mo pɛ se  

a nɔɔna bam boboŋa maama jei.  
12 Ba maa boŋe se ba jwoŋi swa  

ba nwoŋi da-kora na ye jwoni to tei ne mo.  

Ba daa ba jeɡe ba tete boboŋe.  

Voro bia laam mo bere-ba kolo na maŋe se ba ke to.  

Kabwoŋa boboŋa mo pae se ba tusi konto dwoŋi.  

Ba ma yaɡe ba Tu Wɛ wom  

ba daare ba kwei ba tete ba pa wa yadwonna.  
13 Peero tem yupare baŋa ne mo  

ba yeini ba ke ba kaanem.  

Ba maa zwɛ ba pɛɛra zwonnu tem yuu ne,  

mɛ teeni dwi dwin na wora ye de woro kom ye tima-tima to.  

Konto mo tei á bukwa bam zo tolo wone,  

ye á bu-kaana de tɔɡe kabwoŋa kikia.  
14 Amo nam bá waare á bukwa bam ba tolo kikia yam ŋwaane.  

A ta bá waare á bu-kaana bam ba kabwoŋa kikia de ŋwaane.  

Kokuri to, á baara bam tete de peini de ka-tole mo.  

Ba maa tɔɡe de-ba ba ke kaanem ba pa jwona.  

Cheɡa to, “Swa-mura tu ba jeɡe sɔŋɔ.”  
 

15 Isarele tiina bam, á yeini á zo tolo wone.  

Nam yé pa-na se Judah dwi tiina bam de tɔɡe á na-bɔŋa kam,  

se banto de wɛleera taa wo ba yuu ne.  

Yé zaŋe-na á vo Giliɡal naa Bɛte-Aveno se á zuli-ne.  

Yé ma-na Ŋwea Tu BAŊA WƐ yere dem á du duuri.  
16 Isarele tiina bam ye zwabani-nyena mo,  

ne na-chwa na ye tei to.  

BAŊA WƐ laam wó wane o nii ba baŋa ne  

ne pipeili dwoŋi tei na?  
17 Efrayimp dwi tiina bam me de jwona kaanem.  

Le-na á tete ba wone á daare-ba.  
18 Ba ná nyɔɡe sana ba su,  

ba laam yɔɔre ba tɔɡe kabwoŋa kikia mo.  

Ba swoi kuri-nɔrɔ ba dwoi zula.  
19 Vo-dɛɔ laɡe ko ba ko kale-ba mo ko pu  

ko ja ko jaɡe.  

Ba na ke kaanem ba pae jwona tei to  

wó ɡuri-ba chaveera wone mo.  

5 

Lɛɛro wó yi Isarele tiina de Judah tiina  

1 Wɛ kaanem tiina bam, cheiɡi-na taane dento!  

Abam Isarele dwi tiina bam de pore á zwa se á cheiɡi-de.  

Pa-diɡa tiina bam, á de cheiɡi-na!  

Abam wo taane wone mo,  

de á na kweele cheɡa á yaɡe teɡa ne jei maama ne to ŋwaane.  

Ko nye de á kwei kalanchoɡo mo á che Mizipa teo wone tei,  

ye á daare á dole ŋwe-choa á jare Tabora peo kom yuu maama.  
2 Zwabani-nyena bam tiini ba swoi nɔɔna ɡom.q  

Amo nam wó waare ba maama.  
3 Amo maŋe a yei Efrayim dwi tiina bam  

de Isarele tiina bam maama na ye tei to.  

Kolokolo tera ba na wó seiɡi amo yiɡa ne.  

Isarele dwi tiina bam laam tu ba tɔɡe kabwoŋa kikia mo,  

pa se ba biini ba tete.  
4 Ba kikia yam konto chɔɡe-ba mo,  

ye ba daa ware se ba jwoori Wɛ tei.  

Ba boboŋa yeini ya zo jwona kaanemr wone.  

Ba daa maa ba kɔre BAŊA WƐ de fenfee tete de.  
5 Isarele tiina bam na bere ba tete kamunim tei to  

bere we ba ba jeɡe bora.  

Ba maa yeini ba tiri ba to teɡa ne  

ba wɛleera yam ŋwaane,  

ko ná maŋe ko ye Efrayim dwi tiina bam de.  

Judah tiina bam de ma da ba kwaɡa ba to.  
6 Ba ma kwei ba vara ba ja ba vo  

ba ma ke kaanem se ba zuli BAŊA WƐ.  

Ba nam bá na‑o,  

o na nwoŋi ba tei ne to ŋwaane.*  
7 Ba baare BAŊA WƐ kwaɡa ne mo.  

Bia balo ba na loɡe to dae o nyem.  

Chan-doŋa kuri dim ná yia,  

ba de ba teɡa kam wó na chɔɡem lela.  

Jara chuɡa Judah teo de Isarele teo wone  

8 Wu-na jara-keim nabwanno Gibea teo wone!  

Kaane-na Rama nɔn-bia bam!  

Maɡe-na tiɡuri-kaasa Bɛte-Aven ne!  

Benjamin dwi tiina bam, cho-na á tete!  
9 Efrayim tiina bam waarem dɛ dem laɡe de yi,  

se ba tiini ba na chɔɡem.  

Amo na jeɡe wonnu telo a tɛ a bere Isarele dwi tiina bam to seene te ye cheɡa mo.  

Te wó yɔɔre te ba te ke.  
10 Judah tiina nakwa bam jiɡi nenɛɛne  

balo na di ba zo ba dwonna siseini wone tei to mo.  

A ban-lom dem wó zaŋe ba baŋa ne,  

ne na-fɔrɔ na chuuri ko chɔɡe wonnu tei to.  
11 Lɛɛro laɡe te yi Efrayim tiina bam.  

Amo wó waare-ba pa se ba na chɔɡem,  

ba boboŋa na jaane se ba zuli jwona to ŋwaane.  
12 Amo laɡe a chɔɡe Efrayim tiina bam,  

ne kenkaao na chɔɡe ɡwaaro tei to mo.  

A ta wó pa se Judah tiina bam ji wo-popɔnɔ.  
 

13 Efrayim tiina bam na maane jaweo kolo na jeɡe-ba to,  

ye Judah tiina bam de lɔre ko na zo ba yera tei to,  

mo Efrayim tiina bam lwoori wolim Asiria teo kom tei ne.  

Ba ma boŋe we Asiria pa-faro wom wó zeini-ba.  

Wonto nam bá wane abam o yɔɔre.  

O bá pa se á yera zuri.  
14 Amo wó zo Efrayim tiina bam de Judah tiina bam wo  

nenɛɛne nywoŋo na zo vara wone tei to mo.  

Amo tete wó tore ba yera yam yera-yera,  

ye a daare a ja-ba a viiri.  

Nɔɔn-nɔɔno tera o na wó wane o jwoŋi-ba a jeŋa ne o yaɡe.  
15 Amo laam wó jwoori a tete jeiɡa kam a daare-ba  

pa ba na ba waarem dem ba ti.  

Ko ná zo ba yera konto dwoŋi,  

ba laam wó seene ba yia ba beeri amo jeiɡa.  

6 

Isarele tiina bam seene ba leiri ba boboŋa na?  

Nɔɔna bam maa we:  

1 “Pa-na se dé jwoori dé Tu BAŊA WƐ wom tei.  

Wonto mo tore dé yera yam yera-yera,  

o nam wó jwoori o yɔɔre debam.  

O ma pa dé na zonne,  

se o laam pa dé na yazura.  
2 Ko ná ke da yalei,  

o wó jwoŋi debam dé cham wone o yaɡe.  

Ko ná yi da yatɔ wɛɛne  

o wó pa dé jwoori dé bi de na yazura  

se dé taa wo o tei ne.*  
3 Pa-na dé seene dé yia,  

se dé taa me de BAŊA WƐ!  

O laam wó veere o tete o bere debam,  

ne wɛ na jeɡe de pula te-pora ni ne tei to.  

O wó ba o zeini debam,  

ne duum doa na buɡi teɡa tei to mo.”  

Baŋa Wɛ maa we:  

4 “Efrayim dwi tiina bam,  

amo nam wó ke abam tɛ mo?  

Judah dwi tiina bam de,  

amo laɡe a ke abam de tɛ mo?  

Á na swoi amo tei to mo ba jeɡe fera.  

Ko nye de kunkwoŋo kolo na tui zezeŋa ne  

ye ko jei lela to.  

Ko ta nye de nyɔnɔ kolo na toa ye ko ba dáane to.  
5 Konto ŋwaane a laɡe a toŋe a sampwori sem mo á tei ne,  

se a tɔɡe ba baŋa ne a pa á na chɔɡem.  

A ta wó kwei a ni taane dem a ma a ɡo abam.  

A laɡe a pɔpɔ a nwoŋi mo a waare abam  

ne wɛ na puli te-pora ni ne tei to.s  
6 Á ya ná jeɡe da-swono,  

konto ya wó pwoli amo wo  

ko dwoni á ná ke kaanem á pa-ne.  

Á ya ná me de amo na ye á Tu Wɛ wom to,  

ko wó taa ɡara á ná kwei vara á zwɛ se á zuli-ne.*  
7 Ko ná ye ni delo amo na ɡwoni de-ba to,  

ba déem yiri-de  

maŋa kalo ba na wo Adama teo ne to.t  

Cheɡa to, ba seene ba nwoŋi amo kwaɡa ne.  
8 Gilead ye teo kolo kom puseŋ-nyena na su ko wone to mo.  

Ba maa yeini ba ɡo nɔɔna jaja.  
9 Wɛ kaanem tiina bam nye de venverena na seiɡi ba tete  

se ba laam zaŋe ba vere nɔɔna to mo.  

Ko ná maŋe ko ye Sɛkɛm chwoŋa ni ne,  

ba ɡo nɔɔna balo na tɔɡe da ba kɛ to.  

Ko ye lwarem mo ba jeɡe ba ke.  
10 Amo nɛ totoŋ-zɔɔne Isarele dwi tiina bam tetare ne.  

Efrayim tiina bam biini ba tete mo  

de ba na bwoori jwona kaanem baŋa ne tei to.  
 

11 Abam Judah dwi tiina abam,  

ko ta ye bedwe mo de abam.  

Á maŋa kam ná yia,  

amo laɡe a yɔɔre a waare abam mo.  

7 

Amo nam ná laɡe se a zeini a nɔɔna bam  

se ba jwoori ba taa jeɡe yu-ywoŋo,  
1 ye a ná laɡe se a pa Isarele tiina bam na yazura,  

a yeini a jwoori a na ba wɛleera yam mo.  

Efrayim dwi tiina bam de Samaria tiina bam  

lwarem kikia seene ya lɔre mo jaja.  

Ba maa yeini ba ɡane ba dwonna.  

Ba ma bwori nɔɔna sam ba zoore ba vere ba wonnu.  

Venverena de ma zi nɔɔna teo kom pwooni yiɡa ne ba jwoŋi ba wonnu.  
2 Ba nam wo maane we amo wó ɡuli ba lwarem kikia yam konto.  

Ba totoŋ-balwaaro tem yɔɔre te ja-ba mo.  

Te nae amo yiɡa ne maŋa maama.”  

Ba na ɡane pɛ wom tei to  

Baŋa Wɛ ta ma ta o we:  



3 “Nɔɔna yeini ba toŋe lwarem mo  

ba ma pwoli pɛ wom wo.  

Ba maa tɔɡe vwa baŋa ne  

ba pwoli nakwa bam wo.  
4 Ba maama tɔɡe kabwoŋa kikia mo.  

Ba maa tiini ba jeɡe ban-lom,  

ne juɡu diɡa wo mini na ɡuɡuli tei to.  
5 Pɛ wom na wora o di o kuri dem dɛ delo ne to,  

ba pɛ se o nakwa bam nyɔ sana mo ba su,  

pa ba yeiri ba tete jeiɡa.  

Pɛ wom tete de tɔɡe de nɔn-jworru o kwɛɛre mo.  
6 Ba maa twɛ pɛ wom yera  

ye ba boŋe se ba de‑o.  

Teɡa ná yi, ba ban-zɔŋɔ kom ɡuɡuli mo  

ne mini na ɡuɡuli tei to.  

Teɡa daa ná poore, ko ma yɔɔre ko di,  

ne min-voɡo na jaane wɛyuu ne tei to.  
7 Ba bane ma tiini de fuli dedɛ  

pa ba yɔɔre ba ɡo ba yiɡa tiina bam.  

Ba pwa bam maama da ma to teɡa ne,  

ye ba wolowolo wo lwoori wolim amo tei ne.  

Isarele dwi tiina de dwi-ɡɛ tiina taane  

8 Efrayim tiina bam ɡwaane ba tete de dwi-ɡɛ tiina bam mo.*  

Ba nye de maase delo ba na fɔɡe ba le  

ye de wo beɡe de ti to mo.  
9 Sa-teena mo tu ba vere ba dam,  

ye ba wo maane ko ni ne.  

Ba yuu de laam peere  

ye ba wo lɔre ko ni ne.  

10 Isarele tiina bam na bere ba tete kamunim tei to  

bere we ba ba jeɡe bora.  

Ba nɛ kolo maama na yi-ba to,  

ye ba ta ve se ba jwoori ba ba amo tei.  

Amo mo ye ba Tu BAŊA WƐ wom  

ye ba ba lwoori wolim amo tei ne.  
 

11 Efrayim tiina bam ba jeɡe swa.  

Ba yeini ba ke ne kunkwoŋa na kare ka lɔɡese teeni tei to mo.  

Boboa to, ba vei Ejipti tiina bam tei mo,  

se ba woli-ba,  

ye ba daa lɛɛne ba duri ba vo Asiria tiina bam de tei.*  
12 Ba nam na maa vei to,  

a laɡe a ma ŋwe-choa mo a che-ba a ja ne zuna tei.  

A ta wó waare-ba,  

lwarem dem ba na ke to ŋwaane.  
13 Lɛɛro wo ba yuu ne!  

Kokuri to, ba pipiri ba viiri amo tei ne.  

Cham wó yi-ba,  

ba na lɔɡe amo kwaɡa ne to ŋwaane.  

A ya laɡe a vere-ba mo a yaɡe,  

ba nam fɔɡe vwa ba pa-ne.  
 

14 Ba ba yeini ba lwoori-ne de ba wo maama.  

Ba tiɡi ba ɡadworu baŋa ne  

ye ba laam chwoosa.  

Ba maa yeini ba bɛ ba yera ba wara woneu  

se ba na wodiu de sana mo.  

Ba nwoŋi amo kwaɡa ne mo konto.  

15 Amo mo korese-ba se a pa ba na dam.  

De ko de, ba ta jeɡe boboŋ-balwaaro de amo.  
16 Ba na beeri wolim to,  

ba ba kwoni ba yum wɛɛne.v  

Ba nye de taŋa kalo na ɡuɡwoli to mo.  

Ba nakwa bam wó to jara wone,  

ba na bere ba tete kamunim to ŋwaane.  

Mo kokuri Ejipti tiina bam wó taa jeɡe-ba ba mɔna.”  

8 

Isarele tiina bam jwona kaanem  

1 “Wu-na jara nabwanno!  

Maao mo jaane wɛyuu ne ko foore  

se ko chaale amo BAŊA WƐ nɔɔna bam.*  

Kokuri to, ba chɔɡe ni delo a na ɡwoni de-ba to.  

Ba ta ma nwoŋi a bera yam kwaɡa ne.  
2 Isarele tiina bam mo lwoori-ne  

ye ba tɛ ba we, ‘Nmo mo ye debam Wɛ,  

ye dé me dede‑m.’  
3 Banto nɔɔ ta mo ve se ba taa tɔɡe chwo-laaro.  

Mo kokuri ba dona wó pare-ba se ba ja.  
 

4 Ba tete ne mo, ba tiŋi ba pwa.  

Ba wo ke amo ko wone.  

Ba ta kuri yiɡa tiina  

ye a wo pɛ-ba chwoŋa.  

Ba kwei lu-nyenno de sabu-seŋa mo ba ma mɔ jwona.  

Ko laɡe ko ja chɔɡem mo ko ba ko pa ba tete.  

5 Ko ná ye Samaria tiina bam,  

a chuli jwoni delo ba na mɔɔne  

ye de jeɡe na-mɔra nyenyeɡo to.*  

A ban-lom zaŋe ba baŋa ne!  

Ba wó taa biini ba tete taa tento  

se ba vo ba maŋe yei ne mo?  
6 Isarele teo tu ɡɔɡɔ mo mɔɔne jwoni dem,  

ko dae wɛ chekke.  

Cheɡa to, na-mɔra jwoni delo Samaria tiina na zuli to  

laɡe de ba de chochoɡe mura-mura mo.  
 

7 Ba na duɡi kolo to nye de vio mo.  

Wodiu kolo ba na wó na ko baŋa ne to wó ji vo-dɛɔ.  

Mena yalo na wó ke ba kare sem ne to  

ye men-tintworru mo.  

Ya bá wane ya ke muni.  

Ba ya ná maŋe ba na wodiiru chekke,  

sa-teena mo wó ba ba vere-te.  
8 Isarele teo kom wó ba ko ti.  

Ko daa ba jeɡe kuri dwi-ɡɛ tiina bam wone,  

ne kam-boro tei.  
9 Isarele tiina bam jaane ba tete ba vo ba pa Asiria teo kom tiina mo,  

ne kaɡoa wo bonaɡa na vei ka tete boboŋa veiŋa tei to.  

Ko nye de Efrayim tiina bam kwei sabu mo  

ba vo ba beeri bɔɔla tei.  
10 Ba ná maŋe ba vo ba beeri dwi-ɡɛ tiina bam wone  

se ba na wolim ba tei ne,  

amo ta laɡe a la-ba mo a ke daane se a waare-ba.  

Pa-faro wom wó zaŋe ba baŋa ne  

o pa se ko tiini ko zo ba yera.  

11 Efrayim dwi tiina bam lɔɡe kaanem bimbina dedɛ  

ba wɛleera saarem ŋwaane.  

Bimbina yam konto laam jiɡi jei selo  

ba na yeini ba toŋe wɛleera da to mo.  
12 Amo popone a bera yam dedɛ a tiŋi  

se ba wane ba lɔre ya maama.  

Ba nam nii-ya pa ya ye wo-veiro mo ba tei ne.  
13 Ba maa yeini ba ja ba pɛɛra ba ba  

ba ma ke kaanem ba pa-ne,  

ye ba daare ba di ya nɔna yam.  

Amo BAŊA WƐ yi nam wo su de ba pɛɛra yam konto.  

A laam wó ɡuli ba na tusi tei to,  

ye a daare a waare-ba ko ŋwaane.  

A ta wó pa ba jwoori Ejipti teo kom.  
14 Kokuri to, Isarele tiina bam swei  

amo wolo na ye ba Keiru wom to ni ne,  

ye ba daare ba lɔ sɔ-fwaaro ba pa ba tete.  

Judah dwi tiina bam de lɔɡe dam jei dedɛ mo  

ba teene dem wone.  

Amo nam wó pa se mini zwɛ ba teene dem,  

de ba dam jei sem maama kula!”  

9 

Isarele tiina bam wó na waarem  

1 Isarele tiina bam, á yé ta‑á chake de wopwolo,  

ne dwi-ɡɛ tiina bam na di ba kura yam tei to.  

Kokuri to, á lɔɡe á Tu Wɛ wom kwaɡa ne,  

ye á ta tɔɡe wa-yɔɔro.  

Á swoi se á ta‑á jwoŋa kabworim kikia sabu  

mena ferem jei sem maama ne.  



2 Abam nam na wó fere mena yalo to bá yi á dim.  

Á ta na wó ŋoke Vini tio-bia se á na sana balo to bá yi abam.  
3 Isarele tiina bam bá na chwoŋa  

se ba maŋe BAŊA WƐ teɡa kam wone.  

Efrayim tiina bam wó jwoori ba zo kabɛɛne wone mo,  

ne ko déem na ke-ba Ejipti ne tei to.  

Ba badwonna wó vo Asiria teo kom  

ye ba di wodiu kolo ya na chuli se ba di to.  
4 Dáane ba bá taa kwei sana ba ke pɛɛra  

ba ma ba zuli BAŊA WƐ.  

Kaanem delo maama ba na wó ke ba pa‑o to bá su o yi.  

Ba pɛɛra yam konto wó taa nye de  

wodiu kolo ba na di lua sɔŋɔ ne to.  

Wolo maama ná di-ko,  

kotu wó diɡiri o tete chullu tem seeni.  

Wodiu kom konto nam wó su banto kana yerane mo.  

Ko bá lɛɛne ko vo BAŊA WƐ wara-jei sem wo.  
 

5 Dɛ dem ná tu de yi se á di kuri á zuli BAŊA WƐ  

ne á ya na yeini á ke tei to,  

á laam wó ke tetɛ mo?  
6 Nii-na! Ba ná maŋe ba duri ba jaɡe da yiɡa ne  

se ba lu cham wone,  

Ejipti tiina bam ta wó ja-ba.  

Ba ta wó suli-ba Memfisi teo wone.  

Man-chaŋa wó nwoŋi ka li ba lu-nyenno jejeɡero tem,  

ye sabare de li ba di sem.  
 

7 Isarele tiina bam waarem maŋa kam yi ka ti.  

Ba laam wó jwoŋi kolo na maŋe de ba lwarem kikia yam to.  

Ba taa yei ko ni ne!  
 



Ba boŋe we Wɛ sampwora kam yirisi mo.  

Ba ta maa nii nɔn-popore nyem pa o ye chichwoo.  

Ba yeini ba yaale Wɛ tontoŋena konto dwoŋi,  

ba lwarem kikia na daɡa  

ye ba nankɔɔre de ɡaale to ŋwaane.  
8 Sampwora kam nam ye Wɛ tontoŋeno mo.  

O tu se o yere Efrayim tiina bam.  

O nam ná vei mɛ maama,  

ba yeini ba cho o chwoŋa.  

O ná maŋe o wo Wɛ diɡa kam ne,  

ba yeini ba chuli‑o mo.  
9 Ba tiini ba chɔɡe ba tete de totoŋ-zɔɔna,  

ne ba déem na ke tei Gibea ne to.*  

Wɛ nam wó ɡuli ba lwarem kikia yam,  

ye o daare o waare-ba ya ŋwaane.  

Baŋa Wɛ maa we:  

10 “Amo déem na bobo a na Isarele tiina bam to,  

ba nye de Vini tio-bia mo na puli ba nwoŋi kaɡoa wone to.  

A na nɛ á nabaara bam to,  

ko nye de a nɛ mɔ-lelea na beɡa kaporo yuu ne to mo.  

Ba nam na tu ba yi Baal-Peora jei sem to,  

ba ma kwei ba tete ba pa wo-zɔɔne dem konto.  

Ba tete laam jiɡi wo-zɔɔna  

se ko maŋe de jwoni delo ba na zuli to.*  
11 Efrayim tiina bam nenɔŋa laɡe ka jei mo,  

ne zuŋa na jaane ka di wɛyuu tei to.  

Bu-lore de pu-jara daa bá taa wora ba wone.  
12 Ba ná maŋe ba lo bia ye ba kɔne-ba,  

amo wó pa se ba maama te,  

pa se ba wolowolo daa yé daare.  

Lɛɛro wó ba ba baŋa,  

amo kwaɡa na wó ya-ba to ŋwaane.  
13 A nɛ Isarele teo kom na zeɡe te-ywoŋa jei ne tei,  

ne Tura teo kom na ye tei to.  

Efrayim tiina bam nam jeɡe se ba ja ba bia ba nwoŋi  

se nɔɔna mo ɡo-ba.”  
 

14 Amo Tu BAŊA WƐ,  

a nam wó lwoori‑m  

se n ke-ba tetɛ mo?  

Kɔ ba lora kam,  

se n daare n pa ba yele na de ko.  

Baŋa Wɛ maa we:  

15 “Giliɡal ne mo ba maŋe ba bobo ba lwarem kikia yanto.  

Mo kokuri a laam chuli-ba.  

Amo laɡe a zeili-ba se ba nwoŋi a teɡa kam baŋa ne,  

ba lwarem totoŋa yam ŋwaane.  

A daa bá taa jeɡe ba swono.  

Ba nakwa bam maama baare amo kwaɡa.  
16 Efrayim tiina bam weele mo.  

Ba nye de tei-koro mo na koɡe ko zeɡe ŋɔɔ  

ye ko ba leiri bia to.  

Ba nam ná maŋe ba lo,  

a wó ɡo ba bu-swonnu tem konto.”  
 

17 Amo Wɛ wom wó ve-ba,  

de ba na wo sɛ o bera yam to ŋwaane.  

Mo kokuri, ba wó taa kare ba beera  

dwi-ɡɛ tiina bam wone.  



10 
1 Isarele tiina bam déem nye de Vini tio  

kolo kom na leiɡi tio-bia zɔrɔtɔtɔ to mo.  

Ba nam na tiini ba puli dedɛ tei to,  

ba kaanem bimbina yam de ye konto mo.  

Ba teɡa kam maa na fɔɡe ka ke wodiiru lanyerane tei to,  

ba kandwa yam ba na chwi ba jeɡe ba zuli to mo  

ba fɔɡe-ya se ya de taa tiini ya lamma.  
2 Ba ba jeɡe wo-dedoa de Wɛ.  

Mo kokuri ba jeɡe se ba ŋwe ba wɛleera yam jene.  

BAŊA WƐ tete wó bwori ba kaanem bimbina yam,  

ye o daare o yiɡi ba jwona kandwa yam o de teɡa ne.  
 

3 Ba nam wó taa ŋɔɔne ba we,  

“Dé ba jeɡe pɛ,  

BAŊA WƐ kɔrɔ na tera debam wone to ŋwaane.  

Dé nam ya ná jeɡe pɛ,  

wonto wó wane o ke bɛ mo o pa debam?”  
4 Ba ni taane dem konto ye kafɛ mo.  

Ba maa tɔɡe vwa baŋa ne ba ɡwoni ni  

ye ba ta daare ba yiri-de.  

Konto ŋwaane, nɔɔna tiini ba jeɡe da-taane,  

ne man-chaŋa na li teɡa tei to.  
 

5 Nɔɔna balo na zoore Samaria teo wone to yera sae mo  

ye ba wo chɔɡe de na-mɔra jwoni dem  

ba ya na zuli Bɛte-Aven ne to.  

Banto de balo na ke kaanem ba pa-de to wó keeri de ŋwaane,  

de na wó jei ba tei ne,  

dedaane de nenɔŋa kam maama to.  
6 Nɔɔna wó zeŋe-de ba ja vo Asiria teo kom  



se de ji jejeɡero de pa pa-faro wom.  

Isarele dwi tiina bam wó di ba chaveera  

de ba na zuli jwoni delo na ye da-kora to.  
7 Cheɡa to, ba wó kale Samaria tiina bam de ba pɛ wom  

ba ja vo jeiɡa yiɡa yiɡa,  

ne na-dura na zeŋe da-kwolo ba ja viiri tei to.  
8 Jei selo Isarele tiina bam na toŋe puseŋa kikia  

ye ba zuli jwona zwonnu yuu ne mɛ to  

wó ba se chɔɡe.  

Sabare de ɡa-cheiŋo wó nwoŋi te li bimbina yam maama.  

Ba laam wó lwoori peero tem de zwonnu tem we,  

te to ba baŋa ne te kwoli-ba.*  

Baŋa Wɛ wó waare Isarele tiina bam  

Baŋa Wɛ maa we:  

9 “Isarele tiina bam, ko zeɡe maŋa kalo á na ke lwarem Gibea ne to se ko ba ko yi 

zem,  

á yɔɔre á toŋe wɛleera mo maŋa maama.  

Ko dae keim dem konto ŋwaane mo  

jara déem yi puseŋ-nyena bam Gibea ne na?  
10 Amo boboŋa yam ná jaane ya ti,  

a wó waare nɔn-lwanno tento mo.  

Teene dedwonna wó ke ni daane  

ba ba ba kwaare jara de-ba.  

Ba maa wó vɔ-ba de cheɡero,  

ba na tiini ba tusi ba daŋe da-baŋa ne to ŋwaane.  
11 Efrayim tiina bam déem nye de na-chwɛ  

delo na wae de nɔne mena to mo.  

Amo tete laam nam wó daŋe yɔɡesa de ba ne,  

se a pa de vaŋe naan-vɔrɔ.  

Judah dwi tiina bam de jeɡe se ba va!  

Jakob dwi tiina bam de wó chɛ teɡa se ko zo ba yera.  
12 Nam kwaane-na á chɛ teɡa,  

ye á daare á du cheɡa á pa á tete,  

se á wó na swolim á kikia baŋa ne.  

Maŋa mo tento se á pipiri á ba amo tei.  

Amo BAŊA WƐ laam wó ke zaane á yuu ne,  

ne doa na nena tei to.  
 

13 Abam nam na ke tei to,  

á duɡi lwarem yerane mo,  

pa se á na lɛɛro á kikia baŋa ne.  

Á na me de vwa fɔm to ŋwaane,  

á nɛ nyɔɔre delo na maŋe de vwa to.  
 

Á kwei á cheɡa á daŋe á tete dam baŋa ne,  

de á jar-keira na tiini ba daɡa tei to ŋwaane mo.  
14 Konto ŋwaane jara wó pɔpɔ ya to á wone,  

pa se á dam jei sem maama chɔɡe.  

Ko wó tiini ko zo á yera  

ne ko na ke tei dɛ dem Saleman na chɔɡe  

Bɛte-Arabel teo kom to.  

Ba déem yiɡi niina de ba bia  

ba de teɡa ne  

ye ba daare ba nɔ-ba ba ɡo.*  
15 Ko ta laɡe ko ke abam Bɛtel tiina bam konto dwoŋi mo,  

de puseŋa kikia yalo abam na ke to ŋwaane.  

Dɛ dem konto ná yia,  

Isarele tiina pɛ wom wó yɔɔre o te ko nɛ sem ni ne.”  

11 

Baŋa Wɛ jeɡe o nɔɔna swono  

1 “Amo swoi Isarele ko nwoŋi o biini ne mo.  

A ma bwoŋi a bu-swono kom se o nwoŋi Ejipti ne o ba.*  
2 A nam na tiini a kwoori Isarele dwi dem  

se de jwoori de ba amo tei to  

mo ba yɔɔre ba ma ba kwaɡa ba ya amo.  

A nɔɔna bam ma ke kaanem ba pa Baal jwona yam,  

ye ba kwei pɛɛra ba zwɛ ba zuli jwona yadwonna.  
3 Amo mo taase Efrayim tiina bam pa ba lɔre veiŋa.  

A ma ja ba jea se ba taa via.  

Ba nam wo maane we ko ye amo mo nii ba baŋa ne.  
4 A ma tɔɡe swono wone a korese-ba,  

ne a vaŋe-ba de ŋone mo to.  

A kwei-ba mo a daŋe a nyɔɔne baŋa ne.  

A ma tiiri teɡa ne a pa-ba wodiu se ba di.  
 

5 Ba nam wó jwoori ba vo Ejipti.  

Asiria tiina de wó taa tei-ba,  

ba na ve se ba pipiri ba jwoori amo tei to ŋwaane.  
6 Jara wó to ba teene dem wone.  

Ba dona wó bwori ba teene dem ni bworru  

ba de teɡa ne.  

Jara yam wó yɔɔre ya chɔɡe a nɔɔna bam,  

de ba na tɔɡe ba tete boboŋa tei to.  
7 Ba boboŋa jaane se ba ja ba tete ba nwoŋi amo tei ne.  

Ba ma lwoori wolim wɛyuu ne.  

De ko de, Wɛ bá le-ba ba cham wone.  
 

                                                           

 *11:1 Nwoŋim 4:2 



8 Efrayim dwi tiina bam,  

a nam wó wane a yaɡe abam mo na?  

A bá wane a dɔne a jeŋa Isarele tiina bam baŋa ne.  

A bá sɛ se á na chɔɡem,  

nenɛɛne chɔɡem delo na yi Adema de Zeboyiim tei to*.  

A boboŋa bá pa-ne chwoŋa se a ke konto,  

a na tiini a jeɡe abam ŋwaŋa to ŋwaane.  
9 A bá pa a ban-lom zaŋe á baŋa ne.  

A daa bá chɔɡe Efrayim dwi tiina bam.  

Kokuri to, a ye Wɛ mo,  

ye a dae nabiinu na ye tei to.  

Amo ye Wo-pwoŋo Tu BAŊA WƐ mo  

ye a wo abam tetare ne.  

A bá ba á tei de ban-zɔŋɔ.  
 

10 Amo BAŊA WƐ wó suuri ne nywoŋo mo tei,  

pa se a bia bam laam ba ba pu amo kwaɡa.  

Cheɡa to, a ná suuri konto dwoŋi,  

ba wó zeɡe wɛ-zoore seeni ba ba  

ye ba yera sae.  
11 Ba badwonna wó nwoŋi Ejipti ne ba jwoori amo tei,  

ye ba yera sae ne zuna na pipeiɡi ba vɔna se ba jaane tei to.  

Ba badaara wó zeɡe Asiria teo wone ba ba,  

ne kunkwon-puli dwoŋi tei.  

A laam wó ja-ba a jwoori ba sam  

se ba taa wora.”  

BAŊA WƐ na taɡe tei to mo konto.  

Baŋa Wɛ jeɡe taane de Isarele tiina bam  

Baŋa Wɛ ta ma ta o we:  

12 “Efrayim dwi tiina bam jaane vwa mo ba ba amo tei.  

Isarele tiina bam maa tiini ba jeɡe-ne ba ɡana.  

Judah tiina bam nam tɔɡe Wɛ kwaɡa mo ba kare ba beera.  

Ba jeɡe cheɡa de Wo-pwoŋo Tu wom.  

12 
1 Efrayim tiina bam ni-wodiu ye vio mo.  

Ba maa yeini ba pare vio na nwoŋi wɛ-puli seeni to  

se ba kwaane ba ja-ko.  

Vwa de puseŋa kikia mo ba jeɡe ba toŋe maŋa maama.  

Ba maa jaane ba tete ba vei ba ke ni-sɛɛm de Asiria tiina,  

ye ba daare ba ke nuɡa pipiu de Ejipti tiina.”  
 

2 BAŊA WƐ ti o yiɡa mo se o bwɛ Judah tiina bam.  

O laɡe o waare Jakob dwi tiina bam ba totoŋe nɛ ŋwaane mo.  

O maa wó jwoori o ŋwe ba tusim kikia yam jene ba yuu ne.  
3 Jakob ta na wo o nu puɡa wone to,  

o déem zo jaŋa mo de o choro Esawu,  

de ba na ye yeywa daane to.  

O ta na ke nɔɔno to  

mo o dwoni de Wɛ.*  
4 O ma jaŋe de Wɛ maleka kam o wane-ka o di.  

O déem keeri mo lanyerane  

se o wane o na Wɛ swolim.  

Bɛtel ne mo o jeeri de Wɛ,  

ye Wɛ de ŋɔɔne ded‑o.*  
5 Paŋwa Tu BAŊA WƐ wom mo konto.  

BAŊA WƐ mo o yere, de na maŋe de zula!  

6 Abam nam maŋe se á jwoori á Tu Wɛ wom tei.  

Fɔɡe-na á ta‑á tɔɡe swono de cheɡa,  

ye á jeɡe BAŊA WƐ teena maŋa maama.  
 

7 Á pipiina bam jeɡe bwɛ selo na muri to mo.  

Ba maa swoi se ba taa pini ba yeilla bam.  
8 Efrayim tiina bam maa tɛ ba we,  

“Nii-na dé na duni tei!  

Dé nɛ jejeɡero dé pa dé tete!  

Dé na toŋe tei maama dé na nyɔɔre to,  

nɔɔn-nɔɔno bá na dé tusim se o ma o bwɛ debam.”  
 

9 Amo mo ye á Tu BAŊA WƐ wolo wom na jaane abam  

a nwoŋi Ejipti teo kom wone to.  

A ta wó pa á jwoori á ta‑á zoore vwoa wone,  

ne á déem na zoore tei kaɡoa kam wone to.*  
10 Amo déem ŋɔɔne de a sampwori sem.  

A ma veere wonnu dedɛ a bere-ba.  

A tɔɡe ba baŋa mo  

a pa a nɔɔna bam lɔre a boboŋa.  
11 Puseŋa kikia daɡa Gilead ne mo na?  

Balo na zoore da to nam laɡe ba jei mo!  

Giliɡal ne ba yeini ba ma nabɛ mo  

ba ke kaanem ba pa jwona na?  

Ba kaanem bimbina kandwa yam wó sirimi teɡa ne,  

ye ba doɡele-ya ba tiŋi ba kare ne.  
 

12 Jakob déem duri o vo o zoore Aram ne mo.  

O ma toŋe o pa nɔɔno wodwoŋi  

se o pa‑o kaane se o di.  

O yeini o yere pei mo  

se ko taa ye o kaane wom kwora.*  
13 BAŊA WƐ déem mo tɔɡe o sampwora baŋa ne  

o jwoŋi Isarele dwi tiina bam o ja o nwoŋi Ejipti ne.  

Wɛ ta ma pa se o sampwora kam taa nii ba baŋa ne.  
14 Efrayim tiina bam nam tiini ba chuchuɡi Wɛ bane.  

Ba jeɡe se ba na waarem ba lwarem kikia ŋwaane mo.  

Ba Teiru wom wó jwoori o ŋwe ba wɛleera yam jene ba yuu ne,  

ba na yaale‑o tei to ŋwaane.  

13 

Lɛɛro wó yi Isarele tiina bam  

1 Efrayim yiɡa tiina bam déem na puri ba ni ba ta taane to,  

lwia mo jaane Isarele dwia yadwonna yam,  

ba na tiini ba kɔre Efrayim dwi dem to ŋwaane.  

Ba nam ke ba tusi de ba na zuli Baal tei to.  

Konto mo tei ba maŋe se ba te.  
2 Ba daa ta tiini ba tusi ba daŋe da-baŋa ne.  

Ba yeini ba kwei lu-nyenno mo ba ma mɔ jwona se ba zuli-ya.  

Ba maa tɔɡe ba boboŋa na laɡe tei to,  

ye ba pa se ɡwaro mo fɔɡe te ke wonnu tem.  

Ba yeini ba ta jwo-kaana bam konto taane ba we,  

ba ye balo na kukwori na-mɔre to mo.  
3 Mo kokuri nɔɔna bam konto bá dáane ye ba jei.  

Ba wó taa nye de kunu kolo na tui zezeŋa ne  

ye ko jei lela to,  

naa nyɔnɔ kolo na toa ye ko ba dáane to mo.  

Ba ta wó taa nye de vio na kale swanno telo ko ja viiri to,  

naa nyoa na tɔɡe natwoŋo ka nwoŋi ka kɛ to mo.  

4 Amo mo ye á Tu BAŊA WƐ wolo wom na jaane abam  

a nwoŋi Ejipti teo kom wone to.  

Wɛ dedwoŋi tera á na jeɡe se á lɔre-de  

ye ko dae amo.  

Jwoŋinu wodwoŋi maa tera ko ná dae amo.*  
5 Abam déem na beeri kaɡoa wone  

mɛ na ye te-kora yerane to,  

amo mo nii á baŋa ne.  
6 A nam na pɛ á kwoa bam wodiu se ba di to,  

ba di ba su ba ta daare.  

Ba na di ba su konto to,  

ba laam ma bere ba tete kamunim,  

ye ba swei amo ni ne.*  
7 Mo kokuri a laɡe a pɔpɔ a ba ba baŋa ne  

nenɛɛne nywoŋo dwoŋi tei.  

A ta wó che ba chwoŋa,  

ne ɡweeru na peini o che chwoŋa tei to.  
8 Amo wó zaŋe ba baŋa ne  

nenɛɛne nywoŋ-kura kalo ba na vere ka bia ba daare-ka tei to,  

ye a daare a kaare ba nyɔɔna.  

A ta wó chɔɡe-ba lela ko nɛ sem ni ne.  

A maa wó tore-ba yera yera,  

ne nywoŋo na tore vara tei to,  

naa kaɡo-varem na yeini o ke tei to.  
 

9 Isarele tiina bam, lɛɛro wo á yuu ne!  

Nɔɔn-nɔɔno tera o na wó zeini abam.  
10 Á pɛ wom bɛ?  

Wonto wó wane o jwoŋi abam na?  

Se balo na ye nakwa á teene dem maama ne to  

de wó wane abam ba zeini na?  

Abam déem nam laɡe pwa de nakwa  

se ba taa nii abam baŋa ne.  
11 Amo ban-zɔŋɔ kom baŋa ne mo  

a déem tiŋi pɛ a pa abam.  

A nam ta daare a le wonto á wone,  

a ban-lom na fuli á baŋa ne to ŋwaane.  
 

12 Efrayim tiina bam tusim kikia yam mo wo ba yuu ne.  

Ba wɛleera yam maama popone ya tiŋi mo,  

se ba yɔɔre ba na waarem ya ŋwaane.  
13 Ko nye de kaane na viriɡi puɡa se o lo tei to.  

Isarele dwi dem nam nye de bu-chechɔɡɔ mo.  

Bu wom lora maŋa ná yia,  

o bá sɛ se o viriɡi o ba o nu yiɡa.  
14 Amo BAŊA WƐ nam wó vere-ba toone jeŋa ne a yaɡe na?  

Amo wó jwoŋi-ba se ba yé zo churu mo na?  

Toone, n dam dem nam daa bɛ?  

N daa‑n bá wane n chɔɡe-ba na?*  
 

Amo nam bá duri a nɔɔna bam ŋwaŋa.  
15 Ba ná maŋe ba puli lanyerane  

ba dwoni ba chorro tem tei,  

BAŊA WƐ ta wó pa vo-loŋo nwoŋi wɛ-puli seeni  

ko ba ko chɔɡe-ba.  

Vio kom wó zeɡe kaɡoa kam wone  

ko ba ko we ba bwi sem maama.  

Ko maa wó pa se ba ɡa wonnu telo maama na jeɡe lonne te pa-ba to.  

16 Samaria tiina bam ye se ba na waarem,  

ba na nwoŋi ba Tu Wɛ wom kwaɡa ne to ŋwaane.  

Ba dona wó ɡo-ba jara wone.  

Ba maa wó yiɡi ba bu-sese ba de teɡa ne ba ɡo,  

ye ba daare ba lɔ ba kapwi ba pwi seeni ba ɡo.  

14 

Isarele tiina ná leiri ba wo, Wɛ wó yɔɔre-ba.  

1 Isarele tiina bam, pipiri-na  

á jwoori á Tu BAŊA WƐ wom tei.  

Á wɛleera yam mo pɛ se á tiri á to teɡa ne.  
2 Kwei-na wɛ-lworo á yi BAŊA WƐ tei.  

Ta-na ded‑o we:  

“Yaɡe dé wɛleera yam maama n ma n chɛ debam,  

se n ke debam zaane ye n jwoŋi debam.  

Dé laam wó zuli nmo yere,  

pa se ko ji pɛɛre ko pa nmo,  

se ko leiri na-bale sem dé na ma dé ke kaanem to yuu ne.  
3 Asiria tiina bam bá wane debam ba jwoŋi ba yaɡe.  

Dé daa bá di sisein-nɔɔna baŋa dé zo jara wo.  

Ko ná ye wonnu telo dé je na mɔɔne to,  

dé daa bá kwei-te dé ma ji dé wa dé zuli.  

Nmo yerane mo jeɡe yibwona n pae botara.”  

Baŋa Wɛ maa we:  

4 “Amo wó yɔɔre a nɔɔna bam,  

de ba na nwoŋi amo kwaɡa ne to de.  

A maa wó taa swoi-ba de a wo maama.  

Amo laam peene a bane mo  

se de daa yé zaŋe ba baŋa ne.  
5 Amo wó pa se Isarele tiina bam bochara zuri,  



ne doa na zuri te-kora tei to.  

Ba wó taa jeɡe nenɔŋa nenɛɛne kantɔɡela na ye tei to.  

Ba kuri wó ja teɡa lanyerane,  

ne Lebanon laŋa kam tei-ŋonno tei.  
6 Ba ta wó puli lanyerane,  

ne tio na kwi vɔɔro tei to.  

Ba lam de Olivi tio lam mo wó taa nye daane.  

Ba wó taa jeɡe ywoni,  

ne Lebanon teeni lwom na ywomma tei to.  
7 Ba wó jwoori ba taa zoore amo woro kom kuri ne,  

ye ba du mena ba na wodiiru dedɛ.  

Ba ŋwea maa wó ke lanyerane,  

ne Vini tio na leiri bia dedɛ tei to.  

Ba yere de wó zaŋe jei maama ne,  

ne Lebanon teo sana bam na jeɡe yere tei to.  
8 Efrayim tiina bam, amo yiɡa wo jwona wone na?  

Amo mo wó jwoŋi á wara yam,  

ye a nii á baŋa ne.  

A jeɡe woro a pa abam,  

ne tio kolo na kwi vɔɔro maŋa maama to mo.  

Á na nɛ wo-laaro telo to nwoŋi amo tei ne mo.”  
 

9 Abam wolo maama ná jeɡe boboŋa,  

kotu jeɡe se o ni taane dento kuri.  

Wolo ná jeɡe yi-poro,  

kotu jeɡe se o ke-de o bochare ne.  

BAŊA WƐ chwei sem yɔɔre se ye cheɡa.  

Nɔn-ŋona wó taa tɔɡe-se.  

Ko nam ná ye balo na ve Wɛ to,  

banto wó chɔɔle ba to se wone.  



 

 

 

 

Joweli 

Tɔnɔ  



Wɛ Sampwora  

Joweli Tɔnɔ  
Joweli maŋe o bere nɔɔna bam we, Wɛ waarem laɡe de taa nye de kayere na yo se se deilimi 

teɡa kam maama tei, de da-kore na tu ba baŋa se ko pa yaara dedɛ yi-ba tei to mo. O ma ta 

nɔɔna bam se ba lwoori Wɛ ba daare ba leiri ba wo de ba wɛleera kikia yam. O ta ma pa ba lɔre 

we, ba ná ke konto, Wɛ wó pa ba teɡa kam jwoori ka ke lam, ye o daare o swɛ nɔɔna bam 

swolim. Hosea ma ta we Wɛ ɡwoni o ni se o pa o Jworo kom ba nɔɔna maama baŋa mo, 

nɔn-donno de nɔn-kwe, de baara de kaana. Nii 2:28-29. O ni-ɡwonim dem konto ma seene ko ji 

cheɡa Pɛntekɔse dɛ dem ne. Nii Kikia Tɔnɔ popɔra 2.  

1 
1 BAŊA WƐ mo kwei taane dento o pa Petuweli bu Joweli:  

Kayere kɔɡɔ na yo teɡa kam tei to  

2 Abam balo na ye nakwa to, cheiɡi-na!  

Balo maama de na zoore teɡa kam wone to,  

cheiɡi-na taane dento.  

Abam na zaŋe pa á ŋwe to,  

á ta nɛ konto woŋo dwoŋi na ke á yibia ne na?  

Á kwoa bam de déem nɛ ko dwoŋi na?  
3 Ta-na taane dento á bere á bia,  

se banto de ta-de se ba de bia ni de ŋwa,  

ye banto de daa wó lwoni ba bere ba de bia.  
 

4 Kayere kɔɡɔ kɔɡɔ tu se saŋe da-kwaɡa ne mo.  

Se kɔɡɔ kom kodwoŋi na deilimi se daare kolo ye se kɛ to,  

mo kayere kɔro telo na saŋe to tu se di maama nyɔ!  
5 Sa-nyɔra bam, zaŋe-na dɔɔm wone se á ta‑á keera,  

kokuri sa-ywoŋo daa tera se á nyɔ.  
6 Kayere sem nye de jar-keira na maɡe kɔɡɔ tei to mo,  

ye se tiini se yo teɡa kam ni maama ne.  



Se tiini se daɡa,  

ye se ta dana se ko ɡaale.  

Se yeila yam di mo filam filam,  

nenɛɛne nywoŋo yeila na ye tei to.  
7 Se yɔɔre se chɔɡe Vini teeni dem,  

dedaane kaporro tem maama.  

Se lɔɔre teeni dem kwaɡa mo,  

ye se laam daare teeni dem fem yerane,  

pa de zeɡa pwona pwona.  
 

8 Ta‑á keeri-na nenɛɛne bukɔ-pwola  

kalo na ɡɛ ka baro to na wó taa keeri o lua tei to.  
9 Kokuri to, wodiu de sana daa tera  

se ba ma ba ke pɛɛra BAŊA WƐ yiɡa ne.  

Wɛ kaanem tiina bam keeri mo ɡa bɔɡe-bɔɡe  

kolo ŋwaane pɛɛra daa tera se ba ma zuli BAŊA WƐ.  
10 Kare sem maama chɔɡe,  

ye teɡa kam baŋa maama ye yiniɡa mo puna.  

Wodiiru tem maama ti.  

Sa-ywoŋo ti, ye nuɡa de daa tera.  
 

11 Vala bam, abam de pa se á wo chɔɡe!  

Ta‑á keeri-na se ko zaŋe wɛɛne bɔɡe bɔɡe,  

kokuri, mena yam maama chɔɡe.  

Faao kom wo jaane kuri.  
12 Vini teeni dem dedaane kaporro tem maama kwaare kwaare mo te zeɡa.  

Teeni dem maama koɡa pa se de ba leiri bia:  

Pomeɡara teeni, de kaliɡwonnu,  

de konkware sem maama yɔɔre se te mo.  

Nɔɔna bam teena maama de ma ti.*  

Ko ye se nɔɔna bam mo chuli ba wɛleera  

13 Wɛ kaanem tiina bam,  

abam balo na yeini á toŋe BAŊA WƐ bimbini dem ŋwaane to,  

lɛ-na ɡare-nyenyaaro se á daare á ta‑á keera.  

Ko ye se á zo Wɛ diɡa mo tete ne,  

ye á laam keeri se ko taa nii te-pora maŋa,  

kokuri wodiiru de sana tera  

se á kaane á pa á Tu Wɛ wom.  
14 Ta-na se nɔɔna bam jeeri ba vɔ ni Wɛ ŋwaane!  

Bwoŋi-na ba maama se ba la daane ba zuli Wɛ.  

Ko ná ye nakwa bam,  

dedaane balo maama na zoore teɡa kam ne to,  

pa-na se ba ba ba jeeri Wɛ diɡa kam ne,  

se ba maama keeri ba jare‑o dáane.*  
 

15 BAŊA WƐ dɛ-kamunu kom tiini ko bwola dedɛ!  

De ná yia,  

ko wó taa ye Dam-fɔrɔ Tu Wɛ wom mo pɛ se chɔɡem ba.  

Dɛ dem wó tiini de taa ye lɛɛro na!*  
16 Dé yɔɔre dé zeɡe dé nii mo,  

ye dé wodiiru jeɡe te chɔɡa.  

Debam Tu Wɛ zula diɡa kam ywoni maama ti.  
17 Wo-dwa bam maama maŋe teɡa ne mo ba pɔ.  

Dé tuli sem maama laam chɔɡe mo se zeɡa,  

wodiu na tera se dé tiŋi to ŋwaane.  
18 Vara bam maama keeri kana mo.  

Ba maa beeri yɔɔ yerane, ba tɔɡe wodiu kwaɡa.  

Bone de pei sem maama yɔɔre se yaare mo.  

19 BAŊA WƐ, amo nam wó keeri a jare nmo mo!  

Kokuri to, ko nye de mini mo zwɛ ɡaao maama kula!  

Teeni dem maama de maa kwaare de zeɡa.  
20 Kaɡo-vara tete de keeri mo ba jare nmo,  

kokuri to, bwi sem koɡe mo  

ye na daa tera se ba nyɔ.  

Cheɡa to, mini zwɛ ɡaao kom maama mo kula!  

2 

Kayere kɔɡɔ na bere Baŋa Wɛ dɛ-kamunu kom tei to  

1 Zaŋe-na á wu tiɡura nabɔnɔ kom,  

se ko sɔɔ kom zaŋe Wɛ tete peo Zion yuu ne.  

Ko ye se foone tiini de ja balo maama na zoore teɡa kam baŋa ne to,  

kokuri to, BAŊA WƐ dɛ-kamunu kom laɡe de yi lela mo.  

De tiini de bwola dedɛ.  
2 Dento dɛ dem wó taa ye lim yerane mo.  

Kunkwonnu tem wó zwori  

te li teɡa kam maama!  

Kokuri to, nɔn-kɔɡɔ dedɛ mo maa beena,  

ye ba kwoli zwonnu laŋa kam maama.  

Ko zeɡe faŋa faŋa, lɛɛro konto dwoŋi ta wo yi loɡo kom,  

ye ko dwoŋi de nam ta bá fɔɡe ko ke.  
3 Ba nye de min-voɡo na di yiɡa de kwaɡa maama tei to mo.  

Ba yiɡa ne to, teɡa kam nye de Eden telaao kom mo.  

Ba kwaɡa seeni to, ka maa nye de kaɡoa wo kasolo kom.  

Kolokolo bá wane ko lu ba tei ne.  
4 Ba ta nye de sisein-nɔɔna mo,  

ye ba yɔɔre ba duri lela,  

nenɛɛne sisei selo ba na ma ba ke jara to.  
5 Ba na diini peero tem yupara to,  



ba tiini ba duri dedɛ.  

Ba sɔɔ kom nye de sisei-torokooro sɔɔ mo.  

Ba nɛ sem na dɔne tei to  

nye de mini na yeini de zwɛ ɡa-korro  

pa ko dɔne tei to mo.  

Ba ta saŋe da-kwaɡa mo  

nenɛɛne jar-keira na laɡe se ba ke jara tei.  
 

6 Nɔɔna dwi maama ná nɛ-ba,  

foone mo yeini de tiini de zo-ba,  

ye ba yiɡa maama nyɔne!  
7 Nɔɔna bam ná yi mɛ maama,  

ba yeini ba yɔɔre yiɡa kam mo  

nenɛɛne bembɛ na kwaare jara tei to.  

Ba ta wae ba faŋe ba ɡaale kabiri sem  

ba zoore teene dem ba jaana.  

Ba maama tɔɡe ba chwoŋa mo,  

ye ba ba fɔɡe ba ywori ba daare-ka.  
8 Ba ba yeini ba peene daane.  

Nɔɔno maama tɔɡe o chwoŋa mo.  

Kolokolo ware ba yiɡa se ko che,  

ko ná maŋe ko ye chichwoa de chena maama de.  
9 Ba ná yi teo kolo maama,  

ba wó meeli-ko mo,  

ye ba dɔɔle ko kabiri sem baŋa ne.  

Ba maa yeini ba ŋɔ ba zo ko di sem wone,  

nenɛɛne ŋweena na ke tei to.  
 

10 Teɡa kam baŋa maa ziziŋi ba yiɡa ne.  

Wɛyuu kom de maa sua.  

Wea kam de chana kam maama ma ji lim.  

Chalechwe sem pwooni de daa maa tera.  



11 BAŊA WƐ di o jar-keira bam yiɡa.  

O kwora kam maa tiini ka zaŋa de baare!  

Ko ná ye kɔ-fɔrɔ kolo na tɔɡe o kwaɡa ye ba sɛ o ni to,  

n bá‑n wane n jeeli n lɔre ba ni.  

BAŊA WƐ dɛ-kamunu kom jeɡe foone dedɛ!  

Wɔ mo wó wane o zeɡe de wone?*  

Leiri-na á bochara yam  

12 BAŊA WƐ nam taɡe tento mo o we:  

“De konto maama, maŋa ta wo kɛ.  

Jwoori-na á ba amo tei ne dedaane á wo maama.  

Ta‑á vɔ-na á nia ye á keera,  

se á ba amo yiɡa ne de á wo-chechɔɡɔ.  
13 Pa-na se á wom tem seene te chɔɡe,  

ye ko dae á na vaŋe á ɡwaaro á kaare kaare tei to yerane.”  
 

Jwoori-na á Tu BAŊA WƐ wom tei,  

kokuri to o zaane dem ɡaale,  

ye o jeɡe nɔɔna yibwona.  

O maa yeini o peene o bane,  

ye o swono ɡaale.  

O ba swoi se o taa toŋe waarem nɔɔna baŋa ne.  
14 Wɔ mo wó wane o lɔre?  

Dɛ delo abam Tu BAŊA WƐ wom wó leiri o boboŋa,  

se o daare o duri abam ŋwaŋa,  

ye o ke zaane á yuu ne.  

Abam laam maa wó neene de wodiiru dedaane sana,  

se á ma‑á ke kaanem á pa BAŊA WƐ.*  
 

15 Wu-na nabɔnɔ kom Zion peo kom yuu ne.  

Ta-na se nɔɔna bam jeeri ba vɔ ni Wɛ ŋwaane!  

Bwoŋi-na ba maama se ba la daane ba zuli Wɛ.  
16 Pa-na se á kɔɡɔ kom maama kwɛ ba tete Wɛ ŋwaane,  

se ba daare ba jeeri Wɛ yiɡa ne.  

Bwoŋi-na nɔn-kwe se ba nwoŋi ba ba,  

ko ta woli de bia de bu-sese selo ta na ŋɔɡe ba niina yela to de.  

Baaro de kaane wolo na zo daane leile to de wó yaɡe ba bwoŋ-yeila dim mo,  

ye ba daare ba nwoŋi ba di sem ne  

ye ba da ba jeeri dáane.  
17 Se ko ná ye kaanem tiina bam na toŋe ba pae BAŊA WƐ to,  

banto ye se ba zo Wɛ diɡa kam ne mo.  

Ba laam maa wó taa zeɡe diɡa kam ni dem dedaane kaanem bimbini dem tetare 

laŋa ne mo,  

ba keera ye ba lwoori Wɛ ba we:  

“Amo Tu BAŊA WƐ, duri n nɔɔna bam ŋwaŋa se n yé waare-ba.  

Yé sɛ se dwi-ɡɛ tiina bam taa jeɡe n nɔɔna bam ba twea,  

ye ba mɔne-ba se ba taa tɛ ba we, ‘Abam Wɛ dem nam bɛ?’ ”  

Baŋa Wɛ jwoori o ke zaane ba yuu ne  

18 BAŊA WƐ nam bere we o yiɡa wo o teɡa kam wone mo.  

O ma duri o nɔɔna bam ŋwaŋa.  
19 O ma leiri-ba o ta o we,  

“A laɡe a pa á na wodiiru mo, de sa-ywoŋo, dedaane nuɡa.  

Abam laam ma‑á wó di á boboŋa á su.  

Amo daa bá sɛ se dwi-ɡɛ tiina bam taa ke abam ba mɔna.  
20 Ko ná ye nɔn-kɔɡɔ kolo na nwoŋi baŋa seeni ko ba á baŋa ne to,  

amo wó zeili-ba a ja vo a yaɡe kaɡoa yuu ne,  

se ba daa yé daane abam.  

A laɡe a kale balo na wo kɔɡɔ kom yiɡa ne ba maa vei to  

a ja vo se ba to Yɛ naneo koma wone mo.  

Ko ta ná ye balo na maŋe kwaɡa ne ba vei to,  

a laɡe a ja-ba a vo se ba to Mediterania naneo kom ne mo.  

Ba kɔɡɔ kom laam maa wó pɔ,  

se ba lwom taa zaŋe jei maama ne.”  
 

BAŊA WƐ seene o toŋe wo-kenkaɡela!  
21 Teɡa kam yé taa kɔre foone  

se ka daare ka taa chake de wopwolo.  

Cheɡa to, BAŊA WƐ seene o toŋe wo-kenkaɡela!  
22 Kaɡo-vara bam de yé taa kɔre foone,  

kokuri pwola kam maama su mo dedaane ɡa-lɛɛro.  

Teeni dem de maa lei bia zwase!  

Mɔɔro dedaane Vini tio-bia wora mo yɔɔ!  
23 Zion tiina bam, ta‑á jeɡe-na wopwolo!  

Ta‑á di-na ywoni dedaane BAŊA WƐ na ke kolo o pa abam to.  

Kokuri, wonto mo tɔɡe o zaane dem baŋa ne  

o pa se doa taa nena dedɛ ka pa abam.  

O ma pa abam duum doa, de faao ni doa kam de  

se ko maŋe dedaane o ya na yeini o ke tei to mo.  
24 Mena ferem jei sem laɡe se su dedaane wodiiru mo,  

se sana de nuɡa de taa daɡa se ɡaale.  

Baŋa Wɛ mo we:  

25 “A nam wó jwoori a ŋwe á wodiiru telo kayere sem ya na chɔɡe  

bena yalo wone se kɔɡɔ de kɔɡɔ na tu abam baŋa ne to.  

Ko ye amo mo déem toŋe-se abam tetare ne,  

ne jar-keira tei.  
26 Abam laam wó ta‑á di á sui,  

á wodiiru na wó ɡaale to ŋwaane.  

Abam laam maa wó seini á Tu BAŊA WƐ wom yere,  

de amo na toŋe wo-kenkaɡela a pa abam tei to.  

Amo nɔɔna bam daa bá di ba chaveera.  



27 Abam Isarele tiina bam laam wó lɔre we amo mo wo abam tetare ne.  

Amo mo ye abam Tu BAŊA WƐ wom,  

ye wɛ dedwoŋi daa tera se de dwoni de amo.  

Cheɡa to, a nɔɔna bam daa bá di ba chaveera.”  

Baŋa Wɛ dɛ-kamunu kom taane  

28 “Ko maama kwaɡa ne,  

amo wó lwo a Jworo nabiina maama baŋa ne.  

Konto nam wó pa se á bu-baara de á bukwa taa pworisi amo kwora kam,  

se á nɔn-kwe de dwɛ dendwea amo ŋwaane,  

ko daare se abam nɔn-donno na wo-kenkaɡela yalo a na wó veere a bere-ba to.*  
29 Cheɡa to, da yam konto ne a laɡe a lwo a Jworo mo a tontoŋena baŋa ne,  

baara de kaana de.  
30 Amo ta wó pa se wo-kenkaɡela taa nae wɛyuu ne  

dedaane teɡa baŋa ne.  

Kanto maŋa kam ne jana wó taa wora, de mini,  

de nyoa kalo na tiini ka zwora to.  
31 Wea kam wó ba ka vaŋe ka li lim,  

ye chana kam de ji nasoŋo ne jana tei.  

Ko laam daare se BAŊA WƐ dɛ-kamunu kom ba ko yi,  

se o nenɔŋa kam de bere jaja.  
32 Dɛ dem konto ne,  

wolo maama na wó bwoŋi BAŊA WƐ yere  

o ma lwoori zeinim to wó na verem.  

Zion peo kom yuu ne de Jerusalem teo kom maama wone mo  

nɔɔna badaara wó lu cham dem wone,  

ne BAŊA WƐ na maŋe o ta tei to.  

Ko ná ye balo na wó wori to,  

balo BAŊA WƐ na bwoŋi se ba taa ye o nyem to  

wó taa wo ba wone.”  

3 

Baŋa Wɛ wó bore dwi tiina maama taane  

1 “Nii-na! Maŋa kam konto ne,  

amo wó pa se Jerusalem de Judah tiina bam  

jwoori ba taa jeɡe yu-ywoŋo lanyerane.  
2 Amo wó pa se dwi-ɡɛ tiina bam maama ba  

ba jeeri bwolo kolo ba na bwoi we ‘Jehosafateb bwolo’ to ne.  

Ba ná tu ba wora, a laam wó di ba taane,  

de ba na ke amo nɔɔna Isarele tiina bam tei to.  

Kolo ŋwaane ba ya jaane-ba  

ba jaɡe ba vo teene dedwonna ne,  

ye ba daare ba jwoŋi ba teɡa kam ba tei.  
3 Dwi-ɡɛ tiina bam taɡe jɔrɔ mo a nɔɔna bam ŋwaane  

se ba nii wɔ mo wó jwoŋi-ba.  

Ba ma yeini ba kwei bakeiri sem  

ba yeiɡi ba ma tɔɡe ka-bworo kwaɡa,  

ye ba daare ba kwei busankane sem ba yeiɡi  

se ba jwoŋi sana ba taa nyɔa.  
 

4 Tura tiina, de Sidon tiina, dedaane Filisi tiina na wo jei selo maama ne to, abam 

boŋe se á ke amo tetɛ mo? Á laɡe se á yiri á jene mo amo baŋa ne na? Konto nam ná 

ye á boboŋe dem, lɔre-na we amo wó ke lela a jwoori a ŋwe kolo á na ke amo baŋa ne 

to. 5 Abam vere lu-nyenno de sabu-seŋa jejeɡero tem na ye amo tete lonne nyem to á 

ja á vo á tiŋi á jwona di sem wone. 6 Abam ta ma kwei Jerusalem de Judah tiina bam á 

ja á vo á yeiɡi á pa Girisi tiina. Á ke konto se ba vo yiɡa yiɡa mo ba daare ba tete teo 

kom se á ta‑á tei.  
7 Nam nii-na! Amo laam laɡe a jwoori a ja a nɔɔna bam mo se ba nwoŋi jei selo 

maama ne á na yeiɡi-ba to a ja a ba sɔŋɔ. A ta maa wó pipiri kolo á na toŋe ba baŋa 

ne to, se ko jwoori ko ba abam tete yuu ne. 8 A laɡe a kwei abam bia mo a yeiɡi a pa 

Judah tiina bam. Banto laam wó kwei á bia bam ba yeiɡi ba pa Sabea tiina bam na 

zoore sa-teo ne yiɡa yiɡa to.”  

BAŊA WƐ mo taɡe tento maama.  
 

9 Tɔɔle-na kwora kanto se ka yi dwi tiina maama:  

“Ti-na á yiɡa jara-keim ŋwaane!  

Bwoŋi-na á babɛ sem de á jar-keira bam maama  

se ba zaŋe ba la daane,  

ba daare ba vo ba kwaare jara de ba dona bam.  
10 Kwei-na á vaane dem se á ma‑á lu jara-keim se-zɔɔro,  

se á kwei á lare sem á pa se ji chichwoa.*  

Pa-na se nabwonu maama taa tɛ we, ‘A ye babea!’  
11 Dwi maama tiina, ke-na lela á nwoŋi á teene dem ne  

á ba á jeeri tento se á ke jara!”  

BAŊA WƐ, nmo de ja n jar-keira bam n nwoŋi n jeeri!  
 

12 Dwi-ɡɛ tiina bam maama jeɡe se ba zaŋe  

ba vo ba jeeri Jehosafate bwolo kom ne mo.  

Dáane mo amo BAŊA WƐ laɡe a jeini  

a di dwi-ɡɛ tiina balo maama na ɡilimi abam to taane.  
13 Nɔn-balwaaro tem maŋa yia se ba na chɔɡem!  

Konto to, kwei-na á sekware  

á ja á zo ba wone á ma á ɡaane-ba,  

nenɛɛne ba na yeini ba ɡwei mena yalo na beɡe tei to.  

Nam ta nɔne-na ba baŋa ne,  

nenɛɛne ba na ke tei ba ŋoke Vini tio-bia to.  

Maŋa kam yia! Sana bam su ba wɛɛle!  
 

14 Nɔn-kɔɡɔ mo jeeri Bora Borem bwolo kom ne,  

kɔɡɔ kolo na tiini ko ɡaale dedɛ to.  

Cheɡa to, BAŊA WƐ dɛ-kamunu kom laɡe de ba lela mo,  

se o bore ba bora dáane.  
15 Wea kam dedaane chana kam maama wó ji lim.  

Chalechwe sem pwooni de daa bá taa nyeena.*  
16 BAŊA WƐ kwora mo zaŋe Zion peo kom yuu ne ka suura.  

O kwor-dɛa maa baɡe Jerusalem teo kom wone,  

pa se teɡa baŋa dedaane wɛyuu maama ziziŋi.  

Ko nam ná ye o tete nɔɔna Isarele tiina bam,  

BAŊA WƐ mo ye ba dalem jei,  

se ba sale o yera ne.  

Baŋa Wɛ wó swɛ o nɔɔna bam swolim  

Baŋa Wɛ ma ta o we:  

17 “Abam Isarele tiina bam laam wó lɔre we amo mo ye á Tu BAŊA WƐ wom.  

A maa zoore a tete peo Zion yuu ne mo.  

Amo ta ma pɔɔre Jerusalem se ko taa ye a tete teo kom.  

Veira daa bá wane-ko ba di maŋa de maŋa.  
18 Maŋa kam konto ná yia,  

Vini teeni delo á na wó jeiri peero jei sem ne to  

wó pa á na sa-sona dedɛ.  

Á vara de maa wó puli ba su zwonnu laŋa kam maama,  

pa se nayela de ɡaale.  

Judah wo bwi sem maama de maa wó su se wɛɛle.  

Bu-nɔɡɔ wó zeɡe BAŊA WƐ diɡa kam ne  

ka duri ka vo ka yi Sitimc bwolo kom ka buɡi teɡa kam.  
19 Ejipti teo kom nam laɡe ko ji di-dwonnu jei mo,  

se Edom de taa ye kaɡoa yerane.  

Kokuri ba déem tiini ba toŋe puseŋa Judah tiina bam yera ne.  

Ba ma zo ba teɡa kam ba ɡo balo na wo maŋe se ba te to.  
20 Ko nam ná ye Jerusalem teo kom dedaane Judah laŋa kam maama,  

nɔɔna wó taa zoore da maŋa maama mo se ko taa vei wuu.  
21 Amo laam maa wó jwoori a ŋwe nɔn-ɡora tusim dem jene,  

amo na wo ŋwe-de to ŋwaane.  
 

Cheɡa to, amo BAŊA WƐ zoore Zion wone.”  



 

 

 

 

 

Amosi  

Tɔnɔ  



Wɛ Sampwora  

Amosi Tɔnɔ  
Amosi déem nwoŋi Judah teo kodwoŋi wone mo, ye Wɛ pa‑o kwora se o kwei o pa Isarele dwi 

tiina balo na wo baŋa seeni paare laŋa kam ne to. Maŋa kam konto ne, de teo kom déem nɛ 

yiɡa-veiŋa mo, ye ko nɔn-bia ke ba tɔɡe Wɛ chwoŋa chullu na ye tei to. Amosi ma ta de-ba we, 

ko dae Wɛ chwoŋa chekke mo ba tɔɡa. Ba nam yeini ba ɡwooni yiniɡa tiina mo. Ba yiɡa tiina 

bam de maa ba bore taane de cheɡa. Ko ma pa se Wɛ wo chɔɡe ba ŋwaane. Amosi ma ta o 

bere-ba de baare we, Isarele teo kom de maŋe ko ba ɡare teene delo na ɡilimi-ko to. Konto 

ŋwaane, Wɛ wó waare-ba mo, o na laɡe se cheɡa taa toŋa to ŋwaane. Nii 5:21-24.  

1 
1 Amo Amosi ye nayero mo na nwoŋi Tekoa, ye a laam bere taane dento. Yuzia déem 

na ye Judah teo pɛ, ye Jehoasa bu Jeroboam de ye Isarele tiina pɛ, ye ko daare bena 

yalei se teɡa kam ziziŋi to mo Wɛ le wonnu tento ya na seiɡi to o bere-ne.*  
2 Amosi ma ta o we:  

“BAŊA WƐ kwora mo zaŋe Zion peo kom yuu ne ka suura.  

O kwor-dɛa maa baɡe Jerusalem teo kom wone.  

Ga-lɛɛro tem nayera na kale ba vara ba vei mɛ to wora te kora.  

Kamele peo kom ɡaao de ma kwaare.”  

Damasika tiina taane  

3 BAŊA WƐ ni dem mo tento:  

“Damasika nɔɔna bam yeini ba tiini ba ke wɛleera ba daŋe da-baŋa ne.  

Konto ŋwaane amo wó yɔɔre a waare-ba.  

Ba nɔne Gilead tiina bam mo  

pa se ba twanno peere.  
4 Konto ŋwaane amo wó ke-ba tento:  

Amo wó pa se mini zwɛ Pɛ Hazayeli  

na lɔɡe sɔ-fɔrɔ kolo to,  

se a daare a zwɛ Pɛ Ben-Hadadi  

dam jei sem.*  
5 Amo wó chɔɡe Damasika teo  

ni bworru tem,  

se a daare a ɡo ko nɔn-bia bam  

a vo a yi Avena bwolo kom.  

Ko ta ná ye pɛ wolo na di paare Bɛte-Eden teo kom ne to,  

amo wó zeili‑o mo pa se o laɡe jei.  

Amo ta wó pa ba kale  

Siria tiina bam  

ba ja ba vo Kiri teo  

se ba ji peena da.”  

BAŊA WƐ mo taɡe konto.  

Filisi tiina taane*  

6 BAŊA WƐ ni dem mo tento:  

“Gaza teo kom nɔɔna yeini ba tiini ba ke wɛleera ba daŋe da-baŋa ne.  

Konto ŋwaane amo wó yɔɔre a waare-ba.  

Ba jaane teo kodwoŋi nɔn-bia maama  

ba kale-ba ba vo ba ke  

Edom tiina jeŋa ne.  
7 Konto ŋwaane amo wó ke-ba tento:  

Amo wó pa se mini ja Gaza teo kom,  

ye de zwɛ ko dam jei sem.  
8 Ko ná ye Asedodi teo kom  

nɔn-bia bam,  

de wolo na di paare  

Asekelon teo kom ne to,  

amo wó chɔɡe-ba,  

se a daare a ma a dam-fɔrɔ  

a waare Ekoron teo kom tiina.  

Filisi tiina balo maama na daare to maa wó te.”  

Yuu-tu BAŊA WƐ mo taɡe konto.  

Tura tiina taane  

9 BAŊA WƐ ni dem mo tento:  

“Tura teo kom nɔɔna yeini ba tiini ba ke wɛleera ba daŋe da-baŋa ne.  

Konto ŋwaane amo wó yɔɔre a waare-ba.  

Ba jaane teo kodwoŋi  

nɔn-bia maama mo  

ba kale ba vo ba ke  

Edom tiina jeŋa ne.  

Konto to, ba yaɡe ba ni-ɡwonim dem ba ya na ke de teo kom konto to. *  
10 Konto ŋwaane amo wó ke-ba tento:  

Amo wó pa se mini di Tura teo kom,  

ye de zwɛ ko dam jei sem mo.”  

Edom tiina taane  

11 BAŊA WƐ ni dem mo tento:  

“Edom nɔɔna bam yeini ba tiini ba ke wɛleera ba daŋe da-baŋa ne.  

Konto ŋwaane amo wó yɔɔre a waare-ba.  

Ba zeili ba chorro tem mo se ba ɡo.  

Ba maa ba jeɡe ba ŋwaŋa  

de fenfee de,  

ye ba wo pɛ se ba ban-zɔŋɔ kom zuri.*  
12 Konto ŋwaane amo wó ke-ba tento:  

Amo wó pa se mini ja  

Teman teo kom maama,  

ye de zwɛ Bozera dam jei sem.”  

Amon tiina taane  

13 BAŊA WƐ ni dem mo tento:  

“Amon teo kom nɔɔna yeini ba tiini ba ke wɛleera ba daŋe da-baŋa ne.  

Konto ŋwaane amo wó yɔɔre a waare-ba.  

Ba na beeri teɡa se ba woli ba teɡa wone ye ba kwaare jara to,  

mo ba lɔɡe Gilead kapwi sem  

ba pwi seeni ba ɡo-se.  
14 Konto ŋwaane amo wó ke-ba tento:  

Amo wó pa se mini ja Raba teo kom,  

ye de zwɛ ko dam jei sem.  

Nɔɔna laam maa wó kaase tiɡuri-kaasa jara dɛ dem konto ne.  

Jara yam maa wó tiini ya ba  

ba baŋa ne,  

nenɛɛne vo-dɛɔ na chɔɡe wonnu tei to.  
15 Amo ta wó pa se ba ja Amon  

teo kom pɛ de o nakwa bam  

ba kale ba vo teene dedwonna ne  

se ba ji peena da.”  

BAŊA WƐ mo taɡe konto.  

2 

Moaba tiina taane  

1 BAŊA WƐ ni dem mo tento:  

“Moaba teo kom nɔɔna yeini ba tiini ba ke wɛleera ba daŋe da-baŋa ne.  

Konto ŋwaane amo wó yɔɔre a waare-ba.  

Ba yaale Edom teo pɛ  

de ba na puri o yibeeli dem,  

ye ba ta zwɛ o kwi  



pa se ji tentwarem to.  
2 Konto ŋwaane amo wó ke-ba tento:  

Amo wó pa se mini ja  

Moaba teo kom maama  

ye de daare de zwɛ  

Keriofa dam jei sem.  

Jar-keira bam ta na wora  

ba kaase tiɡuri-kaasa,  

ye ba wu nabwanno to,  

mo Moaba tiina bam wó te  

jara wone.  
3 Amo wó ba a ɡo Moaba tiina  

pɛ wom  

de ba teo kom dedɛɛra maama.”  

BAŊA WƐ mo taɡe konto.  

Judah tiina taane  

4 BAŊA WƐ ni dem mo tento:  

“Judah tiina bam tiini ba ke wɛleera ba daŋe da-baŋa ne.  

Konto ŋwaane amo wó yɔɔre a waare-ba.  

Ba ɡwooni amo BAŊA WƐ berem dem  

ye ba wo sɛ a nia yam.  

Ba tɔɡe wa yalo ba nabaara  

déem na tɔɡe to,  

ye ya ɡane-ba pa se ba ywori  

amo chwoŋa kam ne.  
5 Konto ŋwaane amo wó ke-ba tento:  

Amo wó pa se mini ja  

Judah teene dem  

ye de zwɛ Jerusalem dam jei sem.”  

Isarele tiina taane  



6 BAŊA WƐ ni dem mo tento:  

“Se abam, Isarele tiina bam, á yeini á tiini á ke wɛleera á daŋe da-baŋa ne.  

Konto ŋwaane amo wó yɔɔre a waare abam.  

Jena ŋwaane mo Isarele tiina  

jeɡe nɔn-ŋona ba yeiɡa,  

pa se ba ji kabɛ.  

Ba ta ma yeiɡi nabwona balo  

na ware ba naɡa natera jena  

ba ŋwe to.  
7 Ba ta nii yiniɡa tiina mo  

se ba taa ye kafɛ,  

nenɛɛne nɔɔna na nɔne  

teɡa kasolo baŋa ne tei to.  

Ba maa yeini ba che nabwona chwoŋa  

se ba yé na ba bora.  

Nɔɔno de o kwo sɛ se ba peini  

de kaba-kana dedoa,  

ye ba yaale amo yere dem  

na ye wose to.  
8 Nɔɔna maa fe nabwona  

pa ba kwei ba ɡwaaro  

ba ma tiŋi daare jena ŋwaane.  

Ba maa tiɡi te baŋa ne jei selo  

ba na zuli ba wɛ da to.  

Ba wɛ dem sɔŋɔ kom ne mo  

ba yeini ba nyɔ sana.  

Ko maa ye sabu-jena yalo  

ba na jwoŋi to mo  

ba mae ba yeiɡi sana bam konto.  
 

9 Nii-na, Isarele tiina bam!  



Abam ŋwaane mo amo déem zeili Amori tiina bam.  

Banto ya ye nɔn-sawaara mo,  

ye ba ta dana,  

nenɛɛne tei-kamunnu na ye tei to. *  

A ma yɔɔre a chɔɡe-ba,  

nenɛɛne nɔɔno na ɡuri tio  

de ko bonno maama tei to.  
 

10 Amo déem ya jaane abam  

a nwoŋi Ejipti teo kom ne,  

ye a kwei bena finna a to á yiɡa ne,  

pa se dé vei kaɡoa kam wone.  

A laam ma kwei Amori tiina  

teɡa kanto a pa abam,  

se ka taa ye á tete nyem.  
11 A ma daare a kuri  

abam nɔn-donno tem wone  

se ba badwonna taa ye sampwori  

ba pa-ne,  

se ba badaara de taa ye Naziri tiina na pɔɔre ba tete  

amo ŋwaane to.*  

Isarele tiina bam, ko dae konto na?  

Ko ye amo BAŊA WƐ mo ŋɔɔna.  
12 Abam nam soɡe Naziri tiina bam  

pa ba nyɔ sana.  

Á ma kwori á fe amo sampwori sem se ba pu ba ni  

de amo kwora kam.  
13 Konto ŋwaane amo nam wó ke abam tento:  

Amo wó ba a nɔne abam  

a ke a naɡa kuri ne,  

ne toroko na zeŋe mena dedɛ  

ye ko nɔne teɡa ko moore tei to.  
14 Balo na wae ba duri lela to bá lu.  

Dedɛɛra dam wó jei.  

Babɛ de bá wane ba vere ba tete  

ba yaɡe.  
15 Che-tara wó chichei ba ɡa.  

Balo na wae ba duri chekke to  

bá wane ba duri ba lu.  

Nɔɔna balo na diini sisein-nɔɔna to de bá wane ba vere ba tete  

ba yaɡe.  
16 Dɛ dem konto ne, babɛ wó de  

ba jara zela ba yaɡe,  

ye ba daare ba duri se ba lu.”  

BAŊA WƐ mo taɡe konto.  

3 

Isarele tiina maŋe waarem  

1 Isarele dwi tiina bam, cheiɡi-na taane delo BAŊA WƐ na jeɡe se o ta to. Ko ye taane 

delo o na ŋɔɔne o pa abam dwi dem maama o na kale o ja nwoŋi Ejipti teo ne to mo. 

O maa we:  
2 “Amo kuri abam yerane mo a le dwi maama na wo loɡo baŋa ne to wone, ye a nii á 

baŋa ne. Konto ŋwaane mo amo jeɡe se a waare abam á keim-lwanno tem ŋwaane.”  
 

3 Nɔɔna balei wó taa vei daane ye ba wo ŋɔɔne ba maŋe daane na?  
4 Nywoŋo ná wo zi woŋo, ko wó suuri ɡaao ne na?  

Nywoŋo-balaŋa ná wo jaane woŋo, ko wó taa ŋuuri ko tiɡa jei ne na?  
5 Nɔɔno ná wo cheɡe kalanchoɡo o tiŋi, ko wó wane zuŋa ko ja na?  

Kalanchoɡo nam wae ko pɔpɔ ko faŋe wɛɛne ye kolokolo tera se ko ja na?  
6 Ba ná wuɡi tiɡura nabɔnɔ teo wone, foone bá ja nɔɔna bam na?  



BAŊA WƐ ná wo pɛ chwoŋa, chɔɡem wó wane de ba teo wone na?  
 

7 Ko ye cheɡa mo, Yuu-tu BAŊA WƐ bá ke woŋo ye o wo le o boboŋe dem konto o bere 

o tontoŋena balo na ye o sampwori to.  
8 Nywoŋo nam seene ko suuri! Wɔ mo bá taa kɔre foone?  

Yuu-tu BAŊA WƐ nam ŋɔɔne ja! Wɔ mo wó ve se o tɔɔle o taane dem?*  

Samaria teo chɔɡem  

9 Nam tɔɔle-na kwora se ka yi balo na zoore Ejipti de Asedodi sɔ-fwaaro tem wone to 

we, “Jeeri-na daane Samaria peero tem yuu ne se á nii á lɔre wo-yɔɔro de lwarem delo 

Isarele tiina bam na ke ba pa daane to.” 10 Yuu-tu BAŊA WƐ ma ta o we, “Nɔɔna banto 

yeiri cheɡa chwoŋa tɔɡem. Ba yeini ba vere nɔɔna wonnu de dam ba vei ba sui ba 

sɔ-fwaaro tem. 11 Konto ŋwaane ba dona wó ba ba ɡilimi ba teo kom pa se ba chɔɡe ba 

dam jei sem ye ba vere ba jejeɡero ba sɔ-fwaaro tem wone.”  
12 BAŊA WƐ ni dem mo tento:  

“Nywoŋo ná jaane pia se ko di, nayero wó kwaane se o jwoŋi pia kam ko ni ne, ko 

ná maŋe ko ye ka nɛ selei de ka zwa chichworo yerane de. Ko nam ye bedwe mo de 

Isarele tiina balo na zoore Samaria wone to. Ba ná maŋe ba na verem, ba jejeɡero 

fenfee yerane mo wó daare, nenɛɛne janɡɔŋɔ naɡa chichworo naa pulu na zareme tei 

to.”b  
13 Paŋwa Tu BAŊA WƐ maa we:  

“Cheiɡi-na, se á kaane Jakob dwi tiina bam we: 14 Dɛ dem amo na wó waare Isarele 

tiina bam ba wɛleera yam ŋwaane to, amo wó chɔɡe Bɛtel kaanem bimbina yam ye a 

pa se ya nyea yam maama bwori ya to teɡa ne.* 15 Amo wó yɔɔre a chɔɡe ba sam dem 

maama. Ko ná ye sɔŋɔ kolo ba na lɔɡe teo kamunu wone naa teo balaŋa wone to, de 

kolo ba na kwei tuu yeila ba ma kwɛ to de, amo wó chochoɡe ba sɔ-fwaaro tem 

maama.”  

BAŊA WƐ mo taɡe konto.  
 

4 
1 Cheiɡi-na a taane dem, abam kaana balo na nwoŋi Samaria to. Á na nuɡi tei to nye 

de Basan naane dem mo. Abam yeini á daane nabwona, ye á bɛɛse yiniɡa tiina. Á ta 

daare á fe á banna se ba pa abam sana se á nyɔ á su.  
2 Yuu-tu BAŊA WƐ na ye wose to nam duɡi de o tete mo o we:  

“Maŋa laɡe ka yi se nɔɔna zi abam ba vaŋe á momwa ba ja kɛ. Ba wó vaŋe á maama 

ba ja kɛ ne ba na mɛ ɡwoli ba ja ywona tei to. 3 Ba wó le abam á sam dem ne ba ja 

tɔɡe kabiri sem na bwori mɛ to laŋa ne ba kɛ ba de abam ba yaɡe Haremon seeni.”  

BAŊA WƐ mo taɡe konto.  

Isarele tiina na yeini ba ve Wɛ ni dem tei to  

4 “Nam ta‑á tui-na Bɛtel se á ve Wɛ ni! Véi-na Giliɡal de, se á ve Wɛ ni á daŋe 

da-baŋa ne! Kwaane-na á ta‑á zuli Wɛ ne á na laɡe se á ke tei to. Á laɡe se á kwei á 

vara á ma á kaane á pa Wɛ zezeŋa maama. Á laɡe se á ja á Wɛ-teiri pɛɛra yam á ba á 

pa Wɛ da yatɔ maama. 5 Kwei-na bworobworo á ja á ba se á pa Wɛ se ko taa ye abam 

lei keim. Ko daare á wo-ywoŋo pɛɛra yam, á jeɡe se á maɡe á nyɔɔna ya ŋwaane se 

nɔɔna maama lɔre á na ke tei to. Wonnu telo abam Isarele tiina bam na laɡe se á ta‑á 

ke to mo konto.”  

Yuu-tu BAŊA WƐ mo taɡe konto.  
 

6 “Amo nam mo pɛ se kana zo á teene dem maama wone. De ko de, á ta ba sɛ se á 

jwoori amo tei.”  

BAŊA WƐ mo taɡe konto.  
7 “Chane setɔ ta na daare se á pe á wodiiru to, amo pɛ se doa wo neɡe ye á wodiiru 

chɔɡe. Amo pɛ doa ne teo dedoa ne ye ka wo neɡe kodwoŋi ne. Ka ta neɡe kara dedoa 

ne ye kadwoŋi mena kwaare kwaare. 8 Nɔɔna ma nwoŋi ba teo wone ba kare teene 

dedwonna ba laɡe na se ba nyɔ, ye na bam wo yi ba nyɔɔm. Abam nam ta ba sɛ se á 

jwoori amo tei.”  

BAŊA WƐ mo taɡe konto.  



9 “Amo ta pɛ se jaweero ba te chɔɡe abam kare sem wodiiru. Kayere maa yeini se di á 

teeni maama, pa se á kaporro tem de á Olivi tio-bia de á Vini tio-bia bam maama 

chɔɡe. Abam nam ta ba sɛ se á jwoori amo tei.”  

BAŊA WƐ mo taɡe konto.  
10 “Amo pɛ jawe-chɛɛro ba abam baŋa, ne amo déem na ke tei a ma a chɔɡe Ejipti 

tiina bam faŋa faŋa to. Amo pɛ á nɔn-donno te jara wone, ye nɔɔna kale á sisein-nɔɔna 

bam maama ba ja ba viiri. Twa yera lwom ma zaŋe de su á na tiɡi mɛ maama to. 

Abam nam ta ba sɛ se á jwoori amo tei.”  

BAŊA WƐ mo taɡe konto.  
11 “Amo chɔɡe abam badwonna ne a na chɔɡe Sodom de Gomora tiina tei to.* Abam 

balo na daare ye á wori to déem jwoŋi á ŋwea ne daa kalo na jaane mini ye ba le-ka 

de wone tei to. Abam nam ta ba sɛ se á jwoori amo tei.”  

BAŊA WƐ mo taɡe konto.  
12 “Isarele tiina bam, nam lɔre-na we amo laɡe a waare abam konto dwoŋi mo. Amo 

nam na laɡe a toŋe konto á yera ne to ŋwaane, ti-na á yiɡa se á ba á zeɡe amo yiɡa 

ne.”  
 

13 Nii-na!  

BAŊA WƐ ye wolo na mɔɔne peero tem.  

O ma daare o pa vio zaŋe ko dola.  

O ma pɔɔre o boboŋa o pa nabiina lɔre ya na ye tei to.  

O pae te-pora leiri ka jiri lim.  

Wonto mo ɡwɛ peero baŋa ne  

o vei o kare loɡo baŋa maama.  

Ko nam ye Paŋwa Tu BAŊA WƐ mo ke konto!  

5 

Isarele tiina na jeɡe se ba leiri ba wo tei to  

1 Isarele dwi tiina bam, cheiɡi-na, se a laɡe a leeni abam lua luseim leiŋa mo:  

2 “Isarele dwi dem nye de busankan-pwola na to teɡa ne to mo.  

O daa bá zaŋe.  

O tiɡi teɡa ne  

ye nɔɔn-nɔɔno yeiri ko ni ne,  

se o ja‑o se o zaŋe.”  
 

3 Yuu-tu BAŊA WƐ daa ta maa we:  

“Abam teo dedoa ná pɛ nɔɔna morro  

nwoŋi ba vo ba kwaare jara,  

nɔɔna bi yerane mo wó jwoori  

ye ba ŋwe.  

Á teo kodwoŋi ná pɛ  

nɔɔna bi nwoŋi,  

nɔɔna fuɡa yerane mo wó jwoori.”  
4 BAŊA WƐ maa tɛ de Isarele dwi dem o we:  

“Jwoori-na á ba amo tei  

se á ta‑á ŋwe.*  
5 Nam yé ta‑á kare á beeri amo jei  

Bɛtel ne.  

Yé ta‑á véi-na Giliɡal.  

Yé beeri-na á vo Beeriseba de.  

Ko nam ná ye Giliɡal,  

ba wó ja ko nɔn-bia  

ba kale ba vo sa-teo kodwoŋi.  

Ko ta ná ye Bɛtel tiina,  

lɛɛro mo wó yi-ba.”  
 

6 Nam fɔɔre-na á yi BAŊA WƐ tei  

se á ta‑á ŋwe!  

Á ná wo sɛ se á jwoori,  

Wɛ bane wó zaŋe  

Josɛf dwi dem baŋa ne,  

ye o daare o chɔɡe-ba  

ne mini na zwɛ wonnu tei to.  

Bɛtel maama mo wó chɔɡe,  

ye nɔɔn-nɔɔno bá wane o dwei mini dem.  
7 Lɛɛro wó ba abam baŋa ne,  

á na yeini á pipiri cheɡa kam  

pa se ka ji vwa to ŋwaane.  

Cheɡa kam dae kolokolo  

ka pae abam!  
8 BAŊA WƐ mo ke chalechwe  

dwi dwi o tiɡisi daane.c  

Wonto mo pae se tete leiri  

ko jiri te-pora.  

O maa pae se wea jiri tete.  

Wonto mo yeini o kwoori  

naneero tem na bam  

o jwoori o lwoi teɡa kam baŋa ne.  

O yere mo BAŊA WƐ.  
9 O yeini o pae se chɔɡem tui  

dedɛɛra baŋa ne mo lela,  

ye o daare o chɔɡe ba dam jei sem.  
 

10 Abam nam chuli balo na di taane  

de cheɡa to mo,  

á ta maa vae balo na tɛ cheɡa to  

ni taane.  
11-12 Abam bɛɛse yiniɡa tiina,  

ye á fe-ba se ba kwei ba mena  

ba ma ŋwe lampwoo dedɛ.  

Amo yei abam wɛleera yam  

na daɡa tei,  

de á na tiini á chɔɡe  

amo nia yam tei to.  

Konto ŋwaane á bá ta‑á zoore  

sɔ-fwaaro telo á na lɔɡe to wone.  

Ko ná ye Vini teeni á na duɡi  

á kadwi sem wone  

ye de tiini de lana to,  

á daa bá nyɔ de tio-bia sana bam.  

Abam daane nɔn-laaro  

ye á fe-ba se á jwoŋi dim.  

Á maa yeini á vere yiniɡa tiina  

de ba bora.  
13 Konto ŋwaane, boboŋa tiina  

wó taa ye chemm,  

kokuri to, ko ye lwarem maŋa mo.  
 

14 Yaɡe-na totoŋ-lwanno keim,  

á daare á ta‑á ke wo-laaro,  

se á ta‑á ŋwe.  

Ko maa wó pa se Paŋwa Tu BAŊA WƐ taa wo abam tei ne,  

nenɛɛne abam na yeini á tɛ tei to.  
15 Ta‑á chuli lwarem á daare  

á ta‑á swoi kolo na lamma to.  

Á nakwa bam jeɡe se  

ba taa tɔɡe cheɡa mo  

de ba na di nɔɔna taane tei to.*  

Dɛ delo, Paŋwa Tu BAŊA WƐ  

wó duri á ŋwaŋa,  

abam balo na daare  

ye á ye Josɛf dwi dem to.  
 

16 Abam na tusi to ŋwaane, dé Teiru Paŋwa Tu BAŊA WƐ na taɡe tei mo tento:  

“Nɔɔna keira wó zaŋe  

teo kom pwola maama ne.  

Ba wó taa keeri ba we,  

‘Lɛɛro! Lɛɛro!’.  

Ba ta wó ware vala bam  

se ba taa tɔɡe ba keera  

ko woli de balo na wae luseim  

ba leeni to.  
17 Wopwolo bá taa wo á kare sem maama wone,  

keira yerane mo wó taa wora,  

amo na wó tɔɡe abam tetare ne  

a waare abam to ŋwaane.”  

BAŊA WƐ mo taɡe konto.  

Baŋa Wɛ dɛ-kamunu kom taane  

18 Abam balo na jeɡe teena  

se BAŊA WƐ borem dɛ dem  

ba de yi to,  

lɛɛro taa wo á yuu ne!  

Bɛŋwaane mo á laɡe  

se BAŊA WƐ dɛ dem ba?  

Dɛ dem konto wó taa ye yibiri mo  

de pae abam,  

se de bá ja pwooni de ba.  
19 Ko wó taa ye nenɛɛne nɔɔno ná duri se o lu nywoŋo jeŋa ne tei to mo.  



O ma duri o vo o jeeri ɡa-naaod  

na cheiŋi‑o to.  

O ma daare o vo o yi sɔŋɔ se  

o daŋe o jeŋa kabira baŋa ne,  

ye teɡa-veilu laam done‑o  

o jeŋa seeni!  
20 Cheɡa to, BAŊA WƐ borem dɛ dem  

wó taa ye yibiri dedaane lim mo.  

Pwooni bá taa wora de fenfee de.  

Wɛ na chuli wonnu telo to  

Baŋa Wɛ maa we:  

21 “Amo chuli abam na yeini á di  

kura yalo maama amo ŋwaane to.  

Amo yi ba sui de abam na jeeri daane se á zuli-ne tei to.*  
22 Abam ná jaane zwɛɛm pɛɛra  

naa wodiu pɛɛra  

se á ba á kaane á pa-ne,  

amo bá jwoŋi-ya.  

Ko ta ná ye vare-beɡela yalo  

á na jeɡe se á ke yazura kaanem  

á pa-ne to,  

amo yiɡa tera de-ya.  
23 Ja-na á tia lei sem á vo daa!  

Se ye sɔɔ mo amo zwa wone.  

Á ná kwei kwanno  

se á ma á tei amo yere,  

amo bá cheiɡi abam lei sem,  

de se ná maŋe se ywomma  

tei maama de.  
24 Nam pa-na se cheɡa borem  

de lanyerane keim taa wora  

maŋa maama,  

ne bu-dura na duri ka via  

ye ka ba we tei to.  
 

25 Isarele dwi tiiina bam, bena finna yalo abam déem na wo kaɡoa kam wone ye á 

zuli-ne to, ko dae vara bam naa pɛɛra yam á na kwei á ma á ke kaanem á pa-ne to 

ŋwaane mo á ke konto. 26 Abam laam nam jeɡe á jwona yalo abam tete na mɔɔne-ya to 

á zeŋe á maa kɛa. Á maa bwoi ya dedoa we abam pɛ Sakuti. Dedwoŋi dem maa ye á 

jwoni Kayiwan, á na zuli-de ne chalechoa tei to. 27 Á na zuli jwona yanto to ŋwaane, 

amo wó ja abam a nwoŋi á teo kom wone a kale a vo jei selo na ɡaale Damasika to.”*  

Yuu-tu BAŊA WƐ wom, o yere na ye Paŋwa Tu BAŊA WƐ to mo taɡe konto maama.  

6 

Isarele dwi dem na wó na lɛɛro telo to  

1 Abam balo na zoore Zion ne  

ye á di ywoni to,  

lɛɛro yi abam!  

Abam balo na zoore Samaria peo yuu ne de bochare-zuri to,  

lɛɛro yi abam!  

Abam pae á ye nɔn-kamuna  

á te-fɔrɔ kom ne.  

Isarele dwi tiina yeini ba tui abam tei ba lwoori wolim.  
2 Véi-na Kalenɛ teo kom  

á nii ko na ye tei to.  

Véi-na Hamafa te-fɔrɔ kom,  

á daare á kɛ Gafa teo kom  

Filisi tiina na zoore mɛ to.  

Abam teene dem ɡare  

teene dem konto na?  

Abam laŋa kam yala ka dwoi  

banto nyem na?  
3 Á ba jeini á jeeli we  

chɔɡem wó ba abam baŋa.  

Abam kikia maama nam vaŋe lɛɛro dɛ dem mo  

pa se de twɛa.  
4 Á yeini á ma tuu yeili  

á kwɛ á ɡadworu tem  

pa se te lana dedɛ.  

Á laam maa tiɡi á konkwallo tem ne á sii ywoni yerane.  

Á yeini á done pipeili nɔna,  

de na-mɔre nɔna mo á sui.  
5 Abam swoi se á ta‑á leeni lein-doora,  

ye á tae á kwanno,  

nenɛɛne Pɛ David  

déem na leeni tei to.  
6 Abam maa swoi se á ta‑á nyɔ sana dedɛ á sui.  

Á maa yeini á kwei nu-ywoŋa kalo na jeɡe kwora to  

á ma á turi á yera.  

Á yiɡa nam tera de Josɛf dwi dem na wora de chɔɡa tei to.  
7 Konto ŋwaane ba wó da yiɡa mo  

ba ja abam  

ba nwoŋi á teo kom wone  

ba kale ba vo sa-teo kodwoŋi.  

Abam yera na zoora tei to,  

de á ywoni dem maama  

wó jei mo bedwe baŋa ne!  



8 Yuu-tu BAŊA WƐ duɡi o tete yere ŋwaane o ta konto mo.  
 

Paŋwa Tu BAŊA WƐ maa we:  

“A wo mo nwoŋi Jakob dwi dem de ba na pae ba tete kamunim tei to.  

A yiɡa tera de ba sɔ-fwaaro tem!  

Amo wó kwei ba teo kamunu kome  

de ba jejeɡero tem maama  

a ke ba dona jeŋa ne.”  
 

9 Nɔɔna fuɡa ná daare sɔŋɔ kolo wone ye ba seiɡi da, ba maama wó te. 10 Too wom 

choro kolo na tu se o nii o lua totoŋa baŋa ne to ná zo sɔŋɔ kom se o kwei too wom o 

ja nwoŋi, o wó bwei nɔɔno wolo yerane na wori ye o seiɡi sɔŋɔ kom ɡuɡworo wone to 

o we, “Nɔɔno daa tɔɡe o wo nmo tei ne na?” Nɔɔno wom maa wó leiri o we, “Aawo!” 

Too wom choro kom laam maa wó ta we, “Yé ke sɔɔ! Yé zaŋe n bwoŋi BAŊA WƐ yere, 

se o wó ni n kwora!”  
11 Nii-na! BAŊA WƐ laɡe o pa ni mo,  

se o pa sɔ-kamuna de sɔ-balwa  

maama mumuɡi mura-mura.  
 

12 Sisein-nɔɔna wae se wuriɡi  

peero ɡuɡworru ne na?  

Ba nam wae ba kwei naane  

ba vare naneo wone na?  

Konto maama ware ko ke.  

Abam nam pɛ se cheɡa kam leiri  

ka ji chɔŋɔ,  

ye lanyerane keim ji wo-chɛɛre.  
13 Abam ta bere á tete we,  

á maɡe jara de Lo-Debara teo kom á wane-ba.f  

Á ta kwori á we,  

“Debam mɛ dé dam mo  

dé di Karenayim teo kom!”g  
 

14 Paŋwa Tu BAŊA WƐ nam taɡe o we:  

“Isarele dwi dem, amo laɡe a pa  

teo kodwoŋi dwi tiina mo  

zaŋe ba kwaare jara de abam.  

Nɔɔna banto wó tiini ba bɛɛse abam  

á teɡa kam maama wone,  

ko zeɡe Lebo-Hamafa ne,  

se ko taa vei Araba nabara kam na wo mɛ to.”h  

7 

Kayere taane  

1 Yuu-tu BAŊA WƐ na le kolo o bere-ne to mo tento:  

Dɛ dedwe ba na zaɡe pɛ wom mena ba ti, ye kare sem wodiiru tedwonna ta wora te 

kwi to, mo Wɛ toŋe kayere se se ba se chɔɡe teɡa kam. 2 Amo ma nii a na we kayere 

sem deilimi wo-lɛɔ dwi maama na wo teɡa kam ne to mo nyɔ! Amo laam maa we, 

“Yuu-tu BAŊA WƐ, popo, yaɡe n ma n chɛ n nɔɔna bam! Nmo ná wo ke konto, Jakob 

dwi dem daa bá wane ba wori, ba na tiini ba bwona to ŋwaane.”  
3 BAŊA WƐ ma sɛ ye o leiri o boboŋa. O maa we, “Nmo na nii n na tei to daa bá ke.”  

Mini taane  

4 Yuu-tu BAŊA WƐ daa na veere kolo o bere-ne to mo tento:  

Amo nɛ we Yuu-tu BAŊA WƐ boŋe se o tɔre min-lɔŋɔ o ma waare o nɔɔna bam. Mini 

dem ma di naneo kom maama nyɔ, ye de laam wora de di teɡa kam. 5 Amo laam maa 

we, “Yuu-tu BAŊA WƐ, a lwoori‑m se n yaɡe! N ná wo yaɡe konto, Jakob dwi dem daa 

bá wane ba wori, ba na tiini ba bwona to ŋwaane.”  
6 Yuu-tu BAŊA WƐ daa ma leiri o boboŋa ye o we, “Nmo na nii n na tei to de daa bá 

ke.”  

Lɔra ŋona taane  

7 Wɛ daa ta na le kolo o bere-ne to mo tento:  

Amo nii a na kabira kalo lɔra bam na kwei ŋona ba ma lɔ-ka ba fɔɡe ba zeɡe deiki to 

mo. A ta ma na we Baŋa Wɛ zeɡe ka teiŋa ne ye o zei lɔra ŋona kam o jeŋa ne. 8 BAŊA 

WƐ ma bwei-ne o we, “Amosi, bɛ mo n nɛa?” Amo ma leiri a we, “Amo nɛ lɔra ŋona 

mo.”  

O laam maa we, “Amo wó kwei lɔra ŋona kanto mo a maŋe a nɔɔna Isarele tiina bam 

se ko bere we ba ba zeɡe chekke. Amo nam daa bá yaɡe ba wɛleera a ma chɛ-ba. 
9 Amo laɡe a chɔɡe jei selo maama Izaak dwi tiina bam na diini ba ke kaanem to mo. 

Isarele tiina wara-jei selo na ye wose to maama wó ji di-dwonnu mo. Amo ta wó zaŋe 

a tɔɡe jara baŋa ne a chɔɡe Pɛ Jeroboam paare dem.”  

Amosi dedaane Amazia taane  

10 Amazia déem ye kaanem tu mo Bɛtel ne. Wonto ma toŋe kwora o pa Isarele tiina 

pɛ Jeroboam o we, “Amosi jeɡe nmo ta-balwaaro mo o ŋɔɔna debam Isarele tiina teo 

kom tetare ne. O ni taane dem laɡe de soɡe nɔɔna bam pa se ba lɔ nmo kwaɡa ne mo. 
11 O maa tɛ o we, ‘Jeroboam wó te jara wone, se ba daare ba ja Isarele tiina bam ba 

nwoŋi ba tete teo kom wone ba kale ba vo sa-teo kodwoŋi.’ ”  
12 Amazia laam ma toŋe o ta de Amosi o we “Wɛ ni-jwoŋinu, ko maŋe konto! Laam 

jwoori n vo n tete teo Judah, se n ta‑n pworisi dáane. Nmo ma‑n wó ta‑n nae n 

ni-wodiu da. 13 Daa‑n yé pworisi Bɛtel ywo-seeni. Jei sento ye pɛ wom tete wara-jei 

mo, ye dé teo kom maama zuli da!”  
14 Amosi ma leiri Amazia o we:  

“Amo maŋe a dae sampwora! A wo nwoŋi sampwori selo na pworisi ŋweero ŋwaane 

to kɔɡɔ kom wone. Amo ye nayero mo! A maa kale a vara. A ta maa nii kaporro baŋa 

ne ye a pore kapera yam. 15 BAŊA WƐ ma le-ne a vara bam kwaɡa ne, ye o ta o we, a 



véi a pworisi a bere omo nɔɔna Isarele tiina bam.*  
16 Nam cheiɡi BAŊA WƐ kwora kam!  

Nmo mo taɡe n we,  

a yé pworisi a chɔɡe Isarele tiina bam,  

se a yé tɔɔle kwor-lɔŋɔ a pa-ba.  
17 BAŊA WƐ ni dem mo tento:  

Amazia, nam lɔre se n kaane  

wó ji ka-bworo  

o taa kare teo kom ne  

o beeri baara.  

Nmo bia bam wó te jara wone,  

bakeiri de busankane sem maama.  

Ba maa wó pɔɔre nmo teɡa kam  

ba pa nɔɔna badwonna.  

Nmo tete nam wó te dwi-ɡɛ teo ne.  

Ba maa wó seene ba ja  

Isarele tiina bam ba nwoŋi  

ba tete teo kom wone  

ba kale ba vo sa-teo kodwoŋi.”  

8 

Tetɔɡɔ na su de tio-bia to memaŋe  

1 Yuu-tu BAŊA WƐ daa ma le woŋo kodwoŋi o bere-ne. Amo ma nii a na tetɔɡɔ ye 

tio-bia na beɡe to ya su ko ni. * 2 O ma bwei-ne o we, “Amosi, bɛ mo n nɛa?” Amo ma 

leiri a we, “Tetɔɡɔ mo a nɛa, ye ko su de tio-bia na beɡe to.”  

BAŊA WƐ laam maa we:  

“A nɔɔna Isarele tiina bam kikia laam beɡe ya yi se a waare-ba. Amo nam daa yaɡe ba 

wɛleera a ma chɛ-ba. 3 Maŋa kam konto ná yia, pɛ sɔŋɔ wopwolo lei sem wó ji keira 

mo. Twa wó taa tiɡi teo kom jei maama ne, ye ba daare ba zeŋe-ba ba ja nwoŋi 

chemm.”  

Yuu-tu BAŊA WƐ mo taɡe konto.  

Isarele tiina lɛɛro tem taane  

4 Abam balo na pini nabwona  

ye á vere ba wonnu to,  

ko woli de abam balo na yaare  

á teo kom yiniɡa tiina  

pa se ba chɔɡe ba ti to,  

cheiɡi-na!  
5 Abam yeini á tɛ á we, “Dé laɡe se Wɛ siu dɛ dem naa chan-doŋa kuri dem ti lela se 

dé jwoori dé vo dé kwei dé mena yam dé taa yeiɡa. Dé maa wó kwei bwɛ selo na muri 

to dé ma pini dé yeilla bam dé jwoŋi ba sabia dedɛ. 6 Dé ta wó kwei mena yalo na 

ɡwaane de swanno to dé laam yeiɡi-ya dé jwoŋi sabu dedɛ. Dé ta wae dé beeri yiniɡa 

tu wolo na ware o jene o ŋwe to, se dé yeiɡi kotu dé ma dé ji dé kabaa, o jene dem ná 

maŋe de mae de o naɡa natera yam yerane.”  
7 BAŊA WƐ na ye wolo Jakob dwi tiina na jeɡe o teena to, o mɛ o tete yere mo o du 

duuri o we:  

“Amo bere a bá fɔɡe a swei wo-balwaaro telo ba na kare ba ke to. 8 Ba kikia yam 

konto wó pa se teɡa kam ziziŋi. Nɔɔna balo maama na zoore teɡa kam ne to wo maa 

wó chɔɡe. Teɡa kam jei maama wó ziziŋi ka zaŋe wɛɛne ye ka daare ka to, nenɛɛne 

Naili buɡa kam na yeini ka pɛɛle ye ka toe tei Ejipti ne to.”  
9 Yuu-tu BAŊA WƐ ta ma ta o we:  

“Maŋa kam konto ná yia, a laɡe a pa wɛ vo de zo wea tetare ne, pa se yibiri taa wo jei 

maama ne wea maŋa ne. 10 A maa wó pipiri abam kura dim se ya leiri ya ji lwi. Á 

wopwolo lei sem de wó ji luseim. Abam wó zo ɡare-nyenyaaro, ye á daare á cheeri á 

yuni wo-chechɔɡɔ ŋwaane. Á maa wó tiini á keeri se ko taa nye de nɔɔno na ɡɛ o 

bu-doa ye o keeri o bu wom lua tei to. De dɛ ná yia, ko wó tiini ko taa chamma ko pae 

abam!”  
11 Yuu-tu BAŊA WƐ ta maa we:  



“Nii-na! Maŋa laɡe ka yi ye a pa se kan-ware ba loɡo baŋa. Kana kam konto bá taa ye 

nɔɔna na ɡɛ wodiu se ba di naa ba ɡɛ na se ba nyɔ to ŋwaane. Ko nam wó taa ye we 

ba ɡɛ amo BAŊA WƐ taane mo se ba ni. 12 Teɡa kam jei maama ne mo nɔɔna wó taa 

kare ba laɡe BAŊA WƐ taane se ba cheiɡi. Ko zeɡe Yɛ naneo kom seeni se ko vo ko yi 

Mediterania naneo kom, ko ta woli de teɡa kam baŋa seeni de ka wɛ-puli seeni 

maama, ba wó beeri jei maama konto se ba nii ba ɡa wó ni Wɛ kwora mo ye ba nam 

bá na-ka.  
13 Kanto maŋa ne, na-nyɔm wó ɡo abam nɔn-donno de busankan-pwoli tete. 14 Ko ta 

ná ye balo na kwei Samaria jwona yam yera ba ma du duuri to, de balo na tɛ ba we, 

‘Dan jwoni dem yere ŋwaane’, naa ‘Beeriseba jwoni dem yere ŋwaane’ to, nɔɔna bam 

konto wó to. Ba nam daa bá jwoori ba zaŋe wɛɛne.”  

9 

Nɔɔn-nɔɔno bá lu Baŋa Wɛ waarem wone  

1 Amo daa na nii to, mo a nɛ we Baŋa Wɛ zeɡe bimbini dem teiŋa ne. O laam ma pa 

ni o we:  

“Tiini n maɡe Wɛ diɡa kam nayuu bei sem de dam pa se diɡa kam kuri maama ziziŋi. 

Zaɡe bei sem n pa se maama to nɔɔna bam yuni ne se ɡo-ba. Amo nam wó pa se balo 

na daare ye ba ŋwe to te jara wone, se nɔɔn-nɔɔno yé lu.  
2 Ba ná maŋe ba ko teɡa mo se ba zo churu, amo wó yi da a vaŋe-ba a ja a nwoŋi. Ba 

ze ná diini telaao ne, amo wó ja-ba a tu teɡa. 3 Ba nam ná kwaane ba di Kamele peo 

kom yuu ba seiɡi da, amo ta wó beeri ba jei a daare a zi-ba. Ba nam ze ná zo naneo 

kuri kuri mo se ba seiɡi amo yiɡa ne de, amo wó pa naneo wo juru kom done-ba ko 

ɡo. 4 Ba dona bam ná jaane-ba ba kale ba vo sa-teo kodwoŋi, a ta wó pa ba te jara 

wone. Kokuri to, a boboŋa jaane se a chɔɡe-ba mo, se a daa yé woli-ba.”  
 

5 Paŋwa Tu BAŊA WƐ maa ye wolo  

na yɔɔre o dwei teɡa kam  

ye ka maama ziziŋi to.  

Nɔɔna balo maama na wo ka baŋa ne to maa keeri bɔɡe-bɔɡe.  

Teɡa kam maa zaŋe wɛɛne,  



ye ka jwoori ka toe,  

nenɛɛne Naili buɡa kam na yeini ka su ka pɛɛle  

ye ka jwoori ka toe tei to mo.  
6 BAŊA WƐ lɔɡe o sɔŋɔ mo.  

Ko nayuu kom wo wɛyuu ne mo  

baŋa baŋa,  

ko kuɡu kom maa wo teɡa baŋa ne.  

Wonto mo yeini o kwoori  

naneero tem na bam  

o jwoori o lwoi teɡa kam baŋa ne.  

O yere mo BAŊA WƐ!  
 

7 BAŊA WƐ daa ma ta o we:  

“Isarele tiina bam, á yé ta‑á boŋe-na we abam ɡare Kusi tiina bam amo yiɡa ne. Ko ye 

cheɡa mo we a vere abam a ja nwoŋi Ejipti ne. Amo nam jaane Filisi tiina bam a 

nwoŋi Kiritii ne mo, ye a ta kwori a ja Aram tiina bam a nwoŋi Kiri ne. Ko dae konto 

na? 8 Amo wolo na ye Yuu-tu BAŊA WƐ to nɛ abam Isarele teo kom na ye tei ye ko tiini 

ko tusi to. A nam laɡe a chɔɡe ko nɔn-bia bam maama pa se ba jei mo teɡa kam baŋa 

ne. Ko nam na ye tei to, a bá fɔɡe a chɔɡe Jakob dwi dem maama a ti.  

Amo BAŊA WƐ mo taɡe konto.  
9 Amo laɡe a pa se Isarele tiina bam mo na yaara teene dedwonna dem maama wone. 

Ko wó ta nye de ba na zezɛ muni yɔlɔ wone se weero nwoŋi tei to mo. Amo wó pa se 

ba le nɔn-yɔɔro tem maama ba daare nɔn-ŋona bam. 10 Amo nɔɔna balo maama na tusi 

to mo laɡe ba te jara wone, ko ná maŋe ko ye balo na tɛ ba we, Wɛ bá sɛ se kolokolo 

yi-ba to.”  

Isarele teo kom na wó jwoori ko zeɡe tei to  

11 “Dɛ dem konto ná yia, amo wó fɔɡe a lɔ Pɛ David sɔŋɔ kom na chɔɡe to. A maa wó 

jwoori a kwɛ ko kabiri sem pa se ko di-dwonnu tem jwoori te ji sɔ-doŋo. 12 Ko maa wó 

pa se Isarele tiina laam di Edom laŋa kalo ta na daare to, dedaane teene delo maama 

ya na ye amo nyem to. Amo BAŊA WƐ mo taɡe konto, ye a wó pa se wonnu tento 

maama seene te ke.”*  
 

13 BAŊA WƐ daa ta maa we:  

“Nii-na! Maŋa laɡe ka yi  

se wodiu taa ke lela  

á kare sem ne,  

ko dwoi balo na wó taa wora  

se ba zaɡe-ko to.  

Á Vini tio-bia bam maa wó taa daɡa  

ba dwoi á na wó taa wae  

á ma balo á ke sana  

se á laam ba á jwoori á du to.  

Vini teeni delo á na wó jeiri  

zwonnu jei sem ne to  

wó pa á na sa-sona dedɛ  

se ko ɡaale.  
14 Amo ta wó pa a nɔɔna  

Isarele tiina bam  

jwoori ba teɡa kam ne  

ba jeini de dam.  

Ba laam wó jwoori  

ba fɔɡe ba lɔ ba teene dem,  

ye ba taa zoore de wone.  

Ba maa wó taa jeiri teeni  

ba kare sem ne,  

se ba taa nyɔ Vini tio-bia  

sa-sona bam,  

ye ba di tio-bia balo na leiri da to.  
15 Amo tete mo laɡe a jeini  

a nɔɔna bam teɡa kalo  

a na pɛ-ba to wone.  

Ba nam ná jeini ka wone,  

a daa bá le-ba maŋa de maŋa.”  
 

Abam Tu BAŊA WƐ wom mo taɡe konto maama.  



 

 

 

 

 

Obadia  

Tɔnɔ  



Wɛ Sampwora  

Obadia Tɔnɔ  
Obadia tɛ o bere nɔɔna we, nɔɔno tera o na wó lu Wɛ cheɡa borem dem. O kwora kam ta tɛ we, 

dɛ dedwe Wɛ wó pa cheɡa kam nwoŋi jaja nɔɔna maama yiɡa ne. Edom teo na ye Esawu dwi 

tiina bam to mo déem yeini ba done Judah tiina bam. Banto mo ye Jakob dwi tiina bam. Babilon 

teo jar-keira bam na tu ba li Jerusalem teo kom to, Edom tiina bam chake de wopwolo ko 

ŋwaane mo, ye ba zeini Babilon tiina bam. Ba ta ma zo teo kom wo ba kwaleme Judah tiina 

jejeɡero dedɛ ba ja ba viiri. Obadia ma pworisi we, maŋa wó ba ye Wɛ chɔɡe Edom tiina bam, de 

Wɛ nɔɔna bam dona badwonna bam maama, pa se teɡa kam jei maama ji Baŋa Wɛ tete nyem.  

1 

Lɛɛro na wó yi Edom tiina tei to  

1 Yuu-tu BAŊA WƐ na veere wonnu telo o bere Obadia ye te ye Edom tiina yera taane 

to mo tento:*  

Dé niɡi kwora kanto BAŊA WƐ tei ne mo. O toŋe nɔɔno se o vo loɡo baŋa teene dem 

wone mo se o ta we, “Zaŋe-na se dé vo dé kwaare jara dedaane Edom tiina bam.”  

Baŋa Wɛ nam taɡe tento mo de Edom tiina bam:  

2 “Nii ywo! Amo laɡe a pa se á teo kom mo tiini ko taa bwona teene dem maama 

wone. Nɔɔna wó taa jeɡe abam ba tiini ba yaala. 3 Abam bere á tete kamunim. Á nam 

jeɡe á tete mo á ɡana. Á zoore peero bɔɔna wone, dedaane peero tem yuu ne wɛ-wɛ. Á 

boŋe á wone we, nɔɔn-nɔɔno bá wane abam o vaare o de teɡa ne. 4 Abam ná maŋe á di 

wɛyuu, nenɛɛne maao na jaane wɛ-wɛ tei to, naa á ná laɡe á sɔ pwoɡo chalechwe sem 

tetare ne de, amo ta wó vaare abam a de teɡa ne.”*  

BAŊA WƐ na taɡe tei to mo konto.  
5 “Lɛɛro mo wo á baŋa ne! Ŋweena ná tu á sɔŋɔ se ba ŋɔ tete ne, ba bá ŋɔ wonnu telo 

yerane ba na beeri to mo na? Nɔɔna ná tu se ba ɡwori Vini tio-bia, ba yeini ba ba 

ɡwori ba daare tio-bia badwonna na? 6 Ko nam ná ye Esawu dwi tiina bama, á dona 

wó beeri ba buŋi á jei sem maama ne ba vere wonnu telo maama na jeɡe kuri te pa 

abam to mo ba daare abam. 7 Á fara bam tete mo laɡe ba zeili abam se á nwoŋi á duri 

á daare á teɡa kam. Balo na ɡwoni ni de abam to tete laɡe ba lɔ á kwaɡa ne mo se ba 

wane abam ba di. Á badwoŋ-swonnu tem wó che kalanchoɡo se ba ma ba ja abam, ye 

á yeiri ko ni ne.”  
8 BAŊA WƐ ta ma ta o we:  

“Dento dɛ dem ná yia, amo wó chɔɡe swa tiina balo maama na zoore Edom ne to, 

dedaane yi-pore-nyena na wo Esawu peero temb seeni to. 9 Ko ná ye nɔn-babɛ selo na 

zoore Teman teo wone to, foone wó ja-ba. Ko daare balo maama na ye Esawu dwi 

dem to wó jei mo.”  

Esawu dwi tiina na chɔɡe Jakob dwi tiina tei to  

10 “Abam déem tiini á ke puseŋa de á chorro tem na ye Jakob dwi dem to ye á ɡo-ba. 

Konto ŋwaane mo abam wó di á chaveera, ye á daare á na chɔɡem se ko taa vei wuu. 
11 Veira déem na tu ba fe ba zo Jerusalem teo wone se ba vere ko jejeɡero ba ja ba 

viiri to, á zeɡe mo á nia ye á wo cheɡe-ba. Veira bam konto na pɔɔre wonnu tem ba pa 

daane to, abam dedaane banto maama maŋe á ba ɡare daane.*  
12 Abam ya dae se á ta‑á mɔne á chaka de lɛɛro na yi á chorro tem tei to.  

Abam ya dae se á ta‑á jeɡe wopwolo dedaane Judah tiina bam na nɛ chɔɡem tei to.  

Abam ya dae se á ta‑á maɡe á nyɔɔna de banto cham dem.*  
13 Abam ya dae se á tɔɡe á zo amo nɔɔna bam teo kom wone  

dɛ delo wone ba na nɛ ba lɛɛro tem to.  

Abam ya dae se á ta‑á jeɡe Judah tiina bam á mɔna  

de ba na nɛ cham delo ba lɛɛro dɛ dem ne to.  

Abam ya dae se á tɔɡe á pɛ ba jejeɡero á ta‑á tei  

ba lɛɛro dɛ dem ne.  

14 Abam ya dae se á zeɡe chwo-pwɛa yam ne se á ɡo balo na duri se ba lu jara yam 

wone to.  

Abam ya dae se á ja balo ta na daare to á ke ba dona bam jeŋa ne  

ba cham dɛ dem ne.”  

Baŋa Wɛ borem dɛ dem laɡe de yi  

15 “Amo BAŊA WƐ dɛ dem laɡe de yi se a di loɡo baŋa dwi maama taane. Edom tiina 

bam, á de wó na á nyem, nenɛɛne á na ke nɔɔna badwonna tei to. Á keim-balwaaro 

tem laɡe te jwoori te to á tete yuu ne mo. 16 Abam déem na wo amo tete peo kom yuu 

ne ye á nyɔ sana á su tei to, konto dwoŋi mo dwi-ɡɛ tiina bam de wó su de a ban-zɔŋɔ 

kom. Ba wó tiini ba nyɔ taa ba su, pa se ba yera laam saare loɡo baŋa ne. 17 Ko daare 

Zion peo kom ne mo nɔɔna wó na verem. Jei sem konto wó taa ye wose se pa-ne. 

Jakob dwi tiina bam wó jwoori ba jwoŋi ba teɡa kam balo na vere-ka to tei ne ba taa 

tei. 18 Jakob dwi dem wó chɔɡe ba dona ne mini na zwɛ wonnu tei to mo. Josɛf dwi 

tiina bam wó taa nye de min-voɡo mo. Ba wó di Esawu dwi tiina bam kula, ne mini na 

yeini de zwɛ ɡa-korro tei to. Nɔɔn-nɔɔno daa bá daare Esawu dwi tiina bam wone.”  

BAŊA WƐ mo taɡe konto.  
 

19 Isarele tiina balo na zoore teɡa-kuri seeni kaɡoa kam ne to mo wó zo Esawu peero 

jei sem ne ba taa zoore da. Balo de na zoore wɛ-zoore seeni bwollu tem ne to maa wó 

jwoŋi Filisi tiina teɡa kam ba taa tei. Ba ta wó jwoŋi Efrayim laŋa kam de Samaria 

laŋa kam. Benjamin dwi dem wó jwoŋi Gilead laŋa kam ba taa tei. 20 Isarele tiina balo 

maama ya na jaɡe to wó jwoori ba zo Kanaan teɡa kam. Ba kɔɡɔ kom wó jeini teɡa 

kam maama ne se ko vo ko yi Zarefate. Jerusalem tiina balo na jaɡe ye ba wo Sefarade 

ne to de wó vo ba jeini teene delo na wo teɡa-kuri seeni kaɡoa kam ne to. 21 Babɛ selo 

na jwoŋi ba nɔɔna ba yaɡe to mo wó di Zion peo kom yuu. Ba wó taa tei Esawu peero 

laŋa kam maama. Kanto maŋa kam ne, BAŊA WƐ mo wó di paare o nɔɔna baŋa ne.  



 

 

 

Jonah  

Tɔnɔ  



Wɛ Sampwora  

Jonah Tɔnɔ  
Jonah Tɔnɔ kom bere kolo na tu o baŋa de o na kwaane se o ve Wɛ ni to mo. Jonah déem wo ke 

o boboŋa ne se o ja kwora kalo Wɛ na pɛ‑o se o kwei o pa Ninevɛ tiina bam to. Ninevɛ déem ye 

Asiria tiina bam te-fɔrɔ mo ye banto done Isarele tiina bam. Jonah maa yei we, Ninevɛ nɔn-bia 

bam ná ve ba wɛleera yam ye ba daare ba tɔɡe cheɡa, Wɛ daa bá waare-ba. O boboŋa nam na 

jwoori ye o vo o tɔɔle Wɛ kwora o bere-ba to, ba seene ba ve ba wɛleera yam kikia mo ye Wɛ 

yaɡe o ma chɛ-ba. Jonah ma da ko ŋwaane o poone Wɛ. Wɛ ma bere‑o we, o yiɡa wo loɡo baŋa 

teene dem maama wone, ye o boboŋa tɔɡe se nɔɔna maama mo pipiri ba yaɡe wɛleera keim se 

ba ba o tei. Wɛ nam ye wolo swono na ɡaale to mo. O maa jeɡe nɔɔna yibwona ye o ke-ba o na 

laɡe tei to.  

1 

Jonah ve Wɛ ni  

1 BAŊA WƐ déem mo ŋɔɔne de Amitayi bu Jonah o we,* 2 “Zaŋe n vo Ninevɛ te-fɔrɔ 

kom n ta‑n kaane ko nɔɔna bam we, ba lwarem dem ɡaale amo yiɡa ne.”  
3 Jonah ma ve ye o zaŋe o duri se o vo Tarasisi. O déem vei Jopa mo se o ná nɛ 

nabworo na maa vei jei sem konto, se o duri o lu BAŊA WƐ yiɡa ne. O laam ma ŋwe o 

sabu, ye o da o zo nabworo kom ne.  
4 BAŊA WƐ ma pa se vo-dɛɔ zaŋe ko maɡe na bam dedɛ. Vio kom na tiini ko fufuɡi 

konto to, nabworo kom maa ɡa fee se ko bwori. 5 Foone ma tiini de ja nabworo kom 

yuŋina bam, ye ba dedoa dedoa bobo o kaase o lwoori o teo wɛ se de jwoŋi‑o de yaɡe. 

Ba ma daare ba dole ba zela ba yaɡe na bam ne se nabworo kom taa pwona.  

Jonah déem nam ya tu nabworo kom kuri ɡuɡworo ne mo o tiɡi da, ye o dɔ o kɛ. 
6 Yuŋina bam yiɡa tu wom ma vo o na‑o, ye o bwei‑o o we, “Bɛ mo ye nmo tiɡi n dɔa? 

Nmo de zaŋe n bwoŋi n Wɛ yere, se dɛ delo wonto wó duri dé ŋwaŋa, se dé yé maŋe 

na banto wone.”  
7 Nabworo yuŋina bam ma bane daane ba we, “Pa-na se dé ta jɔrɔ se dé lɔre wolo 

ŋwaane cham dento na yi debam to.” Ba na taɡe to, ko ma ja Jonah. 8 Ba ma bwei‑o 

ba we, “Ta‑n tɛa, wɔ mo pɛ se lwarem dento ba debam baŋa? Bɛ totoŋe mo nmo jeɡa 

se n toŋe ywo? Nmo nwoŋi yei ne mo? Nmo dwi ye dɔ mo?”  
9 Jonah ma leiri o we, “Amo ye Hiburu dwi tu mo. Amo nam tɔɡe Yuu-tu BAŊA WƐ 

wolo na tei wɛyuu ye o kwori o ke teɡa baŋa de naneo maama to mo.” 10 Ba na niɡi 

konto to, foone déem ma tiini de ja nɔɔna bam. Kokuri to, Jonah ya maŋe o ta o 

bere-ba we o kwaane se o duri o lu BAŊA WƐ yiɡa ne mo. Ba ma bwei‑o ba we, “Bɛ mo 

ye nmo ke keim dento?”  
11 Nabworo yuŋina bam ma bwei‑o ba we, “Bɛ mo dé wó ke de nmo se naneo kom ke 

ziim?” Vio kom déem yɔɔre ko taa tiini ko dana ko pa-ba mo pa se ba bwei‑o konto. 
12 Jonah ma leiri o we, “Ja-na amo á dole á de naneo kom wone, se ko wó ke ziim ko 

pa abam. Ko ye cheɡa, amo yiɡa mo pɛ se abam zo vo-dɛɔ konto wone.”  
13 Ba maa wo sɛ ye ba ya ta kwaane ba yuŋa de ba dam maama se nabworo kom 

wane ko bɛ buburu baŋa, ye ba ware. Vio kom ma bole ye ko fɔɡe ko tiini ko dana ko 

ja ɡaale. 14 Ba ma kaase ba bwoŋi BAŊA WƐ yere ba we, “Jan ja, Yuu-tu BAŊA WƐ! Dé 

lwoori‑m, yé chɔɡe debam dé na laɡe dé le nɔɔno wom ŋwea to ŋwaane. Kokuri to, 

nmo ná wo pɛ chwoŋa, tento maama bá ke.” 15 Nɔɔna bam ma dole Jonah ba de naneo 

kom wone, ye ko de ke ziim bedwe baŋa ne. 16 Ba na nɛ kolo maama na ke to, mo Wɛ 

kɔrɔ zo-ba lanyerane. Ba ma kwei kaanem ba ke ba pa BAŊA WƐ, ye ba ta pwooli se ba 

taa zuli‑o.  
17 Ko nam ná ye Jonah, BAŊA WƐ toŋe ywoni kamunu mo pa se de ba de li‑o. O maa 

wo ywoni dem wone da yatɔ wea de tete maama.*  

2 

Jonah ware Wɛ  

1 Jonah déem maa wo ywoni dem puɡa wone, ye o ware o Tu BAŊA WƐ o we:  
2 “Amo Tu, amo na wo cham ne to,  

a bwoŋi nmo yere ye n seene n leiri-ne.  

Twa ɡuɡworru jei sem ne kuri kuri mo  

a keeri a laɡe zeina n tei ne,  

ye n ni a keira kam.*  
3 N dole-ne n de luŋu luŋu naneo kuri ne chekke,  

mɛ na bam na kaare-ne ba pu to.  

Na-ŋon-kamuna ma bibili amo baŋa ne se kɛa.  
4 Amo ya boŋe we n zeili-ne n yiɡa ne mo,  

pa se a daa yé na nmo tete diɡa kam dɛ de dɛ. a  
5 Na bam kwoli-ne ye ba kereɡe-ne.  

Naneo kom de ma pu amo maama.  

Na wone ɡaaro tem de déem jujuɡi amo yuu maama.  
6 A ma tu na wone a dwei pelwaaro kura,  

mɛ chwoŋa na tera se nɔɔno wane o lu kɔtaa to.  

Amo Tu BAŊA WƐ, nmo nam jaane-ne,  

ye a nwoŋi ɡwoŋo wone de a ŋwea.  
 

7 A na tu a maane we a toone yi de ti to,  

mo a ɡuli BAŊA WƐ ɡula  

ye a ke wɛ-lworo se n jwoŋi-ne.  

Nmo ma‑n seene n zeɡe n tete diɡa kam ne  

n ni a lworo kom.  
 

8 Jwona ye wo-yɔɔro mo.  

Balo maama na zuli-ya to  

dole ba cheɡa de nmo mo ba yaɡe.  
9 Amo nam wó taa leeni tia lei mo a pa‑m.  

A ta wó kwei kaanem mo a pa‑m,  

se a daare a ke kolo a na pwooli se a ke a pa‑m to.  

BAŊA WƐ ye wolo na pae nɔɔna na verem to mo!”  

10 Konto maama kwaɡa ne mo, BAŊA WƐ laam ŋɔɔne de ywoni dem se de vo de twi 

Jonah de de buburu baŋa ne. De ma seene de vo de ke konto.  

3 

Jonah laam sɛ Wɛ ni  

1 BAŊA WƐ daa ma ŋɔɔne de Jonah o ke belei o we, 2 “Nam zaŋe n vo Ninevɛ na ye 

te-fɔrɔ to, se a laam pa‑m a kwora se n tɔɔle-ka n pa ko nɔɔna bam.”  
3 Jonah ma sɛ BAŊA WƐ ni ye o daare o vo Ninevɛ. Teo kom konto tiini ko yala ye ba 

kwei da yatɔ mo ba maa kaare ko ni maama. 4 Jonah na vei dɛ wone veiŋa teo kom 

wone to, mo o bobo se o taa tɔɔle taane dem ye o we, “Da finna mo daare se BAŊA WƐ 

chɔɡe Ninevɛ teo kom zɔŋ-zɔŋ!”  
5 Ninevɛ tiina bam ma sɛ Wɛ kwora kam.* Ba ma tɔɔle se nɔɔna maama vɔ ni se ba 

daare ba zo ɡare-nyenyaaro, se ko bere ba wo-chechɔɡɔ kom. Nɔɔna maama jeɡe se ba 

ke konto dwoŋi mo, ko ná ye nɔn-kamuna naa nabwona de.  
6 Ba pɛ wom na niɡi kwora kam to, o ma zaŋe o daare o paare yituŋu kom. O ma 

lɔɔre o paare ɡwaaro o tiŋi dáa ne ye o lɛ ɡare-nyenyaaro. O ma daare o vo o jei 

tentwarem wone. 7 O laam ma tɔɔle o bere Ninevɛ tiina we, “Ni dento nwoŋi Pɛ de o 

nakwa tei ne mo: Nɔɔn-nɔɔno ba jeɡe se o di kolokolo. Ko ná ye nabiina, naa naane, 

naa sɔŋɔ vara dwi maama, ko chula se ba di wodiu naa ba nyɔ na. 8 Nabiina wó zo 

ɡare-nyenyaaro mo, se ba daare ba kwei ɡare-nyenyaaro ba vɔ ba vara yera ne. Nɔɔna 

maama jeɡe se ba seene yia mo ba lwoori Wɛ lanyerane, ye ba ve ba totoŋ-lwanno de 

ba vuvuɡa kikia yam. 9 Dɛ delo dé ná ke konto, Wɛ wó sɛ se o leiri o boboŋa, se o 

ban-lom daa yé taa wo dé baŋa ne se dé te.”  
10 BAŊA WƐ déem maane ba kikia yam de ba na yaɡe ba totoŋ-lwanno tem to. O ma 

seene o duri ba ŋwaŋa ye o wo waare-ba ne o ya na taɡe we o wó ke tei to.*  

4 

Jonah bane zaŋe Wɛ yibwona ŋwaane  

1 Jonah na nɛ konto to, o wo déem ma fuli dedɛ, ye o bane zaŋe. 2 O ma ware BAŊA 

WƐ o we, “Amo Tu BAŊA WƐ, amo ya ta na wo a tete teo ne to, a maŋe a lɔre we tento 

mo wó ke. Konto ŋwaane mo a nam maŋe a kwaane se a duri a vo Tarasisi to. Kokuri 

to, amo yei nmo na ye swono tu Wɛ, ye n tiini n jeɡe nɔɔna ŋwaŋa tei to. N ma‑n yeini 

n peene n bane ye n leiri n boboŋa se n yé chɔɡe nɔɔna. 3 Amo Tu BAŊA WƐ, nam yaɡe 

se a te, se a toone ɡare a ŋwea.” 4 BAŊA WƐ ma bwei‑o o we, “Wɔ mo pɛ‑m chwoŋa se 

n pa n bane zaŋe konto dwoŋi?”  
5 Jonah na niɡi konto to, o ma nwoŋi teo kom wone o vo ko wɛ-puli seeni o tei 

pwoŋa o jei ka kuri ne. O laam maa jei ka woro ne o cheiɡa se o nii kolo na wó ke 

Ninevɛ teo kom to. 6 Yuu-tu BAŊA WƐ ma pa se nyambɔle nwoŋi de milimi de kwoli 

pwoŋa kam maama pa woro wora lanyerane. Ko ma pa Jonah zurim ye o jeɡe 

wopwolo de nyambɔle dem vɔɔro.  
7 Teɡa na yi ye ka jwoori ka poore to, Wɛ ma pa kanzwɛ dedwoŋi ba de done 

nyambɔle dem pa de kwaare de te maama. 8 Wea na beɡa to, Wɛ ma toŋe vo-loŋo se 

ko zeɡe wɛ-puli seeni ko ba ko maɡe Jonah yupare baŋa. O yuu maa wɔe. O déem ɡɛ 

fee mo se o beiri, we-dɛa kam ŋwaane. O ma tiini o boŋe o beeri toone, ye o we, “A 

toone maŋe de ɡare a ŋwea.”  
9 Wɛ daa ma bwei‑o o we, “Chwoŋa kɔ mo n jeɡa se n pa n bane zaŋe nyambɔle dem 

ŋwaane?” Jonah ma leiri o we, “Chwoŋa wora chekke se a bane zaŋe dedɛ. Ko ná 

maŋe ko ye se a te de, a jeɡe cheɡa.”  
10 BAŊA WƐ ma ta ded‑o o we, “Ko ná ye nyambɔle dem, tete dedoa ne mo a pɛ de 

zaŋe de be. A daa ma pa se de jei tete dedwoŋi ne. Nmo wo ke kolokolo n pa-de, se de 

maa zaŋe de be. Bɛ mo ye n wo chɔɡe de ŋwaane? 11 Ko nam ná ye Ninevɛ teo nɔn-bia 

bam, a ná duri ba yibwona, ko dae ko chwoŋa ne na? Ko ye te-fɔrɔ kolo nɔɔna na dwoi 

morro bi de finlei balo na ware ba pɔɔre lam de lwarem daane to mo. Ba vare-kɔɡɔ 

kom de maa tiini ko ɡaale. Konto, a seene a jeɡe chwoŋa se a taa jeɡe ba ŋwaŋa.”  



 

 

 

 

 

Mika  

Tɔnɔ  



Wɛ Sampwora  

Mika Tɔnɔ  
Mika déem zoore Judah teo ne mo maŋa kalo Wɛ sampwora Izaya de na wora to. Mika bere we 

Wɛ laɡe o waare Judah teo kom mo, ne o na maŋe o waare baŋa seeni paare laŋa kam na ye 

Isarele teo kom ye ba ta bwoi-de we Samaria to. Ko ye ba kikia maama na biini ye ba ba bore 

cheɡa bora taane dim baŋa ne to ŋwaane mo Wɛ laɡe o waare-ba. Mika ta bere we Wɛ nɔɔna 

bam maŋe se ba taa jeɡe teena jwa seeni we, loɡo baŋa teene dem maama wó taa zoore daane 

de bochare-zuru, ye daanem daa bá yi nɔɔn-nɔɔno. Nii 4:1-4. O ta ma ta o bere we, maŋa wó ba 

ye ba lo bu na nwoŋi pɛ David dwi dem wone to. Wonto maa wó ji pa-faro se o taa nii o nɔɔna 

baŋa ne chekke. Nii 5:1-5.  

1 
1 BAŊA WƐ na ŋɔɔne taane delo o bere Mika, o na nwoŋi Moresɛf teo to mo tento. Ko 

maa ye maŋa kalo Jotam, de Ahaz, de Hezekia déem na saŋe daane ba ye pwa Judah 

teo kom ne to.* Samaria dedaane Jerusalem nɔɔna bam na toŋe tei to mo Wɛ veere o 

bere Mika.  

Samaria de Jerusalem borem taane  

2 Abam balo maama na zoore teɡa baŋa ne to, pore-na á zwa á cheiɡi taane dento 

lanyerane. Yuu-tu BAŊA WƐ mo jei o wɛyuu sɔŋɔ kom ne ye o laɡe o saŋe abam. 
3 Nii-na! BAŊA WƐ zeɡe o jeiŋa jei sem ne o tu o beena! O laɡe o ba o nɔ loɡo baŋa 

peero tem yuu ne mo. 4 Peero tem tete wó nyeene kalia kalia, ne ba na saŋe nuɡa mini 

ne tei to mo. Zwonnu tem de wó jaɡe te jei, nenɛɛne na na chuuri ba kɛ tei to. 5 Ko ye 

Jakob dwi tiina bam na sɛ lwarem totoŋa to ŋwaane mo konto maama wó ke. Cheɡa 

to, Isarele tiina bam lɔɡe Wɛ kwaɡa ne! Bera mo pɛ se ba tusi konto dwoŋi? Ko ye ba 

te-fɔrɔ Samaria tiina tete ŋwaane mo! Bera mo pɛ se Judah tiina bam zuli jwona? Ko 

maa ye ba teo kamunu Jerusalem tiina tete ŋwaane!  

Baŋa Wɛ maa we:  

6 “Konto ŋwaane amo laɡe a chɔɡe Samaria teo kom maama pa se ko ji di-dwonnu 

nɔɔna na wó che ɡaare ye ba du Vini teeni da to. A wó pa se na chuuri teo kom 

kalankula baŋa ne. Na bam wó ja-ya ba jaɡe pa se teo kom de ko kuɡu maama saare. 
7 Amo ta wó chochoɡe ba jwona yam, ye a daare a ma mini a zwɛ pɛɛra yalo maama 

ba na kwei ba ma zuli-ya to. Cheɡa to, a wó chɔɡe kamwaro telo maama ba na jeɡe ba 

kaane to mo. Ba nɛ ba jwona jejeɡero tem ka-tole totoŋa baŋa ne mo. Konto ŋwaane 

amo wó pa se ba dona bam jwoŋi-te ba ja vo teo kodwoŋi ba ma ba ŋwe ka-tole 

dáane.”  

Judah bá lu lɛɛro tem wone  

8 Lɛɛro na wó ba konto to, amo wo chɔɡe dedɛ ye a keeri ko ŋwaane. Amo laam wó 

taa vei kalambwolo de a napera yerane mo.* A ta wó suuri ne nywoŋ-kura mo tei, ye a 

chwoosi ne kunkworo na keeri tei to. 9 Samaria tiina bam na nɛ zonne delo to ba jeɡe 

yɔɔrem. Ba jaweo kom lɔɡese ko ja Judah tiina bam de, ye ko laɡe ko yi Jerusalem teo 

kom, amo chorro tem na zoore mɛ to.  
10 Yé zaŋe-na á ta taane dento se Gafa tiina bam maane dé cham dem ni ne! Yé 

keeri-na de fenfee de! Ko daare abam balo na zoore Bɛte-Lafera ne to, kwei-na fwoɡo á 

ma á taare á yera á wo-chechɔɡɔ kom ŋwaane. 11 Ba wó kale abam Safiri tiina bam ba 

viiri se á nwoŋi á teo kom wone bwori de á chaveera á ta‑á via. Zaanan tiina bam nam 

ware ba nwoŋi ba teo kom wone. Bɛte-Ezeli tiina bam maa laare dedɛ, ba daa bá wane 

abam ba woli. 12 Marofa tiina bam maama yɔɔre ba wowole mo ba teene verem, BAŊA 

WƐ na toŋe lɛɛro ye te ɡa fee se te yi Jerusalem teo to ŋwaane.  
13 Abam balo na zoore Lakisi ne to, kwɛ-na á jara-keim torokooro tem se sisein-nɔɔna 

vaŋe-te ye á duri á kɛ! Ko ye abam mo bobo á tɔɡe Isarele tiina wɛleera yam dwoŋi, 

pa se Jerusalem tiina bama de to tusim wone. 14 Judah tiina bam, véi-na á ke bana de 

Moresɛf-Gafa tiina bam. Á daa bá na-ba. Akiziba teo kom nam laɡe ko lɔ Isarele tiina 

pwa bam kwaɡa ne mo. 15 Abam balo na zoore Maresa ne to, BAŊA WƐ laɡe o pa á 

dona bam wane á teo kom ba di mo. Wolo na jeɡe yere Isarele tiina bam wone to wó 

duri o vo o seiɡi Adulam peo bɔɔne dem wone.  
16 Judah tiina bam, cheeri-na á yum se á daare á ta‑á laara, ba na laɡe ba ja á 

bu-swonnu tem ba kale ba vo sa-teo to ŋwaane. Cheɡa to, tiini á cheeri-na á yum 

nenɛɛne duura yum na ye tei to.  

2 

Balo na bɛɛse nabwona to wó na lɛɛro  

1 Ko ná ye balo na jeɡe lwarem boboŋa to, lɛɛro wo ba yuu ne! Ba yeini ba peini tete 

ne ba boŋe boboŋ-balwaaro mo. Teɡa ná poore, ba wó seene ba ke kolo na su ba yia 

to, ba na jeɡe ko dam to ŋwaane. 2 Ba yeini ba vere kare selo maama ba yia na su to se 

ba va. Ba ta maa vere sɔŋɔ kolo maama ba na laɡe to se ba taa zoore ko wone. Ba 

yeini ba ke konto mo, ye ba ma dam ba jwoŋi nɔɔna jeŋa wonnu maama.  
3 BAŊA WƐ nam na taɡe kolo to mo tento:  

“Amo tete jeɡe boboŋa se a pa cham mo ba abam baŋa ne. Nɔɔno tera á wone o na 

wó wane o jwoŋi o tete o yaɡe. Maŋa kam konto ne, á wó na lɛɛro pa se á de á 

kamunni dem maama teɡa ne. 4 Nɔɔna wó taa jeɡe abam ba mɔna ye ba leeni 

wo-chechɔɡɔ leiŋa ba we:  

‘Lɛɛro wo dé yum ne!  

Ba vere dé teɡa kam ba daare debam.  

Ka laam wo dé dona bam jeŋa ne mo!’ ”  
5 Konto to, ba ná jwoori ba pɔɔre teɡa kam ba pa Wɛ kɔɡɔ kom nɔɔna bam, abam 

balo na vere nɔɔna teɡa to daa bá jwoŋi á nyem á ta‑á tei.  
 

6 Nɔɔna bam konto yeini ba pworisi ba ta de amo ba we, “Yé ta‑n pworisi konto 

dwoŋi! Debam bere dé bá na dé chaveera!”*  
7 Ko wo maŋe se Jakob dwi tiina bam taa ŋɔɔne konto dwoŋi. Á boŋe we BAŊA WƐ 

wó peene o bane de abam, se o yé ke abam kolokolo mo na? Ko nam ná ye balo na 

tɔɡe chwoŋa to, amo ni taane dem wó fɔɡe-ba lanyerane.  

Baŋa Wɛ maa we:  

8 “Abam na ke tei to, á tiini á pa ko zo amo nɔɔna bam yera, ne á ye a dona mo tei. Á 

yeini á zi á dwonna balo na nwoŋi jara jei ba jwoori ba sam to, ye á daare á vere ba 

ɡwaaro tem. 9 Abam mo zeili amo nɔn-kɔɡɔ kom kaana bam pa ba nwoŋi sam delo na 

ye ba kuɡu jei sem to wone. Ko ta ná ye ba bia bam, á ma vere wo-laaro telo amo na 

ke ba jeŋa ne se ba taa tei to.  
10 Zaŋe-na á laɡe jei! Á daa bá ta‑á zoore jei sem konto ne se á na siu. Abam lwarem 

totoŋa mo pɛ se teo kom maama chɔɡe. 11 Nɔɔna bam konto wó taa laɡe sampwora 

kalo ni na su de vwa taane to mo. Konto tu ná tu o pworisi de-ba o we, ‘Á wó na 

sa-dɛɛra dedɛ se á ta‑á nyɔ á sui!’, ba wó tɔɡe o kwaɡa de wopwolo.  

Baŋa Wɛ nɔɔna bam wó na fɔɡem  

12 Jakob dwi tiina bam, amo wó jwoori a la abam a ke daane. Cheɡa to, a wó kale 

balo maama na daare Isarele tiina kɔɡɔ kom wone to, ne nayero na kale o pei o pa se 

jwoori se zo se peiɡa jei tei to. Konto to, teɡa kam wó ba ka su de kɔɡɔ dedɛ.”  
13 Wolo na jeɡe dam se o pore chwoŋa o pa-ba to mo wó tɔɡe ba yiɡa. Ba wó pi ba 

nwoŋi teo kolo ba dona bam na peene-ba to wone. Ba Pɛ wom mo wó to ba yiɡa ne, 

ye ba da ba nwoŋi. Wonto ye ba Yuu-tu BAŊA WƐ mo.  

3 

Isarele yiɡa tiina na tiini ba chɔɡe tei to  

1 Amo déem taɡe a we:  

“Abam balo na ye yiɡa tiina Jakob dwi tiina bam wone to, cheiɡi-na taane dento! 

Abam ye Isarele tiina bam dedɛɛra, ye á kikia maama ya maŋe se ya taa tɔɡe cheɡa 

mo. 2 Abam nam chuli kolo maama na jeɡe lam to ye á daare á tɔɡe totoŋ-balwaaro 

kwaɡa. Á yeini á ja amo nɔɔna bam á pwoni ba tɔn-zwona kam á daare ba kwi sem 

yerane. 3 A nɔɔna bam laam mo jiɡi nɔna ba pa abam. Á yeini á cha ba ya-nɔna yam á 

ke kambi-zaŋa wone se á saŋe, ye á daare á bwori bwori ba kwi de. Á laam wó twori 

nɔn-saŋa yam wone á di.”  
4 Maŋa beene, se nɔn-balwaaro tem konto ba ba lwoori zeina BAŊA WƐ tei ne. O nam 

bá sɛ ba wɛ-lworo kom. O wó ma o kwaɡa o ya-ba, ba na toŋe lwarem kikia to 

ŋwaane.*  

5 BAŊA WƐ ni taane dem mo tento:  

“A laɡe a ta woŋo de sampwori selo na ɡane a nɔɔna bam to. Nɔɔno wolo ná pɛ-ba 

ba ni-wodiu, ba wó ta de kotu we, ‘Yazura taa wo n tei ne.’ Wolo nam ná wo pɛ-ba 

kolokolo, ba wó fuɡi kotu we tiɡura beene o baŋa. 6 Á maŋa kam ti. Lim wó ba de 

kwoli abam, se á daa yé ta‑á nae kolokolo á tɛ á bere nɔɔna bam. Amo daa bá veere a 

tete de abam. Wɛ dem wó zo de diɡa pa se á jeini lim wone. 7 Sampwori sem de 

yi-nara bam maama wó kwoli ba yibia de chaveera. Ba wó pu ba nia, Wɛ na ve se o 

leiri ba bwia yam to ŋwaane.”  
8 Ko nam ná ye amo, BAŊA WƐ mo ke o Jworo kom a bochare ne pa se a jeɡe dam. 

Konto ŋwaane mo a wane a lɔre chwoŋa kalo na lana to, ye a na baare se a ta cheɡa 

de Isarele tiina bam se ba lɔre ba na tusi tei to.  
9 Abam balo na ye yiɡa tiina Jakob dwi tiina bam wone to, cheiɡi-na taane dento! 

Cheɡa to, abam balo na ye Isarele tiina dedɛɛra bam to yeini á chuli cheɡa kam ye á 

chɔɡe kolo maama na lana to. 10 Á tɔɡe puseŋa totoŋa de nɔn-ɡora kikia baŋa ne á fɔɡe 

á lɔ á sam Jerusalem ne, ye ko ye Wɛ tete teo mo. 11 Teo kom dedɛɛra bam yeini ba 

jwoŋi dim mo ye ba daare ba bore nɔɔno bora. Kaanem tiina bam de maa jwoŋi 

ŋweero se ba daare ba bere Wɛ taane dem. Sampwori sem de jwoŋi sabu ba veera yam 

ŋwaane mo. Konto maama, ba nam ta bere ba tete we ba sale Wɛ mo. Ba maa kare ba 

tɛ ba we, “Cham bá yi debam, se BAŊA WƐ wo debam tei ne.” 12 Abam kikia yam konto 

ŋwaane Wɛ tete teo Jerusalem wó to ko saare ko ji di-dwonnu yerane. Nɔɔna wó ba ba 

va Zion teɡa kam konto ba tiŋi. Teeni wó li zwoŋo kolo Wɛ diɡa kam ya na zeɡe da 

to.*  

4 

Nabiina wó ba ba zuli Baŋa Wɛ  

1 Maŋa wó ba ye BAŊA WƐ diɡa kam na zeɡe peo kolo yuu ne to na yere ko dwoni 

loɡo baŋa jei maama. Ko wó taa zeɡe wɛɛne vili-vili se ko dwoni peero tem maama. 

Dwi dedɛ tiina wó taa nwoŋi ba teene dem ne ba twoŋi daane taa ba yɔɔre da. 2 Loɡo 

baŋa dwi tiina bam konto maa wó ba da ye ba ta ba bere daane we, “Pa-na dé vo dé di 

BAŊA WƐ peo kom yuu se dé zuli Jakob Wɛ wom o diɡa kam ne. Wonto wó bere 

debam o chwei sem, se debam de wane dé taa tɔɡe-se.”*  

Kokuri to, da yam konto ne Wɛ bera yam wó zeɡe Zion ne mo ya jaɡe jei maama ne. 

BAŊA WƐ kwora kam maa wó nwoŋi Jerusalem ne ka yi nɔɔna maama. 3 Dwi tiina balo 

na zoore teene delo maama wone to ná jeɡe daane, Wɛ wó fɔɡe-ba o ke daane ye o 

lwɛ ba jara yam, de ba ná maŋe ba jeɡe dam tei de. Ba laam wó kwei ba jara-keim 

se-zɔɔro tem ba ma lu vaane, se ba chichwoa yam de pipiri ya ji lare ya pa-ba.* Teo 

daa bá kwaare jara de ko dwoŋi. Nɔɔna de daa bá zamese jara keim. 4 Nɔɔna bam 

maama laam wó taa zoore ba sam wone ye lwia tera. Ba wó jeini ba tete teeni dem 

woro ne ba sii. Nɔɔn-nɔɔno bá wane o fuɡi-ba. Paŋwa Tu BAŊA WƐ ni taane mo konto.  
5 Dwi-ɡɛ tiina boŋe se ba taa tɔɡe ba tete wa yam chwei mo. Debam dwi dem nam 

wó taa tɔɡe dé Tu BAŊA WƐ wom se ko taa vei wuu.  

Isarele tiina wó jwoori sɔŋɔ  

6 BAŊA WƐ maa we:  

“Da yam konto ne, amo wó la nɔɔna balo a na pɛ ba yaare sa-teo ne to a ke daane. 7 Ba 

na wo yiɡa yiɡa de ba tete teo kom to, ba nye de ɡwane mo. Amo laam wó pa ba ji 

balo na daare a nɔɔna bam wone ye ba jwoori sɔŋɔ to. Ba teo kom maa wó fɔɡe ko ke 

dam. Ko zeɡe da yam konto ne se ko taa vei wuu, amo BAŊA WƐ wó taa wo Zion peo 

kom yuu ne ye a nii ba baŋa ne.”  
8 Jerusalem, nmo wó taa ye teo kolo Wɛ na yere o nɔɔna bam ne nayero tei ko wone 

to. Nmo ta wó jwoori n ji te-fɔrɔ mɛ pɛ wom na di o paare da to.  
 

9 Bɛ mo ke ye á keeri de baare konto? Ko ye á pɛ wom de á nakwa bam ŋwaane mo 

na? Ba daa ta tera na? Konto ŋwaane mo pɛ á wo zonne wone ne kapua na wowole se 

o lo tei to na? 10 Ɛɛ, Jerusalem tiina bam! Ta‑á suuri-na ye á kona ne kaane na wowole 

se o lo tei to. Abam laam wó nwoŋi á yaɡe á sam mo se á vo á pu vwoa ɡaao ne á 

peini da. Á dona bam maa wó ja abam ba vo Babilon se ba peene abam teo kom konto 

ne. BAŊA WƐ nam wó ba o vere abam o yaɡe á dona bam jeŋa ne pa se á jwoori á ta‑á 

tei á tete.  
11 Jar-keira mo nwoŋi teene dedɛ wone ba la daane se ba kwaare jara de abam. Ba 

maa we, “Pa-na dé yɔɔre dé chɔɡe Jerusalem teo kom zɔŋ-zɔŋ, se dé daare dé pa 

chaveera ja-ko!” 12 Nɔɔna banto nam za wo lɔre BAŊA WƐ na kwei boboŋe delo de-ba 

to. Ba daa wo maane we Wɛ mo laɡe-ba o ke daane se o fere-ba ne nɔɔno na fere 

mumuna tei to.  

Baŋa Wɛ maa we:  

13 “Jerusalem tiina bam, zaŋe-na se á fere á dona bam! Amo wó pa abam dam 

nenɛɛne nabea na dana ye ka jeɡe nyea yalo na ye luuru to dedaane napɔɔna yalo na 

ye channa to. Konto to á wó nɔ dwia yalo maama na wó jeeri abam to. Á laam wó 

kwei jejeɡero telo maama ba na nɛ ba jara yam baŋa ne to á ke amo BAŊA WƐ jeŋa ne. 

Amo mo ye loɡo baŋa teene dem maama Teiru wom.”  

5 
1 Jerusalem tiina bam, la-na á jar-keira bam á ke jeiɡa dedoa. Dé dona bam tu ba 

ɡilimi dé teo kom se ba kwaare jara de debam. Ba laɡe ba ma da-lɔŋɔ ba maɡe Isarele 

tiina yuu tu wom.  

Yuu tu wodwoŋi wó nwoŋi Bɛtelehem ne  

Baŋa Wɛ maa we:  

2 “Ko nam ná ye nmo, Bɛtelehem Eferata, nmo muri Judah dwi tiina sɔ-yuni tem 

maama wone. De ko de, amo laɡe a le dedɛɛro abam wone se o taa tei Isarele tiina 

bam o pa-ne. O wó taa ye wolo dwi dem na zeɡe faŋa faŋa to mo.”*  
 

3 Wɛ nam wó yaɡe o nɔɔna bam ba yera se ko taa vei maŋa kalo kapua kam na wó ba 

o lo bu to. Bu wom chorro tem laam wó na chwoŋa se ba nwoŋi sa-teo ba jwoori ba 

sam ba woli de ba dwonna Isarele tiina bam. 4 Dedɛɛro wom wó zaŋe o taa tei o nɔɔna 

bam ne nayero na nii o pei baŋa ne tei to.* BAŊA WƐ wó pa‑o dam se o ke konto omo 

Tu Wɛ tete yere-kamunu kom ŋwaane. Loɡo baŋa jei sem maama wó ni o kamunni 

dem ŋwa pa se nɔɔna bam taa zoore de yazura. 5 Wonto wó ja wo-zuru o ba o pa-ba.  

Isarele tiina bam wó taa tei ba tete  

Asiria tiina jar-keira bam wó wane ba ba ba nɔ dé teɡa kam se ba daare ba chɔɡe dé 

sɔ-fwaaro tem. Dé nam wó pa se dedɛɛra dedɛ zaŋe dé wone ba zeili-ba.* 6 Ba wó wane 

Asiria tiina bam ba ke-ba ba dam kuri ne. Ba ta wó zo Nimrodi teo kom ba di ko 

nɔn-bia bam. Cheɡa to, Asiria tiina bam ná kwaare jara de debam, dé dedɛɛra bam wó 

jwoŋi debam ba jeŋa ne ba yaɡe.  
7 Maŋa kam konto ne, Jakob dwi tiina balo na daare to wó taa zoore dwi-ɡɛ tiina 

tetare ne. BAŊA WƐ nam wó pa ba taa nye de nyɔnɔ de doa kalo na li teɡa kam pa ka 

zuri to mo. Ko dae nabiina mo ba daŋe ba teena ba baŋa ne, se ko ye Wɛ yerane mo. 
8 Nɔɔna balo na daare Jakob dwi tiina bam wone to wó ɡwaane dedaane dwi-ɡɛ tiina. 

Ba na zoore ba teene wone konto to, ba wó taa nye de nywoŋo kolo na beeri ɡaao 

wone ko laɡe ko ni-wodiu to mo. Ba wó di ba dona bam, nenɛɛne nywoŋo na zo 

pei-kɔɡɔ wone ko ja-se ko tore yera yera ko di tei to mo. Nɔɔn-nɔɔno bá wane o 

jwoŋi-ba o yaɡe. 9 Isarele tiina bam, á wó wane á dona bam pa se ba saare teɡa kam 

baŋa ne!  
10 BAŊA WƐ ma ta o we:  

“Maŋa kam konto ne amo wó chaale á sisein-nɔɔna bam ye a daare a chɔɡe á 

jara-keim torokooro tem maama. 11 A ta wó chɔɡe teene delo á na zoore de wone to, 

de á sɔ-fwaaro tem maama. 12 A ta maa wó chɔɡe á liri-mwa kikia yam, ye yi-nara bam 

daa bá wane ba taa toŋa ba totoŋa. 13-14 Ko ná ye jwona yalo á na mɔɔne to, dedaane 

kandwa yalo á na chwi ye á zuli-ya to, amo wó chɔɡe ya maama, ko ta woli de Asera 

nyenyeɡo dɛ sem. Abam dáa bá kuni dwonna wonnu telo á jea na mɔɔne to yiɡa ne á 

zuli-te. Cheɡa to, amo wó chɔɡe á jwona yam maama.  
15 Amo wó tɔɡe a ban-zɔŋɔ kom baŋa ne a waare dwi-ɡɛ tiina balo na wo sɛ se ba 

tɔɡe amo ni to.”  

6 

Baŋa Wɛ na bwei Isarele tiina bam tei to  

1 Cheiɡi-na BAŊA WƐ na laɡe o ta kolo to:  

“Isarele tiina bam, zaŋe-na se á tole á taane dem se peero tem de zwonnu tem 

maama ni. 2 Amo, BAŊA WƐ mo jeɡe taane se a ja a jeeri abam balo na ye a tete nɔɔna 

bam to. Loɡo baŋa peero tem dedaane teɡa kuri dem maama wó zeɡe amo cheɡa kam 

kwaɡa ne.  
3 A nɔɔna bam, a bere a ke bɛ mo a ma chɔɡe abam? A bɛɛse abam tetɛ mo? Á jeɡe 

taane se á ta na?* 4 Amo nam jaane abam a nwoŋi Ejipti teo kom ne a ma vere abam á 

kabɛɛne dem ne a yaɡe. A déem pɛ se Moses de Aron de Miriam mo tɔɡe abam yiɡa.* 
5 Yé swei-na Moaba tiina pɛ Balaki déem na boŋe se o ke abam tei to, se á daare á ɡuli 

Beora bu Balaam na jwoori o ke zaane abam yuu ne tei to.* Daa ta á ɡuli-na á na beeri 

kaɡoa kam ne ye a nii abam baŋa ne, ko zeɡe Sitim ne se ko vo ko yi Giliɡal ne tei to. 

Konto wó pa se á wane á maane amo na seene a ke abam lanyerane tei to.”  

Baŋa Wɛ chwei sem tɔɡem  

6 Amo ná tu BAŊA WƐ yiɡa ne se a zuli‑o, a nam wó ja pɛɛre dwi dɔ mo a ba a pa‑o, 

de o na ye wolo na tei wɛyuu maama to? Ko maŋe se a ja na-bale selo na yi bene to a 

zwɛ a ma ke kaanem a pa‑o na? 7 Amo ná jaane pi-bale morro morro a ma ke kaanem 

a pa‑o, naa a kwei nuɡa kalo na su kuriwaa morro fuɡa to a pa‑o, BAŊA WƐ yi wó su a 

pɛɛra yam na? Amo ná maŋe a kwei a bu-kwea kam a ke o jeŋa ne, konto wó wane ko 

ŋwe a wɛleera yam jene na? Amo yera yam wó saare a lwarem kikia na?*  
8 A choro, ko nam na ye tei to, BAŊA WƐ maŋe o pa se nmo lɔre chwei selo na lana se 

n ta‑n tɔɡe to. O na laɡa se o na kikia yalo n tei ne to mo tento: Nmo jeɡe se n ta‑n 

tɔɡe cheɡa n ŋwea maama wone, ye n jeɡe n dwonna swono, se n daare n tu n tete se 

n ta‑n tɔɡe nmo Tu Wɛ chwei sem.*  

Isarele tiina maŋe waarem  

9 BAŊA WƐ ŋɔɔne de teo kom nɔɔna bam. Wolo maama na jeɡe swa chekke to wó taa 

kɔre‑o mo. O maa we:  

“Cheiɡi-na, abam balo na ɡilimi daane teo kom ne to de á dwi dem maama. 10 Ko ná 

ye Jejeɡero telo á na kwaleme á sam ne to mo, á ɡane nɔɔna mo á jwoŋi-te. Amo chuli 

lwarem kikia yanto dwoŋi. 11 Ko ná ye wolo na kwei bwɛ selo na muri o ma pini o 

yeilla bam to, a bá yaɡe kotu wɛleera yam a ma chɛ‑o. 12 Teo kom naduna bam bɛɛse 

balo na ye zora to. Abam balo maama na zoore teo kom ne to maa ye vwa-nyena. Á ni 

taane ba jeɡe cheɡa.  
13 Á totoŋ-balwaaro tem konto ŋwaane mo a laɡe a waare abam lela. Á daa bá ta‑á 

jeɡe dam. 14 Cheɡa na ba chuli taane to, abam wó di wodiu ye á bá fɔɡe á su. Á wó 

ta‑á wo kana wone mo taa. Wonnu telo maama na wó zo á jea wone to, á bá na 

chwoŋa se á tiŋi-te jwa ŋwaane. Amo nam wó pa á dona bam ba ba vere á na wó tiŋi 

fenfee kolo to jara baŋa ne. 15 Abam wó du mena ye á bá zaɡe-ya. Á ta wó ŋoke Olivi 

tio-bia ye á bá ma nuɡa kam á turi á yera. Á maa wó ŋoke Vini tio-bia ye á bá nyɔ ba 

sana bam.  
16 Cheɡa ŋwaane to, abam tɔɡe chwei selo Pɛ Omiri de o bu Pɛ Ahab de ba dwi dem 

maama déem na tɔɡe to mo.* Á na lwoni banto totoŋ-balwaaro tem to ŋwaane mo pɛ 

se á zo cham dento wone. Amo wó chɔɡe á teo kom maama pa se chaveera di abam 

fase. Dwi-ɡɛ tiina wó taa jeɡe abam ba mɔna, ye ba twe abam dedɛ.”  

7 

Isarele tiina lwarem kikia daɡa  

1 A wo chɔɡe dedɛ. Amo ɡɛa, nenɛɛne nɔɔno wolo na beeri tio-bia se o di ye o ɡa tei 

to. Ko nye de mɔɔro telo a fera na zo to daa wo daare kaporro tem yuu ne, ye nɔɔna 

maŋe ba ɡwori Vini tio-bia bam maama. 2 Nɔɔna daa tera teɡa kam baŋa ne ba na jeɡe 

Wɛ cheɡa kam to. Nɔn-laaro wo daare, de dedoa de. Nɔɔna bam maama yɔɔre ba jei 

ba pɔe mo se ba ná nɛ pwola se ba zi daane ba ɡo. Nɔɔno maama jei de o dwoŋi bane 

mo, ye ba ɡwaare ɡwonnu ba tiŋi da-ŋwaane. 3 Ba jaɡwia de jazem maama yei lwarem 

keim. Dedɛɛra bam yeini ba jwoŋi dim mo ye ba daare ba bore nɔɔno bora. Naduna de 

maa pa se nɔɔna ke ba boboŋa na laɡe tei to. Ba maama sɔɡe ni mo daane se ba taa 

toŋe lwarem. 4 Ko ná maŋe ko ye ba wone balo na kwaane se ba taa tɔɡe chwoŋa to, 

banto de nye de sabare de ɡa-cheiŋo mo.  

Maŋa mo tento se nɔɔna bam na waarem ne Wɛ sampwori sem na taɡa tei to. Ba 

boboŋa wó tiini ya vuɡimi ko ŋwaane. 5 Yé pa n dwoŋi cheɡa, ne o ná maŋe o ye n 

chilwoŋ-zɔŋɔ mo de. Nmo de n kaane wolo na tiɡi daane to, ta‑n yei n ni lara ded‑o. 
6 Maŋa kam konto ne, bu-baara bá taa neɡe ba kwoa, ye bukwa de wó lɔ ba niina 

kwaɡa ne. Kaane maa bá sɛ o neɡe o baro nu. Nmo tete diɡa tiina mo wó zaŋe ba 

done‑m.*  
7 Ko nam ná ye amo, amo teena wo BAŊA WƐ tei ne mo. Amo Tu Wɛ mo ye amo 

Vereno. Amo wó taa pɔ‑o mo se o ba o zeini-ne, ne amo na lwoori‑o tei to.  

Wɛ wó zeiŋi o nɔɔna bam  

8 A dona bam, yé ta‑á jeɡe-ne á mɔna. Amo na zo yaara yalo wone to, a daa ta wó 

zaŋe a yaɡe-ya. A jei yibiri wone mo tento. BAŊA WƐ nam wó zeiŋi o pwooni dem o 

pa-ne. 9 Amo seene a toŋe wɛleere BAŊA WƐ yiɡa ne. Konto ŋwaane ko maŋe se o bane 

zaŋe amo baŋa ne. O ná waare-ne o ti, o laam wó ba o zeɡe amo kwaɡa ne se a zeɡe 

de cheɡa. O ta wó jwoŋi-ne o ja o zo o pwooni dem wone se a taa tɔɡe o chwoŋa kam. 
10 A dona bam yeini ba tɛ ba we, “Nmo Tu BAŊA WƐ wom bɛ?” Ba nam ná nɛ we BAŊA 

WƐ jwoŋi-ne, chaveera wó ja-ba dedɛ. Amo yi wó na ba na toa tei to. Nɔɔna wó ba ba 

nɔ ba baŋa ne, nenɛɛne ba ye chwoŋa ni bworu mo tei.  
11 Jerusalem tiina bam, maŋa wó ba se á jwoori á lɔ á teo kom kabiri sem. Abam na 

wó ta‑á tei jei selo maama to wó yale se ɡaale. 12 Maŋa kam konto ne, á nɔɔna balo 

déem na jaɡe ba vo mɛ maama to wó jwoori ba taa zoore á teo kom ne. Ba badwonna 

wó nwoŋi Asiria mo ba ba á tei, se badaara de nwoŋi Ejipti seeni dedaane Yuferata 

buɡa kam seeni ba ba. Ba daa ta wó nwoŋi naneero tem jei sem, dedaane peero tem 

laŋa kam maama ba jwoori ba ba abam tei. 13 Teɡa baŋa kalo maama na daare to laam 

wó ji kafɛ, dwi-ɡɛ tiina balo na zoore da to totoŋ-balwaaro tem ŋwaane.  

Baŋa Wɛ na duri o nɔɔna ŋwaŋa tei to  

14 BAŊA WƐ, ta‑n nii n nɔɔna bam baŋa ne, ne nayero na yere o pei tei to. Ba ye nmo 

tete nyem ye ba zoore kaɡoa wone mo ba yerane. Nam kale-ba n vo te-ywoŋa jei selo 

na ɡilimi-ba to. Pa-ba chwoŋa se ba vo Basan de Gilead ye ba di ɡa-lɛɛro ne ko déem 

na maŋe ko ye tei to. 15 Daa ta n toŋe wo-kenkaɡela n pa debam, ne n déem na toŋe tei 

n ma n ja debam n nwoŋi Ejipti ne to. 16 Dwi-ɡɛ tiina bam ná nɛ tento, chaveera wó 

ja-ba de ba na maŋe ba jeɡe dam ye de ti tei to. Ko wó so-ba pa ba ja ba nia ye ba 

daare ba se ba zwa ko ŋwaane. 17 Ba ta wó ma ba pwi ba fɛɛle teɡa ne ne teɡa-veila 

tei, pa se kasolo yerane mo wó taa ye ba ni-wodiu. Ba wó nwoŋi ba ɡuɡworru wone 

ba ba nmo yiɡa ne ye ba yera sae, ba na kɔre foone de nmo wolo na ye debam Tu 

BAŊA WƐ to ŋwaane.  
 

18 Debam Tu Wɛ, wɛ dedwoŋi daa tera de na maŋe de nmo to. Nmo yerane mo kwei 

dé wɛleera n ma n chɛ debam. Debam mo ye balo yerane na daare n tete nɔɔna bam 

wone to. Nmo bane ná zaŋe debam baŋa ne, ko bá dáane ye de jwoori de to, nmo na 

jeɡe debam swono to ŋwaane. 19 Nmo ta wó ba n duri dé yibwona, se n daare n ma n 

dam dem n saare dé wɛleera yam. Nmo wó kwei-ya n dole n yaɡe pa se ya kɛ naneo 

kom teɡa kuri kuri ne.* 20 Nmo wó zeɡe n cheɡa kam baŋa ne n pa Jakob dwi tiina 

bam, ye n daare n ta‑n jeɡe Abaraham dwi tiina bam ŋwaŋa. Nmo wó ta‑n swo-ba se 

ko maŋe de n na pwooli tei dedaane dé nabaara bam faŋa faŋa to.  

Nahum  

Tɔnɔ  



Wɛ Sampwora  

Nahum Tɔnɔ  
Ko ye Asiria te-fɔrɔ Ninevɛ seeni mo Nahum déem ŋɔɔne Wɛ kwora kam taane. Asiria tiina bam 

déem tiini ba damma, ye ba daare ba tiini ba ke kachaare kikia. Baŋa Wɛ déem maŋe o bere 

Natan jaja Ninevɛ teo kom na laɡe ko tiini ko chɔɡe tei to. Teo tera ko na wó lu Wɛ waarem dem 

konto, de ko ná damma tei maama de. Wɛ wae o bane o peena. De ko de, nɔɔna ná ve se ba yaɡe 

wɛleera keim, o nam wó yɔɔre o waare-ba mo. Nii 1:3.  

1 
1 Kwora kanto déem mo tua Elikosi tu Nahum tei Ninevɛ tiina bam ŋwaane. Nahum 

ma popone wonnu telo Wɛ na veere o bere‑o to o tiŋi tɔnɔ ne.  

Wɛ bane zaŋe de Ninevɛ tiina  

2 BAŊA WƐ yi paɡe o nɔɔna bam baŋa ne*. O wó waare balo na dwoni ded‑o to. O 

bane wó tiini de zaŋe de balo na ve‑o to. O ta wó jwoori o ŋwe o jene o seba-nyena 

baŋa ne. Cheɡa to, o bane wó zaŋe o dona baŋa ne ye o bá yaɡe. 3 BAŊA WƐ yeini o 

peene o bane mo. O dam-fɔrɔ nam ɡaale pa se o yɔɔre o waare balo na ɡɛ bora to. 

Chwei selo maama ne BAŊA WƐ na wó tɔɡe da to, vo-dɛɔ mo yeini ko dola. O na wó 

nɔne mɛ maama to, kunkwonnu de maa jaane kulululu, ne fwoɡo mo tei. 4 Wonto bwɛ 

naneo kom we ko we, ye ko seene ko we. O ta maa pae se nabare sem kora. Basan 

laŋa kam de Kamele peo kom ɡaaro tem maama koɡa. Lebanon peero baŋa teeni dem 

maama de ma te. 5 BAŊA WƐ ná bere o dam dem, peero tem wó ziziŋi mo. Zwonnu tem 

maa wó saare te to buri-buri. Teɡa kam baŋa maama de wó chɔɡe, pa se loɡo baŋa de 

nabiina maama yera taa sae. 6 BAŊA WƐ bane ná zaŋe, wɔ mo yi se o zeɡe o yiɡa ne? O 

bane ná tutuɡi, wɔ daa mo wó wori? O ná lwoɡi o bane loɡo baŋa ne, kandwa tete wó 

chochoɡe mo muɡa-muɡa. 7 BAŊA WƐ lamma mo. Cham ná yi o nɔɔna bam, o maa ye 

ba dalem jei. Ko ná ye balo na seiɡi o woro kom wone to, o maa nii ba baŋa ne. 8 Ko 

nam ná ye balo na dwoni ded‑o to, o laɡe o chɔɡe-ba mo lela, ne na-fwaaro na chuuri 

ba baŋa ne tei to. O ta wó zeili o dona bam pa se lim kwoli-ba.  

9 Abam jeeli se á ke bɛ mo á ma‑á chɔɡe BAŊA WƐ yiɡa? Wonto nam wó pa á boboŋa 

yam konto jei. Nɔɔn-nɔɔno bá dwoni ded‑o se ko ke belei. 10 O dona bam nye de 

sa-nyɔra mo. Ba ta nye de sabare selo na milimi daane to mo. Mini mo laɡe de zwɛ-ba 

nenɛɛne ɡa-korro na yeini te zwɛ kula tei to.  
11 Ninevɛ tiina bam, puseŋ-nyeno mo nwoŋi abam wone o jeeli keim-balɔrɔ se o ke o 

chɔɡe BAŊA WƐ yiɡa. 12 BAŊA WƐ kwora mo tento: “Asiriaa tiina bam ná maŋe ba 

damma ye ba daɡa tei de, amo wó pa ba na chɔɡem, pa se ba jaɡe da-yiɡa ne. A nɔɔna 

bam, amo seene a pa se cham yi abam. A nam daa bá ke konto. 13 Leile konto amo laɡe 

a pa se Asiria tiina bam dɔne ba jea á baŋa ne, se ba daa yé taa bɛɛse abam.”  
14 BAŊA WƐ ta pɛ ni dento, se de taa wora abam Asiria tiina bam ŋwaane: “Á dwi dem 

wó jei mo pa se á yera saare. Amo laɡe a chɔɡe á jwona yam mo se á daa yé zuli-ya ya 

di sem ne. A ta maa wó suli abam teɡa ne, á na ye nɔn-yɔɔro to ŋwaane.”  
15 Judah tiina bam, nii-na peero tem seeni! Tontoŋeno mo maa beena. O nɛ sem nɔne 

peero tem yuu ne ye wopwolo de yazura taane wo o ni ne.* Konto ŋwaane, ta‑á di-na á 

kura yam, se á daare á ke kolo á na ɡwoni ni de BAŊA WƐ se á ke to. Puseŋ-nyena bam 

konto daa bá wane ba kwaare jara de abam, Wɛ na wó chɔɡe-ba o ti to ŋwaane.  

2 

Ninevɛ teo na wó to tei to  

1 Ninevɛ tiina bam, á dona bam zeɡe á baŋa ne mo se ba jaɡe abam yera yera. Konto 

to, zaŋe-na wɛɛne, á ke-na á tete á ke daane. Fɔɡe-na á dam jei sem. Ta‑á yere-na 

chwoŋa kam. Ke-na dam á ke á tete kuri ne se á ke jara! 2 BAŊA WƐ laɡe o jwoori o pa 

Isarele tiina de Judah tiina mo na nenɔŋa ne ka déem na ye tei to, de ba dona bam na 

maŋe ba chɔɡe ba teɡa kam de ba wodiiru tem tei maama to de.  
3 Jar-keira balo na tu abam baŋa ne to jeɡe nantane de ɡwaaro telo na seene 

chwɛ-chwɛ to mo. Ba ti ba yiɡa se ba ke jara yam! Ba jara-keim torokooro luuru tem 

pepele yia ne min-voɡo mo tei. Ba maa zei ba chichwoa ba yaare wɛɛne. 4 Torokooro 

tem tiini te duri mo pempala yam baŋa ne. Te maa duri te vei yiɡa dedaane kwaɡa teo 

kom pwooni ne. Te pepela jei maama nenɛɛne min-zwonnu mo tei. Te wuriɡim dem 

maa nye de doa pepelem dwoŋi tei. 5 Ba ma bwoŋi jar-keira dedɛɛra bam se ba ba. Ba 

na duri ba maa vei to mo ba chɔɔle ba to teɡa ne. Ba ma vo ba yi teo kom kabira kam 

yera, ye ba daare ba kwoli ba yum se ba wane ba bwori manchwoŋo ni dem ba zo teo 

kom. 6 Woŋo kolo ya na cheɡe buɡa kam to mo bwori. Na bam ma chuuri ba yiɡi pɛ 

sɔŋɔ kom ba de teɡa ne.b 7 Ninevɛ teo nɔn-bia jeɡe se ba viiri de chaveera! Ba laɡe ba 

kale-ba mo ba ja ba kɛ. Pɛ sɔŋɔ kaba-kane sem laam ma keeri wo-chechɔɡɔ ŋwaane. 

Ba maa ŋuura nenɛɛne kunkwona na ŋuuri tei to, ye ba daare ba maɡe ba takeira 

ŋwaŋa yerane. 8 Ninevɛ teo kom nye de buɡa kalo na na duri ba nwoŋi yɔɔ tei to mo! 

Ko nɔn-bia bam nwoŋi ba maa kɛa. Ba ma baɡe-ba ba we, ‘Zeɡe-na! Zeɡe-na!’, ye 

nɔɔn-nɔɔno wo pipiri o jwoori.  
9 Vere-na ba lu-nyenno wonnu tem, de ba sabu-seŋa wonnu tem á ja á viiri! Teo kom 

su mo dedaane wo-laaro. Ba jejeɡero tem tiini te jeɡe lonne se ko ɡaale. 10 Lɛɛro mo yi 

teo kom! Ko chɔɡe mo ko daare di-dwonnu yerane. Ko nɔn-bia bam bochara dia, ye 

foone zo-ba. Ba yera maa sae pɔm-pɔm, ye ba yibia tiini ya nyɔne lanyerane.  
11 Bɛ laam mo ke á teo kom? Ko déem nye dedaane nywonnu tiɡa jei, ye nywon-bia 

mo nɛ ba wodiu da ba di. Nywon-bɛ de nywon-kane déem tiɡi da de ba bia ba sii ye 

foone tera. 12 Nywon-bɛ yeini se ɡo ɡa-vara ye se ja nɔna se pa se bia de se kaana se ba 

di ba su. Teo kom maama déem su de jejeɡero dedɛ.  
13 Paŋwa Tu BAŊA WƐ nam taɡe o we, “Amo done abam mo. A laɡe a zwɛ á jara-keim 

torokooro tem mo. Á nɔn-donno tem maa wó te jara wone. Jejeɡero telo á na vere 

nɔɔna tei ne to daa bá daare. Abam daa bá toŋe á tontoŋena bam se ba ja á kwora ba 

vo jei jei.”  

3 

Lɛɛro laɡe te yi Ninevɛ teo kom  

1 Lɛɛro laɡe te yi teo kom, ko na su dedaane vwa-fɔra dedaane nɔn-ɡora to ŋwaane. 

Ba jejeɡero tem daɡa te dwoi jaanem. 2 Ba dona laam tu ba baŋa ne! Banto fene sem 

ke sɔɔ! Ba jara-keim torokooro tem durim de ba sisein-nɔɔna bam wuriɡim dem de 

maa dɔna kiriba-kiriba! 3 Sisein-dira bam yera nyaaɡe mo! Ba se-zɔɔro de ba chichwoa 

laam maa jaane wɛyuu ne ye te pepela! Ba ma puuri puuri twa bam ba doɡele daane 

vili-vili. Nɔɔn-nɔɔno maa ware ba ni se o ɡa o ti. Ko laam ma pa jar-keira bam nɔne ba 

baŋa ne, ye ba chɔɔle ba to teɡa ne.  
4 Ko maama kea Ninevɛ teo kom kikia na nye de ka-tola kikia to ŋwaane mo. Teo 

kom tiini ko jeɡe fera nɔɔna badwonna tei ne, ye ko ta jeɡe liri-mwanno na soɡe nɔɔna 

se ba tusi to. Ko yeini ko tɔɡe ka-tola kikia yanto baŋa mo ko ɡane teene dedwonna pa 

se de to. Ko chɔɡe dwi tiina badaara de ko liri sem.  
5 Paŋwa Tu BAŊA WƐ nam taɡe o we, “Amo done abam mo. A maa wó le á ɡwaaro 

tem a daare pa se á zeɡe kalambwolo. Á wó di chaveera dwi tiina badaara yiɡa ne, de 

ba na nɛ abam kuri to ŋwaane. 6 Amo ta wó lwo weeru á baŋa ne se á lɔre we a yaale 

abam mo. Nɔɔna de maa wó di teɡa á yera ne. 7 Nɔɔna balo maama na wó nii ba na 

abam to wó kɔɔre ba tete mo ba jwoori kwaɡa ye ba we, ‘Ninevɛ teo kom to ko saare! 

Wɔ mo wora se o keeri ba lua?’ Amo wó na nɔɔna se ba zeɡe á kwaɡa ne na?”  
8 Abam teo kom ɡare Ejipti teo Tebesi na?c Ba déem lɔɡe teo kom konto Naili buɡa 

kam ni ne mo. Buɡa kam ma kaare teo kom maama ka pu nenɛɛne kabira tei, se cham 

yé wane de yi-ko. 9 Tebesi déem nii Kusi de Ejipti maama baŋa ne mo. Teo kom dam 

dem ɡaale dedɛ. Puti de Libia tiina maa ye ko fara. 10 De konto maama de, ba déem ta 

jaane Tebesi tiina bam mo ba kale ba nwoŋi ba vo teo yiɡa yiɡa. Ba ma yiɡi ba bu-sese 

ba de teɡa ne ba ɡo teo kom chwoŋa yuu maama ne. Ko ná ye teo kom nakwa de 

dedɛɛra bam, ba dona ma ta jɔrɔ se ba kuri ba wone, ye ba daare ba vɔ-ba dedaane 

cheɡero ba ja ba viiri.  
11 Abam Ninevɛ tiina de nam laɡe á nyɔ sa-dɛɛra bam konto dwoŋi mo pa se á beiri. 

Abam de wó kwaane se á duri á lu á dona bam jeŋa ne. 12 Á dam jei sem á na lɔɡe to 

nye de kaporro telo mɔɔro na dɛ yiɡa te be te yi to mo. Ba ná suɡi kaporro tem, mɔɔro 

tem wó yɔɔre te to nɔɔna bam nia wone mo. 13 Abam jar-keira bam bwona ne kaana 

dwoŋi mo. Á teo kom de maa zeɡe bwori á dona bam yiɡa ne. Mini mo laɡe de zwɛ á 

teo kom ni-bworru tem. 14 Á dona bam laɡe ba kaare á teo kom ba pu mo. Mo kokuri 

abam nam jeɡe se á mɔ na á zeɡe, se á ma á ti á yiɡa. Ta fɔɡe-na á kwɛ á dam jei sem. 

Tiini á nɔne-na teero se te be, se á laam ma á maɡe wara á tiŋi! 15 Abam nam ná maŋe 

á ke tetei maama de, mini wó zwɛ abam kula mo! Á dona bam ta wó ɡo abam jara 

wone. Ba laɡe ba ti abam mo nenɛɛne kayere na yeini se deilimi wodiiru tei maama 

nyɔ to!  

Puli-na dedɛ, ne kayere na tiini se yo tei to! 16 Á teo kom pipim-piina bam tiini ba 

daɡa zanzam, se ko dwoni wɛyuu chalechwe sem kɔɡɔ na mae tei to. Leile konto, ba 

nam daa tera. Ba jei mo, nenɛɛne kayere na di kara wodiu se ti, ye se laam jaane se 

viiri tei to. 17 Abam nakwa de á dedɛɛra bam nye de kayere mo na nwoŋi de kɔɡɔ, ye 

se laam vo se meeli kabira yera ne se waaro yé yi-se tei to mo. Wea laam ma maɡe, pa 

se maama jaane se jei, ye nɔɔn-nɔɔno yeiri se na vei mɛ to.  
18 Asiria pɛ, nmo teo yiɡa tiina bam mo dɔ ba lusi. Naduna bam de maa tiɡi ba dɔa, 

ye ba daa bá zaŋe. Nmo nɔn-bia bam maama ma jaɡe ba yi jei maama peero tem baŋa 

ne, ye nɔɔn-nɔɔno tera se o ja-ba o jwoori o ke daane. 19 Zonne delo n na nɛ to bá 

wane de yɔɔre. Nmo fufwollu tem bá jei kɔtaa! Balo maama ná niɡi we n teo kom to 

mo ko saare, banto wó taa chaka mo de wopwolo, ba daare ba taa maɡe ba jea. Kokuri 

to, abam ya na tiini á bɛɛse nɔɔna tei to, nɔɔn-nɔɔno wo luɡi abam lwarem kikia wone.  



 

 

 

 

 

Habakuki  

Tɔnɔ  



Wɛ Sampwora  

Habakuki Tɔnɔ  
Babilon teo tiina bam tiini ba damma ba dwoi Isarele tiina bam ye ba jeɡe kachaare dedɛ. Ko 

déem jeɡe Habakuki mo ko daana de Wɛ na pɛ Babilon jar-keira bam chwoŋa se ba kwaare jara 

de Isarele tiina bam to. O ma kwaane se o bwei Wɛ o lɔre kolo ŋwaane ye Wɛ wo cheɡe se 

nɔn-balwaaro tem konto yé ba ba li o tete nɔɔna bam. Nii 1:13. Wɛ de ma ta o we, waarem delo 

wonto na wó pa de ba to ná dáana tei de, nɔɔna ta maŋe se ba taa zeɡe de ba cheɡa mo se ba taa 

cheiɡi‑o. Nii 2:4. Maŋa wó ba ye nɔɔna maama na Wɛ nenɔŋ-fɔrɔ kom jaja. Nii 2:14. Se ko 

kweeli to, Habakuki pane leiŋa mo na tɛ ka we, ko ná maŋe ko ye tei de tei maama de, o wó 

daŋe o teena Wɛ yera ne mo ye o taa cheiɡi‑o se o toŋe.  

1 
1 Kwora kalo BAŊA WƐ na kwei o pa o ni-jwoŋinu Habakuki to mo tento:  

Habakuki na poone Baŋa Wɛ tei to  

2 BAŊA WƐ! Amo wó lwoori tetɛ mo a jare‑m  

se n laam wane n cheiɡi-ne,  

ye n daare n jwoŋi debam n yaɡe vuvuɡa kanto wone?*  
3 Nmo boŋe we ko lamma se amo taa nae puseŋa kikia  

dedaane vwa totoŋa yanto na ɡilimi-ne to na?  

Bɛ mo ye nmo sɛ pa se nankɔɔre dedaane tiɡura de chɔɡem tiini ko wora jei maama 

ne konto?  
4 Nɔɔna daa ba tɔɡe nmo nia yam,  

ba kweele-ya mo ba yaɡe teɡa ne  

ye cheɡa kam jei.  

Nɔn-balwaaro bere ba che nɔn-ŋona,  

pa se ba borem daa ba tɔɡe chwoŋa.  

Baŋa Wɛ na leiri tei to  

Baŋa Wɛ maa we:  

5 Nii-na teene delo na ɡilimi abam to seeni,  

se ko wó sɔɔre á yera.  

Amo laɡe a ke woŋo kodwoŋi mo abam da yam wone,  

ye ba ná maŋe ba ta ba bere abam ko kuri tei maama de,  

á bá sɛ we ko ye cheɡa.*  
6 Amo laɡe a pa se Babilonia tiina mo zaŋe wɛɛne.  

Banto tiini ba ye nankɔ-nyena, ye ba ta jeɡe baare.  

Ba laɡe se ba taa tei teene dem maama.  

Ba yɔɔre ba vei yiɡa mo,  

ye ba wane teɡa baŋa teene delo na dae ba tete teene to.*  
7 Ba tiini ba jeɡe foone mo ba pa nɔɔna,  

ye nɔɔn-nɔɔno maa ware-ba o che ba keim-chɛɛre dem ŋwaane.  
8 Ba sisein-nɔɔna durim dwoi ɡweeru na duri tei to.  

Se maa jeɡe foone  

se dwoi ɡa-vare-balwaaro.  

Ba tiini ba diini sisei sem ba nwoŋi jei selo na ba ŋwae to,  

ye se napɔɔna ɡuri teɡa.  

Se maa fere daane  

nenɛɛne kawula na nɛ chibia ka chaale tei to.  
9 Ba ná yi mɛ de ba keim-chɛɛre dem,  

nɔɔna fona de-ba mo.  

Ko maa pae se ba wae ba dona.  

Ba na wane nɔɔna balo to kɔɡɔ ye nenɛɛne buɡa ni kasolo na daɡa tei to.  
10 Ba ma ɡwooni pwa ye ba mɔne dedɛɛra.  

Ba yi mo nɛ pwa bam di-dedwaaro telo na damma to.  

Ba yeini ba lɔ taara mo ba ja ba di di-dedwaaro tem yuu seeni,  

ye ba laam wane-ba.  

11 Ba fere mo ba kɛa ne vio tei.  

Ba maa vei yiɡa ba ke yanto chaveera yam.  

Ba jeɡe kamunni mo de ba jwona yam na pa-ba dam to.  

Habakuki poone Baŋa Wɛ o ke belei  

12 Amo Tu BAŊA WƐ, nmo ye Wɛ mo boboa ne. N ma‑n ye Wo-pwoŋo Tu se ko taa 

vei wuu.  

Nmo bá pa se dé te. Amo Tu BAŊA WƐ, nmo ye wolo na cho debam to mo.  

Nmo mo kuri Babilonia tiina bam se ba bore debam bora,  

ba daare ba vaŋe dé zwa.  
13 Nmo na ye Wo-pwoŋo Tu to, n bá‑n wane n sɛ wo-lwanno. Nmo ba laɡe se nɔɔna 

tusi chwoŋa. Nmo na ba laɡe puseŋ-nyena to, bɛ mo ye n yaɡe pa se nɔn-balwaaro tem 

chɔɡe debam balo na ɡare banto to?*  
14 Nmo pɛ se nabiina nye de ywona dedaane wo-korro telo na wo naneo wone ye te 

ba jeɡe yuu tu to mo. 15 Mo kokuri Babilonia tiina bam yeini ba ma ɡwoli-dole ba ja 

nɔɔna nenɛɛne ba ye ywona mo tei. Ba jaane nɔɔna mo ba ke ba chworu tem wone ye 

ba mɔna. 16 Ba ke kaanem ba zuli ba chworu tem, bɛŋwaane te pae se ba nae 

wodi-laaro ba di, ye ba ŋwea ywomma.  
17 Konto to, nmo nam daa‑n ta wó pa se ba chɔɡe teene dem maama taa, ye yibwona 

tera na?  

2 

Baŋa Wɛ na leiri o ke belei tei to  

1 Amo wó zeɡe nayuu kom baŋa ne mo a cheiɡi se a nii BAŊA WƐ laɡe o ta bɛ mo o 

bere-ne se o leiri a pompona kam. 2 BAŊA WƐ ma leiri o ta de amo o we:  

“Popone a na le wonnu telo a bere‑m to jaja n ke tɔnɔ wone. Konto wó pa se balo na 

wó pa taane dem yi nɔɔna to ni ko kuri se ba de lwoni ba bere nɔɔna. 3 Maŋa ta wo yi 

se wonnu telo a na wó le a bere‑m to ji cheɡa. Ko nam bá dáane se maŋa kalo te na 

wó ji cheɡa to ba ka yi. Ko ná nye de ko wora ko dáane mo de, daa‑n ta peene n 

cheiɡi, se ka maŋa kam wó seene ka yi se veera yam ji cheɡa.  
 

4 Nii! Bere-n-tete nyena bam mo wó ɡa ba ŋwea. Wolo maama na jeɡe cheɡa Wɛ tei 

ne to wó na ŋwea o wo-dedoa kam ŋwaane.*  
5 Jejeɡero a nam ɡane nɔɔna pa se ba to mo. Siu de maa tera ko pa bere-n-tete nyena 

bam. Ba jeɡe puseŋa mo ye ba kaŋe ba nia kayɔn-yɔlɔ ne toone de yibeela to. Ba yeini 

ba le teene dedɛ se ba taa jeɡa, ye ba wane de nɔn-bia bam.  
 

6 Dɛ wó ba de yi pa se ba na wane balo to jwoori ba bɛɛse nɔɔna bam konto. Ba wó 

de dende ba ma mɔne bere-n-tete nyena bam ye ba we, ‘Lɛɛro wo á baŋa ne, abam 

balo na ɡane nɔɔna ye á vere-ba se á ma á duni to. Abam wó ke konto taa se á vo á 

maŋe yei ne mo?’  
7 Balo á na jene ba tei ne to wó zaŋe lela ba jwoori ba jwoŋi ba wonnu tem. Ba ta wó 

pa á ŋwe tedwonna de á woli da. Abam dona mo laɡe ba jwoori ba wane abam, se 

foone zo abam. 8 Abam wane teene dedɛ nɔɔna mo á ɡo-ba ye á vere ba wonnu. De 

konto maama de, nɔɔna balo na daare to de mo laɡe ba jwoori ba vere abam de 

wonnu tem. Kokuri to, á ke tiɡura mo loɡo kom baŋa ne ye á ɡo nabiina teene maama 

wone.  
9 Lɛɛro wo á baŋa ne, de á na ke dam á ma á vere wonnu zanzam se á ma á ji naduna 

to. Á ma‑á kwaane se abam sɔŋɔ kom taa zeɡe lanyerane se ko yé chɔɡe. 10 Abam na 

ke keim-balwaaro ye á chɔɡe nɔɔna dedɛ konto to, chaveera mo jaane abam dwi dem 

maama pa se á ɡa á ŋwea. 11 Peero tem ba na mɛ ba ma lɔ á sane dem to, ko woli de 

bei selo ba na mɛ ba ke nayuni tem to, wonnu tem konto maama mo wó ŋɔɔne te ve 

abam bora.  
12 Lɛɛro wo á baŋa ne, dedaane á na ɡo nɔɔna dedɛ, ye á daare á ke keim-balwaaro á 

ma á lɔ á teo kom á zeɡe to. 13 Nii! Paŋwa Tu BAŊA WƐ nam mo wó pa se teene dem 

jejeɡero dwi maama ji kafɛ. Ba na yaare ba lɔ kolo maama ba zeɡe to wó ji 

tentwarem. 14 BAŊA WƐ nenɔŋ-fɔrɔ kom wó ba ko lɔre jaja, pa loɡo baŋa su dedaane 

balo na yei-ko to, ne na na yɔɔre ba su naneo kom wo maama tei to mo.*  
15 Lɛɛro wo abam baŋa ne, dedaane á na pɛ se á dwonna nyɔ sa-dɛɛra ba su, se á laam 

wane á na ba kuri-nɔrɔ to. 16 BAŊA WƐ wó pa se á zula ji chaveera! O nam wó pa se á 

tete jwoori á nyɔ sa-dɛɛra bam á buɡi, pa se á tiini á na á chaveera. O maa wó kwei 

na-zoŋa kalo na wo o jazem ne to o pa abam, se á nyɔ ka wone ye á na waarem. 
17 Abam mo zaɡe Lebanon teeni dem á de teɡa ne, ye á daare á zeili kaɡo-vara bam 

maama á ɡo. Wɛ nam wó zaɡe abam o de teɡa ne! Kaɡo-vara bam wó jwoori ba ja 

foone ba ba abam baŋa! Kokuri to, abam ɡo nɔɔna dedɛ ye á ma dam á chɔɡe loɡo 

baŋa teene dedaane de nɔn-bia bam maama.  
18 Jwoni jeɡe bɛ nyɔɔre mo de pae nabiina? De za jeɡe wolim dɔ mo ye nɔɔna maa 

jeɡe teena de baŋa ne konto to? Jwoni fɔ vwa yerane mo. Nabiinu mo ke-de o zeɡe, ye 

de nam ware se de puri de ni de ŋɔɔne. 19 Lɛɛro wo abam baŋa ne! Abam yeini á kwei 

daa naa kandwɛ ye á tɛ á we, de zaŋe wɛɛne de jwoŋi abam de yaɡe! Jwoni wae de 

ŋɔɔne na? Nabiinu mo kwei sabu-seŋa naa lu-nyenno o ma o kwoli de maama, ye de 

ba ŋwe.”  
 

20 BAŊA WƐ nam wo o telaao sɔŋɔ kom ne mo. Loɡo baŋa nɔɔna maama jeɡe se ba taa 

ye chemm mo o yiɡa ne.*  

3 

Habakuki wɛ-lworo kom  

1 Wɛ-lworo konto mo Wɛ ni-jwoŋinu Habakuki déem mɛ o ji leiŋa o leeni o pa BAŊA 

WƐ.  
2 BAŊA WƐ, nɔɔna taɡa ba bere-ne kolo maama nmo na ke to.  

Konto ma pa se a kɔre‑m lanyerane.  

Nam ta jwoori n ke konto zem dɛ dem ne,  

ne nmo déem na maŋe n ke tei to.  

Nmo bane ná maŋe de zaŋe de,  

daa ta duri dé ŋwaŋa.  
 

3 BAŊA WƐ zeɡe Temanb ne mo o beena.  

Wo-pwoŋo Tu Wɛ mo zeɡe Paran peero tem seeni o maa beena.  

O nenɔŋ-fɔrɔ kom ma kwoli wɛyuu kunkwonnu tem maama.  

Nabiina maama laam ma pa‑o zula teɡa baŋa ne.  
4 O nyeena mo nenɛɛne doa na pepele tei to.  

Mini ma pepele de nwoŋi o jeŋa wone,  

mɛ seeni o dam dem na seiɡi to.  
5 O pae se jaweero da o yiɡa,  

ye toone de maa tɔɡe o kwaɡa.  
6 O na zeɡe mɛ to,  

teɡa kam ziziŋi mo.  

O ma nii loɡo baŋa nɔɔna bam,  

ye ba maama yera sae mo vare-vare.  

Faŋa faŋa peero tem ma bwori yera yera.  

Zwonnu telo o déem na vei te baŋa ne to ma jwoori te palese.  
 

7 Amo nɛ we foone mo zo Kusan dwi tiina bam.  

Midian dwi tiina bam de yera maa tiini ya sae.  
8 BAŊA WƐ, ko ye bwi sem mo pɛ n bane zaŋe na?  

Nmo jeɡe ban-lom naneo kom ŋwaane mo na?  

Nmo déem diini sisein-nɔɔna n vo kunkwonnu tem baŋa ne,  

ye n dɔɡe nmo toroko kom baŋa ne.  

Ko maa ye se n ja jara n wane n dona bam.  
9 Nmo ma saŋe n taŋa kam mo  

se n ta n chena yam.  

Nmo pɛ se doa tiini ka maɡe teɡa kam,  

pa se nabare laam dura.  
10 Peero tem na nɛ nmo keim dem to, te ziziŋi mo.  

Doa ma nwoŋi wɛyuu ne ka chuura teɡa ne.  

Naneo kom de maa wuura de dam,  

ye na bam popɔɡele dedɛ.  
11 Nmo chena yam na vei de fora  

ye n chichwei dem de pepele to,  

ko ma pa se wea kam dedaane chana kam zeɡe chemm wɛyuu ne.  
12 Nmo bane dem na zaŋe konto to,  

n vei loɡo baŋa maama wone,  

ye n laam nɔne dwi-ɡɛ tiina bam baŋa ne.  
 

13 Nmo na zaŋe n nwoŋi de dam konto to,  

ko ye se n jwoŋi balo na ye nmo jeŋa nɔɔna to,  

se n daare n vere n dam-fɔrɔ tu wom.  

N ma n chɔɡe nɔn-balwaaro yiɡa tu wom,  

dedaane o kwaɡa kam maama.  
14 O na nwoŋi de o jar-keira bam se o jaɡe debam to,  

nmo mɛ o tete chichwei mo n ma n zɔ‑o o yuu seeni,  

ye ba ya boŋe we ba wó wane debam lela,  

nenɛɛne nɔɔna na bɛɛse nɔn-zora tei to.  
15 Nmo nɔne naneo kom baŋa ne de n sisein-nɔɔna,  

pa se na bam popɔɡele mo ye ba zaŋe de puŋa.  
 

16 Amo niɡi tento maama,  

ye a yera sae vare-vare.  

Foone tiini de zo-ne lanyerane,  

pa se a bochare di ye a yera nyɔne.  
 

Amo laam nam wó taa ye chemm mo  

ye a cheiɡi se Wɛ ba o waare balo na bɛɛse debam to.  
 

17-18 Teeni dem dedaane kara wodiiru ná maŋe te wo leiɡi bia de,  

amo daa ta wó taa jeɡe wopwolo BAŊA WƐ ŋwaane.  



Pei sem maama ná teɡa de,  

ye naane ná tera nabwoo kom wone,  

amo daa ta wó taa jeɡe wopwolo,  

BAŊA WƐ na cho amo to ŋwaane.  
19 Amo Teiru BAŊA WƐ ye wolo na pa-ne dam to.  

O ma pa se a nɛ kwaare teɡa,  

nenɛɛne tɔɡɔ nɛ na ye tei to mo.  

O laam cho-ne se a yé to peero tem yuu ne.  
 

(Lei yiɡa tu wom: Ta‑n yei we leiŋa kanto ye se ba ma kwanno mo ba ma leeni-ka.)  



 

 

 

 

 

Zefania  

Tɔnɔ  



Wɛ Sampwora  

Zefania Tɔnɔ  
Zefania déem jaane Baŋa Wɛ kwora kam mo o vo o pa Judah teo tiina. O ma bere-ba we, Wɛ 

bane zaŋe de banto dedaane teene dedwonna dem mo, ba na kare ba kaane jwona ye ba ve se ba 

ke Wɛ na laɡe tei to ŋwaane. Dɛ nam wó ba ye Wɛ yɔɔre o ja lɛɛro o ba ba maama baŋa. De ko 

de, Zefania tɔnɔ kom tɛ ko bere we, Wɛ ta swoi o nɔɔna bam. O maa wó pa Jerusalem teo kom 

jwoori ko na yere. Balo maa na wó taa zoora ko wone to wó tu ba tete ba pa Wɛ, se ba taa tɔɡe o 

chwei sem.  

1 

Baŋa Wɛ ban-zɔŋɔ dɛ dem  

1 Kwora kalo BAŊA WƐ na kwei o pa Zefania maŋa kam Amon bu Josia na ye Judah 

teo pɛ to mo tento.* Zefania ye pɛ Hezekia dwi tu wolo de na nwoŋi Amaria, de 

Gedalia, de Kusi dwia yam wone to mo.  
 

2 BAŊA WƐ taɡa o we:  

“Amo laɡe a saare woŋo kolo maama na wo teɡa baŋa ne to mo.  
3 Amo wó chɔɡe nabiina bam, de vara bam,  

de zuna bam, de ywona yam maama.  

Amo wó pa se puseŋ-nyena bam to teɡa ne,  

ye nɔɔno de dedoa de bá daare.  

Amo BAŊA WƐ na taɡe kolo to mo konto.  
4 Amo wó zaŋe Jerusalem tiina  

de Judah tiina bam maama baŋa ne.  

Ko ná ye balo ta na zuli Baal jwona yam to,  

amo wó le-ba jei sento wone a yaɡe.  

Ba jwona kaanem yiɡa tiina bam de wó jei,  

pa se ba yera saare teɡa kam baŋa ne.  

5 Amo ta wó chɔɡe balo maama na yeini ba diini nayuu  

ba jɔɔne wea, de chana, de chalechwe sem to,  

ko woli de balo na zuli amo BAŊA WƐ  

ye ba ta du duuri de Moleka jwoni dem to.*  
6 Ko ná ye balo na jwoori amo BAŊA WƐ kwaɡa ne  

ye ba daa ba laɡa se a taa nii ba baŋa ne to,  

amo wó chɔɡe banto maama de.”  
 

7 Yuu-tu BAŊA WƐ borem dɛ dem bwola.  

Konto ŋwaane ta‑á ye-na chemm o yiɡa ne.*  

BAŊA WƐ wora o ti o yiɡa se o kwei Judah tiina bam  

o ke ba dona jeŋa ne,  

ne o na laɡe o ke kaanem tei to.  
8-9 BAŊA WƐ ma ta o we:  

“Dɛ dem ba na wó ba ba ɡwoni ba yum konto to,  

amo wó waare pɛ wom dedɛɛra bam,  

de o bia bam maama.  

Banto yeini ba ma dam de kampina mo ba vere nɔɔna wonnu  

se ba kwei-te ba tiŋi ba tu wom diɡa ne ba su.  

A ta wó waare balo na jeɡe veira chullu ba tɔɡa  

ye ba zuli jwo-yɔɔro to.  
10 Dɛ dem konto ná yia,  

keira wó zaŋe teo kom Ywona Ni dem ne.  

Abam ta wó ni nɔɔna na chwoosa  

teo kom jei-doŋa laŋa kam ne.  

Sɔɔ-balɔrɔ de maa wó nwoŋi peero telo na ɡilimi da to.  
11 Abam balo na zoore teo kom yaɡa jei sem ne to,  

ta‑á keeri-na,  

pipim-piina de sabu-leinna bam maama na jei to ŋwaane.  

12 Kanto maŋa kam ne, amo wó tɔreɡe min-zwoŋo  

a beeri Jerusalem ɡuɡworru maama wone.  

Ko ná ye balo na boŋe we ba sii mo ba wɛleera wone  

ye ba tɛ we,  

‘BAŊA WƐ bá ke debam kolokolo,  

ko ná ye chɔɡem naa wolim’ to,  

amo wó waare-ba.  
13 Banto tete dona mo laɡe ba vere ba jejeɡero tem  

ba daare ba chochoɡe ba sam dem.  

Ba wó lɔ sam,  

ba nam bá zo de wone.  

Ba ta wó jeiri Vini teeni bia,  

ba nam bá na de sana ba nyɔ.”  
 

14 BAŊA WƐ dɛ-kamunu kom konto bwola.  

Dɛ dem duri mo lela se de yi.  

BAŊA WƐ dɛ dem wó ja chanɛɛre de ba.  

Babɛ maa wó keeri ba wo-chechɔɡɔ ŋwaane.  
15 BAŊA WƐ ban-lom wó tiini de zaŋe dɛ dem konto ne.  

De wó ja wo-chechɔɡɔ de cham de ba.  

Chɔɡem de wó tiini de taa wora.  

Dento dɛ dem wó taa ye lim yerane mo.  

Kunkwonnu tem wó zwori te li teɡa kam maama biramm.  
16 Nabwanno wó wu. Tiɡuri-kaasa de maa wó zaŋe.  

Jara yam wó yi teene delo na lɔɡe de pe to,  

dedaane de di-dedwaaro tem.  
 

17 BAŊA WƐ maa we:  

“Amo wó pa se chanɛɛre yi nabiina  

se ba taa vei ne lilwoa tei,  

ba na ke wɛleere ba chɔɡe a yiɡa to ŋwaane.  

Ba yera jana wó lwo nenɛɛne na na chuuri tei to,  



ye ba ya-nɔna faare teɡa ya pɔ.”  
 

18 BAŊA WƐ ban-lom dɛ dem ná yia,  

nabiina lu-nyenno de ba sabu-seŋa bá wane te jwoŋi-ba te yaɡe.  

O ban-zɔŋɔ kom wó chɔɡe loɡo baŋa maama,  

ne mini na zwɛ wonnu tei to.  

Wɛ wó ke lela o saare nabiina bam,  

pa ba maama jei kula!  

2 

Nɔɔna bam jeɡe se ba leiri ba wo  

1 Nam ke-na daane se á tu á tete Wɛ yiɡa ne,  

á na maŋe se chaveera ja abam to ŋwaane.  
2 Kokuri to, dɛ dem laɡe de yi lela  

se BAŊA WƐ laam zeili abam o yaɡe,  

nenɛɛne vio na fuli poro ko yaɡe tei to.  

Dɛ dem konto ne, o ban-lom dem laɡe de ba de zwɛ abam mo kula,  

ne mini na to wonnu wone ko di maama tei to.  
3 Abam balo na zoore loɡo kom wone  

ye á tu á tete á daare á tɔɡe Wɛ nia yam to,  

kwaane-na se á lɔre BAŊA WƐ.  

Ta‑á ke-na kolo na lana to,  

se á daare á tu á tete Wɛ yiɡa ne.  

Dɛ delo BAŊA WƐ wó kwoli abam  

se chɔɡem dem yé tɔɡe de yi abam  

o ban-zɔŋɔ dɛ dem ne.  

Filisi tiina taane  

4 Ta‑á yei-na we nɔɔn-nɔɔno daa bá daare Gaza teo wone.*  

Asekelon de wó taa ye di-dwonnu yerane.  

Ba laɡe ba zeili Asedodi tiina maama ba yaɡe,  

ye wɛ ta wo yi yupare baŋa.  

Ba ta wó ɡɔ Ekoron tiina de ba yaɡe.a  
5 Abam Filisi tiina balo na zoore naneo kom ni ne to,  

lɛɛro wo á yuu ne!  

Abam Filisi tiina na zoore Kanaan ne to,  

BAŊA WƐ maŋe o di abam taane ye o we,  

“Amo nam wó yɔɔre a chɔɡe abam  

ye nɔɔn-nɔɔno bá lu.”  
6 Abam teene delo na bwola de naneo kom to  

wó ji naane pwola de najere mo.  
7 Judah dwi tiina balo na daare to mo wó jwoori  

ba jwoŋi á teɡa kam ba taa tei.  

Ba vara wó taa beeri ba di jei sem konto ne.  

Teɡa ná yeini ka yi,  

nayera bam wó peini Asekelon di-dwonnu ne.  

Ba Tu BAŊA WƐ wom wó taa nii ba baŋa ne  

pa se ba jwoori ba taa jeɡe yu-ywoŋo.  

Moaba de Amon tiina taane  

8 Paŋwa Tu BAŊA WƐ wom na ye Isarele tiina Wɛ to maa we:  

“A niɡi Moaba tiina de Amon tiina na jeɡe a nɔɔna bam ba twea  

ye ba yaale-ba tei to.  

Ba maa bere ba tete we  

ba wó jwoŋi ba teɡa kam ba taa tei.  
9 Ne amo BAŊA WƐ na jeɡe ŋwea tei to,  

ko ye cheɡa mo we,  

Moaba de Amon tiina bam wó yɔɔre ba na chɔɡem  

nenɛɛne ko na ke Sodom de Gomora teene dem tei to.*  

Ba teene dem wó ji yɛ-bɔɔro de di-dwonnu yerane,  

ye ɡa-cheiŋo lware teɡa kam maama taa wuu.  

A nɔɔna balo na daare to mo laɡe ba vere ba wonnu  

ye ba daare ba jwoŋi ba teɡa kam.”  
 

10 Konto to, Moaba de Amon tiina bam wó na ba nyɔɔre  

ba teera yam baŋa ne,  

de ba na jeɡe Paŋwa Tu BAŊA WƐ nɔɔna bam ba twea  

ye ba mɔne-ba to ŋwaane.  
11 BAŊA WƐ mo laɡe o yɔɔre o fuɡi-ba,  

ye o pa se teɡa baŋa wa yam maama dam ti.  

Loɡo baŋa teene dem maama ná maŋe ba zoore mɛ maama,  

ba laam wó ba ba taa zuli wonto BAŊA WƐ.  

Kusi tiina taane  

12 Ko ta ná ye abam Kusi tiina bam,  

BAŊA WƐ mo laɡe o pa á te jara wone.  

Asiria tiina taane  

13 BAŊA WƐ wó zaŋe teene delo na wo teɡa-baŋa seeni to baŋa ne.  

O laɡe o yɔɔre o chɔɡe Asiria de ko teo kamunu Ninevɛ,  

pa se teɡa kam ji te-kora jei  

mɛ nɔɔn-nɔɔno na tera to.  
14 Naane de pei wó taa peini teo kom wone  

ko ta woli de ɡa-vara dwi maama.  

Kunkworru de bachanɡaaro maa wó taa tiɡi di-dwonnu tem ne te keera.  

Te da-ŋonno tem maama wó taa tiɡi mo ja,  

pa se nɔɔna taa tui ba le-te.  
15 Ninevɛ teo kom ya lana dedɛ.  

Nɔɔna balo na zoore ko wone to tiini ba jeɡe kamunni mo  

ye kolokolo ba daane-ba.  

Ba maa boŋe we banto teo kom mo dwoi  



teene dem maama loɡo baŋa ne.  

Teo kom konto nam mo laɡe ko ji di-dwonnu  

se ɡa-vara dwi maama taa tiɡi da.  

Balo maama na wó tɔɡe da ba kɛ to  

wó yeeri mo ye ba dole ba je.  

3 

Jerusalem tiina taane  

1 Lɛɛro wo á teo kom baŋa ne!  

Ko nɔn-bia bam maa ye zwabani-nyena,  

de puseŋ-nyena, de nɔn-kayɛ yerane mo.  
2 Ba tiini ba jeɡe yi-dɛɛre  

ye ba ve koresem.  

Ba wo ke ba wo-dedoa de ba Tu BAŊA WƐ wom  

naa ba sale o yera ne.  
3 Teo kom nakwa bam yeini ba fuɡi nɔɔna  

nenɛɛne nywonnu na ŋuuri tei to mo.  

Ko dedɛɛra bam jeɡe wo-loŋo  

ne wiira na ba di ba daara se teɡa poore-ko tei to mo.  
4 Ba sampwori sem maa ye kampin-nyena na jeɡe nia yalei to.  

Ba kaanem tiina bam ve Wɛ nia yam  

pa se ba chɔɡe Wɛ diɡa kam chullu tem.  
 

5 BAŊA WƐ nam ta wo teo kom wone.  

O maa jeɡe cheɡa yerane  

ye o ba tusa de fenfee de.  

Teɡa ná yeini ka poore dɛ maama wone o toŋa  

se cheɡa kam mo jeini ka pa o nɔɔna,  

ye o ba yaɡa.  

Puseŋ-nyena bam nam ta toŋe lwarem mo  

ye chaveera ba jeɡe-ba.  



Baŋa Wɛ maa we:  

6 “Amo chɔɡe loɡo baŋa dwi tiina dedɛ,  

pa se ba dam jei sem to buru-tu-tu.  

Nɔɔn-nɔɔno daa tera ba teene dem wone.  

Nɔɔna maa ba tɔɡe de chwei sem ba via.  

Ba te-fwaaro tem maama tiɡi mo zɛɛra,  

ye nɔɔno de dedoa de wo daare.  
7 A nam ya boŋe we abam laam wó taa kɔre amo  

ye á sɛ a koresem dem.  

A nɔɔna bam ya ná ke konto,  

ba sam dem ya bá na chɔɡem,  

ye a waarem dem bá yi-ba.  

Ba nam yɔɔre ba kwaane mo ba toŋe lwarem  

ba dɛ dɛ totoŋa baŋa ne.”  
 

8 BAŊA WƐ ta ma ta o we:  

“Konto ŋwaane cheiɡi-na se a laam ba abam tei.  

Dɛ dem konto ne amo wó zaŋe a bere we  

loɡo baŋa dwi tiina bam ba jeɡe cheɡa.  

Amo boŋe a ja se a la loɡo baŋa dwi tiina bam  

de balo na zoore teene dem maama ne to mo a ke daane,  

se a pa ba lɔre a ban-lom na ye tei to.  

Amo wó pa se a bane tiini de zaŋe ba baŋa ne  

ye loɡo kom maama wó chɔɡe zɔŋ-zɔŋ,  

ne mini na zwɛ wonnu tei to.  
 

9 Amo laam wó leiri nɔɔna bam ni-taana,  

pa se ba maama taa lwoori amo BAŊA WƐ  

ne ko na maŋe se ba ke tei to.  

Ba maama wó tɔɡe daane ba zuli-ne de ni dedwe.  
10 Ko ta ná ye amo nɔɔna balo na jaɡe ba vo ba ɡaale Kusi bwi sem,  



ye ba zoore teo konto yiɡa yiɡa wone ba zuli-ne to,  

banto wó ja ba pɛɛra ba jwoori ba ba ba pa-ne.  
11 Kanto maŋa kam ná yia, abam daa bá taa wo chaveera wone  

de á na nwoŋi a kwaɡa ne tei to ŋwaane.  

Kokuri to, amo wó le balo maama na bere ba tete kamunim to á wone.  

Nɔɔna daa bá taa jeɡe teera  

peo kolo amo na zoore da to baŋa ne.  
12 Ko ná ye nɔɔna balo na wó daare á wone to,  

banto wó taa ye nabwona balo na ɡwooni ba tete to.  

Ba ta wó taa sale amo BAŊA WƐ yera ne.  
13 Isarele dwi tiina balo ta na daare to bá ke nɔɔn-nɔɔno lwarem.  

Ba bá fɔ vwa, ye ba nam bá ɡane ba dwonna.*  

Ba wó na peiɡa jei ye ba sii.  

Nɔɔn-nɔɔno daa bá fuɡi-ba.”  
 

14 Zion tiina bam, ta‑á leeni-na!  

Isarele tiina bam maama, ke-na sɔɔ na ywona to!  

Jerusalem teo kom tiina, ta‑á jeɡe-na wopwolo  

ye á chaka lanyerane!  
15 Kokuri to, BAŊA WƐ laɡe o le abam á waarem dem maama wone.  

O ta wó zeili á dona bam maama o yaɡe.  

BAŊA WƐ wom na ye Isarele tiina pɛ to wo abam tei ne.  

Foone daa ba jeɡe se ko ja abam daɡa.  
16 Dɛ dem konto ná yia,  

ba wó ta de Jerusalem tiina bam we:  

“Zion tiina bam, yé ta‑á kɔre-na foone.  

Nam yé pa-na á vɔna pare.  
17 Abam Tu BAŊA WƐ wom wo abam tei ne.  

O jeɡe dam ne babea tei se o ma o vere abam.  

BAŊA WƐ yiɡa wó taa wo abam baŋa ne,  

ye á jwoori á na dam o swono kom ŋwaane.  

O daa ta wó puli seinim lei á ŋwaane,  
18 nenɛɛne nɔɔna na di kuri ye ba jeɡe wopwolo tei to.”  

 

BAŊA WƐ maa we:  

“Amo laɡe a le lɛɛro telo na wo á baŋa ne to a yaɡe.  

Chaveera daa ba jeɡe se ya ja abam.  
19 Nii-na! Maŋa kam ná yia,  

amo wó waare balo na bɛɛse abam to.  

A ta wó jwoŋi balo na ye ɡwaaro to,  

a daare a la balo maama na jaɡe to a ke daane.  

Amo wó pa se ba chaveera leiri ya ji zula,  

pa se ba na yere loɡo baŋa jei maama ne.  
20 Maŋa kam konto ne, a laɡe a la abam a ke daane,  

pa se á jwoori sɔŋɔ mo.  

A ta wó pa se á na zula ye á yere zaŋe  

loɡo baŋa dwi maama tei ne,  

ye á jwoori á ta‑á jeɡe yu-ywoŋo.  

Abam yia wó na amo keim dem konto.”  

BAŊA WƐ na taɡe kolo to mo konto.  



 

 

 

 

 

Haɡayi  

Tɔnɔ  



Wɛ Sampwora  

Haɡayi Tɔnɔ  
Maŋa kalo Jerusalem teo tiina bam na nwoŋi sa-teo yiɡa yiɡa Babilon ne ba jwoori ba tete teo to 

mo Haɡayi jaane Wɛ kwora o vo o pa-ba. Ba na yi Jerusalem to, ba fɔɡe ba lɔ ba sam dem mo ba 

zoore de wone, ye ŋwea ke ywoni ka pa-ba. De ko de, ba swei Wɛ diɡa kam swia mo pa ka zeɡe 

ne di-dwoŋo mo to. Kwori selo Haɡayi déem na pɛ-ba to ma ke baare ba kuri ne, pa ba jwoori ba 

lɔ Wɛ diɡa kam ba zeɡe de lam, ye ba daare ba zuli Wɛ ka wone ko chwoŋa kam ne. Wɛ laam 

maa wó da ko ŋwaane o swɛ ba swolim, ye o nenɔŋ-fɔrɔ de wó jwoŋi diɡa kam maama.  

1 

Wɛ diɡa kam kwɛɛm  

1 Bene delo Pɛ Darusi na di paare o ke bena yalei to chane seredo boboa dɛ dem ne 

mo BAŊA WƐ kwora déem yi o sampwora Haɡayi. Kwora kam nam ye se ka pa Selateli 

bu Zerubabel mo. Wonto déem mo ye Judah teo kom maama yuu tu. Ka ta maa jeɡe 

se ka yi Jehozadaki bu Josua, o na ye Wɛ kaanem nakwe tu to.*  
2 Paŋwa Tu BAŊA WƐ nam taɡe tento mo o bere Haɡayi we, “Nɔɔna bam kare ba tɛ ba 

we, maŋa ta wo yi se ba fɔɡe ba lɔ BAŊA WƐ diɡa kam.” 3 BAŊA WƐ laam ma pa o 

sampwora Haɡayi kwora se o lwoni o bere nɔɔna bam ye o we:  
4 “Abam na zoore sɔ-ŋonno telo na fɔɡe lanyerane wone to, ye amo diɡa kam laam 

zeɡe nenɛɛne di-dwoŋo to, ko maŋe na? 5 Paŋwa Tu BAŊA WƐ ta maa we: Fɔɡe á 

maane á ŋwea wone se á nii ko na ye tei to. 6 Abam ná yeini á du wo-dwa dedɛ, á wó 

zaɡe fenfee mo. Abam seene á ba ɡae se á di. Ko nam na ye tei to, á ba fɔɡe á di á sui. 

Á jeɡe na se á nyɔ, ye na-nyɔm ta jeɡe abam. Gwaaro telo á na zoore á yera ne to maa 

ba kwoli á waaro. Á na toŋe se á jwoŋi ŋweero telo to ba fɔɡe te woli abam, ko nye de 

á kwei-te á ke ɡare-fɛɛla yalo na jeɡe bɔɔna to wone mo.  
7 Paŋwa Tu BAŊA WƐ nam we: Fɔɡe á maane á ŋwea wone se á nii ko na ye tei to. 

8 Diini-na peero tem yuu ne á beeri da-ŋonno á ja á ba. Laam kwei-na-se á ma á fɔɡe á 

lɔ diɡa kalo amo yi na wo taa sui to, se á daare á ta‑á zuli-ne ka wone. 9 Abam ya 

teene se á zaɡe wodiu dedɛ mo, ye ko ji fenfee ko pa abam. Kolo á na maŋe á ja á zo 

diɡa to mo a fuli de vio a yaɡe a daare abam. Bɛ mo ye a ke konto? Ko ye abam yia na 

seene á tete sam lɔɔm baŋa ne, ye á yaɡe amo diɡa kam pa se ka ji di-dwoŋo ka zeɡa 

to ŋwaane mo. 10 Konto ŋwaane nam mo pa se nyɔnɔ daa ba toe. Teɡa kam de maa 

ware wodiu se ka ke ka pa abam. 11 Amo ta ma pa se da-kore zeɡe á teɡa kam maama 

baŋa ne. Ko ná ye á kare sem, de peero tem, de mɛ maama wodiiru na laɡe te ke to, 

de mena, de Vini teeni, de Olivi nuɡa teeni na wo mɛ to, tento maama kwaare mo. Ko 

ma zo abam tete yera dedaane á vara maama yera, ye á totoŋa maama de ji kafɛ.”  
 

12 Zerubabel, de Wɛ kaanem nakwe tu Josua, ko woli de balo maama na dɛ ba nwoŋi 

sa-teene yiɡa yiɡa ba jwoori Jerusalem to maama na niɡi Wɛ sampwora Haɡayi taane 

dem konto to, ba déem ma sɛ ba Tu BAŊA WƐ kwora kam. Ba ma sɛ we BAŊA WƐ ni 

dem tɔɡe Haɡayi baŋa ne mo de yi-ba, ye ba bobo se ba taa zuli BAŊA WƐ de cheɡa.*  
13 BAŊA WƐ tontoŋeno Haɡayi déem ma kwei Wɛ ni dem o pa nɔɔna bam ye o we, 

“BAŊA WƐ pwooli we, o wora de abam mo.”  
14 BAŊA WƐ ma ja nɔɔna bam maama boboŋa o ke daane. Ko ná ye Zerubabel na ye 

Judah teo kom yuu tu to, de Josua na ye Wɛ kaanem nakwe tu to, de balo maama de 

na dɛ ba nwoŋi sa-teo yiɡa yiɡa ba jwoori to, ba maama ma ba ba ɡilimi daane, se ba 

taa toŋe Paŋwa Tu BAŊA WƐ wom na ye ba Wɛ to diɡa kam lɔɔm totoŋa. 15 Darusi 

paare dim bena yalei tu bene dem chane seredo sem da finlei-yana dɛ dem ne mo ba 

déem bobo ba fɔɡe ba lɔ Wɛ diɡa kam.  

2 

Wɛ di-doŋa kam nenɔŋa taane  

1 Chane serepɛ sem da finlei dedwe dɛ dem ne mo BAŊA WƐ ŋɔɔne de o sampwora 

Haɡayi. 2 O ma ta‑o se o lwoni o kwora kam o bere Selateli bu Zerubabel na ye Judah 

teo kom yuu tu to, de Jehozadaki bu Josua na ye Wɛ kaanem nakwe tu to, dedaane 

nɔɔna balo na dɛ ba nwoŋi sa-teo ba jwoori to maama. Wɛ ma bwei-ba o we:  
3 “Abam wɔ mo nɛ Wɛ diɡa kam nenɔŋa déem na ye tei boboa ne to ye n ta wora zem? 

Á nam ná laɡe se á kwei ka déem na ye tei se á maŋe de ka zem nenɔŋa kam, ko ye 

tetɛ mo? Abam wo maane we ka daa ba jeɡe zula se ka yi Wɛ di-dwoŋa kam na?* 
4 Nam yé pa-na se á vɔna pare ko ŋwaane, se amo, Paŋwa Tu BAŊA WƐ wo abam tei ne. 

Zerubabel, de Josua, ko ta woli de á kɔɡɔ kom maama, ke-na baare á tete ne se á ta‑á 

toŋa. 5 Maŋa kalo á kwoa bam déem na nwoŋi Ejipti ne to mo a yɔɔre a ɡwoni ni de-ba 

we, amo wó taa wora de abam. Amo Jworo ta maa wo abam tei ne. Nam yé ta‑á fona.  
6 Amo, Paŋwa Tu BAŊA WƐ mo we: Ko ná ke fee amo daa ta wó jwoori a pa se wɛyuu 

kom de teɡa baŋa maama ziziŋi. A nam ta wó ziziŋi naneero tem de teɡa kam 

maama.* 7 Amo wó pa se teɡa baŋa teene dem maama ziziŋi pa se de nɔn-bia bam zeŋe 

ba jejeɡero ba ba ywo-seeni. Amo diɡa kam laam wó tiini ka na nenɔŋa ko baŋa ne. 
8 Amo, Paŋwa Tu BAŊA WƐ mo we: Lu-nyenno tem, dedaane sabu-seŋa maama ye amo 

mo tei-te. 9 Di-doŋa kanto abam na wora á lɔ to wó taa jeɡe nenɔŋa se ko dwoni 

di-dwoŋa kam. Jei sem konto ne amo wó pa se a nɔɔna maama na yazura de 

bochare-zuru. Amo, Paŋwa Tu BAŊA WƐ mo taɡe konto.”  

Haɡayi lare dedaane Wɛ kaanem tiina  

10 Bene delo Pɛ Darusi paare dim na wó ke bena yalei tu to chane noɡo kom da 

finlei-yana dɛ dem ne mo BAŊA WƐ daa pɛ o kwora yi o sampwora Haɡayi. 11 O maa 

we:  

“Amo, Paŋwa Tu BAŊA WƐ mo we: Véi a kaanem tiina bam tei n bwei-ba n nii ba boŋe 

ba ja bɛ mo keim dento baŋa ne: 12 Nɔɔno ná kwei nɔne delo ba na pɔɔre-de ba tiŋi Wɛ 

kaanem ŋwaane, ye o kukuli-de o ke o ɡɔrɔ wone, o ná tu o kwei ɡɔrɔ kom konto o 

dwei wodiu kolo dwi maama, keim dem konto wó wane de pa se wodiu kolo o ɡɔrɔ 

kom na dwei to lɛɛre ko taa ye wose na? Ko ná ye bworobworo, naa dwoa, naa sana, 

naa nuɡa, naa wodiu kolo dwi maama, ko wó ke konto na?” Kaanem tiina bam ma 

leiri we, “Aawo.”  
13 Haɡayi daa ma bwei-ba o we, “Se nɔɔno nam ná dwei too yera pa se ko bere we o 

diɡiri o tete de chullu tem mo, ye o laam ná tu o dwei wodiiru tento maama, o keim 

dem konto wó pa se wodiiru tem diɡiri na?” Kaanem tiina bam ma leiri‑o ba we, “Ɛɛ, 

te de wó diɡiri mo.”*  
14 Haɡayi laam maa we:  

“BAŊA WƐ nam taɡe we, o nii teo konto de ko nɔn-bia bam se ko taa ye konto mo. O nɛ 

we á na ke kikia yalo to, de á na yeini á kwei wonnu telo á ma á ke kaanem o bimbini 

dem baŋa ne á pa‑o to maama wo maŋe de o chullu tem mo. 15 BAŊA WƐ nam we:  

Ko na zeɡe zem se ko taa via, fɔɡe-na á maane á nii ko na ye tei to. Guli-na abam ya 

ta na wo beiri amo BAŊA WƐ diɡa kam kuri ye á na cham tei to. 16 Á ná vei á kare sem 

wone, á teene se á ja wodiu zwe finlei mo á zo diɡa ye zwe fuɡa yerane mo wora. 

Abam ta ná teena se á ŋoke sana á ke kunkwollu finnu wone, á wó lwo-ba á su 

kunkwollu finlei yerane mo. 17 Ko ye amo mo pɛ se we-chera, de do-kandwa, de 

wodiiru jaweero ja á jeŋa totoŋa te chɔɡe. De konto maama nam, abam ta wo jwoori 

amo tei. 18 Ko nam na zeɡe zem dɛ dem na ye chane noɡo kom da finlei-yana to, 

fɔɡe-na á maane á nii ko na ye tei to. Boŋe-na á nii Wɛ diɡa kam kuri zem na chwi se 

ko taa via ye ko ke abam tei to. 19 Abam ta jeɡe mena á tuli wone na? Ko ná ye á teeni 

dem, Vini teeni, de Olivi teeni, de kaporro, de Pomeɡara teeni, de daa ta wora de leiri 

bia na? De ko maama de, ko na zeɡe zem se ko taa via, amo mo laɡe a swɛ abam 

swolim.”  

Baŋa Wɛ ɡwoni ni o pa Zerubabel  

20 Dɛ dem konto na ye chana kam da finlei-yana to, mo BAŊA WƐ daa pɛ Haɡayi 

kwora o ke kuni belei. 21 O maa we:  

“Zaŋe n vo Judah teo kom yuu tu Zerubabel tei n ta we: Amo laɡe a pa se wɛyuu kom 

de teɡa baŋa maama vuvuɡi. 22 A ta wó ja dwi-ɡɛ tiina pwa, se ba paare dim dam 

maama ti. A laɡe a pipiri jara-keim sisei-torokooro de balo na diini-te to mo a pu teɡa 

ne. Jar-keira sisein-nɔɔna bam maa wó to teɡa ne, ye balo na diini-se to ɡo daane pa 

se ba maama te.  
23 Amo Paŋwa Tu BAŊA WƐ we: Dɛ dem konto nam ná yia, amo mo laɡe a le nmo 

Zerubabel na ye Selateli bu to. Nmo ye a tontoŋeno. A nam wó pa se n kwei amo yere 

n ma‑n ta‑n tei a nɔɔna bam, nenɛɛne nmo ye jafole na bere amo dam tei to mo. 

Kokuri to, nmo mo ye wolo a na kuri to.  

Amo Paŋwa Tu BAŊA WƐ mo taɡe konto.”  

 

 

 

 

 

Zekaria  

Tɔnɔ  



Wɛ Sampwora  

Zekaria Tɔnɔ  
Maŋa kalo Jerusalem teo tiina bam na bobo se ba jwoori ba lɔ Wɛ diɡa kam ba zeɡe to, Wɛ 

sampwori Zekaria de Haɡayi déem mo toŋe daane ba ta Wɛ kwora ba bere nɔɔna bam. Zekaria 

maŋe wonnu nana Wɛ na le o bere‑o to se nɔɔna bam lɔre. Nii popɔre 1-6. O laam ma tɔɡe ko 

baŋa o ke baare nɔɔna bam kuri ne, se ba kwaane ba toŋe Wɛ diɡa kam lɔɔm totoŋa yam ba ti, se 

ba ta daare ba taa tɔɡe chwei selo na pwoli Wɛ wo to. Zekaria ta nii o na maŋa kalo Wɛ na wó 

swɛ o nɔɔna bam swolim, ye o daare o toŋe pɛ wolo na ye o Dam Tu ba tei ne to. Nii 9:9. O laam 

ma bere we Wɛ mo ye loɡo baŋa teene dem maama Teiru, ye wonto mo wó pa wonnu maama ke 

te maŋe de o na pwooli se te ke tei to.  

1 

Fɔɔre-na á twɛ Baŋa Wɛ  

1 Darusi paare dim bena yalei bene dem chane nana chana kam wone mo BAŊA WƐ 

kwora déem yi o sampwora Zekaria. Wonto kwo déem ye Ido bu Berekia mo.*  
2 BAŊA WƐ kwora kam mo tento:  

A bane déem zaŋe de abam kwoa bam. 3 Nam ta de nɔɔna bam we: Paŋwa Tu BAŊA 

WƐ na taɡe tei to mo tento: “Jwoori-na á ba amo tei, se amo de pipiri a jeeri abam. 
4 Abam de yé ta‑á ke ne á nabaara bam déem na ke tei to. Faŋa to, Wɛ sampwori 

sedwonna déem taɡe de-ba mo ba we: ‘Paŋwa Tu BAŊA WƐ taɡe tento mo de abam: 

Yaɡe-na á totoŋ-balwaaro tem se á pipiri á jwoori amo tei ne.’ Ba nam wo cheiɡi amo 

kwora kam.” Amo BAŊA WƐ na taɡe kolo to mo konto. 5 Á nabaara bam konto laam wo 

yein-seeni mo? Se Wɛ sampwori sem konto de, ba wó taa wora taa wuu na? 6 Ko nam 

ná ye amo nia yam de a bera yam a déem na pɛ a sampwori sem konto to, ya wo 

seene ya ke ya ja á kwoa bam na? Banto de ma pipiri ba jwoori ba ba amo tei, ye ba 

we, “Paŋwa Tu BAŊA WƐ seene o waare debam mo dé kikia ŋwaane, se ko maŋe de o 

boboŋa na maŋe ya ja se o ke tei to.”  

Wɛ veere wonnu o bere Zekaria  

1. Sisein-dira taane  

7 Chane fuɡa-dedoa chana kam da finlei-yana dɛ dem ne, BAŊA WƐ kwora déem yi o 

sampwora Zekaria, o kwo na ye Ido bu Berekia to. Sebate chana kam ne mo konto. Ko 

maa ye Darusi paare dim bena yalei bene dem ne.  
8 Tete dem ne mo amo Zekaria nii a na nɔɔno na dɔɡe sisein-nɔɔno baŋa ne, ka na ye 

nasoŋo. Mɛ seeni o na zeɡa da to ye bwolo mo ye Motele teeni su ko maama. O laam 

maa wo de tetare ne. A ta ma na we sisein-nɔɔna sedwonna mo zeɡa o kwaɡa ne, se na 

ye nasonno, de nason-pupwiu, de napwonnu, ye nɔɔna de dɔɡe se baŋa ne.*  
9 Wɛ maleka kadwoŋi déem zeɡe da, ka na ŋɔɔne de-ne. A ma bwei‑o a we, “Amo tu, 

bɛ mo ye banto maama zeɡe da?” O de ma leiri-ne o we, “Amo wó ta ko kuri a 

bere‑m.”  
10 Nɔɔno wolo na wo teeni dem tetare ne to laam ma ta o we, “Banto ye balo BAŊA 

WƐ na toŋe se ba taa kare loɡo ni maama se ba lɔre kolo na jeɡe ko ke da to.” 11 Balo 

na dɔɡe sisein-nɔɔna bam baŋa ne to de maa lwoni ba kwori ba bere BAŊA WƐ maleka 

kam na wo teeni dem tetare ne to ba we, “Debam kaare teɡa baŋa ni maama, ye dé 

maane we loɡo kom maama ye ziim mo, ye kolokolo ba dɔna.”  
12 BAŊA WƐ maleka kam laam ma ta ka we, “Paŋwa Tu BAŊA WƐ, bena fuserepɛ mo 

tento nmo bane na yɔɔre de wo Jerusalem teo kom, de Judah teene dem maama baŋa 

ne. Maŋa kɔ mo nmo bane dem wó to se n duri ba ŋwaŋa?”* 13 BAŊA WƐ ma ŋɔɔne 

ta-laaro telo na bwona ye te zuri bochara to o ma leiri maleka kalo na zeɡe ka ŋɔɔne 

de amo to. 14 Maleka kam konto ma ta de amo ka we, “Pa kwora kanto zaŋe wɛɛne we, 

Paŋwa Tu BAŊA WƐ na taɡe tei to mo tento: ‘Amo yi paɡe a tete teo Jerusalem baŋa 

ne. 15 A bane nam tiini de zaŋe de teene dedwonna dem na boŋe we kolokolo bá 

daane-ba to mo. Kokuri to, a bane ya zaŋe de a nɔɔna bam fenfee yerane mo. Dwi-ɡɛ 

tiina bam laam ma yɔɔre ba pa ko zo ba yera se ko dwoni a ya na boŋe se a ke-ba tei 

to.’ 16 Konto ŋwaane, BAŊA WƐ taɡe tento mo o we: ‘Amo laam pipiri a jwoori a ba 

Jerusalem se a duri a nɔɔna bam ŋwaŋa. Amo diɡa kam wó jwoori ka lɔ ka zeɡe teo 

kom wone. Ba ta wó kwei lɔra ŋona kam ba maŋe Jerusalem teo kom ni maama se ba 

fɔɡe ba lɔ-ko.’ Paŋwa Tu BAŊA WƐ na taɡe kolo to mo konto.  
17 Nam ta pa se n kwora zaŋe wɛɛne we: Paŋwa Tu BAŊA WƐ na taɡe tei to mo tento: 

‘Teene delo a nɔɔna bam na zoore de wone to daa wó na jejeɡero dedɛ se ko ɡaale. 

Amo BAŊA WƐ daa ta wó pa se Zion nɔn-bia bam bochara zuri. A ta wó jwoori a le 

Jerusalem se ko taa ye a tete nyem.’ ”  

2. Nyea yana de ɡwaro tena taane  

18 Amo ma kwoni a yuu wɛɛne a nii a na nyea yana. 19 A ma bwei maleka kalo na 

zeɡe ka ŋɔɔne de amo to a we, “Nyea yanto bere bɛ mo?” O de ma leiri-ne o we, 

“Nyea yam zeɡe ya pa dwi-ɡɛ tiina balo na mɛ ba dam ba wane Judah tiina bam, de 

Isarele tiina bam, de Jerusalem teo nɔɔna bam ba jaɡe jei maama ne to mo.”  
20 BAŊA WƐ laam ma le ɡwaro tena o bere-ne. 21 A ma bwei‑o a we, “Banto beene ywo 

se ba ke bɛ totoŋe mo?” O ma leiri o we, “Nyea yam ya jaɡe Judah tiina bam mo se 

nɔɔn-nɔɔno yé wane o le o yuu o ke keim. Gwaro tento nam mo laɡe ba fuɡi nyea 

yam, se ba daare ba chochoɡe ya dam, se teene delo na daane a nɔɔna Judah tiina 

bam ye ba jaɡe-ba to dam ti.”  

2 

3. Nɔɔno wolo na zei lɔra ŋona o jeŋa ne to taane  

1 Amo ma kwoni a yuu wɛɛne a nii a na nɔn-doŋo na zeɡe da ye kotu zei lɔra ŋona o 

jeŋa ne. 2 A ma bwei‑o a we, “Nmo ma‑n vei yei ne mo?” O ma leiri o we, “A maa vei 

se a maŋe Jerusalem teo kom ni mo, se a lɔre ko dedɔrem, de ko kayɔlɔ maŋem na ye 

tei to.” 3 A daa ma na we maleka kalo ya na zeɡe ka ŋɔɔne de amo to fɔɔre ka kɛ dáa, 

ye maleka kadwoŋi de fɔɔre ka yi kanto de tei. 4 Ka maa we: “Ke lela n vo n ta de 

nɔn-doŋo kom we, ‘Jerusalem wó tiini ko taa yala se ko daa yé taa jeɡe siseini. Ko 

nɔn-bia de ko vara de nam wó ɡaale pa ba bá wane ba lɔ kabiri ba che-ko. 5 Amo BAŊA 

WƐ tete mo wó ji kabira kalo na ye mini yerane to, ye a kaare teo kom maama a pu. A 

nenɔŋ-fɔrɔ kom de wó taa wo teo kom tetare ne ko bere a dam jaja. Amo BAŊA WƐ na 

taɡe kolo to mo konto.’ ”  

Balo na wo sa-teo ne to taane  



6 BAŊA WƐ na taɡe tei to mo tento: “Hei! Duri-na á nwoŋi baŋa seeni teo kolo wone 

ba na peene abam to! Kokuri to, amo mo ya seene a jaɡe abam a yaɡe loɡo baŋa sapɛ 

sena sem maama seeni.* 7 Abam balo na ye a nɔɔna ye á zoore Babilon teo tiina bam 

tei ne to, duri-na á lu se á jwoori Zion seeni!” 8 Kolo ŋwaane, Paŋwa Tu BAŊA WƐ pɛ-ne 

ni mo se a da o nenɔŋ-fɔrɔ kom ŋwaane a vo a kaane dwi-ɡɛ tiina balo na bɛɛse abam 

to, o yi na paɡe abam baŋa ne to ŋwaane. Wolo ná ke abam zonne, ko nye de kotu ke 

Wɛ tete yi-chele-bu mo zonne. 9 Konto ŋwaane, BAŊA WƐ tɛ dwi-ɡɛ tiina bam taane o 

we, “A laɡe a kwei a dam mo a chochoɡe-ba, se a daare a pa ba kabɛ selo ya na toŋe 

se pa-ba to laam zi-ba ba daare ba vere ba wonnu.” Abam laam maa wó lɔre we 

Paŋwa Tu BAŊA WƐ mo seene o toŋe-ne.  
10 Dam-fɔrɔ Tu BAŊA WƐ na taɡe tei to mo tento: “Zion tiina bam, leeni-na wopwolo 

lei! Kokuri to, a laɡe a ba a taa zoore á tetare ne mo. 11 Dɛ dem konto ná yia, dwi-ɡɛ 

tiina dedɛ wó pipiri ba ba ba sɛ amo BAŊA WƐ ye ba daare ba ji a nɔɔna. A maa wó taa 

zoore á tetare ne.” Ko ná ke konto, abam de laam wó lɔre we Paŋwa Tu BAŊA WƐ mo 

seene o toŋe-ne abam tei ne.* 12 BAŊA WƐ wó pɔɔre Judah laŋa kam o tete teɡa kam 

maama wone se o taa tei-ka. O daa ta wó le Jerusalem se ko taa ye o tete nyem.  
13 Nabiina maama nam maŋe se ba taa ye chemm BAŊA WƐ yiɡa ne mo! Kokuri to, o 

dɔne o tete mo o zaŋe wɛɛne o telaao sɔŋɔ kom ne, ye o laɡe o nwoŋi o taa toŋe 

totoŋa.  

3 

4. Wɛ kaanem nakwe tu wom taane  

1 BAŊA WƐ daa ma le woŋo o bere-ne ye a na Josua na ye Wɛ kaanem nakwe tu to. O 

déem zeɡe BAŊA WƐ maleka kam yiɡa ne mo, ye Setaane de wo o jazem seeni se o 

ŋɔɔne Josua yera taane o chɔɡe‑o.* 2 BAŊA WƐ ma tɔɡe o maleka kam baŋa o ta de 

Setaane o we, “Setaane, BAŊA WƐ tete mo laɡe o bwɛ‑m! BAŊA WƐ maŋe o le Jerusalem 

se ko taa ye o tete nyem mo, ye wonto mo wó bwɛ‑m! Nɔɔno wonto nye de daa kalo 

na jaane mini ye ba vaŋe-ka ba le de wone to mo.” 3 Josua na zeɡe maleka kam yiɡa 

ne konto to, o déem zo ɡare-diɡiru mo. 4 Maleka kam ma ta de balo na zeɡe ka tei ne 

to ka we, “Lɔɔre-na ɡare-diɡiru tem na wo o yera ne to.” O laam ma daare o ta de 

Josua o we, “Nii mo. Ko bere we a yaɡe n wɛleera yam mo a ma a chɛ‑m. A laam wó 

kwei ɡare-nyenno mo a lɛ‑m.”*  
5 Amo de ma ta a we, “Jan ja! Kwei-na yuu ɡare-yi delo na lana to á ma á ba o yuu 

kom.” Ba ma seene ba ke konto ye ba kwei ɡare-nyenno tem maama ba zo‑o. Ba déem 

ke konto ye BAŊA WƐ maleka kam zeɡe ka nia mo.  
6 BAŊA WƐ maleka kam laam ma pa Josua ni dento ye ka we:  

7 “Paŋwa Tu BAŊA WƐ na taɡe tei to mo tento: Nmo ná tɔɡe a chwei sem n ŋwea wone, 

ye n toŋe n pa-ne ne a nia yam na bere tei to, amo de wó pa‑m chwoŋa se n ta‑n tei a 

sɔŋɔ kom de ko konkwallo tem maama. A ta maa wó pa n ta‑n jeɡe chwoŋa se n tɔɡe 

de malese selo na zeɡe ywo-seeni to n twɛ amo tei maŋa de maŋa.  
8 Josua, nmo nam na ye a kaanem nakwe tu to, nmo de n dwonna kaanem tiina balo 

na jeini n tei ne to fɔɡe-na á cheiɡi a taane dento. Abam ye memaŋa mo se ko bere 

wonnu telo na beene jwa seeni to. Nii mo, a laɡe a pa a tontoŋeno wolo ba na bwoi‑o 

we ‘Tio-naɡa’ to zaŋe o ba.* 9 A kwei kandwɛ dedoa mo a zeɡe Josua yiɡa ne, ye de 

jeɡe sɛ serepɛa. A nam laɡe a sare poponem mo a yaɡe de baŋa ne. Paŋwa Tu BAŊA WƐ 

na taɡe kolo to mo konto. A ta wó kwei dɛ dedwe yerane mo se a saare teo konto 

wɛleera yam maama a yaɡe dáa ne. 10 Maŋa kam konto nam ná yia, abam dedoa dedoa 

wó toŋe o bwoŋi o fara se ba ba ba jeini ded‑o o sɔŋɔ woro ne, se ba di wodiu daane 

ye lwia tera.  

Paŋwa Tu BAŊA WƐ na taɡe kolo to mo konto.”  

4 

5. Sabu-seŋa min-zwon-zeɡo taane  

1 Maleka kalo ya na ŋɔɔne de amo to ma ba o susuɡi-ne, nenɛɛne a ya yɔɔre a dɔ mo 

to. 2 O ma bwei-ne o we, “Bɛ mo nmo nɛa?” A ma leiri a we, “A nɛ min-zwon-zeɡo ba 

na mɛ sabu-seŋa ba mɔ ko maama to mo. Zoŋa mo wo ko yuu kom seeni de ka wo 

nuɡa. Min-zwonnu terepɛ maa wo zeɡo kom baŋa ne. Te maama dedoa dedoa maa 

jeɡe nia yarepɛ. 3 A nam ta nɛ Olivi teeni delei, pa dedoa zeɡe zoŋa kam jazem seeni, 

ye kokom kom de zeɡe ka jaɡwia seeni.”*  
4 A ma bwei maleka kam na zeɡe ka ŋɔɔne de amo to a we, “Amo tu, wonnu tento 

kuri ye bɛ mo?” 5 Maleka kam de ma jwoori ka bwei-ne ka we, “Nmo yeiri wonnu 

tento kuri na?” A ma leiri a we, “Aawo.”  
 

6 O laam ma ta de amo o we, “BAŊA WƐ na jeɡe kwora kalo se o pa Zerubabel to mo 

tento: ‘Ko dae nmo bembɛɛne ŋwaane, naa n dam ŋwaane mo n laɡe n na yiɡa-veiŋa, 

se ko ye amo tete Jworo ŋwaane mo.’ Paŋwa Tu BAŊA WƐ na taɡe kolo to mo konto.  
7 Peo-zɔŋɔ kom na cheɡe Zerubabel yiɡa to, n bere we n ye bɛ mo? Zerubabel yiɡa ne 

n jeɡe se n palese mo n ji te-kampare. O laam maa wó ja kandwɛ delo na wó ɡuri Wɛ 

diɡa kam to o ja o nwoŋi o ke da, se nɔɔna bam maama taa baɡe ba yaɡa we, ‘Wɛ 

zaane dem ŋwaane! Wɛ zaane dem ŋwaane!’ ”  
8 BAŊA WƐ laam ma pa-ne o kwora o we:  

9 “Zerubabel mo nii pa ba bobo Wɛ diɡa kanto kuri ba chwi ka biri-beira kam. Wonto 

nam ta mo wó pa ba lɔ-ka ba ɡuri. Abam laam wó lɔre we ko seene ko ye Paŋwa Tu 

BAŊA WƐ mo toŋe-ne abam tei ne. 10 Wolo maama ná nɛ Wɛ diɡa kam lɔɔm na bobo 

mɛmɛ tei to ye o ɡwooni totoŋe dem, kotu wó ba o taa chaka de Zerubabel na zei lɔra 

ŋona ye diɡa kam lɔɔm kɛ yiɡa tei to.”  

Maleka kam ta ma leiri-ne ka we:b  

“Min-zwonnu terepɛ tem nam zeɡe te pae BAŊA WƐ yia yam na dole ya kaare teɡa 

baŋa ni maama to mo.”  
11 Amo daa ma bwei maleka kam a we, “Olivi teeni delei dem na zeɡe 

min-zwon-zeɡo kom jazem seeni de ko jaɡwia seeni to kuri ye bɛ mo?” 12 A ta ma bwei 

a we, “Se ko ná ye Olivi teeni nɛ selei sem na wo sabu-seŋa wo-worru telei tem nuɡa 

                                                           

 *4:2-3 Gurim 11:4 

 b4:10 Maleka kam leiri bwia yalo Zekaria ya na bwei‑o to (4:4-5). 



kam na tɔɡe te wone ka lwoi ka yaɡe to saŋa ne to, se kuri ye bɛ mo?” 13 O de ma 

jwoori o bwei-ne o we, “Nmo yeiri wonnu tento kuri na?” A ma leiri a we, “Aawo.”  
14 O laam ma ta o we, “Nɛ selei sem konto zeɡe se pae yiɡa tiina balei balo ba na tiŋi 

se ba taa toŋe ba pa ba Tu Wɛ wom na tei loɡo baŋa ni maama to mo.”  

5 

6. Tɔnɔ kolo na jaane wɛɛne to taane  

1 Amo daa ta ma kwoni a yuu wɛɛne ye a nii a na tɔnɔ mo na yɔɔre ko jaane wɛɛne 

ko tete ne.  
2 Maleka kam ma bwei-ne ka we, “Bɛ mo n nii n na?” Amo de ma leiri a we, “A nɛ 

tɔnɔ mo na jaane wɛɛne. Ko dedɔrem maa ye jatwoɡo de noa ni maŋem kuni finlei. Ko 

kayɔlɔ maŋem de maa ye jatwoɡo de noa ni kuni fuɡa.”  
3 O laam ma ta de amo o we, “Tɔnɔ konto jeɡe sensɔle-balɔrɔ mo se ko ja vo ko yi 

teɡa baŋa ni maama. Tɔnɔ kom saŋa dedoa wone, ba sɔɔle lwarem mo ba yaɡe balo na 

ŋɔne to yuu ne we, Wɛ wó saare-ba teɡa kam wone. Saŋa kadwoŋi kam wone, ba sɔɔle 

lwarem ba yaɡe balo na bore vwa bora ba ma ba vane ba dwonna to yuu ne we, Wɛ 

wó saare ba de teɡa kam wone. 4 Paŋwa Tu BAŊA WƐ nam na pɛ ni delo to mo tento: 

Amo wó toŋe tɔnɔ konto se ko zo ŋweeno sɔŋɔ, de wolo na mae amo yere o bore vwa 

bora to de sɔŋɔ. Ko nam ná yi da, ko wó maŋe kotu sɔŋɔ ne mo ko chɔɡe wonnu 

maama, se ko kabiri tete, de ko bei sem de da te chɔɡe.”  

7. Kaane wolo na jei ɡarewaa wone to taane  

5 Maleka kalo na ŋɔɔne de amo to laam ma fɔɔre ka yi a tei ye ka ta de amo ka we, 

“Nam daa‑n kwoni n yuu wɛɛne n nii kolo na zeɡe da ko beene to.” 6 Amo de ma 

bwei‑o a we, “Woŋo kom konto nam ye bɛ mo?” Maleka kam ma leiri ka we, “Woŋo 

kolo na beene to ye ɡarewaac mo.” O daa ta maa we, “Ko zeɡe ko pae tusim kikia yalo 

nɔɔna na ke teɡa kam maama wone to mo.”  
7 A ma nii a na we ba dɔne luu kolo ya na puɡi ɡarewaa kam ni to. A laam ma na we 

kaane mo jei ka wone. 8 Maleka kam ma maŋe ko kuri ka bere-ne ka we, “Kaane 

wonto mo bere puseŋa kikia na ye tei to.” Ka laam ma yiɡi kaane wom lela ka jwoori 

ka yaɡe ɡarewaa kam wone, ye ka daare ka kwei ni-puɡu kom ka pu ni dem ɡoppe.  
9 A ta na kwoni a yuu a nii wɛɛne konto to mo a daa nɛ kaana balei na zeɡe wɛyuu 

kom ne ba jaane ba maa beena. Ba maa yaare ba vɔna vio yiɡa ne ne buɡa ni zuna na 

ke tei to. Ba ma vo ba ɡɔ ɡarewaa kam wɛɛne ba ja ba di wɛyuu baŋa.  
10 A ma bwei maleka kam a we, “Ba jeɡe ɡarewaa kam ba maa vei yei ne mo?” 11 Ka 

de ma leiri-ne ka we, “Ba jeɡe-ka ba maa vei Babilonia teo mo. Ba nam ná yi da, ba 

wó lɔ diɡa se ba kwei ɡarewaa kam ba zeɡe ka wone, se nɔɔna laam taa zuli-ka.”  

6 

8. Torokooro tena taane  

1 Amo daa ma kwoni a yuu wɛɛne a nii a na sisei-torokooro tena na nwoŋi peero telei 

tetare laŋa ne te maa beena. Peero tem maama yɔɔre te ye channa yerane mo. 
2 Sisein-nɔɔna balo na vaŋe boboa toroko kom to ye nasonno mo. Sisein-nɔɔna balo de 

na vaŋe torokooro telei tu wom to maa ye nazwona. 3 Selo na vaŋe torokooro tetɔ tu 

wom to ye napwona, ko daare ye selo na vaŋe torokooro tena tu wom to ye pupweeru. 

Se maama nam yɔɔre se dana mo chekke. 4 A ma bwei maleka kam na zeɡe ka ŋɔɔne 

de amo to a we, “Amo tu, wonnu tento de kuri nam daa mo ye bɛ?”  
5 Ka de ma leiri-ne ka we, “Tento laɡe te jaɡe te yi loɡo baŋa sapɛ sena sem maama. 

Te nam yɔɔre te nwoŋi Wɛ wom na tei loɡo baŋa ni maama to yiɡa ne mo. 
6 Sisein-zwonnu tem vaŋe se toroko kom se yɔɔre baŋa seeni laŋa kam mo. Kolo 

sisein-pwonnu tem na vaŋe to ma yɔɔre wɛ-zoore seeni, ye kolo sisein-pupweeru tem 

na vaŋe to de ma yɔɔre teɡa-kuri seeni.”  
7 Sisein-dɛɛro tem konto na yɔɔre se nwoŋi to, se yera nyaare mo se se vo se kare se 

beeri loɡo baŋa jei maama. Maleka kamd de ma pa-se ni ka we, “Véi-na teɡa baŋa jei 

maama se á nii.” Se ma nwoŋi se vo se kaare teɡa baŋa ni maama se pu. 8 O laam ma 

tɔɔle o ta de amo o we, “Nii mo. Sisei selo na maa vei baŋa seeni laŋa kam ne to mo 

pɛ se BAŊA WƐ bane dem zuri jei sem konto ne.”  

Paare yipuɡa wó pu Josua yuu ne  

9 BAŊA WƐ kwora déem tu ka yi amo we:  
10 “Helidayi, de Tobija, de Jedaya zeɡe Babilon teo ne ba ba ywo-seeni. Nam véi n 

jeeri-ba n daare n jwoŋi pɛɛra yalo ba na jaane ba ba to ba tei ne. Dento dɛ dem ne 

nɔɔ se n kwei ba pɛɛra yam konto n ja n vo Zefania bu Josia sɔŋɔ. 11 Nmo laam wó 

kwei ba lu-nyenno, de ba sabu-seŋa pɛɛra yam n ma n ke paare yipuɡa, se n kwei-ka n 

pu Jehozadaki bu Josua na ye Wɛ kaanem nakwe tu to yuu ne. 12 Laam ta ded‑o we, 

‘Paŋwa Tu BAŊA WƐ na taɡe tei to mo tento: Nii wolo ba na bwoi‑o we “Tio-naɡa” to.* 

O nam wó zeɡe ywo-seeni mo o puli jei maama ne ye o fɔɡe o lɔ BAŊA WƐ diɡa kam. 
13 Cheɡa to, wonto mo wó lɔ-ka o zeɡe. Wonto wó taa jeɡe paare nenɔŋa mo ye o jei o 

paare yituŋu kom baŋa ne o tei o nɔɔna bam. Wɛ kaanem tu mo wó taa wo o yituŋu 

kom saŋa ne. Banto balei wó taa toŋe daane de ni-mɔrɔ.’ 14 Paare yipuɡa kam wó maŋe 

Wɛ diɡa kam ne mo se nɔɔna taa ɡuli Helidaie, de Tobija, de Jedaya, de Zefania bu 

Josiaf ɡula.  
15 Nɔɔna balo na wo sa-teo wone to wó ba ba woli se BAŊA WƐ diɡa kam fɔɡe ka lɔ. 

Abam laam wó lɔre we ko seene ko ye Paŋwa Tu BAŊA WƐ mo toŋe-ne abam tei ne. 

Tento nam wó seene ko ke, ne abam ná yɔɔre á sɛ á Tu BAŊA WƐ ni dem chekke.”  

7 

Ni-vɔɔm taane  

1 Pɛ Darusi paare bena yana bene dem chane noɡo chana kam da yana dɛ dem ne mo 

BAŊA WƐ kwora déem tu ka yi Zekaria. Kisilev chana kam ne mo konto. 2 Ko na ye tei 

to, Bɛtel teo tiina ya toŋe Sarezera, de Reɡem-Mɛlɛka de ba kwaɡa nɔɔna bam mo se 

ba vo ba lwoori BAŊA WƐ se o swɛ ba swolim. 3 Ba ma vo Paŋwa Tu BAŊA WƐ wara-jei 

sem ba bwei o kaanem tiina bam, de o sampwori sem ba we, “Ko ye ko chwoŋa ne se 

dé ta taa vɔ ni wo-chechɔɡɔ ŋwaane chane senu chana kam woneg, ne dé na maŋe dé 

ke tetei bena dedɛ wone to na?”*  
4 Paŋwa Tu BAŊA WƐ ma pa-ne o kwora o we, 5 “Bwei teo kom nɔɔna bam de ba 

kaanem tiina bam we, ‘Bena fuserepɛ yam maama wone á na yeini á vɔ ni 

wo-chechɔɡɔ ŋwaane chane senu chane sem wone, de chane serepɛ chane sem wone 

to, ko seene ko ye amo ŋwaane mo á vɔ na? 6 Ko nam ná yi se á di wodiu, se á daare á 

nyɔ sana, abam ba ke konto á tete ywoni ŋwaane mo na?’ ”* 7 O kwora kam konto ta ye 

ne o déem na pɛ o faŋa faŋa sampwori sem tɔɔle kwora kalo Jerusalem teo ne to mo. 

Maŋa kam konto ne nɔɔna dedɛ zoore Jerusalem teo de ko nawuura yam wone ye ba 

na nyɔɔre ba totoŋa baŋa ne. Teɡa-kuri seeni kaɡoa kam, de wɛ-zoore seeni bwollu 

tem de déem su de nɔɔna mo.  
8 BAŊA WƐ daa ma pa o kwora yi Zekaria we, 9 “Paŋwa Tu BAŊA WƐ na taɡe tei to mo 

tento: Ta‑á bore-na cheɡa bora á pa daane, se á daare á ta‑á jeɡe-na da-swono ye á 

duri da-ŋwaŋa. 10 Yé bɛɛse-na kadeina, de botara, de veira, de yiniɡa tiina. Yé jeeli-na 

lwarem á bochara ne se á ke á ma á chɔɡe á dwonna.”*  
11 Á nabaara bam nam yɔɔre ba ve mo se ba cheiɡi Wɛ sampwori sem taane. Ba déem 

kwei ba kwaɡa ba ya BAŊA WƐ ye ba daare ba se ba zwa mo se ba yé taa cheiɡi‑o. 12 Ba 

pɛ ba wo ke dam mo ko dwoni peo na ye tei to, se ba yé wane ba cheiɡi Paŋwa Tu 

BAŊA WƐ nia yam de bera yalo o na dɛ o Jworo kom ŋwaane o pa faŋa faŋa sampwori 

sem to. Konto ŋwaane mo BAŊA WƐ bane déem yɔɔre de zaŋe ba baŋa ne.  
13 Paŋwa Tu BAŊA WƐ na taɡe tei to mo tento: “Amo ya na ŋɔne de banto to, ba wo sɛ 

ba cheiɡi-ne. Konto ŋwaane, ba de na ŋɔne a yiɡa ne to, amo de wo cheiɡi. 14 A nam 

kwei vo-kekara a ma a kale-ba a yaɡe dwi-ɡɛ tiina maama wone se ba taa ye veira 

sa-teo ne. Ba na viiri ba daare teɡa kalo to ma ji di-dwonnu yerane, ye nɔɔn-nɔɔno tere 

ka wone. Konto baŋa ne mo ba te-ywoŋa kam déem jiɡi kaɡoa.”  

8 

Baŋa Wɛ wó swɛ o nɔɔna bam swolim  

1 Paŋwa Tu BAŊA WƐ kwora daa ta ma yi amo we, 2 Paŋwa Tu BAŊA WƐ na taɡe tei to 

mo tento:  

“Amo yiɡa tiini ka wo Zion teo kom wone. A yi na paɡe ba baŋa ne to ŋwaane mo pa 

se a ban-lom zaŋe de ba dona bam.”  
3 BAŊA WƐ na taɡe tei to mo tento:  

“Amo laɡe a jwoori a ba Zion teo se a taa zoore Jerusalem teo kom wone. Nɔɔna 

laam maa wó taa jeɡe Jerusalem teo kom ba bwoi we, ‘Cheɡa tɔɡem teo,’ ye ba daare 

ba bwoi Paŋwa Tu BAŊA WƐ peo kom we, ‘Peo kolo na ye wose to’.”  
4 Paŋwa Tu BAŊA WƐ na taɡe tei to mo tento:  

“Baara de kaana na tiini ba kwe ye ba zi nachei mo ba vei to daa wó taa tole 

Jerusalem teo pempala yam yuu ne falalala, ye ba jei ba lara. 5 Teo kom ta wó su de 

bakeiri de busankane mo na kare ko chwei sem yuu ne ba kwɛɛra.”  
6 Paŋwa Tu BAŊA WƐ na taɡe tei to mo tento:  

“Amo nɔɔna balo fenfee ta na daare da yam konto wone to ɡa wó nii keim dem 

konto we de wó taa chamma mo de ɡaale keim. Ko nam ná ye amo, de wó taa 

chamma de pa-ne se a ke na?” Paŋwa Tu BAŊA WƐ na taɡe kolo to mo konto.  
7 Paŋwa Tu BAŊA WƐ na taɡe tei to mo tento:  

“Ko ná ye a nɔɔna balo na jaɡe ba vo ba zoore wɛ-puli jei sem ne, de wɛ-zoore jei 

sem ne to, amo laɡe a jwoŋi-ba mo a yaɡe. 8 A maa wó ja-ba a jwoori se ba taa zoore 

Jerusalem teo kom wone. Ba maa wó taa ye amo tete nɔɔna, se amo de taa ye ba Wɛ. 

Dé ta wó taa jeɡe cheɡa dé pa daane.”  
9 Paŋwa Tu BAŊA WƐ na taɡe tei to mo tento:  

“Abam laam niɡi taana yalo amo sampwori sem déem na jeɡe ba tɛ maŋa kalo nɔɔna 

na bobo se ba chwi amo diɡa kam kuri se ba fɔɡe ba lɔ-ka to. Nam ke-na dam á ke á 

tete kuri ne.* 10 Se ko na lwoori maŋa kam konto to, nabiina de vara ya ba nae ba 

totoŋa yam nyɔɔre. Nɔɔna nam ware se ba nwoŋi ba vo jei jei ba toŋe totoŋa, ba dona 

bam ŋwaane. Amo ta mo pɛ se nɔɔna vae daane. 11 Ko nam na ye tei to, a daa bá ke de 

a nɔɔna balo na daare to ne a ya na waare a nɔɔna bam tei faŋa to.” Paŋwa Tu BAŊA 

WƐ na taɡe kolo to mo konto.  
12 “Amo nɔɔna balo ta na daare to ná duɡi wodiiru telo maama, te wó ke se yazura 

taa wora. Ba Vini teeni dem maa wó ke bia lanyerane. Teɡa kam wó taa ke wodiiru, 

ye wɛyuu nyɔnɔ de taa toe ko pa-ba. 13 Judah de Isarele dwi tiina bam, ne dwi-ɡɛ tiina 

bam déem na mɛ á yera ba sɔɔle lwarem ba pa daane tei to, konto mo a laɡe jwoŋi 

abam a yaɡe se á lɛɛre á ja Wɛ swolim á ba á pa-ba. Konto to, yé ta‑á fona. Nam ke-na 

dam á ke á tete kuri ne.”  
14 Kokuri to, Paŋwa Tu BAŊA WƐ na taɡe tei to mo tento:  

“Á kwoa bam déem na chuchuɡi a bane to, a ke a boboŋa ne se a waare abam mo ye 

a boboŋa wo leiri. 15 Konto dwoŋi mo a nam daa ke a boboŋa ne se a fɔɡe a ke 

Jerusalem teo kom de Judah dwi tiina bam lanyerane. Konto ŋwaane, yé ta‑á fona-na. 
16 Nam ta ta‑á ke-na wonnu tento: Ta‑á tɛ-na cheɡa á bere daane, se á daare á ta‑á bore 

cheɡa bora taane dim baŋa ne, se yazura taa wora.* 17 Nam yé jeeli-na lwarem á 

bochara ne se á ke á ma á chɔɡe á dwonna. Ta yé du-na duuri vwa chwoŋa ne. Amo 

yɔɔre a chuli kikia yam konto maama mo.” BAŊA WƐ na taɡe kolo to mo konto.  
 

18 Paŋwa Tu BAŊA WƐ kwora daa ta ma yi amo we, 19 Paŋwa Tu BAŊA WƐ na taɡe tei 

to mo tento:  

“Abam déem na vɔɡe á nia amo ŋwaane chane sena chana kam wone, de chane senu 

chana kam wone, de chane serepɛ chana kam wone, de chane fuɡa chana kam wone 

tei to laam wó ji kura yalo Judah dwi tiina bam maama na wó di ywoni ye ba chaka 

ya baŋa ne to mo. Nam ta‑á swoi-na se cheɡa de bochare-zuru jeini á tetare ne.”  
20 Paŋwa Tu BAŊA WƐ na taɡe tei to mo tento:  

“Dwi-ɡɛ tiina dedɛ jwa wó nwoŋi ba teene dem ne ba ba ywo-seeni. 21 Balo na zoore 

teo dedoa wone to wó vo ba ta de teo kodwoŋi nɔɔna we, ‘Nam pa-na dé tɔɡe daane 

dé vo Jerusalem se dé fɔɔre dé yi Paŋwa Tu BAŊA WƐ wom tei se dé daare dé lwoori‑o 

se o swɛ debam swolim. Amo boboŋa jaane mo se a vo da.’ 22 Konto to, dwi-ɡɛ tiina 

dedɛ na nwoŋi te-fwaaro to laam wó ba Paŋwa Tu BAŊA WƐ tei Jerusalem ne se ba 

lwoori swolim o tei ne.”  
23 Paŋwa Tu BAŊA WƐ na taɡe tei to mo tento:  

“Maŋa kam konto ná yia, dwi-ɡɛ nɔɔna fuɡa na ŋɔɔne taane dwi dwi to wó vo ba to 

ba ɡoreɡe Juu tu dedoa. Ba maa wó ta ded‑o we, ‘Popo pa debam chwoŋa se dé 

tɔɡe‑m dé vo, kokuri to dé niɡi we Wɛ mo wo abam tei ne.’ ”  

9 

Wɛ wó waare Isarele tiina bam dona  

Teene delo na bwola de Isarele to taane  

1 BAŊA WƐ kwora mo tento. Ka nam jeɡe se ka vo Haderake laŋa kam seeni, ko fɔɡe 

ko dae Damasika teo kom mo. Isarele dwia yam maama, ko woli de nabiina maama 

yia paɡe BAŊA WƐ baŋa neh mo.  
2 Hamafa teo kolo na bwola da to tiina yia de paɡe o baŋa ne, ko woli de Tura teo 

tiina, de Sidon teo tiina, de ba yiyiu kom na ye tei to de.  
3 Tura tiina bam lɔɡe dam jei mo ba pa ba tete. Ba ma kwaleme lu-nyenno wonnu, pa 

te daɡa ne teɡa kasolo tei to. Ba ta ma la sabu-seŋa jejeɡero dedɛ ba tiŋi ne te ye 

chwoŋa yuu weeru mo tei. 4 Baŋa Wɛ nam wó vere ba jejeɡero tem, o daare o dole ba 

dam maama o de naneo kom wone. Mini mo wó zwɛ teo kom maama.  
5 Asekelon teo tiina wó na konto ye foone yɔɔre de ja-ba.  

Gaza teo tiina de yera maa wó chɛ, ne ba ɡa viriɡi puɡa mo to.  

Ekoron teo tiina bam de wó na ko na ke tei, pa se ba teena maama ti.  

Gaza teo pɛ wom wó jei, ye Asekelon teo de ji di-dwonnu yerane.  
6 Nɔn-ɡonɡwaaɡa mo wó jwoŋi Asedodi teo ba taa tei.  

Amo BAŊA WƐ laɡe a pa Filisi tiina bam kamunim dem ti mo.  
7 Amo nam wó pa se ba daa bá do nɔna de ya yera jana, se wodi-zɔɔna daa yé taa wo 

ba nia ne.  

Ba nɔɔna balo na daare to wó woli amo tete nɔɔna bam wone mo, pa se ba ji nenɛɛne 

Judah dwi tiina sɔ-yuu kodwoŋi. Konto to, Ekoron teo tiina wó ɡwaane de a nɔɔna 

bam, ne Jebusi tiina bam de déem na ke tei to.  
8 Ko nam ná ye a tete teo kom, a laɡe a che-ko mo se ko dona bam daa yé tɔɡe da ba 

kɛ. Nɔɔn-nɔɔno daa bá na chwoŋa se o bɛɛse a nɔɔna bam. Amo tete yi laam mo wó 

taa paɡe ba baŋa ne.  

Wɛ Dam Tu wom tutuuri dem taane  

9 Zion tiina bam,  

ta‑á di-na ywoni lanyerane!  

Jerusalem teo tiina bam,  

ta‑á chaka de kwor-dɛa!  

Nii-na á pɛ wom na vei o beene á tei!  

O ye cheɡa tu mo ye o di wɔnɔ.  

O nam tu o tete mo  

ye o di bonaɡa o beene.  

Cheɡa to, o dɔɡe bona-pɔla baŋa ne mo o via.*  
10 Amo wó pa se jara-keim torokooro ti  

Efrayim laŋa kam ne,  

se jara-keim sisein-nɔɔna de ti  

Jerusalem teo ne.  

Taŋa kalo maama ba na mae  

ba ke jara to de wó bwori.  

Pɛ wom wó tɔɔle we,  

yazura taa wo dwi tiina maama tei ne falalala.  

O paare wó di de zeɡe  

naneo dedoa ni ne,  

se ko yi kadwoŋi ni.  

De ta wó zeɡe Yuferata buɡa kam ne mo,  

se de vo de yi teɡa baŋa ni maama.*  

11 Ko nam ná ye abam Zion tiina bam, amo na tɔɡe jana baŋa ne a ke ni-ɡwonim de 

abam to ŋwaane mo a laɡe a liiri balo ba na jaane á wone ba peene to a ja a nwoŋi ba 

vole-kore dem wone.  
12 Pipiri á jwoori-na á dalem jei sem ne, abam peena balo teena na daɡa to. Amo tɛ 

de abam we, a wó pa á jwoori á na kolo á na ɡɛ to kuni belei. 13 A laɡe a ke de Judah 

ne a taŋa mo a saŋe to, se a daare a kwei Efrayim a ke da, ne ko ye a chena mo tei to.  

Zion tiina bam, a laɡe a kwei abam mo a pa á zaŋe á kwaare jara de Girisi tiina bam. 

Á wó ta‑á nye de jara-keim se-zɔɔ mo a jeŋa ne.  
 

14 BAŊA WƐ wó pi o nwoŋi o nɔɔna bam baŋa ne se o woli-ba. O taŋa chena yam laɡe 

ya taa vei mo de fora ne doa na pepele tei to.  

Yuu-tu BAŊA WƐ wó wu o nabɔnɔ. O maa wó tɔɡe teɡa-kuri seeni vo-dɛɔ baŋa ne o vo 

o zo jara yam wone.  
15 Paŋwa Tu BAŊA WƐ tete wó kwoli o nɔɔna bam. Ba dona bam ná dole-ba de kandwa 

tei maama, ba wó nɔne-ba ba se teɡa ne.  

Ba maa wó nyɔ sana ye ba baɡe de dam, ne sa-nyɔra na ke tei to.  

Ba wó di ywoni ba su, ne zoŋa na su de jana ye ba kwei-ba ba miisi kaanem bimbini 

dem yera ne tei to.  
16 Dɛ dem konto ne mo ba Tu BAŊA WƐ wom wó jwoŋi-ba o yaɡe, ne nayero na nii o 

pei-kɔɡɔ baŋa ne tei to, ba na ye o nɔɔna to ŋwaane.  

Ba ná zoore wonto tete teɡa kam wone, ba wó taa nyeene mo ne kandwa-nyenno na 

nyeene paare yipuɡa yera ne tei to.  
17 Nii ba lam na tiini de jeɡe fera tei! Nɔn-donno, de bukwa wó di teɡa kam wodiiru 

mo, ye ba nyɔ ka sa-doora se ba ma na dam.  

10 

Baŋa Wɛ na wó fɔɡe o kwɛ o nɔɔna tei to  

1 Lwoori-na BAŊA WƐ se o pa doa ne duum maŋa ne. Wonto mo pae do-vio kale 

kunkwonnu, ye o ta pae do-na tui se teɡa kam ke wodiiru lanyerane.  
2 Jwona yam jeɡe nɔɔna mo ya ɡana. Vora bam de maa tɔɡe yi-nɛɛre ŋwaane ba fɔe 

vwa. Ba yeini ba maŋe dendwa kuri ba bere nɔɔna ye ko dae cheɡa. Ba ta na pa wolim 



delo to maa ye kafɛ. Konto ŋwaane, nɔɔna bam maa beeri yɔɔ yerane ye ba nae yaara 

dedɛ, ne pei selo na ba jeɡe nayero se o taa nii-se to.  

Baŋa Wɛ maa we:  

3 “A bane mo yɔɔre de wiira de nayera bam. A maa wó waare dedɛɛra bam. Kokuri 

to, amo Paŋwa Tu BAŊA WƐ wó taa nii a nɔn-kɔɡɔ kom na ye Judah dwi tiina to baŋa 

ne mo. A laam maa wó pa ba leiri ba taa jeɡe dam nenɛɛne sisein-nɔɔna balo na 

wuriɡi ba vei jara wone tei to.  
4 Judah dwi dem wone mo dedɛɛro wó pi o nwoŋi.  

Diɡa kuri kandwɛ-zane mo wó nwoŋi ba wone.  

Paare delo na jaane vwei to de wó nwoŋi ba wone.  

Jara-keim taŋa maa wó nwoŋi ba wone.  

Cheɡa to, dedɛɛra dwi maama wó nwoŋi ba wone mo.  
5 Ba maama ná ke daane, ba wó ji babɛ mo ye ba nɔne ba dona bam ba se chwoŋa ni 

bworu wone. Ba ta wó kwaare jara ba wane ba dona sisein-dira bam ba de teɡa ne, 

BAŊA WƐ na wo ba tei ne to ŋwaane.  
 

6 Amo nam wó pa Judah dwi dem taa jeɡe baare, ye a daare a jwoŋi Josɛf dwi tiina 

bami a yaɡe. A wó pa ba jwoori ba zeɡe ba faŋa zeɡa jei sem ne, a na jeɡe ba ŋwaŋa 

to ŋwaane. Ko wó taa nye de a ya maŋe a wo ve-ba mo to, kolo ŋwaane amo mo ye ba 

Tu BAŊA WƐ wom, ye a nam wó sɛ ba wɛ-lworo kom.  
7 Efrayim dwi tiina bamj wó ji jara-keim bembɛ mo. Ba maa wó taa jeɡe wopwolo 

lanyerane, ne nɔɔna na nyɔɡe sana ye ba wo pwoli tei to. Ba bia bam de wó na konto 

maama pa se ba de taa jeɡe wopwolo. Ba maa wó di ywoni BAŊA WƐ zeinim ŋwaane.  
 

8 Amo wó bwoŋi a nɔɔna bam se ba ba ba jeeri ba ke daane mo. Kokuri, amo laɡe a 

vere-ba mo a yaɡe. Ba maa wó puli de kɔɡɔ ne ba déem na daɡa tei to. 9 Amo ya seene 

a jaɡe-ba a yaɡe dwi-ɡɛ tiina teene ne yiɡa yiɡa. De ko de, ba na wo jei selo maama ne 

to ba bá swei amo swia. Ba de ba bia bam wó wori ye ba laam jwoori ba tete teo kom. 
10 Amo wó pa ba badwonna zeɡe Ejipti teo ne ba jwoori, ye a daare a la ba badwonna 

a ke daane se ba zeɡe Asiria ne ba ba.* A wó pa ba zeɡe jei sem konto ne ba ba ba 

jeini Gilead laŋa kam ne, de Lebanon ne. Ba maa wó taa daɡa ba su ba ɡaale teɡa 

kam. 11 A nɔɔna bam wó bɛ naneo kom de ko chanɛɛre dem ba kɛ. Ba wó pa se buɡa 

kam na-ŋone sem peini teɡa ne. Naili buɡa kam maama de wó we ba ŋwaane. Asiria 

tiina kamunim dem wó tu teɡa. Ejipti teo paare dam dem de maa wó ti.  
12 Amo BAŊA WƐ wó pa ba fɔɡe ba zeɡe amo dam dem ŋwaane. Ba maa wó taa 

kɔre-ne ba kikia maama wone.”  

BAŊA WƐ na taɡe kolo to mo konto.  

11 

Lɛɛro wó yi Wɛ nɔɔna bam dona  

1 Lebanon, pore n teo kom ni,  

se mini na chwoŋa de zo  

de di n Sedare teeni dem.  
2 Tei-ŋonnok de, ta‑á chwoosi-na,  

Sedare teeni dem na toa to ŋwaane.  

Tei-kamunnu tem maama to te pɔ mo!  

Basan tei-lilirrul tem,  

keeri-na buɡi-buɡi!  

Ko ná ye ɡoa kalo ya na lini  

de teeni to,  

ba laam ɡwoni ka teeni dem maama mo ba de teɡa ne!  
3 Cheiɡi-na se á wó ni nayera bam na laare tei to,  

ba vara pwoli sem maama laam na chɔɡe to ŋwaane.  

Cheiɡi-na se á wó ni  

nywonnu tem na suura,  

Jɔdan buɡa ni ɡoa kam tete  

de na chɔɡe to ŋwaane.  

Nayera balei taane  

4 Amo Tu BAŊA WƐ na taɡe tei to mo tento: “Fɔɡe n kɔne pei selo ba na laɡe ba ɡo to. 
5 Balo na yeiɡi pei sem to mo kwei-se ba ɡo, ye ba ba boŋe we ba tusi. Balo na jeɡe pei 

sem ba yeiɡi to de maa tɛ ba we, ‘Dé ke-na BAŊA WƐ lei, se dé nɛ nyɔɔre dedɛ.’ Pei sem 

nayera tete de yiɡa tere se wone. 6 A nam daa bá duri teo kom konto nɔɔna bam 

ŋwaŋa.” BAŊA WƐ na taɡe kolo to mo konto. “Nii-na. Amo wó kwei nɔɔno maama a ke 

o dwoŋi jeŋa ne, de o pɛ wom jeŋa ne. Banto laam maa wó chɔɡe teɡa kam maama 

zɔŋ-zɔŋ. A nam bá jwoŋi nɔɔn-nɔɔno ba jeŋa ne a yaɡe.”  
7 Mo kokuri a jeɡe pei selo ba na laɡe ba ɡo to a kɔna a pa balo na jeɡe-se ba yeiɡi 

to. A nam jeɡe ɡwola yalei mo. A ma pa dedoa yere ye ‘Zaane’. Dedwoŋi dem yere ye 

‘Ni-mɔrɔ’. A maa jeɡe-ya a mae a nii a pei sem baŋa ne. 8 Chana dedoa wone, a ma 

zeili nayera batɔ bam, a na wo wane a ja a tete de-ba to ŋwaane. Pipim-piina bam tete 

de maa vae a ni taane. 9 A ma ta a we, “Amo daa bá taa kɔne pei sem a pa abam. Selo 

na maŋe se se te to wó te, se selo na ye se se jei to de jei. Selo maa na daare to de wó 

taa di da ya-nɔna.”  
10 Amo ma ja a ɡwoli delo yere na ye Zaane to a bwori, se ko bere we a yiri ni delo a 

ya na ɡwoni de nɔɔna bam maama to. 11 Dɛ dem konto ne nɔɔ mo ni-ɡwonim dem 

seene de chɔɡe. Pipim-piina bam nɛ-ne, ye ba lɔre we kwora kam konto yɔɔre ka 

nwoŋi BAŊA WƐ tei ne mo.  
12 A ma ta de-ba a we, “Abam ná nii we ko maŋe, se á pa-ne a ŋweero. Ko nam daa 

ná dae konto, se á ta‑á jeɡe-te.” Ba ma jeeli a ŋweero, ye ba kwei lu-nyenno sabu-dala 

fintɔ ba pa-ne.  
13 BAŊA WƐ ma ta de amo o we, “Kwei sabia bam n ke sabu tiŋim dakaa kam wonem.” 

Mo banto sabu-yere delo ba na jeeli se ko taa ye amo ŋweero to mo konto. A ma seene 

a kwei sabia bam konto a ja a vo Wɛ diɡa kam a dole a de sabu tiŋim dakaa kam 

wone.*  
14 A laam ma bwori a ɡwoli dedwoŋi dem, de yere na ye Ni-mɔrɔ to, se ko bere we 

Judah tiina bam de Isarele tiina bam choro kom chɔɡe.  
15 BAŊA WƐ daa ma ta de amo o we, “Daa ta kwei nayero zela se n ke ne n ye 

nayere-jworo mo to. 16 Nii-na, a laɡe a pa nayero wodwoŋi mo ba o taa nii teɡa kam 

nɔɔna baŋa ne. Wonto yiɡa bá taa wo pei selo na laɡe se jei to wone, de pei selo na 

beeri yɔɔ to wone. O nam bá taa nii selo na nɛ zonne to se o yɔɔre-se, naa se o kɔne 

pei selo na dana to. O nam wó di pi-biɡila yam mo, ye o tore se napɔɔna yam nywa.  
17 Lɛɛro nam laɡe te yi  

nayere-jworo kom mo,  

o na taɡe pei sem o yaɡe to ŋwaane!  

Se-zɔɔ mo laɡe ko zɔ o vɔŋɔ  

de o jazem yi dem!  

O vɔŋɔ kom maama jeɡe  

se ko kwaare mo,  

ye o jazem yi dem de dwei  

de daa ta ba nae!”  

12 

Wɛ wó vere Jerusalem tiina bam o yaɡe  

1 Kwora kalo BAŊA WƐ na toŋe se ka vo Isarele tiina bam seeni to mo tento: BAŊA WƐ 

ye wolo na lware wɛyuu kom pa se ko tiɡi palalala, ye o daare o chwi teɡa kam kuri 

to. O ta daare ke jworo o yaɡe nabiina wone. Wonto taɡe o we:  
2 “Nii-na! Amo wó pa Jerusalem teo ji nenɛɛne zoŋa de ka wo sana. Dwi-ɡɛ tiina balo 

na bwola da to wó nyɔ ka wone ye ba beiri. Ko ta wó ke konto dwoŋi ko pa Judah 

tiina bam mo de ba na tɔɡe ba kwaare jara de Jerusalem tei to. 3 Maŋa kam konto ne, 

dwi tiina bam maama ná jeeri se ba ke jara de Jerusalem teo kom, amo wó pa ko ji 

nenɛɛne kandwɛ-polɔɡɔ mo ko pa-ba. Wolo maama ná kwaane se o ɡuri-ko, ko wó 

tiini ko ke kotu zonne.”  
4 BAŊA WƐ ta na taɡe kolo to mo tento: “Ka maŋa ne, a laɡe a pa sisein-nɔɔna bam 

maama fom mo, se se dira bam maama de yirisi. A laam maa wó taa fɔɡe a nii Judah 

tiina bam baŋa ne. Ko nam ná ye dwi-ɡɛ tiina sisei sem de, a wó pa se yia dwei. 



5 Judah yiɡa tiina bam laam wó ta ba tete ne we, ‘Jerusalem teo nɔn-bia bam nɛ dam, 

Paŋwa Tu BAŊA WƐ na ye ba Wɛ to ŋwaane.’  
6 Maŋa kam konto ne, amo wó pa se Judah yiɡa tiina bam taa nye de min-zoŋa na to 

dɛ wone tei to mo. Ba ta wó taa ye ne min-voɡo na to men-zwaro wone. Konto to, ba 

wó pa teene delo maama na bwola da to chɔɡe kula. Ko daare ye Jerusalem teo kom 

tete taa zeɡe cheppe de ko nɔn-bia bam maama. 7 Amo BAŊA WƐ nam laɡe a pa Judah 

jar-keira bam mo da yiɡa ba na wɔnɔ, se Pɛ David dwi tiina bam de Jerusalem nɔn-bia 

bam maama yé na zula ba dwoni Judah tiina bam.  
8 Maŋa kam konto ne, amo BAŊA WƐ tete mo laɡe a taa kwoli balo na zoore 

Jerusalem teo kom wone to. Wolo na ye nabwom ba maama wone to wó jwoŋi dam 

ne David na dana tei to mo. David dwi tiina bam wó taa nii ba baŋa ne, ne ko ye BAŊA 

WƐ maleka kam tete mo wo ba yiɡa ne. 9 Maŋa kam konto ne, amo yia wó seene dwi 

tiina balo maama na kwaare jara de Jerusalem to baŋa ne, se a yɔɔre a chɔɡe-ba.”  

Ba keeri ba pa wolo nɔɔna na zɔɡe to  

10 “Amo BAŊA WƐ nam laɡe a kwei teiŋ-jara jworo de ka-duri-nɔɔna-ŋwaŋa mo a ke 

David dwi dem, de Jerusalem nɔn-bia bam maama wone. Ko maa wó pa se ba kwoni 

ba nii amo ye ba keeri ba pa wolo wom ba na zɔɡe to. Ba wó taa tiini ba keeri wonto 

lua ye ba chwoosa, ne nɔɔna na ɡɛ ba bu-doa, naa ba bu-kwea tei to mo.* 11 Maŋa kam 

konto ne, Jerusalem tiina wó keeri buɡi-buɡi, ne nɔɔna déem na keeri tei 

Hadad-Rimon ne, teo kolo na wo Meɡido te-kampare sem ne to mo. 12 Balo na zoore 

teɡa kam jei maama ne to wó taa keeri mo buɡi-buɡi, sɔ-yuu de sɔ-yuu maama, se 

kaana bam keira taa ye ka yera de baara bam keira. David diɡa kam wó keeri lua kam 

ba yerane, ye ba kaana bam de keeri ba yerane. Natan diɡa kam de wó keeri ba 

yerane, ye ba kaana bam de keeri ba yerane. 13 Levi diɡa tiina bam, de ba kaana de wó 

keeri ba yerane. Simeyi diɡa kam de ba kaana wó da ba keeri ba yerane, 14 ko woli de 

sɔ-yuni telo maama ta na daare to, de ba kaana.  

13 
1 Maŋa kam konto ne amo wó pa se buli-yi puri de taa bura de pa David dwi tiina 

bam, de Jerusalem nɔn-bia bam, pa se ba wɛleera de ba diɡiru tem saare te yaɡe.”  

Jwona de sampwori taane  

2 Paŋwa Tu BAŊA WƐ na taɡe tei to mo tento: “Dɛ dem konto ná yia, amo wó pa se 

jwona yera yam saare teɡa kam maama ne, se nɔɔna daa yé taa ɡuli ya ɡula kɔtaa! A 

nam ta wó zeili sampwori sem de ba chichiri-lwanno teɡa kam ne. 3 Ba wolo ta ná 

zaŋe o pworisi o bere nɔɔna, o tete tiina balo na loɡe‑o to mo wó ta ded‑o we, ‘Nmo 

maŋe se n te mo, de n na mɛ BAŊA WƐ yere n pworisi vwa to.’ Ba laam wó zɔ‑o ba ɡo, 

o na pworisi to ŋwaane.  
4 Dɛ dem konto ná yia, sampwora kalo maama ná laɡe o pworisi, chaveera wó ja 

kotu de veera yalo o na nɛ to. O daa bá kwei ɡare-nyenyaaro telo dwi Wɛ sampwori 

sem na zoore to o zo, o na laɡe se o ɡane nɔɔna to ŋwaane. 5 Kotu maa wó ta we, ‘Ko 

zeɡe a nɔn-donne maŋa ne varem yerane mo ye a totoŋe. Amo dae Wɛ sampwora.’ 
6 Nɔɔna maa ná bwei‑o we, ‘Bɛ mo ke ye n na fufwollu tento dwoŋi n nyɔɔne ne?’, o ta 

wó leiri-ba we, ‘A nɛ fufwollu tem a badwoŋi sɔŋɔ ne mo.’ ”  

Nayero de pei taane  

7 Paŋwa Tu BAŊA WƐ na taɡe tei to mo tento:  

“Se-zɔɔ, zaŋe dɔɔm wone  

se n jeeri a nayero wom  

na bwola de amo to.  

Yɔɔre n maɡe nayero wom,  

se pei sem maama jaɡe se jei.*  

Amo tete jeŋa nam mo wó zo se bia bam.”  
8 BAŊA WƐ na taɡe tei to mo tento:  

“Teɡa kam ni jei maama ne,  

nɔɔna bam popɔra betɔ wone,  

kuni belei mo laɡe ba te,  

se popɔra dedoa daare ba taa ŋwe.  
9 Popɔra dedoa kalo na daare to,  

a laɡe a faŋe-ba a nii mo,  

se a daare a fɔɡe a kwɛ-ba.  

Ko wó taa nye de nɔɔno na kwei  

lu-nyenno naa sabu-seŋa  

o de mini wone  

se o pa te taa lana fase tei to mo.  

Nɔɔna bam konto laam maa wó ma  

amo yere dem ba lwoori-ne,  

ye amo de leiri-ba.  

Amo wó ta ba taane we,  

‘Ba ye a nɔɔna mo,’  

ye ba de ta we,  

‘BAŊA WƐ mo ye debam Wɛ.’ ”  

14 

Baŋa Wɛ wó ba se o di paare  

1 Nii-na! BAŊA WƐ jeɡe dɛ de na beene. Dɛ dem konto ná yia, á dona bam wó ba ba 

vere á jejeɡero ba daare ba chɛ-te ba pa daane ye á zeɡe á nia. 2 Ko na wó ke tei to, 

amo BAŊA WƐ wó pa se dwi-ɡɛ tiina maama ke daane ba ba ba jeeri Jerusalem teo kom 

de jara. Ba wó wane teo kom ba di. Ba maa wó zo sam wone ba vere nɔɔna jejeɡero, 

ye ba zi ba kaana. Ba ta wó kale ko nɔn-bia bam chichworo ba ja ba vo sa-teo yiɡa 

yiɡa. Ba chichworo kolo na daare to nam wó na chwoŋa se ba maŋe teo kom wone. 
3 BAŊA WƐ tete nam mo laɡe o nwoŋi o vo o jeeri dwi tiina bam konto, ne o déem na 

ke jara tei to. 4 Maŋa kam konto ne, o laɡe o zeɡe Olivi peo kom yuu ne mo, ko na 

jeeri Jerusalem wɛ-puli seeni to. Peo kom maa wó yare kuni belei, se bwol-kayɔlɔ taa 

tiɡi te tetare laŋa ne, ko na zeɡe wɛ-puli seeni ko vo wɛ-zoore seeni to. Peo kom 

chichworo dedoa wó fofɔ ko vo baŋa seeni, se kodwoŋi kom de vo teɡa-kuri seeni. 
5 Abam laam maa wó tɔɡe BAŊA WƐ bwolo kom konto á duri á lu, bwolo kom na wó kɛ 

ko yi Azeli to ŋwaane. Á na wó duri á lu tei to nye de á nabaara déem na ke tei ye ba 

lu cham wone maŋa kalo Judah teo pɛ Yuzia na di paare ye teɡa kam ziziŋi to mo. 



Konto kwaɡa ne, amo Tu BAŊA WƐ laam wó pi o nwoŋi, ye o malese-laaro tem maama 

de tɔɡe ded‑o.*  
6 Dɛ dem konto ná yia, wea pwooni bá taa wora. Waaro, de zurim de bá taa wora. 

7 Maŋa kam konto wó taa ye ka yera. BAŊA WƐ nam yɔɔre o yei ka ni ne. Teɡa daa bá 

yi se ka daare ka poore. Wɛ-zoore maŋa ne wea pwooni wó taa wora.  
8 Dɛ dem konto ná yia, na-ŋona wó ta ba nwoŋi Jerusalem teo kom wone ba taa dura 

maŋa maama, yadɛ de te-pwoŋa maama. Na bam chichworo wó duri ba vo ba zo 

wɛ-puli seeni naneo kom. Ba badwonna de maa wó duri ba vo ba zo wɛ-zoore seeni 

naneo kom.* 9 BAŊA WƐ maa wó taa ye loɡo baŋa jei maama pɛ. Maŋa kam konto ne, 

BAŊA WƐ wó taa ye o yerane dedoa mo, pa se nɔɔna taa zuli‑o o yere dem na ye dedoa 

to ŋwaane. 10 Teɡa kam ni maama wó taa ye te-kampare mo, ko zeɡe Geba ne se ko vo 

ko yi Rimon na wo Jerusalem teɡa-kuri seeni to. Jerusalem teo kom tete maa wó taa 

wo wɛ-wɛ, ne ko na maŋe ko ye tei to. Teo kom wó taa yala, ko zeɡe Benjamin ni dem 

ne, se ko yi jei selo Boboa ni dem na wora to, ye ko kɛ ko yi Guɡworo ni dem. Ko ta 

maa zeɡe Hananeli di-dedɔrɔ kom ne, se ko vo ko yi jei selo ba na ŋoke Vini tio-bia ba 

pa pɛ wom to. 11 Nɔɔna laam maa wó taa zoore Jerusalem teo kom wone. Ko daa bá 

taa jeɡe se nɔɔna yɔɔre ba chɔɡe-ko. Teo kom wó fɔɡe ko zeɡe yalem mo. 12 Ko ná ye 

teene delo maama na jeeri Jerusalem teo kom de jara to, BAŊA WƐ na wó waare-ba de 

jawe-chɛɛro telo to mo tento: O wó pa ba ya-nɔna yam moore ye ba ta zeɡe wɛɛne. Ba 

yi-chele-bia de maa wó chɔɡe ya ɡwonnu tem ne, ye ba dindeilima de maŋe ba nia ne 

ya pɔ.  
13 Dɛ dem konto ná yia, BAŊA WƐ maa wó pa se ba boboŋa tiini ya vuɡimi se foone 

zo-ba. Ba wone nɔɔno maama wó zi o dwoŋi pa se ba maɡe jara. 14 Judah tiina bam de 

wó kwaare jara Jerusalem teo kom ne. Jerusalem tiina bam laam maa wó la teene 

delo na ɡilimi-ba to jejeɡero ba ke daane, ko ná maŋe ko ye sabu-seŋa, de lu-nyenno, 

de ɡwaaro dedɛ de. 15 Jawe-chɛɔ konto dwoŋi de maa wó ja sisein-nɔɔna bam, de 

sisei-bonɛ sem, de kona yam, de bonɛ sem, dedaane vara balo maama na wo ba dona 

bam tiɡisim jei sem wone to.  

16 Ko kwaɡa seeni, teene delo nɔɔna ya na kwaare jara de Jerusalem teo kom ye ba 

wori to maama laam wó yeini ba vo Jerusalem bene maama ne, se ba zuli Pɛ wom na 

ye Paŋwa Tu BAŊA WƐ to, ye ba daare ba di Vwoa chwiim kuri dem.* 17 Dwi delo 

maama na wo loɡo baŋa ne to nam ná ve se ba vo Jerusalem ba zuli Pɛ wom na ye 

Paŋwa Tu BAŊA WƐ to, doa bá ne ka pa-ba. 18 Ejipti dwi tiina bam de ná ve se ba vo da 

se ba tɔɡe ba zuli‑o, doa bá ne ka pa banto de. BAŊA WƐ nam wó pa jawe-chɛɔ mo 

ja-ba, ne kolo o na pɛ se ko ja dwia yalo maama na ve se ba vo Jerusalem ba di Vwoa 

chwiim kuri dem to. 19 Lɛɛro tento dwoŋi mo wó yi Ejipti tiina bam de dwia yalo 

maama na ve se ba vo ba tɔɡe ba di Vwoa chwiim kuri dem to.  
20 Maŋa kam konto ne ba wó popone botare sento mo ba ke sisein-nɔɔna bam 

lwoŋina yera ne: “Wose mo BAŊA WƐ ŋwaane”. Kambi dwi maama maa na wo Wɛ 

wara-jei sem ne to de maa wó taa jeɡe kuri se maŋe de kabeili selo na ke Wɛ bimbini 

dem kaanem totoŋa to. 21 Cheɡa to, kambi selo maama na wo Jerusalem ne de Judah 

teene dem maama ne to wó taa ye wose mo Paŋwa Tu BAŊA WƐ ŋwaane. Nɔɔna balo 

maama na laɡe ba ke kaanem ba pa Wɛ to maa wó wane ba kwei kambia kalo maama 

ba na laɡe to ba saŋe kaanem dem nɔna ka wone. Maŋa kam konto ne, pipim-piinu 

daa bá vo o jeini Dam-fɔrɔ Tu BAŊA WƐ wara-jei sem wone.  

Wɛ Sampwora  

Malaki Tɔnɔ  
Malaki jaane Wɛ kwora mo o vo o pa Jerusalem teo tiina maŋa kalo ba na nwoŋi sa-teo yiɡa 

yiɡa Babilon ne ba jwoori ba ba, ye ba fɔɡe ba lɔ Wɛ diɡa kam ba ti to. Maŋa kam konto ne, 

nɔɔna bam yiɡa daa tera de ba na tɔɡe Wɛ chwoŋa kam tei to. Malaki ma ta-ba se ba pipiri ba 

taa zuli Wɛ de cheɡa, se ba daare ba taa toŋe ba tɔɡe o bera yam na ye tei to. O ta ma ta de-ba 

we, Wɛ laɡe o waare-ba mo. De ko de, Wɛ wó duri ba yibwona ye o fɔɡe o kwɛ-ba de ba diɡiru 

tem. Wɛ nam laɡe o toŋe o tontoŋeno mo se kotu kwɛ chwoŋa kam se o laam ba ba tei. Nii 3:1. 

Wɛ wó swɛ balo maama na jeɡe o cheɡa to swolim.  

1 
1 Kwora kalo BAŊA WƐ na kwei o pa Malaki se o lwoni o bere Isarele tiina bam to mo 

tento.  

Baŋa Wɛ swoi Isarele dwi dem  

2 BAŊA WƐ mo taɡe we, “Maŋa maama wone mo amo tiini a jeɡe abam swono.”* 

Abam nam daa ta kare á bwei amo we, “Bere debam chwei selo nmo na tɔɡe ye n swoi 

debam to.”  

Amo BAŊA WƐ ma leiri a we, “Yé swei-na we abam nabaaro Jakob déem ye nyaane 

mo o zembaaro Esawu yiɡa ne. Amo nam jeɡe Jakob de o dwi dem swono, 3 ye a chuli 

Esawu de o dwi dem ni taane. Konto ŋwaane mo amo pipiri Esawu na jei peero laŋa 

kalo ne to, pa ka ye yɔɔ yerane. Ba teɡa kam ma ji kaɡoa ye ɡa-vara kare ka wone ba 

beera.”*  
4 Esawu dwi Edom tiina bam wó wane ba ta we, “Debam teo kom seene ko chɔɡe mo. 

Dé nam wó jwoori dé lɔ-ko dé zeɡe.”  

Amo Paŋwa Tu BAŊA WƐ nam tɛ we, “Ba ná ke dam ba jwoori ba lɔ ba teo kom, amo 

ta laɡe a vaare-ko mo a de teɡa ne. Nɔɔna wó taa yaale ba teo kom ba we ko ye 

te-balɔrɔ mo, ye ba bwoi Edom tiina bam we ba ye balo BAŊA WƐ bane na fɔɡe de wo 

ba baŋa ne to.”  
5 Abam Isarele tiina bam wó na tento maama, ye á laam wó ta we, “BAŊA WƐ dam 

daɡa. O dam dem nam kɛ de yi teene dedwonna ne mo se ko dae debam teo kom 

siseini dem yerane.”  

Wɛ na bwɛ kaanem tiina bam tei to  

6 Paŋwa Tu BAŊA WƐ jeɡe kwora kanto mo se o pa kaanem tiina bam:  

“Bia jeɡe se ba taa neɡe ba kwoa mo, se balo na toŋe ba pae nɔɔna to de taa neɡe 

balo na tei-ba to. Amo nam mo ye abam kwo de á yuu tu de. Á nam ba neɡe-ne. Bɛ mo 

tei keim dento maama? Abam tiini á ɡwooni amo, ye á ta kare á bwei we, ‘Tetɛ seeni 

mo dé ɡwooni nmo?’ 7 Abam pɛ se chaveera ja-ne, kokuri to á jeɡe wodiu kolo na 

diɡiri to mo á ke kaanem á pa-ne, ye á daa ta jeɡe ni se á bwei amo we, ‘Debam bere 

dé ke tɛ mo ye dé pa se chaveera ja nmo to?’ Nii-na mo! Abam keim dem bere nenɛɛne 

á yeini á nii amo kaanem bimbini dem mo ye á chweesa we, de ye wo-kafɛ mo. 8 Abam 

na yeini á ja vare-lilwoa de vare-ɡwane dedaane vare-jaweena bam se á ma‑á ke 

kaanem á pa amo to, konto dae wɛleere mo na? Á wó wane á ja vara konto dwoŋi á vo 

á pa á teo kom yuu tu mo na? Á ya ná ke konto, á boŋe we o wo wó pwoli de abam se 

o wane o nii á seeni na?* 9 Abam nam ná vei yiɡa se á ta‑á jaane vara konto dwoŋi á 

tui á ke kaanem á pa amo, ye á laam ba á lwoori lanyerane a tei ne, á boŋe we amo 

wó cheiɡi abam taane mo na?”  
10 Paŋwa Tu BAŊA WƐ na jeɡe kolo se o ta to mo tento:  

“Abam wone dedoa ya mo ná maŋe o pi Wɛ diɡa kam ni dem, ko ya wó taa ɡara. 

Konto wó pa se á daa bá ja kaanem delo na ba jeɡe kuri to á ba á zwɛ á pa-ne. Amo ba 

jeɡe wopwolo de abam kaanem tiina bam na ke tei to. Konto ŋwaane mo a bá jwoŋi á 

pɛɛra yam. 11 Amo zula yam wó zaŋe baŋa baŋa mo loɡo baŋa teene dedwonna wone. 

Ko zeɡe teene delo na jeeri wɛ-puli seeni to se ko yi delo na wo wɛ-zoore seeni to, de 

maama wó zuli amo. Jei maama ne mo nɔɔna wó ja talwoŋ-ywoŋa dedaane pɛɛra yalo 

na ye wose to ba ba se ba pa-ne zula. 12 Ko nam ná ye abam, á ɡwooni-ne mo, nenɛɛne 

á na yeini á boŋe we amo bimbini dem mo ba jeɡe kuri to. Abam ma yeini á ja 

wodi-yɔɔro á ba dáa ne se á pa-ne. 13 Abam na kare á ŋɔɔne tei to mo tento: ‘Wɛ totoŋa 

yam tiini ya chamma mo’, ye á daare á viriɡi á kwaɡa á ya amo. Abam ná ŋɔɡe vara á 

ja á ba, naa á ná jaane vare-jaweena dedaane vare-ɡwane mo á ba se á pa amo, á boŋe 

we amo ta wó jwoŋi tento maama ye a wo pwoli na? 14 Sɔɔlem mo daŋe kampin-nyena 

bam yuu ne! Kolo ŋwaane o jeɡe vare-laao o sɔŋɔ ne, vare-bɛa kalo o ya na pwooli se 

o ma ke kaanem o pa-ne to, ye o laam jwoori o ni dem kwaɡa ne se o pa-ne varem 

wolo na wo su yi to. Amo mo ye Pa-faro ye ko jeɡe se loɡo baŋa teene dem nɔn-bia 

bam maama mo taa kɔre amo yere dem!”*  

Paŋwa Tu BAŊA WƐ na taɡe tei to mo konto.  

2 

Ni-kaana Wɛ kaanem tiina bam ŋwaane  

1 Paŋwa Tu BAŊA WƐ nam ta na jeɡe kolo se o ta ta dedaane abam kaanem tiina bam to 

mo tento:  
2 “Abam nam ye se á ta‑á zuli amo yere dem mo. Abam nam ná ve se á ke konto, amo 

wó sɔɔle lwarem a yaɡe abam yuu ne. Ko ná ye wo-laaro telo á na yeini á jwoŋi amo 

jeŋa ne to, amo wó jwoori a pipiri-te se te ji sɔɔlem á baŋa ne. Cheɡa ŋwaane to, amo 

maŋe a sɔɔle mo a yaɡe á yuni ne, kokuri abam ba jeɡe yi-seena de á kaanem totoŋe 

dem. 3 A ta laɡe a waare abam dwi dem mo. Á ná jaane vara mo se á ba á ma á ke 

kaanem á pa-ne, amo wó kwei ba na-beinnu tem a ma feiri á yibia ne, se a laam daare 

a dole abam a yaɡe tampuuri yuu ne. 4 Amo pɛ abam ni-kaana yanto se á wane á lɔre 

we ni-sɛɛm delo amo dedaane á nabaaro Levi na ke daane to wó taa vei yiɡa mo.*  
5 Ni-ɡwonim delo amo dedaane Levi dwi dem déem na zo daane to ye se de ja ŋwea 

dedaane yazura mo de ba ba tei ne. Banto totoŋe mo ye se ba taa zuli amo yere dem. 

Ba ma seene ba ke konto dwoŋi. 6 Levi dwi dem bere cheɡa mo ye ba ve vwa fɔm. Ba 

ŋwea kam tɔɡe chwoŋa, ye ba sɛ amo ni, pa se nɔɔna dedɛ mo pipiri ba yaɡe wɛleera 

totoŋa. 7 Kaanem tu mo jeɡe yeino Wɛ wonnu seeni ye o nii te baŋa ne. Nɔɔna maa wó 

taa vei o tei ne se o bere-ba, wonto na ye Paŋwa Tu BAŊA WƐ tontoŋeno to ŋwaane.  
8 Ko nam ná ye abam, ko dae konto mo á jeɡe á ke. Abam kwei chwoŋa kalo Wɛ na 

pɛ abam se á ta‑á tɔɡe to mo á yaɡe. Á berem dem maa pae se nɔɔna dedɛ tusi amo 

yiɡa ne. Ko dɛ laŋa kam konto ne mo ye abam chɔɡe ni-sɛɛm delo amo dedaane Levi 

na zo daane to. 9 Konto ŋwaane mo pɛ se a pa nɔɔna maama chuli abam ye ba ta 

ɡwooni abam. Kokuri abam ve amo ni dem mo ye á kuri nɔɔna daane de á na bere-ba 

tei to.”  

Paŋwa Tu BAŊA WƐ na taɡe tei to mo konto.  

Baŋa Wɛ laɡe se cheɡa kam mo taa toŋa  

10 Debam maama dae kwo dedoa bia mo na? Ko dae Wɛ dedoa mo naane debam 

maama na? Konto to, ko wó ke tɛ mo se debam taa baare da-kwaɡa ne ye dé daare dé 

chɔɡe ni-sɛɛm delo dé nabaara bam na tiŋi de Wɛ to? 11 Abam Judah tiina bam ywori 

Wɛ kwaɡa ne mo de á na jeɡe wo-zɔɔna á ke Jerusalem wone dedaane Isarele teo kom 

maama ne to. Á ta chɔɡe chullu á ma‑á biini Wɛ diɡa kam o na swoi to dedaane á na 

kwei kaana balo na yeini ba kaane dwi-ɡɛ tiina jwona to se ba taa ye abam kaana to. 
12 Amo lwoori Wɛ mo nenɛɛne nɔn-dwoa bam konto dwonna maama wó ti Isarele teɡa 

baŋa ne, de ba na maŋe ba jaane pɛɛra ba tui ba pae Paŋwa Tu BAŊA WƐ to de.  
13 Abam ta jeɡe woŋo dedoo mo á ke. Abam yeini á jeeri Wɛ bimbini dem baŋa ne 

mo, ye á keera á ta daare á lwoi yi-na bare-bare. Á laam maa tɛ á we, BAŊA WƐ ve se o 

jwoŋi á pɛɛra yam. 14 Abam nam tɛ á we, bɛŋwaane mo á pɛɛra yam wo su Wɛ yi ? Ko 

ye BAŊA WƐ na maane baaro maama na ke tei o pa kaane wolo o na di o nɔn-donne 

maŋa kam ne to ŋwaane mo. Baaro maama jwoori o lɔ o kaane wom kwaɡa ne mo, ye 

wonto ye kaane wolo o na pwooli kampwola Wɛ yiɡa ne o pa‑o to. 15 Wɛ nam ke nmo 

dedaane n kaane wom se á ta‑á ye yera dedoa mo. Ko dae cheɡa na? Bɛ nam mo pa se 

o laɡe se abam ta‑á ye woŋo dedoa? Ko maama mo ye se abam wane á lo bia se ba taa 

ye Wɛ nɔɔna. Nii n yuu ne se n yé yaɡe kaane wolo n na di n ma n ke kaane n 

nɔn-donne maŋa kam ne to laŋa tetare ne. 16 Paŋwa Tu BAŊA WƐ wom na ye Isarele 

tiina Wɛ to maa we, “Amo chula se balo a na pɛ ba ye dedoa to yaɡe daane. Baaro ná 

jeɡe puseŋa konto dwoŋi de o kaane, a vae o ni taane mo.” Konto, ta‑á yere-na á tete. 

Baro yé lɔ o kaane wom kwaɡa ne.*  

Bora borem dɛ dem  

17 Abam laam maŋe á pa BAŊA WƐ yera mo chɛ de á na kare á ŋɔɔne wonnu telo to. Á 

nam ta tɛ mo we á yeiri á na ke tei á pa o yera chɛ to. Ko na ye tei to, abam kare á 

ŋɔɔne we, BAŊA WƐ boŋe lanyerane mo o pae lwarem-keira ye o ba waare-ba. Abam ta 

maa bwei we, “Wɛ wolo na zeɡe de cheɡa to wo yei ne mo?”  

3 
1 Paŋwa Tu BAŊA WƐ ni dem mo tento:  

“Nii mo! Amo laɡe a toŋe a tontoŋeno mo se o da amo yiɡa o vo o kwɛ chwoŋa kalo 

amo na wó tɔɡe da to. Konto ná kea, á Teiru wom á na beeri o jei to mo wó pɔpɔ o ba 

o zo o diɡa kam wone. Amo tontoŋeno wolo á na jei á cheiɡi to wó ba o ta ni delo a 

na ɡwoni de abam to taane o bere abam.”*  
2 Dɛ delo dem BAŊA WƐ nam na wó ba to, o laɡe o taa nye nenɛɛne mini na kwɛ 

lu-nyenno pa se diɡiru daa tera to, de chanfene na wo ware-zoŋa wone de zare ɡwaaro 

to mo. O ná tua se o lɔre nɔɔna lɔra konto, ba bá wane ba zeɡe o yiɡa ne.* 3 BAŊA WƐ 

tete mo laɡe o kwɛ Levi dwi dem se de taa ye chekke. O wó jeini teɡa ne mo, nenɛɛne 

luru na jei o kwɛ sabu-seŋa dedaane lu-nyenno pa te peere tei to. O na kwɛ-ba konto 

to, nɔɔna laam wó taa jaane pɛɛra yalo na ye chekke to ba tui o tei ne. 4 Kanto maŋa 

kam ne mo BAŊA WƐ daa wó jwoori o jwoŋi pɛɛra yalo Judah tiina dedaane Jerusalem 

tiina na wó ja ba ba ba pa‑o to. Ko daa wó taa nye nenɛɛne faŋa kam ne o yi na su ba 

kikia tei to mo.  
5 Paŋwa Tu BAŊA WƐ ni dem mo tento:  

“Amo laɡe a yi abam yera mo se a bore cheɡa bora. A maŋe a zeɡe se a bore taane a 

vane balo na toŋe yi-nɛɛre totoŋa dwi maama to mo, dedaane balo na nwoŋi ba kaana 

naa ba banna kwaɡa ne ba ke tolo to. A nam ta bá ma a chɛ vwa-fɔra naa balo na pini 

ba tontoŋena to. Balo de na jeɡe chanɛɛre ba ke kadeina de botara dedaane nɔn-zora 

yerane to de maa wó ɡa bora amo tei ne. Kokuri to, nɔn-dwoa banto maama ba 

kɔre-ne.”  

Nɔɔna na vere Wɛ yi-fula yi-fula tei to  

6 Paŋwa Tu BAŊA WƐ ni dem mo tento:  

“Jakob bia bam, cheiɡi-na! Amo nam bá fɔɡe a leiri a ji wo-ɡaa. Konto nam mo pɛ se 

abam dwi dem ta wo jei teɡa baŋa ne to.* 7 Ko na maŋe ko nwoŋi á nabaare wone to, 

abam ye dwi delo na ve se á ta‑á sɛ amo nia yam mo. Abam nam ná sɛ se á pipiri á 

jwoori amo tei ne, amo de wó pipiri a jeeri abam mo. Abam ma‑á kare á tɛ we, 

‘Debam wó ke tɛ mo dé jwoori dé ba?’  
8 Amo nam laɡe se a bwei abam a nii, nabiinu wó wane o vere Wɛ na? Abam nam 

vere amo mo ɡa yi-fula yi-fula! Abam ta kare á bwei mo we, ‘Dé bere dé vere‑m tetɛ 

seeni mo?’ Woŋo maama fuɡa wone popɔra dedoa kalo na ye amo nyem to, ko woli de 

pɛɛra yalo á na jeɡe se á yeini á pa-ne to, tento baŋa ne mo á jeɡe-ne á vera. 9 Abam 

nam na yeiri to, konto ŋwaane mo amo sɔɔle a yaɡe á teo kom maama baŋa ne. 
10 Abam ná laɡa, faŋe-na amo á nii. Ja-na woŋo maama fuɡa wone popɔra dedoa kam 

na ye amo nyem to á ja á ba á tiŋi amo sɔŋɔ kom ne. Wodiu ná su amo sɔŋɔ kom 

wone, amo laam wó puri wɛyuu kom a jeeri abam se á neene dedaane Wɛ zaane amo 

na wó ke a yaɡe á yuu ne to. Amo zaane dem wó taa tiini de daɡa de dwoi abam 

jaanem. Amo Paŋwa Tu BAŊA WƐ na taɡe tei to mo konto.* 11 Konto kwaɡa ne de, amo 

wó che se kayere dedaane wo-korro dwi maama yé daane á wodiiru tem na wo á kare 

sem ne to. Á teeni dem maa wó taa leiri bia lanyerane. 12 Konto laam maa wó pa loɡo 

baŋa teene dem nɔɔna bam maama ta we, abam jeɡe yu-ywoŋo dedɛ. Kolo ŋwaane to, 

abam teɡa kam wó taa lamma ka pae nɔɔna se ba taa zoore da.”  

Paŋwa Tu BAŊA WƐ na taɡe tei to mo tento:  
13 “Abam ye balo na ŋɔɔne wo-balwaaro mo a pa amo to. Á nam ta bwei-ne mo we, 

‘Debam wo ni kokuri, dé taɡe bɛ de bɛ mo ye ko ba lamma to?’ 14 Abam ŋɔɔne 

wo-balwaaro mo ye á we, ‘Bɛ nyɔɔre mo bere ko wo Wɛ totoŋa yam wone? Dé ná sɛ 

Paŋwa Tu Wɛ nia yam, bɛ nyɔɔre mo dé wó na? Debam ná maŋe dé bere we dé wo mo 

chɔɡe dedaane dé totoŋ-lwanno tem de, konto ta ye kafɛ mo. 15 Debam tei ne, balo na 

bere ba tete kamunim to mo jwoori ba jeɡe yu-ywoŋo. Nɔn-balwaaro jeɡe yiɡa-veiŋa 

mo. Banto tiini ba ɡiɡili Wɛ yiɡa, ye de ko de, kolokolo ba daane-ba.’ Mo abam na 

yeini á tɛ tei to.”  
16 Ko daare ko ná ye balo na kɔre BAŊA WƐ to, banto ŋɔɔne ba taane mo ba bere 

daane. BAŊA WƐ de ma ni kolo ba na ŋɔɔne to. Wɛ ma pa ba popone balo na kɔre‑o to 

yera ba tiŋi tɔnɔ wone, se ko taa ye ɡulim.  
17 Paŋwa Tu BAŊA WƐ laam maa we:  

“Dɛ dem a na laɡe a zaŋe se a toŋe to, banto wó taa ye amo tete nyem amo yi na su-ba 

to mo. Amo wó duri ba yibwona nenɛɛne kwo na duri o bu wolo na toŋe o pa‑o to 

yibwona tei to.* 18 Konto baŋa ne mo abam wó lɔre amo na ke tei de nɔn-laaro 

dedaane nɔn-balwaaro to. Konto mo wó bere we balo na toŋe ba pa amo de balo na ba 

toŋe ba pa amo to dae bedwe.”  

4 

Baŋa Wɛ dɛ-kamunu kom taane  

1 Paŋwa Tu BAŊA WƐ daa ta ma ta o we:  

“Cheɡa ŋwaane to, dɛ dem maa beena se bere-n-tete nyena bam dedaane 

nɔn-balwaaro tem zwɛ kula nenɛɛne ɡaao tei to. Ko ná maŋe ko ye yuu dedaane nɛ 

maama, kolokolo daa bá daare.*  
2 Se ko daare, ko ná ye abam balo na zuli amo yere dem to, amo dam delo na jaane 

verem de tui to laɡe de ba á baŋa mo, nenɛɛne wea na pɔpɔ ka nyeene tei to.* De maa 

wó ja zurim de ba de pa abam. Abam wó ta‑á vei de wopwolo mo ɡa yalem, ne ba na 

pore na-bale ba yaɡe ye se faŋe se duri tei to. 3 Dɛ dem konto wone, abam laɡe á nɔne 

nɔn-balwaaro tem baŋa ne mo, nenɛɛne ba na mɛ napera ba tɔ fwoɡo tei to. Amo 

Paŋwa Tu BAŊA WƐ na taɡe tei to mo tento.  
4 Ta‑á ɡuli-na nia yalo amo na kwei a pa a tontoŋeno Moses Sinayia peo kom yuu ne 

to. Amo déem pɛ‑o a nia yam dedaane a bera yam se Isarele tiina bam maama taa 

tɔɡa.  
5 Nii-na mo! Amo laɡe a lwoori yiɡa mo a toŋe a sampwora Elija abam tei ne, se 

BAŊA WƐ dɛ-kamunu kom laam ba de yi. Dento dɛ dem nam wó tiini de taa jeɡe 

foone.* 6 Wonto ni taane dem laɡe de jwoori de ja bia dedaane ba kwoa bochara mo de 

ja ba jeiɡa dedoa. Ko ná dae konto, amo wó ba a sɔɔle lwarem a pa á teɡa kam.”  

Wɛ ni-duure  

Tɔnɔ  



Wɛ Taane delo  

Matiyu  

na bere to  

Kwor-ywoŋa Twanno tem  

Nɔɔna bana mo popone ba ta Yezu ŋwea déem na ye tei, de o na teɡe ye o jwoori o bi tei to. Ko 

maa ye Matiyu, de Maake, de Luka, de Jɔn mo popone twanno tem konto. Banto dedoa dedoa 

nam na nɛ Yezu pa o ye tei to mo ba popone o yera seina yam.  

Matiyu Tɔnɔ kom  

Matiyu boboŋa déem jaane se o pa nɔɔna lɔre we Yezu mo ye Vereno wolo Wɛ na ɡwoni o ni we, 

o wó toŋe‑o se o ba o jwoŋi o nɔɔna o yaɡe to. O ma bere we Wɛ sampwori sem na taɡe wonnu 

telo Wɛ Ni-dwoori Tɔnɔ kom ne to dedɛ mo seene te ji cheɡa maŋa kalo Yezu déem na tu o ba 

loɡo kom to. O ma ŋɔɔne Yezu lora kam taane, de o ŋwea déem na ye tei, de o na teɡe ye o 

jwoori o bi toone wone tei to taane. O laam ma tɔɡe taane dem baŋa ne se o bere we, konto 

maama ye Wɛ kwor-ywoŋa mo ka pae loɡo kom maama, se ko dae Juu tiina bam yerane 

ŋwaane.  

Matiyu ta pɛ se dé lɔre Yezu na bere nɔɔna chwei dwi dwi wone tei to:  

O zeɡe zwoŋo yuu ne o bere nɔɔna. Nii Popɔre 5-7.  

O bere o kwaɡa tɔɡena fuɡa-balei bam. Nii Popɔra 10.  

O kwei memaŋa o ma lwoni o bere nɔɔna Wɛ paare dem na ye tei to. Nii Popɔra 13.  

O bere-ba nɔɔno na wó ke tei se kotu wane o ji Yezu kwaɡa tɔɡeno to. Nii Popɔra 18.  

O bere-ba loɡo kom kweelim maŋa na wó ba tei to. Nii Popɔre 24-25.  

1 

Yezu kwoa kwoa natɔɡa kam  

Luka 3:23-38  

1 Yezu Krista nabaara bam kuri na nwoŋi mɛ to mo tento:  

Yezu Krista ye David dwi tu mo,  

ye wonto de ye Abaraham dwi tu.  
2 Abaraham bu mo ye Izaak.  



Izaak ma lo Jakob.  

Jakob ma lo Judah de o nyaana de o zembaara.  
3 Judah de o kaane Tamara ma lo Pɛreza de Zera.  

Pɛreza ma lo Hezeron.  

Hezeron ma lo Aram.  
4 Aram ma lo Aminadabi.  

Aminadabi ma lo Naason.  

Naason ma lo Salimon.  
5 Salimon de o kaane Rahaba ma lo Bowaza.  

Bowaza de o kaane Ruf ma lo Obeda.  

Obeda ma lo Jesse.*  
6 Jesse ma lo David wolo na jiɡi pɛ to.  

David déem di kadeim wolo ya na ye Yuria kaane to mo,  

ye ba lo Solomon.  
7 Solomon ma lo Rehoboam.  

Rehoboam ma lo Abija.  

Abija ma lo Asaf.  
8 Asaf ma lo Jehosafate.  

Jehosafate ma lo Joram.  

Joram ma lo Yuzia.  
9 Yuzia ma lo Jotam.  

Jotam ma lo Ahaz.  

Ahaz ma lo Hezekia.  
10 Hezekia ma lo Manasɛ.  

Manasɛ ma lo Amon.  

Amon ma lo Josia.  
11 Josia ma lo Jekonia de o nyaana.  

Jekonia na wora to mo ba jaane Isarele tiina bam ba vo ba yaɡe Babilon teo ne.  
 

12 Isarele tiina bam viirim dem kwaɡa ne,  

Jekonia ma lo Selateli.  

Selateli ma lo Zerubabel.  
13 Zerubabel ma lo Abidu.  

Abidu ma lo Eliakim.  

Eliakim ma lo Azora.  
14 Azora ma lo Zadoki.  

Zadoki ma lo Achim.  

Achim ma lo Elidu.  
15 Elidu ma lo Eleaza.  

Eleaza ma lo Matan.  

Matan ma lo Jakob.  
16 Jakob ma lo Josef, ye wonto ji Mary baro.  

Mary déem ma lo Yezu wolo ba na bwoŋi we Wɛ Dam Tu Krista to.  
17 Konto maa bere we, ko zeɡe Abaraham ne mo ko vo ko yi David, ba dwi dem ye 

kuni fuɡa-bena mo. Ko maa zeɡe David ne se ko vo ko yi maŋa kalo ba na kale Isarele 

tiina bam ba ja ba vo Babilon to, banto de dwi dem ye kuni fuɡa-bena mo. Ko maa 

zeɡe maŋa kam konto ne se ko ba ko yi ba na loɡe Yezu Krista to, banto de dwi dem 

maa ye kuni fuɡa-bena.  

Yezu lora kam  

Luka 1:26-27; 2:1-7  

18 Ba na loɡe Yezu Krista tei to mo tento. O nu Mary de Josɛf tiina maama déem ya sɛ 

se ba pa ba zo daane, ye Mary ta wo vei o baro wom tei. Maŋa kam konto ne o laam 

ma ba o ja puɡa Wɛ Sin-laao kom dam ŋwaane. 19 Josɛf wolo o na laɡe o zo to maa ye 

nɔn-ŋom. O maa ba laɡe se o pa chaveera ja o kaane wom nɔɔna maama yiɡa ne. O 

ma boŋe se o daane o yaɡe‑o. 20 O na maa boŋe konto to, Baŋa Wɛ maleka ma ba o tei 

o dendwɛ wone, ye ka ta ded‑o ka we, “Josef, nmo na ye Pɛ David dwi tu to, yé pa se 

n wo chɔɡe se n kwei Mary n ma‑n ji n kaane. O na jeɡe puɡa kam to, ko ye Wɛ 

Sin-laao kom mo pɛ ko ke konto. 21 O laɡe o lo bakeira mo, se n pa o yere we Yezua, 

kolo ŋwaane o wó ba o jwoŋi o nɔɔna ba wɛleera wone o yaɡe.”  

22 Yezu lora kam déem seene ka tɔɡe konto dwoŋi mo se ko pa Baŋa Wɛ déem na 

taɡe kolo to ba ko ji cheɡa. Faŋa faŋa to o sampwora kadwoŋi déem tɔɔle o kwora 

kam we:  
23 “Busankan-pwola wó ba o ja puɡa o lo bakeira.  

Ba maa wó bwoŋi bu wom yere we Imanuwel.”*  

O yere dem konto kuri mo ye ‘Wɛ wora dedaane debam’.  
24 Josɛf na dɔ o zaŋe to, o ma sɛ o ke Baŋa Wɛ maleka tu wom na taɡe we o ke tei to. 

O ma sɛ o di Mary o ja vo sɔŋɔ. 25 O maa wo peini ded‑o fase se ko ba ko yi o na loɡe 

bu wom to. O laam ma pa o yere we, Yezu.  

2 

Sa-teena tu se ba zuli Yezu  

1 Ba déem loɡe Yezu Judea teo kodwoŋi ne, ko yere mo Bɛtelehem. Ko maa ye maŋa 

kalo Herodi déem na ye pɛ to. Yiyein-yeena badaara déem ma nwoŋi wɛ-puli jei ne ba 

ba ba yi Jerusalem. 2 Ba laam ma bwei nɔɔna ba we, “Bu wom ba na loɡe se o ji Juu 

tiina pɛ to wo yei ne mo? Debam nam nɛ chalechoa kalo na bere o lora to na fuŋi 

bira-kwaɡa seeni. Debam nam tu se dé pa‑o zula mo.”  
3 Pɛ Herodi déem na niɡi konto to, o wo ma tiini ko chɔɡe. Nɔɔna balo maama na wo 

Jerusalem ne to de wo ma chɔɡe. 4 O laam ma bwoŋi Juu tiina kaanem yiɡa tiina bam 

maama dedaane Wɛ nia zamesem tiina bam se ba ba ba la daane. O ma bwei-ba o we, 

“Ko ná ye Wɛ Dam Tu Krista wom, yei ne mo ba jeɡe se ba lo‑o?” 5 Ba ma leiri‑o ba 

we, “Ko wó taa ye Judea teo Bɛtelehem ne mo. Kolo ŋwaane faŋa faŋa Wɛ sampwora 

kadwoŋi déem popone we:  
6 ‘Bɛtelehem, teo kolo na ye Judah dwi tiina bam nyem to,  

nmo dae teo kolo na muri Judah dedɛɛra bam tei ne to.  

Kokuri ba wó lo dedɛɛro wodwoŋi ba woli n wone,  

ye wonto wó taa tei amo Wɛ nɔɔna Isarele tiina bam.’ ”*  
7 Herodi na niɡi konto to, o ma daane o bwoŋi veira bam se ba ba o tei. O ma 

kwaane o bwei-ba se o lɔre dɛ dem chalechoa kam na bobo se ka fuŋi to. 8 O laam ma 

yaɡe-ba se ba vo Bɛtelehem, ye o we, “Véi-na á kwaane á beeri bu wom jei, se á ná 

nɛ‑o, se á pa-ne ni, amo de na laɡe se a vo a zuli‑o to ŋwaane.”  
9 Pɛ wom na taɡe konto de-ba to, ba laam ma zaŋe ba maa kɛa. Ba na maa kɛ konto 

to, ba ma pɔpɔ ba na chalechoa kalo ya na maŋe ka fuŋi ye ba na to. Ka laam maa wo 

ba yiɡa ne ka via. Ka ma vo ka zeɡe ka maŋe de bu wom na wo mɛ to. 10 Ba maa tiini 

ba jeɡe wopwolo lanyerane chalechoa kam ŋwaane. 11 Ba ma vo ba zo sɔŋɔ kom wo. 

Ba ma na bu wom de o nu Mary. Ba ma kuni dwoona ba zuli‑o. Ba laam ma bwoli ba 

zela ba le pɛɛra se ba pa‑o. Ba pɛɛra yam ye sabu-seŋa, de talwoŋ-ywoŋa kalo ba na 

zwɛ to, de terale nuɡa kalo yere na ye Mura to.* 12 Tete ne Wɛ ma pa se ba lɔre ba 

dendwɛ wone we, ba daa yé jwoori ba vo Herodi tei. Konto ma pa se ba tɔɡe chwo-ɡaa 

ba jwoori ba vo ba tete teo kom.  

Herodi kwaane se o ɡo bu wom  

13 Sa-teena bam na kɛ ba daare konto to, Baŋa Wɛ maleka ma pɔpɔ ka ba Josɛf tei o 

dendwɛ wone ye ka we, “Zaŋe n ja bu wom de o nu wom n ja n duri n vo Ejipti teo, se 

á ta‑á zoore da se ko yi maŋa kam amo na wó pa abam ni se á jwoori to. Kokuri 

Herodi laɡe o zaŋe o beeri bu wom jei se o ɡo‑o mo.”  
14 Josɛf na niɡi konto to, o ma seene o zaŋe o ja bu wom de o nu wom o nwoŋi tete 

dem konto o vo Ejipti. 15 Ba ma zo da taa, ye ba cheiɡi maŋa kalo Herodi na wó te to. 

Ko déem ke konto mo se ko pa Baŋa Wɛ na maŋe o ta kolo to ba ko ji cheɡa. Faŋa 

faŋa to o déem pɛ se o sampwora kadwoŋi tɔɔle o kwora we:  

“Amo Wɛ bwoŋi a bu wom se o nwoŋi Ejipti ne mo o ba.”*  
16 Herodi déem na tu o lɔre we veira bam liisi o yiɡa ne to, o bane ma tiini de zaŋe. 

O ma pa ni se o nɔɔna vo Bɛtelehem de ko nawuura yam se ba ɡo bakeiri selo na yi 

bena yalei de balo na muri to maama. O nam ke konto se ko maŋe de chalechoa kam 

fuŋim dem maŋa kam o na lɔre yiyein-yeena bam tei ne to.  
17 Bia bam ɡom dem ma pa se Wɛ sampwora Jeremia na taɡe Wɛ kwora kalo faŋa 

faŋa to ba ka ji cheɡa we:  

18 “Sɔɔ mo zaŋe Rama teo wone.  

Nɔɔna mo wora ba keera, ye ba chwoosa dedɛ.  

Racheli mo tiini o keera,  

o bia bam na teɡa ye ba daa tera to ŋwaane.  

O maa ba sɛ se nɔɔn-nɔɔno ja‑o.”*  
 

19 Herodi déem ma ba o te, ye Josɛf daa ta wo Ejipti ne. Baŋa Wɛ maleka ma pɔpɔ ka 

ba Josɛf tei o dendwɛ wone ye ka we, 20 “Zaŋe n ja bu wom de o nu wom n jwoori n 

vo Isarele teo. Kokuri wolo ya na laɡe se o ɡo bu wom to laam teɡa.”  
21 Josɛf na lɔre konto to, o ma seene o zaŋe o ja bu wom de o nu wom o jwoori o vo 

Isarele teo kom. 22 O laam ma ba o lɔre we Herodi bu Achelusa mo leiri o kwo wom 

yuu ne o di paare Judea teene dem baŋa ne. Ko ma pa o kɔre foone se o jwoori jei sem 

konto. Wɛ ma pa o dwɛ o lɔre kolo o na jeɡe se o ke to, pa se o lɛɛre o yɔɔre Galili jei 

sem. 23 O laam ma vo o yi teo kodwoŋi, ko yere na ye Nazarete to, ye o zoore da. 

Konto ma pa se Wɛ sampwori sem na tɔɔle o kwora kalo faŋa faŋa to ba ka ji cheɡa 

we, “Ba wó bwoŋi‑o we, Nazarete tu.”  

3 

Jɔn na pɛ nɔɔna sɛɛm ye o bere-ba tei to  

Maake 1:1-8; Luka 3:1-9; Jɔn 1:19-28  

1 Nɔɔno wodwoŋi déem mo wora, o yere mo Jɔn. Wonto déem yeini o pae nɔɔna 

sɛɛm mo. O ma ba o zoore Judea kaɡoa kam ne, ye o yɔɔre o bere nɔɔna Wɛ cheɡa 

kam. 2 O maa yeini o tɛ o bere-ba se ba leiri ba wo Wɛ ŋwaane, se maŋa kam laam yia 

se Wɛ telaao paare dem ba o nɔɔna baŋa. 3 Jɔn ye wolo Wɛ sampwora Izaya na maŋe o 

ŋɔɔne o taane faŋa faŋa to we:  

“Nɔɔno mo wora o kaase o kwora kaɡoa yuu ne ye o we,  

‘Zaŋe-na á fɔɡe á kwɛ dé Teiru wom chwoŋa kam  

o na laɡe o ba o tɔɡe da to.  

Pa-na se chwei selo o na laɡe o tɔɡe to  

fɔɡe se yɔɔre lanyerane.’ ”*  
4 Jɔn déem zoore ɡɔrɔ kolo ba na sɔɡe de kone koro to mo. O maa jeɡe tankila o ma 

ja o teiŋa. O wodiu mo ye kayere de tooro. 5 Nɔɔna dedɛ maa yeini ba nwoŋi 

Jerusalem, de Judea teene dem maama, de Jɔdan buɡa kam ni jei sem, ba vei o tei. 
6 Ba na tui o tei to, ba maa tɛ jaja ba na ke ba tusi tei to. O laam maa pae se ba zoore 

Jɔdan buɡa kam wo se ba jwoŋi sɛɛm Wɛ ŋwaane.  
7 Jɔn ma na we Farisi tiina de Saduka tiina dedɛ yɔɔre ba tui o tei se ba jwoŋi sɛɛm. 

O ma ta de-ba o we:  

“Abam nye de basankwe na dura se se lu mini wone tei to. Wɔ mo bere abam se á 

kwaane á lu waarem delo Wɛ na laɡe o pa nabiina to? 8 Abam nam jeɡe se á ta‑á tɔɡe 

kikia yalo na wó bere we á seene á leiri á wo to mo. 9 Abam yé ta‑á boŋa á pa á tete 

we, abam ye Abaraham dwi tiina, ye Wɛ bá pa á na waarem. A tɛ abam we konto dae 

kolokolo. Wɛ ná laɡa, o wó wane o pa se kandwa yanto de leiri ya ji Abaraham dwi 

tiina.* 10 Nɔɔno nam maŋe o jeɡe dwooru o jeŋa ne se o taa mae o ɡwoni teeni mo o de 

teɡa ne. Tio kolo maama na ba leiri bu-ŋona to, o jeɡe se o ɡwoni-ko mo o de teɡa ne, 

ye o kwei-ko o de mini wone se ko di.  
11 Amo nam mae na mo a pa abam sɛɛm se ko bere we abam leiri á wo de á tusim 

dem. Ko daare wolo na laɡe o saŋe amo kwaɡa o ba to nam tiini o dwoi amo. A wo 

maŋe se a zeeri o nɛ natera de. Wonto nam ná laɡe o pa abam jwoŋi sɛɛm, ko wó taa 

ye Wɛ Sin-laao kom dedaane mini mo o ma o ke konto.* 12 Wonto maa zei da-lɔŋɔ se o 

ma maɡe o mena, se o laam chaare ka maama o pɛ o ke o tula ne, ye o daare 

men-swanno tem o zwɛ de mini delo na ba di de dwei to. Mo o na laɡe o pɔɔre nɔɔna 

daane o ke-ba tei.”  

Yezu jwoŋi sɛɛm  

Maake 1:9-11; Luka 3:21-22  

13 Jɔn déem na wo Jɔdan buɡa kam ni ne to, Yezu ma nwoŋi Galili laŋa kam o vo da 

se o de jwoŋi sɛɛm o tei ne. 14 Jɔn déem ma kwaane se o pipiri Yezu boboŋa, ye o ta 

ded‑o o we, “Amo mo jeɡe se a jwoŋi sɛɛm nmo tei ne. Ko ke tɛ mo ye nmo ba amo tei 

se n jwoŋi sɛɛm?” 15 Yezu ma leiri‑o we, “Yaɡe se ko taa ye konto leile. Ko maŋe se dé 

ke konto, se dé wane dé tɔɡe kolo maama na jeɡe cheɡa Wɛ tei ne to mo.” O laam ma 

sɛ.  
16 Yezu na jwoŋi sɛɛm konto to, o ma yɔɔre o nwoŋi na bam wone. O laam ma na 

wɛyuu na pore o baŋa ne, ye o na Wɛ Sin-laao kom na nwoŋi da ko maa beene o baŋa, 

ye ko nye de kunkwoŋa tei.* 17 Kwora laam ma ŋɔɔne Wɛ telaao ne ka we,  

“Wonto mo ye amo bu-doa a na jeɡe o swono to.  

O kikia su amo yi.”  

4 

Setaana pɛ maŋe Yezu  

Maake 1:12-13; Luka 4:1-13  

1 Wɛ Sin-laao kom déem na tu Yezu tei konto to, ko laam ma ja‑o ko vo kaɡoa yuu ne 

se setaana pɛ maŋe‑o o nii.* 2 Yezu déem maa wora taa, da finna, ye o ba di wodiu wea 

de tete maama. Kana maa jeɡe‑o. 3 Setaana pɛ wom laam ma ba o tei, ye o ta ded‑o o 

we, “Nmo ná seene n ye Baŋa Wɛ Bu, se n ta de kandwa yanto se ya ji wodiu se n di.” 
4 Yezu ma leiri‑o we, “Ko nam popone Wɛ tɔnɔ kom ne we:  

‘Ko dae wodiu yerane mo pae se nabiina ŋwe,  

se ko ye Wɛ ni taane dem maama mo pae nɔɔna ŋwea.’* ”  
5 Setaana pɛ wom laam ma kwei‑o o ja vo Wɛ tete teo Jerusalem. O ma ja‑o o vo o di 

Wɛ diɡa kam yuu mɛ na dɔra to o zeɡe‑o da, 6 ye o we, “Nmo ná ye Wɛ Bu, se n faŋe n 

chu teɡa ne se dé nii. Kokuri, ko popone Wɛ tɔnɔ kom ne we:  

‘Wɛ wó ta de o malese sem  

se ba ba ba ma ba jea ba lwori‑m,  

se n yé maɡe n naɡa de kandwɛ n to teɡa ne.’ ”*  

7 Yezu ma leiri‑o we, “Ko ta popone we,  

‘N yé faŋe n Teiru Baŋa Wɛ n nii.’ ”*  
8 Setaana pɛ wom daa ma ja‑o o ja vo o di peo kolo na tiini ko dɔra to yuu. O laam 

ma bere‑o loɡo kom teene dem maama de wo-laaro telo maama na wora to. 9 O ma ta 

ded‑o o we, “Nmo ná sɛ n kuni dwoona n zuli amo, amo wó pa se n ta‑n tei wonnu 

tem maama.” 10 Yezu laam ma ta‑o o we, “Setaana pɛ, véi dáa a tei ne! Se ko popone 

Wɛ tɔnɔ kom ne we:  

‘Ko ye n Teiru Baŋa Wɛ yerane mo  

n jeɡe se n kuni dwoona n zuli,  

ye n toŋe n tɔɡe o boboŋa.’ ”*  
11 Setaana pɛ wom laam ma viiri o daare‑o. Wɛ malese laam ma ba Yezu tei se woli‑o 

de kolo o na laɡe to.  

Yezu bobo se o toŋe Wɛ totoŋa  

Maake 1:14-15; Luka 4:14-15  

12 Yezu déem ma maane we, ba jaane Jɔn ba ke peena diɡa ne. O na lɔre konto to, o 

ma zaŋe o jwoori Galili.* 13 O maa daa ba zoore Nazarete ne, ye o kɛ o vo Galili teo 

kodwoŋi, ko yere mo Kaparenia, o zoore da. Teo kom konto wo naneo ni ne, jei selo 

Zebula dwi tiina de Nafitali dwi tiina ya na zoore da to mo. 14 O na zoore da konto to, 

ko déem ma pa se Wɛ sampwora Izaya na maŋe o bere Wɛ kwora kalo faŋa faŋa tei to 

ba ka ji cheɡa. 15 O déem we:  

“Ko ná ye Zebula de Nafitali teene dem jei sem,  

de jei selo na wo naneo kom seeni to,  

de jei selo na wo Jɔdan buɡa kam bubɛ dedwoŋi dem kwaɡa ne to,  

de Galili jei selo dwi-ɡɛ tiina na zoore da to,  
16 jei sem konto tiina bam déem ya wo lim wone mo,  

ye ba laam ba ba na pwooni dedɛ,  

pa se ba yi poore lanyerane de Wɛ cheɡa kam.  

Balo na zoore da to ya ba jeɡe teena Wɛ tei ne.  

Toone mo tei-ba.  

Wea laam ma nye ba baŋa ne pa se lim daa tera ba tei ne.”*  
17 Yezu na jwoori o vo o zoore Galili ne to, ko zeɡe maŋa kam konto ne o déem wora 

o bere nɔɔna we ba jeɡe se ba leiri ba wo, kolo ŋwaane maŋa kam laam yia Wɛ telaao 

paare dem na laɡe de ba o nɔɔna baŋa ne to.  

Yezu bwoŋi nɔɔna bana se ba taa tɔɡe‑o  

Maake 1:16-20; Luka 5:1-11  

18 Yezu déem maa wo Galili naneo kom ni ne o via. O ma na nɔɔna balei, ba na ye 

chorro to. Ba dedoa yere mo Simon, o yere dedwoŋi maa ye Piita. Wodwoŋi wom maa 

ye o nyaane, o yere mo Anduru. Ba ye ywon-jara mo, ye ba wo na bam wone ba dole 

chworu ba ma jaane ywona.* 19 Yezu laam ma ta de-ba o we, “Zaŋe-na á ba á ta‑á 

tɔɡe-ne. Amo wó pa se á ta‑á laɡe nɔɔna mo se ba ba ba da amo kwaɡa, se ko taa nye 

de á na jaane ywona tei to.” 20 O na taɡe konto to, ba ma zaŋe lela ba yaɡe ba chworu 

tem ye ba vo ba tɔɡe o kwaɡa.  
21 Yezu na vei o maa kɛ to, o daa ma na nɔɔna balei, ba de ta ye chorro mo. Ba kwo 

yere mo Zebedi. Ba dedoa yere mo Jemsi. Wodwoŋi wom maa ye o nyaane, o yere mo 

Jɔn. Banto balei de ba kwo Zebedi maa wo nabworo wone ba kwɛ ba chworu se ba ma 

ja ywona. O ma bwoŋi bia bam se ba ba ba taa tɔɡe‑o. 22 O na bwoŋi-ba konto to, ba 

ma zaŋe lela ba yaɡe ba kwo wom de nabworo kom ye ba daare ba vo ba tɔɡe‑o.  
23 Yezu déem maa tole Galili teene dem maama. O maa yeini o vei Juu tiina jeerim di 

sem se o taa bere nɔɔna Wɛ cheɡa kam. O maa tɔɔle Wɛ paare dem kwor-ywoŋa kam, 

ye o kwori o yɔɔre jaweena de jaweo kolo dwi maama na jeɡe-ba to. 24 Nɔɔna ma ba 

ba ni o ŋwa jei sem konto ne de Siria teo kom maama ne. Ba maa yeini ba jaane 

jaweena dwi dwi ba tui, balo yera na tiini ya wɔe to, ko woli de balo setaana na 

daane-ba to, de balo na sae kɔɔro to, de ɡwaaro. Ba na tu Yezu tei konto to, o maa 

yeini o yɔɔre-ba. 25 Nɔn-kɔɡɔ dedɛ ma ba ba tɔɡe‑o. Ba déem nwoŋi Galili teene dem, 

de jei selo ba na bwoi we ‘Teene Fuɡa’ to, de Jerusalem, de Judea maama, de jei selo 
                                                           

 *4:15-16 Izaya 9:1-2 

 *4:18 Jɔn 1:40-42 



na wo Jɔdan buɡa kam bubɛ dedwoŋi dem ne to, ye ba tɔɡe ded‑o ba beera.  

5 

Yezu berem-doore  

Luka 6:20-23  

1 Yezu déem ma na nɔn-kɔɡɔ na tɔɡe‑o tei. O ma pwɛ o tete o vo o di peo kodwoŋi o 

jeini da. O na jei to, o kwaɡa tɔɡena bam ma vo o tei. 2 O laam ma bobo se o bere-ba 

we:  
3 “Balo na yei we yiniɡa jeɡe-ba Wɛ seeni to mo jeɡe yu-ywoŋo,  

ba na tɔɡe ba di Wɛ telaao paare dem to ŋwaane.  
4 Balo wo na chɔɡe to mo jeɡe yu-ywoŋo,  

Wɛ na wó pa ba bochara zuri to ŋwaane.*  
5 Balo na tu ba tete to mo jeɡe yu-ywoŋo,  

Wɛ na wó pa ba taa tei loɡo kom baŋa to ŋwaane.*  
6 Balo na pae se Wɛ cheɡa kam tɔɡem jeɡe fera ba tei ne to  

mo jeɡe yu-ywoŋo,  

Wɛ na wó pa se ba bochara peini de ba fera yam to ŋwaane.  
7 Balo na jeɡe nɔɔna ŋwaŋa to mo jeɡe yu-ywoŋo,  

Wɛ na wó duri ba de ŋwaŋa to ŋwaane.  
8 Balo bochara na lana fase to mo jeɡe yu-ywoŋo,  

ba na wó ba ba na Wɛ to ŋwaane.*  
9 Balo na pae se nɔɔna jeɡe ywoni daane to mo jeɡe yu-ywoŋo,  

Wɛ na wó taa bwoi-ba we, o tete bia to ŋwaane.  
10 Balo na tɔɡe Wɛ cheɡa kam ye nɔɔna bɛɛse-ba to  

mo jeɡe yu-ywoŋo,  

ba na wó tɔɡe ba di Wɛ telaao paare dem to ŋwaane.  
11 Nɔɔna ná twe abam ye ba bɛɛse abam, ye ba ta ná tɔɡe amo ŋwaane ba fɔ vwa dwi 

maama ba pa abam, á jeɡe yu-ywoŋo mo. 12 Wɛ wó pa á na nyɔɔre dedɛ o tei ne. Konto 

to, ta‑á jeɡe-na wopwolo lanyerane. Ko ná ye Wɛ sampwori selo déem na lwoori abam 

yiɡa ba ba ba wora to, nɔɔna déem maŋe ba bɛɛse-ba konto mo.*  
 

13 Yɛ na kwɛ wodiu tei to, abam de nam ye konto mo de nabiina. Ko ye abam mo pae 

ywoni wora ba tei ne. Yɛ ni nam ná ti, n daa‑n bá‑n wane n pa de jwoori de ja ni. 

Dento daa ba jeɡe kuri. Ba nam wó dole-de ba yaɡe, se nɔɔna taa nɔne de baŋa ne.  
14 Abam nye ne pwooni mo á pae nabiina. Teo kolo ba na lɔɡe peo yuu ne to tiini ko 

nae mo jaja. 15 Nɔɔn-nɔɔno bá sɛ o tɔre min-zwoŋo o pu zoŋa kuri ne. O nam wó 

kwei-ko o zeɡe wɛyuu ne, se ko pwooni taa wora nɔɔna maama tei ne diɡa kam wone. 
16 Abam jeɡe se á ta‑á ye konto mo se ko pa á ji pwooni nɔɔna tei ne. Ba laam wó na 

wo-laaro telo á na ke to, ye ba daare ba zuli á Kwo Wɛ na wo telaao ne.*  

Wɛ nia yam taane  

17 Abam nam yé ta‑á boŋe we amo tu se a pa Wɛ tɔn-dwoŋo kom na bere kolo to ji 

kafɛ, de ko ná maŋe ko ye Wɛ nia yalo na tɔɡe Moses jeŋa to, naa o sampwori sem na 

bere tei faŋa faŋa to de. Amo tu se a pa ya tiini ya taa jeɡe kuri mo lanyerane, ye ko 

dae we a laɡe a chɔɡe-ya mo. 18 A tɛ abam cheɡa ŋwaane to, loɡo baŋa de wɛyuu na 

wora se ko taa vei maŋa kalo to, kolokolo bá wane ko le Wɛ ni-dwoora yam wone de 

fenfee de. Ya nam wó taa wora konto mo taa, se ko ba ko yi wonnu maama na wó ti 

maŋa kalo to. 19 Nɔɔno wolo maama ná pae se Wɛ nia yam dedoa ye kafɛ, ye o ná 

paale o soɡe o dwonna se ba chɔɡe-de, de ná maŋe de ye Wɛ ni delo na muri to de, 

konto tu wó taa ye wolo na tiini o ye balaŋa Wɛ tei ne mo. Ko daare wolo maama ná 

yɔɔre o sɛ Wɛ nia yam, ye o daare o bere o dwonna se ba de ke konto, konto tu wó taa 

jeɡe dam Wɛ telaao paare dem wone. 20 Á nam ta‑á yei we, abam ná ba tɔɡe chwoŋa 

se ko taa dwoi Wɛ nia zamesem tiina bam de Farisi tiina bam, á bere á bá na chwoŋa 

se á tɔɡe á di Wɛ telaao paare dem.  

Ban-zɔŋɔ na nye de nɔɔno ɡom tei to  

Luka 12:57-59  

21 Abam yei we ba déem bere debam kwoa bam we, ‘Yé zaŋe n ɡo n dwoŋi. Wolo 

nam ná ke konto, ba jeɡe se ba di o taane mo.’* 22 Ko daare amo laam nam tɛ de abam 

we, nɔɔno wolo ná jeɡe ban-zɔŋɔ de o dwoŋi, ko maŋe se ba di konto tu de taane mo. 

Wolo ná taɡe o dwoŋi o we, o ba jeɡe boboŋa, ko maŋe se debam nakwa bam mo di 

konto tu taane. Nɔɔno wolo de ná taɡe o dwoŋi o we, o ye wo-koro, ko maŋe se konto 

tu na waarem de mini te-seŋa ne. 23 Mo kokuri, nmo ná laɡe n kwei n pɛɛra n pa Wɛ, 

ye n laam ná ɡuli we n dwoŋi jeɡe n ban-zɔŋɔ, 24 se n yaɡe n pɛɛra yam n tiŋi, se n 

jwoori n vo n dwoŋi wom tei se á fɔɡe daane. Nmo ná ke konto, se n laam jwoori n ba 

n kwei n pɛɛra yam n pa Wɛ.  
25 Ko daare nɔɔno nam ná jaane‑m o vo o saŋe, se n ke lela n pa á fɔɡe daane ye á 

daa ta wo yi taane dim jei sem. Ko ná dae konto, o laam wó ke nmo taane dim tu wom 

jeŋa ne se o waare‑m. Wonto de laam maa wó ke‑m o tontoŋeno jeŋa ne se o ja‑m o vo 

o ke peena diɡa ne. 26 A tɛ nmo cheɡa ŋwaane to, nmo wó ta‑n wora taa. Nmo ná wo 

ŋwe jene dem maama ye bi ná daare, ba bá yaɡe‑m.  

Ka-laɡa boboŋa na nye de bwoŋa tei to  

27 Abam nam yei we ba maŋe ba ta ba we, ‘Yé zaŋe n bwoori de nɔɔno kaane.’* 
28 Amo nam tɛ de abam we, nɔɔno wolo ná nɛ kaane ye o fera zo‑o, ko nye de kotu 

maŋe o ke bwoorim mo de o na jeɡe o boboŋa tei to.* 29 Konto to, nmo jazem yi ná pae 

n tusa, se n chochɔreɡe-de n le n yaɡe. Nmo yera fenfee ná chɔɡe konto, ko lana ko 

pa‑m ko dwoi n yera yam maama ná wora ye ba de-ya ba yaɡe te-seŋa ne. 30 Ko woli 

da, nmo jazem ná pae n tusa, se n ɡwoni-ka n yaɡe. Nmo yera fenfee ná chɔɡe, ko 

lana ko pa‑m ko dwoi n yera yam maama ná zo te-seŋa ne.  

Kaane yaɡem taane  

Matiyu 19:9; Maake 10:11-12; Luka 16:18  

31 Ba ta maŋe ba ta ba we, ‘Nɔɔno wolo ná yaɡe o kaane, kotu jeɡe se o pa‑o tɔnɔ 

kolo na bere we ba yaɡe daane to.’ 32 Amo nam tɛ a bere abam we, nɔɔno wolo ná 

yaɡe o kaane ye ko dae we o chɔɡe, kotu pae se kaane wom ke bwoŋa mo, ne o ná zo 

baro wodwoŋi. Nɔɔno wolo maama nam ná di kaane wom konto dwoŋi, konto tu keim 

dem de bwoŋa ye bedwe mo.  

Duuri duum taane  

33 Ko woli da, abam yei we ba déem bere debam kwoa bam we, ‘Yé zaŋe n kwane n 

ni. Nam ke kolo maama n na duɡi n pa Baŋa Wɛ to.’* 34 Amo nam laɡe a ta a bere 

abam se á yé zaŋe á du de kolokolo. Yé zaŋe á du duuri Wɛ telaao ŋwaane, kokuri 

dáane mo ye Wɛ jeiŋa jei.* 35 Yé du-na de teɡa baŋa de, ka na ye o nɛ chwiim jei to 

ŋwaane. Ko nam ná ye Jerusalem, se á yé zaŋe á du de konto de, se konto de ye Wɛ 

Pa-faro teo kom mo. 36 Nam yé zaŋe á du de á tete yuu, kolo ŋwaane á bá wane á pa á 

yu-yua dedoa tete leiri ka ji napwoŋo naa nazwono. 37 Nam pa-na se á ná taɡe taane, 

se de taa ye ‘ɛɛ’ naa ‘aawo’ yerane, se á daa yé woli kolokolo da. Á nam ná duɡi duuri 

á woli da, konto ye setaane nyem mo.  

Bochare zurim taane  

Luka 6:29-30  

38 Abam ta yei we ba maŋe ba ta ba we, ‘Nɔɔno ná chuɡi n yi, se n de chu konto tu 

yi. Ko daa ná ye n yeili, se n de ɡuri o yeili.’* 39 Amo nam tɛ de abam we, nɔɔno ná 

ke‑m lwarem, se n yaɡe‑o. Nɔɔno ná lɔɡe nmo jazem popɔŋɔ, se n pa o lɔ kodwoŋi 

kom de. 40 Nɔɔno ta ná saŋe‑m se o jwoŋi n ɡare-bu o jene ŋwaane, se n pa o kwei n 

ɡare-bwora o woli da. 41 Dedɛɛro nam ná jaane‑m se n zeŋe o zela n vo chwo-kukua 

laŋa ne, se n zeŋe n ɡaale dáane. 42 Nɔɔno nam ná lwoori woŋo n tei ne, se n kwaane n 

pa-o-ko. Nɔɔno nam ná laɡe se o jene woŋo n tei ne, se n yé ve‑o.  

Swono taane  

Luka 6:27-28, 32-36  

43 Abam ta yei we ba maŋe ba ta ba we, ‘N jeɡe se n ta‑n swoi n fara maama mo, se n 

daare n ta‑n chuli n dona.’* 44 Amo nam tɛ a bere abam, se á ta‑á swoi á dona mo. Ko 

nam ná ye balo na jeɡe abam ba bɛɛse to, se á ta‑á lwoori Wɛ á pa-ba.* 45 Á ná ke 

konto, ko wó bere we á Kwo mo ye Baŋa Wɛ, de á na tɔɡe o kikia yam dwoŋi to. 

Wonto ba pɔɔre nɔɔna daane de o na pae se wea nye ba maama baŋa ne, ko ná ye 

nɔn-balwaaro naa nɔn-laaro de. O ta kwori o pae se doa nena ka pae balo na tɔɡe 

chwoŋa de balo na ywori to. 46 Abam nam ná swoi balo de na swoi abam to yerane, 

konto jeɡe nyɔɔre Wɛ tei ne na? Lampwoo lara de yeini ba ke konto dwoŋi mo. 
47 Abam nam ná ke lanyerane de á chorro yerane, ko ba bere kolokolo. Balo na yeiri 

Wɛ to de yeini ba ke konto dwoŋi mo. 48 Abam nam jeɡe se á yɔɔre á ta‑á tɔɡe cheɡa, 

se ko maŋe de á Kwo Wɛ na yɔɔre o jeɡe cheɡa tei to mo.”  

6 

Yezu berem-doore dem  

Luka 11:2-4  

1 “Ta‑á yei-na se á yé ta‑á bere á tete nɔɔna yiɡa ne de á na ke keim-laaro tei to. Á ná 

ke konto dwoŋi, ko bá pa á na nyɔɔre á Kwo Wɛ tei ne. 2 Konto to, á ná kwei woŋo á 

pa yiniɡa tu, se á yé kwaane á bere á tete á pa nɔɔna maama nii abam na ke kolo to. 

Balo na ye pipiri-nyena to mo yeini ba bere ba tete konto dwoŋi ba jeerim di sem ne, 

de ba teo kom pwooni yiɡa ne, se ko pa nɔɔna taa zuli-ba. A tɛ abam cheɡa ŋwaane to, 

banto maŋe ba na ba nyɔɔre ba ti. 3 Nmo nam ná laɡe n woli yiniɡa tu, se n yé pa 

nɔɔn-nɔɔno lɔre ko ni ne, nenɛɛne nɔɔno na kwei woŋo o pa de o jazem, ye o jaɡwia 

yeiri ko ni ne to. 4 N Kwo Wɛ nam nae kolo n na seiɡi n ke to. O maa wó pa se n na 

nyɔɔre ko ŋwaane.  
5 Abam ná yeini á laɡe á ware Wɛ, se á yé zaŋe á ta‑á bere á tete ne pipiri-nyena bam 

na ke tei to. Banto swoi se ba taa zaŋe wɛɛne mo ba ware Wɛ ba jeerim di sem ne, de 

pwooni yiɡa ne, se nɔɔna maama taa na-ba. A tɛ abam cheɡa ŋwaane to, banto maŋe 

ba na ba nyɔɔre ba ti.* 6 Nmo nam ná laɡe n ware Wɛ, se n zo n diɡa kam wo n ja ka ni 

n pe, se n laam ware n Kwo Wɛ wom na seiɡi nɔɔna yiɡa ne to. Wonto nae kolo n na 

seiɡi n ke to. O maa wó pa se n na nyɔɔre ko ŋwaane.  
7 Abam ná wora á ware Wɛ, se á yé tiini á ma ta-yɔɔro nenɛɛne balo na yeiri Wɛ na 

yeini ba ke tei to. Banto yeini ba boŋe we, ba ná tiini ba ŋɔɔne ta-fare mo, Wɛ wó 

cheiɡi ba warem dem. 8 Abam nam yé zaŋe á ke ne banto na ke tei to. Kokuri á Kwo 

Wɛ maŋe o yei kolo abam na ɡɛa ye á ta wo lwoori‑o ko ŋwaane to.  
9 Abam nam maŋe se á ta‑á ware Wɛ tento dwoŋi mo:  

‘Debam Kwo na wo telaao ne,  

nmo yere dem maŋe de tia mo.  
10 Nmo paare dem de ma maŋe  

se de ba de jeini de dam.  

Pa se nmo boboŋa wonnu taa ke teɡa baŋa ne,  

se ko maŋe de te na ke tei telaao ne to.*  
11 Pa debam wodiiru zem se te maŋe debam.*  
12 Yaɡe dé wɛleera n ma n chɛ debam,  

ne debam de na chɛ wolo maama  

na ke wo-balɔrɔ o ma chɔɡe dé yiɡa tei to.  
13 Yé pa dé na cham delo na wó maŋe dé boboŋa to.  

Ta‑n cho debam wo-lwanno tu setaane jeŋa ne.’  

[Nmo mo tei paare, de dam, de nenɔŋ-fɔrɔ,  

se ko taa vei wuu. Ameena.]  
14 Kokuri to, abam ná yaɡe nɔɔna na ke tusim delo ba yaɡe á yuu ne to á ma chɛ-ba, 

á Kwo Wɛ wó yaɡe á na ke kolo á tusi to o ma chɛ abam de.* 15 Ko daare, abam ná wo 

sɛ se á ke konto, á Kwo Wɛ de nam bá yaɡe á na ke kolo á tusi to o ma chɛ abam.  
 

16 Abam nam ná vɔɡe ni, se á yé nyɔne á yiɡa ne pipiri-nyena bam na yeini ba ke tei 

to. Banto yeini ba pa ba yibia leiri se ko pa nɔɔna lɔre we ba vɔɡe ni mo. A tɛ abam 

cheɡa ŋwaane to, banto maŋe ba na ba nyɔɔre ba ti. 17 Nmo nam ná vɔɡe ni, se n swɛ 

n yera se n daare n le n yuu lanyerane. 18 Konto mo wó pa nɔɔn-nɔɔno bá lɔre we n 

vɔɡe ni. Ko ye n Kwo Wɛ wom na seiɡi nɔɔna yiɡa ne to yerane mo yei. Wonto nam 

nae kolo n na seiɡi n ke to. O maa wó pa se n na nyɔɔre ko ŋwaane.  

Wɛ na wó taa jeɡe dé teena tei to  

Luka 12:32-34; 11:33-36; 16:13; 12:22-31  

19 Nam yé zaŋe á kwaane se á na jejeɡero dedɛ loɡo baŋa ne. Á ná tiŋi jejeɡero tem 

konto, te wó ba te chɔɡe. Wonnu tedwonna wó di-te, ye te ta wó ba te pɔ maama. 

Ŋweena de maa wó bwori diɡa kam ba zo ba ŋɔ-te. 20 Abam nam jeɡe se á ta‑á ke kolo 

na wó pa se á na wo-laaro dedɛ Wɛ telaao ne to mo. Dáane mo kolokolo daa bá wane 

ko chɔɡe á wo-laaro tem, ye ŋweena de bá wane ba ŋɔ-te. 21 Ta‑á ke-na konto 

bɛŋwaane á wonnu tem na wo mɛ maama to, á boboŋa yɔɔre ya tiɡi dáane mo.  
 

22 Nɔɔno yia mo pae se o yera jeɡe pwooni. Konto to, o yia ná lana, ko wó pa se o 

ŋwea maama taa tɔɡe pwooni mo. 23 O yia nam ná ba lae, ko pae se o ŋwea maama 

wo lim wone mo. Pwooni ná tera nɔɔno tei ne ye ko ye lim yerane, ko bá taa tiini ko 

ye lɛɛro mo o tei ne na?  
 

24 Nɔɔn-nɔɔno bá wane o kwei boboŋe dedwe se o ma toŋe o pa o yuu tiina balei. O 

wó taa chuli dedoa kam ye o daare o swoi wodwoŋi wom, naa o wó taa neɡe dedoa 

kam ye o daare o ɡwooni wodwoŋi wom. Konto ŋwaane, abam bá wane á pa se Wɛ 

taa ye á tu, ye á daare á tɔɡe sabu-laɡa de.*  
25 Baŋa Wɛ nam na tei abam to, se á yé ta‑á jeɡe lwia de loɡo baŋa kolokolo, ne ko 

ná ye á ni-wodiu, naa á na wó zo ɡwaaro telo to.* Kokuri á ŋwea jeɡe kuri ka dwoi 

wodiu. Yera yalo Wɛ na pɛ abam to de maa jeɡe kuri ya dwoi ɡwaaro. 26 Nam 

maane-na á nii zuna na ye tei to. Banto ba dua, ye ba ta ba zaɡe mena ba ke ba tuli 

ne. Ko nam ye á Kwo Wɛ mo nii zuna bam baŋa ne de ba ni-wodiu. Wɛ nam bá pa se 

abam ta‑á jeɡe kuri á dwoi zuna bam na? 27 Abam wolowolo bá wane o twoŋi o ŋwea 

de fenfee de, ne o ná maŋe o jeɡe ka lwia tei de.  

28 Ko nam ná ye ɡwaaro, á jeɡe te lwia wo bɛ mo? Maane-na á nii ɡaao punnu tem na 

wora to. Tento ba ke totoŋa, ye te ba sɔ ɡwaaro. 29 Nam ta‑á yei-na we, tento jeɡe lam 

te dwoi Pɛ Solomon déem na maŋe o zoore ɡare-nyenno telo to.* 30 Ko nam ná ye 

ɡaaro tem konto, tento ba jeɡe dɛ ye nɔɔna yeini ba zwɛ-te. De konto de, Wɛ ta mo 

pae te jeɡe lam konto dwoŋi. Konto ŋwaane ko ná ye abam, Wɛ bá tiini o nii abam 

baŋa ne mo na? Abam boboŋa muri de Wɛ.  
31 Konto ŋwaane, á yé ta‑á jeɡe lwia de á na wó ke tei se á na wodiu de ɡwaaro to. 

32 Balo na yeiri Wɛ to mo tiini ba boŋe wonnu tem konto maama boboŋa. Abam Kwo 

Wɛ nam maŋe o yei á na laɡe-te tei to. 33 Kolo na ye wo-chɛɔ ko pa abam to ye se á pa 

á boboŋa mo yɔɔre ya taa tɔɡe Wɛ paare dem, se á daare á ta‑á ke kolo na jeɡe cheɡa 

o tei ne to. Á ná ke konto dwoŋi, Wɛ laam wó woli abam de á loɡo baŋa wonnu tem 

maama. 34 Á nam yé pa lwia taa jeɡe abam de kolo na laɡe ko ke dɛ dedwoŋi ne to. 

Yaɡe-na se jwa dɛ dem tete taa jeɡe de lwia, se dɛ maama tui de de cham mo.  

7 

Nɔɔna maŋe se ba taa neɡe daane  

Luka 6:37-38, 41-42  

1 Abam nam yé ta‑á jeɡe nɔɔna á yaala, se Wɛ de wó yaale abam. 2 Kokuri, abam na 

yaale á dwonna tei to, Wɛ wó tɔɡe konto dwoŋi mo o ma di á taane. Abam na ke á 

dwonna tei to, Wɛ wó ke abam de konto se ko taa mae daane.  
3 Abam nye de nɔɔno mo ná nii o dwoŋi yi ne o na weo balaŋa da, ye o yiɡa tera de o 

tete yi na jeɡe da-lɔŋɔ to. Ko maŋe se ko taa ye konto na? 4 Nɔɔno wolo nam na jeɡe 

da-lɔŋɔ o yi ne to wó taa jeɡe chwoŋa se o ta de o dwoŋi we, ‘Pa se a le weo n yi ne’ 

na? 5 Abam ye pipiri-nyena de á na ke á dwonna tei to. Abam nam jeɡe se á le á tete yi 

da-lɔŋɔ kom mo, se á laam wane á nii lanyerane se á le á dwoŋi yi weo kom.  
6 Ko nam ná ye nɔn-wo-korro, se á yé ɡare á bere-ba Wɛ cheɡa kam. Konto nye de 

nɔɔno ná kwei woŋo kolo na tiini ko jeɡe fera to o de teira yiɡa ne. Ya ma nɔ-ko de ya 

nɛ, ye ya daare ya chiŋi kotu.  

Wɛ-lworo taane  

Luka 11:9-13  

7 Ta‑á lwoori-na Wɛ, se á wó na kolo á na ɡɛ to. Beeri-na kolo á na laɡe to, se á wó 

na. Ta ta‑á dɔne-na manchwo-peena yam, se ba wó pore ba pa abam.* 8 Kolo ŋwaane, 

wolo maama na lwoori Wɛ se o pa‑o woŋo to wó jwoŋi. Wolo maama na beeri woŋo 

to wó na-ko. Ba wó pore ba pa wolo maama na dɔne manchwo-peena yam to.  
9 Abam wolo ná jeɡe bu, ye o ná lwoori bworobworo n tei ne, nmo wó sɛ n kwei 

kandwɛ n pa‑o na? 10 O nam ná lwoori‑m se n pa‑o ywoni, n wó sɛ n pa‑o basankwea 

na? 11 Aawo. Abam wo ba lana ye á ta yei se á pae á bia wo-laaro telo ba na laɡe to. 

Ko daare á Kwo Wɛ na ɡare abam to, wonto nam bá kwei wo-laaro dedɛ o pa balo na 

lwoori‑o to mo na?*  
12 Ta‑á ke-na á dwonna lanyerane, se ko maŋe de á na laɡe se banto taa ke abam tei 

to. Konto mo ye cheɡa kalo Moses de faŋa faŋa Wɛ sampwori sem twanno tem na 

maŋe te bere to.*  

Yezu tɔɡena na wó tɔɡe chwoŋa kalo to  

Luka 13:24; 6:43-44; 13:25-27; 6:47-49  

13-14 Ta‑á cho-na á tete se á wane á tɔɡe chwo-memena kam á vo á na ŋwea Wɛ tei ne. 

Nmo nam ná laɡe n tɔɡe chwoŋa kalo kweelim jeiɡa na ye chɔɡem to, ka ni yala dedɛ 

ye ka tɔɡem de ye mɔle. Nɔɔna dedɛ mo yeini ba tɔɡe-ka. Ko daare, ko ná ye chwoŋa 

kalo nmo na wó tɔɡe da se n vo n jwoŋi ŋwea Wɛ tei ne to, ka ni ye memena mo ye ka 

ta peena. Nɔɔna fenfee yerane mo lɔre chwoŋa kam konto ni ne.  
15 Ta‑á cho-na á tete de balo na bere we ba ye Wɛ sampwori ye ba dae to. Banto nye 

de wiira mo de ba na laɡe ba chɔɡe abam tei to, ye ba laam pa se ba nye de pei abam 

yiɡa ne.* 16 Ba kikia nam mo wó pa se á lɔre ba na seene ba ye tei to. Kokuri, tio tera 

ko na wó wane ko lei ko dwoŋi bia. N bá‑n na mɔɔro sabara yuu ne. 17 Tei-ŋonno mo 

yeini te leiri bu-ŋona. Tei-jawone mo yeini te leiri bu-kokwaaro. 18 Tei-ŋoŋo tera ko na 

wó lei bu-kokwaaro. Tei-jawona nam tera ko na wó lei bu-ŋona. 19 Tio kolo maama na 

ba leiri bu-ŋona to, nɔɔna wó ɡwoni-ko mo ba de teɡa ne ba zwɛ de mini. 20 Ko nam 

wó tɔɡe konto mo se á seene á lɔre banto na ye balo to de ba na ke kolo to.  
 

21 Ko dae we nɔɔno wolo maama na bwoŋi-ne o we, ‘Amo Teiru, amo Teiru’ to mo wó 

tɔɡe o woli amo Kwo Wɛ paare dem wone. Ko nam wó taa ye balo na seene ba tɔɡe 

amo Kwo Wɛ boboŋa to mo.* 22 Bora borem dɛ dem ná yia, nɔɔna dedɛ wó ta de amo 

we, ‘Dé Teiru, dé tɔɡe nmo yere dem ŋwaane mo dé tɔɔle Wɛ kwora kam. Dé ta mɛ 

nmo yere dem dé zeili setaana nɔɔna tei ne, ye dé daare dé ma dé ke wo-kenkaɡela 

dedɛ.’ 23 Amo nam wó ta-ba we, ‘A nam maŋe a wo fɔɡe a lɔre abam mo de. Á ye 

wo-lwan-keira mo. Konto to, véi-na dáa a tei ne.’  
 

24 Ko na ye konto to, wolo maama ná jwoŋi a taane dem ye o daare o tɔɡe-de, konto 

tu nye de boboŋa tu wolo na chwi o sɔŋɔ kuri pelɔrɔ baŋa ne ye o laam lɔ to mo. 
25 Doa ma ba ka ne pa se bwi su se pɛɛle. Vo-dɛɔ de ma ba ko maɡe sɔŋɔ kom. Ko maa 

wo to, ko kuri na chwi pelɔrɔ kom baŋa ne to ŋwaane. 26 Ko daare wolo maama nam 

na jwoŋi amo taane dem ye o ba tɔɡe-de to nye de nɔn-jworo kolo na pɔpɔ ko lɔ ko 

sɔŋɔ kasolo baŋa ne to mo. 27 Doa ma ba ka ne pa se bwi su se pɛɛle, ye vo-dɛɔ de 

maɡe sɔŋɔ kom pa se ko tiini ko to teɡa ne buri-buri.”  
 

28 Yezu déem na taɡe wonnu tento maama o ti to, nɔn-kɔɡɔ kolo na wora to ma tiini 

ba ye yaau de o berem dem. 29 O na bere-ba tei to mo pɛ se ba lɔre we o jeɡe dam ko 

dwoi ba tete zamesem tiina bam.  

8 

Yezu yɔɔre nɔɔna badwonna  

Maake 1:40-45; 1:29-34; Luka 5:12-16; 7:1-10; 4:38-41  

1 Yezu laam ma zaŋe o tu peo kom yuu ne se o kɛ, ye nɔn-fɔrɔ tɔɡe o kwaɡa. 2 O na 

maa kɛ to, nayɔŋɔ kodwoŋi ma vo o tei. O ma kuni dwoona o yiɡa ne ye o lwoori‑o 

we, “Amo tu, nmo ná laɡa, n wó wane n pa se a na yazura.” 3 Yezu ma seene o sɛ. O 

ma twe o jeŋa o dwei‑o, ye o we, “A laɡe konto. Zaŋe de yazura.” O na taɡe konto 

bedwe baŋa ne to mo nɔɔno wom yera yam fɔɡe ya kwɛ fase.  
4 Yezu laam ma ta ded‑o o we, “Yé zaŋe n ta kolo na ke to n bere nɔɔn-nɔɔno. Nam 

yɔɔre n vo Wɛ kaanem tu wom tei se n pa o nii n yera yam, se n daare n ja pɛɛra n vo 

n ke Wɛ jeŋa ne se ko maŋe de Moses nia yam na bere tei to.* Konto wó bere nɔɔna we 

n jaweo kom seene ko jei.”  
 

5 Yezu laam ma vo o yi teo kodwoŋi, ko yere mo Kaparenia. Soja yiɡa tu wodwoŋi 

déem maa wora. 6 O ma vo Yezu tei o lwoori‑o we, “Amo tu, a jeɡe tontoŋeno sɔŋɔ ne 

ye jaweo tiini ko chana o yera ne. O maa tiɡi teɡa ne ye o ware o zaŋe.” 7 Yezu ma 

leiri‑o we, “Amo wó tɔɡe a vo se a pa o na yazura.” 8 Soja yiɡa tu wom ma leiri o we, 

“Amo tu, a muri se n ba n zo amo sɔŋɔ. Konto ŋwaane, nam ta‑n ni we a tontoŋeno 

wom zaŋe, se o laam wó na yazura. 9 Amo yei we n jwoŋi dam Wɛ tei ne. Amo de ye 

nɔɔno wolo nɔɔna badwonna na jeɡe dam amo baŋa ne to, ye amo de daa ta jeɡe dam 

badaara baŋa ne. Amo ná taɡe we nɔɔno wolo véi, o jeɡe se o vo mo. A nam daa ná 

we nɔɔno wolo ba, o de wó ba mo. Ko ta ná ye a tontoŋeno, amo ná we, o ke woŋo 

kolo, o jeɡe se o ke mo.”  
10 Yezu na niɡi konto to, ko ma tiini ko so‑o. O ma ta de balo na tɔɡe ba wora to o 

we, “A tɛ abam cheɡa ŋwaane to, amo wo nɛ nɔɔn-nɔɔno o na jeɡe wo-dedoa de amo 

se ko yi nɔɔno wonto na jeɡe tei to, ne ko ná maŋe ko ye Isarele dwi tiina bam wone 

de. 11 Á ta‑á yei we nɔɔna dedɛ wó nwoŋi loɡo baŋa jei maama ne ba ba ba zo Wɛ 

woro kom wo. Dáane mo ba laam wó jeini de debam nabaara Abaraham de Izaak de 

Jakob, ye ba di ywoni daane. 12 Ko daare nɔɔna balo Wɛ na tiŋi o paare dem se ba zo 

to, banto daa bá na chwoŋa se ba zo. Wɛ wó zeili-ba o yaɡe lim jei ne, yaara na wora 

mɛ to, ye ba wó taa keera ye ba done ba nwa.”  
13 Yezu laam ma ta de soja yiɡa tu wom o we, “Nam véi. Nmo na ke n wo-dedoa de 

amo se a ke kolo to, Wɛ wó pa ko ke.”* Ko ma seene ko ke. Maŋa kam konto ne nɔɔ 

mo tontoŋeno wom nɛ yazura.  

14 Yezu laam ma vo Piita ba sɔŋɔ. O ma na Piita tenkaane na tiɡa o weela. Ko ye paa 

mo jeɡe‑o. 15 Yezu ma vo o tei o ja o jeŋa, ye paa kam nwoŋi o yera ne. Kaane wom 

laam ma zaŋe wɛɛne o ke wodiu o pa‑o.  
16 Teɡa na tu ka wora ka yi to, nɔɔna maa jaane setaana na daane balo to dedɛ ba tui 

Yezu tei. O maa yeini o mae o ni taane o zeili setaana yam, ye o daare o pa jaweena 

maama na yazura. 17 O na ke tei konto to, ko ye se ko pa Wɛ sampwora Izaya na maŋe 

o ta kolo faŋa faŋa to mo ba ko ji cheɡa, de o na we,  

“Wonto mo le jaweero de lwia yalo na jeɡe debam to o yaɡe.”*  

Balo na laɡe se ba tɔɡe Yezu na ke tei to  

Luka 9:57-62  

18 Yezu déem ma lɔre we nɔn-fɔrɔ tiini ko wora o tei ne. O ma pa o kwaɡa tɔɡena 

bam ni se ba bɛ buɡa kam bubɛ dedwoŋi dem. 19 Ba daa ta na wo kɛ to, Wɛ nia yam 

zamesem tu wodwoŋi ma vo o tei, ye o ta ded‑o o we, “Berem tu, nmo na laɡe n vo jei 

selo maama to, amo wó tɔɡe a vo.” 20 Yezu ma leiri‑o we, “Ko ná ye yira, banto jeɡe 

bɔɔna ba tiɡi da. Zuna de jeɡe pworu ba tiɡi da. Ko daare amo Nabiin-bu wom ba jeɡe 

jeiɡa se a peini da a sii.”  
21 Nɔɔno wodwoŋi de na ye o kwaɡa tɔɡeno to ma ta ded‑o o we, “Amo tu, yaɡe se a 

ná ke a kwo lua, se a laam ba a tɔɡe nmo.” 22 Yezu ma leiri‑o we, “Ta‑n tɔɡe-ne, se n 

yaɡe se balo na ba jeɡe ŋwea Wɛ tei ne to taa ke ba tete lui.”  

Yezu jeɡe dam vo-dɛɔ baŋa ne  

Maake 4:35-41; Luka 8:22-25  

23 Yezu laam ma vo o zo nabworo wo, ye o kwaɡa tɔɡena bam tɔɡe ded‑o ba kɛ. 
24 Vo-dɛɔ ma pɔpɔ ko zaŋe ko maɡe nabworo kom pa se ko wora ko liri na se ko tu na 

bam kuri. Yezu maa tiɡi o dɔa. 25 O kwaɡa tɔɡena bam ma vo ba zaŋe‑o, ye ba we, 

“Debam tu, jwoŋi debam ŋwea, se dé laɡe dé te mo.” 26 O ma ta de-ba o we, “Abam 

fona konto wo bɛ mo? Abam boboŋa muri de Wɛ.” O laam ma zaŋe wɛɛne, ye o daare 

o baɡe vio kom de na bam, pa se te maŋe da chemm. 27 Nɔɔna bam maa tiini ba ye 

yaau, ye ba tɛ ba we, “Nɔɔno wonto ke tɛ mo o ye konto? O dam dem pae se vio kom 

de na bam sɛ o ni.”  

Yezu zeili setaana nɔɔna balei tei ne  

Maake 5:1-20; Luka 8:26-39  

28 Ba laam ma vo ba bɛ bubɛ dedwoŋi dem mɛ Gadara tiina na zoore to. Nɔɔna balei 

maa wora setaana na daane-ba. Banto tiɡi yibeela jei ne mo, ye ba jeɡe foone pa se 

nɔɔn-nɔɔno ware o tɔɡe chwoŋa kam konto o kɛ. Ba laam ma nwoŋi ba peiɡa jei sem 

ne ba vo ba jeeri Yezu. 29 Ba ma laare baŋa baŋa ba we, “Baŋa Wɛ Bu, nmo tu debam 

tei se n ke bɛ mo? Nmo tu se n waare debam ye Wɛ borem dɛ dem ta wo yi mo na?”  
30 Jei sem konto ne teira dedɛ ya wora ya beeri ya wodiu se ya di. 31 Setaana yam ma 

ɡare ya lwoori Yezu ya we, “Nmo ná laɡe n zeili debam, se n pa dé vo dé taa tɔɡe teira 

yanto.” 32 O ma ta o we, ya véi. Ya ma seene ya nwoŋi nɔɔna bam tei ne ya vo ya tɔɡe 

teira yam. Teira yam maama ma duri ya siseiri ya tu buɡa kam wo ya nyɔ na ya te.  
33 Nɔɔna balo ya na nii teira yam baŋa ne to ma duri ba vo teo kom wo. Ba ma ta 

kolo maama na ke to, de Yezu na zeili setaana yam nɔɔna balei bam tei ne tei to. 34 Ko 

ma pa se teo kom nɔɔna bam maama nwoŋi ba vo se ba jeeri Yezu. Ba na nɛ‑o to, ba 

ma lwoori‑o se o nwoŋi ba teo kom ne o viiri.  

9 

Yezu bere we o jeɡe dam se o saare nɔɔna wɛleera  

Maake 2:1-12; Luka 5:17-26  

1 Yezu laam ma jwoori o vo o zo nabworo kom. O ma bɛ buɡa kam o vo o yi o tete 

teo Kaparenia. 2 O na wora to, nɔɔna badwonna ma zeŋe ɡɔrɔ kolo na tiɡi ɡunɡwolo 

baŋa ne to ba ba o tei. Yezu ma lɔre ba na tiini ba ke ba wo-dedoa ded‑o tei. O ma ta 

de ɡɔrɔ kom o we, “A bu, poore n yera, se nmo wɛleera yam saare.”  
3 Wɛ nia yam zamesem tiina badwonna maa wora, ye ba ŋɔɔne ba tete yera ne ba we, 

“Nɔɔno wonto ŋɔɔne o twe Wɛ yere mo.” 4 Yezu ma lɔre ba na boŋe kolo to. O ma 

bwei-ba o we, “Bɛ mo ye á jeɡe wo-balwaaro tem konto á boboŋa ne? 5 Kɔ mo ye mɔle, 

a ná taɡe we ɡɔrɔ kom wɛleera yam saare, naa a ná taɡe we o zaŋe o taa via? 6 Amo 

nam wó pa se abam lɔre we amo wolo na ye Nabiin-bu wom to jeɡe dam loɡo baŋa ne 



se a yaɡe nɔɔno wɛleera a ma chɛ‑o.” O laam ma ta de ɡɔrɔ kom o we, “Zaŋe wɛɛne se 

n kwei n ɡunɡwolo kom n ja n vo sɔŋɔ.” 7 O na taɡe konto to, nɔɔno wom ma seene o 

zaŋe o viiri. 8 Nɔn-kɔɡɔ kom maama na nɛ konto to, foone ma zo-ba. Ba ma zuli Wɛ de 

o na pɛ dam dem konto wo nabiinu jeŋa ne to.  

Yezu bwoŋi Matiyub se o taa tɔɡe‑o  

Maake 2:13-17; Luka 5:27-32  

9 Yezu laam ma kɛ. O na maa vei to, o ma na nɔɔno wodwoŋi, o yere mo Matiyu. O 

déem jei mɛ seeni o na yeini o jwoŋi lampwoo nɔɔna tei ne to mo. Yezu ma ta ded‑o o 

we, “Zaŋe n ta‑n tɔɡe-ne.” O ma seene o zaŋe o tɔɡe o kwaɡa.  
10 Yezu déem ma vo Matiyu sɔŋɔ se o di wodiu. O de o kwaɡa tɔɡena bam na wora 

to, lampwoo lara de nɔn-chechɔɡero dedɛ maa tɔɡe ba wora ba di wodiu de-ba. 
11 Farisi tiina de maa tɔɡe ba wora. Banto na nɛ Yezu na ke tei to, ba ma vo ba bwei o 

kwaɡa tɔɡena bam ba we, “Bɛ mo kea ye á berem tu wom di wodiu dedaane lampwoo 

lara de nɔn-chechɔɡero tem konto?”*  
12 Yezu ma ni ba na taɡe kolo to. O laam ma ta o we, “Ko ná ye balo na jeɡe ya-dɛɛra 

to, banto ba jeɡe se ba vo dɔkta tu tei se o yɔɔre-ba. Ko daare balo na ba jeɡe yazura 

to mo jeɡe se ba vo se ba yɔɔre ba tete. 13 Wɛ tete maŋe o ta we, ‘Nɔɔna ná jeɡe ba 

dwonna yibwona, konto pwoli amo wo ko dwoni ba ná ke kaanem ba pa-ne.’* Véi-na á 

zamese taane dem konto kuri chekke. Amo na tu loɡo baŋa to, ko dae balo na maŋe 

ba ye nɔn-ŋona to ŋwaane. A nam tu se a bwoŋi nɔn-chechɔɡero mo se ba tɔɡe 

chwoŋa.”  

Yezu berem dem ye berem-doore  

Maake 2:18-22; Luka 5:33-39  

14 Jɔn kwaɡa tɔɡena déem ma vo Yezu tei, ye ba bwei‑o ba we, “Debam de Farisi 

tiina bam yeini dé vɔ ni maŋa maama. Bɛ mo kea ye nmo kwaɡa tɔɡena bam ba vɔ ni 

konto?” 15 Yezu ma leiri-ba o we, “Nɔɔno ná wora o ke kadiri, ye o dwonna ná wora se 

ba tɔɡe ba di, banto wó wane ba nyɔne ba yiɡa se ba yé di wodiu na? Kan-baro wom 

ta ná wora, ba bá sɛ ba ke konto. Ko nam wó ba ko yi maŋa kam ba laam na wó ja 

kan-baro wom ba viiri to. Maŋa kam konto ne mo o badwonna bam laam wó vɔ ni.  
16 Nɔɔn-nɔɔno bá sɛ se o kwei ɡare-yi-doore o ma feiri ɡare-dwoŋo kolo na kaare to. 

O ná ke konto, ko feirim dem laam wó vuuri ɡɔrɔ kom ko pa ko chɔɡe dedɛ. 17 Ko woli 

da, nɔɔn-nɔɔno bá sɛ o kwei sa-doora o lwo o ke lɔ-dwoŋa wone. O ná ke konto ye 

sana bam ná laɡe ba keeri, lɔa kam wó baɡe mo. Sana bam maa wó lwo ba yaɡe, ye 

lɔa kam de chɔɡe. Nɔɔno nam maŋe se o kwei sa-doora o ke lɔ-doŋa wone, se te 

maama maŋe daane.”  

Yezu yɔɔre nɔɔna badwonna  

Maake 5:21-43; Luka 8:40-56  

18 Yezu déem na wora o ŋɔɔne konto to, Juu tiina nakwe wodwoŋi ma ba o tei. O ma 

kuni dwoona o yiɡa ne ye o we, “Amo bukɔ mo teɡa leile. Nam ba se n ma n jea n 

zi‑o, se konto wó pa o jwoori o na ŋwea.” 19 Yezu ma seene o zaŋe o tɔɡe‑o, de o 

kwaɡa tɔɡena bam maama.  
20-21 Ba na maa kɛ konto to, kaane wodwoŋi ma vo o tei. Kaane wom konto nam tiini 

o wɔe wo mo taa, bena fuɡa-yalei. O maa boŋe o wone o we, “Amo ná dwei o ɡɔrɔ 

kom yerane, ko wó pa se a na yazura.” O ma tɔɡe Yezu kwaɡa ne o dwei o ɡɔrɔ kom 

ni. 22 O na dwei‑o konto to, Yezu ma pipiri o na‑o ye o we, “Amo bukɔ, poore n yera. 

Nmo na ke n wo-dedoa de amo to mo pɛ se n na yazura.” Maŋa kam konto ne nɔɔ mo 

kaane wom seene o na yazura.  
23 Yezu laam ma vo o zo Juu tiina nakwe wom sɔŋɔ. O ma zo o na balo na tu se ba 

leeni lua kam lei to, de nɔɔna dedɛ na wora ba fere ba tete to. 24 O ma ta de-ba o we, 

ba zaŋe ba viiri, se bu wom wo teɡe, se o tiɡi o dɔ mo. O na taɡe konto to, nɔɔna bam 

maa jeɡe‑o ba mɔna. 25 Ba na pɛ se kɔɡɔ kom maama nwoŋi to, Yezu laam ma vo o zo 

diɡa kam bu wom na wora to. O ma ja o jeŋa pa se o zaŋe wɛɛne.  
26 O keim dem konto ma jaɡe de yi teo kom jei sem maama ne.  

 

27 Yezu déem ma zaŋe o maa kɛa. O na maa vei to, lilwoa balei ma zaŋe ba tɔɡe o 

kwaɡa ye ba tɛ baŋa baŋa ba we, “Pɛ David dwi tu! Duri debam yiniɡa!”  
28 O ma vo o zo sɔŋɔ kodwoŋi. Lilwoa balei bam ma tɔɡe ba zo da. O laam ma 



bwei-ba o we, “Abam sɛ we amo wó wane a ke á na laɡe kolo to na?” Ba ma leiri‑o ba 

we, “Debam tu, dé sɛ.” 29 O laam ma dwei ba yia yam, ye o we, “Abam na ke á 

wo-dedoa de amo se a ke kolo to, Wɛ wó pa ko ke.” 30 O na taɡe konto to, ba yia yam 

ma seene ya jwoori ya nae. O ma kaane-ba we, ba yé pa nɔɔn-nɔɔno lɔre ko ni ne. 31 O 

na taɡe-ba konto to, ba ta ma zaŋe ba kare ba tɛ o taane jei sem maama ne.  
32 Nɔɔna bam konto na maa kɛ to, nɔɔna badwonna ma ja memaa ba ba Yezu tei. Ko 

maa ye setaane mo tɔɡe‑o pa se o ware o ŋɔɔne. 33 Yezu ma zeili setaane dem o tei ne. 

Nɔɔno wom laam maa wae o ŋɔɔna. Ko ma so nɔn-kɔɡɔ kom maama, ye ba tɛ ba we, 

“Debam wo fɔɡe dé na wo-kenkaɡele dento dwoŋi ywo-seeni Isarele teo ne.” 34 Farisi 

tiina bam déem maa wo sɛ ye ba we, “Wonto na wae o zeili setaana to, ko ye setaana 

pɛ dam ŋwaane mo.”  
 

35 Yezu déem maa kare nawuura yam maama wone o tola. O maa yeini o vei Juu 

tiina jeerim di sem se o taa bere nɔɔna Wɛ cheɡa kam. O maa tɔɔle Wɛ paare dem 

kwor-ywoŋa kam, ye o kwori o yɔɔre jaweena de jaweo kolo dwi maama na jeɡe-ba 

to. 36 O déem ma na nɔn-kɔɡɔ kom yaara yam na ye tei to. Ba ŋwaŋa ma zo‑o 

lanyerane, de ba na jeɡe lwia ye ba yeiri ba na wó ke tei to. Ba maa nye de pei selo na 

ba jeɡe nayero se o taa nii se baŋa ne to. 37 O laam ma ta de o kwaɡa tɔɡena bam o 

we, “Ko nye de wodiu faao na ke lanyerane, ye tontoŋena fenfee yerane wora se ba 

zaɡe tei to mo. 38 Nam lwoori-na faao totoŋa yam yuu tu se o toŋe nɔɔna dedɛ se ba vo 

ba zaɡe faao kom ba pa‑o.”*  

10 

Yezu toŋe o nɔɔna fuɡa-balei bam  

Maake 3:13-19; 6:7-13; Luka 6:12-16; 9:1-6  

1 Yezu déem ma bwoŋi o nɔɔna fuɡa-balei bam se ba ba o tei. O ma pa-ba dam se ba 

wane setaana ba zeili nɔɔna tei ne, se ba daare ba pa nɔɔna na yazura ba jaweero dwi 

maama wone.  

2 O totoŋa nakwa fuɡa-balei bam yera mo tento:*  

Simon wolo yere dedwoŋi na ye Piita to mo ye boboa tu.  

Ko woli de Anduru wolo na ye Simon nyaane to,  

de Jemsi, de o nyaane Jɔn, balo na ye Zebedi bia to.  
3 Filipi de Batoloma.  

Tomas de Matiyu wolo na ye lampwoo laro to.  

Jemsi wolo na ye Alafayu bu to, de Tadayus.  
4 Simon wolo na nwoŋi Zɛlota tiɡisimc wone to,  

de Judas Yisakara wolo na tu o yeiɡi Yezu o pa nɔɔna to.  
 

5 Yezu laam ma toŋe banto fuɡa-balei bam se ba nwoŋi ba beeri. Ba na laɡe ba kɛ 

konto to, o ma kaane-ba we, ba yé zaŋe ba vo dwi-ɡɛ tiina na zoore mɛ to, naa ba vo 

Samaria tiina teo. 6 O maa we, “Á nam jeɡe se á vo Isarele dwi tiina bam tei, se banto 

nye de pei selo na beeri kafɛ to mo. 7 Nam véi-na á bere-ba we maŋa kam yia Wɛ 

telaao paare dem na laɡe de ba o nɔɔna baŋa to. 8 Véi-na á ta‑á yɔɔre jaweena, se á 

daare á ta‑á bi balo na teɡe to, se á pa naywanno jwoori te na yazura, se á daare á ta‑á 

zeili setaana nɔɔna tei ne. Á nam jeɡe se á zeini nɔɔna zɛɛra mo, á na jwoŋi á dam Wɛ 

tei ne zɛɛra to ŋwaane. 9 Á ná maa vei, se á yé zaŋe á kwei sabu-seŋa naa sabu dwi 

maama á ke ɡanlɔɡere ne á woli da. 10 Nam yé kwei-na tampɔɡɔ kolo á na wó ta‑á 

jwoŋi wodiu á ke da to. Á nam yé kwei ɡwaaro telei telei, naa natera, naa nacheiɡa á 

woli da. Kokuri, tontoŋeno maŋe se o taa jwoŋi o ni-wodiu mo.  
11 Abam nam ná vei á yi teo kolo, se á laɡe wolo na ye nɔn-ŋom to, se á laam vo o 

sɔŋɔ á ta‑á wora se ko ba ko yi á viirim. 12 Á nam ná vei á zo sɔŋɔ kolo, se á jɔɔne-ba. 
13 Sɔŋɔ kom tiina nam ná jeeri abam lanyerane, se á lwoori Wɛ se yazura taa wo ba tei 

ne. Ko daare, ba ná wo ke abam lanyerane, Wɛ wó pa abam mo leiri ba yuu ne á na 

yazura. 14 Abam nam ná vei sɔŋɔ kolo naa teo kolo, ye ba ná wo sɛ se ba jeeri abam 

naa ba cheiɡi abam taane, se á yaɡe jei sem konto. Á ná maa viira, se á kokɔɡe á nɛ 

fwoɡo kom á yaɡe da.* 15 A tɛ abam cheɡa ŋwaane to, Wɛ borem dɛ dem ná yia, 

Sodom de Gomora tiina bá tiini ba na lɛɛro se ko maŋe de teo kom konto.  

Yaara yalo na wó yi-ba to taane  

Maake 13:9-13; 9:41; Luka 21:12-17; 12:2-9, 51-53; 14:26-27  

16 Nii-na, a na laɡe a toŋe abam tei to, á wó ta‑á nye de pei na maa vei se se ɡwaane 

wiira wone tei to mo. Mo kokuri á jeɡe se á ta‑á yei á tete ne basankwe na jeɡe se tete 

tei to, se á daare á pa á wo taa lana ne kunkwona na ye tei to. 17 Ta‑á cho-na á tete de 

nɔɔna na laɡe ba ke abam tei to. Badaara wó ja abam ba vo ba saŋe nakwa tei ne, ye 

ba daare ba ja abam ba fere ba jeerim di sem wone. 18 Abam na tɔɡe amo to ŋwaane, 

ba wó ja abam ba vo ba saŋe dedɛɛra de pwa tei ne. Konto mo á wó wane á bere-ba 

Wɛ cheɡa kam, ye á daare á bere dwi-ɡɛ tiina de.* 19 Ba nam ná jaane abam konto, se á 

yé ta‑á jeɡe lwia de á na wó ta kolo, naa á na wó leiri-ba tei to. Abam na wó ta‑á zeɡe 

ba yiɡa ne maŋa kalo to, Wɛ wó pa á lɔre á na wó ta kolo to. 20 Ko bá taa ye abam tete 

taane, se ko ye á Kwo Wɛ Sin-laao kom mo wó tɔɡe abam baŋa pa se á ŋɔɔne.  
21 Nɔɔna badwonna wó ja ba tete chorro ba ke nɔɔna jeŋa ne se ba ɡo-ba. Kwoa de 

wó ke ba bia konto dwoŋi. Bia de wó zaŋe ba tiina baŋa ne ye ba pa ba ja-ba ba ɡo. 
22 Nɔɔna maama wó taa chuli abam, á na ye amo nyem to ŋwaane. Wolo maama nam 

ná tiini o jeɡe pu-dɛa se ko vo ko kweeli, Wɛ wó jwoŋi konto tu ŋwea. 23 Ba nam ná 

bɛɛse abam teo kolo ne, se á duri á vo kodwoŋi. A tɛ abam cheɡa ŋwaane to, abam bá 

wane á tole teene delo maama na wo Isarele ne to á ti ye amo Nabiin-bu wom daa ta 

wo jwoori a ba.  
24 Zenzamso nam tera o na dwoi o berem tu. Kabaa de nam tera ka na dwoi ka tu. 

25 Zenzamso nam ná tu o yi ne o berem tu wom tei, konto mo lana ko pa‑o. Kabaa de 

ná tu ka yi ne o tu wom tei, konto mo lana ko pa‑o. Ba ná jeɡe sɔŋɔ tu ba bwoi we, 

‘Setaana pɛ Bɛlzabula’, ba nam wó tiini ba twe o sɔŋɔ tiina bam se ko dwoni konto.  
26 Á nam yé ta‑á fona de nabiina. Woŋo kolo maama na seiɡi nɔɔna tei ne to laam wó 

ba ko lɔre jaja. 27 Amo na seiɡi a bere abam cheɡa kalo maama to, á jeɡe se á pa ka 

nwoŋi pwooni mo se á pa ba di nayuu ba tɔɔle-ka. 28 Ko ná ye nabiina, banto wae ba 

ɡoe á yera ye ba ware á jworru ba ɡo. Konto ŋwaane, á yé ta‑á kɔre foone de-ba. Á 

jeɡe se á ta‑á kɔre Wɛ mo, kokuri wonto wae o chɔɡe á yera de á jworru maama 

te-seŋa ne.*  
29 Ko ná ye zun-kabeili, ba yeini ba yeiɡi sento mɔle mo. Á Kwo Wɛ nam nii sento 

baŋa ne, ye se dedoa bá wane ka to teɡa ne ka te ye o wo sɛ. 30 Ko nam ná ye abam, 

Wɛ maŋe o yei abam yu-ywei sem ni na mae tei to. 31 Konto ŋwaane, á yé ta‑á kɔre 

foone, se abam dedoa dedoa tiini á jeɡe fera á dwoi zun-kabeili dedɛ.  
32 Nɔɔno wolo maama ná zeɡe nabiina yiɡa ne o bere jaja we wonto ye amo nyem, 

amo de nam wó zeɡe konto tu kwaɡa ne a bere we o ye a nyem a Kwo Wɛ yiɡa ne. 
33 Ko daare nɔɔno wolo maama ná ve amo nabiina yiɡa ne, amo de wó ve konto tu a 

Kwo Wɛ yiɡa ne.  
34 Amo na tu loɡo baŋa to, á yé ta‑á boŋe we ko ye se a pa nɔɔna mo na ywoni daane. 

A nam tu se a de jara mo nabiina tetare ne. 35 A tu se a pa nɔɔna de ba kwoa mo chɔɡe 

daane, se a daare a pa bukwa de ba niina de ke konto, se kaana de ba banna niina de 

chɔɡe daane. 36 Ko maa wó pa se nɔɔno de o tete sɔŋɔ tiina taa done daane.*  
37 Wolo ná swoi o tete kwo de o nu se ko dwoni amo, konto tu wo yi se o taa ye amo 

nyem, ko woli de wolo maama na swoi o bia o dwoi amo to. 38 Wolo maama ná wo sɛ 

se o tɔɡe amo kwaɡa se o na yaara ne wolo na zeŋe daɡara o maa vei o toone tei to, 

konto tu wo yi se o taa ye amo nyem. 39 Wolo nam na kwaane se o taa jeɡe o tete 

ŋwea to wó ɡa-ka Wɛ tei ne. Ko daare wolo na ɡɛ o ŋwea amo ŋwaane to wó na ŋwea 

Wɛ tei ne.  
 

40 Wolo nam ná jeeri abam lanyerane, konto tu jeeri amo mo. Wolo maa ná jeeri 

amo, konto tu jeeri Baŋa Wɛ wolo na toŋe-ne to mo.* 41 Nɔɔno wolo maama ná jeeri 

Wɛ ni-jwoŋinu lanyerane, de Wɛ na toŋe‑o to ŋwaane, Wɛ wó pa konto tu de tɔɡe o na 

nyɔɔre ne o ni-jwoŋinu wom tei. Ko woli da, nɔɔno wolo ná jeeri nɔn-ŋom o 

nɔn-ŋonne dem ŋwaane, Wɛ wó pa konto tu tɔɡe o na nyɔɔre delo o na wó pa 

nɔn-ŋom wom to. 42 A tɛ abam cheɡa ŋwaane to, nɔɔno wolo ná nɛ amo nɔn-balaŋa 

dedoa, ye o ná pɛ‑o na-zura se o nyɔ o na ye amo tɔɡeno to ŋwaane, konto tu wó tiini 

o na nyɔɔre Wɛ tei ne mo.”  

11 

Jɔn wolo na pae nɔɔna sɛɛm to taane  

Luka 7:18-35  

1 Yezu déem na pɛ o kwaɡa tɔɡena fuɡa-balei bam o ni dem o ti to, o laam ma kɛ o 

vo jei sem konto teene dem wone o tola, se o taa bere nɔɔna ye o tɔɔle Wɛ kwora o 

pa-ba.  
2 Jɔn wolo na pae nɔɔna sɛɛm Wɛ ŋwaane to déem maa wo peena diɡa ne. O ma ba o 

lɔre Wɛ Dam Tu Yezu na ke kikia yalo to. O ma toŋe o kwaɡa tɔɡena badwonna se ba 

vo ba nii‑o, 3 se ba daare ba bwei‑o we, “Nmo mo ye wolo Wɛ na bere debam we o wó 

ba to na? Naa dé ta wó taa teene nɔɔno wodwoŋi mo?” 4 Ba na bwei Yezu konto to, o 

ma leiri-ba o we, ba véi ba ta de Jɔn kolo maama ba na nɛ ye ba kwori ba ni to. 5 “Á ta 

á bere‑o we, lilwoa jwoori ba nae, ɡwaaro de wae te via, naywanno yera de maa kwɛ 

lanyerane, zwa-kwarro de zwa ni, twa de jwoori ba bi. Ko woli da, yiniɡa tiina de maa 

ni Wɛ kwor-ywoŋa kam.* 6 Wolo maama na ba jwoori Wɛ kwaɡa ne amo ŋwaane to 

mo ye yu-ywoŋo tu.”  
7 Jɔn kwaɡa tɔɡena bam ma zaŋe se ba viiri. Ba na maa kɛ to, Yezu laam ma ta Jɔn 

taane o bere nɔn-kɔɡɔ kom. O ma ta de-ba o we:  

“Abam déem na vei Jɔn tei kaɡoa yuu ne to, á boŋe we á wó na bɛ mo? Á vei se á nii 

ɡaaro telo vio na jeɡe ko dole to mo na? 8 Aawo. Se bɛ mo? Á vei se á nii nɔn-yero na 

zo ɡare-nyenno to mo na? Aawo. Nɔn-yero nam wó taa zoore sɔ-fɔrɔ wone mo, se ko 

dae kaɡoa yuu ne. 9 Bɛ nam mo ye á vo? Á vei se á na Wɛ sampwora mo na? Ɛɛ, ko ye 

konto mo. Á nam na nɛ wolo to tiini o dwoi faŋa faŋa Wɛ sampwori sem na ye tei to. 
10 Wɛ tɔnɔ kom nam maŋe ko ta wonto taane ko we,  

‘Nii, amo Wɛ laɡe a toŋe a tontoŋeno mo,  

se o da nmo yiɡa o vo o kwɛ chwoŋa kalo nmo na wó tɔɡe da to.’d  
11 A tɛ abam cheɡa ŋwaane to, nabiina balo ba na maŋe ba lo to wone nɔɔn-nɔɔno 

tera o na yi Wɛ tontoŋeno Jɔn na ye tei to. Ko daare leile konto, nɔn-yɔɔ kolo maama 

na zo Wɛ woro kom wone to laam tu o dwoi Jɔn. 12 Ko zeɡe maŋa kalo Jɔn déem na pɛ 

nɔɔna sɛɛm to, se ko ba ko yi zem to, Wɛ telaao paare dem laam jaɡe de yi yiɡa de 

dam. Balo na seene ba yia Wɛ paare dem ŋwaane to laam mo kwaane lanyerane se ba 

tɔɡe ba di o paare dem konto. 13 Ko ná ye faŋa faŋa Wɛ sampwori sem de Moses de 

déem na bere kolo to, ba maŋe ba bere Wɛ paare dem cheɡa kam se ko ba ko yi maŋa 

kalo Jɔn laam na tu to. 14 Abam ná sɛ á jwoŋi ba na bere cheɡa kalo to, á wó lɔre we 

Jɔn na tu o wora to, wonto mo ye Elija wolo ba déem na ŋɔɔne o taane we o wó ba 

to.*  
15 Abam nam fɔɡe á cheiɡi amo taane dem. 16 Amo nam wó ke tɛ mo a maŋe zem 

nɔɔna bam kikia na ye tei to? Ba nye de bia na jei yaɡa kaporo ne ba kwɛɛra to mo. Ba 

maa tɛ de ba yuudwonna ba we:  
17 ‘Dé maɡe ɡullu mo se á sa,  

ye á wo saɡe.  

Dé ma daare dé leeni luseim dé pa abam,  

ye á wo sɛ se á pa á yiɡa nyɔne.’  
18 Zem nɔɔna bam de ye konto mo. Jɔn na tu to, o peene o kana mo ye o ba nyɔ sana. 

Nɔɔna na nɛ‑o to, ba maa jeɡe‑o ba yaala we, ko ye setaane mo tɔɡe‑o. 19 Ko daare 

amo Nabiin-bu wom nam na tu to, amo wo vɔɡe ni. Nɔɔna daa ta ma yaale amo de ye 

ba we, a ye nɔn-kwolo mo, ye a ye sa-nyɔro de. Ba daa ta maa we, a me de lampwoo 

lara de nɔn-chechɔɡero mo. Abam nam wó ba á lɔre swa yalo na ye chekke to de ya na 

pae se nɔɔna tɔɡe kikia yalo to.”  

Lɛɛro wó yi balo na ve Yezu to  

Luka 10:13-15  

20 Yezu na taɡe konto o ti to, o laam maa jeɡe balo na nɛ o wo-kenkaɡela yam ye ba 

ta wo sɛ se ba leiri ba wo to taane o ŋɔɔna. O ma kaane balo na zoore teene delo o na 

ke wo-kenkaɡela dedɛ da to, ye o we, 21 “Abam Chorazin tiina, lɛɛro yi abam! Ko woli 

de abam Bɛtasida tiina, lɛɛro yi abam! Kokuri, wo-kenkaɡela yalo maama amo na ke 

abam tei ne to, ya dwoŋi ya ná kea Tura de Sidon tiina tei ne, banto ya wó ke lela ba 

leiri ba wo Wɛ ŋwaane. Ba maa wó zo ɡare-nyenyaaro ye ba jei tentwarem wone ba 

wo-chechɔɡɔ kom ŋwaane. 22 Ta‑á yei-na we, Wɛ borem dɛ dem ná yia, Tura de Sidon 

tiina bá tiini ba na lɛɛro se ko maŋe de abam.  
23 Ko nam ná ye abam Kaparenia tiina, á ɡa boŋe we Wɛ laɡe o zeiŋi abam wɛyuu ne 

mo na? Aawo. Abam nam wó to á zo teɡa kuri kuri ne mo. Kokuri, wo-kenkaɡela yalo 

maama amo na ke abam tei ne to, ya dwoŋi ya ná kea Sodom tiina tei ne, ba ya wó 

leiri ba wo pa se Wɛ ya bá chɔɡe ba teo kom. 24 Á ta‑á yei we, Wɛ borem dɛ dem ná 

yia, Sodom teo kom bá tiini ko na lɛɛro se ko maŋe de abam.”  

Yezu wó pa nɔɔna na siu de ba cham  

Luka 10:21-22  

25 Maŋa kam Yezu na ŋɔɔne konto o ti to, o déem ma ke o Kwo Baŋa Wɛ lei ye o we, 

“A Kwo, nmo mo ye wolo na tei wɛyuu de teɡa baŋa maama. Nmo nam pɛ se n cheɡa 

kam seiɡi swa tiina de yi-pore-nyena tei ne, ye n daare n pa se balo boboŋa ta na wo 

beɡe to lɔre ka kuri. 26 A Kwo, a ke nmo lei. Nmo na ke konto to, ko ye n boboŋa na 

laɡe kolo to ŋwaane.  
27 A Kwo Wɛ mo kwei wonnu maama o ke a jeŋa ne. Nɔɔn-nɔɔno bá wane o lɔre Wɛ 

Bu wom o ti, ko ná dae o Kwo yerane. Nɔɔn-nɔɔno daa ta bá lɔre a Kwo Wɛ, ko ná dae 

amo wolo na ye o Bu wom to yerane, ko woli de amo na boŋe se a pa nɔɔno wolo 

maama lɔre o na ye tei to.  
28 Abam balo na wo cham dedɛ wone, ye á yera chɛ de totoŋa pa se á laam buɡi to, 

se á maama ba amo tei se a pa á na siu. 29 Ba-na á sale amo yera ne, nenɛɛne nabɛ na 

sale daane se vare tei to. Kokuri a ye nɔn-mɔlɔ mo ye a ɡwooni a tete.* A maa wó pa á 

boboŋa taa tiɡi jeiɡa dedoa. 30 Á ná sale amo yera ne, a bá taa chana á baŋa ne, ye ko 

wó taa lana ko pa abam.”  

12 

Siu dɛ chullu  

Maake 2:23-28; 3:1-6; Luka 6:1-11  

1 Da yam konto ni ne Yezu déem ma tɔɡe kara wo o maa kɛa. Ko déem maa ye Juu 

tiina siu dɛ dem ne mo konto. O kwaɡa tɔɡena bam de maa tɔɡe ba wora, ye kana 

jeɡe-ba. Ba ma bobo se ba taa bwori mena ba yui ba dona. 2 Farisi tiina na tɔɡe ba 

wora to ma na ba na ke kolo to. Ba laam ma ta de Yezu ba we, “Nii nmo kwaɡa tɔɡena 

bam na ke kolo. Ko ye totoŋe delo na chɔɡe Wɛ siu dɛ chullu tem to mo.” 3 Yezu ma 

leiri-ba o we, “Nam ɡuli-na Wɛ tɔnɔ kom na bere Pɛ David taane tei to. Kana déem mo 

jeɡe wonto de o nɔɔna. 4 O ma vo o zo Wɛ diɡa kam o kwei bworobworo kolo na tiɡi 

da Wɛ ŋwaane to pa se o de o tɔɡena bam di. Ko nam chula se banto ya di 

bworobworo kom, se ko ye Wɛ kaanem tiina yerane mo jeɡe chwoŋa se ba di-ko.* 5 Ko 

ta woli da, Wɛ tɔn-dwoŋo kom bere we Wɛ kaanem tiina yeini ba toŋe o diɡa kam 

totoŋa siu dɛ maama wone mo. Ba maa yeini ba toŋe konto ye ba ta jeɡe bora ko 

wone. Ko bere we Wɛ diɡa kam fɔɡem dwoi siu dɛ chullu tem.* 6 Ko daare leile konto, 

Nabiin-bu wom tu loɡo baŋa ye wonto dwoi Wɛ diɡa kam. 7 Wɛ taɡe o we, ‘Nɔɔna ná 

jeɡe ba dwonna yibwona, konto pwoli amo wo ko dwoni ba ná ke kaanem ba pa-ne.’* 

Abam ya ná lɔre taane dento kuri, á ya bá yaale balo na jeɡe bora to. 8 Kokuri 

Nabiin-bu wom jeɡe dam siu dɛ chullu tem baŋa ne.”  
 

9 Yezu laam ma vo o kɛ. O ma vo o zo Juu tiina jeerim diɡa kadwoŋi jei sem konto 

ne. 10 Nɔɔno maa wora o jeŋa dedoa na teɡa. Nɔɔna badwonna de maa wora ba na laɡe 

chwoŋa se ba bere we Yezu ke o tusi. Ba ma bwei‑o ba we, “Nɔɔno jeɡe chwoŋa se o 

yɔɔre o dwoŋi siu dɛ dem ne na?” 11 Yezu ma leiri-ba o we, “Abam wolo ná jeɡe pia, 

ye ka ná to ɡwoŋo wone siu dɛ dem ne, á bá nii ka baŋa ne se á le-ka na? 12 Nabiinu 

nam tiini o jeɡe kuri o dwoi pia. Konto bere we nɔɔno jeɡe chwoŋa se o ke o dwoŋi 

lanyerane siu dɛ dem ne.” 13 O na taɡe konto to, o laam ma ta de nɔɔno wolo jeŋa kam 

na teɡe to o we, “Twe n jeŋa kam.” Nɔɔno wom ma seene o ke konto, dedaane o jeŋa 

kam jwoori ka ke lanyerane, ne o je-ŋoŋa kam tei. 14 Farisi tiina bam na nɛ konto to, 

ba ma nwoŋi ba vo ba ŋɔɔne daane ye ba laɡe chwoŋa se ba ɡo Yezu.  
 

15 Yezu déem ma lɔre ba na laɡe se ba chɔɡe‑o tei to. O ma yaɡe jei sem konto o kɛ 

ye nɔn-kɔɡɔ dedɛ déem tɔɡe‑o. O ma yɔɔre ba maama jaweero tem, 16 ye o kaane-ba o 

we, ba yé zaŋe ba pa nɔɔna lɔre o ni ne. 17 Yezu na ke tei konto to, ko ye se ko pa Wɛ 

sampwora Izaya na maŋe o ta Wɛ kwora kalo faŋa faŋa to mo ba ka ji cheɡa, de o na 

we:  
18 “Nii-na, amo tontoŋeno wolo a na kuri to mo tento.  

Wonto mo amo swoi ye o kikia su amo yi.  

Amo wó kwei a Jworo mo a ke o wone.  

O maa wó pa se dwi maama tiina ba ba lɔre  

amo na toŋe cheɡa a pa-ba tei to.  
19 O bá maɡe ni-kantɔɡɔ naa o dɔne o kwora se o ke sɔɔ.  

O nam bá taa pae o kwora zaŋa teo pwooni ne.  
20 Ko ná ye nanchan-ɡaa kalo na bwona to,  

o bere o bá bwori-ka.  

O nam bá ja min-zwoŋo kolo nuɡa na ti to mini  

o dwei o yaɡe.  

O maa wó taa ye konto mo taa  

se o laam pa Wɛ cheɡa kam ba ka yi nɔɔna maama.  
21 Wonto yere ŋwaane mo  

dwi maama tiina wó taa jeɡe teena Wɛ tei ne.”*  

Wɔ dam mo Yezu mae o zeili setaana?  

Maake 3:20-30; Luka 11:14-23; 12:10; 6:43-45  

22 Nɔɔna badwonna déem ma ja lilwei wolo ta na ware o ŋɔɔne to ba ba Yezu tei. Ko 

maa ye setaane mo daane‑o konto dwoŋi. Yezu ma yɔɔre nɔɔno wom pa se o yia 

jwoori ya nae ye o daare o wae o ŋɔɔne de. 23 Ko ma so nɔn-kɔɡɔ kom maama, ye ba tɛ 

ba we, “Nɔɔno wonto mo wó taa ye Pɛ David dwi tu wolo Wɛ na laɡe o toŋe to na?”  
24 Farisi tiina bam na niɡi konto to, ba ma ta ba we, “Wonto na wae o zeili setaana 

to, ko ye o tɔɡe setaana pɛ Bɛlzabula dam ŋwaane mo o ke konto.” 25 Yezu ma lɔre ba 

boboŋa na ye tei to. O ma ta de-ba o we, “Teo kolo paare ná pɔɔre kuni belei pa ba 

jeɡe daane, ko bá dáane ko chɔɡe. Teo kolo maama naa sɔŋɔ kolo maama ná pɔɔre ko 

tete wone, konto wó to lela mo. 26 Ko ná seene ko ye cheɡa we amo mae setaana pɛ 

dam mo a zeili setaana, konto wó bere we setaana pɛ dam dem pɔɔre belei mo ye o 

paare dem bá dáane de chɔɡe. 27 Ko ná seene ko ye amo tɔɡe Bɛlzabula dam ŋwaane 

mo a ma a zeili setaana, abam nɔɔna bam de nam mae dam dem konto mo ba maa 

zeili-ya na? Á nam wó sɛ we ko ye konto na? Abam tete nɔɔna bam na ke tei to mo 

bere we cheɡa tera á tei ne. 28 Ko nam na ye tei to, ko ye Wɛ Sin-laao kom dam 

ŋwaane mo pa se a wae setaana a zeila, ye konto maa bere we Wɛ maŋe o ba se o di 

paare abam yuu ne.  
29 Setaana pɛ nam nye de nɔn-babea na nii o sɔŋɔ tei to mo. Nɔɔno ná laɡe se o vo 

nɔn-babea sɔŋɔ o ŋɔ, o jeɡe se o bobo o ja nɔn-babea kam mo o vɔ. O ná ke konto 

dwoŋi mo o laam wó wane wonnu tem o kwaleme.  
30 Nɔɔno wolo maama nam na ba zeɡe amo kwaɡa ne to ye amo dono mo. Nɔɔno 

wolo maama na ba tɔɡe o lae amo wonnu o pa-ne to boŋe se o jaɡe-te mo. 31 Á ta‑á yei 

we, keim-balwaaro telo maama nɔɔna na ke to, naa ta-balwaaro telo ba na ŋɔɔne to, 

Wɛ wae o yaɡe-te o ma chɛ-ba. Ko daare nɔɔno wolo nam ná ŋɔɔne ta-balɔrɔ o pa Wɛ 

Sin-laao kom, Wɛ bá sɛ se o ma chɛ konto tu. 32 Nɔɔno wolo nam ná ŋɔɔne 

wo-balwaaro o pa Nabiin-bu wom, Wɛ wó sɛ se o ma chɛ konto tu. Nɔɔno wolo nam 

ná pɛ se Wɛ Sin-laao kom dam ye setaane nyem, Wɛ bá sɛ se o ma chɛ konto tu maŋa 

de maŋa se ko taa vei wuu.  
 

33 Abam ná sɛ we amo kikia yam lana, á jeɡe se á sɛ we amo dam dem nwoŋi Wɛ 

Sin-laao kom tei ne mo. Ko nye de tei-ŋoŋo na jeɡe se ko taa leiri bu-ŋona tei to mo. 

Tei-jawona nam wó taa leiri bu-chechɔɡero mo. Abam ná laɡe se á lɔre tio ná ye 

tei-ŋoŋo, á wó ma ko bia mo á lɔre.  
34 Abam nye de basankwe mo. Á na ye nɔn-balwaaro to, á bá wane wo-laaro á ŋɔɔne. 

Nɔɔno na jeɡe kolo maama o boboŋa ne to mo wó siiri o ni taane wone. 35 Nɔn-ŋom 

wó taa jeɡe wo-laaro mo o boboŋa ne pa se o jeɡe-te o ŋɔɔna. Ko daare nɔn-balɔrɔ wó 

taa jeɡe wo-balwaaro mo o boboŋa ne pa se o jeɡe tento o ŋɔɔna. 36 Ta‑á yei-na we, 

Wɛ borem dɛ dem ne nɔɔno maama jeɡe se o ta o ni mo o jwoŋi o tete de wo-yɔɔro 

telo maama o na taɡe to mo. 37 Ko wó taa ye abam tete ni taane mo wó bere we á jeɡe 



bora naa á ba jeɡa.”*  

Balo na ve Wɛ cheɡa kam to wó na bora na?  

Maake 8:11-12; Luka 11:29-32; 11:24-26  

38 Wɛ nia zamesem tiina badwonna de Farisi tiina badwonna déem ma zaŋe ba ta de 

Yezu ba we, “Berem tu, debam laɡe se n ke wo-kenkaɡele mo se ko taa ye maana ko 

pa debam.” 39 O ma leiri-ba o we, “Zem nɔɔna ye wo-lwan-keira mo ye ba yiɡa tera de 

Wɛ. Mo kokuri ba laɡe se a ke wo-kenkaɡele a bere-ba. Ba maa bá na, ko ná dae 

wo-kenkaɡele delo na maŋe de ke Wɛ sampwora Jonah baŋa ne faŋa faŋa to. 40 Wonto 

déem ke da yatɔ wea de tete maama mo ywon-kamunu kana ne. Ko nam jeɡe se ko ke 

amo Nabiin-bu konto dwoŋi mo, de amo na wó ke da yatɔ wea de tete maama teɡa 

kuri ne to.* 41 Jonah déem na vei Ninevɛ tiina tei o bere-ba Wɛ cheɡa kam to, banto 

leiri ba wo.* Wolo na dwoi Jonah to nam wora abam tei ne ye á wo sɛ konto tu. Mo 

kokuri Wɛ borem dɛ dem ná yia, Ninevɛ tiina laam wó zaŋe ba bere we abam ba jeɡe 

cheɡa. 42 Ko woli da, ka-pɛ wolo déem na tei Sebaa faŋa faŋa to de wó zaŋe o bere 

konto. Wonto déem zaŋe o tete teo kolo na tiini ko ye yiɡa yiɡa to ne o ba Pɛ Solomon 

tei se o cheiɡi o swa yam na ye tei to. Wolo nam na dwoi Solomon to wora abam tei 

ne ye á yiɡa tera ded‑o.  
 

43 Ba ná zeili setaane se o yaɡe nɔɔno, o laam wó vo o beeri laŋa tetare ne mo na na 

tera mɛ to se o laɡe jei o sii da. O ma beeri o ɡa. 44 O laam maa we, ‘A jeɡe se a jwoori 

a vo a na nwoŋi mɛ to mo a taa wora.’ O ma jwoori o vo nɔɔno wom tei, ye o lɔre we 

o jei sem fɔɡe se kwɛ lanyerane ye kolokolo wo leiri ko zo da. 45 O laam ma jwoori o 

vo o laɡe o dwonna barepɛ balo na maŋe ba ye balwaaro ba dwoi o tete to. Ba ma 

tɔɡe ded‑o ba vo ba zoore da. Ko maama laam na kweeli tei to ye lɛɛro mo wó taa jeɡe 

nɔɔno wom konto se ko dwoni o boboa kam na maŋe ka ye tei to. Konto dwoŋi mo 

laɡe ko ke zem nɔn-balwaaro tem.”  

Yezu nu de o nyaana na ye balo to  

Maake 3:31-35; Luka 8:19-21  

46 Yezu déem ta na wora o ŋɔɔne de nɔn-kɔɡɔ kom konto to, o nu de o nyaana ma ba 

ba zeɡe sɔŋɔ kom pwooni ne, ye ba laɡe se ba ŋɔɔne ded‑o. 47 Nɔɔno wodwoŋi ma ta 

de Yezu o we, “N nu de n nyaana tua, ye ba laɡe se ba na nmo.” 48 Yezu ma ta de 

nɔɔno wom o we, “Banto yerane mo ye a nu de a nyaana na?” 49 O laam ma nii o 

kwaɡa tɔɡena bam seeni ye o we, “Amo nu de a nyaana mo tento. 50 Kokuri wolo 

maama na ke a Kwo Wɛ boboŋa na laɡe tei to mo ye a nyaane, de a nakɔ, de a nu.”  

13 

Yezu maŋe memaŋa o bere nɔɔna  

Maake 4:1-20; Luka 8:4-15; 10:23-24  

1 Dɛ dem konto ne nɔɔ Yezu déem ma yaɡe sɔŋɔ kom o vo naneo kom ni. O ma jeini 

teɡa ne se o bere nɔɔna. 2 O na wora konto to, nɔn-kɔɡɔ ma ba ko ɡilimi‑o. Konto ma 

pa se o zaŋe o vo o zo nabworo wo o jei da, ye kɔɡɔ kom laam zeɡe na bam ni ne se 

ba taa cheiɡi‑o.* 3 O maa mae memaŋa o bere-ba wonnu dedɛ. O déem ma maŋe o we:  

“Valo déem mo wora. O ma zaŋe o vo o kara se o du. 4 O ma kare o dole o wo-dwa 

yam. Yadwonna ma to chwoŋa ni ne. Zuna ma ba ba twɛ-ya ba di. 5 Yadwonna ma to 

kandwa yuu ne mɛ teero na ba daɡa to. Teero na ba lira jei sem ne to, ya maa wo 

dáane ya puli. 6 Wea ma ba ka baane ya maama. Ya bonno na wo zo teɡa to, ya ma te 

lela. 7 Ko daare wo-dwa yadwonna ma to sabare wone. Ya na puli to, sabare sem laam 

ma zaŋe se che ya jira. 8 Ko daare yadwonna ma to te-ŋoŋa baŋa ne, ye yanto maama 

nwoŋi ya ke bia lanyerane. Yadaara ke nenɛɛne bia bi bi. Yadaara ke nenɛɛne bia 

fuseredo fuseredo. Yadaara de maa jeɡe nenɛɛne bia fintɔ fintɔ.  
9 Á nam fɔɡe á cheiɡi a taane dem lanyerane.”  

 

10 Yezu na maŋe memaŋe dem konto o ti to, o kwaɡa tɔɡena bam laam ma vo ba yi o 

tei, ye ba bwei‑o ba we, “Bɛ mo ye n yeini n maŋe memaŋa n bere nɔɔna bam?” 11 O 

ma leiri-ba o we, “Ko ná ye abam, Wɛ maŋe o pa se á lɔre o telaao paare dem kuri na 

ye tei to, ye cheɡa kam konto ya maŋe ka seiɡi mo. Ko daare nɔɔna badaara bam, Wɛ 

wo pɛ-ba chwoŋa se ba lɔre o cheɡa kam konto. 12 Memaŋa yam na jeɡe se ya zeini 

nɔɔna boboŋa tei to nye de nɔɔno ná maŋe o jeɡe woŋo, o ta wó jwoŋi kodwoŋi o woli 

da se ko tiini ko ɡaale. Nɔɔno wolo nam na maŋe o ba jeɡe kolokolo to laam wó ba o 

ɡa kolo fenfee o ya na jeɡe to mo. 13 Amo na maŋe memaŋa a bere-ba kolo ŋwaane to 

mo ye banto yia mo nae amo na ke wonnu telo to, ye te ba pae ba maana. Ba ta maa 

ni amo berem dem, ye ba ba lɔre de kuri. 14 Banto na ye tei to mo bere we Wɛ 

sampwora Izaya na taɡe kolo faŋa faŋa to tu ko ji cheɡa, de o na we:  

‘Abam wó fɔɡe á ta‑á cheiɡi Wɛ taane dem,  

ye á bá ni de kuri.  

Abam yia nam wó kwaane ya nii  

ye á na nɛ kolo to bá zo á yuu.  
15 Kokuri nɔɔna bam konto boboŋa seene ya te mo.  

Ba zwa de ma kwareme,  

ye ba daare ba pu ba yia.  

Ko ná dae konto, ba yia na nɛ kolo to  

jeɡe se ko zo ba yuu mo.  

Ba zwa de ya jeɡe se ya ni Wɛ taane dem,  

ye ba boboŋa de wó lɔre de kuri.  

Ba ya ná ke konto,  

ba ya wó pipiri ba sɛ amo Wɛ  

se a pa ba na fɔɡem.’ ”*  
16 Yezu ta ma ta de o kwaɡa tɔɡena bam o we, “Ko nam ná ye abam, á yia na nae tei 

to ye á zwa de ni tei to mo pae se á jeɡe yu-ywoŋo Wɛ tei ne. 17 Cheɡa ŋwaane to, faŋa 

faŋa Wɛ sampwori sem dedɛ de nɔn-laaro dedɛ déem jeɡe teena se ba na kolo abam na 

nɛ to, ye ba wo wane ba na. Ba ta maa kwori ba jeɡe teena se ba ni Wɛ taane delo 

abam na niɡi to, ye ba wo nɛ chwoŋa se ba ni-de.*  
 

18 Nam cheiɡi-na se a maŋe valo wom memaŋe dem kuri a bere abam. 19 Wo-dwa 

yalo na to chwoŋa kam ni ne to mo bere nɔɔna badwonna na ye tei to. Banto mo niɡi 

Wɛ paare dem taane, ye ba wo lɔre de kuri. Wo-lwanno tu setaane laam ma ba o 

chaale-de pa de wo zo ba boboŋa. 20 Wo-dwa yalo na to kandwa yuu ne to de maa bere 

nɔɔna badwonna na ye tei to. Banto yeini ba ni Wɛ taane dem ye ba jwoŋi-de lela de 

wopwolo. 21 Taane dem maa wo tiini de zo ba boboŋa, pa se ba yaɡe-de lela. Yaara na 

tu ya bɛɛse-ba Wɛ cheɡa kam ŋwaane to, ba ma yaɡe-ka lela. 22 Wo-dwa yalo na to 

sabare sem wone to maa bere nɔɔna badwonna de na ye tei to. Banto ye balo na niɡi 

Wɛ taane dem ye ba ta jeɡe lwia de loɡo baŋa wonnu to. Sabu-laɡa ma chɔɡe ba 

boboŋa pa se ba kwei Wɛ taane dem ba yaɡe, ye de wo jaane kuri de pa-ba. 23 Ko 

daare wo-dwa yalo na to te-ŋoŋa jei sem ne to maa bere balo na niɡi Wɛ taane dem ye 

ba pa de tiini de zo ba boboŋa to. Konto ma pa se Wɛ taane dem ja kuri de pa-ba, 

nenɛɛne mena na ke bia lanyerane se ko maŋe de bia bi bi, ye yadaara de ke bia 

fuseredo fuseredo, ye yadaara de ke bia fintɔ fintɔ to.”  

Men-ŋona de men-kayale memaŋe  

24 Yezu déem ma maŋe memaŋe dedwoŋi o bere-ba o we, “Amo laɡe a bere abam Wɛ 

telaao paare dem na wó ba de taa wo nɔɔna baŋa ne tei to mo. Valo wodwoŋi mo 

kwei men-ŋona o ja vo o kara o du. 25 O na duɡi-ya konto to, o dono ma zaŋe pein-dɔa 

maŋa ne o ja kayale bia o vo o du o ɡwaane valo wom kara men-ŋona yam wone, ye o 

daare o jwoori sɔŋɔ. 26 Men-ŋona yam ma nwoŋi ya ji men-kweero. O dono wom na 

duɡi yalo to ma nwoŋi ya ji men-kayale. 27 Sɔŋɔ tu wom tontoŋena laam ma vo ba ta 

ded‑o ba we, ‘Debam tu, nmo na duɡi n kara kam to, ko dae men-ŋona yerane mo n 

duɡi na? Bɛ mo ye kayale laam zaŋe se ɡwaane da?’ 28 O ma leiri-ba o we, ‘Ko ye amo 

dono mo ke konto.’ Ba laam ma bwei‑o ba we, ‘Dé nam véi dé ɡɔ kayale sem dé yaɡe 

na?’ 29 O maa wo sɛ, ye o ta de-ba o we, ‘Abam ná ke konto, á wó kɛ á ɡɔ men-ŋona 

yam de mo á woli da. 30 Nam yaɡe-na se ya maama taa wora se ko ba ko yi zaɡem 

maŋa. Kanto maŋa kam ne amo laam wó ta de men-zaɡena bam se ba pɔɔre kayale 

sem ba ɡɔ ba tiŋi dáa ne, se ba laam pɛ ba zwɛ. Ba ná ke konto, se ba daare ba zaɡe 

mena yam ba pɛ ba ke amo tuli ne.’ ”  

Tio-bu-memeeno memaŋe  

Maake 4:30-32; Luka 13:18-19  

31 Yezu daa ta ma maŋe memaŋe dedwoŋi o bere-ba o we, “Wɛ telaao paare dem nye 



de nɔɔno na kwei tio-bu-memeeno o vo o du o kara ne tei to mo. 32 Tio-bu wom konto 

mo tiini o muri wo-bia maama wone. O ma nwoŋi, ye o ba o tiini o ji kamunu se ko 

dwoni dwo-vɔɔro telo maama na wo o kara kam ne to. Ko laam maa ye kamunu dedɛ 

ye zuna tui ba sɔ ba pworu ko yuu ne.”  

Bworobworo sabɔle memaŋe  

Luka 13:20-21  

33 Yezu daa ta ma maŋe memaŋe dedwoŋi o bere-ba o we, “Wɛ telaao paare dem nye 

de kaane wodwoŋi na kwei sabɔle fenfee o ɡwaane de bworobworo mun-fɔrɔ tei to 

mo. De laam ma pa se bworobworo muni dem maama fole.”  
34 Wonnu tem konto maama Yezu déem na bere nɔn-kɔɡɔ kom to ye memaŋa yerane 

mo o ma o bere-ba. O wo taɡe kolokolo de-ba ye ko dae memaŋe. 35 O nam ke konto 

se ko pa Wɛ sampwora kadwoŋi taane mo ji cheɡa, de o na we,  

“Amo wó puri a ni  

a ŋɔɔne botare-dende mo a bere-ba.  

Amo wó pa ba lɔre wonnu telo na seiɡi  

ko zeɡe loɡo baŋa boboa ne ko ba ko yi zem to.”*  

Men-kayale memaŋe dem kuri na ye tei to  

36 Yezu déem ma zaŋe o yaɡe nɔn-kɔɡɔ kom, ye o daare o jwoori sɔŋɔ kom. O kwaɡa 

tɔɡena bam ma ba o tei ye ba we, “Ko ná ye men-kayale memaŋe dem, se n ta de kuri 

n bere debam.” 37 O ma leiri-ba o we, “Sɔŋɔ tu wolo na duɡi men-ŋona yam to mo bere 

Nabiin-bu wom na ke tei to. 38 O kara kam maa nye de loɡo baŋa. Men-ŋona yam maa 

nye de Wɛ paare dem nɔɔna bam. Ko daare men-kayale sem maa nye de balo na ye 

wo-lwanno tu setaane nyem to, 39 ye dono wolo na duɡi-se to maa nye de setaana pɛ 

wom tete. Zaɡem maŋa kam mo bere loɡo baŋa na wó ba ko kweeli tei to. 

Men-zaɡena bam maa nye de Wɛ malese sem. 40 Men-zaɡena bam na ɡɔɡe men-kayale 

sem ba pɛ ba zwɛ to, konto dwoŋi mo wó ke loɡo baŋa kweelim maŋa kam ne. 41 Amo 

Nabiin-bu wom wó toŋe a malese sem se ba vo ba le kolo maama na pae se tusim 

wora to, de balo na ye wo-lwan-keira to, se ba daa yé taa tɔɡe ba wora Wɛ paare dem 

wone. 42 Ba laam maa wó zeili-ba ba yaɡe min-lɔŋɔ jei ne se de di-ba. Dáane mo ba 

laam wó taa wora ba keera ye ba done ba nwa. 43 Ko daare balo na jeɡe cheɡa Wɛ tei 

ne to laam wó pa pwooni tiini de taa wora ba Kwo Wɛ paare dem wone, ne wea na 

nye tei to.  

Á nam fɔɡe á cheiɡi amo taane dem lanyerane.  

Wo-ŋonno telo na suli teɡa ne to memaŋe  

44 Wɛ telaao paare dem daa ta nye de wo-ŋonno telo na ye lonne nyem ye te suli teɡa 

ne to mo. Nɔɔno wodwoŋi laam ma pɔpɔ o na-te. O ma jwoori o kwoli-te. O wo na 

tiini ko pwoli to, o ma vo o kwei o wonnu maama o yeiɡi sabu, ye o laam daare o 

yeiɡi teɡa kam konto se wo-ŋonno tem maama ji o nyem.  

Kandwɛ-ŋone memaŋe  

45 Wɛ telaao paare dem daa ta maa nye de pipim-piinu na kare o laɡe 

kandwa-nyenno se o yeiɡi to mo. 46 O ma ba o na kandwɛ delo na tiini de jeɡe lam o 

tei ne to. O laam ma jwoori o vo o kwei o wonnu maama o yeiɡi, ye o daare o yeiɡi 

kandwɛ dem konto yerane se de taa ye o nyem.  

Ywon-jara de ba chwoɡo memaŋe  

47 Wɛ telaao paare dem na wó ba de taa wo nɔɔna baŋa ne tei to nye de chwoɡo 

ywon-jara na kwei ba de buɡa ne se ba ma ja ywona to mo. Ba na de-ko da to, ba ma 

ja ywona dwi maama. 48 Chwoɡo kom ma ba ko su lanyerane. Nɔɔna bam laam ma 

vaŋe-ko ba tuuri ba ja bɛ. Ba laam ma jeini teɡa ne se ba kuri ywon-ŋona yam ba ke 

ba lɔɔro wone. Ba ma daare ba kwei ywon-yɔɔro tem ba dole ba yaɡe. 49 Ko nam wó ba 

ko taa ye konto mo loɡo baŋa kweelim maŋa kam ne. Wɛ malese wó nwoŋi se ba se se 

pɔɔre nɔn-balwaaro ye se le-ba balo na jeɡe cheɡa Wɛ tei ne to wone. 50 Se laam wó 

daare se zeili-ba se yaɡe min-lɔŋɔ jei ne se de di-ba. Dáane mo ba laam wó taa wora 

ba keera ye ba done ba nwa.”  

Yezu berem dem ye berem-doore  

51 Yezu na ŋɔɔne o ti to, o laam ma bwei o kwaɡa tɔɡena bam o we, ba niɡi wonnu 

tem maama kuri na? Ba ma leiri‑o ba we, ɛɛ. 52 O ma ta de-ba o we, “Tɔ. Wɛ nia yam 

zamesem tu wolo maama laam na tu o zamese Wɛ telaao paare dem cheɡa kam to nye 



de sɔŋɔ tu wolo na nii Wɛ nɔɔna baŋa ne ye o le wo-laaro o jejeɡero tem wone o pa-ba 

to. Konto tu laam wae o le berem-doore o woli de berem-dwoori dem se o ma o bere o 

nɔɔna bam.”  

Yezu tete teo kom tiina na ve‑o tei to  

Maake 6:1-6; Luka 4:16-30  

53 Yezu déem na maŋe memaŋa yam konto o ti to, o laam ma yaɡe jei sem konto. 54 O 

ma jwoori o vo o tete teo. O na wora to, o ma zo Juu tiina jeerim diɡa kam se o 

bere-ba. O na bere-ba tei to, ko déem so-ba lanyerane, pa ba we, “Nɔɔno wonto ke tɛ 

mo o jeɡe swa yam konto dwoŋi? O nam ke tɛ mo o na dam pa o ma o ke 

wo-kenkaɡela yanto dwoŋi? 55 Wonto mo dae ɡɔɡɔ kom bu wom na? O nu maa ye 

Mary. O nyaana maa ye Jemsi, de Josef, de Simon, de Judas.e 56 O nakɔa maama de ta 

wora debam tei ne mo. Wonto nam nɛ dam dem konto maama yei ne mo?”  
57 Konto mo ba boboŋa déem chɔɡe o ŋwaane. Yezu ma ta de-ba o we, “Nɔɔno ná ye 

Wɛ ni-jwoŋinu, nɔɔna yeini ba pa‑o zula lanyerane, ko daare o tete teo tiina de o sɔŋɔ 

tiina nam bá neɡe‑o.” 58 Ba déem na wo ke ba wo-dedoa se ba sɛ‑o to, o maa wo tiini o 

ke wo-kenkaɡela dedɛ ba tei ne.  

14 

Pɛ Herodi na ɡo Jɔn tei to  

Maake 6:14-29; Luka 9:7-9  

1 Pɛ wolo na tei Galili teene dem to déem ma ba o ni Yezu ŋwa. Pɛ wom yere mo 

Herodi. 2 O ma ta de o tontoŋena o we, “Wonto wó taa ye Jɔn wolo na ye sɛɛm tu to 

mo. Wonto mo jwoori o bi o tete. Mo kokuri o jeɡe dam pa o wae wo-kenkaɡela dedɛ 

o ke.”  
3-4 Herodi déem taɡe konto dwoŋi kolo ŋwaane o ya wo ke Jɔn lanyerane, ye o ta pa 

ba ɡo‑o. O déem di kaane wodwoŋi, o yere mo Herodisa. Kaane wom déem ye o 

zembaaro Filipi kaane mo. Jɔn ma ta o bere‑o we, ko chula se o di o zembaaro kaane. 

Jɔn na bwɛ‑o konto to, o ma pa ba ja‑o ba vɔ peena diɡa ne ba yaɡe da.* 5 O ya maa 

boŋe se o ɡo‑o ye o laam kɔre teo kom nɔɔna bam, ba na pɛ se Jɔn ye Wɛ sampwora to 

ŋwaane.  
6 Herodi lora maŋa laam ma ba ka yi. O ma bwoŋi nɔɔna dedɛ se ba ba ba tɔɡe ba di 

ywoni. Herodisa bukɔ ma zaŋe o vo veira bam yiɡa o sa o bere-ba. O sɛ dem na lana 

konto to, ko ma pa Herodi wo pwoli dedɛ. 7 O wo na pwoli to, o ma du o we, woŋo 

kolo maama o na laɡe to o wó pa‑o. 8 Bukɔ wom nu ma ta o bere‑o, ye o laam vo 

Herodi tei o we, “Woŋo kolo amo na laɡe to mo ye Jɔn yuu. Nmo ná ɡwoni-ko, se n 

daŋe zon-tanlaŋa baŋa ne n pa-ne.” 9 Pɛ Herodi na niɡi konto to, o wo ma chɔɡe 

lanyerane. O nam na duɡi ye o veira bam ni to, o ma pa ni se ba ke konto ba pa‑o. 10 O 

ma toŋe nɔɔna se ba vo peena diɡa kam ba ɡwoni Jɔn yuu kom. 11 Ba ma kwei-ko ba 

daŋe zon-tanlaŋa baŋa ne ba ja nwoŋi ba pa bukɔ wom. O laam ma ja-ko o vo o pa o 

nu Herodisa.  
12 Jɔn kwaɡa tɔɡena bam ma zaŋe ba vo ba kwei o yera yam ba ja vo ba ke yibeeli 

wone. Ba laam ma vo ba ta de Yezu kolo na ke to.  

Yezu pɛ nɔɔna 5,000 wodiu se ba di  

Maake 6:30-44; Luka 9:10-17; Jɔn 6:1-14  

13 Yezu déem na niɡi kolo na ke Jɔn to, o ma zaŋe o vo o zo nabworo o kɛ o daare jei 

sem konto. O ma pwɛ o tete se o vo o bɛ buɡa kam, se o vo o taa wora jei selo na ye 

ɡaao wo to o yerane. Nɔɔna dedɛ ma ba ba maane o na wo jei selo ne to. Ba ma zaŋe 

ba nwoŋi ba teene dem ne, ye ba vo teɡa ne ba vo o tei. 14 Yezu ma nwoŋi nabworo 

kom wone. O laam ma na nɔn-kɔɡɔ kom na tu ko wora. Nɔɔna bam ŋwaŋa ma zo‑o 

lanyerane. O ma yɔɔre balo na ba jeɡe yazura to.*  
15 Teɡa na wora ka yi to, o kwaɡa tɔɡena bam laam ma vo ba ta ded‑o ba we, “Maŋa 

kam wora ka kɛa ye wodiu tera ywo-seeni se ba yeiɡi ba di. Konto ŋwaane nam pa 

nɔɔna bam vo sam wone se ba yeiɡi wodiu ba di.” 16 Yezu ma leiri-ba o we, “Ba ba 

jeɡe se ba viiri. Abam tete mo wó pa-ba wodiu se ba di.”* 17 Ba ma ta ba we, “Debam 

na jeɡe kolo to ye bworobwooru tenu de ywona yalei yerane mo.” 18 Yezu ma ta de-ba 

o we, ba ja ba ba pa‑o. 19 O laam ma ta de nɔɔna bam maama se ba jeini teɡa ne. O ma 

kwei bworobwooru tenu tem de ywona yalei yam, ye o kwoni o yuu wɛɛne o ke Wɛ lei 

te ŋwaane. O ma fɔ bworobwooru tem o pa o kwaɡa tɔɡena bam, ye banto de laam ma 

kwei-te ba pa nɔɔna bam. 20 Nɔɔna bam maama ma di ba su ba daare. Ba na di ba 

daare konto to, ba ma pɛ chichwooru telo na daare to ba su kayɛ fuɡa-selei. 21 Nɔɔna 

balo déem na di konto to ye nenɛɛne baara morro tenu (5,000) mo, ko woli de kaana 

de bia de.  

Yezu vei na baŋa ne  

Maake 6:45-56; Jɔn 6:15-21  

22 Yezu laam ma pa o kwaɡa tɔɡena bam vo ba zo nabworo kom se ba da yiɡa ba bɛ 

buɡa kam bubɛ dedwoŋi dem. Ba na maa kɛ to, o ma pa kɔɡɔ kom viiri. 23 O na ke 

konto to, o ma pwɛ o tete o vo o di peero baŋa se o ware Wɛ. Teɡa ma ba ka yi ye o ta 

wora o yerane. 24 Nabworo kom nam maŋe ko kɛ naneo kom tetare yiɡa yiɡa. Vo-dɛɔ 

ma ba ko jeeri-ba pa se na bam pɔɡele dedɛ ye ba tiini ba maɡe nabworo kom.  
25 Teɡa na wora ka poore to, Yezu laam ma zaŋe o nɔne na bam baŋa ne o maa vei o 

kwaɡa tɔɡena bam tei. 26 Ba na nɛ‑o to, foone ma tiini de ja-ba, de o na wo na bam 

baŋa ne o vei to. Ba ma ta ba we, “Ko wó taa ye chiru mo!” Foone na zo-ba konto to, 

ko ma pa se ba laare baŋa baŋa.  
27 O laam ma ŋɔɔne de-ba ye o we, “Pa-na á bochara ke dam, se ko ye amo mo. Yé 

pa-na foone taa jeɡe abam.” 28 Piita ma leiri‑o we, “Amo Teiru, ko ná seene ko ye nmo, 

se n bwoŋi-ne se a de vo na bam baŋa ne a ba nmo tei.” 29 Yezu maa we, o ba! Piita 

laam ma nwoŋi nabworo kom wone o tu na bam baŋa ne o vei o maa jeeri Yezu. 30 O 

ma ba o lɔre vio kom na tiini ko maɡe tei to pa se foone ja‑o, ye o laam wora o misi na 

bam kuri ne. O na wora o misi to, o ma lwoori Yezu de kwor-dɛa o we, “Amo Teiru, 

jwoŋi-ne n yaɡe!” 31 Yezu laam ma twe o jeŋa o ja‑o, ye o ta ded‑o o we, “Nmo boboŋa 

muri de Wɛ. Bɛŋwaane mo n jeɡe boboŋa yalei ded‑o?”  
32 Ba maama laam ma vo ba zo nabworo kom wo. Vio kom ma kwori lela. 33 Nɔɔna 

balo na wo nabworo kom wone to ma pa Yezu zula. Ba maa tɛ ba we, o seene o ye 

Baŋa Wɛ Bu mo.  
 



34 Ba ma vo ba bɛ ba yi bubɛ dedem dem. Ba na yi jei selo to yere mo Gɛnesara. 
35 Teo kom konto tiina bam ma ba ba lɔre Yezu. Ba na lɔre‑o to, ba laam ma toŋe ni ba 

pa nawuura yam maama, pa se balo na ba jeɡe yazura to ba o tei se o yɔɔre-ba. 36 Ba 

ma lwoori‑o se o pa jaweena bam chwoŋa se ba dwei o ɡɔrɔ kom ni yerane. Balo 

maama na dwei o ɡɔrɔ kom konto to déem ma na yazura.  

15 

Wo-diɡiru telo na chɔɡe nɔɔna to  

Maake 7:1-23  

1 Farisi tiina badaara de Wɛ nia zamesem tiina badaara déem ma nwoŋi Jerusalem ne 

ba vo Yezu tei. Ba ma vo ba bwei‑o ba we, 2 “Bɛ mo ye n tɔɡena bam yeini ba ve 

chullu telo dé nabaara bam na pɛ debam to? Ba ná laɡe ba di wodiu, ba yeini ba ba 

sane ba jea se ko tɔɡe dé chullu tem chwoŋa.” 3 Yezu ma leiri-ba o we, “Abam yeini á 

tɔɡe á tete boboŋa chullu mo, ye á daare á ve Wɛ ni dem na bere tei to. Bɛ mo ye á ke 

konto dwoŋi? 4 Wɛ ni dedwoŋi bere we, nɔɔno jeɡe se o taa zuli o kwo de o nu.* Wɛ 

daa ta bere we, nɔɔno ná sɔɔle lwarem o yaɡe o nu naa o kwo yuu ne, konto tu jeɡe se 

o te mo.* 5 Ko daare abam nam yeini á ja Wɛ taane dem á pipiri ye á we, ‘Nɔɔno ná 

jeɡe woŋo kolo o ya na wó ma o woli o kwo de o nu to, ye o ná we, ko maŋe ko ye Wɛ 

nyem mo, 6 wonto daa ba jeɡe se o kwei o ma zeini o kwo.’ Á na ke tei to bere we á ve 

Wɛ ni dem mo, ye á daare á tɔɡe á tete chwei. 7 Abam maa ye pipiri-nyena mo. Izaya 

déem jeɡe cheɡa de o na wuuri o ta abam taane faŋa faŋa tei to. 8 O déem taɡe Wɛ 

kwora o we:  

‘Nɔɔna banto zuli amo de ba ni mo,  

ye ba boboŋa tera amo tei ne.  
9 Ba na pae amo zula tei to maama ye kafɛ mo.  

Ba bera yam tɔɡe nabiina boboŋa chullu mo,  

ye ba pae se te ye amo nyem.’ ”*  

10 Yezu laam ma bwoŋi nɔn-kɔɡɔ kom se ba ba o tei, ye o de dendea de-ba o we: 

“Cheiɡi-na lanyerane se á ni amo taane dem kuri. 11 Nɔɔno ná kwei woŋo kolo maama 

o pa se ko tɔɡe o ni ko zo o wo, konto bá pa o diɡiri o tete. Ko daare kolo o na yeini o 

pa se ko tɔɡe o ni ko nwoŋi to mo wó pa o diɡiri.”  
12 Yezu kwaɡa tɔɡena bam laam ma vo o tei, ye ba ta ded‑o ba we, “Nmo wo lɔre we 

Farisi tiina bam boboŋa chɔɡe de nmo taane dem na?” 13 Yezu ma leiri-ba we, “Á nam 

yé ta‑á nii banto. Amo Kwo Wɛ na wo jeiri tio kolo maama to jeɡe se ko ɡɔ ko yaɡe 

mo. 14 Yaɡe-na ba boboŋa. Banto nye de lilwei vaŋena balo de yia na ba nae to mo. 

Lilwei nam ná laɡe o vaŋe o dwoŋi lilwei, ba maama wó to ɡwoŋo wone mo.”  
15 Piita laam ma ta de Yezu se o bere-ba dendea kam kuri na ye tei to. 16 O ma ta 

de-ba o we, “Abam de swa ta muri mo na? 17 Á jeɡe se á ta‑á yei we, woŋo kolo 

maama na yeini ko zo nɔɔno ni to mo yeini ko tu o kana, ye o laam daare o tɔ-ko o 

yaɡe. 18 Ko daare kolo na nwoŋi nɔɔno ni ne to yeini ko zeɡe o boboŋa ne mo ko 

nwoŋi. Ko ye wonnu tem konto dwoŋi mo yeini te pa o jeɡe diɡiru. 19 Nɔɔno boboŋa 

mo pae se o laɡe wo-balwaaro tɔɡem. Ya maa wae ya pae o ɡo nɔɔna, ye ya ta pae o 

tɔɡe bwoorim kikia, de ka-laɡa wo-zɔɔna maama. Ya maa wae ya pae o ŋɔna, naa o fɔ 

vwa, ye o taa twe o dwonna. 20 Ko nam ye wonnu tento dwoŋi mo diɡiri nɔɔno. Ko 

daare, nɔɔno ná di wodiu ye o wo sane o jea, konto ware ko pa o diɡiri o tete.”*  

Kaane wodwoŋi ke o wo-dedoa de Yezu  

Maake 7:24-30  

21 Yezu déem ma zaŋe o nwoŋi jei sem konto ne, ye o vo Tura de Sidon nawuura yam 

seeni. 22 Kaane wodwoŋi maa wora o na zoore jei sem konto ne. O maa ye Kanaan 

tiina bukɔ. O ma vo Yezu tei ye o laare de kwor-dɛa o we, “Amo tu, Pɛ David dwi tu, 

popo duri amo yiniɡa. Setaane mo jeɡe amo bukɔ, ye de tiini de daane‑o.” 23 Yezu ma 

maŋe da chemm. O kwaɡa tɔɡena bam ma vo o tei ba lwoori‑o se o pa kaane wom 

viiri, o na tɔɡe-ba ye o ke sɔɔ to ŋwaane. 24 Yezu ma leiri-ba o we, “Wɛ toŋe-ne se a ba 

a zeini o tete nɔɔna Isarele dwi tiina bam, ba na nye de pei selo na beeri kafɛ to 

ŋwaane mo.”  

25 Kaane wom laam ma vo o kuni dwoona o yiɡa ne, ye o lwoori‑o we, “Amo tu, 

zeini-ne!” 26 Yezu ma leiri‑o we, “Ko wo maŋe se nɔɔno jwoŋi o bia wodiu o dole o pa 

kukuri.” 27 Kaane wom maa we, “Amo tu, n taɡe cheɡa. Kukuri sento nam jeɡe chwoŋa 

se se twɛ wodiu kolo se tu wom na di ye ko siiri teɡa ne to se di.” 28 Yezu laam ma 

leiri‑o we, “Kaane, nmo tiini n ke n wo-dedoa de amo chekke. Konto to, nmo na laɡe 

kolo to, Wɛ wó pa ko ke.”* Maŋa kam konto ne nɔɔ mo o bukɔ wom nɛ yazura.  

Yezu pɛ nɔɔna 4,000 wodiu se ba di  

Maake 7:31–8:10  

29 Yezu laam ma kɛ o vo o tɔɡe Galili naneo kom ni, ye o daare o vo o di peero baŋa 

o jeini da. 30 O na jeini da konto to, nɔn-fɔrɔ maa tui o tei, ye ba jaane jaweena dedɛ 

ba woli da ba tui. Badaara déem ye ɡwane, badaara de maa ye lilwoa, de ɡwaaro, de 

memaaro, ko woli de balo jaweero dwi dwi na jeɡe-ba to. Ba maa jaane-ba ba vei ba 

tiŋi Yezu yiɡa ne, pa se o yɔɔre-ba. 31 O na ke tei to ma pa se nɔn-kɔɡɔ kom ye yaau. 

Ba ma nɛa we memaaro yɔɔre te ŋɔɔna, ye ɡwane de fɔɡe se kwɛ. Gwaaro de maa wae 

te via, ye lilwoa yia de jwoori ya nae. Ba na nɛ wo-kenkaɡela yam to, ko ma pa ba zuli 

Baŋa Wɛ wom na ye Isarele tiina Wɛ to.  
32 Yezu laam ma bwoŋi o kwaɡa tɔɡena bam, ye o ta de-ba o we, “Amo jeɡe nɔɔna 

banto ŋwaŋa de ba na tu ba wo amo tei ne da yatɔ, ye ba laam daa ba jeɡe wodiu se 

ba di to. Amo ba laɡe se a pa ba viiri ye ba wo di kolokolo. Ba ná laɡe ba viiri konto, 

kana wó pa ba beiri chwoŋa ne mo.” 33 O kwaɡa tɔɡena bam ma bwei‑o ba we, 

“Debam wó ke tɛ mo dé na wodiu kaɡoa kanto yuu ne dé pa nɔn-kɔɡɔ konto se ba di?” 
34 O ma bwei-ba o we, “Abam jeɡe bworobworo ko mae tɛ mo?” Ba ma leiri‑o ba we, 

“Terepɛ mo wora, de ywon-bia fenfee.”  
35 Yezu laam ma ta de nɔn-kɔɡɔ kom se ba maama jeini teɡa ne. 36 O ma daare o kwei 

bworobwooru terepɛ tem de ywona yam ye o ke Wɛ lei te ŋwaane. O ma ja-te o fɔ fɔ o 

pa o kwaɡa tɔɡena bam ye banto de laam kwei ba pa nɔɔna bam. 37 Nɔɔna bam maama 

déem ma di ba su ba daare. Ba laam ma twɛ chichwooru telo na daare to ba su kayɛ 

serepɛ. 38 Nɔɔna balo déem na di konto to ye nenɛɛne baara morro tena (4,000) mo, ko 

woli de kaana de bia de.  

39 Yezu laam ma pa se kɔɡɔ kom viiri. O ma daare o vo o zo nabworo o bɛ o vo o yi 

nawuuri dedwoŋi yere na ye Maɡadan to.  

16 

Farisi tiina de Saduka tiina taane  

Maake 8:11-21; Luka 12:54-56  

1 Farisi tiina badaara de Saduka tiina déem ma zaŋe ba vo Yezu tei. Ba maa laɡe se 

ba maŋe‑o mo ba nii, ye ba ta ded‑o we, o ke wo-kenkaɡele delo na wó bere-ba we o 

dam dem nwoŋi Wɛ tei ne to.* 2 Yezu ma leiri-ba o we, “Abam yeini á wae á nii wɛyuu 

ne á lɔre teɡa kam yibia na wó taa ye tei to. Ko ná ye dedaan-ni ne, ye wɛyuu kom ná 

ke nasoŋo, á yeini á ta we, teɡa wó poore lanyerane. 3 Ko nam ná ye zezeŋa ne, ye 

wɛyuu kom ná ye liira liira, á yeini á we, doa mo laɡe ka ne. Bɛ nam mo ye á ware á 

lɔre we wonnu telo na wora te ke leile to bere Wɛ na laɡe o ke wo-kamunnu telo to? 
4 Zem nɔɔna bam ye puseŋ-nyena mo ye ba yiɡa tera de Wɛ. Mo kokuri ba laɡe se a ke 

wo-kenkaɡele a bere-ba. Ba maa bá na, ko ná dae wo-kenkaɡele delo na maŋe de ke 

Jonah tei ne to yerane.”*  

O na taɡe de-ba konto to, o laam ma yaɡe ba tei ye o kɛ.  
5 Yezu kwaɡa tɔɡena bam déem na vei ba bɛ buɡa kam bubɛ dedwoŋi dem to, ba ya 

swei se ba ja bworobworo ba woli da. 6 Yezu ma ta de-ba o we, “Á fɔɡe á che á tete se 

á yé pa Farisi tiina bam de Saduka tiina bam de abam sabɔle.” 7 O na taɡe de-ba konto 

to, ba ma bane daane ba we, “Ko ye bworobworo taane mo o tɛa, ye debam wo jaane 

kodwoŋi dé ba.” 8 Yezu ma maane ba na tɛ kolo to, ye o we, “Bɛ mo ye á pa lwia jeɡe 

abam de á na ba jeɡe bworobworo to? Abam boboŋa muri de Wɛ. 9 Abam ta wo lɔre 

Wɛ na jeɡe dam tei to na? Á nam swei we amo kwei bworobwooru tenu mo a fɔ fɔ a 

pa nɔɔna morro tenu ye ba di na? Á nam ware á ɡuli kayɛ seɡera á na twɛ wodiu kolo 

na daare á ke da to na? 10 Ko woli da, amo na kwei bworobwooru terepɛ tem a pa 

nɔɔna morro tena ye ba di to, kayɛ seɡera mo á ta twɛ á su? 11 Ko nam dae 

bworobworo taane mo a ya tɛa. Á laam wo lɔre konto na? Á nam fɔɡe á che á tete se á 

yé pa Farisi tiina bam de Saduka tiina bam de abam sabɔle.”  
12 O kwaɡa tɔɡena bam laam ma lɔre we, ko ya dae sabɔle delo ba na ke bworobworo 

ne to taane mo o ŋɔɔne de-ba. Ko nam ye se ba yé pa Farisi tiina de Saduka tiina 

berem dem mo chɔɡe-ba.  

Piita na taɡe Yezu cheɡa kam tei to  

Maake 8:27-30; Luka 9:18-21  

13 Yezu déem ma vo o yi Kazaria Filipi nawuura yam. O na yi da to, o ma bwei o 

kwaɡa tɔɡena bam o we, “Nɔɔna yeini ba tɛ amo Nabiin-bu wom taane ba we amo ye 

wɔ mo?” 14 Ba ma leiri‑o ba we, “Badaara tɛ ba we, nmo ye Jɔn wolo na ye sɛɛm tu to 

mo. Badaara de maa tɛ ba we nmo ye Elija mo, ye badaara de tɛ ba we nmo ye 

Jeremia naa faŋa faŋa Wɛ sampwora kadwoŋi mo.” 15 O laam ma bwei-ba o we, “Ko 

nam ná ye abam, á boŋe se amo ye wɔ mo?” 16 Simon Piita ma leiri‑o we, “Nmo ye 

Ŋwea Tu Baŋa Wɛ Bu Krista wolo o na toŋe to mo.”* 17 Yezu ma leiri‑o we, “Jonah bu 

Simon, nmo na lɔre konto to, nmo ye yu-ywoŋo tu. Ko nam dae nabiina yiyiu mo pɛ n 

lɔre cheɡa kam konto, se ko ye a Kwo Wɛ mo pɛ n lɔre-ka. 18 Amo nam wó ta a bere‑m 

nmo na ye tei to. Nmo yere mo Piita, ko kuri mo ye pelɔrɔ. Ko maa bere we amo wó 

bobo a kɔɡɔ kom kuri pelɔrɔ kom konto baŋa ne mo. Toone de de dam maama maa bá 

wane-ko de chɔɡe. 19 Amo nam wó kwei Wɛ telaao paare dem bwor-bia a ke nmo jeŋa 

ne, se n wane n ma n pore chwoŋa n pa nɔɔna taa tɔɡe da ba zoore Wɛ woro kom wo. 

Chwoŋa kalo maama nmo na cheɡe se nɔɔna yé da da to, Wɛ wó zeɡe nmo kwaɡa ne 

de konto. Nmo nam ná yaɡe chwoŋa kalo maama, Wɛ daa ta wó zeɡe nmo kwaɡa ne 

de konto.”  
20 Yezu laam ma kaane o kwaɡa tɔɡena bam se ba yé pa nɔɔn-nɔɔno lɔre we o seene o 

ye Wɛ Dam Tu Krista wom.  

Yezu bere o toone na wó taa ye tei to  

Maake 8:31–9:1; Luka 9:22-27  

21 Ko zeɡe kanto maŋa kam ne Yezu ma ŋɔɔne jaja o bere o kwaɡa tɔɡena bam we o 

jeɡe se o vo Jerusalem o na yaara dedɛ Juu tiina nakwa bam tei ne, de ba kaanem 

yiɡa tiina bam, de ba zamesem tiina bam de tei ne. Ba maa jeɡe se ba ɡo‑o se o laam 

jwoori o bi toone wone da yatɔ dɛ ne.* 22 Yezu na taɡe konto dwoŋi to, Piita ma ja‑o o 

vo dáa, ye o bwɛ‑o o we, “Amo Teiru, Wɛ bá sɛ se konto ke nmo.” 23 Yezu ma ɡuni o 

nii Piita, ye o ta ded‑o o we, “Setaana pɛ, vei dáa a tei ne! Nmo laɡe n pa a tusi mo. 

Nmo boboŋa yam ye nabiina nyem mo ye ya ba tɔɡe Wɛ na laɡe tei to.”  
24 Yezu laam ma ta de o kwaɡa tɔɡena bam o we, “Nɔɔno wolo maama ná laɡe se o 

taa tɔɡe amo kwaɡa, konto tu jeɡe se o ve o tete boboŋa ye o sɛ yaara ne wolo na zeŋe 

daɡara o maa vei o toone jei tei to, se o laam taa tɔɡe-ne. 25 Wolo maama nam ná laɡe 

se o jwoŋi o tete ŋwea, konto tu wó ɡa-ka mo. Ko daare wolo maama ná sɛ se o ɡa o 

ŋwea amo ŋwaane, konto tu wó na ŋwea Wɛ tei ne. 26 Nɔɔno nam ná kwaane o jwoŋi 

loɡo baŋa wonnu tem maama, ye o laam ná ɡɛ ŋwea Wɛ tei ne, bɛ nyɔɔre mo o nɛa? 

Kolokolo nam tera nɔɔno na wó wane o kwei o ma jwoŋi o ŋwea Wɛ tei ne. 27 Amo 

Nabiin-bu wom nam jeɡe se a ba de nenɔŋ-fɔrɔ, ne a Kwo Wɛ na jeɡe tei, ye o malese 

sem de wó tɔɡe-ne. Kanto maŋa kam ne, amo laam wó pa se nɔɔno maama jwoŋi 

nyɔɔre delo na maŋe de o kikia to.* 28 Cheɡa ŋwaane to, nɔɔna balo zem na wo 

ywo-seeni to badaara bá te ye ba ta wo nɛ amo Nabiin-bu wom na maa beene de a 

paare dem to.”  

17 

Yezu yibia na leiri tei to  

Maake 9:2-13; Luka 9:28-36  

1 Da yaredo déem ma ba ya kɛ. Yezu laam ma ja Piita, ko woli de Jemsi, de o nyaane 

Jɔn pa ba tɔɡe daane ba vo ba di peo-kamunu yuu. Ba maa wora ba yerane mo. 2 Ba na 

wora konto to, Yezu yibia ma leiri ba yiɡa ne. O yibia kam maa nye de wea na nyeene 

tei to mo.* O ɡwaaro tem de maa tiini te peere ye te nyeena. 3 Ba laam ma na Moses de 

Elija na wo Yezu tei ne, ye ba ŋɔɔne ded‑o. 4 Piita laam ma ta de Yezu o we, “Amo 

Teiru, dé na wo ywo-seeni to, ko tiini ko lana ko pa debam. Nmo nam ná sɛ, se n pa a 

pu vwoa yatɔ ywo, se nmo de Moses de Elija taa zoore da.”  
5 Piita na wora o ŋɔɔne konto to, kunkwoŋo kolo na nyeene to ma ba ko li-ba. Ba 

laam ma ni kwora na ŋɔɔne ko wone ka we, “Amo bu-doa mo tento ye a swoi‑o 

lanyerane. O kikia su amo yi. Á nam ta‑á cheiɡi o taane lanyerane.”*  
6 Yezu tɔɡena batɔ bam na niɡi kwora kam to, ba ma vwi ba yibia teɡa ne, foone na 

tiini de zo-ba to ŋwaane. 7 Yezu laam ma vo ba tei o dwei-ba, ye o we, “Zaŋe-na, se á 

yé pa foone taa jeɡe abam.”  
8 Ba laam ma kwoni ba yum wɛɛne, ye ba daa wo nɛ nɔɔn-nɔɔno, ko ná dae Yezu 

yerane. 9 Ba ma zaŋe peo kom yuu ne ba maa tua. Yezu laam ma kaane-ba o we, ba yé 

pa se nɔɔn-nɔɔno lɔre ba na nɛ kolo to, se ko taa nii maŋa kalo omo Nabiin-bu wom na 

wó bi toone wone to.  
10 O kwaɡa tɔɡena bam laam ma ta ded‑o ba we, “Wɛ nia yam zamesem tiina bam 

yeini ba tɛ ba we, Elija mo jeɡe se o lwoori o ba yiɡa, se Wɛ Dam Tu wom laam da 

kwaɡa. Ko ye cheɡa mo naa vwa mo?” 11 Yezu ma leiri-ba o we, “Ko ye cheɡa mo. 

Elija jeɡe se o ba o kwɛ woŋo maama se Wɛ Dam Tu wom laam ba.* 12 Nam ta‑á yei-na 

we, Elija maŋe o ba ye nɔɔna wo wane ba lɔre‑o. Ba ma tiini ba bɛɛse‑o se ko yi ba 

boboŋa na laɡe tei to. Ko nam ná ye amo Nabiin-bu wom, ba daa ta wó bɛɛse amo de 

konto dwoŋi mo.”  
13 O kwaɡa tɔɡena bam laam ma lɔre we ko ye Jɔn wolo na ye sɛɛm tu to taane mo o 

ŋɔɔna.  

Yezu yɔɔre bu wodwoŋi  

Maake 9:14-32; Luka 9:37-45  

14 Yezu de o kwaɡa tɔɡena batɔ bam laam ma jwoori ba vo ba yi nɔn-kɔɡɔ kom tei. 

Nɔɔno wodwoŋi ma vo o kuni dwoona Yezu yiɡa ne o ta ded‑o o we, 15 “Amo tu, duri 

amo bu yiniɡa. O sae kɔɔro mo ye ko tiini ko chana o yera ne. O maa yeini o toe mini 

wone de na wone. 16 Amo nam jaane‑o a ba nmo kwaɡa tɔɡena bam tei mo se ba 

yɔɔre‑o, ye ba wo wane.”  
17 Yezu na niɡi konto to, o ma ta o we, “Abam zem nɔɔna bam bere á ba jeɡe 

                                                           

 *17:5 2 Piita 1:17-18 

 *17:11 Malaki 4:5-6 



wo-dedoa de amo, ye á ba sɛ se á taa tɔɡe chwoŋa. Ko fe se a tiini a dáane abam tei ne 

se a vo a maŋe yei ne mo? A nam wó ke tɛ mo a zuri a bochare de abam? Ja-na bu 

wom á ba.” 18 Yezu laam ma baɡe setaane delo na daane bu wom to pa se de yaɡe‑o. O 

ma yɔɔre o na yazura maŋa kam konto ne nɔɔ.  
19 Nɔn-kɔɡɔ kom déem na viiri maama to, Yezu kwaɡa tɔɡena bam laam ma vo o tei 

ba bwei‑o ba we, “Bɛ mo ye debam ware setaane dem dé zeili?” 20 O ma leiri-ba o we, 

“Ko ye abam boboŋa na muri to ŋwaane mo. A tɛ abam cheɡa ŋwaane to, nɔɔno ná 

jeɡe wo-dedoa de Wɛ, ye ko ná maŋe ko ye fenfee yerane se ko maŋe de 

tio-bu-memeeno tei de, wonto wó wane o ma-ko o toŋe totoŋ-kamunnu. Wonto wó 

wane o ta de peo-kamunu konto se ko zaŋe ko vo ko jeini jei-ɡɛ, ye ko wó seene ko ke. 

Kolokolo tera ko na wó cheiŋi wo-dedoa tu. [ 21 Setaane dento dwoŋi zeilim dana. Ko 

ná dae we á seene á yia á lwoori Wɛ ye á vɔ ni, ko ya bá wane.]”  
22 Yezu kwaɡa tɔɡena bam déem ma ba ba jeeri daane Galili ne. Yezu ma ta de-ba o 

we, “Leile konto ba laɡe ba ja Nabiin-bu wom ba ke nɔɔna jeŋa ne, 23 ye ba laam wó 

ɡo‑o. Da yatɔ dɛ ne o nam wó jwoori o bi toone wone.” O taane dem konto ma tiini de 

chɔɡe ba wo.  

Wɛ diɡa kam lampwoo taane  

24 Ba déem ma vo ba yi Kaparenia. Juu tiina balo na yeini ba jwoŋi lampwoo Wɛ diɡa 

kam ŋwaane to ma vo Piita tei ye ba bwei‑o ba we, “Abam berem tu Yezu yeini o ŋwe 

lampwoo na?”* 25 Piita ma leiri o we, “O ŋwea.”  

O laam ma jwoori o vo o zo sɔŋɔ kolo ba na wora to. Yezu ma wuuri o bwei‑o o we, 

“Simon, nmo boboŋa jaane tɛ mo? Loɡo baŋa pwa bam na yeini ba jwoŋi lampwoo tei 

to, ba yeini ba jwoŋi-ko nɔɔna bera tei ne mo? Ba yeini ba jwoŋi-ko ba tete sɔŋɔ tiina 

tei ne mo naa balo na ye veira to tei ne mo?” 26 Piita ma leiri‑o o we, “Ko ye veira bam 

tei ne mo.” Yezu laam ma ta o we, “Tɔ. Ko bere we, dé na ye Wɛ sɔŋɔ tiina to, dé nam 

ba jeɡe se dé ŋwe. 27 Dé nam ba laɡe se dé pa lampwoo lara bam boboŋa chɔɡe. Konto 

ŋwaane nam zaŋe n vo buɡa kam ni se n de ɡwola n ma n ja ywoni. Nmo na bobo se n 

ja ywoni delo to, se n kaŋe de ni se n na sabu-dale da. Sabu-dale dem konto wó yi Wɛ 

diɡa kam lampwoo kom kuni belei ŋweem. N ná le-de, se n ja n ba n ma n ŋwe n pa 

                                                           

 *17:24 Nwoŋim 30:13 



amo de n tete.”  

18 

Wɛ paare dem nɔn-kamunu na ye tei to  

Maake 9:33-37, 42-48; Luka 9:46-48; 17:1-2  

1 Konto maŋa kam ne Yezu kwaɡa tɔɡena bam ma vo o tei, ye ba bwei‑o ba we, “Wɛ 

telaao paare dem seeni wɔ mo wó taa ye nɔn-kamunu o dwoi maama?”  
2 Yezu laam ma bwoŋi bu-balaŋa pa se o ba o zeɡe ba maama tetare ne. 3 O ma ta o 

we, “Cheɡa ŋwaane to, abam ná wo leiri á boboŋa se ko pa á ji ne bu-balwa tei to, á 

bá na chwoŋa se á zo Wɛ telaao paare dem wo.* 4 Wolo na dwoi maama Wɛ telaao 

paare dem wone to mo ye wolo na ɡwooni o tete ye o ji nenɛɛne bu-balaŋa kanto to. 
5 Ko woli da, wolo maama na wó zuli bu wonto dwoŋi lanyerane amo yere ŋwaane to, 

konto tu zuli amo mo.  
6 Ko ná ye balo na ke ba wo-dedoa de amo, ye ba ná maŋe ba muri ne bu-balwa tei, 

nɔɔno wolo ná pɛ ba dedoa tusi Wɛ chwoŋa wone, konto tu tiini o chɔɡe mo dedɛ. Ba 

ná jaane nɔɔno wom konto ye ba lei kandwɛ-kamunu o ba ne ba daare ba de‑o naneo 

wone se o te, konto ɡare waarem delo kotu na jeɡe se o na Wɛ tei ne to. 7 Ko ye lɛɛro 

mo ko pae nabiina de wonnu telo na wo loɡo baŋa ne ye te pae nɔɔna tusi Wɛ chwoŋa 

wone to. Wonnu tem konto dwoŋi jeɡe se te taa wora se te soɡe nɔɔna. Wolo maama 

nam ná tɔɡe te baŋa o soɡe nɔɔna pa ba tusi, lɛɛro wó tiini te yi konto tu dedɛ.  
8 Nɔɔno jeŋa naa o naɡa ná pɛ se o tusi, ko maŋe se o ɡwoni-ka mo o yaɡe. Nɔɔno ná 

ɡɛ o jeŋa naa o naɡa, ye o daare o na ŋwea Wɛ tei ne, konto ɡare o ná jeɡe o yera yam 

maama ye ba laam de‑o ba yaɡe mini delo na bá fɔɡe de dwei to wone. 9 Nɔɔno yi nam 

ná pɛ se o tusi, ko maŋe se o le-de o dole o yaɡe. Nɔɔno ná jeɡe yi dedwe ye o na Wɛ 

ŋwea kam, ko ɡare o ná jeɡe yia yalei ye ba laam de‑o ba yaɡe te-seŋa mini dem 

wone.  

Pi-jia kam memaŋe  

Luka 15:3-7  

10 Ta‑á yei-na se á yé ɡwooni wolo maama na muri amo nɔɔna bam wone to. Nam 

lɔre we, Wɛ malese selo na nii banto baŋa ne to zeɡe amo Kwo Wɛ tei ne telaao ne 

maŋa maama. [ 11 Nabiin-bu wom na tu loɡo baŋa to, ko ye se o jwoŋi balo na jei to 

mo o ke Wɛ jeŋa ne.]  
12 Nɔɔno ná jeɡe pei bi (100), ye se dedoa ná jei, abam boŋe we o wó ke tɛ mo? O 

jeɡe se o yaɡe pei funoɡo-noɡo sem (99) mo se kaporo kom ne, se o daare o vo o beeri 

pi-jia kam. 13 Cheɡa ŋwaane to, o nam ná beeri o na-ka, o laam wó na wopwolo dedɛ 

kanto ŋwaane se ko dwoni pei selo na daare ye se wo jei to. 14 Ko nam ye bedwe mo 

de abam Kwo Wɛ na bá yaɡe amo nɔɔna balo na muri to dedoa se o jei.  

Nɔɔno de o dwoŋi jeɡe se ba fɔɡe daane  

15 Nmo nu-bu ná ke lwarem o chɔɡe nmo wo, se n vo n kaane‑o de o na ke kolo to, se 

ko taa ye abam yerane taane ye nɔɔn-nɔɔno tɔɡe o tera. O nam ná sɛ nmo na taɡe kolo 

to, ko bere we n jwoori n de‑o Wɛ chwoŋa wone.* 16 O nam ná wo sɛ se o cheiɡi nmo 

taane dem, se n laɡe nɔɔno dedoa naa nɔɔna balei se á tɔɡe daane á vo o tei, se ba 

bwei‑o ba nii. Konto dwoŋi mo wó tɔɡe Wɛ tɔn-dwoŋo kom na bere tei to we, ‘Nɔɔno 

ná jeɡe taane de o dwoŋi, ko maŋe se nɔɔna balei naa batɔ mo zeɡe o taane dem 

kwaɡa ne.’* 17 Nɔɔno wom nam ta ná wo sɛ se o cheiɡi banto de, se n laam vo n 

wɛ-diɡa kɔɡɔ kom yiɡa ne n tole taane dem n bere-ba. O nam daa ta ná wo sɛ se o 

cheiɡi á wɛ-diɡa kɔɡɔ kom taane dem, se á laam ta‑á ke‑o nenɛɛne o ye nɔn-yɔɔ wolo 

na maŋe o yeiri Wɛ to.  
18 A tɛ abam cheɡa ŋwaane to, chwoŋa kalo maama abam na cheɡe se nɔɔna yé da da 

to, Wɛ wó zeɡe abam kwaɡa ne de konto. Abam nam ná yaɡe chwoŋa kalo maama, 

Wɛ daa ta wó zeɡe abam kwaɡa ne de konto. 19 Ko woli da, abam nɔɔna balei ná ke ni 

daane loɡo baŋa ne se á lwoori woŋo kolo maama amo Kwo Wɛ tei ne, wonto wó ke o 

pa abam. 20 Kokuri ŋwaane, nɔɔna balei naa batɔ ná jeini daane amo yere ŋwaane, 

amo wó taa wora ba tei ne.”  

Ka-yaɡe-ka-chɛ memaŋe  

21 Piita laam ma vo Yezu tei, ye o bwei‑o o we, “Amo Teiru, amo nu-bu ná yɔɔre o ke 

lwarem o chɔɡe amo wo, ko wó taa ye kuni beɡera mo o daa ta wó ke ye a jeɡe se a 

yaɡe a ma chɛ‑o? Ko maŋe se ko yi kuni berepɛ mo na?” 22 Yezu ma leiri‑o o we, 

“Aawo, ko dae kuni berepɛ yerane, se ko nam jeɡe se ko taa ye fuserepɛ kuni berepɛ 

mo. 23 Kokuri Wɛ paare dem na ye tei to, de nye de pɛ wodwoŋi na laɡe se o jeeli o 

sabu o nii o tontoŋena bam tei ne. 24 O na bobo se o jeeli konto to, ba laam ma ja o 

tontoŋeno wodwoŋi wolo na jeɡe o jene dedɛ se ko maŋe de sabu ywollu morro morro 

to ba ba o tei. 25 Nɔɔno wom konto maa ware o ŋwe o jene dem. Pɛ wom laam ma pa 

ni se ba ja nɔɔno wom, de o kaane, de o bia maama ba yeiɡi, ko woli de o wonnu 

maama, se ba ma sabu kom konto ba ŋwe jene dem. 26 Tontoŋeno wom na niɡi konto 

to, o ma vo o kuni dwoona pɛ wom yiɡa ne, ye o lwoori‑o o we, ‘Amo tu, popo ja n 

bane de amo, se nmo ná pɛ-ne chwoŋa, amo laam wó ŋwe a jene dem maama a pa‑m.’ 
27 Pɛ wom ma duri o ŋwaŋa pa se o yaɡe jene dem o ma chɛ‑o, ye o daa wo ke‑o 

kolokolo.  
28 Nɔɔno wom konto laam ma nwoŋi o vo o jeeri tontoŋeno wodwoŋi wolo na jeɡe o 

jene fenfee nenɛɛne sabu ywolo dedoa to. O ma sɔ nɔɔno wom ba, ye o fe‑o se o ŋwe o 

jene dem. 29 Nɔɔno wom ma kuni dwoona o dwoŋi tontoŋeno wom yiɡa ne ye o 

lwoori‑o o we, ‘Popo ja n bane de amo, se nmo ná pɛ-ne chwoŋa, amo laam wó ŋwe a 

jene dem a pa‑m.’ 30 O maa wo sɛ, ye o ja nɔɔno wom o vo o ke peena diɡa ne se ko vo 

ko yi maŋa kam o na wó ŋwe jene dem to.  
31 Pɛ wom tontoŋena badwonna na nɛ konto to, ko ma pa ba wo tiini ko chɔɡe. Ba 

ma vo ba ta ba bere pɛ wom kolo maama na ke to. 32 Pɛ wom laam ma bwoŋi o 

tontoŋeno wom konto se o ba o tei. O ma ta ded‑o o we, ‘Nmo ye puseŋ-nyeno mo. 

Amo yaɡe nmo jen-fɔrɔ kom maama mo a ma chɛ‑m, nmo na lwoori-ne to ŋwaane. 
33 Ko ya maŋe se nmo de duri n dwoŋi wom ŋwaŋa, nenɛɛne amo na duri nmo ŋwaŋa 

tei to.’ 34 Pɛ wom bane ma tiini de zaŋe dedɛ de o tontoŋeno wom. O ma ke‑o o 

nɔn-kachɛ jeŋa ne se ba taa pa‑o waarem se ko taa vei maŋa kalo o na wó ŋwe o jene 

dem maama to.  
35 Tɔ. Abam wolo maama ná wo yaɡe o ma chɛ o nu-bu de o bochare maama, amo 

Kwo Wɛ de wó waare abam konto dwoŋi mo.”  



19 

Kaane yaɡem  

Maake 10:1-12; Luka 16:18  

1 Yezu déem na bere-ba wonnu tem konto maama o ti to, o laam ma zaŋe Galili ne o 

vo o yi Judea laŋa kalo na wo Jɔdan buɡa kam bubɛ dedwoŋi dem ne to. 2 Nɔn-kɔɡɔ 

ma tɔɡe‑o ko vo, ye o yɔɔre-ba jei sem konto ne.  
3 Farisi tiina badaara déem ma zaŋe ba vo Yezu tei. Ba maa laɡe se ba maŋe o 

boboŋa ba nii, ye ba bwei‑o ba we, “Nɔɔno jeɡe chwoŋa se o yaɡe o kaane, ko ná 

maŋe ko ye kolo maama ŋwaane na?” 4 Yezu ma leiri-ba o we, “Ko popone Wɛ tɔnɔ 

kom ne we, boboa ne Wɛ na ke nabiina to, o ke-ba se ba taa ye baara de kaana mo. 

Abam nam maŋe á wo ɡaɡe konto na? 5 Wɛ na ke-ba se ba taa ye konto dwoŋi to, 

nɔɔno ná di kaane, o jeɡe se o pwɛ o tete o kwo de o nu tei ne, se o daare o ba o pa se 

o de o kaane wom tane daane. Konto wó pa ba laam ji nɔɔno dedoa. 6 Ba daa maa dae 

nɔɔna balei, se ba ye ŋo dedoa mo. Wɛ na pɛ se ba kwaare daane to, nɔɔn-nɔɔno daa 

ba jeɡe se o pɔɔre-ba daane.”* 7 Farisi tiina bam daa ma bwei‑o ba we, “Bɛ nam mo ye 

Moses déem pa ni we nɔɔno jeɡe chwoŋa se o popone tɔnɔ o pa o kaane se ko bere we 

o yaɡe‑o?”* 8 Yezu ma leiri-ba o we, “Moses na yaɡe chwoŋa se abam ta‑á ke á kaana 

konto to, ko ye á boboŋa na lira de o berem dem to ŋwaane mo. Ko zeɡe boboa ne ko 

ya wo maŋe se nɔɔna yaɡe ba kaana. 9 Amo nam tɛ abam we, nɔɔno kaane ná wo 

chɔɡe de baara laɡem, ye o ná yaɡe‑o ye o daare o di kaane wodwoŋi, konto tu keim 

dem de kabwoŋa ye bedwe mo.”  
10 Yezu na taɡe konto to, o kwaɡa tɔɡena bam ma ta ded‑o ba we, “Ko ná seene ko ye 

konto mo baaro de o kaane laŋa ne, nɔɔno nam ná maŋe o wo di kaane, ko ya ɡara.” 
11 O ma leiri-ba o we, “Ko nam dae nɔɔna maama mo wó wane berem dento ba jwoŋi 

ba ke ba yuu ne, se ko ye Wɛ na zeini balo yerane se ba jwoŋi-de to mo. 12 Nɔɔna 

badaara wora ba na ba boŋe se ba di kaana, kokuri ba maŋe ba lo banto bakane mo. 

Badaara de maa wora ba na ba boŋe se ba di kaana, ye ko ye nɔɔna mo jaane-ba ba 

lwe. Ko daare badaara wora ba tete na ve se ba di kaana, ye ko ye ba na seene ba yia 

Wɛ telaao paare dem ŋwaane to mo. Nɔɔno wolo ná wane berem dento o jwoŋi, se o 

taa tɔɡe-de.”  

Bu-balwa maŋe de Wɛ paare dem  

Maake 10:13-16; Luka 18:15-17  

13 Nɔɔna badwonna déem ma ja bu-balwa ba vo Yezu tei se o zi o jea ba yum ne ye o 

ware Wɛ o pa-ba. O kwaɡa tɔɡena bam ma zaŋe ba bwɛ-ba se ba yé taa ke konto. 
14 Yezu laam ma ta o we, “Yaɡe-na se bia bam taa tui a tei, se á yé zaŋe á che-ba. 

Kokuri Wɛ telaao paare dem ye banto dwi nyem mo.” 15 O na taɡe konto to, o laam ma 

zi o jea ba yuu ne, ye o daare o viiri.  

Naduna wó wane ba na ŋwea Wɛ tei ne na?  

Maake 10:17-31; Luka 18:18-30  

16 Dɛ dedwe nɔn-doŋo kodwoŋi déem ma zaŋe o vo Yezu tei. O ma bwei‑o o we, 

“Berem tu, keim-laao kɔ mo a jeɡe se a ke se ko pa a na ŋwea kalo na ba jeɡe kweelim 

Wɛ tei ne to?” 17 Yezu ma leiri‑o o we, “Ko ke tɛ mo ye n bwei amo se n lɔre woŋo kolo 

na lana se n ke to? Wɛ yerane mo ye lam tu. Nmo ná laɡe se n na ŋwea o tei ne, ko 

maŋe se n ta‑n tɔɡe o nia yam mo.” 18 Nɔɔno wom ma bwei‑o o we, “O nia yɔ mo 

konto?” Yezu ma leiri‑o o we, “Yé ɡo nɔɔn-nɔɔno. Yé zaŋe n ke kabwoŋa. Yé zaŋe n 

ŋɔ. Yé fɔ vwa n pa n dwoŋi. 19 Ta‑n zuli n kwo de n nu. Ta‑n swoi n dwoŋi se ko maŋe 

de n na swoi n tete tei to.”*  
20 Nɔn-doŋo kom laam ma ta o we, “Amo maŋe a tɔɡe nia yanto maama. Ko nam ta 

ɡɛ bɛ mo se a ke?” 21 Yezu ma ta ded‑o o we, “Nmo ná laɡe se n ta‑n tɔɡe chwoŋa fase, 

se n kwei kolo maama n na jeɡe to n yeiɡi, se n laam kwei sabu kom n ma n woli 

yiniɡa tiina. Konto wó pa se n wo-laaro tiini te puli Wɛ telaao ne. Nmo ná ke konto, se 

n laam ba n ta‑n tɔɡe amo.”  
22 Nɔn-doŋo kom na niɡi konto to, ko ma pa o yiɡa nyɔne dedɛ, o jejeɡero tem na 

tiini te daɡa to ŋwaane. O ma viiri Yezu tei ne.  
23 Yezu laam ma ta de o kwaɡa tɔɡena bam o we, “A tɛ abam cheɡa ŋwaane to, 

nadum ná laɡe se o zo Wɛ telaao paare dem wone, ko wó taa tiini ko chana ko pa‑o. 
24 Á ta‑á yei we, nadum ná laɡe se o zo Wɛ woro kom wone, ko wó taa chana ko dwoi 

kone ná laɡe se de da ɡare-lwei bɔɔne de nwoŋi.” 25 O kwaɡa tɔɡena bam na niɡi 

konto to, ko ma tiini ko so-ba. Ba maa tɛ ba we, “Ko ná ye konto, nɔɔn-nɔɔno bá wane 

o na ŋwea Wɛ tei ne.” 26 Yezu ma nii-ba ye o we, “Nabiina tei ne mo ko bá wane ko ke. 

Ko daare Wɛ wae ŋo maama o ke.”*  
27 Piita laam ma zaŋe o ta o we, “Nii. Debam yaɡe dé woŋo maama mo ye dé daare 

dé tɔɡe nmo. Dé nam wó na bɛ nyɔɔre mo Wɛ tei ne?” 28 Yezu ma ta de ba maama o 

we, “Cheɡa ŋwaane to, abam balo na ye a tɔɡena to wó ba á tɔɡe á di paare maŋa kalo 

Wɛ na wó fɔɡe o kwɛ wonnu maama to. Maŋa kam konto ná yia, amo Nabiin-bu wom 

wó ba a jeini a paare yituŋu kom baŋa ne de dam-fɔrɔ, ye abam de wó jeini paare 

yitunnu fuɡa-telei baŋa ne, se á ta‑á tei Isarele dwia fuɡa-yalei yam. 29 Nɔɔno wolo 

maama ná tɔɡe amo ŋwaane, ye o yaɡe o sɔŋɔ, de o nu-bia, de o kwo, de o nu, de o 

bia, ko woli de o kare de, konto tu wó jwoŋi kolo maama o na yaɡe to se ko maŋe de 

kuni bi mo Wɛ tei ne, ye o daare o na ŋwea kalo na ba jeɡe kweelim to. 30 Ko daare 

balo na maŋe ba ye yiɡa tiina to dedɛ wó jwoori ba ji kwaɡa tiina. Ko woli da, balo de 

na maŋe ba ye kwaɡa tiina to dedɛ wó ba ba ji yiɡa tiina.”  

20 

Tontoŋena de ba ŋweero memaŋe  

1 Yezu daa ma ta o we, “Wɛ telaao paare dem nam nye de nɔɔno wodwoŋi na jeɡe o 

kara. O ma zaŋe o nwoŋi zezeŋa ne o vo se o laɡe nɔɔna balo na vare ba jwoŋi sabu 

to, se ba ba ba toŋe o kara kam ne. 2 O ma sɛ se o ŋwe sabu kolo ba na maŋe se ba 

jwoŋi dɛ wone to. Ko maa ye lu-nyenno sabu-dale dedoa mo. Ba na sɛ konto to, o ma 

toŋe-ba se ba vo o kara kam ba taa toŋa.  
3 Wea na beɡe fee nenɛɛne luu noɡo maŋa ne to, o daa ma vo yaɡa. O ma na nɔɔna 

badwonna na wora ye ba ba jeɡe totoŋa. 4 O ma ta de-ba o we, ‘Abam de ba á tɔɡe á 

toŋe amo kara ne, se amo wó ŋwe abam kolo na wó maŋe to.’ 5 Ba ma sɛ ba vo. Wea 

tetare ne o daa ma jwoori o vo o laɡe nɔɔna badwonna o woli da. Wɛ-ɡuni maŋa ne o 

ta ma vo o laɡe nɔɔna badwonna de. 6 Dedaan-ni ne o daa ma vo yaɡa o na nɔɔna 

badwonna ta na zeɡe da. O ma bwei-ba o we, ‘Bɛ mo ye abam zeɡe ywo-seeni dɛ dem 

wone maama ye á ba ke kolokolo?’ 7 Ba ma leiri‑o ba we, ‘Nɔɔn-nɔɔno wo kwei debam 

se dé toŋe dé pa‑o.’ O ma ta de banto de se ba vo ba tɔɡe ba toŋe o kara kam ne.  
8 Teɡa na laɡe ka yi to, o laam ma ta de o totoŋa yiɡa tu wom se o ta tontoŋena bam 

se ba zaŋe ba ba ba jwoŋi ba ŋweero. O ma ta‑o se o bobo o ŋwe tontoŋena balo na tu 

ba kweeli to. 9 Nɔɔna balo na tu ba bobo totoŋe dem dedaan-ni ne to ma ba se ba 

jwoŋi ba ŋweero, ye ba dedoa dedoa ma jwoŋi sabu-dale dedoa dedoa. 10 Ko daare 

balo na bobo ba ba se ba toŋe to de laam ma ba se ba jwoŋi ba ŋweero. Ba maa boŋe 

we banto laɡe ba jwoŋi ŋweero dedɛ mo. Ba de ma jwoŋi sabu-dale dedoa dedoa. 11 Ba 

ma jwoŋi ba sabu ye ba daare ba poona de kara kam tu wom 12 ba we, ‘Balo na tu 

kwaɡa to toŋe fenfee yerane, nenɛɛne awa dedoa mo. Debam ma ba dé toŋe pa ko chɛ 

dé yera ne wea yiɡa ne dɛ dem maama wone ye nmo nam pa se banto ŋweo yi debam 

na jwoŋi tei to.’  
13 Kara kam tu wom ma leiri ba dedoa o we, ‘Amo badwoŋi, nii ywo. Amo wo pini 

nmo, kokuri nmo sɛ se n toŋe n jwoŋi sabu-dale dedoa mo dɛ wone. 14 Nam ja n sabu 

kom n viiri, se taane daa tera. Amo laɡe se a ŋwe nɔɔno wolo na tu kwaɡa o toŋe to se 

ko maŋe de nmo na jwoŋi tei to mo. 15 Amo nam jeɡe chwoŋa se a kwei a sabu kom a 

ma ke kolo a na laɡe to. Nmo wo chɔɡe de amo na jeɡe wo-ywoŋo to mo na?’  
16 Tɔ. Ko maa bere we balo na wo kwaɡa ne to wó ba ba ji yiɡa tiina, ye balo na wo 

yiɡa ne to jwoori ba ji kwaɡa tiina.”  

Yezu daa ŋɔɔne o toone taane  

Maake 10:32-34; Luka 18:31-34  

17 Yezu déem ma tole o maa kɛ Jerusalem. O na wo chwoŋa ne to, o ma pɔɔre o 

kwaɡa tɔɡena fuɡa-balei bam kɔɡɔ kom wone, o pa ba tɔɡe ded‑o ba via. 18 O ma ta 

de-ba o we, “Ta‑á yei-na, dé na maa vei Jerusalem to, dáane mo ba laam wó ja amo 

Nabiin-bu wom ba ke Juu tiina kaanem yiɡa tiina bam de ba zamesem tiina bam jeŋa 

ne. Nɔɔna bam konto maa wó di a taane se ko bere we a maŋe se a te mo. 19 Ba laam 

maa wó daare ba ke-ne dwi-ɡɛ tiina bam jeŋa ne. Banto de maa wó ke amo ba mɔne 

ye ba daare ba fere-ne. Ba laam maa wó ja-ne ba pa daɡara yuu ne ba ɡo. Da yatɔ dɛ 



ne a maa wó jwoori a bi toone wone.”*  

Yezu chwoŋa kam tɔɡe yaara ŋwaane  

Maake 10:35-45  

20 Zebedi bia bam nu déem ma vo Yezu tei de o bia balei bam. O ma kuni dwoona o 

yiɡa ne se o lwoori‑o woŋo.* 21 Yezu ma bwei‑o o we, “Nmo laɡe bɛ mo se a pa‑m?” O 

ma leiri‑o o we, “Popo ta n ni n pa amo we, nmo ná tu n di n paare dem, se n pa amo 

bia balei banto jeini nmo tei ne, n jazem de n jaɡwia ne.” 22 Yezu ma ta de-ba o we, 

“Abam nam yeiri á na lwoori kolo to. Abam wó wane á tɔɡe á yaare ne amo na laɡe a 

yaare tei to na?” Ba ma leiri‑o ba we, “Ɛɛ, dé wó wane.”  
23 Yezu laam ma ta de-ba o we, “Abam nam wó seene á tɔɡe á yaare amo yaara yam 

dwoŋi. Ko daare ko ná ye jeiŋa jei amo paare dem ne, amo ba jeɡe chwoŋa se a kuri 

nɔɔna se ba jeini da. Amo Kwo Wɛ mo maŋe o tiŋi jei sem konto se o pa balo na wó 

jeini da to.”  
24 O tɔɡena fuɡa bam na lɔre ba dwonna balei bam na lwoori kolo Yezu tei ne to, ba 

bane ma tiini de zaŋe de-ba. 25 Yezu laam ma bwoŋi ba maama, ye o ta de-ba o we, 

“Abam maŋe á yei loɡo baŋa pwa na yeini ba jeɡe ba nɔɔna ba bɛɛse tei to, ye ba 

dedɛɛra mo di dam ba baŋa ne. 26 Ko nam ná ye abam, ko ba jeɡe se ko taa ye konto á 

tei ne. Kokuri abam wolo ná boŋe se o ji nɔn-kamunu á wone, konto tu mo jeɡe se o ji 

tontoŋeno o pa abam. 27 Wolo ná boŋe se o ji abam yiɡa tu, konto tu mo jeɡe se o ji á 

kabaa. 28 Ko ye konto dwoŋi mo de amo Nabiin-bu wom na wo tu se nɔɔna toŋe ba 

pa-ne to. Amo nam tu se a toŋe a pa nabiina, se a daare a kwei a ŋwea a ma leini 

nɔɔna dedɛ ŋwea.”*  

Yezu yɔɔre lilwoa balei  

Maake 10:46-52; Luka 18:35-43  

29 Yezu de o kwaɡa tɔɡena bam déem ma nwoŋi Jeriko ne ba maa kɛa. Ba na maa kɛ 

to, nɔn-kɔɡɔ dedɛ mo tɔɡe-ba. 30 Lilwoa balei ya wora ba na jei chwoŋa kam ni ne. Ba 

ma lɔre we Yezu tɔɡe dáane o maa kɛa. Ba laam ma laare baŋa baŋa de kwor-dɛa ba 

we, “Debam tu! Pɛ David dwi tu! Duri debam yiniɡa!” 31 Nɔn-kɔɡɔ kom ma bwɛ-ba se 

ba pu ba ni. Ba laam ma fɔɡe ba ke sɔɔ dedɛ ye ba laare ba we, “Debam Tu! Pɛ David 

dwi tu! Duri debam yiniɡa!” 32 Yezu na niɡi to, o ma zeɡe ye o bwoŋi-ba o bwei o we, 

“Abam laɡe se a ke bɛ mo a pa abam?” 33 Ba ma leiri ba we, “Debam laɡe se n pa dé 

yia mo jwoori ya taa nae.” 34 Yezu ma duri ba ŋwaŋa. O ma dwei ba yia yam, ye ya 

yɔɔre ya nae bedwe baŋa ne. Ba laam ma zaŋe ba tɔɡe o kwaɡa.  

21 

Yezu zo Jerusalem teo wo  

Maake 11:1-11, 15-19; Luka 19:28-40, 45-48; Jɔn 12:12-19  

1 Yezu de o kwaɡa tɔɡena bam déem ma vo ba twɛ Jerusalem. Ba ma yi teo kodwoŋi, 

ko yere mo Bɛtefaɡe. Ko wo Olivi peo kom saŋa ne mo. 2 Yezu laam ma le o kwaɡa 

tɔɡena balei ye o we, “Véi-na á vo á zo teo kolo na wo abam yiɡa ne to. Á ná yi da, á 

wó na bonaɡa na leiɡi da, ye bona-pɔla de tɔɡe ka wora. Á ná nɛa, se á bwoli-se á ja 

ba á pa-ne. 3 Nɔɔno ná bwei abam taane, se á ta ded‑o we, ko ye dé Teiru wom mo 

laɡe-se. Konto tu laam wó sɛ o yaɡe-se o pa abam.”  
4 Konto nam tu ko ke se ko pa Wɛ sampwora kadwoŋi na bere tei faŋa faŋa to ji 

cheɡa, de o na we:  
5 “Véi-na á ta de Zionf tiina bam we,  

‘Nii-na á pɛ wom na vei o beene á tei.  

Wonto nam ɡwooni o tete mo ye o di bonaɡa o beene.  

Cheɡa to, ko ye bona-pɔla mo o dɔɡe ka baŋa ne o via.’ ”*  
6 Yezu kwaɡa tɔɡena balei bam ma seene ba tɔɡe yiɡa ba vo ba ke kolo o na taɡe se 

ba ke to. 7 Ba ma ja bona-kweo kom de bona-pɔla kam ba ba, ye ba lɔɔre ba ɡwaaro ba 

daŋe se baŋa ne. Yezu laam ma di bona-pɔla kam, ye ba vei ba maa kɛa. 8 Ba na maa 

kɛ to, kɔ-fɔrɔ ma tɔɡe-ba, ye ba dedɛ le ba ɡwaaro ba lware chwoŋa kam ne se Yezu 

tɔɡe te baŋa ne o kɛ. Badaara de ma ɡwoni vɔɔro ba de chwoŋa kam ne se o tɔɡe te 

baŋa ne o kɛ. 9 Nɔn-kɔɡɔ kolo na wo o yiɡa ne de o kwaɡa ne ba vei to maa laare ba tɛ 

ba we:  

“Hozaana! Pɛ David dwi tu wom maŋe de tia!  

Baŋa Wɛ wó swɛ wolo na tu o yere ŋwaane to swolim.*  

Hozaana! Baŋa Wɛ maŋe de tia wɛyuu ne!”  
10 Ba déem ma vo ba yi Jerusalem teo kom ni. Teo kom tiina bam maama ma zaŋe ba 

ye zulimaa jei sem maama. Ba maa bwei ba we, “Nɔɔno wɔ mo tento?” 11 Nɔn-kɔɡɔ 

kolo na tɔɡe Yezu to maa tɛ ba we, “Wonto ye Wɛ ni-jwoŋinu Yezu mo, o na nwoŋi 

Galili teo Nazarete to.”  
 

12 Yezu déem ma vo o zo Wɛ diɡa kam. O ma na nɔɔna na wo ka konkɔlɔ kom ne ba 

ke pipiu. O ma zeili-ba pa se ba nwoŋi, ye o daare ja sabu-leinna tabollo tem o pipiri o 

pu teɡa ne pa ba sabia bam jaɡe. O ma daare o yiɡi yitunnu telo nɔɔna badwonna na 

jei da ba yeiɡi kunkwon-puura to o de teɡa ne. 13 O na wora o zeili-ba konto to, o ma 

ta de-ba o we, “Ko popone Wɛ tɔnɔ kom ne we, ‘Ba wó taa bwoi amo sɔŋɔ kom we, 

wara-jei mo.’* Abam nam pɛ se ko ji ŋweena tiɡisim jei.”*  
14 Lilwoa de ɡwaaro déem ma ba Yezu tei Wɛ diɡa konkɔlɔ kom ne, ye o yɔɔre-ba. 

15 Juu tiina kaanem yiɡa tiina bam de ba zamesem tiina bam ma na wo-kenkaɡela yalo 

o na ke to, ye ba daare ba na bia na zeɡe Wɛ diɡa konkɔlɔ kom ne ye ba laare ba we, 

“Hozaana! Pɛ David dwi tu wom maŋe de tia!” Ba na nɛ konto to, ba bane ma zaŋe 

dedɛ. 16 Ba ma ta de Yezu ba we, “Nii bia banto na wora ba tɛ nmo taane tei! N bá‑n 

che-ba se ba yé taa tɛ konto na?” Yezu ma leiri-ba o we, “A niɡi ba na tɛ kolo to. Ko 

nam popone Wɛ tɔnɔ kom ne we, ‘Wɛ mo pɛ se bia de bu-sese taa tei o yere.’* Abam 

maŋe á wo ɡaɡe konto na?”  
17 O laam ma viiri ba tei ne. O ma nwoŋi teo kom ne o vo Bɛtania o peini da.  

Yezu ŋɔɔne o chɔɡe kaporo  

Maake 11:12-14, 20-24  

18 Teɡa na poore tetete to, o ma zaŋe se o jwoori Jerusalem. O na wo chwoŋa ne to, o 

kana maa wɔe. 19 O ma na kaporo na zeɡe chwoŋa kam ni ne. O ma vo o nii. Vɔɔro 

yerane déem mo wora, ye o wo nɛ mɔɔro se o di. O ma ta de kaporo kom o we, “Wɛ 

daa bá pa se n lei bia maŋa de maŋa.” O na taɡe konto to, kaporo kom ma kwaare 

bedwe baŋa ne.  
20 Yezu kwaɡa tɔɡena bam na nɛ konto to, ko ma so-ba. Ba ma bwei ba we, “Ko ke tɛ 

mo ye kaporo kom kwaare lela konto?” 21 Yezu ma leiri-ba o we, “A tɛ abam cheɡa 

ŋwaane to, á ná yɔɔre á ke á wo-dedoa de Wɛ ye á ba jeɡe bobwea, abam de wó wane 

á ke kaporo kom keim dento dwoŋi. Ko nam dae konto dwoŋi yerane, se á wó wane á 

ta de peo-kamunu konto we, ko ɡɔ ko vo ko to naneo kom wone, ye Wɛ nam wó pa ko 

ke. 22 Ko woli da, abam ná lwoori woŋo kolo maama Wɛ tei ne, ye á jeɡe boŋem-dɛɔ 

we á wó na, Wɛ wó pa á seene á jwoŋi-ko.”  

Yezu dam dem nwoŋi yei ne mo?  

Maake 11:27-33; Luka 20:1-8  

23 Yezu déem ma jwoori o vo o zo Wɛ diɡa kam. O maa wora o bere nɔɔna bam. Juu 

tiina nakwa bam de ba kaanem yiɡa tiina bam ma vo o tei ba bwei‑o ba we, “Wɔ mo 

pɛ nmo chwoŋa se n ke wonnu telo maama n na ke to?” 24 O ma leiri-ba o we, 

“Yaɡe-na se a bwei abam taane dedwe se, á ná leiri-de á pa-ne, se a laam bere abam 

amo na ke tei a jeɡe chwoŋa to. 25 A laɡe a bwei abam a nii, Jɔn na pɛ nɔɔna sɛɛm to, 

ko ye Wɛ mo pɛ‑o chwoŋa naa nabiina mo?” O na bwei-ba konto to, ba maa wora ba 

bane daane se ba nii ba na wó ta kolo to, ye ba we, “Debam ná leiri dé we, ko ye Wɛ 

mo, o laam wó bwei debam we, bɛ mo ye dé nam wo sɛ Jɔn taane dem? 26 Ko daare, 

dé ná we ko ye nabiina mo pɛ‑o chwoŋa, nɔn-kɔɡɔ kom wó pa se foone mo ja debam, 

de ba maama na pɛ se Jɔn ye Wɛ sampwora to ŋwaane.” 27 Ba na bane daane ba ɡa 

konto to, ba ma leiri Yezu ba we, “Dé yeiri kotu.” Yezu laam ma ta de-ba o we, “Ko na 

ye konto to, amo de nam bá ta wolo na pɛ-ne chwoŋa se a taa toŋe to.”  

Nɔɔno de o bia balei memaŋe  

28 Yezu laam ma ta o we, “A laɡe a ta taane a bere abam se á boŋe á nii. Nɔɔno mo 

wora de o bia balei. O ma vo o ta de bu-kwea kam o we, o véi o toŋe o kara ne zem dɛ 



dem ne. 29 Bu wom ma leiri‑o o we, o bá vo. Ko na ke fee to, o ma jwoori o leiri o 

boboŋa ye o vo o toŋe.  
30 Nɔɔno wom daa ma vo nyaane wom tei o ta‑o se o de vo o kara o toŋe. Wonto ma 

leiri o we, ‘A kwo, a wó vo.’ O ma ta konto ye o laam wo vei.  
31 Tɔ. Bia bam konto balei wone wɔ mo seene o ke ba kwo na laɡe kolo to?” Ba ma 

leiri‑o ba we, ko ye bu nakwe wom mo. Ba na leiri konto to, Yezu laam ma ta de-ba o 

we, “Cheɡa ŋwaane to, nɔn-chechɔɡero mo wora te woli Wɛ paare dem wone te daare 

abam, ba ná maŋe ba ye lampwoo lara de ka-bworru de. 32 Kokuri Jɔn na tu abam tei 

to, o déem bere abam chwoŋa kalo á na wó da se á na cheɡa Wɛ tei ne, ye á wo sɛ o 

taane dem. Nɔn-chechɔɡero tem nam sɛ‑o ye te leiri te wo de te keim-balwaaro tem. 

Abam ma na banto na ke tei to, ye á daa ta wo sɛ se á leiri á boboŋa se á sɛ o taane 

dem.”  

Nɔɔno de o ɡaare memaŋe  

Maake 12:1-12; Luka 20:9-19  

33 Yezu daa ma ta de-ba o we, “Cheiɡi-na se a daa maŋe memaŋe dedwoŋi a bere 

abam. Sɔŋɔ tu wodwoŋi mo wora. O ma zaŋe o che ɡaare, ye o daare o jeiri Vini teeni 

de wone. O ma ko ɡwoŋo te-dɛa jei ne se o ná ɡwori teeni bia bam, se o ke dáane o nɔ 

o ŋoke te nyoa bam. O ma daare o chwi da-pala se nɔɔno taa jei da o yere ɡaare dem. 

O na fɔɡe o che-de konto to, o laam ma kwei nɔɔna o yaɡe da se ba taa toŋa, ye o 

beeri o vo teo kodwoŋi.  
34 Tio-bia ɡworim maŋa na yi to, o ma toŋe o tontoŋena se ba vo nɔɔna balo na nii o 

ɡaare dem baŋa ne to tei se ba pɔɔre tio-bia bam wone ba pa‑o. 35 O tontoŋena bam na 

yi da to, nɔɔna bam ma ja-ba. Ba ma maɡe dedoa lanyerane. Ba ma ɡo wodwoŋi, ye ba 

daare ba dole dedoa de kandwa.  
36 Sɔŋɔ tu wom ta ma jwoori o toŋe o tontoŋena badwonna nɔɔna bam tei ne, ye 

banto kɔɡɔ dwoi boboa nɔɔna bam. Nɔɔna bam ta ma ke banto de konto dwoŋi. 37 Ko 

kweelim ne to, o laam ma toŋe o tete bu nɔɔna bam tei ne, ye o boŋe we, ba wó neɡe 

wonto. 38 O bu wom na maa vei ye nɔɔna bam na‑o to, ba maa bane daane ba we, ‘Mo 

ɡaare dem tu bu-kwea kam, ye wonto mo laɡe o ba o taa tei o kwo wom wonnu. Nam 

pa-na se dé ɡo‑o, se dé daare wonnu tem dé taa tei.’ 39 Ba laam ma ja‑o ba vaŋe ba ja 



nwoŋi ɡaare dem ne, ye ba maɡe‑o ba ɡo.  
40 Tɔ. Gaare dem tu wom laam ná tua, o nam wó ke nɔɔna bam konto bɛ mo?”  
41 Yezu na bwei-ba konto to, ba laam ma leiri ba we, “O jeɡe se o ɡo nɔn-wo-korro 

tem konto mo, se o daare ɡaare dem o pa nɔɔna badwonna se ba taa nii-de, se tio-bia 

bam ɡworim maŋa ná yia, se ba taa pɔɔre o nyem ba pa‑o.”  
42 Yezu ma ta de-ba o we, “Ko popone Wɛ tɔnɔ kom ne we:  

‘Kandwɛ delo lɔra na ve to  

laam mo jwoori de ba de ji  

kandwɛ delo na pae diɡa kam dana to.  

Konto ye Baŋa Wɛ keim mo.  

Ko maa ye wo-kenkaɡele ko pa debam.’*  

Abam maŋe á wo ɡaɡe konto na? 43 Ko bere we Wɛ laam wó le abam o paare dem 

wone, á na ve o Bu wom to ŋwaane, ye o daare o pa se balo na sɛ o ni to na chwoŋa 

ba zo o woro kom wo. [44 Ko ná ye kandwɛ delo Wɛ na kuri to, nɔɔno wolo maama ná 

maɡe o tete dedaane de, konto tu wó tiini o chochoɡe o tete mo. Ko daare wolo 

maama kandwɛ dem ná to o baŋa ne, de wó meere konto tu mo.*]”  
45 Yezu déem na maŋe memaŋa yam konto maama to, kaanem yiɡa tiina bam de 

Farisi tiina bam ma lɔre we ko ye banto taane mo o tɛa. 46 Ba ma kwaane ba laɡe 

chwoŋa se ba ja‑o, ye ba laam kɔre foone de nɔn-kɔɡɔ kom, banto na pɛ se o ye Wɛ 

sampwora to ŋwaane.  

22 

Pɛ na ke kadiri o pa o bu to memaŋe  

Luka 14:15-24  

1 Yezu déem ma maŋe memaŋe dedwoŋi o bere nɔɔna bam ye o we, 2 “Wɛ telaao 

paare dem nam nye de pɛ wodwoŋi na laɡe se o ke kadiri o pa o bu.* 3 Pɛ wom ya taɡe 

nɔɔna badwonna mo se ba ba ba tɔɡe ba di kadiri dem. Dɛ dem na tu de yi to, o ma 
                                                           

 *21:42 Lei 118:22-23 

 *21:44 Izaya 8:15 

 *22:2 Luka 14:16-24 



toŋe o tontoŋena se ba vo ba bwoŋi nɔɔna bam konto se ba ba. Ba maa wo sɛ se ba ba. 
4 O laam ma jwoori o toŋe o tontoŋena badwonna se ba vo nɔɔna bam tei. O maa we 

ba ta de nɔɔna bam we, ‘Ba-na, se amo ti woŋo maama yiɡa, ye a pa ba ɡo na-bale de 

naane delo na nuɡi lanyerane to. Nam ba-na se dé di kadiri dem wodiu kom.’  
5 Nɔɔna balo ba na bwoŋi konto to yiɡa maa tera. Ba ma zaŋe ba vo ba boboŋa jei. 

Ba dedoa vei o kara mo. Dedoa ma vo se o ke o pipiu. 6 Nɔɔna badaara bam ma ja pɛ 

wom tontoŋena bam ba bɛɛse ba ɡo.  
7 Pɛ wom bane ma tiini de zaŋe. O ma toŋe o babɛ pa se ba vo ba ɡo nɔn-ɡora bam 

konto ye ba daare ba zwɛ ba teo kom maama. 8 O laam ma ta de o tontoŋena bam o 

we, ‘Kadiri dem woŋo maama ti ko yiɡa se dé di. Amo nam na taɡe se nɔɔna balo ba 

ba tɔɡe ba di to ya wo maŋe de kuri dem. 9 Konto ŋwaane nwoŋi-na á vo teo kom 

pwooni, se á ná nɛ nɔɔno wolo maama, se á bwoŋi‑o se o ba o tɔɡe o di.’ 10 O 

tontoŋena bam ma nwoŋi ba beeri teo kom maama ba la nɔɔna balo maama ba na nɛ 

to, ko ná ye nɔn-laaro naa nɔn-balwaaro de. Pɛ wom sɔŋɔ kom ma tiini ko su de nɔɔna 

bam.  
11 Pɛ wom laam ma nwoŋi se o zaane nɔɔna bam. O ma na nɔɔno dedoa na wora o na 

wo zo ɡare-ŋoŋo kolo na maŋe de kadiri dim to. 12 Pɛ wom ma bwei‑o o we, ‘A 

badwoŋi, nmo ke tɛ mo n tɔɡe n wo ywo-seeni, ye nmo wo zo ɡɔrɔ kolo na lamma to?’ 

Nɔɔno wom maa ba jeɡe taane se o ta. 13 Pɛ wom laam ma ta de o tontoŋena o we, 

‘Ja-na nɔɔno wonto á vɔ o jea de o nɛ, se á ja‑o á nwoŋi á de á yaɡe lim jei ne, yaara 

na wo mɛ to, pa se o keeri ye o done o nwa.’  
14 Tɔ. Ko bere we, Wɛ bwoŋi nɔɔna dedɛ se ba ba o tei, ye ba fenfee yerane mo o kuri 

o ɡuuri o nɔɔna bam wone.”  

Lampwoo ŋweem taane  

Maake 12:13-17; Luka 20:20-26  

15 Farisi tiina bam laam ma zaŋe ba vo se ba bane ba nii ba na wó ke tei ba pa Yezu 

ŋɔɔne o tusi se ba ja‑o to.* 16 Ba ma le ba tɔɡena badwonna se ba tɔɡe de Pɛ Herodi 

kwaɡa nɔɔna badwonna se ba vo Yezu tei. Ba ma vo ba ta ded‑o ba we, “Berem tu, dé 

yei we nmo ye cheɡa tu, ye n yeini n bere nɔɔna Wɛ chwoŋa chekke. Nmo yiɡa tera de 

nɔɔna na boŋe kolo ba pa nmo to, ye n ta ba pɔɔre nɔɔna daane de n na ke-ba tei to. 
17 Dé nam laɡe se dé bwei nmo dé nii, debam Juu tiina ná ŋwe lampwoo dé pa loɡo 

kom Pa-faro wom, ko chɔɡe debam chullu na?” 18 Yezu ma lɔre ba na jeɡe 

boboŋ-balɔrɔ konto to, ye o leiri-ba o we, “Abam ye pipiri-nyena mo. Bɛ nam mo ye á 

laɡe se á ja-ne? 19 Nam bere-ne sabu-dale delo dé na yeini dé ma ŋwe lampwoo to.” Ba 

ma le sabu-dale dem ba bere‑o. 20 O ma nii ye o we, “Wɔ nyenyeɡo de o yere mo ba 

sare ba yaɡe de baŋa ne?” 21 Ba ma leiri‑o ba we, “Ko ye Pa-faro wom mo.”  

O laam ma ta de-ba o we, “Ko lamma. Á nam ta‑á ŋwe kolo na ye Pa-faro wom nyem 

to á pa‑o, se á daare á ta‑á pae Wɛ kolo de na ye o nyem to.”* 22 O na leiri-ba konto to, 

ko ma so-ba dedɛ. Ba laam ma yaɡe o tei ye ba viiri.  

Wɛ telaao ŋwea na wó taa ye tei to  

Maake 12:18-27; Luka 20:27-40  

23 Dɛ dem konto ne, Saduka tiina badwonna déem ma zaŋe ba vo Yezu tei. Banto mo 

bere we, nɔɔno ná teɡa, o daa bá jwoori o bi. 24 Ba ma vo ba ta de Yezu ba we, “Berem 

tu, Moses déem bere we, nɔɔno ná teɡa ye o de o kaane ba jeɡe bia, o nyaane mo jeɡe 

se o di kadeim dem se ba lo bia o zembaaro wom ŋwaane.* 25 Tɔ. Nu-bia barepɛ ya mo 

zoore debam teo ne. Ba nakwe wom ma di kaane ye o te o daare‑o ye o wo loɡe bu. 

Wolo na saŋe to laam ma di kaane wom. 26 O de ma te, ye ko ke ba maama konto 

dwoŋi. 27 Ba maama na teɡe to, kaane wom de laam ma te. 28 Dé nam laɡe dé bwei dé 

nii, ba maama na di kaane wom to, ba laam ná tu ba bi toone wone, banto wɔ mo wó 

taa tei kaane wom?”  
29 Yezu ma leiri-ba o we, “Abam tiini á tusi mo. Abam nam wo lɔre Wɛ tɔn-dwoŋo 

kom berem dem, ye á ta yeiri Wɛ dam dem na ye tei to. 30 Kokuri, nɔɔna ná tu ba bi 

toone wone, banto laɡe ba taa nye de Wɛ malese sem na ye tei to mo, ye ba ba di 

kaana, naa ba zo banna de. 31 Ko nam ná ye twa biim dem, abam maŋe á wo ɡaɡe kolo 

Wɛ na taɡe o bere abam ye ko popone o tɔnɔ kom ne to na? 32 O nam taɡe we, ‘Amo ye 

Abaraham Wɛ, de Izaak Wɛ, de Jakob Wɛ mo.’* Ko bere we banto daa ta jeɡe ŋwea mo 

o tei ne, kolo ŋwaane Baŋa Wɛ ye ŋwea tiina nyem mo se o dae twa nyem.”  
33 Nɔn-kɔɡɔ kom na niɡi Yezu berem dem na ye tei to, ko ma tiini ko ke-ba yaau.  

Wɛ nia yam wone dɔ mo dana de dwoi maama?  

Maake 12:28-37; Luka 20:41-44  

34 Farisi tiina bam déem ma lɔre Yezu na ke tei ye o pa Saduka tiina bam daa ware 

taane ba ta to. Ba laam ma ɡwaane daane se ba na chwoŋa ba ja‑o. 35 Ba wo dedoa na 

ye Wɛ nia yam zamesem tu to ma zaŋe o bwei‑o o we, 36 “Berem tu, Wɛ nia yam 

maama wone dɔ mo tiini de dana de dwoi?” 37 Yezu ma leiri‑o o we, “Ta‑n swoi n tu 

Baŋa Wɛ, de n bochare maama, de n wo maama, de n boboŋa maama.* 38 Dento nam 

mo ye Wɛ ni delo na ye yiɡa tu ye de dana to. 39 Delo na saŋe to de tɔɡe konto dwoŋi 

ye de we: Ta‑n swoi n dwoŋi se ko maŋe de n tete.* 40 Moses de faŋa faŋa Wɛ 

sampwori sem bera yam maama yɔɔre ya zeɡe nia yalei yanto yera ne mo.”  
 

41 Farisi tiina badwonna déem ma ba ba ɡilimi daane. Yezu ma zaŋe o bwei-ba o we, 
42 “Ko ná ye Wɛ Dam Tu Krista wom, abam boŋe we o jeɡe se o nwoŋi wɔ dwi wone 

mo?” Ba ma leiri‑o ba we, “O wó taa ye Pɛ David dwi tu mo.” 43 Yezu laam ma ta 

de-ba o we, “Ko nam wó ke tɛ mo ko taa ye konto? Wɛ Sin-laao kom pɛ se David ŋɔɔne 

Wɛ Dam Tu wom taane ye David bwoŋi‑o we, o Teiru. Faŋa faŋa to David taɡe o we:  
44 ‘Yuu-tu Baŋa Wɛ taɡe de amo Teiru wom o we,  

Ba n jeini amo jazem seeni  

se a laam wane n dona bam  

a ke nmo dam kuri ne se n ta‑n tei-ba.’*  
45 David nam na seene o bwoŋi Wɛ Dam Tu wom o we o Teiru to, dé nam wó ke tɛ mo 

ye dé daa ta bwoi‑o we David dwi tu mo?”  
46 Yezu nam na taɡe konto to, nɔɔn-nɔɔno daa ma ware se o leiri kolokolo. Ko ma 

zeɡe dɛ dem konto ne nɔɔna maama kɔre se ba daa bwei‑o taane.  

23 

Lɛɛro wó yi pipiri-nyena  

Maake 12:38-40; Luka 20:45-47; 11:37-54  

1 Yezu laam ma ŋɔɔne de o kwaɡa tɔɡena bam de nɔn-kɔɡɔ kom maama. 2 O ma ta 

de-ba o we, “Ko ná ye Farisi tiina bam de Wɛ nia zamesem tiina bam, banto mo tu ba 

leiri Moses yuu ne, ye ba jeɡe chwoŋa se ba pa nɔɔna lɔre o berem dem kuri. 3 Konto 

ŋwaane, á jeɡe se á ta‑á tɔɡe kolo maama ba na bere abam to. Ko nam ná ye ba kikia 

yam, se á yé zaŋe á ta‑á lwoni-ya, kolo ŋwaane ba tete nam ba tɔɡe kolo ba na bere 

nɔɔna to. 4 Ba na yeini ba ke tei to, ko nye de ba fe nɔɔna se ba zeŋe zela yalo dum na 

dwoi ba zeŋem to, ye ba tete yiɡa tera se ba twori zela yam fenfee de ba zeiŋi. 5 Ko ta 

woli da, ba yeini ba bere ba kikia mo jaja se nɔɔna maama taa nae. Ba yeini ba bere 

ba tete nɔɔna tei ne we ba jeɡe Wɛ tɔnɔ kom swono, de ba na tiini ba vɔ-ko ba yera ne 

jaja to. Ba maa tiini ba ke zɔla ba ɡwaaro nia ne se ko pa nɔɔna taa neɡe-ba.* 6 Ba ná 

yeini ba vo nɔɔno sɔŋɔ se ba di kuri, ko ye jei-laao jei ne mo ba laɡe se ba taa jei da. 

Ba ná zo ba jeerim di sem, ba daa ta laɡe jei-kamunu mo se ba jeini yiɡa ne. 7 Ba ná 

vei yaɡa, ba laɡe se nɔɔna maama taa tui ba tei-ba mo, ye ba ta laɡe se nɔɔna taa 

bwoi-ba we ‘Berem tu’.  
8 Ko nam ná ye abam, á yé ta‑á boŋe se nɔɔna taa bwoi abam we ‘Berem tu’, kolo 

ŋwaane á maama ye nu-bia mo daane, ye á jeɡe Berem Tu dedoa mo. 9 Á na ye nu-bia 

loɡo baŋa ne to, se á yé ta‑á jeɡe á wolowolo á bwoi we á kwo. Abam maama ye Kwo 

dedoa mo. Wonto ye Baŋa Wɛ mo. 10 Ko woli da, á yé ta‑á boŋe se nɔɔna taa bwoi 

abam we ‘Yiɡa tiina’, kokuri á Yiɡa tu ye dedoa mo. Wonto maa ye Wɛ Dam Tu Krista 

wom.  
11 Abam nɔn-kamunu mo ye wolo na ye tontoŋeno á wone to. 12 Wolo maama ná zeiŋi 

o tete, konto tu wó ba o tu teɡa mo. Wolo nam ná tu o tete, Wɛ wó zeiŋi konto tu.*  
13 Wɛ nia zamesem tiina bam de Farisi tiina bam, lɛɛro yi abam! Abam ye 

pipiri-nyena mo. Á yeini á che chwoŋa á pa nɔɔna ware se ba zo Wɛ telaao paare dem 

wone. Abam tete ba sɛ se á vo á zo da, ye á daare á che balo maama na boŋe se ba zo 

da to chwoŋa.  

[14 Wɛ nia zamesem tiina bam de Farisi tiina bam, lɛɛro yi abam! Abam ye 

pipiri-nyena mo. Á yeini á ɡane kadeina se á jwoŋi wonnu ba tei ne. Á maa bere á tete 

de á na tiini á ware Wɛ tei to. Konto ŋwaane Wɛ wó tiini o waare abam se ko dwoni á 

dwonna.]  
15 Wɛ nia zamesem tiina bam de Farisi tiina bam, lɛɛro yi abam! Abam ye 

pipiri-nyena mo. Á yeini á beeri loɡo jei maama mo se á nii, á wó wane á na dwi-ɡɛ tu 

dedoa se o ba o sɛ Wɛ na. Wonto nam ná tu o sɛ, á maa wó bere‑o á tete chullu tem pa 

se o tiini o ji te-seŋa nyem se ko dwoni abam tete na ye tei to.  
16 Lɛɛro yi abam! Abam nye de lilwoa na vaŋe ba dwonna lilwoa to mo. Á yeini á 

bere nɔɔna we, nɔɔno ná duɡi duuri Wɛ diɡa kam ŋwaane, konto ba bere kolokolo. Á 

ma daare á bere we, nɔɔno nam ná duɡi de sabu-seŋa kalo na wo Wɛ diɡa kam wone 

to, ko ye fefeo mo konto tu tei ne. 17 Abam ye jworru telo yia na ware wonnu ya lɔre 

to mo. Ko ye diɡa kam na ye Wɛ tete nyem to ŋwaane mo pa se sabu-seŋa kam de ye o 

nyem. Ko bere we tento wone kɔ mo damma ko dwoi? 18 Abam daa ta bere we, nɔɔno 

ná duɡi de Wɛ kaanem bimbini dem, konto ba bere kolokolo. Á ma daare á bere we, 

nɔɔno ná duɡi de pɛɛra yalo maama na tiɡi bimbini dem baŋa ne to, ko ye fefeo mo ko 

pa konto tu. 19 Abam yia ware ya na kolo na ye cheɡa to. Ko ye bimbini dem na ye Wɛ 

nyem to mo pa se pɛɛra yam de ye Wɛ nyem. Tento wone kɔ mo damma ko dwoi? 
20 Mo kokuri, nɔɔno wolo ná duɡi de bimbini dem, ko bere we konto tu duɡi de 

bimbini dem tete ko woli de woŋo kolo maama na tiɡi de baŋa ne to mo. 21 Wolo de 

na duɡi de Wɛ diɡa kam to seene o du de Wɛ tete de mo, Wɛ na zoore ka wone to 

ŋwaane. 22 Nɔɔno wolo daa ta ná duɡi de Wɛ telaao kom, konto tu duɡi de Wɛ paare 

dim jei mo. Wɛ tete na jeini dáane to, ko bere we konto tu duɡi de Baŋa Wɛ de mo.  
23 Wɛ nia zamesem tiina bam de Farisi tiina bam, lɛɛro yi abam! Abam ye 

pipiri-nyena mo. Ko ná ye dwoa wo-sworru, te ná maŋe te ye fenfee tei de, á yeini á 

pɔɔre Wɛ-teiri á pa‑o. Ko lamma. Ko daare á yiɡa tera de Wɛ nia yadaara yalo na tiini 

ya jeɡe yuu to, nenɛɛne cheɡa tɔɡem, de da-ŋwaŋa durim, de wo-pwoŋo kikia. Ko ya 



maŋe se á ta‑á ke wonnu tem konto mo á woli tedaara tem wone.* 24 Abam seene á nye 

de lilwoa balo na vaŋe ba dwonna lilwoa to mo. Abam ná yeini á laɡe á nyɔ na, á 

kwaane mo se á leeri-ba, se pwoŋo-memeeno kolo ná wora, se á le-ko á yaɡe. Á yiɡa 

nam tera de wo-kamunu kolo á na laɡe á li to, ko ná maŋe ko ma de kone de.  
25 Wɛ nia zamesem tiina bam de Farisi tiina bam, lɛɛro yi abam! Abam ye 

pipiri-nyena mo. Á ná laɡe á di wodiu, á yeini á tɔɡe á chullu tem á fɔɡe á se á na-zwe 

de á kabeili, ko ná maŋe ko ye se kwɛ mo de. Ko daare wodiu kolo á na di se wone to 

maa ye kampina de puseŋa. 26 Farisi tu, nmo nye de lilwei mo tei. Nmo maŋe se n da 

yiɡa n se n zoŋa wo mo, se ka kwaɡa de daa yé taa jeɡe diɡiru.  
27 Wɛ nia zamesem tiina bam de Farisi tiina bam, lɛɛro yi abam! Abam ye 

pipiri-nyena mo. Á nye de yibeela yalo ba na fɔɡe ya kwaɡa se ya taa lamma nɔɔna yia 

ne to mo. Yibeela yam konto wo ma su de twa kwi, ye ya tiini ya ye diɡiru yerane. 
28 Abam de nam ye konto mo. Á pae á jeɡe cheɡa nɔɔna yia ne, ye lwarem yerane mo 

su á wo, dedaane pipira kikia.  
29 Wɛ nia zamesem tiina bam de Farisi tiina bam, lɛɛro yi abam! Abam ye 

pipiri-nyena. Á yeini á fɔɡe á ke faŋa faŋa Wɛ sampwori sem yibeela, ye á daare á pa 

se nɔn-ŋona bam de yibeela yam tiini ya kwɛ lanyerane. 30 Á ma daare á bere we, á ya 

ná wora á kwoa nakwa bam maŋa kam ne, á bá sɛ á tɔɡe de-ba á ɡo Wɛ sampwori 

sem. 31 Abam tete ni mo bere we á ye balo na ɡo Wɛ sampwori sem to bia. Bia nam 

tɔɡe ba kwoa kikia mo. 32 Tɔ. Nam kwaane á toŋe á kwoa nakwa bam na ke 

wo-lwanno telo ba daare to se ko vo ko ti. 33 Abam nye de basankwe mo de á kwoa 

maama. Á bere á bá lu te-seŋa waarem dem wone. 34 Mo kokuri a laɡe a toŋe a 

sampwori abam tei ne, de yi-pore-nyena, de Wɛ tɔnɔ zamesem tiina de. Abam wó ja ba 

badaara á ɡo, ye ko wó taa ye daɡara yuu ne mo á wó ɡo badaara de. Á ma‑á wó ja 

badaara á jeerim di sem ne á fere, ye á daare á pare-ba á ja kaaɡe teene. 35 Á na wó 

bɛɛse Wɛ nɔɔna konto to, Wɛ waarem dem wó ba á baŋa, nenɛɛne ko ye abam tete mo 

ɡo nɔn-ŋona balo maama ba na maŋe ba ɡo loɡo baŋa ne to. Konto zeɡe Abel wolo na 

ye nɔn-ŋom ye Kain ɡo‑o to, se ko ba ko woli de Barakia bu Zekaria abam kwoa na 

ɡo‑o Wɛ kaanem bimbini dem de o tete diɡa kam tetare laŋa ne to.* 36 A tɛ abam cheɡa 

ŋwaane to, kikia yam konto waarem dem maama jeɡe se de ba zem nɔɔna bam baŋa 

ne mo.  

Yezu wo chɔɡe Jerusalem tiina ŋwaane  

Luka 13:34-35  

37 Ei! Jerusalem tiina bam, á yeini á ɡo Wɛ sampwori selo o na toŋe abam tei ne to ye 

á dole-ba de kandwa. Kuni dedɛ mo a ya laɡe se a la abam nɔn-bia a ke daane se a taa 

nii á baŋa ne, nenɛɛne chworo na kukwori ko bia ko ke ko vɔna kuri ne tei to. Abam 

maa ba sɛa. 38 Tɔ. Wɛ laam wó dɔne o je abam teo kom baŋa ne se ko ji di-dwonnu. 
39 Nam ta‑á yei-na we, á daa bá na-ne se ko taa vei maŋa kalo á na wó ta we, ‘Dé Teiru 

Wɛ wó swɛ wolo na tu o yere ŋwaane to swolim.’ ”*  

24 

Lɛɛro wó ba loɡo baŋa  

Maake 13:1-23; Luka 21:5-24  

1 Yezu laam ma nwoŋi Wɛ diɡa kam ne se o viiri. O na maa kɛ konto to, o kwaɡa 

tɔɡena bam ma ba o tei se ba pa o maane Wɛ diɡa kam lɔɔm dem na ye tei to. 2 O ma 

ta de-ba o we, “Á nɛ ka na ye tei to na? A tɛ abam cheɡa ŋwaane to, ka maama wó ba 

ka to ka saare teɡa ne. Kandwɛ dedwe daa bá daare de dwoŋi baŋa ne.”  
 

3 Yezu déem ma vo o jeini Olivi peo kom yuu ne. O na wora konto to, o kwaɡa 

tɔɡena bam yerane ma vo o tei, ye ba bwei‑o ba we, “Maŋa kɔ mo Wɛ diɡa kam laɡe 

ka ba ka chɔɡe konto? Bɛ mo laɡe ko pa debam maana se dé lɔre we maŋa kam yi se n 

jwoori n ba loɡo baŋa, se ko maama laam ba ko kweeli?” 4 Yezu ma leiri-ba o we, 

“Fɔɡe-na á che á tete se á yé pa nɔɔn-nɔɔno chwoŋa se o ɡane abam. 5 Kokuri nɔɔna 

dedɛ wó ba abam tei ye ba ma amo yere ba ta de abam we, banto mo ye Wɛ Dam Tu 

Krista wom. Konto dwoŋi mo ba wó ɡane nɔɔna dedɛ. 6 Ko ta woli da, á wó ba á na 

tiɡura na wora abam jei sem ne, ye á kwori á ni ka ŋwa teene dedwonna ne. Nam yé 

pa-na se lwia taa jeɡe abam, kokuri wonnu tem konto jeɡe se te ke mo, ye ko dae we 

ko yi loɡo kom tiim mo. 7 Dwi tiina wó zaŋe ba ke jara de ba dwonna dwi-ɡɛ tiina, ye 

teo de ko dwoŋi teo wó zaŋe te maɡe jara. Kana de maa wó ba ka taa wora jei dedɛ 

ne, ye teɡa de wó ziziŋi jei sedwonna ne. 8 Wonnu tem konto maama nam nye de 

kaane na viriɡi puɡa, ye cham daa ta wo kwaɡa ne to mo.  
9 Konto maŋa kam ne nɔɔna wó ja abam ba ke dedɛɛra jeŋa ne se ba bɛɛse abam, ye 

ba daare ba ɡo abam. Abam na ye amo nyem to ŋwaane, loɡo baŋa nɔɔna maama wó 

taa chuli abam.* 10 Nɔɔna dedɛ wó ba ba za ba boboŋa de amo. Nɔɔna badaara maa wó 

ko da-kura ba bere daane, ye ba badwonna de wó taa chuli daane. 11 Nɔɔna dedɛ wó 

ba ba bere we ba ye Wɛ sampwori ye ba seene ba dae. Ba maa wó ɡane nɔɔna dedɛ. 
12 Totoŋ-lwanno maa wó ba te tiini te ɡaale, ye nɔɔna dedɛ swono de chɔɡe. 13 Wolo 

maama nam ná jeɡe pu-dɛa se ko vo ko kweeli, Wɛ wó jwoŋi konto tu ŋwea. 14 Ko woli 

da, nɔɔna wó beeri loɡo baŋa jei maama ba tɔɔle Wɛ kwor-ywoŋa kam we, Wɛ laɡe o 

di paare o nɔɔna baŋa ne, se ko taa ye maana nabiina maama tei ne, se loɡo kom 

kweelim laam yi.  
 

15 Abam nam wó ba á na wo-zɔɔne delo na chɔɡe Wɛ yere to na wó ba ko zeɡe Wɛ 

tete diɡa kam ne. Wɛ sampwora Danyeli maŋe o ta wo-zɔɔne dem konto taane.”* A tɛ 

abam wolo ná ɡaɡa, se n kwaane n ni ko kuri lanyerane.  
16 “Abam ná nɛ wo-lɔŋɔ kom konto, se abam balo na zoore Judea ne to ke lela á 

nwoŋi á duri á vo peero jei á seiɡi da. 17 Nɔɔno nam ná wo nayuu ne, se o yé tu o zeɡe 

se o kwaleme o wonnu o diɡa wone. 18 Nɔɔno wolo nam ná wo kara ne, se o daa yé 

jwoori sɔŋɔ se o kwei o ɡare-laao o zo. 19 Kanto maŋa kam ne ko wó tiini ko taa ye 

lɛɛro kaana balo na jeɡe pwi to tei ne, de balo na jeɡe bia ye ba ŋɔɡe yele to tei ne. 
20 Nam ta‑á lwoori-na Wɛ se cham durim dem konto yé ba doa nenem maŋa ne, naa á 

siu dɛ dem ne. 21 Kokuri yaara yalo na laɡe ya ba maŋa kam konto ne to wó taa 

chamma ya dwoi yalo na maŋe ya ke boboa ne se ko ba ko yi zem to. Yanto nam ná 

kea, ya dwoŋi daa tera ya na wó ba konto dwoŋi.* 22 Wɛ ya ná wo pɛ se yaara yam da 

yam tiri, nɔɔn-nɔɔno ya bá wori. O nam wó pa se yaara yam da yam tiri, o tete nɔɔna 

bam o na kuri to ŋwaane.  
23 Kanto maŋa kam ne, nɔɔno wolo maama ná taɡe de abam o we, ‘Nii Wɛ Dam Tu 

Krista wom, o wo ywo-seeni’, se á yé sɛ konto tu. 24 Nɔɔna badaara wó zaŋe ba bere we 

ba ye Wɛ Dam Tu Krista wom ye ba dae, ye ba badwonna de bere we banto mo ye Wɛ 

sampwori ye ba dae. Ba maa wó ke wo-kenkaɡela yalo na wó so nɔɔna to, ye chwoŋa 

ya ná wora, yanto ya wó wane ya soɡe Wɛ tete nɔɔna balo o na kuri to de.* 25 Nii-na, 

amo nam wuuri a ta a bere abam mo ye ka maŋa kam ta wo yi.  
26 Ko woli da, nɔɔna ná taɡe de abam ba we, ‘Nii-na Wɛ Dam Tu wom na tu o wora 

kaɡoa yuu ne’, se á yé zaŋe á vo dáane. Ba nam daa ta ná we, ‘Nii‑o da, o zo sɔŋɔ 

konto o seiɡi’, se á yé sɛ. 27 Kokuri amo Nabiin-bu wom ná seene a laɡe a ba loɡo baŋa 

dɛ delo ne, ko wó taa nye de doa na pepele wɛyuu ne se ko zeɡe bira-kwaɡa ne ko vo 

ko yi sam-yiɡa to. 28 Cheɡa ŋwaane to, wo-too na tiɡi mɛ to, duura de wó ɡilimi da 

mo.  

Nabiin-bu wom tutuuri dem taane  

Maake 13:24-37; Luka 21:25-33; 17:26-30, 34-36; 12:41-48  

29 Yaara yam konto maŋa kam ná tu ka kɛ,  

ko bá dáane ye wea kam laam ji nazwono tim-tim.  

Chana kam de daa bá fuŋi  

se pwooni taa wora.  

Chalechwe sem de wó kwori wɛyuu ne se to teɡa ne,  

ye wɛ-baŋa de wó ziziŋi pa se ko wonnu maama leiri.*  
30 Nɔɔna laam wó na wo-kenkaɡele wɛyuu ne se ko bere we Nabiin-bu wom maa 

beena. Loɡo baŋa dwi tiina maama maa wó taa keera, de ba na nɛ Nabiin-bu wom na 

maa beene to. O wó taa dɔɡe kunkwonnu baŋa ne o beena de dam, ye nenɔŋ-fɔrɔ tiini 

ko wo o tei ne. 31 Nabɔnɔ maa wó tiini ko taa wui wɛ-wɛ, ye o laam pa se Wɛ malese 

sem nwoŋi se ba se zeɡe loɡo baŋa dɛ sena sem ne, se se la nɔɔna balo Wɛ na kuri ye 

ba wo jei maama ne to se ke daane.*  
 

32 Nam maane-na á nii kaporo na ye tei to. Konto ná yeini ko wora ko kwi vɔɔro, á 

yeini á lɔre we ko twɛ yadɛ maŋa mo. 33 Ko maa ye bedwe mo de á ná nɛ wonnu tento 

maama ná wora te ke, se á lɔre we maŋa kam laam twɛ ka ti mo. 34 A tɛ abam cheɡa 

ŋwaane to, wonnu tem konto maama wó ba te ke ye abam dwi dem ta wo ti. 35 Wɛyuu 

de teɡa baŋa maama wó ba te jei, ye amo taane dem ta wó taa jeɡe cheɡa se ko taa 

vei wuu.  
 

36 Nɔɔn-nɔɔno nam yeiri dɛ delo Nabiin-bu wom na laɡe o jwoori o ba to, ye 

nɔɔn-nɔɔno yeiri dɛ dem wone maŋa kam o na wó ba to, ko ná maŋe ko ye Wɛ malese 

sem naa o Bu wom tete de. Ko nam ye a Kwo Baŋa Wɛ yerane mo yei. 37 Nabiin-bu 

wom na wó ba to, ko dɛ dem wó pɔpɔ de ba nɔɔna baŋa nenɛɛne ko déem na ke Noah 

maŋa kam ne tei to mo. 38 Kanto maŋa kam ne ye na-fɔrɔ daa ta wo wɛɛle ko lim teɡa 

kam to, nɔɔna wora yɔɔ yerane mo. Ba maa yɔɔre ba di ba wodiiru, ye ba daare ba di 

kaana, ye kaana de zoore banna, se ko vo ko yi dɛ dem Noah na zo nabwor-kamunu 

kom wone to. 39 Ba ta maa wo lɔre woŋo kolo na laɡe ko ba ko ke to, ye na bam 

wɛɛlem dem laam pɔpɔ de ba de pɛ ba maama. Nabiin-bu wom de wó pɔpɔ o ba konto 

dwoŋi mo.* 40 Kanto maŋa kam ne nɔɔna balei ná wo kara ne ba toŋa, Wɛ wó chaale 

ba dedoa o daare wodwoŋi wom. 41 Kaana balei de ná wora ba choe muni nɔŋɔ ne, Wɛ 

wó chaale ba dedoa o daare wodwoŋi wom.  
42 Konto ŋwaane fɔɡe-na á che á tete, se á yeiri dɛ dem á Teiru wom na wó ba to.* 

43 Á nam maŋe á yei we, sɔŋɔ tu ya ná lɔre maŋa kalo ŋweeno na laɡe o ba tete ne to, 

o ya wó taa nii o sɔŋɔ kom se ŋweeno wom yé na chwoŋa o ba o ŋɔ. 44 Konto ŋwaane 

abam jeɡe se á che á tete mo, se Nabiin-bu wom laɡe o ba maŋa kam á na ba jeɡe o 

teena to mo.*  

45 Abam jeɡe se á ta‑á tɔɡe cheɡa de á boboŋ-dɛɛra, nenɛɛne tontoŋeno wolo yuu tu 

na yaɡe o totoŋa o pa‑o ye o daare o beeri to. O tu wom ma le‑o se o taa nii o dwonna 

tontoŋena bam baŋa ne se o daare o taa pa-ba ba ni-wodiu. 46 Kotu sɔŋɔ tu wom ná 

jwoori o ba, de o ke kolo maama o na pɛ‑o se o ke to, wopwolo laam wó taa wo 

tontoŋeno wom konto tei ne. 47 A tɛ abam cheɡa ŋwaane to, o tu wom laam wó pa se o 

taa nii o jejeɡero maama baŋa ne mo.  
48 O nam ná ye tontoŋeno-balɔrɔ, wonto ya wó boŋe we omo tu wom wó dáane ye o 

jwoori. 49 O maa wó taa jeɡe o dwonna tontoŋena bam mo o maɡa, ye o daare o tɔɡe 

de sa-nyɔra o di ye o nyɔ sana de-ba. 50 Sɔŋɔ tu wom laam wó jwoori o ba dɛ dem 

tontoŋeno wom na ba jeɡe o teena de maŋa kalo o na wó ba o zo to. 51 O tu wom nam 

ná tu o peere‑o konto, o laam wó zeili‑o o sɔŋɔ kom wone, ye o daare o pa se o tɔɡe de 

pipiri-nyena o na yaara dedɛ jei selo ne ba na wó taa keera ye ba done ba nwa to.  

25 

Bukwa fuɡa memaŋe  

1 Kanto maŋa kam ne, Wɛ telaao paare dem wó taa nye tento mo:  

Bukwa fuɡa mo wora. Ba ma zaŋe ba vo se ba jeeri nɔɔno wodwoŋi na di kaane o 

jeɡe o beena. Ba ma kwei ba min-zwonnu ba woli da ba ja vo. 2 Bukwa bam banu maa 

ye jworru, ye banu bam de jeɡe swa. 3 Jworru tem maa wo ke nuɡa ba woli da se ba 

taa ke ba min-zwonnu tem ne. 4 Ko daare swa tiina bam ma ke nuɡa wonnu wone ba 

zia. 5 Kan-baro wom ma tiini o dáane ye o wo tu, pa se ba maama peini ba dɔ.  
6 Teɡa na tu ka kweere to, nɔɔna ma tɔɔle ba we, ‘Kan-baro wom maa beena! Zaŋe-na 

á nwoŋi á jeeri‑o.’ 7 Bukwa bam ma zaŋe ba tɔre ba min-zwonnu tem. 8 Jworru tenu 

tem min-zwonnu tem maa laɡe te dwei. Ba ma ta de ba dwonna swa tiina bam we, ba 

ke nuɡa ba pa-ba, se ba min-zwonnu tem laɡe te dwei. 9 Swa tiina bam ma leiri ba we, 

‘Nuɡa kam ba daɡa se ka yi debam maama. Konto ŋwaane, abam de véi-na nuɡa tiina 

tei á yeiɡi.’  
10 Ba laam ma kɛ se ba yeiɡi. Ba na kɛ ba daare to mo kan-baro wom yia. Badaara 

bam na maŋe ba ti ba yiɡa to ma tɔɡe de kan-baro wom ba vo ba zo kadiri dim sɔŋɔ 

kom. Ba ma pe manchwoŋo kom ni. 11 Ko na ke fee to mo jworru tem laam tua, ye ba 



bwoŋi kan-baro wom ba we, ‘Debam tu, nam pore se dé zo!’ 12 O ma leiri-ba o we, 

‘Cheɡa ŋwaane to, a nam yeiri abam kɔtaa.’  
13 Mo kokuri á jeɡe se á ta‑á cho á tete, kolo ŋwaane á yeiri dɛ delo Nabiin-bu wom 

na wó jwoori o ba to, ye á ta yeiri dɛ dem wone maŋa kam o na wó yi to.  

Tontoŋena batɔ memaŋe  

Luka 19:11-27  

14 Ko woli da, Wɛ telaao paare dem wó taa nye de sɔŋɔ tu wodwoŋi na laɡe o nwoŋi 

o beeri. O ma bwoŋi o tontoŋena ye o pɔɔre o wonnu o pa-ba se ba taa nia. 15 O ma 

pɔɔre sabu ywollu morro tenu (5,000) o pa ba dedoa, ye o daare o pa dedoa ywollu 

morro telei (2,000). O ma pa dedoa kam de ywollu moro dedoa (1,000). O nam pɛ-ba 

sabu kom se ko maŋe de ba boboŋa dam na mae tei to mo. O laam ma daare o viiri. 
16 Tontoŋeno wolo na jwoŋi ywollu morro tenu tem to ma kwei o sabu kom o ma ke o 

pipiu, ye o na ywollu morro tenu nyɔɔre o woli da. 17 Ywollu morro telei tu wom de 

ma na ywollu morro telei nyɔɔre o woli da. 18 Ko daare ywollu moro dedoa kam tu 

wom ma kwei sabu kolo o tu wom na pɛ‑o to o ko ɡwoŋo o suli da.  
19 Ko na dáane to, sɔŋɔ tu wom ma jwoori. O laam ma bwoŋi o tontoŋena bam se ba 

jeeli o sabu kom ba nii. 20 Ywollu morro tenu tu wom ma ja ywollu morro tenu nyɔɔre 

dem o woli da o vo o pa‑o. O ma ta de o tu wom o we, ‘Amo tu, nii. Nmo pɛ-ne ywollu 

morro tenu mo ye a jeɡe ywollu morro tenu se a woli da a pa‑m.’ 21 O tu wom ma 

leiri‑o o we, ‘Nmo ke cheɡa ye n ta jeɡe jawala de nmo na ke a boboŋa na laɡe tei to. 

Nmo seene n tɔɡe chwoŋa de nmo na wae n nii amo wonnu fenfee baŋa ne tei to. Amo 

laam wó pa se n ta‑n nii amo wonnu dedɛ baŋa ne.* Nam pa se dé di ywoni daane.’  
22 Ywollu morro telei tu wom de ma vo o tei, ye o ta ded‑o o we, ‘Amo tu, nmo pɛ-ne 

ywollu morro telei mo, ye a na ywollu morro telei se a woli da a pa‑m.’ 23 O tu wom 

ma leiri‑o o we, ‘Nmo ke cheɡa ye n ta jeɡe jawala de nmo na ke a boboŋa na laɡe tei 

to. Nmo seene n tɔɡe chwoŋa de nmo na wae n nii amo wonnu fenfee baŋa ne tei to. 

Amo laam wó pa se n ta‑n nii amo wonnu dedɛ baŋa ne. Nam pa se dé di ywoni 

daane.’  
24 Ywollu moro dedoa kam tu wom laam ma vo o ta de o tu wom o we, ‘Amo tu, amo 

yei we nmo ye keim-chɛ-nyeno mo. Nmo yeini n jwoŋi nyɔɔre wonnu telo nmo yera 

na wo chɛ te baŋa ne to, nenɛɛne nɔɔno na zaɡe mena yalo o tete na wo duɡi to. 25 Mo 

kokuri a kɔre foone de nmo, ye a kwei nmo sabu kom a vo a suli teɡa ne. Nii-ko da n 

jwoŋi.’ 26 O tu wom ma ta ded‑o o we, ‘Nmo ye tontoŋeno-balɔrɔ mo, ye n jeɡe jawɔrɔ 

dedɛ. Nmo na boŋe we amo ye keim-chɛ-nyeno ye a laɡe nyɔɔre delo na dae a totoŋa 

nyem to, 27 ko ya maŋe se n kwei a sabu kom mo n pa sabu jenna. Nmo ya ná ke 

konto, amo ya wó ba a jwoŋi-ko de nyɔɔre. 28 Nam jwoŋi-na sabu ywollu moro dedoa 

kam o tei ne, se á daare á kwei-te á pa wolo na jeɡe ywollu morro fuɡa kam to. 
29 Kokuri, nɔɔno ná maŋe o jeɡe woŋo, o ta wó jwoŋi kodwoŋi o woli da se ko tiini ko 

ɡaale. Nɔɔno wolo nam na maŋe o ba jeɡe kolokolo to laam wó ba o ɡa kolo fenfee o 

ya na jeɡe to mo. 30 Ko nam ná ye tontoŋeno-kayaa kanto, se á ja‑o á nwoŋi á de á 

yaɡe lim jei ne, mɛ yaara na tiini ya wora pa se nɔɔna keeri ye ba done ba nwa to.’  

Nabiin-bu wom wó ba o pɔɔre nɔɔna daane  

31 Nabiin-bu wom nam ná jwoori o ba de o dam-fɔrɔ kom, ye Wɛ malese sem maama 

tɔɡe se wora o tei ne, o laam wó ba o jeini o dam-fɔrɔ paare yituŋu kom baŋa ne.* 
32 Loɡo baŋa dwi tiina maama maa wó la daane o yiɡa ne. O laam maa wó pɔɔre-ba 

kuni belei, ne nayero na pɔɔre o pei de o bone daane tei to. 33 O wó pɔɔre pei sem mo 

pa se taa wo o jazem seeni, ye o daare o yaɡe bone dem o jaɡwia seeni. 34 Nabiin-bu 

wom na ye Pɛ konto to, o maa wó ta de balo na wo o jazem seeni to o we, ‘Abam balo 

amo Kwo Wɛ na swɛ á swolim to, á ba-na á tɔɡe á di paare delo o na maŋe o tiŋi o pa 

abam ko zeɡe loɡo baŋa boboa ne to. 35 Kolo ŋwaane, kana déem jaane amo ye á pa-ne 

wodiu ye a di. Na-nyɔm ma ja-ne ye á kwei na á teini-ne. Amo ma ba abam sam ye á 

ke-ne veiru lanyerane.* 36 A maa ba jeɡe ɡɔrɔ se a zo ye á pa-ne ɡɔrɔ. A maa ba jeɡe 

yazura ye á nii amo baŋa ne. Ba ma ke-ne peena diɡa ne ye á ba á woli-ne.’ 37 Wɛ 

nɔn-ŋona bam laam wó zaŋe ba bwei‑o ba we, ‘Dé Teiru, debam mo ke konto na? 

Maŋa kɔ mo debam nɛ kana jeɡe nmo ye dé pa n di wodiu, naa na-nyɔm jeɡe‑m ye dé 

pa‑m na? 38 Maŋa kɔ mo dé ke nmo veiru konto, naa dé pa nmo ɡɔrɔ ye n zo, 39 naa 

maŋa kɔ mo nmo ba jeɡe yazura, naa n wo peena diɡa ne ye dé ba dé woli‑m konto?’ 

40 Pɛ wom laam maa wó leiri o ta-ba we, ‘A tɛ abam cheɡa ŋwaane to, abam na ke 

konto dwoŋi á ma á woli amo nɔɔna bam to, ko ná maŋe ko ye wolo na tiini o muri ba 

maama wone to de, ko ye amo mo á ke konto.’  
41 O maa wó daare o ta de balo na wo o jaɡwia seeni to we, ‘Véi-na dáa a tei ne, se 

abam mo ye balo Wɛ sɔɔlem na wo á baŋa ne to. Kɛ-na á vo mini delo wo Wɛ na maŋe 

o tiŋi se o pa setaana pɛ de o kwaɡa tɔɡena se ba zo ye de bá dwei maŋa de maŋa to. 
42 Kolo ŋwaane, kana déem jaane amo ye á wo pɛ-ne wodiu se a di. Na-nyɔm de ma 

ja-ne ye á wo pɛ-ne na se a nyɔ. 43 A ma ba á sam ye á wo ke-ne veiru. A maa ba jeɡe 

ɡɔrɔ ye á wo pɛ-ne kodwoŋi se a zo. A maa ba jeɡe yazura ye ba ta ke-ne peena diɡa 

ne, ye á wo tu se á woli-ne.’ 44 Ba maa wó leiri ba bwei‑o we, ‘Dé Teiru, maŋa kɔ mo 

debam ke nmo konto? Maŋa kɔ mo dé nɛ kana de na-nyɔm na jeɡe nmo, naa n na ye 

veiru, naa n ba jeɡe yazura, naa ba ke‑m peena diɡa ne, ye dé wo tu dé zeini‑m?’ 45 O 

maa wó ta-ba o we, ‘A tɛ abam cheɡa ŋwaane to, abam na ve se á woli amo nɔɔna 

bam, ko ná maŋe ko ye wolo na tiini o muri ba maama wone to de, ko ye amo mo á ve 

se á woli.’ 46 Banto laam maa wó kɛ ba vo cham delo na bá fɔɡe de ti to wone. Ko 

daare Wɛ nɔn-ŋona bam maa wó zo o tei ba na ŋwea kalo na ba jeɡe kweelim to.”  

26 

Juu yiɡa tiina ke ni daane se ba ɡo Yezu  

Maake 14:1-2; Luka 22:1-2; Jɔn 11:45-53  

1 Yezu déem na taɡe wonnu tem konto maama o ti to, o laam ma ta de o kwaɡa 

tɔɡena bam o we, 2 “Abam yei we ko daare da yalei mo se Atɔɡebabaŋa kuri dem ba 

de yi, ye ba laam wó ja amo Nabiin-bu wom ba ke dedɛɛra jea ne se ba pa-ne daɡara 

yuu ne ba ɡo.”  
3 Juu tiina nakwa bam de ba kaanem yiɡa tiina bam ma jeini daane Kayafa sɔŋɔ ne. 

Wonto maa ye ba kaanem yuu tu wom. 4 Ba ma bane daane se ba nii ba na wó ke swa 

yalo ba ma ja Yezu se ba pa o te to. 5 Ba na wora ba bɛa konto to, ba ma ta ba we, “Dé 

nam ba jeɡe se dé ja‑o kuri dem maŋa ne, se ko wó ja bobɔɡa ko ba nɔɔna bam tetare 

ne.”  

Kaane wodwoŋi zuli Yezu  



Maake 14:3-11; Jɔn 12:1-8  

6 Yezu déem maa wo Bɛtania ne nɔɔno wodwoŋi o yere na ye Simon to sɔŋɔ ne. 

Wonto déem ya ye nayɔŋɔ mo. 7 Yezu na wora o di wodiu maŋa kalo to mo kaane 

wodwoŋi tu o tei. O maa jeɡe kaboa na su de terale nuɡa kalo sabu na daɡa to. O ma 

vo o lwo nuɡa kam Yezu yuu ne se o ma ke‑o zula. 8 Yezu kwaɡa tɔɡena bam na nɛ 

konto to, ba maa ba jeɡe wopwolo ye ba tɛ ba we, “Bɛ mo ye o chɔɡe nuɡa kam 

konto? 9 Dé ya wó wane dé yeiɡi-ka dé na sabu dedɛ se dé ma woli yiniɡa tiina.”  
10 Yezu ma lɔre ba na tɛ kolo to. O ma ta de-ba o we, “Bɛ mo ye á jeɡe kaane wom á 

daana? O na ke-ne zula tei to nam ye keim-laao mo o ke o pa-ne. 11 Ko nam ná ye 

yiniɡa tiina, banto wó taa wora maŋa maama mo se abam taa pa-ba zeinim. Ko daare 

amo bá taa wora de abam taa taa. 12 Kaane wom na lwoɡi nuɡa kam amo yera ne tei 

to bere we o kwɛ amo yera yam mo se ba laam kwei-ne ba suli. 13 A tɛ abam cheɡa 

ŋwaane to, ba na wó tɔɔle amo kwor-ywoŋa kam loɡo baŋa jei selo maama ne to, 

nɔɔna wó ta kaane wom konto taane se ba taa ɡuli o ɡula.”  
 

14 Yezu nɔɔna fuɡa-balei bam wo dedoa yere na ye Judas Yisakara to laam ma zaŋe o 

vo Juu tiina kaanem yiɡa tiina bam tei. 15 O ma bwei-ba o we, “Amo ná bere abam 

chwoŋa ye á ja Yezu, á wó ŋwe-ne bɛ mo?” Ba ma jwoŋi o taane dem ye ba ɡa 

lu-nyenno sabu-dala fintɔ ba pa‑o.* 16 Ko zeɡe maŋa kam konto ne Judas ma kwaane o 

laɡe chwoŋa se o ja Yezu o ke ba jeŋa ne.  

Yezu di kuri wodiu de o kwaɡa tɔɡena bam  

Maake 14:12-26; Luka 22:7-23; Jɔn 13:21-30; 1 Korinti 11:23-25  

17 Ko ma ba ko yi dɛ delo ba na bobo se ba di Bworobworo-memeneg kuri dem.* Yezu 

kwaɡa tɔɡena bam ma vo ba bwei‑o ba we, “Nmo laɡe se dé di Atɔɡebabaŋa kuri dem 

jeiɡa kɔ ne mo se dé vo dé kwɛ woŋo maama dé pa nmo?” 18 O ma leiri-ba o we, 

“Zaŋe-na á zo teo kom wo se á ta de nɔɔno wodwoŋi we, Berem tu wom we, o maŋa 

kam yia. O nam laɡe o tɔɡe de o kwaɡa tɔɡena bam o ba wonto sɔŋɔ mo se ba di 

Atɔɡebabaŋa kuri dem wodiu.” 19 O kwaɡa tɔɡena bam ma vo ba ke o na taɡe kolo to 

ye ba kwɛ kuri dem wonnu tem ba ti.  
20 Teɡa ma ba ka yi. Yezu de o nɔɔna fuɡa-balei bam laam ma jeini se ba di wodiu 

kom. 21 Ba na wora ba di to, Yezu laam ma ta o we, “A tɛ abam cheɡa ŋwaane to, 

abam dedoa mo laɡe o yeiɡi amo o pa nɔɔna.” 22 Ba na niɡi konto to, ba wo ma chɔɡe 

dedɛ ye ba bobo se ba taa bwei‑o ba saŋe daane we, “Amo Teiru, ko nam dae amo mo 

n tɛ konto, se wɔ mo nam?” 23 O ma leiri-ba o we, “Nɔɔno wolo na tɔɡe de amo o lu 

zoŋa dedoa wone to mo wó yeiɡi amo o pa nɔɔna.* 24 Ko nam jeɡe se Nabiin-bu wom 

vo o te se ko maŋe de Wɛ tɔnɔ kom na wuuri ko bere o taane tei to mo. Ko nam wó 

taa ye lɛɛro mo ko pa nɔɔno wolo na wó yeiɡi Nabiin-bu wom o pa to. Ba ya ná maŋe 

ba wo loɡe nɔɔno wom konto, ko ya ɡara.”  
25 Judas wolo na laɡe o yeiɡi‑o o pa to laam ma ta o we, “Berem tu, se ko nam dae 

amo mo n tɛa.” Yezu ma leiri‑o o we, “Ko wo n tei ne.”  
 

26 Ba na wora ba di maŋa kalo to Yezu ma kwei bworobworo ye o ke Wɛ lei ko 

ŋwaane. O ma daare o fɔ-ko o pa o kwaɡa tɔɡena bam ye o we, “Jwoŋi-na á di, se 

konto ye a yera yam mo.”  
27 O daa ma kwei zoŋa de ka wo sa-soŋo, ye o ke Wɛ lei ko ŋwaane. O ma kwei o 

pa-ba ye o we, “Abam maama jwoŋi-na á nyɔ. 28 Banto mo ye amo jana balo na laɡe ba 

pwori se ko jwoŋi nɔɔna dedɛ ba wɛleera wone to. Ko maa bere we Wɛ ɡwoni ni se o 

yaɡe nɔɔna wɛleera mo o ma chɛ-ba jana bam konto ŋwaane.* 29 Ta‑á yei-na we, amo 

daa bá nyɔ sana banto dwoŋi se ko taa vei maŋa kam abam na wó tɔɡe de amo á jeini 

amo Kwo Wɛ paare dem wone se dé daa nyɔ sa-doora dáane to.”  
30 Ba laam ma leeni ba tei Wɛ, ye ba daare ba nwoŋi ba kɛ Olivi peo kom seeni.  

Yezu wuuri o bere Piita na wó ve‑o tei to  

Maake 14:27-31; Luka 22:31-34; Jɔn 13:36-38  

31 Yezu laam ma ta de-ba o we, “Tete dento ne abam maama wó jwoori amo kwaɡa 

ne, ne Wɛ tɔnɔ kom na maŋe ko bere tei we:  

‘Amo wó maɡe nayero wom,  

pa se o pei-kɔɡɔ kom maama jaɡe ko jei.’*  
32 Ko daare, Wɛ ná jwoori o bi-ne, amo wó lwoori abam a vo Galili.”  

33 Yezu na taɡe konto to, Piita ma ta ded‑o o we, “Nɔɔna maama ná maŋe ba jwoori 

nmo kwaɡa ne, amo bá fɔɡe a ke konto.” 34 Yezu ma ta ded‑o o we, “A tɛ nmo cheɡa 

ŋwaane to, tete dento ye chebɛɔ ta ná wo keeri, nmo wó fo kuni betɔ we n yeiri amo.” 
35 Piita laam ma ta ded‑o o we, “Amo bere a bá fo we a yeiri nmo, ko ná maŋe ko ye 

ba ná laɡe ba ɡo amo de nmo maama de.” Yezu kwaɡa tɔɡena bam maama de ma ta 

konto dwoŋi.  

Yezu tiini o lwoori o Kwo Wɛ  

Maake 14:32-42; Luka 22:39-46  

36 Yezu laam ma zaŋe o tɔɡe de o kwaɡa tɔɡena bam o vo jeiɡa kadwoŋi ɡaare na 

wora ye ba bwoi-de we Gɛsemane to. O ma ta de-ba o we, “Ta‑á jei-na ywo se a vo dáa 

a ware Wɛ se a ba.” 37 O ma pa Piita de Zebedi bia balei bam tɔɡe‑o ba vo. O wo ma 

tiini ko chɔɡe ye o yera sɔɔre. 38 O ma ta de nɔɔna batɔ bam o we, “Amo wo mo tiini 

ko chɔɡe se ko yi a toone. Á nam zeɡe-na ywo á ta‑á kwoɡili-ne.”  
39 O laam ma fofɔ o vo dáa. O ma vwi o yibia teɡa ne o wora o lwoori Wɛ ye o we, 

“Amo Kwo, nmo ná sɛ, se n pa chanɛɛre delo na laɡe de ba amo baŋa ne to kɛ de 

daare-ne. Nam ke kolo na tɔɡe nmo boboŋa to, ye ko dae amo boboŋa na laɡe kolo 

to.”* 40 O na ti to, o ma jwoori o vo o tɔɡena batɔ bam tei. O ma na we ba tiɡi ba dɔa. 

O ma zaŋe-ba ye o ta de Piita o we, “Bɛ mo ye abam ware se á kwoɡili-ne se ko maŋe 

de awa dedoa yerane? 41 Fɔɡe-na á che á tete se á ta‑á lwoori Wɛ, se á yé to cham delo 

na wó soɡe á boboŋa to wone.* Á boboŋa laɡe se ya sɛ Wɛ ye á yera laam bwona.”  
42 Yezu daa ma jwoori o vo dáa, ye o lwoori Wɛ o we, “Amo Kwo, chanɛɛre dem ná 

bá wane de le amo baŋa ne de yaɡe, ye de ná jeɡe se de zo-ne maama, amo ta sɛ se ko 

ke nmo boboŋa yam na laɡe tei to.” 43 O daa ma jwoori o vo o yi de ba ta dɔa, dɔɔm na 

tiini de jeɡe-ba to ŋwaane. 44 O ma jwoori o vo dáa se o lwoori Wɛ o ke kuni betɔ, ne o 

ya na maŋe o ta kolo to. 45 O daa ma jwoori o kwaɡa tɔɡena bam tei ye o ta de-ba o 

we, “Á ta tiɡi á dɔa mo na? Nii-na! Maŋa kam yia se ba ja amo Nabiin-bu wom ba ke 

nɔn-chechɔɡero jea ne. 46 Zaŋe-na se dé vo. Nɔɔno wolo na laɡe o yeiɡi-ne o pa to maa 

beena.”  

Ba jaane Yezu  

Maake 14:43-50; Luka 22:47-53; Jɔn 18:3-12  

47 Yezu ta na wora o ŋɔɔne konto to mo Judas wolo na ye o nɔɔna fuɡa-balei bam wo 

dedoa to laam tu o yi o tei. Nɔn-kɔɡɔ dedɛ ma tɔɡe ded‑o ko ba, ye ba zei se-zɔɔro de 

da-lwanno. Ko maa ye Juu tiina nakwa bam de ba kaanem yiɡa tiina bam mo toŋe-ba. 
48 Judas ya maŋe o pa kɔɡɔ kom maanem se ba ma ja Yezu ye o we, “Amo ná vei a 

kukwori nɔɔno wolo, se á vo á ja konto tu.”  
49 O laam ma yɔɔre o yi Yezu tei o jɔɔne‑o ye o we, “Berem tu, denlei naa”, ye o 

daare o kukwori‑o lanyerane. 50 Yezu ma ta ded‑o o we, “Amo badwoŋi, nam ke kolo 

nmo na laɡe n ke to.”  

Nɔɔna bam laam ma ba ba zi Yezu ba ja lanyerane. 51 Nɔɔna balo na maŋe ba wo 

Yezu tei ne to dedoa ma le o seo o ma zaɡe kaanem yuu tu wom tontoŋeno zwɛ o de 

teɡa ne. 52 Yezu ma ta ded‑o o we, “Jwoori n ke n seo kom ko pwolo ne. Nɔɔno wolo 

ná swoi jara, kotu wó te jara wone mo. 53 Ta‑n yei we, amo ya ná laɡe nɔɔna se ba 

woli-ne, a ya wó ta de a Kwo mo, ye o pɔpɔ o toŋe malese kɔɡɔ kuni fuɡa-belei se se 

ba se woli-ne. 54 Amo nam ya ná ke konto, Wɛ tɔnɔ kom na bere we ko jeɡe se ko ke 

amo tei to daa wó wane ko ke na?”  
55 Yezu laam ma bwei kɔɡɔ kom o we, “Abam na kwei seene de da-lwanno á ba se á 

ja amo to, amo ye ŋweeno mo na? Dɛ maama wuu amo yeini a jei Wɛ diɡa kam ne mo 

a bere nɔɔna. Abam nam maa wo jaane-ne. 56 Tento maama nam ke se ko pa faŋa faŋa 

Wɛ sampwori sem na popone kolo Wɛ tɔnɔ kom ne to mo ba ko seene ko ke.”  

Yezu kwaɡa tɔɡena bam na niɡi konto to, ba ma duri ba viiri ba daare‑o.  

Ba di Yezu taane  

Maake 14:53-65; Luka 22:54-55, 63-71; Jɔn 18:13-14, 19-24  

57 Nɔɔna balo na tu ba ja Yezu to ma ja‑o ba vo ba kaanem yuu tu Kayafa sɔŋɔ mɛ Wɛ 

nia zamesem tiina de ba nakwa bam na maŋe ba ɡilimi to. 58 Piita ma dale o tɔɡe ba 



kwaɡa o da o vo o yi kaanem yuu tu wom sɔŋɔ. O ma kɛ o zo konkɔlɔ kom o jeini de 

sɔŋɔ kom tontoŋena bam se o nii kolo na laɡe ko ke to. 59 Juu tiina kaanem yiɡa tiina 

bam de ba nakwa kɔɡɔ kom maama maa kwaane se ba na chwoŋa ba tɔɡe vwa 

ŋwaane ba ma saŋe Yezu, se ba laam pa o te. 60 Nɔɔna dedɛ ma zaŋe ba fɔ vwa ba 

pa‑o, ye ba daa ta wo wane se ba na chwoŋa. Ko kwaɡa seeni mo nɔɔna balei ma zaŋe 

ba ba, ye ba ta ba we, 61 “Nɔɔno wonto taɡe o we, omo wó wane o yiɡi debam Wɛ diɡa 

kam maama o de teɡa ne, ye o jwoori o ma da yatɔ o fɔɡe o lɔ-ka.”* 62 Kaanem yuu tu 

wom na niɡi konto to, o laam ma zaŋe o bwei Yezu o we, “Nɔɔna banto balei na taɡe 

kolo ba pa nmo to, nmo ba jeɡe taane se n leiri na?” 63 Yezu ma maŋe da chemm.* 

Kaanem yuu tu wom laam ma ta ded‑o o we, “A ke nmo de Ŋwea Tu Baŋa Wɛ daane 

se n ta cheɡa n bere debam, nmo ye Wɛ Bu Krista wolo dé na teena se o ba to mo na?” 
64 Yezu ma leiri‑o o we, “Mo kolo nmo na taɡe to. Nam ta‑á yei-na we, ko zeɡe leile 

konto abam wó ba á na Nabiin-bu wom, o na jei Dam-fɔrɔ Tu Baŋa Wɛ jazem seeni, ye 

á ta daare á na‑o, o na nwoŋi Wɛ telaao ne o maa beene kunkwonnu baŋa ne.”* 
65 Kaanem yuu tu wom na niɡi konto to, o ma zaŋe o kaare o tete ɡwaaro se ko bere 

we o wo chɔɡe de Yezu ni taane dem. O ma ta o we, “Nii, wonto ŋɔɔne o twe Wɛ yere 

dem de o na pɛ se o ma de Wɛ to. Dé daa ba laɡe se nɔɔna zaŋe ba ŋɔɔne o taane, se 

abam maama maŋe á ni o na ŋɔɔne Wɛ o chɔɡe to. 66 Konto to, abam we bɛ mo?” Ba 

ma leiri‑o ba we, “O maŋe se o te mo.”*  
67 Ba laam ma twe lileeru ba yaɡe o yia ne, ye ba maɡe‑o lanyerane.* Badaara ma lɔ o 

popɔŋɔ, 68 ye ba we, “Wɛ Dam Tu wom, nam lɔre n bere debam wolo na maɡe‑m to.”  

Piita seene o ve Yezu  

Maake 14:66-72; Luka 22:56-62; Jɔn 18:15-18, 25-27  

69 Konto maŋa kam ne, Piita maa jei konkɔlɔ kom wone. Kaanem yuu tu wom sɔŋɔ 

ka-nyaane ma vo o tei, ye o ta ded‑o o we, “Nmo de tɔɡe de Yezu, Galili tu wom mo.” 

70 O ma fo ba maama yiɡa ne o we, “Amo yeiri n taane dem kuri.”  
71 O ma zaŋe o nwoŋi manchwoŋo ni. Busankana kadwoŋi de ma na‑o, ye o ta de 

nɔɔna balo na wora to o we, “Nɔɔno wonto tɔɡe de Nazarete tu Yezu mo.” 72 Piita ma 

du duuri ye o ta fo o we, “Amo bere a yeiri nɔɔno wom konto.”  
73 Ko na ke fee to, nɔɔna badwonna ma vo ba ta de Piita ba we, “Nmo seene n ye ba 

kɔɡɔ kom wo dedoa mo. Nmo ŋɔŋa kam na ye tei to mo bere we n seene n nwoŋi 

dáane.” 74 O laam ma sɔɔle o pa o tete se ko bere o cheɡa ye o we, “Amo bere a yeiri 

nɔɔno wom konto.” O na taɡe konto to, chebɛɔ ma pɔpɔ ko keeri. 75 Piita laam ma ɡuli 

Yezu ya na taɡe kolo ded‑o o we, “Nmo wó fo kuni betɔ we n yeiri amo, ye chebɛɔ 

laam keeri.” O na ɡuli konto to, o laam ma nwoŋi ye o tiini o keeri lanyerane.  

27 

Judas ɡo o tete  

Maake 15:1; Luka 23:1-2; Jɔn 18:28-32  

1 Teɡa na tu ka poore tetete to, Juu tiina kaanem yiɡa tiina bam de ba teo kom 

nakwa bam maama ma ke ni daane se ba pa Yezu te. 2 Ba ma ja‑o ba vɔ, ye ba ja‑o ba 

vo ba ke ɡɔmena tu wom jeŋa ne, o yere na ye Pilata to.  
 

3 Judas wolo na yeiɡi Yezu o pa nɔɔna bam to ma lɔre we ba di o taane se ba pa o to 

mo. O wo laam ma chɔɡe de o na ke kolo to, ye o jwoori o kwei lu-nyenno sabu-dala 

fintɔ kom se o pa kaanem yiɡa tiina bam de ba nakwa bam. 4 O ma ta de-ba o we, 

“Amo ke a tusi, de a na yeiɡi nɔɔno wolo na wo ke kolokolo to a pa abam, ye á laɡe á 

ɡo‑o to.” Ba ma leiri‑o ba we, “Debam yiɡa tera, se ko nam tɔɡe nmo mo.”  
5 O laam ma kwei sabu kom o ja vo o de o yaɡe Wɛ diɡa kam wone, ye o daare o 

viiri. O ma vo o kuuri o tete o ɡo.  
6 Kaanem yiɡa tiina bam déem ma kwei sabu-dala yam ye ba we, “Sabu konto ye 

jana nyem mo. Ko nam chula se dé ɡwaane-ko Wɛ diɡa sabia bam wone.” 7 Ba ma bwɛ 

daane ye ba ma-ko ba yeiɡi teɡa kadwoŋi ka yere na ye ‘Kamɔ-mɔro teɡa’ to, se ba ma 

ke veira yibeela jeiɡa. 8 Konto ŋwaane mo nɔɔna jeɡe jeiɡa kam konto ba bwoi we 



‘Jana teɡa’ se ko ba ko yi zem.*  
9-10 Konto ma pa se Wɛ sampwora Jeremia déem na bere kolo faŋa faŋa to ba ko ji 

cheɡa de o na we, “Ba kwei lu-nyenno sabu-dala fintɔ kom mo ba ma yeiɡi kamɔ-mɔro 

teɡa kam, ne Baŋa Wɛ na pɛ-ne ni se a ke tei to. Ko maa ye sabu kolo Isarele dwi tiina 

na sɛ se ba ma leini nɔɔno wom to mo.”*  

Pilata bwei Yezu taane  

Maake 15:2-15; Luka 23:3-5, 13-25; Jɔn 18:33–19:16  

11 Yezu ma zaŋe o zeɡe ɡɔmena tu Pilata yiɡa ne. Gɔmena tu wom ma bwei‑o o we, 

“Nmo mo ye Juu tiina bam pɛ na?” Yezu ma leiri‑o o we, “Ko wo nmo tei ne.” 12 Ko 

daare Juu tiina kaanem yiɡa tiina bam de ba nakwa bam na ŋɔɔne o taane ba pa‑o to, 

o wo leiri kolokolo. 13 Pilata ma ta ded‑o o we, “Nmo wo niɡi ba na ŋɔɔne kolo maama 

ba pa nmo to na?” 14 Yezu maa wo sɛ se o leiri ba taane dem delodelo. Ko ma pa se 

ɡɔmena tu wom tiini o ye yaau ded‑o.  
 

15 Bene maama Juu tiina kuri maŋa ná yeini ka yi, ɡɔmena tu wom yeini o le peeno 

dedoa mo o pa nɔn-kɔɡɔ kom, nenɛɛne banto na laɡe wolo to. 16 Kanto maŋa kam ne 

peeno wodwoŋi maa wora, ye nɔɔna maama yei o keim-balwaaro ni ne. O yere mo 

Barabas. 17 Nɔɔna bam na tu ba la daane to, Pilata ma bwei-ba o we, “Abam laɡe se 

amo yaɡe banto wɔ mo a pa abam? Ko ye Barabas mo naa Yezu wolo ba na bwoi‑o we 

Krista to mo?” 18 O bwei konto kolo ŋwaane o yei we ko ye wo-ɡoo ŋwaane mo ba 

jaane Yezu ba ke o jeŋa ne.  
19 Pilata na jei o taane dim jei sem ne to, o kaane ma toŋe ni o pa‑o o we, “Yé zaŋe n 

ke nɔɔno wom konto kolokolo, o na jeɡe cheɡa to ŋwaane. Tete dento ne amo tiini a 

na yaara dedɛ dendwɛ wone nɔɔno wom konto ŋwaane.”  
20 Juu tiina kaanem yiɡa tiina bam de ba nakwa bam ma soɡe nɔn-kɔɡɔ kom se ba ta 

de Pilata we, o yaɡe Barabas o pa-ba, se o daare o pa ba ɡo Yezu. 21 Pilata daa ma 

jwoori o bwei-ba o we, “Nɔɔna banto balei wone abam laɡe se a yaɡe wɔ mo a pa 

abam?” Ba ma leiri‑o ba we, “Barabas.” 22 Pilata laam ma bwei-ba o we, “Ko nam ná 

ye Yezu wolo ba na bwoi‑o we Krista to, abam we a ke‑o tɛ mo?” Ba maama ma ta 

ded‑o ba we, “Pa‑o daɡara yuu ne n ɡo.” 23 O ma jwoori o bwei-ba o we, “Wonto chɔɡe 

bɛ mo?” Ba laam ma tiini ba laare baŋa baŋa ba we, “Pa‑o daɡara yuu ne n ɡo.”  
24 Pilata ma lɔre we ko ba jeɡe kuri se o taa ŋɔɔne taa taa, ko na laɡe ko ja bobɔɡa ko 

ba to ŋwaane. O ma jwoŋi na o sane o jea nɔn-kɔɡɔ kom maama yiɡa ne, ye o we, 

“Amo yiɡa tɔɡe ka tera nɔɔno wonto toone dem wone. Ko ye abam yiɡa mo.” 
25 Nɔn-kɔɡɔ kom maama ma leiri‑o ba we, “Yaɡe se o toone dem taa wo debam de dé 

bia yuu ne.”  
26 O laam ma yaɡe Barabas o pa-ba. O ma pa ba fere Yezu, ye o pa-ba chwoŋa se ba 

ja‑o ba vo ba pa daɡara yuu ne ba ɡo.*  

Ba jaane Yezu ba vo ba pa daɡara yuu ne  

Maake 15:16-41; Luka 23:26-49; Jɔn 19:2-3, 17-30  

27 Gɔmena tu wom soja tiina bam laam ma ja Yezu ba vo ba zo o sɔŋɔ kom konkɔlɔ. 

Soja tiina kɔɡɔ kom maama ma ɡilimi‑o da. 28 Ba ma le o ɡwaaro tem, ye ba daare ba 

zo‑o ɡare-soŋo. 29 Ba ma kwei sabare ba ma sɔ yipuɡa ba pu o yuu ne. Ba ma kwei 

kasoɡo ba ma ji nacheiɡa ba ke o jazem ne. Ba laam ma ke‑o kachaare ye ba vei ba 

kuni dwoona o yiɡa ne ba tɛ ba we, “Juu tiina pɛ, denlei naa!” 30 Ba ma daare ba twe 

lileeru ba yaɡe o yera ne, ye ba jeɡe kasoɡo kom ba lɔe o yuu ne.  
31 Ba na ke‑o ba mɔne ba ti to, ba ma le ɡare-soŋo kom ye ba jwoori ba zo‑o o tete 

ɡɔrɔ kom. Ba laam ma ja‑o ba nwoŋi ba vo se ba pa‑o daɡara yuu ne.  
32 Ba na jeɡe‑o ba maa kɛ to, ba ma jeeri nɔɔno wodwoŋi, o yere na ye Simon ye o 

nwoŋi Kurene to. Soja tiina bam ma fe‑o se o kwei daɡara kam o zeŋe se ba vo. 33 Ba 

maama ma vo ba yi jeiɡa kadwoŋi ba na bwoi we ‘Goliɡota’ to. Yere dem konto kuri 

mo ye ‘Yu-kwoli-champoa Peo’. 34 Ba na yi da to, ba ma kwei liri sedwoŋi se ni na 

chana to ba ɡuuri sana wone ba pa Yezu se o nyɔ. O ma laŋe o nii ye o wo nyɔɡe.  
35 Ba laam ma ja‑o ba pa daɡara kam yuu ne. Ba na paɡe‑o konto to, ba ma kwei o 

ɡwaaro tem se ba pɔɔre-te ba pa daane. Ba ma ta jɔrɔ se ba nii wɔ mo wó twori kolo o 

na laɡe to. 36 Ba laam ma jeini se ba taa daane‑o.  
37 Ba déem ma meeli tɔnɔ daɡara kam yuu ne se ko bere kolo o na ke o chɔɡe ye ba 

ɡo‑o to. Ko déem popone we:  

WONTO YE YEZU,  

JUU TIINA PƐ MO.*  
38 Ba ma daare ba ja ŋweena balei ba pa daɡare sedwonna baŋa ne. Ba ma chwi 

dedoa Yezu jazem ne. Wowom maa wo o jaɡwia ne. 39 Nɔɔna balo na tɔɡe da ba kɛ to 

maa nia ye ba ɡɔɡese ba yuni ye ba twe‑o. Ba maa yaale‑o, 40 ye ba we, “Nmo ya boŋe 

se n yiɡi Wɛ diɡa kam mo n de teɡa ne, se n daare n ma da yatɔ n jwoori n fɔɡe n 

lɔ-ka. Tɔ. Nmo ná seene n ye Baŋa Wɛ Bu, se n laam vere n tete. Kwaane n tu da 

daɡara kam yuu ne se dé nii.”  
41 Juu tiina nakwa bam, de ba kaanem yiɡa tiina, de ba zamesem tiina bam de maa 

ke‑o ba mɔna konto, ye ba tɛ daane ba we, 42 “O yeini o jwoŋi nɔɔna ŋwea, ye o laam 

ware o tete ŋwea o jwoŋi. O maa bere we o ye Isarele dwi tiina pɛ. O laam nam tu 

daɡara kam yuu ne leile se dé nii, se dé wó sɛ we o ye cheɡa tu. 43 O ta bere we o 

teeɡe Wɛ baŋa ne. Wɛ nam ná seene o laɡe o ni taane, se o laam jwoŋi‑o o yaɡe, o na 

pɛ se o ye Wɛ Bu to ŋwaane.”*  
44 Ŋweena balo na tɔɡe ba pa daɡare sem baŋa ne to de maa jeɡe‑o ba twea konto 

dwoŋi.  
 

45 Ko ma vo ko yi maŋa kam wɛ na tu de wo yupare baŋa ne to. Teɡa kam maama ma 

ba ka ji lim se ko vo ko yi wɛ-ɡuni maŋa ne. 46 Ko na yi nenɛɛne luu batɔ to mo Yezu 

laare baŋa baŋa de kwor-dɛa o we, “Eli, Eli, lema sabaktani?” Taane dento kuri mo, 

“Amo Wɛ, amo Wɛ, bɛ mo ke ye n yaɡe a yera?”  
47 Nɔɔna balo na zeɡe da ye ba ni taane dem to badwonna ma boŋe we, o bwoi Elija 

mo se o ba. 48 Ba dedoa ma ke lela o duri o vo o kwei sɔsɔɔ. O ma de-ko sa-nyɔna 

wone, ye o daare o ke-ko kasoɡo ni ne o vo o tei o pa Yezu se o nyɔ.* 49 Nɔɔna badaara 

bam na nɛ konto to, ba maa we, “Yaɡe se dé cheiɡi dé nii, Elija wó ba o jwoŋi‑o o 

yaɡe na.”  
50 Yezu daa ma jwoori o kaase baŋa baŋa de kwor-dɛa. O laam ma pa o siu ti.  

51 Yezu na teɡe konto to, ɡare-jale delo na leiɡi de che Wɛ di-yun-ɡala kam to ma 

kaare belei, ko zeɡe ko baŋa ne ko tu ko kwaare ko kuri ne.* Teɡa kam maa ziziŋa ye 

pelwaaro baɡe te yare. 52 Yibeela yam ma puri. Ko daare Wɛ tete nɔɔna balo ya na teɡe 

to dedɛ ma jwoori ba bi, 53 ye ba nwoŋi ba yibeela yam wone. Yezu tete na tu o bi 

toone wone to kwaɡa ne, banto laam ma vo ba zo Wɛ teo Jerusalem pa se nɔɔna dedɛ 

na-ba.  
54 Soja tiina bam yiɡa tu de o nɔɔna balo na wora ba yere Yezu to ma na teɡa kam 

ziziŋim dem de kolo maama na ke to. Foone ma tiini de zo-ba, ye ba tɛ ba we, “Nɔɔno 

wonto ya seene o ye Baŋa Wɛ Bu mo.”  
55 Kaana dedɛ de déem tɔɡe ba wora, ba na zeɡe yiɡa yiɡa ye ba nia. Banto déem ya 

tɔɡe de Yezu mo ba nwoŋi Galili ba ba, ye ba yeini ba tɔɡe ba zeini‑o.* 56 Mary wolo 

ba na bwoi we Maɡadala to maa tɔɡe o wo kaana bam konto wone, dedaane Mary 

wodwoŋi wolo na ye Jemsi de Josɛf nu to, ko woli de Zebedi bia bam nu.  

Ba ke Yezu yera yam yibeeli wone  

Maake 15:42-47; Luka 23:50-56; Jɔn 19:38-42  

57 Nɔɔno wodwoŋi déem mo wora, o yere mo Josef, o na nwoŋi Arimatea ye o kwori 

o ye nadum. Wonto de déem ya tu o ji Yezu tɔɡeno. Teɡa déem na laɡe ka yi to, 58 o 

ma zaŋe o vo Pilata tei se o lwoori‑o chwoŋa se o vo o kwei Yezu yera yam o suli. 

Pilata ma sɛ, ye o pa ni se ba kwei yera yam ba pa‑o. 59 Josɛf laam ma vo o kwei Yezu 

yera yam o pipiri-ya de ɡare-jale delo na lamma to. 60 O ma daare o kwei-ya o ja vo o 

tiŋi peo bɔɔne wone. Dento maŋe de ye o tete nyem mo, ye ba déem luɡi-de peo yera 

ne mo. De ye yibeeli-doore mo. O na tiŋi yera yam da to, o laam ma bibili 

kandwɛ-polɔɡɔ kamunu o ma pe bɔɔne dem ni, ye o daare o viiri. 61 O na wora o 

fɔɡe-de konto to, Mary Maɡadala de Mary wodwoŋi wom maa jei yibeeli dem ni seeni 

ba nia.  

Ba yɔɔre ba yere yibeeli dem  

62 Dɛ dem Juu tiina na yeini ba ti ba yiɡa se ba siu dɛ dem laam yi to ma kɛ.h Juu 

tiina kaanem yiɡa tiina bam de Farisi tiina bam laam ma zaŋe ba vo Pilata tei. 63 Ba 

ma ta ded‑o ba we, “Debam tu, dé maane we, vwa-nyeno wom ta na wora maŋa kalo 

to, o déem taɡe o we, omo wó jwoori o bi da yatɔ dɛ ne. 64 Konto ŋwaane, nam pa ni 

se nɔɔna wuuri ba vo ba kwoni yibeeli dem ni se ba fɔɡe ba taa nia se ko vo ko yi da 

yatɔ dɛ dem. Ko ná dae konto, o tɔɡena bam wó wane ba vo ba kwei‑o ba ja viiri, ye 

ba daare ba ta de nɔɔna we, o bi toone wone mo. Konto maa wó pa se ba vwa yam 

tiini ya ji cheɡa se ko dwoni boboa kam ne.” 65 Pilata ma sɛ ye o we, “Nam ja-na nɔɔna 

á vo se ba kwaane ba taa nia se ko maŋe de abam na yei tei to.”  
66 Ba ma kɛ ba vo yibeeli dem ne, ye ba kwoni de ni kandwɛ-kamunu kom na pe to. 

Ba ma daare ba yaɡe nɔɔna bam da se ba taa yere-de.  

28 

Yezu bi toone wone  

Maake 16:1-8; Luka 24:1-12; Jɔn 20:1-10  

1 Ba siu dɛ dem na kɛ to,i te-pora ni ne mo Mary Maɡadala de Mary wodwoŋi wom 

zaŋe ba vo yibeeli dem ne se ba nii. 2 Teɡa ma pɔpɔ ka ziziŋi dedɛ. Baŋa Wɛ maleka 

ma nwoŋi telaao ne ka ba ka bibili kandwɛ-kamunu kom ka yaɡe dáa ne, ye ka daare 

ka jeini ko baŋa ne. 3 Ka yibia maa tiini ya pepela, ye ka ɡwaaro tem de tiini te peere 

cha. 4 Nɔɔna balo na wora ba yere yibeeli dem to ma beiri de foone nenɛɛne ba teɡe 

tei.  
5 Maleka kam laam ma ta de kaana bam ka we, “Yé ta‑á kɔre-na foone. A lɔre we 

abam laɡe se á na Yezu wolo ba na jaane ba pa daɡara kam yuu ne ba ɡo to mo. 6 O 

nam tere ywo. Ko seene ko ke nenɛɛne o na wuuri o ta kolo we, Wɛ wó bi‑o to mo. 

Nam ba-na á nii o yera yam ya na tiɡi mɛ. 7 Abam nam ke lela á vo á ta de o kwaɡa 

tɔɡena bam we, Wɛ seene o bi‑o toone wone, ye o laam wó tɔɡe yiɡa o vo Galili se á 

vo á na‑o dáane. Mo kolo a na laɡe a ta a bere abam to.”  
8 Maleka kam na taɡe konto to, kaana bam ma ke lela ba yaɡe yibeeli dem ye ba kɛ 

de foone delo na jeɡe-ba ye ba ta jeɡe ywoni dedɛ to. Ba ma duri ba vo se ba ta de 

Yezu kwaɡa tɔɡena bam kolo na ke to.  
9 Ba na maa kɛ to, Yezu ma pɔpɔ o jeeri-ba, ye o ke ba lei. Ba ma vo ba yi o tei ba 

kuni dwoona ba ja o nɛ ye ba zuli‑o. 10 Yezu ma ta de-ba o we, “Yé ta‑á kɔre-na foone. 

Véi-na amo nu-bia bam tei se á ta de-ba we, ba zaŋe ba vo Galili, se dáane mo ba wó 

na amo.”  
 

11 Kaana bam na yaɡe yibeeli dem jei sem konto to, soja tiina balo na wora ba nii-de 

to badaara ma zaŋe ba jwoori teo kom wo, ye ba ta kolo maama na ke to ba bere Juu 

tiina kaanem yiɡa tiina bam. 12 Kaanem yiɡa tiina bam laam ma vo ba ŋɔɔne de teo 

kom nakwa bam. Ba ma ke ni daane se ba kwei sabu-fɔrɔ ba pa soja tiina bam, 13 ye ba 

we, “Abam jeɡe se á ta we, Yezu kwaɡa tɔɡena bam mo tu tete ne ba ŋɔ‑o ba ja viiri, 

de abam ta tiɡi á dɔa. 14 Gɔmena tu wom nam ná tu o lɔre ko ni ne ye ko ke taane, 

debam wó ŋɔɔne dé jwoŋi abam dé yaɡe se lwia yé taa wora á baŋa ne.”  
15 Soja tiina bam ma jwoŋi sabu kom ye ba seene ba ke kolo ba na taɡe-ba se ba ke 

to. Mo konto mo Juu tiina bam jeɡe ba tɛa de zem maama.  

Yezu na ŋɔɔne kolo de o kwaɡa tɔɡena o kweeli to  

Maake 16:14-18; Luka 24:36-49; Jɔn 20:19-23; Kikia 1:6-8  

16 Yezu tɔɡena fuɡa-dedoa bam laam ma zaŋe ba vo Galili peo kolo seeni o na maŋe o 

ta-ba se ba vo to. 17 Ba ma seene ba vo ba na‑o, ye ba kuni dwoona ba zuli‑o. Badaara 

maa jeɡe boboŋa yalei ded‑o. 18 Yezu laam ma fɔɔre o yi ba tei, ye o ta de-ba o we, 

“Wɛ laam pɛ-ne dam se a taa tei telaao de teɡa baŋa maama.* 19 Konto ŋwaane nam 

véi-na loɡo baŋa dwi maama tei, se á pa ba ji amo tɔɡena, se á daare á pa ba jwoŋi 

sɛɛm amo Kwo Wɛ yere ŋwaane, ko woli de o Bu wom de o Sin-laao kom yere 

ŋwaane. 20 Ta‑á bere-ba se ba sɛ ba tɔɡe kolo maama amo na pɛ abam ni se á ke to. 

Nam ta‑á yei-na we, amo wó taa wora abam tei ne maŋa maama, se ko vo ko yi loɡo 

baŋa kweelim maŋa kam.”  

Wɛ Taane delo  

Maake  

na bere to  
Maake na popone Yezu taane tei to ye se o bere we Yezu jeɡe dam se o bere nɔɔna, se o yɔɔre 

nɔɔna jaweero, ye o ta daare o kwei nɔɔna wɛleera o yaɡe o ma chɛ-ba. Maake bobo o bere 

debam Yezu na jwoŋi sɛɛm Wɛ ŋwaane tei to mo. O laam ma bere debam Yezu kwaɡa tɔɡena 

bam na tu ba ni o ni taane dem kuri tei, ye nɔɔna badaara na dɛ o berem dem ŋwaane ba nwoŋi 

o kwaɡa ne tei to. Tɔnɔ kom kweelim ne, Maake popone Yezu na teɡa ye o jwoori o bi toone 

wone tei to mo.  

1 

Jɔn pɛ nɔɔna sɛɛm ye o bere-ba  

Matiyu 3:1-12; Luka 3:1-17; Jɔn 1:19-28  

1 Kwor-ywoŋa kalo na vei Wɛ Bu Yezu Krista seeni to mo tento. 2 Ko na puli tei to 

tɔɡe Wɛ sampwora Izaya na maŋe o popone kolo faŋa faŋa ye o tɔɔle Wɛ kwora o we:  

“Nii, amo Wɛ laɡe a toŋe a tontoŋeno mo,  

se o da nmo yiɡa o vo o kwɛ  

chwoŋa kalo nmo na wó tɔɡe da to.”*  
3 “Nɔɔno mo wo kaɡoa yuu ne  

o kaase o kwora ye o we,  

‘Zaŋe-na á fɔɡe á kwɛ dé Teiru wom chwoŋa kam  

o na laɡe o ba o tɔɡe da to.  

Pa-na se chwei selo o na laɡe o tɔɡe to fɔɡe se yɔɔre lanyerane.’ ”*  
4 Ko déem seene ko ke konto dwoŋi mo. Nɔɔno wodwoŋi déem mo wora, o yere mo 

Jɔn. O maa wo kaɡoa ne ye o pa nɔɔna sɛɛm Wɛ ŋwaane. O maa yeini o tɔɔle Wɛ 

kwora o bere nɔɔna we, ba jeɡe se ba leiri ba wo Wɛ ŋwaane se ba daare ba jwoŋi 

sɛɛm, se Wɛ laam wó yaɡe ba wɛleera o ma chɛ-ba. 5 Nɔɔna dedɛ maa yeini ba nwoŋi 

Judea nawuura yam maama de Jerusalem ba vei o tei. Ba na tui o tei to, ba maa tɛ 

jaja ba na ke ba tusi tei to. O laam maa pae se ba zoore Jɔdan buɡa kam wone ye ba 

jwoŋi sɛɛm Wɛ ŋwaane.  
6 Jɔn déem maa zoore ɡɔrɔ kolo ba na sɔɡe de kone koro to mo. O maa mae tankila o 

ja o teiŋa. O wodiu mo ye kayere de tooro. 7 O maa tɔɔle o bere nɔɔna o we, “Nɔɔno 

wodwoŋi wó saŋe amo kwaɡa o ba, ye wonto tiini o dwoi amo. Amo wo maŋe se a 

tiiri a le o nɛ natera a pa‑o. 8 Amo ná yeini a pa abam sɛɛm, ko ye na mo a mae a ke. 

Wonto nam ná laɡe o pa abam jwoŋi sɛɛm, ko wó taa ye Wɛ Sin-laao kom mo o wó pa 

á jwoŋi.”  

Yezu Krista jwoŋi sɛɛm  

Matiyu 3:13–4:11; Luka 3:21-22; 4:1-13  

9 Maŋa kam konto ne, Yezu déem ma zaŋe Galili teo kodwoŋi ne, ko yere mo 

Nazarete. O ma vo o yi Jɔn tei. Jɔn ma pa o zo Jɔdan buɡa kam wo ye o daare o pa‑o 

sɛɛm. 10 Yezu na maa nwoŋi na bam wone to, o ma na wɛyuu na pɔɔre belei, ye o na 

Wɛ Sin-laao kom na nwoŋi da ko maa beene o baŋa, ko na nye de kunkwoŋa tei.* 11 O 

ma ni Wɛ kwora na ŋɔɔne telaao ne ka we:  

“Nmo mo ye amo bu-doa a na jeɡe n swono to.  

N kikia su amo yi.”  
12 Konto na ke bedwe baŋa ne to, Wɛ Sin-laao kom ma ja‑o ko zo kaɡoa yuu ne. 13 O 

maa wo kaɡoa kam wone taa, da finna. O na wora to, setaana pɛ maa kwaane o 

maŋe‑o o nii. O maa zoore de kaɡo-vara, ye Wɛ malese de tui o tei se zeini‑o.  

Yezu bwoŋi nɔɔna bana se ba taa tɔɡe‑o  

Matiyu 4:12-22; Luka 4:14-15; 5:1-11  

14 Ba déem ma ja Jɔn ba ke peena diɡa ne. Konto kwaɡa ne, Yezu ma jwoori o vo 

Galili. O maa wora o tɔɔle Wɛ kwor-ywoŋa kam o bere nɔɔna, 15 ye o we, “Maŋa kam 

laam yia Wɛ paare dem na laɡe de ba o nɔɔna baŋa ne to. Konto ŋwaane, leiri-na á wo 

de á wɛleera yam se á daare á sɛ Wɛ kwor-ywoŋa kam.”  
16 Yezu déem maa wo Galili naneo kom ni ne o via. O ma na nɔɔna balei, ba na ye 

chorro to. Ba dedoa yere mo Simon. O nyaane yere mo Anduru. Ba ye ywon-jara mo. 

Ba maa wo na bam wone ba dole chworu se ba ja ywona. 17 Yezu ma ta de-ba o we, 

“Zaŋe-na á ba á ta‑á tɔɡe amo. Amo wó pa se á ta‑á laɡe nɔɔna mo se ba ba ba da amo 

kwaɡa, se ko taa nye de á zem na jaane ywona tei to.” 18 O na taɡe konto to, ba ma 

zaŋe lela ba yaɡe ba chworu tem ye ba vo ba tɔɡe o kwaɡa.  
19 O ma vo yiɡa fee. O daa ma na nɔɔna balei. Ba dedoa yere mo Jemsi. O nyaane de 

maa wora, o yere mo Jɔn. Ba kwo yere mo Zebedi. Ba maa wo nabworo wone ba kwɛ 

ba chworu se ba ma ja ywona. 20 O laam ma yɔɔre o bwoŋi-ba. O na bwoŋi-ba konto 

to, ba ma zaŋe ba yaɡe ba kwo wom de o tontoŋena bam nabworo kom wone ye ba vo 

ba tɔɡe‑o.  

Yezu zeili chichira nɔɔno tei ne  

Matiyu 8:14-17; Luka 4:31-44  

21 Ba ma tɔɡe daane ba vo ba zo teo kodwoŋi wo, ko yere mo Kaparenia. Juu tiina siu 

dɛ dedoa na yi to, Yezu ma vo o zo ba jeerim diɡa kam se o bere-ba. 22 O na bere-ba 

tei to, nɔɔna balo na wora to maa tiini ba ye yaau de o berem dem. Ko pɛ se ba lɔre 

we, o jeɡe dam ko dwoi ba tete zamesem tiina bam.  
23 Nɔɔno déem maa wo ba jeerim diɡa kam ne ye chichira daane‑o. O ma zaŋe lela ye 

o kaase o we, 24 “Yezu, Nazarete tu, bɛ mo n laɡe debam tei ne? Nmo tu se n chɔɡe 

debam dwi mo na? A yei nmo na ye wolo. Nmo ye Wo-pwoŋo Tu wolo Wɛ na toŋe to 

mo.” 25 Yezu ma bwɛ chichira kam o we, “Cheiɡi sɔɔ, se n yaɡe o yera se n viiri.” 26 O 

na taɡe konto to, chichira kam ma tiini ka ja nɔɔno wom ka su ye ka kaase de 

kwor-dɛa. Ka laam ma yaɡe nɔɔno wom yera ka daare‑o.  
27 Nɔɔna bam na nɛ konto to, ko ma so ba maama lanyerane ye ba bwei daane ba we, 

“Bɛ mo konto? O bere che-doŋa mo ye o berem dem jeɡe dam chekke. Nii o na tɛ 

chichiri we se viiri, ye se sɛ o ni.”  
28 Nɔɔna balo maama na zoore Galili jei sem ne to déem ma ni Yezu ŋwa lela.  

 

29 Yezu de o nɔɔna bam ma nwoŋi jeerim diɡa kam ne ba kɛ. Ba tɔɡe de Jemsi de Jɔn 

ba vo ba yi Simon de Anduru ba sɔŋɔ. 30 Simon tenkaane maa tiɡi teɡa ne ye paa 

jeɡe‑o. Ba ma ta ba bere Yezu ko na ke‑o tei to. 31 O ma vo kaane wom tei o ja o jeŋa 

pa se o zaŋe o jeini. Paa kam ma yaɡe‑o. O ma zaŋe o ke wodiu o pa-ba.  



32 Wɛ na zo ye teɡa daare se ka yi to, nɔɔna maa jaane balo maama na ye jaweena to 

de setaana na daane balo maama to ba tui Yezu tei. 33 Teo kom nɔɔna bam maama ma 

vo ba tiɡisi Simon ba sɔŋɔ manchwoŋo ni ne. 34 Yezu ma yɔɔre nɔɔna dedɛ de ba 

jaweero dwi dwi, ye o daare o zeili setaana dedɛ nɔɔna tei ne. O maa wo sɛ se setaana 

yam ŋɔɔne kolokolo, ya na maŋe ya yei o na ye wolo to ŋwaane.  
 

35 Teɡa na poore tetete ye wɛ daa ta wo puli to, Yezu ma zaŋe o nwoŋi o vo jei selo 

nɔɔn-nɔɔno na tera to. O ma vo o ware Wɛ o yera ne. 36 Simon de o yuudwonna bam 

laam ma zaŋe ba nwoŋi se ba laɡe o jei. 37 Ba na nɛ‑o to, ba ma ta ded‑o ba we, 

“Nɔɔna bam maama beeri nmo jei.” 38 Yezu ma leiri-ba o we, “Zaŋe-na se dé kɛ dé vo 

jei sedwonna. Amo jeɡe se a vo te-balwa balo na wo ywoba seeni to se a tɔɔle Wɛ 

kwora kam. Ko ye konto ŋwaane mo a nwoŋi se a taa toŋa.”  
39 O laam ma beeri o tɔɡe Galili wo maama. O maa yeini o zoore Juu tiina jeerim di 

sem. O maa bere nɔɔna Wɛ cheɡa kam ye o zeili setaana nɔɔna tei ne.  

Yezu yɔɔre nayɔŋɔ  

Matiyu 8:1-4; Luka 5:12-16  

40 Nɔɔno wodwoŋi déem mo wora, o na ye nayɔŋɔ. O ma zaŋe o vo Yezu tei o kuni 

dwoona o yiɡa ne o lwoori‑o o we, “Nmo ná laɡa, n wó wane n pa se a na yazura.” 
41 O ŋwaŋa ma zo Yezu. Yezu de ma twe o jeŋa o dwei‑o, ye o we, “A laɡe konto. Zaŋe 

de yazura.” 42 O na taɡe konto bedwe baŋa ne to mo jaweo kom yaɡe nɔɔno wom ye o 

yera yam kwɛ fase.  
43 Yezu ma ta‑o se o viiri lela ye o daare o kaane‑o o we, 44 “Yé zaŋe n ta kolo na ke 

to n bere nɔɔn-nɔɔno. Nam yɔɔre n vo Wɛ kaanem tu wom tei se n pa o nii n yera yam, 

se n daare n kwei wonnu telo Moses nia yam na bere we te maŋe to n ma n kaane Wɛ. 

Konto wó bere nɔɔna we n jaweo kom seene ko jei.”* 45 Yezu na taɡe konto to, nɔɔno 

wom ma nwoŋi o kare o ŋɔɔne kolo na ke to, pa se nɔɔna maama lɔre ko ni ne. Konto 

ŋwaane Yezu daa ware o zo teo de teo wo ye o wo seiɡi o tete. O ma lɛɛre o maŋe 

ɡaao wone nɔɔna na tera mɛ to. Nɔɔna maa yeini ba nwoŋa jei maama ba vei o tei.  

2 

Yezu jeɡe dam se o saare nɔɔna wɛleera  

Matiyu 9:1-8; Luka 5:17-26  

1 Da fenfee na kɛ to, Yezu ma jwoori o vo o zo Kaparenia. Teo kom nɔɔna bam ma 

lɔre we o tu sɔŋɔ. 2 Ba dedɛ ma ba ba tiɡisi sɔŋɔ kom ne pa se pwola daa tera ko ni ne 

de fenfee de. O maa wora o tɛ Wɛ kwora kam o bere-ba. 3 O na wora o bere-ba konto 

to mo nɔɔna bana ya zeŋe ɡɔrɔ ba jeɡe ba beene o tei. 4 Ba na yi jei sem to, ba ma 

ware ba ja‑o ba yi Yezu tei, kɔɡɔ kom na daɡa to ŋwaane. Ba ma ja‑o ba di sɔŋɔ kom 

nayuu ye ba daare ba zaɡe-ko ba puri bɔɔne ba maŋe de Yezu na wo mɛ to. Ba ma pa 

se ɡunɡwolo kolo ɡɔrɔ kom na tiɡi ka baŋa ne to tɔɡe da ka tu diɡa kam wo. 5 Yezu 

ma lɔre we ba ke ba wo-dedoa ded‑o. O ma ta de ɡɔrɔ kom o we, “A bu, nmo wɛleera 

yam saare.”  
6 Wɛ nia zamesem tiina badaara ya wora. Ba maa jei ba bwɛ ba wone ba we, 7 “Bɛ mo 

ye o na chwoŋa se o ŋɔɔne konto dwoŋi? O pae se o de Wɛ ye bedwe mo. Nɔɔn-nɔɔno 

ba jeɡe chwoŋa se o yaɡe nɔɔno wɛleera o ma chɛ‑o, ko ná dae Wɛ yerane.”  
8 Yezu ma lɔre ba na jeɡe boboŋa yalo ba wone to. O ma ta de-ba o we, “Bɛŋwaane 

mo á boŋe konto dwoŋi? 9 Kɔ mo ye mɔle, amo ná taɡe de ɡɔrɔ kom we o wɛleera yam 

saare, naa a ná taɡe ded‑o we o zaŋe wɛɛne o kwei o ɡunɡwolo kom o taa via? 10 Amo 

nam wó pa se abam lɔre we amo wolo na ye Nabiin-bu wom to jeɡe dam loɡo baŋa ne 

se a yaɡe nɔɔno wɛleera a ma chɛ‑o.” O laam ma ta de ɡɔrɔ kom o we, 11 “A tɛ nmo, 

zaŋe wɛɛne n kwei n ɡunɡwolo kom n ja n vo sɔŋɔ.” 12 Yezu na taɡe konto to, nɔɔno 

wom ma seene o zaŋe ba maama yiɡa ne o kwei o ɡunɡwolo kom o nwoŋi o viiri. Ba 

na nɛ konto to, ko ma ke ba maama yaau. Ba ma tei Wɛ ye ba we, “Dé daa ta wo fɔɡe 

dé na keim dento dwoŋi.”  

Yezu bwoŋi Levia se o taa tɔɡe‑o  

Matiyu 9:9-13; Luka 5:27-32  

13 Yezu daa ma nwoŋi o vo o wo naneo ni ne. Kɔɡɔ dedɛ ma ba o tei ko ɡilimi‑o. O 

maa wora o bere-ba Wɛ cheɡa kam. 14 O daa ma zaŋe o maa kɛa. O na maa vei to, o 

ma na nɔɔno wodwoŋi, o yere mo Levi. O kwo yere mo Alafayu. O déem jei mɛ seeni o 

na yeini o jwoŋi lampwoo nɔɔna tei ne to mo. Yezu ma ta ded‑o o we, “Zaŋe n ta‑n 

tɔɡe-ne.” O ma seene o zaŋe o tɔɡe o kwaɡa.  
15 Yezu déem ma vo Levi sɔŋɔ se o di wodiu. O de o kwaɡa tɔɡena bam na wora to, 

lampwoo lara de nɔn-chechɔɡero dedɛ maa tɔɡe ba wora ba di wodiu de-ba, kolo 

ŋwaane balo na tɔɡe‑o to daɡa. 16 Wɛ nia zamesem tiina badaara na nwoŋi Farisi tiina 

kɔɡɔ kom wone to maa tɔɡe ba wora. Ba na nɛ Yezu na jei o di wodiu de 

nɔn-chechɔɡero de lampwoo lara konto to, ba ma bwei o kwaɡa tɔɡena bam ba we, 

“Bɛ mo ke ye o di wodiu dedaane lampwoo lara de nɔn-chechɔɡero tem konto?”  
17 Yezu ma ni ba na taɡe kolo to. O laam ma ta de-ba o we, “Ko ná ye balo na jeɡe 

ya-dɛɛra to, banto ba jeɡe se ba vo dɔkta tu tei se o yɔɔre-ba. Ko daare balo na ba jeɡe 

yazura to mo jeɡe se ba vo se ba na yɔɔrem. Amo na tu loɡo baŋa to, ko dae balo na 

maŋe ba ye nɔn-ŋona to ŋwaane, se a nam tu se a pa nɔn-chechɔɡero mo tɔɡe 

chwoŋa.”*  

Yezu berem dem ye berem-doore  

Matiyu 9:14-17; Luka 5:33-39  

18 Jɔn kwaɡa tɔɡena bam de Farisi tiina bam déem yeini ba vɔ ni. Nɔɔna badwonna 

ma vo Yezu tei ba bwei‑o ba we, “Bɛŋwaane mo Jɔn kwaɡa tɔɡena bam de Farisi tiina 

tɔɡena bam yeini ba vɔ ni ye nmo kwaɡa tɔɡena bam ba vɔa?” 19 Yezu ma leiri-ba o 

we, “Nɔɔno ná wora o ke kadiri, ye o dwonna ná wora se ba tɔɡe ba di, banto wó 

wane ba vɔ ni na? Kan-baro wom ta ná wo ba tei ne, ba bá sɛ ba vɔ ni. 20 Ko nam wó 

ba ko yi maŋa kam ba na wó ja kan-baro wom ba viiri to. Dɛ dem konto ne ye o daa 

tera ba tei ne to mo ba laam wó vɔ ni wo-chechɔɡɔ ŋwaane.  
21 Nɔɔn-nɔɔno bá sɛ o kwei ɡare-yi-doore o ma feiri ɡare-dwoŋo kolo na kaare to. O 

nam ná ke konto, ɡare-doŋo kom laam wó vuuri ɡare-dwoŋo kom pa se ko tiini ko 

chɔɡe dedɛ. 22 Nɔɔn-nɔɔno ta bá sɛ o kwei sa-doora o lwo o ke lɔ-dwoŋa wone. O ná ke 

konto, ye sana bam ná keeri, ba wó pa se lɔa kam baɡe mo. Lɔa kam wó chɔɡe ye sana 

bam de lwo ba yaɡe. Konto ŋwaane nɔɔno maŋe se o kwei sa-doora o ke lɔ-doŋa wone 

mo.”  

Yezu Krista dwoi siu dɛ chullu tem  

Matiyu 12:1-8; Luka 6:1-5  

23 Juu tiina siu dɛ dedwoŋi na yi to, Yezu déem ma tɔɡe kara wo o maa kɛa. O kwaɡa 

tɔɡena bam de maa tɔɡe ba via. Ba ma bobo se ba taa bwori mena ba yu ba dona.* 
24 Farisi tiina balo na tɔɡe ba wora to ma ta de Yezu ba we, “Nii ba na ke tei to! Bɛ mo 

ye ba ke totoŋe delo na chɔɡe dé siu dɛ chullu tem to?” 25 Yezu ma leiri-ba o we, 

“Abam ta wo fɔɡe á ɡa Wɛ tɔnɔ kom na bere Pɛ David taane tei to na? Ko bere we 

kana déem jeɡe wonto de o nɔɔna bam ye ba laɡe wodiu se ba di. 26 O ma vo o zo diɡa 

kalo na ye Wɛ nyem to, ye o kwei bworobworo kolo na tiɡi da Wɛ ŋwaane to o di. 

Bworobworo kom konto chula se nɔn-ɡaa di-ko, ko ná dae Wɛ kaanem tiina bam 

yerane. David déem di bworobworo kom ye o daare o pa o nɔɔna bam de tɔɡe ba di. 

Keim dem konto ke maŋa kalo Abiatara déem na ye Wɛ kaanem yuu tu to mo.”*  
27 O daa ma ta de-ba o we, “Wɛ na ke nabiina o yaɡe loɡo baŋa ne to, o tiŋi siu dɛ 

bakwɛ maama wone se ko taa jeɡe wolim mo ko pa-ba mo. Ko nam dae we Wɛ ke 

nabiina siu dɛ chullu tɔɡem ŋwaane mo.* 28 Konto ŋwaane Nabiin-bu wom ta jeɡe dam 

siu dɛ chullu tem baŋa ne.”  

3 

Yezu yɔɔre nɔɔno siu dɛ ne  

Matiyu 12:9-14; Luka 6:6-11  

1 Yezu daa ma jwoori o vo o zo ba jeerim diɡa kam. Nɔɔno maa wora o jeŋa dedoa na 

teɡa. 2 Nɔɔna balo na wora to badwonna maa laɡe chwoŋa se ba bere we Yezu ke o 

tusi. Konto ŋwaane ba jei ba yere Yezu se ba nii, o wó sɛ o yɔɔre nɔɔno wom siu dɛ ne 

naa o bá sɛ. 3 Yezu ma ta de nɔɔno wom o we, “Zaŋe n zeɡe nɔɔna maama tetare ne.”  
4 O laam ma bwei ba maama o we, “Dé chullu tem bere bɛ mo? Kɔ mo tɔɡe chwoŋa, 

nɔɔno ná ke o dwoŋi lanyerane siu dɛ dem ne, naa o ná ke‑o lwarem? Kɔ mo lamma, 

nɔɔno ná vere o dwoŋi ŋwea siu dɛ dem ne, naa o ná ɡo‑o?” O na bwei-ba konto to, ba 

ma chem. 5 O ma nii ba maama ye o bane zaŋe. O wo ma chɔɡe dedɛ de ba na jeɡe 

yi-dɛɛre tei to. O laam ma ta de nɔɔno wom o we, “Twe n jeŋa kam.” O ma seene o 

twe-ka, ye ka jwoori ka ke lanyerane. 6 Farisi tiina bam na nɛ o na ke tei to, ba ma 

nwoŋi ba vo ba ŋɔɔne de Pɛ Herodi kwaɡa nɔɔna se ba beeri chwoŋa ba ɡo Yezu.  
 

7 Yezu de o kwaɡa tɔɡena bam ma zaŋe ba kɛ. Ba ma vo ba yi naneo kom ni. Kɔɡɔ 

dedɛ ma nwoŋi Galili de Judea jei sem maama ne ba tɔɡe o kwaɡa. 8 Nɔɔna badwonna 

de ma nwoŋi Jerusalem, de Judea maama, de Yidumia jei sem ne. Badaara de ma 

nwoŋi jei selo na wo Jɔdan buɡa kam bubɛ dedwoŋi dem ne to, de Tura de Sidon 

nawuura yam maama wone. Nɔn-fɔrɔ dedɛ ma vo Yezu tei, ba na lɔre o na ke kikia 

yalo maama to ŋwaane. 9 Ba kɔɡɔ kom na daɡa ye ba kwaane ba peene‑o dedɛ to, o 

ma ta de o kwaɡa tɔɡena bam se ba ja nabworo ba ba ba zeɡe da se o wane o zo ko 

wo. 10 O na maŋe o yɔɔre nɔɔna dedɛ to ma pa se jaweena maama ma yiɡi ba peene‑o, 

ye ba kwaane se ba dwei o yera yam. 11 Maŋa maama chichiri sem ná yeini se na‑o, se 

wó to o yiɡa ne ye se kaase se we, “Nmo mo ye Wɛ Bu wom.”* 12 Chichiri sem ná yeini 

se tɛ konto dwoŋi, o yeini o kaane-se mo se se yé pa nɔɔn-nɔɔno lɔre o na ye wolo to.  

Yezu le o totoŋa nakwa  

Matiyu 10:1-4; Luka 6:12-16  

13 Yezu laam ma zaŋe o vo o di peo kodwoŋi yuu. O ma bwoŋi balo o na laɡe o kuri 

to pa se ba ba o tei. Ba na tu to, 14 o ma le nɔɔna fuɡa-balei ye o tiŋi-ba se ba taa ye o 

totoŋa nakwa bam. O na kuri-ba to, ko ye se ba taa sale‑o mo, se o wane o toŋe-ba 

nɔɔna tei ne se ba tɔɔle Wɛ kwora kam. 15 O ta ma pa-ba dam se ba wane setaana ba 

zeili.  
16 Nɔɔna fuɡa-balei bam o na le to yera mo tento:  

Simon wolo Yezu na pɛ o yere we Piita to.  
17 Jemsi wolo na ye Zebedi bu to, de o nyaane Jɔn. Yezu ma pa banto yere we 

Boanereɡa, ko kuri mo ‘Doa baɡem nyena’.  

18 Anduru, de Filipi, de Batoloma, de Matiyu, de Tomas, dedaane Jemsi wolo na ye 

Alafayu bu to, de Tadayus, de Simon wolo na nwoŋi Zɛlota tiɡisimb wone to, 
19 dedaane Judas Yisakara wolo na tu o yeiɡi Yezu o pa nɔɔna to.  

Wɔ dam mo Yezu mae o zeili setaana?  

Matiyu 12:22-32; Luka 11:14-23; 12:10  

20 Yezu ma jwoori o vo sɔŋɔ. Nɔn-kɔɡɔ dedɛ daa ta ma ba ba ɡilimi sɔŋɔ kom ni dem. 

Ko ma pa se Yezu de o kwaɡa tɔɡena bam daa ware ba na laŋa se ba di wodiu de. 21 O 

sɔŋɔ tiina ma lɔre ko na ke‑o tei to. Ba ma zaŋe ba nwoŋi se ba vo ba ja‑o ba ke diɡa 

ne, kolo ŋwaane nɔɔna tɛ ba we o chwo mo.  
22 Wɛ nia zamesem tiina ya nwoŋi Jerusalem mo ba ba se ba nii. Ba maa tɛ ba we, 

“Setaana pɛ Bɛlzabula mo tei‑o. Ko ye wonto dam ŋwaane mo o wae setaana o zeila.”  
23 Yezu laam ma bwoŋi-ba se ba ba o tei ye o daare o maŋe memaŋa o bere-ba o we, 

“Nɔɔno wó wane o ma setaana pɛ dam o ma zeili setaana na? 24 Teo kolo paare ná 

pɔɔre kuni belei pa ba jeɡe daane, ko jeɡe se ko to mo. 25 Sɔŋɔ kolo maama ná pɔɔre 

ko tete wone, ko de jeɡe se ko to mo. 26 Setaana pɛ ná jwoori o jeɡe de o tete, ko bere 

we o kɔɡɔ kom pɔɔre belei mo ye o dam ti. O jeɡe se o to mo. 27 Ko nam na ye tei to, 

setaana pɛ nye de nɔn-babea na nii o sɔŋɔ tei to mo. Venvereno ná laɡe se o zo 

nɔn-babea sɔŋɔ o ŋɔ, o jeɡe se o bobo o ja nɔn-babea kam mo o vɔ. O ná ke konto 

yiɡa, o laam wó wane o kwaleme o jejeɡero tem o ja viiri.  
28 A tɛ abam cheɡa ŋwaane to, keim-balwaaro telo maama nɔɔna na ke to, naa 

ta-balwaaro telo ba na ŋɔɔne to, Wɛ wae o yaɡe-te o ma chɛ-ba. 29 Ko daare wolo 

maama nam ná ŋɔɔne o yaale Wɛ Sin-laao kom, Wɛ bá sɛ o ma chɛ konto tu. O 

keim-balɔrɔ kom konto wó taa wo o yuu ne mo taa wuu, ye o bere o bá na bora 

kɔtaa.” 30 Ba daa ta maa tɛ ba we chichira mo daane‑o. Ko ye konto ŋwaane mo o taɡe 

de-ba konto dwoŋi.  

Yezu nu de o nyaana na ye balo to chekke  

Matiyu 12:46-50; Luka 8:19-21  

31 Yezu nu de o nyaana ma ba o na wo mɛ to. Ba ma vo ba zeɡe sɔŋɔ kom pwooni ne, 

ye ba pa ni se ba bwoŋi‑o. 32 Kɔɡɔ dedɛ maa jei ba ɡilimi Yezu. Ba ma ta ded‑o ba we, 

“N nu de n nyaana tua, ye ba laɡe nmo.” 33 O ma leiri-ba o we, “Banto yerane mo ye a 

nu de a nyaana na?” 34 O laam ma nii balo na jei ba ɡilimi‑o to seeni ye o we, “Amo nu 

de a nyaana chekke mo tento. 35 Wolo maama na ke Wɛ boboŋa na laɡe tei to mo ye a 

nyaane, de a nakɔ, de a nu.”  

4 

Yezu maŋe memaŋa o bere nɔɔna  

Matiyu 13:1-23; Luka 8:4-15  

1 Yezu déem maa wo naneo kom ni ne ye o bere nɔɔna. Nɔɔna dedɛ ma ba ba 

ɡilimi‑o. Ba kɔɡɔ kom na daɡa to, o ma zaŋe o zo nabworo na zeɡe na bam wone to, 

ye o jeini da se o bere-ba. Nɔɔna bam maama ma maŋe na bam ni ne se ba taa cheiɡi 

o taane dem. 2 O maa mae memaŋa o bere-ba wonnu dedɛ. O déem ma maŋe o bere-ba 

o we:  
3 “Cheiɡi-na. Valo déem mo wora. O ma zaŋe o vo o kara se o du. 4 O ma kare o dole 

o men-dwa yam. Yadwonna ma to chwoŋa ni ne. Zuna ma ba ba twɛ-ya ba di. 
5 Yadwonna ma to kandwa yuu ne teero na ba daɡa mɛ to. Teero na ba lira jei sem ne 

to, ya maa wo dáane ya puli. 6 Wea ma ba ka baane ya maama. Ya bonno na wo zo 

teɡa to, ya laam ma te lela. 7 Ko daare men-dwa yadwonna ma to sabare wone. Ya na 

puli to, sabare sem laam ma zaŋe se jujuɡi-ya, pa se ya daa wo ke bia. 8 Ko daare 

yadwonna ma to te-ŋoŋa baŋa ne, ye yanto maama puli ya nwoŋi ya ke bia lanyerane. 

Yadaara ke nenɛɛne bia fintɔ fintɔ. Yadaara ke nenɛɛne bia fuseredo fuseredo. Yadaara 

de maa ke nenɛɛne bia bi bi.”  
9 Yezu ta ma ta o we, “Á nam fɔɡe á cheiɡi a taane dem lanyerane.”  

 

10 Kɔɡɔ kom na viiri ba daare Yezu o yerane to, nɔɔna balo ya na wo o tei ne to 

badaara ma tɔɡe de o nɔɔna fuɡa-balei bam ba vo ba bwei‑o memaŋa yam kuri. 11 O 

ma leiri-ba o we, “Ko ná ye abam, Wɛ maŋe o pa se á lɔre o paare dem kuri na ye tei 

to, ye cheɡa kam konto ya maŋe ka seiɡi mo. Ko daare balo na dae amo kɔɡɔ kom wo 

nɔɔna to, amo mae memaŋa yerane mo a bere-ba Wɛ cheɡa kam. 12 Amo yeini a 

bere-ba konto dwoŋi pa se  



‘Ba yia yam wó kwaane ya nii,  

ye ba na nɛ kolo to bá zo ba yuu.  

Ba ta wó fɔɡe ba ta cheiɡi Wɛ taane dem,  

ye ba bá ni de kuri.  

Ko ná dae konto, ba ya wó wane ba pipiri ba sɛ Wɛ,  

pa se o yaɡe ba wɛleera o ma chɛ-ba.’ ”*  
13 Yezu laam ma bwei-ba o we, “Á wo niɡi memaŋe dento kuri na? Konto to, á wó 

wane á ni memaŋa yadwonna kuri na? 14 Memaŋe dem kuri mo tento:  

Men-dwa yalo valo wom na jeɡe o du to mo bere Wɛ taane dem na ye tei to. 15 Nɔɔna 

badwonna nye de men-dwa yalo na to chwoŋa kam ni ne to mo. Banto na niɡi Wɛ 

taane dem to, setaana pɛ laam ma ba o chaale-de o le ba wone. 16 Nɔɔna badwonna de 

maa nye de mena yalo na to kandwa yuu ne to. Banto ma ni Wɛ taane dem ye ba 

jwoŋi-de lela de wopwolo. 17 Taane dem maa wo tiini de zo ba boboŋa, pa se ba 

yaɡe-de lela. Yaara ná tu ba baŋa ye nɔɔna bɛɛse-ba Wɛ cheɡa kam ŋwaane, ba laam 

wó kwei-ka ba yaɡe lela. 18 Nɔɔna badaara maa nye de mena yalo na to sabare sem 

wone to. Banto ye balo na niɡi Wɛ taane dem 19 ye ba ta jeɡe lwia de loɡo baŋa wonnu 

to mo. Sabu-laɡa ma chɔɡe ba boboŋa ye wo-yɔɔro fera jeɡe-ba pa se ba kwei Wɛ 

taane dem ba yaɡe, ye de ta wo jaane kuri de pa-ba. 20 Ko daare nɔɔna badaara nye de 

mena yalo na to te-ŋoŋa jei sem ne to mo. Banto mo ye balo na niɡi Wɛ taane dem ye 

ba sɛ-de lanyerane to. Konto ma pa se Wɛ taane dem ja kuri de pa-ba, nenɛɛne mena 

na ke bia lanyerane se ko maŋe de bia fintɔ fintɔ, ye yadaara de ke bia fuseredo 

fuseredo, ye yadaara de ke bia bi bi to.”  

Memaŋa yadwonna  

Matiyu 13:31-32; Luka 8:16-18; 13:18-19  

21 Yezu daa ma maŋe o bere-ba o we, “Nɔɔno ná jeɡe kanea, o bá sɛ o kwei-ka o pu 

zoŋa kuri ne, naa o zeɡe-ka ɡadwoɡo kuri ne. O wó kwei-ka o pale wɛɛne mo.* 22 Wɛ 

cheɡa kalo maama zem na seiɡi nɔɔna tei ne to jeɡe se ka ba ka lɔre ja mo. Kolo 

maama zem na kwoli nɔɔna yibia ne to jeɡe se ko puri mo jase se nɔɔna maama 

lɔre-ko. 23 Á nam fɔɡe á cheiɡi a taane dem lanyerane.”  
24 O daa ma ta o we, “Kwaane-na á pa se á na niɡi kolo to zo á boboŋa. Abam na ke á 

dwonna tei to, Wɛ wó ke abam de konto mo se ko taa mae daane, ye o ta ke o woli da. 
25 Nɔɔno wolo ná maŋe o jeɡe woŋo, kotu ta wó jwoŋi kodwoŋi o woli da, ye nɔɔno 

wolo nam na maŋe o ba jeɡe kolokolo to wó ba o ɡa kolo fenfee o ya na jeɡe to de.”  
 

26 O daa ta ma ta o bere-ba we, “Wɛ paare dem na wó ba de taa wo nɔɔna baŋa ne tei 

to mo tento: Valo wodwoŋi mo kwei men-dwa o dole teɡa ne. 27 Dɛ maama tete ne o 

maa tiɡi o dɔa ye te-pora ne o yeini o zaŋe. Maŋa maama wea de tete mena yam maa 

pula ye ya bera, ye valo wom ta yeiri ya na ke tei ya puli. 28 Teɡa kam tete mo pae 

mena yam jiri konto. Ya yeini ya puli ya nwoŋi mo yiɡa. Ya laam ma ke men-kweero, 

ye ya daare ya ke bia. 29 Mena yam ná beɡe ya ti, valo wom laam wó kwei o seo o vo o 

zaɡe-ya, faao maŋa kam na yi to ŋwaane.”  
 

30 O daa ta ma ta o we, “Amo wó ke tɛ mo a bere abam Wɛ paare dem na ye tei to? 

Amo wó ma memaŋe mo a bere abam se á lɔre lanyerane. 31 Wɛ paare dem nye de 

nɔɔno na kwei tio-bu-memeeno o du teɡa ne, ye tio-bu wom konto tiini o muri wo-bia 

maama wone. 32 Nɔɔno wom nam na duɡi‑o to, o laam ma nwoŋi o ji kamunu se ko 

dwoni dwo-vɔɔro telo maama na wo o kara kam ne to. Tio kom ma ta nɛ kamuna 

kamuna pa se zuna tui ba sɔ ba pworu ko woro ne.”  
 

33 Yezu maa mae memaŋa yanto dwoŋi dedɛ mo o tɛ Wɛ cheɡa kam o bere nɔɔna 

bam. O maa yeini o bere-ba nenɛɛne ba na wó wane ba ni ko kuri tei to. 34 O mɛ 

memaŋa yerane mo o bere nɔɔna bam. Ko nam ná daare wonto de o kwaɡa tɔɡena 

bam yerane, o maa tɛ wonnu maama kuri jaja o bere-ba.  

Yezu wane vo-fɔrɔ  

Matiyu 8:23-27; Luka 8:22-25  

35 Dɛ dem konto wɛ-zoore maŋa ne to, Yezu ma ta de o kwaɡa tɔɡena bam o we, 

“Pa-na dé kwei nabworo dé vo dé bɛ bubɛ dedwoŋi dem.” 36 O na jei nabworo kom 

wone konto to, ba ma kwei‑o ba ja viiri ye ba daare kɔɡɔ kom. Nabwooru tedwonna 

de maa tɔɡe-ba te via. 37 Vo-fɔrɔ laam ma zaŋe ko maɡe bworo kom lanyerane. Na 



bam ma pɔɡele dedɛ pa se bworo kom wora ko liri na ye ko laɡe ko tu na bam kuri. 
38 Yezu maa wo nabworo kom kwaɡa kam seeni o tiɡi pulu baŋa ne o dɔa. O kwaɡa 

tɔɡena bam ma vo ba zaŋe‑o. Ba ma ta ded‑o ba we, “Berem tu, dé laɡe dé te mo ye n 

yiɡa tera.”  
39 O laam ma zaŋe wɛɛne ye o daare o baɡe vo-fɔrɔ kom we, ko kwori! O ma ta de na 

bam we, ba yaɡe! O na taɡe konto to, vio kom ma seene ko yaɡe ye na bam de maŋe 

da chemm. 40 O ma ta de o kwaɡa tɔɡena bam o we, “Bɛ mo ye á fomma konto? Abam 

ta wo ke á wo-dedoa de amo na?”  
41 Foone ma tiini de ja-ba. Ba ma bwei daane ba we, “Wonto nam ye wɔ mo? O dam 

dem pae se vio kom de na bam sɛ o ni.”  

5 

Yezu zeili setaana nɔɔno tei ne  

Matiyu 8:28-34; Luka 8:26-39  

1 Ba ma vo ba bɛ naneo komc bubɛ dedwoŋi dem Gerasa tiina na zoore mɛ to. 2 Yezu 

ma nwoŋi nabworo kom wone. Nɔɔno wodwoŋi maa wora chichira na jeɡe‑o ka yaara. 
3-4 O déem tiɡi yibeela jei ne mo. Kuni dedɛ ba yeini ba kwei chaponno ba ma vɔ o jea 

de o nɛ, ye o damma o dwoi-te. O maa yeini o vaŋe chaponno telo na wo o jea ne to o 

kɔ. O ma daare o maɡe luuru telo ba na ke o nɛ sem ne to o chɔɡe. O na tiini o damma 

to, nɔɔna daa ware ba ja‑o ba vɔ, naa ba pa o wo zuri. 5 Maŋa maama wea de tete o 

beeri yibeela jei sem ne de peero yuu ne ye o kaasa. O maa yeini o kwei kandwa o ma 

kaare o tete.  
6 O na zeɡe yiɡa yiɡa o tole o na Yezu to, o ma duri o vo o jeeri‑o. O na yi o tei to, o 

ma kuni dwoona o yiɡa ne, 7 ye o kaase de kwor-dɛa o we, “Yezu, Yuu-tu Baŋa Wɛ 

wom Bu, n tu amo tei se n ke bɛ mo? Nam du de Wɛ we n bá‑n waare-ne.” 8 O taɡe 

konto kolo ŋwaane Yezu maŋe o wora o tɛ de chichira kam se ka yaɡe o yera.  
9 Yezu laam ma bwei‑o o we, “N yere mo bɛ?” O ma leiri o we, “A yere mo Akɔɡɔ, 

kokuri mo debam daɡa dedɛ.” 10 Nɔɔno wom ma kwaane o lwoori Yezu kuni dedɛ we, 

o yé pa se chichiri sem nwoŋi jei sento ne se viiri.  

11 Teira dedɛ déem maa bwola. Ya kɔɡɔ kom ye nenɛɛne morro telei (2,000) mo ye ya 

wora ya beeri ya wodiu peo kom teiŋa ne ya di. 12 Konto ŋwaane setaana yam ma 

lwoori Yezu ya we, “Popo, pa dé vo teira yam wo dé taa tɔɡe-ya.” 13 O ma pa setaana 

yam chwoŋa pa ya yaɡe nɔɔno wom ye ya vo ya tɔɡe teira yam. Teira yam kɔɡɔ kom 

maama laam ma duri ya siseiri ya tu buɡa kam wo ya nyɔ na ya te.  
14 Nɔɔna balo ya na nii teira yam baŋa ne to ma duri ba vo ba ta kolo na ke to ba 

bere teo kom nɔɔna bam de balo na wo ba ba kare ne ba toŋe to. Nɔɔna bam ma 

nwoŋi ba vo se ba nii ko na ke tei. 15 Ba ma vo ba yi Yezu tei. Ba ma na nɔɔno wolo 

setaana kɔɡɔ kom ya na daane‑o to. O maa jei da dedaane o boboŋa jwoori ya jeini ye 

o zo ɡwaaro. Ba na nɛ‑o konto to, foone ma zo-ba. 16 Balo yi na nɛ ko maama to ma ta 

ba bere nɔɔna bam ko na ke nɔɔno wom tei to, de kolo na ke teira yam to de. 17 Teo 

kom nɔɔna bam laam ma kwaane ba lwoori Yezu se o nwoŋi ba teo kom ne o viiri.  
18 Yezu ma vo se o jwoori o zo nabworo kom wo. Nɔɔno wolo setaana yam ya na 

jeɡe‑o ya daane to ma lwoori‑o o we, “Popo, pa se a da a vo.” 19 O maa wo sɛ ye o ta 

ded‑o o we, “Véi sɔŋɔ se n ta de n sɔŋɔ tiina Baŋa Wɛ na ke‑m lanyerane ye o duri 

nmo ŋwaŋa tei to.” 20 Nɔɔno wom laam ma kɛ jei selo ba na bwoŋi we ‘Teene Fuɡa’ to 

ye o wora o tɛ nɔɔna bam Yezu na ke kolo o pa‑o to. Balo maama na niɡi o taane dem 

to maa ye yaau.  

Yezu yɔɔre nɔɔna badwonna  

Matiyu 9:18-26; Luka 8:40-56  

21 Yezu déem ma jwoori o tɔɡe naneo kom wo o vo o bɛ bubɛ dedwoŋi dem. O na 

zeɡe naneo kom ni ne to, nɔn-kɔɡɔ ma ba o tei ba ɡilimi‑o. 22 Nɔɔno wodwoŋi maa 

tɔɡe o wora, o yere mo Jarusi. Wonto ye Juu tiina jeerim diɡa kam yiɡa tu mo. O na 

tu o na Yezu to, o ma tiiri teɡa ne o yiɡa ne. 23 O ma tiini o lwoori‑o o we, “Amo 

bukɔ-balaŋa mo laɡe o te. Popo, a lwoori‑m se n ba n zi n jea o baŋa ne, se konto wó 

pa o jaweo kom jei ye o jwoori o na ŋwea.” 24 Yezu ma sɛ ye o tɔɡe ded‑o o vo. Kɔ-fɔrɔ 

de maa tɔɡe ba via ye ba jeɡe‑o ba peene dedɛ.  
25 Kaane wodwoŋi maa tɔɡe o wora, o na tiini o wɔe wo taa, bena fuɡa-yalei. 26 O 

déem yeini o vei dɔkta tiina dedɛ tei ye ba yaare‑o lanyerane. O ya chɔɡe o sabu 

maama ba baŋa ne ye ko ta ba ɡare ko pa‑o, ko fɔɡe ko jiri lɛɛro mo o yera ne. 27 O 



laam na niɡi Yezu ŋwa to, o ma tɔɡe kɔɡɔ kom wo o kɛ o kwaɡa o vo o dwei o ɡɔrɔ 

kom. 28 O maa boŋe we, “Amo ná maŋe a dwei o ɡɔrɔ yerane, amo wó na yazura.”  
29 O na dwei Yezu konto to, jana bam ma kɔ. O ma lɔre we o jaweo kom seene ko jei 

o yera ne. 30 Bedwe baŋa ne mo Yezu maane we dam nwoŋi o yera ne. O ma zeɡe kɔɡɔ 

kom wone o pipiri o nii ye o bwei we, “Wɔ mo dwei a ɡɔrɔ?” 31 O kwaɡa tɔɡena bam 

ma ta ded‑o ba we, “N wo nɛ nɔɔna bam maama na yiɡi ba peene nmo tei to na? Bɛ 

mo ye n bwei we, wɔ mo dwei‑m?” 32 O daa ta ma fɔɡe o nii kɔɡɔ kom wone se o lɔre 

wolo na dwei‑o to. 33 Kaane wom na lɔre kolo na ke‑o ye o na yazura to, foone maa 

jeɡe‑o ye o yera sae. O ma vo Yezu tei o kuni dwoona o yiɡa ne ye o ta o cheɡa 

maama o bere‑o. 34 Yezu ma ta ded‑o o we, “A bukɔ, nmo na ke n wo-dedoa de amo tei 

to mo pɛ se n na yazura. Wɛ wó woli‑m se n sii de n jaweo kom.”  
35 Yezu ta na wora o ŋɔɔne konto to, nɔɔna badwonna ma ba ba yi o tei. Ba ya nwoŋi 

Jarusi sɔŋɔ mo ye ba ta ded‑o ba we, “N bukɔ wom teɡa. Daa‑n yé ta‑n jeɡe berem tu 

wom n daana.” 36 Yezu ma chem, ye o ta de Jarusi o we, “Yé ta‑n fona. Nam yɔɔre n ke 

n wo-dedoa de Wɛ.”  
37 Yezu maa wo sɛ se nɔɔna tɔɡe ded‑o ba vo Jarusi sɔŋɔ kom, ko ná dae Piita, de 

Jemsi, de o nyaane Jɔn yerane. 38 Ba ma vo ba yi sɔŋɔ kom. Yezu ma maane we sɔɔ 

yerane mo wora bɔɡe-bɔɡe, ye nɔɔna keera ye ba chwoosa. 39 O ma zo sɔŋɔ kom o ta 

de nɔɔna bam o we, “Bɛŋwaane mo á wora á ke sɔɔ ye á keera? Bu wom wo teɡe, o dɔ 

mo.” 40 O na taɡe konto to, ba ma mɔne‑o.  

O ma zeili ba maama pa ba nwoŋi. O ma daare o ja bu wom kwo, de o nu, de o tete 

kwaɡa tɔɡena batɔ na wo o tei ne to o vo o zo diɡa kalo bu wom na tiɡi da to. 41 O ma 

ja bu wom jeŋa ye o ta ded‑o o we, “Talita, koum.”  Taane dento kuri mo ye 

“Busankana balaŋa, a tɛ nmo, zaŋe wɛɛne.” 42 O na taɡe konto to, busankana kam ma 

zaŋe wɛɛne ka via. O bena déem ye fuɡa-yalei mo. Ko na ke‑o konto to, ko ma so-ba 

lanyerane. 43 Yezu laam ma kaane-ba o we, ba yé zaŋe ba pa nɔɔn-nɔɔno lɔre kolo na 

ke to. O ma daare o ta o we, ba ke wodiu ba pa bu wom se o di.  

6 

Yezu tete teo kom tiina ve‑o  



Matiyu 13:53-58; Luka 4:16-30  

1 Yezu déem ma yaɡe jei sem konto ye o jwoori o vo o tete teo. O kwaɡa tɔɡena bam 

de tɔɡe‑o ba vo. 2 Juu tiina siu dɛ na yi to, o ma vo o zo ba jeerim diɡa kam ye o bobo 

se o bere-ba Wɛ taane. Nɔɔna dedɛ maa wora ye ba cheiɡi o berem dem. Ba na niɡi to, 

ko so-ba lanyerane. Ba ma ta ba we, “Nɔɔno wonto ke tɛ mo o lɔre wonnu tento 

dwoŋi? O jeɡe swa ye o wae wo-kenkaɡela o ke. Ko nam ke tɛ mo? 3 O ye debam teo 

kom nɔɔno, kapenta tu. O nu maa ye Mary. Jemsi, de Josef, de Judas,d de Simon ye o 

nyaana mo. O nakɔa de ta wora debam tei ne. Ko dae konto na?”  

Konto mo ba boboŋa déem chɔɡe o ni taane baŋa ne. 4 O laam ma ta de-ba o we, 

“Nɔɔno ná ye Wɛ ni-jwoŋinu, nɔɔna yeini ba pa‑o zula lanyerane, se o tete teo tiina de 

o sɔŋɔ tiina de o chorro nam maŋe ba ba neɡe‑o.”  
5 O déem ware o ke wo-kenkaɡela ba tei ne, ko ná dae o na kwei o jeŋa o daŋe 

jaweena fenfee yerane baŋa ne o pa ba na yazura to. 6 Ko ma ke Yezu yaau de ba na 

wo ke ba wo-dedoa ded‑o to.  

Yezu toŋe o nɔɔna fuɡa-balei bam  

Matiyu 10:5-15; Luka 9:1-6  

Yezu déem ma tole te-balwa bam o kare o bere nɔɔna Wɛ cheɡa kam. 7 O laam ma 

bwoŋi o nɔɔna fuɡa-balei bam se ba ba o tei.* O ma le-ba balei balei se o toŋe-ba, ye o 

pa-ba dam se ba wane ba zeili chichiri-lwanno nɔɔna tei ne. 8 O ma pa-ba ni o we, “Á 

ná maa via, se á yé zaŋe á kwei kolokolo á woli da, ko ná dae nacheiɡa yerane. Á nam 

yé kwei wodiu, naa tampɔɡɔ se á lwoori wodiu á ke da. Á yé kwei sabu á ke ɡanlɔɡere 

ne á woli da. 9 Zo-na natera, se á yé kwei ɡwaaro telei telei. 10 Á ná vei á zo sɔŋɔ kolo á 

peini da, se á ta‑á wora se ko ba ko yi á viirim maŋa. 11 Ko daare á ná yi teo kolo, ye 

ba ná wo sɛ se ba jeeri abam naa ba cheiɡi abam taane, se á yaɡe jei sem konto. Á ná 

maa viira, se á kokɔɡe á nɛ fwoɡo kom á yaɡe da, se ko pa nɔɔna bam lɔre we ba wo 

ke lanyerane.”*  

 *6:7 Luka 10:1-12 

12 O na taɡe konto de ba o ti to, ba laam ma nwoŋi ba vo ba tɔɔle Wɛ kwora ba bere 

nɔɔna we ba jeɡe se ba leiri ba wo de ba keim-balwaaro tem. 13 Ba ma zeili setaana 

dedɛ nɔɔna tei ne. Ba ma kwori ba kwei nuɡa ba laŋe jaweena dedɛ yuni ne pa ba na 

yazura.*  

Pɛ Herodi na ɡo Jɔn tei to  

Matiyu 14:1-12; Luka 9:7-9  

14 Pɛ wodwoŋi déem mo wora, o yere mo Herodi. O ma ba o ni Yezu ŋwa, nɔɔna dedɛ 

na jeɡe o taane ba ŋɔɔne to ŋwaane. Nɔɔna badwonna maa tɛ ba we, “Ko ye Jɔn wolo 

na ye sɛɛm tu to mo jwoori o bi toone wone. Mo kokuri o jeɡe dam pa o wae 

wo-kenkaɡela dedɛ o ke.” 15 Nɔɔna badaara maa we, “Ko ye Elija mo tua.” Badaara de 

ta maa we, “O ye Wɛ sampwora mo, nenɛɛne balo na tɔɔle Wɛ kwora faŋa faŋa to.” 
16 Ko daare Pɛ Herodi na niɡi Yezu ŋwa to, o ma ta o we, “Ko wó taa ye Jɔn wolo amo 

na pɛ ba ɡwoni o yuu to mo jwoori o bi o na ŋwea.”  
17 O déem taɡe konto bɛŋwaane o ya wo ke Jɔn lanyerane ye o pa ba ja‑o ba vɔ ba ke 

peena diɡa ne. Ko déem ke tento dwoŋi mo: Herodi ya di kaane wodwoŋi, o yere mo 

Herodisa. Kaane wom déem ye o zembaaro Filipi nyem mo. 18 Jɔn ma zaŋe o ta ded‑o 

we, ko chula se o di o zembaaro kaane. 19 Konto ŋwaane mo Herodisa chuli Jɔn. O 

maa laɡe se ba ɡo‑o. O nam wo nɛ chwoŋa, 20 kolo ŋwaane Herodi kɔre Jɔn. O maa yei 

we o ye wo-pwoŋo tu na kɔre Wɛ to. Konto ŋwaane o jeɡe‑o o choa se kolokolo yé 

ke‑o. O maa yeini o cheiɡi o taane de wopwolo, ye ko pa o boboŋa vuɡimi.  
21 Ko maa wora ko wora ye Herodisa laam na chwoŋa se o chɔɡe Jɔn ŋwea. Pɛ 

Herodi lora maŋa ma ba ka yi. O ma ke kuri ye o bwoŋi teo kom dedɛɛra bam, de soja 

yiɡa tiina, de naduna balo na zoore Galili ne to se ba tɔɡe ba di kuri dem. 22 Herodisa 

bukɔ wom ma zo o sa veira bam tetare ne. Ko ma pa pɛ wom de o veira bam wo pwoli 

lanyerane. Pɛ wom ma ta de bukɔ wom o we, “Woŋo kolo maama nmo na laɡe to, 

amo wó pa‑m.” 23 O ta ma ta o du o we, omo wó pa‑o woŋo kolo maama o na wó 

lwoori o tei ne to, ko ná maŋe ko ye o paare jejeɡero tem chichworo de. 24 Bukɔ wom 

na niɡi konto to, o ma nwoŋi o vo o nu tei o bwei‑o o we, “Bɛ ŋo mo amo wó lwoori 

se a jwoŋi?” O ma leiri o we, “Véi n ta we n laɡe Jɔn yuu mo se o ɡwoni o pa‑m.”  
                                                           

 *6:13 Jemsi 5:14 



25 Bukɔ wom ma ke lela o jwoori o zo pɛ tei, ye o ta ded‑o o we, “Amo na laɡe kolo 

to mo ye se n ɡwoni Jɔn yuu n ke-ko zon-tanlaŋa wone n ja n ba n pa-ne leile.” 26 Pɛ 

Herodi na niɡi konto to, o wo ma chɔɡe dedɛ. O nam na duɡi ye o veira bam ni to, o 

maa ba laɡe se o ve‑o. 27 O ma ke lela o toŋe o nɔn-babea dedoa se o vo o ɡwoni Jɔn 

yuu kom o ja ba. Nɔɔno wom ma seene o vo peena diɡa kam o ɡwoni Jɔn yuu kom. 
28 O ma kwei-ko o ke zon-tanlaŋa wone o ja ba o pa bukɔ wom. Wonto ma jwoŋi o ja 

nwoŋi o vo o pa o nu.  
29 Jɔn kwaɡa tɔɡena bam na lɔre kolo na ke to, ba ma zaŋe ba vo ba kwei o yera yam 

ba ja vo ba ke yibeeli wone.  

Yezu pɛ nɔɔna 5,000 wodiu se ba di  

Matiyu 14:13-21; Luka 9:10-17; Jɔn 6:1-14  

30 Yezu totoŋa nakwa fuɡa-balei bam ma jwoori ba vo o tei. Ba ma ta ba bere‑o kolo 

maama ba na ke de ba na bere nɔɔna Wɛ cheɡa kam tei to. 31 Nɔɔna dedɛ maa yeini ba 

tui Yezu tei ye ba jwoori ba viira. Ba na daɡa konto to, Yezu de o nɔɔna bam daa ware 

ba na laŋa se ba di wodiu de. Konto ŋwaane o ma ta de-ba o we, “Abam nam ba á 

yerane se dé vo ɡaao wo se á wane á sii fenfee.”  
32 Ba ma pwɛ ba tete ba vo ba zo nabworo se ba vo jei selo na ye ɡaao wo to ba 

yerane. 33 Ba na maa kɛ to, nɔɔna dedɛ ma na-ba. Ba ma lɔre-ba. Ba ma zaŋe ba nwoŋi 

ba teene dem maama ne, ye ba vo teɡa ne ba duri ba vo ba yi jei sem ye banto ta wo 

yi da. 34 Yezu ma nwoŋi nabworo kom wone. O laam ma na nɔn-kɔɡɔ kom na tu ko 

wora. O maa jeɡe nɔɔna bam ŋwaŋa lanyerane, de ba na nye de pei selo na ba jeɡe 

nayero se o taa nii se baŋa ne to. O laam ma bobo se o taa bere-ba wonnu dedɛ.  
35 Wɛ na wora de zoore to, o kwaɡa tɔɡena bam ma vo ba ta ded‑o ba we, “Maŋa 

kam wora ka kɛa ye wodiu tera ywo-seeni se ba yeiɡi ba di. 36 Konto ŋwaane, pa se 

nɔɔna bam vo sam wone ba yeiɡi wodiu ba di.” 37 O ma leiri-ba o we, “Abam tete mo 

wó pa-ba wodiu se ba di.” Ba ma ta ba we, “Dé ná laɡe dé yeiɡi bworobworo dé pa ba 

maama se ba di, ko ya wó chɔɡe sabu dedɛ, nenɛɛne lu-nyenno sabu-dalae bia yalei 

(200) mo. Dé vei dé yeiɡi konto mo na?”  
38 O ma bwei-ba o we, “Abam jeɡe bworobworo ko mae tetɛ mo? Véi-na á nii.” Ba na 

vei ba na to, ba ma jwoori ye ba ta ba we, “Te ye tenu yerane mo, de ywona yalei.”  
39 Yezu laam ma pa-ba ni se ba pa nɔɔna bam pɔɔre kɔɡɔ kɔɡɔ ba jeini teɡa ne. 40 Ba 

maama ma pɔɔre ye ba jeini, badaara kɔɡɔ bi bi, badaara kɔɡɔ finnu finnu. 41 O ma 

kwei bworobwooru tenu tem de ywona yalei yam, ye o kwoni o yuu wɛɛne o ke Wɛ lei 

te ŋwaane. O ma fɔ fɔ bworobwooru tem o pa o kwaɡa tɔɡena bam se ba laam 

jwoŋi-te ba ja vo ba maŋe ba pa nɔɔna bam. O ma daare o maŋe ywona yalei yam o 

pa ba maama se ba di. 42 Nɔɔna bam maama ma di ba su ba daare. 43 Ba na di ba daare 

konto to, Yezu kwaɡa tɔɡena bam ma pɛ bworobworo de ywona chichwooru telo na 

daare to ba su kayɛ fuɡa-selei. 44 Nɔɔna balo déem na di konto to ye baara morro tenu 

(5,000) mo, ko woli de kaana de bia de.  

Yezu vei na baŋa ne  

Matiyu 14:22-36; Jɔn 6:16-21  

45 Konto baŋa ne Yezu ma pa o kwaɡa tɔɡena bam vo ba zo nabworo kom se ba da 

yiɡa ba bɛ naneo kom ba vo ba yi Bɛtasida. Ba na maa kɛ to, o ma pa kɔɡɔ kom viiri. 
46 O na yaɡe-ba konto to, o ma vo o di peero tem baŋa se o ware Wɛ.  

47 Teɡa ma ba ka yi. Nabworo kom maa wo naneo kom tetare ne, ye Yezu ta wo 

buburu kom ne o yerane. 48 O ma tole o na o nɔɔna bam na tiini ba kwaane se ba yɛ ye 

ko chɛ ba yera ne, vo-fɔrɔ na zaŋe ko jeeri-ba to ŋwaane. Teɡa na wora ka poore to, 

Yezu ma zaŋe o nɔne na bam baŋa ne o maa vei ba tei. O maa via ye o laɡe o ɡaale-ba 

o kɛ. 49 Ba nam na nɛ‑o o na vei na bam baŋa ne to, ba ya boŋe we ko wó taa ye chiru 

mo. Ba ma laare baŋa baŋa, 50 ba maama na nɛ‑o ye foone zo-ba dedɛ to ŋwaane.  

Yezu laam ma ŋɔɔne de-ba o we, “Pa-na á bochara ke dam, se ko ye amo mo. Á yé pa 

foone taa jeɡe abam.”  
51 O laam ma vo o zo nabworo kom wo. O na yi ba tei konto to, vio kom ma kwori 

lela. Ko ma tiini ko ke-ba yaau, 52 kolo ŋwaane Yezu na maŋe bworobworo kom o pa 

nɔn-kɔɡɔ kom pa ba di to, ba wo niɡi keim dem konto kuri. Ba boboŋa muri se Yezu 

cheɡa kam zo ba wo lanyerane.  
 

53 Ba ma vo ba bɛ bubɛ dedem dem. Ba ma ja nabworo kom ba nwoŋi ba tiŋi da. Ba 

na yi jei selo to yere mo Gɛnesara. 54 Ba na nwoŋi nabworo kom wone to, nɔɔna ma ba 

ba lɔre Yezu. 55 Ba laam ma duri jei sem konto maama ne pa nɔɔna lɔre. Ba ma kwei 



balo na ba jeɡe yazura to ba zeŋe ba ja vo o tei, mɛ maama ba na lɔre we o tu da to. 
56 O na yeini o vei jei selo maama to, ko ná ye teo balaŋa, naa teo kamunu, naa kara, 

nɔɔna yeini ba ja jaweena mo ba vo ba tiŋi yaɡa ni ne. Ba ma lwoori‑o se o pa-ba 

chwoŋa se ba dwei o ɡɔrɔ kom ni yerane. Balo maama na dwei o ɡɔrɔ kom konto to 

déem nɛ yazura.  

7 

Wo-diɡiru telo na chɔɡe nɔɔna to  

Matiyu 15:1-20  

1 Farisi tiina badaara de Wɛ nia zamesem tiina badaara déem ya nwoŋi Jerusalem ne, 

ye ba laam vo ba ɡilimi Yezu tei ne. 2 Ba ma na o kwaɡa tɔɡena badwonna na jei ba di 

wodiu ye ba wo sane ba jea se ko tɔɡe banto chullu tem chwoŋa. 3 Ko na ye tei to, Juu 

tiina bam maama, ko fɔɡe ko dae Farisi tiina bam, yeini ba fɔɡe ba sane ba jea mo ye 

ba daare ba di wodiu. Ba tɔɡe chullu telo ba nabaara bam na pɛ-ba to mo konto. 4 Ba 

ná yeiɡi wodiu yaɡa ne, ba wó sane ba jea mo ye ba laam daare ba di. Ba ta jeɡe 

chullu dedɛ ba woli da ye ba tɔɡe-te. Ba yeini ba fɔɡe ba se ba zwe, de ba kɔɔra, de ba 

luu-kambi ye ba daare ba ke wodiu da.  
5 Ko ye konto ŋwaane mo Farisi tiina bam de Wɛ nia zamesem tiina bam déem bwei 

Yezu ba we, “Bɛ mo ye n tɔɡena bam yeini ba di wodiu ye ba wo sane ba jea, ne dé 

nabaara bam na pɛ debam chullu telo to?” 6 O ma leiri-ba o we, “Abam na ye 

pipiri-nyena to, Izaya déem jeɡe cheɡa de o na wuuri o ta abam taane faŋa faŋa tei to. 

Ko popone Wɛ tɔnɔ kom ne we:  

‘Nɔɔna banto zuli amo de ba ni mo,  

ye ba boboŋa tera amo tei ne.  
7 Ba na pae amo zula tei to maama ye kafɛ mo.  

Ba bera yam tɔɡe nabiina boboŋa chullu mo,  

ye ba pae se te ye amo nyem.’*  
8 Cheɡa to, abam mo kwei Wɛ nia yam na bere tei to á yaɡe, ye á daare á tɔɡe nabiina 

chullu.”  

9 O daa ta ma ta de-ba o we, “Abam yeini á ve Wɛ nia yam ye á daare á jeɡe á tete 

boboŋa chullu mo á tɔɡa. Konto jeɡe swa na? 10 Faŋa faŋa to Moses déem bere Wɛ ni 

dem o we, nɔɔno jeɡe se o taa zuli o kwo de o nu. O daa ta bere we, nɔɔno ná ŋɔɔne 

ta-balɔrɔ o pa o nu naa o kwo, konto tu jeɡe se o te mo.* 11 Ko daare abam nam yeini á 

ja Wɛ taane dem á pipiri ye á we, nɔɔno ná jeɡe woŋo kolo o ya na wó ma woli o kwo 

de o nu, ye o ná we, woŋo kom konto ye ‘Kɔban’ mo (ko kuri mo ko maŋe ko ye Wɛ 

nyem), 12 ko bere we wonto daa ba jeɡe se o kwei woŋo kom o ma zeini o kwo de o 

nu. 13 Á na ke tei ye á bere nɔɔna se ba taa tɔɡe á tete chullu to pae se Wɛ ni dem daa 

ba jeɡe kuri abam tei ne. Abam yeini á tɔɡe keim-balwaaro tento dwoŋi dedɛ.”  
 

14 Yezu daa ta ma bwoŋi nɔn-kɔɡɔ kom pa se ba ba o tei, ye o ta de-ba o we, “Abam 

maama cheiɡi lanyerane se á ni amo taane dem kuri. 15 Woŋo kolo maama nɔɔno na 

wó kwei o pa se ko zo o wo to bá wane ko pa o diɡiri o tete. Ko nam ye kolo na maŋe 

ko wo nɔɔno wone ye ko laam nwoŋi to mo wó pa o diɡiri. [16 Á nam fɔɡe á cheiɡi a 

taane dem lanyerane.]”  
17 O laam ma vo o zo sɔŋɔ o daare nɔn-kɔɡɔ kom pwooni ne. O kwaɡa tɔɡena bam 

ma ba o tei ba bwei‑o taane dem kuri. 18 O ma ta de-ba o we, “Abam de swa ta muri 

mo na? Á jeɡe se á ta‑á yei we, woŋo kolo maama nɔɔno na wó kwei o pa se ko zo o 

wo to bá wane ko pa o diɡiri. 19 Kolo ŋwaane ko bá wane ko chɔɡe o bochare. Ko nam 

wó tu o kana yerane mo, ye o laam daare o tɔ-ko o yaɡe.” Yezu déem na taɡe cheɡa 

kam konto to, o bere we wodiiru maama maŋe de dim.  
20 O daa ta ma ta o we, “Ko ye kolo na maŋe ko wo nɔɔno wone ye ko laam nwoŋi to 

mo wó pa o diɡiri o tete. 21 Kolo ŋwaane ko ye nɔɔno bochare boboŋa mo pae se o laɡe 

wo-lwanno tɔɡem. Ya maa wae ya pae o tɔɡe bwoŋa keim de ka-laɡa wo-zɔɔna 

maama. Ya maa wae ya pae o ŋɔna, naa o ɡo nɔɔna. 22 Ya maa wae ya pae o yi zoore 

wonnu dedɛ, naa o yaale nɔɔna, naa o ɡane nɔɔna. Ya ta maa wae ya pae o tɔɡe 

ka-laɡa wo-diɡiru kikia, naa o jeɡe puseŋa, naa o ŋɔɔne o chɔɡe o dwoŋi yere, naa o 

bere o tete kamunim, naa o tɔɡe jworim kikia. 23 Wo-balwaaro tento maama nwoŋi 

nɔɔno wone mo ye te pa o diɡiri.”  

Kaane wodwoŋi ke o wo-dedoa de Yezu  

Matiyu 15:21-28  

24 Yezu déem ma zaŋe o yaɡe jei sem konto ye o daare o vo Tura nawuura yam seeni. 

O ma vo o zo sɔŋɔ kodwoŋi o maŋe da. O maa ba laɡe se nɔɔna lɔre o na wo mɛ to. O 

nam ware o seiɡi o tete nɔɔna tei ne. 25-26 Kaane wodwoŋi maa wora, o na ye dwi-ɡɛ 

tu. Ba ya loɡe‑o Siria ne mo, jei selo ba na bwoi we Fonikia to. Chichira maa jeɡe o 

bukɔ ka daana. Konto ŋwaane, o na tu o ni Yezu ŋwa to, o ma ke lela o vo o tei ye o 

tiiri teɡa ne o yiɡa ne. O ma lwoori‑o se o zeili setaane dem pa de yaɡe o bukɔ wom 

yera. 27 O na lwoori konto to, Yezu ma ta ded‑o o we, “Bia bam mo jeɡe chwoŋa se ba 

da yiɡa ba di ba daare. Ko wo maŋe se nɔɔno jwoŋi o bia wodiu o dole o pa kukuri.”  
28 Kaane wom maa we, “Amo tu, n taɡe cheɡa. Kukuri selo na tiɡi tabolo kuri ne to 

nam jeɡe chwoŋa se se twɛ wodiu kolo bia bam na di ye ko siiri teɡa ne to mo se di.” 
29 O laam ma ta de kaane wom o we, “Nmo na leiri lanyerane konto to, amo sɛ n lworo 

kom. Jwoori n vo sɔŋɔ. Setaane dem maŋe de yaɡe n bukɔ wom yera.”  
30 Kaane wom ma seene o vo sɔŋɔ. O ma na o bukɔ wom o tiɡi chemm, de setaane 

dem nwoŋi de daare‑o.  
 

31 Yezu laam ma zaŋe o yaɡe Tura nawuura yam seeni ye o daare o da Sidon o kɛ. O 

laam ma tɔɡe jei selo ba na bwoi we ‘Teene Fuɡa’ to o vo o yi Galili naneo kom jei 

sem. 32 Nɔɔno mo wora o na ye zɔ-kɔɡɔ ye o wae o ŋɔɔne fenfee yerane. Nɔɔna ma ja‑o 

ba vo Yezu tei. Ba ma lwoori‑o se o kwei o jeŋa o daŋe nɔɔno wom baŋa ne se o 

yɔɔre‑o. 33 Yezu ma ja‑o o vo dáa o yerane o daare kɔɡɔ kom. O ma kwei o noa o turi 

nɔɔno wom zwa ne ye o daare o twe lileeru o ke o noa ne o ma dwei o dindeilimi. 34 O 

ma kwoni o yuu wɛɛne o nii ye o suuri. O ma ta de nɔɔno wom o we, “Effata”, ko kuri 

mo “Pore!” 35 O na taɡe konto to, o zwa yam seene ya pore ye o dindeilimi de wae de 

pipira. O maa wae o ŋɔɔne lanyerane.  
36 Yezu ma kaane nɔɔna bam maama se ba yé ta kolo na ke to ba bere nɔɔn-nɔɔno. O 

na tiini o kaane-ba o woli da to, ba ma tiini ba ŋɔɔne ko taane ko ja ɡaale. 37 Balo 

maama na niɡi to tiini ba ye yaau. Ba maa we, “Woŋo kolo maama o na ke to ye 

lanyerane. O maŋe o pae zɔ-kɔro jwoori te ni, ye memaaro de wae te ŋɔɔna.”  



8 

Yezu pɛ nɔɔna 4,000 wodiu se ba di  

Matiyu 15:32-39  

1 Kanto maŋa kam ne, kɔɡɔ dedɛ daa ma jwoori ko ɡilimi daane Yezu tei ne. Ba maa 

ba jeɡe kolokolo se ba di. Konto ŋwaane Yezu ma bwoŋi o kwaɡa tɔɡena bam se ba ba 

o tei. O ma ta de-ba o we, 2 “Amo jeɡe nɔɔna banto ŋwaŋa de ba na tu ba wo amo tei 

ne da yatɔ, ye ba laam daa ba jeɡe wodiu se ba di. 3 Amo ná pɛ ba viiri ye ba wo di 

kolokolo, kana wó pa ba beiri chwoŋa ne, kolo ŋwaane ba badaara ya nwoŋi yiɡa yiɡa 

mo ba ba amo tei.” 4 O kwaɡa tɔɡena bam ma leiri‑o ba we, “Dé nam wó ke tɛ mo dé 

na wodiu kaɡoa kanto yuu ne se ko yi ba maama dim?” 5 O ma bwei-ba o we, “Abam 

jeɡe bworobworo ko mae tetɛ mo?” Ba ma leiri ba we, “Te ye terepɛ mo.”  
6 Yezu laam ma ta de kɔɡɔ kom se ba maama jeini teɡa ne. O ma kwei bworobwooru 

terepɛ tem ye o ke Wɛ lei te ŋwaane. O ma ja-te o fɔ fɔ o pa o kwaɡa tɔɡena bam ye 

banto de laam kwei ba ja vo ba pa nɔɔna bam. 7 Ba déem jeɡe ywona fenfee ba woli 

da. Yezu ma kwei-ya o ke Wɛ lei ye o daare o ta de o kwaɡa tɔɡena bam se ba kwei 

yanto de ba maŋe ba pa nɔɔna bam maama. 8 Ba maama ma di ba su ba daare. Yezu 

kwaɡa tɔɡena bam laam ma twɛ chichwooru telo na daare to ba su kayɛ serepɛ. 9 Balo 

na wora to déem maŋe de baara morro tena (4,000) mo, ko woli de kaana de bia de.  

Yezu laam ma pa se kɔɡɔ kom viiri. 10 O ma daare o vo o zo nabworo kom de o 

kwaɡa tɔɡena bam. Ba ma vo ba yi jei sedwoŋi yere na ye Dalemanuta to.  

Farisi tiina taane  

Matiyu 16:1-12; Luka 12:54-56  

11 Farisi tiina badwonna déem ma vo Yezu tei se ba ŋɔɔne ded‑o, ye ba nam laɡe ba 

maŋe‑o mo ba nii. Ba ma lwoori‑o se o ke wo-kenkaɡele delo na wó bere-ba we o dam 

seene de ye Wɛ nyem to. 12 O ma tiini o suuri o wone ye o ta o we, “Bɛ mo ye zem 

nɔɔna bam laɡe se a ke wo-kenkaɡele a bere-ba? A tɛ abam cheɡa ŋwaane to, a bá ke 

maana a pa-ba.”*  

13 O na taɡe konto to, o ma yaɡe ba tei ye o jwoori o vo o zo nabworo kom se ba vo 

ba bɛ bubɛ dedem dem.  
 

14 Ba déem na wo nabworo kom wone ba maa vei ba bɛ to, Yezu kwaɡa tɔɡena bam 

ma maane we ba ya swei se ba ja bworobworo ba woli da, ye dedoa yerane mo ba 

jeɡa. 15 Yezu ma ta de-ba o we, “Ta‑á yei-na se á yé pa Farisi tiina bam de abam 

sabɔle, de Pɛ Herodi de.” 16 O na taɡe de-ba konto to, ba ma ŋɔɔne daane ba we, “Ko 

ye bworobworo taane mo o tɛa, dé na ba jeɡe to ŋwaane.”  
17 Yezu ma maane ba na tɛ kolo to, ye o we, “Bɛ mo ye á pa lwia jeɡe abam de 

bworobworo na tera to ŋwaane? Abam ta wo lɔre Wɛ na jeɡe dam tei to na? Á boboŋa 

muri mo. 18 Á jeɡe yia ye ya ba nae Wɛ cheɡa kam. Á jeɡe zwa ye á ba ni Wɛ taane 

dem kuri. 19 Á maŋe á swei amo na kwei bworobwooru tenu mo a fɔ fɔ a pa nɔɔna 

morro tenu tem pa ba di. Ba na di ba ti to, abam twɛ chichwooru tem á su kayɛ seɡera 

mo?” Ba ma leiri‑o ba we, “Kayɛ fuɡa-selei mo.”  
20 O daa ma bwei-ba o we, “Amo daa ta na kwei bworobwooru terepɛ tem a fɔ fɔ a pa 

nɔɔna morro tena tem to, á twɛ chichwooru tem á su kayɛ seɡera mo?” Ba ma leiri‑o 

ba we, “Kayɛ serepɛ mo.” 21 O laam ma ta de-ba o we, “Tɔ. Abam daa ta ba ni ko kuri 

mo na?”  

Yezu yɔɔre lilwei  

22 Ba déem ma vo ba yi Bɛtasida. Nɔɔna badwonna ma ja lilwei ba ja vo Yezu tei ye 

ba lwoori‑o se o kwei o jeŋa o dwei‑o. 23 O ma ja lilwei wom jeŋa o vaŋe o ja nwoŋi 

teo kom dáa. O ma twe lileeru o ke o yia ne. O ma daare o kwei o jea o zi o baŋa ne. 

O laam ma bwei‑o o we, “Nmo nae woŋo mo na?” 24 Lilwei wom ma zeiŋi o yuu o nii, 

ye o we, “Amo wae a nae nɔɔna na via. Ba nam nye de teeni mo ye ba via.”  
25 Yezu daa ma kwei o jea o daŋe nɔɔno wom yia ne. O laam ma fi o yia yam, ye ya 

jwoori ya nae. O maa wae o nae woŋo maama lanyerane. 26 Yezu laam ma ta ded‑o 

we, o yɔɔre o vo sɔŋɔ, se o daa yé jwoori o zo teo kom wo.  

Piita taɡe Yezu cheɡa kam  

Matiyu 16:13-20; Luka 9:18-21  

27 Yezu de o kwaɡa tɔɡena bam daa ma kɛ ba vo ba yi Kazaria Filipi nawuura yam. 



Ba na maa vei to, o ma bwei-ba o we, “Nɔɔna yeini ba tɛ ba we amo ye wɔ mo?” 28 Ba 

ma leiri ba we, “Badaara tɛ ba we, nmo ye Jɔn wolo na ye sɛɛm tu to mo. Badaara de 

maa tɛ ba we, nmo ye Elija mo. Badaara de maa tɛ ba we, nmo ye faŋa faŋa Wɛ 

sampwori sem dedoa mo.”  
29 O laam ma bwei-ba o we, “Ko nam ná ye abam, á boŋe se amo ye wɔ mo?” Piita 

ma leiri‑o o we, “Nmo ye Wɛ Dam Tu Krista mo.”*  
30 Yezu laam ma ta-ba we, ba yé ta o cheɡa kam konto ba bere nɔɔn-nɔɔno.  

Yezu bere o toone na wó taa ye tei to  

Matiyu 16:21-28; Luka 9:22-27  

31 Ko zeɡe kanto maŋa kam ne Yezu ma ŋɔɔne o bere-ba we omo Nabiin-bu wom 

maŋe se o na yaara dedɛ. O maa we, “Juu tiina nakwa bam, de ba kaanem yiɡa tiina 

bam, de ba zamesem tiina bam mo wó chuli amo. Ba maa wó ja amo ba ɡo, se a laam 

jwoori a bi da yatɔ dɛ ne.” 32 O maa ŋɔɔne konto ja o bere-ba. Piita ma ja‑o o vo dáa, 

ye o bwɛ‑o o we o yé taa ŋɔɔne konto dwoŋi. 33 Yezu ma ɡuni o nii o kwaɡa tɔɡena 

bam seeni, ye o leiri o bwɛ Piita o we, “Setaana pɛ, véi dáa a tei ne! Nmo boboŋa yam 

ye nabiina nyem mo ye ya ba tɔɡe Wɛ na laɡe tei to.”  
34 O laam ma bwoŋi nɔn-kɔɡɔ kom maama de o kwaɡa tɔɡena bam se ba ba o tei. O 

ma ta de-ba o we, “Nɔɔno wolo maama ná laɡe se o taa tɔɡe amo kwaɡa, konto tu jeɡe 

se o ve o tete boboŋa ye o sɛ yaara, ne wolo na zeŋe daɡara o maa vei o toone jei tei 

to, se o laam ba o taa tɔɡe-ne. 35 Wolo maama nam ná laɡe se o jwoŋi o tete ŋwea, 

konto tu wó ɡa-ka mo. Ko daare wolo maama ná sɛ se o ɡa o ŋwea amo ŋwaane de Wɛ 

kwor-ywoŋa kam ŋwaane, konto tu wó jwoŋi ŋwea Wɛ tei ne. 36 Nɔɔno nam ná 

kwaane o jwoŋi loɡo baŋa wonnu tem maama, ye o laam ná ɡɛ ŋwea Wɛ tei ne, bɛ 

nyɔɔre mo o nɛa? 37 Kolokolo nam tera nɔɔno na wó wane o kwei o ma jwoŋi o ŋwea 

Wɛ tei ne. 38 Zem nɔɔna bam yiɡa tera de Wɛ ye ba ke ba tusi dedɛ. Konto to, wolo 

maama ná kɔre chaveera amo ŋwaane de a taane dem ŋwaane, amo Nabiin-bu wom 

de wó taa jeɡe chaveera konto tu ŋwaane dɛ dem amo na wó jwoori a ba de 

nenɔŋ-fɔrɔ ne a Kwo Wɛ na jeɡe tei to, ye Wɛ malese de wó tɔɡe-ne.”  

9 
1 O daa ta ma ta de-ba o we, “A tɛ abam cheɡa ŋwaane to, nɔɔna balo zem na wo 

ywo-seeni to badaara bá te ye ba ta wo nɛ Wɛ paare dem na tu nɔɔna baŋa ne de dam 

to.”  

Yezu yibia na leiri tei to  

Matiyu 17:1-13; Luka 9:28-36  

2 Da yaredo déem ma ba ya kɛ. Yezu laam ma ja Piita ko woli de Jemsi de Jɔn pa ba 

tɔɡe daane ba vo ba di peo-kamunu yuu. Ba maa wora ba yerane mo. Ba na wora 

konto to, Yezu yibia ma leiri ba yiɡa ne. 3 O ɡwaaro tem ma tiini te peere cha ye te 

nyeena. Te peere te ɡaale nabiinu na bá wane o zare o ɡwaaro pa te peere tei to. 
4 Elija de Moses ma pɔpɔ ba nwoŋi ba yiɡa ne, ye ba ŋɔɔne de Yezu.  

5 Piita laam ma ta de Yezu o we, “Berem tu, dé na wo ywo-seeni to, ko tiini ko lana 

ko pa debam. Nam pa dé pu vwoa yatɔ ywo-seeni, se nmo, de Moses, de Elija taa 

zoore da.” 6 Foone déem zo-ba dedɛ. Konto ŋwaane mo o ɡare o ŋɔɔne konto dwoŋi.  
7 Kunkwoŋo laam ma ba ko li-ba. Ba ma ni kwora na ŋɔɔne ko wone ka we, “Amo 

bu-doa mo tento ye a swoi‑o lanyerane. Nam ta‑á cheiɡi-na o ni taane lanyerane.”*  
8 Ba ma kwaane ba nii lela, ye ba daa wo nɛ nɔɔn-nɔɔno jei sem ne, ko ná dae Yezu 

yerane. 9 Ba ma zaŋe peo kom yuu ne ba maa tua. Yezu laam ma kaane-ba we, ba yé 

ta kolo ba na nɛ to ba bere nɔɔn-nɔɔno, se ko taa nii maŋa kalo omo Nabiin-bu wom 

na wó bi toone wone to. 10 Ba ma sɛ ye ba ŋɔɔne ba yerane ba bwɛ ba nii, 

ka-bi-toone-wone taane dem kuri mo bɛ.  
11 Ba laam ma bwei‑o ba we, “Wɛ nia zamesem tiina bam yeini ba tɛ ba we, Elija mo 

jeɡe se o ba yiɡa, se Wɛ Dam Tu wom laam da kwaɡa. Ko ye cheɡa mo naa vwa mo?” 
12 Yezu ma leiri-ba o we, “Ko ye cheɡa mo. Elija jeɡe se o da yiɡa o ba o kwɛ woŋo 

maama se Wɛ Dam Tu wom laam ba. Bɛ nam mo ye ko popone Wɛ tɔnɔ kom ne we, 

Nabiin-bu wom jeɡe se o yaare dedɛ ye nɔɔna chuli‑o?* 13 Nam ta‑á yei-na we, Elija 

maŋe o ba, ye nɔɔna tiini ba bɛɛse‑o se ko yi ba boboŋa na laɡe tei to, ne ko na maŋe 

ko popone o ŋwaane Wɛ tɔnɔ kom ne tei to.”  

Yezu yɔɔre bu wodwoŋi  

Matiyu 17:14-23; Luka 9:37-45  

14 Yezu de o nɔɔna batɔ bam laam ma jwoori ba vo ba yi o kwaɡa tɔɡena babam tei. 

Ba ma na kɔɡɔ dedɛ na ɡilimi-ba. Wɛ nia zamesem tiina badwonna maa wora ba maɡe 

ni-kantɔɡɔ dedaane-ba. 15 Nɔɔna bam maama na nɛ Yezu to, ko ke-ba yaau lanyerane. 

Ba ma duri ba vo o tei ba jɔɔne‑o. 16 O ma bwei-ba o we, “Á wora á maɡe ni-kantɔɡɔ 

bɛ baŋa ne mo?”  
17 Nɔɔno wodwoŋi maa wo kɔɡɔ kom wone ye o leiri‑o o we, “Berem tu, a ya jaane a 

bu mo a ba nmo tei se n yɔɔre‑o. Chichira mo jeɡe‑o ka daana pa o ware o ŋɔɔne. 
18 Maŋa maama, ka ná jaane‑o, ka yeini ka yiɡi‑o ka de teɡa ne mo. Lilei-puŋa nwoŋi o 

ni ne ye o done o yeila. O yera yam maama maa yeini ya ko. Tɔ. A ma lwoori nmo 

kwaɡa tɔɡena bam se ba zeili chichira kam se ka yaɡe‑o ye ba ware.”  
19 Yezu na niɡi konto to, o ma ta o we, “Abam zem nɔɔna bam bere á ba jeɡe 

wo-dedoa de amo. A nam wó tiini a dáane abam tei ne se ko vo ko maŋe yei ne mo? A 

nam wó ke tɛ mo a zuri a bochare de abam? Ja-na bu wom á ba.” 20 Ba ma ja‑o ba vo o 

tei. Chichira kam na nɛ Yezu to, ka ma su bu wom pa o sa kɔɔro. O ma to teɡa ne ye o 

bibila. Lilei-puŋa ma nwoŋi o ni ne.  
21 Yezu ma bwei bu wom kwo o we, “Maŋa kɔ mo ka bobo ka ja‑o?” O ma leiri‑o we, 

“O biini ne mo. 22 Kuni dedɛ chichira kam jaane‑o ka de mini wone, de na wone se ka 

chɔɡe‑o. Nmo ná wó wane n ke kolo na wó woli debam to, popo se n kwaane n duri 

debam yiniɡa.” 23 Yezu ma ta‑o o we, “Nmo taɡe n we, amo ná wó wane. Wolo maama 

nam ná jeɡe wo-dedoa de amo, kolokolo tera Wɛ na bá wane o ke o pa konto tu.” 24 Bu 

wom kwo laam ma laare o we, “Amo seene a jeɡe wo-dedoa de nmo. Nam woli-ne se a 

taa fɔɡe a jeɡa.”  
25 Yezu ma na nɔn-kɔɡɔ dedɛ na dura ko maa beene ba tei. O laam ma baɡe chichira 

kam ye o ta de-ka we, “Nmo wolo na pae nɔɔna jiri memaaro de zɔ-kɔro to, a ta de 

nmo se n yaɡe bu wom yera n viiri, se n daa‑n yé jwoori n yaare‑o.” 26 Yezu na taɡe 

konto to, chichira kam ma chwoosi ye ka tiini ka su bu wom pa o sa kɔɔro. Ka ma 

daare ka yaɡe‑o. Ka na yaɡe‑o to, bu wom laam nye de too mo. Nɔɔna dedɛ maa we, 



“O teɡe mo.” 27 Yezu laam ma ja o jeŋa o pa o zaŋe wɛɛne ye o zeɡa.  
28 Yezu ma jwoori o vo sɔŋɔ. O na zo to, o kwaɡa tɔɡena bam ma vo o tei ba yerane 

ye ba bwei‑o ba we, “Bɛŋwaane mo debam ware dé zeili chichira kam?” 29 O ma 

leiri-ba o we, “Chichira kanto dwoŋi zeilim chamma. Ko ná dae we á seene á yia á 

lwoori Wɛ, ko ya bá wane.”  
 

30 Ba déem ma yaɡe jei sem konto ye ba vo ba tɔɡe Galili wo ba kɛ. Yezu maa ba laɡe 

se nɔɔn-nɔɔno lɔre ba jei, 31 o na jeɡe o kwaɡa tɔɡena bam o tei ne ye o bere-ba to 

ŋwaane. O maa bere-ba o we, “Leile konto ba laɡe ba ja Nabiin-bu wom ba ke nɔɔna 

jeŋa ne, ye ba laam wó ɡo‑o. Da yatɔ dɛ ne o maa wó jwoori o bi.” 32 O kwaɡa tɔɡena 

bam maa wo niɡi o taane dem kuri, ye ba kɔre se ba bwei‑o ba nii.  

Wɔ mo ye nɔn-kamunu Wɛ tei ne?  

Matiyu 18:1-9; Luka 9:46-50; 17:1-2  

33 Ba ma vo ba yi Kaparenia. Ba ma vo sɔŋɔ. Ba na zo to, Yezu ma bwei o kwaɡa 

tɔɡena bam o we, “Dé na wo chwoŋa ne dé maa beene to, á ya wora á maɡe 

ni-kantɔɡɔ daane. Ko ye bɛ ŋo ŋwaane mo?” 34 Ba ma chem. Ba ya na maa beene to, ba 

maɡe kantɔɡɔ daane se ba nii, banto wone wɔ mo ye kamunu o dwoi maama.* 35 Yezu 

ma jeini teɡa ne. O ma bwoŋi o nɔɔna fuɡa-balei bam se ba ba o tei. O ma ta de-ba o 

we, “Wolo ná laɡe se o taa ye nɔɔna yiɡa tu, konto tu maŋe se o ji ba maama kwaɡa 

tu, se o taa toŋe o pa ba maama mo.”  
36 O ma ja bu-balaŋa o pa o zeɡe ba maama tetare ne. O ma kwei‑o o ke o 

ja-kukworo ne. O ma ta de-ba o we, 37 “Wolo maama na wó zuli bu-balwa banto dwoŋi 

dedoa lanyerane amo yere ŋwaane to zuli amo mo. Wolo nam ná zuli amo, ko dae 

amo yerane mo o ke konto, se ko ye o zuli Baŋa Wɛ wolo na toŋe-ne to de mo.”  
 

38 Jɔn ma ta de Yezu o we, “Berem tu, dé ya nɛ nɔɔno wodwoŋi o na tɔɡe nmo yere 

ŋwaane o zeili setaana nɔɔna tei ne. O nam na dae debam kɔɡɔ kom nyem to, de ma ta 

ded‑o we, o yaɡe, o daa yé taa ke konto.” 39 Yezu ma leiri o we, “Á ya ba jeɡe se á 

che‑o. Nɔɔno wolo maama na tɔɡe amo yere ŋwaane o ke wo-kenkaɡele to bá wane o 

pipiri lela o ŋɔɔne ta-balɔrɔ o pa-ne. 40 Kolo ŋwaane wolo maama na ba chuli debam to 

ye debam nɔɔno mo. 41 A tɛ abam cheɡa ŋwaane to, nɔɔno wolo ná nɛ abam, ye o ná 

dɛ amo yere ŋwaane o pa abam na se á nyɔ, á na ye amo Yezu Krista nyem to ŋwaane, 

konto tu wó tiini o na nyɔɔre Wɛ tei ne mo.  
 

42 Ko ná ye balo na ke ba wo-dedoa de amo, ye ba ná maŋe ba muri ne bu-balwa tei, 

nɔɔno wolo ná pɛ ba dedoa tusi Wɛ chwoŋa wone, konto tu tiini o chɔɡe mo dedɛ. Ba 

ná jaane nɔɔno wom konto ba daare ba lei kandwɛ-kamunu o ba ne, ye ba ná de‑o 

naneo kom wone se o te, konto ɡare waarem delo kotu na jeɡe se o na Wɛ tei ne to. 
43 Nmo jeŋa ná pae n tusa, se n ɡwoni-ka n yaɡe. Nmo ná ɡɛ n jeŋa, ye n daare n na 

ŋwea Wɛ tei ne, konto ɡare nmo ta ná jeɡe n jea maama ye n vo te-seŋa, mɛ na ye 

mini delo na bá fɔɡe de dwei to. [44 Jei sem konto ne,  

‘Toa wó taa mu ba yera ye ka fɔɡe ka bá te.  

Mini wó taa di-ba ye de fɔɡe de bá dwei.’]  
45 Ko woli da, nmo naɡa ná pae n tusa, se n ɡwoni-ka n yaɡe. Nmo ná ye ɡwana ye n 

na ŋwea Wɛ tei ne, konto ɡare nmo ta ná jeɡe n nɛ sem maama ye ba laam de‑m ba 

yaɡe te-seŋa ne. [46 Jei sem konto ne,  

‘Toa wó taa mu ba yera ye ka fɔɡe ka bá te.  

Mini wó taa di-ba ye de fɔɡe de bá dwei.’]  
47 Nmo yi nam ná pae n tusa, se n ɡuri-de n yaɡe. Nmo ná ye yi-doa tu ye n vo n woli 

Wɛ paare dem wone, konto ɡare nmo ta ná jeɡe yia yalei ye ba laam de‑m ba yaɡe 

te-seŋa ne. 48 Jei sem konto ne,  

‘Toa wó taa mu ba yera ye ka fɔɡe ka bá te.  

Mini wó taa di-ba ye de fɔɡe de bá dwei.’*  
49 Nɔɔno maama jeɡe se Wɛ kwei mini mo o ma faŋe‑o o nii, se o pa o bochare fɔɡe de 

kwɛ. 50 Yɛ de lamma ye de wae de kwɛ wodiu. Yɛ ni nam ná ti, n daa‑n bá‑n wane n pa 

de jwoori de ja ni. Pa-na á wo taa ywomma da-ŋwaane, ne yɛ na pae wodiu ywomma 

tei to.”  

10 

Kaane yaɡem  

Matiyu 19:1-12; Luka 16:18  

1 Yezu laam ma zaŋe o yaɡe jei sem konto ye o vo o yi Judea laŋa kadwoŋi. O ma vo 

o bɛ Jɔdan buɡa kam bubɛ dedwoŋi dem. Nɔn-kɔɡɔ dedɛ daa ma ba ba ɡilimi‑o. O daa 

ma bere-ba Wɛ cheɡa kam, ne o na yeini o ke tei to.  
2 Farisi tiina badaara déem ma zaŋe ba vo o tei se ba maŋe o boboŋa ba nii. Ba ma 

bwei‑o ba we, “Nɔɔno jeɡe chwoŋa se o yaɡe o kaane na?” 3 O ma jwoori o bwei-ba o 

we, “Moses déem pɛ abam ni se á ke tɛ mo?” 4 Ba ma leiri‑o ba we, “Moses pɛ ni we 

nɔɔno jeɡe chwoŋa se o popone tɔnɔ o pa o kaane se ko bere we o yaɡe‑o.”*  
5 Yezu ma ta-ba o we, “Moses nam popone konto o pa abam, á boboŋa na lira de o 

berem dem to ŋwaane mo. 6 Boboa ne Wɛ na naane woŋo maama to, o ke nabiina se 

ba taa ye baara de kaana mo. 7 Wɛ na ke-ba se ba taa ye konto dwoŋi to, nɔɔno ná di 

kaane, o jeɡe se o pwɛ o tete o kwo de o nu tei ne, se o daare o ba o pa se o de o 

kaane wom tane daane. 8 Konto wó pa ba laam ji nɔɔno dedoa. Ba daa maa dae nɔɔna 

balei, se ba ye ŋo dedoa mo.* 9 Wɛ na pɛ se ba kwaare daane to, nɔɔn-nɔɔno daa ba 

jeɡe se o pɔɔre-ba daane.”*  
10 Yezu de o kwaɡa tɔɡena bam laam ma jwoori ba zo sɔŋɔ. Ba na zo to, ba ma 

bwei‑o o taane dem bwia. 11 O ma ta de-ba o we, “Nɔɔno ná yaɡe o kaane ye o daare o 

di kaane wodwoŋi, konto tu chɔɡe o kaane mo ye o keim dem de kabwoŋa ye bedwe. 
12 Kaane de ná ve o baro ye o vo o zo baro wodwoŋi, o de keim dem de bwoŋa ye 

bedwe mo.”  

Bu-balwa maŋe de Wɛ paare dem  

Matiyu 19:13-15; Luka 18:15-17  

13 Nɔɔna badwonna maa jaane bia ba tui Yezu tei se o daŋe o jea ba baŋa ne. O 

kwaɡa tɔɡena bam ma zaŋe ba bwɛ-ba se ba yé taa ke konto. 14 Yezu ma na ba na ke 

tei to. O bane ma zaŋe ye o ta de-ba o we, “Yaɡe-na se bia bam taa tui a tei, se á yé 

zaŋe á che-ba. Kokuri Wɛ paare dem ye banto dwi nyem mo. 15 Cheɡa ŋwaane to, 

nɔɔno ná wo sɛ se Wɛ taa tei‑o ne bu-balaŋa tei, o bá na chwoŋa se o zo Wɛ woro kom 

wone.”*  
16 Yezu na taɡe konto to, o laam ma kwei bia bam o ke o ja-kukworo ne. O ma daŋe o 

jea ba baŋa ne ye o daare o swɛ ba swolim.  

Naduna wó wane ba na ŋwea Wɛ tei ne na?  

Matiyu 19:16-30; Luka 18:18-30  

17 Yezu ma zaŋe o maa kɛa. Nɔɔno wodwoŋi ma duri o vo o yi o tei. O ma kuni 

dwoona o yiɡa ne ye o we, “Berem tu, n ye nɔn-ŋom. Nam bere-ne kolo amo na wó ke 

se a wane a na ŋwea kalo na ba jeɡe kweelim Wɛ tei ne to.” 18 Yezu ma bwei‑o o we, 

“Bɛŋwaane mo n taɡe we, a ye nɔn-ŋom? Nɔɔn-nɔɔno tera o na ye nɔn-ŋom, ko ná dae 

Wɛ yerane. 19 Nmo maŋe n yei Wɛ nia yam na bere kolo to. Yé ɡo nɔɔn-nɔɔno. Yé zaŋe 

n ke bwoŋa. Yé zaŋe n ŋɔ. Yé fɔ vwa n pa n dwoŋi. Yé pini n dwoŋi. Ta‑n zuli n kwo 

de n nu.” 20 Nɔɔno wom ma ta ded‑o o we, “Berem tu, ko zeɡe amo biini ne mo amo 

maŋe a tɔɡe nia yanto maama.”  
21 Yezu ma nii‑o ye o jeɡe o swono. O ma ta ded‑o o we, “Ko nam ta ɡɛ ŋo dedoa se n 

ke. Jwoori sɔŋɔ n kwei woŋo kolo maama n na jeɡe to n yeiɡi, se n laam kwei sabu 

kom n ma n woli yiniɡa tiina. Konto wó pa se n jejeɡero tiini te puli Wɛ telaao ne. 

Nmo ná ke konto, se n laam ba n ta‑n tɔɡe-ne.” 22 Nɔɔno wom na niɡi konto to, o yiɡa 

ma nyɔne. O wo ma chɔɡe dedɛ, o jejeɡero tem na tiini te daɡa to ŋwaane. O ma yaɡe 

Yezu tei ye o viiri.  
23 Yezu laam ma pipiri o nii o kwaɡa tɔɡena bam seeni ye o ta de-ba o we, “Naduna 

ná laɡe ba zo Wɛ paare dem wone, ko wó taa tiini ko chana ko pa-ba.” 24 O kwaɡa 

tɔɡena bam na niɡi konto to, ko ma so-ba. Yezu daa ta ma ta de-ba o we, “A bia bam, 

nɔɔno ná laɡe o zo Wɛ paare dem wone, ko wó taa tiini ko chana ko pa kotu. 25 Nadum 

ná laɡe se o zo Wɛ woro kom wone, ko wó taa chana ko dwoi kone ná laɡe se de da 

ɡare-lwei bɔɔne de nwoŋi.”  

26 Yezu na taɡe konto to, ko ma tiini ko so o kwaɡa tɔɡena bam dedɛ, ye ba tɛ daane 

ba we, “Ko ná ye konto, nɔɔn-nɔɔno bá wane o na ŋwea Wɛ tei ne.” 27 Yezu ma nii-ba 

ye o we, “Nabiina tei ne mo ko bá wane ko ke. Wɛ nam wó pa ko ke. Wɛ wae ŋo 

maama o ke.”  
28 Piita laam ma ta ded‑o o we, “Nii. Debam yaɡe dé woŋo maama mo ye dé daare dé 

tɔɡe nmo.” 29 Yezu ma ta de ba maama o we, “A tɛ abam cheɡa ŋwaane to, nɔɔno wolo 

maama ná tɔɡe amo ŋwaane de Wɛ kwor-ywoŋa kam ŋwaane o yaɡe o sɔŋɔ, de o 

nu-bia, de o nu, de o kwo, de o bia, ko woli de o kare de, 30 konto tu wó jwoori o 

jwoŋi kolo maama o na yaɡe to se ko maŋe de kuni bi mo Wɛ tei ne. Zem da yam ne 

mo o wó jwoŋi sam, de nu-bia, de niina, de kare, ye o tɔɡe o na yaara o woli da. Ko 

daare maŋa kalo na wó ba to, konto tu wó na ŋwea kalo na ba jeɡe kweelim Wɛ tei ne 

to. 31 Ko daare balo na maŋe ba ye yiɡa tiina to dedɛ wó jwoori ba ji kwaɡa tiina. Balo 

de na maŋe ba ye kwaɡa tiina to wó ba ba ji yiɡa tiina Wɛ paare dem seeni.”  

Yezu daa ŋɔɔne o toone taane  

Matiyu 20:17-19; Luka 18:31-34  

32 Yezu de o nɔɔna bam maa wo chwoŋa ne ba maa vei Jerusalem. Yezu maa wo ba 

yiɡa ne o via. O kwaɡa tɔɡena bam maa ye yaau. Nɔɔna balo de na tɔɡe ba kwaɡa to 

maa fomma. Yezu ma pɔɔre o nɔɔna fuɡa-balei bam kɔɡɔ kom wone ye o ta o bere-ba 

kolo na laɡe ko ke‑o Jerusalem ne to. 33 O maa we, “Ta‑á yei-na, dé na maa vei 

Jerusalem to, dáane mo ba laam wó ja amo Nabiin-bu wom ba ke Juu tiina kaanem 

yiɡa tiina bam de ba zamesem tiina bam jeŋa ne. Nɔɔna bam konto maa wó di a taane 

se ko bere we a maŋe se a te mo. Ba laam wó kwei-ne ba ke dwi-ɡɛ tiina jeŋa ne. 
34 Banto wó ke amo ba mɔne, ye ba twe lileeru ba yaɡe a yera ne. Ba maa wó kwei 

kaasa ba ma fere-ne, ye ba laam daare ba ɡo-ne. Da yatɔ dɛ ne a maa wó jwoori a bi 

toone wone.”  

Yezu chwoŋa kam tɔɡe yaara ŋwaane  

Matiyu 20:20-28  

35 Jemsi de Jɔn na ye Zebedi bia bam to déem ma vo Yezu tei. Ba ma ta ded‑o ba we, 

“Berem tu, dé tu nmo tei mo. Popo, ke woŋo kolo dé na laɡe to.” 36 Yezu ma bwei-ba o 

we, “Á laɡe se a ke bɛ mo a pa abam?” 37 Ba ma leiri‑o ba we, “Nmo ná tu n ba n di 



paare, se n pa debam balei jeini nmo tei ne, n jazem ne de n jaɡwia ne.”  
38 O ma ta de-ba o we, “Abam tete yeiri á na maŋe á lwoori kolo to. Abam wó wane á 

tɔɡe á zo yaara wo, ne amo na laɡe a ba a na yaara yalo to na? Á wó wane á te ne 

amo na laɡe a na toone delo to na?” 39 Ba ma leiri‑o ba we, “Ɛɛ, dé wó wane.”  

Yezu laam ma ta de-ba o we, “Abam nam wó seene á tɔɡe á yaare amo yaara yam 

dwoŋi.* 40 Ko daare ko ná ye jeiŋa jei amo paare dem ne, amo ba jeɡe chwoŋa se a 

kuri nɔɔna se ba jeini da. Wɛ nam maŋe o tiŋi jei sem konto se o pa balo na wó jeini 

da to.”  
41 O nɔɔna fuɡa bam na tu ba lɔre ba dwonna balei bam na lwoori kolo Yezu tei ne 

to, ba bane ma tiini de zaŋe de Jemsi de Jɔn. 42 Yezu laam ma bwoŋi ba maama, ye o 

ta de-ba o we, “Abam maŋe á yei ko na ke tei de balo dwi-ɡɛ tiina na pae ba ye ba 

pwa to. Banto yeini ba jeɡe ba nɔɔna ba bɛɛse mo, ye ba dedɛɛra di dam ba baŋa ne. 
43 Ko nam ná ye abam, ko ba jeɡe se ko taa ye konto á tei ne. Kokuri abam wolo ná 

boŋe se o ji nɔn-kamunu á wone, konto tu mo jeɡe se o ji tontoŋeno o pa abam. 
44 Wolo ná boŋe se o ji abam yiɡa tu, konto tu mo jeɡe se o ji abam maama kabaa. 
45 Ko ná maŋe ko ye Nabiin-bu wom, amo wo tu se nɔɔna toŋe ba pa-ne. Amo nam tu 

se a toŋe a pa nabiina, se a daare a kwei a ŋwea a ma leini nɔɔna dedɛ ŋwea Wɛ tei 

ne.”  

Yezu yɔɔre lilwei  

Matiyu 20:29-34; Luka 18:35-43  

46 Yezu de o kwaɡa tɔɡena bam ma vo ba yi teo kodwoŋi, ko yere mo Jeriko. Ba ma 

tɔɡe da ba nwoŋi ba maa kɛa. Ba na maa kɛ to, nɔn-kɔɡɔ maa tɔɡe-ba. Nɔɔno wodwoŋi 

maa wora o na ye lilwei. O yere mo Batimayu, ko kuri mo Timayu bu. O maa jei 

chwoŋa kam ni ne o lwoora. 47 O ma lɔre we ko ye Nazarete tu Yezu mo tɔɡe dáane o 

maa kɛa. O laam ma bobo se o laare baŋa baŋa o we, “Yezu, Pɛ David dwi tu, duri 

amo yiniɡa!” 48 Nɔɔna dedɛ ma bwɛ‑o se o pu o ni. O laam ma tiini o laare dedɛ ye o 

we, “Pɛ David dwi tu, duri amo yiniɡa!”  
49 Yezu laam ma zeɡe ye o ta we, ba bwoŋi‑o se o ba. Ba ma bwoŋi‑o ye ba ta ded‑o 

ba we, “Zuri n yera se n zaŋe wɛɛne. O bwoi‑m se n ba.”  

50 Lilwei wom ma le o ɡare-bwora o faŋe wɛɛne o vo o yi Yezu tei. 51 Yezu ma bwei‑o 

o we, “Nmo laɡe se a ke bɛ mo a pa nmo?” O ma leiri o we, “Berem tu, amo laɡe se a 

jwoori a taa nae mo.” 52 Yezu ma ta ded‑o o we, “Nmo na ke n wo-dedoa de amo tei to 

mo pɛ se n na yazura. Nam vei sɔŋɔ.”  

Yezu na taɡe konto bedwe baŋa ne to mo lilwei wom yia jwoori ya nae. O maa tɔɡe 

Yezu kwaɡa chwoŋa kam ne.  

11 

Yezu zo Jerusalem teo wo  

Matiyu 21:1-22; Luka 19:28-40, 45-48; Jɔn 12:12-19  

1 Yezu de o nɔɔna bam déem ma vo ba twɛ Jerusalem. Ba ma vo ba yi te-balwa balei, 

ba yera mo Bɛtefaɡe de Bɛtania. Jei sem konto wo Olivi peo kom saŋa ne mo.* Yezu 

ma le nɔɔna balei o kwaɡa tɔɡena bam wone, 2 ye o ta de-ba o we, “Véi-na á zo teo 

kolo na wo abam yiɡa ne to. Á ná zo teo kom wo, á wó na bona-pɔla na leiɡi da ye 

nɔɔn-nɔɔno daa ta wo diini ka baŋa. Véi-na á bwoli-ka á ja ba á pa-ne. 3 Nɔɔno ná bwei 

abam we, ‘Bɛ mo ye á wora á ke konto?’ se á ta ded‑o we, ‘Ko ye dé Teiru wom mo 

laɡe-ka. O bá dáane ye o pa ka jwoori ka ba.’ ”  
4 Ba ma zaŋe ba vo se ba nii. Ba na yi teo kom to, ba ma seene ba na bona-pɔla 

chwoŋa kam ni ne. Ka leiɡi mo diɡa kadwoŋi ni ne. Ba ma vo ba bwoli-ka. 5 Nɔɔna 

badwonna maa zeɡe da. Ba ma ta de Yezu nɔɔna bam ba we, “Bɛ mo ye á laɡe á bwoli 

bona-pɔla kam?” 6 Ba ma leiri-ba ne Yezu na maŋe o ta tei to. Nɔɔna bam ma sɛ.  
7 Ba ma kwei bona-pɔla kam ba ja vo ba yi Yezu tei. Ba laam ma le ba ɡwaaro ba 

daŋe ka baŋa ne. Yezu ma di ka baŋa, ye ba vei ba maa kɛa. 8 Ba na maa kɛ to, nɔɔna 

dedɛ ma le ba ɡwaaro ba lware chwoŋa kam ni ne se Yezu tɔɡe te baŋa o kɛ. Nɔɔna 

badaara ma vo ba ɡwoni teeni nɛ de vɔɔro ba de chwoŋa kam ni ne se o tɔɡe te baŋa o 

kɛ. 9 Nɔɔna balo na wo o yiɡa ne de o kwaɡa ne ba vei to maa laare ba tɛ ba we:  

“Hozaana! Zula taa wo Wɛ tei ne!  

Baŋa Wɛ wó swɛ wolo na tu o yere ŋwaane to swolim.*  

10 Wonto wó taa tei o nɔɔna,  

nenɛɛne dé kwo David déem na jeɡe paare tei to mo.  

Wɛ wó swɛ o swolim.  

Hozaana! Baŋa Wɛ maŋe de tia wɛyuu ne!”  
11 Yezu ma vo o zo Jerusalem teo kom wo. O ma vo o yi Wɛ diɡa kam o zo ka wo. O 

ma kare o nii woŋo maama na ye tei. Wɛ na laɡe de zo to, o ma jwoori o nwoŋi teo 

kom ne. O ma tɔɡe de o nɔɔna fuɡa-balei bam o vo Bɛtania.  
 

12 Teɡa na poore to, ba ma zaŋe Bɛtania ne se ba jwoori Jerusalem. Yezu kana maa 

wɔe. 13 Ba na maa vei to, o ma tole o na kaporo na zeɡe yiɡa yiɡa. Ko déem maŋe ko li 

de vɔɔro. O ma vo se o nii mɔɔro wora se o di na. O na yi to, o maa wo nɛ kolokolo se 

vɔɔro yerane, ko na wo yi ko leirim maŋa to ŋwaane. 14 O laam ma ta de kaporo kom o 

we, “Wɛ wó pa se nɔɔn-nɔɔno daa yé na mɔɔro nmo yuu ne o di.” O kwaɡa tɔɡena 

bam ma ni o na taɡe kolo to.  
15 Ba ma vo ba yi Jerusalem. Yezu ma vo o zo Wɛ diɡa kam wo. O ma na nɔɔna na 

wora ka konkɔlɔ kom ne ba ke pipiu. O ma bobo se o zeili-ba se ba nwoŋi. O ma ja 

sabu-leinna bam tabollo tem o pipiri o pu teɡa ne pa se ba sabia bam jaɡe. O ma daare 

o yiɡi yitunnu telo nɔɔna badwonna na jei da ba yeiɡi kunkwon-puura to o de teɡa ne. 
16 O maa wo sɛ se pipim-piina taa zeŋe ba zela ba tɔɡe konkɔlɔ kom wo ba kɛa. 17 O ma 

bere nɔɔna bam o we, “Ko popone Wɛ tɔnɔ kom ne we, ‘Ba wó taa bwoi amo sɔŋɔ kom 

we, wara-jei mo na zeɡe dwi maama ŋwaane.’ Abam nam pɛ se ko ji ŋweena tiɡisim 

jei.”*  
18 Juu tiina kaanem yiɡa tiina bam de ba zamesem tiina bam ma ni Yezu na taɡe kolo 

to. Ba laam ma kare ba laɡe chwoŋa se ba wane ba ɡo‑o. Ba ma kɔre foone ded‑o, 

nɔn-kɔɡɔ kom maama na ye yaau de o berem dem to ŋwaane.  
19 Teɡa na laɡe ka yi to, Yezu de o nɔɔna bam ma nwoŋi teo kom ne.  

 

20 Teɡa na poore to, ba maa vei ba maa kɛa. Ba ma na kaporo kom na koɡa, de ko 

bonno maama. 21 Piita ma ɡuli Yezu ya na taɡe tei to. O ma ta de Yezu o we, “Berem 

tu, nii kaporo kom nmo diim na sɔɔle n chɔɡe-ko to. Ko laam koɡa.” 22 Yezu ma ta 

de-ba o we, “Fɔɡe-na á ke á wo-dedoa de Wɛ. 23 Cheɡa ŋwaane to, nmo ná taɡe de 

peo-kamunu konto we, ko ɡɔ ko vo ko to naneo kom wone, Wɛ wó pa ko ke. Nmo ná 

jeɡe boŋem-dɛɔ we nmo na taɡe kolo to wó seene ko ke, ye n ba jeɡe bobwea, Wɛ wó 

ke o pa‑m. 24 Mo kokuri, ta‑á yei-na we, woŋo kolo maama á na wó lwoori Wɛ tei ne 

to, se á ta‑á jeɡe boŋem-dɛɔ we á wó seene á na-ko. Konto to, Wɛ wó pa á jwoŋi-ko. 
25 Maŋa maama abam ná zeɡa á ware Wɛ, ye taane ná wora abam de nɔɔno wodwoŋi 

laŋa ne, se á kwei á ma chɛ‑o. Á Kwo Wɛ laam wó wane o yaɡe á wɛleera o ma chɛ 

abam. [ 26 Ko daare abam ná wo sɛ se á yaɡe nɔɔna wɛleera á ma chɛ-ba, á Kwo Wɛ de 

bá ke abam konto.]”  

Yezu dam dem nwoŋi yei ne mo?  

Matiyu 21:23-27; Luka 20:1-8  

27 Ba daa ma vo ba yi Jerusalem. Yezu ma vo o zo Wɛ diɡa kam wo. O maa kare ka 

wone o beera. Juu tiina kaanem yiɡa tiina bam, de ba zamesem tiina bam, de ba 

nakwa bam ma vo o tei. 28 Ba ma bwei‑o ba we, “Wɔ mo pɛ nmo chwoŋa se n ke 

wonnu telo maama n na ke to?” 29 O ma leiri-ba o we, “Yaɡe-na se a bwei abam taane 

dedwe se, á ná leiri-de á pa-ne, se a laam bere abam a na ke tei a jeɡe chwoŋa to. 30 A 

laɡe a bwei abam a nii, Jɔn na pɛ nɔɔna sɛɛm to, ko ye Wɛ mo pɛ‑o chwoŋa naa 

nabiina mo?”  
31 O na bwei-ba konto to, ba maa wora ba bane daane se ba nii ba na wó ta kolo to, 

ye ba we, “Debam ná leiri dé we, ko ye Wɛ mo, o laam wó bwei debam we, bɛ mo ye 

dé nam wo sɛ Jɔn taane dem? 32 Ko daare, dé bá wane dé ta we ko ye nabiina mo pɛ‑o 

chwoŋa.” Ba taɡe konto kolo ŋwaane ba kɔre foone de nɔɔna bam, de ba maama na sɛ 

we Jɔn seene o ye Wɛ sampwora to. 33 Konto ŋwaane ba ma leiri Yezu ba we, “Dé yeiri 

kotu.” Yezu laam ma ta de-ba o we, “Ko na ye konto to, amo de nam bá ta wolo na 

pɛ-ne chwoŋa se a taa toŋe to.”  

12 

Nɔɔno de o ɡaare memaŋe  

Matiyu 21:33-46; Luka 20:9-19  

1 Yezu daa ta ma maŋe memaŋe de-ba o we, “Nɔɔno wodwoŋi mo wora. O ma zaŋe o 



che ɡaare, ye o daare o jeiri Vini teeni de wone.* O ma daare o ko ɡwoŋo te-dɛa jei ne 

se o ná ɡwori teeni bia bam, se o ke da o nɔ o ŋoke te nyoa bam. O ma daare o chwi 

da-pala se nɔɔno taa jei da o yere ɡaare dem. O na fɔɡe o che-de konto to, o laam ma 

kwei nɔɔna o yaɡe da se ba taa toŋa, ye o daare o beeri o vo teo kodwoŋi. 2 Tio-bia 

bam ɡworim maŋa ma yi. O ma toŋe o tontoŋeno se o vo vala bam tei se ba pɔɔre 

tio-bia bam ba pa‑o. 3 Tontoŋeno wom na yi ba tei to, ba ma zi‑o ba maɡe. Ba ma 

daare ba pa o viiri de je-yaara. 4 Nɔɔno wom daa ma toŋe o tontoŋeno wodwoŋi. O na 

yi ba tei to, ba ma maɡe o yuu ba kaare ye ba twe‑o dedɛ. 5 O daa ta ma toŋe o 

tontoŋeno wodwoŋi o woli da. Wonto na yi ba tei to, ba ma maɡe‑o ba ɡo. Nɔɔno 

wom ma jwoori o toŋe o nɔɔna dedɛ. Vala bam ma maɡe ba badwonna. Ba ma ɡo 

badwonna.  
6 Ko na ti to, ko daare nɔɔno dedoa yerane mo. Wonto ye o bu mo. O maa jeɡe o 

swono dedɛ. O ma toŋe‑o ba tei ne o kweeli, ye o boŋe we, ba wó neɡe wonto. 7 Vala 

bam nam na nɛ‑o to, ba ma bane daane ba we, ‘Mo ɡaare dem tu bu-kwea kam, ye 

wonto mo laɡe o ba o taa tei o kwo wom wonnu. Nam pa-na se dé ɡo‑o, se dé daare 

dé taa tei o wonnu tem.’ 8 Ba laam ma ja‑o ba ɡo, ye ba vaŋe‑o ba ja nwoŋi ɡaare dem 

ne ba yaɡe.  
9 Tɔ. Gaare dem tu wom laam wó ke vala bam konto bɛ mo? O jeɡe se o ba o ɡo-ba, 

se o daare ɡaare dem o kwei o pa nɔɔna badwonna se ba taa nii-de. 10 Ko popone Wɛ 

tɔnɔ kom ne we:  

‘Kandwɛ delo lɔra na ve to  

laam mo jwoori de ba de ji kandwɛ delo na pae diɡa kam dana to.  
11 Konto ye Baŋa Wɛ keim mo.  

Ko maa ye wo-kenkaɡele ko pa debam.’*  

Abam nam maŋe á wo ɡaɡe konto na?”  
12 Juu tiina yiɡa tiina bam na niɡi konto to, ba ma lɔre we o maŋe memaŋe dem 

banto ŋwaane mo. Konto to, ba ma kwaane ba laɡe chwoŋa se ba ja‑o. Ba ma ware, ba 

na kɔre foone de nɔn-kɔɡɔ kom to ŋwaane. Ba ma yaɡe‑o ye ba daare ba viiri.  

Lampwoo ŋweem  

Matiyu 22:15-22; Luka 20:20-26  

13 Juu tiina bam déem ma le Farisi tiina badwonna de Pɛ Herodi kwaɡa nɔɔna 

badwonna se ba vo Yezu tei. Ba maa laɡe se ba pa o ŋɔɔne o tusi se ba wane ba ja‑o. 
14 Ba ma yi o tei ye ba ta ded‑o ba we, “Berem tu, dé yei we nmo ye cheɡa tu mo. Nmo 

yiɡa tera de nɔɔna na boŋe kolo ba pa nmo to, ye n ta ba pɔɔre nɔɔna daane de n na 

ke-ba tei to. Nmo nam yeini n bere nɔɔna Wɛ chwoŋa chekke. Dé laɡe dé bwei dé nii, 

debam Juu tiina ná ŋwe lampwoo dé pa loɡo kom Pa-faro wom, ko chɔɡe debam 

chullu na? Dé wó ŋwe naa dé bá ŋwe?”  
15 Yezu maŋe o yei ba na ye pipiri-nyena tei to. O ma ta de-ba o we, “Bɛ nam mo ye á 

laɡe se á ja-ne? Nam bere-ne sabu-dale se a nii.” 16 Ba ma le sabu-dale dem ba bere‑o. 

O ma nii ye o bwei-ba o we, “Wɔ nyenyeɡo de o yere mo ba sare ba yaɡe de baŋa ne?” 

Ba ma leiri‑o ba we, “Ko ye Pa-faro wom mo.” 17 Yezu laam ma ta de-ba o we, “Ko 

lamma. Á nam ta‑á ŋwe kolo na ye Pa-faro wom nyem to á pa‑o, se á daare á ta‑á pae 

Wɛ kolo de na ye o nyem to.”  

O na leiri-ba konto to, ko ma so-ba dedɛ.  

Wɛ telaao ŋwea na wó taa ye tei to  

Matiyu 22:23-33; Luka 20:27-40  

18 Saduka tiina badwonna déem ma zaŋe ba vo Yezu tei. Banto mo bere we, nɔɔno ná 

teɡa, o daa bá jwoori o bi. 19 Ba ma vo ba ta de Yezu ba we, “Berem tu, Moses déem na 

popone kolo o tiŋi o pa debam to, o bere we, nɔɔno zembaaro ná teɡa ye o daare 

kaane, ba ná wo loɡe bia, too wom nyaane mo jeɡe se o di kaane wom se ba wane ba 

lo bia zembaaro wom ŋwaane. 20 Tɔ. Nu-bia barepɛ ya mo wora. Ba nakwe wom ma di 

kaane. Kaane wom ma te o daare‑o ye o wo loɡe bu. 21 Wolo na saŋe to laam ma di 

kadeim dem. O de ma te o daare kaane wom ye bu tera. Ko ma ke batɔ tu wom bedwe 

mo. 22 Ba maama barepɛ di kaane wom, ye ba wo loɡe bia. Ba maama na teɡe to, 

kaane wom de laam ma te. 23 Ba maama barepɛ na di kaane wom to, ba laam ná tu ba 

bi toone wone, banto wɔ mo wó taa tei kaane wom?”  
24 Yezu ma leiri-ba o we, “Abam tiini á tusi mo. Abam maŋe á wo lɔre Wɛ tɔn-dwoŋo 

kom berem dem, ye á ta yeiri Wɛ dam dem na ye tei to. Ko dae konto na? 25 Nɔɔna ná 



tu ba bi toone wone, banto laɡe ba taa nye de Wɛ malese sem na ye tei to mo, ye ba 

ba di kaana, naa ba zo banna de. 26 Ko nam ná ye twa na wó bi toone wone tei to, 

Moses na popone kolo o tiŋi to bere we nɔɔna wó seene ba bi. Abam maŋe á wo ɡaɡe 

kolo Wɛ na taɡe de Moses o na veere o tete sabare wone maŋa kalo to na? Wɛ déem 

taɡe de Moses o we, ‘Amo ye Abaraham Wɛ, de Izaak Wɛ, de Jakob Wɛ mo.’* 27 Ko 

bere we banto daa ta jeɡe ŋwea mo o tei ne, kolo ŋwaane Baŋa Wɛ ye ŋwea tiina 

nyem mo se o dae twa nyem. Mo kokuri, á tiini á tusi de á na boŋe tei to.”  

Wɛ nia yam wone dɔ mo dana de dwoi maama?  

Matiyu 22:34-40  

28 Ba na wora ba ŋɔɔne daane konto to, Wɛ nia yam zamesem tu wodwoŋi ma ba ba 

tei. O ma ni ba taane dem. O ma lɔre we Yezu tiini o kwaane de o na leiri Saduka tiina 

bam tei to. O laam ma bwei Yezu o we, “Wɛ nia yam maama wone dɔ mo dana de 

dwoi?” 29 Yezu ma leiri‑o o we, “Wɛ ni delo na ye wo-chɛɔ de dwoi maama to mo 

tento: ‘Isarele tiina bam, cheiɡi-na. Dé Yuu-tu Baŋa Wɛ ye debam Teiru, ko ye wonto 

yerane. 30 Ta‑n swoi n tu Baŋa Wɛ wom de n bochare maama, de n wo maama, de n 

boboŋa maama, de n dam maama.’* 31 Wɛ ni delo na saŋe to mo tento: ‘Ta‑n swoi n 

dwoŋi se ko maŋe de n na swoi n tete tei to.’ Wɛ ni dedwoŋi daa tera de na dana de 

dwoi nia yalei yam konto.”*  
32 Wɛ nia yam zamesem tu wom ma ta de Yezu o we, “Berem tu, n taɡe cheɡa. Nmo 

na taɡe we Wɛ dedoa yerane mo wora ye o dwoŋi tera to, ko ye cheɡa mo. 33 Ko maŋe 

se dé taa swoi‑o de dé wo maama, de dé boboŋa maama, de dé dam maama, ye dé 

daare dé taa swoi dé dwonna se ko maŋe de dé tete. Dé ná ke konto, ko bere we dé ke 

lanyerane ko dwoni dé ná ke zwɛɛm kaanem naa kaanem dwi delo maama dé pa Wɛ.”  
34 Yezu ma lɔre we o leiri taane dem de boboŋ-dɛɛra. O laam ma ta ded‑o o we, “Ko 

daare fenfee yerane se n zo Wɛ paare dem wone.”  

Ko maa zeɡe maŋa kam konto ne nɔɔna maama maa kɔre se ba daa bwei‑o taane.  

Yezu bere nɔɔna Wɛ diɡa kam wone  

Matiyu 22:4-46; 23:1-36; Luka 20:41-47; 21:1-4  

35 Yezu déem maa wo Wɛ diɡa kam konkɔlɔ kom ne o bere nɔɔna, ye o ta o we, “Wɛ 

ni-dwoora zamesem tiina bam yeini ba bere we, Wɛ Dam Tu Krista ye Pɛ David dwi tu 

mo. Ko nam wó wane ko taa ye konto na? 36 Wɛ Sin-laao kom nam pɛ se David tete ta 

o we,  

‘Yuu-tu Baŋa Wɛ taɡe de amo Teiru wom o we:  

Ba n jeini amo jazem seeni  

se a laam wane nmo dona bam maama  

a ke nmo dam kuri ne se n ta‑n tei-ba.’*  
37 David tete na seene o bwoŋi Wɛ Dam Tu wom we, o Teiru to, dé nam wó ke tɛ mo 

ye dé daa ta bwoi‑o we David dwi tu?”  

Yezu na bere Wɛ cheɡa kam tei to ma pa se nɔn-kɔɡɔ kolo na jei ba cheiɡi to wo 

pwoli dedɛ.  
38 O daa ta ma bere-ba o we, “Ta‑á cho-na á tete de Wɛ nia zamesem tiina bam. 

Banto swoi se ba zo ɡare-dedwaaro se ba taa beera ye nɔɔna nii-ba. Ba ná vei yaɡa, ba 

laɡe se nɔɔna maama taa tui ba zuli-ba. 39 Ba ná yeini ba zo ba jeerim di sem, ba wó 

taa laɡe jei-kamunu mo se ba jeini yiɡa ne. Ba ná vei nɔɔno sɔŋɔ se ba di kuri, ko ye 

jei-laao jeiɡa ne mo ba laɡe se ba jeini da. 40 Ba maa yeini ba ɡane kadeina ba jwoŋi 

wonnu ba tei ne. Ba maa bere ba tete de ba na tiini ba ware Wɛ tei to. Konto ŋwaane 

Wɛ wó tiini o waare-ba dedɛ.”  
 

41 Yezu ma vo o jeini teɡa ne Wɛ diɡa kam wone, jeiɡa kalo Wɛ pɛɛra dakaa kam na 

wora to. O maa jei o nii nɔɔna bam na vei ba de ba sabia ka wone tei to. Naduna dedɛ 

ma ba ba de sabu-fɔrɔ ba yaɡe da. 42 Kadeim wodwoŋi laam ma tɔɡe da, o na ye yiniɡa 

tu. O ma ja sabu-dala-balɛ selei o vo o de da. Ko maa ye sabu fenfee yerane mo. 
43 Yezu na nɛ to, o ma bwoŋi o kwaɡa tɔɡena bam se ba ba o tei, ye o ta o we, “A tɛ 

abam cheɡa ŋwaane to, kadeim wonto de sabu ko dwoi nɔɔna balo maama na de da 

to. 44 Banto maama le ba sabu-daara wone mo ba pa Wɛ. Kadeim wom nam na ye 

yiniɡa tu to, o ma kwei woŋo kolo maama o na jeɡe se o ma yeiɡi o ni-wodiu to o de 

da.”*  

13 

Lɛɛro telo na wó ba loɡo baŋa to  

Matiyu 24:1-28; Luka 21:5-24  

1 Yezu laam ma zaŋe se o nwoŋi Wɛ diɡa kam wone. O na maa kɛ to, o kwaɡa tɔɡena 

bam dedoa ma ta ded‑o o we, “Berem tu, nii kandwa yanto ba na mɛ ba lɔ diɡa kam to 

na lana tei. Nii ka lɔɔm dem na dana tei to.” 2 Yezu ma leiri‑o o we, “Nmo seene n nae 

diɡa kam na daɡa tei to na? Ka maama nam wó ba ka to ka saare teɡa ne. Kandwɛ daa 

bá daare de dwoŋi baŋa ne.”  
 

3 Yezu déem ma vo o jeini Olivi peo kom yuu ne. Wɛ diɡa kam maa wo o yiɡa ne 

yiɡa yiɡa. O na jei konto to, Piita de Jemsi de Jɔn de Anduru yerane ma vo o tei, ye ba 

bwei‑o ba we, 4 “Maŋa kɔ mo wonnu tento laɡe te ke ye Wɛ diɡa kam chɔɡe konto? Bɛ 

mo laɡe ko ke maana ko pa debam se dé lɔre we wonnu tento maama laɡe te ji 

cheɡa?”  
5 Yezu ma leiri-ba o we, “Fɔɡe-na á che á tete, se á yé pa nɔɔn-nɔɔno ɡane abam. 

6 Nɔɔna dedɛ wó ba abam tei ba ma amo yere ba ta de abam we, banto dedoa dedoa 

mo ye amo, Wɛ Dam Tu wom. Konto dwoŋi mo ba wó ɡane nɔɔna dedɛ. 7 Á wó ba á 

na tiɡura na wora abam jei sem ne, ye á kwori á ni ka ŋwa teene dedwonna ne. Á nam 

ná lɔre konto, se á yé pa lwia taa jeɡe abam. Wonnu tem konto jeɡe se te ke mo, se ko 

dae we ko yi loɡo tiim mo. 8 Loɡo baŋa dwi tiina wó zaŋe ba ke jara de ba dwonna 

dwi-ɡɛ tiina, ye teo de ko dwoŋi teo wó zaŋe te maɡe jara. Teɡa maa wó ziziŋi jei 

sedwonna ne, ye kana de wó ba ka taa wora jei dedɛ ne. Yaara yam konto maama nam 

nye de kaane na bobo se o taa wɔe puɡa, ye cham daa ta wo kwaɡa ne to mo.  
9 Á fɔɡe á che á tete. Nɔɔna wó ja abam ba vo ba saŋe nakwa tei ne. Ba ta wó ja 

abam ba fere ba jeerim di sem wone. Abam nam na tɔɡe amo to, ba wó ja abam ba vo 

ba saŋe dedɛɛra de pwa tei ne. Konto mo á wó na chwoŋa se á bere-ba Wɛ cheɡa kam. 

10 Ko nam fe mo se ba da yiɡa ba tɔɔle Wɛ kwor-ywoŋa kam ba bere loɡo baŋa dwi 

tiina maama, se ko lwoori wonnu maama kweelim. 11 Maŋa maama ba ná jaane abam 

ba vo ba saŋe ba nakwa yiɡa ne, á yé ta‑á jeɡe lwia de á na wó ta kolo to. Abam na 

wó ba á zeɡe ba yiɡa ne maŋa kalo to, se á laam ŋɔɔne botare selo Wɛ na wó pa abam 

to. Ko bá taa ye abam tete taane, se ko ye Wɛ Sin-laao kom mo wó pa á ŋɔɔne. 
12 Nɔɔna badwonna wó ja ba tete chorro ba ke nɔɔna jeŋa ne se ba ɡo-ba. Kwoa de wó 

ke ba bia konto dwoŋi. Bia de wó zaŋe ba tiina baŋa ne ye ba pa ba ja-ba ba ɡo. 
13 Nɔɔna maama wó taa chuli abam, á na ye amo nyem to ŋwaane. Wolo maama nam 

ná tiini o jeɡe pu-dɛa se ko vo ko kweeli, Wɛ wó jwoŋi konto tu ŋwea.  
 

14 Abam nam wó ba á na wo-zɔɔne delo na chɔɡe Wɛ yere to na wó ba ko zeɡe jei 

selo na wo maŋe se ko taa wora to ne.”* A tɛ abam wolo ná ɡaɡa, se n kwaane n ni ko 

kuri lanyerane.  

“Abam ná nɛ wo-lɔŋɔ kom konto, se abam balo na zoore Judea ne to ke lela á nwoŋi 

á duri á vo peero jei á seiɡi da. 15 Nɔɔno nam ná wo nayuu ne, se o yé tu o zo diɡa wo 

se o kwaleme o zela o ja nwoŋi. 16 Nɔɔno wolo nam ná wo kara ne, se o daa yé jwoori 

sɔŋɔ se o kwei o ɡare-laao o zo. 17 Kanto maŋa kam ne ko wó tiini ko taa ye lɛɛro 

kaana balo na jeɡe pwi to tei ne, de balo na jeɡe bia ye ba ŋɔɡe yele to tei ne. 18 Nam 

ta‑á lwoori-na Wɛ se cham dem konto yé ba doa nenem maŋa ne. 19 Kokuri yaara yalo 

na laɡe ya ba da yanto ni ne to wó taa tiini ya chamma ya dwoi yalo na maŋe ya ke 

boboa ne ye Wɛ ke loɡo se ko ba ko yi zem to. Yanto nam ná kea, ya dwoŋi daa tera 

ya na wó ba konto dwoŋi.* 20 Baŋa Wɛ ya ná wo pɛ se yaara yam da yam tiri, 

nɔɔn-nɔɔno ya bá wori. Ko nam ye Wɛ tete nɔɔna balo o na kuri to ŋwaane mo o laɡe 

o pa se yaara yam da yam tiri.  
21 Kanto maŋa kam ne, nɔɔno wolo maama ná taɡe de abam o we, ‘Nii Wɛ Dam Tu 

Krista wom, o wo ywo-seeni’, se á yé sɛ konto tu. 22 Nɔɔna badaara wó zaŋe ba bere we 

ba ye Wɛ Dam Tu Krista wom ye ba dae, ye badwonna de bere we banto mo ye Wɛ 

sampwori ye ba dae. Ba maa wó ke wo-kenkaɡela de maana, ye chwoŋa ya ná wora, 

yanto ya wó wane ya soɡe Wɛ tete nɔɔna balo o na kuri to.* 23 Ta‑á cho-na á tete. Amo 

wuuri a ta a bere abam wonnu tem maama mo ye te maŋa kam ta wo yi.  

Nabiin-bu wom wó pɔpɔ o ba loɡo baŋa  

Matiyu 24:29-44; Luka 21:25-36  

24 Yaara yam konto ná ke ya ti da yanto wone,  

‘Wea kam laam wó ji nazwono tim-tim.  

Chana kam de daa bá fuŋi pwooni.  
25 Chalechwe sem de wó kwori wɛyuu ne se to,  

ye wɛ-baŋa de wó ziziŋi pa se ko wonnu maama leiri.’*  
26 Maŋa kam konto ne nɔɔna wó na Nabiin-bu wom na maa beene loɡo baŋa to. O wó 

taa wo kunkwonnu baŋa ne o beena de dam, ye nenɔŋ-fɔrɔ tiini ko wo o tei ne.* 27 O 

laam wó pa se o malese sem nwoŋi se ba se zeɡe loɡo baŋa dɛ sena sem ne se la o 

nɔɔna balo Wɛ na kuri teɡa baŋa de wɛyuu jei maama ne to se ke daane.  
28 Nam maane-na á nii kaporo na ye tei to. Konto ná yeini ko wora ko kwi vɔɔro, á 

yeini á lɔre we ko twɛ yadɛ maŋa mo. 29 Ko maa ye bedwe mo de á ná nɛ wonnu telo 

amo na taɡe a bere abam to ná wora te ke, se á lɔre we maŋa kam laam twɛ ka ti mo. 
30 A tɛ abam cheɡa ŋwaane to, wonnu tem konto maama wó ba te ke ye abam dwi 

dem ta wo ti. 31 Wɛyuu de teɡa baŋa maama wó ba te jei, ye amo taane dem ta wó taa 

jeɡe cheɡa se ko taa vei wuu.  
 

32 Nɔɔn-nɔɔno nam yeiri dɛ delo Nabiin-bu wom na laɡe o jwoori o ba to, ye 

nɔɔn-nɔɔno yeiri dɛ dem wone maŋa kam o na wó ba to, ko ná maŋe ko ye Wɛ malese 

sem naa o Bu wom tete de. Ko nam ye amo Kwo Baŋa Wɛ yerane mo yei. 33 Á ta‑á fɔɡe 

á cho á tete, se á yeiri maŋa kam ko na wó ke to. 34 Ko na wó taa ye tei to, ko nye de 

sɔŋɔ tu na nwoŋi se o beeri o vo yiɡa yiɡa tei to. O ma pa o tontoŋena bam ni se ba 

taa nii o sɔŋɔ kom baŋa ne. O ma pa ba maama dedoa dedoa ba totoŋe. O ma ta de ba 

dedoa se o taa wo manchwoŋo ni ne o fɔɡe o nia. 35 Abam de jeɡe se á fɔɡe á ta‑á nii 

konto dwoŋi mo. Á yeiri maŋa kalo sɔŋɔ tu wom na wó jwoori o ba to. O nam wó 

wane o ba dedaan-ni ne, naa tete kokoro ne, naa te-pora ni ne, naa wɛ-puli maŋa ne.* 
36 Konto to, o ná pɔpɔ o ba lela, á yé pa se o ba o peere abam de á tiɡi á dɔa. 37 Amo tɛ 

de abam de nɔɔna maama we, á jeɡe se á ta‑á cho á tete mo.”  

14 

Kaane wodwoŋi na ke tei o zuli Yezu to  

Matiyu 26:1-16; Luka 22:1-6; Jɔn 11:45-53; 12:1-8  

1 Ko déem daare da yalei mo se Atɔɡebabaŋa kuri dem yi. Ko maa ye 

Bworobworo-memene kuri dem, Juu tiina bam na yeini ba di bworobworo kolo na ba 

jeɡe sabɔle to mo. Juu tiina kaanem yiɡa tiina bam de ba zamesem tiina bam maa 

kwaane ba laɡe chwoŋa se ba ke swa ba ma ja Yezu se ba ɡo. 2 Ba maa we, “Dé nam 

ba jeɡe se dé ja‑o kuri dem maŋa ne, se ko wó ja bobɔɡa ko ba nɔɔna bam wone.”  
3 Yezu déem maa wo Bɛtania ne nɔɔno wodwoŋi sɔŋɔ ne. Nɔɔno wom yere mo Simon. 

Wonto déem ya ye nayɔŋɔ mo. Yezu maa wora o di wodiu ded‑o. Kaane wodwoŋi ma 

ba o tei. O maa jeɡe kaboa ye ka su de terale nuɡa kalo sabu na daɡa to. Ba mɛ nuɡa 

kalo yere na ye ‘naade’ ye ka tiini ka lana to mo ba ke terale dem konto. O ma kwei 

kaboa kam o lɔ ye o daare o lwo nuɡa kam Yezu yuu ne se o ma ke‑o zula. 4 Balo na 

tɔɡe ba wora to badwonna na nɛ konto to, ba maa ba jeɡe wopwolo, ye ba tɛ daane ba 

we, “Bɛ mo ye o chɔɡe nuɡa kam konto? 5 Dé ya wó wane dé yeiɡi-ka dé na sabu-fɔrɔ, 

nenɛɛne ywollu bia yatɔ tei, se dé ma woli yiniɡa tiina.” Ba ma tiini ba bwɛ kaane 

wom de o keim dem.  
6 Yezu ma ta de-ba o we, “Á nam yaɡe‑o. Bɛ mo ye á jeɡe‑o á daana? O na ke-ne zula 

tei to nam ye keim-laao mo o ke o pa-ne. 7 Ko nam ná ye yiniɡa tiina, banto wó taa 

wora maŋa maama mo ye abam wae á ta‑á pa-ba zeinim. Ko daare amo bá taa wora 

de abam taa taa. 8 Kaane wonto ke-ne nenɛɛne o na jeɡe chwoŋa se o ke tei to. O na 

lwoɡi nuɡa kam amo yera ne tei to bere we o wuuri o kwɛ amo yera yam mo se ba 

laam kwei-ne ba suli. 9 A tɛ abam cheɡa ŋwaane to, ba na wó tɔɔle amo kwor-ywoŋa 

kam loɡo baŋa jei selo maama ne to, nɔɔna wó ta kaane wom konto taane se ba taa 

ɡuli o ɡula.”  
10 Judas Yisakara laam ma zaŋe o nwoŋi. Wonto ye Yezu nɔɔna fuɡa-balei bam wo 

dedoa mo. O ma vo Juu tiina kaanem yiɡa tiina bam tei se o bere-ba chwoŋa se ba 

wane ba ja Yezu.* 11 Ba na niɡi o na taɡe kolo to, ba wo ma pwoli dedɛ. Ba ma ke ni 

ded‑o we, ba wó pa‑o sabu. O laam maa kwaane o laɡe chwoŋa se o ja Yezu o ke ba 

jeŋa ne.  

Yezu di kuri wodiu de o kwaɡa tɔɡena bam  

Matiyu 26:17-30; Luka 22:7-23; Jɔn 13:21-30; 1 Korinti 11:23-25  

12 Ko ma ba ko yi dɛ delo ba na bobo se ba di bworobworo kolo na ba jeɡe sabɔle ko 

wone to. Dɛ dem konto ne Juu tiina bam yeini ba ɡo pipeili mo ba di Atɔɡebabaŋa 

kuri dem.* Yezu kwaɡa tɔɡena bam ma vo ba bwei‑o ba we, “Nmo laɡe se dé vo jeiɡa 

kɔ mo se dé kwɛ woŋo maama dé pa nmo se dé di Atɔɡebabaŋa kuri dem?”  
13 O ma le o kwaɡa tɔɡena bam balei se ba vo ba nii, ye o ta de-ba o we, “Zaŋe-na á 

vo teo kom wo. Á ná yi da, nɔɔno wodwoŋi wó jeeri abam o na zeŋe kɔɔro de na. 

Tɔɡe-na o kwaɡa. 14 O ná zo sɔŋɔ kolo, se á zo á ta de kotu we, ‘De Berem tu laɡe o 

bwei o nii, veira diɡa kalo omo na wó jeini da de o kwaɡa tɔɡena bam se ba di 

Atɔɡebabaŋa kuri dem wodiu to wo yei ne mo?’ 15 Á ná bwei‑o konto, o laam wó bere 

abam wɛyuu diɡa. Ka wó taa daɡa lanyerane, ye ka jeɡe woŋo kolo maama dé na laɡe 

to ka wone. Véi-na á kwɛ kuri dem wonnu tem á ti se dé laam ba.”  
16 O kwaɡa tɔɡena balei bam laam ma zaŋe ba vo teo kom wo. Ba ma na woŋo 

maama ne Yezu na maŋe o ta tei to. Ba ma kwɛ Atɔɡebabaŋa kuri dem wodiu kom ba 

ti.  
17 Teɡa ma ba ka yi. Yezu ma ba o zo diɡa kam, de o nɔɔna fuɡa-balei bam. 18 Ba ma 

jeini se ba di wodiu kom. Ba na wora ba di to, Yezu laam ma ta o we, “A tɛ abam 

cheɡa ŋwaane to, abam dedoa mo laɡe o yeiɡi amo o pa nɔɔna. Ko ye abam balo na 

tɔɡe á di de amo to dedoa mo.” 19 Ba na niɡi konto to, ko ma pa ba wo chɔɡe dedɛ. Ba 

maa bwei‑o ba saŋe daane we, “Ko nam dae amo mo n tɛ konto, se wɔ mo nam?”  
20 O ma leiri-ba o we, “Ko ye abam fuɡa-balei bam wo dedoa mo. Ko seene ko ye 

wolo na tɔɡe de amo o lu bworobworo zoŋa dedoa wone to mo. 21 Ko nam jeɡe se 

Nabiin-bu wom vo o te se ko maŋe de Wɛ tɔnɔ kom na maŋe ko bere o taane tei to 

mo. Ko nam wó taa ye lɛɛro mo ko pa nɔɔno wolo na wó yeiɡi Nabiin-bu wom o pa to. 

Ba ya ná wo loɡe nɔɔno wom konto, ko ya ɡara o tei ne.”  
 

22 Ba na wora ba di maŋa kalo to Yezu ma kwei bworobworo ye o ke Wɛ lei ko 

ŋwaane. O ma daare o fɔ-ko o pa o kwaɡa tɔɡena bam ye o we, “Jwoŋi-na, se konto ye 

a yera yam mo.”*  
23 O daa ma kwei zoŋa de ka wo sa-soŋo, ye o ke Wɛ lei ko ŋwaane. O ma kwei o 

pa-ba, ye ba maama nyɔ. 24 O maa we, “Banto mo ye a jana balo na bere we Wɛ 

ni-ɡwonim dem jeɡe bu, ye ba jeɡe se ba pwori se ko jwoŋi nɔɔna dedɛ ŋwea. 25 A tɛ 

abam cheɡa ŋwaane to, amo daa bá nyɔ sana banto dwoŋi se ko taa vei maŋa kam 

amo na wó jeini Wɛ woro kom wone se a laam nyɔ sa-doora dáane to.”  
26 Ba laam ma leeni ba zuli Wɛ, ye ba daare ba nwoŋi ba kɛ Olivi peo kom seeni.  

Yezu wuuri o bere Piita na wó ve‑o tei to  

Matiyu 26:31-35; Luka 22:31-34; Jɔn 13:36-38  

27 Yezu ma ta de-ba o we, “Abam maama wó jwoori amo kwaɡa ne, ne Wɛ tɔnɔ kom 

na maŋe ko bere tei we:  

‘Amo Wɛ wó chɔɡe nayero wom,  

pa se o pei sem maama jaɡe.’*  
28 Ko daare, Wɛ ná jwoori o bi-ne, amo wó lwoori abam a vo Galili.”  

29 Yezu na taɡe konto to, Piita ma ta o we, “Nɔɔna maama ná maŋe ba jwoori nmo 

kwaɡa ne, amo bá fɔɡe a ke konto.” 30 Yezu ma leiri‑o o we, “A tɛ nmo cheɡa ŋwaane 

to, zem tete dento ye chebɛɔ ta ná wo keeri kuni belei, nmo wó fo kuni betɔ we n yeiri 

amo.”  
31 Piita laam ma fɔɡe o ta de baare o we, “Amo bere a bá fo we a yeiri nmo, ko ná 

maŋe ko ye ba ná laɡe ba ɡo amo de nmo maama de.” Ba maama de ma ta konto 

dwoŋi.  

Yezu tiini o lwoori o Kwo Wɛ  

Matiyu 26:36-46; Luka 22:39-46  

32 Ba laam ma zaŋe ba vo jei sedwoŋi ɡaare na wora ye ba bwoi-se we Gɛsemane to. 

Yezu ma ta de o kwaɡa tɔɡena bam o we, “Ta‑á jei-na ywo se a vo a ware Wɛ.” 33 O ma 

pa Piita de Jemsi de Jɔn tɔɡe‑o ba vo. O wo ma chɔɡe dedɛ ye o yera sɔɔre. 34 O ma ta 

de-ba o we, “Amo wo mo tiini ko chɔɡe se ko yi a toone. Á nam zeɡe ywo á ta‑á nia.”  
35 O laam ma fofɔ o vo dáa. O ma vwi o yibia teɡa ne o wora o lwoori Wɛ we, o ná 

sɛ, o nam pa se yaara maŋa kam kɛ ka daare‑o. 36 O ma lwoori Wɛ o we, “Amo Kwo, 

Baba, nmo wae woŋo maama n ke. Nam pa cham delo na laɡe de ba amo baŋa ne to 

kɛ de daare-ne. Nam ke kolo na tɔɡe nmo boboŋa to, ye ko dae amo boboŋa na laɡe 

kolo to.”  
37 O na ti to, o ma jwoori o vo o tɔɡena batɔ bam tei. O ma na we ba tiɡi ba dɔa. O 

ma ta de Piita o we, “Simon, n tiɡi n dɔ mo na? Bɛ mo ye n ware n ta‑n nia se ko maŋe 

de awa dedoa yerane? 38 Fɔɡe-na á che á tete se á ta‑á lwoori Wɛ, se á yé na cham delo 

na wó soɡe á boboŋa to. Á boboŋa laɡe se ya sɛ Wɛ ye á yera laam bwona.”  
39 O ma jwoori o yaɡe-ba, ye o vo o lwoori Wɛ, ne o ya na maŋe o ta kolo to. 40 O daa 

ma jwoori o vo o na de ba ta dɔa, dɔɔm na tiini de wae-ba to ŋwaane. Ba maa yeiri ba 

daa na wó ta kolo ba bere‑o to. 41 O daa ma vo o lwoori Wɛ o ke kuni betɔ ye o jwoori 

ba tei. O laam ma ta de-ba o we, “Á ta tiɡi á dɔa mo na? Ko maŋe. Nii-na! Maŋa kam 

yia se ba ja Nabiin-bu wom ba ke nɔn-chechɔɡero jea ne. 42 Zaŋe-na se dé vo. Nɔɔno 

wolo na laɡe o yeiɡi-ne o pa to maa beena.”  

Ba jaane Yezu  

Matiyu 26:47-56; Luka 22:47-53; Jɔn 18:3-11  

43 Yezu ta na wora o ŋɔɔne konto to, Judas wolo na ye o nɔɔna fuɡa-balei bam wo 

dedoa to laam ma ba o yi. Nɔn-kɔɡɔ ma tɔɡe ded‑o ko ba, ye ba zei se-zɔɔro de 

da-lwanno. Ko maa ye Juu tiina kaanem yiɡa tiina bam, de ba zamesem tiina bam, de 

ba nakwa bam mo toŋe-ba. 44 Judas ya maŋe o pa kɔɡɔ kom maanem se ba ma ja Yezu 

ye o we, “Amo ná vei a kukwori nɔɔno wolo, se á vo á ja konto tu ye á fɔɡe á che‑o á 

ja viiri.”  
45 O laam ma yɔɔre o vo o yi Yezu tei ye o we, “Berem tu.” O ma daare o kukwori‑o 



lanyerane. 46 Nɔɔna bam laam ma ba ba zi Yezu ba ja lanyerane. 47 Nɔɔna balo na tɔɡe 

ba wo Yezu tei ne to dedoa ma le o seo o ma zaɡe kaanem yuu tu wom tontoŋeno zwɛ 

o de teɡa ne. 48 Yezu laam ma bwei kɔɡɔ kom o we, “Abam na kwei seene de 

da-lwanno á ba se á ja amo to, amo ye ŋweeno mo na? 49 Dɛ maama amo yeini a wo 

abam tei ne mo ye a bere nɔɔna Wɛ diɡa kam ne. Abam nam maa wo jaane-ne. Ko 

nam jeɡe se ko ke tento dwoŋi se ko pa kolo na maŋe ko popone Wɛ tɔnɔ kom ne to ji 

cheɡa.”  
50 O nɔɔna bam maama na niɡi konto to, ba ma duri ba viiri ba daare‑o.  
51 Nɔn-doŋo kodwoŋi maa wora, o na tɔɡe Yezu. O ma zo ɡare-jale yerane. Ba ma 

kwaane se ba ja‑o. 52 O ma vere o tete o daare o ɡɔrɔ kom o yaɡe, ye o duri o viiri 

kalambwolo.  

Ba ŋɔɔne Yezu taane  

Matiyu 26:57-68; Luka 22:54-55, 63-71; Jɔn 18:12-14, 19-24  

53 Ba ma ja Yezu ba vo kaanem yuu tu wom sɔŋɔ. Juu tiina kaanem yiɡa tiina bam de 

ba zamesem tiina de ba teo kom nakwa bam maama ma ɡilimi jeiɡa kam ne. 54 Piita 

ma dale o tɔɡe ba kwaɡa o da o vo o yi kaanem yuu tu wom sɔŋɔ. O ma zo konkɔlɔ 

kom o vo o jeini de sɔŋɔ kom tontoŋena bam ye o tɔɡe o weeri mini.  
55 Juu tiina kaanem yiɡa tiina bam de ba nakwa kɔɡɔ kom maama maa kwaane se ba 

lɔre chwoŋa kalo ba na wó da ba ma saŋe Yezu se ba laam pa o te to. Ba ma kwaane 

taa ba ɡa. 56 Nɔɔna dedɛ ma zaŋe ba fɔ vwa ba pa‑o, ye ba na taɡe kolo to maama wo 

sɛ woŋo dedoa. 57 Ko kwaɡa seeni nɔɔna badaara ma zaŋe wɛɛne ye ba fɔ vwa ba pa 

Yezu ba we, 58 “Dé niɡi nɔɔno wonto na taɡe o we, ‘Ko ná ye Wɛ diɡa kanto nabiina na 

lɔɡe-ka to, amo wó yiɡi-ka a de teɡa ne, ye a jwoori a ma da yatɔ a lɔ kadwoŋi ye 

kanto dae nabiina mo wó lɔ-ka.’ ”* 59 Nɔɔna bam na maŋe ba ta konto to, ba daa ta wo 

wane ba sɛ woŋo dedoa.  
60 Kaanem yuu tu wom laam ma zaŋe ba maama tetare ne, ye o bwei Yezu o we, 

“Nɔɔna banto balei na taɡe kolo ba pa nmo to, nmo ba jeɡe taane se n leiri na?” 
61 Yezu ma chem ye o wo leiri kolokolo. Kaanem yuu tu wom ma jwoori o bwei‑o o 

we, “Nmo ye Wɛ Dam Tu Krista na ye Nenɔŋa Tu Baŋa Wɛ Bu mo na?” 62 Yezu ma leiri 

o we, “Ɛɛ, amo mo konto. Nam ta‑á yei-na we, á wó ba á na Nabiin-bu wom na jei 

Dam-fɔrɔ Tu Baŋa Wɛ jazem seeni, ye á ta daare á na‑o o na nwoŋi Wɛ telaao ne o 

maa beene de kunkwonnu.”*  
63 Kaanem yuu tu wom na niɡi konto to, o ma zaŋe o kaare o tete ɡwaaro se ko bere 

we o wo chɔɡe de Yezu taane dem. O ma ta o we, “Dé daa ba laɡe se nɔɔna zaŋe ba 

ŋɔɔne o taane. 64 Abam maama maŋe á ni o na ŋɔɔne Wɛ o chɔɡe de o na pa se o ma 

de Wɛ to. Konto to, abam we bɛ mo?” Ba maama ma sɛ we o maŋe se o te mo. 65 Nɔɔna 

badaara ma twe lileeru ba yaɡe o yera ne. Ba ma kwei ɡɔrɔ ba pu o yia ye ba daare ba 

maɡe‑o. Ba maa we, “Lɔre n bere debam wolo na maɡe‑m to.”  

Soja tiina bam ma ja‑o ye ba jeɡe‑o ba maɡa.  

Piita seene o ve Yezu kuni betɔ  

Matiyu 26:69-75; Luka 22:56-62; Jɔn 18:15-18, 25-27  

66 Piita ya daa ta tɔɡe o jei konkɔlɔ kom ne. Kaanem yuu tu wom sɔŋɔ ka-nyaane ma 

tɔɡe da o maa kɛa. 67 O ma na Piita na jei o weeri mini. O ma fɔɡe o nii‑o lanyerane, 

ye o we, “Nmo de tɔɡe de Nazarete tu Yezu mo.” 68 O ma fo o we, “Amo yeiri woŋo 

kolo n na tɛ to. A ba ni ko kuri.”  

O ma zaŋe o nwoŋi o vo manchwoŋo ni. Chebɛɔ ma pɔpɔ ko keeri. 69 Ka-nyaane wom 

daa ma na‑o. O daa ta ma ta de nɔɔna balo na zeɡe da to o we, “Nɔɔno wonto tɔɡe o 

ye ba kɔɡɔ kom wo dedoa mo.” 70 O daa ma fo we o dae.  

Ko na ke fee to, nɔɔna balo na zeɡe da to ma ta de Piita ba we, “Nmo seene n ye ba 

wo dedoa. Nmo de ye Galili tu mo.” 71 O laam ma sɔɔle o pa o tete se ko bere o cheɡa 

ye o we, “Amo bere a yeiri nɔɔno wolo á na tɛ o taane to.”  
72 O na taɡe konto to, chebɛɔ laam ma pɔpɔ ko keeri ko ke kuni belei. Piita laam ma 

ɡuli Yezu ya na taɡe kolo ded‑o o we, “Chebɛɔ ta ná wo keeri kuni belei, nmo wó fo 

kuni betɔ we n yeiri amo.” O na ɡuli konto to, o wo ma tiini ko chɔɡe dedɛ ye o keeri 

lanyerane.  

Pilata bwei Yezu taane  

Matiyu 27:1-2, 11-26; Luka 23:1-5, 13-25; Jɔn 18:28–19:16  

1 Teɡa na tu ka poore tetete to, Juu tiina kaanem yiɡa tiina bam, de ba teo kom 

nakwa bam, de ba zamesem tiina bam, de ba kɔɡɔ kom maama ma ba ba ke ni daane. 

Ba ma ja Yezu ba vɔ, ye ba ja‑o ba vo ba ke Pilata jeŋa ne. 2 Pilata ma bwei‑o o we, 

“Nmo mo ye Juu tiina bam pɛ na?” Yezu ma leiri‑o o we, “Mo kolo nmo na taɡe to.”  
3 Juu tiina kaanem yiɡa tiina bam ma tiini ba ŋɔɔne o taane ba pa‑o. 4 Pilata ma 

jwoori o bwei‑o se o nii, ye o we, “Nmo ba laɡe n leiri ba taane dem na? Nmo wo niɡi 

ba na ŋɔɔne kolo maama ba pa nmo to na?” 5 Yezu daa ta maa wo sɛ se o leiri ba taane 

dem delodelo. Pilata maa ye yaau ded‑o.  
 

6 Bene maama Juu tiina kuri maŋa ná yeini ka yi, ba yeini ba le peeno dedoa mo ba 

pa nɔɔna bam, nenɛɛne banto na laɡe wolo to. 7 Peeno wodwoŋi déem maa wora, o 

yere mo Barabas. Ba déem pe‑o mo de balo na dwoni de ba teo kom dedɛɛra ye ba ɡo 

nɔɔna to. 8 Nɔɔna bam ma ba ba la kɔɡɔ ye ba daare ba ta de Pilata se o le peeno 

dedoa o pa-ba ne o na yeini o ke tei to. 9 Pilata ma bwei-ba o we, “Á laɡe se a le wolo 

na ye Juu tiina pɛ to a yaɡe a pa abam na?” 10 O bwei-ba konto kolo ŋwaane o yei we 

ko ye wo-ɡoo ŋwaane mo kaanem yiɡa tiina bam ya jaane Yezu ba ke o jeŋa ne. 
11 Kaanem yiɡa tiina bam ma soɡe kɔɡɔ kom pa se ba ta de Pilata we, o jeɡe se o yaɡe 

Barabas mo o pa-ba.  
12 Pilata laam ma bwei-ba o we, “Ko nam ná ye wolo á na bwoi‑o we Juu tiina pɛ to, 

amo nam wó ke‑o tɛ mo?” 13 Ba ma laare baŋa baŋa ba we, “Pa‑o daɡara yuu ne n ɡo.” 
14 O ma jwoori o bwei-ba o we, “Wonto chɔɡe bɛ mo?” Ba laam ma tiini ba laare baŋa 

baŋa ba we, “Pa‑o daɡara yuu ne n ɡo.”  
15 Pilata maa laɡe se o pa kɔɡɔ kom bochare zuri mo. Mo kokuri o ma le Barabas o 

yaɡe o pa-ba. O ma pa ba fere Yezu, ye o pa-ba chwoŋa se ba ja‑o ba pa daɡara yuu ne 

ba ɡo.  

Ba jaane Yezu ba vo ba pa daɡara yuu ne  



Matiyu 27:27-56; Luka 23:26-49; Jɔn 19:2-3, 17-30  

16 Soja tiina bam laam ma ja Yezu ba vo ba zo ɡɔmena tu Pilata sɔŋɔ kom konkɔlɔ ye 

ba daare ba la ba kɔɡɔ kom maama ba ke daane. 17 Ba ma pa Yezu zo ɡare-soŋo. Ba ma 

daare ba kwei sabare ba ma sɔ yipuɡa ba pu o yuu ne. 18 Ba laam ma seini‑o ba we, 

“Juu tiina pɛ, denlei.” 19 Ba maa jeɡe kasoɡo ba lɔe o yuu ne kuni dedɛ, ye ba twe 

lileeru ba yaɡe o yera ne. Ba ma kuni dwoona o yiɡa ne ye ba ke ne ba na zuli‑o tei to. 
20 Ba na ke‑o ba mɔne ba ti to, ba ma le ɡare-soŋo kom ye ba jwoori ba zo‑o o tete ɡɔrɔ 

kom. Ba laam ma ja‑o ba nwoŋi ba vo se ba pa‑o daɡara kam yuu ne.  
 

21 Ba na maa kɛ to, ba ma na nɔɔno wodwoŋi, o yere mo Simon. O nwoŋi Kurene mo. 

O maa ye Alezanda de Rufus kwo. O déem ya nwoŋi kara mo o ba o yi teo wo o maa 

kɛa. Soja tiina bam na nɛ‑o to, ba ma fe‑o se o kwei daɡara kam o zeŋe se ba vo. 22 Ba 

ma ja Yezu ba vo ba yi jeiɡa kadwoŋi ba na bwoi we ‘Goliɡota’ to. Yere dem konto 

kuri mo ye ‘Yu-kwoli-champoa Peo’. 23 Ba na yi da to, ba ma kwei liri sedwoŋi se yere 

na ye Mura to ba ɡuuri sana wone ba pa Yezu. O maa wo sɛ se o nyɔ.  
24 Ba laam ma ja‑o ba pa daɡara kam yuu ne. Ba ma kwei o ɡwaaro tem se ba 

pɔɔre-te ba pa daane. Ba ma ta jɔrɔ se ba nii wɔ mo wó twori kolo o na laɡe to. 25 Ba 

na paɡe‑o maŋa kalo to maŋe de wɛ na puli de peere tei to.  
26 Ba ya popone tɔnɔ se ko bere kolo o na chɔɡe ye ba ɡo‑o to ba meeli da, ye ko we,  

JUU TIINA PƐ.*  
27 Ba ma ja ŋweena balei ba pa daɡare sedwonna baŋa ne. Ba ma chwi dedoa Yezu 

jazem ne. Wowom maa wo o jaɡwia ne. [28 Konto to, kolo na popone Wɛ tɔnɔ kom ne 

to jiɡi cheɡa de ko na we, “O tɔɡe de nɔn-balwaaro mo pa se nɔɔna tɛ ba we o ye 

nɔn-balɔrɔ.”]  
29 Nɔɔna balo na tɔɡe da ba kɛ to maa nia ye ba dole ba yuni ba twe‑o. Ba ma yaale‑o 

ye ba we, “Nii! Nmo ye wolo ya na boŋe se n yiɡi Wɛ diɡa kam mo n de teɡa ne, se n 

daare n ma da yatɔ n jwoori n fɔɡe n lɔ-ka. 30 Tɔ. Kwaane n tu da daɡara kam yuu ne 

se n vere n tete.”  
31 Juu tiina kaanem yiɡa tiina bam de ba zamesem tiina bam de maa ke‑o ba mɔna ba 

bere daane konto dwoŋi. Ba maa tɛ daane ba we, “O yeini o jwoŋi nɔɔna ŋwea, ye o 

laam ware o tete ŋwea o jwoŋi. 32 O bere o tete we o ye Wɛ Dam Tu Krista wom, de 

Isarele dwi tiina pɛ. O nam tu daɡara kam yuu ne leile se dé nii. Dé ná nɛ konto, dé 

wó sɛ we o ye cheɡa tu.”*  

Nɔɔna balo ba na tɔɡe ba pa daɡare sem baŋa ne to de maa jeɡe‑o ba twea.  
 

33 Ko ma vo ko yi maŋa kam wɛ na tu de wo yupare baŋa ne to. Teɡa kam maama ma 

ba ka ji lim se ko vo ko yi wɛ-ɡuni maŋa ne. 34 Ko na yi luu batɔ to mo Yezu laare 

baŋa baŋa de kwor-dɛa o we, “Eli, Eli, lema sabaktani?” Taane dento kuri mo, “Amo 

Wɛ, amo Wɛ, bɛ mo ke ye n yaɡe a yera?”*  
35 Nɔɔna balo na zeɡe da ye ba ni taane dem to badaara maa we, “Cheiɡi-na! O laɡe o 

bwoŋi Elija mo se o ba.” 36 Ba dedoa laam ma duri o vo o kwei sɔsɔɔ. O ma de-ko 

sa-nyɔna wone, ye o daare o ke-ko kasoɡo ni ne o vo o tei o pa Yezu se o nyɔ. O maa 

we, “Yaɡe se dé cheiɡi dé nii, Elija wó ba o woli‑o se o tu da na?”  
37 Yezu laam ma laare baŋa baŋa ye o daare o te.  
38 Yezu na teɡe konto to, ɡare-jale delo na leiɡi de che Wɛ di-yun-ɡala kam to ma 

kaare belei, ko zeɡe ko baŋa ne ko tu ko kwaare ko kuri ne.* 39 Soja tiina yiɡa tu wolo 

na zeɡe Yezu yiɡa ne to ma na o na teɡa tei to. O na nɛ to, o maa we, “Nɔɔno wonto 

ya seene o ye Baŋa Wɛ Bu mo.”  
40 Kaana badwonna maa tɔɡe ba wora, ba na zeɡe yiɡa yiɡa ye ba nia. Mary wolo ba 

na bwoi we Maɡadala to maa wo ba wone, dedaane Mary wodwoŋi wolo na ye 

nɔn-doŋo Jemsi de Josɛf nu to. Salomi de maa tɔɡe o wora. 41 Kaana banto déem ya 

tɔɡe de Yezu Galili ne mo, ye ba yeini ba toŋe ba zeini‑o. Kaana badaara dedɛ de maa 

wora, ba ya na tɔɡe ded‑o ba ba Jerusalem.  

Ba ke Yezu yera yam yibeeli wone  

Matiyu 27:57-61; Luka 23:50-56; Jɔn 19:38-42  

42-43 Nɔɔno wodwoŋi déem mo wora, o yere mo Josef, o na nwoŋi Arimatea. O maa 

ye Juu tiina nakwa kɔɡɔ kom yiɡa tu, ye nɔɔna pa‑o zula. O maa jeɡe teena we Wɛ 

paare dem wó ba o nɔɔna baŋa. Dɛ dem ba na ɡo Yezu to maa ye dɛ delo Juu tiina 

bam na jeɡe se ba ti ba yiɡa ba siu dɛ dem ŋwaane to mo. Teɡa déem ma laɡe ka yi se 

ba siu dɛ dem laam yi. Konto ŋwaane Josɛf ma pa o bochare zuri ye o zaŋe o vo Pilata 

tei. O ma vo o lwoori‑o chwoŋa se o vo o kwei Yezu yera yam o suli. 44 Pilata na lɔre 

we Yezu maŋe o te to mo ko so‑o lanyerane. O ma toŋe nɔɔna se ba vo ba bwoŋi soja 

tiina yiɡa tu wom se o ba. O na tu to, o ma bwei‑o se o nii, Yezu seene o te na. 45 O na 

lɔre we o teɡe to, o ma sɛ se Josɛf vo o kwei o yera yam o taa tei. 46 Josɛf ma nwoŋi o 

vo o yeiɡi ɡare-jale delo na lana to. O ma vo o pare Yezu yera yam daɡara kam yuu 

ne. O ma kwei-ya o pipiri de ɡɔrɔ kom, ye o daare o ja-ya o vo o tiŋi peo bɔɔne wone. 

Dento maa ye yibeeli ba déem na luɡa peo yera ne mo. O laam ma bibili 

kandwɛ-polɔɡɔ o ma pe bɔɔne dem ni. 47 Mary Maɡadala de Mary wolo na ye Josɛf 

wodwoŋi nu to maa zeɡe ba nii mɛ o na tiŋi Yezu yera yam to.  

16 

Yezu bi toone wone  

Matiyu 28:1-8; Luka 24:1-12; Jɔn 20:1-10  

1 Ba siu dɛ dem ma ba de kɛ. Mary Maɡadala, de Mary wolo na ye Jemsi nu to, de 

Salomi ma zaŋe ba nwoŋi ba vo ba yeiɡi terale nuɡa se ba ma turi Yezu yera yam. 
2 Wɛ na wora de puli dɛ dem na saŋe siu dɛ dem to,f ba maa wo chwoŋa ne ba maa vei 

yibeeli dem ni. 3 Ba na maa kɛ to, ba ma bwei daane ba we, “Wɔ mo wó bibili 

kandwɛ-kamunu kom o yaɡe o pa debam?” 4 Kandwɛ dem na maŋe de ye kamunu to 

mo pɛ ba ŋɔɔne konto.  

Ba na yi jei sem to, ba ma fɔɡe ba nii dedaane kandwɛ dem bibili de tiɡi dáa ne. 5 Ba 

ma vo ba zo bɔɔne dem wo. Ba na zo to, ba ma na nɔn-doŋo na jei da ba jazem seeni. 

O déem zo ɡare-pwon-dedɔrɔ mo. Ba na nɛ‑o to, ko ma pa ba yera sɔɔre. 6 O ma ta 

de-ba o we, “Yé ta‑á kɔre-na foone. Abam laɡe se á na Nazarete tu Yezu wolo ba na 

jaane ba pa daɡara kam yuu ne ba ɡo to mo. O nam tere ywo. Wɛ bi‑o mo. Nii-na ba 

ya na tiŋi o yera yam mɛ to. 7 Nam véi-na á ta de Piita de o kwaɡa tɔɡena bam maama 

we, o laɡe o tɔɡe yiɡa o vo Galili se á vo á na‑o dáane. Ko wó ke ne o na maŋe o ta o 

bere abam tei to.”  
8 Kaana bam na niɡi konto to, ba yera maa sae de foone ye ba boboŋa vuɡimi. Ba ma 

nwoŋi bɔɔne dem wone ba duri ba kɛ. Foone na jeɡe-ba konto to, ba na maa vei to, ba 

maa wo taɡe kolo na ke to ba bere nɔɔn-nɔɔno.  

Yezu bere o tete nɔɔna badwonnag  

Matiyu 28:9-10, 16-20; Luka 24:13-53; Jɔn 20:11-23; Kikia 1:9-11  

[9 Dɛ dem Yezu na bi tetete to maa ye dɛ delo na saŋe Juu tiina siu dɛ dem to. Wɛ na 

bi‑o to, o ma bobo o bere o tete Mary Maɡadala tei ne. Wonto maa ye wolo o ya na 

zeili setaana yarepɛ o tei ne to mo. 10 Mary laam ma vo o ta o bere balo ya na me de 

Yezu to. O tu ba tei de ba wo chɔɡe dedɛ ye ba keera. 11 Ba na niɡi we Yezu jwoori o 

bi toone wone ye Mary na‑o to, ba maa wo sɛ o taane dem.  
12 Ko kwaɡa seeni, Yezu ma leiri o yibia ye o bere o tete o nɔɔna bam balei tei ne. Ba 

déem ya nwoŋi Jerusalem mo ba maa vei te-balaŋa kadwoŋi. 13 Ba na nɛ‑o to, ba ma 

jwoori ba vo Jerusalem ba ta ba bere ba dwonna kwaɡa tɔɡena bam. Banto daa ta wo 

sɛ we ko ye cheɡa.  
14 Ko maama na ke to, Yezu laam ma ba o bere o tete o nɔɔna fuɡa-dedoa bam tei ne, 

ba na wora ba di wodiu maŋa kalo to. O ma bwɛ-ba de ba boboŋa na muri Wɛ tei ne, 

kolo ŋwaane ba ve se ba sɛ balo na taɡe ba bere-ba we wonto jwoori o bi ye ba na‑o 

to.  
15 O laam ma ta de-ba o we, “Zaŋe-na á vo loɡo baŋa jei maama se á tɔɔle Wɛ 

kwor-ywoŋa kam á bere nabiina maama.* 16 Wolo maama ná sɛ taane dem ye o daare o 

jwoŋi sɛɛm Wɛ ŋwaane, Wɛ wó jwoŋi konto tu ŋwea. Ko daare balo maama na ba sɛ to 

wó ɡa bora Wɛ yiɡa ne. 17 Balo na sɛ amo to wó wane ba taa ke wo-kenkaɡela yalo na 

bere Wɛ dam to. Ba wó tɔɡe amo yere ŋwaane ba zeili setaana nɔɔna tei ne.* Ba wó taa 

ŋɔɔne ta-ɡɛ. 18 Ba ná jaane basankwe de ba jea, se bá ke-ba kolokolo.* Ba ta ná nyɔɡe 

chɔŋɔ kolo na ɡoe nɔɔna to, konto de bá chɔɡe-ba. Ba wó wane ba daŋe ba jea 

jaweena baŋa ne pa se ba na yazura.”  
19 Dé Teiru Yezu na ŋɔɔne o bere-ba konto to, Wɛ laam ma kwei‑o o ja di telaao. O 

ma vo o jeini Baŋa Wɛ jazem seeni o wora.* 20 O na diini telaao konto to, o kwaɡa 

tɔɡena bam ma nwoŋi ba vo ba beeri jei maama ne ba bere nɔɔna Wɛ cheɡa kam. Dé 

Teiru wom maa wo ba tei ne o toŋa. O ma pa-ba dam se ba taa ke wo-kenkaɡela se ko 

bere we o taane delo ba na bere to seene de ye cheɡa.]  

Wɛ Taane delo  

Luka  

na bere to  
Luka déem jwoŋi taana dedɛ mo nɔɔna tei ne se ko pa o wane o popone Yezu ŋwea de o totoŋa 

yam taane chekke. O ma bere we Yezu mo ye Vereno wolo Wɛ déem na ɡwoni ni se o pa Isarele 

tiina bam to. O nam ta bere we Yezu ye nabiina maama de Vereno mo. O laam ma bere we Wɛ 

Sin-laao mo yeini o toŋa nabiina ŋwea wone, ye Wɛ de ta maa woli nɔɔna maama de ba yaara 

dwi dwi, ne ko ná ye naduna de yiniɡa tiina, naa baara mo de kaana mo, naa nɔn-ŋona de 

nɔn-balwaaro mo de.  

1 
1-3 Amo badwoŋi Teofila, amo boboŋa jaane se a popone tɔnɔ konto a pa nmo, se n 

wane n lɔre kolo na ye cheɡa to. Nmo maŋe n yei wo-kamunnu telo na ke debam 

tetare ne to ni ne. Nɔɔna badwonna déem mo wora ye wo-kamunnu tento bobo se te 

ke. Ba nɛ kolo maama na ke to, ye ba beeri ba tɔɔle Wɛ kwora kam. Ba ma daare ba pa 

se debam lɔre kolo na ke to. Nɔɔna dedɛ ma kwaane se ba popone wonnu tento ba 

tiŋi. Mo kokuri amo boŋe we, ko wó taa lamma se a fɔɡe a popone-te lanyerane a 

pa‑m. Amo kwaane a zamese wonnu tem te boboa ne mo, ye a lɔre te kuri chekke.* 
4 Konto to, amo wó wane a popone wonnu tento na ke tei to chekke, se n wane n lɔre 

lanyerane we, wonnu telo ba na taɡe ba bere‑m to seene te ye cheɡa.  

Zekaria bu lora kam taane  

5 Maŋa kam Herodi déem na ye Judea pɛ to, nɔɔno wodwoŋi mo wora, o yere mo 

Zekaria. Wonto mo ye Wɛ kaanem tu. O nwoŋi Abija dwi tiina wone mo. O kaane yere 

mo Elizabet. Wonto de déem nwoŋi Wɛ kaanem dwi tiina bam wone mo. 6 Banto 

maama ke lanyerane Wɛ yiɡa ne. Ba maa tɔɡe Wɛ nia yam maama, ye ba daa ta ba 

jeɡe tusim Wɛ tei ne. 7 Elizabet déem ye kadeɡa mo pa se o ba jeɡe bu. Ba maama 

bena déem ɡaale.  
8 Dɛ dem déem ma yi se Abija dwi tiina bam zo Wɛ diɡa kam ba taa toŋa ba pa Wɛ. 

Zekaria maa tɔɡe o wora o toŋa. 9 Wɛ kaanem tiina bam yeini ba le ba wone dedoa mo 

se o zo Wɛ wara-jei di-yuu kom o zwɛ talwoŋ-ywoŋa o pa Wɛ. Dɛ dem konto na yi to, 

ba ma ta jɔrɔ se ba nii wɔ mo wó zo. Zekaria ma di. 10 O ma seene o zo se o zwɛ 

talwoŋa kam o pa Wɛ. Maŋa kam o na wo diɡa kam wone to, nɔn-kɔɡɔ dedɛ déem 

maa wo konkɔlɔ kom ne ba zeɡe ba ware Wɛ.  
11 Baŋa Wɛ maleka laam ma pɔpɔ ka ba o tei ka zeɡe wonnu zwɛɛm bimbini dem 

jazem ne. 12 Zekaria na nɛ-ka to, o maa ye yaau ye foone zo‑o lanyerane. 13 Maleka 

kam ma ta ded‑o ka we, “Zekaria, yé ta‑n kɔre foone. Wɛ niɡi nmo na lwoori‑o kolo to. 

Nmo kaane wom laam wó ja puɡa o lo bu o pa‑m.* Nmo jeɡe se n pa o yere we Jɔn. 
14 O lora kam wó pa se n di ywoni dedɛ. Nɔɔna dedɛ de wó tiini ba taa jeɡe wopwolo 

de o lora kam, 15 kolo ŋwaane o wó taa ye nɔn-kamunu Baŋa Wɛ tei ne. O nam yé zaŋe 

o nyɔ sa-soŋo naa sa-dɛɛra.* Wɛ Sin-laao kom wó taa wo o tei ne maŋa maama, ko 

zeɡe maŋa kam ba na wó lo‑o to. 16 O maa wó pa se Isarele dwi tiina dedɛ boboŋa 

jwoori ya taa tɔɡe ba Teiru Baŋa Wɛ. 17 O wó tɔɡe dé Teiru wom yiɡa ne, ye Wɛ 

Sin-laao kom dam wó taa wo o tei ne, se ko maŋe de Elija déem na ye tei to. O wó pa 

se kwoa jwoori ba taa swoi ba bia, ye o kwori o pa yi-dɛɛre tiina jwoori ba taa jeɡe 

nɔn-ŋona boboŋa, se o fɔɡe o kwɛ dé Teiru wom nɔɔna bam yiɡa o pa‑o, ye o daare o 

ke-ba o jeŋa ne.”*  
18 Zekaria laam ma bwei maleka kam o we, “Bɛ mo wó pa se a lɔre we nmo taane 

dem ye cheɡa? Amo ye nɔn-kwea mo, ye a kaane de bena ɡaale.” 19 Maleka kam ma 

leiri‑o ka we, “Amo nam ye Gabireli mo, wolo na zeɡe Wɛ tei ne to. O toŋe-ne se a ba 

a ŋɔɔne de nmo, se a ta ta-ŋom dem a bere‑m.* 20 Nmo nam na wo sɛ amo taane dem 

to, Wɛ wó pa se n ni meeri. Maŋa kam ná yia, wonnu telo a na taɡe a bere‑m to wó 

seene te ke. Nam ta‑n yei we, nmo bá‑n wane n ŋɔɔne se ko taa vei maŋa kam wonnu 

tem na wó ke to.”  
21 Konto maama na wora ko ke to, nɔn-kɔɡɔ kom maa zeɡe ba cheiɡi Zekaria se o 

nwoŋi Wɛ diɡa kam wone. Ba ma cheiɡi‑o taa ba ɡa. Ko ma ke-ba yaau de o na dáane 

tei to. 22 O laam ma nwoŋi, ye o ware o ŋɔɔne de-ba. O ni na meeri to, o maa mae o 

jea o maŋe o bere-ba. Ba ma maane we o nɛ wo-kenkaɡele mo Wɛ di-yuu kom ne.  
23 Da yalo o na jeɡe se o taa toŋe Wɛ diɡa kam ne to ma ba ya kweeli. O ma jwoori o 

vo sɔŋɔ. 24 Ko maa wora ye o kaane wom laam ma ja puɡa. O maa wo sɔŋɔ ne taa, 

chane senu. 25 O na wora konto to, o maa boŋe o we, “Mo kolo Baŋa Wɛ na ke o pa-ne 

to. Leile konto mo o laam nii amo baŋa ne. Amo daa bá taa jeɡe chaveera nɔɔna tei 

ne.”  

Yezu lora kam taane  

Matiyu 1:18-25  

26-27 Busankana kadwoŋi déem mo wora, o yere mo Mary. O ta yeiri baaro. O sɔŋɔ 

tiina boboŋa déem ya jaane se o zo nɔɔno wodwoŋi, ye o daa ta wo zo‑o. Nɔɔno wom 

yere mo Josɛf. O maa ye faŋa faŋa Pɛ David dwi tu mo. Mary déem maa zoore Galili 

teo kodwoŋi ne, ko yere mo Nazarete. Maŋa kam Zekaria kaane Elizabet puɡa kam na 

yi nenɛɛne chane seredo to, Wɛ daa ma toŋe o maleka Gabireli se ka vo Mary tei. 28 Ka 

ma zo o tei ka jɔɔne‑o ye ka we, “Baŋa Wɛ wo nmo tei ne ye o swɛ nmo swolim dedɛ.”  
29 Mary na niɡi o na taɡe kolo to, o bochare ma di. O ma boŋe o we, “Taane dento 

kuri mo bɛ?” 30 Maleka kam laam ma ta ka we, “Mary, ye ta‑n kɔre foone. Wɛ yɔɔre o 

ke zaane o ke nmo yuu ne. 31 Nmo wó ba n ja puɡa n lo bakeira. Á nam wó pa o yere 

we Yezu. 32 Wonto wó taa ye nɔn-kamunu mo. Ba wó taa bwoi‑o we, Yuu-tu Baŋa Wɛ 

wom Bu. Dé Teiru Baŋa Wɛ wó pa se o di paare, ne o kwo nakwe David déem na di 

paare faŋa faŋa tei to.* 33 O maa wó taa ye Jakobadwi tiina bam pɛ, se ko taa vei wuu. 

O paare dem daa bá ti maŋa de maŋa.”  
34 Mary ma bwei maleka kam o we, “Konto wó ke tɛ mo ko ke, ye amo ta wo zo 

baro?” 35 Maleka kam ma leiri ka we, “Ko na wó taa ye tei to, Wɛ Sin-laao kom wó ba 

nmo tei, pa se Yuu-tu Baŋa Wɛ tete dam-fɔrɔ kom ba ko kwoli‑m. Konto ŋwaane, wolo 

wom nmo na wó lo to wó taa ye Wɛ tete nyem, ye ba taa bwoi‑o we Wɛ Bu wom. 
36 Maane n nii nmo choro Elizabet na ye tei. Wonto jaane puɡa mo se o lo bu, ye o 

bena ɡaale. Nɔɔna de ya pɛ se o ye kadeɡa mo, ye o laam jeɡe puɡa nenɛɛne chane 

seredo. 37 Kolokolo tera Wɛ na bá wane o ke.”  
38 Mary ma ta o we, “Amo ye dé Teiru Wɛ nabwom mo. N ni ye Wɛ mo. Wɛ wó pa se 

ko ke.” Maleka kam laam ma viiri.  

Mary de Elizabet taane  

39 Da yam konto ni ne Mary ma zaŋe o ke lela o maa diini Judea teo kodwoŋi na wo 

peero jei ne. 40 O ma vo o yi Zekaria sɔŋɔ. O ma zo o na Elizabet. O ma ke o peiɡa. 
41 Maŋa kam Elizabet na niɡi Mary na jɔɔne‑o to, o bu wom maa tiɡi o wone o jaŋa. 

Wɛ Sin-laao kom ma ba o tei, 42 ye o ŋɔɔne baŋa baŋa de kwor-dɛa o we, “Wɛ tiini o 

swɛ nmo swolim se ko dwoni kaana maama. Ko ná ye bu wolo na wo n wone to, Wɛ 

swɛ wonto de swolim dedɛ. 43 Nmo ye amo Teiru nu wom ye a muri se n ba amo tei. 
44 N jɔɔnem dem na tu de to amo zwɛ ne to, bu wom na wo a wone to tiɡi o jaŋa mo, o 

na di ywoni to ŋwaane. 45 Nmo na sɛ we Baŋa Wɛ jeɡe cheɡa to, nmo ye yu-ywoŋo tu. 

Kolo maama Wɛ na taɡe o bere‑m to wó seene ko ji cheɡa.”  

Mary leeni o seini Wɛ  

46 Mary laam ma ta o we:  

“Amo wó tei Baŋa Wɛ de a bochare maama.  
47 Wonto na ye amo Vereno to pae se a na ywoni de a wo maama,  

48 kolo ŋwaane amo ye Wɛ nabwom mo, ye o nii amo baŋa ne.  

Ko zeɡe zem ko taa via, nɔɔna maama wó pa a taa ye yu-ywoŋo tu,  
49 Dam-fɔrɔ Tu Baŋa Wɛ na ke wo-kamunnu o pa-ne to ŋwaane.*  

Wonto maa ye wo-pwoŋo tu chekke.  
50 Balo maama na kɔre‑o to,  

o yeini o jeɡe ba ŋwaŋa lanyerane taa wuu.  
51 Nii Wɛ na ke tei.  

O kwei o jeŋa mo o ma ke wo-kenkaɡela.  

O maa pae se baneɡero nyena jaɡe da-yiɡa ne de ba boboŋ-yɔɔro tem.  
52 O jwoŋi balo na ye pwa to paare,  

ye o pa se balo na ye nabwona to zaŋe de zula.  
53 O maa pae balo kana na jeɡe-ba to wo-laaro dedɛ,  

ye o daare o pa naduna viiri de je-yaara.  
54-55 O daa ta jeɡe o ni dem o na ɡwoni de dé kwoa nakwa bam to.  

Isarele dwi dem ye o tete nyem mo,  

ye o daa ta jeɡe ba ŋwaŋa.  

O ma duri Abaraham ŋwaŋa de o dwi tiina maama ŋwaŋa  

se ko taa vei wuu.”*  
56 Mary déem ma maŋe Elizabet tei ne nenɛɛne chane setɔ, ye o laam jwoori sɔŋɔ.  

Jɔn lora kam na ke tei to  

57 Maŋa kam déem ma yi se Elizabet lo. O ma seene o lo bakeira. 58 O teo kom tiina 

de o chorro de ma lɔre kolo na ke‑o, de Baŋa Wɛ na tiini o duri o ŋwaŋa tei to. Ba 

maama ma tɔɡe ba di ywoni dedɛ.  
59 Bu wom na yi da nana to, ba ma pa se ba ɡwoni o peini. Nɔɔna bam ma la daane 

se ba pa bu wom yere. Ba maa laɡe se ba pa o yere we Zekaria, ne o kwo wom yere na 

ye tei to. 60 O nu wom maa wo sɛ, ye o we, “Aawo. Á nam wó pa o yere we Jɔn.” 61 Ba 

ma leiri‑o ba we, “Bɛ ŋwaane mo ye n ta konto? Nɔɔno maŋe o tera á sɔŋɔ ne o yere 

na ye Jɔn.”  
62 Ba ma daare ba ma ba jea ba maŋe ba bere o kwo wom, se ba nii o na laɡe se ba 

pa bu wom yere tei to. 63 O ma pa se ba kwei tɔnɔ ba pa‑o se o popone o bere-ba. O ma 

popone tɔnɔ kom wone we, o yere mo Jɔn. Ko ma ke-ba yaau de o na popone kolo to. 
64 O na popone konto to, o ni ma puri bedwe baŋa ne, ye o dindeilimi jwoori de pipiri. 

O maa ŋɔɔne o tei Wɛ.  
65 Foone déem ma ja ba teo kom nɔɔna bam maama. Balo maama déem na zoore 

Judea zwonnu laŋa kam ne to de déem ma ni wonnu telo na ke to, ye ba jeɡe te taane 

ba ŋɔɔna. 66 Ba maa jeɡe kolo ba na niɡi to ba bochara ne, ye ba tɛ ba we, “Bu wonto 

nam laɡe o ji wɔ mo?” Baŋa Wɛ dam dem maa wo bu wom tei ne pa se ko kaɡele-ba 

konto.  

Zekaria na bere Wɛ kwora kam tei to  

67 Bu wom kwo Zekaria déem ma na dam Wɛ Sin-laao kom tei ne, pa se o pworisi o 

we:  
68 “Pa-na dé tei Baŋa Wɛ wom  

na ye Isarele dwi tiina Wɛ to,  

kolo ŋwaane o tu se o fɔɡe o nɔɔna bam mo,  

se o daare o jwoŋi-ba o yaɡe.  
69 O ma pa se wolo na ye o tontoŋeno David dwi tu to zaŋe dé wone,  

se o ba o ji debam Vereno.  
70 Faŋa to Wɛ pɛ se o sampwori ba ba tɔɔle o kwora,  

71 ye ba we Wɛ wó vere debam dé dona jeŋa ne,  

de balo maama na chuli debam to jeŋa ne.  
72 O daa ta jeɡe o ni-ɡwonim delo o na ke de dé nabaara  

se o duri ba ŋwaŋa to.  
73 Faŋa faŋa to Wɛ duɡi duuri o pa de nabaaro Abaraham o we,  

74 omo wó jwoŋi debam dé dona jeŋa ne o yaɡe,  

se o daare o pa dé taa ke o boboŋa na laɡe tei to,  

ye dé daa bá taa kɔre foone.  
75 O maa we dé wó taa tɔɡe‑o konto dé ŋwea maama wone,  

se dé taa zuli‑o de dé boboŋ-laaro tem,  

ye dé ta taa jeɡe cheɡa o tei ne.  
76 Amo bu, ko ná ye nmo,  

ba wó taa jeɡe nmo ba bwoi we,  

Yuu-tu Baŋa Wɛ ni-jwoŋinu,  

kolo ŋwaane nmo wó da dé Teiru wom yiɡa,  

se n fɔɡe n kwɛ o chwoŋa kam  

o na laɡe o ba o tɔɡe da to.*  
77 Nmo ta wó pa se Wɛ nɔɔna bam lɔre we o wó jwoŋi-ba,  

o na wó yaɡe ba wɛleera yam  

o ma chɛ-ba to ŋwaane.  
78 Wɛ maa jeɡe debam ŋwaŋa lanyerane.  

O maa wó pa se pwooni nwoŋi telaao ne de ba debam tei,  

ne wea na puli ka nye te-pora ni ne tei to.  
79 O pwooni dem konto wó taa nye  

de pa balo ya na zoore lim wone to,  

de balo na kɔre foone de toone to.  

O maa wó pa se dé nɛ sem taa tɔɡe chwoŋa kalo na jeɡe bochare-zuru to.”  
80 Zekaria bu Jɔn déem ma ke nɔɔno, ye o bochare be lanyerane. O déem maa zoore 

kaɡoa yuu ne taa, se ko taa vei dɛ dem o na wó nwoŋi Isarele tiina bam tetare ne jaja 

to.  

2 

Yezu lora kam na ke tei to  

Matiyu 1:18-25  

1 Maŋa kam konto ne loɡo kom Pa-faro wolo yere na ye Aɡusita to déem ma pa ni se 

ba ɡa o teo kom maama nɔn-bia bam se o lɔre ba ni. 2 Konto maa ye boboa ɡarem 

dem, ye ko ke maŋa kalo Kwirinusi de déem na ye Siria teo kom yuu tu to. 3 Garem 

dem na laɡe de bobo konto to, nɔɔno maama ma vo o tete teo se ba ɡa‑o.  
4 Josɛf de déem ma zaŋe o nwoŋi Nazarete kolo na ye Galili teo to. O ma vo Judea 

teo kodwoŋi, ko yere mo Bɛtelehem, ba na loɡe faŋa faŋa Pɛ David mɛ to. O déem vei 

dáane, o na ye David dwi tu to ŋwaane. 5 Mary wolo ba na sɛ se o taa ye Josɛf kaane 

to de ma tɔɡe ded‑o o vo se ba ɡa-ba. O déem jeɡe puɡa mo. 6 Ba na wo Bɛtelehem ne 

konto to, ko ma yi se o lo bu wom. 7 O ma lo bakeira. Mo o boboa bu. O ma kwei bu 

wom o kukuli de ɡwaaro o tiŋi vara wodiu tiŋim jeiɡa ne, pwola na wo daare veira 

diɡa kam wone to ŋwaane.  

Nayera niɡi Yezu lora kam taane  

8 Dɛ dem konto tete ne nayera déem mo wora jei sem konto ne, ba na wo ɡaao ne ba 

yere ba vara. 9 Baŋa Wɛ maleka ma nwoŋi ba yia ne, ye Wɛ zeiŋi o nenɔŋ-fɔrɔ kom 

pwooni ba baŋa ne pa se de nyeene de ɡilimi-ba. Foone ma tiini de zo-ba dedɛ. 



10 Maleka kam laam ma ta de-ba ka we, “Yé ta‑á kɔre-na foone. Ko ye kwor-ywoŋa mo 

a tu se a ta a bere abam, ye ka laɡe ka pa Wɛ nɔɔna bam maama di ywoni dedɛ. 11 Zem 

dɛ dem ne mo ba loɡe abam Vereno David teo Bɛtelehem ne. Wonto mo ye Wɛ Dam 

Tu Krista wom. O maa ye dé Teiru.* 12 Á ná vei á nii, á wó na bu-seseŋa ba na kukuli 

ba tiŋi vara wodiu tiŋim jei ne. Mo kolo na wó bere abam we, ko ye cheɡa mo a tɛa.”  
13 Maleka kam na taɡe konto o ti to, Wɛ telaao malese kɔɡɔ dedɛ ma pɔpɔ se nwoŋi se 

woli de-ka. Se maama maa leena se seini Wɛ se we:  
14 “Baŋa Wɛ maŋe de tia wɛyuu ne.  

Ko daare teɡa baŋa ne,  

balo kikia na su o yi to  

wó taa zoore de bochare-zuru.”  
15 Malese sem laam ma jwoori telaao. Se na kɛ to, nayera bam maa tɛ daane ba we, 

“Pa-na se dé vo Bɛtelehem de nii kolo na ke da ye Wɛ pa se de lɔre to.”  
16 Ba ma zaŋe lela ba kɛ teo kom wo. Ba ma vo ba na Mary dedaane Josɛf. Ba ma na 

bu wom na tiɡi vara wodiu tiŋim jeiɡa ne. 17 Ba na nɛ‑o konto to, ba ma ta maleka 

kam na maŋe o ta bu wom taane tei to. 18 Balo maama na niɡi nayera bam na taɡe 

kolo to, ko ma ke-ba yaau. 19 Mary de na niɡi wonnu telo na ke to, o maa tiini o jeɡe 

te boboŋa o bochare ne.  
20 Nayera bam ma jwoori ba viiri, ye ba leeni ba seini Wɛ de kolo ba na nɛ ye ba ta 

kwori ba ni to. Ko déem seene ko ke nenɛɛne maleka kam ya na wuuri o ta o bere-ba 

tei to.  
21 Bu wom na yi nenɛɛne da nana to, ba ma pa se ba ɡwoni o peini. Ba ma pa o yere 

we Yezu. Mo yere delo maleka kam na maŋe ka pa‑o ye ba ta wo jaane o puɡa to.*  

Ba ke Yezu Wɛ jeŋa ne  

22 Maŋa kam laam ma yi se Mary zare o diɡiru se o kwɛ o tete de Wɛ, se ko tɔɡe Wɛ 

nia yalo o na ke Moses jeŋa ne na bere tei to. Josɛf de Mary ma zaŋe ba ja bu wom ba 

vo Jerusalem, se ba vo ba zo Wɛ diɡa kam ba ke‑o Baŋa Wɛ jeŋa ne. 23 Ba ke konto 

kolo ŋwaane ko ye Wɛ ni mo. Wɛ ni dem na bere tei to mo tento: “Bakeira kalo 

maama na ye o nu da-yiɡa bu to jeɡe se o taa ye Baŋa Wɛ nyem mo.” 24 Ba ta ma vo se 

ba kaane Wɛ, ne o ni dem na bere tei to. O ni dem we, ba jeɡe se ba kwei kunkwona 

balei naa kunkwon-puura balei ba ma kaane‑o.*  
25 Nɔɔno wodwoŋi déem maa zoore Jerusalem teo kom wone, o yere mo Simeon. O 

ye nɔn-ŋom mo, ye o kɔre Wɛ lanyerane. O maa yɔɔre o pɔe dɛ dem Wɛ na wó ba o 

jwoŋi Isarele dwi tiina bam o yaɡe to. Wɛ Sin-laao kom maa wo o tei ne. 26 Ko déem 

ya pɛ se o lɔre we, o wó na Wɛ Dam Tu Krista wom mo, ye o laam te.  
27 Wɛ Sin-laao kom déem ma pa se Simeon zaŋe o vo o zo Wɛ diɡa kam. O na wora 

konto to, Yezu kwo de o nu ma ja‑o ba vo ba zo se ba ke kolo Wɛ ni dem na bere se ba 

ke o ŋwaane to. 28 Ba na jaane bu wom ba vo ba zo konto to, Simeon ma vo o kwei bu 

wom o zia, ye o daare o tei Wɛ o we:  
29 “Yuu-tu Baŋa Wɛ,  

leile konto a nɛ wolo nmo déem na taɡe we a wó na to.  

Konto ŋwaane, nmo laam wó wane n pa amo wolo na ye nmo kabaa to  

na chwoŋa se a yaɡe loɡo baŋa a vo telaao.  
30 Amo yi nɛ wolo nmo na wó tɔɡe o ŋwaane n jwoŋi n nɔɔna n yaɡe to.  
31 Nabiina maama loɡo baŋa ne wó lɔre nmo na ti n yiɡa  

se n vere-ba tei to.  
32 Ko wó pa se dwi maama tiina lɔre nmo cheɡa kam jaja,  

ne wea pwooni na nye ba baŋa ne tei to.  

Ko ta wó pa se nmo tete nɔɔna Isarele dwi tiina bam na zula.”  
33 Simeon na taɡe bu wom taane konto to, o kwo de o nu maa ye yaau de o taane 

dem. 34 O daa ta ma ta de-ba o we, Wɛ wó swɛ ba swolim dedɛ. O ma daare o ta de bu 

wom nu Mary o we, “Nii mo. Wɛ seene o toŋe bu wom se o ba o pa Isarele tiina dedɛ 

to teɡa ne. O daa ta wó fɔɡe ba dedɛ pa se ba zaŋe wɛɛne. Wɛ wó pa o taa jeɡe maana 

o pa nɔɔna, ye ba dedɛ nam wó ŋɔɔne ba chɔɡe o yiɡa. 35 Mo kokuri nɔɔna dedɛ 

boboŋa ya na seiɡi to wó ba ya lɔre jaja. Nmo tete tei ne, ko wó pa se n bochɔŋɔ chɛ 

ko di, ne se-zɔɔ na zo n wo tei to.”  
 

36-37 Kaane wodwoŋi déem mo wora o na ye Wɛ ni-jwoŋinu, o yere mo Anna. O kwo 

yere maa ye Fanweli, o na ye Asere dwi tu to. Anna déem ya zo baro. Ba maa wora 

daane bena yarepɛ, ye o baro wom te o daare‑o. O daa maa wo zo baro. O ma tiini o 

kwe lanyerane, nenɛɛne bena funɔnɔ-yana (84). O maa zoore Wɛ diɡa kam jei sem 

wone maŋa maama. Wea de tete maama o maa zuli Wɛ de ni-vɔɔm de wɛ-lworo. 
38 Maŋa kam konto ne nɔɔ mo o vei o yi bu wom na wo mɛ to. O ma ke Wɛ lei, ye o 

wora o tɛ bu wom taane o bere balo maama na wora ye ba pɔe maŋa kalo Wɛ na wó 

ba o jwoŋi Isarele dwi tiina bam o yaɡe to.  
 

39 Yezu kwo de o nu déem ma ke kolo maama Baŋa Wɛ nia yam na bere se ba ke to. 

Ba na ti to, ba ma jwoori ba vo Galili teo Nazarete mɛ na ye ba tete teo to. 40 Ba na 

jwoori ba vo ba wora to, bu wom ma ke nɔɔno de ya-dɛɛra. O yi daa ta ma poore 

lanyerane, Wɛ na ke zaane o ke o yuu ne to ŋwaane.  

Yezu na ke tei Wɛ diɡa kam wone to  

41 Juu tiina kuri delo yere na ye Atɔɡebabaŋa to ma yi. Bene maama wuu Yezu kwo 

de o nu déem yeini ba vo Jerusalem se ba di kuri dem konto. 42 Yezu déem na yi bena 

fuɡa-yalei to, ba daa ma vo kuri dem nenɛɛne ba na yeini ba vei ba di tei to. 43 Ba na 

di kuri dem ba ti to, ba ma zaŋe ba maa jwoori sɔŋɔ. Yezu ma maŋe Jerusalem ne, ye 

o kwo de o nu yeiri ko ni ne. 44 Ba ma vo taa, dɛ dedwe, ye ba boŋe we o wó taa wo ba 

kɔɡɔ kom wone mo. Ba na wo nɛ‑o ba tei ne to, ba laam ma bobo se ba beeri o jei ba 

chorro tem de ba badwonna bam tei ne. 45 Ba maa wo nɛ‑o. Ba ma jwoori ba vo 

Jerusalem teo wo se ba beeri‑o. 46 Ba ma beeri‑o taa, da yatɔ, ye ba laam na‑o Wɛ diɡa 

kam ne, o na jei zamesem tiina bam tetare ne. O na jei da konto to, o maa cheiɡi ba 

na bere tei to, ye o bwei-ba wonnu. 47 Balo maama na jei ba cheiɡi o taane dem to maa 

ye yaau de o na jeɡe yi-poro de taane dem leirim tei to. 48 Yezu kwo de o nu na nɛ‑o 

konto to, ko ma pa ba yera sɔɔre. O nu wom ma ta ded‑o o we, “A bu, bɛ mo ye n ke 

konto dedaane debam? Ta‑n nii amo de nmo kwo na tiini de beeri nmo taa, ye lwia 

jeɡe debam.”  
49 Yezu ma leiri-ba o we, “Bɛ mo ye abam kare á beeri amo jei? Amo jeɡe se a ta wo 

a Kwo sɔŋɔ ne mo. Abam yeiri konto na?” 50 O na taɡe konto to, ba maa wo niɡi o 

taane dem kuri.  
51 Yezu déem ma tɔɡe de-ba o jwoori Nazarete, ye o sɛ ba ni. O nu wom maa jeɡe 



wonnu tem konto maama o bochare ne. 52 Yezu yera de o bochare déem ma be 

lanyerane, ye o jeɡe boboŋ-dɛɛra. Wɛ de nabiina maa tiini ba laɡe o ni taane.  

3 

Zekaria bu Jɔn bere Wɛ kwora  

Matiyu 3:1-17; Maake 1:1-11; Jɔn 1:19-28  

1-2 Ko déem na kɛ ye Tiberia ye loɡo kom Pa-faro wom ko maŋe de bena fuɡa-yanu to 

mo Wɛ kwora déem tu Zekaria bu Jɔn tei. Konto maŋa kam ne Pontusi Pilata mo ye 

Judea teene dem ɡɔmena tu o pa Pa-faro wom. Herodi maa ye Galili yuu tu, ye o 

zembaaro Filipi de maa ye Yituria de Terakonia teene dem yuu tu. Lusania de maa ye 

Abilena yuu tu. Ko daare Anas de Kayafa déem maa ye Wɛ diɡa kam kaanem yuu 

tiina. Maŋa kam Wɛ kwora kam na tu Jɔn tei konto to, o déem wo kaɡoa yuu ne mo. 
3 O ma zaŋe o tole Jɔdan buɡa ni teene dem maama, ye o tɔɔle Wɛ kwora kam o bere 

nɔɔna o we, ba jeɡe se ba leiri ba wo Wɛ ŋwaane se ba daare ba jwoŋi sɛɛm, se Wɛ 

laam wó yaɡe ba wɛleera o ma chɛ-ba. 4 Jɔn na tɔɔle Wɛ kwora kam konto to, ko ke 

nenɛɛne Wɛ sampwora Izaya déem na popone o tɔnɔ kom ne o ta tei to. Faŋa faŋa to o 

déem taɡe o we:  

“Nɔɔno mo wo kaɡoa yuu ne o na kaase o kwora ye o we:  

‘Zaŋe-na á fɔɡe á kwɛ dé Teiru wom chwoŋa kam  

o na laɡe o ba o tɔɡe da to.  

Pa-na se chwei selo o na laɡe o tɔɡe to  

fɔɡe se yɔɔre lanyerane.  
5 Jei selo maama na jeɡe ɡwonnu to  

jeɡe se te suuri mo.  

Jei selo maama na jeɡe zwonnu de peero to  

de jeɡe se te ɡuri mo te daare chwoŋa kam.  

Chwei selo maama na ɡuɡwoli to  

jeɡe se se fɔɡe se yɔɔre mo.  

Chwei selo maama na ba lana to  

jeɡe se se fɔɡe se kwɛ mo.  



6 Nabiina maama laam wó na Wɛ na wó jwoŋi  

o nɔɔna tei to.’ ”*  
7 Nɔɔna dedɛ déem ma zaŋe ba vo Jɔn tei se o pa ba jwoŋi sɛɛm Wɛ ŋwaane. Ba na tu 

o tei konto to, o ma ta de-ba o we, “Abam nye de basankwe na dura se se lu mini 

wone tei to. Wɔ mo bere abam se á kwaane á lu waarem delo Wɛ na laɡe o pa nabiina 

to wone? 8 Abam nam jeɡe se á ta‑á tɔɡe kikia yalo na wó bere we á seene á leiri á wo 

to mo. Abam nam yé ɡare á boŋe á pa á tete we, abam ye Abaraham dwi tiina mo ye 

Wɛ daa bá pa á na waarem. A nam tɛ abam we, konto dae kolokolo. Wɛ ná laɡa, o wó 

wane o pa se kandwa yanto de leiri ya ji Abaraham dwi tiina. 9 Nɔɔno nam maŋe o 

jeɡe dwooru o jeŋa ne mo se o ma o ɡwoni teeni dem o de teɡa ne. Tio kolo maama 

na ba leiri bu-ŋona to, o jeɡe se o ɡwoni-ko mo o de teɡa ne, ye o kwei-ko o de mini 

wone se ko di kula. Mo Wɛ de nam na laɡe o ke nɔn-balwaaro tei.”  
10 Jɔn na taɡe konto to, nɔn-kɔɡɔ kom ma bwei‑o ba we, “Dé nam wó ke bɛ mo?” 11 O 

ma leiri-ba o we, “Abam balo na jeɡe ɡwaaro telei telei to, á jeɡe se á kwei dedoo mo 

á pa balo na ba jeɡe kolokolo to. Ko daare abam balo na jeɡe wodiiru to, á de jeɡe se 

á kwei á pa nɔɔna konto dwoŋi mo.”  
12 Lampwoo lara de déem ma ba se Jɔn pa ba jwoŋi sɛɛm Wɛ ŋwaane. Ba ma bwei‑o 

ba we, “Berem tu, bɛ mo debam nam wó ke?” 13 O ma leiri-ba o we, “Abam ba jeɡe se 

á la nɔɔno yuu se ko dwoni á na wó jwoŋi‑o tei to.”  
14 Soja tiina de daa ma ba ba bwei‑o ba we, “Debam nam wó ke bɛ mo?” O ma 

leiri-ba o we, “Abam ba jeɡe se á vere nɔɔn-nɔɔno sabu de dam, naa á ɡane-ba á 

jwoŋi. Ko daare, pa-na se ŋweero telo á na yeini á jwoŋi to maŋe abam de á 

wopwolo.”  
15 Nɔɔna déem maa jeɡe teena Wɛ tei ne lanyerane, ye ba maama bwɛ ba wone se ba 

lɔre Jɔn na ye wolo to. Ba maa we, “Wonto mo wó taa ye Wɛ Dam Tu Krista wom na?” 
16 Ba maama na boŋe konto to, Jɔn ma ta de-ba o we, “Á nii-na amo. A mɛ na mo a pa 

abam sɛɛm. Ko daare wolo na tiini o dwoi amo to laɡe o saŋe amo kwaɡa o ba. Amo 

wo maŋe se a bwoli wonto nɛ natera a pa‑o. Wonto nam ná laɡe o pa abam jwoŋi 

sɛɛm, ko wó taa ye Wɛ Sin-laao kom mo o wó pa á jwoŋi, ye o daare o pa mini zwɛ 

abam.* 17 Wonto maa zei da-lɔŋɔ mo se o ma maɡe o mena se o laam chaare-ka o pɛ o 

ke o tula ne. O maa wó daare men-swanno tem o zwɛ de mini delo na ba di de dwei 

to. Mo o na laɡe o pɔɔre nɔɔna daane o ke-ba tei to.”*  
18 Jɔn déem na wora o tɛ Wɛ kwor-ywoŋa kam o bere nɔn-kɔɡɔ kom to, o yeini o 

ŋɔɔne konto dwoŋi, ye o mae wonnu dwi dwi mo o kaane-ba. 19 O déem ma kaane 

Herodi wolo na ye Galili yuu tu to, de o na ke kolo de o zembaaro kaane Herodisa to. 

O daa ta ma kaane‑o de wo-lwanno telo maama o na maŋe o ke to. 20 Herodi ma zaŋe 

o ja Jɔn o ke peena diɡa ne. Konto to, o daa ta ke wo-balɔrɔ mo o woli da.*  
21 Nɔn-kɔɡɔ kom déem na tu Jɔn tei se o pa ba jwoŋi sɛɛm Wɛ ŋwaane to, Yezu de 

déem ma ba o tei se o pa o de jwoŋi sɛɛm. Yezu na jwoŋi sɛɛm konto to, o maa wora o 

ware Wɛ. Wɛyuu laam ma pore 22 pa se Wɛ Sin-laao kom tɔɡe da ko tu o baŋa, ye ko 

nyenyeɡo nye de kunkwoŋa yera tei. Kwora laam ma ŋɔɔne Wɛ telaao ne we:  

“Nmo mo ye amo bu-doa a na jeɡe nmo swono to.  

N kikia su amo yi.”*  

Yezu kwoa kwoa natɔɡa kam  

Matiyu 1:1-17  

23 Maŋa kam Yezu na bobo se o taa bere nɔɔna Wɛ cheɡa kam to, o déem yi nenɛɛne 

bena fintɔ mo. Nɔɔna déem boŋe ba we o ye Josɛf bu mo.  

Josɛf kwo déem mo ye Heli.  
24 Heli kwo déem maa ye Matati.  

Matati kwo déem maa ye Levi.  

Levi kwo déem maa ye Melaki.  

Melaki kwo déem maa ye Janayi.  

Janayi kwo déem maa ye Josɛf.  
25 Josɛf kwo déem maa ye Matatia.  

Matatia kwo déem maa ye Amosi.  

Amosi kwo déem maa ye Nawum.  

Nawum kwo déem maa ye Esali.  

Esali kwo déem maa ye Naɡayi.  
26 Naɡayi kwo déem maa ye Maata.  

Maata kwo déem maa ye Matatia.  

Matatia kwo déem maa ye Semeini.  

Semeini kwo déem maa ye Joseka.  

Joseka kwo déem maa ye Joda.  
27 Joda kwo déem maa ye Joanan.  

Joanan kwo déem maa ye Resa.  

Resa kwo déem maa ye Zerubabel.  

Zerubabel kwo déem maa ye Selateli.  

Selateli kwo déem maa ye Neri.  
28 Neri kwo déem maa ye Melaki.  

Melaki kwo déem maa ye Adi.  

Adi kwo déem maa ye Kosam.  

Kosam kwo déem maa ye Elimadam.  

Elimadam kwo déem maa ye Ara.  
29 Ara kwo déem maa ye Josua.  

Josua kwo déem maa ye Eliazera.  

Eliazera kwo déem maa ye Jorim.  

Jorim kwo déem maa ye Matati.  

Matati kwo déem maa ye Levi.  
30 Levi kwo déem maa ye Simeon.  

Simeon kwo déem maa ye Judah.  

Judah kwo déem maa ye Josɛf.  

Josɛf kwo déem maa ye Jonam.  

Jonam kwo déem maa ye Eliakim.  
31 Eliakim kwo déem maa ye Melea.  

Melea kwo déem maa ye Menna.  

Menna kwo déem maa ye Matata.  



Matata kwo déem maa ye Natan.  

Natan kwo déem maa ye David.  
 

32 David kwo déem maa ye Jesse.  

Jesse kwo déem maa ye Obeda.  

Obeda kwo déem maa ye Bowaza.*  

Bowaza kwo déem maa ye Salimon.  

Salimon kwo déem maa ye Naason.  
33 Naason kwo déem maa ye Aminadabi.  

Aminadabi kwo déem maa ye Adimina.  

Adimina kwo déem maa ye Arani.  

Arani kwo déem maa ye Hezeron.  

Hezeron kwo déem maa ye Pɛreza.  

Pɛreza kwo déem maa ye Judah.  
34 Judah kwo déem maa ye Jakob.  

Jakob kwo déem maa ye Izaak.  

Izaak kwo déem maa ye Abaraham.  

Abaraham kwo déem maa ye Tera.  

Tera kwo déem maa ye Rewu.  
35 Rewu kwo déem maa ye Seruɡi.  

Seruɡi kwo déem maa ye Arawu.  

Arawu kwo déem maa ye Pɛleɡa.  

Pɛleɡa kwo déem maa ye Ebera.*  

Ebera kwo déem maa ye Sela.  
36 Sela kwo déem maa ye Kayinam.  

Kayinam kwo déem maa ye Arapazade.  

Arapazade kwo déem maa ye Sɛm.  

Sɛm kwo déem maa ye Noah.*  

Noah kwo déem maa ye Lameke.  
37 Lameke kwo déem maa ye Metusela.  

Metusela kwo déem maa ye Enoki.  

Enoki kwo déem maa ye Jaredi.  

Jaredi kwo déem maa ye Mahalaleli.  

Mahalaleli kwo déem maa ye Kayinam.  
38 Kayinam kwo déem maa ye Enosi.  

Enosi kwo déem maa ye Sɛfi.  

Sɛfi kwo déem maa ye Adam.  

Adam kwo maa ye Wɛ.  

4 

Setaana pɛ maŋe Yezu  

Matiyu 4:1-17; Maake 1:12-15  

1 Yezu déem ma zeɡe Jɔdan buɡa kam ni ne o yaɡe da o maa kɛa. Wɛ Sin-laao kom 

maa tɔɡe‑o de dam. Ko ma ja‑o ko vo kaɡoa yuu ne. 2 O maa wora taa, da finna. O na 

wora to mo setaana pɛ tui o tei o soɡe‑o se o ya ke o chɔɡe. Maŋa kam konto ne 

maama, o daa ba di kolokolo. Da finna yam na kɛ to, kana maa jeɡe‑o lanyerane. 
3 Setaana pɛ laam ma ba o ta ded‑o o we, “Nmo ná seene n ye Wɛ Bu, se n ta de 

kandwɛ dento se de ji wodiu se n di.”  
4 Yezu ma leiri o we, “Ko nam popone Wɛ tɔnɔ kom ne we: ‘Ko dae wodiu yerane mo 

pae se nabiina ŋwe.’ ”*  
5 Setaana pɛ daa ma ja‑o o ja vo o di peo kolo na dɔra to yuu. O laam ma bere‑o loɡo 

kom teene dem maama bedwe baŋa ne. 6 O daa ma ta o we, “Wo-laaro tento maama 

ye amo nyem mo. A nam wó wane a kwei-te a pa wolo maama a na laɡe to. Amo wó 

pa se n di dam te maama baŋa ne, se n ta‑n jeɡe zula nɔɔna maama tei ne. 7 Nmo ná sɛ 

n kuni dwoona n zuli-ne, wonnu tento maama wó taa ye nmo nyem.”  
8 Yezu ma leiri o we, “Ko popone Wɛ tɔnɔ kom ne we:  

‘Ko ye n Teiru Baŋa Wɛ yerane mo  

n jeɡe se n kuni dwoona n zuli‑o,  

ye n toŋe n ke o boboŋa.’ ”*  
9 Setaana pɛ daa ma kwei‑o o ja vo Jerusalem. O ma ja‑o o vo o di Wɛ diɡa kam yuu 

mɛ na dɔra to o zeɡe‑o da, ye o we, “Nmo ná ye Wɛ Bu, se n faŋe n chu teɡa ne se dé 

nii. 10 Kokuri ko popone Wɛ tɔnɔ kom ne we:  

‘Wɛ wó toŋe o malese sem nmo tei ne,  

se ba taa cho‑m cham maama wone.  
11 O maa wó pa se ba ba ba ma ba jea ba lwori‑m,  

se n yé maɡe n naɡa de kandwɛ n to teɡa ne.’ ”*  
12 Yezu laam ma leiri o we, “Ko ta popone Wɛ tɔnɔ kom ne we: ‘N yé faŋe n Teiru 

Baŋa Wɛ n nii.’ ”*  
13 Setaana pɛ laam na maŋe Yezu wonnu maama wone o ɡa to, o ma yaɡe‑o se ko ke 

fenfee.  
14 Yezu daa ta maa via, ye Wɛ Sin-laao kom dam wo o tei ne. O ma jwoori o vo Galili. 

Nɔɔna balo maama na zoore jei sem konto ne to ma ni o ŋwa. 15 O ma yeini o zo Juu 

tiina jeerim di sem o bere-ba Wɛ cheɡa kam. Nɔɔna maama maa zuli‑o lanyerane.  

Yezu tete teo kom tiina ve‑o  

Matiyu 13:53-58; Maake 6:1-6  

16 Yezu déem ma vo o yi teo kolo yere na ye Nazarete to. Ko ye teo kolo o na ke 

nɔɔno da to. Juu tiina siu dɛ maama o déem ma yeini o zo ba jeerim diɡa kam. Ba siu 

dɛ dedoa na yi to, o ma vo da. O na zo o wora to, o ma zaŋe wɛɛne se o ɡa Wɛ tɔnɔ o 

bere-ba. 17 Wɛ sampwora Izaya na popone tɔnɔ kolo faŋa faŋa to ya kuni ko tiɡi da, pa 

ba kwei-ko ba pa‑o. O de ma bwoli-ko ye o nii o na mɛ seeni ko na popone to. O na nɛ 

to, o ma bobo ko ɡarem o we:  
18 “Baŋa Wɛ Sin-laao kom mo wo amo baŋa ne.  

Kokuri to, o tiŋi-ne mo se a tɔɔle o kwor-ywoŋa kam a bere yiniɡa tiina.  

O ta ma toŋe-ne balo yiɡa na cheɡe to tei ne,  

se a tɔɔle o kwora kam a bere-ba we  

ba laam wó taa tei ba tete,  

se a daare a bere lilwoa we  

ba yia wó ba ya puri.  

O daa ta toŋe-ne se a pa balo  

nɔɔna na bɛɛse-ba to jwoŋi siu,  
19 se a daare a tɔɔle we,  

bene delo Baŋa Wɛ na wó ba  

o fɔɡe o nɔɔna bam to laam yia.”*  
20 Yezu na ɡaɡe o ti to, o laam ma pu tɔnɔ kom ye o kwei o pa ba diɡa kam 

tontoŋeno. O ma jeini teɡa ne se o bere-ba. Nɔɔna bam maama maa nii o yia ne se ba 

cheiɡi. 21 O ma ta o we, “Zem dɛ dem ne, abam na niɡi Wɛ tɔnɔ kom na bere kolo to 

jiɡi cheɡa á tei ne.”  
22 Ba maama maa zuli‑o ye ba we, “O taane dem lamma.” O kwora kam na ywomma 

to, ko ke-ba yaau. Ba daa ta maa we, “Ko dae Josɛf bu mo tento na?”  
23 O ma ta de-ba o we, “Amo nam yei we abam wó ta sinseira de amo nenɛɛne, ‘Nmo 

wolo na yɔɔre nɔɔna to, se n yɔɔre n tete!’ Abam daa ta wó ta we, ‘Dé lɔre wonnu telo 

nmo na ke Kaparenia ne to. Konto ŋwaane daa‑n ke konto dwoŋi n tete teo wone 

ywoba seeni.’ ”  
24 O ta ma ta o we, “A tɛ abam cheɡa ŋwaane to, nɔɔno ná ye Wɛ ni-jwoŋinu, o tete 

teo kom tiina yeini ba ba neɡe‑o. 25 Ko seene ko ye cheɡa mo. Maŋa kalo Wɛ 

sampwora Elija déem na wora to, doa déem tu ka ba ka wo neɡe taa, bena yatɔ de 

chane seredo mo. Konto ŋwaane da-kore déem zeɡe ka maŋa ne pa kana wora loɡo 

kom maama wone. Kadeina maa daɡa dedɛ Isarele tiina bam wone, 26 ye Wɛ nam wo 

toŋe Elija se o vo ba wolowolo tei. Wɛ déem nam toŋe‑o kadeim wodwoŋi tei ne, o na 

zoore Zarepata teo wone to. Sidon loɡo ne mo konto.* 27 Ko ta woli da, maŋa kalo Wɛ 

sampwora Elisa déem na wora to, naywanno dedɛ déem wo Isarele teo kom ne. Ba 

wolowolo de déem wo nɛ yazura ba wone. Elisa déem pɛ se Naaman yerane mo na 

yazura, ye wonto nwoŋi Siria loɡo ne.”*  
28 Nɔɔna balo maama na wo jeerim diɡa kam ne to na niɡi Yezu na taɡe kolo to, ba 

bane ma zaŋe lanyerane. 29 Ba ma zaŋe ba zeili‑o ba pa o nwoŋi teo kom wone. Teo 

kom déem wo peo yuu ne mo. Ba ma ja‑o ba vo jeiɡa kalo na luuna de teɡa to se ba 

yiɡi‑o ba de teɡa ne ba ɡo. 30 Ba ma ware. Yezu ma pipiri o vo o tɔɡe ba tetare o 

nwoŋi o maa kɛa.  

Yezu yɔɔre nɔɔna dedɛ  

Matiyu 8:14-17; Maake 1:21-39  

31 Yezu déem ma vo Galili teo kodwoŋi, ko yere mo Kaparenia. Juu tiina siu dɛ ma 

yi. O ma vo o zo ba jeerim diɡa kam se o bere nɔɔna bam da. 32 Ba maa tiini ba ye 

yaau de o berem dem, o ni taane na jeɡe dam to ŋwaane.  
33 Nɔɔno wodwoŋi déem maa wo ba jeerim diɡa kam wone ye chichira daane‑o. 34 O 

ma chwoosi de kwor-dɛa ye o we, “Woo! Yezu, Nazarete tu, bɛ mo n laɡe debam tei 

ne? Nmo tu se n chɔɡe debam dwi mo na? A nam yei nmo na ye wolo. Nmo ye 

Wo-pwoŋo Tu wolo Wɛ na toŋe to mo.”  
35 Yezu ma bwɛ chichira kam o we, “Cheiɡi sɔɔ, se n yaɡe o yera se n viiri.” Setaane 

dem na niɡi konto to, de ma yiɡi nɔɔno wom de de teɡa ne. De laam ma yaɡe‑o ye de 

wo ke‑o kolokolo. Konto ma ke nɔɔna bam maama yia ne mo. 36 Ko ma so-ba 

lanyerane. Ba maama maa ŋɔɔne daane ba we, “Bɛ mo ye o wane o ta tento? Nii o na 

mae o dam o tɛ de chichiri sem pa se se sɛ o ni ye se viiri.”  
37 Nɔɔna balo maama na zoore jei sem konto ne to laam ma ni Yezu ŋwa.  

 

38 Yezu déem ma nwoŋi jeerim diɡa kam wone. O ma vo Simon ba sɔŋɔ. O na yi da 

to, de paa maɡe Simon tenkaane lanyerane. Ba ma lwoori Yezu se o zeini kaane wom 

o jaweo kom baŋa ne. 39 O ma vo o zeɡe kaane wom tei ne. O ma ta o bere paa kam se 

ka yaɡe kaane wom. Ka ma seene ka yaɡe‑o. O laam ma zaŋe lela ye o ke wodiu o 

pa-ba.  
40 Ko na tu ko yi wɛ-zoore maŋa ne to, ba ma ja nɔɔna balo maama na ba jeɡe yazura 

to ba ba Yezu tei se o yɔɔre-ba. Ba déem jeɡe jaweero dwi dwi mo. O ma zi o jea ba 

dedoa dedoa baŋa ne pa se ba maama na yazura. 41 Ko ta woli da, setaana de ma yaɡe 

nɔɔna dedɛ ya na jeɡe ya daane to yera. Ba maa yeini ba chwoosa mo ba we, “Nmo ye 

Wɛ Bu wom!” Ba nam na yei we o seene o ye Wɛ Dam Tu Krista wom to, o ma bwɛ-ba 

se ba daa yé taa ŋɔɔne o taane.  
42 Teɡa na poore tetete to Yezu daa ma nwoŋi o vo jei selo nɔɔn-nɔɔno na tera to. Teo 

kom nɔɔna bam ma zaŋe ba nwoŋi se ba beeri o jei. Ba laam ma na‑o ye ba vo o tei. 

Ba ma kwaane se ba che o chwoŋa se o yé viiri o yaɡe-ba. 43 O ma ta de-ba o we, 

“Amo nam jeɡe se a vo a tole teene dedem mo a tɔɔle Wɛ paare dem kwor-ywoŋa 

kam. Ko ye konto ŋwaane mo Wɛ toŋe-ne nabiina tei ne.”  
44 O laam maa tole Judea teene dem. O déem yeini o zo ba jeerim di sem mo se o taa 

bere-ba Wɛ cheɡa kam.  

5 

Yezu bwoŋi nɔɔna badwonna se ba taa tɔɡe‑o  

Matiyu 4:18-22; Maake 1:16-20  

1 Dɛ dedwe mo Yezu déem vei o zeɡe buɡa-kamunu kodwoŋi ni ne, ka yere mo 

Genesara.b O na zeɡe da konto to, nɔɔna ma ba o tei se ba taa cheiɡi Wɛ kwora. Ba 

maa peene daane ye ba yiɡa. 2 O ma na nabwooru telei te tiɡi buɡa kam ni ne, 

ywon-jara na yaɡe-te ye ba daare ba vo se ba zare ba chworu tem. 3 Nabworo dedoa 

maa ye Simon nyem mo. Yezu ma zo ko wone. O ma ta dedaane Simon o we, “Chwo 

bworo kom n ja n vo yiɡa fenfee n pa-ne.”  

Ko na seene ko ke to, o laam maa jei nabworo kom wone o tɛ Wɛ taane o bere 

nɔn-kɔɡɔ kom. 4 O na bere-ba o ti to, o ma ta de Simon o we, “Cho bworo kom n ja n 

vo na-luŋa kam jei, se á de á chworu tem na bam kuri ne á ja ywona.” 5 O ma leiri‑o o 

we, “Amo tu, debam maŋe dé de chworu tem taa dé ɡa. Teɡa poore ye dé wo nɛ 

kolokolo. Dé nam buɡi dedɛ. Nmo nam na taɡe we dé daa jwoori dé ke to, amo wó pa 

ba de chworu tem se dé nii.”  
6 Ba ma vo ba yi na bam tetare jei sem ye ba de chworu tem da ba ja ywona dedɛ. 

Ywona yam maa tiini ya daɡa dedɛ pa se chworu tem laɡe te kaare. 7 Ba ma yeese ba 

jea ba bwoŋi ba dwonna bam se ba ba ba woli-ba. Banto de ma kwei nabworo kokom 

kom ba ja vo ba woli-ba. Bworru tem telei maama ma su de ywona. Te ma ɡa fenfee 

se te misi na bam wone.* 8 Simon wolo yere dedwoŋi na ye Piita to ma na kolo na ke 

to. O ma vo o kuni dwoona Yezu yiɡa ne, ye o we, “Amo tu, véi dáa a tei ne, se amo 

mo ye nɔn-chechɔɡɔ.”  
9 Ba na jaane ywona dedɛ ye ya tiini ya daɡa to, ko ma kaɡele Simon dedaane nɔɔna 

balo na wo o tei ne to. 10 Ko ta kaɡele Zebedi bia balei na tɔɡe ba wora to. Ba dedoa 

yere mo Jemsi, o nyaane wom yere mo Jɔn. Banto déem yeini ba tɔɡe de Simon mo ba 

toŋa. Yezu daa ma ta de Simon o we, “Yé ta‑n kɔre foone. Ko zeɡe zem dɛ dem ne ko 

taa via, nmo laam wó ta‑n laɡe nɔɔna mo n pa amo, ne nmo déem na yeini n laɡe 

ywona n jaane tei to.”  
11 Ba ma jwoori ba ja nabwooru tem ba nwoŋi ba tiŋi buburu kom ni ne. Ba na ke 

konto ba ti to, ba yaɡe ba wonnu maama ye ba laam daare ba tɔɡe Yezu.  

Yezu daa ta yɔɔre nɔɔna  

Matiyu 8:1-4; 9:1-8; Maake 1:40–2:12  

12 Dɛ dedwe mo Yezu vei teo kodwoŋi. Nɔɔno ya wo teo kom konto ne o na ye 

nayɔŋɔ. O jaweo kom déem zo o yera lanyerane. O na nɛ Yezu to, o ma fɔɔre o yi o tei, 

ye o kuni dwoona o lwoori‑o o we, “Amo tu, n ná laɡa, n jeɡe dam se n pa a na 

yazura.” 13 Yezu ma twe o jeŋa o dwei‑o ye o we, “A laɡe se ko taa ye konto. Zaŋe de 

yazura.”  

O na taɡe konto to mo bedwe baŋa ne jaweo kom jei nɔɔno wom yera ne. 14 Yezu ma 

kaane‑o o we, “Yé zaŋe n ta kolo na ke to n bere nɔɔn-nɔɔno. Yɔɔre Wɛ kaanem tu 

wom tei se n vo n bere‑o n jaweo kom na jei tei n ye-daa ne.* Ta daare n kwei pɛɛra n 

ma n kaane Wɛ, nenɛɛne Moses nia yam na bere tei kwɛɛm ŋwaane to. Konto wó bere 

nɔɔna we n jaweo kom seene ko jei.”  
15 Ko nam na ke tei to, nɔɔna dedɛ déem niɡi Yezu ŋwa jei maama. Konto ŋwaane mo 

nɔn-kɔɡɔ dedɛ maa vei o tei se ba taa cheiɡi o ni-botare sem, se ba daare ba na yazura. 
16 O déem ná laɡe o ware Wɛ, o yeini o beeri mɛ seeni nɔɔna na tera to mo se o ware 

Wɛ.  
17 Dɛ dedoa mo Yezu déem wora o tɛ Wɛ taane o bere nɔɔna. Ba badaara déem ye 

Farisi tiina mo dedaane Wɛ nia zamesem tiina. Ba déem nwoŋi teene dwi dwi mo ba 

ba o tei. Jerusalem tiina, de teene delo maama na wo Galili ne de Judea ne to tiina 

maa wora. Ba déem maa jei Yezu tei ne, ye o wane o yɔɔre jaweena Baŋa Wɛ dam na 

wo o tei ne to ŋwaane. 18 O na wora o bere-ba konto to, nɔɔna badwonna ya zeŋe ɡɔrɔ 

de ɡunɡwolo ba jeɡe ba beena. Ba na yi jei selo Yezu na wora to, ba ya kwaane se ba 

ja ɡɔrɔ kom ba ja ba zo diɡa kam wo ba tiŋi Yezu yiɡa ne. 19 Ko ya maa ware, kɔɡɔ 

kom na daɡa to ŋwaane. Ba wo nɛ chwoŋa se ba zo. Ba ma ja ɡɔrɔ kom ba di nayuu. 

Ba laam ma puri bɔɔne ye ba daare ba pa ɡunɡwolo kom tɔɡe da ko tu diɡa kam wo. 

Ko ma pa se ɡɔrɔ kom zo ko tiɡi nɔɔna bam tetare ne Yezu yiɡa ne konto. 20 Yezu ma 

lɔre we ba ke ba wo-dedoa ded‑o. O ma ta o we, “A badwoŋi, nmo wɛleera yam 

saare.”  
21 O na taɡe konto to, Wɛ nia zamesem tiina bam de Farisi tiina bam maa bwɛ ba 

wone ba we, “O bere o tete we o ye wɔ mo, ye o pae se o de Wɛ ye bedwe? 

Nɔɔn-nɔɔno tera kotu na jeɡe chwoŋa se o yaɡe o dwoŋi nɔɔno wɛleera o ma chɛ‑o, ko 

ná dae Wɛ yerane.”  
22 Yezu ma lɔre ba na bwɛ tei ba kana ne to ye o bwei-ba o we, “Bɛŋwaane mo á jeɡe 

boboŋe dem konto dwoŋi á wone? 23 Yaɡe-na se a bwei abam a nii kɔ mo ye mɔle, 

amo ná taɡe nɔɔno wonto we, o wɛleera yam saare, naa a ná taɡe‑o a we, o zaŋe o taa 

via? 24 Amo nam wó pa se abam lɔre we amo wolo na ye Nabiin-bu wom to jeɡe dam 

loɡo baŋa ne se a yaɡe nɔɔno wɛleera a ma chɛ‑o.” O laam ma ta ɡɔrɔ kom o we, “Nii 

mo! Zaŋe wɛɛne se n kwei n ɡunɡwolo kom n ja n vo sɔŋɔ.” 25 Bedwe baŋa ne mo 

nɔɔno wom zaŋe ba maama yiɡa ne, ye o kwei o ɡunɡwolo kom o ya na tiɡi ko baŋa 

ne to o zeŋe o maa vei sɔŋɔ. O na maa viiri to mo o tei Wɛ lanyerane.  
26 Nɔɔna maama na nɛ kolo na ke to, ko ma ke-ba yaau. Foone ma ja-ba. Ba ma daare 

ba tei Wɛ, ye ba we, “Dé zem nɛ wo-kenkaɡele lanyerane!”  

Yezu bwoŋi Levic se o ta tɔɡe‑o  

Matiyu 9:9-13; Maake 2:13-17  

27 Konto maama na kɛ to, Yezu ma zaŋe o nwoŋi o maa kɛa. O na maa kɛ to mo o nɛ 

lampwoo laro wodwoŋi, o yere mo Levi. O déem jei mɛ seeni o na yeini o jei o jwoŋi 

lampwoo nɔɔna tei ne to. Yezu ma ta ded‑o o we, “Zaŋe n ta n tɔɡe-ne.”  
28 Levi ma zaŋe o yaɡe o woŋo maama ye o tɔɡe o kwaɡa. 29 O ma vo sɔŋɔ o ke 

wodiiru dedɛ o ma ke kuri o pa Yezu. Nɔɔna dedɛ ma ba ba tɔɡe ba di, dedaane 

lampwoo lara dedɛ. 30 Farisi tiina de ba zamesem tiina de tɔɡe ba wora. Ba ma vo Yezu 

kwaɡa tɔɡena bam tei ba ŋɔɔna ye ba poona ba we, “Bɛ mo ke ye abam di wodiu 

dedaane lampwoo lara de nɔn-chechɔɡero tem konto?”* 31 Yezu ma leiri-ba o we, “Ko 

ná ye balo na jeɡe ya-dɛɛra to, banto ba jeɡe se ba vo dɔkta tu tei se o yɔɔre-ba. Ko 

daare balo na ba jeɡe yazura to mo jeɡe se ba vo ba na yɔɔrem. 32 Amo na tu loɡo 

baŋa to, ko dae balo na maŋe ba ye nɔn-ŋona to ŋwaane, se a nam tu se a pa 

nɔn-chechɔɡero mo leiri ba wo Wɛ ŋwaane.”  

Yezu berem dem ye berem-doore  

Matiyu 9:14-17; Maake 2:18-22  

33 Ba daa ta ma ta de Yezu ba we, “Jɔn kwaɡa tɔɡena bam yeini ba vɔ ni mo maŋa 

maama ye ba daare ba ware Wɛ. Farisi tiina tɔɡena bam de yeini ba ke konto dwoŋi. 

Bɛ mo ye nmo kwaɡa tɔɡena bam ba vɔ ni konto?” 34 O ma leiri-ba o we, “Nɔɔno ná 

wora o ke kadiri, ye o dwonna ná wora se ba tɔɡe ba di, n bá‑n wane n pa ba vɔ ni ye 

kan-baro wom ta wo ba tei ne. 35 Ko nam wó ba ko yi maŋa kam ba na wó ja kan-baro 

wom ba viiri. Maŋa kam konto ne ye o daa tera ba tei ne, mo ba nam wó vɔ ni 

wo-chechɔɡɔ ŋwaane.”  
36 Yezu daa ma maŋe memaŋa kadwoŋi o bere-ba o we, “Nɔɔn-nɔɔno bá sɛ o kwei 

ɡare-doŋo o kaare se o ma feiri ɡare-dwoŋo. O nam ná ke konto, o wó kaare 

ɡare-doŋo kom o chɔɡe mo, ye ko bá wane ko maŋe de ɡare-dwoŋo kom. 
37 Nɔɔn-nɔɔno ta bá sɛ o kwei sa-doora o lwo o ke lɔ-dwoŋa wone. O ná ke konto, ye 

sana bam ná keeri, ba wó pa se lɔa kam baɡe mo. Konto ŋwaane sana bam wó lwo ba 

yaɡe, ye lɔa kam de chɔɡe. 38 Sa-doora nam maŋe se n lwo n ke lɔ-doŋa wone mo. 
39 Nɔɔno nam ná nyɔɡe sa-keira o me, o daa bá taa laɡe se o nyɔ sa-doora. O nam wó 

ta we, sa-keira bam tiini ba lamma.”  

6 

Yezu Krista dwoi siu dɛ chullu  

Matiyu 12:1-14; Maake 2:23–3:6  

1 Juu tiina siu dɛ dedwoŋi daa ma yi. Yezu de o kwaɡa tɔɡena bam déem ma tɔɡe 

daane ba da kara wo ba maa kɛa. Ba na maa vei to, o kwaɡa tɔɡena bam maa bwori 

mena ba yu ba dona.* 2 Farisi tiina de tɔɡe ba wora. Ba ma bwei we, bɛ mo ye banto ke 

totoŋe delo na chɔɡe dé siu dɛ chullu tem to? 3 Yezu ma leiri-ba o we, “Abam ta wo 

fɔɡe á ɡa Wɛ tɔnɔ kom na bere Pɛ David taane tei to na? Ko bere we kana déem jeɡe o 

de o nɔɔna bam. 4 Konto ŋwaane o ma vo o zo Wɛ diɡa kam, ye o kwei bworobworo 

kolo na tiɡi da Wɛ ŋwaane to. Bworobworo kom konto chula se nɔɔno di-ko, ko ná dae 

Wɛ kaanem tiina yerane. David déem di bworobworo kom, ye o daare o pa o nɔɔna 

bam de tɔɡe ba di.” 5 Yezu daa ta ma ta o we, “Konto to, Nabiin-bu wom jeɡe dam siu 

dɛ chullu tem baŋa ne.”  
6 Konto na kɛ to, siu dɛ dedem daa ma yi. Yezu déem ma vo o zo Juu tiina jeerim 

diɡa. O maa wora o bere-ba Wɛ taane. Nɔɔno wodwoŋi maa tɔɡe o wora, o jazem jeŋa 

kam na teɡa. 7 Wɛ nia zamesem tiina de Farisi tiina de maa wora. Banto maa kwaana 

ba laɡe chwoŋa se ba bere we Yezu ke o tusi. Konto ŋwaane ba déem jei ba yere‑o se 

ba nii, o wó sɛ o yɔɔre nɔɔno siu dɛ dem ne naa o bá sɛ. 8 Yezu ma lɔre ba na boŋe tei 

to. O ma ta de je-teɡa kam tu o we, “Zaŋe wɛɛne n ba n zeɡe nɔɔna maama tetare ne.” 

O ma zaŋe o nwoŋi o zeɡe da.  
9 Yezu ma bwei nɔɔna bam o we, “Chullu bere we bɛ mo? Kɔ mo tɔɡe chwoŋa, nɔɔno 

ná ke o dwoŋi lanyerane siu dɛ dem ne, naa o ná ke‑o lwarem? Kɔ mo lana, nɔɔno ná 

vere o dwoŋi ŋwea siu dɛ dem ne, naa o ná ɡo‑o?”  
10 O na taɡe konto to, o ma nii ba maama ye o daare o ŋɔɔne de je-teɡa kam tu o we, 

“Twe n jeŋa kam.” O na ke konto to, o jeŋa kam ma jwoori ka ke lanyerane. 11 Nɔɔna 

bam na nɛ konto to, ba ma fole dedaane Yezu, ye ba bane daane se ba nii ba na wó 

wane ba ke‑o tei to.  

Yezu kuri o totoŋa nakwa fuɡa-balei bam  

Matiyu 10:1-4; Maake 3:13-19  

12 Da yam konto ni ne, Yezu ma vo o di peo kodwoŋi yuu se o ware Wɛ. Dɛ dem 

konto maama o wora o ware Wɛ taa, se ko ba ko yi te-pora. 13 Teɡa na poore ka ti to, o 

ma bwoŋi o kwaɡa tɔɡena bam se ba ba o tei. O laam ma le nɔɔna fuɡa-balei ba wone, 

ye o tiŋi-ba se ba taa ye o totoŋa nakwa bam. 14 Ba yera mo tento:  

Simon wolo Yezu na pɛ o yere we Piita to.  

Anduru wolo na ye Simon nyaane to.  

Jemsi, de Jɔn, de Filipi, de Batoloma, 15 de Matiyu, de Tomas.  

Jemsi wolo na ye Alafayu bu to, de Simon wolo ba na bwoi‑o we Zɛlota tiɡisimd 

nyem to, 16 de Judas wolo na ye Jemsi bu to, dedaane Judas Yisakara wolo déem na 

wó ba o yeiɡi Yezu o pa nɔɔna to.  
 

17 Yezu ma tu peo kom yuu ne. O dedaane o tontoŋena fuɡa-balei bam ma vo ba yi 

teɡa kalo na mae daane to. O ma zeɡe da, dedaane o kwaɡa tɔɡena dedɛ, de nɔn-kɔɡɔ 

dedɛ maŋe ko ɡilimi ko su jei sem maama. Banto déem nwoŋi jei dwi dwi mo, Judea 

teene dem maama wone. Badwonna nwoŋi Jerusalem. Badwonna de ma nwoŋi Tura 

de Sidon jei selo na wo naneo kom ni ne to. 18 Ba déem tu Yezu tei se ba cheiɡi o taane 

dem, se ba daare ba na yazura de ba jaweero tem. Nɔɔna badaara wora chichiri na 

jeɡe-ba se daana. Ko ma ɡare banto de yera ne. 19 Nɔɔna bam maama maa kwaana se 

ba dwei‑o, kolo ŋwaane o jeɡe dam delo na wó pa ba maama na yazura to.  

Wopwolo de lwia taane  

Matiyu 5:1-12  

20 Yezu déem ma nii o tɔɡena bam seeni ye o we:  

“Yiniɡa na jeɡe abam balo to mo jeɡe yu-ywoŋo,  

á na tɔɡe á di Wɛ paare dem to ŋwaane.  
21 Kana na jeɡe abam balo leile to mo jeɡe yu-ywoŋo,  

Wɛ na wó pa á bochara peini de á fera yam to ŋwaane.  

Abam balo yiɡa na nyɔne leile to mo jeɡe yu-ywoŋo,  

Wɛ na wó pa á ba á di ywoni to ŋwaane.  

22 Nɔɔna ná chuli abam, ye ba ná vae abam, naa ba twe abam, naa ba ná jeɡe abam 

ba yaala, á jeɡe yu-ywoŋo mo.* Ba ná ke abam konto dwoŋi, á na tɔɡe amo wolo na ye 

Nabiin-bu wom to ŋwaane, 23 se á ta‑á jeɡe wopwolo lanyerane dɛ dem konto ne. Ta‑á 

yei-na we ba nabaara de déem ke faŋa faŋa Wɛ sampwori sem konto mo. Á faŋe á ta‑á 

yei ko ni ne, se á wó na nyɔɔre dedɛ Wɛ tei ne.  
24 Ko daare abam balo na ye naduna to, lɛɛro yi abam,  

á na maŋe á na á wo-laaro tem ye á daa bá na to ŋwaane.  
25 Abam balo na jeɡe wodi-fɔrɔ á di leile to, lɛɛro yi abam,  

á na wó ba á yaare de kana to ŋwaane.  

Abam balo na di ywoni leile to, lɛɛro yi abam,  

á na wó ba á keeri ye á yi-na lu to ŋwaane.  
26 Nɔɔna maama ná jeɡe abam ba zula, lɛɛro yi abam. Ta‑á yei-na we ba kwoa nakwa 

de déem zuli balo na pae ba ye Wɛ sampwori ye ba dae to.”  

Swono taane  

Matiyu 5:38-48; 7:12  

27 Yezu daa ma ta o we, “Abam balo na cheiɡi-ne to nam nii-na. Ta‑á swoi á dona. 

Ta‑á ke balo na chuli abam to lanyerane. 28 Ko ná ye balo na sɔɔle ba chɔɡe abam to, 

se á swɛ ba swolim. Lwoori-na Wɛ á pa balo na jeɡe abam ba twea to. 29 Nɔɔno ná lɔɡe 

nmo popɔŋɔ, se n ɡuni kodwoŋi kom se o daa lɔ. Nɔɔno ná vere nmo ɡare-bwora o ja 

viiri, se n pa‑o chwoŋa se o kwei n ɡare-bu o woli da. 30 Nɔɔno wolo maama ná lwoori 

woŋo nmo tei ne, se n pa‑o. Nɔɔno ná kwei nmo woŋo o ja viiri, yé bwei ko bwia se n 

jwoŋi. 31 Nam ta‑á ke-na á dwonna lanyerane, se ko maŋe de á na laɡe se banto taa ke 

abam tei to.  
32 Abam nam ná swoi balo de na swoi abam to yerane, á wó na nyɔɔre na? 

Nɔn-chechɔɡero de maŋe ba swoi ba dwonna konto dwoŋi mo. 33 Abam ná ke 

lanyerane de balo na ke abam lanyerane to yerane, á wó na nyɔɔre na? 

Nɔn-chechɔɡero de maŋe ba ke konto dwoŋi mo. 34 Abam ná jene sabu á pa balo 

yerane na wó wane ba jwoori ba ŋwe to, á wó na nyɔɔre na? Nɔn-chechɔɡero de yeini 

ba jena ba pa ba dwonna se ba jwoori ba jwoŋi ko ni ne. 35 Abam nam jeɡe se á ta‑á 

swoi á dona, ye á ta‑á ke-ba lanyerane. Abam nam ta‑á jene sabu á pa nɔɔna, ye á 

yaɡe teenem. Yuu-tu Baŋa Wɛ mo yeini o zeini baneɡero nyena de puseŋ-nyena mo. Á 

ná yeini á ke konto dwoŋi, á wó na nyɔɔre dedɛ Wɛ tei ne, de á na bere we á ye o bia 

tei to. 36 Ta‑á duri-na nɔɔna ŋwaŋa, ne á Kwo Wɛ na ye tei to.  

Zeinim taane  

Matiyu 7:1-5, 16-20, 24-27; 12:33-35  

37 Abam nam yé zaŋe á ŋɔɔne á dwonna taane, se á yé pa Wɛ ŋɔɔne abam de taane. 

Yé ta‑á jeɡe-na nɔɔna á yaala, se á yé pa Wɛ yaale abam de. Nam yaɡe-na á ma chɛ á 

dwonna, se Wɛ laam wó yaɡe abam de wɛleera o ma chɛ abam. 38 Ta‑á pa-na nɔɔna 

wolim, se Wɛ wó woli abam de konto. Wɛ wó pa á na wolim lanyerane, ne ba na kwei 

bɔŋa ba maŋe ba vuuri ka ni ye ka siiri to. Abam na ke á dwonna tei to, Wɛ wó ke 

abam de konto se ko taa mae daane.”  
39 Yezu laam ma maŋe memaŋa o bere-ba o we: “Lilwei wó wane o vaŋe o dwoŋi 

lilwei mo na? Ba ná ke konto, ba maama bá to ɡwoŋo wone na? 40 Zenzamso bá wane 

o dwoni wolo na bere‑o to. Ko daare zenzamso ná zamese o ti maama, o de wolo na 

bere‑o to wae ba ye bedwe.  
41 Abam nye de nɔɔno ná nii o dwoŋi yi ne o na weo balaŋa da, ye o yiɡa tera de o 

tete yi na jeɡe da-lɔŋɔ to. Ko maŋe se ko taa ye konto na? 42 Nɔɔno wolo ná wo maane 

we o jeɡe da-lɔŋɔ o yi ne, kotu wó taa jeɡe chwoŋa se o ta de o dwoŋi we, ‘A badwoŋi, 

pa se a le weo n yi ne’ na? Abam ye pipiri-nyena de á na ke á dwonna tei to. Abam 

nam jeɡe se á le á tete yi da-lɔŋɔ kom mo, se á laam wane á nii lanyerane se á le á 

dwoŋi yi weo kom.  
43 Nɔɔno kikia wó pa á lɔre o na seene o ye tei to. Tei-ŋoŋo tera ko na wó lei 

bu-kokwaaro. Tei-jawona nam tera ko na wó lei bu-ŋona. 44 Abam ná laɡe se á lɔre tio 

maama na ye kolo to, á wó ma ko bia mo á lɔre. Nmo bá‑n na mɔɔro sabara yuu ne, 

naa n na swa kaliɡwoŋo o kuri ne n twɛ. 45 Nɔn-ŋom wó taa jeɡe wo-laaro mo o 

boboŋa ne pa se o jeɡe-te o ŋɔɔna. Ko daare nɔn-balɔrɔ wó taa jeɡe wo-balwaaro mo o 

boboŋa ne pa se o jeɡe tento o ŋɔɔna. Nɔɔno na jeɡe kolo maama ko su o boboŋa to 

mo wó siiri o ni taane wone.  
 

46 Bɛŋwaane mo á yeini á zuli-ne ye á bwoi amo we, ‘Dé Teiru, dé Teiru’, ye á ta ba 



sɛ amo ni?* 47 Wolo maama ná tu amo tei o jwoŋi a taane dem ye o daare o tɔɡe-de, 

amo wó bere abam konto tu na nye tei to. 48 Wonto nye de nɔɔno wolo na laɡe o lɔ o 

sɔŋɔ to. O ma ko ɡwoŋo o yi pelɔrɔ, ye o laam chwi sɔŋɔ kom kuri pelɔrɔ kom baŋa 

ne. Buɡa ma su ka wɛɛle ka maɡe sɔŋɔ kom, ye na bam wo wane ba chwoori-ko, o na 

lɔɡe-ko lanyerane ye ko dana to ŋwaane. 49 Ko daare wolo maama nam na jwoŋi amo 

taane dem ye o ba tɔɡe-de to nye de nɔɔno wolo na pɔpɔ o lɔ o sɔŋɔ kasolo baŋa ne, ye 

o wo koɡe ɡwoŋo se o ma chwi-ko to. Buɡa ma su ka wɛɛle ka maɡe sɔŋɔ kom ka 

ɡwɛɛne, pa na bam chwooli ko maama.”  

7 

Yezu yɔɔre soja tu tontoŋeno  

Matiyu 8:5-13  

1 Yezu déem na bere nɔn-kɔɡɔ kom o memaŋa yam o ti to, o daa ma vo Kaparenia. 
2 Rom tiina soja yiɡa tu wodwoŋi déem mo wora, o na jeɡe sɔŋɔ tontoŋeno. O maa 

swoi‑o dedɛ. O tontoŋeno wom déem maa weela lanyerane ye o laɡe o te. 3 Soja tu 

wom ma ba o ni Yezu ŋwa. O ma toŋe Juu tiina nakwa o tei ne se ba pa o ba o jwoŋi o 

tontoŋeno wom ŋwea. 4 Juu tiina nakwa bam ma vo Yezu tei ba tiini ba lwoori‑o se o 

ba o jwoŋi ba dedɛɛro wom tontoŋeno wom ŋwea. Ba ma ta ded‑o ba we, “O ye 

nɔn-ŋom. 5 O swoi debam Juu tiina dwi dem, ye o daare o lɔ jeerim diɡa o pa debam. 

Konto ŋwaane, kwaane se n duri o yiniɡa.”  
6 Yezu ma sɛ. O ma tɔɡe dedaane-ba o maa vei soja tu wom sɔŋɔ. O ma twɛ sɔŋɔ kom, 

dedaane soja tu wom daa toŋe ni o tei ne o we, “Amo tu, yé yaare n tete n ba. A muri 

se n ba n zo amo sɔŋɔ. 7 Konto ŋwaane mo pɛ se amo tete wo tu nmo tei. Nam ta n ni 

we, a tontoŋeno wom zaŋe, se o laam wó na yazura. 8 Amo de ye nɔɔno wolo nɔɔna 

badwonna na jeɡe dam amo baŋa ne to, ye amo de daa ta jeɡe dam badaara baŋa ne. 

A ná taɡe we nɔɔno wolo véi, o jeɡe se o vo mo. A nam daa ná we nɔɔno wolo ba, o de 

wó ba mo. Ko ta ná ye a tontoŋeno, a ná we o ke woŋo, o jeɡe se o ke mo.”  
9 Yezu na niɡi konto to, ko ma so‑o. O ma pipiri o nii kɔɡɔ kolo na tɔɡe‑o to, ye o ta o 

we, “A tɛ abam, amo wo nɛ nɔɔn-nɔɔno o na jeɡe wo-dedoa de amo se ko yi wonto na 

jeɡe wo-dedoa tei to, ko ná maŋe ko ye Isarele dwi tiina bam wone de.”  
10 Soja tu wom nɔɔna bam laam ma jwoori sɔŋɔ. Ba na yi da to, ba nɛ de tontoŋeno 

wom jeɡe yazura.  

Yezu bi kadeim wodwoŋi bu  

11 Konto na kɛ to, Yezu daa ma zaŋe o vo teo kodwoŋi, ko yere mo Nayin. O na maa 

vei to, o kwaɡa tɔɡena bam dedaane nɔn-kɔɡɔ kamunu mo tɔɡe‑o ba maa via. 12 O na 

yi teo kom ni to, o ma jeeri nɔɔna na zeŋe too de ɡandwa ba maa nwoŋa. Too wom nu 

ye kadeim mo. Mo o bu-doa. Teo kom kɔɡɔ kamunu de maa tɔɡe too wom kwaɡa. 
13 Dé Teiru Yezu na nɛ kadeim dem to, o ma duri o ŋwaŋa. O ma ta ded‑o o we, “Yé 

ta‑n keera.” 14 O ma vo o dwei ɡandwa yam. O na ke konto to, balo na zeŋe too wom 

to ma zeɡe. Yezu ma ta de too wom o we, “Amo badwoŋi, a tɛ nmo se n zaŋe wɛɛne!” 
15 O na taɡe konto to, too wom ma seene o zaŋe ye o bobo ŋɔŋa. Yezu ma jwoŋi‑o o pa 

o nu wom.  
16 Nɔɔna bam maama na nɛ konto to, ba ma kɔre Wɛ lanyerane, ye ba tei‑o ba we, 

“Dé ke Wɛ lei! Wɛ ni-jwoŋinu kamunu nam chuɡa dé tei ne. Wɛ tu se o jwoŋi o nɔɔna 

bam mo.”  
17 Judea teene dem, de de nawuura yam maama laam ma ni Yezu ŋwa.  

Jɔn wolo na pae nɔɔna sɛɛm to taane  

Matiyu 11:2-19  

18 Jɔn de déem ma ni Yezu ŋwa. O kwaɡa tɔɡena bam ma ta ba bere‑o Yezu na ke 

kolo maama to. O laam ma le o kwaɡa tɔɡena bam balei, 19 ye o toŋe-ba dé Teiru Yezu 

tei ne, se ba bwei‑o ba nii, wonto mo ye wolo Wɛ na bere-ba we o wó ba to, naa ba ta 

teene nɔɔno wodwoŋi.  
20 Nɔɔna bam ma vo Yezu tei ba ta ded‑o ba we, “Debam tu Jɔn wolo na pae nɔɔna 

sɛɛm to mo toŋe debam nmo tei ne, se dé ba dé bwei dé nii, nmo mo ye wolo Wɛ na 

bere debam we n wó ba to, naa de ta teene nɔɔno wodwoŋi?”  
21 Kanto maŋa kam ne nɔɔ mo Yezu déem yɔɔre nɔɔna dedɛ de ba jaweero dwi dwi. O 

ma yɔɔre chichiri na daane nɔɔna balo to, ye o daare o pa lilwoa dedɛ yia puri. 22 O 

laam ma leiri Jɔn tontoŋena bam o we, “Véi-na á ta de Jɔn kolo maama á na nɛ to, ye 

á kwori á ni to. Á ta á bere‑o we, lilwoa mo jwoori ba nae, ɡwaaro de wae te via, 



naywanno yera de kwɛ lanyerane, zɔ-kɔro de zwa ni, twa de jwoori ba bi. Ko woli da, 

yiniɡa tiina de maa ni Wɛ kwor-ywoŋa kam.* 23 Wolo maama na ba jwoori Wɛ kwaɡa 

ne amo ŋwaane to mo ye yu-ywoŋo tu.”  
24 Jɔn tontoŋena bam ma jwoori ba viiri. Yezu laam ma ta Jɔn taane o bere nɔn-kɔɡɔ 

kom. O ma ta de-ba o we, “Abam déem na vei Jɔn tei kaɡoa yuu ne to, á boŋe we á 

wó na bɛ mo? Á vei se á nii ɡaaro telo vio na jeɡe ko dole to mo na? 25 Aawo. Se bɛ 

mo? Á vei se á nii nɔn-yero na zo ɡare-nyenno to mo na? Aawo. Nɔn-yero nam wó taa 

zoore sɔ-fɔrɔ wone mo ye o di o ni, se ko dae kaɡoa yuu ne. 26 Bɛ nam mo ye á vo? Á 

vei se á na Wɛ sampwora mo na? Ɛɛ, ko ye konto mo. Á nam na nɛ wolo to tiini o 

dwoi faŋa faŋa Wɛ sampwori sem na ye tei to. 27 Wɛ tɔnɔ kom nam maŋe ko ta wonto 

taane ko we:  

‘Nii, amo Wɛ laɡe a toŋe a tontoŋeno mo,  

se o da nmo yiɡa o vo o kwɛ chwoŋa kalo nmo na wó tɔɡe da to.’*  
28 A tɛ abam we, nabiina balo maama ba na maŋe ba lo to wone nɔɔn-nɔɔno tera o na 

yi Jɔn na ye tei to. Ko daare leile konto, nɔn-yɔɔ kolo maama na zo Wɛ paare woro 

kom wone to laam tu o dwoi Jɔn.”  
29 Nɔɔna bam maama dedaane lampwoo lara bam de na niɡi konto to, ba ma sɛ we 

Wɛ jeɡe cheɡa, ba na maŋe ba jwoŋi sɛɛm Jɔn tei ne to ŋwaane. 30 Ko daare Farisi tiina 

bam dedaane Wɛ nia zamesem tiina bam déem wo sɛ se ba jwoŋi sɛɛm Jɔn tei ne, ye 

ba yɔɔre ba ve se ba jwoŋi Wɛ na boŋe se o ke kolo o pa-ba to.  
31 Yezu daa ma ta o we, “Amo nam wó ke tɛ mo a maŋe zem nɔɔna bam kikia na ye 

tei to? Ba maa nye de bɛ mo? 32 Zem nɔɔna bam nye nenɛɛne bia na jei yaɡa kaporo ne 

ba kwɛɛra to mo. Ba maa tɛ ba pa daane ba we:  

‘Dé maɡe ɡullu mo se á sa,  

ye á wo saɡe.  

Dé ma daare dé leeni luseim dé pa abam,  

ye á wo sɛ se á pa á yiɡa nyɔne.’  
33 Zem nɔɔna bam de ye konto mo. Wɛ sɛɛm tu Jɔn na tu to, o déem peene o kana mo, 

ye o kwori o ba nyɔ sana. Abam na nɛ‑o to, á maa jeɡe‑o á yaala we, ko ye setaane mo 

tɔɡe‑o. 34 Ko daare amo Nabiin-bu wom nam na tu to, amo wo vɔɡe ni. Abam daa ta 

maa yaale amo de, ye á we a ye nɔn-kwolo mo, ye a ye sa-nyɔro de. Á daa ta maa we, 

a me de lampwoo lara de nɔn-chechɔɡero mo. 35 Balo maama nam na jeɡe yi-poro 

chekke to mo sɛ we Wɛ jeɡe cheɡa.”  

Yezu vei Farisi tu wodwoŋi sɔŋɔ  

36 Farisi tu dedoa déem mo wora, o yere mo Simon. O ma bwoŋi Yezu se o da o vo o 

sɔŋɔ o di wodiu. Yezu ma vo o zo o sɔŋɔ kom o jeini se o di. 37 Ka-chechɔɡɔ maa wora 

teo kom konto ne. O ma lɔre we Yezu wo Farisi tu wom sɔŋɔ ne o di wodiu. O ma 

kwei kaboa na su de terale nuɡa to o ja vo Yezu tei. 38 O ma vo o zeɡe o kwaɡa ne, ye 

o keera. O yi-na maa lura pae Yezu nɛ wora se buɡa. O ma tiiri o ma o yu-ywei o 

ɡuɡuni o yi-na bam, ye o ma o ni o duuri Yezu nɛ sem. O ma daare o pore terale nuɡa 

kam o lwo o ke da.  
39 Farisi tu wolo na bwoŋi Yezu o sɔŋɔ ne to ma na kolo na ke to. O laam ma boŋe o 

tete ne o we, “Nɔɔno wonto ya ná ye Wɛ ni-jwoŋinu chekke mo, o ya wó lɔre kaane 

wonto kikia na ye tei, ye o lɔre we kaane wolo na jeɡe‑o o dwei to ye ka-chechɔɡɔ 

mo.”  
40 Yezu ma ta ded‑o o we, “Simon, a laɡe a ta woŋo de nmo.” O maa we, “Berem tu, 

nam ta.”  
41 Yezu laam ma maŋe memaŋe o we: “Ko nye de nɔɔna balei na jeɡe sabu jenno jene 

tei to mo. Ba dedoa jeɡe jene nenɛɛne sabu ywollu bia yanu (500) mo, wodwoŋi wom 

maa jeɡe ywollu finnu (50). 42 Ba ma ware ba ŋwe jene dem, pa se o yaɡe o ma chɛ ba 

maama. Tɔ. Ta n bere-ne, banto wone wɔ mo wó taa swoi‑o ko dwoi?” 43 Simon ma 

leiri‑o o we, “Amo boŋe we o na mɛ o chɛ wolo wom dedɛ to mo.” Yezu ma ta o we, 

“N pɔɔre cheɡa mo.”  
44 O laam ma pipiri kaane wom seeni, ye o ta de Simon o we, “Nmo nɛ kaane wonto 

na? Amo na tu a zo n sɔŋɔ kom to, nmo wo pɛ-ne na se a ma se a nɛ. Ko daare kaane 

wonto buɡi a nɛ sem dedaane o yi-na, ye o daare o ɡuɡuni-se dedaane o yu-ywei. 
45 Amo na tu to, nmo wo kukwori-ne se ko bere we n jeeri-ne lanyerane. Ko daare 

kaane wom duuri a nɛ mo taa, ko zeɡe maŋa kam a na tu to. 46 A na tu nmo tei to, n 



wo sɛ se n kwei nuɡa n ke a yuu ne se ko pa-ne zula. Ko daare kaane wom mo kwei 

terale nuɡa o lwo o ke a nɛ yera ne. 47 O kikia yam bere we o wo-balwaaro dedɛ tem 

mo saare. O swono kom dedɛ mo bere konto. Ko daare wolo Wɛ na saare o wɛleera 

fenfee yerane to mo jeɡe swono fenfee yerane.”  
48 Yezu laam ma daare o ta de kaane wom o we, “Nmo wɛleera yam saare.” 49 O na 

taɡe konto to, nɔɔna balo de na tɔɡe ba wora to ma ŋɔɔne daane ba we, “Wonto nam 

bere o tete we o ye wɔ mo ye o yaɡe nɔɔno wɛleera o ma chɛ‑o?”  
50 O laam ma ta de kaane wom o we, “Nmo na ke n wo-dedoa de amo to mo pɛ se Wɛ 

jwoŋi n ŋwea. Véi, se Wɛ wó pa‑m yazura.”  
 

8 
1 Konto kwaɡa ne, Yezu déem beeri o tole te-kamunnu de te-balwa maama mo ye o 

tɔɔle Wɛ paare dem kwor-ywoŋa kam. O nɔɔna fuɡa-balei bam de déem maa tɔɡe‑o ba 

beera. 2 Kaana badwonna de tɔɡe ba wo o tei ne. Banto ye balo chichiri de jaweero 

dwi dwi ya na daane-ba ye Yezu yɔɔre-ba to. Ba dedoa yere mo Mary, wolo ba na 

bwoi we Maɡadala to. Wonto mo Yezu ya zeili chichiri serepɛ o tei ne.* 3 Kaane 

wodwoŋi yere mo Joanna. Wonto mo ye Chuza wolo na ye Herodi sɔŋɔ tu to kaane. 

Wodwoŋi de yere mo Suzanna. Kaana dedɛ de tɔɡe ba wora. Kaana banto maama 

déem yeini ba maŋe kolo ba na jeɡe to ba maa woli Yezu de o tɔɡena bam.  

Dé jeɡe se dé jwoŋi Wɛ taane  

Matiyu 13:1-23; Maake 4:1-20  

4 Nɔn-kɔɡɔ dedɛ déem nwoŋi teene dwi dwi ba vo Yezu tei, pa se kɔɡɔ kamunu 

ɡilimi‑o. O laam ma maŋe memaŋe o bere-ba o we:  
5 “Valo déem mo wora. O ma zaŋe o vo o kara se o du. O ma kare o dole o men-dwa 

yam. Yadwonna ma to chwoŋa ni ne. Nɔɔna maa nɔna ya baŋa ne ba kɛa. Zuna ma 

na-ya ba twɛ ba di. 6 Yadaara ma to kandwa jeiɡa ne. Teɡa kam na ba zura to, ya ma 

nwoŋi ye ya kwaare ya te lela. 7 Men-dwa yadaara ma to sabare wone. Ya na puli to, 

sabare sem ma tɔɡe se zaŋe se jujuɡi-ya se ɡo. 8 Ko daare yadaara ma to te-ŋoŋa baŋa 

ne. Ya ma nwoŋi ya ke bia lanyerane nenɛɛne bia bi bi.”  

Yezu na taɡe konto o ti to, o laam ma ta o we, “Á nam fɔɡe á cheiɡi a taane dem 

lanyerane.”  
9 Yezu kwaɡa tɔɡena bam laam ma bwei‑o ba we, “Memaŋe dento kuri mo bɛ?” 10 O 

ma leiri-ba o we, “Ko ná ye abam, Wɛ maŋe o pa se á lɔre o paare dem kuri na ye tei 

to, ye cheɡa kam konto ya maŋe ka seiɡi mo. Ko daare nɔɔna badaara, amo yeini a 

maŋe memaŋa mo a bere-ba, se ba yia taa nae amo na ke kolo to, ye ko ba pae ba 

maana, se amo berem dem to ba zwa ne, ye ba ba ni de kuri.*  
11 Memaŋe dem kuri mo tento: Men-dwa yam bere Wɛ taane dem na ye tei to mo. 

12 Yalo na to chwoŋa kam ni ne to nye de nɔɔna balo na ni Wɛ taane dem, ye setaana 

pɛ laam ba o chaale-de pa de wo zo ba boboŋa. O ke konto se ba yé sɛ Wɛ ni se o 

jwoŋi-ba. 13 Yalo na to kandwa yuu ne to maa nye de nɔɔna balo na ni Wɛ taane dem, 

ye ba jwoŋi-de de wopwolo. Taane dem maa wo tiini de zo ba boboŋa, ye ko ná ke 

fenfee, ba daa ba sɛa. Cham maŋa ná yia, ba laam wó kwei ba yaɡe mo. 14 Men-dwa 

yalo na to sabare sem wone to maa bere nɔɔna balo na ni Wɛ taane dem, ye ba zaŋe 

ba to chwoŋa ne ba maa kɛa. Ba maa jeɡe lwia de ba ŋwea wonnu, ye sabu-laɡa de 

loɡo baŋa ywoni chɔɡe ba boboŋa, ne sabare sem na jujuɡi mena yam tei to. Banto 

boboŋa daa bá kweere de Wɛ cheɡa kam tɔɡem. 15 Men-dwa yalo nam na to te-ŋoŋa jei 

sem ne to bere balo na ni Wɛ taane dem, ye ba jwoŋi-de lanyerane ba ke ba bochara 

ne to. Banto mo jeɡe boboŋ-laaro ye ba vɔ ba wo de Wɛ cheɡa kam tɔɡem. Wɛ taane 

dem ma ja kuri de pa-ba, ne mena yalo na ke bia dedɛ to.”  

Kanea memaŋe  

Maake 4:21-25  

16 Yezu daa ma ta o we, “Nɔɔno ná jeɡe kanea, o bá sɛ se o tɔre-ka o pu zoŋa wone, 

naa o zeɡe-ka ɡadwoɡo kuri ne. O nam wó kwei-ka o pale wɛɛne mo, se ka taa jeɡe 

pwooni ka pae balo na laɡe ba zo diɡa kam wo to. 17 Wɛ cheɡa kalo maama zem na 

seiɡi nɔɔna tei ne to wó ba ka lɔre ja mo. Kolo maama zem na puɡi to wó puri mo, se 

nɔɔna lɔre ko kuri na ye tei.  
18 Kwaane-na á pa se á na ni kolo to zo á boboŋa. Nɔɔno ná maŋe o jeɡe woŋo, o ta 

wó jwoŋi kodwoŋi o woli da. Nɔɔno wolo nam na maŋe o ba jeɡe kolokolo to wó ba o 

ɡa kolo fenfee o ya na boŋe we o jeɡe to mo.”  

Yezu nu de o nyaana na ye balo to  

Matiyu 12:46-50; Maake 3:31-35  

19 Yezu nu de o nyaana ma ba o tei se ba na‑o. Ba ma ware ba yi o tei, kɔɡɔ kom na 

daɡa to ŋwaane. 20 Nɔɔno wodwoŋi ma ta de Yezu o we, “N nu de n nyaana mo tu ba 

zeɡe pwooni ne, ye ba laɡe se ba na‑m.” 21 O ma leiri-ba o we, “Balo maama na ni Wɛ 

taane dem ye ba tɔɡe o boboŋa to mo ye amo nu de a nyaana.”  

Yezu jeɡe dam vo-fɔrɔ baŋa ne  

Matiyu 8:23-27; Maake 4:35-41  

22 Dɛ dedwe Yezu de o kwaɡa tɔɡena bam ma zo nabworo. O ma ta de-ba o we, “Pa 

se dé bɛ buɡa kam ni dedwoŋi dem.” Ba ma bobo se ba yɛ ba kɛ. 23 Ba na maa kɛ to, 

Yezu ma to dɔɔm ne. Vo-fɔrɔ ma pɔpɔ ko zaŋe ko ba buɡa kam baŋa ko maɡe bworo 

kom pa se ko wora ko liri na se ko tu na bam kuri. Ba déem maa wo cham wone. 24 Ba 

ma vo ba dwei Yezu pa o zaŋe, ye ba we, “Dé Tu, nii, dé laɡe de nyɔ na dé te.”  

O laam ma zaŋe wɛɛne ye o daare o baɡe vio kom de na bam we, te yaɡe! Vio kom 

laam ma yaɡe, ye na bam de maŋe da chemm. 25 O ma bwei o kwaɡa tɔɡena bam o 

we, “Bɛ mo ye á ba jeɡe wo-dedoa de amo?” Foone ma ja-ba, ye ko ke-ba yaau. Ba ma 

bwei daane ba we, “Wonto nam ye wɔ mo? O baɡe vio kom de na bam ye te sɛ o ni.”  

Yezu zeili setaana nɔɔno tei ne  

Matiyu 8:28-34; Maake 5:1-20  

26 Ba ma yɛ ba vo ba bɛ buɡa kam. Ba ma yi Gerasa tiina na zoore mɛ to. Buɡa kam 

tiɡi jei sem konto de Galili tetare laŋa ne mo. 27 Yezu ma nwoŋi nabworo kom wone. 

Teo kom nɔɔno dedoa ma ba o jeeri‑o. Setaana mo jeɡe nɔɔno wom konto ya daana ko 

zeɡe faŋa faŋa. O maa wo zo kolokolo, ye o ba zoore sɔŋɔ ne. O yeini o tiɡi yibeela jei 

ne mo. 28 O na nɛ Yezu to, o ma bobo se o chwoosi wɛ-wɛ. O ma vo o to Yezu yiɡa ne, 

ye o kaase de kwor-dɛa o we, “Yezu, Yuu-tu Baŋa Wɛ Bu, nmo tu amo tei se n ke bɛ 



mo? Popo, yé waare-ne.”* 29 O taɡe konto kolo ŋwaane Yezu maŋe o pa chichira kam 

ni se ka yaɡe nɔɔno wom yera. Kuni dedɛ chichira kam déem yeini ka ja‑o. Konto mo 

pɛ se ba yeini ba kwei chaponno ba ma vɔ o jea de o nɛ, se ba taa yere‑o. Ba ná yeini 

ba ke‑o konto, o yeini o kɔ-te mo. Setaane dem laam wó zeili‑o pa se o duri o vo kaɡoa 

wo.  
30 Yezu laam ma bwei‑o o we, “N yere mo bɛ?” O ma leiri o we, “A yere mo Akɔɡɔ”, 

kolo ŋwaane setaana dedɛ mo tɔɡe‑o. 31 Setaana yam ma tiini ya lwoori Yezu se o yé 

zeili-ya pa ya zo teɡa kuri ɡwoŋ-chanluŋu kom wone.  
32 Teira kɔɡɔ dedɛ déem maa wora jei sem ne ya beeri ya wodiu peo teiŋa ne ya di. 

Setaana yam ma lwoori Yezu se o pa-ya chwoŋa se ya zo teira yam wone ya taa 

tɔɡe-ya. O ma sɛ. 33 Setaana yam laam ma yaɡe nɔɔno wom yera ye ya vo ya tɔɡe teira 

yam. Teira yam maama ma duri ya siseiri ya tu buɡa kam wo ya nyɔ na ya te.  
34 Nɔɔna balo ya na yere tera yam to ma na ko na ke tei to. Ba ma duri ba vo ba ta 

kolo na ke to ba bere teo kom nɔɔna bam de balo na toŋe ba kare ne to. 35 Nɔɔna bam 

ma nwoŋi ba vo se ba nii ko na ke tei. Ba ma vo ba yi Yezu tei. Ba ma na nɔɔno wolo 

setaana yam na yaɡe‑o to. O maa jei Yezu tei ne dedaane o boboŋa jwoori ya ba, ye o 

zo ɡwaaro. Ba na nɛ‑o konto to, foone ma zo-ba. 36 Balo yi na nɛ ko maama to ma ta 

ba bere nɔɔna bam ko na ke tei ye setaana yam yaɡe nɔɔno wom yera to.  
37 Gerasa tiina teo kom de ko nawuura yam maama nɔn-bia bam ma lwoori Yezu se o 

viiri, kolo ŋwaane foone tiini de jeɡe-ba. Yezu laam ma jwoori o vo o zo nabworo kom 

se o kɛ. 38 O na maa viiri to, nɔɔno wolo setaana yam na yaɡe‑o to ma lwoori‑o se o pa 

o da o vo. Yezu maa wo sɛ. 39 O ma ta de nɔɔno wom o we, “Jwoori n vo sɔŋɔ se n ta 

kolo Wɛ na ke o pa nmo to n bere-ba.” Nɔɔno wom ma kɛ o vo o tole teo kom maama 

o ta kolo Yezu na ke o pa‑o to.  

Yezu yɔɔre nɔɔna badwonna  

Matiyu 9:18-26; Maake 5:21-43  

40 Yezu déem ma jwoori o bɛ buɡa kam ni dedwoŋi dem. O na nwoŋi nabworo kom 

wone to, dedaane kɔɡɔ dedɛ mo maŋe ko ɡilimi daane ko pɔ‑o. Ba na nɛ‑o to mo ba 

jeeri‑o lanyerane. 41 Nɔɔno wodwoŋi maa tɔɡe o wora, o yere mo Jarusi. O maa ye Juu 

tiina jeerim diɡa kam yiɡa tu. O ma vo Yezu tei o tiiri teɡa ne o yiɡa ne o lwoori‑o o 

we, “Popo, ba debam sɔŋɔ.” 42 O taɡe konto kolo ŋwaane o jeɡe bu dedoa yerane mo 

ye o laɡe o te. Bu wom ye busankana mo, nenɛɛne bena fuɡa-yalei tei. Yezu ma sɛ se o 

vo.  

O na maa kɛ to, kɔɡɔ kom tiini ko peene‑o. 43 Kaane wodwoŋi maa tɔɡe o wora, o na 

tiini o wɔe wo mo taa, bena fuɡa-yalei. Nɔɔn-nɔɔno maa ware o yɔɔre‑o. 44 O ma kɛ 

Yezu kwaɡa o vo o laare o dwei o ɡɔrɔ kom ni. O na dwei‑o konto to, jana bam ma kɔ 

bedwe baŋa ne.  
45 Yezu ma bwei o we, “Wɔ mo konto ye o dwei amo?” Ba maama ma fo. Piita de 

balo na wo o tei ne to ma ta ba we, “Dé Tu, nmo wo nɛ nɔɔna bam na tiini ba daɡa ye 

ba yiɡi ba peene nmo tei to na?” 46 Yezu ma leiri o we, “Ko ye nɔɔno mo dwei-ne. Amo 

yei we a dam nwoŋi a yera ne.”  
47 Kaane wom ma lɔre we o bá lu. Foone maa jeɡe‑o ye o yera sae. O ma vo Yezu tei 

o tiiri teɡa ne o yiɡa ne. O ma ta ded‑o kolo maama na pɛ se o dwei‑o konto to, de o 

na nɛ yazura bedwe baŋa ne tei to. Kɔɡɔ kom maama ma ni o na taɡe kolo to. 48 Yezu 

laam ma ta ded‑o o we, “A bukɔ, nmo na ke n wo-dedoa de amo tei to mo pɛ se n na 

yazura. Véi, se Wɛ wó pa‑m yazura.”  
49 Yezu ta na wora o ŋɔɔne konto to, nɔɔno wodwoŋi ma ba o yi o tei, o na nwoŋi 

yiɡa tu Jarusi sɔŋɔ to. O ma ba o ta ded‑o o we, “N bukɔ wom teɡa. Daa‑n yé ta‑n 

daane berem tu wom.” 50 Yezu na niɡi konto to, o ma ta de Jarusi o we, “Yé ta‑n fona. 

Ke n wo-dedoa de amo, se ko wó ɡare bu wom yera ne.”  
51 Ba ma vo ba yi sɔŋɔ kom. Yezu ma zo. O maa wo sɛ se nɔɔna da‑o ba zo, ko ná dae 

Piita, de Jɔn, de Jemsi, de bu wom kwo, de o nu yerane. 52 Balo maama na maŋe ba 

wo sɔŋɔ kom wone to maa chwoosa, ye ba keera busankana kam ŋwaane. Yezu ma ta 

de-ba o we, “Á yé ta‑á keera. O wo teɡe, o dɔ mo.” 53 O na taɡe konto to, ba maama 

ma mɔne‑o, kolo ŋwaane ba yei we bu wom seene o te.  
54 Yezu laam ma vo o ja busankana kam jeŋa, ye o ta de-ka o we, “A bu, zaŋe wɛɛne.” 

55 O na taɡe konto to, o ŋwea ma jwoori. O ma zaŋe wɛɛne bedwe baŋa ne. Yezu ma 

ta-ba se ba ke wodiu ba pa bu wom se o di. 56 Ko ma so bu wom kwo de o nu 

lanyerane. Yezu ma kaane-ba o we, ba yé zaŋe ba ta ba bere nɔɔn-nɔɔno woŋo kolo na 

ke to.  

Yezu toŋe o nɔɔna fuɡa-balei bam  

Matiyu 10:5-15; 14:1-12; Maake 6:7-29  

1 Yezu déem ma bwoŋi o nɔɔna fuɡa-balei bam se ba jeeri daane jeiɡa dedoa. O ma 

pa-ba dam se ba wane setaana maama ba zeili nɔɔna tei ne, se ba daare ba pa nɔɔna 

na yazura ba jaweero wone. 2 O ma toŋe-ba se ba vo ba tɔɔle Wɛ kwora kam we, o 

laɡe o di paare o nɔɔna baŋa ne, se ba daare ba yɔɔre jaweena de. 3 O ma ta-ba o we, 

“Á ná maa via, á yé zaŋe á kwei kolokolo á woli da á ja á vo. Á yé kwei nacheiɡa, naa 

tampɔɡɔ, naa wodiu, naa sabu. Á yé kwei ɡwaaro telei telei de á woli da. 4 Á ná vei á 

zo sɔŋɔ kolo maama á peini da, se á ta‑á zoore dáane se ko ba ko yi á viirim maŋa. 
5 Ba nam daa ná wo sɛ se ba jeeri abam lanyerane, se á nwoŋi teo kom konto ne. Á ná 

maa viira, se á kokɔɡe á nɛ fwoɡo kom á yaɡe da, se ko pa nɔɔna bam lɔre we ba wo 

ke lanyerane.”*  
6 Yezu na taɡe konto de ba o ti to, ba laam ma nwoŋi ba tole te-balwa bam maama. 

Jei selo maama ba na vei to, ba tɔɔle Wɛ kwor-ywoŋa kam ye ba yɔɔre jaweena.  
7 Galili kateiri dem pɛ Herodi déem niɡi kolo maama Yezu de o nɔɔna bam na wora 

ba ke to. Ko ma pa se o boboŋa vuɡimi, kolo ŋwaane nɔɔna badaara tɛ ba we Jɔn mo 

jwoori o bi toone wone. 8 Badaara maa tɛ ba we Elija mo jwoori o ba loɡo baŋa. 

Badaara de ta maa we, ko ye faŋa faŋa Wɛ sampwori sem dedoa mo jwoori o bi. 
9 Herodi maa boŋe o we, “Ko nam ná ye Jɔn, amo maŋe a pa ba ɡwoni o yuu.* Nɔɔno 

wonto nam ye wɔ mo ye o ke wo-kenkaɡela yanto maama a na ni ya ŋwa to?” O maa 

kwaana se o na wolo na ke tento maama to.  

Yezu pɛ nɔɔna 5,000 wodiu se ba di  

Matiyu 14:13-21; Maake 6:30-44; Jɔn 6:1-14  

10 Yezu totoŋa nakwa bam déem ma jwoori ba vo o tei. Ba ma ta ba bere‑o ba na ke 

kolo maama to. O ma pa ba tɔɡe ded‑o ba vo jeiɡa kadwoŋi ba yerane, ye ba daare 

nɔn-kɔɡɔ kom. Jeiɡa kam bwola de teo kodwoŋi, ko yere mo Bɛtasida. 11 Nɔn-kɔɡɔ 

kom ma lɔre Yezu de o tontoŋena bam na vei mɛ. Ba laam ma tɔɡe ba kwaɡa. Ba ma 

vo ba yi Yezu tei. O ma zaane-ba de wopwolo. O ma ŋɔɔne o bere-ba Wɛ paare dem 

cheɡa kam, ye o daare o yɔɔre balo maama na laɡe yazura to.  
12 Maŋa kalo wɛ na wora de zoore to, Yezu nɔɔna fuɡa-balei bam ma ba o tei ba we, 

“Wodiu tera ywo-seeni se nɔɔna bam yeiɡi ba di. Konto ŋwaane nam pa se ba vo sam 

wone ba laɡe wodiu ba di, de peiɡa jei ba peini.”  
13 O ma ta de-ba o we, “Abam tete mo wó pa-ba wodiu se ba di.” Ba ma leiri ba we, 

“Dé nam jeɡe bworobwooru tenu de ywona yalei yerane mo. Dé vei dé yeiɡi wodiu dé 

woli da dé pa nɔɔna banto maama mo na? Ko nam bá wane.” 14 Kɔɡɔ kom déem ye 

nenɛɛne baara morro tenu (5,000) mo, ko woli de kaana de bia de.  

Yezu ma ta de o kwaɡa tɔɡena bam o we, ba pa nɔɔna bam pɔɔre finnu finnu ba jeini 

teɡa ne. 15 Ba ma ke konto. Nɔɔna bam maama ma jeini teɡa ne. 16 Yezu laam ma kwei 

bworobwooru tenu tem de ywona yalei yam, ye o kwoni o yuu wɛɛne o ke Wɛ lei te 

ŋwaane. O ma fɔ fɔ wodiiru tem, ye o daare o maŋe o pa o kwaɡa tɔɡena bam, se ba 

kwei-te ba vo ba pa nɔɔna bam. 17 Nɔɔna bam maama ma di ba su ba daare. Ba na di 

ba daare konto to, ba ma pɛ chichwooru telo na daare to ba su kayɛ fuɡa-selei.  

Piita na taɡe Yezu cheɡa kam tei to  

Matiyu 16:13-28; Maake 8:27–9:1  

18 Dɛ dedwe mo Yezu déem wora o ware Wɛ o yerane. O kwaɡa tɔɡena bam de maa 

wora jeiɡa kam konto ne. O ma bwei-ba o we, “Nɔɔna bam maama yeini ba tɛ ba we 

amo ye wɔ mo?” 19 Ba ma leiri ba we, “Badaara tɛ ba we, nmo ye Jɔn wolo déem na pɛ 

nɔɔna sɛɛm to mo. Badaara de maa tɛ ba we, nmo ye Elija mo. Badaara de maa tɛ ba 

we, nmo ye faŋa faŋa Wɛ sampwori sem dedoa mo ye n jwoori n bi toone wone.”  
20 O laam ma bwei-ba o we, “Ko nam ná ye abam, á boŋe se amo ye wɔ mo?” Piita 

ma leiri‑o o we, “Nmo ye Wɛ Dam Tu Krista wom mo.”*  
21 Yezu laam ma tiini o kaane-ba se ba yé ta konto ba bere nɔɔn-nɔɔno. 22 O daa ma ta 

o we, “Ko fe mo se amo Nabiin-bu wom na yaara dedɛ. Juu tiina nakwa bam, de ba 

kaanem yiɡa tiina bam, de ba zamesem tiina bam mo wó chuli amo. Ba jeɡe se ba 

ɡo-ne mo, se a laam jwoori a bi da yatɔ dɛ ne.”  
23 Yezu laam ma ta de nɔɔna bam maama o we, “Nɔɔno wolo maama ná laɡe se o taa 

tɔɡe amo kwaɡa, konto tu jeɡe se o ve o tete boboŋa, se dɛ maama o sɛ yaara ne wolo 

na zeŋe daɡara o maa vei o toone jei tei to. 24 Wolo maama nam ná laɡe se o jwoŋi o 

tete ŋwea, konto tu wó ɡa-ka mo. Ko daare, wolo maama ná sɛ se o ɡa o ŋwea amo 

ŋwaane, konto tu wó jwoŋi ŋwea Wɛ tei ne. 25 Nɔɔno nam ná kwaane o jwoŋi loɡo 

baŋa jejeɡero tem maama, ye o laam ná ɡɛ ŋwea Wɛ tei ne, ko jeɡe bɛ nyɔɔre mo ko 

pa‑o? 26 Wolo maama ná kɔre chaveera amo ŋwaane, de a taane dem ŋwaane, 

chaveera wó taa jeɡe amo Nabiin-bu wom konto tu de ŋwaane dɛ dem a na wó jwoori 

a ba loɡo baŋa de nenɔŋ-fɔrɔ, ne a Kwo Wɛ de o malese sem na jeɡe tei to. 27 A tɛ 

abam cheɡa ŋwaane to, nɔɔna balo zem na wo ywo-seeni to badaara bá te ye ba ta wo 

nɛ Wɛ paare dem na tu nɔɔna baŋa tei to.”  

Yezu yibia na leiri tei to  

Matiyu 17:1-8; Maake 9:2-8  

28 Yezu na taɡe konto to, ko maŋe de da nana na kɛ to, o laam ma ja Piita, de Jɔn, de 

Jemsi o vo o di peo yuu se o ware Wɛ. 29 Maŋa kam o na wora o ware Wɛ to, ba ma na 

we o yibia leiri. O ɡwaaro tem de maa peere cha, ye te nyeena. 30-31 Nɔɔna balei ma 

pɔpɔ ba nwoŋi ba yiɡa ne, ba na tiini ba jeɡe nenɔŋa lanyerane. Banto maa ye Moses 

de Elija. Ba maa zeɡe ba ŋɔɔne de Yezu. Ba maa tɛ kolo na laɡe ko ke‑o Jerusalem ne, 

de o na wó te tei to. 32 Piita de o dwonna bam ma chɛ de dɔɔm. Ba laam na dɔ ba zaŋe 

to mo ba nɛ Yezu na jeɡe nenɔŋa ko ɡaale tei. Ba ma daare ba na nɔɔna balei bam na 

zeɡe o tei ne. 33 Maŋa kam nɔɔna balei bam na laɡe ba viiri to, Piita ma ta de Yezu o 

we, “Dé Tu, dé na wo ywo-seeni to, ko tiini ko lana ko pa debam. Nam pa se dé pu 

vwoa yatɔ se nmo, de Moses, de Elija taa zoore da.” O déem ɡare o ŋɔɔne mo se o 

yeiri kolo o na jeɡe o tɛ to.  
34 O na wora o ŋɔɔne konto to mo kunkwoŋo tu ko ba ko li ba maama. Ko na 

kwoli-ba to, foone ma ja Piita ba lanyerane. 35 Ba ma ni kwora na ŋɔɔne kunkwoŋo 

kom wone ka we, “Mo amo Bu wom a na kuri to. Á nam ta‑á cheiɡi o taane 

lanyerane.”* 36 Kwora kam na ŋɔɔne ka ti to, ba ma daa wo nɛ nɔɔn-nɔɔno ba woli 

Yezu ne.  

Da yam konto ni ne, ba ŋɔɔne kolo na ke to ba yerane mo. Ba maa wo taɡe kolo ba 

na nɛ to ba bere nɔɔn-nɔɔno.  

Yezu yɔɔre bu wodwoŋi  

Matiyu 17:14-23; Maake 9:14-32  

37 Teɡa na poore to, Yezu ma tu peo kom yuu ne de o nɔɔna bam. Nɔn-kɔɡɔ dedɛ ma 

jeeri‑o. 38 Nɔɔno wodwoŋi maa tɔɡe o wo kɔɡɔ kom wone. O ma ta baŋa baŋa o we, 

“Berem tu, popo, ba n nii amo bu wom baŋa ne. Mo amo bu dedoa ye chichira laam 

tɔɡe‑o. 39 Maŋa maama chichira kam yeini ka zi‑o, ye o pɔpɔ o ke sɔɔ mo. Ka maa pae 

se bu wom yera sae pɔm-pɔm, ye lilei-puŋa nwoŋi o ni ne. Ka maa tiini ka yaare‑o 

maŋa maama, ye ka ba sɛ se ka yaɡe‑o de fenfee de. 40 Konto ŋwaane mo a lwoori nmo 

kwaɡa tɔɡena bam se ba zeili-ka o tei ne, ye ba ware.”  
41 Yezu ma leiri o we, “Abam zem nɔɔna bam bere á ba jeɡe wo-dedoa de amo, ye á 

ba sɛ se á tɔɡe chwoŋa. Ko fe mo se a tiini a dáane abam tei ne, ye a zuri a bochare de 

abam na?”* O daa ma ta de nɔɔno wom o we, “Ja n bu wom n ba.”  
42 Bu wom na maa vei o tei konto to, setaane dem daa ta ma zi‑o de de teɡa ne, ye de 

pa se o yera sae pɔm-pɔm. Yezu ma baɡe chichira kam pa se ka yaɡe‑o. O ma yɔɔre bu 

wom pa o na yazura. O laam ma jwoori o ke‑o o kwo jeŋa ne. 43 Nɔɔna bam maama 

ma na Wɛ dam dem na ɡaale tei, ye ko so-ba dedɛ.  
 

Nɔɔna maama déem ye yaau de kolo maama Yezu na ke to. O laam ma ta de o 

kwaɡa tɔɡena bam o we, 44 “Cheiɡi-na taane delo a na tɛ de abam to, se de ye abam 

nyem mo. Leile konto ba laɡe ba ja Nabiin-bu wom ba ke‑o nɔɔna jeŋa ne.” 45 Ba maa 

wo niɡi o taane dem kuri. De ma seiɡi ba tei ne, pa se ba ware ba jwoŋi-de. Ba ma 

kɔre se ba bwei‑o ba nii.  

Wɔ mo ye nɔn-kamunu Wɛ tei ne?  

Matiyu 18:1-5; Maake 9:33-40  

46 Ni-kantɔɡɔ déem ma ba Yezu kwaɡa tɔɡena bam wo. Ba déem laɡe ba nii banto wɔ 

mo wó taa ye nɔn-kamunu o dwoi maama.* 47 Yezu ma lɔre ba na jeɡe kolo ba boboŋa 

ne to. O ma ja bu-balaŋa o pa o zeɡe o takeiri ne. 48 O laam ma ta de-ba o we, “Wolo 

maama ná zuli bu wonto dwoŋi lanyerane amo yere ŋwaane, konto tu zuli amo mo. 

Wolo maama nam ná zuli amo, kotu zuli Baŋa Wɛ wolo na toŋe-ne to de mo. Wolo 

nam na muri abam maama wone to mo ye nɔn-kamunu chekke o dwoi maama.”  
49 Jɔn ma ta o we, “Dé Tu, dé ya nɛ nɔɔno na tɔɡe nmo yere ŋwaane mo o zeili 

setaana nɔɔna tei ne. O nam na dae debam kɔɡɔ kom nyem to, dé ma kwaane se de 

che‑o se o daa yé taa ke konto.” 50 Yezu ma leiri o we, “Á ya ba jeɡe se á che‑o. Wolo 

maama na ba chuli abam to ye abam nɔɔno mo.”  

Yezu kwei chwoŋa o maa vei Jerusalem  

51 Maŋa kam déem ma ba ka twɛ se Wɛ kwei Yezu o ja di telaao. Yezu boboŋa ma ja 

se o yɔɔre o kwei chwoŋa o vo Jerusalem. 52 O ma toŋe nɔɔna se ba da o yiɡa ba vo. Ba 

ma vo ba yi Samaria tiina teo kodwoŋi, se ba ti woŋo maama yiɡa se o laam ba. 53 Teo 

kom nɔɔna bam maa wo sɛ se ba jeeri‑o, ba na lɔre we o to chwoŋa ne o maa vei 

Jerusalem to ŋwaane. 54 O kwaɡa tɔɡena bam balei Jemsi de Jɔn na nɛ konto to, ba ma 

ta ba we, “Dé Teiru, nmo ná sɛ, dé wó pa mini nwoŋi wɛyuu ne de ba de chɔɡe-ba.” 
55 Yezu ma pipiri o nii ba seeni, ye o bwɛ-ba lanyerane. 56 Ba maama daa ma yɔɔre ba 

vo teo kodwoŋi.  

Balo na laɡe se ba tɔɡe Yezu kwaɡa na ke tei to  

Matiyu 8:19-22  

57 Dɛ dedwe ba na wo chwoŋa ne ba maa kɛ to, nɔɔno wodwoŋi ma ta de Yezu o we, 

“Nmo na laɡe n vo jei selo maama to, amo de wó tɔɡe a vo.” 58 Yezu ma leiri‑o o we, 

“Ko ná ye yira, banto jeɡe peiɡa jei. Zuna de jeɡe pworu ba tiɡi da. Ko daare 

Nabiin-bu wom ba jeɡe jei se o peini da o sii.”  
59 Yezu daa ma ta de nɔɔno wodwoŋi o we, “Zaŋe n ta n tɔɡe-ne.” Nɔɔno wom ma ta 

o we, “Amo Teiru, yaɡe se a ná ke a kwo lua, se a laam ba a tɔɡe nmo kwaɡa.” 60 Yezu 

ma leiri o we, “Nam yaɡe se balo na ba jeɡe ŋwea Wɛ tei ne to taa ke ba tete lwi, se 

nmo daare n beeri n tɔɔle Wɛ kwora kam we, o laɡe o di paare o nɔɔna baŋa ne.”  

61 Nɔɔno wodwoŋi de ma ta ded‑o o we, “Amo Teiru, amo wó ba a taa tɔɡe nmo 

kwaɡa. Nam pa-ne chwoŋa se a vo a bane a sɔŋɔ tiina, se a laam jwoori a ba.” 62 Yezu 

ma ta ded‑o o we, “Nɔɔno wolo ná jeɡe naan-vɔrɔ o ma vara, ye o ná ɡuni o nii o 

kwaɡa ne, ko bere we konto tu boboŋa pɔɔre belei. Nɔɔno konto dwoŋi bá wane Wɛ 

paare dem totoŋa o ke.”  

10 

Yezu toŋe o nɔɔna fuserepɛ-balei  

Matiyu 11:20-27; 13:16-17  

1 Ko kwaɡa ne, dé Teiru Yezu daa ta ma le nɔɔna fuserepɛ-balei (72), se o toŋe-ba 

balei balei se ba da yiɡa ba vo mɛ maama o na laɡe o vo to.* 2 O na laɡe o toŋe-ba 

konto to, mo o taɡe de-ba o we, “Ko nye de wodiu faao mo ke lanyerane, ye tontoŋena 

fenfee yerane mo wora se ba zaɡe. Nam lwoori-na faao totoŋa yam yuu tu wom se o 

toŋe nɔɔna dedɛ se ba vo ba zaɡe faao kom ba pa‑o.”  
3 O ma daare o we, “Amo na laɡe a toŋe abam jei sem konto ne to, á wó taa nye de 

pipeili na maa vei se se ɡwaane wiira wone tei to. 4 Á ná maa via, á yé kwei sabia 

ɡanlɔɡere, naa á kwei tampɔɡɔ, naa á ta‑á jeɡe natera á woli da. Yé zeɡe-na chwoŋa 

ne á daane nɔɔn-nɔɔno peiɡa. 5 Á nam ná yi sɔŋɔ kolo maama á na laɡe á zo to, se á ta 

de sɔŋɔ kom tiina we, ‘Wɛ wó pa abam zaane.’ 6 Wɛ zaane nyem ná wora, wonto wó 

seene o na zaane ne á na taɡe tei to. Wɛ zaane nyem nam ná tera, abam tete mo wó 

jwoori á jwoŋi. 7 Ta‑á zoore-na sɔŋɔ kom konto wone, se ko taa vei maŋa kam á na wó 

viiri to. Wodiu kolo maama ba ná ke ba pa abam, se á ta‑á di konto. Tontoŋeno maŋe 

se o taa jwoŋi o ŋweero mo.* Á yé zaŋe á vo sɔŋɔ kodwoŋi á ta‑á zoore da. 8 Á ná zo 

teo kolo maama ye ba ná jeeri abam lanyerane, se á ta‑á di wodiu kolo maama ba na 

ke ba pa abam to. 9 Á ná wora, yɔɔre-na balo na ba jeɡe yazura, ye á daare á ta-ba we, 

Wɛ tete fɔɔre o twɛ ba tei se o di paare ba baŋa ne. 10 Ko daare, á ná zo teo kolo 

maama ye ba ná wo sɛ se ba jeeri abam, se á nwoŋi teo kom pwooni ye á ta-ba we, 
11 ‘Abam teo fwoɡo kom na taare debam nɛ sem to, nii-na dé kokɔɡe-ko dé yaɡe da, se 

ko bere we abam wo ke lanyerane. Nam ta‑á yei-na we, Wɛ tete fɔɔre o twɛ se o di 

paare o nɔɔna baŋa ne.’* 12 Amo nam tɛ abam we, Wɛ borem dɛ dem ná yia, Sodom 

tiina bá tiini ba na lɛɛro se ko maŋe de teo kom konto.  
13 Abam Chorazin tiina, lɛɛro yi abam! Ko woli de abam Bɛtasida tiina, lɛɛro yi abam! 

Kokuri, wo-kenkaɡela yalo maama amo na ke abam tetare ne to, ya dwonna ya ná ke 

Tura de Sidon tiina tei ne, banto ya wó ke lela ba leiri ba wo Wɛ ŋwaane. Ba maa wó 

zo ɡare-nyenyaaro ye ba jei tentwarem wone ba wo-chechɔɡɔ kom ŋwaane. 14 Wɛ 

borem dɛ dem ná yia, Tura de Sidon tiina bá tiini ba na lɛɛro se ko maŋe de abam. 
15 Ko nam ná ye abam Kaparenia tiina, á ɡa boŋe we Wɛ laɡe o zeiŋi abam wɛyuu ne 

mo na? Aawo. Abam nam wó to á zo teɡa kuri kuri ne mo.”  
16 Yezu daa ma ta de o nɔɔna bam o we, “Wolo maama ná jwoŋi abam taane, konto 

tu jwoŋi amo taane mo. Wolo maama nam ná tɔne de abam, kotu tɔne de amo mo. 

Wolo maama na tɔne de amo to tɔne de Baŋa Wɛ wolo na toŋe-ne to mo.”  
17 Ko na ke fee to, nɔɔna fuserepɛ-balei bam déem ma jwoori Yezu tei de wopwolo. 

Ba ma ta ded‑o ba we, “Debam Teiru, setaana tete dɛ nmo yere kɔrɔ ŋwaane ya sɛ ya 

pa debam.”* 18 O ma leiri-ba o we, “Amo nɛ setaana pɛ na kwori wɛyuu ne o to teɡa 

ne, ne doa na pepela ka baɡa ka tu ka kwaare teɡa tei to.* 19 Nii-na, a pɛ abam dam se 

á wane basankwe á taa nɔna, de nwanno, se á wane setaana pɛ de o dam maama, ye te 

kolokolo bá wane te ke abam woŋo. 20 Á na jeɡe dam dem konto to, á nam yé ta‑á jeɡe 

wopwolo de chichiri na kɔre abam to ŋwaane. Nam ta‑á jeɡe-na wopwolo dedɛ de á 

yera na popone Wɛ telaao ŋwe-doŋa tɔnɔ kom wone to.”*  
 

21 Maŋa kam konto ne, Wɛ Sin-laao kom déem pɛ Yezu di ywoni lanyerane. O laam 

ma ke o Kwo Baŋa Wɛ lei ye o we, “A Kwo, nmo ye wolo na tei wɛyuu de teɡa baŋa 

maama. Nmo nam pɛ se n cheɡa kam seiɡi swa tiina de yi-pore-nyena tei ne, ye n 

daare n pa se balo boboŋa ta na wo beɡe to lɔre ka kuri. A Kwo, a ke nmo lei. Nmo na 

ke konto to, ko ye n boboŋa na laɡe kolo to ŋwaane.  

22 A Kwo mo kwei wonnu maama o ke a jeŋa ne. Nɔɔn-nɔɔno bá wane o lɔre Wɛ Bu 

wom na ye tei, ko ná dae o Kwo yerane. Nɔɔn-nɔɔno daa ta bá lɔre a Kwo Wɛ na ye 

tei, ko ná dae amo wolo na ye o Bu wom to yerane, ko woli de amo na boŋe se a pa 

nɔɔno wolo maama lɔre o na ye tei to.”  
23 Yezu laam ma pipiri o nii o kwaɡa tɔɡena bam seeni, ye o ŋɔɔne de banto ba 

yerane o we, “Á jeɡe yu-ywoŋo de á yi na nae wo-kamunnu telo to. 24 Lɔre-na we, faŋa 

faŋa Wɛ sampwori dedɛ, de pwa dedɛ déem jeɡe teena se ba na kolo maama abam na 

nae leile to, ye ba wo wane ba na. Ba maa jeɡe teena se ba ni Wɛ taane delo abam na 

niɡi to, ye ba wo wane ba ni-de.”  

‘Wɔ mo ye a dwoŋi?’ memaŋe  

25 Wɛ nia yam zamesem tu dedoa déem zaŋe Yezu tei ne se o maŋe‑o o nii o swa na 

ye tei. O ma bwei‑o o we, “Berem tu, amo nam wó ke tɛ mo se a jwoŋi ŋwea kalo na 

ba jeɡe kweelim Wɛ tei ne to?”  
26 Yezu ma ta ded‑o o we, “Bɛ mo popone Wɛ nia tɔnɔ kom wone? Bɛ mo n yeini n 

ɡare da?” 27 Nɔɔno wom ma leiri o we, “Ko popone we, ta‑n swoi n Tu Baŋa Wɛ de n 

bochare maama, de n wo maama, de n dam maama, de n boboŋa maama, se n kwori n 

ta‑n swoi n dwoŋi se ko maŋe de n tete.”*  
28 Yezu ma leiri o we, “N pɔɔre cheɡa. Nam ta‑n ke konto, se n wó na ŋwea Wɛ tei 

ne.”  
29 Nɔɔno wom maa laɡe se o taa jeɡe bora. O ma pipiri o taane dem, ye o bwei Yezu 

o we, “Amo dwoŋi mo wɔ?” 30 Yezu déem ma maŋe memaŋe o ma leiri‑o tento:  

“Nɔɔno wodwoŋi mo zeɡe Jerusalem teo ne o nwoŋi o maa vei Jeriko. O ma vo o 

maŋe de venverena. Venverena bam ma zi‑o ba vere o ɡwaaro de o wonnu maama. Ba 

ma maɡe‑o lanyerane pa se o da toone tei o kɛ, ye ba daare ba duri ba viiri. 31 O na 

tiɡi da konto to, Wɛ kaanem tu dedoa de ya wo chwoŋa kam konto ne o maa via. O na 

maa vei to, o ma na nɔɔno wom na tiɡi o yiɡa ne. O ma lɛɛne o tɔɡe dáa o kɛ. 32 Wɛ 

diɡa tontoŋeno wolo na ye Levi dwi tu to de maa tɔɡe da o maa kɛa. O na yi jei sem 

to, o ma na nɔɔno wom na tiɡa. O de daa ma lɛɛne o tɔɡe dáa o kɛ. 33 Samaria tu 

wodwoŋi de déem maa wo beira ne. O ma vo o yi nɔɔno wom na tiɡi mɛ to. O na nɛ‑o 

to, o ma duri o ŋwaŋa. 34 O ma vo o tei. O ma kwei nuɡa de sana o ma zare o fufwollu 

tem, ye o daare o vɔ-te. O laam ma kwei‑o o daŋe o tete bonaɡa baŋa ne o ja vo nɔɔno 

wodwoŋi veira diɡa. Ba na yi da to, o maa jeɡe‑o o nii lanyerane. 35 Teɡa na poore to, 

Samaria tu wom ma zaŋe se o kɛ. O ma le lu-nyenno sabu-dala yalei o pa wolo na tei 

veira diɡa kam to. O ma ta ded‑o o we, ‘Ta‑n nii nɔɔno wom baŋa ne n pa-ne. Sabu 

kom ná wo yi, maŋa kalo amo na wó jwoori to a nam wó ŋwe kolo maama n na wó ke 

n woli da to.’  
36 Tɔ. Nam ta n bere-ne, nɔɔna batɔ bam wone wɔ mo bere we o ye wolo venverena 

bam na vere to dwoŋi chekke?” 37 Zamesem tu wom maa we, “Wolo wom na jeɡe o 

ŋwaŋa to.”  

Yezu laam ma ta ded‑o o we, “Nam véi n lwoni n ta‑n ke konto dwoŋi.”  

Marita de Mary taane  

38 Yezu de o kwaɡa tɔɡena bam daa maa wo chwoŋa ne ba via. O ma vo o yi teo 

kodwoŋi. Kaane wodwoŋi maa wora, o yere mo Marita. O ma jeeri Yezu lanyerane ba 

sɔŋɔ ne. 39 Marita nyaane de maa wora, o yere mo Mary. O ma jeini teɡa ne Yezu tei 

ne, ye o cheiɡi o taane dem maama.* 40 Mary na jei konto to, Marita déem tiini o chɛ 

totoŋa ne mo de boboŋ-fara. O ma vo Yezu tei ye o we, “Amo tu, nii amo na zeɡe a 

toŋa dedɛ a yerane, ye a nyaane wom chem. Nmo yiɡa tera na? Ta n bere‑o se o zaŋe 

o woli-ne.” 41 Dé Teiru Yezu ma leiri‑o o we, “Marita, n boboŋa dedɛ yam mo jeɡe‑m 

ya daana. 42 Woŋo kodwoŋi yerane mo daare. Mary mo le kolo na lana to se o ke, ye 

nɔɔn-nɔɔno bá wane o che-ko.”  

11 

Wɛ-lworo taane  

Matiyu 6:9-15; 7:7-11  

1 Dɛ dedwe mo Yezu déem vei jei sedwoŋi se o ware Wɛ. O na ware Wɛ o ti to, o 

kwaɡa tɔɡena bam dedoa ma ta ded‑o o we, “Debam Teiru, bere debam dé na wó ke 

tei se dé taa ware Wɛ, ne Jɔn de na bere o tɔɡena bam se ba taa ke tei to.”  

                                                           

 *10:39 Jɔn 11:1-5 



2 Yezu ma ta de-ba o we, “Abam ná laɡe á ware Wɛ, se á ta tento dwoŋi:  

‘Debam Kwo,  

nmo yere dem maŋe de tia mo.  

Nmo paare dem de ma maŋe  

se de ba de jeini de dam.  
3 Ta‑n pae debam wodiiru dɛ dɛ se te maŋe debam.  
4 Yaɡe dé wɛleera n ma n chɛ debam,  

se debam de yeini dé ma chɛ wolo maama  

na ke o chɔɡe debam yiɡa to mo.  

Yé pa se dé na cham delo na wó maŋe dé boboŋa to.’ ”*  
5 Yezu daa ma ta de o tɔɡena bam o we, “Wɛ-lworo nye de nmo na jeɡe n badwoŋi n 

ke tei. Nmo ma‑n zaŋe tete kokoro ne n vo o tei n ta ded‑o we, ‘A badwoŋi, popo a 

lwoori‑m se n pa-ne bworobwooru tetɔ, 6 se veiru mo nwoŋi yiɡa yiɡa o ba amo tei, ye 

a ba jeɡe kolokolo se a pa‑o se o di.’ 7 Nmo badwoŋi wom maa zeɡe diɡa kam wone o 

ta de nmo o we, ‘Yé ta‑n jeɡe-ne n daana, se manchwo-peena yam pe ye amo de a bia 

maama tiɡi dé dɔa. Amo bá wane a zaŋe a woli‑m.’  
8 Tɔ. N badwoŋi wom wó wane o ta konto dwoŋi na? Dɛ delo á badwoŋo kom bá pa 

o sɛ o zaŋe o pa nmo wodiu kom. Nmo nam ná zeɡe da taa n lwoori‑o de baare, o 

laam wó sɛ o zaŋe o pa nmo kolo maama n na laɡe to.  
9 Mo kokuri, ta‑á lwoori-na Wɛ, se á wó na kolo á na laɡe to. Beeri-na kolo á na laɡe 

to, se á wó na. Ta ta‑á dɔne-na manchwo-peena yam, se ba wó pore ba pa abam. 
10 Kolo ŋwaane, wolo maama na lwoori Wɛ se o pa‑o woŋo to wó jwoŋi. Wolo maama 

na beeri woŋo to wó na-ko. Ba wó pore ba pa wolo maama na dɔne manchwo-peena 

yam to.  
11 Abam wolo ná jeɡe bu, ye o ná lwoori‑m se n pa‑o ywoni, nmo wó sɛ n pa‑o 

basankwea na? 12 O ná lwoori chechare nmo tei ne, nmo wó sɛ n kwei nɔŋɔ n pa‑o na? 
13 Aawo. Abam wo ba lana ye á ta yei se á ta‑á pae á bia wo-laaro telo ba na laɡe to. 

Ko daare á Kwo Wɛ na ɡare abam to, wonto nam bá kwei o Sin-laao kom o pa balo na 

lwoori‑o to mo na?”  

Wɔ dam mo Yezu mae o zeili setaana?  

Matiyu 12:22-30, 43-45; Maake 3:20-27  

14 Dɛ dedoa mo Yezu déem zeili setaane nɔɔno wodwoŋi tei ne. Setaane dem ya pɛ se 

nɔɔno wom ji memaa mo. De na yaɡe o yera to, o laam maa ŋɔɔna. Ko ma so nɔn-kɔɡɔ 

kom lanyerane. 15 Nɔɔna badaara nam na nɛ to, ba maa we, “O na wae o zeili setaana 

to, ko ye setaana pɛ Bɛlzabula dam ŋwaane mo.” 16 Ba badaara maa kwaane ba maŋe o 

dam ba nii, ye ba we o jeɡe se o ke wo-kenkaɡele delo na wó bere-ba we o seene o 

nwoŋi Wɛ tei to mo.  
17 Yezu ma lɔre ba boboŋa na ye tei to. O ma ta de-ba o we, “Teo kolo maama paare 

ná pɔɔre belei pa ba jeɡe daane, ko bá dáane ye ko chɔɡe. Sɔŋɔ kolo maama ná pɔɔre 

ko tete wone, ko jeɡe se ko to mo. 18 Setaana pɛ dam dem ná seene de pɔɔre belei, o 

paare dem bá dáane ye de chɔɡe. Abam na tɛ we ko ye Bɛlzabula dam ŋwaane mo a 

wae a zeili setaana to mo pɛ a ta konto dwoŋi. 19 Ko ná seene ko ye amo tɔɡe 

Bɛlzabula dam ŋwaane mo a maa zeili setaana, abam nɔɔna bam de nam mae dam 

dem konto mo ba maa zeili-ya na? Abam tete nɔɔna bam na ke tei to mo bere we 

cheɡa tera á tei ne. 20 Ko nam na ye tei to, ko ye Wɛ tete dam ŋwaane mo a wae 

setaana a zeila. Konto maa bere we Wɛ maŋe o ba abam tei se o di paare o nɔɔna baŋa 

ne.  
21 Setaana pɛ nam nye de nɔn-babea na jeɡe taŋa de chena o maa nii o sɔŋɔ tei to. O 

ta ná zeɡe da konto, o jejeɡero tem bá jei. 22 Nɔɔno wodwoŋi nam ná tua, ye o dam ná 

dwoi nɔn-babea kam, konto tu wó ja nɔn-babea kam o maɡe‑o o wane. O laam wó 

vere o jara zela yam, o ya na daŋe o teena ya baŋa ne to. O laam wó wane o wonnu 

tem maama o kwaleme ye o maŋe-te o pa nɔɔna.  
23 Nɔɔno wolo maama nam na ba zeɡe amo kwaɡa ne to ye amo dono mo. Nɔɔno 

wolo maama nam na ba tɔɡe o lae amo wonnu o pa-ne to boŋe se o jaɡe-te o yaɡe mo.  
24 Setaane ná nwoŋi nɔɔno tei ne, o laam wó vo o beeri mɛ seeni na ye te-kora to se o 

laɡe jei o sii da. O ma beeri o ɡa. O laam maa we, ‘A jeɡe se a jwoori a vo a na nwoŋi 

mɛ to mo a taa wora.’ 25 O ma jwoori o vo nɔɔno wom tei, ye o lɔre we o jei sem fɔɡe 

se kwɛ lanyerane. 26 O laam ma jwoori o vo o laɡe o dwonna barepɛ balo na maŋe ba 

ye puseŋ-nyena ba dwoi o tete to. Ba ma tɔɡe daane ba vo ba zoore da. Ko maama 

laam na kweeli tei to ye lɛɛro mo wó taa jeɡe nɔɔno wom konto se ko dwoni o boboa 



kam na maŋe ka ye tei to.”  
27 Yezu na zeɡe o ŋɔɔne konto to, kaane wodwoŋi na tɔɡe o wo kɔɡɔ kom wone to ma 

ta baŋa baŋa o we, “Kaane wolo na loɡe‑m ye n ŋɔɡe o yele to mo ye yu-ywoŋo tu.” 
28 Yezu ma leiri o we, “Se balo na ni Wɛ kwora kam ye ba sɛ o ni to mo jeɡe yu-ywoŋo 

ko ja ɡaale.”*  

Balo na ve Wɛ cheɡa kam to wó na bora na?  

Matiyu 12:38-42; Maake 8:12  

29 Nɔn-kɔɡɔ kom ma tiini ko peene daane. Yezu daa ma ta o we, “Zem nɔɔna ye 

nɔn-balwaaro mo. Ba laɡe se a ke wo-kenkaɡele mo a bere-ba se ko taa ye maana ko 

pa-ba. Ba nam bá na, ko ná dae wo-kenkaɡele delo na maŋe de ke Jonah baŋa ne faŋa 

faŋa to. 30 Wonto déem bere Wɛ dam Ninevɛ tiina tei ne se ko taa ye maana ko pa-ba. 

Amo wolo na ye Nabiin-bu wom to de wó ji maanem zem nɔɔna bam tei ne, ne ko 

déem na ke Jonah tei to.* 31 Wɛ borem dɛ dem ná yia, ka-pɛ wolo déem na tei Seba 

faŋa faŋa to wó zaŋe o bere we abam ba jeɡe cheɡa. Wonto déem zaŋe o tete teo kolo 

na tiini ko ye yiɡa yiɡa to ne o ba Pɛ Solomon tei se o cheiɡi o swa yam na ye tei to. 

Wolo nam na dwoi Solomon to wo abam tei ne ye á yiɡa tera ded‑o. 32 Ninevɛ tiina de 

wó zaŋe dɛ dem konto ne ba bere we abam ba jeɡe cheɡa, kolo ŋwaane Jonah na vei 

ba tei o bere-ba Wɛ cheɡa kam to, ba leiri ba wo. Wolo na dwoi Jonah to nam wo 

abam tei ne ye á wo sɛ konto tu.*  

Wɛ cheɡa kam pae debam pwooni  

Matiyu 5:15; 6:22-23  

33 Nɔɔno ná jeɡe kanea, o bá sɛ o tɔre-ka o zeɡe ɡuɡworo wone, naa o pu-ka zoŋa 

kuri ne. O nam wó kwei-ka o pale wɛɛne mo, se balo na zo diɡa kam wo to taa nae 

pwooni dem. 34 Nmo yia mo pae se n yera jeɡe pwooni. Konto to, nmo yia ná lana, ko 

pae se n ŋwea maama taa tɔɡe pwooni mo. Ya nam ná ba lae, ko pae se n ŋwea 

maama wo lim wone. 35 Konto ŋwaane ta‑n yei n tete, se n pa pwooni dem seene de 

taa wo n tei ne, ye ko dae lim yerane. 36 Konto to, pwooni yerane ná wo n tei ne, ye 

lim tera de fenfee de, nmo ŋwea maama wó taa jeɡe pwooni chekke, ko maŋe de 

kanea na pae se pwooni wo n tei ne tei to.”  

Lɛɛro wó yi Farisi tiina de ba dwonna  

Matiyu 23:1-36; Maake 12:38-40; Luka 20:45-47  

37 Yezu déem na ŋɔɔne wonnu tem konto o ti to, Farisi tu dedoa ma bwoŋi‑o se o da 

o vo o sɔŋɔ o di wodiu. O ma vo o zo sɔŋɔ kom o jeini se o di. 38 Farisi tu wom ma na 

we Yezu wo sane o jea se ko tɔɡe ba chullu tem chwoŋa. Ko ma so‑o. 39 Dé Teiru Yezu 

ma ta ded‑o o we, “Nii mo! Abam Farisi tiina ná laɡe á di wodiu, á yeini á tɔɡe á 

chullu tem á fɔɡe á se á zwe de á kabeili, ko ná maŋe ko ye se kwɛ sem de. Ko daare 

abam tete nam su de diɡiru. Á ye kampin-nyena ye á tɔɡe wo-zɔɔna kikia. 40 Abam ye 

jworru mo. Wɛ nam wo ke woŋo maama kwaɡa de ko yiɡa na? 41 Á nam jeɡe se á kwei 

wodiiru telo á na jeɡe á zwe sem wone to á maŋe á pa yiniɡa tiina. Á ná ke konto, á 

woŋo maama bá taa jeɡe diɡiru.  
42 Abam Farisi tiina bam, lɛɛro yi abam. Ko ná ye dwoa wo-sworru dwi maama, te ná 

maŋe te ye memeeno tei, á yeini á pɔɔre Wɛ-teiri á le á pa‑o. Ko lana. Ko daare abam 

yiɡa tera de cheɡa tɔɡem de Wɛ swono. Ko ya maŋe se á ta‑á tɔɡe keim-laaro tem 

konto maama, se á yé yaɡe tedaara.  
43 Abam Farisi tiina bam, lɛɛro yi abam. Á ná zo á jeerim di sem, á laɡe jei-kamunnu 

mo se á jeini yiɡa ne. Á ná vei yaɡa, á laɡe se nɔɔna maama taa tui ba zuli abam.  
44 Lɛɛro yi abam! Á nye de yibeela yalo na saare ya daare teɡa, pa se nɔɔna tɔɡe ya 

baŋa ba kɛ ye ba ta yeiri ya ni ne to mo.”  
45 Wɛ nia yam zamesem tu dedoa laam ma zaŋe o ta de Yezu o we, “Berem tu, nmo 

na jeɡe wonnu telo n ŋɔɔne to pa se n twe debam de mo.” 46 Yezu ma leiri o we, 

“Abam balo na ye Wɛ nia yam zamesem tiina to, lɛɛro yi abam. Abam yeini á daane 

nɔɔna de wo-chɛɛro se ba taa tɔɡa. Ko maa nye de á na pa ba zeŋe zela yalo dum na 

dwoi ba zeŋem to, ye abam tete ba sɛ se á twori zela yam fenfee de á zeiŋi.  
47 Lɛɛro yi abam! Abam yeini á fɔɡe á ke faŋa faŋa Wɛ sampwori sem yibeela. Ko 

nam ye á nabaara mo ɡo-ba. 48 Á kikia yam bere we á sɛ keim-lwanno telo á nabaara 

bam na ke to. Banto déem ɡo Wɛ sampwori sem, ye abam tete laam fɔɡe á kwɛ ba 



yibeela yam. 49 Abam na tɔɡe á kwoa kikia konto to, Wɛ dɛ o swa ŋwaane ye o we, 

‘Amo wó toŋe a sampwori de a tontoŋena ba tei ne. Ba maa wó ja ba badaara ba ɡo, 

ye ba pa ba badaara na yaara.’ 50 Konto ŋwaane Wɛ waarem dem wó ba á baŋa, ne ko 

ye abam tete mo ɡo Wɛ sampwori selo maama ba na ɡo boboa ne se ko ba ko yi zem 

to. 51 Konto maa zeɡe Abel ne, se ko ba ko woli de Zekaria wolo ba na ɡo Wɛ kaanem 

bimbini dem de o tete diɡa kam tetare laŋa ne to. A tɛ abam cheɡa ŋwaane to, 

keim-lwanno tem konto maama wó taa wo zem nɔɔna bam yuu ne.  
52 Wɛ nia yam zamesem tiina bam, lɛɛro yi abam. Á yeini á che nɔɔna se ba yé jwoŋi 

yeino chekke. Abam tete wo sɛ se á jwoŋi-ko, ye á daare á wo pɛ balo na laɡe ba 

jwoŋi-ko to chwoŋa se ba jwoŋi.”  
53 Yezu laam ma yaɡe jei sem konto ye o viiri. Wɛ nia zamesem tiina bam de Farisi 

tiina bam maa ba laɡe o ni taane kɔtaa. Ba maa daane‑o ye ba bwei‑o wonnu dedɛ. 
54 Ba maa laɡe se ba pa o ŋɔɔne o tusi se ba wane ba da ko ŋwaane ba ja‑o.*  

12 

Dé na wó taa jeɡe dé tete tei to  

Matiyu 10:26-33  

1 Maŋa kam konto ne, kɔ-fɔrɔ dedɛ ya laɡe daane Yezu tei ne. Ba déem yi nenɛɛne 

morro dedɛ ye ba peene daane pa se ba wora ba nɔne daane. Yezu ma bobo o ta de o 

kwaɡa tɔɡena bam o we, “Fɔɡe-na á che á tete se á yé pa Farisi tiina bam de abam 

sabɔle, de ba na ye pipiri-nyena ye ba seiɡi ba ke wo-lwanno tei to. 2 Woŋo kolo 

maama na seiɡi nɔɔna tei ne to laam wó ba ko lɔre jaja. 3 Konto to, abam na seiɡi á ta 

kolo maama to jeɡe se ko nwoŋi pwooni mo, se nɔɔna di nayuu ba tɔɔle-ko.  
4 A badwonna bam, a tɛ abam se á yé ta‑á kɔre foone de nabiina. Ba wae ba ɡoe á 

yera yam ye ko kwaɡa seeni ba daa ware ba ke abam kolokolo. 5 Amo nam wó bere 

abam á na wó ta‑á kɔre wolo to. Á jeɡe se á ta‑á kɔre Wɛ mo. Kokuri, ba ná ɡo abam 

ba daare, wonto jeɡe dam se o dole abam o yaɡe te-seŋa jei ne. A tɛ abam we, á jeɡe 

se á ta‑á kɔre foone de wonto mo.  
6 Ko ná ye zun-kabeili, ba yeini ba yeiɡi sento mɔle mo. Wɛ nam ba swei se maama ni 

ne, de se dedoa de. 7 Wɛ maŋe o yei abam tete yu-ywei sem ni na mae tei to. Á yé ta‑á 

kɔre foone, se abam dedoa dedoa tiini á jeɡe fera á dwoi zun-kabeili dedɛ.  
8 A tɛ abam we, nɔɔno wolo maama ná zeɡe nabiina yiɡa ne o bere jaja we o ye amo 

nyem, amo Nabiin-bu wom de wó zeɡe konto tu kwaɡa ne a bere we o ye a nyem Wɛ 

malese sem yiɡa ne. 9 Ko daare wolo maama ná ve amo nabiina yiɡa ne, amo de wó ve 

konto tu Wɛ malese sem yiɡa ne. 10 Wolo maama ná ŋɔɔne wo-balwaaro o pa 

Nabiin-bu wom, Wɛ wó sɛ se o yaɡe o ma chɛ konto tu. Wolo nam ná ŋɔɔne o yaale 

Wɛ Sin-laao kom, Wɛ bá sɛ se o ma chɛ konto tu.  
11 Nɔɔna wó ja abam ba vo ba saŋe Juu tiina nakwa tei ne, de teo kom yiɡa tiina de 

dedɛɛra tei ne. Ba ná ke abam konto, se á yé ta‑á jeɡe lwia de á na wó ŋɔɔne kolo se á 

ma á jwoŋi á tete, de á na wó tole taane dem tei to. 12 Kanto maŋa kam ne Wɛ Sin-laao 

kom wó pa á lɔre á na jeɡe se á ta kolo to.”*  

Jejeɡero memaŋe  

13 Nɔɔno dedoa na tɔɡe o wo kɔɡɔ kom wone to ma ta de Yezu o we, “Berem tu, popo 

se n ta a zembaaro wom se o kwei wonnu telo debam kwo na teɡe o daare to o pɔɔre 

amo nyem o pa-ne.” 14 Yezu ma leiri‑o o we, “A nɔɔno, amo jeɡe chwoŋa se a bore 

abam taane na?”  
15 O laam ma ta de ba maama o we, “Ta‑á yei-na á tete se á yé pa á yi taa sui wonnu 

dedɛ. Nɔɔno jejeɡero tem ná daɡa tei, te bá wane o ŋwea te ke, o ná maŋe o ye nadum 

tei maama.”*  
16 Yezu laam ma maŋe memaŋe o bere-ba o we: “Nadum mo wora. O kare sem ma ke 

wodiiru dedɛ se pa‑o. 17 O ma boŋe o we, ‘Amo nam wó ke tɛ mo? Jei daa tera se a ke 

a wodiiru tem maama da. 18 A wó yiɡi a tuli sem maama mo a de teɡa ne, se a daare a 

lɔ tuli-zɛ se a wane a pɛ a wodiiru tem de a wonnu maama a ke da. 19 A laam wó ta de 

a tete we, a ye yu-ywoŋo tu mo. A jeɡe wonnu telo maama a na laɡe to se ko maŋe de 

bena kɔɡɔ kɔɡɔ. Lwia daa bá ja-ne. Amo wó taa ke a boboŋa na laɡe tei, ye a di a ni ye 

a kwɛɛra.’* 20 Wɛ ma ta ded‑o o we, ‘Nmo ye nɔn-jworo mo. Tete dento wone n ŋwea 

jeɡe se ka ti. Konto to, nmo tete wó wane n di wonnu tento maama n na ke n pa n tete 

to na?’* 21 Tɔ. Wolo maama ná tiŋi jejeɡero dedɛ o tete tei ne ye o ba jeɡe kolokolo Wɛ 

tei ne, ko wó ke kotu konto dwoŋi mo.”*  

Wɛ na wó taa jeɡe de teena tei to  

Matiyu 6:25-34  

22 Yezu daa ta ma ta de o kwaɡa tɔɡena bam o we: “Konto ŋwaane mo a tɛ abam se á 

yé ta‑á jeɡe-na lwia de loɡo baŋa kolokolo, ko ná ye á ni-wodiu, naa á na wó zo 

ɡwaaro telo to de. 23 Kokuri á ŋwea ɡare wodiiru. Yera yalo Wɛ na pɛ abam to de ma 

ɡare ɡwaaro. 24 Nam maane-na á nii bachanɡaaro na ye tei to. Te ba dua, ye te ta ba 

zaɡe mena. Te ba jeɡe tuli de tikeiri se te ke wodiiru da. Ko nam ye Wɛ mo nii te baŋa 

ne de te ni-wodiu. Abam nam tiini á jeɡe kuri á dwoi zuna bam. 25 Abam wolowolo bá 

wane o twoŋi o ŋwea de fenfee de, o na maŋe o jeɡe ka lwia tei de. 26 Abam na ware 

konto fenfee á ke to, bɛ mo ye á jeɡe lwia de wonnu telo maama na daare to?  
27 Maane-na á nii ɡaao punnu tem na ye tei to. Tento nam ba ke totoŋa ye te ba sɔ 

ɡwaaro. Nam ta‑á yei-na we, tento jeɡe lam te dwoi Pɛ Solomon déem na maŋe o 

zoore ɡare-nyenno telo to. 28 Ko nam ná ye ɡaaro tem konto, tento ba jeɡe dɛ ye nɔɔna 

yeini ba zwɛ-te. De konto de Wɛ ta mo pae te jeɡe lam konto dwoŋi. Konto ŋwaane ko 

ná ye abam, Wɛ wó tiini o nii abam baŋa ne. Abam boboŋa muri de Wɛ.  
29 Yé ta‑á jeɡe-na boboŋ-fara de á na wó ke tei se á na wodiu á di to. Á yé ta‑á jeɡe 

lwia konto seeni. 30 Loɡo baŋa dwi tiina balo na yeiri Wɛ to mo tiini ba boŋe wonnu 

tem konto maama boboŋa. Abam Kwo Wɛ nam maŋe o yei á na laɡe-te tei to. 31 Abam 

jeɡe se á pa á boboŋa taa tɔɡe Wɛ paare dem mo. Á ná ke konto, Wɛ laam wó woli 

abam de á loɡo baŋa wonnu tem.  
32 Amo kɔɡɔ fenfee, yé pa-na foone taa jeɡe abam. Abam Kwo Wɛ boboŋa mo laɡe se 

o pa abam tɔɡe á di o paare dem. 33 Kwei-na á jejeɡero tem á yeiɡi se á daare á maŋe 

te sabu kom á ma á woli yiniɡa tiina. Konto mo á wó kwei á jejeɡero á tiŋi Wɛ telaao 

ne, sabia ɡanlɔɡera na bá chɔɡe mɛ to. Á ná tiŋi wo-laaro Wɛ tei ne, te daa bá ba te 

muri. Ŋweena daa bá wane ba ŋɔ-te. Kolokolo bá wane ko mu-te ko chɔɡe. 34 Ta‑á 

ke-na konto bɛŋwaane á wonnu tem na wo mɛ maama, á boboŋa wó tiini ya taa tiɡi 

dáane mo.”  

Dé Teiru wom tutuuri dem memaŋa  

Matiyu 24:42-51; 10:34-36; 16:2-3  

35-36 Yezu ta ma ta o we, “Ta‑á fɔɡe-na á cho á tete, ne nɔɔna balo tu wom na nwoŋi o 

vo se o di kadiri ye ba jeɡe o teena se o jwoori o ba to. Ba ma fɔɡe ba vɔ ba ɡwaaro 

lanyerane, ye ba tɔre ba min-zwonnu ba zeɡe ba tei ne. Ba tu wom ná tu o yi 

manchwo-peena, ba laam wó wane ba zaŋe lela ba pore ba pa‑o.* 37 Sɔŋɔ tu wom ná 

jwoori o ba, ye o tontoŋena ta ná jeɡe ba tete ba nia, wopwolo wó taa wo ba tei ne. A 

tɛ abam cheɡa ŋwaane to, sɔŋɔ tu wom laam wó pa ba jeini se ba di wodiu. O maa wó 

kwɛ o tete se o kwei wodiu kom o vo o tiŋi pa ba di. 38 O nam ná jwoori o ba tete 

kokoro ne de, ye o sɔŋɔ tontoŋena bam ta ná jeɡe ba tete ye ba ba dɔa, wopwolo wó 

taa wo ba tei ne.  
39 Ta‑á yei-na we, sɔŋɔ tu wom ya ná lɔre maŋa kalo ŋweeno na laɡe o ba to, o ya bá 

pa ŋweeno wom na chwoŋa o zo o ŋɔ. 40 Konto ŋwaane abam jeɡe se á che á tete mo, 

se Nabiin-bu wom laɡe o ba maŋa kam á na ba jeɡe o teena to mo.”  
41 Piita ma bwei Yezu o we, “Dé Teiru, nmo na maŋe memaŋe dem to, ko ye debam 

ŋwaane mo naa nɔɔna maama ŋwaane mo?”  
42 Dé Teiru Yezu ma leiri o we, “Abam jeɡe se á ta‑á tɔɡe cheɡa de á boboŋ-dɛɛra, 

nenɛɛne sɔŋɔ tontoŋeno wolo yuu tu na yaɡe o totoŋa o pa‑o, ye o daare o nwoŋi se o 

beeri to. O tu wom ma le‑o se o taa nii o dwonna tontoŋena bam baŋa ne se o daare o 

taa pa-ba ba ni-wodiu dɛ maama wone. 43 O sɔŋɔ tu wom ná jwoori o ba, ye o ke kolo 

maama o na pɛ‑o se o ke to, wopwolo laam wó taa wo tontoŋeno wom konto tei ne. 
44 A tɛ abam cheɡa ŋwaane to, o tu wom laam wó pa se o taa nii o jejeɡero maama 

baŋa ne mo.  
45 Tontoŋeno wom nam ná boŋe we, omo tu wom dáane dedɛ ye o ta wo tu, ko wó 

ke‑o tɛ mo? O maa wó taa jeɡe o dwonna tontoŋena bam mo o maɡa, baara bam de 

kaana bam de. O maa di wodiiru o chɔɡa, ye o nyɔ sana o sui. 46 Tontoŋeno wom 

konto tu wom laam wó jwoori o ba dɛ dem tontoŋeno wom na ba jeɡe o teena de 

maŋa kalo o na wó ba o zo to. O tu wom nam ná tu o peere‑o konto, o laam wó zeili‑o 

o sɔŋɔ kom wone, ye o daare o pa se kotu tɔɡe de balo na ve Wɛ cheɡa kam to o na 

waarem.  
47 Tontoŋeno wolo maama ná lɔre o tu wom boboŋa na laɡe se o ke kolo to, ye o ná 

wo sɛ se o ja o tete o ke konto, konto tu wó na waarem dedɛ. 48 Ko daare wolo ná yeiri 

o tu wom na laɡe se o ke kolo to, ye o ná ke kolo na maŋe se o na waarem to, konto tu 

wó na waarem fenfee yerane mo. Wolo maama ná jeɡe Wɛ yeino dedɛ, Wɛ wó jeeli se 

o na wo-laaro dedɛ konto tu tei ne. Nɔɔno wolo ná jwoŋi wonnu dedɛ se o taa nii te 

baŋa ne, Wɛ wó jeeli se o jwoŋi dedɛ wonto tei ne ko ja ɡaale.”  
 

49 Yezu daa ta ma ta o we, “Amo na tu loɡo baŋa to, ko ye se a tɔre mini a ma zwɛ-ko 

mo. Mini dem ya ná maŋe de tɔre, ko ya jeɡe a wopwolo mo. 50 Amo nam jeɡe se a zo 

yaara wo. Ko maa pae se a boboŋa chɔɡe se ko taa nii maŋa kam ko na wó ke ko kɛ 

to.* 51 Amo na tu loɡo baŋa to, á boŋe we ko ye se a pa nɔɔna fɔɡe daane mo na? 

Aawo. A tu se a pa nɔɔna pɔɔre daane mo. 52 Ko zeɡe zem ko taa via, sɔŋɔ dedoa wone 

nɔɔna banu wó pɔɔre mo, batɔ de balei. 53 Kwo de o bu wó chɔɡe daane. Nu de o bukɔ 

de wó chɔɡe daane. Kaane de o baro nu de maa wó chɔɡe daane.”*  
54 Yezu laam ma ta de nɔn-kɔɡɔ kom o we, “Abam yeini á wae á nii wɛyuu de teɡa 

baŋa á ma lɔre teɡa kam yibia na wó taa ye tei to. Á ná nɛ kunkwonnu na wora te 

zaŋa mɛ seeni doa na zeɡe da ka nene to, á yeini á ta lela we, doa laɡe ka ne, ye ka wó 

seene ka ne. 55 Ko daare ɡunɡun-koro vio ná wora ko maɡa, á yeini á we, lon-wea maa 

beena, ye ko seene ko ke konto. 56 Abam ye pipiri-nyena mo! Abam wae á nii wɛyuu 

de teɡa baŋa ye á lɔre te na bere tei to chekke. Bɛ nam mo ye á ware á lɔre wonnu telo 

na wora te ke leile to kuri?  
57 Bɛŋwaane mo abam ba sɛ se á pɔɔre kolo na lana se á ta‑á ke to? 58 Ko nye de 

nɔɔno ná jaane‑m o vo o saŋe kɔɔte ne. Abam ta ná wo chwoŋa ne á via, se n kwaane 

n pa á fɔɡe daane. Ko ná dae konto, o laam wó ja nmo o ke dedɛɛro wom jeŋa ne se o 

waare‑m. Wonto de laam maa wó ke nmo o tontoŋeno jeŋa ne, se o ke nmo peena 

diɡa ne. 59 A tɛ nmo, nmo wó ta‑n wora taa. Nmo ná wo ŋwe jene dem maama ye bi 

wo daare, ba bá yaɡe‑m.”  

13 

Dé ná wo leiri dé wo, dé wó na chɔɡem  

1 Kanto maŋa kam ne nɔɔna badwonna maa wora ye ba vo ba ta Galili tiina 

badwonna taane ba bere Yezu. Gɔmena tu Pilata ya jaane banto o ɡo maŋa kalo ba na 

wora ba kaane Wɛ to, pa se ba jana bam nwoŋi ba ɡwaane de vara jana. 2 Yezu ma 

leiri nɔɔna bam o we, “Galili tiina banto bam na tiini ba na cham konto dwoŋi to, á 

boŋe we ko ye ba na tiini ba ye nɔn-chechɔɡero ba dwoi ba dwonna bam to ŋwaane 

mo na? 3 Aawo, ko dae konto. Abam tete de ná wo leiri á wo de á keim-balwaaro tem, 

abam maama de wó na chɔɡem. 4 Ko ta ná ye nɔɔna fuɡa-nana balo ya na teɡe Siloam 

ne maŋa kam wɛyuu diɡa na to ba baŋa ne to, á boŋe we ko ye ba na maŋe de chɔɡem 

se ko dwoni ba dwonna Jerusalem tiina to ŋwaane mo na? 5 Aawo, ko dae konto. 

Abam tete ná wo leiri á wo Wɛ ŋwaane, abam maama de wó na chɔɡem.”  
6 Yezu laam ma maŋe memaŋe o bere-ba o we, “Nɔɔno mo wora. O maa jeɡe kaporo 

o ɡaare wone. O ma vo se o nii, o wó na ko bia o ɡwori na. O maa wo nɛ. 7 Ko na ba 

leiri bia to, o ma ta de o ɡaare tontoŋeno wom o we, ‘Dɔɔm jeɡe bena yatɔ mo amo na 

tui a laɡe ko bia ye a ba nae kolokolo. Nam ɡwoni-ko n de teɡa ne. Ko zeɡe da kafɛ 

mo.’ 8 Tontoŋeno wom ma leiri‑o o we, ‘Amo tu, yaɡe se ko daa ke bene dedoa. Amo 

wó ko ɡwoŋo a ɡilimi ko maama ye a ke popɔnɔ da. 9 Ko ná yi bene dedoa ye ko ná 

leiɡi bia, ko wó taa lana. Ko nam ta ná wo leiɡi, de laam wó ɡwoni-ko de de teɡa ne.’ ”  

Yezu yɔɔre kaane wodwoŋi siu dɛ ne  

10 Juu tiina siu dɛ dedwoŋi déem ma yi. Yezu maa wo ba jeerim diɡa kam ne o 

bere-ba Wɛ taane. 11 Kaane wodwoŋi maa tɔɡe o wora, chichira na jeɡe‑o ka daana 

taa, bena fuɡa-nana, pa se o ye ɡɔrɔ. Kaane wom maa tiiri teɡa ne ye o daa ware o 

kwoni o tete. 12 Yezu na nɛ‑o to, o ma ta ded‑o se o ba o tei. O laam ma ta ded‑o o we, 

“A nakɔ, Wɛ wó pa n sii de n yaara yam.” 13 O na taɡe konto to, o ma daŋe o jea o 

baŋa ne. Bedwe baŋa ne mo kaane wom kwoni wɛɛne. O laam na dana to, o ma tei 

Wɛ.  
14 Jeerim diɡa kam yuu tu wom na nɛ Yezu na ke tei ba siu dɛ dem ne ye o yɔɔre 



kaane wom to, o bane ma zaŋe. O ma ta de nɔɔna balo na wo diɡa kam wone to o we, 

“Wɛ pɛ debam da yaredo mo se dé taa maa toŋe totoŋa. Konto to, á jeɡe se á ta‑á tui 

da yam konto ne mo se á na yɔɔrem, se ko dae siu dɛ dem ne.”  
15 Dé Teiru Yezu ma leiri‑o o we, “Abam ye pipiri-nyena mo! Abam wolo ná jeɡe 

nabea naa bonaɡa, n bá‑n sɛ n bwoli-ka n ja n vo buɡa se ka nyɔ na á siu dɛ dem ne 

na? 16 Konto to, ko chula se a pa kaane wonto sii de o yaara yam siu dɛ dem ne na? 

Wonto maa ye Abaraham dwi tu ye setaana pɛ ya jeɡe‑o o peene taa, bena fuɡa-nana. 

Ko ya chula se a bwoli‑o a yaɡe na?”  
17 O na taɡe konto to, ko ma pa balo na ve‑o to na ba chaveera. Ko daare nɔn-kɔɡɔ 

kom maa jeɡe wopwolo dedɛ de wo-kenkaɡela yalo maama o na ke to.  

Wɛ paare dem taane  

Matiyu 13:31-33; 7:13-14, 21-23; Maake 4:30-32  

18 Yezu daa ma ta o we, “Wɛ paare dem ye tetɛ mo? Amo wó ke tɛ mo a maŋe de na 

ye tei to a bere abam? 19 Wɛ paare dem nye de nɔɔno na kwei tio-bu-memeeno o vo o 

du o kara ne. Tio-bu wom konto ma nwoŋi, ye tio kom tiini ko ji kamunu. Zuna laam 

ma ba ba sɔ ba pworu da.”  
20 Yezu daa ta ma ta o we, “Amo ta wó ke tɛ mo a maŋe Wɛ paare dem na ye tei to a 

bere abam? 21 De nye de kaane wodwoŋi na kwei sabɔle o ɡwaane de bworobworo 

muni dedɛ tei to. De laam ma pa se bworobworo muni dem maama fole.”  
 

22 Yezu déem wo chwoŋa ne o maa vei Jerusalem. O na maa vei to, o tole teene dem 

maama ye o bere Wɛ taane. 23 Nɔɔno wodwoŋi ma bwei‑o o we, “Amo tu, nɔɔna fenfee 

yerane mo wó na verem na?”  

Yezu ma ta de nɔɔna bam o we, 24 “Ta‑á cho-na á tete se á kwaane á da ni delo na 

peene to á zo Wɛ woro kom wo. A tɛ abam, nɔɔna dedɛ wó kwaane se ba zo, ye ba bá 

wane ba na chwoŋa. 25 Maŋa kam wó yi, ye sɔŋɔ tu wom zaŋe o pe manchwoŋo kom. 

Abam laam wó ba á zeɡe pwooni ne á dɔne dɛ sem ye á lwoori‑o á we, ‘Debam tu, 

popo, pore n pa debam.’ O laam wó leiri o we, ‘Amo nam yeiri abam kɔtaa.’ 26 Abam 

maa wó ta we, ‘Debam ya tɔɡe de nmo dé jeini dé di wodiu ye dé nyɔa. Ko ye debam 

teo kom pwooni mo n zeɡe da n bere Wɛ taane.’ 27 O nam ta wó leiri abam o we, ‘Amo 

nam yeiri abam kɔtaa. Laɡe-na jei! Abam maama ye wo-lwan-keira mo.’  



28 Ko ná ke abam konto, á wó na Abaraham, de Izaak, de Jakob na jeini Wɛ woro 

kom wone, ko woli de faŋa faŋa Wɛ sampwori sem maama. Abam tete nam bá na 

chwoŋa se á zo. Abam wó maŋe dáa ne, yaara na wora pa se nɔɔna keera ye ba done 

ba nwa mɛ to. 29 Nɔɔna wó nwoŋi loɡo baŋa jei maama ne ba ba ba zo Wɛ woro kom 

wo, ye ba jeini ba di ywoni daane.* 30 Nam ta‑á yei-na we, nɔɔna badaara zem na ye 

kwaɡa tiina to wó ba ba ji yiɡa tiina. Badaara de na maŋe ba ye yiɡa tiina to wó 

jwoori ba ji kwaɡa tiina.”  

Yezu wo chɔɡe Jerusalem tiina ŋwaane  

Matiyu 23:37-39  

31 Maŋa kam konto ne Farisi tiina badwonna ma vo Yezu tei ye ba ta ded‑o ba we, 

“Yaɡe ywo-seeni se n vo jei sedwoŋi. Pɛ Herodi laɡe se o pa ba ɡo nmo mo.”  
32 O ma leiri-ba o we, “Wonto ye nasea mo! Véi-na á ta á bere‑o we, zem da yanto ne 

amo jeɡe se a taa zeili setaana ye a kwori a yɔɔre nɔɔna jaweero. Da yatɔ ná kɛ, amo 

laam wó yi a kweelim jeiɡa. 33 Amo nam jeɡe se a daa kwei a chwoŋa a taa kɛa se ko 

ke da yatɔ, kolo ŋwaane ko bá wane se wolo na ye Wɛ ni-jwoŋinu to ɡa o ŋwea ye ko 

dae Jerusalem ne.  
34 Ei! Jerusalem tiina bam, á yeini á ɡo Wɛ sampwori selo o na toŋe abam tei ne to, 

ye á dole-ba de kandwa. Kuni dedɛ mo a ya laɡe se a la abam nɔn-bia a ke daane se a 

taa nii á baŋa ne, nenɛɛne chworo na kukwori ko bia ko ke ko vɔna kuri ne tei to. 

Abam maa ba sɛa. 35 Wɛ nam wó dɔne o jea abam teo kom baŋa ne se ko ji di-dwonnu. 

Á ta‑á yei we, á daa bá na-ne se ko taa vei maŋa kalo á na wó ta we, ‘Baŋa Wɛ wó swɛ 

wolo na tu o yere ŋwaane to swolim.’ ”*  

14 

Yezu vei Farisi tu sɔŋɔ  

1 Siu dɛ dedwoŋi déem ma yi. Yezu ma vo Farisi tiina nadum sɔŋɔ o zo se o di wodiu. 

O na wora to, nɔɔna maa kwaane ba yere‑o se ba nii o na wó ke tei to. 2 Na-dea tu maa 

tɔɡe o jei da. 3 Yezu na nɛ‑o to, o ma bwei Wɛ nia zamesem tiina bam de Farisi tiina 

bam o we, “Nɔɔno jeɡe chwoŋa se o yɔɔre o dwoŋi siu dɛ dem ne naa ko chula?” 4 Ba 

ma chem. O laam ma ja nɔɔno wom o pa o na yazura ye o yaɡe‑o se o viiri.  
5 O laam ma bwei-ba o we, “Abam wolo bu ná to vole wone siu dɛ dem ne, n bá‑n ke 

lela n vo n vaŋe‑o n le na? Ko ná ye n nabea de, n bá‑n ke konto na?” 6 Ba maa ware 

ba leiri‑o kolokolo.  
7 Nɔɔna balo na tu se ba tɔɡe ba di wodiu Farisi tu wom sɔŋɔ ne to ma zo ba laɡe 

jeiŋa jei. Yezu ma na we ko ye jei-laao jei ne mo ba laɡe se ba jeini da. O na nɛ konto 

to, o ma maŋe memaŋe o bere-ba o we: 8 “Nɔɔno ná ke kadiri ye o bwoŋi‑m se n ba n 

di, yé kwaane n jeini nɔn-kamuna jeiŋa jei ne. Nmo ná ke konto, ye nɔn-yero ná tua, 
9 ko laam wó pa se n na n chaveera mo. Sɔŋɔ tu wolo na bwoŋi abam maama to wó ba 

o ta de nmo o we, ‘Zaŋe se n daare jei n pa nɔn-yero konto.’ Nmo laam wó nwoŋi n vo 

n jeini kwaɡa kwaɡa de n chaveera yam.  
10 Ko daare, ba ná bwoŋi‑m se n vo n di, vei n jeini kwaɡa kwaɡa. Nmo ná ke konto, 

ye sɔŋɔ tu wom ná tu o na‑m, o laam wó ta we, ‘A badwoŋi, zaŋe n ba yiɡa n jeini.’ 

Konto wó pa se n na zula nɔɔna bam maama yiɡa ne.* 11 Kolo ŋwaane, wolo ná bere o 

tete kamunim, konto tu wó ba o ji nɔn-balaŋa mo. Wolo nam ná ɡwooni o tete, Wɛ wó 

zeiŋi konto tu nɔɔna yiɡa ne.”*  
12 Yezu laam ma ta de sɔŋɔ tu wom o we, “Nmo ná laɡe n ke wodi-fɔrɔ n pa nɔɔna, se 

n yé bwoŋi n badwonna bam, de n chorro tem, de n dwonna naduna bam se ba ba ba 

di. Nmo ná ke konto, banto wó wane ba jwoori ba ke‑m konto dwoŋi ba ŋwe jene 

dem. 13 Nmo nam ná laɡe n ke kuri, se n bwoŋi balo na ye yiniɡa tiina, de ɡwaaro, de 

ɡwane, de lilwoa, se ba ba ba di. 14 Nmo ná ke konto, nmo wó ta‑n jeɡe yu-ywoŋo. 

Nɔɔna banto dwoŋi bá wane ba jwoori ba ŋwe nmo jene dem. Maŋa kam Wɛ na wó pa 

nɔn-ŋona bi toone wone to, nmo nam wó jwoŋi n keim dem kwora.”  
15 Nɔɔno wodwoŋi na tɔɡe o jei Yezu tei ne o di to ma ni o na taɡe kolo to. O ma ta 

ded‑o o we, “Nɔɔno wolo maama na zo Wɛ woro kom wo o jeini o di ywoni dáane to 

mo ye yu-ywoŋo tu.”  

                                                           

 *14:10 Memaŋa 25:6-7 

 *14:11 1 Piita 5:5 



16 Yezu ma ma memaŋe o leiri o we: “Nɔɔno wodwoŋi ya wora o na laɡe o ke 

wodi-fɔrɔ o pa o dwonna. O ma bwoŋi nɔɔna dedɛ se ba ba ba di.* 17 Kuri dem maŋa 

na yi to, o ma toŋe o tontoŋeno se o vo o ta de balo o na bwoŋi to o we, woŋo maama 

ti ko yiɡa se ba laam ba. 18 Nɔɔna bam na niɡi konto to, ba maama maa wora ba 

lwoori chwoŋa o tei ne. Ba dedoa maa we, ‘Leile konto a nɛ kara mo se a va. Amo jeɡe 

se a vo dáane mo. Popo, pa-ne chwoŋa.’ 19 Nɔɔno wodwoŋi de maa we, ‘Leile konto a 

yeiɡi nabɛ fuɡa mo se a ma va. Amo wo chwoŋa ne mo se a vo a ke a nii. Popo, pa-ne 

chwoŋa.’ 20 Nɔɔno wodwoŋi de ma ta o we, ‘Leile konto a di kaane mo. Amo daa bá 

wane a ba.’  
21 Tontoŋeno wom laam ma jwoori sɔŋɔ o vo o ta de o tu wom ko na ke tei to. Sɔŋɔ 

tu wom na niɡi to, o bane ma zaŋe. O ma ta de o tontoŋeno wom o we, o nwoŋi lela o 

vo teo kom pwooni jei maama o la yiniɡa tiina, de ɡwaaro, de lilwoa, de ɡwane o pa 

ba ba ba di. 22 Tontoŋeno wom na ke konto to, o ma ta o we, ‘Amo tu, a ke kolo 

maama nmo na taɡe to, ye laŋa daa ta daare se nɔɔna jeini da.’  
23 Sɔŋɔ tu wom daa ma ta ded‑o o we, ‘Nwoŋi teo kom wo n vo n beeri kare sem 

wone, de ɡaao chwei sem maama ni ne, se n pa balo na wora to ba ba zo a sɔŋɔ kom 

se laŋa daa yé daare. 24 Amo tɛ abam we, ko ná ye nɔɔna balo a ya na bwoŋi ye ba ve 

to, banto wolowolo bá na jeiɡa amo sɔŋɔ ne se ba tɔɡe ba di.’ ”  

Dé wó seene dé yia dé taa tɔɡe Yezu  

Matiyu 10:37-38  

25 Yezu na wo chwoŋa ne o maa vei to, nɔn-kɔɡɔ dedɛ maa tɔɡe o kwaɡa. O ma pipiri 

o nii ba seeni ye o we, 26 “Nɔɔno wolo ná tu amo tei, ye o ná wo ve o kwo, de o nu, de 

o kaane, de o bia, de o zembaara, de o nyaana, de o nakwa, ye o ná wo ve o tete 

boboŋa de, konto tu bá wane o ji amo kwaɡa tɔɡeno. 27 Wolo maama ná tɔɡe amo 

kwaɡa ye o ná wo sɛ se o na yaara, ne wolo na zeŋe daɡara o maa vei o toone tei to, 

konto tu bá wane o ji amo kwaɡa tɔɡeno.  
28 Abam wolo ná boŋe se o lɔ wɛyuu di-dedɔrɔ, nmo laam wó bobo n jeini n jeeli n 

nii, sabu kom wó wane diɡa kam ko lɔ ko ti naa ko bá wane. Ko dae konto na? 29 N ná 

wo ke konto, ye n ná chwi diɡa kam kuri ye ka lɔɔm daa ware ko ɡuri, balo maama na 

lɔre to wó taa mɔne‑m, 30 ye ba we, ‘Nɔɔno wonto bobo diɡa lɔɔm ye o ware o ɡuri-ka.’  
31 Ko woli da, pɛ ná laɡe o ke jara de pɛ wodwoŋi, o laam wó bobo o jeini o bwɛ o 

nii, nɔɔna morro fuɡa (10,000) balo na wo o kwaɡa ne to wó wane ba jeeri nɔɔna 

morro finlei (20,000) balo na wo pɛ wodwoŋi wom kwaɡa ne to naa ba bá wane. Ko 

dae cheɡa na? 32 O nam ná bá wane, pɛ wodwoŋi wom ta ná wo yiɡa yiɡa o beena, o 

wó toŋe tontoŋena o tei ne se ba kwoori‑o se o yaɡe jara yam. 33 Tɔ. Ko ye bedwe mo 

de abam wolo maama ná wo kwei o woŋo maama o yaɡe dáa ne, kotu bá wane o ji 

amo kwaɡa tɔɡeno.  
34 Yɛ lamma ye de wae de kwɛ wodiu. Yɛ ni nam ná ti, n daa‑n bá‑n wane n pa de 

jwoori de ja ni. 35 Dento daa ba jeɡe kuri. N bá‑n wane n ke-de n kaduɡa ne, naa n ma 

n ke popɔnɔ. Nmo jeɡe se n lwo-de n yaɡe mo.  

Abam nam fɔɡe á cheiɡi amo taane dem.”  

15 

Pi-jia kam memaŋe  

Matiyu 18:12-14  

1 Dɛ dedwe lampwoo lara de nɔn-chechɔɡero dedɛ ma fɔɔre ba yi Yezu tei se ba 

cheiɡi o kwora. 2 Farisi tiina de Wɛ nia zamesem tiina na nɛ konto to, ba maa poona 

ba we, “Ta‑á nii nɔɔno wonto na yeini o jeeri nɔn-chechɔɡero lanyerane, ye o ta kwori 

o di wodiu de-ba.”  
3 Yezu laam ma maŋe memaŋe o bere-ba o we: 4 “Abam wolo ná jeɡe pei bi (100), ye 

se dedoa ná jei, o bá yaɡe pei funoɡo-noɡo sem (99) ɡaao ne, ye o daare o vo o beeri 

pi-jia kam na? 5 O nam ná beeri o na-ka, o laam wó kwei-ka o daŋe o bakala baŋa ne 

de wopwolo 6 o ja vo sɔŋɔ. O ná tu o yi sɔŋɔ, o wó bwoŋi o badwonna de o sɔŋɔ tiina 

maama ye o ta de-ba o we, ‘Á pa se dé di ywoni daane, amo na nɛ a pia kalo ya na jei 

to ŋwaane.’  
7 Tɔ. A tɛ abam we, ko ye bedwe mo de nɔn-chechɔɡɔ dedoa ná leiri o wo Wɛ 

ŋwaane, ko wó pa se ywoni taa daɡa Wɛ telaao ne. Ba wó taa jeɡe wopwolo dedɛ 

ded‑o se ko dwoni nɔn-laaro funoɡo-noɡo (99) na ba boŋe se ba leiri ba wo Wɛ 

ŋwaane to.  



Sabu-jiu kom memaŋe  

8 Ko woli da, kaane ná jeɡe sabu-dala fuɡa, ye dedoa ná jei, o bá tɔre kanea ye o zuri 

o yera o zɔre sɔŋɔ kom wo maama se o nii, o wó na-de na? 9 O nam ná nɛ-de, o laam 

wó bwoŋi o badwonna de o sɔŋɔ tiina maama, ye o ta de-ba o we, ‘Á pa se dé di 

ywoni daane, amo na nɛ sabu-dale delo ya na jei to ŋwaane.’  
10 Tɔ. A tɛ abam cheɡa ŋwaane to, nɔn-chechɔɡɔ dedoa ná leiri o wo Wɛ ŋwaane, ko 

pa se wopwolo dedɛ wora Wɛ malese sem tei ne.”  

Bu-jiu kom memaŋe  

11 Yezu daa ta ma ta o we: “Nɔɔno mo wora o na jeɡe bakeiri selei. 12 Dɛ dedwe 

nyaane wom ma zaŋe o ta de o kwo o we, ‘Amo kwo, a lwoori‑m se n pɔɔre amo teiri 

nmo wonnu tem wone n pa-ne leile konto.’ O kwo ma sɛ. O ma pɔɔre o jejeɡero tem o 

pa o bia balei bam.  
13 Ko na ke da yalei to, nyaane wom ma zaŋe o kwaleme o wonnu maama o ja nwoŋi 

o vo sa-teo yiɡa yiɡa. O maa zoore da ye o ke poweeni yerane. O maa jeɡe o wonnu 

tem o chɔɡe yɔɔ yɔɔ. 14 O wonnu tem laam ma ba te chɔɡe te ti maama. Kana ma tiini 

ka zo teo kom ye o daa ba jeɡe kolokolo. 15 O ma vo teo kom nɔɔno dedoa tei o 

lwoori‑o wolim. Nɔɔno wom ma pa se o vo o tɔɡe o teira ɡaao ne. 16 Kana na tiini ka 

chɛ o yera ne to, o ma boŋe se o tɔɡe o di teira yam so-porro tem. Nɔɔn-nɔɔno maa ba 

pa‑o kolokolo se o di. 17 O boboŋa laam ma jwoori. O ma bwɛ o tete ne o we, ‘Amo 

kwo yeini o pae o tontoŋena bam maama wodiiru dedɛ pa se ba di ba daara. Ko daare 

amo wo ywo-seeni ye kana wora ka ɡo-ne. 18 Amo jeɡe se a zaŋe a jwoori a vo a kwo 

tei ye a ta ded‑o we, “Amo kwo, a tusi a chɔɡe Wɛ yiɡa, ye a ta ke a chɔɡe nmo wo. 
19 Konto to, amo daa ba jeɡe kuri se n ke-ne ne nmo bu tei. Nam pa se a taa tɔɡe a ye 

nmo tontoŋena bam dedoa.” ’  
20 O na boŋe konto to, o laam ma zaŋe o maa vei o kwo tei. O ta na wo yiɡa yiɡa to 

mo o kwo wom nɛ‑o. O na nɛ‑o to, o bu wom ŋwaŋa ma zo‑o lanyerane. O ma zaŋe o 

duri o vo o jeeri o bu wom o kukwori‑o de wopwolo dedɛ. 21 Bu wom laam ma ta 

ded‑o o we, ‘Amo kwo, a tusi a chɔɡe Wɛ yiɡa, ye a ta ke a chɔɡe nmo wo. Konto to, 

amo daa ba jeɡe kuri se n ke-ne ne nmo bu tei.’ 22 O kwo wom ma ta de o sɔŋɔ 

tontoŋena bam o we, ‘Á ke lela á zo á kwei ɡare-dedɔrɔ kolo na tiini ko lana to á ja ba 



á zo‑o. Kwei-na jafolo á ke o jeŋa ne, se á kwei natera de á pa o zo. 23 Véi-na á ja 

na-paale kamunu kom á ja ba á ɡo, se dé ma ke wodi-fɔrɔ dé di se dé daare dé kwɛɛre 

o ŋwaane. 24 Kolo ŋwaane amo bu wonto ya teɡe mo ye o laam jwoori o bi. O ya jei 

mo ye a laam na‑o.’ Ba ma bobo wodiiru tem dim ye ba kwɛɛra.  
25 Maŋa kalo nyaane wom na tu o yi sɔŋɔ konto to, o zembaaro wom ya wo kara ne 

mo o vara. O na nwoŋi kara kam ne o maa beene sɔŋɔ to mo o niɡi ba na maɡe wonnu 

ye ba sae. 26 O ma bwoŋi o kwo tontoŋena bam dedoa o bwei‑o woŋo kolo na ke ye ba 

kwɛɛre to. 27 Tontoŋeno wom ma leiri‑o o we, ‘Nmo nyaane wom mo tua. Nmo kwo 

ma ja na-paale kamunu kom o ɡo se ba di, o na nɛ‑o ye o ŋwe de yazura to ŋwaane.’  
28 Bu-kwea kam na niɡi konto to, o bane ma zaŋe. O maa ba laɡe se o zo diɡa. O kwo 

wom ma nwoŋi o vo o kwoori‑o se o zo. 29 O ma ta de o kwo wom o we, ‘Ta‑n nii, 

bena yanto maama amo tiini a toŋe dedɛ a pa nmo. Amo yeini a sɛ nmo ni maŋa 

maama. Nmo nam wo pɛ-ne varem se a ɡo, se amo de a badwonna ma di ywoni 

daane, de bo-bala de. 30 Ko daare nmo bu wonto na tu to, n jaane na-paale kamunu 

kom n ɡo n pa‑o, ye o ye wolo na kwei nmo wonnu tem o vo o chɔɡe ka-bworru baŋa 

ne ye o laam jwoori o ba to.’  
31 O kwo wom ma leiri‑o o we, ‘Amo bu, nmo maŋe n wo amo tei ne maŋa maama. 

Wonnu telo maama amo na jeɡe to ye nmo nyem. 32 Dé zem nam jeɡe se dé di ywoni 

ye dé kwɛɛre, kolo ŋwaane nmo nyaane wom ya teɡe mo ye o jwoori o bi. O ya jei mo 

ye de daa na‑o.’ ”  

16 

Tontoŋeno de o jene memaŋe  

1 Yezu daa ta ma ta de o kwaɡa tɔɡena bam o we: “Nadum mo wora o na jeɡe o 

tontoŋeno. O tontoŋeno wom mo nii o wonnu maama baŋa ne. Nɔɔna badwonna ma 

vo ba ta de nadum wom ba we, o tontoŋeno wom jeɡe o wonnu tem o chɔɡa. 2 O ma 

bwoŋi o tontoŋeno wom ye o ta ded‑o o we, ‘Amo niɡi nmo na ke tei to. Nmo nam wó 

ta bɛ mo? Nam véi n jeeli nmo na ke tei de a wonnu tem se n laam ba n bere-ne. Nmo 

daa‑n bá‑n wane n ta‑n ye amo tontoŋeno.’  
3 Tontoŋeno wom ma bwɛ o tete ne o we, ‘Amo nam wó ke tɛ mo? Amo tu wom laɡe 



o le-ne o totoŋa yam ne. Amo ba dana se a wane a va. Chaveera maa jeɡe-ne se a taa 

kare a lwoora. 4 Amo nam yei a na wó ke tei se, o ná le-ne a totoŋe dem ne, se nɔɔna 

taa jeeri-ne lanyerane ba sam ne to.’  
5 O na boŋe konto to, o ma bwoŋi balo na jeɡe o tu wom jene to dedoa dedoa pa se 

ba ba o tei. O ma bwei boboa nɔɔno wom o we, ‘Nmo jeɡe amo tu wom jene ko maŋe 

tɛ ta mo?’ 6 Nɔɔno wom ma leiri o we, ‘Ko ye nuɡa ɡarewɛ bi (100) mo.’ Tontoŋeno 

wom ma ta‑o we, ‘Nii tɔnɔ kolo nmo jene dem na popone da to. Nam kwei n ja n vo n 

jeini n popone we, ɡarewɛ finnu (50).’  
7 O daa ta ma bwei nɔɔno wodwoŋi o we, ‘Nmo jeɡe amo tu wom jene ko maŋe tɛ ta 

mo?’ O ma leiri o we, ‘Ko ye mena ywollu bi (100) mo.’ Tontoŋeno wom ma ta‑o we, 

‘Kwei tɔnɔ kom n popone we, ywollu funɔnɔ (80).’  
8 Nadum wom na lɔre o tontoŋeno-balɔrɔ kom na ke tei to, o maa we o tiini o 

kwaane dedɛ de o na mɛ o swa o lɔre o na wó ke tei to. Kokuri mo, balo na jeɡe kuɡu 

jei loɡo baŋa ne to yeini ba ma swa mo de ba na ke ba dwonna tei to, se ko dwoni 

balo na ye Wɛ pwooni dem nyem to na ke tei.  
9 Amo nam tɛ abam we, á jeɡe se á kwei loɡo baŋa sabu á ma á woli nɔɔna se ko pa á 

di badwoŋo daane. Á ná ke konto, ye á sabu kom ta ná ba jeɡe kuri ko pa abam, ba 

laam wó jeeri abam lanyerane Wɛ sɔŋɔ ne se á ta‑á wora taa wuu. 10 Nɔɔno wolo na 

tɔɡe cheɡa de woŋo fenfee to wó taa tɔɡe cheɡa de wo-kamunnu mo. Ko daare wolo 

na ba tɔɡe cheɡa de woŋo fenfee to bá taa tɔɡe cheɡa de wo-kamunnu.* 11 Konto to, 

abam ná ware á tɔɡe cheɡa de loɡo baŋa sabu, Wɛ bá sɛ se o kwei jejeɡero telo na ye 

chekke to o ke abam jeŋa ne. 12 Abam ná ware á tɔɡe cheɡa de wonnu telo ba na kwei 

ba ke abam jeŋa ne se á nii te baŋa ne to, Wɛ bá sɛ se o pa abam wonnu telo na wó 

taa ye abam tete nyem to.  
13 Sɔŋɔ tontoŋeno bá wane o kwei boboŋe dedwe se o ma toŋe o pa o yuu tiina balei. 

O wó taa chuli dedoa kam ye o daare o swoi wodwoŋi wom, naa o wó taa neɡe dedoa 

kam ye o daare o ɡwooni wodwoŋi wom. Konto ŋwaane, abam bá wane á pa se Wɛ 

taa ye á tu, ye á daare á tɔɡe sabu-laɡa de.”  
 

14 Farisi tiina na wora to ma ni Yezu na taɡe kolo maama to. Ba na ye sabu-laɡena to, 

ba maa jeɡe‑o ba mɔna. 15 O ma ta de-ba o we, “Abam mo laɡe se á bere á tete nɔɔna 

yiɡa ne we á jeɡe cheɡa. Wɛ nam yei á bochara na ye tei to. Woŋo kolo nɔɔna na pae 

ko ye wo-kamunu to mo ye wo-zɔɔne Wɛ tei ne.*  
16 Wɛ sɛɛm tu Jɔn ta na wo tu to, nɔɔna déem jeɡe Moses nia yam de faŋa faŋa Wɛ 

sampwori sem na bere kolo to mo ba tɔɡa. Ko zeɡe maŋa kalo Jɔn na tu to, ko ye Wɛ 

paare dem kwor-ywoŋa kam mo wora se nɔɔna sɛ-ka. Nɔɔna maama tiini ba kwaane se 

ba tɔɡe ba zo Wɛ woro kom wo.  
17 Wɛyuu de teɡa baŋa ná laɡe te jei, konto wó taa ye mɔle ko dwoi woŋo fenfee ná 

laɡe ko le Wɛ nia yam wone.  
18 Nɔɔno wolo ná yaɡe o kaane ye o daare o di kaane wodwoŋi, konto tu keim dem 

de kabwoŋa ye bedwe mo. Nɔɔno wolo ná zaŋe o di kaane wolo o tete baro na yaɡe‑o 

to, konto tu keim dem de bwoŋa de ye bedwe mo.”  

Nadum de yiniɡa tu memaŋe  

19 Yezu ta ma ta o we, “Nadum mo wora. O ma yeini o zo ɡare-nyenno telo na tiini te 

lana to. Dɛ maama mo o nae ywoni ye o di o ni. 20 Yiniɡa tu de maa wora, o yere mo 

Lazaru. O yera yam maama jeɡe ŋɔna. Nɔɔna ma yeini ba ja‑o ba vo ba tiŋi nadum 

wom sɔŋɔ woro ne se o taa lwoora. 21 O maa laɡe se o taa di wodiu kolo nadum wom 

na di ye ko siiri teɡa ne to mo. Kukuri de maa tui se deilimi o ŋɔna yam.  
22 Yiniɡa tu wom laam ma ba o te. Wɛ malese ma ba se kwei‑o se ja vo telaao pa se o 

jeini Abaraham takeiri ne. Nadum wom de ma te. Ba ma kwei‑o ba suli. 23 O ma vo o 

zo churu mini dem jeiɡa. O maa wora o yaare dedɛ. O ma kwoni o yuu wɛɛne o na 

Abaraham na wo yiɡa yiɡa ye Lazaru jei o takeiri ne. 24 O ma laare o ta ded‑o o we, 

‘Amo kwo Abaraham, popo duri amo ŋwaŋa. Mini dem mo pae se amo yera chɛ de 

yaara. Konto ŋwaane a lwoori‑m se n pa Lazaru vo o ma o noa o laŋe na o ba o ma 

buɡi amo dindeilimi.’  
25 Abaraham ma leiri‑o o we, ‘Amo bu, nam ɡuli nmo déem na ŋwe ye n jeɡe 

wo-laaro telo maama n na laɡe to. Lazaru maa yeini o nae yaara yerane. Ko daare leile 

konto, wonto bochare laam peini ye nmo tete yera chɛ de yaara. 26 Ko woli da, 

ɡwoŋ-chanluŋu mo tiɡi debam tetare laŋa ne ko che. Nɔɔn-nɔɔno bá wane o zeɡe ywo 

o vo o bɛ o yi abam tei. Nɔɔn-nɔɔno de bá wane o zeɡe abam seeni o bɛ o yi debam 

tei.’ 27 Nadum wom ma ta o we, ‘Amo kwo, ko na ye konto to, a lwoori‑m se n toŋe 

Lazaru se o vo amo kwo sɔŋɔ. 28 A jeɡe nyaana banu mo ye a ba laɡe se ba tɔɡe ba ba 

yaara jei sento. Nam toŋe‑o se o vo o kaane-ba.’  
29 Abaraham ma ta ded‑o o we, ‘Ba maŋe ba jeɡe twanno telo Moses de Wɛ sampwori 

sem na popone to se ba taa tɔɡa. Ba nam jeɡe se ba sɛ berem dento mo.’ 30 O ma leiri o 

we, ‘Amo kwo Abaraham, ba bá sɛ konto. Nɔɔno nam ná bi toone wone ye o vo ba tei 

o bere-ba, ba laam wó leiri ba wo Wɛ ŋwaane.’ 31 Abaraham ma leiri nadum wom o 

we, ‘Ba ná wo sɛ Moses de Wɛ sampwori sem maama berem dem, nɔɔno ná maŋe o bi 

toone wone, ba ta bá sɛ we o taane dem ye cheɡa.’ ”  

17 

Yezu bera yadwonna  

Matiyu 18:6-7, 21-22; Maake 9:42  

1 Yezu déem ma ta de o kwaɡa tɔɡena bam o we: “Wonnu telo na soɡe nɔɔna pa se ba 

tusi Wɛ chwoŋa wone to jeɡe se te taa wora mo. Ko nam ná ye wolo na soɡe nɔɔna pa 

se ba tusi to, lɛɛro wo kotu tei ne. 2 Ba ya ná jaane nɔɔno wom konto ye ba lei 

kandwɛ-kamunu o ba ne ba daare ba dole‑o ba yaɡe naneo kom wone pa se o te, 

konto ɡare waarem delo o na wó na Wɛ tei ne de o na pɛ se Wɛ bu-balwa dedoa tusi 

to. 3 Konto to, á ta‑á yei á tete.  

Nmo nu-bu ná ke wɛleere, se n kaane‑o de o na ke kolo to. O nam ná sɛ ye o leiri o 

wo, se n yaɡe n ma n chɛ‑o.* 4 O ná maŋe o ke lwarem o chɔɡe nmo wo kuni berepɛ dɛ 

wone, ye o ná jwoori o ba nmo tei kuni berepɛ ye o sɛ we o ke o chɔɡe, nmo ta jeɡe se 

n ma n chɛ‑o mo.”  
 

5 Dé Teiru Yezu totoŋa nakwa bam ma ta ded‑o ba we, “Woli debam pa se dé tiini dé 

taa jeɡe wo-dedoa de nmo.” 6 Yezu ma leiri-ba o we, “Á ná jeɡe wo-dedoa de amo, ye 

ko ná maŋe ko ye fenfee yerane se ko maŋe de tio-bu-memeeno tei de, á wó wane á 

tɔɡe ko ŋwaane á toŋe totoŋ-kamuna. Á wó wane á ta de kanyɔnɔ konto we, ko ɡɔ ko 

vo ko jeiri naneo kom wone, ye ko wó sɛ á ni.”  
 

7 Yezu daa ta ma ta o we, “Nmo wolo ná jeɡe tontoŋeno, ye o ná wora o vare o pa 

nmo, naa o ná yere nmo pei ɡaao ne, ye wonto ná ti o totoŋa ye o ba o yi sɔŋɔ, nmo 

wó ta bɛ mo ded‑o? Nmo wó ta ded‑o we, o ba o jeini o di wodiu de nmo na? 8 Aawo. 

Nmo nam wó ta ded‑o we, ‘Véi n ke wodiu se n laam kwɛ n tete n ja wodiu kom n ba 

n pa-ne se a di. Amo ná di a ti, se n laam vo n di n tete nyem.’ 9 Nmo bá‑n ke n 

tontoŋeno wom lei de o na ke kolo nmo na pɛ‑o ni se o ke to. 10 Ko ye bedwe mo de 

abam de. Abam ná ke kolo maama Wɛ na pɛ abam ni se á ke to, á jeɡe se á ta we, 

‘Debam maŋe dé ye tontoŋena mo, ye dé ba jwoŋi teem ko ŋwaane. Dé nam ke kolo 

na maŋe se dé ke to yerane.’ ”  

Yezu yɔɔre naywanno fuɡa  

11 Yezu déem maa wo chwoŋa ne o maa vei Jerusalem. O ma da Samaria de Galili 

tetare laŋa o maa kɛa. 12 O ma vo se o zo teo kodwoŋi. O na laɡe o zo ko wo to mo 

naywanno fuɡa jeeri‑o chwoŋa ne. Ba ma zeɡe yiɡa yiɡa, 13 ye ba laare de kwor-dɛa ba 

we, “Debam tu Yezu, popo duri debam yiniɡa.” 14 Yezu na nɛ-ba to, o ma ta de-ba o 

we, “Véi-na Wɛ kaanem tiina tei se á pa ba nii á yera yam.”  

O na taɡe konto ye ba maa vei to mo ba yera yam fɔɡe ya kwɛ fase. 15 Ba wo dedoa 

na nɛ we o jaweo kom jei to, o ma pipiri o jwoori Yezu tei ye o tiini o tei Wɛ de 

kwor-dɛa. 16 O ma vo o to Yezu yiɡa ne ye o ke o lei. Wolo na ke konto to ye Samaria 

teo nɔɔno mo. 17 Yezu ma bwei o we, “Ko dae nɔɔna fuɡa kam maama yera yam mo 

fɔɡe ya kwɛ na? Noɡo kom nam bɛ? 18 Ba wolowolo wo jwoori o ba se o ke Wɛ lei, ko 

ná dae dwi-ɡɛ tu wonto yerane na?” 19 O laam ma ta de nɔɔno wom o we, “Nmo na ke 

n wo-dedoa de amo tei to mo pɛ se n na yazura. Nam zaŋe n viiri.”  

Wɛ paare dem na wó ba nɔɔna baŋa tei to  

Matiyu 24:23-28, 36-41  

20 Farisi tiina déem ma bwei Yezu se ba lɔre maŋa kalo Wɛ na wó di paare o nɔɔna 

baŋa ne to. O ma leiri-ba o we, “Wɛ paare dem maŋa kam ná yia, á bá wane á ma á 

yia á lɔre de ni ne. 21 Nɔɔna bá ta we, ‘Nii-na ywo-seeni’, naa ba we, ‘Nii jei sento ne’, 

kolo ŋwaane Wɛ paare dem maŋe de wo abam wone.”  



22 Yezu ma ta de o kwaɡa tɔɡena bam o we, “Maŋa wó ba ye á tiini á laɡe se á na da 

yalo Nabiin-bu wom na wó ba o veere o tete to, ko ná maŋe ko ye ya da dedoa de. Á 

nam bá na. 23 Kanto maŋa kam ne, nɔɔna wó ta de abam ba we, ‘Nii-na! O wo 

ywo-seeni.’ Á nam yé sɛ ba taane se á vo á nii. 24 Kokuri dɛ dem amo Nabiin-bu wom 

na laɡe a ba to ná yia, ko wó taa nye de doa na pepele wɛyuu ka lɛɛne ka pae pwooni 

loɡo baŋa jei maama ne tei to mo. 25 Da-yiɡa ye konto ta wo ke to, ko fe mo se amo 

Nabiin-bu wom na yaara dedɛ ye zem nɔɔna bam chuli-ne. 26 Amo Nabiin-bu wom na 

wó ba maŋa kalo to wó taa ye nenɛɛne ko déem na ke Noah da yam ne tei to. 27 Kanto 

maŋa kam ne nɔɔna déem wora yɔɔ yerane mo. Ba maa di ba wodiiru, ye ba daare ba 

di kaana, ye kaana de maa zoore banna, se ko vo ko yi dɛ dem Noah na zo 

nabwor-kamunu kom wo to. Na-fɔrɔ laam ma ba ba wɛɛle ba lini loɡo kom ba chɔɡe 

nɔɔna bam maama.*  
28 Maŋa kalo Lot déem na wora to, ko de maŋe ko ye konto mo. Nɔɔna déem wora ba 

di ba wodiiru, ye ba daare ba ke pipiu, ye ba vara, ye ba lɔ sam. 29 Ko ma ba ko yi dɛ 

dem Lot na duri o nwoŋi Sodom ne to. Dɛ dem konto ne, mini de chilibuɡu ma nwoŋi 

wɛyuu ne te to teɡa ne te chɔɡe teo kom nɔɔna bam maama.*  
30 Dɛ dem Nabiin-bu wom na wó ba o veere o tete nabiina tetare ne to wó pɔpɔ de ba 

nɔɔna baŋa konto dwoŋi mo. 31 Dɛ dem konto ne, nɔɔno wolo ná wo nayuu ne ye o 

wonnu ná wo diɡa wone, konto tu yé tu o zeɡe se o kwei o wonnu tem o ja duri. 

Nɔɔno wolo nam ná wo kara ne, se kotu daa yé jwoori sɔŋɔ. 32 Guli-na ko déem na ke 

Lot kaane wom tei to.* 33 Wolo maama ná laɡe se o taa jeɡe o tete ŋwea, konto tu wó 

ɡa-ka mo. Wolo maama nam ná sɛ se o ɡa o ŋwea, konto tu wó na ŋwea Wɛ tei ne.  
34 A tɛ abam we, tete dem konto ne nɔɔna balei ná peini diɡa dedoa wone, Wɛ wó 

chaale ba dedoa o daare wodwoŋi wom. 35 Kaana balei de ná tɔɡe daane ba choe 

muni, Wɛ wó chaale ba dedoa o daare wodwoŋi wom. [36 Nɔɔna balei de ná wo kara 

ne ba toŋa, Wɛ wó chaale ba dedoa o daare wodwoŋi wom.]e”  

37 Yezu na taɡe konto to, ba ma bwei‑o ba we, “Debam Teiru, ko nam wó ke yei ne 

mo?” O ma leiri-ba o we, “Nɔɔna maama wó taa yei ko ni ne, nenɛɛne wo-teko na wo 

mɛ ye duura de jeɡe se ba taa wora to.”  

18 

Wɛ-lworo memaŋe  

1 Yezu déem ma maŋe memaŋe o bere o kwaɡa tɔɡena bam we, ba jeɡe se ba taa 

lwoori Wɛ taa, se ba yé yaɡe teenem. 2 O ma maŋe o bere-ba o we: “Teo kodwoŋi ne 

mo pɛ wodwoŋi ya wora ye o ba kɔre Wɛ. O maa ba jeɡe nɔɔna ŋwaŋa. 3 Kadeim 

wodwoŋi de maa wora teo kom konto ne. O maa yeini o vei pɛ wom tei maŋa maama 

ye o lwoori wolim o tei ne o we, ‘Nam pa se a di bora a dono wom tei ne.’  
4 Pɛ wom maa ba sɛ o taane dem. Ko maa wora ko wora ye o laam boŋe o tete ne o 

we, ‘Amo ba kɔre Wɛ, ye a ba jeɡe nɔɔna ŋwaŋa. 5 Ko daare kadeim wonto nam 

jeɡe-ne o daana. Konto ŋwaane mo a jeɡe se a bore bora a pa‑o. Ko ná dae konto, o 

wó taa tui a tei mo taa se ko taa nii a toone.’ ”  
6 Dé Teiru wom laam ma ta o we, “Nii-na pɛ-balɔrɔ kom na boŋe se o sɛ o ke kadeim 

wom na lwoori‑o kolo to. 7 Ko daare ko ná ye Wɛ, o bá sɛ se o woli o tete nɔɔna balo o 

na kuri to pa se ba di bora na? Ba ná tiini ba lwoori‑o maŋa maama wea de tete, o bá 

ke lela o woli-ba na? 8 A tɛ abam we, o wó pa se ba di bora ye o bá dáane. Ko daare 

Nabiin-bu wom ná jwoori o ba loɡo baŋa, nɔɔna ta wó taa jeɡe wo-dedoa ded‑o na?”  

Farisi tu de lampwoo laro memaŋe  

9 Yezu daa ma maŋe memaŋe dedwoŋi se o bere balo na boŋe ba pa ba tete we ba 

jeɡe cheɡa Wɛ tei ne ye ba ɡwooni ba dwonna to. 10 O ma maŋe o bere-ba o we, 

“Nɔɔna balei mo wora. Ba dedoa ye Farisi tu mo. Wodwoŋi wom maa ye lampwoo 

laro. Ba ma zaŋe ba vo Wɛ diɡa kam se ba ware Wɛ. 11 Ba na zo to, Farisi tu wom ma 

zeɡe o ware Wɛ o tete ne ye o we, ‘Wɛ, a ke nmo lei de amo na dae nɔn-balɔrɔ ne 

nɔɔna badwonna na ye tei to. Banto ye ŋweena, de wo-lwan-keira, de ka-laɡena. A ke 

nmo lei de a na dae nenɛɛne lampwoo laro wonto. 12 Da yalei bakwɛ maama wone 

amo yeini a vɔ ni mo Wɛ ŋwaane. Wonnu telo maama a na nɛ to, a yeini a le Wɛ-teiri 



pɛɛra te wone a pa nmo.’*  
13 Ko daare lampwoo laro wom maa zeɡe dáa ne o ware Wɛ. O maa ba laɡe se o 

kwoni o yuu wɛɛne, ye o maɡe o takeiri o we, ‘Wɛ, amo ye nɔn-chechɔɡɔ. Nam duri 

amo ŋwaŋa.’  
14 Tɔ. Nɔɔna banto balei na ware Wɛ ba ti ye ba laam jwoori sɔŋɔ to, ko ye lampwoo 

laro wom mo nɛ cheɡa Wɛ tei ne, ye ko dae Farisi tu wom. Kolo ŋwaane wolo ná bere 

o tete kamunim, konto tu wó ba o ji nɔn-balaŋa mo. Wolo nam ná ɡwooni o tete, Wɛ 

wó zeiŋi konto tu nɔɔna yiɡa ne.”  

Bu-balwa maŋe de Wɛ paare dem  

Matiyu 19:13-15; Maake 10:13-16  

15 Nɔɔna badwonna maa jaane ba bu-balwa ba tui Yezu tei se o daŋe o jea ba baŋa 

ne. O kwaɡa tɔɡena bam na nɛ ba na ke tei to, ba ma zaŋe ba bwɛ-ba se ba yé taa ke 

konto. 16 Yezu laam ma bwoŋi bia bam pa se ba ba o tei, ye o we, “Yaɡe-na se bia bam 

taa tui a tei, se á yé zaŋe á che-ba. Kokuri Wɛ paare dem ye banto dwi nyem mo. 
17 Cheɡa ŋwaane to, nɔɔno ná wo sɛ se Wɛ taa tei‑o ne bu-balaŋa tei, o bá na chwoŋa 

se o zo Wɛ woro kom wone.”  

Naduna wó wane ba na ŋwea Wɛ tei ne na?  

Matiyu 19:16-30; Maake 10:17-31  

18 Juu tiina yiɡa tu wodwoŋi déem ma bwei Yezu o we, “Berem tu, n ye nɔn-ŋom. 

Nam bere-ne kolo amo na wó ke se a wane a na ŋwea kalo na ba jeɡe kweelim Wɛ tei 

ne to.” 19 Yezu ma ta ded‑o o we, “Bɛŋwaane mo n ta n we, a ye nɔn-ŋom? Nɔɔn-nɔɔno 

tera o na ye nɔn-ŋom, ko ná dae Wɛ yerane. 20 Nmo maŋe n yei Wɛ nia yam na bere 

kolo to. Yé zaŋe n ke kabwoŋa. Yé ɡo nɔɔn-nɔɔno. Yé zaŋe n ŋɔ. Yé fɔ vwa n pa n 

dwoŋi. Ta‑n zuli n kwo de n nu.”*  
21 Nɔɔno wom ma ta o we, “Ko zeɡe amo biini ne mo amo maŋe a tɔɡe nia yanto 

maama.” 22 Yezu na niɡi o na taɡe kolo to, o ma ta ded‑o o we, “Ko nam ta ɡɛ ŋo 

dedoa se n ke. Kwei wonnu telo maama n na jeɡe to n yeiɡi, se n laam maŋe te sabu 

kom n pa yiniɡa tiina. Konto wó pa se n wo-laaro tiini te puli Wɛ telaao ne. Nmo ná ke 

konto, se n laam ba n ta n tɔɡe-ne.” 23 Nɔɔno wom na niɡi konto to, o wo ma chɔɡe 

dedɛ, o na ye jejeɡero dedɛ tu to ŋwaane.  
24 Yezu ma lɔre ko na ke‑o tei to. O ma ta o we, “Naduna ná laɡe ba zo Wɛ paare dem 

wone, ko wó taa tiini ko chana ko pa-ba. 25 Ko wó taa chana ko pa-ba ko dwoi kone ná 

laɡe se de da ɡare-lwei bɔɔne de kɛ tei to.”  
26 Nɔɔna balo na niɡi kolo Yezu na taɡe to ma bwei‑o ba we, “Ko nam ná ye konto, 

wɔ mo wó wane o na ŋwea Wɛ tei ne?” 27 O ma leiri-ba o we, “Kikia yalo nabiina na 

bá wane ba ke to mo Wɛ wae o ke-ya.”  
28 Piita laam ma ta o we, “Nii mo. Debam yaɡe dé tete wonnu mo ye dé daare dé tɔɡe 

nmo.” 29 Yezu ma ta de-ba o we, “A tɛ abam cheɡa ŋwaane to, nɔɔno wolo maama ná 

tɔɡe Wɛ paare dem ŋwaane ye o yaɡe o sɔŋɔ, de o kaane, de o nu-bia, de o kwo, de o 

nu, de o bia, 30 konto tu wó seene o jwoŋi kolo maama o na yaɡe to se ko maŋe de 

kuni dedɛ dedɛ mo Wɛ tei ne. Zem da yam ne mo o wó jwoŋi konto. Ko daare maŋa 

kalo na wó ba to, konto tu wó na ŋwea kalo na ba jeɡe kweelim Wɛ tei ne to.”  

Yezu daa ŋɔɔne o toone taane  

Matiyu 20:17-19; Maake 10:32-34  

31 Yezu déem ma pwɛ o nɔɔna fuɡa-balei bam kɔɡɔ kom wone, ye o ta de-ba o we, 

“Ta‑á yei-na we, dé na maa vei Jerusalem to, wonnu telo maama faŋa faŋa Wɛ 

sampwori sem na popone Nabiin-bu wom ŋwaane to jeɡe se te ji cheɡa mo. 32 Ba wó ja 

amo ba ke dwi-ɡɛ tiina bam jeŋa ne. Ba wó ke amo ba mɔne, ye ba twe-ne. Ba maa wó 

twe lileeru ba yaɡe a yera ne, 33 ye ba kwei kaasa ba ma fere-ne, ye ba laam daare ba 

ɡo-ne. Da yatɔ dɛ ne a maa wó jwoori a bi toone wone.”  
34 Yezu na taɡe konto to, ba wo niɡi o taane dem kuri. Ba maa yeiri o na jeɡe kolo o 

ŋɔɔne to, de kuri na seiɡi ba tei ne to ŋwaane.  

Yezu yɔɔre lilwei  

Matiyu 20:29-34; Maake 10:46-52  

35 Yezu déem ma vo o twɛ teo kodwoŋi, ko yere mo Jeriko. Lilwei maa jei chwoŋa 

kam ni ne ye o lwoora. 36 O ma ni nɔn-kɔɡɔ na tɔɡe da ko maa kɛa. O ma bwei se o 

lɔre kolo na ke to. 37 Ba ma ta ba bere‑o we, ko ye Nazarete tu Yezu mo tɔɡe dáane o 



maa kɛa. 38 O ma laare baŋa baŋa o we, “Yezu, Pɛ David dwi tu, duri amo yiniɡa!” 
39 Nɔɔna balo na wo kɔɡɔ kom yiɡa ne ba maa vei to ma bwɛ‑o se o pu o ni. O laam 

ma tiini o laare dedɛ ye o we, “Pɛ David dwi tu, duri amo yiniɡa!”  
40 Yezu ma zeɡe ye o pa se ba vaŋe lilwei wom ba ja ba o tei. O na yi o tei to, Yezu 

ma bwei‑o o we, 41 “Nmo laɡe se a ke bɛ mo a pa nmo?” O ma leiri o we, “Amo tu, 

amo laɡe se a jwoori a taa nae mo.” 42 Yezu ma ta ded‑o o we, “Ta‑n nae. Nmo na ke n 

wo-dedoa de amo tei to mo pɛ se n na yazura.” 43 Yezu na taɡe konto bedwe baŋa ne 

to mo lilwei wom yia jwoori ya nae. O ma zaŋe o tɔɡe Yezu ye o tei Wɛ lanyerane. 

Nɔɔna bam maama na nɛ kolo na ke to, ba de maa tei Wɛ.  

19 

Lampwoo laro Zakeya na ke tei to  

1 Yezu ma vo o zo Jeriko teo wo o tole o maa kɛa. 2 Nɔɔno wodwoŋi mo wora teo 

kom ne, o yere mo Zakeya. O maa ye lampwoo lara yiɡa tu, ye o jejeɡero tem daɡa. 
3 O déem maa laɡe se o nii o lɔre Yezu na ye wolo to. O ma kwaane o ɡa, o na ye 

nɔn-kukula ye kɔɡɔ kom daɡa to ŋwaane. 4 O ma duri o kɛ kɔɡɔ kom yiɡa o vo o di 

kaporo yuu se o kwaane o nii o na Yezu, o na laɡe o tɔɡe da to ŋwaane.  
5 Yezu ma vo o yi jei sem. O ma kwoni o yuu wɛɛne o nii, ye o we, “Zakeya, ke lela n 

tu teɡa, se zem amo jeɡe se a ba a peini nmo sɔŋɔ ne mo.” 6 Zakeya na niɡi konto to, o 

ma ke lela o tu teɡa, ye o vo o jeeri Yezu lanyerane o sɔŋɔ ne de wopwolo.  
7 Nɔɔna bam na nɛ Yezu na ke tei to, ba maama maa poona ba we, “Ta‑á nii-na o na 

vei o zo nɔn-chechɔɡɔ sɔŋɔ mo se o taa ye o veiru.”  
8 Zakeya laam ma zaŋe wɛɛne o ta de dé Teiru Yezu o we, “Amo Tu, nii amo na wó 

ke tei. Amo wó pɔɔre a jejeɡero tem chichworo mo a maŋe a pa yiniɡa tiina. Amo nam 

na pini wolo maama se a jwoŋi lampwoo dedɛ o tei ne to, amo wó jwoori a ŋwe kuni 

bena mo a pa kotu.” 9 Yezu ma ta ded‑o o we, “Zem dɛ dem ne sɔŋɔ konto tiina nɛ ba 

verem, kolo ŋwaane nɔɔno wonto bere we o de tɔɡe o ye Abaraham dwi tu chekke. 
10 Nabiin-bu wom na tu loɡo baŋa to, ko ye se o beeri balo na jei to mo, se o daare o 

jwoŋi-ba o ke Wɛ jeŋa ne.”*  

Nɔɔno de o tontoŋena memaŋe  

Matiyu 25:14-30  

11 Nɔɔna bam ta na wora ba cheiɡi Yezu taane konto to, o daa ma maŋe memaŋe o 

bere-ba. O na tu o twɛ Jerusalem to, ba maa boŋe we Wɛ wó ke lela o pa o paare dem 

taa nae jaja nɔɔna tei ne. 12 Konto ŋwaane o ma maŋe o bere-ba o we, “Nɔɔno 

wodwoŋi mo wora, o na nwoŋi nadum sɔŋɔ. Dɛ dedwe o ma zaŋe se o vo sa-teo yiɡa 

yiɡa se ba tiŋi‑o pɛ se o laam jwoori o ba. 13 O ma bwoŋi o tontoŋena fuɡa ye o kwei 

sabu ywollu fuɡaf o pa-ba ye o we, ‘Kwei-na sabu kom á ta‑á maa pipia se ko taa vei 

maŋa kalo amo na wó jwoori to.’  
14 O teo kom tiina nam ba laɡe o ni taane kɔtaa. Ba ma toŋe nɔɔna se ba da o kwaɡa 

ba vo ba ta we, ba bá sɛ se nɔɔno wom taa ye ba pɛ. 15 De ko de, ba ta tiŋi nɔɔno wom 

pɛ. O ma jwoori o tete teo kom. O laam ma pa ba bwoŋi o tontoŋena balo o ya na 

pɛ-ba sabu kom to se ba ba o tei ba bere‑o nyɔɔre delo ba na nɛ ko baŋa ne to. 
16 Boboa nɔɔno wom ma ba o ta ded‑o o we, ‘Amo tu, a kwei sabu ywolo nmo na pɛ-ne 

to a ma na ywollu fuɡa nyɔɔre a woli da.’ 17 O tu wom ma leiri‑o o we, ‘Nmo ke cheɡa 

ye n ta jeɡe jawala de nmo na ke a boboŋa na laɡe tei to. Nmo na ke cheɡa de wonnu 

fenfee amo na ke n jeŋa ne to, amo laam wó pa se n ta‑n tei teene fuɡa.’  
18 Balei tu wom ma ba o ta de o tu wom o we, ‘Amo tu, amo kwei sabu ywolo kom a 

ma na ywollu tenu nyɔɔre mo.’ 19 O tu wom ma leiri‑o o we, ‘Amo laam wó pa se n 

ta‑n tei teene denu.’  
20 Ko daare tontoŋeno wodwoŋi de daa ma ba o ta ded‑o o we, ‘Amo tu, nam jwoori 

n jwoŋi nmo sabu ywolo kom. Amo kwei-ko mo a kukuli de ɡare-bu a tiŋi, 21 a na yei 

we nmo ye keim-chɛ-nyeno ye a kɔre foone de nmo to ŋwaane. Nmo yeini n jwoŋi 

nyɔɔre wonnu telo nmo yera na wo chɛ te baŋa ne to, ne nɔɔno na zaɡe mena yalo o 

tete na wo duɡi to.’ 22 O tu wom laam ma ta ded‑o o we, ‘Nmo ye tontoŋeno-balɔrɔ 

mo. Amo wó pa se n tete ni taane dem bere‑m we, n ba jeɡe bora. Nmo na boŋe we 

amo ye keim-chɛ-nyeno ye a laɡe nyɔɔre delo na dae a totoŋa nyem to, 23 ko ya maŋe 

se n kwei a sabu kom mo n pa sabu jenna. Nmo ya ná ke konto, amo ya wó jwoŋi-ko 

de nyɔɔre.’  

24 O laam ma ta de balo na zeɡe da to o we, ‘Jwoŋi-na sabu ywolo kom o tei ne á pa 

wolo na nɛ ywollu fuɡa kam to.’ 25 Ba ma ta ded‑o ba we, ‘Dé tu, wonto maŋe o jeɡe 

ywollu fuɡa.’ 26 O ma leiri o we, ‘A nam tɛ abam we, wolo maama ná maŋe o jeɡe 

woŋo, o ta wó jwoŋi kodwoŋi o woli da. Wolo nam na maŋe o ba jeɡe kolokolo to 

laam wó ba o ɡa kolo fenfee o ya na jeɡe to mo. 27 Ko daare ko ná ye balo na ba sɛ se a 

taa ye ba pɛ to, ja-ba-na á ba ywo-seeni, ye á ɡo-ba amo tei ne.’ ”  

Yezu zo Jerusalem teo wo  

Matiyu 21:1-17; Maake 11:1-11, 15-19; Jɔn 12:12-19  

28 Yezu déem na taɡe wonnu tem konto maama o ti to, o ma zaŋe o kwei o chwoŋa o 

tɔɡe o nɔɔna bam yiɡa o maa vei Jerusalem. 29 Ba ma vo ba yi te-balwa balei, ba yere 

mo Bɛtefaɡe de Bɛtania. Jei sem konto wo peo kodwoŋi saŋa ne mo, ko yere mo Olivi 

peo. Yezu ma le nɔɔna balei o kwaɡa tɔɡena bam wone, 30 ye o ta o we, “Véi-na á vo á 

zo teo kolo na wo abam yiɡa ne to. Á ná zo ko wo, á wó na bona-pɔla na leiɡi da ye 

nɔɔn-nɔɔno daa ta wo diini ka baŋa. Véi-na á bwoli-ka á ja ba á pa-ne. 31 Nɔɔno nam 

ná bwei abam o we, ‘Bɛ mo ye á bwoli-ka?’ se á ta ded‑o we, ‘Ko ye dé Teiru wom mo 

laɡe-ka.’ ”  
32 Nɔɔna balei bam o na toŋe to ma zaŋe ba vo se ba nii. Ba ma seene ba na we, ko ye 

ne o na taɡe tei to. 33 Ba na wora ba bwoli bona-pɔla kam to, ka tiina ma bwei-ba ba 

we, “Bɛŋwaane mo á jeɡe bonaɡa kam á bwola?” 34 Ba ma leiri ba we, “Ko ye dé Teiru 

wom mo laɡe-ka.”  
35 Ba ma ja-ka ba ja vo Yezu tei. Ba laam ma le ba ɡwaaro ba kwei ba daŋe ka baŋa 

ne. Yezu ma di ka baŋa, 36 ye o vei o maa kɛa. O na maa kɛ to, nɔɔna ma le ba ɡwaaro 

ba lware chwoŋa kam ni ne se o tɔɡe te baŋa o kɛ.  
37 Ko ɡɛ fenfee se o vo o yi Jerusalem. O ma da chwoŋa kalo na kwei ka tu Olivi peo 

kom seeni to. O kwaɡa kɔɡɔ kom maama laam ma bobo se ba taa tei Wɛ de kwor-dɛa. 

Ba maa jeɡe wopwolo de wo-kamunnu dedɛ o na ke ye ba na-te to, 38 ye ba we:  

“Baŋa Wɛ wó swɛ pɛ wolo na tu o yere ŋwaane to swolim.  

Ywoni taa wo Wɛ telaao ne.  

Baŋa Wɛ maŋe de tia wɛyuu ne.”*  

39 Farisi tiina badwonna na tɔɡe ba wo kɔɡɔ kom wone to ma ta de Yezu ba we, 

“Berem tu, nam bwɛ n kwaɡa tɔɡena bam se ba yé taa tɛ konto dwoŋi.” 40 O ma 

leiri-ba o we, “Amo nam tɛ abam we, banto ná chem, kandwa yam tete wó laare de 

kwor-dɛa.”  
 

41 Yezu ma vo o twɛ Jerusalem. O na nɛ teo kom to, o ma keeri o pa-ko, 42 ye o we, 

“Jerusalem tiina bam, á ya ná yei zem dɛ dem ne wonnu telo na wó pa se á ta‑á zoore 

de ywoni to, ko ya wó taa lana. Wo-laaro tem konto laam seiɡi abam tei ne. 43 Ta‑á 

yei-na we maŋa wó ba, ye á dona wó ba ba ɡilimi á teo kom maama. Ba wó che ko nia 

yam maama pa se nɔɔn-nɔɔno daa yé wane o nwoŋi ko wone. 44 Ba laam wó tiini ba 

chɔɡe teo kom, dedaane abam balo na zoore ko wone to. Ba ná ke ba ti, teo kom 

kandwɛ daa bá daare de dwoŋi baŋa ne. Ko ye abam na wo lɔre we maŋa kam yia se 

Wɛ ba o vere abam to ŋwaane mo wonnu tem konto maama laɡe te ke abam baŋa ne.”  
 

45 Yezu ma vo o zo Wɛ diɡa kam wo. O ma na balo na wora ba yeiɡi wonnu ba pa 

nɔɔna. O ma bobo se o zeili-ba pa se ba nwoŋi.* 46 O ma ta de-ba o we, “Ko popone Wɛ 

tɔnɔ kom ne we, ‘Ba wó taa bwoi amo sɔŋɔ kom we, wara-jei mo.’ Abam nam pɛ se ko 

ji ŋweena tiɡisim jei.”*  
47 Dɛ maama Yezu maa wo Wɛ diɡa kam ne ye o bere nɔɔna Wɛ cheɡa kam. Ko daare 

Juu tiina kaanem yiɡa tiina, de ba zamesem tiina bam, de teo kom dedɛɛra bam maa 

kwaane se ba na chwoŋa ba ɡo‑o. 48 Ba maa yeiri ba na wó ke tei, kolo ŋwaane nɔɔna 

bam maama tiini ba cheiɡi o taane dem mo.  

20 

Yezu dam dem nwoŋi yei ne mo?  

Matiyu 21:23-27; Maake 11:27-33  

1 Dɛ dedwe mo Yezu déem wo Wɛ diɡa kam konkɔlɔ kom ne o tɛ Wɛ kwor-ywoŋa 

kam o bere nɔɔna. Juu tiina kaanem yiɡa tiina, de ba zamesem tiina bam, de ba teo 

kom nakwa bam ma vo ba yi o tei. 2 Ba ma ta ded‑o ba we, “Ta n bere debam, wɔ mo 

pɛ nmo chwoŋa se n ke wonnu telo maama n na ke to?”  
3 O ma leiri-ba o we, “Yaɡe-na se a bwei abam taane dedwe se á leiri-de á pa-ne. 

4 Jɔn na pɛ nɔɔna sɛɛm to, ko ye Wɛ mo pɛ‑o chwoŋa naa nabiina mo?” 5 O na bwei-ba 

konto to, ba maa wora ba bane daane se ba nii ba na wó ta kolo to, ye ba we, “Debam 

ná leiri dé we, ko ye Wɛ mo, o laam wó bwei debam we, bɛ mo ye dé wo sɛ Jɔn taane 

dem? 6 Ko daare, dé ná we, ko ye nabiina mo pɛ‑o chwoŋa, nɔɔna bam maama wó dole 

debam de kandwa ba ɡo, kolo ŋwaane ba maama pae se Jɔn ye Wɛ sampwora mo.”  
7 Konto ŋwaane ba ma leiri Yezu we ba yeiri wolo na pɛ Jɔn chwoŋa to. 8 Yezu laam 

ma ta de-ba o we, “Ko na ye konto to, amo de nam bá ta wolo na pɛ-ne chwoŋa se a 

taa toŋe to.”  

Nɔɔno de o ɡaare memaŋe  

Matiyu 21:33-46; Maake 12:1-12  

9 Yezu daa ta ma maŋe memaŋe dedwoŋi o bere nɔɔna bam o we, “Nɔɔno wodwoŋi 

mo wora. O ma zaŋe o che ɡaare, ye o daare o jeiri Vini teeni de wone. O laam ma 

kwei nɔɔna o yaɡe da se ba taa vara, ye o daare o vo teo kodwoŋi o dáane da. 
10 Tio-bia bam ɡworim maŋa ma yi. O ma toŋe o tontoŋeno se o vo vala bam tei se ba 

pɔɔre tio-bia bam ba pa‑o. Tontoŋeno wom na yi ba tei to, ba ma maɡe‑o. Ba ma daare 

ba pa o viiri de je-yaara. 11 Nɔɔno wom daa ma toŋe o tontoŋeno wodwoŋi. Ba ma 

maɡe wonto de, ye ba twe‑o dedɛ. Ba ma pa se o de viiri de je-yaara. 12 O daa ma toŋe 

tontoŋeno wodwoŋi o ke kuni betɔ. Ba ma ja wonto de ba maɡe ba kaare o yera, ye ba 

zeili‑o ɡaare dem wone.  
13 Gaare dem tu wom laam ma boŋe o we, ‘Amo nam wó ke tɛ mo? Amo na wó ke tei 

to, a wó toŋe a tete bu, a na jeɡe o swono to. Ko ná ye wonto, ba wó neɡe‑o.’ 14 Vala 

bam nam na nɛ‑o to, ba ma bane daane ba we, ‘Mo ɡaare dem tu bu-kwea kam, ye 

wonto mo laɡe o ba o taa tei o kwo wom wonnu. Pa-na se dé ɡo‑o, se dé daare dé taa 

tei o wonnu tem.’ 15 Ba laam ma vaŋe‑o ba ja nwoŋi ɡaare dem wone, ye ba maɡe‑o ba 

ɡo.  

Tɔ. Gaare dem tu laam wó ke vala bam konto bɛ mo? 16 O jeɡe se o ba o ɡo-ba, se o 

daare ɡaare dem o kwei o pa nɔɔna badwonna se ba taa nii-de.”  



Nɔɔna bam na niɡi konto to, ba ma ta ba we, “Wɛ bá sɛ.” 17 Yezu ma yɔɔre o nii ba 

seeni ye o we, “Ko ná dae konto, bɛ mo ye ko popone Wɛ tɔnɔ kom ne we:  

‘Kandwɛ delo lɔra bam na ve to  

laam mo jwoori de ba de ji kandwɛ delo na pae diɡa kam dana to’*?  
18 Ko ná ye kandwɛ delo Wɛ na kuri to, nɔɔno wolo maama na maɡe o tete dedaane-de 

to wó tiini o chochoɡe o tete mo. Ko daare wolo maama kandwɛ dem ná to o baŋa ne, 

de wó meere konto tu mo.”*  
19 Yezu na taɡe wonnu tem konto to, Juu tiina kaanem yiɡa tiina bam de ba zamesem 

tiina bam ma lɔre we o maŋe memaŋe dem banto ŋwaane mo. Konto to, ba ma 

kwaane ba laɡe chwoŋa se ba ja‑o lela. Ba ma ware, ba na kɔre foone de nɔɔna bam to 

ŋwaane.  

Lampwoo ŋweem  

Matiyu 22:15-22; Maake 12:13-17  

20 Juu tiina yiɡa tiina bam déem ma yere Yezu se ba daa ta nii o na wó ta kolo to. Ba 

maa laɡe chwoŋa se ba bere we o tusi, se ba wane ba ja‑o ye ba daare ba ke‑o ɡɔmena 

tu wom jeŋa ne se o waare‑o. Ba ma le nɔɔna se ba ke nenɛɛne ba ye nɔn-ŋona mo tei, 

ye ba kwaane se ba ja‑o de o taane dem.* 21 Banto ma vo Yezu tei ba bwei‑o ba we, 

“Berem tu, dé yei we taane delo nmo na yeini n tɛ n bere nɔɔna to jeɡe cheɡa. Nmo ba 

pɔɔre nɔɔna daane de n na ke-ba tei to. Nmo nam yeini n bere nɔɔna Wɛ chwoŋa 

chekke. 22 Dé laɡe dé bwei dé nii, debam Juu tiina ná ŋwe lampwoo dé pa loɡo kom 

Pa-faro wom, ko chɔɡe debam chullu na?”  
23 Yezu ma lɔre ba na ke swa yalo to, ye o ta de-ba o we, 24 “Nam kwei sabu-dale á 

bere-ne. De nam jeɡe wɔ nyenyeɡo de o yere mo de baŋa ne?” 25 Ba ma leiri‑o ba we, 

“Ko ye Pa-faro wom mo.”  

O laam ma ta de-ba o we, “Ko lamma. Á nam ta‑á ŋwe kolo na ye Pa-faro wom nyem 

to á pa‑o, se á daare á ta‑á pae Wɛ kolo de na ye o nyem to.” 26 Yezu na taɡe konto 

de-ba to, ba ma ware ba ja‑o nɔɔna bam maama yiɡa ne. O na leiri-ba tei to so-ba dedɛ 

ye ba chem.  

Wɛ telaao ŋwea na wó taa ye tei to  

Matiyu 22:23-33; 22:41–23:7; Maake 12:18-27, 35-44; Luka 11:37-54  

27 Saduka tiina badwonna déem ma zaŋe ba vo Yezu tei. Banto mo bere we, nɔɔno ná 

teɡa, o daa bá jwoori o bi. 28 Ba ma vo ba bwei‑o ba we, “Berem tu, Moses déem na 

popone kolo o tiŋi o pa debam to, o bere we, nɔɔno zembaaro ná teɡa ye o daare 

kaane, ye ba ná wo loɡe bia, too wom nyaane mo jeɡe se o di kaane wom se ba wane 

ba lo bia zembaaro wom ŋwaane.* 29 Konto to, nu-bia barepɛ ya mo wora. Ba nakwe 

wom ma di kaane ye o te o daare‑o ye ba ba jeɡe bia. 30 Wolo na saŋe to ma di kadeim 

dem. 31 O de ma te o daare‑o, ye batɔ tu wom laam di‑o. Ko ma ke ba maama konto 

dwoŋi. Ba maama barepɛ ma te, ye ba wo loɡe bia. 32 Ba maama na teɡe to, kaane 

wom de laam ma te. 33 Konto to, ba maama barepɛ na di kaane wom to, ba laam ná tu 

ba bi toone wone, banto wɔ mo wó taa tei kaane wom?”  
34 Yezu ma leiri-ba o we, “Ko ná ye zem loɡo baŋa nɔn-bia mo, baara yeini ba di 

kaana, ye kaana de zoore banna. 35 Ko daare nɔɔna balo na maŋe se ba bi toone wone 

ye ba daare ba taa ŋwe maŋa kam konto ne to, banto bá di kaana naa ba zo banna. 
36 Ba daa bá wane ba te, ba na wó taa nye de Wɛ malese sem to ŋwaane. Ba na maŋe 

se ba bi toone wone to, ba maa ye Wɛ tete bia. 37 Ko nam ná ye twa biim, Moses maŋe 

o bere we nɔɔna wó seene ba bi. O déem tole maŋa kalo Wɛ na veere o tete sabare 

wone ye o ta kolo to taane. Moses ma bere we Yuu-tu Baŋa Wɛ ye Abaraham Wɛ, de 

Izaak Wɛ, de Jakob Wɛ mo.* 38 Ko bere we banto daa ta jeɡe ŋwea mo Wɛ tei ne, kolo 

ŋwaane Wɛ ye ŋwea tiina nyem mo se o dae twa nyem. Wɛ tei ne, nɔɔna maama ta 

jeɡe ŋwea, de balo na teɡe to de.”  
39 Wɛ nia zamesem tiina badwonna na niɡi konto to, ba maa we, “Berem tu, n taɡe 

cheɡa.” 40 Nɔɔna maama déem ma kɔre se ba daa bwei‑o taane.  
 

41 Yezu laam ma ta de-ba o we, “Nɔɔna yeini ba bere we, Wɛ Dam Tu Krista wom ye 

Pɛ David dwi tu mo. Ko nam wó wane ko taa ye konto na? 42 David tete nam popone 

Wɛ Seinim Lei tɔnɔ kom ne o we:  

‘Yuu-tu Baŋa Wɛ taɡe de amo Teiru wom o we:  

Ba n jeini amo jazem seeni  
43 se a laam wane nmo dona bam maama  

a ke nmo dam kuri ne se n ta‑n tei-ba.’*  
44 Konto to, David tete na seene o bwoŋi Wɛ Dam tu wom o we o Teiru wom to, ko wó 

ke tɛ mo ye dé daa taa bwoi‑o we David dwi tu?”  
45 Nɔɔna bam maama ta na wora ba cheiɡi o taane konto to, o ma ta de o kwaɡa 

tɔɡena bam o we, 46 “Ta‑á yei-na á tete de Wɛ nia zamesem tiina bam. Banto swoi se 

ba zo ɡare-dedwaaro se ba taa beera ye nɔɔna nii-ba. Ba ná vei yaɡa, ba swoi se nɔɔna 

maama taa tui ba seini-ba. Ba ná yeini ba zo ba jeerim di sem, ba wó taa laɡe 

jei-kamunnu mo se ba jeini yiɡa ne. Ba ná vei nɔɔno sɔŋɔ se ba di kuri, ko ye jei-laao 

jei ne mo ba laɡe se ba jeini da. 47 Ba nam yeini ba ɡane kadeina se ba jwoŋi wonnu ba 

tei ne. Ba maa bere ba tete de ba na tiini ba ware Wɛ tei to. Konto ŋwaane Wɛ wó tiini 

o waare-ba dedɛ.”  

21 
1 Yezu déem na wo Wɛ diɡa kam wone o bere nɔɔna konto to, o ma kwoni o yuu 

wɛɛne o nii jei maama. O ma na naduna na vei ba de ba sabia Wɛ pɛɛra dakaa kam 

wone. 2 O daa ma na kadeim wodwoŋi na tɔɡe da ye o ye yiniɡa tu mo. Wonto ma ja 

sabu-dala-balɛ selei yerane mo o ja vo o de dakaa kam wone. 3 Yezu na nɛ to, o ma ta 

o we, “Cheɡa ŋwaane to, kadeim yiniɡa tu wonto de sabu ko dwoi balo maama na de 

da to. 4 Banto maama le ba sabu-daara wone mo ba woli Wɛ pɛɛra yam wone. Kadeim 

wom nam na ye yiniɡa tu to, o ma kwei woŋo kolo maama o na jeɡe se o ma yeiɡi o 

ni-wodiu to o de da.”  

Lɛɛro na wó ba loɡo baŋa tei to  

Matiyu 24:1-28; Maake 13:1-23  

5 Nɔɔna badwonna déem maa tɛ Wɛ diɡa kam taane ye ba we, “Nii-na kandwa yam 

ba na mɛ ba lɔ-ka to na tiini ya lana ye Wɛ pɛɛra de fɔɡe-ka lanyerane tei to.” Yezu ma 
                                                           

 *20:42-43 Lei 110:1 



leiri-ba o we, 6 “Ko ná ye wonnu tento á na nae to, ko nam wó ba ko yi maŋa kam ko 

maama na wó ba ko to ko saare teɡa ne. Kandwɛ daa bá daare de dwoŋi baŋa ne.”  
7 Ba ma bwei‑o ba we, “Berem tu, maŋa kɔ mo wonnu tento laɡe te ke ye Wɛ diɡa 

kam chɔɡe konto? Bɛ mo laɡe ko ke maana ko pa debam se dé lɔre we wonnu tento 

laɡe te ke?”  
8 Yezu ma leiri-ba o we, “Fɔɡe-na á che á tete se á yé pa nɔɔna ɡane abam. Nɔɔna 

dedɛ wó ba abam tei ye ba ma amo yere ba we, banto mo ye amo, Wɛ Dam Tu wom, 

ye ba daare ba we, maŋa kam yia. Á nam yé sɛ á tɔɡe banto kwaɡa. 9 Á wó ba á lɔre 

tiɡura de jara na tu nɔɔna wone. Á nam yé pa á kɔre foone. Wonnu tem konto jeɡe se 

te ke mo yiɡa, se ko dae we loɡo baŋa tiim mo wó ba lela.”  
10 O daa ta ma ta de-ba o we, “Dwi tiina wó zaŋe ba ke jara de ba dwonna dwi-ɡɛ 

tiina, ye teo de ko dwoŋi teo wó zaŋe te maɡe jara. 11 Teɡa maa wó ziziŋi dedɛ. Kana 

de wó ba ka taa wora jei sedwonna ne, ye jaweero de wó chɔɡe nɔɔna dedɛ. Wɛ wó pa 

se wo-kenkaɡela yalo na bere o dam to taa ke wɛyuu ne, ye foone wó ja nɔɔna ya 

ŋwaane.  
12 Da-yiɡa ye wonnu tem konto ta wo ke to, nɔɔna wó zi abam de dam ye ba pa á na 

yaara. Ba wó ja abam ba vo ba saŋe ba jeerim di sem nakwa tei ne, ye ba ke abam 

peena diɡa ne. Abam nam na tɔɡe amo to, ba wó ja abam ba pa á zeɡe pwa de dedɛɛra 

tei ne. 13 Ko nam wó pa á na chwoŋa se á bere-ba Wɛ cheɡa kam. 14 Ta‑á yei-na konto 

ni ne se á pa á bochara ke dam. Á yé ta‑á jeɡe lwia de á na wó ta kolo á ma leiri ba 

taane dem to. 15 Bɛŋwaane amo wó pa abam boboŋ-dɛɛra de ni taane, pa se á dona bá 

wane ba tɔne de á na wó ta kolo to.* 16 Abam tete tiina, de á chorro, de á badwonna 

mo wó ja abam ba ke dedɛɛra jeŋa ne. Ba wó pa se ba ɡo abam badwonna. 17 Nɔɔna 

maama wó taa chuli abam, á na ye amo nyem to ŋwaane. 18 Ba wó ke abam konto ye 

Wɛ ta nii á baŋa ne, pa se á yu-ywei sem dedoa tete bá jei. 19 Abam nam ná kwaane á 

ke pu-dɛa, á wó na ŋwea Wɛ tei ne.  
20 Abam nam wó ba á na soja tiina na ɡilimi Jerusalem teo kom maama ba pu. Á ná 

nɛ konto, á wó wane á lɔre we maŋa kam yia se ba chɔɡe-ko. 21 Maŋa kam konto ne, 

abam balo na zoore Judea ne to jeɡe se á ke lela á nwoŋi á duri á vo peero jei á seiɡi 

da. Balo na wo teo kom wone to jeɡe se á nwoŋi lela. Balo de na wo ba kare ne to daa 

yé vei ba zo teo kom wo. 22 Maŋa kam konto ne mo yaara jeɡe se ya ba ya waare 

nɔɔna, ne ko na maŋe ko popone Wɛ tɔnɔ kom ne tei to maama. 23 Kanto maŋa kam ne 

ko wó tiini ko taa ye lɛɛro kaana balo na jeɡe pwi to tei ne, de balo na jeɡe bia ye ba 

ŋɔɡe yele to tei ne. Chanɛɛre dedɛ wó ba Juu tiina bam de ba teɡa kam maama baŋa, 

ye Wɛ wó waare-ba lanyerane. 24 Ba maa wó ɡo ba badwonna de se-zɔɔro, ye ba daare 

ba ja ba badwonna ba vɔ ba ja vo sa-teene maama ba pe-ba da. Dwi-ɡɛ tiina laam wó 

zo Jerusalem teo kom wo, ye ba kare ba nɔne ko wonnu ba chɔɡe taa, se ko vo ko yi 

banto da yam de na wó ba ya kweeli to.*  

Nabiin-bu wom wó pɔpɔ o ba loɡo baŋa  

Matiyu 24:29-35, 42-44; Maake 13:24-37  

25 Maŋa wó ba ye Wɛ laam pa se wo-kenkaɡela yalo na bere o dam to taa ke wea kam 

yera ne, de chana kam, de chalechwe sem yera ne. Teɡa baŋa ne mo lwia wó ja dwi 

tiina maama ye ba boboŋa vuɡimi de ko na ke tei ye naneo kom pɔɡele dedɛ to.* 
26 Nɔɔna na wó taa jeɡe boboŋa dedɛ de kolo na laɡe ko ke ko chɔɡe loɡo baŋa to, 

foone wó tiini de ja-ba pa se ba to ba beiri, kolo ŋwaane wɛ-baŋa wó ziziŋi pa se ko 

wonnu maama leiri.  
27 Maŋa kam konto ne nɔɔna wó na Nabiin-bu wom na maa beene loɡo baŋa. O wó 

taa wo kunkwoŋo baŋa ne o beena de dam, ye nenɔŋ-fɔrɔ tiini ko wo o tei ne dedɛ.* 
28 Á ná nɛ we wonnu tem konto laɡe te ke, se á zaŋe á zeɡe lanyerane ye á kwoni á 

yuni wɛɛne, kolo ŋwaane maŋa kam twɛ se Wɛ jwoŋi á ŋwea.”  
29 Yezu laam ma maŋe memaŋe o bere-ba o we, “Maane-na á nii kaporo de teeni 

maama na ye tei to. 30 Á ná nɛ we teeni wora de kwi vɔɔro, abam wae á lɔre we ko twɛ 

yadɛ maŋa mo. 31 Ko maa ye bedwe mo de á ná nɛ wonnu telo amo na taɡe a bere 

abam to ná wora te ke, se á lɔre we maŋa kam laam yia Wɛ paare dem na laɡe de ba o 

nɔɔna baŋa ne to. 32 A tɛ abam cheɡa ŋwaane to, wonnu tento tem maama wó ba te 

ke, ye abam dwi dem ta wo ti. 33 Wɛyuu de teɡa baŋa maama wó ba te jei, ye amo 

taane dem ta wó taa jeɡe cheɡa se ko taa vei wuu.  
34 Ta‑á fɔɡe-na á cho á tete se á yé pa á boboŋa zo loɡo baŋa wonnu tem. Á yé ta‑á 

boŋe wodi-fɔrɔ dim na sana nyɔɔm boboŋa, naa á ta‑á jeɡe lwia de á ŋwea wonnu. Á 

ná jeɡe boboŋa konto dwoŋi, Wɛ borem dɛ dem wó wane de pɔpɔ de ba abam baŋa, 

ne kalanchoɡo na jaane abam tei to. 35 Nɔɔn-nɔɔno tera loɡo baŋa ne o na wó wane o 

lu dɛ dem konto kikia yam wone. 36 Konto to, á ta‑á jeɡe á tete á nia maŋa maama, ye 

á lwoori Wɛ se o pa abam dam se á wane á nwoŋi yaara yalo maama na laɡe ya ba to 

wone, se á daare á vo á zeɡe Nabiin-bu wom yiɡa ne.”  
 

37 Dɛ maama Yezu déem yeini o wo Wɛ diɡa kam wone o bere nɔɔna Wɛ cheɡa kam. 

Teɡa ná yeini ka yi, o yeini o nwoŋi teo kom wo o vo Olivi peo kom seeni o peini da. 
38 Ko daare teɡa ná yeini ka poore, nɔɔna bam maama yeini ba zaŋe lela ba vei Wɛ 

diɡa kam se ba taa cheiɡi o taane dem.  

22 

Juu yiɡa tiina ke ni se ba ɡo Yezu  

Matiyu 26:1-5, 14-16; Maake 14:1-2, 10-11; Jɔn 11:45-53  

1 Ko déem daare fenfee yerane se Juu tiina bam di ba kuri delo yere na ye 

Atɔɡebabaŋa to. Kuri dem konto ne ba yeini ba di bworobworo-memene selo na ba 

jeɡe sabɔle ko wone to. 2 Juu tiina kaanem yiɡa tiina bam de ba zamesem tiina bam 

maa kwaane ba laɡe chwoŋa se ba ja Yezu ba ɡo. Ba nam yeiri ba na wó ke tei to, ba 

na kɔre foone de nɔɔna bam to ŋwaane.  
3 Setaane laam ma zo Judas bochare. Wonto yere dedwoŋi maa ye Yisakara, ye o ye 

Yezu nɔɔna fuɡa-balei bam wo dedoa mo. 4 O ma vo Juu tiina kaanem yiɡa tiina bam, 

de Wɛ diɡa kam soja tiina dedɛɛra bam tei se ba bane ba nii o na wó ke tei o bere-ba 

chwoŋa se ba wane ba ja Yezu. 5 Ba na niɡi to, ba wo ma pwoli dedɛ. Ba ma ke 

ni-sɛɛm ded‑o we, ba wó pa‑o sabu. 6 O ma sɛ. O laam maa laɡe chwoŋa se o ja Yezu o 

ke ba jeŋa ne ye nɔn-kɔɡɔ tera.  

Yezu di kuri wodiu de o kwaɡa tɔɡena bam  

Matiyu 26:17-29; Maake 14:12-25; Jɔn 13:21-30; 1 Korinti 11:23-25  



7 Ko ma ba ko yi dɛ delo ba na bobo se ba di Bworobworo-memene kuri dem to. Dɛ 

dem konto ne Juu tiina bam yeini ba ɡoe pipeili mo ba ma di Atɔɡebabaŋa kuri dem. 
8 Yezu ma le Piita de Jɔn ye o ta de-ba o we, “Véi-na á kwɛ woŋo maama á pa debam 

se dé ba dé di Atɔɡebabaŋa kuri dem.”  
9 Ba ma bwei‑o ba we, “Nmo laɡe se dé vo jeiɡa kɔ mo se dé ke konto?” 10 O ma 

leiri-ba o we, “Á ná vei á maa zoore teo kom wo, nɔɔno wodwoŋi wó jeeri abam o na 

zeŋe kɔɔro de na. Tɔɡe-na o kwaɡa á vo á zo sɔŋɔ kolo o na wó zo to. 11 Á ná zoa, se á 

ta de sɔŋɔ kom tu we, ‘Dé Berem tu laɡe o bwei nmo o nii, veira diɡa kalo omo na wó 

jeini da de o kwaɡa tɔɡena bam se ba di Atɔɡebabaŋa kuri dem wodiu to wo yei ne 

mo?’ 12 Á ná bwei‑o konto, o laam wó bere abam wɛyuu diɡa. Ka wó taa daɡa 

lanyerane, ye ka jeɡe woŋo kolo maama dé na laɡe to ka wone. Véi-na á kwɛ kuri dem 

wonnu tem á ti se dé laam ba.”  
13 Ba ma zaŋe ba vo, ye ba na woŋo maama ne Yezu na maŋe o ta tei to. Ba ma kwɛ 

Atɔɡebabaŋa kuri dem wodiu kom ba ti.*  
14 Wodiiru dim maŋa na seene ka yi to, Yezu ma jeini de o totoŋa nakwa bam se ba 

di wodiu kom. 15 O laam ma ta de-ba o we, “Amo ya tiini a laɡe se a di kuri dento de 

abam, se a laam daare a yaare a te. 16 Amo nam tɛ abam we, amo daa bá di kuri dem 

konto se ko taa vei maŋa kam dé na wó di kuri dem chekke Wɛ paare dem wone to.”  
17 Yezu na taɡe konto o ti to, o laam ma jwoŋi zoŋa de ka wo sa-soŋo, ye o ke Wɛ lei 

ba ŋwaane. O ma ta de-ba o we, “Jwoŋi-na banto á nyɔ á daare á pa daane. 18 Amo 

nam tɛ abam we, ko zeɡe zem amo daa bá nyɔ sana banto se ko taa vei maŋa kam Wɛ 

paare dem na wó ba o nɔɔna baŋa to.”  
19 O laam ma kwei bworobworo ye o ke Wɛ lei ko ŋwaane. O ma daare o fɔ-ko o pa o 

tontoŋena bam ye o we, “Amo yera yam mo tento, amo na laɡe a kwei a pa abam to. 

Ta‑á ke-na konto dwoŋi se á ta‑á ma ɡuli amo ɡula.”*  
20 Ba na di ba ti to, o daa ma kwei zoŋa ye o ta ke konto dwoŋi, ye o we, “Zoŋa kam 

wo sana banto bere we Wɛ ɡwoni ni-doore dedaane nabiina mo amo jana bam 

ŋwaane.* Amo jana bam konto laɡe ba pwori se ko jwoŋi abam ko yaɡe mo. 21 Nam 

ta‑á nii-na, nɔɔno wolo na laɡe o yeiɡi amo o pa nɔɔna to tɔɡe o jei de amo o di 

ywo-seeni. 22 Ko nam jeɡe se Nabiin-bu wom vo o te ne Wɛ boboŋa na jaane tei to mo. 

Ko nam wó taa ye lɛɛro mo ko pa nɔɔno wolo na wó yeiɡi‑o o pa to.” 23 Ba na niɡi o na 

taɡe kolo to, ba ma bobo se ba taa bwei daane ba nii banto wone wɔ mo wó wane o ke 

konto.  
 

24 Ni-kantɔɡɔ déem ma ba Yezu nɔɔna bam wone se ba nii banto wone wɔ mo ye 

kamunu nɔɔna tei ne o dwoi maama. 25 Yezu ma ta de-ba o we, “Ko ná ye loɡo baŋa 

teene pwa mo, banto yeini ba jeɡe ba nɔɔna ba bɛɛsa. Balo na di dam nɔɔna baŋa ne 

to, ba yeini ba bwoi-ba we ‘fɔɡena’. 26 Abam nam ba jeɡe se á ta‑á ye konto dwoŋi. 

Wolo na ye nɔn-kamunu abam wone to jeɡe se o ji ne á nyaane mo tei. Wolo de na ye 

abam yuu tu to jeɡe se o ji ne á tontoŋeno mo tei. 27 Ko ná ye wolo na jeini se o di 

wodiu to de wolo na kwei wodiu kom o tiŋi o pa‑o to, banto wɔ mo ye kamunu? Ko 

dae wolo na jeini o di to mo na? Ko nam ná ye amo, amo wo abam wone ye a ke 

nenɛɛne wolo na ye á tontoŋeno mo tei.*  
28 Abam nam ye balo na tɔɡe de amo a cham maama wone ye á wo yaɡe a kwaɡa. 

29 Amo wó pa se abam tɔɡe á di paare, ne amo Kwo Wɛ na pɛ se a di paare tei to. 
30 Konto to, á wó ba á zo amo woro kom wo ye á tɔɡe de amo á jeini á di ywoni dedɛ. 

Á wó ba á jeini paare yitunnu baŋa ne, se á ta‑á tei Isarele dwia fuɡa-yalei yam.”  

Yezu wuuri o bere Piita na wó ve‑o tei to  

Matiyu 26:31-35; Maake 14:27-31; Jɔn 13:36-38  

31 Yezu laam ma ta de Simon Piita o we, “Simon, Simon, setaana pɛ seene o na 

chwoŋa se o maŋe abam o nii, ne nɔɔno na kwei yɔlɔ o jeɡe o maa zezɛ wonnu tei to. 
32 Amo nam lwoori Wɛ a pa nmo we, n ta wó ta‑n jeɡe wo-dedoa de amo ye n bá‑n 

yaɡe. Nmo nam ná tusi, ye n boboŋa ná jwoori ya tɔɡe amo, se n pa n nu-bia na dam 

se ba fɔɡe ba zeɡe lanyerane.”  
33 Piita laam ma ta ded‑o o we, “Amo tu, ba ná laɡe ba ke amo de nmo peena diɡa 

ne, naa ba ná laɡe ba ɡo debam de, amo ta bá sɛ se a jwoori nmo kwaɡa ne.” 34 Yezu 

ma leiri‑o o we, “Piita, a tɛ nmo we, chebɛɔ daa ta ná wo keeri zem, nmo wó fo kuni 

betɔ we, n yeiri amo.”  
35 O laam ma ta de ba maama o we, “Amo ya na toŋe abam se á tole teene ye á ba 

jeɡe sabia ɡanlɔɡere, de tampɔɡɔ, de natera to, á ɡɛ wonnu na?” Ba ma leiri ba we, 

“Aawo, de wo ɡɛ kolokolo.”  
36 O ma ta de-ba o we, “Ko daare leile konto, wolo ná jeɡe sabia ɡanlɔɡere, konto tu 

jeɡe se o kwei-de o ja vo mo. Wolo de na jeɡe tampɔɡɔ to jeɡe se o kwei-ko. Wolo 

maama ná ba jeɡe se-zɔɔ, konto tu jeɡe se o kwei o ɡɔrɔ mo o yeiɡi o ma yeiɡi se-zɔɔ. 
37 Amo nam tɛ abam we, kolo na popone Wɛ tɔnɔ kom ne amo ŋwaane to jeɡe se ko ji 

cheɡa amo tei ne de ko na we, ‘Nɔɔna pɛ o ye wɛ-lwɛɛna bam wone dedoa.’* Kolo 

maama na popone Wɛ tɔnɔ kom ne amo ŋwaane to laam wó ji cheɡa leile.”  
38 Yezu kwaɡa tɔɡena bam ma ta ded‑o ba we, “Dé tu, nii se-zɔɔro telei mo dé jeɡa.” 

O ma leiri-ba o we, “Yaɡe-na se ko maŋe.”  

Yezu tiini o lwoori o Kwo Wɛ  

Matiyu 26:36-46; Maake 14:32-42  

39 Yezu déem ma nwoŋi teo kom wone o vo Olivi peo kom seeni, ne o na yeini o ke 

tei to. O kwaɡa tɔɡena bam de ma tɔɡe‑o ba vo. 40 Ba na yi jei selo ba na maa vei to, 

Yezu ma ta de-ba o we, “Ta‑á lwoori-na Wɛ se á yé to cham delo na wó soɡe á boboŋa 

to wone.”  
41 O laam ma fɔɔre ba tei ne o vo o zeɡe dáa ne. O ma kuni dwoona o lwoori Wɛ o 

we, 42 “Amo Kwo, nmo ná sɛ, se n pa cham delo na laɡe de ba amo baŋa ne to kɛ de 

daare-ne. Nam ke kolo na tɔɡe nmo boboŋa to, ye ko dae amo boboŋa na laɡe kolo 

to.”* 43 O na lwoori Wɛ konto to, Wɛ maleka ma nwoŋi telaao ne ka ba o tei ye ka 

woli‑o de dam. 44 O wo na tiini ko chɔɡe dedɛ to ma pa se o tiini o lwoori Wɛ de o 

bochare maama. O luluŋu ma ji nenɛɛne jana mo tei ye ko lura teɡa ne.*  
45 O na lwoori Wɛ o ti to, o ma zaŋe o jwoori o vo o kwaɡa tɔɡena bam tei. O ma na 

we ba tiɡi ba dɔa wo-chechɔɡɔ ŋwaane. 46 O ma ta de-ba o we, “Bɛ mo ye á dɔa? 

Zaŋe-na se á ta‑á lwoori Wɛ, se á yé to cham delo na wó soɡe á boboŋa to wone.”  

Ba jaane Yezu  

Matiyu 26:47-56; Maake 14:43-50; Jɔn 18:2-11  

47 Yezu ta na wora o ŋɔɔne konto to, nɔn-kɔɡɔ laam ma ba ko yi o tei. Judas wolo na 

ye o nɔɔna fuɡa-balei bam wo dedoa to ma tɔɡe ba yiɡa. O ma fɔɔre o yi Yezu tei se o 

kukwori‑o lanyerane. 48 Yezu ma ta ded‑o o we, “Judas, n tu se n pa ba ja Nabiin-bu 

wom, ye n ta laɡe n kukwori-ne mo na?”  
49 Yezu tɔɡena balo na wo o tei ne to ma na ko na laɡe ko ke‑o tei to. Ba ma bwei‑o 

ba we, “Dé Teiru, dé le dé se-zɔɔro tem dé ma zaɡe-ba na?” 50 Ba wo dedoa ma le o seo 

kom o ma zaɡe kaanem yuu tu wom tontoŋeno jazem zwɛ o de teɡa ne. 51 Yezu na nɛ 

konto to, o ma ta o we, ba yaɡe! O ma vo o dwei nɔɔno wom zwɛ dem, ye de jwoori 

de kwɛ lanyerane.  
52 O ma daare o ta de Juu tiina kaanem yiɡa tiina bam, de ba nakwa bam, de Wɛ diɡa 

kam soja tiina dedɛɛra balo na tu se ba ja‑o to o we, “Abam na kwei seene de 

da-lwanno á ba se á ja amo to, amo ye ŋweeno mo na? 53 Dɛ maama amo yeini a wo 

Wɛ wara-jei sem ne. Abam de tɔɡe á wora ye á wo kwaane se á ja-ne. Ko nam na ye tei 

to, maŋa kam laam yi se á ke á boboŋa na laɡe kolo to. Setaana pɛ maa pae se lim tei 

nɔɔna loɡo baŋa ne.”  

Piita seene o ve Yezu  

Matiyu 26:57-58, 67-75; Maake 14:53-54, 65-72; Jɔn 18:12-18, 25-27  

54 Ba laam ma zi Yezu ye ba ja‑o ba kɛ. Ba ma vo ba yi kaanem yuu tu wom sɔŋɔ. 

Piita ma dale o tɔɡe ba kwaɡa o da o vo. 55 Ba ya tɔre mini mo ba tiŋi sɔŋɔ kom 

konkɔlɔ tetare ne. Nɔɔna bam ma vo ba jeini ba weeri mini dem. Piita de ma tɔɡe o vo 

o jeini ba wone. 56 O na jei da mini dem pwooni yiɡa ne konto to, sɔŋɔ kom ka-nyaane 

wodwoŋi ma yɔɔre o nii o yibia ne ye o we, “Nɔɔno wonto de tɔɡe o wo Yezu tei ne 

mo.” 57 Piita ma fo ye o we, “A nakɔ, a yeiri‑o.”  
58 Ko na ke fee to, nɔɔno wodwoŋi de daa ma na‑o, ye o we, “Nmo tɔɡe n ye ba kɔɡɔ 

kom wo dedoa mo.” Piita ma leiri o we, “A nɔɔno, amo tɔɡe a dae.”  
59 Ko daa na ke fee nenɛɛne awa dedoa to, nɔɔno wodwoŋi de ma kwaane o ta o we, 



“Nɔɔno wonto seene o tɔɡe ded‑o. O de ye Galili tu mo.” 60 Piita ma leiri‑o o we, “A 

nɔɔno, ta-yɔɔro mo n jeɡe n ŋɔɔna.”  

O ta na wora o ŋɔɔne konto to, chebɛɔ ma pɔpɔ ko keeri. 61 Dé Teiru Yezu laam ma 

pipiri o nii Piita seeni. Piita ma ɡuli Yezu ya na taɡe kolo ded‑o o we, “Chebɛɔ ta ná 

wo keeri zem, nmo wó fo kuni betɔ we n yeiri amo.” 62 O na ɡuli konto to, o laam ma 

nwoŋi ye o tiini o keeri lanyerane.  
63 Nɔɔna balo déem na yere Yezu to maa jeɡe‑o ba ke ba mɔna ye ba kwori ba 

maɡe‑o. 64 Ba ma kwei ɡɔrɔ ba pu o yia ye ba bwei‑o we, “Lɔre n bere debam wolo na 

maɡe‑m to.” 65 Ba ta maa ŋɔɔne wonnu dwi dwi ba ma chɔɡe o yuu ye ba twe‑o dedɛ.  

Ba ŋɔɔne Yezu taane  

Matiyu 26:59-66; Maake 14:55-64; Jɔn 18:19-24  

66 Teɡa déem na tu ka poore to, Juu tiina nakwa kɔɡɔ kom maama ma la daane, de 

ba kaanem yiɡa tiina bam, de ba zamesem tiina maama. Ba laam ma pa se Yezu nwoŋi 

o ba o zeɡe ba yiɡa ne. 67 Ba ma ta ded‑o ba we, “Nmo ná seene n ye Wɛ Dam Tu 

Krista wom, se n ta n bere debam.” Yezu ma leiri-ba o we, “Amo ya ná taɡe konto a 

bere abam, á ta bá sɛ amo ni. 68 Amo daa ná bwei abam taane, abam bá sɛ se á leiri á 

pa-ne. 69 Ko nam zeɡe leile konto, Nabiin-bu wom wó vo o jeini Dam-fɔrɔ Tu Baŋa Wɛ 

jazem seeni.”  
70 Ba maama laam ma bwei‑o ba we, “Konto to, nmo nam seene n ye Wɛ Bu wom 

na?” Yezu ma leiri-ba o we, “Abam tete mo tɛ á we amo ye konto.”  
71 Ba laam ma ŋɔɔne o taane dem ba we, “Debam tete laam mo niɡi o kwora kam na 

bere o tete chɔɡem. Dé daa ba laɡe se nɔɔna zaŋe ba ŋɔɔne o taane dem.”  

23 

Pilata bwei Yezu taane  

Matiyu 27:1-2, 11-26; Maake 15:1-15; Jɔn 18:28–19:16  

1 Juu tiina nakwa kɔɡɔ kom maama déem ma zaŋe ba ja Yezu ba ja vo ɡɔmena tu 

Pilata tei. 2 Ba ma bobo se ba taa ŋɔɔne taane dem ba pa‑o ye ba we, “Debam nɛ nɔɔno 

wonto na jeɡe dé teo kom nɔɔna mo o ɡane-ba pa ba tusi. O maa bere-ba we ba yé taa 

lae lampwoo ba pae loɡo kom Pa-faro wom. O maa kwori o bere o tete we o ye pɛ mo, 



Wɛ Dam Tu wom.”  
3 Pilata na niɡi konto to, o ma bwei Yezu o we, “Nmo mo ye Juu tiina bam pɛ na?” 

Yezu ma leiri‑o o we, “Nmo na taɡe kolo to mo konto.”  
4 Pilata ma ta de Juu tiina kaanem yiɡa tiina bam, de nɔn-kɔɡɔ kom maama o we, 

“Amo wo nɛ nɔɔno wonto na ke kolo o chɔɡe to se a bwei‑o se o leiri.”* 5 Ba ma tiini 

ba ŋɔɔne taane dem ye ba kwaane ba ta ba we, “O nam yeini o tole Judea teene dem 

maama o pae se bobɔɡa to nɔɔna bam wone. O déem bobo o ke konto dwoŋi Galili ne 

mo ye o laam yi ywo-seeni.”  
6 Pilata na niɡi konto to, o ma bwei-ba se o nii nɔɔno wom ye Galili tu mo na. 7 O na 

tu o lɔre we Yezu nwoŋi teo kolo Herodi na tei to, o ma pa se ba ja‑o ba vo wonto tei 

se o di taane dem, kolo ŋwaane Herodi de tɔɡe o wo Jerusalem ne maŋa kam konto 

ne.  
8 Pɛ Herodi na nɛ Yezu to, o maa jeɡe wopwolo dedɛ, kolo ŋwaane o ya maŋe o ni o 

ŋwa ye o tiini o laɡe se o na‑o. O maa laɡe se o nii, Yezu wó ke wo-kenkaɡele o bere‑o 

na.* 9 O ma kwaane o bwei‑o wonnu dedɛ. Yezu maa wo sɛ se o leiri‑o kolokolo. 10 Juu 

tiina kaanem yiɡa tiina bam de ba zamesem tiina bam maa tɔɡe ba zeɡe da ye ba tiini 

ba ŋɔɔne taane dem de baare ba pa‑o. 11 Herodi de o soja tiina bam laam ma twe Yezu 

dedɛ, ye ba jeɡe‑o ba mɔna. Ba ma pa o zo ɡare-nyenno, ye ba daare ba pa se o jwoori 

o vo Pilata tei. 12 Dɛ dem konto ne Herodi de Pilata ma di badwoŋo daane, ye ba déem 

ya chuli daane mo.  
13 Pilata ma pa se Juu tiina kaanem yiɡa tiina bam, de ba nakwa bam, de nɔɔna bam 

maama la daane o tei ne. 14 O ma ta de-ba o we, “Abam na saŋe nɔɔno wonto amo tei 

ne to, á tɛ á we o ye wolo na ɡane á teo kom nɔɔna bam pa ba tusi to. Amo nam 

bwei‑o mo abam tei ne se a nii, ye a wo nɛ kolo o na ke o chɔɡe ye á ja‑o ko ŋwaane 

to. 15 Herodi de wo nɛ kolo o na chɔɡe to. Mo kokuri o pɛ se o jwoori o ba debam tei. 

Á ta‑á yei we kolokolo tera ko na wó pa se ba ja‑o ba ɡo. 16 Konto ŋwaane amo wó pa 

se o na waarem mo ye a daare a yaɡe‑o.”  

[ 17 Pilata déem nam jeɡe se o le peeno dedoa o pa-ba ba kuri dem ŋwaane.] 

18 Nɔn-kɔɡɔ kom maama laam ma laare de kwor-dɛa ba we, “Ko ná ye nɔɔno wonto, 

ja‑o n ɡo. Dé nam laɡe se n le Barabas n yaɡe n pa debam.” 19 Barabas maa ye wolo ba 

déem na ke peena diɡa ne o na ke jara de ba teo kom dedɛɛra ye o ɡo nɔɔna to 

ŋwaane.  
20 Pilata maa laɡe se o le Yezu o yaɡe. O daa ma ta de nɔɔna bam se ba sɛ konto. 21 Ba 

ma chem, ye ba tiini ba laare baŋa baŋa ba we, “Nam pa‑o daɡara yuu ne n ɡo.”  
22 O daa ta ma ta de-ba o ke betɔ o we, “Bɛŋwaane mo? Bɛ wo-lɔŋɔ mo o kea? Amo 

wo nɛ kolo o na ke o chɔɡe pa se ko maŋe se dé ɡo‑o to. Konto to, amo wó pa se o na 

waarem ye a daare a yaɡe‑o.”  
23 Ba daa ta maa tiini ba kwaana ba laare de kwor-dɛa ye ba tɛ de baare ba we, ba 

jeɡe se ba pa‑o daɡara yuu ne mo ba ɡo. Ba na tiini ba ŋɔɔne de ni-dɛɛre konto to, 
24 ko ma pa se Pilata sɛ se o ke kolo ba na laɡe to. 25 O ma pa ni we, ba le nɔɔno wolo 

ba na laɡe se o yaɡe o pa-ba to. Wonto mo ye wolo ba ya na jaane ba ke peena diɡa ne 

o na ke jara de ba teo kom dedɛɛra ye o ɡo nɔɔna to ŋwaane. O ma daare o ke Yezu ba 

jeŋa ne se ba wane ba ke‑o ne ba boboŋa na laɡe tei to.  

Ba jaane Yezu ba vo ba pa daɡara yuu ne  

Matiyu 27:32-56; Maake 15:21-41; Jɔn 19:17-30  

26 Soja tiina laam ma ja Yezu ba maa kɛa. Ba na maa vei to, ba ma na nɔɔno 

wodwoŋi, o yere mo Simon. O nwoŋi Kurene mo. O déem ya nwoŋi ɡaao mo o ba o yi 

teo wo o maa kɛa. Ba ma zi‑o ye ba daare ba daŋe daɡara kam o bakala baŋa ne pa se 

o zeŋe-ka o tɔɡe Yezu kwaɡa o ja vo. 27 Teo kom nɔn-kɔɡɔ déem maa tɔɡe Yezu kwaɡa. 

Kaana de maa tɔɡe ba wora ye ba tiini ba keeri dedɛ o ŋwaane. 28 Yezu ma pipiri o 

nii-ba ye o we, “Jerusalem kaana bam, yé ta‑á keeri-na amo ŋwaane. Á nam ta‑á keeri 

á pae á tete de á bia. 29 Ko nam wó ba ko yi maŋa kam abam na wó ta we, ‘Kaane wolo 

maama na ye kadeɡa to ye yu-ywoŋo tu mo. Wolo na maŋe o wo loɡe bu pa o ŋɔɡe 

yele to jeɡe yu-ywoŋo dedɛ.’ 30 Yaara maŋa kam konto ná yia, nɔɔna wó lwoori peero 

tem de zwonnu tem we, te to ba baŋa ne te kwoli-ba.* 31 Ta‑á nii-na ba na ke 

wo-lwanno tei leile konto. Mini na jeɡe da-lɛa de di konto to, ko ná tu ko ye da-kora, 

ko bá tiini ko taa ye lɛɛro ko dwoi konto na?”  

32 Ba déem ma ja ŋweena balei ba vo se ba woli de Yezu ba ɡo. 33 Ba ma vo ba yi 

jeiɡa kalo yere na ye ‘Yu-kwoli-champoa Peo’ to. Ba laam ma ja Yezu ba pa daɡara 

kam yuu ne. Ba ma ja ŋweena bam de ba pa daɡare sedwonna baŋa ne. Ba ma chwi 

dedoa Yezu jazem ne. Wowom maa wo o jaɡwia ne. 34 Ba na paɡe Yezu daɡara kam 

yuu ne konto to, o ma lwoori Wɛ o we, “Amo Kwo, yaɡe n ma n chɛ-ba, se ba yeiri 

woŋo kolo ba na ke to.”  

Ba ma kwei o ɡwaaro tem se ba pɔɔre ba pa daane. Ba ma ta jɔrɔ se ba nii wɔ mo wó 

twori kolo o na laɡe to.  
35 Nɔn-kɔɡɔ kom maa zeɡe da ba nia. Juu tiina nakwa bam nam ke‑o ba mɔna ye ba 

we, “O yeini o jwoŋi nɔɔna ŋwea. O ná seene o ye Wɛ Dam Tu Krista wolo o na kuri 

to, o nam jeɡe se o jwoŋi o tete ŋwea mo.”  
36 Soja tiina bam de maa ke‑o ba mɔna, ye ba jeɡe sa-nyɔna ba suŋi o yiɡa ne. 37 Ba 

maa we, “Nmo ná seene n ye Juu tiina bam pɛ, se n jwoŋi n tete ŋwea se dé nii.”  
38 Ba déem ya popone tɔnɔ se ko bere kolo o na chɔɡe ye ba ɡo‑o to ba meeli o baŋa 

ne, ye ko we:  

WONTO YE JUU TIINA PƐ MO.*  
39 Ŋweena balo na tɔɡe ba paɡe da to dedoa maa jeɡe Yezu o twea ye o we, “Ko dae 

we nmo mo ye Wɛ Dam Tu Krista na? Nam jwoŋi n tete ŋwea se n daare n jwoŋi 

debam de n woli da.”  
40 Ŋweeno wodwoŋi wom ma bwɛ o badwoŋi wom o we, “Nmo ba kɔre Wɛ na? 

Debam maama jeɡe waarem dedwe mo se dé te. 41 Ko ná ye debam, dé waarem dem 

jeɡe cheɡa, kolo ŋwaane keim-balwaaro telo dé na ke to, ko maŋe se dé te mo. Ko 

daare nɔɔno wonto wo ke kolokolo o chɔɡe.” 42 O ma daare o ta de Yezu o we, “Nmo 

ná tu n ba n di paare dem, se n ɡuli amo ɡula.” 43 Yezu ma leiri‑o o we, “A tɛ nmo 

cheɡa ŋwaane to, zem dɛ dem ne nmo wó taa wo amo tei ne Wɛ ywoni jei sem ne.”  
 

44 Ko ma vo ko yi maŋa kam wɛ na tu de wo yupare baŋa ne to. Teɡa kam maama ma 

ba ka ji lim se ko vo ko yi wɛ-ɡuni maŋa ne. 45 Wea kam daa ba jeɡe pwooni. Gare-jale 

delo na leiɡi de che Wɛ di-yun-ɡala kam to ma kaare belei. 46 Yezu laam ma laare de 

kwor-dɛa o we, “Amo Kwo, a kwei a jworo a ke nmo jeŋa ne.”* O na taɡe konto to, o 

ma daare o te.  
47 Soja tiina bam yiɡa tu na nɛ kolo na ke to, o ma tei Wɛ ye o we, “Nɔɔno wonto 

seene o ye nɔn-ŋom mo chekke.”  
48 Nɔɔna balo maama na tu ba la daane se ba nii kolo na laɡe ko ke to de ma na ko 

na ke tei to. Ba na nɛ to, ba ma jwoori ba viiri ye ba wo chɔɡe dedɛ. 49 Ko daare balo 

maama na maŋe ba yei‑o to, de kaana balo ya na tɔɡe ded‑o ba nwoŋi Galili ba ba to 

maa zeɡe dáa ne ba nia.  

Ba ke Yezu yera yam yibeeli wone  

Matiyu 27:57-61; Maake 15:42-47; Jɔn 19:38-42  

50-51 Nɔɔno wodwoŋi déem mo wora, o yere mo Josɛf. O nwoŋi Judea teo kodwoŋi, 

ko yere mo Arimatea. O maa ye Juu tiina nakwa kɔɡɔ kom nɔɔno. O maa kwori o ye 

nɔn-ŋom ye o tɔɡe cheɡa Wɛ tei ne. Ba kɔɡɔ kom ya na ke ni daane se ba ja Yezu to, o 

wo sɛ ba na boŋe se ba ke‑o kolo to. O maa jeɡe teena we Wɛ paare dem wó ba o 

nɔɔna baŋa. 52 O ma zaŋe o vo Pilata tei o lwoori chwoŋa se o vo o kwei Yezu yera 

yam o suli. 53 Pilata na sɛ to, Josɛf ma vo o pare Yezu yera yam daɡara kam yuu ne. O 

ma kwei ɡare-jale o ma pipiri o yera yam, ye o daare o ja vo o tiŋi-ya peo bɔɔne wone. 

Dento maa ye yibeeli delo ba déem na luɡi-de peo yera ne ye ba maŋe ba wo ke nɔɔno 

da to.  
54 Dɛ dem Josɛf na ke konto to maa ye dɛ delo Juu tiina bam na jeɡe se ba ti ba yiɡa 

ba siu dɛ dem ŋwaane to.g Teɡa laɡe ka yi pa se ba siu dɛ dem laam bobo.  
55 Kaana balo ya na tɔɡe de Yezu ba nwoŋi Galili to déem ma da Josɛf kwaɡa ba vo 

ba na yibeeli dem jei de o na tiŋi Yezu yera yam da tei to. 56 Ba na nɛ konto to, ba ma 

jwoori ba vo sɔŋɔ. Ba ma vo ba laɡe terale nuɡa dwi dwi se ba ma turi Yezu yera yam. 

Ba siu dɛ dem laam na yi to, ba ma sii de ba totoŋa yam, ne Wɛ ni dem na bere tei to.  

 

                                                           

 *23:46 Lei 31:5 

 g23:54 Ko kuri mo ye ‘Friday’. 



24 

Yezu bi toone wone  

Matiyu 28:1-10; Maake 16:1-8; Jɔn 20:1-10  

1 Wɛ na wora de puli dɛ dem na saŋe siu dɛ dem to,h kaana bam ma zaŋe ba ɡwoni 

teɡa ba vo yibeeli dem jei sem. Ba maa jeɡe terale nwi selo ba na laɡe ba ma turi Yezu 

yera yam to. 2 Ba na yi jei sem to, ba ma na we kandwɛ delo ya na pe bɔɔne dem ni to 

bibili de tiɡi dáa ne. 3 Ba ma vo ba zo bɔɔne dem wo. Ba maa wo nɛ dé Teiru Yezu 

yera yam da. 4 Ba boboŋa ma vuɡimi de ba na wó ke tei. Ba na zeɡe da konto to, 

nɔɔna balei ma pɔpɔ ba nwoŋi ba zeɡe ba tei ne, ye ba zo ɡwaaro telo na nyeene 

pele-pele to. 5 Foone ma ja kaana bam. Ba ma tiiri ba chɔɔle ba yuni teɡa ne. Nɔɔna 

bam laam ma ta de-ba ba we, “Bɛŋwaane mo á kare á beeri wolo na ŋwe to twa 

wone? 6 O nam tere ywo. Wɛ bi‑o mo. Guli-na kolo o déem na taɡe de abam maŋa kalo 

o ta na wo Galili ne to, 7 ye o we, ba jeɡe se ba ja omo Nabiin-bu wom ba ke 

nɔn-chechɔɡero jeŋa ne, se ba daare ba pa‑o daɡara yuu ne ba ɡo, ye o laam jwoori o 

bi da yatɔ dɛ ne.”*  
8 Nɔɔna bam na taɡe konto to, kaana bam laam ma ɡuli Yezu ya na taɡe kolo to. 9 Ba 

ma zeɡe yibeeli dem jei sem ne ba jwoori ba vo ba ta de Yezu nɔɔna fuɡa-dedoa kam, 

de balo maama na tɔɡe ba wora to. 10 Kaana bam konto mo ye Mary Maɡadala, de 

Joanna, de Mary wolo na ye Jemsi nu to, ko woli de kaana balo na tɔɡe de-ba to. 

Banto maama maa wora ba tɛ kolo na ke to ba bere Yezu totoŋa nakwa bam. 11 Nɔɔna 

bam na niɡi to, ba maa wo pɛ se kaana bam taane dem jeɡe kuri, ye ba wo sɛ ba ni. 
12 Ko daare Piita ma zaŋe lela o duri o vo yibeeli dem jei sem se o nii. O na yi da to, o 

ma tiiri o nii bɔɔne dem wone ye o na ɡare-jale dem yerane na tiɡi da. O ma jwoori o 

viiri ye ko ke‑o yaau de kolo na ke to.  

Yezu na veere o tete tei to  

Maake 16:12-13  

13 Dɛ dem konto ne mo Yezu tɔɡena bam balei maa wo chwoŋa ne ba maa vei teo 

kodwoŋi, ko yere mo Emayus. Teo kom konto ye nenɛɛne mɛɛla yarepɛ mo de 

Jerusalem. 14 Ba na maa vei to, ba maa ŋɔɔne kolo maama na ke to. 15 Ba na ŋɔɔne ye 

ba bwɛ daane konto to, Yezu ma to ba wone o tɔɡe de-ba o via. 16 Ba na tɔɡe daane 

konto to, ba yia ma puɡimi pa se ba wo lɔre‑o.  
17 Yezu ma bwei-ba o we, “Bɛ wonnu mo abam jeɡe á ŋɔɔna ye á via?” Ba na niɡi 

konto to, ba ma zeɡe ye ba yiɡa nyɔne. 18 Ba dedoa yere mo Kelopasa. O ma ta de Yezu 

o we, “Nɔɔna balo maama na zoore Jerusalem ne to maŋe ba lɔre wo-kamunnu telo na 

ke da leile konto to. Bɛ nam mo ye nmo yerane wo niɡi?” 19 O ma bwei-ba o we, “Bɛ 

wonnu mo konto?”  

Ba ma leiri ba we, “Ko ye kolo na ke Nazarete tu Yezu to mo. O ye Wɛ ni-jwoŋinu 

mo ye Wɛ dam wo o tei ne. Nɔɔna bam maama pɛ se o kikia de o ni taane maama taa 

jeɡe dam, ye Wɛ de bere we konto ye cheɡa. 20 Debam kaanem yiɡa tiina bam de dé 

teo kom nakwa bam ma zaŋe ba ja‑o ba saŋe, pa se ba ve o bora, ye ba we o maŋe se 

o te. Ba laam ma daare ba pa‑o daɡara yuu ne ba ɡo. 21 Debam nam ya jeɡe teena we 

wonto mo ye wolo na wó ŋwe Isarele dwi tiina bam wɛleera jene o ma jwoŋi-ba o 

yaɡe to. De konto maama, zem mo jeɡe da yatɔ konto na ke to. 22 Kolo na daare to mo 

ye debam kɔɡɔ kom kaana badwonna vei o yibeeli dem jei sem ba na kolo na sɔɔre 

debam yera to. Ba ma vo tetete 23 ye ba wo nɛ o yera yam da. Ba ma jwoori ba ba ba 

ta ba bere debam we ba nɛ wo-kenkaɡele mo. Ba ma na Wɛ malese, ye se ta de-ba we 

Yezu daa ta ŋwe mo. 24 Debam nɔɔna bam badwonna de ma zaŋe ba vo yibeeli dem 

ne. Ba ma na we ko seene ko ye nenɛɛne kaana bam na taɡe tei to. Ko daare Yezu tete 

mo ba wo nɛ.”  
25 Yezu laam ma ta de nɔɔna bam o we, “Á boboŋa tera na? Bɛ mo ye á ware á sɛ Wɛ 

kwora kalo o sampwori sem na yeini ba tɔɔle faŋa faŋa to? 26 Ko dae mo Wɛ Dam Tu 

Krista wom na jeɡe se o na yaara yalo, ye o daare o di Wɛ telaao o jwoŋi o paare to 

na?” 27 O laam ma maŋe kolo maama na popone o ŋwaane ko tiŋi Wɛ tɔnɔ kom ne to o 

bere-ba. O ma bobo o pa ba lɔre Moses berem dem kuri, ye o daare o bere-ba faŋa 

faŋa Wɛ sampwori sem berem dem kuri na ye tei to.  
28 Ba na maa vei to, ba ma vo ba twɛ teo kolo ba na laɡe ba vo to. Yezu ma ke ne o 

na maa kɛ yiɡa mo tei. 29 Nɔɔna bam maa wo sɛ ye ba kwoori‑o ba we, “Teɡa laɡe ka 



yi. Nam zo n peini debam tei ne.” O ma sɛ ye o da o zo.  
30 O ma jeini se o di wodiu de-ba. O ma kwei bworobworo ye o ke Wɛ lei ko ŋwaane. 

O laam ma fɔ bworobworo kom o maŋe o pa-ba. 31 O na ke konto to, ba yia daa wo 

puɡimi ye ba laam lɔre‑o. Ba na lɔre‑o to, o ma pɔpɔ o jei ba yiɡa ne ye ba daa wo 

nɛ‑o. 32 Ba laam ma ta daane ba we, “Nmo wo nɛ na? Dé na tɔɡe daane chwoŋa ne ye 

o ŋɔɔne o bere debam Wɛ tɔnɔ kom wonnu tem kuri na ye tei to, dé ya ba tiini dé jeɡe 

wopwolo na?”  
33 Ba ma zaŋe lela ba jwoori ba vo Jerusalem teo kom wo. Ba na yi da to, ba ma na o 

nɔɔna fuɡa-dedoa kam de nɔɔna badwonna bam na laɡe daane jeiɡa dedoa. 34 Banto 

maa tɛ ba we, “Ko ye cheɡa mo. Dé Teiru Yezu seene o bi toone wone. O tu o bere o 

tete de Simon mo.” 35 Nɔɔna balei bam de ma maŋe kolo na ke chwoŋa ne to ba 

bere-ba. Ba ma daare ba maŋe Yezu na fɔɡe bworobworo kom ye ba laam lɔre‑o tei to.  

Yezu bere o tete o tɔɡena bam  

Matiyu 28:16-20; Maake 16:14-20; Jɔn 20:19-23; Kikia 1:9-11  

36 Yezu tɔɡena bam ta na wora ba ŋɔɔne konto to, Yezu tete ma pɔpɔ o ba o zeɡe ba 

tetare ne. O ma ta de-ba o we, “Yazura taa wo á tei ne.” 37 Ba bochare ma di ye foone 

ja-ba dedɛ. Ba ma boŋe we ba nɛ chiru mo. 38 O ma ta de-ba o we, “Bɛŋwaane mo á 

yera sae konto? Bɛ mo ye á jeɡe bobwea amo ŋwaane? 39 Fɔɡe-na á nii amo jea de a nɛ 

na ye tei to. Ko seene ko ye amo. Taane-na amo á nii. Chira ba jeɡe ya-nɔna de kwi ne 

á na nae amo na ye tei to.”  
40 O na taɡe konto to, o ma bere-ba o jataala de o nɛ sem. 41 Ko na tiini ko jeɡe 

wopwolo ko pa-ba to, ba ta ware ba sɛ we ko ye cheɡa, ye ba ja ba nia. O ma bwei-ba 

o we, “Á jeɡe wodiu ywo-seeni se dé di na?” 42 Ba ma twori ywon-saŋe ba pa‑o. 43 O 

ma jwoŋi-de o di ba yibia ne.  
44 O laam ma ta de-ba o we, “Wonnu telo na ke amo to tɔɡe taane delo amo na maŋe 

a ta a bere abam maŋa kalo a ta na wo abam tetare ne to. Amo déem taɡe we, kolo 

maama na popone amo ŋwaane Wɛ tɔn-dwoŋo kom ne to jeɡe se ko ji cheɡa, ko ná ye 

kolo Moses de faŋa faŋa Wɛ sampwori sem na popone to, de kolo na popone Wɛ 

Seinim Lei tɔnɔ kom ne to maama.”  
45 O ma daare o pa se ba wo poore se ba wane ba lɔre Wɛ tɔnɔ kom na bere kolo to 



kuri. 46 O ma ta o bere-ba o we, “Ba popone Wɛ tɔnɔ kom ne ba we, Wɛ Dam Tu Krista 

wom laɡe o na yaara dedɛ mo o te, ye o laam jwoori o bi toone wone da yatɔ dɛ ne. 
47 Ba daa ta popone we, o tɔɡena wó vo loɡo baŋa dwi maama tei, ye ba da o yere 

ŋwaane ba bere nɔɔna we ba jeɡe se ba leiri ba wo mo se Wɛ laam yaɡe ba wɛleera o 

ma chɛ-ba. Á nam jeɡe se á bobo Jerusalem ne mo á ta‑á tɔɔle Wɛ kwora kam konto. 
48 Abam ye balo na nɛ kolo maama na ke to, ye á jeɡe se á zeɡe cheɡa kam konto 

kwaɡa ne á bere nɔɔna. 49 Amo nam wó toŋe wolo wom amo Kwo na pwooli o ŋwaane 

to se o ba abam tei. Wonto wó pa se á na dam delo na nwoŋi Wɛ tei to. Á nam ta ta‑á 

wora teo kom wone, se á laam wó jwoŋi dam dem konto.”  
 

50 Yezu laam ma ja-ba o nwoŋi teo kom wone o ja vo o yi Bɛtania seeni. O ma zeiŋi o 

jea wɛyuu ne ye o swɛ ba swolim. 51 O na wora o ke Wɛ zaane o yaɡe ba yuu ne konto 

to, o ma yaɡe ba tei ye Wɛ kwei‑o o ja di telaao.* 52 Ba ma kuni dwoona ba zuli‑o ye ba 

laam daare ba jwoori Jerusalem de wopwolo dedɛ. 53 Ba na wora to, ba wo fɔɡe ba 

kwɛ Wɛ diɡa kam veiŋa, ye ba tei Wɛ maŋa maama.  

Wɛ Taane delo  

Jɔn  

na bere to  
Jɔn déem ye Yezu kwaɡa tɔɡeno wolo na tiini o bwola ded‑o to. Wonto déem nam laɡe se nɔɔna 

lɔre Yezu Krista na ye wolo to mo chekke, de wo-kenkaɡela yalo o na kea, de o bera yam de na 

ye tei to mo. O ta ma bere we Yezu seene o ye Wɛ Bu mo. O ta bere we Yezu maŋe o wora de 

Baŋa Wɛ ko zeɡe boboa kam ne mo, ye o ba o ji nabiinu o zoora de nabiina. Jɔn ma ta Yezu na 

kwei nyenyero o ma bere o na ye wolo to chekke. Wonto mo ye wodiu kolo na pae ŋwea chekke 

to, de loɡo baŋa pwooni dem. O maa ye Nayero-ŋom wom, de Vini tio kolo na ye chekke to. Jɔn 

beeri se nɔɔna ke ba wo-dedoa de Yezu mo, se ba wane ba na ŋwea kalo na ba jeɡe kweelim Wɛ 

tei ne to. Nii 20:31.  

1 

Wɛ Bu Yezu Krista taane  

1 Boboa ne ye kolokolo daa ta tera to, de Botara kam maŋe ka wora mo.* Ka maŋe ka 

wo Wɛ tei ne. Wolo na ye Botara kam to de Wɛ maama ye bedwe mo. 2 O maŋe o wo 

Wɛ tei ne mo boboa kam ne. 3 Baŋa Wɛ déem dɛ wonto ŋwaane mo o ke wonnu 

maama. Kolokolo nam tera Wɛ na kea, ye ko wo zeɡe wonto yera ne. 4 Wonto mo pɛ 

nabiina na ŋwea. Ŋwea kam konto nam ta mo pae nabiina na pwooni. 5 Pwooni dem 

konto na tu to, de zeili lim. Lim daa ware pwooni dem konto de zeili.  
6 Nɔɔno wodwoŋi déem mo wora Wɛ na toŋe‑o, o yere mo Jɔn.a 7 O déem tu se o ta 

wolo na ye pwooni dem to taane mo o bere nɔɔna, se nabiina maama wane ba lɔre‑o 

se ba daare ba sɛ‑o. 8 Jɔn tete dae pwooni dem. O nam tu se o ta wonto taane mo o 

bere nɔɔna.*  
9 Jɔn na wora konto to, wolo wom na ye pwooni dem chekke to déem laɡe o nwoŋi 

Wɛ tei mo o ba loɡo baŋa. Wonto mo pae nabiina maama na pwooni se ba yia wane 

ba poore. 10 O déem ma ba loɡo baŋa o wora. Wɛ ya dɛ o ŋwaane mo o ke loɡo baŋa. 

De konto de, nabiina daa ta wo lɔre‑o. 11 O ma ba o tete teo, ye o dwi tiina wo jeeri‑o 

lanyerane. 12 Ko daare balo maama na sɛ‑o to, o ma pa-ba chwoŋa se ba ji Wɛ bia. 

Banto ye balo na dɛ o yere ŋwaane ba ke ba wo-dedoa ded‑o to mo. 13 Ba na jiɡi Wɛ 

bia konto to, ko dae nabiina mo loɡe-ba, ye ko dae ka-laɡa ŋwaane, naa nabiina 

boboŋa ŋwaane. Ko ye Wɛ tete boboŋa ŋwaane mo ba jiɡi Wɛ bia.  
14 Konto to, Botara kam déem jiɡi nabiinu. O ma ba o zoore debam nabiina wone. Dé 

ma na o dam na mae tei. O dam dem daɡa lanyerane, o na ye dé Kwo Wɛ Bu-doa kam 

to ŋwaane. Wɛ zaane de cheɡa maama tiini te wo o tei ne.  
15 Jɔn déem ŋɔɔne wonto taane, ye o ta de kwor-dɛa o we, “Mo wolo wom amo na 

maŋe a ta o taane a we, Nɔɔno wodwoŋi wó saŋe amo kwaɡa o ba. Wonto ye kamunu 

o dwoi amo, kolo ŋwaane o maŋe o wora ye amo ta tera.”  
16 Wɛ Bu wom tiini o jeɡe Wɛ zaane lanyerane, ye o daare o pae debam maama 

zeinim taa taa. 17 Ko ná ye Wɛ nia yam, o déem pɛ ya tɔɡe Moses jeŋa mo ya ba debam 

tei. Ko nam ná ye Wɛ zaane de o cheɡa kam, o pɛ te tɔɡe o Bu Yezu Krista jeŋa mo te 

ba. 18 Nɔɔn-nɔɔno ta wo maŋe o na Baŋa Wɛ. Ko daare o Bu-doa kam mo pɛ se dé 

lɔre‑o. Wonto ye Wɛ. O maa wo dé Kwo Baŋa Wɛ takeiri ne.  

Jɔn ŋɔɔne Yezu yera taane  

Matiyu 3:1-12; Maake 1:1-8; Luka 3:1-17  

19 Jɔn déem na pɛ se nɔɔna lɔre Yezu tei to mo tento. Juu tiina balo na zoore 

Jerusalem ne to ma toŋe ba kaanem yiɡa tiina, de Levi dwi tiina se ba vo Jɔn tei. Ba 

ma vo ba bwei‑o ba we, “Nmo bere we n ye wɔ mo?” 20 Jɔn ma yɔɔre o leiri-ba o we, 

“Ko dae amo mo ye Wɛ Dam Tu Krista wom.”  
21 Ba ta ma jwoori ba bwei‑o ba we, “Nmo nam bere n tete we n ye wɔ mo? Nmo ye 

Elija mo na?” O ma leiri-ba o we, omo dae.  

Ba daa ma bwei‑o ba we, “Nmo ye Wɛ sampwora kalo ya na maŋe se o ba to mo 

na?”* O maa we, “Aawo.”  
22 Ba laam ma ta ba we, “Nam ta n bere debam nmo na ye wolo to. Dé jeɡe se dé ja 

nmo ni taane mo dé vo dé ta dé bere balo na toŋe debam to. Nmo laɡe n ta n tete 

taane we bɛ mo?”  
23 Ba na bwei‑o konto to, Jɔn ma da Wɛ sampwora Izaya taane dem ŋwaane o leiri-ba 

o we, “Amo ye wolo na kaase a kwora kaɡoa yuu ne we:  

‘Pa-na se chwoŋa kalo dé Teiru wom na laɡe o ba o tɔɡe da to  

fɔɡe ka yɔɔre lanyerane.’ ”*  
24 Nɔɔna badwonna de tɔɡe ba wora, ba na nwoŋi Farisi tiina kɔɡɔ kom wone. 25 Ba 

ma bwei Jɔn ba we, “Nmo nam ná seene n dae Wɛ Dam Tu Krista wom, naa Elija, naa 

Wɛ sampwora kalo ya na maŋe se o ba to, wɔ mo pɛ nmo chwoŋa se n pa nɔɔna 

sɛɛm?”  
26 Jɔn ma leiri-ba o we, “Ko ná ye amo, a yeini a ma na mo a pa nɔɔna sɛɛm. Abam 

nam na zeɡe to, nɔɔno wo á wone ye á yeiri‑o. 27 Wonto laɡe o saŋe amo kwaɡa o ba, 

ye amo wo maŋe se a le o nɛ natera a pa‑o.”  
28 Konto maama déem ke Bɛtania ne, Jɔdan buɡa kam bubɛ ne mɛ Jɔn na pae nɔɔna 

sɛɛm Wɛ ŋwaane to.  

Jɔn bere we Yezu ye Wɛ Pipeila kam  

29 Teɡa na poore to, Jɔn ma na Yezu na vei o maa beene o tei. O ma ta de balo na 

wora to o we, “Nii-na Wɛ Pipeila kalo na saare nabiina wɛleera to.* 30 Amo ya taɡe a 

we, ‘Nɔɔno wó saŋe amo kwaɡa o ba, ye o ye kamunu o dwoi amo, kolo ŋwaane o 

maŋe o wora ye amo ta tera.’ Ko nam ye wonto taane mo a tɛa. 31 Amo tete déem 

maŋe a yeiri‑o, ye a laam ba a lɔre‑o. Amo nam tu se a pa amo dwonna Isarele dwi 

tiina bam mo lɔre‑o. Konto ŋwaane mo a yeini a kwei na a pa nɔɔna sɛɛm Wɛ 

ŋwaane.”  
32-33 Jɔn daa ta ma ŋɔɔne Yezu yera taane o bere-ba o we, “Amo ya yeiri Wɛ Bu wom 

na ye wolo to. Wɛ nam mo toŋe-ne se a ba a ma na a pa nɔɔna sɛɛm. O na toŋe-ne to, 

o ma ta o we, amo ná nɛ Sin-laao kom tu ko wo nɔɔno wolo baŋa ne, wonto mo ye 

wolo na wó kwei Sin-laao kom o ma pa nɔɔna jwoŋi sɛɛm Wɛ ŋwaane to. Amo laam nɛ 

Wɛ Sin-laao kom na nwoŋi wɛyuu ne ko tu ko ba ko wo Yezu baŋa ne, ye ko nye de 

kunkwoŋa tei. 34 Amo seene a na kolo Wɛ na taɡe to, ye a tɛ abam chekke we Yezu mo 

ye Wɛ Bu wom.”  

Yezu bwoŋi nɔɔna se ba taa tɔɡe‑o  

35 Teɡa na poore to, Jɔn de o tɔɡena balei daa ta maa wora. 36 Jɔn ma na Yezu na vei 

o maa kɛa. O ma ta o we, “Nii-na Wɛ Pipeila kam.” 37 Jɔn tɔɡena balei bam ma ni o na 

taɡe kolo to. Ba ma pɛ ba pu Yezu kwaɡa. 38 Yezu ma pipiri o nii o na ba na tɔɡe‑o to. 

O ma bwei-ba o we, “Á beene amo tei mo na?” Ba ma leiri ba we, “Ɛɛ, Rabi, n zoore 

yei ne mo?” (‘Rabi’ kuri mo ‘Berem tu’.) 39 O ma leiri-ba o we, “Ba-na á nii.”  

Ba ma tɔɡe ded‑o ba vo ba na mɛ o na zoore to. Ko ye dedaan-ni ne mo. Ba ma maŋe 

o tei ne ba ti dɛ dem.  
40 Nɔɔna banto dedoa yere mo Anduru. O ye Simon Piita nyaane mo. Anduru de o 

dwoŋi ya niɡi Jɔn na taɡe Yezu taane tei, ye ba daare ba tɔɡe Yezu.* 41 Ba na jwoori to, 

Anduru ma ke lela o vo o zembaaro Simon tei. O ma ta ded‑o o we, “Debam nɛ Wɛ 

Dam Tu wom.” (Yere dem konto de ‘Krista’ ye bedwe mo.)  
42 O laam ma ja‑o o vo Yezu tei. Yezu ma nii o yibia ne ye o we, “Nmo ye Simon 

wolo na ye Jɔn bu to mo. Nmo yere laam wó taa ye Kefa mo.” Yere dem konto de Piita 

ye bedwe mo.b  
43 Teɡa déem na poore to, Yezu ma ja boboŋa se o vo Galili. O ma vo o na Filipi, ye o 

ta ded‑o o we, “Ba n ta‑n tɔɡe amo.”  
44 Filipi déem nwoŋi Bɛtasida mo, teo kolo Anduru de Piita na zoore da to. 45 O laam 

ma zaŋe o vo o na nɔɔno wodwoŋi, o yere mo Natanayel. O ma ta ded‑o o we, “Debam 

nɛ wolo wom Moses na popone o taane faŋa faŋa Wɛ nia tɔnɔ kom ne ye Wɛ sampwori 

de déem popone ba ta o taane to. Wonto ye Yezu mo. O maa ye Josɛf bu. O nwoŋi 

Nazarete mo.”  
46 Natanayel ma ta ded‑o o we, “Wo-laao tera ko na wó nwoŋi Nazarete ne. A fɔ vwa 

na?” Filipi ma ta o we, “Nam ba se dé vo dé nii.”  
47 Ba na maa vei to, Yezu ma na Natanayel na maa beene o tei. O ma ta o taane o we, 

“Wonto seene o ye Juu tu mo chekke, ye o wo lana.” 48 Natanayel ma bwei‑o o we, 

“Nmo ke tɛ mo n yei amo?” O ma leiri‑o o we, “A ya nɛ nmo maŋa kam nmo na wo 

kaporo kom kuri ne ye Filipi laam ba o bwoŋi‑m to mo.” 49 Natanayel ma leiri‑o o we, 

“Berem tu, nmo ye Wɛ Bu mo, ye n ta ye Isarele dwi tiina Pɛ.”* 50 Yezu ma ta ded‑o o 

we, “Nmo na sɛ amo konto to, ko ye amo na taɡe a we, a nɛ nmo kaporo kom kuri ne 

to ŋwaane mo na? Nmo nam wó na wo-kenkaɡela yalo na tiini ya dana ya dwoi konto 

to.”  
51 O laam ma ta o we, “A tɛ abam cheɡa ŋwaane to, abam wó na Nabiin-bu wom na 

zeɡe wɛyuu de teɡa baŋa laŋa ne tei to. Abam ta wó na Wɛ telaao ni na pore, ye Wɛ 

malese tɔɡe da se diini wɛ, ye se kwori se tu se tui teɡa baŋa.”  

2 

Yezu vei kadiri Kana ne  

1 Da yatɔ dɛ dem déem na yi to, ba maa wora ba ke kadiri Galili teo kodwoŋi ne, ko 

yere mo Kana. Yezu nu maa tɔɡe o wora. 2 Ba déem bwoŋi Yezu de o kwaɡa tɔɡena 

bam mo se ba de ba da. 3 Ba na wora to, sa-soŋo kom ba na jeɡe ba nyɔ to ma ti. Yezu 

nu ma ta ded‑o o we, “Ba daa ba jeɡe sana se ba nyɔ.” 4 Yezu ma leiri o we, “A nu, 

nam yaɡe a yera. Amo maŋa kam ta wo yi.” 5 O nu wom laam ma ta de wodi-keira 

bam o we, “O ná taɡe kolo maama, se á ke.”  
6 Kambi-zɛ seredo déem maa zeɡe da. Kikeiri-bia finlei naa fintɔ mo wó su se dedoa. 

Se ya maŋe se zeɡe da mo se nɔɔna taa mae se wo na bam ba se ba jea de ba nɛ, ne 

Juu tiina chullu tem na bere tei to. 7 Yezu ma ta de wodiu keira bam se ba mɔ na ba su 

kambi sem ni. Ba ma mɔ ba pɛɛle se ni. 8 O daa ma ta-ba o we, ba laam mɔ kambi sem 

wone ba ja ba vo ba pa wolo na nii kuri dem baŋa ne to. Ba ma seene ba ke konto. 9 O 

ma nyɔ na bam, dedaane ba maŋe ba ji sa-soŋo mo. O ma yeiri sana bam konto na 

nwoŋi mɛ, ye wodi-keira balo na mɔɔne na bam to mo yei. Nɔɔno wolo na nii kuri 

dem baŋa ne to laam ma bwoŋi kan-baro wom o ta ded‑o o we, 10 “Nɔɔno maama yeini 

o pa sa-ŋona mo yiɡa ye ba nyɔ. Ba laam ná yeini ba nyɔ ba su, o ma pa-ba sa-yɔɔ se 

ba nyɔ. Nmo nam kwei sa-ŋona bam n zeɡe, se n laam daare n kwei n pa debam 

kwaɡa ne. Ko kuri mo bɛ?”  
11 Mo Yezu na dɛ yiɡa o ke wo-kenkaɡele delo. O déem ke-de Galili teo Kana wone 

                                                           

 *1:49 Jeremia 23:5 



mo, se ko bere nɔɔna o na jeɡe dam delo to. O kwaɡa tɔɡena bam na nɛ to, ba ma ke 

ba wo-dedoa ded‑o.  
12 Konto déem na kɛ to, Yezu, de o nu, de o nyaana, de o kwaɡa tɔɡena bam ma vo 

Kaparenia ba ke da fenfee da.*  

Yezu na zo Wɛ diɡa kam o ke kolo to  

Matiyu 21:12-13; Maake 11:15-17; Luka 19:45-46  

13 Ko déem ma daare fee se Juu tiina di ba kuri delo yere na ye Atɔɡebabaŋa to. Yezu 

ma zaŋe o vo Jerusalem. 14 O na yi da to, o ma vo o zo Wɛ diɡa kam. O ma na nɔɔna 

na jeɡe naane, de pei, de kunkwon-puura ba yeiɡa ka konkɔlɔ kom ne. Nɔɔna balo na 

leini sabia to de maa jei da. 15 O ma kwei ŋone o ma ke fena, ye o daare o zeili pei sem 

de naane dem maama pa de nwoŋi lela. O ma ja sabu-leinna bam tabollo o pipiri o de 

teɡa ne pa se ba sabu-mumuɡu kom jaɡe. 16 O ma daare o ta nɔɔna balo de na yeiɡi 

kunkwon-puura bam to o we, “Nam kwei-ba á ja á nwoŋi ywo-seeni. Amo bá sɛ se á 

pa amo Kwo Wɛ sɔŋɔ kom taa ye pipiu jeiɡa.”  
17 Yezu na ke tei konto to, o kwaɡa tɔɡena bam ma ɡuli ko na popone Wɛ tɔnɔ kom 

ne tei ko we, “Amo tiini a toŋe de yi-seena a pa nmo wara-jei sem mo.”*  
18 Juu tiina bam laam ma bwei Yezu ba we, “Bɛ ŋo wo-kenkaɡele mo nmo wó ke se 

ko pa dé maane we nmo jeɡe chwoŋa se n zeili nɔɔna bam konto?” 19 Yezu ma leiri-ba 

o we, “Abam ná maɡe Wɛ diɡa kanto maama á de teɡa ne, amo wó jwoori a kwei da 

yatɔ mo a ma lɔ-ka a zeɡe.”* 20 Ba laam ma ta ba we, “Ba kwei bena finna-yaredo (46) 

mo ba ma ba lɔ Wɛ diɡa kanto ba ti. Nmo nam laɡe n ke tɛ mo n ma da yatɔ yerane n 

ma‑n pa ka zeɡe?” 21 Yezu nam na ŋɔɔne Wɛ diɡa kam taane konto to, ko ye o tete 

yera yam taane mo o taɡa. 22 Ko déem na tu ko yi maŋa kam Yezu na teɡa, ye o jwoori 

o bi da yatɔ dɛ ne to, o kwaɡa tɔɡena bam laam ɡuli o na taɡe tei to. Ba ma sɛ kolo na 

popone Wɛ tɔnɔ kom ne to de Yezu ni taane dem.  
 

23 Yezu déem ma maŋe Jerusalem ne se o tɔɡe o di Atɔɡebabaŋa kuri dem o ti. Nɔɔna 

                                                           

 *2:12 Mat 4:13 

 *2:17 Lei 69:9 

 *2:19 Maake 14:58 



dedɛ ma na wo-kenkaɡela yalo o na ke to, pa se ba da o yere ŋwaane ba ke ba 

wo-dedoa ded‑o. 24 Yezu déem nam wo yaɡe o wo o pa-ba, kolo ŋwaane o yei nɔɔna 

maama na ye tei to. 25 O maa ba laɡe se nɔɔn-nɔɔno bere‑o nabiina na ye tei to, o na 

maŋe o yei kolo na wo nabiinu maama bochare ne to ŋwaane.  

3 

Nikodema vei Yezu tei  

1 Nɔɔno wodwoŋi déem mo wora, o yere mo Nikodema. O nwoŋi Farisi tiina kɔɡɔ 

kom wone mo. O maa tɔɡe o ye Juu tiina bam yiɡa tu dedoa. 2 Dɛ dedwe o ma zaŋe o 

vo Yezu tei tete ne, ye o ta ded‑o o we, “Berem tu, dé yei we Wɛ mo toŋe nmo se n ba 

n bere nɔɔna o cheɡa kam. Dé nɛ wo-kenkaɡela yalo nmo na ke to. Ko ma pa dé lɔre 

we Wɛ mo seene o wo nmo tei ne, pa nmo wae wo-kenkaɡela yam n ke.” 3 Yezu ma 

leiri‑o o we, “A tɛ nmo cheɡa ŋwaane to, ba ná wo jwoori ba lo nɔɔno wolo, konto tu 

bere o bá lɔre Wɛ paare dem na ye tei to.” 4 Nikodema ma bwei‑o o we, “Nɔɔno ná ye 

nɔn-kweo, ba wó ke tɛ mo ba lo‑o? O nam bá wane o jwoori o zo o nu wo se o lo‑o.”  
5 Yezu ma leiri‑o o we, “Cheɡa ŋwaane to, ba ná wo dɛ na baŋa ba lo nɔɔno wolo, ye 

ba kwori ba wo dɛ Wɛ Sin-laao kom baŋa ba lo‑o, konto tu bá wane o woli Wɛ paare 

dem wone. 6 Nabiina ná yeini ba lo nɔɔno, ko ye loɡo baŋa momwɛ mo o jeɡa. Ko 

daare ko ná ye Wɛ Sin-laao kom, konto mo pae nɔɔno jeɡe Wɛ telaao ŋwe-doŋa kam. 
7 Yé ta‑n ye yaau de amo na taɡe kolo we, abam jeɡe se ba jwoori ba lo abam to. 8 Ko 

ná ye vio, ko yeini ko dole mɛ de mɛ ko na laɡe to mo. N ma‑n yeini n ni ko sɔɔ kom, 

ye n yeiri ko na nwoŋi mɛ, de ko na maa vei mɛ to. Ko ye bedwe mo de Wɛ Sin-laao 

kom na pɛ wolo maama ŋwea Wɛ tei ne to.”  
9 Nikodema ma bwei o we, “Ko wó ke tɛ mo ko taa ye konto?” 10 Yezu ma leiri‑o o 

we, “Nmo ye wolo na zamese Isarele dwi tiina bam to mo. Bɛ mo ye n yeiri tento? 
11 Cheɡa ŋwaane to, dé yeini dé ta wonnu telo dé na yei to mo, ye dé kwori dé ŋɔɔne 

kolo dé na nɛ to dé bere nɔɔna. De konto de, á ta ba sɛ debam berem dem. 12 Amo taɡe 

loɡo baŋa wonnu taane a bere abam, ye á ba sɛ amo ni. Konto to, amo ná ŋɔɔne Wɛ 

telaao wonnu taane a bere abam, á wó ke tɛ mo á sɛ amo ni? 13 Nɔɔn-nɔɔno tera o na 

diini Wɛ telaao, ko ná dae wolo wom na maŋe o tu o ba to yerane. Ko ye Nabiin-bu 



wom mo konto.*  
14 Moses déem na wo kaɡoa wone faŋa faŋa to, o ma pale channa basankwea daa yuu 

ne, ye o zeiŋi-ka wɛɛne se o nɔɔna yé na chɔɡem. Ba nam jeɡe se ba kwei Nabiin-bu 

wom de ba zeiŋi wɛyuu ne konto mo, 15 se ko pa nɔɔno wolo maama na ke o wo-dedoa 

ded‑o to na ŋwea kalo na ba jeɡe kweelim Wɛ tei ne to.”*  
16 Wɛ tiini o jeɡe nabiina swono ye o toŋe o Bu-doa se o ba loɡo baŋa, se wolo 

maama na ke o wo-dedoa ded‑o to daa yé na chɔɡem, se o daare o na ŋwea kalo na ba 

jeɡe kweelim Wɛ tei ne to.* 17 Wɛ na toŋe o Bu wom se o ba loɡo baŋa konto to, ko dae 

se o di nabiina taane o vane ba bora. Ko nam ye se o jwoŋi-ba o yaɡe mo. 18 Wolo 

maama na ke o wo-dedoa de Wɛ Bu wom to bá to de o bora. Ko daare wolo maama na 

ba laɡe se o sɛ‑o to maŋe o to mo, o na ve Wɛ Bu-doa kam to ŋwaane. 19 Wɛ na di 

nabiina taane tei to mo tento: Wɛ pɛ se wolo na ye pwooni tu to ba loɡo baŋa o wora. 

Nabiina nam swoi lim ba dwoi pwooni dem, kolo ŋwaane ba kikia ba lana. 20 Nɔɔno 

wolo maama na ke keim-balwaaro to wó chuli pwooni dem mo, ye o bá sɛ se o nwoŋi 

de yiɡa ne, se o keim-balwaaro tem ba te taa nae jaja. 21 Wolo maama na tɔɡe cheɡa 

chwoŋa to nam wó nwoŋi pwooni dem yiɡa ne, se nɔɔna lɔre we o kikia maama tɔɡe 

Wɛ boboŋa mo.  

Jɔn daa ŋɔɔne Yezu yera taane  

22 Konto déem na kɛ to, Yezu de o kwaɡa tɔɡena bam ma vo ba beeri Judea te-balwa 

bam wone. O ma dáane de-ba jei sem konto ne, ye o pa nɔɔna sɛɛm Wɛ yere ŋwaane. 
23 Jɔn maa wo Ayinon seeni. Teo kom konto bwola dedaane Salim. O na wora to mo o 

yeini o pae nɔɔna sɛɛm, na na daɡa jei sem konto ne to ŋwaane. Nɔɔna dedɛ déem 

yeini ba tui o tei maŋa maama se ba jwoŋi sɛɛm. 24 Maŋa kam konto ne ba ta wo jaane 

Jɔn ba pe.  
25 Jɔn tɔɡena badwonna déem ma maɡe ni-kantɔɡɔ de Juu tu wodwoŋi de nɔɔna na 

jeɡe se ba zare ba tete tei se ko tɔɡe ba chullu tem chekke to. 26 Ba ma vo Jɔn tei ba ta 

ded‑o ba we, “Berem tu, dé nɛ nɔɔno wolo daama na wo nmo tei ne ye n wo Jɔdan 

buɡa kam bubɛ dedwoŋi dem ne to. Nmo taɡe o taane n bere debam. Leile konto o 

laam wora o pa nɔɔna sɛɛm, ye nɔɔna dedɛ tiini ba vei o tei ba daare debam. Ko lana 

na?” 27 Jɔn ma leiri-ba o we, “Ko wo chɔɡe. Nɔɔno ná tɔɡe chwoŋa kalo, ko ye Wɛ mo 

tiŋi-ka o pa‑o. 28 Abam tete wó zeɡe amo kwaɡa ne de a na taɡe a we, amo dae Wɛ 

Dam Tu wom, se ko ye Wɛ mo toŋe-ne se a tɔɡe o Bu wom yiɡa a ba.* 29 Ko nye de 

nɔɔno ná di kaane, ko ye kan-baro wom tete mo tei kaane wom. O yiŋinu wom wó taa 

zeɡe dáa ne mo ye o cheiɡa. O laam ná niɡi kan-baro wom kwora, o wó taa jeɡe 

wopwolo lanyerane. Tɔ. Amo de jeɡe wopwolo de Yezu na tu ye a ni o kwora to. Amo 

tiini a jeɡe wopwolo se ko ja ɡaale. 30 Yezu yere dem jeɡe se de taa zaŋa mo, se amo 

yere dem taa wo teɡa ne.*  
31 Wolo wom na nwoŋi Wɛ tei o ba to mo ye nɔn-kamunu o dwoi nɔɔno maama. Ko 

daare wolo na nwoŋi loɡo baŋa to ye loɡo baŋa nyem mo. O ni taane de maa ye loɡo 

baŋa nyem. Wolo wom na nwoŋi Wɛ telaao to nam mo dwoi maama. 32 O yeini o tɛ 

kolo o na lɔre Wɛ tei ne to mo o bere nɔɔna. De konto de, nɔɔna ba sɛ o berem dem. 
33 Nɔɔno wolo nam ná sɛ o berem dem, konto tu sɛ we Wɛ ye cheɡa mo. 34 Kolo 

ŋwaane, ko ná ye wolo wom Wɛ na toŋe to, Wɛ pɛ‑o o Sin-laao kom mo se ko tiini ko 

ɡaale, pa se ko ye Wɛ tete ni taane mo o tɛa. 35 Dé Kwo Wɛ swoi o Bu wom. O ma pa 

se woŋo maama dam wo o jeŋa ne. 36 Nɔɔno wolo na ke o wo-dedoa de Wɛ Bu wom to 

jeɡe ŋwea kalo na ba jeɡe kweelim to. Ko daare nɔɔno wolo na ve Wɛ Bu wom to bá 

fɔɡe o na ŋwea Wɛ tei ne. Wɛ ban-lom nam wó taa wo o baŋa ne taa.”  

4 

Samaria tiina kaane lɔre Yezu  

1 Farisi tiina bam déem ma ni we Yezu wora o pae nɔɔna dedɛ tɔɡe o kwaɡa ko dwoi 

Jɔn, ye o ta kwori o pa-ba sɛɛm Wɛ ŋwaane. 2 Ko nam dae Yezu tete mo pɛ ba jwoŋi 

sɛɛm, se ko ye o kwaɡa tɔɡena bam mo ke konto. 3 Yezu na maane we Farisi tiina bam 

lɔre konto to, o ma zaŋe Judea ne o jwoori o maa vei Galili. 4 O na maa vei konto to, o 

jeɡe se o tɔɡe Samaria wo mo o kɛ.  

5 O ma vo o yi Samaria teo kodwoŋi, ko yere mo Suchare. Ko bwola de teɡa kalo 

Jakob déem na kwei o pa o bu Josɛf faŋa faŋa to.* 6 Jakob déem jeɡe vole jei sem 

konto ne. De ta maa wora de zem maama. Yezu na vei taa konto to, o ma buɡi. O ma 

vo o jeini vole dem ni ne. Wea maa wo yupare baŋa ne. 7-8 Yezu maa jei da konto, ye o 

kwaɡa tɔɡena bam ya maŋe ba kɛ teo kom wo se ba yeiɡi wodiu. Samaria tiina kaane 

wodwoŋi laam ma ba se o mɔ na. Yezu ma ta ded‑o o we, o ke na o pa‑o se o nyɔ. 
9 Kaane wom ma ta de Yezu o we, “Nmo ye Juu tu mo, ye amo ye Samaria tiina kaane. 

Bɛ mo ye n ta we, a ke na a pa‑m?” Kaane wom taɡe konto kolo ŋwaane ko ke‑o yaau 

mo, kokuri Juu tiina de Samaria tiina ware daane. 10 Yezu ma leiri‑o o we, “Nmo nam 

yeiri pɛɛre delo Wɛ na laɡe o pa nmo to. Amo taɡa se n ke na n pa-ne, ye n yeiri amo 

na ye wolo to. Nmo ya ná yei, nmo tete ya wó bwei amo, ye a pa nmo na balo na jeɡe 

ŋwea ba pae nabiina to.”  
11 Kaane wom ma ta ded‑o o we, “Amo tu, nmo ba jeɡe ɡwoŋo, ye vole dem luuna. 

Nmo nam wó ke tɛ mo n mɔ na balo na jeɡe jworo ba pae nabiina to? 12 Nmo nam bá 

wane n ta‑n dwoi dé nabaaro Jakob wolo déem na koɡe vole dento o pa debam to. 

Wonto tete, de o bia, de o vara maama déem mɔɔne na ywo-seeni mo faŋa faŋa ye ba 

nyɔa.” 13 O ma leiri‑o o we, “Ko ná ye vole dento na bam, nɔɔno wolo maama ná 

nyɔɡe-ba, na-nyɔm ta wó ja kotu mo. 14 Ko nam ná ye na balo amo na wó pa nɔɔna to, 

na-nyɔm daa bá ja wolo na nyɔɡe-ba to. Na bam a na wó pa to wó ji buli-yi o yera ne, 

ye de wó taa bura na balo na wó pa‑o ŋwea kalo na ba jeɡe kweelim Wɛ tei ne to.”* 
15 Kaane wom daa ma ta ded‑o o we, “Amo tu, pa-ne na bam konto dwoŋi, se na-nyɔm 

daa yé ja-ne se a taa tui ywo a mɔɔne na.”  
16 Yezu ma ta‑o o we, o véi o bwoŋi o baro se o da o ba. 17 Kaane wom ma leiri we, 

omo ba jeɡe baro. O ma ta o we, “Nmo na taɡe kolo to ye cheɡa mo. 18 Nmo nam zo 

banna banu mo, ye nmo na wo nɔɔno wolo tei ne leile to seene o dae n baro. Ko ye 

cheɡa mo n taɡe n bere-ne.” 19 Kaane wom ma ta ded‑o o we, “Amo tu, amo lɔre we n 

ye Wɛ ni-jwoŋinu mo. 20 Debam Samaria tiina nabaara bam déem tui peo konto yuu 

mo ba ware Wɛ. Ko daare abam Juu tiina bere we, ko maŋe se nɔɔna taa ware Wɛ 

Jerusalem teo ne mo.”  
21 Yezu laam ma ta ded‑o o we, “Kaane, jwoŋi a taane dem. Maŋa wó ba ye nɔɔna ná 

laɡe ba ware dé Kwo Wɛ, ko bá taa ye peo kom yuu ne, naa Jerusalem teo wone. 
22 Abam Samaria tiina yeiri wolo á na zuli to. Debam Juu tiina nam yei wolo dé na zuli 

to, kolo ŋwaane Wɛ yeini o da Juu tiina bam jeŋa mo o vere nabiina. 23 Ko daare maŋa 

maa beena leile konto, ye balo na seene ba zuli dé Kwo Wɛ chekke to wó tɔɡe o 

Sin-laao kom ŋwaane mo ba zuli‑o de ba bochara de cheɡa. Mo dé Kwo Wɛ na laɡe se 

nabiina taa zuli‑o tei to. 24 Wɛ ye siu mo. Balo maama na laɡe ba pa‑o zula to jeɡe se 

ba tɔɡe o Sin-laao kom ŋwaane ba zuli‑o de ba bochara de cheɡa.”  
25 Kaane wom ma ta o we, “Amo yei we Wɛ Dam Tu wolo yere na ye Krista to mo wó 

ba. O nam ná tua, o wó ta Wɛ cheɡa kam maama o bere debam.” 26 Yezu ma leiri‑o o 

we, “Ko ye amo mo konto, a zeɡe a ŋɔɔne de nmo.”  
27 Yezu kwaɡa tɔɡena bam laam ma jwoori ba ba. Ba na nɛ Yezu na zeɡe o ŋɔɔne de 

kaane konto to, ko ma tiini ko ke-ba yaau. De konto de, ba wolowolo nam wo bwei ba 

we, “Bɛ mo nmo laɡa?” naa “Bɛ mo ye n ŋɔɔne de kaane wom?”  
28 Kaane wom laam ma yaɡe o kɔɔro wom ye o daare o vo teo kom wo. O na yi da to, 

o ma ta de nɔɔna bam o we, 29 “Ba-na á nii nɔɔno, o na taɡe amo na ke kolo maama to 

o bere-ne. A yeiri wonto mo wó taa ye Wɛ Dam Tu wom naa wɔ mo.” 30 O na taɡe o 

bere-ba konto to, ba ma nwoŋi teo kom wone ba maa vei Yezu tei.  
31 Konto déem na wora ko ke to, Yezu kwaɡa tɔɡena bam ma lwoori‑o se o di wodiu. 

32 O ma leiri-ba o we, “Amo maŋe a jeɡe wodiu se a di, ye abam yeiri ko ni ne.” 33 O 

kwaɡa tɔɡena bam laam ma bwei daane ba we, “Nɔɔno ɡa mo jaane wodiu o ba o pa‑o 

na?” 34 Yezu ma ta de-ba o we, “Ko ná ye amo ni-wodiu, ko ye se a tɔɡe wolo wom na 

toŋe-ne to boboŋa mo, se a toŋe o totoŋa yam a ti.* 35 Abam yeini á tɛ á we, ‘Ko daare 

chane sena mo se dé zaɡe mena.’ Amo nam tɛ abam se á fɔɡe á nii kadwi sem na ye 

tei. Se nye de se mena yam beɡe ya ti, ye ya laam daare zaɡem mo.* 36 Maŋa kam yia 

se nɔɔna vo ba zaɡe mena yam, se ba daare ba jwoŋi ba ŋweero. Wodiiru telo ba na 

jeɡe se ba la ba ke daane to mo ye nɔɔna balo Wɛ na jwoŋi pa se ba na ŋwea kalo na 

ba jeɡe kweelim to. Konto to, nɔɔno wolo na duɡi mena yam to de wolo na zaɡe-ya to 

maama wó tɔɡe daane ba di ywoni. 37 Taane dento ye cheɡa mo: ‘Nɔɔno mo duɡi 

mena, wodwoŋi laam ma zaɡe.’ 38 Amo toŋe abam se á vo á la nɔɔna á pa Wɛ. Ko ye 

nenɛɛne abam wo vaɡe mena yam, ye á laam wó vo á zaɡe-ya. Nɔɔna badwonna mo 

vaɡe-ya, ye abam di nyɔɔre ba totoŋa yam baŋa ne.”  
39 Samaria tiina kaane wom ya taɡe o bere o teo kom tiina we, Yezu taɡe omo na ke 

kolo maama to o bere-o. Ko ma pa Samaria tiina dedɛ ke ba wo-dedoa de Yezu. 
40 Samaria tiina bam ma vo Yezu tei ba lwoori‑o se o dáane ba tei ne. O ma ke da yalei 

de-ba.  
41 Nɔɔna dedɛ daa ta ma ke ba wo-dedoa ded‑o, o ni taane dem ŋwaane. 42 Ba ma ta 

de kaane wom ba we, “Dé laam ke dé wo-dedoa ded‑o, ye ko dae nmo na taɡe kolo n 

bere debam to ŋwaane, se debam tete niɡi o taane, ye dé kwori dé lɔre we, wonto mo 

seene o ye nabiina Vereno wom.”  

Yezu yɔɔre dedɛɛro wodwoŋi bu  

43 Da yalei yam déem na kɛ konto to mo Yezu zaŋe o maa vei Galili laŋa kam. 44 Yezu 

tete nam mo yeini o tɛ o we, ba ba neɡe Wɛ ni-jwoŋinu o tete teo ne. 45 Yezu na vei o 

yi Galili to, nɔɔna ma jeeri‑o lanyerane, kolo ŋwaane ba ya na vei Jerusalem se ba di 

Atɔɡebabaŋa kuri dem to, ba nɛ wo-kenkaɡela yalo maama o na ke da to.  
46 Yezu laam ma jwoori o vo Galili teo kodwoŋi, ko yere mo Kana. Ko maa ye jei selo 

o ya na pɛ na bam ji sa-soŋo da to. O na yi da to, dedɛɛro wodwoŋi maa wora o na 

nwoŋi Kaparenia, ye o bu laam daare sɔŋɔ ne, o ba jeɡe yazura. 47 O na lɔre we Yezu 

nwoŋi Judea ne o ba Galili to, o ma vo o tei o lwoori‑o se o vo Kaparenia o yɔɔre o bu 

wom, o na laɡe o te to ŋwaane. 48 Yezu ma ta ded‑o o we, “Abam ná wo nɛ 

wo-kenkaɡela yalo na bere we Wɛ toŋe-ne to, abam bá fɔɡe á sɛ amo.” 49 Dedɛɛro wom 

daa ma ta o we, “Amo tu, pa se dé vo lela ye amo bu wom daa ta wo teɡe.” 50 Yezu 

laam ma ta ded‑o o we, “Véi, se n bu wom daa bá te.”  

Nɔɔno wom ma ke o wo-dedoa de Yezu na taɡe tei to, ye o zaŋe o viiri. 51 O ta na wo 

chwoŋa ne o maa vei sɔŋɔ to mo o tontoŋena jeeri‑o, ye ba ta ba we, “N bu wom yera 

yam ɡara.” 52 O ma bwei-ba o we, “Maŋa kɔ mo ko ɡare bu wom yera ne?” Ba ma ta 

ba we, “Ko ye diim, wea tetare ne mo, o paa kam yaɡe‑o.” 53 Ba na taɡe konto to, 



nɔɔno wom ma ɡuli we ko ye maŋa kam konto ne nɔɔ mo Yezu taɡe o we, o bu wom 

daa bá te. O de o sɔŋɔ tiina maama laam ma ke ba wo-dedoa de Wɛ.  
54 Konto to, Yezu na nwoŋi Judea ne o jwoori o ba Galili ye o ke wo-kenkaɡele delo 

to mo ke kuni belei.  

5 

Yezu yɔɔre jaweeno siu dɛ ne  

1 Dɛ dedwe Yezu ma zaŋe o vo Jerusalem se o tɔɡe o di Juu tiina kuri dedwoŋi. 
2 Chɔɡɔ kodwoŋi mo wora, ko na bwola de teo kom ni delo yere na ye ‘Pei Ni dem’ to.* 

Ko yere de Juu tiina taane dem mo ye Bɛtezada. Ba déem tei pwei senu mo chɔɡɔ kom 

ni ne. 3 Jaweena dedɛ déem yeini ba tiɡi pwei sem kuri ne. Badaara ye lilwoa, de 

ɡwane, de ɡwaaro. [Ba tiɡi da ba cheiɡa se Wɛ maleka mo ba o pɔɡele na bam. 4 Na 

bam ná pɔɡele konto dwoŋi, jaweeno wolo na wó lwoori yiɡa o tu na bam wone to wó 

na yazura de jaweo kolo maama na jeɡe‑o to.]  
5 Nɔɔno wodwoŋi mo wora o na ye jaweeno nenɛɛne bena fintɔ-nana (38). 6 Yezu ma 

na o na tiɡi da to, ye o maane we o weele ko dáane. O ma ta de nɔɔno wom o we, 

“Nmo laɡe se n na yazura na?” 7 Jaweeno wom ma leiri‑o o we, “Amo tu, chɔɡɔ kom 

na bam ná yeini ba pɔɡele konto dwoŋi, amo ba jeɡe nɔɔno wolo na wó kwei-ne o ja 

tu na bam wone to. Amo ná yeini a kwaane se a tu, nɔɔno mo wó tu lela o daare 

amo.” 8 Yezu ma ta ded‑o o we, “Zaŋe wɛɛne se n kwei n sara kam n ta‑n via.” 9 O na 

taɡe konto to, nɔɔno wom ma seene o na yazura bedwe baŋa ne, ye o kwei o sara kam 

o maa via.  

Ko déem ye Juu tiina siu dɛ ne mo konto kea. 10 Konto ŋwaane Juu tiina dedɛɛra bam 

ma ta de nɔɔno wom ba we, “Zem ye debam siu dɛ mo, ye ko chula se nɔɔno taa toŋe 

totoŋa. Konto ŋwaane, yé ta‑n zei n sara kam.” 11 O ma leiri-ba o we, “Nɔɔno wolo na 

pɛ amo na yazura to mo taɡe we, a kwei a sara kam a taa via.” 12 Ba ma bwei‑o ba we, 

“Nɔɔno wom konto ye wɔ mo, ye o ta konto?” 13 O maa yeiri wolo na pɛ o na yazura 

yam to, kolo ŋwaane Yezu zo nɔn-kɔɡɔ kom wo pa o daa wo nɛ‑o.  
14 Ko na ke fee to, Yezu ma vo Wɛ diɡa kam o na‑o da. O ma ta ded‑o o we, “Nii mo! 

Nmo laam nɛ yazura. Nam daa‑n yé ke wɛleere. Ko ná dae konto, wo-lɔŋɔ kolo na 

dwoi konto to daa wó ke nmo.” 15 Nɔɔno wom laam ma vo o ta de Juu tiina dedɛɛra 

bam o we, ko ye Yezu ya mo yɔɔre omo.  

Yezu jeɡe dam  

16 Juu tiina dedɛɛra bam déem maa wora ba daane Yezu, o na yɔɔre jaweeno ba siu 

dɛ dem ne to ŋwaane. 17 Yezu ma ta-ba o we, “Amo Kwo Wɛ yeini o ke kolo o boboŋa 

na laɡe to mo maŋa maama, ko woli de zem de. Amo de nam jeɡe se a ke konto mo.”  
18 O na taɡe konto to, ko ma pa Juu tiina dedɛɛra bam tiini ba boŋe o ɡom. Ko nam 

dae we o na chɔɡe ba siu dɛ chullu tem yerane to ŋwaane, se ko ye o na taɡe we, Wɛ 

ye omo tete Kwo mo to. O keim dem konto ma pa se o de Wɛ ye bedwe mo.  
19 Yezu ma ta-ba o we, “A tɛ abam cheɡa ŋwaane to, amo na ye Wɛ Bu wom to, a bá 

wane a ke kolokolo a tete ne, se kolo yerane a na nae a Kwo tei ne to mo a yeini a ke. 

A Kwo na ke kolo to mo amo de wó ke. 20 Kokuri Baŋa Wɛ swoi o Bu wom, ye o maa 

bere‑o kolo maama o tete na ke to. O nam wó bere‑o wo-kamunnu telo na dwoi tento 

to se o ke, pa se ko ke abam yaau. 21 Baŋa Wɛ na bi nɔɔna toone wone ye o pa-ba ŋwea 

tei to, konto dwoŋi o Bu wom de wó pa balo o na laɡe to na ŋwea o Kwo Wɛ tei ne.* 
22 Ko woli da, Baŋa Wɛ tete bá di nɔɔn-nɔɔno bora. O nam seene o pa o Bu wom 

chwoŋa se o taa di nɔɔna bora. 23 Konto wó pa se nɔɔna maama zuli Wɛ Bu wom, ne ba 

na zuli o Kwo tete tei to. Wolo maama na ba zuli Wɛ Bu wom to ta ba zuli o Kwo na 

toŋe‑o to de.”  
24 Yezu ta ma ta o we, “A tɛ abam cheɡa ŋwaane to, wolo maama na niɡi amo taane 

ye o daare o ke o wo-dedoa de wolo na toŋe-ne to jeɡe ŋwea kalo na ba jeɡe kweelim 

to. O daa bá to bora borem dɛ dem ne. O maŋe o jeɡe ŋwea mo Wɛ tei ne, ye toone 

daa bá wane de ja‑o Wɛ yiɡa ne. 25 Cheɡa ŋwaane to, maŋa maa beena leile konto, ye 

balo na ba jeɡe ŋwea Wɛ tei ne to wó ni amo kwora. Balo na sɛ-ka to wó daare ba na 

Wɛ ŋwe-doŋa kam. 26 Baŋa Wɛ tete na ye ŋwea tu to, o ma pa se amo wolo na ye o Bu 

wom to de ji ŋwea tu. 27 O ma kwori o pa-ne chwoŋa se a taa bore nabiina bora, amo 

na ye Nabiin-bu wom to ŋwaane. 28 Yé pa se ko ke abam yaau de amo na taɡe kolo to. 

Maŋa maa beena, ye twa balo maama na wo ba yibeela wone to wó ni amo kwora, 

29 ye ba zaŋe ba nwoŋi ba yibeela yam wone. Balo maama na ke lanyerane to wó bi ba 

taa ŋwe Wɛ tei ne. Ko daare balo maama na ke wo-lwanno to wó bi, ye ba laam na 

chɔɡem Wɛ tei ne.* 30 Amo bá wane a ke kolokolo amo tete ne. Amo tɔɡe a Kwo ni mo 

a maa bore nɔɔna bora. Konto ŋwaane a borem dem yɔɔre de ye cheɡa mo, kolo 

ŋwaane amo ba kwaane se a ke tei amo tete boboŋa na laɡe to. Baŋa Wɛ nam toŋe-ne, 

ye a ke kolo o na laɡe to mo.”  
31 Yezu ta ma ta de Juu tiina dedɛɛra bam o we, “Amo tete yerane ya ná bere a cheɡa 

kam, ko bá bere we a taane dem seene de ye cheɡa. 32 Nɔɔno wodwoŋi nam zeɡe amo 

cheɡa kam kwaɡa ne, ye a yei we wonto jeɡe cheɡa de o na tɛ amo taane tei to. 
33 Abam ya toŋe nɔɔna Jɔn tei ne. O ma ta cheɡa o bere-ba amo ŋwaane. 34 Ko ná ye 

amo, a ya ba laɡe se nabiinu zaŋe o bere we a jeɡe cheɡa. Amo nam taɡe Jɔn taane 

abam ŋwaane mo, se ko wane ko woli abam se á na verem. 35 Jɔn déem nye de kanea 

na jeɡe mini ye ka pae pwooni tei to. Abam ma sɛ se á ta‑á tɔɡe o berem dem de 

wopwolo, ne nɔɔna na swoi mini pwooni tei to, ye á daa wo peene se á da-o.  
36 Amo nam jeɡe woŋo kolo na wó bere we a jeɡe cheɡa to ye ko dwoi Jɔn na taɡe 

tei to. Totoŋa yam amo Kwo Wɛ na pɛ-ne se a toŋe a ti to, ko ye yanto mo a jeɡe a ke, 

ye yanto mo pa-ne cheɡa we, Wɛ mo seene o toŋe-ne. 37 Ko woli da, amo Kwo Wɛ tete 

de zeɡe amo cheɡa kam kwaɡa ne mo. Abam nam wo fɔɡe á ni o kwora, naa á nɛ o 

yibia na nye tei to. 38 Abam wo jwoŋi o taane dem á ke á bochara ne, kolo ŋwaane á 

wo sɛ wolo wom o na toŋe to. 39 Abam yeini á kwaane á zamese Wɛ twanno tem, kolo 

ŋwaane á boŋe we á wó na ŋwea Wɛ tei ne tento ŋwaane mo. Ko nam ye amo yera 

taane mo twanno tem konto tete na tɛa. 40 Abam nam ta ba sɛ se á ba amo tei, se ko pa 

á na ŋwea Wɛ tei ne.  
41 Amo nam ba boŋe se nabiina pa amo zula. 42 Ko ná ye abam, amo yei á wo. A yei 

we Wɛ swono tera á bochara ne. 43 Amo nam jaane a Kwo yere mo a ba, ye abam nam 

ve se á jeeri-ne. Nɔɔno wolo nam ná jaane o tete yere o ba, á wó jeeri konto tu. 
44 Abam nam laɡe se á ta‑á jwoŋi zula mo da-tei ne, ye á ba laɡe se á ke kolo na wó pa 

á na zula Wɛ wolo na ba jeɡe dwoŋi to tei ne. Konto mo á ve se á sɛ Wɛ.  
45 Ko dae we amo mo wó saŋe abam a Kwo Wɛ tei ne. Ko ye Moses mo laɡe o saŋe 

abam, ye abam ya boŋe we á wó na ŋwea Wɛ tei ne wonto ŋwaane mo. 46 Abam ya ná 

seene á sɛ Moses na taɡe tei to, á ya wó sɛ amo de, kolo ŋwaane wonto popone amo 

yera taane mo. 47 Abam nam maŋe á wo sɛ o na popone tei to. Konto to, abam bere á 

bá sɛ amo na taɡe kolo to.”  

6 

Yezu pɛ nɔɔna 5,000 wodiu se ba di  

Matiyu 14:13-21; Maake 6:30-44; Luka 9:10-17  

1 Dɛ dedwe Yezu ma zaŋe o vo o bɛ naneo kolo yere na ye Galili to. Nɔɔna badaara 

bwoi-ko we Tiberia mo. 2 Nɔn-kɔɡɔ dedɛ maa tɔɡe o kwaɡa, ba na nɛ wo-kenkaɡela 

yalo o na ke o yɔɔre jaweena to ŋwaane. 3-4 Ko ma daare fenfee se Juu tiina di ba kuri 

delo yere na ye Atɔɡebabaŋa to. Yezu ma vo o di peo yuu o jeini da de o tɔɡena bam.  
5 O ma dole o yuu o nii jei maama o na we kɔɡɔ dedɛ mo maa beene o tei. O ma ta 

de Filipi o we, “Dé wó ke tɛ mo dé na wodiu se dé yeiɡi dé pa nɔɔna banto maama se 

ba di?” 6 O na taɡe konto to, ko ye se o maŋe Filipi boboŋa mo o nii. O maŋe o yei o 

na wó ke kolo to. 7 Filipi ma leiri‑o o we, “Dé ná laɡe se dé yeiɡi bworobworo se nɔɔno 

maama na fenfee o di, ko sabu kom wó dwoni nɔɔno dedoa chane seredo ŋweero mo.”  
8 O tɔɡena bam dedoa, Anduru wolo na ye Simon Piita nyaane to ma ta o we, 9 “Nii 

bu wodwoŋi mo wo ywo-seeni, o jeɡe bworobworo-balɛ senu de ywona yalei. Tento 

nam bá wane te yi nɔɔna banto maama.”  
10 Yezu laam ma ta de-ba o we, “Á nam pa se nɔɔna bam jeini teɡa ne.” Gaaro tiini te 

wora jei sem ne. Nɔɔna bam maama ma jeini teɡa ne. Ba yi nenɛɛne baara morro tenu 

(5,000), ko woli de kaana de bia. 11 Yezu ma kwei bworobworo-balɛ sem ye o ke Wɛ 

lei. O ma daare o maŋe-te o pa nɔɔna bam na jei teɡa ne to. O ma ke ywona yam de 

konto dwoŋi. Nɔɔna bam maama ma di ne ba na laɡe tei to. 12 Ba ma di ba su ba 

daare. Yezu ma ta de o tɔɡena bam o we, “Véi-na á twɛ mumuɡa kalo na daare to, se á 

yé pa dé yaɡe kolokolo.” 13 Ba ma twɛ ka maama ba su kayɛ fuɡa-selei. Bworobworo 

tenu tem ba na di ba daare to mumuɡa yerane mo konto.  
14 Nɔɔna bam na wora ye ba na wo-kenkaɡele dem Yezu na ke to ma ta ba we, “Ko 

seene ko ye cheɡa mo, Wɛ ni-jwoŋinu wolo ya na maŋe se o ba loɡo baŋa to mo 



konto.” 15 Yezu laam ma lɔre we ba laɡe ba ma dam mo ba ja‑o ba pa o ji ba pɛ. O na 

lɔre konto to, o ma zaŋe o jwoori o vo o di peo yuu o wora o yerane.  

Yezu vei na baŋa ne  

Matiyu 14:22-33; Maake 6:45-52  

16 Teɡa na yi to, Yezu kwaɡa tɔɡena bam ma vo ba yi naneo kom ni. 17 Ba ma zo 

nabworo ba tɔɡe naneo kom wo ba maa vei Kaparenia. Teɡa maa fɔɡe ka yia ye Yezu 

daa ta wo tu ba tei. 18 Vo-dɛɔ laam ma zaŋe ko fula ye ko maɡe na bam. 19 Yezu tɔɡena 

bam ma yuŋi nabworo kom ba vo ba yi nenɛɛne mɛɛla yatɔ. Ba laam ma na Yezu na 

vei na bam baŋa ne o maa beene ba tei. Foone ma zo-ba. 20 Yezu ma ta-ba o we, “Yé 

ta‑á kɔre-na foone, se ko ye amo mo.” 21 Ba ma boŋe se ba pa Yezu zo nabworo kom, 

de ba pɔpɔ ba yi bubɛ jei selo ba na maa vei to.  

Yezu pae nɔɔna nae ŋwea Wɛ tei ne  

22 Teɡa na poore to, nɔn-kɔɡɔ kolo na maŋe naneo kom bubɛ dedwoŋi dem ne to ma 

maane we nabworo dedoa yerane ya mo wora. Ba maa yei we Yezu kwaɡa tɔɡena bam 

kɛ ba daare‑o mo, ye o wo dɛ o zo ba nabworo kom o kɛ. 23 Nabwooru tedwonna na 

nwoŋi Tiberia te ba to laam ma yi bubɛ delo nɔn-kɔɡɔ kom na wora to. Ko maa ye jei 

selo dé Teiru Yezu ya na ke Wɛ lei wodiiru tem ŋwaane ye o daare o pa nɔɔna bam di 

to. 24 Nɔɔna bam na lɔre we Yezu de o kwaɡa tɔɡena bam daa tera to, ba ma zo 

nabwooru tem wo ba maa vei Kaparenia se ba beeri‑o.  
25 Nɔɔna bam na bɛ naneo kom to, ba ma na Yezu. Ba ma bwei‑o ba we, “Berem tu, 

maŋa kɔ mo n tu ywoba?” 26 Yezu ma leiri-ba o we, “A tɛ abam cheɡa ŋwaane to, 

abam na kare á beeri amo tei to, ko dae á na nɛ wo-kenkaɡela yalo na bere we Wɛ 

toŋe-ne to ŋwaane. Ko nam ye á na di wodiiru tem á daare to ŋwaane mo á laɡe amo. 
27 Abam nam yé ta‑á toŋa á laɡe wodiu kolo na wó ba ko pɔ to yerane. Ko daare, ta‑á 

ke kolo na wó pa á na ŋwea kalo na ba jeɡe kweelim Wɛ tei ne to. Amo wolo na ye 

Nabiin-bu wom to wó pa á na wodiu konto dwoŋi, kolo ŋwaane a Kwo Wɛ mo tiŋi-ne 

se a taa toŋa a pa‑o.”*  
28 Ba laam ma bwei‑o ba we, “Debam nam wó ke tɛ mo se dé taa toŋe Wɛ totoŋa?” 

29 O ma leiri-ba o we, “Totoŋe delo na jeɡe kuri Wɛ tei ne to mo tento: O laɡe se á sɛ 

wolo wom o na toŋe to mo.”  
30 Ba ma ta ded‑o ba we, “Wo-kenkaɡele dwi dɔ mo nmo wó ke se dé wane dé lɔre we 

Wɛ seene o toŋe nmo, se dé laam sɛ dé pa nmo? Nmo wó ke bɛ mo? 31 Faŋa faŋa to, dé 

nabaara déem na wo kaɡoa yuu ne maŋa kalo to, ba di wodiu kolo yere na ye ‘Manna’ 

to, ne Wɛ tɔnɔ kom na taɡe tei ko we, ‘O pɛ-ba wodiu kolo na nwoŋi Wɛ telaao ne to 

pa ba di.’ ” 32 Yezu ma leiri-ba o we, “A tɛ abam cheɡa ŋwaane to, ko dae Moses mo pɛ 

abam wodiu kolo na nwoŋi Wɛ telaao ne to.* Ko nam ye amo Kwo Wɛ mo pae abam 

wodiu chekke kolo na seene ko nwoŋi telaao ne to. 33 Wɛ wodiu kom ye kolo na nwoŋi 

telaao ne ye ko tu loɡo baŋa ko pae nabiina ŋwea Wɛ tei ne to.” 34 Ba ma ta ded‑o ba 

we, “Debam tu, ta‑n pae debam wodiu kom konto maŋa maama.”  
35 Yezu ma ta-ba o we, “Amo mo ye wodiu kolo na pae nɔɔna ŋwea Wɛ tei ne to. 

Wolo maama ná sɛ se o ba amo tei, kana daa bá ja konto tu. Wolo maama ná ke o 

wo-dedoa de amo, na-nyɔm daa bá ja kotu. 36 Amo maŋe a ta a bere abam we, á yia 

nɛ-ne ye á ta ba jeɡe wo-dedoa de amo. 37 Ko daare wolo maama amo Kwo Wɛ na ke 

amo jeŋa ne to wó ba a tei. Wolo maama nam ná tu amo tei, a bá fɔɡe a zeili kotu. 
38 Kolo ŋwaane amo nwoŋi Wɛ telaao ne a ba se a ke wolo wom na toŋe-ne to boboŋa 

mo, se ko dae amo tete boboŋa. 39 Wolo wom na toŋe-ne to boboŋa na laɡe kolo to mo 

ye se a yé yaɡe pa balo maama o na ke amo jeŋa ne to wolowolo jei, se a daare a pa 

ba maama bi loɡo baŋa kweelim dɛ dem ne. 40 Amo Kwo Wɛ boboŋa laɡe se wolo 

maama ná jeɡe teena o Bu wom tei ne ye o ke o wo-dedoa ded‑o, se konto tu na ŋwea 

kalo na ba jeɡe kweelim o tei ne to. Amo wó seene a bi konto tu loɡo baŋa kweelim dɛ 

dem ne pa se o na Wɛ ŋwe-doŋa kam konto.”  
41 Yezu na taɡe konto to, Juu tiina dedɛɛra bam maa jeɡe‑o ba poona de o na taɡe o 

we, omo mo ye wodiu kolo na nwoŋi Wɛ telaao ne to. 42 Ba maa tɛ ba we, “Nɔɔno 

wonto dae Yezu wolo na ye Josɛf bu to mo na? Dé yei o kwo de o nu. Bɛ mo ye o 

wane o ta we, o nwoŋi Wɛ telaao ne mo o ba?”  
43 Yezu ma leiri-ba o we, “Yaɡe-na á pompona kam. 44 Nɔɔn-nɔɔno bá wane o ba amo 

tei, ye ko dae we amo Kwo Wɛ mo wó vaŋe konto tu jeŋa se o ba amo tei. Amo wó bi 

konto tu loɡo baŋa kweelim dɛ dem ne. 45 Ko popone faŋa faŋa Wɛ sampwori tɔnɔ kom 

ne ko we, ‘Ba maama wó zamese Wɛ tete tei ne.’* Wolo maama nam na jwoŋi a Kwo 

Wɛ taane dem ye o kwori o zamese-de to wó ba amo tei. 46 Ko nam dae we nɔɔno yia 

mo nɛ amo Kwo Wɛ, se amo wolo na nwoŋi o tei to yerane mo nɛ‑o. 47 A tɛ abam 

cheɡa ŋwaane to, wolo na ke o wo-dedoa de amo to mo jeɡe ŋwea Wɛ tei ne. 48 Amo 

ye wodiu kolo na pae nɔɔna ŋwea Wɛ tei ne to. 49 Faŋa faŋa to, abam nabaara déem na 

wo kaɡoa kam wone to, ba di wodiu kolo yere na ye ‘Manna’ to mo, ye ba ta wo luɡi 

toone wone. 50 Ko daare ko ná ye wodiu kolo na seene ko nwoŋi Wɛ telaao ne to, wolo 

ná di-ko, toone daa bá ja konto tu Wɛ yiɡa ne. 51 Amo ye wodiu kolo na nwoŋi Wɛ 

telaao ne ye ko jeɡe jworo ko pae nabiina to. Wolo maama na di wodiu kom konto to 

wó na ŋwea Wɛ tei ne se ko taa vei wuu. Wodiu kolo amo na wó kwei a pa nɔɔna to 

ye a ya-nɔna mo, se ko pa nabiina taa jeɡe ŋwea Wɛ tei ne.”*  
52 Yezu na taɡe konto to, Juu tiina dedɛɛra bam laam ma tiini ba maɡe ni-kantɔɡɔ 

daane ba we, “Nɔɔno wonto wó ke tɛ mo o pa debam o ya-nɔna yam se dé di?” 53 Yezu 

ma ta de-ba o we, “A tɛ abam cheɡa ŋwaane to, abam wolo ná wo di amo Nabiin-bu 

wom ya-nɔna yam ye o daare o nyɔ a jana bam, Wɛ ŋwe-doŋa kam bá zo kotu 

bochare. 54 Wolo nam ná di a ya-nɔna yam ye o daare o nyɔ a jana bam, konto tu jeɡe 

ŋwea Wɛ tei ne. Amo wó bi‑o loɡo baŋa kweelim dɛ dem ne. 55 Amo ya-nɔna yam mo 

ye wodiu kolo na ye chekke to, de a jana bam de. 56 Wolo na di amo ya-nɔna yam, ye o 

daare o nyɔ a jana bam to me de amo, ye amo tiɡi konto tu bochare ne. 57 Amo Kwo 

Wɛ na ye ŋwea tu to mo toŋe-ne. Ko nam ye wonto ŋwaane mo amo de jeɡe ŋwea. Ko 

nam ye bedwe mo de wolo ná di amo ya-nɔna yam, konto tu wó taa ŋwe amo ŋwaane. 
58 Konto mo seene ko ye wodiu kolo na nwoŋi Wɛ telaao ne to. Konto nam ba nye de 

wodiu kolo abam nabaara bam na di ye ba daare ba te to. Wolo maama na di wodiu 

kom konto to wó na ŋwea Wɛ tei ne se ko taa vei wuu.”  
59 Mo Yezu déem na taɡe tei Kaparenia ne o bere balo na wo Juu tiina jeerim diɡa 

kam wone to. 60 Yezu kwaɡa tɔɡena bam dedɛ na niɡi konto to, ba ma ta ba we, “O 

taane dem tiini de dana. Nɔɔn-nɔɔno bá wane o jwoŋi-de.”  

61 Yezu ma lɔre o kwaɡa tɔɡena bam na poona de o taane dem tei. O laam ma ta 

de-ba o we, “A taane dem konto pɛ abam boboŋa chɔɡe mo na? 62 Ko na ye konto to, á 

ná nɛ Nabiin-bu wom na maa jwoori o diini Wɛ telaao o na maŋe o nwoŋi mɛ to, 

abam wó wane á sɛ konto na? 63 Ko ye Wɛ Sin-laao kom mo pae nɔɔna ŋwea o tei ne. 

Ko daare nabiina dam bá wane kolokolo de ke. Amo na taɡe taane delo de abam to 

bere Wɛ na wó fɔɡe nabiina bochara de o ŋwe-doŋa kam tei to. 64 De konto de, abam 

badaara ta wo sɛ.” Yezu taɡe konto kolo ŋwaane boboa ne mo o maŋe o yei balo na bá 

sɛ‑o to, de wolo na wó ba o yeiɡi‑o o pa nɔɔna to. 65 O daa ma ta o we, “Konto ŋwaane 

mo amo taɡe a bere abam we, nɔɔn-nɔɔno bá wane o ba amo tei, ye ko dae we amo 

Kwo Wɛ mo tiŋi chwoŋa o pa kotu.”  
66 Konto na ke to, o tɔɡena dedɛ ma jwoori o kwaɡa ne, ye ba daa ba tɔɡe‑o. 67 Yezu 

laam ma ta de o tontoŋena fuɡa-balei bam o we, “Abam de wó taa laɡe se á yaɡe amo 

na?” 68 Simon Piita ma leiri‑o o we, “Amo tu, se dé laam vo wɔ tei? Nmo mo ŋɔɔne 

taane delo na pae nɔɔna ŋwea Wɛ tei ne to.* 69 Debam laam sɛ nmo, ye dé ba dé lɔre 

we, nmo ye Wo-pwoŋo Tu wolo Wɛ na toŋe to mo.”  
70 Yezu ma ta de-ba o we, “Amo le abam fuɡa-balei bam, abam dedoa nam ye setaane 

nyem mo.” 71 O na taɡe konto to, ko ye Judas wolo na ye Simon Yisakara bu to taane 

mo. Wonto tɔɡe o wo Yezu tontoŋena fuɡa-balei bam wone, ye o laam wó ba o yeiɡi 

Yezu o pa nɔɔna.*  

7 

Yezu wo Jerusalem ne o bere nɔɔna  

1 Yezu déem maa wo Galili ne o beera. O déem maa ba laɡe se o vo Judea o beeri da, 

kolo ŋwaane Juu tiina balo na wo dáane to laɡe chwoŋa mo se ba ɡo‑o. 2 Ko déem ma 

daare fee se Juu tiina di ba kuri delo yere na ye ‘Vwoa chwiim kuri’* to. 3 Yezu nyaana 

ma ta ded‑o ba we, o yaɡe Galili jei sem se o daare o vo Judea se o kwaɡa tɔɡena bam 

wane ba na totoŋa yalo o na jeɡe o ke to. 4 Ba ta maa we, “Nɔɔno wolo na laɡe se o 

yere zaŋe jei maama ne to ba seiɡi kolo o na ke to. Konto ŋwaane, nmo ná laɡe n ke 

wonnu tento, n jeɡe se n ta‑n ke-te jaja nabiina maama yiɡa ne mo, se n yé seiɡi-te.” 
5 Ba na taɡe tei to bere we ba tete ta wo ke ba wo-dedoa ded‑o.  

6 Yezu ma ta de-ba o we, “Amo maŋa kam ta wo yi se a vo a di kuri dem. Ko nam ná 

ye abam, maŋa maama lana ka pa abam mo. 7 Nabiina bá wane ba taa chuli abam. Ba 

nam chuli amo, kolo ŋwaane amo yɔɔre a tɛ-ba jaja mo we ba kikia ba tɔɡe chwoŋa. 
8 Abam nam véi-na á di kuri dem, se amo ta bá vo leile, kolo ŋwaane amo maŋa kam 

ta wo yi ka ti se a bere a tete jaja.” 9 O na taɡe konto to, o ma maŋe Galili ne.  
10 Yezu nyaana bam na kɛ ba daare to, o de laam ma zaŋe o vo kuri dem. O na vei 

konto to, o maa wo vei jaja se nɔɔna lɔre ko ni ne. 11 Juu tiina balo na wo kuri dem ne 

to maa kare ba beeri‑o ye ba we, “O wo yei ne mo?” 12 Nɔn-kɔɡɔ kom na wora to maa 

tiini ba jeɡe o taane ba waasa. Nɔɔna badwonna maa tɛ ba we, “O ye nɔn-ŋom mo.” 

Badaara maa tɛ ba we, “Aawo, o dae konto, se o jeɡe nɔɔna bam o ɡane mo.” 
13 Nɔɔn-nɔɔno nam wo taɡe o taane jaja, ba na kɔre Juu tiina dedɛɛra bam to ŋwaane.  

14 Ba na di kuri dem ba yi de da yam tetare to, Yezu laam ma vo o zo Wɛ diɡa kam o 

wora o bere nɔɔna. 15 Juu tiina dedɛɛra bam maa tiini ba ye yaau. Ba maa tɛ ba we, 

“Nɔɔno wonto nam wo zamese tɔnɔ nɔɔn-nɔɔno tei ne, ye o yi ke tɛ mo de poore de 

yei Wɛ tɔnɔ kom konto dwoŋi?”  
16 Yezu ma leiri-ba o we, “Amo na bere tei to dae amo tete nyem, se ko ye wolo na 

toŋe-ne to nyem mo. 17 Wolo nam ná boŋe se o ke Wɛ boboŋa na laɡe kolo to, konto tu 

wó lɔre amo berem dem kuri na nwoŋi mɛ to, de ná ye Wɛ nyem mo naa ko ná ye amo 

tete dam mo a ma a bera. 18 Nɔɔno wolo ná ŋɔɔne de o tete dam, konto tu kwaane se o 

na yere mo o pa o tete. Ko daare wolo nam ná kwaane se o laɡe yere o pa wolo na 

toŋe‑o to, konto tu mo ye wolo na jeɡe cheɡa, ye o ba jeɡe tusim kolokolo baŋa ne. 
19 Moses nam maŋe o pa abam lɔre Wɛ nia yam. Abam wolowolo nam ba tɔɡe-ya. Bɛ 

mo ye abam kwaane á laɡe chwoŋa se á ɡo amo?”  
20 Ba ma leiri‑o ba we, “N yirisi mo. Nɔɔn-nɔɔno ba laɡe nmo ɡom.” 21 Yezu ma 

leiri-ba o we, “Amo ke totoŋ-kamunu dedoo siu dɛ ne, ye abam ye yaau. 22 Moses 

déem pɛ abam ni se á ta‑á ɡwoni á bia peina. Ko nam maŋe ko dae we Moses mo pɛ se 



ko bobo. Ko nam ye abam nabaara mo bobo-ko.* Moses na pɛ abam ni dem konto to, 

abam wae á ɡwoni á bia peina siu dɛ dem ne, se ko yé pa á chɔɡe Wɛ ni dem konto. 
23 Abam na jeɡe chwoŋa se á ke konto dwoŋi siu dɛ dem ne to, bɛ mo ye abam jeɡe 

ban-zɔŋɔ de amo na yɔɔre jaweeno siu dɛ dem ne pa o na yazura to ŋwaane? 24 Abam 

nam yé ta‑á ɡare á yaale nɔɔno keim. Á nam jeɡe se á boŋe mo á nii kolo amo na ke 

to, se á laam daare á bore cheɡa bora.”  

Juu tiina dedɛɛra kwaane se ba ja Yezu  

25 Nɔɔna balo na zoore Jerusalem ne to badaara laam maa tɛ Yezu taane ba we, “Ko 

dae nɔɔno wonto mo ba kwaane se ba ɡo na? 26 Nii-na o na ke tei. O zeɡe o ŋɔɔne mo 

jaja, ye nɔɔn-nɔɔno nam ba tɛ kolokolo se ba che‑o. Debam dedɛɛra bam daa wo boŋe 

we wonto mo ye Wɛ Dam Tu Krista wom naa bɛ mo? 27 Debam maama yei wonto na 

nwoŋi mɛ to. Ko nam ná ye Wɛ Dam Tu wom, nɔɔn-nɔɔno bá taa yei o na nwoŋi mɛ.”  
28 Yezu déem na wo Wɛ diɡa kam wone o bere nɔɔna to, o ŋɔɔne de kwor-dɛa mo o 

we, “Ko ye cheɡa mo, abam yei amo, ye á kwori á yei amo na nwoŋi mɛ to. Amo nam 

wo tu a tete ne, se ko ye nɔɔno mo toŋe-ne, ye wonto ye chekke mo. Abam nam 

yeiri‑o. 29 Amo mo yei‑o, kolo ŋwaane a nwoŋi o tei mo, ye wonto nam mo toŋe-ne.”  
30 Yezu na taɡe konto to, ba laam ma kwaane se ba ja‑o. O maŋa kam ta na wo yi to, 

nɔɔn-nɔɔno wo nɛ chwoŋa se o ke‑o kolokolo. 31 Ko daare nɔn-kɔɡɔ kom wo nɔɔna 

dedɛ ma ke ba wo-dedoa ded‑o, ye ba tɛ ba we, “Wɛ Dam Tu wom ná tua, o bá wane o 

ke wo-kenkaɡela dedɛ se ko dwoni wonto na maŋe o ke tei to.”  
32 Farisi tiina bam ma ni nɔn-kɔɡɔ kom na waasa wonnu tento ba tɛ Yezu taane tei to. 

Ba de Wɛ kaanem yiɡa tiina bam laam ma toŋe ba nɔɔna se ba vo ba ja Yezu.  
33 Yezu laam ma ta o we, “Amo bá tiini a dáane abam tei ne. Ko ná ke fee, amo wó 

jwoori a vo wolo wom na toŋe-ne to tei. 34 Abam nam wó beeri amo jei á ɡa, kolo 

ŋwaane amo na wo mɛ to, abam bá wane da á vo.” 35 O na taɡe konto to, Juu tiina 

dedɛɛra bam maa ŋɔɔne daane ba we, “O boŋe se o vo yei ne mo ye debam bá na‑o? O 

ɡa boŋe se o vo Juu tiina balo na zoore Girisi tiina teene dem ne to tei mo, se o taa 

bere-ba na? 36 Dé yeiri o taane dem kuri de o na taɡe o we, debam wó beeri omo jei dé 

ɡa, ye o ta we, omo na wo mɛ to, debam bá wane da dé vo.”  

                                                           

 *7:22 Pulim 17:10 



37 Ko déem ma ba ko yi kuri dem tiim dɛ. Dɛ dem konto mo ye kuri dem dɛ-kamunu. 

Dɛ dem konto ne Yezu maa zeɡe da o ŋɔɔne de kwor-dɛa o we, “Na-nyɔm ná jeɡe wolo 

maama, se o ba amo tei o nyɔ.* 38 Kokuri, wolo maama na ke o wo-dedoa de amo to 

wó na ŋwe-doŋa Wɛ tei ne, nenɛɛne Wɛ tɔnɔ kom na maŋe ko bere tei ye ko we, ‘Na 

balo na jeɡe jworo ba pae nabiina to wó taa buri konto tu bochare ne.’ ” 39 Yezu na 

taɡe na bam taane konto to, ko ye se o bere Wɛ na wó ke o Sin-laao kom balo na sɛ 

omo to bochara ne tei to mo. Kanto maŋa ne Wɛ Sin-laao kom ya daa ta wo tu ba tei, 

Yezu daa ta na wo jwoori o bi o na nenɔŋ-fɔrɔ Wɛ tei ne to ŋwaane.*  
40 Nɔn-kɔɡɔ kom déem na niɡi Yezu na taɡe tei to, nɔɔna badaara maa tɛ ba we, 

“Nɔɔno wonto seene o ye Wɛ ni-jwoŋinu wolo na maŋe se o ba to mo.” 41 Badaara de 

maa tɛ ba we, “O ye Wɛ Dam Tu Krista mo.” Ko daare ye badaara de tɛ ba we, “Ko 

dae‑o. Wɛ Dam Tu wom ná tua, o bá nwoŋi Galili. 42 Wɛ tɔnɔ kom bere we, Wɛ Dam 

Tu wom wó taa ye Pɛ David dwi tu mo ye o nwoŋi Bɛtelehem, teo kolo David déem na 

zoore da to.”* 43 Konto baŋa ne, popɔra déem ma ba nɔn-kɔɡɔ kom wo Yezu ŋwaane. 
44 Badaara laɡe se ba ja‑o, ye nɔɔn-nɔɔno nam wo nɛ chwoŋa se kotu ke‑o kolokolo.  

45 Wɛ kaanem yiɡa tiina bam de Farisi tiina bam na toŋe nɔɔna balo to ma jwoori ba 

vo ba tei. Ba ma bwei-ba ba we, “Bɛ mo ye á wo jaane‑o á ba?” 46 Nɔɔna bam ma 

leiri-ba ba we, “Nɔɔn-nɔɔno wo fɔɡe o ŋɔɔne se ko maŋe de nɔɔno wom konto na 

ŋɔɔne tei to.” 47 Farisi tiina bam ma ta-ba ba we, “Abam pɛ se o ɡane abam de mo na? 
48 Debam de dé dedɛɛra bam wolowolo wo sɛ‑o. Abam yeiri konto na? 49 Ko nam ná ye 

nɔn-kɔɡɔ kom konto, banto yeiri Wɛ nia yam Moses déem na tiŋi o pa debam to. 

Konto ŋwaane, Wɛ sɔɔlem wo ba yuu ne.”  
50 Farisi tiina bam nɔɔno dedoa déem maa tɔɡe o wora, o yere mo Nikodema. Wonto 

mo ye wolo ya na maŋe o vo Yezu tei to.* O ma zaŋe o ta de o dwonna bam o we, 
51 “Ko ná ye Wɛ nia yam Moses na tiŋi o pa debam to, ya bere we ko chula se dé chɔɡe 

nɔɔno, ye dé ta wo bwei‑o dé nii o na ke kolo to.” 52 Ba laam ma leiri ba we, “Nmo de 

ye Galili tu mo na? Buŋi jei maama ne, se nmo wó na we, Wɛ ni-jwoŋinu tera o na wó 

nwoŋi Galili ne.”  

[53 Ba maama ma jaɡe ba vo ba sam.  

8 
1 Ko daare Yezu déem ma vo o di Olivi peo kom yuu.  

Kaane wolo na ke kabwoŋa to taanec  

2 Teɡa na poore tetete to, Yezu ma jwoori o vo o zo Wɛ diɡa kam. Nɔn-kɔɡɔ kom 

maama ma ba ko ɡilimi‑o. O ma jeini teɡa ne o wora o bere-ba. 3 Wɛ nia zamesem 

tiina bam de Farisi tiina bam ma ja kaane wolo ba na peere‑o bwoorim baŋa ne to ba 

ba ba zeɡe ba maama yiɡa ne. 4 Ba ma ta de Yezu ba we, “Berem tu, debam peere 

kaane wonto bwoorim baŋa ne mo. 5 Moses na tiŋi Wɛ nia yam o pa debam to, o pɛ 

debam ni se, kaane ná ke keim dento dwoŋi, se dé dole‑o dé ɡo.* Ko nam ná ye nmo, n 

we dé ke tɛ mo?” 6 Ba na bwei‑o konto to, ba laɡe se ba maŋe Yezu mo ba nii, ba wó 

wane ba ja‑o na, se ba laam saŋe‑o.  

Yezu ma tiiri o ma o noa o la teɡa ne. 7 Ba maa zeɡe da ba tiini ba bwei‑o taane dem. 

O laam ma kwoni wɛɛne ye o ta-ba o we, “Abam wolo na wo ke wɛleere to wae o tɔɡe 

yiɡa o kwei kandwɛ o ma dole kaane wom.” 8 O laam ma jwoori o tiiri ye o wora o la 

teɡa kam de o noa.  
9 Ba na niɡi o na taɡe tei to, ba nakwa bam mo dɛ yiɡa ba nwoŋi dedoa dedoa ba 

viiri. Ba maama ma nwoŋi ba daare Yezu yerane, ye kaane wom daa ta zeɡe da. 10 O 

ma kwoni wɛɛne, ye o bwei kaane wom o we, “Ba vei yei ne mo? Nɔɔn-nɔɔno wo 

daare se o ŋɔɔne o chɔɡe nmo na?” 11 O ma leiri o we, “Amo tu, ba wolowolo daa wo 

daare.” Yezu ma ta o we, “Amo de nam bá ŋɔɔne a chɔɡe‑m. Véi, se ko zeɡe zem se n 

daa‑n yé tusi.”]  

Yezu bere we o jeɡe cheɡa  

12 Yezu déem ma ta de nɔn-kɔɡɔ kom o we, “Amo mo ye pwooni a pae nabiina 

maama. Wolo nam ná tɔɡe amo, konto tu daa bá beeri lim wone. Konto tu na nɛ ŋwea 

chekke to, pwooni wó taa wo o tei ne.”  
13 Farisi tiina bam ma ta ded‑o ba we, “Nmo na pae n tete cheɡa to bere we n taane 

dem ba jeɡe kuri.” 14 O ma leiri-ba o we, “Amo ni taane dem seene de ye cheɡa mo. 

Amo ná maŋe a pa a tete cheɡa, ko ta ye cheɡa mo, kolo ŋwaane amo yei we Wɛ mo 

toŋe-ne. Abam nam yeiri amo na nwoŋi mɛ, de mɛ amo na wó vo to. 15 Abam ná bore 

nɔɔna daane, á yeini á ma nabiina boboŋa mo, ye ko dae Wɛ boboŋa. Amo nam ba 

bore nɔɔn-nɔɔno bora. 16 Ko daare, amo ná bore nɔɔna bora, amo borem dem wó taa 

ye cheɡa, kolo ŋwaane a Kwo mo toŋe-ne ye o zeɡe a cheɡa kam kwaɡa ne. Ko dae 

amo yerane mo wó di nɔɔna taane. 17 Ko popone Moses nia twanno tem wone we, 

nɔɔna balei ná jeɡe ni dedwe, ye ba ná taɡe kolo, ko ye cheɡa mo. 18 Amo ye wolo na 

pae a tete cheɡa, ye amo Kwo na toŋe-ne to de zeɡe a kwaɡa ne o ŋɔɔna, ye dé jeɡe ni 

dedwe.”  
19 Ba ma bwei‑o ba we, “N kwo wom bɛ?” O ma leiri-ba o we, “Abam yeiri amo na ye 

wolo to, de amo Kwo wom de. Á ya ná yei amo, á ya wó lɔre amo Kwo wom de.”  
20 Yezu déem taɡe wonnu tento o bere nɔɔna Wɛ diɡa kam konkɔlɔ kom ne, jeiɡa 

kalo Wɛ pɛɛra dakaa kam na wora to. O na taɡe konto o ti to, nɔɔn-nɔɔno maa wo nɛ 

chwoŋa se o ja‑o, o maŋa kam ta na wo yi to ŋwaane.  
21 Yezu daa ma ta de nɔn-kɔɡɔ kom o we, “Amo wó viiri a daare abam, ye á nam wó 

beeri amo jei á ɡa, kolo ŋwaane abam wɛleera yam wó taa wo á yuu ne taa, se ko vo 

ko yi á toone maŋa. Amo na wó vo mɛ to, abam bá wane da á vo.” 22 Juu tiina bam 

maa tɛ ba we, “O na taɡe o we, debam bá wane dé vo o na wó vo mɛ to, ko bere we o 

laɡe o ɡo o tete mo na?”  
23 O ta ma ta de-ba o we, “Abam ye loɡo baŋa nɔɔna mo, amo nam nwoŋi wɛyuu mo. 

Abam kuɡu jei ye loɡo baŋa ywo mo. Amo kuɡu jei nam dae loɡo konto. 24 Konto 

ŋwaane mo amo taɡe a bere abam we, á wɛleera yam wó taa wo á yuu ne taa, se ko 

vo ko yi á toone maŋa. Abam ná wo sɛ we, amo mo seene a ye wolo na wora taa to, á 

wó te ye á wɛleera yam ta wo á yuu ne.” 25 Ba ma bwei‑o ba we, “Nmo ye wɔ mo?” O 

ma ta-ba o we, “Ko ye kolo amo na maŋe a ta a bere abam to mo. 26 Amo jeɡe wonnu 

dedɛ se a maa ŋɔɔne abam taane a chɔɡe abam. Wolo wom na toŋe-ne to nam tiini o 

ye cheɡa tu mo. Amo na niɡi kolo o tei ne to yerane mo a tɛ a bere nabiina.”  



27 Yezu na taɡe wonnu tem konto to, ba wo lɔre we ko ye o Kwo Baŋa Wɛ taane mo o 

ŋɔɔne de-ba. 28 O laam ma ta de-ba o we, “Maŋa wó ba ye á kwei amo wolo na ye 

Nabiin-bu wom to á zeiŋi wɛɛne. Á laam wó lɔre we amo seene a ye wolo na wora taa 

to. Abam ta wó lɔre we amo ba ke kolokolo a tete ne. Amo nam yeini a tɛ wonnu telo 

amo Kwo wom na bere-ne to yerane mo a bere nɔɔna. 29 Wolo wom na toŋe-ne to wo 

amo tei ne, ye o wo yaɡe-ne a yerane, kolo ŋwaane a yeini a ke kolo na pwoli o wo to 

mo.”  
30 Yezu déem na wora o ŋɔɔna konto dwoŋi to, nɔɔna dedɛ laam ma ke ba wo-dedoa 

ded‑o.  

Bia tɔɡe ba kwoa kikia  

31 Yezu laam ma ta de Juu tiina balo na sɛ‑o to o we, “Abam ná tɔɡe amo berem dem 

ye á wo yaɡe, á wó yɔɔre á ta‑á ye amo tɔɡena mo. 32 Abam laam wó ba á lɔre cheɡa, 

ye cheɡa kam wó jwoŋi abam ka yaɡe se á ta‑á tei á tete.”* 33 Ba ma leiri‑o ba we, 

“Debam ye Abaraham dwi tiina mo, ye dé nam wo fɔɡe dé ji nɔɔn-nɔɔno kabɛ.* Bɛ 

ŋwaane mo ye n ta n we, dé wó taa tei dé tete?”  
34 O ma ta de-ba o we, “A tɛ abam cheɡa ŋwaane to, wolo maama na paale o ke 

wɛleera to ye wɛleera kabaa mo. 35 Ko nam ná ye kabaa, ka yeini ka ba zoore ka tu 

sɔŋɔ ne taa taa. Ko nam ná ye sɔŋɔ kom bu, wonto jeɡe kuɡu jei se ko taa vei wuu. 
36 Konto ŋwaane, Wɛ Bu wom ná jwoŋi abam o yaɡe, á wó seene á ta‑á tei á tete. 
37 Amo yei we abam seene á ye Abaraham dwi tiina mo. Abam nam ta maa kwaane se 

á ɡo amo, kolo ŋwaane amo berem dem tera á bochara ne. 38 Amo déem na wo a Kwo 

tei ne ye a lɔre wonnu telo to mo a yeini a ŋɔɔna. Abam nam yeini á ke kolo abam 

kwo na pɛ á lɔre to mo.”  
39 Ba ma leiri‑o ba we, “Debam kwo mo Abaraham.” O ma ta-ba o we, “Abam ya ná 

seene á ye Abaraham bia, á ya wó ta‑á ke kikia yalo Abaraham déem na ke to mo. 
40 Amo taɡe cheɡa kalo a na niɡi Wɛ tei ne to a bere abam, ye abam kwaane se á 

ɡo-ne. Abaraham nam wo ke abam keim dem konto dwoŋi. 41 Abam yeini á ke kikia 

yalo á kwo na ke to mo.”  

Ba ma leiri‑o ba we, “Debam dae tampira. Wɛ tete yerane mo ye debam Kwo.” 42 O 

ma ta de-ba o we, “Baŋa Wɛ ya ná ye abam Kwo, á wó ta‑á swoi amo, kolo ŋwaane 

amo nwoŋi Wɛ tei mo, ye a laam wora de abam. Amo wo tu a tete ne. Wɛ nam mo 

toŋe-ne. 43 Bɛ mo ye abam ba lɔra amo taane dem? Ko nam na ye tei to, á boboŋa mo 

ware ya tɔɡe amo berem dem. 44 Abam nam ye á kwo setaane nyem mo. Á ma‑á laɡe 

se á ta‑á ke wonto boboŋa na laɡe tei to. Boboa ne to o maŋe o ye nɔn-ɡoro mo. O ba 

fɔɡe o tɔɡe cheɡa chwoŋa, kolo ŋwaane cheɡa tera o bochare ne. O ná yeini o fɔ vwa, 

ko ye mo o boboŋa na maŋe ya ye tei. O ye vwa-fɔro mo. Wonto nam mo ye 

vwa-nyena kwo. 45 Ko ná ye amo, a yeini a tɛ cheɡa mo. Konto ŋwaane mo abam ba sɛ 

amo. 46 Abam wɔ mo wó wane o bere we amo ke a chɔɡe? Amo na ŋɔɔne cheɡa to, bɛ 

mo ye á ba sɛ-ne? 47 Wolo na ye Wɛ nyem to cheiɡi Wɛ botare mo. Abam nam na dae 

Wɛ nɔɔna to mo pae á ba cheiɡa.”  

Yezu bere we o dwoi Abaraham  

48 Juu tiina dedɛɛra bam ma ta de Yezu ba we, “Nmo seene n ye Samaria tu. N nam 

yirisi mo. Vwa mo dé fɔ na?” 49 O ma leiri-ba o we, “A ba yirisa. Amo pae a Kwo wom 

mo zula. Ko daare abam yiɡa nam tera amo wone. 50 Amo ba kwaana se a na yere a pa 

a tete. Wɛ nam mo laɡe se konto ke, ye wonto mo bore nɔɔna daane. 51 A tɛ abam 

cheɡa ŋwaane to, wolo maama ná toŋe o tɔɡe amo berem dem, toone daa bá ja konto 

tu.”  
52 Juu tiina bam laam ma ta ded‑o ba we, “N taane dem nmo na taɡe to pɛ se dé lɔre 

we n yirisi mo. Abaraham déem teɡa, ye Wɛ sampwori sem de maama te. Nmo nam ta 

taɡe n we, wolo ná toŋe o tɔɡe nmo berem dem, toone daa bá ja konto tu. 53 Nmo ye 

nɔn-kamunu n dwoi debam kwo Abaraham mo na? Wonto nam teɡa. Wɛ sampwori 

sem de ma te. Nmo bere n tete we n ye wɔ mo?” 54 O ma leiri-ba o we, “Amo ya ná 

laɡe yere a pa a tete, konto ye kafɛ mo. Ko ye amo Kwo Wɛ mo zeiŋi a yere, ye ko 

nam ye wonto ŋwaane mo abam yeini á maɡe á nyɔɔna á tɛ we, Wɛ delo á na sɛ to. 
55 Abam nam yeiri‑o, ye amo yei‑o. Amo ya ná taɡe a we, a yeiri‑o, a ya wó taa ye 

vwa-nyem mo, nenɛɛne abam tei. Amo nam seene a yei‑o, ye a toŋe a tɔɡe o berem 

dem. 56 Abam kwo Abaraham déem jeɡe wopwolo se o na da yam amo na wó taa wora 

to. O nam seene o na-ya, ye o wo pwoli.”  



57 Ba ma ta ded‑o ba we, “Nmo nam ta wo yi bena finnu. Nmo ke tɛ mo n na 

Abaraham?” 58 O ma leiri-ba o we, “A tɛ abam cheɡa ŋwaane to, ba déem ta na wo 

loɡe Abaraham to, amo maŋe a wora mo.” 59 Yezu na taɡe konto to, ba ma kwei 

kandwa se ba ma dole‑o ba ɡo. O laam ma seiɡi o nwoŋi Wɛ diɡa kam wone.  

9 

Yezu puri lilwei yia  

1 Yezu déem ma vo o maa kɛa. O ma na nɔɔno wodwoŋi ba na maŋe ba lo‑o ye o ye 

lilwei. 2 O kwaɡa tɔɡena bam ma bwei‑o ba we, “Berem tu, wɔ keim-balwaaro mo pɛ 

ba lo nɔɔno wom ye o ye lilwei? Ko ye o tete keim-balwaaro mo naa o tiina 

keim-balwaaro mo tei konto?” 3 Yezu ma leiri-ba o we, “O na ye lilwei to, ko dae o 

tete mo na ke wo-balwaaro naa o tiina mo na ke to ŋwaane. Ko nam ye se nɔɔna mo 

wane ba lɔre lanyerane we Wɛ jeɡe dam, de o na wó ke wo-kenkaɡele o pa‑o tei to. 
4 Wɛ mo toŋe-ne. Debam nam jeɡe se dé taa ke o totoŋa yam mo ye wea ta wora. 

Maŋa daare fenfee yerane se dé taa toŋa. Teɡa laɡe ka yi, ye nɔɔn-nɔɔno daa bá wane 

o toŋe Wɛ totoŋa yam. 5 Amo ye pwooni tu mo. Amo ta ná wo loɡo baŋa ne, pwooni 

wó taa wo nabiina tei ne.”*  
6 O na taɡe konto o ti to, o laam ma twe lileeru o de teɡa ne. O ma viiri teero de-te, 

ye o daare o ke-te nɔɔno wom yia ne o pupuɡi. 7 O ma ta de nɔɔno wom o we, o véi o 

su o yia yam Siloam chɔɡɔ kom ne. (Chɔɡɔ kom yere dem kuri mo ‘Atoŋe’.) Nɔɔno 

wom ma vo o su o yia yam. O ma jwoori o ba ye o laam nae fase.  
8 O sɔŋɔ tiina de balo maama na maŋe ba yei‑o ye o ye lwooru to ma na‑o, ye ba tɛ 

ba we, “Ko dae nɔɔno wonto mo yeini o jei o lwoori to na?” 9 Badaara maa tɛ ba we, 

“Ko ye wonto mo.” Badaara maa we, “Ko dae wonto, se ba nye daane mo.”  

Nɔɔno wom tete ma ta o we, “Amo mo konto.” 10 Ba ma bwei‑o ba we, “Nmo yia yam 

ke tɛ mo ya puri?” 11 O ma leiri o we, “Nɔɔno wolo yere na ye Yezu to mo ke teero o 

ma pupuɡi amo yia yam, ye o ta-ne o we, a véi Siloam chɔɡɔ kom a su a yia yam. A 

ma vo a su, ye a laam nae.” 12 Ba ma bwei‑o ba we, “Konto nɔɔno wom bɛ?” O ma 

leiri-ba o we, “Amo yeiri o jei.”  

13 Ba laam ma ja nɔɔno wolo ya na ye lilwei to ba ja vo Farisi tiina bam tei. 14 Dɛ dem 

Yezu déem na ke teero tem o ma puri nɔɔno wom yia yam to ya ye Juu tiina siu dɛ 

mo. 15 Konto ŋwaane Farisi tiina bam daa ma bwei nɔɔno wom ba we, o yia yam ke tɛ 

mo ya puri? O ma ta-ba o we, “O ke teero mo a yia ne. A ma su-ya, ye a laam nae.”  
16 Farisi tiina bam badaara ma ta ba we, “Nɔɔno wom na ke konto to, o wo nwoŋi Wɛ 

tei, kolo ŋwaane o ba tɔɡe siu dɛ chullu tem.” Badaara de maa tɛ ba we, “O nam na ke 

wo-kenkaɡela yanto dwoŋi to, o bá wane o taa ye nɔn-chechɔɡero. Wɛ mo wo o tei 

ne.” Konto ma pa popɔra ba ba wone.  
17 Ba laam ma jwoori ba bwei nɔɔno wom ba we, “O nam na pɛ nmo yia yam puri to, 

nmo nam tɛ o taane n we bɛ mo?” O ma leiri o we, “O ye Wɛ ni-jwoŋinu mo.”  
18 Juu tiina dedɛɛra bam maa ba laɡe se ba sɛ we nɔɔno wom ya maŋe o ye lilwei mo, 

ye o laam ba o nae. Konto ŋwaane, ba ma bwoŋi nɔɔno wom tiina se ba bwei ba nii. 
19 Ba ma bwei-ba ba we, “Abam bu mo tento na? Ba loɡe‑o lilwei mo na? O nam ke tɛ 

mo o nae leile konto?” 20 Nɔɔno wom tiina bam ma leiri ba we, “Debam yei we o ye 

debam bu mo. Dé ta yei we ba loɡe‑o lilwei mo. 21 Dé nam yeiri o laam na ke tei o nae, 

ye dé ta yeiri wolo na puri o yia yam. Abam nam bwei-na o tete, se o ye nɔn-kweo mo. 

O tete wó wane o leiri abam.” 22 O tiina bam na taɡe konto to, ba déem kɔre Juu tiina 

dedɛɛra bam mo. Banto ya maŋe ba ke ni dedwe se nɔɔno wolo ná sɛ we Yezu mo ye 

Wɛ Dam Tu wom, se ba le konto tu ba jeerim diɡa kam ne. 23 Mo kokuri o tiina bam 

chem, ye ba ta ba we, ba nam bwei nɔɔno wom tete, se o ye nɔn-kweo mo.  
24 Ba ma jwoori ba bwoŋi nɔɔno wom ba na loɡe‑o lilwei to, ye ba ta ded‑o ba we, 

“Nam kɔre Wɛ se n ta cheɡa. Debam yei we nɔɔno wom konto ye nɔn-chechɔɡɔ mo.” 
25 O ma leiri-ba o we, “Amo yeiri nɔɔno wom konto ye nɔn-chechɔɡɔ naa o dae. Kolo 

yerane amo na yei to mo ye a déem ye lilwei mo, ye a laam ba a nae.” 26 Ba ma bwei‑o 

ba we, “O ke tɛ mo o puri nmo yia yam?” 27 O ma leiri o we, “Amo maŋe a ta a bere 

abam, ye á wo sɛ se á cheiɡi. Bɛ mo ye abam daa laɡe se á bwei á nii? Abam de ɡa wó 

ta‑á laɡe se á ta‑á tɔɡe nɔɔno wom kwaɡa mo na?”  
28 O na taɡe konto to, ba ma twe‑o ye ba we, “Ko ye nmo mo tɔɡe o kwaɡa. Ko dae 

debam mo tɔɡe‑o. Debam nam tɔɡe Moses bera yam mo. 29 Dé yei we Wɛ déem ŋɔɔne 

de Moses. Ko daare ko ná ye nɔɔno wonto, dé maŋe dé yeiri o na nwoŋi mɛ to.” 30 O 

ma leiri-ba o we, “Aaa. Ko ye kolo na tiini ko so amo to mo! Abam yeiri o na nwoŋi 



mɛ, ye wonto mo puri amo yia yam. 31 Dé yei we Wɛ ba jwoŋi nɔn-chechɔɡero taane. 

Ko ye nɔɔna balo na neɡe‑o ye ba kikia tɔɡe o boboŋa na laɡe tei to mo o jwoŋa. 32 Ko 

zeɡe loɡo baŋa boboa ne se ko ba ko yi zem to, nɔɔn-nɔɔno ta wo puri wolo ba na 

loɡe‑o lilwei to yia kɔtaa. 33 Nɔɔno wonto ya bá wane o ke wo-kenkaɡele dento dwoŋi, 

ko ná dae we o seene o nwoŋi Wɛ tei.” 34 Ba ma jwoori ba leiri‑o ba we, “Bɛ mo ye n 

boŋe se n kwaane n bere debam? Ba loɡe nmo ye n maŋe n ye wo-balwaaro tu mo.” 

Ba laam ma zeili‑o se o daa yé tɔɡe o zo ba jeerim diɡa kam.  
35 Yezu déem ma ni we ba le nɔɔno wom ba jeerim diɡa kam wone. O ma vo o beeri 

nɔɔno wom. O na nɛ‑o to, o ma bwei‑o o we, “Nmo sɛ Nabiin-bu wom de n wo maama 

na?” 36 Nɔɔno wom ma leiri o we, “Amo tu, ta n bere-ne o na ye wolo to, se a wane a 

sɛ‑o.” 37 Yezu ma ta ded‑o o we, “Nmo maŋe n na‑o. Amo mo ye Nabiin-bu wom, a 

zeɡe a ŋɔɔne de nmo.” 38 O laam ma ta o we, “Amo tu, a sɛ.” O ma kuni dwoona Yezu 

yiɡa ne o zuli‑o.  
39 Yezu ma ta o we, “Amo tu loɡo konto baŋa se a pɔɔre nɔɔna daane de ba bochara 

na ye tei to mo. Balo na ye lilwoa to yia wó ba ya puri. Balo nam na jeɡe yi-poro to 

yia wó ba ya dwei.” 40 Farisi tiina badaara na wora to ma ni o na taɡe tei to. Ba ma 

bwei‑o ba we, “Nmo laɡe n bere we debam ye lilwoa mo na? Dé yi nam poore.” 
41 Yezu ma leiri-ba o we, “Abam ya ná ye lilwoa Wɛ cheɡa kam seeni, á wɛleera ya bá 

taa wo á yuu ne. Ko daare, á nam na bere we á jeɡe yi-poro to, á wɛleera ta wo á yuu 

ne mo.”  

10 

‘Nayero de o pei-kɔɡɔ’ taane  

1 Yezu déem ma maŋe memaŋe o bere nɔɔna bam o we, “A tɛ abam cheɡa ŋwaane to, 

nɔɔno wolo ná zo nabwoo se o pore pei, ye o ná wo dɛ manchwoŋo ni o zo ye o ná 

tɔɡe jei sedwoŋi o chu ko wone, konto tu ye ŋweeno mo. 2 Ko daare ko ná ye pei-kɔɡɔ 

nayero wom tete, konto tu wó tɔɡe manchwoŋo ni dem mo o zo se o pore pei sem. 3 O 

ná laɡe o zo, ba wó pore ba pa‑o. Pei sem wó lɔre o kwora. O maa wó bwoŋi o tete pei 

sem yera, ye o ja-se o nwoŋi. 4 O ná jaane-se o nwoŋi, o maa tɔɡe se yiɡa, ye pei sem 

tɔɡe o kwaɡa, kolo ŋwaane se yei o kwora. 5 Ko nam ná ye nɔn-ɡaa, se bá sɛ se tɔɡe‑o. 



Se nam wó duri se viiri mo, kolo ŋwaane se yeiri o kwora.” 6 Yezu na mɛ memaŋe dem 

konto o bere-ba to, ba maa wo lɔre ko kuri.  
7 Yezu daa ma ta o we, “A tɛ abam cheɡa ŋwaane to, amo mo ye ni delo pei sem na 

tɔɡe da to. 8 Nayera balo maama na dɛ yiɡa ba ba ye ba lwoori amo to nye de ŋweena 

de venverena mo. Pei sem maa wo sɛ ba ni. 9 Amo mo ye manchwoŋo ni dem. Wolo 

maama ná tɔɡe amo baŋa o zo Wɛ woro kom wo, konto tu wó na verem. O nam wó na 

ŋwea kalo na ywomma to, ne pei na tɔɡe manchwoŋo ni dem se nwoŋi se di ye se 

laam jwoori se zoore tei to. 10 Ŋweeno ná tu o zo, o laɡe se o ŋɔ mo o ɡo o di o daare o 

ja o chɔɡe. Ko nam ná ye amo, a tu se a pa nabiina mo na ŋwea de ka ywoni maama.  
11 Amo mo ye nayero chekke ye a swoi a nɔɔna. Nayero chekke wó sɛ se o te o pei 

sem ŋwaane.* 12 Ko daare ko ná ye wolo na yere pei sem o jwoŋi sabu to, wonto dae 

nayero wolo na tei pei sem to. Wonto ná nɛ nywoŋ-kura na maa beena, o wó duri mo 

o daare pei sem. Nywoŋ-kura kam maa wó zo pei sem wo pa se jaɡe. 13 Wolo wom na 

tɔɡe pei sem o jwoŋi sabu to yiɡa tera se wone. Konto ŋwaane mo o wó duri o 

daare-se.  
14 Amo mo ye nayero wom chekke. Amo me de a nɔɔna bam, ye ba de me de amo, 

15 nenɛɛne amo Kwo na me de amo, ye amo de me ded‑o tei to. Amo maa sɛ se a te a 

nɔɔna bam ŋwaane, ne nayero chekke na wó te o pei sem ŋwaane tei to.* 16 Amo pei 

sem sedaara wora, se na tere Juu tiina kɔɡɔ kom wone. Amo nam jeɡe se a vo a 

kale-se mo a ja ba a ke daane. Pei sento de wó ni amo kwora. Konto to, a pei sem 

maama wó taa ye pei-kɔɡɔ dedoa ye nayero dedoa nii-se.  
17 A Kwo Wɛ swoi amo, de a na sɛ se a te a pa a nɔɔna bam, se a daare a bi a na ŋwea 

to ŋwaane. 18 Nɔɔn-nɔɔno nam bá wane o pa a ɡa a ŋwea. Amo tete nam mo wó 

kwei-ka a tiŋi dáa ne de a boboŋa. A jeɡe chwoŋa se a pa a ŋwea kam jei. A nam ta 

jeɡe chwoŋa se a jwoori a bi a daa na-ka. Mo ni delo amo Kwo na pɛ-ne se a ke to.”  
19 Yezu na taɡe konto o ti to, popɔra daa ma ba Juu tiina bam wo o taane dem 

ŋwaane. 20 Ba dedɛ maa tɛ ba we, “Setaane mo tɔɡe‑o pa se o yuu tera. Bɛ mo ye á 

cheiɡi o taane?” 21 Ko daare badaara maa tɛ ba we, “Setaane na tɔɡe nɔɔno wolo to bá 

wane o ta taana yanto dwoŋi. Setaane nyem bá wane o puri lilwei yia.”  

Yezu bere we o de o Kwo Wɛ ye bedwe  

22 Ko déem ma yi se Juu tiina di ba kuri delo yere na ye ‘Apɛwɛ’ to Jerusalem ne. Ko 

maa ye yadɛ. 23 Yezu déem ma vo Wɛ diɡa kam. O maa wo Solomon konkɔlɔ kom ne o 

kaaɡa. 24 Juu tiina badaara laam ma ba ba zeɡe ba ɡilimi‑o, ye ba bwei‑o ba we, “Nmo 

ye Wɛ Dam Tu wom mo na? Bɛ mo ye n pa dé jeɡe boboŋa taa taa? Ta cheɡa n bere 

debam se dé kɔ ko jworo.” 25 O ma leiri-ba o we, “Amo maŋe a ta a bere abam, ye á ba 

sɛ a ni. Totoŋa yalo amo Kwo Wɛ na pɛ-ne se a taa ke to mo bere we a jeɡe cheɡa. 
26 Abam nam ba sɛ amo ni, kolo ŋwaane abam dae amo nyem. Abam dae amo pei sem. 
27 Amo pei sem yei amo kwora. Amo maa me de-se, ye se tɔɡe-ne. 28 Amo pae a nɔɔna 

bam na ŋwea Wɛ tei ne mo, ye ba dwi bá ti maŋa de maŋa. Nɔɔn-nɔɔno bá wane o 

vere-ba amo tei ne. 29 Ko ye amo Kwo Wɛ mo kwei-ba o ke a jeŋa ne. Wonto nam dwoi 

woŋo maama. Nɔɔn-nɔɔno bá wane o vere-ba o tei ne. 30 Amo de a Kwo Wɛ ye bedwe 

mo.”  
31 Yezu na taɡe konto to, Juu tiina bam daa ma kwei kandwa se ba ma ba dole‑o ba 

ɡo. 32 O ma ta de-ba o we, “Amo Kwo toŋe-ne se a ke totoŋ-laaro dedɛ a bere abam. 

Totoŋa yanto wone dɔ tete mo pɛ se á kwaane se á ɡo-ne?” 33 Ba ma leiri‑o ba we, “Ko 

dae keim-laaro ŋwaane mo dé laɡe dé dole‑m dé ɡo. Ko ye nmo na twe Wɛ yere tei to 

mo. Nmo ye nabiinu mo, ye n bere we n ye Wɛ.” 34 O ma leiri-ba o we, “Wɛ nia tɔnɔ 

kolo o na tiŋi o pa abam to wone mo ko popone we, Wɛ taɡe de nɔɔna badwonna o 

we, ‘Abam ye wa mo.’* 35 Kolo na popone Wɛ tɔnɔ kom ne to bá wane ko taa ye kafɛ. 

Ko bere we Wɛ déem toŋe o kwora o pa nɔɔna bam konto, ye o bwoŋi-ba we, ‘wa’. 
36 Amo nam ye wolo a Kwo Wɛ na le se a ke o boboŋa, ye o daare o toŋe-ne se a ba 

loɡo baŋa to mo. Konto to, a na taɡe we amo ye Wɛ Bu wom to, bɛ mo ye á ba sɛ 

konto? Bɛ mo ye á bere-ne we a twe Wɛ yere?  
37-38 Abam ná maŋe á ba sɛ amo, maane-na á nii a totoŋa yam na ye tei to. Ko ná dae 

a Kwo Wɛ totoŋa mo a toŋa, se á yé sɛ-ne. Ko nam ná ye Wɛ totoŋa, se á sɛ totoŋa yam 

na bere tei to. Á ná sɛ totoŋa yam konto, á wó seene á lɔre we amo de a Kwo Wɛ me 

daane chekke.” 39 O na taɡe konto to, ba daa maa laɡe se ba ja‑o. O ma lu ba jeŋa ne o 

viiri.  
40 Yezu déem ma jwoori o vo o bɛ Jɔdan buɡa kam. O ma vo jei selo Jɔn déem na 

yeini o pa nɔɔna sɛɛm to, o zoore dáane. 41 Nɔɔna dedɛ déem maa tui o tei. Ba maa 

yeini ba tɛ ba we, “Jɔn nam wo ke wo-kenkaɡele, de dedoa de. Ko daare o na taɡe 

kolo maama Yezu ŋwaane to ye cheɡa mo.” 42 Jei sem konto ne nɔɔna dedɛ ma ke ba 

wo-dedoa de Yezu.  

11 

Lazaru teɡa ye Yezu bi‑o  

1-2 Nɔɔno déem mo wora, o yere mo Lazaru. O maa zoore Bɛtania ne. Konto mo ye 

teo kolo Mary de o zembaaro Marita na zoore da to. Mary wonto mo ye wolo déem na 

kwei terale nuɡa o lwo dé Teiru wom nɛ yera ne, ye o daare o ma o yu-ywei o 

ɡuɡuni-se to.* Wonto nabɔ mo Lazaru, ye o ba o weela. 3 Mary dedaane Marita ma 

toŋe ni ba pa Yezu ba we, “Debam Tu, nmo badwoŋ-swono kom weela.” 4 Yezu na niɡi 

konto to, o maa we, “Jaweo konto kweelim jei bá taa ye o toone. Ko nam ke se ko pa 

Wɛ mo na zula. Ko maa wó pa amo Wɛ Bu wom de na zula ko ŋwaane.”  
5 Yezu maa jeɡe Marita de o nyaane wom de Lazaru swono lanyerane. 6 O na niɡi we 

Lazaru weele to, o ma ke da yalei o na maŋe o zoore mɛ to, 7 ye o laam daare o ta de o 

kwaɡa tɔɡena bam o we, “Pa-na dé jwoori dé vo Judea.” 8 O kwaɡa tɔɡena bam ma ta 

ded‑o ba we, “Berem tu, Juu tiina bam daama na laɡe se ba dole‑m ba ɡo to, n swei 

mo na? Bɛ mo ye n daa ta laɡe se n jwoori n vo da?” 9 Yezu ma leiri-ba o we, “Ko nam 

jeɡe se a vo mo. Awa fuɡa-yalei mo wora wea ne. Ko dae konto na? Nɔɔno ná vei wea 

ne, o daa ba tiri o toe, kolo ŋwaane loɡo kom konto pwooni dem pae o nae. 10 O nam 

ná vei tete ne, o wó yɔɔre o taa tiri o toe mo, kolo ŋwaane pwooni tera o tei ne.”  
11 Yezu na taɡe konto to, o daa ma ta o woli da o we, “Debam badwoŋi Lazaru wo 

dɔɔm ne. Amo nam maa vei da se a pa o zaŋe mo.” 12 O kwaɡa tɔɡena bam ma ta 

ded‑o ba we, “Debam tu, o ná dɔa, ko wó ɡare o yera ne.” 13 Yezu nam na taɡe tei to, o 

bere we Lazaru teɡe mo. Banto maa boŋe we ko bere we o dɔ dɔɔm tete mo. 14 Yezu 

laam ma ta de-ba jaja o we, “Lazaru teɡe mo. 15 Amo na tere o tei ne to mo pae a jeɡe 

                                                           

 *11:1-2 Luka 10:38-39; Jɔn 12:3 



wopwolo abam ŋwaane. Ko wó wane ko pa á ke á wo-dedoa á sɛ-ne. Nam pa-na se dé 

vo o tei.” 16 Tomas wolo ba na bwoŋi we ‘Yeywɛ’ to ma ta de o dwonna bam o we, 

“Nam pa-na se dé maama tɔɡe dé vo dé woli de dé Teiru wom dé te.”  
17-18 Yezu ma vo o yi Bɛtania. Ko bwola dedaane Jerusalem nenɛɛne mɛɛla yalei mo.* 

O na yi da to, o ma na we ba na kwei Lazaru ba ke to jeɡe da yana mo. 19 Juu tiina 

dedɛ déem ya tu se ba ke Marita de Mary lei de ba nabɔ wom toone dem. 20 Marita na 

niɡi we Yezu maa beene to, o ma nwoŋi o vo se o jeeri‑o. Mary ma maŋe sɔŋɔ ne. 
21 Marita na yi Yezu tei to, o ma ta o we, “Amo tu, nmo ya ná wo ywo, amo nabɔ wom 

ya bá te. 22 De konto de, a yei we nmo ná lwoori kolo maama Wɛ tei ne, o wó ke o pa 

nmo.” 23 Yezu ma ta ded‑o o we, “N nabɔ wom wó bi o taa ŋwe.” 24 Marita ma leiri‑o o 

we, “Amo yei we o wó jwoori o bi dɛ dem Wɛ na wó bi twa to mo.”  
25 Yezu ma ta ded‑o o we, “Amo mo ye twa biim de ŋwea tu. Wolo ná ke o wo-dedoa 

de amo, o ná teɡa naa o ná ŋwe, konto tu ta wó na ŋwea.* 26 Ko woli da, wolo maama 

ná ŋwe, ye o ná ke o wo-dedoa de amo, toone daa bá ja konto tu Wɛ yiɡa ne. Nmo 

nam sɛ konto na?” 27 O ma leiri‑o o we, “Ɛɛ. Amo tu, a sɛ we nmo mo ye Wɛ Dam Tu 

Krista wom, ye n kwori n ye Wɛ Bu wolo na jeɡe se o ba loɡo baŋa to.”*  
28 Marita na taɡe konto o ti to, o ma jwoori o vo o na o nyaane Mary o yerane, ye o 

bwoŋi‑o o we, “Berem tu wom tua, ye o laɡe se o na‑m.” 29 Mary na niɡi konto to, o 

ma zaŋe o ke lela o nwoŋi o vo se o jeeri‑o. 30 Yezu daa ta wo jei selo Marita na jeeri‑o 

da to mo. O ta wo yi teo kom wo. 31 Juu tiina balo na wo sɔŋɔ kom ne ye ba lare de 

Mary se ko ɡane o boboŋa to ma na o na ke lela o zaŋe o nwoŋi. Ba ma zaŋe ba 

tɔɡe‑o, ye ba boŋe we o ɡa laɡe o vo yibeeli dem jeiɡa mo o keeri.  
32 Mary na vei o na Yezu na wo mɛ to, o ma to o yiɡa ne ye o we, “Amo tu, nmo ya 

ná wo ywo, a nabɔ wom ya bá te.” 33 Yezu ma na o na keera, ye Juu tiina balo na tɔɡe 

ded‑o ba ba to de keera. O wo ma chɔɡe, ye o yera sɔɔre. 34 O ma bwei-ba o we, 

“Abam ke‑o yei ne mo?” Ba ma leiri ba we, “Debam tu, ba n nii‑o da.”  
35 Yezu ma ka yi-na. 36 Juu tiina bam na nɛ konto to, ba ma ta ba we, “Nii o na swoi‑o 

tei.” 37 Ko daare badaara ma ta ba we, “Wonto nam mo puri lilwei wom yia. Ko nam 

ke tɛ mo ye o wo cheɡe Lazaru toone dem?”  
38 Yezu ma vo yibeeli dem ni, ye o wo daa chɔɡe dedɛ. Yibeeli dem déem wo peo 

yera ne mo, ye ba ma kandwɛ-kamunu ba pe de ni. 39 Yezu ma ta se ba bibili kandwɛ 

dem ba yaɡe dáa ne. Too wom nakɔ Marita ma leiri o we, “Amo tu, ba na kwei‑o ba ke 

to jeɡe da yana mo zem. Konto to, o wó taa tiini o lwoi.” 40 Yezu ma ta ded‑o o we, “A 

maŋe a ta de nmo we, nmo ná ke n wo-dedoa de amo, nmo wó na Wɛ na jeɡe dam tei 

to.”  
41 Ba ma kwei kandwɛ dem ba yaɡe dáa ne. Yezu ma kwoni o yuu wɛɛne, ye o ta o 

we, “Amo Kwo, de n lei de nmo na cheiɡi amo taane to. 42 A maŋe a yei we nmo yeini 

n cheiɡi amo taane maŋa maama. Nɔn-kɔɡɔ kolo na zeɡe ywo to ŋwaane mo amo nam 

taɡe konto, se ko pa ba sɛ we nmo mo toŋe-ne.”  
43 O na taɡe konto o ti to, o ma bwoŋi baŋa baŋa de kwor-dɛa ye o we, “Lazaru, zaŋe 

n nwoŋi!” 44 Too wom ma zaŋe o nwoŋi, de ɡare-yia mo ba ya mɛ ba ba o jea de o nɛ, 

ye ɡɔrɔ de kekare o yibia. Yezu ma ta de-ba o we, “Bwoli-na ɡare-yia yam á yaɡe se o 

wane o vo.”  

Juu tiina dedɛɛra ke ni daane se ba ɡo Yezu  

Matiyu 26:1-5; Maake 14:1-2; Luka 22:1-2  

45 Juu tiina balo ya na tu Mary tei to ma na Yezu na bi Lazaru tei to. Ba dedɛ ma ke 

ba wo-dedoa ded‑o. 46 Ba badaara ma jwoori ba vo Farisi tiina bam tei, ye ba daare ba 

ta de-ba Yezu na ke kolo to. 47 Wɛ kaanem yiɡa tiina bam de Farisi tiina bam laam ma 

la daane de ba nakwa kɔɡɔ kom. Ba ma bwɛ daane ba we, “Nii-na nɔɔno wonto na ke 

wo-kenkaɡela yalo maama, ye dé nam ba ke kolokolo. 48 Dé ná yaɡe‑o se o taa ke 

konto, nɔɔna maama wó ba ba sɛ‑o mo. Konto maa wó pa se Rom dedɛɛra bam laam 

ba ba chɔɡe wara-jei sento de dé teo kom maama.”  
49 Balo na bwɛ daane konto to dedoa yere mo Kayafa. Wonto mo ba kuri se o taa ye 

ba kaanem yuu tu wom bene dem konto wone. O ma ta de-ba o we, “Abam yeiri 

kolokolo. 50 Dé ná pɛ nɔɔno dedoa te debam nɔɔna bam maama ŋwaane, ko wó taa 

lana ko pa debam ko ɡare dé teo kom maama ná chɔɡe. A fɔ vwa na?” 51 Kayafa na 

taɡe konto to, ko dae o tete boboŋa mo o mɛ o ta. O nam na ye Wɛ kaanem yuu tu to 



mo pɛ o pworisi we, Yezu laɡe o te Juu tiina dwi dem maama ŋwaane mo.* 52 Ko nam 

dae we o laɡe o te banto dwi dem yerane ŋwaane. Ko nam daa ta ye Wɛ bia bam na 

jaɡe jei maama to de ŋwaane mo, se ba wane ba ke daane ba taa ye kɔɡɔ dedoa.  
53 Ko nam zeɡe dɛ dem konto ne to, Juu tiina dedɛɛra bam maa laɡe chwoŋa se ba ɡo 

Yezu. 54 Konto ma pa Yezu daa ba beeri jaja Judea ne. O ma yaɡe dáane o vo jei selo 

na bwola de kaɡoa ni to. Ko ye Efrayim ne mo o vei o zoore da de o kwaɡa tɔɡena 

bam.  
55 Juu tiina kuri delo yere na ye ‘Atɔɡebabaŋa’ to déem ma daare fee se de yi. Nɔɔna 

dedɛ ma zaŋe teo kom jei maama ne ba vo Jerusalem se ba fɔɡe ba tete de Wɛ ye kuri 

dem ta wo yi. 56 Nɔɔna bam ma beeri Yezu jei. Ba ma la daane Wɛ diɡa kam ne, ye ba 

bwei daane ba we, “O laɡe o ke tɛ mo? O wó ba o di kuri dem na?”  
57 Wɛ kaanem yiɡa tiina bam de Farisi tiina bam déem ya pɛ ni we, nɔɔno wolo ná 

yei Yezu na wo mɛ to, o jeɡe se o ta o bere-ba mo se ba wane ba ja‑o.  

12 

Mary ke Yezu lanyerane  

Matiyu 26:6-13; Maake 14:3-9  

1 Da yaredo déem na daare se ko yi Atɔɡebabaŋa kuri dem to, Yezu ma vo o yi 

Bɛtania. Ko ye dáane mo Lazaru ya zoora. Wonto mo ye nɔɔno wolo Yezu na bi toone 

wone to. 2 Ba ma ke wodiu ba pa‑o jei sem konto ne. Marita maa wora o ke wodiiru 

tem. Lazaru mo tɔɡe o jeini o wora o di de Yezu.  
3 Mary laam ma kwei terale nuɡa kalo yere na ye ‘Naade’ to. Ka déem ye kunkwolo 

yi mo, ye ka tiini ka lana. Nuɡa kam konto yeilo chana dedɛ. O ma kwei-ka o ma turi 

Yezu nɛ. O ma daare o ma o yu-ywei o ɡuɡuni o nɛ sem. Terale nuɡa kam lwom dem 

ma su sɔŋɔ kom ni maama. 4 Yezu kwaɡa tɔɡena bam dedoa wolo yere na ye Judas 

Yisakara to de tɔɡe o wora. Wonto mo ye wolo na wó ba o yeiɡi Yezu o pa nɔɔna to. 
5 O na nɛ Mary na ke tei to, o ma ta o we, “Bɛ mo ye o ke konto? Dé ya wó wane dé 

kwei terale nuɡa kam dé yeiɡi se dé chɛ dé pa yiniɡa tiina. Ka sabu kom ya wó yi 

nɔɔno bene dedoa ŋweero mo.” 6 O na taɡe konto to, ko dae we o jeɡe yiniɡa tiina 

ŋwaŋa. O nam ye ŋweeno mo. Wonto mo nii ba kɔɡɔ kom sabu kom baŋa ne, ye o 

yeini o ŋɔne-ko o lea. 7 Yezu laam ma leiri o we, “Yaɡe o yera. Ko maŋe se o tiŋi nuɡa 

kanto mo se ko taa vei a toone dɛ ne, se o ma turi a yera. 8 Yiniɡa tiina bá ti abam tei 

ne. Amo nam bá taa wo abam tei ne taa taa.”  
9 Juu tiina kɔɡɔ dedɛ ma lɔre we Yezu wo Bɛtania ne. Ba ma zaŋe ba vo da. Ba na vei 

to, ko dae Yezu yerane ŋwaane, se ko nam ye se ba na Lazaru wolo Yezu na bi toone 

wone to mo. 10 Wɛ kaanem yiɡa tiina bam laam ma ke ni daane se ba ɡo Lazaru de, 
11 kolo ŋwaane Lazaru biim dem mo tei pa Juu tiina dedɛ jwoori ba yiɡa tiina bam 

kwaɡa ne, ye ba daare ba sɛ Yezu.  

Yezu zo Jerusalem teo wo  

Matiyu 21:1-11; Maake 11:1-11; Luka 19:28-40  

12 Teɡa déem ma poore. Nɔn-kɔɡɔ kolo na tu Jerusalem se ba di ba kuri dem to ma 

lɔre we Yezu maa beena. 13 Ba ma vo ba kaare konkwara vɔɔro, ye ba nwoŋi ba maa 

vei se ba jeeri‑o. Ba na maa vei to, ba maa seini‑o ba we:  

“Hozaana! Dé ke Wɛ lei!  

Baŋa Wɛ wó swɛ wolo na tu o yere ŋwaane to swolim.  

Wonto mo ye Isarele dwi tiina bam Pɛ.”*  
14 Yezu ma vo o na bonaɡa o di, ne Wɛ tɔnɔ kom na maŋe ko ta tei we,  

15 “Abam balo na zoore Ziond teo kom ne to,  

á yé ta‑á kɔre foone.  

Nii-na á pɛ wom,  

o diini bona-pɔla mo o maa beena.”*  
16 Maŋa kam konto ne, Yezu kwaɡa tɔɡena bam ya maa wo lɔre wonnu tem konto 

kuri. Ko daare maŋa kam Yezu na nɛ nenɔŋ-fɔrɔ Wɛ tei ne to mo ba laam ɡuli Wɛ tɔnɔ 

kom na taɡe o taane tei to, de nɔn-kɔɡɔ kom na ke kolo ba zuli‑o to.  
17 Nɔɔna balo déem na wo Yezu tei ne ye o bi Lazaru toone wone to ya maŋe ba ta ba 

bere teo kom nɔɔna bam o na ke tei o bwoŋi Lazaru se o nwoŋi yibeeli dem wone to. 

18 Ko ye konto ŋwaane mo nɔn-kɔɡɔ kom nwoŋi teo kom ne ba jeeri‑o, ba na niɡi we o 

ke wo-kenkaɡele dem konto to ŋwaane. 19 Farisi tiina bam laam maa tɛ daane ba we, 

“Á nɛa, debam bere dé bá na kolokolo. Nii-na! Loɡo kom nɔɔna bam maama mo tɔɡe o 

kwaɡa.”  

Yezu taɡe o toone dem taane  

20 Girisi tiina balo déem na tɔɡe ba vo Jerusalem se ba di kuri dem ba zuli Wɛ to 

badaara déem ma vo Filipi tei.* 21 Wonto nwoŋi Galili teo kolo yere na ye Bɛtasida to 

mo. Ba ma ta ded‑o ba we, “Debam laɡe se dé na Yezu mo.” 22 Filipi ma sɛ ye o vo o ta 

o bere Anduru. Banto balei ma vo ba ta ba bere Yezu.  
23 Yezu ma ta de-ba o we, “Maŋa kam laam yia se Wɛ pa Nabiin-bu wom na 

nenɔŋ-fɔrɔ. 24 A tɛ abam cheɡa ŋwaane to, nmo ná jeɡe men-bu dedoa se n du, ye n ná 

duɡi-de teɡa ne, de wó nwoŋi de ke bia dedɛ. Nmo nam ná jeɡe-de ye n wo duɡi, de ta 

wó taa ye de yerane mo taa. Nmo ná wo sɛ se n ke-de teɡa ne, n bá‑n na nyɔɔre de 

baŋa ne. 25 Wolo ná swoi o tete ŋwea, konto tu bá na ŋwea Wɛ tei ne. Wolo nam ná ve 

o ŋwea loɡo konto ne, kotu wó taa jeɡe ŋwea Wɛ tei ne se ko taa vei wuu. 26 Wolo 

maama ná laɡe se o toŋe amo totoŋa, konto tu jeɡe se o tɔɡe amo kwaɡa mo. Konto 

wó pa se amo na wo mɛ to, se a tontoŋeno wom de taa tɔɡe o wora. Wolo maama ná 

toŋe amo totoŋa, amo Kwo wó pa kotu na zula.”  
27 Yezu ta ma ta o we, “Amo bochare mo maɡa. Amo nam wó ta bɛ mo? A nam wó 

lwoori a Kwo se o che amo se a yé zo chanɛɛre dento wone mo na? Aawo. Ko ye konto 

ŋwaane mo amo maŋe a ba se a na toone dem konto.* 28 A nam wó lwoori a Kwo se o 

pa o yere zaŋe de zula mo.” Kwora laam ma ŋɔɔne Wɛ telaao ne ka we, “Amo maŋe a 

pa a yere dem zaŋe de zula, ye a nam ta wó ke konto.”  
29 Nɔn-kɔɡɔ kolo na zeɡe da to ma ni kwora kam, ye ba ta ba we, doa mo mumuna. 

Badaara maa we, ko ye maleka mo ŋɔɔne de Yezu. 30 Yezu ma ta de-ba o we, “Ko dae 

amo ŋwaane mo kwora kanto ŋɔɔne, se ko ye abam ŋwaane mo. 31 Maŋa kam yia se 

Wɛ di nabiina taane. Ba maa wó zeili loɡo baŋa dedɛɛro wom. 32 Ko nam ná ye amo, 

ba ná kwei-ne ba zeiŋi wɛɛne, amo wó pa se nabiina maama ba amo tei.” 33 O na taɡe 

                                                           

 *12:20 Jɔn 1:43-45 

 *12:27 Mat 26:39 



konto to, o bere o na laɡe o te cham toone tei to mo.*  
34 Kɔɡɔ kom nɔɔna ma leiri‑o ba we, “Ko ná ye Wɛ Dam Tu Krista wom, nia yalo Wɛ 

na tiŋi o pa debam to bere we o jeɡe se o taa wora mo taa wuu. Bɛ nam mo ye n ta n 

we, ba jeɡe se ba kwei Nabiin-bu wom ba zeiŋi wɛɛne? Nmo na taɡe Nabiin-bu wom 

taane to, wɔ mo konto?” 35 Yezu ma ta o tete taane o leiri-ba o we, “Pwooni bá tiini de 

dáane abam tei ne. Pwooni dem ta na wo á tei ne to, se á ta‑á via, se lim dem yé ba de 

yi abam. Wolo na vei lim wone to yeiri o na laɡe o vo mɛ to. 36 Pwooni dem ta na wo á 

tei ne to, se á sɛ wolo wom na ye pwooni dem to, se á daare á ta‑á ye pwooni dem 

bia.”  

Yezu déem na taɡe wonnu tem konto o ti to, o ma vo o seiɡi o tete ba tei ne. 37 O 

déem ya ke wo-kenkaɡela dedɛ ba yibia ne. De konto de, ba ta wo sɛ‑o. 38 Konto ma pa 

se kolo Wɛ sampwora Izaya déem na taɡe to ji cheɡa. O déem taɡe faŋa faŋa o we:  

“Yuu-tu Baŋa Wɛ,  

debam na tɔɔle kwora kalo dé bere nɔɔna to mo,  

wɔ mo sɛ we ka seene ka ye cheɡa?  

Dé Teiru wom na bere o dam dem na ye tei to,  

wɔ nam mo lɔre-de chekke?”*  
39 Konto ŋwaane mo nɔɔna bam wo wane ba sɛ Yezu taane dem. Kokuri to, Izaya ta 

taɡe o we:  
40 “Wonto mo dwei ba yia,  

ye o pa ba boboŋa jei,  

se ba yia yam yé wane ya taa nae,  

se ba boboŋa yam de yé wane ya lɔre Wɛ taane dem kuri,  

se ba yé pipiri ba sɛ Wɛ se o pa ba na fɔɡem.”*  
41 Izaya déem taɡe dé Teiru wom taane konto, kolo ŋwaane o wuuri o lɔre Yezu 

nenɔŋ-fɔrɔ kom na ye tei ye o ta wo tu loɡo baŋa to mo.*  

42 De konto de, Juu tiina yiɡa tiina dedɛ ke ba wo-dedoa de Yezu. Ba na kɔre Farisi 

tiina bam to ŋwaane mo ba wo ŋɔɔne-ko jaja, ba na wó zeili-ba ba jeerim diɡa kam ne 

to ŋwaane. 43 Ba na ke tei to bere we, ba swoi se nabiina taa zuli-ba ko dwoi Wɛ wo ná 

pwoli de-ba.  

Yezu tu se o vere nabiina  

44 Yezu déem ma ta de kwor-dɛa o we, “Wolo na ke o wo-dedoa de amo to, ko dae we 

o sɛ amo yerane mo, se ko ye wolo wom na toŋe-ne to de mo o sɛ. 45 Wolo na nɛ amo 

to nɛ wolo wom na toŋe-ne to mo. 46 Amo tu loɡo baŋa ye a jeɡe pwooni a pae 

nabiina, se wolo maama na sɛ amo to daa yé taa zoore lim wone. 47 Wolo ná niɡi amo 

taane dem ye o ba sɛ o toŋe o tɔɡe-de, amo tete bá chɔɡe konto tu, kolo ŋwaane amo 

na tu to, ko dae se a di nabiina taane a chɔɡe-ba. Ko nam ye se a vere-ba a yaɡe mo. 
48 Wolo ná ve amo ye o ba jwoŋi amo taane dem, konto tu jeɡe wolo wom na wó 

chɔɡe‑o to. Taane delo amo na ŋɔɔne a bere nɔɔna to mo wó zaŋe loɡo baŋa kweelim 

dɛ dem ne de bere we konto tu ba jeɡe bora. 49 Ko nam dae amo tete boboŋa mo a 

ŋɔɔna. A Kwo wolo na toŋe-ne to nam mo pɛ-ne ni se a wane a ta kwora kalo o 

boboŋa na laɡe to, ye o ta bere-ne a na wó ŋɔɔne-ka tei to. 50 Amo nam yei we balo na 

tɔɡe ni delo a Kwo Wɛ na pɛ-ne se a ŋɔɔne to wó na ŋwe-doŋa o tei ne. Amo na yeini a 

ŋɔɔne tei maama mo ye a Kwo na taɡe kolo o bere-ne to.”  

13 

Yezu zare o kwaɡa tɔɡena bam nɛ  

1 Dɛ dedwe na daare se ba di Atɔɡebabaŋa kuri dem to, Yezu déem maa yei we o 

maŋa kam yia se o yaɡe loɡo baŋa se o daare o vo o Kwo tei. O maa swoi balo na ye o 

nyem loɡo baŋa ne to, ye o ta tiini o swo-ba se ko yi o ŋwea tiim.  
2 Yezu de o kwaɡa tɔɡena bam déem maa jei ba di wodiu. Setaana pɛ boboŋa ma 

maŋe ya ja se o pa Judas wolo na ye Simon Yisakara bu to yeiɡi Yezu o pa nɔɔna. 
3 Yezu maa yei we o Kwo mo pɛ‑o dam wonnu maama baŋa ne, ye o ta yei we o nwoŋi 

Wɛ tei mo, ye o ta wó jwoori o vo Wɛ tei. 4 Konto to, o ma zaŋe wodiu kom baŋa ne. O 

ma le o na zo ɡɔrɔ kolo o daŋe to, ye o daare o vɔ pepaao o teiŋa ne. 5 O ma ke na 

kanchua wone o wora o maa zare o tɔɡena bam nɛ, ye o ma pepaao kom o ɡuɡuni-se.  



6 O ma ba o yi Simon Piita tei. Wonto ma ta ded‑o o we, “Amo tu, nmo mo wó zare 

amo nɛ na?” 7 Yezu ma leiri‑o o we, “Nmo bá‑n lɔre amo na wora a ke kolo to kuri 

leile, ye n laam wó ba n lɔre ko kuri.” 8 Piita ma ta o we, “N bere n bá‑n zare a nɛ 

kɔtaa.” Yezu ma leiri‑o o we, “Amo ná wo zare n nɛ sem, n daa‑n bá ta‑n ye amo 

nɔɔno.” 9 Simon Piita ma ta ded‑o o we, “Amo tu, yé zare amo nɛ yerane, zare a jea de 

a yuu de n woli da.” 10 Yezu laam ma ta ded‑o o we, “Wolo na swɛ o yera to daa ba 

jeɡe diɡiru, ye o daa ba jeɡe se o zare o yera, ko ná dae o nɛ yerane. Abam ba jeɡe 

diɡiru, ye ko dae abam maama.” 11 Yezu maŋe o yei wolo na laɡe o yeiɡi‑o o pa nɔɔna 

to. Mo kokuri o taɡe o we, ko dae ba maama mo ba jeɡe diɡiru.  
12 Yezu na zare ba nɛ sem o ti to, o ma jwoori o zo o ɡɔrɔ kom ye o vo o jeini o jeiŋa 

kam jei ne. O laam ma bwei-ba o we, “Abam lɔre kolo amo na ke de abam to kuri na? 
13 Á yeini á bwoi amo we, Berem tu, de abam Teiru. Abam na ke konto to, ko maŋe, 

kolo ŋwaane amo seene a ye konto mo. 14 Amo na ye abam Teiru de á Berem tu ye a 

zare abam nɛ sem to, ko maŋe se abam de laam zuli daane ye á zare da-nɛ mo. 15 Amo 

nam ke a bere abam se á lwoni amo na ke abam tei to mo. 16 A tɛ abam cheɡa ŋwaane 

to, kabaa tera ka na dwoi ka yuu tu. Tontoŋeno nam tera o na dwoi wolo na toŋe‑o to. 
17 Abam laam na lɔre konto to, á ná seene á ke konto dwoŋi, á wó ta‑á jeɡe yu-ywoŋo 

lanyerane.  
18 Ko nam dae abam maama taane mo a tɛa. Amo yei balo a na kuri to. Ko daare kolo 

na popone Wɛ tɔnɔ kom ne to jeɡe se ko ji cheɡa mo, ko we, ‘Wolo na jeini o di wodiu 

de amo to mo jwoori o zeɡe amo zeɡa.’* 19 Amo nam wuuri a ta wonnu tento a bere 

abam mo ye te ta wo ke, se te ná tu te ke, se á wane á sɛ we amo ye wolo Wɛ na toŋe 

to. 20 Cheɡa ŋwaane to, nɔɔno ná jeeri wolo maama amo na toŋe to, konto tu jeeri amo 

mo. Ko woli da, wolo maama ná jeeri amo, kotu jeeri wolo wom na toŋe-ne to mo.”*  
21 Yezu na taɡe konto o ti to, o wo ma tiini ko chɔɡe pa se o ŋɔɔne jaja o we, “A tɛ 

abam cheɡa ŋwaane to, abam dedoa mo laɡe o yeiɡi amo o pa nɔɔna.” 22 O na taɡe 

konto to, o kwaɡa tɔɡena bam maa nii daane, ye ba boboŋa vuɡimi de o na tɛ banto 

wolo tete taane to. 23 Wolo Yezu na swoi lanyerane ba wone to maa jei o takeiri ne. 

24 Simon Piita ma yeese o jeŋa o bere wonto se o bwei Yezu o nii, ko ye wɔ taane mo o 

tɛa. 25 Nɔɔno wom ma fɔɔre o yi Yezu o sale‑o, ye o bwei o we, “Amo Teiru, ko ye wɔ 

mo?” 26 Yezu ma leiri o we, “Amo wó fɔ bworobworo a lu dwoa wone a pa konto tu.” 

O laam ma fɔ bworobworo kom o ma lu o pa Judas wolo na ye Simon Yisakara bu to. 
27 Judas na jwoŋi bworobworo kom to, setaane ma zo o bochare. Yezu ma ta ded‑o o 

we, “Ke lela se n ke kolo nmo na jeɡe se n ke to.”  
28 Balo maama na jei ba di to wolowolo maa wo lɔre Yezu na taɡe kolo ded‑o to kuri. 

29 Judas nam na nii ba kɔɡɔ kom sabu kom baŋa ne to, ba badaara maa boŋe we Yezu 

toŋe‑o se o vo o yeiɡi wodiu mo se ba ma di kuri dem, naa o ɡa toŋe‑o se o vo o pa 

yiniɡa tiina wonnu mo. 30 Judas na seene o jwoŋi bworobworo kom to, o ma nwoŋi 

pwooni. Ko déem ye tete ne mo.  
31 Judas na nwoŋi o daare konto to, Yezu ma ta o we, “Leile konto amo Nabiin-bu 

wom wó na nenɔŋ-fɔrɔ. Wɛ tete de wó na zula amo ŋwaane. 32 Wɛ na nɛ zula amo 

ŋwaane to, o laam wó pa a na nenɔŋ-fɔrɔ o tete tei ne. Wɛ nam wó ke lela o ke konto 

o pa-ne. 33 A bia bam, amo daa bá tiini a dáane abam tei ne. Abam nam wó ba á beeri 

amo jei. A nam laɡe a ta a bere abam kolo amo na maŋe a ta a bere Juu tiina bam a 

we, amo na laɡe a vo mɛ to, abam bá wane da á vo.* 34 Ko nam ye ni-doore mo a laɡe 

a pa abam. Ta‑á jeɡe-na da-swono. Amo na swoi abam tei to, se abam de ta‑á swoi 

daane konto.* 35 Á ná jeɡe da-swono konto dwoŋi, nɔɔna maama wó lɔre we abam ye a 

kwaɡa tɔɡena mo.”  

Yezu wuuri o bere Piita na wó ve‑o tei to  

Matiyu 26:31-35; Maake 14:27-31; Luka 22:31-34  

36 Simon Piita ma bwei Yezu o we, “Amo tu, yei ne mo n laɡe n vo?” Yezu ma leiri o 

we, “Amo na laɡe a vo mɛ to, nmo bá wane n da n vo leile konto. Maŋa kadwoŋi ne 

mo nmo laam wó wane n tɔɡe-ne n vo.” 37 Piita ma ta o we, “Amo tu, bɛ mo ye a bá 

wane a tɔɡe nmo leile konto? Amo wó sɛ se a te nmo ŋwaane.” 38 Yezu ma leiri‑o o we, 

“Nmo wó seene n sɛ se n te amo ŋwaane na? A tɛ nmo cheɡa ŋwaane to, nmo wó fo 

kuni betɔ we n yeiri amo, ye chebɛɔ laam keeri.”*  

14 

Yezu de o Kwo wom ye bedwe  

1 Yezu laam ma ta o we, “Á yé pa á bochara taa maɡa. Ta‑á jeɡe-na wo-dedoa de Wɛ, 

se á ke á wo-dedoa de amo de.* 2 A Kwo wom sɔŋɔ ne, di daɡa da dedɛ. A nam laɡe a 

vo da a kwɛ jei mo a pa abam. Ko ya ná dae cheɡa, a ya bá ta konto de abam. 3 Amo 

ná vei a kwɛ jei sem a ti a pa abam, a laam wó jwoori a ba a ja abam se á tɔɡe á vo á 

ta‑á wo amo na wo mɛ to. 4 Abam nam yei chwoŋa kalo na vei mɛ amo na laɡe a vo 

to.” 5 Tomas ma ta ded‑o o we, “Amo tu, debam yeiri nmo na laɡe n vo mɛ to. Dé nam 

wó ke tɛ mo dé lɔre ka chwoŋa?” 6 Yezu ma ta ded‑o o we, “Amo mo ye chwoŋa kam, 

de cheɡa kam, de ŋwea kam. Nɔɔn-nɔɔno bá wane o vo a Kwo wom tei ye o wo dɛ 

amo baŋa o vo.* 7 Abam ná maŋe á yei amo, á laam wó ta‑á yei a Kwo wom de. Leile 

konto abam yei‑o, ye á nam ta nɛ‑o de.”  
8 Filipi ma ta o we, “Amo tu, pa se dé lɔre n Kwo wom, se konto wó maŋe debam.” 

9 Yezu ma leiri o we, “Filipi, amo dáane abam tei ne ye nmo ta yeiri amo na? Wolo 

maama na nɛ amo to nɛ amo Kwo wom mo. Bɛŋwaane mo ye n ta n we, a pa se á na a 

Kwo wom? 10 Amo tiɡi a Kwo bochare ne ye dé me daane. Nmo nam ba sɛ konto na? 

Taane delo amo na taɡe a bere abam to dae amo nyem. Ko nam na ye tei to, amo Kwo 

wom me de amo, ye o da amo ŋwaane o ke o totoŋa. 11 Ta‑á jeɡe-na wo-dedoa de amo 

we, amo tiɡi a Kwo wom bochare ne ye dé me daane. Ko ná dae konto, se á ke á 

wo-dedoa de amo, totoŋa yalo amo na toŋe to ŋwaane. 12 A tɛ abam cheɡa ŋwaane to, 

wolo na ke o wo-dedoa de amo to wó ke kikia yalo dwoŋi amo na ke to. O nam wó ke 

totoŋ-kamunnu se ko taa dwoi amo na ke tei to, amo na laɡe a vo a Kwo tei to 

ŋwaane. 13 Amo wó ke kolo maama abam na wó lwoori amo yere ŋwaane to, se ko pa 

a Kwo Wɛ na zula amo ŋwaane. 14 Abam na wó lwoori woŋo kolo maama amo yere 

ŋwaane to, amo wó ke-ko a pa abam.  

15 Abam ná swoi amo, á wó toŋe á tɔɡe a nia yam. 16 Amo nam wó ta de a Kwo wom 

se o pa abam Zeinnu wodwoŋi. Wonto wó taa wo abam tei ne se ko taa vei wuu. 
17 Wonto mo ye Wɛ Sin-laao kom. O maa ye cheɡa tu. Nɔɔna balo kuɡu jei na wo loɡo 

baŋa ne to nam ware ba sɛ‑o, kolo ŋwaane ba ware ba na‑o, ye ba ta yeiri‑o de. Ko 

daare abam nam yei‑o, kolo ŋwaane o me de abam, ye o laɡe o taa wo á bochara ne 

mo. 18 Amo bá kwei abam a yaɡe á yerane. A nam wó jwoori a ba abam tei. 19 Ko ná ke 

fee, loɡo baŋa nɔɔna daa bá na amo. Abam nam wó na-ne. Amo na jeɡe ŋwea Wɛ tei 

ne to, abam de wó na ŋwea Wɛ tei ne. 20 Abam ná nɛ ŋwea kam konto dwoŋi, dɛ dem 

konto ne á wó lɔre we amo de a Kwo me daane. Abam ta wó lɔre we á tiɡi amo 

bochare ne, ye amo de me de abam.  
21 Nɔɔno wolo maama na sɛ amo nia yam ye o toŋe o tɔɡe-ya to mo ye wolo na swoi 

amo to. Amo Kwo Wɛ wó taa jeɡe wolo na swoi amo to swono. Amo de nam wó taa 

swoi‑o, ye a kwori a pa o lɔre amo wo na ye tei to.”  
22 Yezu na taɡe konto to, nɔɔno wodwoŋi de yere na ye Judas ye ko dae Yisakara bu 

wom to ma leiri o we, “Amo tu, nmo wó ke tɛ mo n pa se debam lɔre nmo wo na ye 

tei, ye loɡo baŋa nɔɔna bam bá lɔre?” 23 Yezu ma leiri‑o o we, “Wolo na swoi amo to 

wó taa tɔɡe cheɡa kalo amo na bere to. Amo Kwo wó taa jeɡe konto tu swono, ye amo 

de a Kwo wó ba o tei dé me ded‑o. 24 Wolo maama nam na ba swoi amo to ba cheiɡi 

amo berem dem. Amo ni taane delo abam na niɡi to nam dae amo nyem, se de nwoŋi 

amo Kwo wolo na toŋe-ne to tei ne mo. 25 Maŋa kam a ta na wo abam tei ne to mo a 

maŋe a ta a bere abam wonnu tem konto. 26 Ko daare se Zeinnu wom laam mo ba 

abam tei. Wonto mo ye Wɛ Sin-laao kom, a Kwo Wɛ na wó toŋe‑o se o ba amo yere 

ŋwaane to. Wonto wó ta wonnu maama taane jase o bere abam. O maa wó pa se á 

ɡuli kolo maama amo na maŋe a ta a bere abam to ɡula.  
27 Amo yaɡe bochare-zuru mo a pa abam. Ko ye amo tete nyem mo a kwei a pa 

abam. Amo na laɡe a pa abam bochare-zuru kolo to, loɡo baŋa nɔɔna nam yeiri ko 

dwoŋi. Á yé pa se á bochara taa maɡa. Á nam yé ta‑á jeɡe lwia de. 28 Abam maŋe á ni 

amo na taɡe de abam we, a laɡe a viiri, ye a ta wó jwoori a ba á tei. Abam ya ná swoi 

amo, á wó ta‑á jeɡe ywoni dedaane amo na laɡe a vo a Kwo Wɛ tei to, o na dwoi amo 

to ŋwaane. 29 Amo nam wuuri a ta wonnu tento a bere abam mo ye te ta wo ke, se te 

ná tu te ke, se á wane á sɛ amo taane dem. 30 Amo daa bá na chwoŋa se a ŋɔɔne taane 



dedɛ de abam, loɡo baŋa dedɛɛro wom na laɡe o ba to ŋwaane. Wonto nam bá wane o 

dwoni de amo. 31 Amo nam jeɡe se a pa balo na jeɡe kuɡu jei loɡo baŋa ne to lɔre we, 

amo jeɡe a Kwo wom swono. Konto ŋwaane mo a ke kolo maama a Kwo na pɛ-ne ni 

se a ke to.  

Á nam zaŋe-na ywo-seeni se dé viiri.”  

15 

Yezu na me de o nɔɔna bam tei to memaŋa  

1 Yezu ta ma ta o we, “Amo mo ye Vini tio kolo na ye chekke to. A Kwo maa ye valo 

wolo na fɔɡe o nii ko baŋa ne to. 2 Naɡa kalo na nwoŋi tio kom yera ne ye ka ba leiri 

bia to, o wó ɡwo-ka o yaɡe mo. Ko daare naɡa kalo na leiri bia to, o wó fɔɡe o kwɛ-ka 

mo se ka taa leiri bia dedɛ. 3 Abam bochara nam maŋe ya kwɛ lanyerane, á na sɛ taane 

delo amo na ŋɔɔne a bere abam to ŋwaane. 4 Me-na de amo, se amo de wó taa tiɡi 

abam bochara ne. Tio naɡa bá wane ka taa leiri bia ka tete yerane. Ka jeɡe se ka taa 

wo tio kom yera ne mo se ka laam wane bia ka lei. Ko nam ye bedwe mo de abam. 

Abam jeɡe se á me de amo, se á laam wane á ta‑á ke keim-laaro.  
5 Amo mo ye Vini tio kom, ye abam ye ko nɛ sem. Wolo maama de amo na me daane 

to nye de naɡa kalo na leiri bia dedɛ to mo. Amo nam ná tera á bochara ne, á bá wane 

kolokolo á ke. 6 Wolo na wo me de amo to nye de tio naɡa kalo ba na ɡwoni ba yaɡe 

ye ka ko to mo. Tio nɛ selo na koɡe konto dwoŋi to, ba laam wó pɛ se maama ba de 

mini ne mo ye se di. 7 Abam nam ná me de amo, ye amo taane dem ná wo á bochara 

ne, á wó wane á lwoori kolo maama á boboŋa na tɔɡe to, ye á wó na-ko. 8 Abam ná 

yeini á ke keim-laaro, ne tio na leiri bu-ŋona dedɛ tei to, á wó seene á ta‑á ye amo 

kwaɡa tɔɡena, ye konto wó pa a Kwo wom na zula. 9 Amo tiini a jeɡe abam swono ne 

amo Kwo wom de na swoi-ne tei to mo. Ta‑á jeɡe-na amo swono kom á bochara ne. 
10 Abam ná toŋe á tɔɡe amo nia yam, á wó wane á ta‑á jeɡe amo swono kom konto. Ko 

ye bedwe mo de amo na sɛ a Kwo nia yam ye a jeɡe o swono kom a bochare ne tei to.  
11 Amo laɡe se ywoni delo amo na jeɡe to taa wo abam tei ne, se ko pa á wopwolo 

kom tiini ko ɡaale. Konto ŋwaane mo a taɡe wonnu tento taane a bere abam. 12 Amo 



ni dem nam mo tento: Á ta‑á swoi daane, se ko maŋe de amo na swoi abam tei to.* 
13 Nɔɔno ná sɛ se o te o dwonna ŋwaane, kotu tiini o jeɡe ba swono mo se ko ja ɡaale. 
14 Abam nam ná ke á tɔɡe amo ni dem, á wó ta‑á ye a badwonna mo. 15 Amo daa bá 

taa bwoi abam we, amo tontoŋena. Ko ná ye tontoŋeno, o yeiri kolo o tu na laɡe se o 

ke to. Ko nam ná ye abam, amo taɡe kolo maama a na lɔre a Kwo wom tei ne to a 

bere abam. Konto ŋwaane mo amo laam bwoi abam we a badwonna. 16 Ko nam dae 

abam mo kuri amo se á ta‑á tɔɡe-ne. Amo nam mo kuri abam, ye a daare a tiŋi abam 

se á ta‑á ke keim-laaro. Keim-laaro tem konto wó taa wora taa taa. Abam ná toŋe 

keim-laaro tem konto dwoŋi, a Kwo wom wó pa abam kolo maama á na wó lwoori o 

tei ne amo yere ŋwaane to.  
17 Kolo a na pɛ abam ni se á ke to mo tento: Á ta‑á swoi daane.”  

Loɡo baŋa nɔɔna wó chuli Wɛ nɔɔna  

18 “Ko ná ye balo na jeɡe kuɡu jei loɡo baŋa ne to, ba ná chuli abam, se á ta‑á yei we 

ba maŋe ba da yiɡa ba chuli amo mo. 19 Abam ya ná ye loɡo baŋa nyem, ko nɔɔna 

bam ya wó taa swoi abam, á na ye ba dwonna to ŋwaane. Ko nam na ye tei to, amo 

mo kuri abam loɡo baŋa nɔɔna bam wone, ye á daa dae ba nyem. Konto ŋwaane mo 

balo na jeɡe kuɡu jei loɡo baŋa ne to wó taa chuli abam. 20 Guli-na amo na maŋe a ta 

kolo a bere abam to we: kabaa tera ka na dwoi ka yuu tu to. Ba na jaane amo ba yaare 

to, ba ta wó yaare abam de mo. Ba nam ná sɛ amo ni taane, ba wó sɛ abam de ni taane 

mo. 21 Ba nam wó ke abam konto maama amo ŋwaane, kolo ŋwaane ba yeiri wolo 

wom na toŋe-ne to. 22 Amo ya ná wo tu a ŋɔɔne cheɡa a bere-ba, wɛleera ya bá taa wo 

ba yuu ne. Ko nam na ye tei to, ba daa bá wane ba bere we ba jeɡe bora. 23 Wolo 

maama ná chuli amo, konto tu chuli amo Kwo wom de mo. 24 Amo ke totoŋ-laaro a 

bere-ba, ye nɔɔn-nɔɔno ta wo fɔɡe o ke totoŋa yanto dwoŋi. Amo ya ná wo ke a 

bere-ba, wɛleera ya bá taa wo ba yuu ne. Ba nam nɛ amo na ke kolo to, ye ba ta chuli 

amo de a Kwo wom maama. 25 Ko nam ke se kolo na popone Wɛ nia tɔnɔ kom wone to 

mo ji cheɡa we, ‘Ba chuli-ne kafɛ ŋwaane.’*  
26 Zeinnu wom nam wó ba. Wonto mo ye Wɛ Sin-laao kom. O maa ye cheɡa tu, ye o 

nwoŋi a Kwo wom tei. A nam wó toŋe‑o se o nwoŋi a Kwo wom tei o ba abam tei. O 

laam wó ŋɔɔne amo cheɡa kam mo o bere nɔɔna. 27 Abam de nam wó ŋɔɔne a cheɡa 

kam taane, kolo ŋwaane ko zeɡe boboa ne mo, abam maŋe á wora de amo.”  

16 
1 “Amo nam ŋɔɔne wonnu tento a bere abam se ko pa á yé ywori Wɛ chwoŋa kam ne. 

2 Ba nam wó le abam ba jeerim di sem ne. Maŋa laɡe ka ba ye nɔɔno wolo ná ɡo 

abam, kotu wó boŋe we o ke totoŋ-laao mo o pa Wɛ. 3 Ba nam wó ke abam wonnu tem 

konto, kolo ŋwaane ba yeiri amo Kwo wom, ye ba ta yeiri amo de. 4 Amo tɛ wonnu 

tento maama se te maŋa kam ná yia, se á wane á ɡuli we amo maŋe a ta te taane a 

bere abam.  

Amo wo taɡe wonnu tem konto a bere abam boboa ne, kolo ŋwaane amo ya ta wo 

abam tei ne mo. 5 Ko daare leile konto amo laɡe a vo wolo wom na toŋe-ne to tei. 

Abam wolowolo nam wo bwei-ne we, ‘Nmo laɡe n vo yei ne mo?’ 6 Amo nam taɡe a 

bere abam kolo na laɡe ko ke to, ye ko pa á wo tiini ko chɔɡe. 7 Ko daare a laam tɛ 

abam cheɡa mo we, amo ná viiri, ko wó taa lana ko pa abam. Kolo ŋwaane amo ná wo 

viiri, Zeinnu wom bá ba abam tei. Amo nam ná viiri, a laam wó toŋe‑o se o ba abam 

tei. 8 O nam ná tua, o wó pa loɡo baŋa nɔɔna lɔre we ba tusi mo wɛleera keim seeni, 

de Wɛ cheɡa kam seeni, de Wɛ borem dem seeni. 9 O wó bere-ba we ba tusi wɛleera 

seeni de ba na wo sɛ amo to mo. 10 O ta wó bere-ba we ba tusi Wɛ cheɡa kam seeni, 

kolo ŋwaane a laɡe a vo a Kwo Wɛ tei, ye á daa bá na-ne. 11 O ta wó bere-ba we ba 

tusi Wɛ borem dem seeni, kolo ŋwaane loɡo baŋa dedɛɛro wom maŋe o to de o bora.  
12 Amo ya ta jeɡe wonnu dedɛ se a ta a bere abam, ye te nam wó taa tiini te chamma 

te dwoi á jaanem. 13 Ko daare Wɛ Sin-laao kom ye cheɡa tu mo. O ná tua, o laam wó 

pa se á ba á lɔre cheɡa kam maama. Ko nam dae o tete nyem mo o laɡe o ŋɔɔne. O wó 

ŋɔɔne kolo o na niɡi Wɛ tei ne to mo, o ma daare o ta wonnu telo na laɡe te ba to o 

bere abam. 14 O nam wó pa amo na zula, kolo ŋwaane o wó kwei amo cheɡa kam mo o 

bere abam. 15 Amo Kwo wom na jeɡe kolo maama to ye amo de nyem mo. Mo kokuri a 

taɡe a we, o Sin-laao kom wó kwei amo nyem dem o ma bere abam.  
16 Ko ná ke fee, abam daa bá na amo, ye ko daa ta ná ke fee ko woli da, á daa wó 

jwoori á na-ne.”  



Wo-chechɔɡɔ wó pipiri ko ji wopwolo  

17 Yezu na taɡe konto to, o kwaɡa tɔɡena badaara maa tɛ daane ba we, “O na taɡe o 

we, ko ná ke fee dé daa bá na‑o, ye ko daa ta ná ke fee, dé daa wó na‑o to, konto kuri 

mo bɛ? O nam ta taɡe o we, ko ye o na laɡe o vo o Kwo tei to ŋwaane mo. Dé yeiri ko 

kuri.” 18 Ba ta maa tiini ba bwɛ daane ba we, “O na taɡe o we, ‘ko ná ke fee’ to, ko kuri 

mo bɛ? Dé yeiri o na tɛ kolo to kuri.”  
19 Yezu ma lɔre we ba laɡe se ba bwei‑o taane. O ma ta de-ba o we, “Á na bwɛ daane 

tei to, ko ye amo na taɡe a we, ‘ko ná ke fee á daa bá na-ne, ye ko daa ná ke fee, á wó 

na-ne’ to ŋwaane mo na? 20 A tɛ abam cheɡa ŋwaane to, abam wó ba á keeri dedɛ 

wo-chechɔɡɔ ŋwaane. Ko daare loɡo baŋa nɔɔna bam wó taa jeɡe wopwolo. Abam wo 

maa wó chɔɡe, ye á wo-chechɔɡɔ kom laam wó pipiri ko ji wopwolo.* 21 Ko na ye tei 

to, kaane ná laɡe o lo bu, o wó taa jeɡe lwia mo, kolo ŋwaane o chanɛɛre maŋa yia. O 

nam ná loɡe bu wom, o laam wó swei o chanɛɛre dem ni ne, ye o wó taa jeɡe 

wopwolo de o na loɡe bu wom to. 22 Ko nam ye konto mo de abam de. Leile konto á 

jeɡe lwia. Amo nam daa wó jwoori a na abam pa se á tiini á di ywoni, ye nɔɔn-nɔɔno 

daa bá wane o chɔɡe á wopwolo kom konto.*  
23 Dɛ dem konto ná yia, abam bá bwei kolokolo amo tei ne. A tɛ abam cheɡa ŋwaane 

to, amo Kwo wom wó pa abam kolo maama abam na wó lwoori amo yere ŋwaane to. 
24 De leile konto de, á maŋe á ta wo lwoori kolokolo amo yere ŋwaane. Nam 

lwoori-na, se á wó na, se ko pa abam wopwolo kom tiini ko ɡaale.  
25 Amo na taɡe wonnu tento a bere abam to, ko ye memaŋa mo a mɛ a ta. Maŋa nam 

wó ba ye amo daa bá maŋe memaŋa a ma bere abam. Amo nam wó ba a ŋɔɔne a Kwo 

Wɛ taane jaja mo a bere abam. 26 Dɛ dem konto ne, amo daa bá taa jeɡe se a lwoori a 

Kwo Wɛ abam ŋwaane. Abam mo wó lwoori‑o amo yere ŋwaane, 27 kolo ŋwaane Wɛ 

tete maŋe o jeɡe abam swono, abam na swoi amo ye á kwori á sɛ we a nwoŋi o tei ne 

to ŋwaane. 28 Amo seene a nwoŋi a Kwo Baŋa Wɛ tei mo a ba loɡo baŋa. Leile konto a 

laɡe a yaɡe loɡo baŋa se a jwoori a vo o tei.”  
29 Yezu na taɡe konto to, o kwaɡa tɔɡena bam laam ma ta ded‑o ba we, “Nii, nmo 

laam tiini n ŋɔɔne jaja mo, ye n daa‑n ba maŋe memaŋa. 30 Leile konto dé laam lɔre 

we nmo yei wonnu maama. Nmo daa‑n ba laɡe se nɔɔn-nɔɔno bwei‑m taane. Konto 

nam pɛ se debam sɛ we, nmo seene n nwoŋi Wɛ tei mo.” 31 Yezu ma leiri-ba o we, 

“Abam laam sɛ na? 32 Nii-na, maŋa laɡe ka yi leile konto, ye abam wó jaɡe. Abam 

dedoa dedoa maa wó jwoori o kwei o chwoŋa o daare amo yerane. Amo nam bá taa 

ye a yerane, kolo ŋwaane a Kwo wom wó taa wo a tei ne. 33 Amo taɡe wonnu tento a 

bere abam se ko pa á na bochare-zuru mo, á na me de amo to ŋwaane. Loɡo baŋa ne á 

wó na yaara. Nam ta‑á jeɡe-na pu-dɛa. Amo maŋe a wane loɡo kom baŋa maama.”  

17 

Yezu tiini o lwoori o Kwo Wɛ  

1 Yezu na taɡe taane dem konto o ti to, o ma kwoni o yuu wɛɛne ye o we: “Amo Kwo, 

a toone maŋa kam laam yia. Amo ye nmo Bu mo. Nam pa se a na zula, se amo de wó 

pa n na zula. 2 Kolo ŋwaane nmo pɛ-ne dam nabiina maama baŋa ne se a wane a pa 

balo maama nmo na pɛ-ne to jwoŋi ŋwea kalo na ba jeɡe kweelim to. 3 Ŋwea kalo na 

ba jeɡe kweelim to mo ye se nabiina taa yei nmo wolo yerane na ye cheɡa tu Baŋa Wɛ 

to, se ba daare ba taa yei amo, Yezu Krista wolo nmo na toŋe to. 4 Amo pɛ se nmo na 

zula loɡo baŋa ne, de amo na ti totoŋe dem nmo na pɛ-ne se a toŋe to. 5 Amo Kwo, pa 

se a na nenɔŋ-fɔrɔ nmo tei ne leile konto, se ko maŋe de nenɔŋ-fɔrɔ kolo a na maŋe a 

jeɡe de nmo ye loɡo baŋa ta tera to.*  
6 Amo pɛ se nɔɔna balo nmo na kuri loɡo baŋa nɔɔna wone n ke amo jeŋa ne to lɔre 

nmo na ye wolo to. Banto ye nmo nyem mo, ye n kwei-ba n ke amo jeŋa ne. Ba nam sɛ 

nmo ni taane dem mo. 7 Leile konto ba yei we kolo maama nmo na pɛ amo to nwoŋi 

nmo tei mo. 8 Kokuri to, nmo na pɛ-ne kwora kalo to mo a pɛ-ba, ye ba sɛ. Ba nam yei 

lanyerane we amo nwoŋi nmo tei mo, ye ba ta sɛ we nmo mo toŋe-ne.  
9 Amo nam lwoori nmo banto ŋwaane mo, se a ba lwoori nmo a pa loɡo baŋa nɔɔna 

maama. Ko nam ye balo nmo na ke a jeŋa ne to, kolo ŋwaane banto ye nmo nyem mo. 
10 Woŋo kolo maama amo na jeɡe to ye nmo nyem, ye nmo de na jeɡe woŋo kolo 

maama to ye amo nyem mo. Balo na ye nmo nyem ye n ke-ba amo jeŋa ne to ŋwaane 

                                                           

 *17:5 Memaŋa 8:23 



mo pɛ a yere zaŋe de zula. 11 Leile konto amo daa bá taa wora loɡo baŋa ne, ye banto 

ta wora mo. Amo laam maa beene nmo tei mo. Amo Kwo, Wo-pwoŋo Tu Baŋa Wɛ, 

nmo yere dem ye amo de nyem mo, ye dento bere nmo dam dem na ye tei to. Ta‑n 

mae n dam dem konto n nii n nɔɔna baŋa ne, se ko pa ba taa ye woŋo dedoa, ne nmo 

de amo na ye woŋo dedoa tei to. 12 Amo ya na wo ba tei ne to, a mɛ nmo dam dem mo 

a nii ba baŋa ne. Amo ma che-ba se ba yé ywori nmo chwoŋa kam wone. Ba wolowolo 

wo jei, ko ná dae wolo wom na maŋe se o na chɔɡem to yerane. Nmo tɔnɔ kom bere 

we wonto jeɡe se o na chɔɡem mo.  
13 Leile konto amo maa beene nmo tei. Amo nam taɡe wonnu tento loɡo baŋa ne mo 

se ko pa nmo nɔɔna bam taa jeɡe amo wopwolo kom dwoŋi ba bochara ne se ko tiini 

ko ɡaale. 14 A ma ke nmo ni taane dem ba jeŋa ne. Balo kuɡu jei na wo loɡo baŋa ne 

to ma chuli-ba, ba na dae loɡo baŋa nyem to ŋwaane, ne amo de na dae loɡo baŋa 

nyem tei to. 15 Ko nam dae we a lwoori nmo se n le-ba loɡo kom baŋa ne. A nam 

lwoori‑m se n che-ba wo-lwanno tu setaane jeŋa ne mo. 16 Ba dae loɡo baŋa nyem, ne 

amo de na dae loɡo baŋa nyem tei to. 17 Fɔɡe n kwɛ-ba de n cheɡa kam se ba taa ye 

nmo nyem. Nmo ni taane dem ye cheɡa mo. 18 Amo toŋe-ba a yaɡe loɡo baŋa ne, ne 

nmo na toŋe amo de n yaɡe loɡo baŋa ne tei to mo. 19 Ko nam ye banto ŋwaane mo 

amo kwei a tete a ke nmo jeŋa ne, se ko pa banto de wane ba taa ye nmo nyem, nmo 

cheɡa kam ŋwaane.  
20 Amo nam ba lwoori nmo a pae banto yerane, se ko ye balo de na wó ba ba sɛ amo 

banto taane dem ŋwaane to mo. 21 Amo nam lwoori nmo se ko pa ba maama taa ye 

woŋo dedoa mo. Amo Kwo, nmo me de amo, ye amo tiɡi nmo bochare ne. Nam pa se 

banto me de debam konto dwoŋi. Konto wó wane ko pa se loɡo baŋa nɔɔna sɛ we, 

nmo mo toŋe-ne. 22 Amo pɛ-ba nenɔŋ-fɔrɔ kolo dwoŋi nmo na pɛ-ne to, se ba wane ba 

ji woŋo dedoa, ne amo de nmo na ye woŋo dedoa tei to. 23 Amo me de-ba, ye nmo me 

de amo, se ko pa ba taa tiini ba ye woŋo dedoa, se loɡo baŋa nɔɔna wane ba lɔre we 

nmo mo toŋe-ne, ye n jeɡe nmo nɔɔna bam swono, nenɛɛne nmo na swoi amo tei to.  
24 Amo Kwo, a laɡe se balo nmo na ke a jeŋa ne to taa tɔɡe ba wo amo na wo mɛ to, 

se ko pa ba na amo na jeɡe nenɔŋ-fɔrɔ kolo to. Ko ye nmo na maŋe n jeɡe amo swono 

faŋa faŋa ye loɡo baŋa daa ta wo ke to ŋwaane mo n pɛ-ne nenɔŋ-fɔrɔ kom konto. 
25 Amo Kwo, nmo ye Cheɡa Tu. Loɡo baŋa nɔɔna bam nam yeiri nmo. Ko daare amo 



yei nmo, ye a nɔɔna bam yei we nmo mo toŋe-ne. 26 Amo nam pɛ se ba lɔre nmo na ye 

wolo to, ye a daa ta wó taa ke konto mo se ko pa swono kolo nmo na jeɡe amo 

ŋwaane to taa wo banto de tei ne. Amo tete de maa wó me de-ba.”  

18 

Ba jaane Yezu  

Matiyu 26:47-56; Maake 14:43-50; Luka 22:47-53  

1 Yezu déem na taɡe wonnu tem konto o ti to, o de o tɔɡena bam ma zaŋe ba nwoŋi 

se ba kɛ. Ba ma vo ba bɛ nabara kadwoŋi kalo yere na ye Kidoron to. Gaare maa wo 

jei sem konto ne. Ba ma vo ba zo de wone. 2 Yezu de o kwaɡa tɔɡena bam déem yeini 

ba jeeri daane ɡaare dem konto ne mo. Konto ma pa se Judas wolo na laɡe o yeiɡi 

Yezu o pa to yei ko jei. 3 Judas ma tɔɡe de soja tiina kɔɡɔ o vo jeiɡa kam konto. Wɛ 

kaanem yiɡa tiina bam de Farisi tiina bam de ma toŋe ba nɔɔna pa ba tɔɡe ba vo. Ba 

déem jeɡe ba jara zela, dedaane min-zwonnu, de mɔɔla.  
4 Yezu maa yei kolo maama na laɡe ko ke‑o to. O ma fɔɔre o twɛ ba tei, ye o ta de-ba 

o we, “Wɔ mo abam laɡa?” 5 Ba ma leiri‑o ba we, “Yezu wolo na ye Nazarete tu to mo 

dé laɡa.” Yezu ma ta o we, “Ko ye amo mo konto.”  

Judas de maa tɔɡe o zeɡe de-ba. Wonto maa ye wolo na yeiɡi Yezu o pa to. 6 Yezu na 

taɡe de-ba o we wom mo konto to, ba ma tutwoni ba jwoori kwaɡa ba to teɡa ne. 7 O 

ma jwoori o bwei-ba o we, “Wɔ mo abam laɡa?” Ba ma ta ba we, “Yezu wolo na ye 

Nazarete tu to mo dé laɡa.” 8 Yezu ma ta de-ba o we, “Amo maŋe a ta a bere abam we, 

amo mo konto. Ko nam ná ye amo mo á laɡa, se á yaɡe banto se ba viiri.” 9 O taɡe 

konto se ko pa o na maŋe o ta taane delo to mo ji cheɡa de o na we, “Amo Kwo, amo 

wo pɛ balo maama nmo na ke amo jeŋa ne to de dedoa de jei.”*  
10 Simon Piita maa jeɡe se-zɔɔ. O ma le-ko o ma o zaɡe Wɛ kaanem yuu tu wom 

tontoŋeno jazem zwɛ o pere. Tontoŋeno wom yere mo Malachu. 11 Yezu ma ta de Piita 

o we, “Jwoori n ke n seo kom ko pwolo ne. Amo jeɡe se a na chanɛɛre delo a Kwo na 

pɛ-ne to mo. Nmo nam boŋe se a lu mo na?”  
12 Soja tiina bam kɔɡɔ kom de ba dedɛɛro wom de Juu tiina bam nɔɔna bam ma ja 

Yezu ba vɔ. 13 Ba ma ja‑o ba da yiɡa ba vo Anas tei. O maa ye Kayafa tembaaro mo. 

Kayafa mo ye Wɛ kaanem yuu tu wom bene dem konto ne. 14 Wonto déem ya taɡe de 

Juu tiina bam we, ko maŋe se nɔɔno dedoa te nɔɔna bam maama ŋwaane.*  

Piita foɡe we o yeiri Yezu  

Matiyu 26:69-70; Maake 14:66-68; Luka 22:55-57  

15 Simon Piita de o dwoŋi tɔɡeno dedoa ma tɔɡe Yezu kwaɡa. Tɔɡeno wom konto de 

Wɛ kaanem yuu tu wom yei daane lanyerane. O ma tɔɡe de Yezu o zo kaanem yuu tu 

wom sɔŋɔ konkɔlɔ. 16 Piita ma maŋe manchwoŋo ni ne o zeɡe da. Yezu tɔɡeno wolo 

wom de kaanem yuu tu wom na yei daane to ma jwoori o nwoŋi o ta de busankana 

kalo na nii manchwoŋo ni dem baŋa ne to, ye o daare o ja Piita o zo. 17 Busankana 

kam ma bwei Piita o we, “Nmo tɔɡe n ye Yezu kwaɡa tɔɡeno mo na?” O ma leiri o we, 

“Amo dae.”  
18 Waaro déem mo wora. Konto ŋwaane tontoŋena bam de Juu tiina dedɛɛra bam ma 

dwei mini ba zeɡe da ba weera. Piita de ma vo o tɔɡe o zeɡe da o weeri mini dem.  

Ba bwei Yezu taane  

Matiyu 26:59-66; Maake 14:55-64; Luka 22:66-71  

19 Wɛ kaanem yuu tu wom laam ma bwei Yezu o tɔɡena bam taane, de o berem dem 

na ye tei to. 20 Yezu ma leiri‑o o we, “Amo yeini a ŋɔɔne jaja mo a bere nɔɔna maama. 

Amo na yeini a bere nɔɔna to, ko ye ba jeerim di sem ne mo, de Wɛ diɡa kam ne, mɛ 

Juu tiina bam maama na yeini ba jeeri daane to. Amo wo fɔɡe a seiɡi a ta kolokolo. 
21 Bɛ nam mo ye n bwei amo se n nii? Nam bwei balo na cheiɡi amo bera yam to n nii 

amo na taɡe kolo de-ba to, se banto mo yei amo na taɡe kolo to.” 22 Yezu na taɡe 

konto to, dedɛɛra bam dedoa na zeɡe o takeiri ne to ma lɔ o popɔŋɔ, ye o bwei‑o o we, 

“Bɛ mo ye n ŋɔɔne konto dwoŋi de Wɛ kaanem yuu tu wom?” 23 Yezu ma leiri‑o o we, 

“Amo ná taɡe woŋo a chɔɡe, se n ta ko na ye kolo to se dé lɔre. Ko nam ná ye cheɡa 

mo a taɡa, bɛ mo ye n maɡe-ne?”  
24 Anas laam ma pa se ba ja‑o ba vo Kayafa wolo na ye Wɛ kaanem yuu tu to tei, ye 

ba ta wo bwoli‑o.  

Piita daa jwoori o fo we o yeiri Yezu  

Matiyu 26:71-75; Maake 14:69-72; Luka 22:58-62  

25 Simon Piita daa ta maa zeɡe da o weeri mini dem. Ba ma bwei‑o ba we, “Nmo tɔɡe 

n ye nɔɔno wonto kwaɡa tɔɡeno mo na?” Piita ma fo o we, omo dae. 26 Wɛ kaanem 

yuu tu wom tontoŋeno dedoa wolo choro Piita na zaɡe o zwɛ o pere to ma ta ded‑o o 

we, “Amo wo nɛ nmo ded‑o ɡaare dem ne na?” 27 Piita daa ta ma fo. Chebɛɔ ma da ko 

keeri.*  

Yezu zeɡe Pilata yiɡa ne  

Matiyu 27:1-2, 11-31; Maake 15:1-20; Luka 23:1-5, 13-25  

28 Ba laam ma ja Yezu ba nwoŋi Kayafa sɔŋɔ ne ba vo teo kom ɡɔmena tu wom sɔŋɔ. 

Ko déem ye tetete mo. Juu tiina bam maa wo dɛ ba zo sɔŋɔ kom wo ba chullu tem 

ŋwaane. Ba jeɡe se ba che ba tete de diɡiru se ba wane ba na chwoŋa ba di 

Atɔɡebabaŋa kuri dem. 29 Gɔmena tu Pilata ma nwoŋi ba tei, ye o bwei-ba o we, “Bɛ 

mo ye abam saŋe nɔɔno wonto?” 30 Ba ma leiri‑o ba we, “Nɔɔno wonto ya ná wo ke o 

chɔɡe, dé ya bá ja‑o dé ba nmo tei.” 31 O ma ta de-ba o we, “Abam tete nam jwoŋi‑o se 

á di o taane dem, se ko tɔɡe abam chullu tem na ye tei to.” Juu tiina bam ma leiri ba 

we, “Debam ba jeɡe chwoŋa se dé ɡo nɔɔn-nɔɔno o keim-balɔrɔ ŋwaane.” 32 Konto 

nam ke se Yezu na taɡe kolo to mo ji cheɡa, ne o na wó te toone delo dwi to.*  
33 Pilata laam ma jwoori o zo sɔŋɔ kom wo o bwoŋi Yezu, ye o bwei‑o o we, “Nmo ye 

Juu tiina bam pɛ mo na?” 34 Yezu de daa ma jwoori o bwei‑o o we, “Nmo na taɡe 

konto to, ko ye nmo tete boboŋa taane mo naa nɔɔna badwonna mo taɡe amo taane 

de nmo?” 35 O ma leiri o we, “Amo dae Juu tu. Ko ye nmo tete Juu tiina de ba kaanem 

yiɡa tiina bam mo jaane nmo ba ba ba ke amo jeŋa ne. Kɔ mo n kea?”  
36 Yezu ma leiri o we, “Amo paare dem wo nwoŋi loɡo baŋa, se de ya ná ye loɡo 

baŋa nyem, amo nɔɔna bam ya wó ke jara se ba che se Juu tiina bam yé na chwoŋa se 

ba ja amo. Ko nam na ye tei to, amo paare dem ye jeiɡa kadwoŋi nyem mo.” 37 Pilata 

ma bwei‑o o we, “Konto to, nmo ye pɛ mo na?” Yezu ma leiri o we, “Nmo tete mo taɡe 

n we, a ye pɛ. A tu se a ŋɔɔne cheɡa kam taane mo a bere nɔɔna loɡo baŋa ne. Konto 

ŋwaane mo ba loɡe amo. Wolo maama na ye cheɡa nɔɔno to mo cheiɡi amo taane.” 
38 O ma ta ded‑o o we, “Bɛ mo ye cheɡa?”  

Pilata na taɡe konto to, o laam ma jwoori o nwoŋi pwooni o ta de Juu tiina bam o 

we, “Amo wo nɛ o na ke kolo o chɔɡe to se a bwei‑o se o leiri. 39 Abam nam yeini á 

jeɡe meo kodwoŋi. Atɔɡebabaŋa kuri dem maŋa ne amo yeini a le peeno dedoa a yaɡe 

a pa abam se o viiri. Abam nam laɡe se a yaɡe Juu tiina pɛ wom mo na?” 40 Ba ma 

laare de kwor-dɛa ba we, “Ko dae wonto, ko ye Barabas mo dé laɡa se n yaɡe.” 

Barabas ya ye venvereno mo.  

19 
1 Pilata laam ma pa se ba yɔɔre ba ja Yezu ba fere. 2 Soja tiina bam ma kwei sabare 

ba ma sɔ yipuɡa ba pu o yuu ne. Ba ma kwei ɡare-soŋo ba zo‑o ne o ye pɛ mo tei. 3 Ba 

maa vei o tei kuni dedɛ, ye ba tɛ ded‑o ba we, “Juu tiina Pɛ, de n lei”. Ba maa jeɡe o 

popwaano ba lɔe.*  
4 Pilata daa ta ma jwoori o nwoŋi pwooni, ye o ta de kɔɡɔ kom o we, “Nii-na, amo 

wó pa se nɔɔno wom nwoŋi o ba o zeɡe abam yiɡa ne se á wane á lɔre we, amo wo nɛ 

o na ke kolo o chɔɡe to.” 5 Yezu ma nwoŋi de o yuu sabare yipuɡa kam de o ɡare-soŋo 

kom. Pilata ma ta de-ba o we, “Nii-na nɔɔno wom da.” 6 Kaanem yiɡa tiina bam de ba 

nɔɔna bam na nɛ‑o to, ba maa tɛ de kwor-dɛa ba we, “Go‑o! Pa‑o daɡara yuu ne n ɡo!” 

O ma ta de-ba o we, “Abam tete nam ja‑o á pa daɡara yuu ne, se amo wo nɛ kolo o na 

ke o chɔɡe se a ma vane o bora to.” 7 Juu tiina bam ma jwoori ba leiri‑o ba we, 

“Debam jeɡe Wɛ ni delo na bere we o jeɡe se o te to, kolo ŋwaane o bere o tete we o 

ye Wɛ Bu.”  
8 Pilata na niɡi ba na taɡe konto to, foone ma tiini de zo‑o. 9 O ma jwoori o zo sɔŋɔ 

kom wo, ye o bwei Yezu o we, “Nmo nwoŋi yei ne mo?” Yezu ma chem. 10 O ma ta 

ded‑o o we, “Nmo chem mo de amo na? Ta‑n yei we amo jeɡe dam se a yaɡe nmo, naa 

se a pa ba pa nmo daɡara yuu ne ba ɡo.” 11 Yezu ma leiri‑o o we, “Nmo ya bá ta‑n jeɡe 

dam amo baŋa ne, ko ná dae Wɛ mo pɛ‑m. Konto ŋwaane, nɔɔno wolo na kwei amo o 

ke nmo jeŋa ne to mo tiini o ke wo-lɔŋɔ o dwoni nmo.”  
12 Maŋa kam Pilata na niɡi konto to, o maa kwaane o laɡe chwoŋa se o pa ba yaɡe 

Yezu. Ko daare Juu tiina bam maa tiini ba tɛ de kwor-dɛa ba we, “Nmo ná yaɡe nɔɔno 

wonto, ko wó bere we n chuli loɡo kom Pa-faro wom mo. Nɔɔno wolo ná pɛ o tete 

paare, konto tu dwoni de Pa-faro wom mo.” 13 Pilata na niɡi konto to, o ma ja Yezu o 

nwoŋi, ye o daare o jeini taane dim jeiŋa kam jei ne. Ba bwoi jei sem konto we, 

‘Kandwa-pelwaaro jeiɡa’ mo. Ko yere de Juu tiina taane dem mo ye ‘Gabata’.  
14 Ko déem ye wea tetare ne mo, dɛ dem teɡa na wó poore se Atɔɡebabaŋa kuri dem 

di to. Pilata laam ma ta de Juu tiina bam o we, “Nii-na á pɛ wom da.” 15 Ba ma jwoori 

ba laare baŋa baŋa ba we, “Ja‑o n pa daɡara yuu ne n ɡo!” O ma bwei-ba o we, “O ye 

abam pɛ wom ye á laɡe se a pa ba ɡo‑o na?” Kaanem yiɡa tiina bam ma leiri ba we, 

“Debam ba jeɡe pɛ wodwoŋi, ko ná dae loɡo kom Pa-faro wom yerane.” 16 Pilata laam 

ma kwei Yezu o ke ba jeŋa ne se ba pa‑o daɡara yuu ne ba ɡo.  

Ba jaane Yezu ba vo ba pa daɡara yuu ne  

Matiyu 27:32-56; Maake 15:21-41; Luka 23:26-49  

Soja tiina bam laam ma ja Yezu, 17 ye ba pa o zeŋe daɡara kalo ba na laɡe ba pa‑o ka 

baŋa ne to. O ma vo o yi jeiɡa kalo ba na bwoi we, ‘Yu-kwoli-champoa Peo’ to. Ko 

yere de Juu tiina taane dem mo ye ‘Goliɡota’. 18 Ko ye dáane mo ba jaane‑o ba pa 

daɡara kam yuu ne. Ba ma ja nɔɔna balei de ba pa daɡare baŋa ne. Yezu maa wo 

banto balei tetare ne.  
19 Pilata ma popone maanem tɔn-kamunu ye o pa ba tane-ko daɡara kam yuu ne. Ko 

poponem dem we:  

YEZU, NAZARETE TU,  

JUU TIINA PƐ.  
20 Juu tiina bam dedɛ déem ma ɡa tɔnɔ kom, kolo ŋwaane jeiɡa kalo ba na paɡe Yezu 

da to bwola de teo kom ni. Tɔnɔ kom déem popone de Juu tiina taane, de Rom tiina 

taane, de Girisi tiina taane mo. 21 Juu tiina kaanem yiɡa tiina bam na nɛ to, ba ma vo 

ba ta de Pilata ba we, “Ko wo maŋe se n popone we, ‘Juu tiina Pɛ’. Nam popone we, 

‘Nɔɔno wonto mo bere o tete we o ye Juu tiina Pɛ.’ ” 22 O ma leiri-ba o we, “Amo na 

popone tei to daa ba kwana.”  



23 Soja tiina bam na paɡe Yezu daɡara kam yuu ne ba ti to, ba laam ma kwei o 

ɡwaaro tem ba pɔɔre-te kuni bena, se soja tu maama kwei o nyem. Ba ma kwei o 

ɡare-bu wom de. Ko maama déem sɔɡe puna mo, ko ba jeɡe twoŋim jei. 24 Ko na ye 

konto to, ba ma ta daane ba we, “Yé pa-na se dé kaare-ko. Nam pa-na dé ta jɔrɔ se dé 

nii wolo na wó jwoŋi-ko to.” Ko déem ke konto mo se ko pa kolo na popone Wɛ tɔnɔ 

kom wone to mo ji cheɡa de ko na we, “Ba pɔɔre amo ɡwaaro ba pa daane, ye ba 

daare ba ta jɔrɔ amo ɡare-bu wom ŋwaane.”* Soja tiina bam ma seene ba ke konto.  
25 Balo déem na zeɡa ba bwola de Yezu daɡara kam to mo ye o nu wom, de o nu 

nyaane, de Mary wolo na ye Kalopa kaane to, de Mary wolo na ye Maɡadala tu to.* 
26 Yezu na nɛ o nu wom de o kwaɡa tɔɡeno wolo o na jeɡe o swono lanyerane, ye ba 

zeɡe da to, o ma ta de o nu wom o we, “A nu, nii nmo bu wom da.” 27 O ma daare o ta 

de o kwaɡa tɔɡeno wom o we, “Nii n nu da.” Ko zeɡe maŋa kam konto ne o kwaɡa 

tɔɡeno wom jaane Yezu nu wom o pa o zoore o sɔŋɔ ne mo.  
28 Konto kwaɡa ne Yezu maa yei we woŋo maama ke ko ti. O na laɡe se Wɛ tɔnɔ kom 

seene ko ji cheɡa to, o laam ma ta o we, na-nyɔm jeɡe‑o.* 29 Zoŋa déem mo zeɡe da, ye 

ka ni su de sana balo na nyɔna to. Ba ma kwei sɔsɔɔ ba de sa-nyɔna bam wone, ye ba 

vɔ-ko daa ni ne ba tei wɛɛne ba pa se ko yi o ni. 30 Yezu ma nyɔ sa-nyɔna bam, ye o ta 

o we, “Ko laam ke ko ti.” O ma daare o chɔɔle o yuu teɡa ne, ye o laam pa o jworo 

kom nwoŋi o tei ne.  
31 Ko déem ye dɛ delo Juu tiina maama na yeini ba ti ba yiɡa se ba siu dɛ dem laam 

yi to mo. Teɡa na wó poore se ko taa ye ba siu dɛ-kamunu kom to, ba maa ba laɡe se 

nɔɔna bam yera yam taa wo daɡare sem yera ne dɛ dem konto ne. Konto ŋwaane Juu 

tiina badwonna ma vo Pilata tei ba ta ded‑o se o pa chwoŋa se ba bwori nɔɔna bam nɛ 

se ba daare ba pare ba yera yam. 32 Konto ŋwaane, soja tiina bam ma vo balo ba na ɡo 

ba woli de Yezu to tei, ye ba bwori da-yiɡa nɔɔno wom nɛ, de o dwoŋi wom nɛ. 33 Ba 

ma vo ba yi Yezu. Ba ma na we o maŋe o te mo ye ba daa wo bwori wonto nɛ. 34 Ko 

daare soja tu dedoa ma kwei o chichwei o ma zɔ Yezu saŋa ne. Jana de na maa tae ba 

nwoŋa. 35 Nɔɔno wolo yi na nɛ konto to mo ŋɔɔne ko taane se ko pa abam de wane á 

sɛ. O maa yei we o na taɡe kolo to ye cheɡa mo, ye o zeɡe cheɡa kam konto kwaɡa ne.  
36 Konto nam ke se ko pa Wɛ tɔnɔ kom ji cheɡa de ko na we, “O kua de dedoa de bá 

bwori.”* 37 Wɛ tɔnɔ kom ta taɡe ko we, “Nɔɔna wó fɔɡe ba nii wolo wom ba na zɔɡe 

to.”*  

Ba ke Yezu yibeeli wone  

Matiyu 27:57-61; Maake 15:42-47; Luka 23:50-56  

38 Konto kwaɡa ne nɔɔno wodwoŋi o yere na ye Josɛf ye o nwoŋi Arimatea to ma 

zaŋe o vo Pilata tei. O déem ye Yezu kwaɡa tɔɡeno mo ye o ba bere o tete jaja, o na 

kɔre Juu tiina dedɛɛra bam to ŋwaane. O ma vo o bwei Pilata se o nii, o wó wane o 

pare Yezu yera yam daɡara kam yuu ne na. Pilata ma sɛ se o kwei-ya. Josɛf ma vo o 

kwei o ja viiri. 39 Nikodema wolo déem na vei o na Yezu tete ne to maa tɔɡe o wora.* 

O maa jeɡe terale nuɡa dedɛ o tei ne, ko na maŋe de ɡarewaa yi. Nuɡa kam ye Mura 

de Alowa nuɡa mo ɡwaane daane. 40 Nɔɔna bam konto balei ma kwei Yezu yera yam 

ba turi-ya de terale nuɡa kam, ye ba daare ba pipiri‑o de ɡare-jale, ne Juu tiina na 

yeini ba ke ba twa tei to. 41 Gaare mo wo jei selo ne ba na paɡe Yezu daɡara yuu ne to. 

Peo maa wo ɡaare dem wone, ye yibeeli-doore wora peo kom yera ne, ba ta na wo ke 

nɔɔn-nɔɔno da. 42 Ko na ye dɛ delo teɡa na wó poore se ko taa ye ba siu dɛ dem to, ba 

ma kwei Yezu yera yam ba tiŋi yibeeli dem wone, de jei na bwola to ŋwaane.  

20 

Yezu bi toone wone ye o bere o tete  

Matiyu 28:1-10, 16-20; Maake 16:1-11, 14-18; Luka 24:1-12, 36-49  

1 Siu dɛ dem na kɛ de daare de pa dɛ delo to,e Mary Maɡadala ma zaŋe o ɡwoni teɡa 

o vo Yezu yibeeli dem jeiɡa. O ma na we kandwɛ delo ya na pe bɔɔne dem ni to tiɡi 

dáa ne. 2 O ma duri o jwoori o vo o ta de Simon Piita de tɔɡeno wodwoŋi wom Yezu 

na swoi to o we, “Ba kwei dé Teiru wom yera yam yibeeli dem wone. Dé nam yeiri ba 

na ke‑o mɛ.”  
3-4 Piita de o dwoŋi tɔɡeno wom ma zaŋe ba duri ba maa vei bɔɔne dem. Tɔɡeno 

wodwoŋi wom ma duri o kɛ o vo o yi bɔɔne dem o daare Piita. 5 O ma tiiri o nii bɔɔne 

dem wone o na ɡare-jale na tiɡi da, ye o wo zo. 6 Simon Piita ma da o kwaɡa o ba. O 

ma kɛ o zo bɔɔne dem wo. O ma na ɡare-jale dem na tiɡi da, 7 ye o ta na ɡɔrɔ kolo ba 

ya na mɛ ba ba Yezu yuu to. Konto nam piri mo ko tiɡi ko yera. 8 Tɔɡeno wodwoŋi 

wom ya na lwoori o yi da to de laam ma zo. O ma na kolo na wora to, ye o daare o sɛ 

we ko seene ko ye cheɡa. 9 Ba daa ta maa wo lɔre Wɛ tɔnɔ kom na taɡe kolo we o jeɡe 

se o bi toone wone to kuri. 10 Ba laam ma jwoori ba viiri.  
11 Mary daa ta maa zeɡe yibeeli dem ni ne o keera. O na wora o keera konto to, o ma 

tiiri o nii bɔɔne dem wone. 12 O ma na malese selei na zo ɡare-pwonnu se jei mɛ seeni 

Yezu yera yam ya na tiɡi da to. Dedoa maa wo o yuu seeni, ye wodwoŋi wom maa wo 

o nɛ seeni. 13 Se ma bwei‑o se we, “A nakɔ, bɛ mo ye n keera?” O ma ta de-se o we, 

“Ba kwei amo Teiru wom yera yam ba ja viiri, ye a nam yeiri ba na kwei‑o ba ke mɛ.”  
14 O na taɡe konto to, o ma pipiri o nii o kwaɡa ne o na Yezu na zeɡe da, ye o wo 

lɔre we ko ye Yezu mo. 15 Yezu ma bwei‑o o we, “A nakɔ, bɛ mo ye n keera? Wɔ mo 

nmo kare n beera?” Mary déem boŋe we o ye ɡaare dem tu mo. O ma ta ded‑o o we, 

“Amo tu, ko ná ye nmo mo kwei‑o n ja n viiri, se n bere-ne n na ke‑o mɛ to se a vo a 

kwei.” 16 Yezu ma bwoŋi o yere o we, “Mary.” Mary ma pipiri o nii o seeni, ye o ta de 

Juu tiina taane dem o we, “Rabuni”, ko kuri mo ‘Berem tu’.  
17 Yezu ma ta ded‑o o we, “Yé ta‑n dwei-ne, se amo daa ta wo jwoori a vo a Kwo 

wom tei. Nam véi n ta n bere amo nu-bia bam we, amo laam maa vei a Kwo wom tei, 

wolo na ye abam de Kwo to. Wonto mo ye Baŋa Wɛ. O maa ye amo Tu de abam de 

Tu.” 18 Mary Maɡadala laam ma zaŋe o vo o ta de Yezu kwaɡa tɔɡena bam we, omo nɛ 

ba Teiru wom, ye o daare o ta kolo Yezu na taɡe o bere‑o to.  
19 Dɛ delo nɔɔ na saŋe siu dɛ dem tof mo Yezu kwaɡa tɔɡena bam laɡe daane jeiɡa 

dedoa, ye ba fɔɡe ba pe diɡa kam ni, ba na kɔre foone de Juu tiina dedɛɛra bam to 

ŋwaane. Yezu laam ma pɔpɔ o ba o zeɡe ba tetare ne. O ma ta de-ba o we, “Yazura taa 

wo á tei ne.” 20 O na taɡe konto o ti to, o ma bere-ba o jea de o saŋa kam. O kwaɡa 

tɔɡena bam maa tiini ba jeɡe wopwolo lanyerane de ba na nɛ ba Teiru wom to.* 21 O 

daa ma jwoori o ta de-ba o we, “Yazura taa wo á tei ne. Ne amo Kwo Wɛ na toŋe-ne 

loɡo baŋa ne tei to, amo de laɡe a toŋe abam konto dwoŋi mo.” 22 O na taɡe konto to, 

o ma sii o momwa vio o yaɡe ba yera ne ye o we, “Jwoŋi-na Wɛ Sin-laao kom. 23 Abam 

ná yaɡe nɔɔno wolo wɛleera á ma chɛ‑o, ya wó seene ya saare mo. Ko daare abam ná 

wo yaɡe á ma chɛ wolo, ya ta wó taa wo kotu yuu ne mo.”  

Tomas na tu o sɛ Yezu tei to  

24 Tomas wolo ba na bwoi‑o we ‘Yeywɛ’ ye o wo Yezu tontoŋena fuɡa-balei bam 

wone to ya tera maŋa kam Yezu na tu o kwaɡa tɔɡena bam tei to. 25 O dwonna bam 

ma ta ba bere‑o ba we, “Debam ya nɛ dé Teiru wom.” O ma ta de-ba o we, “Amo yi ná 

wo nɛ chena yam nia o je sem ne se a ke a noa da a nii, ye a daare a ke a jeŋa o saŋa 

kam ne, amo bá sɛ.”  
26 Da nana na kɛ to, Yezu tɔɡena bam daa ma la daane jeiɡa dedoa, ye Tomas de 

wora ba tei ne. Ba ma fɔɡe ba pe diɡa kam ni. Yezu ma pɔpɔ o ba o zeɡe ba tetare ne. 

O ma ta o we, “Yazura taa wo á tei ne.” 27 O laam ma daare o ta de Tomas o we, “Ma n 

noa n taane a je sem ywo-seeni n nii, n daare n tore n jeŋa a saŋa kam ne. Yaɡe 

bobwea, se n daare n sɛ.” 28 Tomas ma leiri‑o o we, “Amo Teiru, de amo Tu Wɛ, a laam 

sɛ.” 29 Yezu ma ta ded‑o o we, “Nmo na nii n na amo to mo pɛ nmo laam sɛ na? Balo 

na sɛ ye ba ta wo nɛ-ne to mo tiini ba jeɡe yu-ywoŋo.”  

Woŋo kolo ŋwaane ye Jɔn popone tɔnɔ konto  

30 Yezu déem ke wo-kenkaɡela dedɛ o kwaɡa tɔɡena bam tetare ne, ye te maama nam 

wo popone tɔnɔ konto wone. 31 Wonnu telo na popone to ye se á wane á sɛ we Yezu 

mo ye Wɛ Dam Tu wom, ye o kwori o ye Wɛ Bu wom. Á nam ná jeɡe wo-dedoa ded‑o, 

á wó na ŋwea Wɛ tei ne.*  

21 

Yezu veere o tete de o kwaɡa tɔɡena  

1 Konto kwaɡa ne Yezu déem daa ma jwoori o veere o tete de o tɔɡena bam Tiberia 

naneo komg ni ne. O na ke tei to mo tento: 2 Simon Piita déem wora, de Tomas wolo 

ba na bwoi we ‘Yeywɛ’ to. Natanayel de maa wora, o na nwoŋi Galili teo Kana to, 

dedaane Zebedi bia bam, de Yezu kwaɡa tɔɡena badwonna balei. Banto bam maama 

maa wo daane. 3 Simon Piita ma ta de o dwonna bam o we, o maa vei se o ja ywona 

mo. Ba ma ta ded‑o ba we, “Dé wó tɔɡe de nmo dé vo.” Ba ma zaŋe ba vo ba zo ba 

nabworo kom. Tete dem konto ne ba ma kwaane se ba ja ywona, ye ba wo nɛ kolokolo 

ba ja.  
4 Teɡa na wora ka poore to, Yezu maa zeɡe naneo kom ni ne, ye ba wo lɔre‑o. 5 O ma 

bwoŋi-ba o we, “A badwonna bam, abam wo jaane ywona na?” Ba ma leiri‑o ba we, 

“Dé wo nɛ kolokolo.”  
6 O laam ma ta de-ba o we, “Nam de-na á bora kam nabworo kom jazem seeni, se á 

wó ja.” Ba ma seene ba ke konto, ye ba daa ware se ba vaŋe bora kam ba de nabworo 

kom wone, ywona yam na tiini ya daɡa to ŋwaane. 7 Yezu kwaɡa tɔɡeno wolo o na 

swoi to ma ta de Piita o we, “Debam Teiru wom mo.”  

Simon Piita na lɔre we ko ye ba Teiru wom konto to, o ma kwei o ɡɔrɔ kolo o ya na 

le to o ma kwoli o tete. O ma faŋe o chu na bam wone. 8 Kwaɡa tɔɡena badaara bam 

ma ja nabworo kom ba ba ba yi na bam ni, ye ba vaŋe bora kam de ka ywona yam ba 

woli da. Ba ya dae yiɡa yiɡa de buburu kom, nenɛɛne naba-laara bi mo tei.* 9 Ba na bɛ 

bubɛ dem to, ba ma na min-chala na wora, ye ywona wo ya baŋa ne. Bworobworo de 

maa wora. 10 Yezu ma ta de-ba o we, “Twori-na ywona yalo á na jaane leile to yadaara 

á ja á ba.”  
11 Simon Piita laam ma vo o zo nabworo kom wo o vaŋe bora kam o tuuri o de teɡa 

ne. Ka su de ywon-kamuna yerane mo, ya maama ye bi de finnu-yatɔ (153). De konto 

de, ya wo pɛ se bora kam kaare. 12 Yezu ma ta de-ba o we, “Ba-na á saare á ni.” O 

kwaɡa tɔɡena bam maama ma kɔre se ba bwei‑o ba nii wonto ye wɔ mo, kolo ŋwaane 

ba maŋe ba yei we ko ye ba Teiru wom mo. 13 Yezu ma zaŋe o vo o kwei bworobworo 

kom o pa-ba, ye o daare o ke ywona yam de konto.  
14 Yezu na bi toone wone to, konto mo ke kuni betɔ o na veere o tete de o kwaɡa 

tɔɡena bam to.  

Yezu na ŋɔɔne de Piita tei to  

15 Ba na di ba ti to, Yezu laam ma ta de Simon Piita o we, “Jɔn bu Simon, nmo swoi 

amo n dwoi banto na?” O ma leiri o we, “Amo Teiru, ɛɛ, nmo yei we amo jeɡe nmo 

swono.” Yezu ma ta ded‑o o we, “Nam ta‑n nii amo pipeili sem baŋa ne.”  
16 O ma jwoori o bwei Piita o ke belei o we, “Simon wolo na ye Jɔn bu to, nmo swoi 

amo na?” O ma leiri o we, “Amo Teiru, ɛɛ, nmo yei we amo jeɡe nmo swono.” Yezu 

ma ta ded‑o o we, “Nam ta‑n nii amo pei sem baŋa ne.”  
17 O daa ma bwei Piita o ke kuni betɔ o we, “Simon wolo na ye Jɔn bu to, nmo jeɡe 

amo swono na?” Piita wo ma chɔɡe de Yezu na bwei‑o o ke kuni betɔ o we, o jeɡe o 

swono na to. O ma ta de Yezu o we, “Amo Teiru, nmo yei wonnu maama. Konto 

ŋwaane, nmo yei we amo jeɡe nmo swono.” Yezu laam ma ta ded‑o o we, “Ta‑n nii 

amo pei sem baŋa ne.* 18 A tɛ nmo cheɡa ŋwaane to, nmo déem na ye nɔn-doŋo to, 

nmo yeini n vɔ n ɡwaaro n tete ne mo lanyerane, ye n daare n vei n na laɡe mɛ to. Ko 

daare nmo nam ná kwe, n laam wó zeiŋi n jea mo wɛɛne, ye nɔɔno wodwoŋi vɔ-te o 

pa‑m, ye o daare o ja‑m o vo nmo na ba laɡe mɛ se n vo to.” 19 Yezu déem taɡe konto 

se ko bere Piita na wó te toone delo dwi se ko pa Wɛ na zula to mo. O laam ma daare 

o ta de Piita o we, “Ta‑n tɔɡe-ne.”  
20 Piita ma pipiri o kwaɡa ne o na Yezu kwaɡa tɔɡeno wolo o na swoi to na tɔɡe-ba. 

Wonto mo ye wolo ya na jeini o sale Yezu wodiu kom dim maŋa ne ye o bwei‑o o we, 

“Amo Teiru, wɔ mo laɡe o yeiɡi nmo o pa?” to.* 21 Piita na nɛ‑o konto to, o ma bwei 

Yezu o we, “Amo Teiru, bɛ mo laɡe ko ke nɔɔno wonto?” 22 Yezu ma leiri‑o o we, 

“Amo ná laɡe se nɔɔno wonto taa ŋwe se ko taa vei maŋa kam amo na wó jwoori a ba 

to, konto dae nmo yiɡa. Nmo za-n ta‑n tɔɡe-ne.”  

23 Konto ŋwaane mo pɛ se Yezu tɔɡena bam déem jeɡe taane ba ŋɔɔne we, Yezu 

kwaɡa tɔɡeno wom konto bá te maŋa de maŋa. Yezu nam wo taɡe o we, o bá te. O 

nam ya taɡe o we, “Amo ná laɡe se o taa ŋwe se ko taa vei maŋa kam amo na wó 

jwoori a ba to, konto dae nmo yiɡa.”  
24 Yezu kwaɡa tɔɡeno wolo o na taɡe o taane konto to mo ye amo wolo na bere Wɛ 

cheɡa kam ye a daare a popone-ka a tiŋi to. Nɔɔna maama yei we amo na bere tei to 

seene ko ye cheɡa mo.  
25 Yezu ta ke wonnu dedɛ o woli da. Te maama dedoa dedoa nam ya ná laɡe te 

popone te tiŋi, a boŋe we loɡo baŋa ya bá na jei se twanno tem konto peini da.  

Yezu Tontoŋena bam  

Kikia Tɔnɔ  
Luka mo popone Kikia Tɔnɔ kom. O nam twoŋi tɔnɔ kolo o na maŋe o popone to mo, se o ta kolo 

na ke Yezu toone biim dem kwaɡa ne to taane. O ma bere Wɛ Sin-laao na tu nɔɔna baŋa tei, de 

nɔɔna dedɛ na ke ba wo-dedoa de Yezu pa Wɛ vere-ba o ja o nwoŋi ba wɛleera wone tei to mo. O 

laam ma bere Yezu nɔn-kɔɡɔ kuri na puli tei, de ko na jiɡi ko ke da tei to. Ko bobo ko be 

Jerusalem ne mo ye ko laam jaɡe ko yi jei dedɛ ne. O ta taɡe Sɔɔl wolo déem na bɛɛse Yezu kɔɡɔ 

kom nɔɔna to na tu o leiri o wo o ji Yezu kwaɡa tɔɡeno tei, de o na leiri o yere pa de ye Pɔɔl tei 

to. Pɔɔl de Yezu kwaɡa tɔɡena badwonna laam ma ke daane ba ja Wɛ kwor-ywoŋa kam ba jaɡe 

ba yi loɡo baŋa jei dedɛ.  

1 

Yezu na ke kolo ye o laam jwoori Wɛ telaao to  

Maake 16:19-20; Luka 24:49-53  

1 Amo badwoŋi Teofila, amo maŋe a da yiɡa a popone tɔnɔ a pa nmo. Tɔnɔ kom 

konto wone mo a popone wonnu telo maama Yezu déem na ke to, ye a kwori a 

popone o na yeini o bere nɔɔna tei to.* 2 Amo popone o na ke tei ko zeɡe maŋa kalo o 

na bobo o totoŋa yam to se ko vo ko yi dɛ dem Wɛ na kwei‑o o ja di wɛyuu to. O ta na 

wo diini Wɛ telaao konto to, o ma tɔɡe Wɛ Sin-laao dam ŋwaane o ŋɔɔne de o totoŋa 

nakwa balo o na kuri to, ye o bere-ba o ni se ba taa tɔɡa. 3 O toone dem kwaɡa ne o 

daa ma kwei o tete o bere o nɔɔna bam kuni dedɛ. O na ke tei konto to bere lanyerane 

we o seene o bi toone wone. Da finna mo o tontoŋena bam déem wane ba na‑o, ye o 

ŋɔɔne Wɛ paare dem taane o bere-ba.  
4 Dɛ dedwe Yezu na wora o bere-ba konto to, o ma kaane-ba o we, ba yé zaŋe ba 

nwoŋi Jerusalem wone. O maa we, “Cheiɡi-na se a Kwo Wɛ laam zeini abam, ne o na 

pwooli se o ke o pa abam ye amo maŋe a bere abam ko taane to. 5 Jɔn déem yeini o 

kwei na mo o ma pa nɔɔna sɛɛm Wɛ ŋwaane. Ko laam daare da fenfee mo se Wɛ pa 

abam o Sin-laao kom se á ma á jwoŋi sɛɛm.”*  
 

6 Yezu de o tontoŋena bam déem na ɡilimi daane konto to, ba ma bwei‑o ba we, 

“Debam Teiru, nmo laam wó pa se debam Isarele tiina bam jwoori dé di paare loɡo 

baŋa ne leile konto mo na?” 7 Yezu ma leiri-ba o we, “Ko dae se abam mo lɔre maŋa 

kalo wonnu tem na wó ke to. Amo Kwo Wɛ nam mɛ o tete dam mo o tiŋi da yam pa se 

woŋo maama ke ko maŋa ne. 8 Wɛ Sin-laao kom nam wó ba abam baŋa pa se á jwoŋi 

dam Wɛ tei ne. Abam laam wó daare á zeɡe amo cheɡa kam kwaɡa ne á bere nɔɔna jei 

maama ne. Ko wó taa ye Jerusalem ne, ko woli de Judea de Samaria teene dem 

maama ne, de loɡo baŋa jei maama ne.”*  
9 Yezu déem na ŋɔɔne konto de-ba o ti to, Wɛ ma kwei‑o o jeɡe o diini wɛyuu ye ba 

zeɡe ba nii‑o. Kunkwoŋo ma ba ko li‑o pa se ba daa ware ba na‑o. 10 O na maa viiri 

konto to, ba daa ta ma kwoni ba yuni ba nii wɛɛne. Ba na wora ba nii konto to, nɔɔna 

balei ma pɔpɔ ba ba ba zeɡe ba tei ne. Ba déem zo ɡare-pwonnu mo. 11 Ba ma ta ba 

we, “Galili tiina bam, bɛ mo ye á zeɡe ywoba á kwoni á nii wɛɛne? Abam na nɛ kolo 

to, ko ye Wɛ mo kwei Yezu o ja di telaao. Wonto tete nam wó seene o jwoori o ba 

konto dwoŋi, ne abam na nɛ o na maa viiri tei to.”  
 

12 Yezu tontoŋena bam laam ma zeɡe peo kom ba na wo ko yuu ne to ba jwoori ba vo 

Jerusalem teo kom wo. Peo kom konto yere mo Olivi peo ye ko bwola dedaane teo 

kom nenɛɛne naba-laara moro.a 13 Ba ma vo ba zo teo kom ba kɛ ba vo sɔŋɔ kolo ba na 

zoore da to. Nɔɔna bam konto ye Piita, de Jɔn, de Jemsi, de Anduru, ko woli de Filipi 

de Tomas, dedaane Batoloma de Matiyu, ko woli de Jemsi wolo na ye Alafayu bu to, 

de Simon wolo na nwoŋi Zɛlota tiɡisimb wone to, dedaane Judas wolo na ye Jemsi bu 

to.* 14 Maŋa maama banto déem yeini ba la daane de ni dedwe, ye ba ware Wɛ. Kaana 

badwonna dedaane Yezu nyaana de o nu Mary tɔɡe ba wora de-ba.  

Ba kuri nɔɔno wodwoŋi se o leiri Judas yuu ne*  

15 Dɛ dedwe balo maama na ye nu-bia Yezu ŋwaane to ma ɡilimi daane jeiɡa dedoa, 

ko maŋe de nɔɔna bi de finlei (120). Ba na wora konto to, Piita ma zaŋe ba wone o 

zeɡe wɛɛne se o ŋɔɔne. 16 O maa we, “Amo nu-bia bam, ko ná ye Judas wolo na bere 

Yezu dona bam chwoŋa se ba ja‑o to, Wɛ Sin-laao kom déem maŋe ko pa se Pɛ David 

ŋɔɔne wonto taane faŋa faŋa. Kolo na popone ko tiŋi Wɛ tɔnɔ kom ne wonto ŋwaane 

to mo jeɡe se ko ba ko ji cheɡa. 17 Judas déem tɔɡe o wo debam kɔɡɔ kom wone mo, 

kolo ŋwaane Yezu tete kuri‑o se o taa tɔɡe o toŋe Wɛ totoŋa yam.”  
18 Judas na ke tei to, o déem kwei sabu kolo o na jwoŋi o keim-balɔrɔ kom baŋa ne to 

o ma yeiɡi teɡa. Ko ye dáane mo o vei o te. O déem to teɡa ne mo. O puɡa ma baɡe ye 

o loro pi te nwoŋi. 19 Nɔɔna balo maama na zoore Jerusalem ne to ma ni kolo na ke‑o 

to, pa se ba bwoŋi teɡa kam konto we ‘Akɛladam’ de ba tete taane. Konto kuri mo ye 

‘Jana teɡa’.  
20 Piita ta ma ta o we, “Ko nam popone Wɛ Seinim Lei tɔnɔ kom ne ko we:  

‘Wɛ wó pa se wonto sɔŋɔ kom ji di-dwonnu,  

pa se nɔɔn-nɔɔno daa yé daare ko wone.’  

Ko daa ta popone ko we:  

‘Wɛ wó pa se nɔɔno wodwoŋi leiri wonto yuu ne  

o taa toŋe o totoŋa yam.’*  
21 Ko na ye konto to, ko maŋe se dé kuri nɔɔno dedoa se o woli debam Yezu tontoŋena 

bam wone. Konto tu nam jeɡe se o taa ye wolo na tɔɡe o wo debam kɔɡɔ kom wone 

maŋa maama dé Teiru Yezu déem na tɔɡe de debam o beeri to mo, 22 ko zeɡe maŋa 

kam Jɔn na bobo o pa nɔɔna sɛɛm Wɛ ŋwaane to se ko vo ko yi maŋa kam Yezu na 

yaɡe debam tei o di Wɛ telaao to. Dé na laɡe dé kuri nɔɔno wolo to wó zeɡe dé Teiru 

Yezu cheɡa kam kwaɡa ne de o na bi toone wone tei to.”  
23 Piita na taɡe konto o ti to, ba ma le nɔɔna balei yera. Dedoa mo ye Josɛf wolo ba 

na bwoŋi we Basaba ye ba daa ta bwoi‑o we Jusitu to. Wodwoŋi wom maa ye Matias. 

                                                           

 *1:15-19 Mat 27:1-10 

 *1:20 Lei 69:25; 109:8 



24 Ba laam ma lwoori Wɛ ba we, “Dé Teiru Wɛ, nmo maŋe n yei nɔɔna maama bochara 

na ye tei to. Konto ŋwaane dé lwoori nmo tei ne se n bere debam nɔɔna banto balei 

wone nmo na kuri wolo 25 se o ji nmo tontoŋeno to, se o taa toŋe totoŋa yalo Judas na 

kwei o yaɡe ye o daare o vo o na maŋe se o vo mɛ to.”  
26 Ba na lwoori Wɛ ba ti to, ba ma ta jɔrɔ se ba kuri yera yam konto yalei wone. Ba 

na taɡe ba kuri wolo to mo ye Matias. Ba laam ma pa se o taa tɔɡe o ye Yezu totoŋa 

nakwe o woli ba kɔɡɔ fuɡa-dedoa kam wone.*  

2 

Wɛ Sin-laao kom tu ko zeini Yezu tontoŋena bam  

1 Dɛ dem Juu tiina bam na yeini ba di ba kuri delo yere na ye Pɛntekɔsec to ma ba de 

yi. Yezu tontoŋena bam maama maa wo daane jeiɡa dedoa. 2 Sɔɔ ma pɔpɔ ko nwoŋi 

wɛyuu ne nenɛɛne vo-dɛɔ na fuli tei to. Sɔŋɔ kom ba na jei ko wone to ni maama ma 

su de sɔɔ kom konto. 3 Ba ma na wonnu ne min-vɔɛ mo tei, ye te pwɛ te jeini ba dedoa 

dedoa yuu ne. 4 Wɛ Sin-laao kom ma ba ba maama tei ne de dam, ye ba bobo se ba taa 

ŋɔɔne taana dwi dwi, nenɛɛne Sin-laao kom na pɛ-ba dam se ba ŋɔɔne taane delo to.  
5 Kanto maŋa kam ne Juu tiina dedɛ déem tu ba wo Jerusalem teo kom ne. Ba maa 

ye balo na kɔre Wɛ lanyerane ye ba nwoŋi jei maama loɡo baŋa ne. 6 Balo na wora to 

déem ma ni sɔɔ kom na ke tei to, ye kɔɡɔ dedɛ laam ba ko la daane jeiɡa kam ne. Ba 

ma nii ba na Yezu nɔɔna bam na zeɡa ba ŋɔɔne taana dwi dwi, ye kɔɡɔ kom nɔɔno 

maama ni o tete taane. Ba maama maa yeiri kolo na ke to. 7 Ba yera ma sɔɔre ye ba ye 

yaau. Ba maa tɛ ba we, “Nii-na. Banto maama ye Galili tiina mo ye ba zeɡe ba ŋɔɔne 

tento dwoŋi. 8 Ko nam ke tɛ mo ye debam maama ni ba na ŋɔɔne debam dedoa dedoa 

dwi taane? 9 Dé nwoŋi jei dwi dwi mo. Debam badwonna nwoŋi Patia, de Media, de 

Elam, ko woli de Mesopotamia, de Judea, de Kapadokia, dedaane Pontusi, de Asia 

teene dem maama. 10 Dé badwonna ta nwoŋi Firijia, de Panfilia, de Ejipti, de Libia 

teene delo na bwola de Kurene to. Dé badwonna maa nwoŋi Rom. 11 Debam ye Juu 

tiina mo, ko woli de dwi-ɡɛ tiina balo laam na sɛ Wɛ chwoŋa tɔɡem to. Debam 

badwonna maa nwoŋi Kiriti, de Arabia. De konto de, debam maama nam ta ni ba na 

mae debam dedoa dedoa taane ba ŋɔɔne wo-kamunnu telo Wɛ na ke to.” 12 Nɔɔna bam 

na ye yaau ye ba boboŋa vuɡimi konto to, ba maa bwei daane ba we, “Keim dento 

kuri mo bɛ?”  
13 Ba badaara nam maa jeɡe Yezu tontoŋena bam ba mɔna ye ba tɛ ba we, “Nɔɔna 

banto nyɔɡe sana mo ba su.”  
 

14 Piita laam ma zaŋe wɛɛne dedaane o dwonna fuɡa-dedoa bam. O ma ŋɔɔne de 

kwor-dɛa o ta de nɔn-kɔɡɔ kom o we:  

“Amo badwonna bam, Juu tiina de abam balo maama na zoore Jerusalem ne to, 

cheiɡi-na se a ta keim dento kuri a bere abam. 15 Abam na boŋe we nɔɔna banto nyɔɡe 

sana mo ba su to, ko nam dae konto. Ko daa ta ye tetete mo. Wea ta wo beɡe se ba 

nyɔ sana. 16 Ko nam ye kolo Wɛ sampwora Joweli déem na ŋɔɔne ko taane to mo. 17 O 

déem tɔɔle Wɛ kwora o we:  

‘Loɡo baŋa kweelim da yam ná yia,  

amo Wɛ wó lwo a Jworo mo nabiina maama baŋa ne.  

Konto nam wó pa se á bia de á bukwa taa pworisi amo kwora kam,  

se abam nɔn-donno na wo-kenkaɡela yalo a na wó veere a bere-ba to,  

ko daare se á nɔn-kwe de dwɛ dendwa amo ŋwaane.  
18 Cheɡa to, da yam konto ne  

a laɡe a lwo a Jworo mo a tontoŋena baŋa ne, baara de kaana de,  

pa se ba pworisi amo kwora kam.  
19 Amo ta wó pa se wo-kenkaɡela taa nae wɛyuu ne,  

ye a daare a ke maana teɡa baŋa ne.  

Kanto maŋa kam ne jana wó taa wora, de mini,  

de nyoa kalo na tiini ka zwora to.  
20 Wea kam wó ba ka vaŋe ka li lim,  

ye chana kam de ji nasoŋo ne jana tei.  

Ko laam daare se Baŋa Wɛ dɛ-kamunu kom ba ko yi,  

se o nenɔŋa kam de bere jaja.  
21 Dɛ dem konto ne, wolo maama na wó bwoŋi dé Teiru Wɛ wom yere  



o ma lwoori zeinim to wó na verem.’*  
22 A badwonna Isarele tiina bam, cheiɡi-ne. A laɡe a ta Nazarete tu Yezu taane. Wɛ 

tɔɡe wonto baŋa ne mo o ke wo-kamunnu, de wo-kenkaɡela, de maana se ko bere 

abam we o seene o nwoŋi Wɛ tei. Abam tete nam maŋe á yei konto, kolo ŋwaane 

wonnu tem konto maŋe te ke abam tei ne. 23 Wɛ maŋe o yei ko na wó taa ye tei to. O 

boboŋa déem ya maŋe ya ja pa se ba ja Yezu ba ke abam jeŋa ne. Abam ma daare á 

tɔɡe nɔn-balwaaro jeŋa mo á pa se ba ja‑o ba pa daɡara yuu ne. Konto mo á mɛ á 

ɡo‑o. 24 Wɛ nam mo bi‑o toone wone. Toone déem wo wane de cheiŋi‑o de yaɡe 

yibeeli dem wone. Mo kokuri Wɛ jwoŋi‑o toone yaara yam wone o yaɡe.  
25 Faŋa faŋa to Pɛ David taɡe Wɛ Bu wom taane o we:  

‘Amo nɛ a Teiru Wɛ a tei ne maŋa maama.  

O maa wo a jazem seeni mo se o zeini-ne se a zeɡe cheppe.  
26 Mo kokuri a jeɡe wopwolo lanyerane,  

ye amo ni taane dem de jeɡe ywoni.  

Amo ye nabiinu mo ye a nam jeɡe teena Wɛ tei ne.  
27 Kolo ŋwaane amo ná teɡa,  

nmo Wɛ bá‑n yaɡe-ne se a taa wo churu ne.  

Nmo bá‑n sɛ se n tete Wo-pwoŋo Tu wom yera pɔ.  
28 Nmo pɛ se a lɔre chwei selo na pae ŋwea to se a taa tɔɡe-se.  

Amo ná yi nmo tei, nmo wó pa se a na ywoni dedɛ.’*  
29 A nu-bia bam, mo kolo debam nabaaro David déem na taɡe to. Amo nam laɡe a 

ŋɔɔne wonto taane mo jaja a bere abam we o teɡa. Ba ma kwei‑o ba suli, ye o yibeeli 

ta wora de zem maama. 30 O déem nam ye Wɛ ni-jwoŋinu mo. Wɛ déem duɡi duuri o 

pa‑o we, omo wó pa se o dwi tiina bam dedoa zaŋe o di paare o jeiŋa kam jei ne. 

David ma ɡuli Wɛ na ɡwoni o ni ded‑o konto to. 31 O ma wuuri o lɔre kolo Wɛ na wó 

ke to. Konto ŋwaane mo o taɡe o we, ‘Wɛ wo sɛ se o yaɡe‑o churu ne. O yera yam de 

nam wo pɔɡe.’ O na taɡe konto to, ko ye Wɛ Dam Tu Krista toone biim taane mo o 

taɡa. 32 Cheɡa to, Wɛ mo bi Yezu wom tete, ye debam maama zeɡe cheɡa kam konto 

kwaɡa ne. 33 Wɛ na bi‑o konto to, o ma daare o pa se o vo o jeini o jazem seeni. Yezu 

laam ma jwoŋi Sin-laao kom o Kwo Wɛ tei ne, ne Wɛ na pwooli se o pa‑o tei to. Abam 

zem nam na nae wonnu telo ye á kwori á ni telo to ye Yezu mo pɛ te ke. 34 Ko dae 

David tete mo Wɛ kwei o ja di telaao. Wonto nam taɡe o we:  

‘Yuu-tu Baŋa Wɛ taɡe de amo Teiru o we:  

Ba n jeini amo jazem seeni  
35 se a laam wane nmo dona maama  

a ke nmo dam kuri ne se n ta‑n tei-ba.’*  
36 Tɔ. Isarele dwi tiina maama nam jeɡe se ba taa yei lanyerane we, ko ná ye Yezu 

wom abam na jaane á pa daɡara yuu ne á ɡo to, ko ye wonto tete mo Wɛ laam pɛ se o 

taa ye Dam Tu Krista wom ye o kwori o ye debam Teiru.”  
37 Nɔɔna bam na niɡi Piita na taɡe kolo konto to, ko ma tiini ko chɔɡe ba wo dedɛ. Ba 

ma bwei Piita de o dwonna totoŋa nakwa bam ba we, “Dé nu-bia bam, dé nam wó ke 

tɛ mo?” 38 Piita ma leiri-ba o we, “Abam maama jeɡe se á leiri á wo de á 

keim-balwaaro tem, se á daare á jwoŋi sɛɛm Yezu Krista yere ŋwaane, se Wɛ wó yaɡe 

á wɛleera o ma chɛ abam.* Wɛ laam wó pa se o Sin-laao kom taa wo abam tei ne. 
39 Mo Wɛ na pwooli se o ke tei to, ye o tiŋi o ni dem konto o pa abam de á bia, ko woli 

de balo maama ta na ba ŋwae to. Ko maa ye balo maama debam Teiru Baŋa Wɛ na 

bwoŋi se ba taa tɔɡe‑o to mo.”  
40 Piita ta ma jwoori o fɔɡe o ma taane dedɛ o kaane-ba o we, ba kwaane ba jwoŋi ba 

tete zem nɔɔna bam wone de ba na tusi tei to. 41 Nɔɔna bam dedɛ ma sɛ o taane dem, 

ye ba daare ba jwoŋi sɛɛm Wɛ ŋwaane. Dɛ dem konto ne nɔɔna dedɛ mo tu ba woli 

Yezu tɔɡena kɔɡɔ kom wone, ko maŋe de nɔɔna morro tetɔ (3,000). 42 Ba ma tiini ba 

seene ba yia ba pa Yezu totoŋa nakwa bam bera yam. Ba maama maa woli daane de 

ni-sɛɛm dedoa, ye ba kwori ba tɔɡe daane ba di wodiu ne Yezu ya na fɔɡe 

bworobworo o pa o kwaɡa tɔɡena bam pa ba di tei to. Ba ma kwori ba tɔɡe daane ba 

ware Wɛ maŋa maama.  
43 Nɔɔna maama déem maa kɔre Wɛ lanyerane. Wɛ ma pa Yezu totoŋa nakwa bam 

dam se ba taa ke wo-kenkaɡela de maana dedɛ. 44 Yezu tɔɡena bam maama maa yeini 

ba la daane ye ba kwori ba jeɡe ba wonnu ba maŋe ba pa daane.* 45 Ba maa yeini ba 

kwei ba jejeɡero de ba zela ba yeiɡa, ye ba maŋe te sabu kom ba ma woli nɔɔno 

maama ne ba dedoa dedoa na laɡe tei to. 46 Dɛ maama ba maa yeini ba tiɡisi daane Wɛ 

diɡa kam wone. Ba ta ma kwori ba tɔɡe daane ba di wodiu ba sam ne ko maŋe de 

Yezu ya na bere o kwaɡa tɔɡena bam tei to. Ba maa maŋe ba wodiiru ba pa daane, ye 

ba jeɡe wopwolo lanyerane dedaane boboŋe dedwe. 47 Ba maa tei Wɛ maŋa maama. 

Nɔɔna maama maa pae ba ye nɔn-ŋona. Dɛ maama wuu dé Teiru wom maa pae se 

balo na tu ba na verem to woli ba kɔɡɔ kom wone.  

3 

Gɔrɔ kodwoŋi nɛ yazura Yezu ŋwaane  

1 Dɛ dedwe mo Piita de Jɔn déem zaŋe ba vo Wɛ diɡa kam maŋa kalo nɔɔna na yeini 

ba ware Wɛ to. Wɛ-ɡuni maŋa ne mo konto. 2 Ba ma vo ba yi wara-jei sem ni dem ba 

na bwoi we ‘Ni-laao’ to. Nɔɔno wodwoŋi déem tiɡi da o na maŋe o ye ɡɔrɔ o biini ne 

to. Nɔɔna maa yeini ba zeiŋi‑o ba vo ba jeini da dɛ maama se o taa lwoori sabia nɔɔna 

balo na tɔɡe da ba zo diɡa kam to tei ne. 3 Nɔɔno wom ma na Piita de Jɔn na maa 

zoora. O ma lwoori-ba se ba pa‑o woŋo. 4 Ba ma yɔɔre ba nii‑o. Piita laam ma ta ded‑o 

o we, “Nii debam seeni!” 5 O ma seene o nii-ba ye o jeɡe teena se ba pa‑o woŋo. 6 Piita 

ma ta ded‑o o we, “Amo ba jeɡe sabia se a pa‑m. A nam wó pa nmo a na jeɡe wolim 

delo to. A tɛ nmo Nazarete tu Yezu Krista yere ŋwaane, zaŋe n ta n via.”  
7 Piita na taɡe konto o ti to, o laam ma ja o jazem o woli‑o pa se o zaŋe wɛɛne. O na 

zaŋe konto bedwe baŋa ne to mo o nɛ sem de o nakwollu tem maama ke dam 

lanyerane. 8 Nɔɔno wom ma faŋe wɛɛne o jwoori o ba o chu o nɛ baŋa ne ye o bobo se 

o taa via. O ma tɔɡe-ba o zo Wɛ diɡa kam wo. O maa via ye o faŋa wɛɛne ye o tei Wɛ. 
9 Nɔn-kɔɡɔ kom ma na o na vei ye o zuli Wɛ. 10 Ba ma lɔre we nɔɔno wom konto mo ye 

lwoonu wolo ya na jei wara-jei sem Ni-laao kom ne to. Ba na lɔre‑o to, ko ma tiini ko 

kaɡele-ba ye ba yeiri kolo na ke‑o to.  

11 Nɔɔno wom ma yɔɔre o meeli Piita de Jɔn. Nɔɔna bam maama maa ye yaau. Ba ma 

zaŋe ba duri ba vo ba tei, konkɔlɔ kom na jeɡe napɔrɔ mɛ to, ko yere mo Solomon 

napɔrɔ kom. 12 Piita na nɛ nɔɔna bam konto to, o ma ta de-ba o we:  

“A badwonna Isarele tiina bam, bɛŋwaane mo abam ye yaau de kolo na ke to? Bɛ mo 

ye abam yɔɔre á nii debam konto? Abam boŋe we ko ye debam dam mo pɛ o zaŋe o 

vei na? Á boŋe we ko ye debam na kɔre Wɛ lanyerane to ŋwaane mo na? 13 Ko nam na 

ye tei to, Abaraham Wɛ wom, de Izaak de Jakob Wɛ wom na ye dé nabaara maama 

Wɛ to laam mo pɛ se o tontoŋeno Yezu jwoŋi paare. Abam jaane wonto mo á pa ba 

ɡo‑o. Pilata déem boŋe se o yaɡe‑o ye abam nam wo sɛ.* 14 Yezu Krista ye Wo-pwoŋo 

Tu mo de Cheɡa Tu. Abam nam ve‑o, ye á daare á lwoori Pilata se o le nɔn-ɡoro mo o 

yaɡe o pa abam. 15 Abam na ke tei to, á ɡo wolo na ye ŋwea tu to mo. Wɛ ma daare o 

bi‑o toone wone, ye debam zeɡe cheɡa kam konto kwaɡa ne. 16 Ko ye Yezu yere dem 

ŋwaane mo pɛ ɡɔrɔ kom na dam o yera ne. Dé na ke dé wo-dedoa de Yezu to mo pɛ ko 

ke ne á na nɛ tei, ye á maŋe á yei nɔɔno wom to. Ko ye wo-dedoa kalo na tɔɡe Yezu 

ŋwaane to mo pɛ o laam na yazura chekke abam maama yiɡa ne.  
17 Amo nu-bia bam, abam de á yiɡa tiina bam na ke Yezu tei to, amo yei we abam ya 

yeiri woŋo kolo á na ke to. 18 Faŋa faŋa to Wɛ déem pɛ o sampwori sem maama tɔɔle o 

kwora se bere nɔɔna we o Dam Tu Krista jeɡe se o yaare mo. Abam na ke‑o tei to mo 

pɛ se Wɛ taane dem seene de ji cheɡa. 19 Konto ŋwaane nam leiri-na á wo se á daare á 

pipiri á ta‑á tɔɡe Wɛ, se Wɛ wó yaɡe á wɛleera o ma chɛ abam. 20 Konto to, dé Teiru 

Wɛ wó wane o pa se abam bochara taa zura maŋa de maŋa, ye o laam daare o toŋe o 

Dam Tu Krista wom, o na maŋe o tiŋi‑o o pa abam to. Yezu mo konto. 21 O jeɡe se o 

taa wo telaao ne se ko taa vei maŋa kalo Wɛ na wó fɔɡe o kwɛ wonnu maama to, ne o 

na maŋe o pa o sampwori sem tɔɔle o kwora faŋa faŋa tei to. 22 Ko ye nenɛɛne Moses 

déem na taɡe o we, ‘Abam Teiru Baŋa Wɛ wó pa se abam dwi tu dedoa mo zaŋe o taa 

ye Wɛ ni-jwoŋinu o pa abam, ne o na toŋe amo Moses tei to.* Wonto nam ná tua, 

abam jeɡe se á sɛ taane delo maama o na wó ta o bere abam to. 23 Wolo maama nam 

ná wo sɛ kolo Wɛ ni-jwoŋinu wom na wó bere to, ba jeɡe se ba le kotu mo Wɛ nɔɔna 

bam wone ba yaɡe pa se o dwi ti.’  
24 Mo kolo Moses déem na taɡe to. Ko ná ye Samuwel de balo maama na saŋe o 

kwaɡa to, Wɛ sampwori sem maama de déem tɔɔle konto dwoŋi mo. Balo maama na 

jeɡe Wɛ kwora ba tɔɔle to déem bere kolo na wó ke zem da yanto wone to mo. 25 Wɛ 

kwora kam o déem na pɛ o sampwori sem se ba tɔɔle to ye abam nyem mo. Wɛ ni dem 

o déem na ɡwoni o pa dé nabaara bam to de daa ta ye abam nyem. O déem ɡwoni ni 

de Abaraham o we, ‘Ko wó tɔɡe nmo dwi tiina ŋwaane mo pa amo swɛ loɡo baŋa dwi 

maama swolim.’* 26 Konto ŋwaane, Wɛ na pɛ o tontoŋeno wom zaŋe o ba to, o bobo o 

toŋe‑o abam tei ne mo se o ke abam zaane de o na wae o pa se abam dedoa dedoa 

yaɡe o keim-lwanno tem to.”  

4 

Ba jaane Piita de Jɔn  

1 Piita de Jɔn déem na wora ba ŋɔɔne konto dwoŋi ba bere nɔɔna bam to, Juu tiina 

badwonna ma zaŋe ba ba ba tei. Banto mo ye Juu tiina kaanem tiina, dedaane Wɛ 

diɡa kam soja tiina dedɛɛro wom, de Saduka tiina badwonna.* 2 Ba bane tiini de zaŋe 

de Yezu nɔɔna bam de ba na bere tei ba we, Yezu bi toone wone ye konto bere we twa 

wó jwoori ba bi ba taa ŋwe. 3 Ba ma ja Piita de Jɔn ba ke peena diɡa ne. Teɡa na maŋe 

ka yi to, ba ma yaɡe-ba da se teɡa poore. 4 Ko daare kɔɡɔ kom nɔɔna dedɛ ma sɛ taane 

delo ba na niɡi to. Balo na sɛ to kɔɡɔ kom déem ma ba ko yi nenɛɛne nɔɔna morro 

tenu (5,000).  
5 Teɡa na poore to, Juu tiina yiɡa tiina bam, de ba nakwa bam, de ba zamesem tiina 

bam ma la daane Jerusalem ne. 6 Ba ma jeeri dedaane Anas wolo na ye ba kaanem yuu 

tu wom to, de Kayafa, de Jɔn, de Alezanda, de baara balo na tɔɡe ba ye kaanem yuu 

tu wom sɔŋɔ tiina to. 7 Ba ma pa se Piita de Jɔn ba ba zeɡe ba yiɡa ne. Ba ma bwei-ba 

ba we, “Abam ke tɛ mo á wae á ke konto? Bɛ ŋo dam mo á jeɡe á ma á ke? Wɔ yere 

ŋwaane mo á ma á ke?”  
8 Wɛ Sin-laao kom laam ma ba Piita tei de dam. O ma leiri-ba o we, “Dé teo kom yiɡa 

tiina de nakwa bam, cheiɡi-na! 9 Abam zem na bwei debam kolo taane to, ko ná ye 

debam na zeini ɡɔrɔ kom pa se o na yazura tei to, 10 dé wó pa se abam de Isarele dwi 

tiina bam maama lɔre ko na ke tei. Ta‑á yei-na we Nazarete tu Yezu Krista yere dem 

ŋwaane mo pɛ se nɔɔno wonto yɔɔre o na yazura ye o laam ba o zeɡe abam yiɡa ne. 

Abam nam paɡe Yezu Krista daɡara yuu ne á ɡo, ye Wɛ nam bi‑o toone wone. 
11 Wonto mo ye wolo Wɛ tɔnɔ kom na maŋe ko ta o taane we:  

‘Kandwɛ delo abam lɔra bam na ve to  

laam mo jwoori de ba de ji  

kandwɛ delo na pae diɡa kam dana to mo.’*  
12 Yezu Krista yerane mo wae o jwoŋi nɔɔna o yaɡa. Nɔɔno wodwoŋi yere daa tera 

loɡo baŋa ne Wɛ na pɛ nabiina se dé wane dé na verem o ŋwaane.”*  
13 Juu tiina nakwa bam na nɛ Piita de Jɔn na jeɡe baare de ba na ŋɔɔne tei to, ko ma 

ke-ba yaau de ba na ye nɔn-yɔɔro ye ba dae tɔn-yeena to ŋwaane. Ba ma jeeli we 

banto ya me de Yezu mo. 14 Ba na nɛ ɡɔrɔ kom na zeɡe Piita de Jɔn tei ne ye o jeɡe 

yazura to, ba maa ware kolokolo se ba daa ta. 15 Ba ma ta-ba we, ba nwoŋi ba kɔɡɔ 

kom ne se ba daare. Ba laam maa wora ba bane daane se ba nii. 16 Ba ma bwei daane 

ba we, “Dé nam wó ke nɔɔna bam konto tɛ mo? Nɔɔna balo maama na zoore 

Jerusalem ne to lɔre we banto mo ke wo-kenkaɡele dem konto. Dé daa bá wane dé ta 

we, vwa. 17 Dé nam na laɡe se keim dento yé jaɡe de vo yiɡa to, dé jeɡe se dé kaane 

nɔɔna bam mo se ba daa yé ŋɔɔne de nɔɔn-nɔɔno Yezu yere ŋwaane.”  
18 Ba laam ma jwoori ba bwoŋi-ba, ye ba zo. Ba ma ta-ba we, ba ba jeɡe chwoŋa se 

ba daa tɔɡe Yezu yere ŋwaane ba ŋɔɔna, naa se ba taa bere nɔɔna konto dwoŋi. 19 Piita 

de Jɔn ma leiri-ba ba we, “Ko maŋe se dé sɛ abam mo naa Wɛ mo? Kɔ mo lana Wɛ 

yiɡa ne? Abam tete boŋe-na á nii. 20 Debam nam bá wane dé yaɡe kolo dé na nɛ ye dé 

kwori dé ni to ŋɔŋa.”  
21 Juu tiina nakwa bam laam ma fɔɡe ba kaane-ba dedɛ ye ba daare ba yaɡe-ba pa ba 

viiri. Ba déem wo nɛ kolo kom ba na wó vaŋe ba zwa ko baŋa ne to, kolo ŋwaane teo 

kom nɔɔna maama tiini ba tei Wɛ de woŋo kolo na ke to. 22 Kokuri nɔɔno wolo 

wo-kenkaɡele dem na ke o baŋa ne ye o na yazura to dwoi bena finna.  

Yezu tɔɡena tiini ba lwoori Wɛ  

23 Ba maa na yaɡe Piita de Jɔn konto to, ba ma jwoori ba vo ba kɔɡɔ kom tei. Ba ma 

ta de-ba Juu tiina kaanem yiɡa tiina bam de ba teo kom nakwa bam na taɡe kolo to. 
24 Ba na niɡi konto to, ba maama ma woli daane ba ware Wɛ ye ba we, “Yuu-tu Baŋa 

Wɛ, nmo mo ke wɛyuu, de teɡa baŋa, de naneo, de wonnu telo maama na zoore te 

wone to. 25 Dé nabaaro David déem mo ye nmo tontoŋeno. Nmo déem ma pa se n 

Sin-laao kom tɔɡe David ŋwaane ye o ta nmo kwora o we:  

‘Bɛ mo ye loɡo baŋa dwi-ɡɛ tiina bam bane zaŋe?  

Bɛ mo ye ba ke daane ba boŋe boboŋa kafɛ ŋwaane?  
26 Ba pwa bam de ba dedɛɛra bam ma la daane  

se ba ke chichuŋu dedaane Baŋa Wɛ  

de o Dam Tu Krista wom.’*  
27 Ko seene ko ke konto mo. Teo konto ne mo Herodi de Pontusi Pilata jeini daane de 

Isarele dwi tiina, de dwi-ɡɛ tiina, se ba ŋɔɔne Yezu taane ba ma chɔɡe‑o, ye wonto ye 

n tontoŋeno-laao nmo na tiŋi‑o se o ba to. 28 Ba na bane daane konto to, ba nam jeɡe 

se ba ke kolo maama na maŋe ko wo n boboŋa ne ye n dam na wó pa se ko ke to. 29 Dé 

Teiru Wɛ, nii ba na laɡe ba yaare debam tei to! Debam nam mo ye n tontoŋena. Nam 

pa debam chwoŋa se dé wane dé taa ŋɔɔne nmo kwora kam de baare. 30 Nam twe n 

je-dɛa kam se n pa nɔɔna taa nae yazura, ye n pa se wo-kenkaɡela de maana taa ke 

nmo tontoŋeno-laao Yezu yere ŋwaane.”  
31 Ba na ware Wɛ ba ti to, jeiɡa kam ba na laɡe daane mɛ to maa ziziŋa. Wɛ Sin-laao 

kom laam ma ba ba maama tei de dam, ye ba ŋɔɔne Wɛ kwora kam de baare.  
 

32 Yezu tɔɡena bam kɔɡɔ kom maama boboŋa de ba ŋwea maama déem ye bedwe 

mo. Ba wolowolo wo taɡe we, o yerane mo tei o wonnu. Ba maama maŋe wonnu telo 

ba na jeɡe to mo ba pa daane.* 33 Yezu totoŋa nakwa bam maa jeɡe dam-fɔrɔ, ye ba 

fɔɡe ba bere dé Teiru Yezu cheɡa kam we o seene o bi toone wone. Wɛ ma zeini ba 

maama de o zaane dem lanyerane. 34 Nɔɔn-nɔɔno tera ba kɔɡɔ kom wone o na ye 

yiniɡa tu. Balo na jeɡe kare naa di to wó yeiɡi-se mo, 35 ye ba daare ba kwei sabu kom 

ba ja ba ba ke Yezu totoŋa nakwa bam jeŋa ne. Ba laam ma maŋe sabu kom ba pa 

nɔɔno wolo maama ne o na laɡe tei to.  
36 Ko na ye konto to, Levi tu wodwoŋi na nwoŋi Kupirus to, o yere mo Josef, déem 

ma zaŋe o yeiɡi o kara. Yezu totoŋa nakwa bam déem maa bwoi‑o we Banabas, ko 

kuri mo kwoɡilim tu.* 37 O ma yeiɡi o kara o kwei ka sabu kom o ke Yezu totoŋa 

nakwa bam jeŋa ne.  

5 

Anania de Safira taane  

1 Ko daare nɔɔno wodwoŋi déem mo wora, o yere mo Anania. O kaane de yere mo 

Safira. O ma kwei ba wonnu tedwonna o yeiɡi, 2 ye o daare o twori sabu kom wone se 

o taa jeɡa. O kaane wom maa yei o na ke tei to. Anania ma kwei o na twori o daare 

kolo to o ke Yezu totoŋa nakwa bam jeŋa ne. 3 O na ke konto to, Piita ma ta ded‑o o 

we, “Anania, bɛ mo ke ye nmo pa se setaana pɛ wae n bochare konto dwoŋi, pa se n fɔ 

vwa de Wɛ Sin-laao kom de nmo na twori kara kam sabu kom wone n pa n tete to? 
4 Maŋa kam nmo ta na wo yeiɡi kara kam to, ko ya ye nmo nyem mo. Nmo nam na 

kwei n yeiɡi to, sabu kom ta ye nmo nyem. Bɛŋwaane mo n boŋe n bochare ne we 

nmo wó ke keim dem konto? Nmo na fɔɡe vwa konto to, n ke n chɔɡe Wɛ yiɡa mo, se 

ko dae nabiina yerane.” 5 Anania na niɡi konto to, o ma to teɡa ne o te. Ko déem ma 

pa se foone ja balo maama na lɔre ko ni ne to. 6 Nɔn-donno na wora to ma zaŋe ba vo 

ba pipiri too wom, ye ba daare ba kwei‑o ba ja nwoŋi ba suli.  
7 Ko na ke fenfee nenɛɛne awa batɔ to, o kaane wom de daa ma ba o zo Piita ba tei. O 

daa ta ma wo lɔre kolo na ke to. 8 Piita ma ta ded‑o o we, “Ta n bere-ne, mo sabu kolo 

nmo de n baro wom na jwoŋi á kara kam ŋwaane to na?” O ma sɛ ye o we, “Ɛɛ, ko 

maama mo tento.”  
9 Piita laam ma bwei‑o o we, “Bɛŋwaane mo nmo de n baro wom boŋe se á maŋe 

Yuu-tu Baŋa Wɛ Sin-laao kom á nii? Leile konto, nɔɔna balo ya na kwei n baro wom 

ba suli to ta zeɡe diɡa kam ni ne. Ba nam wó zeŋe nmo de ba ja nwoŋi.” 10 O na taɡe 

konto o ti to bedwe baŋa ne mo kaane wom to teɡa ne Piita yiɡa ne ye o te. 

Nɔn-donno tem ma ba te nii de o teɡa. Ba ma kwei‑o ba ja nwoŋi ba suli o baro wom 

saŋa ne.  
11 Foone déem ma ja Yezu kɔɡɔ kom nɔɔna bam de balo maama de na niɡi kolo na ke 

to.  
 

12 Yezu totoŋa nakwa bam déem ma pa se maana de wo-kenkaɡela dedɛ ke nɔɔna 

tetare ne. Yezu nɔɔna bam maama déem yeini ba tiɡisi daane de ni dedwe Solomon 

napɔrɔ komd ne. 13 Balo yiɡa na tere ba kɔɡɔ kom wone to nɔɔn-nɔɔno wo sɛ o tɔɡe o 

woli ba wone. Ko daare teo kom nɔɔna bam maama maa pae se Yezu nɔɔna bam ye 

nɔn-ŋona. 14 Nɔɔna dedɛ déem tu ba sɛ dé Teiru Yezu, baara de kaana maama. Ba ma 

tɔɡe ba woli o kɔɡɔ kom wone. 15 Yezu nɔɔna bam na ye konto to, nɔɔna maa zeŋe 

jaweena ba nwoŋi ba tiŋi chwei sem nia ne. Ba déem tiŋi-ba sare de ɡunɡwollu baŋa 

ne se Piita ná maa tɔɡe da o kɛa, se o lunluŋu yerane wane ko tɔɡe ba badwonna 

baŋa. 16 Nɔɔna dedɛ maa yeini ba nwoŋi Jerusalem nawuura yam maama wone ba 

jaane jaweena de balo chichiri na daane-ba to ba tui, pa ko ɡare ba maama yera ne.  

Ba jeɡe Yezu tontoŋena bam ba yaara  

17 Juu tiina kaanem yuu tu wom de o nɔɔna bam maama déem ma na kolo na ke to. 

Banto déem tɔɡe ba ye Saduka tiina kɔɡɔ kom wo nɔɔna mo. Ba maa tiini ba jeɡe 

wo-ɡoo de Yezu totoŋa nakwa bam. 18 Ba laam ma zaŋe ba ja-ba ba vo ba ke peena 

diɡa kalo ba na pe ŋweena da to. 19 Teɡa na yi to, Baŋa Wɛ maleka ma ba ka pore 

peena diɡa kam nia yam, pa se Yezu tontoŋena bam nwoŋi pwooni. Ka ma ta de-ba ka 

we, 20 ba véi ba zo Wɛ diɡa kam se ba taa bere nɔɔna bam Wɛ ŋwe-doŋa kam taane 

chekke. 21 Ba ma seene ba sɛ Wɛ maleka kam ni. Teɡa na poore tetete to, ba ma vo ba 

zo Wɛ diɡa kam ba wora ba bere nɔɔna bam.  

Kaanem yuu tu wom de o nɔɔna bam laam ma bwoŋi Juu tiina nakwa bam maama 

pa se ba tiɡisi daane. Ba ma daare ba toŋe nɔɔna se ba vo ba le Yezu tontoŋena bam 

peena diɡa kam ne ba ja ba ba pa-ba. 22 Ba nɔɔna bam na yi da to mo ba wo nɛ Yezu 

tontoŋena bam. Ba ma jwoori ba vo Juu tiina nakwa bam tei ye ba we, 23 “Dé na yi da 

to, peena diɡa kam nia mo pe de dam. Nɔɔna balo na wora ba nii jei sem se nɔɔna yé 

lu to maa zeɡe da. Dé nam na pore diɡa kam to, dé wo nɛ nɔɔn-nɔɔno ka wone.”  
24 Kaanem yiɡa tiina bam dedaane Wɛ diɡa kam soja tiina dedɛɛro wom na niɡi 

konto to, ba boboŋa ma vuɡimi. Ba maa yeiri kolo na laɡe ko ke se ko kweeli to. 
25 Nɔɔno wodwoŋi laam ma ba o zo ba na wo mɛ to o ta de-ba o we, “Nii-na, nɔɔna 

balo abam ya na jaane á ke peena diɡa ne to laam wo Wɛ diɡa kam ne ba zeɡe ba bere 

nɔɔna bam.”  
26 Dedɛɛro wom na niɡi konto to, o de o nɔɔna bam ma zaŋe ba vo ba ja Yezu 

tontoŋena bam ba ba. Ba ma wo mɛ dam ba zi-ba, kolo ŋwaane ba kɔre mo we nɔɔna 

bam wó dole-ba de kandwa.  
27 Ba laam ma pa se ba zo ba zeɡe Juu tiina nakwa bam kɔɡɔ kom yiɡa ne. Kaanem 

yuu tu wom laam ma bwei-ba se o nii. 28 O ma ta o we, “Debam maŋe dé kaane abam 

se á daa yé ta‑á bere kolokolo nɔɔno wonto yere ŋwaane. Nii abam na ke tei to. Á pɛ 

se á berem dem yerane mo jaɡe Jerusalem maama wone, ye á ta laɡe á pa se wonto 

toone dem taa ye debam yiɡa.”* 29 Piita de o dwonna nakwa bam ma leiri ba we, 

“Debam jeɡe se dé sɛ Wɛ ni mo, se ko dae nabiina yerane. 30 Baŋa Wɛ wom dé nabaara 

na tɔɡe to mo bi Yezu toone wone. Ko ye abam ya mo jaane‑o á pa daɡara yuu ne á 

ɡo. 31 Wɛ mo seene o bi‑o o daare o pa se o jeini o jazem seeni, se o taa ye debam Yiɡa 

tu, de dé Vereno. Konto wae ko pa se Isarele tiina na chwoŋa ba leiri ba wo se Wɛ 

laam yaɡe ba wɛleera o ma chɛ-ba. 32 Debam nam mo zeɡe cheɡa kam konto kwaɡa 

ne, ye Wɛ Sin-laao kom de tɔɡe ko zeɡe ka kwaɡa ne. Kokuri Wɛ pɛ se o Sin-laao kom 

taa wo balo na sɛ o ni to tei ne.”  
33 Juu tiina nakwa bam na niɡi Yezu tontoŋena bam na taɡe kolo to, ba bane ma tiini 

de zaŋe de-ba. Ba boboŋa ma ja se ba ɡo-ba. 34 Ba kɔɡɔ kom nɔɔno dedoa laam ma 

zaŋe se o ŋɔɔne, o yere mo Gamaleli. O maa ye Farisi tu ye o ta ye Wɛ nia yam 

bereno. Nɔɔna maama maa pa‑o zula.* O na zaŋe ba kɔɡɔ kom wone to, o ma ta se ba 

ja Yezu tontoŋena bam ba nwoŋi pwooni se ba cheiɡi fee. 35 O ma daare o ta de nakwa 

bam kɔɡɔ kom o we, “Amo dwonna Isarele tiina bam, á ta‑á yei á tete de á na boŋe se 

á ke nɔɔna banto tei to. 36 Nɔɔno wodwoŋi déem mo zaŋe debam loɡo ne, o yere mo 

Teudas. O ma bere o tete we o ye nɔn-kamunu. Nɔɔna dedɛ déem ma tɔɡe o kwaɡa, ko 

maŋe de nɔɔna bia yana (400). Ba déem nam ɡo‑o mo ye o tɔɡena bam jaɡe da yiɡa 

ne. Kolokolo daa maa wo daare. 37 Konto kwaɡa ne, Galili tu wodwoŋi de daa ma 

zaŋe, o yere mo Judas. Maŋa kam ba déem na wora ba ɡare dé loɡo kom nɔn-bia to 

mo o zaŋe o la kɔɡɔ o ke o kwaɡa ne. Ba ma ɡo wonto de. O de kwaɡa tɔɡena bam ma 

jaɡe da yiɡa ne. 38 Konto ŋwaane mo a nam tɛ abam se á yé zaŋe á ke nɔɔna banto 

kolokolo. Nam yaɡe-na ba yera, kolo ŋwaane ba boboŋa de ba totoŋa maama ná tɔɡe 

nabiina yerane ŋwaane, ya wó taa ye kafɛ mo. 39 Ko nam ná ye Wɛ kikia mo, abam bá 

wane á che-ba. Á nam wó ba á lɔre we, á ke chichuŋu de Wɛ mo.”  

Gamaleli na taɡe konto o ti to, ba ma sɛ o taane dem. 40 Ba ma bwoŋi Yezu totoŋa 

nakwa bam pa se ba jwoori ba zo ba tei. Ba ma fere-ba de kaasa ye ba daare ba 

kaane-ba se ba daa yé ŋɔɔne kolokolo Yezu yere ŋwaane kɔtaa. Ba laam ma yaɡe-ba se 

ba viiri.  
41 Yezu tontoŋena bam ma nwoŋi nakwa bam tei ne ye ba jeɡe wopwolo lanyerane 

de Wɛ na pɛ se ba maŋe se ba na yaara Yezu yere ŋwaane to. 42 Dɛ maama wuu ba 

maa yeini ba tiɡisi daane Wɛ diɡa kam ne, ye ba daare ba tole sam ba bere nɔɔna Wɛ 

cheɡa kam. Ba maa tɛ Wɛ kwor-ywoŋa kam ba bere nɔɔna we Yezu mo seene o ye Wɛ 

Dam Tu wom.  

6 

Ba le nɔɔna barepɛ totoŋa yam ŋwaane  

1 Maŋa kam konto ne Yezu tɔɡena bam kɔɡɔ kom maa wora ko pula dedɛ. Ba kɔɡɔ 

kom wone Juu tiina balo na ye veira ye ba ŋɔɔne Girisi tiina taane dem to maa jeɡe 

balo na ŋɔɔne ba tete Juu tiina taane dem to ba poona. Woŋo kolo ŋwaane ye ba 

poona konto to ye sabu kolo ba na yeini ba maŋe ba pa kadeina se ba maa laɡe ba 

ni-wodiu dɛ maama to. Veira bam maa we ba kadeina bam ba jwoŋi kolo na maŋe 

de-ba to. 2 Yezu tontoŋena fuɡa-balei bam ma bwoŋi ba kɔɡɔ kom maama ba ke daane 

ye ba ta ba we, “Ko wo maŋe se debam tete mo yaɡe Wɛ kwora kam berem se dé 



daare dé taa nii wodiiru tem sabu kom. 3 Dé nu-bia bam, abam nam jeɡe se á le nɔɔna 

barepɛ á wone se dé pa ba taa nii wonnu tento baŋa ne. Banto wó taa ye balo á na yei 

we Wɛ Sin-laao kom wo ba tei ne lanyerane ye ba jeɡe boboŋ-dɛɛra to. 4 Ko nam ná ye 

debam tete, dé wó seene dé yia mo Wɛ warem de o kwora kam berem baŋa ne.”  
5 Ba na taɡe konto to, ko ma pwoli ba kɔɡɔ kom maama wo. Ba ma nii ba kuri nɔɔno 

wodwoŋi, o yere mo Stiiven. Wonto maa tiini o jeɡe wo-dedoa de Yezu ye Wɛ Sin-laao 

kom wo o tei ne lanyerane. Ba ma kuri Filipi, de Porokora, de Nikano, de Timon, de 

Pamena, de Nikola wolo na nwoŋi Antioka ye o ye dwi-ɡɛ tu na tu o sɛ Wɛ chwoŋa 

tɔɡem to ba woli da. 6 Ba ma le-ba ba ja vo ba zeɡe Yezu totoŋa nakwa bam yiɡa ne. 

Ba ma ware Wɛ ba pa-ba ye ba kwei ba jea ba daŋe ba baŋa ne.  
7 Wɛ kwora kam déem ma fɔɡe ka jaɡe ka yi jei maama. Yezu nɔɔna bam kɔɡɔ kom 

ma puli dedɛ Jerusalem ne. Juu tiina kaanem tiina dedɛ de déem ma ba ba sɛ Yezu 

cheɡa kam.  

Ba jaane Stiiven  

8 Stiiven déem maa ye nɔɔno wolo Wɛ na pɛ‑o zaane de dam dedɛ to. O tiini o ke 

wo-kenkaɡela yalo na bere Wɛ dam to mo o bere nɔɔna. 9 Nɔɔna badwonna nam wora 

ba na maɡe ni-kantɔɡɔ ded‑o. Banto nwoŋi Juu tiina kɔɡɔ kolo ba na bwoi we 

‘Libatiina’e to wone. Ba déem nwoŋi Kurene de Alɛzandaria mo. Ba ma tɔɡe ba woli de 

Juu tiina badaara na nwoŋi Kilikia de Asia teene dedwonna to. 10 Ba nam na zaŋe ba 

maɡe ni-kantɔɡɔ ded‑o to, o ma ŋɔɔne de swa taane, ne Wɛ Sin-laao kom na pɛ‑o dam 

tei to, pa se ba daa ware o taane ba leiri. 11 Ba laam ma nwoŋi ba ke ni dedaane nɔɔna 

badwonna pa se ba fɔ vwa ba ta o taane ba we, “Debam niɡi nɔɔno wonto na ŋɔɔne o 

chɔɡe Moses de Wɛ yuu.”  
12 Ba na jeɡe Stiiven ba yaala konto to, ko ma pa se Juu tiina bam, de ba nakwa bam, 

de ba zamesem tiina bam maama bane zaŋe ded‑o. Ba ma zaŋe ba zi‑o ba ja vo ba 

nakwa kɔɡɔ kom yiɡa ne se ba di o taane. 13 Ba ma pa se nɔɔna badwonna zo ba fɔ vwa 

ba pa‑o, ye ba ta ba we, “Maŋa maama nɔɔno wonto yɔɔre o ŋɔɔne ta-balwaaro o pae 

Wɛ diɡa kam, de Wɛ nia yam. 14 Dé ma ni o na taɡe tei o we, Nazarete tu Yezu mo wó 

ba o chɔɡe Wɛ diɡa kam, ye o daare o pipiri chwei selo maama Moses déem na bere 

                                                           

 e6:9 Libatiina kuri mo ye: ba ya ye kabɛ mo ye ba laam tei ba tete. 



dé nabaara se dé taa tɔɡe to.”  
15 Juu tiina nakwa balo maama na jei da to laam ma yɔɔre ba nii Stiiven. Ba ma nii 

ba na o yibia na nye de maleka yibia tei to.  

7 

Stiiven na tole o kwora tei to  

1 Juu tiina kaanem yuu tu wom ma zaŋe o bwei Stiiven o we, “Wonnu telo ba na taɡe 

ba pa nmo to ye cheɡa mo naa vwa mo?” 2 Stiiven laam ma leiri o we:  

“A nu-bia de a kwoa bam, cheiɡi-na amo. Faŋa faŋa to Nenɔŋ-fɔrɔ Tu Baŋa Wɛ mo tu 

o veere o tete debam nabaaro Abaraham tei ne. Konto maŋa kam ne Abaraham déem 

ta zoore Mesopotamia ne mo. O daa ta wo vei se o taa zoore Haran ne. 3 Wɛ déem ma 

ta ded‑o o we, o yaɡe o tete teo kom de o sɔŋɔ tiina, se o daare o vo jei selo omo na 

wó bere‑o to.* 4 O ma seene o zaŋe o nwoŋi Chaladea tiina teo kom o vo o yi Haran o 

zoore da. O na wo dáane to, o kwo ma te. Wɛ ma pa se o daa nwoŋi o fɔɔre o vo o yi 

teo konto mɛ abam na zoore zem to. 5 Wɛ nam wo pɛ Abaraham teɡa ywo-seeni se o 

taa tei, de fenfee de o wo pɛ‑o. Wɛ nam pwooli mo we, omo wó pa‑o teɡa kanto se o 

taa tei, ye o ná teɡa o daare, se o dwi tiina ta taa tei-ka. Wɛ tiŋi o ni dem konto ye 

Abaraham ta ba jeɡe bu.* 6 Wɛ na taɡe kolo ded‑o to mo tento: ‘Abaraham, nmo dwi 

tiina wó vo ba taa zoore sa-teo ne. Ba wó taa ye kabɛ mo teo kom konto ne, pa se 

nɔɔna bɛɛse-ba taa, bena bia yana (400). 7 Amo Wɛ nam wó pa se teo kolo nɔɔna na 

fe-ba se ba toŋe kabɛ totoŋa to na waarem. Konto kwaɡa ne ba laam wó nwoŋi teo 

kom konto ne ba ba ba taa zuli amo jei sento ne.’ 8 Wɛ ma daare o ɡwoni ni de 

Abaraham. O ma pa se Abaraham dwi tiina taa ɡwoni ba peina se ko bere we ba sɛ o 

ni dem konto.* Abaraham ma ba o lo Izaak. Da nana dɛ ne o ma ɡwoni o peini. Izaak 

de déem ma ba o lo Jakob. Jakob ma lo dé nabaara fuɡa-balei bam.  
9 Nabaara bam dedoa yere mo Josɛf. O chorro tem maa jeɡe puseŋa ded‑o. Konto 

ŋwaane mo ba jaane‑o ba yeiɡi ba pa o vo Ejipti se o taa ye kabaa.* Wɛ ta maa wo o 

tei ne. 10 O ma pa se o nwoŋi cham maama wone de yazura. Josɛf na tu o zeɡe Ejipti 

Pa-faro wom yiɡa ne to mo Wɛ pɛ‑o swa pa se o kikia su Pɛ wom yi lanyerane. Pɛ 

wom ma pa se o ji o sɔŋɔ kom tu de Ejipti teo kom maama yuu tu.  
11 Kana déem ma ba ka wora Ejipti de Kanaan teene dem maama ne. Ko ma tiini ko 

chɛ ba yera ne. Dé nabaara bam déem maa ware se ba na wodiu ba di. 12 Jakob déem 

ma ni we wodiu wo Ejipti ne. O ma toŋe dé nabaara bam pa se ba vo ba nii. 13 Konto 

kwaɡa ne, ba daa ma jwoori ba vo ba ke belei. Josɛf laam ma pa se o chorro tem 

lɔre‑o. Ejipti Pa-faro wom de laam ma ba o lɔre Josɛf sɔŋɔ tiina bam. 14 Josɛf ma daare 

o toŋe ni o pa o kwo Jakob se o de o sɔŋɔ tiina bam maama ba o tei Ejipti ne. Ba 

maama déem ye nɔɔna fuserepɛ-banu (75) mo. 15 Jakob ma seene o zaŋe o vo Ejipti. 

Dáane mo wonto teɡa. Dé nabaara bam de ma ba ba te. 16 Ba ma ja ba yera yam ba 

jwoori ba vo Sɛkɛm ba suli-ba yibeeli delo ne Abaraham déem na yeiɡi de sabu 

Hamora bia bam tei ne to.  
17 Maŋa kam ma twɛ se Wɛ ke o su o na pwooli de Abaraham se o ke kolo to. Maŋa 

kam konto ne debam nɔɔna balo na wo Ejipti ne to maa tiini ba wora ba pula dedɛ. 
18 Pa-faro wodwoŋi de daa ma zaŋe se o taa tei Ejipti. O maa yeiri Josɛf ni ne. 19 O 

déem maa jeɡe debam nabaara bam o bɛɛsa. Swa mo o kea ye o fe-ba se ba kwei ba 

bu-sese ba yaɡe pwooni yiɡa ne se ko pa ba te.*  
20 Konto maŋa kam ne mo ba loɡe Moses. O déem maa ye bu-laao chekke Wɛ yiɡa ne. 

Ba maa jeɡe‑o ba kɔna o kwo sɔŋɔ ne chane setɔ. 21 Ba laam ma ja‑o ba nwoŋi ba tiŋi 

pwooni ne. Pa-faro wom bukɔ ma kwei‑o o jeɡe o nia, ne o ye o tete bu mo tei. 22 Ba 

ma bere Moses Ejipti tiina yi-poro kom maama. O ma ji nɔn-babea o ni taane de o 

kikia maama baŋa ne.*  
23 Moses déem na yi bena finna to, o ma boŋe se o vo o nii o dwonna Isarele tiina 

bam na ye tei. 24 O na vei to, o ma na Ejipti tu wodwoŋi na jeɡe Isarele tu o maɡa. 

Moses ma vo se o woli o tete dwi tu wom jara yam wone. O ma maɡe Ejipti tu wom o 

ɡo. 25 O déem ya boŋe we o tete dwi tiina bam wó lɔre we Wɛ laɡe o pa se wonto mo 

jwoŋi-ba Ejipti tiina bam jeŋa ne o yaɡe. Ba ma ware se ba lɔre konto. 26 Teɡa na 

poore to, o daa ma na Isarele tiina balei na jeɡe daane. O ma kwaane se o lwɛ-ba ye o 

ta de-ba o we, ‘Amo nɔɔna bam, abam ye chorro mo daane. Bɛ mo ke ye abam jeɡe 

daane konto?’  
27 O na taɡe de ba konto to, wolo wom na dana to ma yiɡi Moses o yaɡe dáa ne. O 

ma bwei Moses o we, ‘Wɔ mo pɛ nmo chwoŋa se n ta‑n ye debam yuu tu, se n daare n 

ŋɔɔne debam taane? 28 Nmo nam boŋe se n ɡo amo mo, ne n diim na ɡo Ejipti tu wom 

tei to na?’ 29 Moses na niɡi konto to, o laam ma duri o nwoŋi Ejipti ne o vo o zoore 

Midian teo ne. Dáane mo o di kaane ye ba lo bia balei.*  
30 Bena finna déem na kɛ to, Wɛ maleka ma ba ka nwoŋi Moses yiɡa ne. Ko déem ye 

kaɡoa yuu ne mo Moses wora, ko bwola de Sinayi peo kom. O ma na min-voɡo na 

jeɡe sabare ko di, ye maleka kam wo dáane.* 31 Moses yera ma sɔɔre de o na nɛ kolo 

to. O ma fɔɔre o yi mini dem se o nii. O laam ma ni Baŋa Wɛ kwora ye ka we, 32 ‘Amo 

mo ye nmo nabaara bam Wɛ wom. Amo mo ye Abaraham Wɛ, de Izaak, de Jakob Wɛ.’ 

Foone ma ja Moses ye o ware se o daa nii. 33 Baŋa Wɛ ma ta ded‑o o we, o le o natera 

yam se jei selo o na zeɡe da to ye omo tete nyem mo. 34 Wɛ daa ma ta o we, ‘Amo nɛ a 

nɔɔna bam na wo Ejipti ne ye ba yaare tei to. A ma kwori a ni ba na kona tei to. Amo 

laam tu ba tei mo se a jwoŋi-ba a yaɡe. Nii ywo, a laɡe a toŋe‑m se n jwoori Ejipti.’ ”  
35 Stiiven ta ma ta o we, “Moses déem ye wolo Isarele tiina bam na ve‑o to. Ba déem 

bwei‑o ba we, ‘Wɔ mo pɛ nmo chwoŋa se n ta‑n ye debam yuu tu se n daare n ŋɔɔne 

debam taane?’ Moses nam ta mo ye wolo Wɛ na toŋe‑o se o taa tei o nɔɔna bam, se o 

daare o jwoŋi-ba o yaɡe to. Wɛ ma toŋe maleka ye ka nwoŋi o yiɡa ne sabare wone ka 

bere‑o konto. 36 Moses déem ma ke wo-kenkaɡela de maana Ejipti ne, pa se o wane o 

ja Wɛ nɔɔna bam o nwoŋi. Ba ma tɔɡe Nane-soŋo kom ba bɛ ba daare ba beeri kaɡoa 

kam wone taa, bena finna, ye Moses ta ke wo-kenkaɡela dedɛ ba tei ne. 37 Moses ta mo 

ye wolo na taɡe de Isarele dwi tiina bam o we, ‘Wɛ wó toŋe o ni-jwoŋinu abam tei ne, 

ne o na toŋe amo Moses tei to. Wonto wó nwoŋi abam tete dwi dem wone mo.’* 
38 Moses mo ye wolo na tɔɡe o wo Isarele dwi tiina kɔɡɔ kom wone kaɡoa kam yuu ne 

to. O maa tɔɡe o wora dedaane dé nabaara bam, de maleka kalo na ŋɔɔne ded‑o Sinayi 

peo kom yuu ne to. Wonto mo jwoŋi Wɛ botare selo na pae ŋwea to se o ke debam 

jeŋa ne.  
39 De konto maama, dé nabaara bam ma ve se ba sɛ Moses ni. Ba ma yiɡi‑o ba yaɡe 

dáa ne, ye ba daare ba boŋe se ba jwoori ba vo Ejipti. 40 Ba ma ta de Aron ba we, ‘Mɔ 

jwona n pa debam se ya taa tɔɡe dé yiɡa. Ko nam ná ye Moses wolo na jaane debam o 

nwoŋi Ejipti teo ne to, dé yeiri woŋo kolo na yi‑o to.’* 41 Maŋa kam konto ne ba ma 

seene ba mɔ kamɔɡɔ pa ko nye de na-mɔra, ye ba pa ko ye ba jwoni. Ba maa jeɡe-de 

ba kaana. Ba ma daare ba ke kuri ba pa ba tete de ba na mɛ ba jea ba mɔ kolo to. 42 Ba 

na kaane jwoni dem konto to, mo Wɛ mɛ o kwaɡa o ya-ba. O ma yaɡe-ba se ba taa zuli 

chalechwe selo na wo wɛyuu ne to. Ko ke nenɛɛne ko na maŋe ko popone Wɛ 

sampwori sem tɔnɔ kom ne we:  

‘Isarele dwi tiina bam, á déem na wo kaɡoa kam wone bena finna  

ye á kwei vara de pɛɛra dwi dwi á ma á ke kaanem to,  

ko dae amo mo á kaane á pa konto.  
43 Ko nam ye Moleka jwoni dem wara-vwei mo abam zeŋe,  

dedaane chalechoa kalo na ye abam jwoni Refana to.  

Tento maama nam ye kamwaro telo á na ke  

se á ta‑á zuli-te mo.  

Konto ŋwaane amo wó ja abam a nwoŋi á teo kom wone  

a kale a vo jei selo na ɡaale Babilon to.’*  
44 Debam nabaara bam na beeri kaɡoa kam wone to, ba déem jeɡe Wɛ wara-vwei 

dem ba via. Wɛ déem ya bere Moses o na wó ke tei o pu vwei dem to. Ba déem seene 

ba ke-de ne Wɛ na taɡe tei to. 45 Ko kwaɡa seeni to, dé nabaara bam mo jwoŋi vwei 

dem ba kwoa tei ne ba zeŋe-de ba ja ba tɔɡe Josua. Ba ma vo ba wane teene delo Wɛ 

na laɡe o pa-ba se ba taa zoore da to. Wɛ déem zeili teɡa kam konto nɔɔna bam o yaɡe 

ba yiɡa ne. Vwei dem maa wora taa, se ko ba ko yi David na zaŋe o ji pɛ maŋa kalo 

to. 46 O kikia ma su Wɛ yi ye o lwoori Wɛ se o pa‑o chwoŋa se o lɔ diɡa o ma leiri vwei 

dem yuu ne, se Wɛ taa zoore da Jakob dwi tiina bam tetare ne. 47 Ko nam ye David bu 

Solomon mo lɔɡe diɡa o pa Wɛ. 48 Yuu-tu Baŋa Wɛ wom nam ba zoore di selo nabiina 

na lɔɡe to wone. Wɛ sampwora dedoa déem taɡe o we:  
49 ‘Baŋa Wɛ kwora mo tento:  

Wɛyuu kom mo ye amo paare yituŋu.  

Ko daare teɡa baŋa kam maa ye amo na chwi a nɛ mɛ to.  

Abam wó ke tɛ mo á lɔ diɡa á pa-ne?  

Jeiɡa kɔ mo amo wó vo a peini da a sii?  
50 Ko dae amo tete je mo  

a mɛ a ke wonnu tento maama na?’ *  
51 Abam jeɡe yi-dɛɛre dedɛ. Á bochara de nye de balo na ba tɔɡe Wɛ to bochara. 

Abam zwa mo kwareme ye á ba ni Wɛ kwora kam. Abam de á nabaara bam kikia 

maama ye bedwe mo. Abam ba sɛ Wɛ Sin-laao kom na bere cheɡa kalo to. 52 Wɛ 

sampwori sem wolowolo tera abam nabaara bam na wo zeili kotu. Ba déem ɡo balo na 

wuuri ba ta we Wɛ wó toŋe Wo-pwoŋo Tu wom se o ba to. Leile konto abam nam mo 

kwei wonto á ke nɔɔna jeŋa ne pa ba ɡo‑o.* 53 Abam ye balo na jwoŋi Wɛ nia yalo o na 

tɔɡe malese jeŋa o pa abam to mo. De konto de, á ta wo sɛ-ya.”  
 

54 Stiiven na taɡe konto o ti to, ko ma pa se Juu tiina nakwa bam bane fuli dedɛ o 

baŋa ne, ye ba done ba yeila o ŋwaane. 55 Wɛ Sin-laao kom maa wo Stiiven tei ne 

lanyerane. O ma kwoni o yuu wɛɛne o yɔɔre o nii Wɛ telaao seeni o na Wɛ nenɔŋ-fɔrɔ 

na daɡa tei to. O ma daare o nii o na Yezu na zeɡe Baŋa Wɛ jazem seeni tei to. 56 O 

laam ma ta o we, “Nii-na! Amo nɛ Wɛ telaao ni na pore, ye Nabiin-bu wom zeɡe Wɛ 

jazem seeni.”  
57 Nɔɔna bam na niɡi konto to, ba ma laare baŋa baŋa de kwor-dɛa, ye ba pu ba zwa 

se ba daa yé taa ni o taane dem. Ba maama ma duri bedwe baŋa ne ba vo ba zi‑o. 58 Ba 

ma zeili-o pa o nwoŋi da teo kom wone. Ba laam ma daare ba jeɡe‑o ba dola de 

kandwa se ba ɡo. Balo na wora to ma le ba ɡwaaro ba pa nɔn-doŋo kodwoŋi se o taa 

nia. Nɔɔno wom yere mo Sɔɔl. 59 Ba na jeɡe Stiiven ba dola konto to, o ma lwoori Wɛ o 

we, “Amo Teiru Yezu, jwoŋi amo jworo.”*  
60 O laam ma kuni dwoona teɡa ne o laare de kwor-dɛa o we, “Amo Teiru, nam yé 

kwei banto keim-lwanno tem n ke n boboŋa ne.” O déem taɡe konto mo ye o daare o 

te.  

8 
1 Sɔɔl déem ma na ba na ke tei ba ɡo Stiiven to, ye o sɛ ba keim dem.  

Yezu nɔɔna bam nɛ yaara  

Dɛ dem konto ne Yezu kɔɡɔ kom nɔɔna balo na wo Jerusalem ne to laam ma bobo se 

ba na yaara dedɛ nɔɔna tei ne. Ba maama ma jaɡe ba duri ba zo teene delo maama na 

wo Judea de Samaria ne to wone. Ko daare Yezu totoŋa nakwa bam yerane mo wo 

tɔɡe ba duri. 2 Nɔɔna badwonna na kɔre Wɛ to ma kwei Stiiven yera yam ba suli, ye ba 

daare ba keeri‑o lanyerane. 3 Sɔɔl ma kwaane se o chɔɡe Yezu kɔɡɔ kom maama. O 

maa yeini o tole sam dem wone o jaane balo na tɔɡe Yezu to o vei o ke peena diɡa ne, 

baara de kaana maama.*  

Wɛ kwor-ywoŋa kam jaɡe  

4 Yezu nɔɔna balo na duri ba jaɡe to maa yeini ba vei jei maama ba tɔɔle Wɛ 

kwor-ywoŋa kam. 5 Filipi ma zaŋe o vo Samaria teo kodwoŋi o ta Wɛ Dam Tu Krista 

taane o bere nɔɔna bam.* 6 Nɔn-kɔɡɔ kom ma seene ba yia ba cheiɡi Filipi na ŋɔɔne 

kolo to. Ba maama déem cheiɡi o taane dem ye ba kwori ba na wo-kenkaɡela yalo o 

na ke to. 7 Ba ma na chichiri na yaɡe nɔɔna dedɛ ye se chwoosi baŋa baŋa. Gwaaro 

dedɛ, de ɡwane de ma na yazura. 8 Konto ŋwaane wopwolo déem maa tiini ko wora 

Samaria tiina bam tei ne.  

9 Teo kom konto ne nɔɔno déem ya wora, o yere mo Simon. O maa pae se Samaria 

tiina bam ye yaau o liri kikia baŋa ne. O déem bere o tete we o ye nɔn-kamunu mo. 
10 Teo kom nɔɔna maama ma kwaane ba cheiɡi‑o lanyerane, dedɛɛra de nabwona 

maama. Ba maa pae se Wɛ dam mo wo o tei ne, ye ba jeɡe‑o ba bwoi we ‘Dam-fɔrɔ tu’. 
11 O déem ya pɛ se ba ye yaau de o liri sem taa, se ko dáane dedɛ. Konto ŋwaane mo 

ba déem seene ba yia ba cheiɡi‑o lanyerane.  
12 Filipi laam ma ba o da Yezu Krista yere dem ŋwaane o tɔɔle Wɛ paare dem 

kwor-ywoŋa kam. Nɔɔna bam ma sɛ o taane dem. Ba ma jwoŋi sɛɛm Yezu ŋwaane, 

baara de kaana de. 13 Simon tete de ma sɛ ye o daare o jwoŋi sɛɛm. O ma tɔɡe dedaane 

Filipi ye o na wo-kenkaɡela de maana yalo o na ke ye ya bere Wɛ dam to. O na nɛ-ya 

to, ko ma ke‑o yaau.  
14 Yezu totoŋa nakwa bam na wo Jerusalem ne to ma ni we Samaria tiina bam tu ba 

sɛ Wɛ taane dem. Ba ma toŋe Piita de Jɔn se ba vo ba nii. 15 Ba na vei ba yi da to, ba 

ma lwoori Wɛ ba pa balo na sɛ Yezu to, se ba wane ba jwoŋi Wɛ Sin-laao kom. 16 Kolo 

ŋwaane Wɛ Sin-laao kom daa ta wo tu banto wolowolo tei. Ba na jwoŋi sɛɛm to déem 

ye dé Teiru Yezu yere ŋwaane yerane mo. 17 Piita de Jɔn laam ma daŋe ba jea ba baŋa 

ne pa ba jwoŋi Wɛ Sin-laao kom ba bochara ne.  
18 Yezu totoŋa nakwa bam na daŋe ba jea nɔɔna bam baŋa ne pa ba jwoŋi Wɛ 

Sin-laao kom konto to, Simon ma na ko na ke tei to. O ma kwei sabu o ma lwoori Piita 

de Jɔn o we, 19 “Amo laɡe se á pa amo de taa jeɡe dam dento dwoŋi se, amo ná kwei a 

je a daŋe nɔɔno wolo baŋa ne, se konto tu jwoŋi Wɛ Sin-laao kom.” 20 Piita ma leiri‑o o 

we, “Wɛ wó chɔɡe nmo, de n sabu kom maama, nmo na boŋe we n wó wane n ma n 

sabu n yeiɡi Wɛ pɛɛre to ŋwaane. 21 Nmo bochare ba tɔɡe cheɡa Wɛ yiɡa ne. Konto to, 

n bá‑n na chwoŋa se n tɔɡe de debam n toŋe Wɛ totoŋa yam. 22 Nam leiri n wo se n 

yaɡe wo-lwanno telo nmo na boŋe se n ke to, se n daare n lwoori dé Teiru Wɛ we, o 

ná sɛ, se o yaɡe-te o ma chɛ‑m. 23 Kokuri amo nɛ we n jeɡe puseŋa dedɛ, ye wɛleera 

jeɡe‑m ya dam kuri ne.” 24 Simon ma leiri o we, “Nam lwoori-na Wɛ á pa-ne se wonnu 

telo maama á na taɡe amo baŋa ne to yé ba te chɔɡe-ne.”  
25 Piita de Jɔn déem ma ta Yezu cheɡa kam ba bere nɔɔna bam ye ba kwori ba ŋɔɔne 

Baŋa Wɛ kwora kam. Ba laam ma jwoori ba maa vei Jerusalem. Ba na maa jwoori to, 

ba ma tole Samaria te-nia yam wone ba tɔɔle Wɛ kwor-ywoŋa kam.  



Filipi pɛ dedɛɛro ni Wɛ taane kuri  

26 Baŋa Wɛ maleka laam ma ba Filipi tei ka ta ded‑o ka we, “Zaŋe wea tetare ne n vo 

n tɔɡe chwoŋa kalo na zeɡe Jerusalem ne ka vei Gaza to.” Chwoŋa kam konto tɔɡe 

kaɡoa wo mo ka via.  
27 Filipi ma zaŋe o kɛ. Etiopia tu de déem maa wo chwoŋa kam ne o maa vei sɔŋɔ. 

Wonto mo ye dedɛɛro ye o toŋe o pae o teo kom ka-pɛ wom ba na bwoi we ‘Kandake’ 

to. O maa nii o jejeɡero tem maama baŋa ne. O déem ya vei Jerusalem mo se o ware 

Wɛ, 28 ye o laam maa jwoori o vei sɔŋɔ de toroko kolo siseiŋa na vaŋe to. O toroko 

kom na maa dura konto to, o maa jei o ɡare tɔnɔ kolo Wɛ sampwora Izaya na popone 

faŋa faŋa to. 29 Wɛ Sin-laao kom ma bere Filipi ko we, “Véi n ta‑n tɔɡe toroko kom.” 
30 O ma duri o vo o yi nɔɔno wom tei. O ma ni nɔɔno wom na jeɡe Wɛ sampwora Izaya 

tɔnɔ kom o ɡara. O ma bwei‑o o we, “Nmo wó wane n ni n na jeɡe kolo n ɡare to kuri 

na?” 31 O ma leiri o we, “Amo nam wó ke tɛ mo a lɔre ko kuri ye nɔɔn-nɔɔno wo 

maŋe-ko o bere ne?” O laam ma pa se Filipi di toroko kom baŋa o jeini o tei ne. 32 O 

na wora o ɡare wonnu telo tɔnɔ kom wone to mo tento:  

“Wonto déem mo nye de pia ba na vaŋe ba ja ba vo se ba ɡo to.  

O ta nye de pipeila kalo ba na fane ka koro ye ka wo ke sɔɔ to.  

Konto dwoŋi mo o wo puri o ni o ta kolokolo.  
33 Nɔɔna maa jeɡe‑o ba ɡwoona.  

Ba wo mɛ cheɡa ba di o taane.  

Nɔɔn-nɔɔno daa tera o na wó ŋɔɔne o dwi dem taane,  

kolo ŋwaane o dwi ti loɡo baŋa ne.”*  
34 Dedɛɛro wom ma ta de Filipi o we, “A laɡe a bwei a nii, wɔ taane mo Wɛ 

sampwora kam tɛa, o tete mo o tɛ naa nɔɔno wodwoŋi mo?” 35 Filipi ma jwoori o bobo 

nɔɔno wom na ɡaɡe mɛ to o bere‑o ko kuri, ye o daare o ta Yezu kwor-ywoŋa kam 

maama o bere‑o. 36 Ba na tɔɡe chwoŋa kam ba maa vei konto to, ba ma vo ba yi buɡa. 

Dedɛɛro wom ma ta o we, “Nii, na wora ywo-seeni. Amo bá wane a jwoŋi sɛɛm na?” 

[37 Filipi ma leiri‑o o we, “Nmo ná sɛ Wɛ cheɡa kam de n wo maama, nmo wó wane n 

jwoŋi sɛɛm.”]  

38 Dedɛɛro wom laam ma pa se toroko kom zeɡe. Ba maama ma tu teɡa ba vo ba zo 

na bam wo. Filipi ma pa‑o sɛɛm Yezu ŋwaane. 39 Ba ma nwoŋi na bam wone. Ba na 

nwoŋi to, dé Teiru wom Sin-laao kom ma chaale Filipi ko ja viiri. Dedɛɛro wom ma 

daa wo nɛ‑o. O ma jwoori o kwei chwoŋa o maa kɛa, ye o tiini o jeɡe wopwolo dedɛ. 
40 Filipi ma na we o tu o wo Azota ne mo. O ma tole teene maama o tɔɔle Wɛ 

kwor-ywoŋa kam taa, o vo o yi Kazaria.  

9 

Pɔɔl pipiri o ba o sɛ Yezu  

Kikia 22:4-16; 26:9-18  

1 Sɔɔl déem ta yɔɔre o fuɡi dé Teiru Yezu tɔɡena, ye o kwaane o laɡe chwoŋa se o 

ɡo-ba. Konto ŋwaane o ma zaŋe o vo Juu tiina kaanem yuu tu wom tei. 2 O ma vo o 

lwoori‑o se o pa‑o tɔnɔ kolo o na wó kwei o bere Juu tiina balo na nii ba jeerim di sem 

Damasika ne to, se ko pa ba jeeri‑o lanyerane. O déem laɡe chwoŋa se, o ná nɛ balo na 

tɔɡe Wɛ chwo-doŋa kam to mo, se o wane o ja-ba o jwoori o vo Jerusalem o ke-ba 

peena diɡa ne, baara de kaana maama. 3 O na nɛ tɔnɔ kom to, o ma zaŋe o maa vei 

Damasika. O na twɛ teo kom to, pwooni ma pɔpɔ de nwoŋi wɛyuu de pepele de 

ɡilimi‑o. 4 O ma to teɡa ne ye o ni kwora na bwoŋi o yere ka we, “Sɔɔl, Sɔɔl, bɛŋwaane 

mo nmo jeɡe-ne n bɛɛsa konto?” 5 O de ma bwei o we, “Amo tu, nmo nam ye wɔ mo?” 

Kwora kam ma ta ka we, “Amo ye Yezu mo, nmo na jeɡe n bɛɛse to. 6 Nam zaŋe n zo 

teo kom wo. Nmo ná yi da, ba laam wó ta kolo nmo na jeɡe se n ke to.”  
7 Nɔɔna balo na tɔɡe de Sɔɔl to maa yɔɔre ba zeɡa ye ba ware kolokolo se ba ta. Ba 

déem niɡi kwora kam ye ba nam wo nɛ nɔɔn-nɔɔno. 8 Sɔɔl ma zaŋe wɛɛne o puri o yia 

ye o ware se o na kolokolo. Ba ma ja o jeŋa ba vaŋe‑o ba ja zo Damasika teo wone. 9 O 

déem jeɡe da yatɔ mo o yia na dwei. Maŋa kam konto ne o ba di kolokolo ye o ta ba 

nyɔa.  
10 Yezu tɔɡeno wodwoŋi déem maa wo Damasika ne, o yere mo Anania. O ma dwɛ o 

na dé Teiru wom na ŋɔɔne ded‑o. O ma bwoŋi o yere o we, “Anania!” O ma leiri o we, 

“Amo tu, nii-ne.”  
11 Dé Teiru wom ma ta ded‑o o we, “Zaŋe n vo Judas sɔŋɔ, ko na zeɡe chwoŋa kalo 



ba na bwoi we ‘Chwo-yɔɔro’ to ni ne. Nmo ná yi da, se n bwei nɔɔno wolo yere na ye 

Sɔɔl to bwia. O ye Tasusi tu mo. Nmo wó na o na wora o ware Wɛ. 12 O ya dwɛ mo o 

na nɔɔno, o yere mo Anania. O ma na‑o ye o ba o daŋe o jea o yuu ne, se o yia yam 

jwoori ya taa nae.”  
13 Anania na niɡi konto to, o ma leiri o we, “Amo tu, nɔɔna dedɛ maŋe ba ta nɔɔno 

wom konto taane ba bere amo de o na ke wo-balwaaro telo maama o ma chɔɡe nmo 

nɔɔna balo na wo Jerusalem ne to. 14 O laam tu ywo Damasika ne mo de o na jwoŋi 

chwoŋa Juu tiina kaanem yiɡa tiina bam tei ne se o ja balo maama na tɔɡe nmo yere 

ŋwaane ba zuli Wɛ to.” 15 Dé Teiru wom ma ta ded‑o o we, “Nam véi, kolo ŋwaane 

wonto mo ye wolo amo na kuri se o taa toŋe o pa-ne, se o daare o zeiŋi amo yere 

Isarele dwi tiina bam tei ne, dedaane dwi-ɡɛ tiina de ba pwa de tei ne. 16 Amo tete 

nam wó bere‑o yaara yalo maama o na jeɡe se o na amo yere ŋwaane to.”  
17 Anania laam ma zaŋe o vo o yi sɔŋɔ kom o zo. O ma na Sɔɔl o daare o vo o daŋe o 

jea o baŋa ne ye o we, “Amo nu-bu Sɔɔl, dé Teiru Yezu tete mo toŋe amo nmo tei ne. 

Wonto ya mo veere o tete nmo yiɡa ne, n ya na wo chwoŋa ne n ma‑n beene to. O 

toŋe-ne se a ba a pa n jwoori n ta‑n nae mo, se n daare n jwoŋi Wɛ Sin-laao kom de ko 

dam maama.” 18 Anania na taɡe konto to, bedwe baŋa ne mo wonnu kore te nwoŋi 

Sɔɔl yia yam ne, ne ywon-porro tei, ye o laam daare o jwoori o nae lanyerane. O ma 

zaŋe o zeɡe wɛɛne. O ma jwoŋi sɛɛm Yezu ŋwaane. 19 O laam ma di wodiu pa se o 

jwoori o na dam. O ma maŋe Damasika ne da fenfee o woli Yezu tɔɡena bam wone.  
 

20 Sɔɔl déem na wo Damasika ne konto to, o ma yeini o vo Juu tiina jeerim di sem o 

bere-ba Yezu taane. O maa tɛ o we, Yezu ye Wɛ Bu mo. 21 Nɔɔna balo maama na niɡi o 

berem dem to maa ye yaau ded‑o. Ba ma bwei daane ba we, “Ko dae nɔɔno wonto 

déem mo wo Jerusalem ne o kwaane o chɔɡe balo na tɔɡe yere dento ŋwaane ba zuli 

Wɛ to na? Ko nam dae konto ŋwaane mo o tu ywo-seeni se o taa jaane Yezu tɔɡena o 

vei o ke Juu tiina kaanem yiɡa tiina bam jeŋa ne na?”  
22 Sɔɔl déem nam mo tu o na baare dedɛ de o na bere nɔɔna tei to. O maa bere nɔɔna 

we, Yezu seene o ye Wɛ Dam Tu wom mo. Ko ma pa se Juu tiina balo na zoore 

Damasika ne to daa ware se ba leiri o ni taane.  
23 Da kɔɡɔ kɔɡɔ na kɛ to, Juu tiina bam ma ke ni daane se ba ɡo Sɔɔl. 24 O ma lɔre ba 



na boŋe se ba ke‑o kolo to. Dɛ maama wea de tete ba zeɡe ba nii teo kom nia yam se 

ba nii, Sɔɔl wó tɔɡe da se ba laam ɡo‑o na. 25 Dɛ dedwe tete ne o nɔɔna bam ma pa se 

o zo tetɔ-kamunu wo, ye ba lei ŋona ko ni ne ba pa o tɔɡe takworo o nwoŋi o chu teɡa 

ne ye o lu.  
26 Sɔɔl laam ma zaŋe o vo Jerusalem. O maa kwaane se o tɔɡe o woli Yezu tɔɡena 

bam wone. Ba maama maa fona ded‑o, ye ba wo sɛ we o seene o ji Yezu tɔɡeno. 
27 Banabas ma vo o tei se o woli‑o. O ma ja‑o o vo Yezu totoŋa nakwa bam tei.* O ma 

ta o bere-ba Sɔɔl na wo chwoŋa ne o via ye o na dé Teiru wom na ŋɔɔne ded‑o tei to. 

O ta ma ta o bere-ba Sɔɔl na yɔɔre o ŋɔɔne de baare Yezu yere ŋwaane tei to, pa se 

balo na wo Damasika ne to lɔre Wɛ cheɡa kam. 28 Sɔɔl ma maŋe Yezu tɔɡena bam tei 

ne ye o tole Jerusalem ni maama o bere nɔɔna Wɛ cheɡa kam dé Teiru wom yere 

ŋwaane. 29 O maa yeini o ŋɔɔne de Juu tiina balo na ŋɔɔne Girisi tiina taane to ye o 

maɡe ni-kantɔɡɔ de-ba. Ba laam ma kwaane se ba ɡo‑o. 30 O dwonna bam na lɔre 

konto to, ba ma ja‑o ba ja vo Kazaria. Ba laam ma pa se o kɛ o vo Tasusi.  
31 Yezu kɔɡɔ kom nɔɔna balo maama na wo Judea, de Galili, de Samaria jei sem ne to 

déem ma na siu ba yaara yam wone. Ba kɔɡɔ kom ma fɔɡe de dam ye ko puli 

lanyerane, Wɛ Sin-laao kom na zeini-ba to ŋwaane. Ba maa kɔre dé Teiru wom ba 

ŋwea maama wone.  

Piita na toŋe Wɛ totoŋa tei to  

32 Piita déem yeini o beeri o tole jei maama mo. Dɛ dedwe o daa ma zaŋe o vo se o 

nii Wɛ nɔɔna balo na zoore Lida ne to. 33 O na yi da to, o ma na nɔɔno, o yere mo 

Ayinea. O déem ye ɡɔrɔ mo, ye o tiɡi o sara ne taa, bena nana, o ware o zaŋe wɛɛne. 
34 Piita na nɛ‑o to, o ma ta ded‑o o we, “Ayinea, Yezu Krista wó pa n na yazura. Nam 

zaŋe wɛɛne se n fɔɡe n piri n sara kam n tiŋi.” O na taɡe konto to, bedwe baŋa ne mo 

Ayinea ma zaŋe wɛɛne. 35 Nɔɔna balo maama na zoore Lida ne de Sarɔn jei sem 

maama ne to ma na‑o. Ba laam ma ba ba sɛ dé Teiru Yezu.  
36 Kaane wodwoŋi déem mo wo Jopa ne, o yere mo Tabita. (O yere dedaane Girisi 

tiina taane mo ye Dɔkase.f) O maa ye Yezu tɔɡeno. O maa chɛ de keim-laaro ye o woli 

yiniɡa tiina dedɛ. 37 Maŋa kam konto ne o ma ba o weele o te. Nɔɔna ma kwei o yera 

yam ba swɛ, ye ba ja‑o ba di wɛyuu diɡa ba tiŋi da. 38 Jopa maa bwola dedaane Lida. 

Konto to, Yezu tɔɡena balo na wo Jopa ne to ma lɔre we Piita tu Lida o wora. Ba ma 

toŋe nɔɔna balei o tei ne. Ba ma vo ba lwoori‑o ba we, “Popo, ke lela n ba debam teo 

kom.”  
39 Piita ma zaŋe o tɔɡe de-ba o kɛ. O na yi Jopa to, ba ma ja‑o ba di wɛyuu diɡa kam. 

Kadeina bam maama maa zeɡe ba ɡilimi‑o ye ba keera. Ba ma bere‑o ɡwaaro telo 

maama Dɔkase ya na ŋwe ye o sɔ to. 40 Piita laam ma pa se ba maama nwoŋi diɡa kam 

wone ba daare‑o. O ma daare o kuni dwoona teɡa ne o ware Wɛ. O laam ma pipiri o 

nii too wom ye o we, “Tabita, zaŋe wɛɛne.” O ma puri o yia o na Piita na wora. O ma 

zaŋe o jei. 41 Piita ma tei o jeŋa o woli‑o pa se o zaŋe wɛɛne o zeɡa. O laam ma bwoŋi 

kadeina bam de Yezu tɔɡena bam maama. O ma pa Tabita zeɡe ba yiɡa ne ye o ŋwe.  
42 Keim dem konto taane ma jaɡe de yi Jopa jei sem maama. Ko ma pa se nɔɔna dedɛ 

ke ba wo-dedoa de dé Teiru Yezu. 43 Piita ma maŋe Jopa ne taa, da kɔɡɔ kɔɡɔ. O déem 

zoore ɡɔɡɔ kodwoŋi tei ne mo, o yere mo Simon.  

10 

Dwi-ɡɛ tu lɔre Wɛ cheɡa kam  

1 Nɔɔno wodwoŋi déem mo wora, o yere mo Kɔnilusi. O maa zoore Kazaria ne. O 

déem ye Rom soja tiina dedɛɛro mo. Soja tiina kɔɡɔ kolo o na tɔɡe o wo ko wone to 

yere mo ‘Yitalia tiina kɔɡɔ’. 2 O déem kɔre Wɛ mo. O de o sɔŋɔ tiina maama maa zuli 

Wɛ lanyerane. O maa woli Juu tiina balo yiniɡa na jeɡe-ba to. O maa yeini o ware Wɛ 

maŋa maama. 3 Dɛ dedwe wɛ na ɡuni maŋa kalo to, o ma dwɛ o na wo-kenkaɡele. O 

ma yɔɔre o na Wɛ maleka na tu ka bwoŋi o yere ka we, “Kɔnilusi!” 4 O ma fi o yia o nii 

maleka kam seeni ye foone jeɡe‑o. O ma ta o we, “Amo tu, n tu amo tei mo na?” 

Maleka kam ma leiri‑o ka we, “Nmo na yeini n ware Wɛ ye n kwori n woli yiniɡa tiina 

to mo pɛ se n kikia yam konto su Wɛ yi. O nam ɡuli nmo ɡula mo. 5 Leile konto nmo 

jeɡe se n toŋe nɔɔna se ba vo Jopa ba bwoŋi nɔɔno wodwoŋi, o yere mo Simon Piita. 
6 O ye veiru mo ɡɔɡɔ kodwoŋi sɔŋɔ ne. Gɔɡɔ kom yere mo Simon. O sɔŋɔ kom maa wo 

naneo kom ni ne.”  



7 Maleka kam na taɡe konto ka ti to, ka ma viiri. Kɔnilusi ma bwoŋi o sɔŋɔ kom 

tontoŋena balei, de soja tu dedoa wolo na toŋe o pa‑o ye o de kɔre Wɛ to. 8 O ma ta 

kolo maama na ke to o bere-ba ye o daare o toŋe-ba se ba vo Jopa.  
9 Teɡa na poore to, nɔɔna bam ma daare fenfee se ba yi Jopa. Piita déem diini sɔŋɔ 

kom nayuu se o ware Wɛ. Ko ye wea tetare ne mo. 10 Kana laam maa jeɡe‑o ye o laɡe 

wodiu se o di. Ba na wora ba ke wodiu kom to, Wɛ ma pa se o na wo-kenkaɡele ne 

dendwɛ mo tei. 11 O nɛ wɛyuu na pore o baŋa ne ye woŋo nwoŋi da ko maa tu teɡa. 

Woŋo kom nye de ɡɔr-kamunu mo ye ba zei ko nia yana pa se ko maa tu teɡa. 12 Vara 

dwi maama mo tiɡi ko wone, dedaane teɡa-veila, de zuna. 13 O na nɛ to, o ma ni 

kwora na ŋɔɔne ded‑o ka we, “Piita, zaŋe n ɡo wonnu tem n di.” 14 Piita ma leiri o we, 

“Amo tu, a bá sɛ. Amo wo fɔɡe a di woŋo kolo na ba lana ye ko wo maŋe de dim to.”* 
15 O daa ma jwoori o ni kwora kam na we, “Yé zaŋe n chuli woŋo kolo Wɛ na pɛ se ko 

maŋe de dim to.”* 16 Ko ke konto mo kuni betɔ. Wonnu tem laam ma jwoori te vaŋe te 

di wɛyuu.  
17 Piita maa bwɛa wo-kenkaɡele dem o na nɛ to kuri. O na wora konto to, mo nɔɔna 

balo Kɔnilusi na toŋe o tei ne to maŋe ba lɔre Simon sɔŋɔ kom jei. Ba laam ma vo ba 

yi manchwoŋo kom ba zeɡa. 18 Ba ma bwoŋi ba bwei ba we, “Nɔɔno zoore ywo, o yere 

mo Simon Piita na?”  
19 Piita daa ta maa kwaane se o lɔre wo-kenkaɡele dem o na nɛ to kuri. Wɛ Sin-laao 

kom ma ta ded‑o ko we, “Nii! Nɔɔna batɔ mo tu ywo ba laɡe nmo. 20 Zaŋe n tu teɡa. 

Yé ta‑n jeɡe boboŋa yalei se n tɔɡe de-ba n kɛ, kolo ŋwaane amo mo toŋe-ba.” 21 Piita 

ma tu teɡa ye o ta de-ba o we, “Amo mo ye wolo abam na laɡe to. Bɛŋwaane mo ye á 

ba?” 22 Ba ma leiri ba we, “Soja tiina dedɛɛro Kɔnilusi mo toŋe debam. O ye nɔn-ŋom 

mo ye o kɔre Wɛ lanyerane. Juu tiina bam maama maa pa‑o zula. Wɛ maleka mo taɡe 

ded‑o se o bwoŋi nmo o sɔŋɔ ne se o wane o ni kolo nmo na laɡe n ta to.” 23 Piita ma 

pa se ba zo sɔŋɔ kom ba peini.  

Teɡa na poore to, o ma zaŋe o tɔɡe de-ba o kɛ. Yezu nɔɔna badaara de ma zaŋe Jopa 

ne ba tɔɡe ded‑o ba kɛ. 24 Teɡa daa na poore to mo o yi Kazaria. O yi da dedaane 

Kɔnilusi, de o sɔŋɔ tiina, de o badwonna o na bwoŋi to maŋe ba jei ba cheiɡi‑o. 25 Piita 

na yi sɔŋɔ kom to, o maa boŋe se o zo. Kɔnilusi ma zaŋe o nwoŋi o jeeri‑o, ye o daare 

o to o yiɡa ne o jɔɔne‑o. 26 Piita ma pa se o zaŋe wɛɛne o zeɡe, ye o ta ded‑o o we, 

“Amo tete ye nabiinu mo.” 27 O daa ta maa ŋɔɔne ded‑o ye ba maa zoore sɔŋɔ kom. O 

ma na nɔn-kɔɡɔ na ɡilimi da ba jei. 28 O ma ta de nɔɔna bam o we, “Abam maŋe á yei 

we ko chula se Juu tu taa zoore dedaane dwi-ɡɛ tiina, naa o taa tɔɡe de-ba. Wɛ nam 

mo bere amo we, ko wo maŋe se a taa chuli nɔɔn-nɔɔno, naa a pae o taa ye nɔn-diku. 
29 Konto ŋwaane, abam na toŋe á bwoŋi-ne to, a wo ve ye a ba. Amo nam laɡe a bwei 

a nii, bɛ mo ye á toŋe á bwoŋi-ne?”  
30 Kɔnilusi ma ta o we, “Zem mo jeɡe da yana, ko maŋe de maŋa kanto ne, wɛ na 

ɡuni to, ye a wora a ware Wɛ sɔŋɔ ne. Nɔɔno ma pɔpɔ o ba o zeɡe amo yiɡa ne. O maa 

zo ɡare-nyenno. 31 O ma ta de amo o we, ‘Kɔnilusi, Wɛ mo jwoŋi nmo wara yam. Nmo 

na woli yiniɡa tiina to ŋwaane mo o ɡuli nmo ɡula. 32 Nam toŋe nɔɔna se ba vo Jopa 

ba bwoŋi nɔɔno wodwoŋi, o yere mo Simon Piita. O ye veiru mo Simon wolo na ye 

ɡɔɡɔ to sɔŋɔ ne. O maa zoore naneo kom ni ne.’ 33 O na taɡe konto to, a ma toŋe nɔɔna 

lela se ba vo ba bwoŋi‑m se n ba. A ke nmo lei de nmo na tu to. Debam maama nam 

zeɡe Wɛ yiɡa ne mo dé cheiɡi se dé ni kolo maama dé Teiru wom na pɛ‑m se n ta to.”  
34 Piita laam ma zaŋe o ta o we, “Amo zem lɔre we ko ye cheɡa mo we Wɛ ba kuri 

nɔɔna daane.* 35 Wɛ jwoŋi nɔɔno wolo maama na kɔre‑o ye o daare o ke kolo na tɔɡe 

chwoŋa to mo, ko ná ye Juu tu naa dwi tu wolo de. 36 Abam maŋe á yei Wɛ 

kwor-ywoŋa kam o na toŋe Isarele dwi tiina bam tei ne we Yezu Krista mo wae o 

jwoŋi nɔɔna o fɔɡe ba de Wɛ daane tei to. Wonto mo ye nabiina maama Teiru. 37 Abam 

ta yei wo-kamunnu telo maama na ke Judea ne to. Ko déem bobo Galili ne mo, maŋa 

kam Jɔn na bere nɔɔna se ba jwoŋi sɛɛm Wɛ ŋwaane ye ko kɛ to. 38 Abam lɔre Nazarete 

tu Yezu yera seina na ye tei to. Wɛ déem lwoɡi o Sin-laao kom o yera ne ye o kwori o 

pa‑o dam. Wɛ na wo o tei ne konto to, o maa yeini o vei jei maama o zeini nɔɔna 

lanyerane, ye o kwori o jwoŋi balo na wo setaana pɛ jeŋa ne to o yaɡa. 39 Debam nam 

mo nɛ wonnu telo maama o na ke Jerusalem ne de Juu tiina teene dem maama ne to 

ye dé zeɡe te cheɡa kam kwaɡa ne. Ba laam jaane‑o mo ba pa daɡara yuu ne ba ɡo. 

40 Wɛ ma pa se o jwoori o bi toone wone da yatɔ dɛ ne. O ma pa se o veere o tete 

nɔɔna yiɡa ne pa ba na‑o. 41 Ko nam dae we nɔɔna maama mo nɛ‑o, ko ye balo yerane 

Wɛ na maŋe o kuri se ba taa zeɡe o kwaɡa ne to mo. Debam mo konto. Yezu na bi 

toone wone to, debam tɔɡe ded‑o dé di wodiu ye dé nyɔ na. 42 O ma pa debam ni se dé 

tɔɔle Wɛ kwora kam dé bere nɔɔna se dé daare dé pa ba lɔre we, omo ye wolo Wɛ na 

tiŋi se o bore nɔn-ŋwena de twa taane to. 43 Faŋa faŋa Wɛ sampwori sem maama déem 

taɡe wonto taane ye ba ta ba we, nɔɔno wolo maama ná ke o wo-dedoa ded‑o, Wɛ wó 

yaɡe konto tu wɛleera o ma chɛ‑o wonto yere ŋwaane.”  
44 Piita ta na wora o ŋɔɔne konto to, Wɛ Sin-laao kom ma tu ko ba balo maama na jei 

ba cheiɡi o taane dem to tei. 45 Juu tiina balo na maŋe ba sɛ Yezu ye ba tɔɡe de Piita 

ba ba to maa ye yaau de Wɛ na lwoɡi o Sin-laao kom o pa dwi-ɡɛ tiina o woli da to. 
46 Kolo ŋwaane ba niɡi ba na ŋɔɔne ta-ɡɛ mo ye ba kwori ba zuli Wɛ.  

47 Piita laam ma ta o we, “Nɔɔna banto seene ba jwoŋi Wɛ Sin-laao kom ne debam de 

na jwoŋi tei to mo. Konto to, nɔɔn-nɔɔno bá wane o ve se dé kwei na dé pa ba jwoŋi 

sɛɛm.” 48 O ma daare o ta se ba pa-ba sɛɛm Yezu Krista yere ŋwaane. Ba laam ma 

lwoori‑o se o maŋe ba tei ne da fenfee.  

11 

Piita tole ko na ke tei to  

1 Yezu totoŋa nakwa bam de o tɔɡena balo na zoore Judea teene dem maama wone 

to ma ni we dwi-ɡɛ tiina de laam tu ba sɛ Wɛ kwora kam. 2 Piita déem ma zaŋe o vo 

Jerusalem. O na yi da to, Juu tiina balo na tu ba sɛ Yezu to ma bwɛ‑o. 3 Ba ma bwei‑o 

ba we, “Bɛ mo ye n vo n wo dwi-ɡɛ tiina sɔŋɔ ne ye ba ye balo na wo ɡwoni ba peina 

to? Bɛ mo ye n di wodiu de-ba?”  
4 Piita ma zaŋe o tole kolo maama na ke to o bere-ba ye o we:  
5 “Amo ya wo Jopa ne ye a wora a ware Wɛ. Wɛ ma pa a na wo-kenkaɡele. Amo dwɛ 

a na wo-kamunu na nwoŋi wɛyuu ko maa tu teɡa. Ko nye de ɡɔr-kamunu mo ye ba zei 

ko nyea yana pa se ko maa tu teɡa. Ko ma ba ko zeɡe amo yiɡa ne. 6 A ma nii ko wone 

ye a na vara na wora, ɡa-vara, de sɔŋɔ vara, de teɡa-veila, de zuna. 7 A laam ma ni 

kwora ye ka ŋɔɔne de amo ka we, ‘Piita, zaŋe n ɡo n di.’ 8 Amo ma leiri a we, ‘Amo tu, 



a bá sɛ. Amo wo fɔɡe a di woŋo kolo na ba lana ye ko wo maŋe de dim to.’ 9 Kwora 

kam daa ta ma jwoori ka zeɡe wɛyuu ne ka ŋɔɔne ka we, ‘Yé zaŋe n chuli woŋo kolo 

Wɛ na pɛ se ko maŋe de dim to.’ 10 Ko ke konto mo taa, kuni betɔ, ye wonnu tem 

maama jwoori te vaŋe te di wɛyuu.  
11 Amo laam ma nii a na nɔɔna batɔ ba tu ba zeɡe sɔŋɔ kolo a na zoore to ni ne. Ba ya 

toŋe-ba Kazaria ne mo pa ba ba. 12 Wɛ Sin-laao kom ma ta ko bere-ne we, a yé taa jeɡe 

boboŋa yalei se a tɔɡe de-ba a kɛ. Dé nu-bia banto baredo de ma da amo ba vo. Dé 

maama ma vo dé yi Kazaria, ye dé vo dé zo Kɔnilusi sɔŋɔ kom. 13 O ma ta o bere 

debam we o nɛ Wɛ maleka na tu o sɔŋɔ ka zeɡa ye ka ta ded‑o we, ‘Toŋe nɔɔna se ba 

vo Jopa ba bwoŋi nɔɔno wodwoŋi o yere na ye Simon Piita to se o ba. 14 Wonto ná tua, 

o laam wó ŋɔɔne taane de nmo se ko pa nmo de n sɔŋɔ tiina bam maama na verem.’  
15 Tɔ. Amo laam ma bobo se a ŋɔɔne de-ba. A na wora a ŋɔɔne konto to, Wɛ Sin-laao 

kom ma tu ko ba ba tei, nenɛɛne ko na bobo ko ba debam tei tei to. 16 Amo laam ma 

ɡuli dé Teiru wom déem na taɡe tei we, ‘Jɔn déem kwei na mo o ma pa nɔɔna sɛɛm. 

Ko nam ná ye abam, Wɛ wó tɔɡe o Sin-laao kom ŋwaane mo o pa abam sɛɛm.’* 17 Ko 

seene ko ye cheɡa mo we, Wɛ pɛ dwi-ɡɛ tiina banto o pɛɛre dem ne o na maŋe o pa 

debam de maŋa kalo dé na ke dé wo-dedoa dé sɛ dé Teiru Yezu Krista to. Ko maama 

ye bedwe mo. Konto to, amo ya wó kwaane se a cheiŋi Wɛ na?”  
18 Piita na taɡe konto ye ba ni to, ba ma yaɡe taane dem ye ba daare ba tei Wɛ. Ba 

maa we, “Wɛ seene o pa dwi-ɡɛ tiina bam de chwoŋa se ba leiri ba wo ye ba daare ba 

na o ŋwe-doŋa kam.”  

Yezu kɔɡɔ kolo na wo Antioka ne to taane  

19 Maŋa kam ba déem na ɡo Stiiven to, Yezu tɔɡena bam nɛ yaara nɔɔna tei ne pa se 

ba jaɡe da yiɡa ne. Balo na jaɡe to badwonna ma vo ba yi Fonikia, de Kupirus, de 

Antioka. Ba na beeri konto to, ba yeini ba tɛ Wɛ kwora kam ba bere Juu tiina yerane.* 
20 Ko daare Yezu tɔɡena badaara na nwoŋi Kupirus de Kurene to ma zaŋe ba vo 

Antioka ba ta dé Teiru Yezu kwor-ywoŋa kam ba bere dwi-ɡɛ tiina de. 21 Baŋa Wɛ dam 

maa wo ba tei ne. Nɔɔna dedɛ ma ke ba wo-dedoa ba sɛ dé Teiru wom ye ba daare ba 

tɔɡe‑o.  
22 Yezu kɔɡɔ kolo na wo Jerusalem ne to ma ni kolo na ke to. Ba ma toŋe Banabas se 

o vo Antioka o nii.* 23 O na vei o yi da to, o ma na Wɛ na seene o ke nɔɔna bam zaane 

tei to. O maa jeɡe wopwolo lanyerane. O ma kwoori ba maama se ba taa tɔɡe dé Teiru 

wom de ba wo maama se ba yé zaŋe ba yaɡe.  
24 Banabas maa ye nɔn-ŋom. O maa tiini o jeɡe wo-dedoa de Yezu, ye Wɛ Sin-laao 

kom wo o tei ne de dam. Nɔɔna dedɛ déem ma ba ba sɛ dé Teiru wom ye ba woli o 

kɔɡɔ kom wone.  
25 Banabas laam ma zaŋe o vo Tasusi se o beeri Sɔɔl jei.* 26 O na vei o na‑o to, o ma 

ja‑o o jwoori Antioka. Ba na wora to, ba maa yeini ba woli daane ba bere Yezu kɔɡɔ 

kom. Ba ke konto taa se ko yi bene, ye nɔɔna balo ba na bere to daɡa dedɛ. Ko ye 

Antioka ne mo ba bobo se ba bwoŋi Yezu tɔɡena bam we Krista bia.  
27 Da yam konto ne Wɛ ni-jwoŋina badwonna na tɔɔle o kwora to ma zeɡe Jerusalem 

ne ba vo Antioka. 28 Ba dedoa yere mo Aɡabu.* Wɛ Sin-laao kom ma pa se o ta Wɛ 

kwora kam we, kana laɡe ka ba ka zo loɡo baŋa maama. Ko déem seene ko ke konto 

mo maŋa kalo Kaludu na di paare to. 29 Yezu tɔɡena bam na niɡi konto to, ba boboŋa 

ma ja se ba la sabu ba ma woli ba nu-bia balo na zoore Judea ne to. Ba dedoa dedoa 

ma sɛ se o pa ne o na wó wane tei to. 30 Ba ma seene ba ke konto. Sabu kolo ba na laɡe 

to mo ba ke Banabas de Sɔɔl jeŋa ne se ba kwei ba ja vo Jerusalem ba pa Yezu kɔɡɔ 

kom nakwa bam.  

12 

Wɛ maleka vere Piita Herodi jeŋa ne  

1 Maŋa kam konto ne Pɛ Herodi ma zaŋe o ja Yezu kɔɡɔ kom nɔɔna badwonna se o 

pa ba na yaara. 2 O ma ja Jemsi wolo na ye Jɔn zembaaro to o pa ba ɡo‑o de se-zɔɔ.* 
3 O na ke konto to, o ma lɔre we ko pwoli Juu tiina bam wo lanyerane. O ta ma fɔɡe o 

zeɡe ye o ja Piita. Ko maa ye Bworobworo-memene kuri dim maŋa ne mo, ba na yeini 

ba di bworobworo kolo na ba jeɡe sabɔle to. 4 O na jaane Piita konto to, o ma ke‑o 

peena diɡa ne, ye o pa se soja tiina bana bana kuri bena yere‑o ba leini daane. Herodi 

déem maa laɡe se Atɔɡebabaŋa kuri dem ná kɛ de daare, se o laam pa ba ja Piita ba 

nwoŋi se o di o taane nɔɔna maama yiɡa ne. 5 Konto ŋwaane Piita maa wo peena diɡa 

kam ne taa, ye Yezu kɔɡɔ kom nɔɔna bam maa tiini ba lwoori Wɛ ba pa‑o.  
6 Ko déem ma yi tete delo teɡa na wó poore se Herodi pa Piita nwoŋi pwooni se o di 

o taane to. Piita maa tiɡi soja tiina balei tetare ne o dɔa. Ba ya vɔɡe‑o de chaponno 

telei mo, jazem de jaɡwia. Soja tiina badwonna de wo peena diɡa kam ni ne ba yera. 
7 Baŋa Wɛ maleka laam ma pɔpɔ ka ba ka zeɡe da. Pwooni ma su diɡa kam. Maleka 

kam ma pepaɡe Piita yera ka pa o zaŋe ye ka ta ka we, “Ke lela n zaŋe wɛɛne!”  

Chaponno tem ma kɔ Piita jea ne te to teɡa ne. 8 Maleka kam ma ta‑o ka we, “Faŋe n 

zo n ɡɔrɔ kom de n natera yam.” O ma seene o ke konto. Ka daa ma ta ka we, “Vɔ n 

ɡɔrɔ kom se n daare n ta‑n tɔɡe-ne.”  
9 Piita ma tɔɡe o kwaɡa o nwoŋi peena diɡa kam wone. O maa yeiri maleka kam na 

ke kolo to ye cheɡa mo naa vwa mo. O maa boŋe we o dwɛ mo. 10 Ba ma vo ba tɔɡe jei 

selo soja tiina bam na wora ba yere to. Ba ma da yiɡa de kwaɡa jei sem ba kɛ. Ba ma 

daare ba vo ba yi luu-bworo kolo na pore ko vei teo kom wo to. Bworo kom tete ma 

pore ye ba kɛ ba nwoŋi. Ba ma kwei chwoŋa ba vei ba maa kɛa. Maleka kam laam ma 

pɔpɔ ka viiri ka daare Piita.  
11 Piita boboŋa laam ma jwoori. O ma ta o we, “Amo laam lɔre we konto ye cheɡa 

mo. Wɛ seene o toŋe o maleka mo ye o daare o jwoŋi-ne Herodi jeŋa ne o yaɡe, se Juu 

tiina bam daa yé wane ba ke amo ne ba na boŋe tei to.”  
12 Piita na maane ko na ye tei to, o ma vo Mary ba sɔŋɔ. Wonto maa ye Jɔn Maake 

nu. Nɔɔna dedɛ déem mo tiɡisi daane sɔŋɔ kom ne ba wora ba ware Wɛ. 13 O ma vo o 

yi pwooni yiɡa bworo kom o maɡe. Ka-nyaane maa wo sɔŋɔ kom ne, o yere mo Roda. 

O ma vo se o nii wɔ mo maɡa. 14 O na vei to, o ma lɔre Piita kwora kam. O maa tiini o 

jeɡe wopwolo lanyerane pa se o duri o jwoori ye o wo pore bworo kom. O ma vo o ta 

de nɔɔna bam we Piita mo zeɡe manchwoŋo ne. 15 Ba ma leiri‑o ba we, o chwo mo. O 

ma chem ye o ta o we, ko seene ko ye cheɡa mo. Ba daa ma leiri ba we, ko wó taa ye 

o tete maleka mo.  



16 Ko na wora ko ke konto to, Piita maa maɡe bworo kom taa. Ba laam ma ba ba 

pore. Ba na nɛ‑o to, ko ma tiini ko ke-ba yaau. 17 O ma zeiŋi o jea se ba cheiɡi sɔɔ. O 

ma daare o maŋe dé Teiru wom na ke tei o ja‑o o nwoŋi peena diɡa kam ne tei to. O 

daa ma ta-ba o we, ba véi ba ta kolo na ke to ba bere Jemsig de ba nu-bia bam maama. 

O laam ma yaɡe-ba ye o vo jei sedwoŋi.  
18 Teɡa na poore tetete to, soja tiina balo ya na jeɡe Piita ba yere to ma kɔre foone 

dedɛ ye ba boboŋa vuɡimi. Ba ma bwei daane ba we, “Bɛ mo ke ye Piita tera?” 
19 Herodi ma yaɡe ni se ba kwaane ba beeri o jei. Ba ma beeri taa ba ɡa. Herodi ma 

bwei soja tiina bam taane o nii, ye o daare o pa se ba ɡo-ba.  

Konto na ke ko kɛ to, Herodi ma zaŋe Judea ne o vo Kazaria o zoore da.  

Ko na ke tei ye Herodi te to  

20 Herodi bane déem tiini de zaŋe Tura de Sidon tiina baŋa ne. Jei sem nɔɔna bam 

ma zaŋe ba la kɔɡɔ se ba vo ba kwoori Herodi se o yaɡe. Herodi déem jeɡe dedɛɛro 

wolo na nii o sɔŋɔ kom baŋa ne, o yere mo Bilasitu. Nɔɔna bam ma bobo ba di 

badwoŋo dedaane wonto, ye ba daare ba vo Herodi tei ba ŋɔɔne ded‑o se o yaɡe o 

ban-zɔŋɔ kom. Ba déem laɡe ni-sɛɛm ba tete teo kom na yeini ko jwoŋi ko wodiiru pɛ 

wom teo kom ne to ŋwaane. 21 Ba ma tiŋi dɛ se ba jeini daane ba ŋɔɔne taane dem.  

Dɛ dem na yi to, Herodi ma kwei o paare zela yam o zo. O laam ma jeini o paare 

yituŋu kom baŋa ne se o ŋɔɔne de nɔɔna bam. 22 O kwora na zaŋe ye o ŋɔɔne de-ba 

konto to, nɔɔna bam ma ta baŋa baŋa ba we, “Ko ye wɛ dedwoŋi mo ŋɔɔna, se ko dae 

nabiinu yerane.” 23 Herodi na sɛ ba zula yam ye o wo pɛ se ba zuli Wɛ chekke to, Baŋa 

Wɛ maleka ma pa se jaweo ja‑o lela. Kanzwa ma zo o wo ya di‑o ya ɡo.  
 

24 Wɛ kwora kam déem ma jaɡe jei maama ye nɔɔna dedɛ sɛ-ka. 25 Banabas de Sɔɔl 

ma ti totoŋe delo ba na vei Jerusalem se ba ke to. Ba laam ma ja Jɔn Maake ba woli 

ba tete ne ye ba nwoŋi Jerusalem ba jwoori ba vo Antioka.  

13 

Yezu kɔɡɔ kom le Banabas de Sɔɔl  

1 Yezu kɔɡɔ kolo déem na wo Antioka ne to maa jeɡe Wɛ ni-jwoŋina balo na wae ba 

tɔɔle Wɛ kwora ye ba bere o cheɡa kam to ba wone. Banto mo ye Banabas, de Simeon 

wolo ba na bwoi we nazwono to, de Kurene tu Lukius, de Manayan wolo déem na ye 

yuudwoŋo dedaane ɡɔmena tu Pɛ Herodi to, dedaane Sɔɔl. 2 Dɛ dedwe ba maa wora ba 

ke kolo na wó pa Baŋa Wɛ zula to, ye ba ta kwori ba vɔ ba nia Wɛ ŋwaane. Wɛ 

Sin-laao kom laam ma ta ko bere-ba we, “Abam jeɡe se á le Banabas de Sɔɔl amo 

ŋwaane se ba taa ke totoŋe delo amo na maŋe a kuri-ba se ba ke to.”  
3 Yezu nɔɔna bam na niɡi konto to, ba daa ta ma vɔ ba nia ye ba lwoori Wɛ ba pa-ba. 

Ba ma daare ba daŋe ba jea ba baŋa ne, ye ba laam bane-ba pa ba viiri.  
4 Wɛ Sin-laao kom déem na pɛ Banabas de Sɔɔl zaŋe ba kɛ konto to, ba ma vo ba yi 

Selukia. Ba ma zo nabworo ba tɔɡe naneo kom wo ba vo ba bɛ ba yi Kupirus. 5 Ba ma 

vo ba zo Kupirus teo kodwoŋi, ko yere mo Salamis. Ba na wora to, ba maa zoore Juu 

tiina jeerim di sem ba bere Wɛ taane. Jɔn Maake maa wo ba tei ne o woli-ba.*  
6 Ba ma zaŋe Salamis ne ba tole jei sem maama ba kɛ. Ba ma vo ba yi Pafos. Ba ma 

jeeri liri tu wodwoŋi dáane, o yere mo Ba-yezu, ye o ye Juu tu. O déem pɛ se o ye Wɛ 

sampwora mo ye o dae. 7 O maa ye ɡɔmena tu Sɛɡiu Pɔɔla kwaɡa nɔɔno mo. Gɔmena 

tu wom maa ye yi-pore-nyem. O ma bwoŋi Banabas de Sɔɔl se ba ba o tei. O maa laɡe 

se o ni Wɛ kwora kam. 8 Liri tu wom ma zaŋe o wora o tɔne ba berem dem. O maa 

kwaane se o che ɡɔmena tu wom se o yé sɛ Wɛ cheɡa kam. Liri tu wom yere dedwoŋi 

mo ye Elumas de Girisi tiina taane dem. 9 Sɔɔl yere dedwoŋi daa ta maa ye Pɔɔl. Wɛ 

Sin-laao kom maa wo o tei ne ye ko dam su‑o lanyerane. O ma yɔɔre o nii liri tu wom 

ye o we, 10 “Nmo ye setaana pɛ jeŋa nɔɔno mo. Nmo chuli wonnu telo maama na lana 

to. Nmo kwaane se n ma n swa n ɡane nɔɔna mo. Nmo yeini n kwaane se n pipiri dé 

Teiru wom cheɡa kam se ko taa ye vwa. 11 Nii, Baŋa Wɛ wó ba o waare nmo de o 

je-dɛa leile konto. Nmo wó ba n ji lilwei ye n daa‑n bá‑n na wea pwooni se ko taa vei 

maŋa kalo Wɛ na laɡe to.”  

O na taɡe konto to, bedwe baŋa ne mo Yɛlumas yia yam dwei ya ji lim yerane. O 

maa kare o kekara ye o laɡe vaŋeno se o ja o jeŋa. 12 Gɔmena tu wom ma na kolo na 

ke to. O laam ma ba o ke o wo-dedoa de Yezu. Dé Teiru wom cheɡa kam ba na bere‑o 

to ma kaɡele‑o.  
 

13 Pɔɔl de o badwonna bam laam ma zaŋe Pafos ne ba zo nabworo ba vo ba yi 

Panfilia teo kodwoŋi, ko yere mo Pɛɛɡa. Jɔn Maake ma yaɡe-ba dáane ye o daare o 

jwoori Jerusalem.* 14 Ba daa maa zeɡe Pɛɛɡa ne ba vo Antioka kolo na wo Pisidia ne 

to. Juu tiina siu dɛ dem na yi to, ba ma vo ba zo ba jeerim diɡa kam wo ba jei da. 
15 Nɔɔna ma zaŋe ba ɡa Moses de faŋa faŋa Wɛ sampwori sem twanno tem wone. Ba 

na ɡaɡe ba ti to, ba yiɡa tiina bam ma toŋe ni ba pa Pɔɔl ba ye ba we, “Dé nu-bia bam, 

abam ná jeɡe taane delo na wó fɔɡe nɔɔna bam to, se á zaŋe á ta.” 16 Pɔɔl ma zaŋe 

wɛɛne o zeiŋi o jeŋa ba baŋa ne, ye o laam daare o ta o we:  

“Amo dwonna Isarele dwi tiina bam dedaane dwi-ɡɛ tiina balo na tu á sɛ Wɛ to, 

cheiɡi-na amo. 17 Isarele tiina bam Wɛ wom déem le dé nabaara bam se ba taa ye o 

nyem. Maŋa kam ba déem na ye veira Ejipti ne to mo Wɛ pɛ se ba puli lanyerane. O 

ma daare o ma o tete je-dɛa kam o le-ba pa ba nwoŋi teo kom konto ne. 18 Ba na beeri 

kaɡoa yuu ne taa, bena finna to, o ma peene o bane de ba. 19 Ba na zo Kanaan to, o ma 

pa se loɡo kom dwia yera yera kuni berepɛ na chɔɡem, ye o daare o pa se o tete nɔɔna 

Isarele tiina bam taa tei teɡa kam konto. 20 Konto keim dem maama ye nenɛɛne bena 

bia yana de finnu (450) mo.  

Konto kwaɡa ne, Wɛ laam ma kuri dedɛɛra o pa-ba ye banto tei-ba taa, se ko yi maŋa 

kam o sampwora Samuwel na tu o ba o tei-ba to. 21 Nɔɔna bam laam ma lwoori 

Samuwel se o tiŋi pɛ o pa-ba. Wɛ ma tiŋi Benjamin dwi tu dedoa o pa-ba, o yere mo 

Sɔɔl. O maa ye Kisi bu. O ma di paare bena finna. 22 Wɛ déem ma ba o le Sɔɔl paare 

dem wone, ye o daare o pa se David ji ba pɛ. Wɛ déem taɡe wonto taane o we, ‘Ko ná 

ye Jesse bu David, o ye nɔɔno wolo kikia na dɛ amo wo to. Wonto wó ke kolo maama 

a boboŋa na laɡe to.’*  
23 Ko maa ye wonto dwi dem wone mo Wɛ pɛ Yezu zaŋe o ba. Wɛ ma tɔɡe ni delo o 

na tiŋi o pa o nɔɔna bam to o pa Yezu ba o ji debam Isarele tiina bam Vereno.* 24 Maŋa 

kam Yezu ta na wo bobo o totoŋa yam to, Jɔn déem mo bere Isarele tiina bam maama 

o we, ba leiri ba wo de ba wɛleera yam, se ba daare ba jwoŋi sɛɛm Wɛ ŋwaane. 25 Ko 

ta na daare fenfee se Jɔn ti o totoŋa yam to, o ma bwei nɔɔna bam o we, ‘Abam boŋe 

we amo ye wɔ mo? Amo dae wolo wom á na jeɡe o teena to. Wonto nam laɡe o saŋe 

amo kwaɡa o ba, ye amo wo maŋe se a bwoli o nɛ natera de.’  
26 Amo nu-bia bam, Abaraham dwi tiina, de dwi-ɡɛ tiina balo na tu á kɔre Wɛ to, ko 

ye debam mo Wɛ pɛ se dé ni o taane dem konto se dé wane dé lɔre o na laɡe o jwoŋi 

debam o yaɡe tei to. 27 Jerusalem tiina bam de ba yiɡa tiina bam nam wo lɔre Yezu na 

ye wolo to. Ko daa ta ná ye wonnu telo Wɛ sampwori sem na popone ba tiŋi ye nɔɔna 

yeini ba ɡare-te ba siu da yam maama ne to, ba ba ni wonnu tento kuri de. Ba nam na 

pɛ se Yezu na chɔɡem to, ko pɛ se Wɛ sampwori sem na popone kolo to seene ko ji 

cheɡa. 28 Ba maa wo nɛ taane delo na wó pa se ba ɡo‑o to. De konto de, ba ta ma 

lwoori Pilata se o pa o te. 29 Ba ma ke kolo maama na maŋe ko popone Wɛ tɔnɔ kom 

ne ye ko ta o taane to ba ti. O na teɡe to, ba laam ma pare‑o daɡara kam yuu ne ba 

daare ba ke‑o yibeeli wone. 30 Wɛ laam ma pa o bi toone wone. 31 O maa wora da kɔɡɔ 

kɔɡɔ. O na wora to, kuni dedɛ mo o veere o tete o tɔɡena bam yia ne. Balo ya na tɔɡe 

ded‑o Galili ne ba beeri ba vo Jerusalem to mo konto. Banto laam zeɡe o cheɡa kam 

kwaɡa ne ba pa debam Isarele tiina bam.  
32 Debam laam tu abam tei se dé ta Wɛ kwor-ywoŋa kam dé bere abam. Ko maa ye 

we, Wɛ déem na pwooli de dé nabaara bam we o wó ke kolo to mo 33 o laam seene o 

ke o pa debam balo na ye ba naaro to. Ko ye o bi Yezu toone wone mo konto. Ko ta ye 

nenɛɛne ko na maŋe ko popone Wɛ Seinim Lei tɔnɔ belei tu wone to ye ko we:  

‘Nmo mo ye amo Bu,  

ye zem amo de ji nmo Kwo.’*  
34 Wɛ tɔnɔ kom daa ta bere Wɛ na wó bi‑o toone wone pa se o yera daa bá pɔ to. Ko 

maa we:  

‘Amo wó pa se n na wo-laaro telo na ye chekke  

ye a maŋe a tiŋi ni se a pa David na-te to.’*  
35 Wɛ tɔnɔ kom jei sedwoŋi ne ko popone we:  

‘Nmo bá‑n sɛ se n tete Wo-pwoŋo Tu wom yera pɔ.’*  
36 Ko nam ná ye David tete, wonto déem toŋe Wɛ totoŋa yam maŋa kalo o na ŋwe to 

ye o laam ba o te. Ba ma kwei‑o ba suli o nabaara bam tei ne. O yera ma seene ya pɔ. 
37 Ko daare wolo wom Wɛ na pɛ o bi toone wone to, wonto yera nam wo pɔɡe kɔtaa.  

38 A nu-bia bam, abam jeɡe se á lɔre we ko ye Yezu ŋwaane mo dé jeɡe chwoŋa se dé 

bere abam we, Wɛ wó wane o yaɡe á wɛleera o ma chɛ abam. 39 Wɛ nia yalo o na ke 

Moses jeŋa ne to ware ya pa á wɛleera yam saare. Ko daare wolo maama na ke o 

wo-dedoa de Yezu to wó na bora Wɛ tei ne, de o wɛleera yam maama na saare wonto 

ŋwaane to. 40 Nam ta‑á yei-na á tete ni ne, se lɛɛro telo Wɛ sampwori sem na popone te 

taane to yé seene te ke abam baŋa ne. 41 Ba déem we:  

‘Nii-na, wɛ-lwɛɛna bam,  

abam yera wó sɔɔre ye á daare á te.  

Kolo ŋwaane amo laɡe a ke woŋo abam da yam wone,  

ye nɔɔno ná maŋe o bere abam ko kuri tei maama de,  

á bá sɛ we ko ye cheɡa’ ”*  
 

42 Pɔɔl na taɡe konto o ti to, o de Banabas ma zaŋe se ba nwoŋi jeerim diɡa kam 

wone. Ba na laɡe ba viiri to, nɔɔna bam ma ta de-ba se ba jwoori ba siu dɛ dedwoŋi 

dem ne, se ba daa ta wonnu tem konto taane. 43 Nɔɔna bam ma zaŋe ba jaɡe se ba vo 

sam. Ba dedɛ ma tɔɡe Pɔɔl de Banabas, Juu tiina de dwi-ɡɛ tiina balo na tu ba sɛ Wɛ to 

de. Pɔɔl de Banabas maa tɛ de nɔɔna bam se ba taa kwaane ba dale Wɛ, de zaane delo 

o na ke ba yuu ne to.  
44 Ba siu dɛ dem ma jwoori de yi. Nɔɔna dedɛ ma la daane se ba cheiɡi Baŋa Wɛ 

kwora kam. Ko déem nye de ko ye teo kom nɔɔna maama mo jeeri da. 45 Juu tiina bam 

na nɛ kɔɡɔ kom na su jei sem maama to, ba maa tiini ba jeɡe puseŋa de-ba. Ba ma 

yaale Pɔɔl na tɛ kolo to ye ba kwori ba twe‑o. 46 Pɔɔl de Banabas laam fɔɡe ba ŋɔɔne 

de baare ye ba we, “Dé ya jeɡe se dé bobo abam tei ne mo dé ŋɔɔne Wɛ kwora kam. 

Abam nam na maŋe á wo sɛ-ka to, ko bere we á ba boŋe se á maŋe de Wɛ ŋwe-doŋa 

kam. Konto ŋwaane mo dé laam wó vo dwi-ɡɛ tiina bam tei dé daare abam. 47 Dé 

Teiru Baŋa Wɛ na pɛ debam o ni tei to mo tento:  

‘Amo tiŋi nmo se n ji pwooni  

n nye dwi-ɡɛ tiina bam baŋa ne,  

se n wane n pa nabiina na verem  

loɡo baŋa jei maama ne.’ ”*  
48 Dwi-ɡɛ tiina balo na wora to na niɡi konto to, ba maa jeɡe wopwolo ye ba pa se 

Baŋa Wɛ kwora kam jeɡe dam. Balo maama Wɛ na kuri se ba na o ŋwe-doŋa kam to 

mo seene ba ke ba wo-dedoa de Yezu.  
49 Baŋa Wɛ kwora kam ma jaɡe laŋa kam konto maama wone. 50 Ko daare Juu tiina 

bam ma kwaane ba pa se nɔɔna bane zaŋe de Pɔɔl de Banabas. Ko ná ye kaana balo 

jeŋa na ɡare ye ba kɔre Wɛ to, de teo kom dedɛɛra bam, ba déem pɛ se ba yaare Pɔɔl 

de Banabas, ye ba daare ba zeili-ba pa ba nwoŋi ba teo kom ne. 51 Ko na ke-ba konto 

to, Pɔɔl de Banabas ma kokɔɡe ba nɛ fwoɡo kom ba yaɡe da se ba kaane nɔɔna bam.* 

Ba laam ma daare ba vo Ikonium. 52 Yezu tɔɡena bam déem tiini ba di ywoni. Wɛ 

Sin-laao kom maa wo ba tei ne ko su-ba lanyerane.  

14 

Ko na ke tei Ikonium ne  

1 Pɔɔl de Banabas déem ma vo ba yi Ikonium. Ba na wora to, ba yeini ba vei Juu tiina 

jeerim diɡa kam, ye ko ke-ba ne ko na maŋe ko ke tei to. Ba déem ŋɔɔne Wɛ taane 

dem ba bere nɔɔna bam pa se ba dedɛ ke ba wo-dedoa de Yezu, Juu tiina de dwi-ɡɛ 

tiina de. 2 Ko daare Juu tiina badwonna ve Wɛ taane dem. Banto ma zaŋe ba vuɡimi 

dwi-ɡɛ tiina bam boboŋa pa se ba wo chɔɡe de Yezu nɔɔna bam. 3 Pɔɔl de Banabas 

maa zoore da taa se ko dáane. Ba na wora konto to, ba maa ŋɔɔne dé Teiru wom taane 

de baare. Ba maa tɛ dé Teiru wom na ke nɔɔna zaane tei to, ye o zeɡe ba taane dem 

kwaɡa ne de o na pɛ-ba dam se ba taa ke wo-kenkaɡela de maana tei to. 4 Teo kom 

nɔɔna bam maama déem pɔɔre belei mo. Ba badaara tɔɡe Juu tiina bam mo, ye 

badaara bam de maa tɔɡe Yezu totoŋa nakwa bam.  
5 Dwi-ɡɛ tiina de Juu tiina badwonna boboŋa laam ma ja se ba tɔɡe dedaane ba yiɡa 

tiina bam ba ke lwarem ba pa Yezu tontoŋena bam, se ba dole-ba de kandwa ba ɡo. 
6 Ba na lɔre ko ni ne to, ba ma duri ba vo Lukayonia teene Lustera de Dɛɛbe, de de 

nawuura yam. 7 Ba na wora to, ba ma yɔɔre ba tɔɔle Wɛ kwor-ywoŋa kam.  

Ko na ke tei Lustera ne  

8 Nɔɔno déem mo wo Lustera ne ye o nɛ sem ɡwareɡe. Ko zeɡe o lora maŋa ne o 

maŋe o ye ɡɔrɔ mo, o ware o vo. 9 O déem maa tɔɡe o jei o cheiɡi Pɔɔl na ŋɔɔne taane 

delo to. Pɔɔl ma yɔɔre o nii‑o ye o lɔre we o jeɡe wo-dedoa de Yezu se o wane o na 

yazura. 10 O laam ma ta de kwor-dɛa o we, “Zaŋe wɛɛne n zeɡe n nɛ sem baŋa ne 

yɔm!” O na taɡe konto to, ɡɔrɔ kom ma zaŋe wɛɛne o faŋe o chu ye o bobo veiŋa. 
11 Nɔn-kɔɡɔ kom na nɛ kolo Pɔɔl na ke to, ba ma tiini ba ŋɔɔne baŋa baŋa de ba tete 

teo kom taane dem ba we, “Ko ye debam wa yam mo jiɡi nabiina ya tu ya ba debam 

tei.” 12 Ba ma pa Banabas yere we Zeusa. Pɔɔl de yere maa ye Hɛmesi, kolo ŋwaane ko 

ye wonto ya mo ŋɔɔne taane dem.h  
13 Ba déem maa jeɡe diɡa ba teo kom manchwoŋo ni ne ba na yeini ba kaane ba wɛ 

Zeusa da to. Ba kaanem yuu tu wom ma zaŋe o ja nabɛ de teeni punnu telo ba na sɔɡe 

to o ba o zeɡe teo kom ni dem ne. Wonto dedaane nɔn-kɔɡɔ kom maama déem maa 

laɡe se ba ɡo nabɛ sem ba ma kaane Yezu nɔɔna bam. 14 Yezu totoŋa nakwa Banabas 

de Pɔɔl ma lɔre ba na boŋe se ba ke tei to. Ba wo ma chɔɡe dedɛ. Ba ma ja ba tete 

ɡwaaro tem ba kaare kaare, ye ba daare ba duri lela ba zo nɔn-kɔɡɔ kom wo. Ba maa 

tɛ baŋa baŋa ba we, 15 “Nɔɔna bam, bɛ mo ye abam laɡe á ke konto? Debam ye nabiina 

mo, ne abam tete tei. Debam nam tu ywoba seeni se dé tɔɔle Wɛ kwor-ywoŋa kam mo 

dé bere abam, se ko pa á yaɡe jwona kaanem, se á daare á ta‑á tɔɡe ŋwea tu Baŋa Wɛ. 

Wonto mo ke wɛyuu, de teɡa baŋa, de naneo kom, de wonnu telo maama na wo te 

wone to. 16 Faŋa to Wɛ déem yaɡe chwoŋa o pa loɡo baŋa dwi maama tiina se ba taa 

tɔɡe chwei selo ba na laɡe to. 17 De konto de o ta yeini o ke abam lanyerane se ko pa á 

lɔre we o ye Wɛ chekke. O yeini o pa se doa nena ye wodiiru ke te maŋa ne. O maa 

pae abam wodiu ye á di, ye o pa se á na ywoni á bochara ne lanyerane.”  
18 Pɔɔl na taɡe konto to, ko ya ɡɛ fenfee mo se nɔɔna bam kwei wonnu tem ba ma 

kaane-ba, ye ba laam yaɡe.  
19 Juu tiina badwonna ya nwoŋi Pisidia teo Antioka mo ba ba. Badaara de ma nwoŋi 

Ikonium ba ba. Banto ma pa se kɔɡɔ kom maama boboŋa leiri de Pɔɔl. Ba laam ma 

dole‑o de kandwa ye ba daare ba tuuri‑o ba ja nwoŋi teo kom wone. Ba ya boŋe we o 

teɡe mo. 20 Yezu tɔɡena bam laam ma vo ba ɡilimi‑o. O ma zaŋe ba tetare ne o jwoori 

o zo teo kom wo. Teɡa na poore to, o ma tɔɡe dedaane Banabas ye ba vo Dɛɛbe.  

Ba jwoori ba vo Antioka  

21 Pɔɔl de Banabas na wo Dɛɛbe ne to, ba ma tɔɔle Wɛ kwor-ywoŋa kam ba bere 

nɔɔna pa se ba dedɛ ji Yezu tɔɡena. Ba daa ma jwoori ba vo Lustera de Ikonium, ye ba 

daare ba kɛ ba yi Antioka kolo na wo Pisidia wone to. 22 Ba na maa vei konto to, ba 

ma pa se balo maama na ye Yezu tɔɡena to boboŋa su de baare, ye ba kwoori-ba se ba 

fɔɡe ba taa tɔɡe Wɛ cheɡa kam, se ba yé yaɡe-ka. Ba ta ma bere-ba we, “Debam balo 

maama na sɛ Yezu to jeɡe se dé na yaara dedɛ mo se dé daare dé zo Wɛ woro kom 

wo.”  
23 Jei selo maama ba na vei to, ba déem le nakwa Yezu kɔɡɔ kom wone se ba taa 

nii-ba. Ba ma yeini ba lwoori Wɛ ba pa nakwa bam ye ba vɔ ba nia Wɛ ŋwaane. Ba 

tɔɡe konto dwoŋi mo ba fɔɡe ba ke nakwa bam dé Teiru wom jeŋa ne, o na ye wolo ba 

na ke ba wo-dedoa ded‑o to ŋwaane.  
24 Ba déem ma da Pisidia ni maama ba kɛ. Ba ma vo ba yi Panfilia jei sem. 25 Ba na 

wora to, ba ma vo Pɛɛɡa ba bere Wɛ kwora kam da, ye ba daare ba vo Atalia. 26 Ba 

laam ma zeɡe dáane ba zo nabworo ba jwoori ba vo Antioka kolo na wo Siria wone to. 

Ko déem ye konto jei sem ne mo Yezu kɔɡɔ kom nɔɔna bam ya kwei-ba ba ke Wɛ jeŋa 

ne se o ke-ba zaane se ba wane ba vo ba beeri ba toŋe kolo ba laam na tu ba ke ba ti 

to. 27 Ba na yi Antioka to, ba ma pa se Yezu kɔɡɔ kom la daane, ye ba laam tole ba 

bere-ba kolo maama Wɛ na tɔɡe ba ŋwaane o ke to, de o na pore chwoŋa o pa dwi-ɡɛ 

tiina se ba wane ba ke ba wo-dedoa de Yezu to. 28 Ba maa zoore Yezu tɔɡena bam tei 

ne taa.  



15 

Yezu kɔɡɔ kom ŋɔɔne dwi-ɡɛ tiina taane  

1 Nɔɔna badwonna ma zaŋe Judea ne ba vo Antioka. Ba na yi da to, ba maa wora ba 

bere Yezu nɔɔna bam ba we, “Abam ná wo sɛ á tɔɡe Moses nia yam na bere tei se á 

ɡwoni á peina, á bá wane á na verem.”* 2 Pɔɔl de Banabas na niɡi konto to, ba ma tiini 

ba maɡe ni-kantɔɡɔ de nɔɔna bam. Konto ŋwaane Yezu kɔɡɔ kom nɔɔna bam boboŋa 

ma ja se ba le Pɔɔl, de Banabas, de nɔɔna badwonna ba wone se ba ja taane dem ba vo 

Jerusalem ba ke Yezu tontoŋena bam de o totoŋa nakwa bam jea ne.  
3 Yezu kɔɡɔ kom ma bane-ba ye ba kɛ. Ba ma vo ba tɔɡe Fonikia de Samaria jei sem. 

Ba na maa vei to, ba maa tɛ dwi-ɡɛ tiina na pipiri ba sɛ Wɛ tei to ba bere nɔɔna. Yezu 

tɔɡena bam na niɡi konto to, ko ma pa se ba maama jeɡe wopwolo lanyerane. 4 Ba ma 

vo ba yi Jerusalem. Yezu kɔɡɔ kom maama, de ba nakwa bam, de Yezu totoŋa nakwa 

bam tete ma jeeri-ba lanyerane. Ba laam ma tole taane dem ba bere-ba Wɛ na dɛ ba 

ŋwaane o ke kolo to. 5 Juu tiina badaara balo na wo Farisi tiina kɔɡɔ kom wone ye ba 

ba ba sɛ Yezu to maa wora. Ba na niɡi taane dem to, ba ma zaŋe ba ta ba we, “Nɔɔna 

banto jeɡe se ba ɡwoni ba peina mo, se ba kwori ba tɔɡe Moses nia yam maama.”  
6 Yezu tontoŋena bam de o kɔɡɔ kom nakwa bam ma la daane se ba bwɛ taane dem 

ba nii. 7 Ba na ŋɔɔne konto dwoŋi taa to, Piita ma zaŋe ba wone o ta o we, “A nu-bia 

bam, abam yei we Wɛ déem kuri amo mo abam wone se a vo dwi-ɡɛ tiina bam tei se a 

tɔɔle o kwor-ywoŋa kam a bere-ba se ba daare ba sɛ-ka.* 8 Wɛ nam yei nabiina bochara 

na ye tei to. O ma pa-ba o Sin-laao kom, ne o na maŋe o ke o pa debam tei to, se ko 

bere we o seene o jwoŋi-ba. 9 O maa wo pɔɔre banto de debam daane. O fɔɡe o kwɛ ba 

bochara ba na ke ba wo-dedoa de Yezu to ŋwaane. 10 Konto to, bɛ mo ke ye á boŋe se 

á maŋe Wɛ á nii de á na laɡe á pa Yezu tɔɡena bam zeiŋi zela yalo na dumma ya 

dwoi-ba to? Ko ná ye dé nabaara bam naa debam tete, dé ware dé tɔɡe kikia yanto 

chwoŋa, ye á laɡe á pa banto tɔɡe-ka. 11 Ko nam dae konto. Wɛ na jwoŋi debam o yaɡe 

tei to tɔɡe dé Teiru Yezu zaane dem ŋwaane de dé na ke dé wo-dedoa ded‑o to mo. Ko 

ta ye bedwe mo de banto de.”  
12 Ba kɔɡɔ kom maa jei ye ba cheiɡi sɔɔ se ba ni taane dem. Pɔɔl de Banabas ma zaŋe 

ba ta Wɛ na dɛ ba baŋa o ke wo-kenkaɡela de maana dwi-ɡɛ tiina bam tetare ne tei to. 
13 Ba na ŋɔɔne ba ti to, Jemsi ma zaŋe o ta o we, “A nu-bia bam, cheiɡi-na amo. 
14 Simon Piita maŋe o ta o bere debam Wɛ na bobo o veere o tete dwi-ɡɛ tiina bam tei 

ne se o le nɔɔna ba wone se ba taa ye o nyem tei to. 15 Wɛ sampwori sem na tɔɔle 

kwora kalo faŋa faŋa to dedaane keim dento maama ye bedwe mo. Ko popone Wɛ 

tɔnɔ kom ne we:  
16 ‘Ko kwaɡa ne amo Wɛ wó jwoori a ba  

ye a fɔɡe a lɔ David sɔŋɔ kom na chɔɡe to.  

Amo wó fɔɡe a kwɛ ko di-dwonnu tem  

pa se ko jwoori ko ji sɔ-doŋo.  
17 Konto to, nabiina balo na daare to  

wó kwaane se ba lɔre amo Baŋa Wɛ.  

Dwi-ɡɛ tiina balo amo na le se ba taa ye amo nyem to  

wó ba ba lɔre amo.  

Yuu-tu Baŋa Wɛ mo taɡe konto  

ye o pa se wonnu tem seene te ke.  
18 Faŋa faŋa to o pɛ se nɔɔna lɔre ko ni ne.’ ”*  

19 Jemsi ta ma ta o we, “Konto ŋwaane amo boŋe we, dé ba jeɡe se dé daane dwi-ɡɛ 

tiina balo na tu ba sɛ Wɛ to. 20 Dé nam na wó ke kolo to mo ye dé wó popone tɔnɔ mo 

dé pa-ba, ye dé bere-ba we ba yé di wodiu kolo nɔɔna na mɛ ba kaane jwona pa se ko 

wo maŋe de dim to, se ba daare ba ja ba tete de kabwoŋa kikia maama. Dé wó ta-ba 

se ba yé di varem wolo ba na jujuɡi ba ɡo to, de woŋo kolo maama na jeɡe jana to.* 
21 Kokuri ko zeɡe faŋa faŋa ba maŋe ba ɡa Moses tɔnɔ kom Juu tiina jeerim di sem ne 

ba siu dɛ maama wone, ye nɔɔna yeini ba bere wonnu telo na popone da to teo 

maama wone.”  
 

22 Ba maama na ŋɔɔne daane konto to, Yezu totoŋa nakwa bam de o kɔɡɔ kom nakwa 

bam boboŋa ma ja se ba le nɔɔna ba wone se ba tɔɡe de Pɔɔl de Banabas ba vo 

Antioka. Ba déem ma le nɔɔna balei balo na ye yiɡa tiina ba dwonna wone to. Ba 

dedoa yere mo Judas wolo yere dedwoŋi na ye Basaba to. Wodwoŋi wom yere mo 

Silas. 23 Ba ma popone tɔnɔ se ba toŋe-ba de-ko. Ko maa we:  

Debam balo na ye á nu-bia to, Yezu totoŋa nakwa bam de o kɔɡɔ kom nakwa bam, 

dé jɔɔne abam, dwi-ɡɛ tiina balo na tu á sɛ Yezu ye á zoore Antioka ne, de Siria de 

Kilikia ne to.  
24 Debam maane we dé kɔɡɔ kom nɔɔna badwonna mo zaŋe ba ba abam tei ba daane 

abam, pa se á boboŋa chɔɡe de kolo ba na bere abam to. Debam nam wo pɛ-ba 

chwoŋa se ba ke konto. 25 Konto ŋwaane debam maama mo ke ni daane se dé le 

nɔɔna dé toŋe-ba abam tei ne, se ba tɔɡe de debam badwoŋ-swonnu Banabas de Pɔɔl 

ba ba. 26 Banto balei ya mo dɛ toone tei ba kɛ de ba na toŋe ba pa dé Teiru Yezu 

Krista tei to. 27 Debam nam mo le Judas de Silas dé toŋe-ba abam tei ne, se ba ba ba 

fɔɡe ba ŋɔɔne ba bere abam kolo dé na wora dé popone to. 28 Wɛ Sin-laao kom 

dedaane debam mo jeɡe boboŋe dedwe ye dé sɛ se dé yé daane abam dedɛ. Kolo 

yerane dé na wó ta de abam to mo tento: 29 Á yé zaŋe á di wodiu kolo ba na mɛ ba 

kaane jwona to. Á yé di woŋo kolo na jeɡe jana to. Á yé di varem wolo ba na jujuɡi 

ba ɡo to. Á ja á tete de kabwoŋa kikia maama. Á ná jeɡe á tete de wonnu tento 

maama, á wó ta‑á ke lanyerane. Wɛ wó pa abam yazura.  
30 Ba na popone konto ba ti to, ba laam ma toŋe nɔɔna bam se ba kwei tɔnɔ kom ba 

ja ba vo Antioka. Ba na yi da to, ba ma la ba kɔɡɔ kom maama daane ye ba daare ba 

pa-ba tɔnɔ kom se ba ɡa. 31 Nɔɔna bam na ɡaɡe-ko to, ba maa jeɡe wopwolo lanyerane 

de ko na fɔɡe ba boboŋa tei to. 32 Judas de Silas maŋe ba ye balo na wae ba tɔɔle Wɛ 

kwora kam to. Ba déem tiini ba ŋɔɔne de nɔɔna bam pa se ba na pu-dɛa de baare. 33 Ba 

na dáane ba tei ne konto to, Yezu kɔɡɔ kom nɔɔna bam ma bane-ba pa ba jwoori ba vo 

balo na toŋe-ba to tei de yazura. [34 Silas boboŋa ma ja se o maŋe jei sem konto ne.]  
35 Ko daare Pɔɔl de Banabas ma maŋe Antioka ne ba dáane da fenfee. Ba déem maa 

tɔɡe de nɔɔna dedɛ ba tɔɔle dé Teiru wom kwora kam ye ba bere Wɛ cheɡa kam.  

Pɔɔl de Banabas pɔɔre daane  

36 Ko na wora ko wora to, Pɔɔl ma ta de Banabas o we, “Pa se dé jwoori dé vo dé nii 



dé nu-bia bam teo maama wone dé na maŋe dé tɔɔle dé Teiru wom kwora kam mɛ to, 

se dé nii ko na ke-ba tei to.” 37 Banabas ma sɛ ye o laɡe se Jɔn Maake taa tɔɡe 

dedaane-ba o toŋa. 38 Pɔɔl ma boŋe we ko wo maŋe se ba ja‑o ba woli ba wone, kolo 

ŋwaane maŋa kalo ba déem na wo Panfilia ne to wonto yaɡe-ba mo ye o daa ba 

tɔɡe-ba o toŋa.* 39 Ba ma tiini ba maɡe ni-kantɔɡɔ daane pa se ba pwɛ da-tei ne. 

Banabas ma ja Maake ye ba vo ba zo nabworo se ba vo Kupirus. 40 Pɔɔl de ma kuri 

Silas se ba tɔɡe daane ba kɛ. Yezu kɔɡɔ kom nɔɔna bam ma ke‑o dé Teiru wom jeŋa ne 

se o pa‑o zaane. O laam ma zaŋe o kɛ. 41 O ma tɔɡe Siria de Kilikia wo, ye o pa se 

wɛ-di sem nɔɔna fɔɡe ba zeɡe de dam.  

16 

Pɔɔl de Silas de Timoti bere Wɛ cheɡa kam  

1 Pɔɔl daa ta ma beeri o vo o yi Dɛɛbe de Lustera.i Yezu tɔɡeno wodwoŋi maa wora, o 

yere mo Timoti. O nu maa ye Juu tu ye o de sɛ Yezu.* O kwo maa ye Girisi tu.* 2 Yezu 

kɔɡɔ kom nɔɔna balo na zoore Lustera ne de Ikonium ne to maa pae o ye nɔn-ŋom 

lanyerane. 3 Pɔɔl maa laɡe se o ja‑o se ba tɔɡe daane ba taa beera. Juu tiina balo 

maama na zoore jei sem konto ne to maa yei we Timoti kwo ye Girisi tu mo. Konto 

ŋwaane Pɔɔl ma pa se o ɡwoni o peini ne Moses déem na bere Juu tiina bam se ba taa 

ke tei to. 4 Ba laam ma zaŋe ba vo ba tole teene dem se ba nii Yezu kɔɡɔ kom nɔɔna 

maama. Ba na beeri konto to, ba ma bere-ba nia yalo Yezu totoŋa nakwa bam de o 

kɔɡɔ kom nakwa bam na taɡe Jerusalem ne to. Ba ma kwoori-ba se ba taa tɔɡe nia 

yam konto. 5 Konto mo wɛ-di sem nɔɔna bam déem nɛ dam de ba Wɛ chwoŋa tɔɡem, 

ye dɛ maama ba kɔɡɔ kom puli ko ke da.  
 

6 Pɔɔl de o dwonna bam daa ma vo ba tole Firijia de Galatia te-nia yam wone, kokuri 

Wɛ Sin-laao kom déem mo cheɡe-ba se ba yé vei ba bere Wɛ kwora kam Asia teene 

dem wone. 7 Ba ma vo ba yi Musia siseini dem ni. Ba ma kwaane se ba zo Bitunia wo. 

Yezu Sin-laao kom maa wo pɛ-ba chwoŋa se ba zo da. 8 Ba na kwaane ba ɡa konto to, 

ba ma yɔɔre ba tɔɡe Musia wo ba kɛ, ye ba vo ba yi Torase. 9 Ba na yi da ye teɡa yi to, 

Pɔɔl ma dwɛ o na nɔɔno na zeɡe o yiɡa ne. O maa ye Makedonia tu mo. O ma lwoori 

Pɔɔl o we, “Popo, zaŋe n tɔɡe naneo kom wo n bɛ se n woli debam Makedonia ne.”  
10 Pɔɔl na dwɛ konto to, debam ma ke lela dé ke siri se dé vo Makedonia, kolo 

ŋwaane dé maane we ko ye Wɛ mo bwoŋi debam se dé vo dé tɔɔle Wɛ kwor-ywoŋa 

kam dé bere nɔɔna jei sem konto ne.  
11 Dé laam ma kwei nabworo Torase ne dé yɔɔre dé vo dé yi Samotaraka. Teɡa na 

poore to, dé daa ma zaŋe dé tɔɡe naneo kom dé vo Niyapola. 12 Dé laam ma zeɡe 

dáane dé vo teɡa ne dé vo dé yi Filipi. Teo kom konto ye Makedonia kateiri dem teo 

kamunu mo. Rom tiina bam maa tei-ko. Dé ma ke da kɔɡɔ kɔɡɔ teo kom konto ne.  
13 Juu tiina siu dɛ dem na yi to, dé ma nwoŋi teo kom wo dé vo buɡa ni. Dé ya boŋe 

we jeiɡa wó taa wora dáane Juu tiina bam na yeini ba ware Wɛ da to. Dé na nɛ to, dé 

ma jeini teɡa ne ye dé ŋɔɔne de kaana balo na laɡe daane jei sem ne to. 14 Kaane 

wodwoŋi déem tɔɡe o wora, o yere mo Lidia. O nwoŋi Tuatera mo, ye o kɔre Wɛ 

lanyerane. O maa jeɡe ɡwaaro telo na tiini te jeɡe nenɔŋa to o yeiɡa. Dé Teiru wom 

ma pa se o bochare sɛ wonnu telo Pɔɔl na jeɡe o tɛ to. 15 O déem ma ba o jwoŋi sɛɛm 

Yezu ŋwaane, de o sɔŋɔ tiina de. O laam ma zaŋe o lwoori debam o we, “Abam na sɛ 

we amo seene a ke a wo-dedoa dedaane dé Teiru Yezu to, se á ba á ta‑á zoore debam 

sɔŋɔ ne.” O maa wo sɛ se dé viiri.  

Ba ke Pɔɔl de Silas peena diɡa ne  

16 Dɛ dedwe mo dé zaŋe dé maa vei Wɛ wara-jei sem. Dé na maa vei to, dé ma jeeri 

busankana kalo na ye nɔɔna kabaa to. Chichira déem maa tɔɡe‑o pa se o wae o 

pworisa. O na wuuri o bere wonnu telo na laɡe te ke konto to, o yuu tiina bam déem 

nɛ sabu dedɛ ko baŋa ne. 17 O maa tɔɡe Pɔɔl de debam kwaɡa ye o baɡa o we, “Nɔɔna 

banto ye Yuu-tu Baŋa Wɛ tontoŋena mo. Ba tu se ba bere abam chwoŋa mo se á tɔɡe 

da á na verem.”  
18 O déem yeini o ke konto mo taa, da kɔɡɔ kɔɡɔ. Pɔɔl bane laam ma zaŋe. O ma 

pipiri o ta de chichira kam o we, “A ta de nmo Yezu Krista yere ŋwaane, nwoŋi o tei 



ne n kɛ!” O na taɡe konto to, chichira kam ma yaɡe‑o bedwe baŋa ne.  
19 Busankana kam yuu tiina bam ma maane ba lɔre we ba daa ware ba na sabu o 

ŋwaane. Ba ma zi Pɔɔl de Silas ba vaŋe ba ja ba vo yaɡa ni ne se ba saŋe-ba dedɛɛra 

bam tei ne. 20 Ba ma ja-ba ba vo ba pa Rom tiina dedɛɛra se ba di taane dem. Ba ma ta 

ba we, “Nɔɔna banto ye Juu tiina mo ye ba jeɡe debam teo kom nɔɔna ba daana. 21 Ba 

bere wonnu telo na chɔɡe debam chullu tem to mo. Debam nam ye Rom tiina mo ye 

dé bá wane dé sɛ banto na bere kolo to.”  
22 Kɔɡɔ kom maama ma tɔɡe ba chiŋi Pɔɔl de Silas. Rom tiina dedɛɛra bam ma ja-ba 

ba vaŋe ba ɡwaaro tem ba kaare ye ba daare ba pa se nɔɔna fere-ba. 23 Ba na tiini ba 

maɡe-ba konto to, ba laam ma ke-ba peena diɡa ne. Dedɛɛra bam ma ta de wolo na nii 

peena diɡa kam baŋa ne to se o fɔɡe o pe nɔɔna bam lanyerane.* 24 Nɔɔno wom na niɡi 

konto to, o ma pa se ba zo tetare diɡa kam wo ye o daare o ja ba nɛ o tore da-kwolo 

bɔɔna ne. 25 Teɡa na kweere maŋa kalo to, Pɔɔl de Silas maa wora ba ware Wɛ ye ba 

leeni Yezu kɔɡɔ kom lei ba zuli Wɛ. Peena badwonna bam maa jei ba cheiɡa. 26 Teɡa 

kam laam ma pɔpɔ ka ziziŋi, ye peena diɡa kam sua se ko yi ka kuri maama. Diɡa kam 

bworru tem maama ma pɔpɔ te pore, ye chaponno tem kɔ peena bam maama yera ne. 
27 Nɔɔno wolo na yere diɡa kam to ma zaŋe ye o na peena diɡa kam na pore to. O ma 

boŋe we peena bam maama nwoŋi ba duri mo. Konto ŋwaane o ma le se-zɔɔ se o ma 

ɡo o tete. 28 Pɔɔl laam ma baɡe de o kwora maama o we, “Yé zaŋe n chɔɡe n tete, se 

debam maama wo ywoba.”  
29 Nɔɔno wom ma bwoŋi se ba ja mini ba pa‑o. O ma ke lela o zo diɡa kam o to Pɔɔl 

de Silas yiɡa ne, ye o yera sae de foone. 30 O ma pa se ba nwoŋi pwooni, ye o daare o 

bwei-ba o we, “A nɔɔna bam, amo nam wó ke tɛ mo se Wɛ jwoŋi-ne o yaɡe?” 31 Ba ma 

leiri‑o ba we, “Nmo jeɡe se n ke n wo-dedoa dedaane dé Teiru Yezu mo, se Wɛ wó 

jwoŋi nmo de n sɔŋɔ tiina bam de.”  
32 Ba ma daare ba ta Wɛ kwora kam ba bere o de balo maama na wo o sɔŋɔ kom ne 

to. 33 Tete dem maŋa kam konto ne nɔɔ mo o jaane-ba o vo o zare ba fufwollu tem 

maama. O na ke konto o ti to, o de o sɔŋɔ tiina bam maama laam ma jwoŋi sɛɛm Yezu 

ŋwaane. 34 O ma daare o pa se Pɔɔl de Silas zo o sɔŋɔ kom. O ma ke wodiu pa ba di. O 

na tu o sɛ Wɛ de wo-dedoa to, o maa jeɡe wopwolo lanyerane, de o sɔŋɔ tiina bam 

maama de.  
35 Teɡa na poore to, Rom tiina dedɛɛra bam ma toŋe polisi tiina se ba vo peena diɡa 

kam ye ba we, “Yaɡe-na nɔɔna bam se ba viiri.” 36 Peena diɡa kam tu wom ma ta 

dedɛɛra bam na taɡe kolo to o bere Pɔɔl. O maa we, “Ba pɛ abam chwoŋa se á viiri. 

Véi-na de yazura.”  
37 Pɔɔl laam ma ta de polisi tiina bam o we, “Debam nam ye Rom teo jeŋa nɔɔna mo. 

Ba wo nɛ debam keim-balɔrɔ ye ba daa ta ja debam ba fere nɔɔna maama yiɡa ne, ba 

daare ba ke debam peena diɡa ne. Ba ya ba jeɡe chwoŋa se ba ke konto. Bɛ mo ye ba 

laam laɡe se dé viiri chemm? Dé bá sɛ kɔtaa. Ba tete mo jeɡe se ba ba ba le debam ba 

yaɡe.”  
38 Polisi tiina bam ma vo ba ta Pɔɔl na taɡe kolo to ba bere Rom tiina dedɛɛra bam. 

Ba na lɔre we Pɔɔl de Silas ye Rom teo jeŋa nɔɔna to, foone ma zo-ba de ba na ke-ba 

tei to. 39 Ba ma vo ba kwoori Pɔɔl de Silas se ba yaɡe taane dem. Ba ma daare ba le-ba 

ba yaɡe, ye ba ta-ba se ba nwoŋi teo kom wone ba viiri. 40 Pɔɔl de Silas ma nwoŋi 

peena diɡa kam ne ba vo ba zo Lidia ba sɔŋɔ. Dáane mo ba jeeri dedaane Yezu nɔɔna 

bam ye ba ŋɔɔne de-ba, pa se ba su de dam. Ba laam ma zaŋe ba viiri.  

17 

Ko na ke tei Tɛsaloni ne to  

1 Ba déem ma tole Anfipola de Apolonia ba kɛ ba vo ba yi Tɛsaloni. Teo kom konto 

ne mo Juu tiina jeerim diɡa wora. 2 Pɔɔl ma vo da, ne o na maŋe o yeini o ke tei to. O 

déem wora mo ba siu da yatɔ wone o ɡare Wɛ tɔnɔ kom ye o bere-ba ko kuri se ba ni. 
3 O ma maŋe o bere-ba chekke ye o we, ko déem ya maŋe se Wɛ Dam Tu wom na 

yaara o te ye o daare o bi toone wone. O maa we, “Yezu wom, amo na jeɡe o taane a 

tɛa a bere abam to mo seene o ye Wɛ Dam Tu wom.”  
4 Juu tiina bam na niɡi konto to, ba badwonna ma sɛ o na taɡe kolo to, ye ba laam 

tɔɡe ba woli Pɔɔl de Silas ne. Girisi tiina balo na tu ba kɔre Wɛ to kɔɡɔ dedɛ de ma sɛ 

Pɔɔl taane dem, dedaane kaana balo jeŋa na ɡare to dedɛ.  
5 Juu tiina badaara maa jeɡe puseŋa de-ba. Ba ma vo yaɡa ba la nɔn-wo-korro ba ke 



daane. Ba kɔɡɔ kom ma pa se bobɔɡa ja teo kom maama. Ba ma vo ba chiŋi jara Jason 

sɔŋɔ ne, ye ba kwaane ba laɡe Pɔɔl de Silas jei se ba zi-ba ba ja nwoŋi ba ke nɔɔna 

bam jeŋa ne. 6 Ba maa wo nɛ-ba. Ba ma zi Jason de Yezu tɔɡena badwonna ba ja vo 

teo kom dedɛɛra bam tei, ye ba baɡe ba we, “Nɔɔna banto yeini ba beeri loɡo baŋa jei 

maama mo ba daane nɔɔna. Ba laam tu ywo mo. 7 Jason mo pɛ se ba zoore o sɔŋɔ ne. 

Ba maama yeini ba chɔɡe dé Pa-faro wom nia yam mo, ye ba tɛ ba we pɛ wodwoŋi mo 

wora, o yere mo Yezu.” 8 Teo kom dedɛɛra bam de kɔɡɔ kom maama na niɡi konto to, 

ba bane ma zaŋe dedɛ. 9 Dedɛɛra bam ma pa se Jason de o dwonna bam tiŋi sabu kolo 

na wó pa-ba chwoŋa se ba jwoŋi ba tete to. Ba laam ma yaɡe-ba pa ba viiri.  

Ko na ke tei Berea ne to  

10 Teɡa na tu ka yi to, Yezu nɔɔna bam ma pa se Pɔɔl de Silas nwoŋi teo kom ne ba 

vo Berea. Ba na vei ba yi da to, ba ma vo ba zo Juu tiina jeerim diɡa kam. 11 Teo kom 

konto Juu tiina bam maa jeɡe boboŋ-ŋona ba dwoi Tɛsaloni nɔɔna bam. Ba ma cheiɡi 

Wɛ kwora kam lanyerane de ba wo maama. Dɛ maama wone mo ba yeini ba zamese 

Wɛ tɔnɔ kom se ba nii Pɔɔl na bere kolo to seene ko ye cheɡa na. 12 Ba dedɛ ma sɛ Pɔɔl 

taane dem, de Girisi tiina dedɛ de sɛ, baara de kaana balo jeŋa na ɡare to dedɛ.  
13 Tɛsaloni Juu tiina bam ma ni we Pɔɔl wo Berea ne o tɔɔle Wɛ kwora kam. Ba ma 

zaŋe ba vo Berea ye ba la kɔɡɔ ba pa se teo kom nɔɔna bam bane zaŋe de Pɔɔl. 14 Yezu 

nɔɔna bam na nɛ konto to, ba ma pa se Pɔɔl zaŋe lela o nwoŋi o vo naneo kom ni. Ko 

ma daare Silas de Timoti mo maŋe Berea ne. 15 Nɔɔna badwonna ma tɔɡe dedaane Pɔɔl 

ba vo ba yi Atena. Pɔɔl ma toŋe-ba se ba jwoori ba vo ba pa Silas de Timoti ni we, ba 

zaŋe ba tɔɡe o kwaɡa ba ba lela.  

Ko na ke tei Atena ne to  

16 Pɔɔl déem na wo Atena ne o cheiɡi Silas de Timoti se ba ba to, o wo ma tiini ko di 

de o na nɛ we jwona dedɛ su teo kom to. 17 O maa yeini o zo Juu tiina jeerim diɡa kam 

o ŋɔɔne dedaane ba de dwi-ɡɛ tiina balo na tu ba sɛ Wɛ to. Dɛ maama o ta maa yeini o 

vei yaɡa ni o ŋɔɔne de balo na maŋe ba wora to. 18 Yi-pore-nyena badwonna de ma ba 

ba dwoni ded‑o. Ba badaara déem tɔɡe Epikuri berem dem, badaara de maa tɔɡe 

Sitoka berem dem. Ba badaara taɡe ba we, “Yiyira kanto boŋe se o bere bɛ mo?” 

Badwonna de ma ta ba we, “Ko nye de o ŋɔɔne sa-teena jwona taane mo.” Ba taɡe 



tento kolo ŋwaane o tɔɔle kwor-ywoŋa kalo na tɛ Yezu de twa biim taane to mo.  
19 Ba laam ma ja‑o ba vo Arɛpaɡa, mɛ ba yiɡa tiina bam na tiɡisi daane to. Ba ma 

bwei‑o ba we, “Debam ya laɡe se dé lɔre berem-doore dem nmo na jeɡe n ŋɔɔne to 

mo. 20 Wonnu tedwonna nmo na bere to, dé ta wo fɔɡe dé ni te dwi. Dé nam wó taa 

laɡe se dé lɔre te kuri na ye tei to.” 21 Atena tiina bam maama dedaane veira balo na 

zoore ba tei ne to déem tiini ba laɡe se ba taa lare daane mo maŋa maama, se ba lɔre 

wonnu telo ba na ni leile to kuri.  
22 Pɔɔl ma zaŋe o zeɡe Arɛpaɡa yiɡa tiina bam tetare ne ye o we:  

“Atena tiina bam, amo na nii to, abam ŋwea maama wone á tiini á zuli jwona mo 

dedɛ. 23 Amo beeri abam teo kom wone a nii a na jei sem maama á na zuli á jwona da 

to. Amo na beeri to mo a nɛ kaanem bimbini dedoa ye ko popone de yera ne we, ‘WƐ 

DELO DÉ NA YEIRI TO’ mo ko zeɡe ko pae. Tɔ. Wɛ delo abam na jeɡe á zuli ye á ta 

yeiri-de to mo a laɡe a ta dento taane a bere abam. 24 Wonto mo ye Baŋa Wɛ wolo na 

ke loɡo baŋa de wonnu telo maama na wo ko wone to. O maa tei wɛyuu de teɡa baŋa 

maama, ye o ba zoore di selo nabiina na lɔɡe ba pa‑o to wone.* 25 Wɛ nam wo ɡɛ 

kolokolo se nabiina taa toŋa ba pa‑o, ko na ye wonto tete mo kwei ŋwea, de siu, de 

woŋo maama o pa nabiina to ŋwaane. 26 Wɛ na ke nabiinu dedoa Adam to mo o laam 

pɛ se nabiina dwi maama zeɡe wonto yera ne. O ma pa se ba jaɡe ba zoore loɡo baŋa 

maama wone. O ke konto mo ye o boboŋa ya maŋe ya ja se o lɔre ba dwi dwi maama 

na wó taa wora maŋa kalo de maŋa kalo to, de ba na wó taa zoore jei selo ne to. 27 Wɛ 

na ke nabiina konto to ye se ba kwaane se ba lɔre-o mo. Ba jeɡe se ba taane mo ba nii 

o jei, se ba laam wane ba lɔre‑o. Wɛ nam maŋe o dae yiɡa yiɡa dedaane debam 

maama. 28 Konto nam tɔɡe nɔɔno wodwoŋi na taɡe o we, ‘Wonto ŋwaane mo dé ŋwe 

dé wora ye dé via.’ Abam tete lein-leenu dedoa de taɡe konto dwoŋi o we, ‘Debam de 

maŋe dé ye o bia mo.’  
29 Debam na seene dé ye Wɛ bia to, dé ba jeɡe se dé boŋe we dé Keiru Wɛ wó taa nye 

de kamɔɡɔ nabiinu na mɛ o tete boboŋa o mɔ de o jea to, ko ná ye sabu-seŋa naa 

lu-nyenno naa kandwa mo o mɛ o ke.* 30 Faŋa faŋa ye nabiina ta yeiri kolo na lana se 

ba ke to, Wɛ wo ke-ko o boboŋa ne. Ko daare leile konto o laam pɛ ni we, nɔɔna 

maama loɡo baŋa ne jeɡe se ba leiri ba wo de ba wo-balwaaro keim. 31 Kolo ŋwaane o 

tiŋi dɛ mo o na wó di nabiina maama taane. O wó tɔɡe cheɡa mo o di ba bora. O nam 

maŋe o kuri wolo o na wó tɔɡe o ŋwaane o ke konto to. O pɛ se nabiinu wom konto bi 

toone wone mo se ko pa nɔɔna maama lɔre we ko seene ko ye cheɡa.”  
32 Pɔɔl na ŋɔɔne twa biim taane konto to, nɔɔna bam badwonna maa ke‑o ba mɔna. 

Ko daare badaara maa tɛ ba we, “Dé laɡe se n jwoori n ŋɔɔne taane dem konto mo se 

dé daa cheiɡi.”  
33 Pɔɔl laam ma zaŋe o nwoŋi o daare-ba. 34 Nɔɔna badwonna déem ma sɛ ba tɔɡe 

Pɔɔl, ye ba ke ba wo-dedoa de Yezu. Ba dedoa yere mo Dionusi. O tɔɡe o wo Arɛpaɡa 

kɔɡɔ kom nɔɔno dedoa mo. Kaane wodwoŋi de wora, o yere mo Damaris. Nɔɔna 

badwonna de ta wora ye ba sɛ Yezu.  

18 

Ko na ke tei Korinti ne to  

1 Konto kwaɡa ne, Pɔɔl déem ma zeɡe Atena ne o vo Korinti. 2 O na yi da to, o ma 

maŋe dedaane Juu tu wodwoŋi, o yere mo Akwila. Ba déem loɡe‑o Pɔntus ne mo. 

Maŋa kalo Pɔɔl na nɛ‑o to, o ya yɔɔre o nwoŋi Yitalia mo o ba, de o kaane Pirisila, 

kolo ŋwaane Rom Pa-faro Kaludu déem ya zeili Juu tiina bam maama pa ba nwoŋi 

Rom ne ba viiri.* Pɔɔl ma zaŋe o vo ba tei, 3 ye o zoore de-ba pa se ba toŋe daane, ba 

déem na toŋe totoŋe bedwe to ŋwaane. Ba déem nyaane ɡwaaro mo ba pu vwoa se ba 

ma laɡe ba ni-wodiu. 4 Juu tiina siu dɛ maama o ma yeini o zo ba jeerim diɡa kam o 

ŋɔɔne Wɛ taane de-ba se ba bwɛ de wone. O ma kwaane se o pa Juu tiina bam de 

Girisi tiina bam maama sɛ o taane dem.  
5 Silas de Timoti déem zeɡe Makedonia ne ba ba Pɔɔl tei. Ba na tu to, Pɔɔl laam ma 

chɛ de Wɛ kwora kam berem. O ma kwaane o pa se Juu tiina bam lɔre we Yezu seene 

o ye Wɛ Dam Tu wom mo. 6 Ba maa wo sɛ o taane dem ye ba twe‑o. O laam ma ja o 

ɡwaaro tem o peese te fwoɡo kom ba yiɡa ne, ye o ta-ba o we, “Abam ná nɛ lɛɛro Wɛ 

tei ne, ko wó taa ye abam tete yiɡa mo. Ko daa tɔɡe ko dae amo yiɡa. Ko zeɡe leile 

konto amo laam wó vo dwi-ɡɛ tiina bam tei a daare abam.”  
7 O ma seene o nwoŋi Juu tiina bam tei ne, ye o daare o vo o zoore dwi-ɡɛ tu 

wodwoŋi sɔŋɔ ne, o yere mo Titia Jusitu. Wonto maa kɔre Wɛ. O sɔŋɔ kom maa zeɡe 

ko saŋe Juu tiina jeerim diɡa kam. 8 Jeerim diɡa kam yuu tu wom yere mo Kirisipu. 

Wonto de o sɔŋɔ tiina bam maama déem tu ba sɛ dé Teiru Yezu. Korinti tiina dedɛ de 

déem ma ni Wɛ kwor-ywoŋa kam ye ba daare ba sɛ. Ba laam ma jwoŋi sɛɛm Yezu 

ŋwaane.  
9 Dɛ dedwe tete ne mo Pɔɔl ma dwɛ o na dé Teiru wom na ŋɔɔne ded‑o o we, “Yé ta‑n 

kɔre foone.* Ta ta‑n ŋɔɔna, se n yé kwei n yaɡe chemm, 10 kolo ŋwaane amo wo nmo 

tei ne. Nɔɔn-nɔɔno bá wane o ja nmo o chɔɡe, kokuri teo konto nɔn-bia dedɛ ye amo 

nɔɔna.” 11 Ko déem ma pa se Pɔɔl zoore da taa, bene de chane seredo. O na wora to, o 

maa tɛ Wɛ kwora kam o bere nɔɔna bam.  
12 Nɔɔno wodwoŋi déem tu o ji Akaya kateiri dem ɡɔmena tu o pa Rom tiina bam, o 

yere mo Galio. O na wora maŋa kalo to, Juu tiina bam ma ke ni dedwe ye ba ja Pɔɔl 

ba vo o tei se ba saŋe‑o. 13 Ba ma ta de Galio ba we, “Nɔɔno wonto mo jeɡe nɔɔna o 

soɡa se o pa ba tɔɡe Wɛ ne ko na chuli tei to.” 14 Pɔɔl ya maa boŋe se o ŋɔɔne ye Galio 

wuuri o ta de Juu tiina bam o we, “Ko ya ná ye ŋweeno taane naa keim-balɔrɔ 

kodwoŋi taane mo á jeɡe se á ta, ko ya maŋe se amo zuri a yera a cheiɡi abam. 15 Ko 

nam na ye tei to, abam maɡe ni-kantɔɡɔ abam tete chullu tem baŋa ne, ye ko ye 

botare-bia de wonnu yera ŋwaane. Konto ŋwaane abam tete mo jeɡe se á nii ko baŋa 

ne. Amo bá sɛ se a di abam taana yam dwoŋi.” 16 O na taɡe konto to, o ma zeili-ba o 

yiɡa ne. 17 Nɔɔna bam maama laam ma zaŋe ba zi Sɔsɔdane wolo na ye ba jeerim diɡa 

kam yuu tu to ba tiini ba maɡe‑o taane dim jeiɡa kam yiɡa ne. Galio yiɡa nam maŋe 

ka tera de ba keim dem.  

Pɔɔl daa ta na beeri ye o ke tei to  

18 Pɔɔl déem ma ke da kɔɡɔ kɔɡɔ Korinti ne Yezu tɔɡena bam tei ne. O laam ma zaŋe 

o bane-ba se o kɛ. O ma pa se Pirisila de Akwila mo tɔɡe ded‑o, ye ba zo nabworo se 

ba vo Siria. Ba ta na wo zo nabworo kom se ba kɛ to, Pɔɔl ya zeɡe Kɛnkaria ne o pa se 

ba fane o yuu se ko bere we o tiŋi o ni de Wɛ.* 19 Ba ma tɔɡe naneo kom wo ba vo ba 

yi Efesia. Pɔɔl ma yaɡe Pirisila de Akwila dáane. O ma vo o zo Juu tiina jeerim diɡa 

kam o ŋɔɔne de-ba. 20 Ba badwonna ma lwoori‑o se o maŋe ba tei ne se ko dáane fee. 

O maa wo sɛ. 21 O ma bane-ba ye o ta o we, “Wɛ ná sɛ, amo wó jwoori a ba a na 

abam.” O daa ma zo nabworo Efesia ne o kɛ.  
22 O déem ma vo o yi Kazaria. O ma zeɡe dáane o vo teɡa ne o vo o yi Jerusalem. O 

ma jɔɔne Yezu kɔɡɔ kom, ye o daare o kɛ o vo Antioka. 23 O ma dáane da da fenfee ye 

o laam zaŋe o kɛ. O ma vo o tole Galatia de Firijia teene dem wone, ye o pa se Yezu 

tɔɡena bam maama fɔɡe ba zeɡe de dam.  
24 Juu tu wodwoŋi déem mo wora, o yere mo Apolo. Ba loɡe‑o Alɛzandaria ne mo. 

Pɔɔl na kɛ to, wonto ma ba Efesia. O déem ye wolo na wae taane o ŋɔɔne pore-pore 

mo. O maa kwori o yei Wɛ tɔnɔ kom wonnu tem maama lanyerane. 25 Nɔɔna déem 

maŋe ba bere‑o dé Teiru wom cheɡa kam na ye tei to. O maa wora o bere nɔɔna de o 

wo maama se o pa ba lɔre Yezu wonnu maama chekke. Ko nam ná ye nɔɔna na jwoŋi 

sɛɛm Wɛ ŋwaane tei to, o lɔre Jɔn yerane sɛɛm dem dwi mo. 26 O ma bobo se o taa 

ŋɔɔne Wɛ cheɡa kam de baare Juu tiina jeerim diɡa kam ne. Pirisila de Akwila ma ba 

ba lɔre o berem dem na ye tei to. Ba ma pa o tɔɡe o zoore de-ba, ye ba fɔɡe ba maŋe 

Wɛ chwoŋa na ye tei to chekke ba bere‑o.  
27 Apolo laam ma boŋe se o nwoŋi Efesia ne o kɛ o vo Akaya. Yezu nɔɔna bam ma pu 

o boboŋa yam kwaɡa. Ba ma popone tɔnɔ se ba pa Yezu tɔɡena balo na wo Akaya ne 

to ba ta-ba se ba fɔɡe ba jeeri‑o lanyerane. O ma seene o zaŋe o kɛ. O na yi Akaya to, 

o ma tiini o woli balo na dɛ Wɛ zaane dem ŋwaane ba ke ba wo-dedoa de Yezu to. 28 O 

ma kwaane o ŋɔɔne de Juu tiina bam nɔɔna maama yiɡa ne, ye o maɡe ni-kantɔɡɔ o 

wane-ba, de o na mɛ Wɛ tɔnɔ kom o bere-ba we Yezu seene o ye Wɛ Dam Tu wom to.  

19 

Ko na ke tei Efesia ne to  

1 Apolo déem ta na wo Korinti ne to, Pɔɔl ma zaŋe o beeri o tɔɡe teene dem tetare o 

vo o yi Efesia. O na yi da to, o ma na Wɛ chwoŋa tɔɡena badwonna, 2 ye o bwei-ba o 

we, “Abam na tu á sɛ Wɛ to, á jwoŋi Wɛ Sin-laao kom na?” Ba ma leiri‑o ba we, 

“Aawo, dé ta wo maŋe dé lɔre we Wɛ Sin-laao wora.” 3 O daa ma bwei o we, “Á nam 

na jwoŋi sɛɛm to, á jwoŋi tetɛ seeni mo?” Ba maa we, “Ko ye Jɔn na pɛ nɔɔna sɛɛm tei 

to mo dé jwoŋi.” 4 Pɔɔl laam ma ta o we, “Ko ná ye Jɔn nyem dem, wonto déem bere 

nɔɔna se ba leiri ba wo de ba keim-balwaaro tem, se ba daare ba jwoŋi sɛɛm Wɛ 

ŋwaane mo.* O ma ta de nɔɔna bam se ba ke ba wo-dedoa de wolo wom na wó saŋe o 

kwaɡa o ba to. Yezu mo konto.”  
5 Nɔɔna bam na niɡi konto to, ba ma jwoŋi sɛɛm dé Teiru Yezu yere ŋwaane. 6 Pɔɔl 

ma zi zi o jea ba baŋa ne. Wɛ Sin-laao kom laam ma ba ba tei. Ba ma ŋɔɔne ta-ɡɛ dwi 

dwi ye ba daare ba pworisi Wɛ kwora kam. 7 Ba maama ye nenɛɛne baara fuɡa-balei 

mo.  
8 Pɔɔl déem ma ke chane setɔ Efesia ne. O maa yeini o vei o zoore Juu tiina jeerim 

diɡa kam o ŋɔɔne de baare o bere-ba. O ma kwaane o maɡe ni-kantɔɡɔ de-ba se o pa 

ba lɔre Wɛ paare dem na ye tei to. 9 Nɔɔna bam badwonna ma se ba zwa, ye ba ve se 

ba sɛ o taane dem. Ba maa jeɡe dé Teiru wom chwoŋa kam tɔɡem ba yaala nɔɔna bam 

maama yiɡa ne. Pɔɔl ma viiri o daare-ba. O ma pwɛ balo na sɛ ba tɔɡe Yezu to o yaɡe 

o tei ne. Dɛ maama o maa yeini o ŋɔɔne o bere nɔɔna Tiranus zamesem diɡa kam ne. 
10 Ko ma ke konto dwoŋi taa, bena yalei. Ko ma pa se nɔɔna balo maama na zoore Asia 

teene dem ne to ba ba ni dé Teiru wom taane dem, Juu tiina de dwi-ɡɛ tiina de.  
 

11 Wɛ déem tɔɡe Pɔɔl jeŋa mo o ma ke wo-kenkaɡela yalo dwoŋi na maŋe ya tera to. 
12 Ko déem na ke tei to, nɔɔna wó kwei ɡare-bia naa totoŋa ɡwaaro telo Pɔɔl tete na zo 

o daare to ba ja vo ba pa jaweena pa ba na yazura, ye chichiri de yaɡe-ba.  
13 Juu tiina badwonna de maa wora ba na yeini ba beeri ba zeili chichiri nɔɔna tei ne. 

Banto de déem ma kwaane se ba tɔɡe dé Teiru Yezu yere ŋwaane mo ba ke konto. Ba 

maa yeini ba tɛ de chichiri sem we, “Yezu wolo Pɔɔl na bere o taane to yere ŋwaane 

mo amo tɛ abam se á viiri.”  
14 Baara barepɛ déem mo wora, ba kwo yere na ye Sikiva ye o ye Juu tiina kaanem 

nakwe tu. Ba maa ke konto dwoŋi ba zeili chichiri nɔɔna tei ne. 15 Chichira kadwoŋi 

laam ma ta de-ba ka we, “Amo maŋe a yei Yezu. Amo yei Pɔɔl de ni ne. Se abam ye 

bera mo?”  
16 Nɔɔno wom chichira kam na tɔɡe‑o to laam ma zaŋe o puuri-ba. O ma wane-ba pa 

ba maama duri ba nwoŋi o sɔŋɔ kom ne de kuri-nɔrɔ, ye ba yera jeɡe fufwollu. 
17 Nɔɔna balo maama na zoore Efesia ne to ma lɔre konto na ke to, Juu tiina de dwi-ɡɛ 

tiina maama. Foone ma zo-ba dedɛ. Ko ma pa se dé Teiru Yezu yere tiini de zaŋe de 

zula. 18 Nɔɔna balo na tu ba sɛ Yezu to dedɛ ma zaŋe ba zeɡe nɔɔna yiɡa ne ba ta ba 

bere jaja ba na ke ba chɔɡe tei to. 19 Ba badwonna dedɛ ya na yeini ba tɔɡe liri kikia to 

ma kwei ba liri keim twanno tem ba vwei daane ye ba daare ba zwɛ-te nɔɔna maama 

yiɡa ne. Ba ma jeeli twanno tem sabu ba nii ko ya na wó taa ye tei to. Ko ma yi 

lu-nyenno sabu-dala morro finnu (50,000). 20 Dé Teiru wom na bere o dam konto 

dwoŋi to ma pa se o taane dem fɔɡe de jaɡe jei maama ye nɔɔna sɛ-de.  
 

21 Wonnu tento déem na ke te kɛ to, Pɔɔl boboŋa ma ja se o beeri o tɔɡe Makedonia 

de Akaya wo se o laam kɛ o vo Jerusalem. O ma boŋe o we, “Amo ná vei a wo 

Jerusalem ne, a jeɡe se a daare a vo Rom mo de.” 22 O ma toŋe nɔɔna balei se ba da 

yiɡa ba vo Makedonia. Banto maa ye Timoti de Erasitu, ba na tɔɡe ba toŋe ba pa‑o to. 

O tete ma maŋe Asia ne se ko dáane fee.  
23 Da yam konto ne mo lɛɛro dedɛ tua dé Teiru Yezu chwoŋa kam ŋwaane. 24 Nɔɔno 

wodwoŋi déem mo wo Efesia ne, o yere mo Demetiru. O ye ɡɔɡɔ mo ye o mae 

lu-nyenno o mɔɔne kamwaro pa te nye de diɡa kalo ba na zuli ba wɛ Atamisa ka wone 

to. O totoŋa yam maa jaane nyɔɔre dedɛ ya pae o ɡɔ-bia bam. 25 O ma zaŋe o bwoŋi ba 

maama, de balo de na toŋe totoŋa yanto dwoŋi to o ke daane. O ma ta de-ba o we, “A 

badwonna bam, abam maŋe á yei we totoŋe delo dé na toŋe to mo pae se dé jeŋa 

ɡara. 26 Abam nam nɛa ye á kwori á ni nɔɔno wonto Pɔɔl na ke tei to. O yeini o tɛ we 

nabiina na mɛ ba jea ba ke wonnu telo to bá wane te taa ye wa chekke. O ke konto mo 

o soɡe nɔɔna dedɛ pa se ba sɛ o taane dem, ye ko dae Efesia yerane wone mo o ke 

konto, ko maŋe ko daare fee mo se ko taa ye Asia jei sem maama. 27 Konto maama 

wae ko pa se nɔɔna ŋɔɔne ba chɔɡe debam totoŋe dem. Ko ta woli da, ba laam wó 

yaale debam wɛ-kamunu Atamisa diɡa kam ye ba pa ka taa ye kafɛ. Kolo na daare to 

mo ye se o tete yere dem na chɔɡem nɔɔna tei ne, ye wonto ye wɛ delo nɔɔna maama 

na zuli Asia jei sem ne de loɡo baŋa maama wone to.”  



28 Nɔɔna bam na niɡi konto to, ba bane ma tiini de zaŋe dedɛ ye ba baɡe ba we, 

“Debam Efesia tiina wɛ Atamisa mo jeɡe dam!” 29 Sɔɔ laam ma tiini ko ke teo kom 

maama wone bɔɡe-bɔɡe. Nɔn-kɔɡɔ kom ma vo ba zi Gayus de Arisaka ye ba ke lela ba 

vaŋe-ba ba ja vo teo kom jeerim jei sem. Nɔɔna banto balei ya tɔɡe de Pɔɔl mo ba 

nwoŋi Makedonia ba ba.* 30 Pɔɔl ma boŋe se o vo o zeɡe kɔɡɔ kom yiɡa ne o ŋɔɔne 

de-ba. Yezu tɔɡena bam maa wo sɛ ba pa‑o chwoŋa. 31 Teo kom dedɛɛra badwonna ya 

di badwoŋo de Pɔɔl. Ba ma toŋe ni ba lwoori‑o se o yé zaŋe o vo jeerim jei sem. 
32 Jeerim jei sem ne ko maama maa ye sɔɔ yerane bɔɡe-bɔɡe. Nɔɔno maama maa tiini 

o ŋɔɔne o boboŋa taane de kwor-dɛa. Nɔɔna bam dedɛ maa maŋe ba yeiri woŋo kolo 

ŋwaane ba na laɡe daane to. 33 Juu tiina bam ma le Alezanda se o nwoŋi o zeɡe kɔɡɔ 

kom yiɡa ne o ŋɔɔne. Kɔɡɔ kom nɔɔna badwonna ma kwaane ba bere‑o o na wó ke tei. 

O ma zeiŋi o jeŋa ba baŋa ne, ye o bobo se o tole kolo na ke to o bere nɔn-kɔɡɔ kom. 
34 Ba nam na lɔre we o ye Juu tu to, ba maama ma tɔɡe daane ba tiini ba baɡe bedwe 

ba we, “Debam Efesia tiina wɛ Atamisa jeɡe dam!” Ba ke konto mo taa, se ko maŋe de 

awa balei.  
35 Teo kom takadaa kam laam ma kwaane o pa se kɔɡɔ kom bochara peini teɡa ne. O 

ma ta de-ba o we, “Amo dwonna Efesia tiina bam, nɔɔn-nɔɔno tera o na yeiri we 

debam wɛ-kamunu Atamisa diɡa kam zeɡe Efesia wone ywoba seeni, ye debam mo nii 

ka baŋa ne. Dé ta kwori dé jeɡe o kamɔɡɔ kolo na nwoŋi wɛyuu ne ko to teɡa ne to dé 

nia. 36 Nɔɔn-nɔɔno bá wane o ta we konto ye vwa. Konto ŋwaane ko maŋe se á pa á 

bochara peini teɡa ne, se á yé ɡare á ke kolokolo. 37 Nii-na abam na jaane nɔɔna banto 

balei á ba ywo, ye ba wo ŋɔɡe debam wɛ-di sem wonnu naa ba ŋɔɔne ba yaale debam 

wɛ dem. 38 Ko nam ná ye Demetiru de o nɔɔna bam, ba ná jeɡe nɔɔno taane, chwoŋa 

wora se ba vo kɔɔte ba saŋe‑o dedɛɛra bam yiɡa ne. Mo ba na jeɡe se ba ke tei. 39 Ko 

daare abam ta ná jeɡe bwia se á woli da, dé jeɡe se dé bwoŋi teo kom nɔɔna se ba la 

daane, ne ko na wó tɔɡe chwoŋa tei to. Dé laam wó wane dé ŋɔɔne taane dem dé nii. 
40 Kolo na ke zem to wó wane ko pa Rom tiina bam chwoŋa se ba ta we, dé zem laɡe 

daane dé tiini dé ke chichuŋu. Sɔɔ kom na su teo kom maama to ba jeɡe kuri. Ba ná 

bwei debam ko ŋwaane, dé bá wane dé ŋɔɔne dé jwoŋi dé tete.” 41 O na taɡe konto o ti 

to, o ma ta de nɔn-kɔɡɔ kom pa se ba viiri.  

20 

Pɔɔl daa ta na beeri ye o ke tei to  

1 Teo kom bobɔɡa kam na tu ka ti to, Pɔɔl laam ma zaŋe se o kɛ. O ma bwoŋi Yezu 

tɔɡena bam se ba jeini daane, ye o ŋɔɔne de-ba pa se ba bochara ke dam. O ma daare 

o bane-ba ye o kɛ o vo Makedonia. 2 O ma tole jei sem konto ne o ŋɔɔne wonnu dedɛ o 

bere nɔɔna bam pa se ba bochara ke dam. O daa ma kɛ o vo o yi Girisi. 3 O ma ke 

chane setɔ dáane. O laam ma ti o yiɡa se o zo nabworo o vo Siria. O ma ba o lɔre we 

Juu tiina bam ke ni daane se ba kwaane ba chɔɡe‑o. Konto ŋwaane o ma leiri o 

boboŋa, ye o laam ja se o vo teɡa ne o tɔɡe Makedonia wo o jwoori o kɛ. 4 Balo na 

zaŋe se ba tɔɡe ded‑o to mo tento:  

Sopata, wolo na ye Pirus bu ye o nwoŋi Berea to.  

Arisaka de Sɛkundu, ba nwoŋi Tɛsaloni mo.  

Gayus, wolo na nwoŋi Dɛɛbe to.  

Timoti.  

Tichika de Torofima, ba na ye Asia tiina to.  
5 Banto mo dɛ yiɡa ba lwoori ba vo Torase ba cheiɡi debam da. 6 Debam tete laam 

ma maŋe Filipi ne ye dé tɔɡe dé di Bworobworo-memene kuri dem. Kuri dem na ti to, 

dé laam ma zo nabworo dé tɔɡe naneo kom wo dé ke da yanu dé vo dé yi Torase. Dé 

ma jeeri dé dwonna bam da ye dé ke da yarepɛ teo kom ne.  
 

7 Bakwɛ boboa dɛ ne debam maama ma la daane se dé di wodiu, ne Yezu ya na fɔɡe 

bworobworo o pa o kwaɡa tɔɡena bam pa ba di tei to. Pɔɔl ma tiini o ŋɔɔne o bere 

nɔɔna bam taa, se ko yi tete kokoro, kolo ŋwaane teɡa ná poore o laɡe o viiri. 8 Dé ya 

laɡe daane wɛyuu diɡa kalo na ke betɔ to wone mo. Ba déem tɔre min-zwonnu dedɛ 

ba zeɡe da. 9 Nɔn-doŋo maa tɔɡe o wora, o yere mo Yutiku. O maa jei takworo ni ne. 

Pɔɔl na tiini o ŋɔɔne o dáane konto to, nɔn-doŋo kom maa jei o dɔa o veela. O laam 

ma ba o dɔ fase o kɛ. O ma tɔɡe takworo kom o to teɡa ne. Ba ma tu ba kwei‑o de o 

teɡa. 10 Pɔɔl tete ma tu o vo o peini nɔn-doŋo kom baŋa ne o kukwori‑o de o jea. O 

maa we, “Á yé pa se á yera sɔɔre. O ta ŋwe mo.”  



11 Pɔɔl ma jwoori o di wɛyuu diɡa kam. O ma fɔ bworobworo kom o di. O daa ta ma 

lare de-ba taa, ye teɡa ba ka poore. O laam ma viiri. 12 O na viiri to, nɔɔna bam ma ja 

nɔn-doŋo kom ba ja vo sɔŋɔ de yazura. Ba bochara ma peini teɡa ne ye ba jeɡe 

wopwolo.  
 

13 Debam ma yaɡe Pɔɔl ye dé vo dé zo nabworo kom se dé tɔɡe yiɡa dé da naneo 

kom wo dé vo Asosa. Dé ya ke ni daane se dé jeeri Pɔɔl Asosa ne, o na boŋe se o vo 

teɡa ne to ŋwaane. 14 Dé na nɛ daane Asosa ne to, Pɔɔl laam ma zo nabworo kom ye dé 

maama tɔɡe daane dé vo dé yi Mitulini. 15 Dé ma zeɡe dáane dé tɔɡe naneo kom wo dé 

kɛ. Teɡa ma poore ye dé vo dé tɔɡe Chiosa buburu kom dé kɛ. Teɡa daa ma poore. Dé 

ma vo dé bɛ dé yi Samos. Teɡa daa ta na poore to, dé ma vo dé yi Militus. 16 Pɔɔl déem 

ya boŋe se o da Efesia mo o kɛ se o yé zeɡe da. O ya ba laɡe se o dáane dedɛ Asia ne, 

kolo ŋwaane o laɡe lela mo se o ná wae, se o vo o yi Jerusalem ye Pɛntekɔse kuri dem 

ta wo yi.  
17 Debam déem na wo Militus ne to, Pɔɔl ma toŋe ni o pa Yezu kɔɡɔ kom nakwa bam 

Efesia ne o we, ba ba. 18 Ba na tu to, o ma ta de-ba o we, “Abam maŋe á yei amo déem 

na zoore abam tei ne ye a ke tei maŋa maama, ko zeɡe dɛ delo a na bobo a ba Asia to. 
19 Amo toŋe a pa dé Teiru wom mo. Amo ma ɡwooni a tete, ye a yi-na nwoŋi. A ma na 

yaara dedɛ de Juu tiina bam na ke ni daane se ba chɔɡe amo tei to. 20 Abam ta yei we, 

amo wo yaɡe se a ta woŋo kolo maama na wó wane ko woli abam to mo a bere abam. 

Amo ma kwaane a bere abam Wɛ cheɡa kam pwooni yiɡa ne, de á tete sam ne. 21 Amo 

ma tiini a kaane Juu tiina de dwi-ɡɛ tiina maama se ba leiri ba wo Wɛ ŋwaane, se ba 

daare ba ke ba wo-dedoa de dé Teiru Yezu.  
22 Leile konto amo laam maa vei Jerusalem. Ko nam ye Wɛ Sin-laao kom mo 

ɡwori-ne pa se a maa vei da, ye a yeiri kolo na wó yi amo da to. 23 Amo na yei kolo to 

mo ye Wɛ Sin-laao kom yeini ko kaane amo teo maama ne we, nɔɔna wó ja-ne ba vɔ 

ye ba kwori ba bɛɛse-ne. 24 Amo nam na boŋe tei to, a ba pae se a ŋwea taa jeɡe 

nyɔɔre ka pa-ne. Kolo na ye wo-chɛɔ to mo ye se a toŋe totoŋa yalo dé Teiru Yezu na 

ke a jeŋa ne to a ti. Totoŋa yam konto mo ye se a kwaane a bere nɔɔna Wɛ 

kwor-ywoŋa kam de o na yɔɔre o ke nɔɔna zaane tei to.*  

25 Amo nam yei we abam wolowolo daa bá na amo, ye á ye balo amo na beeri á 

wone a bere abam Wɛ paare dem cheɡa kam. 26 Konto ŋwaane a laɡe a tiini a kaane 

abam zem dɛ dem ne we, abam maama wolowolo ná nɛ lɛɛro Wɛ tei ne, ko dae amo 

yiɡa. 27 Kolo ŋwaane amo tɔɔle cheɡa kalo maama na tɔɡe Wɛ boboŋa to a bere abam 

ye a wo yaɡe kolokolo. 28 Nam fɔɡe á ta‑á nii á tete baŋa ne dedaane kɔɡɔ kolo maama 

Wɛ Sin-laao kom na kwei o ke abam jeŋa ne se á ta‑á nii to. Ta‑á nii-na Wɛ kɔɡɔ kom 

baŋa ne, ne nayera na nii ba pei sem tei to.* Wɛ tɔɡe o tete bu wom toone jana bam 

ŋwaane mo o pa se o kɔɡɔ kom ji o tete nyem. 29 Amo yei we, amo ná viiri a daare 

abam, nɔn-balwaaro wó zaŋe ba zo abam wo ba daane abam, nenɛɛne wiira na jaane 

pei tei to. Ba bá sɛ se ba yaɡe abam kɔɡɔ kom ye ba wo chɔɡe abam. 30 Nɔɔna de wó 

zaŋe abam tete wone ba na wó pipiri Wɛ cheɡa kam ba ɡane Yezu tɔɡena bam pa se 

ba ywori Wɛ kwaɡa ne ye ba daare ba tɔɡe-ba. 31 Konto ŋwaane fɔɡe-na á che á tete. 

Ta‑á ɡuli-na we amo zoore abam tei ne bena yatɔ ye a kaane abam maama se á ta‑á 

tɔɡe Wɛ. Maŋa maama a yeini a ke konto mo, wea de tete, ye a ka yi-na dedɛ.  
32 Amo laam laɡe a ke abam Wɛ jeŋa ne. Wɛ wó pa á tɔɡe cheɡa kalo na tɔɡe o zaane 

dem ŋwaane to. Cheɡa kam konto wó wane ka fɔɡe abam lanyerane, se á laam ba á 

tɔɡe de balo maama na ye Wɛ nyem to á na ywoni o tei ne. 33 Amo nam wo kwaane se 

a jwoŋi sabia na ɡwaaro abam wolowolo tei ne. 34 Abam tete yei lanyerane we amo mɛ 

a tete jea mo a toŋe, se amo de a dwonna bam wane dé na dé ni-wodiu. 35 Amo na ke 

kolo maama abam tei ne ye a chɛ de totoŋa konto dwoŋi to, a ke a bere abam we, dé 

jeɡe se dé toŋe dé woli balo na ba dana to mo. Ta‑á ɡuli-na dé Teiru Yezu na bere tei 

ye o we, ‘Nmo ná kwei woŋo n pa n dwoŋi, nmo wó jwoŋi ywoni ko dwoni n ná jwoŋi 

woŋo n dwoŋi tei ne.’ ”  
36 Pɔɔl na taɡe konto o ti to, ba maama ma kuni dwoona ye o lwoori Wɛ. 37 Ba ma 

zaŋe ye ba maama keeri dedɛ. Ba ma tiini ba kukwori‑o lanyerane. 38 Ba wo ma tiini 

ko chɔɡe de o na taɡe taane delo o bere-ba we, ba daa bá fɔɡe ba na‑o to. Ba ma zaŋe 

ba tɔɡe ded‑o ba vo nabworo kom na wo mɛ to se ba yaɡe‑o.  

21 

Pɔɔl vei o yi Jerusalem  

1 Dé laam ma bane-ba ye dé daare dé viiri. Dé ma kwei dé yiɡa dé yɔɔre naneo kom 

wo dé vo dé yi Kos. Teɡa ma poore. Dé daa ma yi Rodizi. Dé ma zeɡe dáane dé vo 

Patara. 2 Dé na yi dáane to, dé ma na nabworo kodwoŋi ko na laɡe ko vo Fonikia to. 

Dé ma vo dé zo ko wo ye dé tɔɡe dé kɛ. 3 Dé na maa vei to, dé ma tole dé na Kupirus 

buburu kom. Dé ma yaɡe-ko dé jaɡwia seeni ye dé daare dé kɛ. Dé ma vo dé yi Siria. 

Dé na yi da to, dé vo dé bɛ dé zeɡe Tura ne. Ko ye dáane mo ba jeɡe se ba le nabworo 

kom zela yam. 4 Dé ma nwoŋi dé vo dé laɡe balo de na ye Yezu tɔɡena to, ye dé ke da 

yarepɛ ba tei ne. Dé na wora to, Wɛ Sin-laao kom dam ma pa se ba ta de Pɔɔl se o yé 

zaŋe o vo Jerusalem. 5 Debam maŋa kam na kɛ to, dé ma zaŋe dé kwei dé chwoŋa se 

dé viiri. Yezu nɔɔna bam, de ba kaana, de ba bia maama ma ja debam ba nwoŋi teo 

kom wone ba vo se ba yaɡe. Dé na vei dé yi naneo kom ni to, debam maama ma kuni 

dwoona teɡa ne dé ware Wɛ. 6 Dé na ware Wɛ dé ti to, dé ma bane daane ye dé zo 

nabworo kom. Banto ma jwoori sɔŋɔ.  
7 Dé ma zaŋe dé yaɡe Tura dé tole naneo kom ni dé vo dé yi Tɔlemaya. Dé na yi da 

to, mo dé nɛ dé nu-bia. Dé ma jɔɔne-ba ye dé ke dɛ dedwe ba tei ne. 8 Teɡa na poore 

to, dé ma zaŋe dé vo dé yi Kazaria. Dé ma vo dé peini Filipi ba sɔŋɔ ne. Wonto mo 

bere nɔɔna Wɛ kwor-ywoŋa kam ye o tɔɡe o ye nɔɔna barepɛ balo ba na le Jerusalem 

ne to wo dedoa.* 9 O maa jeɡe o bukwa bana o tei ne. Wɛ Sin-laao kom dam wo ba tei 

ne se ba taa tɔɔle Wɛ kwora kam. 10 Dé na ke da fenfee dáane konto to, Wɛ ni-jwoŋinu 

wodwoŋi ma nwoŋi Judea o ba debam tei. O yere mo Aɡabu. * 11 O na tu debam tei 

konto to, o ma le Pɔɔl kila o teiŋa ne o ma vɔ o tete nɛ de o jea o ke daane. O laam ma 

ta o we, “Mo Wɛ Sin-laao kom na tɛ kolo: Juu tiina balo na zoore Jerusalem ne to wó 

ja kila kanto tu ba vɔ tento dwoŋi, ye ba daare ba ke‑o dwi-ɡɛ tiina jeŋa ne.”  
12 Dé na niɡi konto to, debam balo maama na wora to ma kwaane dé lwoori Pɔɔl se o 

daa yé vo Jerusalem. 13 O ma leiri o we, “Bɛŋwaane mo abam laara ye á boŋe se á pa 

amo wo chɔɡe? Amo ba jeɡe keim se a ke, ba ná laɡe ba vɔ-ne Jerusalem ne naa ba ná 

laɡe ba ɡo-ne de. Amo wó sɛ se a te dé Teiru Yezu yere ŋwaane.” 14 Dé na lwoori‑o taa 

dé ɡa to, dé ma yaɡe ye dé ta we, “Wɛ wó ke o boboŋa na laɡe kolo to.”  
15 Dé na ke da fenfee da to, dé ma zaŋe dé kwaleme dé wonnu dé nwoŋi dé maa kɛ 

Jerusalem. 16 Yezu tɔɡena badaara ma zaŋe Kazaria ne ba tɔɡe debam. Ba ma ja debam 

ba vo nɔɔno wolo sɔŋɔ dé na laɡe dé peini da to. O yere mo Manason. O maa ye 

Kupirus tu ye o maŋe o sɛ Yezu faŋa faŋa.  

Pɔɔl na wo Jerusalem ne ye ko ke‑o tei to  

17 Dé na yi Jerusalem to, dé nu-bia bam ma jeeri debam lanyerane. 18 Teɡa na poore 

to, Pɔɔl ma zaŋe o tɔɡe dedaane debam se dé vo dé na Jemsi. Yezu kɔɡɔ kom nakwa 

bam de maama maa wora. 19 Pɔɔl ma jɔɔne-ba. O ma tole kolo maama Wɛ na tɔɡe omo 

totoŋa yam baŋa ne o ke dwi-ɡɛ tiina tei ne to o bere-ba. 20 Ba na niɡi kolo maama o 

na taɡe to, ba ma ke Wɛ lei ko ŋwaane. Ba laam ma ta de Pɔɔl ba we, “Debam nu-bu, 

n nɛ ko na ye tei. Juu tiina morro kɔɡɔ kɔɡɔ laam mo tu ba sɛ Yezu, ye ba ta tɔɡe Wɛ 

ni-dwoora yam de ba wo maama. 21 Ba niɡi we nmo yeini n bere Juu tiina balo na 

zoore dwi-ɡɛ tiina wone to se ba yaɡe Wɛ nia yalo o na ke Moses jeŋa ne to. Ba niɡi 

we n tɛ nɔɔna bam konto se ba daa yé taa ɡwoni ba bia peina, se ba ta yé taa tɔɡe 

debam Juu tiina kikia na ye tei to. 22 Dé nam wó ke tɛ mo? Juu tiina balo na wo 

ywo-seeni to jeɡe se ba lɔre we nmo tua. 23 Tɔ. Dé wó bere‑m nmo na wó ke tei. Nɔɔna 

bana wo debam tei ne ba na tiŋi ba ni de Wɛ.* 24 Ba ná laɡe ba vo Wɛ diɡa kam se ba 

kwɛ ba tete de Wɛ, nmo jeɡe se n tɔɡe n vo mo, se n daare n ŋwe ba na ke kolo to 

jene. Konto wó pa-ba chwoŋa se ba fane ba yuni. N ná ke konto, nɔɔno maama wae o 

lɔre we, ba na tɛ kolo ba pa nmo to dae cheɡa. Ba nam wó lɔre we nmo tete tɔɡe Wɛ 

nia yam na bere tei to mo. 25 Ko daare dwi-ɡɛ tiina balo na tu ba sɛ Yezu to, debam 

maŋe dé popone tɔnɔ dé pa-ba ye dé ta kolo dé na boŋe to we, ba yé zaŋe ba di wodiu 

kolo nɔɔna na mɛ ba kaane jwona to, naa ba di woŋo kolo na jeɡe jana to, naa ba di 

varem wolo ba na jujuɡi ba ɡo to. Dé daa ta ma ta-ba se ba fɔɡe ba ja ba tete de 

kabwoŋa kikia maama.”  
26 Pɔɔl ma sɛ ba taane dem. Teɡa na poore to, o ma ja nɔɔna bam o vo se o tɔɡe o 

kwɛ o tete de Wɛ. O ma daare o zo Wɛ diɡa kam se o ta o bere ka yiɡa tiina bam da 

yalo ni ta na daare se nɔɔna bam kwɛ ba tete de Wɛ ba ti, ye ba dedoa dedoa laam ɡo 

ba wonnu ba kaane Wɛ to.  
27 Da yarepɛ yam ni na daare fee se ya ti to, Juu tiina badaara ma na Pɔɔl Wɛ diɡa 

kam wone. Banto nwoŋi Asia teo kodwoŋi mo. Ba ma pa se nɔn-kɔɡɔ kom maama na 

wora to bane zaŋe de Pɔɔl pa se ba zi‑o. 28 Ba ma laare ba ta ba we, “Dé badwonna 

Isarele dwi tiina bam, nii-na ywo! Nɔɔno wonto mo ye wolo na tole jei maama o bere 

nɔɔna maama se ba yé taa neɡe debam Isarele dwi tiina, se ba yé taa sɛ Wɛ nia yalo 

debam na tɔɡe to, se ba daare ba pa Wɛ diɡa kanto de ji kafɛ. Ko woli da, o ta jaane 

dwi-ɡɛ tiina badwonna mo o zo ywo-seeni pa se ba diɡiru chɔɡe jeiɡa kalo na ye Wɛ 

tete nyem to.” 29 Ba déem taɡe konto dwoŋi kolo ŋwaane ba ya nɛ Torofima de Pɔɔl na 

tɔɡe daane teo kom wone ye o ye dwi-ɡɛ tu na nwoŋi Efesia to. Ba déem boŋe we 

nɔɔno wom konto mo Pɔɔl jaane o zo Wɛ diɡa kam.  
30 Teo kom nɔɔna bam maama ma tiini ba chiŋi. Ba ma duri ba vo jeiɡa kam. Ba laam 

ma zi Pɔɔl ba tuuri ba ja nwoŋi Wɛ diɡa kam wone ye ba daare ba pe ka nia yam 

maama. 31 Nɔn-kɔɡɔ kom maa kwaana se ba ɡo Pɔɔl. Rom soja tiina dedɛɛro wom ma 

ni we bobɔɡa to Jerusalem teo kom maama wone mo. 32 O na niɡi konto to, o ma ja 

soja tiina de ba yiɡa tiina badaara, ye ba duri lela ba vo ba yi kɔɡɔ kom na wo mɛ to. 

Nɔɔna bam na nɛ‑o de o soja tiina bam konto to, ba ma yaɡe Pɔɔl maɡem. 33 Dedɛɛro 

wom ma vo Pɔɔl tei o ja‑o. O ma pa ba kwei chaponno telei ba ma vɔ‑o.* O ma daare o 

bwei se o lɔre nɔɔno wom na ye wolo to de o na ke kolo to. 34 O na bwei konto to, 

nɔɔna badaara kɔɡɔ kom wone ma laare ba ta n ni n ni. Sɔɔ kom na ye tei to ma pa se 

dedɛɛro wom ware se o lɔre kolo na ke chekke to. Konto ŋwaane o ma pa o nɔɔna bam 

ni se ba ja Pɔɔl ba vo ba dam jei sem. 35 Ba na jaane‑o ba yi nateina yam diinim jei to, 

soja tiina bam déem jeɡe se ba kwei‑o mo ba zeŋe, kolo ŋwaane nɔn-kɔɡɔ kom yia 

tiini ya seene o baŋa ne. 36 Nɔɔna bam maama ma pɛ ba pu o kwaɡa ye ba laare ba tɛ 

ba we, “Pa-na dé ɡo‑o!”  
37 Soja tiina bam na daare se ba ja Pɔɔl ba zo ba dam jei sem to, o ma ta de ba 

dedɛɛro wom o we, “A jeɡe chwoŋa se a ta taane a bere‑m na?” Dedɛɛro wom na niɡi 

taane dem to, o ma bwei Pɔɔl o we, “N ke tɛ mo n wae n ŋɔɔne Girisi tiina taane dem? 
38 Ko na ye konto to, nmo dae Ejipti tu wolo déem na pɛ se nɔɔna ve ba teo kom yiɡa 

tiina ye o daare o le nɔɔna morro tena (4,000) na ye jar-keira o ja vo kaɡoa kam yuu 

ne to.” 39 Pɔɔl ma leiri o we, “Aawo. Amo ye Juu tu mo. Ba loɡe amo Kilikia teo Tasusi 

ne mo. Amo ye teo kamunu kom konto nɔn-bu mo. A lwoori‑m se n pa-ne chwoŋa se a 

ŋɔɔne de nɔn-kɔɡɔ kom.” 40 Dedɛɛro wom ma sɛ. Pɔɔl ma zaŋe o zeɡe nateina yam 

baŋa ne. O ma zeiŋi o jeŋa kɔɡɔ kom baŋa ne. Ba maama ma cheiɡi sɔɔ. O ma ŋɔɔne 

de-ba de ba tete Juu tiina taane dem.  

22 

Pɔɔl ŋɔɔne o pa o tete  

Kikia 9:1-19; 26:2-23  

1 O déem ma ta o we, “A nɔɔna bam, a kwoa de a nu-bia, ta‑á cheiɡi-na se a tole ko 

na ye tei to a bere abam.” 2 Ba na lɔre we o ŋɔɔne ba tete taane dem to, ba ma fɔɡe ba 

tiini ba cheiɡi sɔɔ.  
3 O laam ma ta-ba o we:  

“Amo ye Juu tu mo. Ba loɡe-ne Kilikia teo Tasusi ne. Amo ma daare a ke nɔɔno teo 

konto wone. A ma zamese Gamaleli tei ne ye a lɔre debam nabaara chwei sem na ye 

tei to chekke.* Amo déem chɛ lanyerane a kwei a tete a pa Wɛ, nenɛɛne abam zem de 

na ke tei to mo. 4 Amo déem yeini a bɛɛse balo na sɛ ba tɔɡe Wɛ chwo-doŋa kam to se 

ko yi ba toone. A maa yeini a jaane nɔɔna a ke peena diɡa ne, baara de kaana 

maama.* 5 Debam kaanem yuu tu wom dedaane dé nakwa kɔɡɔ kom maama wó wane 

ba zeɡe amo cheɡa kam kwaɡa ne. Maŋa kadwoŋi ne a yeini a vei ba tei mo a jwoŋi 

twanno telo a na wó kwei a bere Juu tiina balo na wo Damasika ne to. A ma vo da se 

a ja balo na tɔɡe Yezu chwoŋa kam to, se a vɔ-ba a ja a ba Jerusalem se ba na 

waarem.  
6 Amo na maa vei to, a ma daare fee se a yi Damasika. Ko na maŋe de wea tetare to, 

pwooni ma pɔpɔ de nwoŋi wɛyuu ne de ba de pepele de kekare-ne. 7 Amo ma to teɡa 

ne ye a ni kwora na bwoŋi-ne ka we, ‘Sɔɔl, Sɔɔl! Bɛ mo ye n bɛɛse-ne konto?’ 8 Amo 

ma bwei a we, ‘Amo tu, n ye wɔ mo?’ O ma leiri o we, ‘Amo ye Yezu mo, Nazarete tu 

wolo nmo na bɛɛse to.’  
9 Nɔɔna balo na tɔɡe de amo to ma na pwooni dem ye ba wo niɡi wolo kwora na 

ŋɔɔne de amo to. 10 A laam ma bwei a we, ‘Amo tu, bɛ mo a nam wó ke?’ Dé Teiru 

wom ma leiri-ne o we, ‘Zaŋe n vo n zo Damasika teo wo, se dáane mo ba laam wó 

bere‑m kolo maama Wɛ na boŋe se n ke to.’ 11 Amo ma zaŋe wɛɛne, ye a yia daa ba 

nae, pwooni dem na tiini de pepele-ya to ŋwaane. Konto ma pa se a dwonna bam ja 

amo jeŋa ba vaŋe-ne ba ja vo teo kom wo.  
12 Nɔɔno wodwoŋi maa wora, o yere mo Anania. O maa kɔre Wɛ lanyerane, ye o tɔɡe 

debam Juu tiina chwei sem. Juu tiina balo maama na zoore Damasika ne to maa tiini 

ba pa‑o zula. 13 O laam ma ba o zeɡe amo tei ne ye o we, ‘A nu-bu Sɔɔl, jwoori n ta‑n 

nae!’ O na taɡe konto to, bedwe baŋa ne mo a yia yam puri ye a wae a nii o yibia. 14 O 

ma ta o we, ‘Debam nabaara Baŋa Wɛ mo le nmo se n lɔre o boboŋa na laɡe kolo to, 

se n daare n na Wo-pwoŋo Tu wom, ye n daare n ni o na ŋɔɔne de o kwora. 15 Kolo 

ŋwaane nmo wó zeɡe o cheɡa kam kwaɡa ne se n ta n bere nɔɔna maama nmo na nɛ 

kolo de n na niɡi kolo to. 16 Nmo nam ba jeɡe se n daa‑n dáane. Zaŋe se ba pa n jwoŋi 

sɛɛm, se n pa n wɛleera yam saare de n na lwoori Wɛ dé Teiru wom yere ŋwaane to.’*  
17 Konto na ke to, amo laam ma jwoori a vo Jerusalem. A ma vo Wɛ diɡa kam a wora 

a ware Wɛ. A na wora to, Wɛ ma pa se a na wo-kenkaɡele ne dendwɛ mo tei. 18 Amo 

nɛ dé Teiru wom na ŋɔɔne de amo ye o we, ‘Zaŋe n ke lela n duri n nwoŋi Jerusalem 

ne, kolo ŋwaane teo kom nɔɔna bam bá sɛ kolo nmo na wó ta amo ŋwaane to.’ 19 A ma 

leiri a we, ‘Amo tu, nɔɔna bam yei lanyerane we amo tole Juu tiina jeerim di sem mo 

se a ja nɔɔna balo na sɛ nmo to, se ba pe-ba se ba daare ba maɡe-ba. 20 Ko daare maŋa 

kalo ba na ɡo Stiiven wolo na zeɡe nmo cheɡa kam kwaɡa ne to, amo tete wora ye a 

sɛ se ba ɡo‑o. A maa zeɡe a nii ba ɡwaaro tem ba na le se ba daare ba dole‑o ba ɡo 

to.’* 21 Dé Teiru wom laam ma ta de amo we, a nam véi, se omo wó toŋe-ne yiɡa yiɡa 

se a vo dwi-ɡɛ tiina bam tei.”*  
 

22 Pɔɔl na ŋɔɔne tei maama to, nɔɔna bam ya chem mo ye ba cheiɡi‑o. O nam na taɡe 

dwi-ɡɛ tiina bam taane to, ba laam ma zaŋe ba baɡe de ba kwori maama ba we, “Ti-na 

o momwɛ! Ko wo maŋe se o taa ŋwe!” 23 Ba maa nana ye ba vuvuɡa ba ɡwaaro wɛɛne 

ye ba ta mɔɔne fwoɡo ba chaara. 24 Soja tiina dedɛɛro wom na nɛ kolo na ke to, o ma 

pa o nɔɔna bam ni se ba ja Pɔɔl ba zo ba dam jei sem. O ma ta-ba se ba fere‑o se ba 

daare ba lɔre o na ke kolo ye Juu tiina bam nane o baŋa ne to. 25 Ba na vɔɡe‑o ba ti se 

ba daare ba fere‑o to, Pɔɔl ma ta de soja yiɡa tu wolo na zeɡe da to o we, “Abam jeɡe 

chwoŋa se á ja Rom teo jeŋa nɔɔno á fere ye ba ta wo bwei ba nii amo na chɔɡe kolo 

to na?”  
26 Soja yiɡa tu wom na niɡi konto to, o ma vo o ta de o dedɛɛro wom o we, “Nmo 

boŋe se n ke bɛ mo? Nɔɔno wom ye Rom teo jeŋa nɔɔno mo.” 27 Dedɛɛro wom ma vo 

Pɔɔl tei o bwei‑o o we, “Nmo seene n ye Rom teo jeŋa nɔɔno mo na?” Pɔɔl ma leiri o 

we, “Ɛɛ, a ye konto mo.” 28 Dedɛɛro wom ma ta o we, omo ŋwe sabu-fɔrɔ mo ye o 

daare o ji Rom teo jeŋa nɔɔno. Pɔɔl ma leiri‑o we, “Ba nam loɡe amo pa se a maŋe a 

ye ko jeŋa nɔɔno mo.”  
29 Nɔɔna balo ya na zeɡe se ba bwei‑o taane to na niɡi konto to, ba ma kwei o yera 

ba yaɡe lela. Dedɛɛro wom de na lɔre we Pɔɔl ye Rom teo jeŋa nɔɔno to, foone ma ja‑o 

de o na pɛ ba vɔ‑o de chaponno to.  

Pɔɔl zeɡe nakwa bam yiɡa ne  

30 Dedɛɛro wom déem maa laɡe se o lɔre kolo na kea ye Juu tiina bam saŋe Pɔɔl to. 

Teɡa na poore to, o ma pa ba le Pɔɔl ba yaɡe. O ma daare o toŋe ni o pa Juu tiina 

kaanem yiɡa tiina bam de ba teo kom nakwa kɔɡɔ kom maama se ba jeeri daane. O 

laam ma ja Pɔɔl o vo o pa se o zeɡe ba yiɡa ne.  

23 
1 Pɔɔl ma yɔɔre o nii nakwa bam kɔɡɔ kom seeni ye o we, “Amo dwonna Isarele dwi 

tiina bam, ko ná ye chwei selo a na tɔɡe a ŋwea wone se ko ba ko yi zem to, foone 

tera a bochare ne, ye Wɛ yei konto.” 2 Juu tiina kaanem yuu tu wom, o yere na ye 

Anania to, na niɡi Pɔɔl na taɡe kolo to, o ma ta balo na zeɡe Pɔɔl tei ne to se ba fere o 

ni. 3 Pɔɔl ma leiri Anania o we, “Wɛ tete mo wó seene o maɡe nmo. Nmo nye de kabira 

kalo nɔɔna na fɔɡe to mo. Nmo ye wolo na jei se n di amo taane se ko tɔɡe Juu tiina 



nia yam mo, ye nmo tete mo chɔɡe-ya de n na pɛ ni we ba maɡe amo to.” 4 Nɔɔna balo 

na zeɡe Pɔɔl tei ne to ma ta ded‑o ba we, “Nmo jeɡe debam kaanem yuu tu wom n 

twea!” 5 Pɔɔl ma leiri-ba o we, “A dwonna bam, amo maŋe a yeiri we o seene o ye 

kaanem yuu tu wom mo. Ko popone Wɛ tɔnɔ kom ne ko we, n yé zaŋe n ŋɔɔne n 

chɔɡe wolo na ye yuu tu n dwonna wone to yiɡa.”*  
6 Pɔɔl na lɔre we kɔɡɔ kom nɔɔna badaara ye Saduka tiina, ye badaara de ye Farisi 

tiina to, o laam ma ŋɔɔne baŋa baŋa de kwor-dɛa ba kɔɡɔ kom wone o we, “A dwonna 

bam, amo ye Farisi tu ye a kwori a ye Farisi tiina bu. Ba zem saŋe amo se ba di amo 

taane de a na jeɡe teena we twa wó jwoori ba bi toone wone to ŋwaane.”  
7 O na taɡe konto o ti to, Farisi tiina bam de Saduka tiina bam ma bobo se ba maɡe 

ni-kantɔɡɔ daane. Ba kɔɡɔ kom maama ma pɔɔre belei. 8 Kokuri to Saduka tiina bam 

bere we twa biim tera, ye ba tɛ we malese tera, chira de nam tera. Ko daare Farisi 

tiina bam maa bere we tento maama ye cheɡa mo.  
9 Ba maama ma ke sɔɔ se ko tiini ko ɡaale. Wɛ nia zamesem tiina badaara na nwoŋi 

Farisi tiina kɔɡɔ kom wone to ma zaŋe wɛɛne ba tɔne de dam ba we, “Debam wo nɛ 

kolo nɔɔno wonto na ke o chɔɡe to. Ko nam wó wane ko taa ye cheɡa we chiru naa 

maleka mo ŋɔɔne ded‑o.”  
10 Ba ni-kantɔɡɔ kom maa fɔɡe ko pula. Ko ma pa se foone zo soja tiina dedɛɛro wom 

we ba ɡa wó ja Pɔɔl ba vaŋe ba tore mo. O ma pa ni se o soja tiina bam zo kɔɡɔ kom 

wo ba ja Pɔɔl ba wone ba ja nwoŋi, se ba daare ba ja‑o ba jwoori ba vo ba dam jei 

sem.  
11 Dɛ dem konto tete ne dé Teiru wom ma ba o zeɡe Pɔɔl tei ne ye o we, “Ta‑n jeɡe 

baare. Nmo maŋe n zeɡe amo cheɡa kam kwaɡa ne n bere Jerusalem tiina. Nmo nam 

jeɡe se n daa‑n ke konto mo Rom teo ne de.”*  

Ba kwaane se ba ɡo Pɔɔl  

12 Teɡa na poore to, Juu tiina badaara ma la se ba ke ni daane. Ba ma du de Wɛ we 

ba daa bá di wodiu naa ba nyɔ kolokolo se ko ta nii ba ná ɡo Pɔɔl. 13 Nɔɔna balo na ke 

ni daane konto to dwoi nɔɔna finna. 14 Ba laam ma zaŋe ba vo ba kaanem yiɡa tiina 

bam de ba teo kom nakwa bam tei ba ta ba we, “Debam maama ke ni daane mo dé 

tiini dé du de Wɛ we, dé daa bá di kolokolo se ko taa nii dé ná ɡo Pɔɔl. 15 Ko laam 

daare se abam de á kɔɡɔ kom maama mo toŋe ni soja tiina dedɛɛro wom tei ne se ba 

ja Pɔɔl ba nwoŋi ba ba ba pa abam. Abam wó ke se ko taa ye nenɛɛne á laɡe se á faŋe 

á nii o ni taane mo. Ko daare debam wó vo dé ke siri se dé ɡo‑o chwoŋa ne ye o ta wo 

yi abam tei.”  
16 Pɔɔl nakɔ bu déem maa wora. O ma ni keim dem konto ŋwa. O ma zaŋe o vo o zo 

soja tiina dam jei sem o ta o bere Pɔɔl. 17 Pɔɔl na niɡi konto to, o ma bwoŋi soja tiina 

yiɡa tu dedoa se o ba. O ma ta ded‑o o we, “Ja nɔn-doŋo konto n vo n dedɛɛro wom 

tei, se o jeɡe taane mo se o ta ded‑o.”  
18 Yiɡa tu wom ma tɔɡe o yiɡa o ja‑o o vo dedɛɛro wom tei. O ma ta o we, “Pɔɔl na 

ye peeno to mo bwoŋi amo o ta se a ja nɔn-doŋo konto a ba nmo tei, o na jeɡe taane 

se o ta de nmo to ŋwaane.” 19 Dedɛɛro wom ma ja o jeŋa o vaŋe‑o o ja nwoŋi dáa. O 

ma bwei‑o o we, “Nmo jeɡe bɛ mo se n ta n bere-ne?”  
20 O ma ta o we, “Juu tiina kɔɡɔ kom mo ke ni daane ba sɛ se ba jwa toŋe ni nmo tei 

ne se n ja Pɔɔl n vo ba kɔɡɔ kom wo se ko taa ye nenɛɛne ba laɡe se ba faŋe ba nii o ni 

taane mo. 21 Nam yé zaŋe n sɛ ba ni, kolo ŋwaane nɔɔna na dwoi nɔɔna finna to mo 

laɡe ba seiɡi ba tete chwoŋa ni ne se ba taa cheiɡi‑o. Ba maama nam duɡi de Wɛ se ba 

yé di naa ba nyɔ kolokolo se ko taa nii ba na wó ɡo Pɔɔl maŋa kalo to. Ba nam ti yiɡa 

mo se ba ke konto leile, ye ba laam cheiɡi se nmo ná sɛ ba ni dem.” 22 Dedɛɛro wom 

na niɡi konto to, o ma ta ded‑o o we, o yé ta o bere nɔɔn-nɔɔno we o tu o ta keim dem 

o bere‑o. O ma daare o pa se nɔn-doŋo kom viiri.  
23 Dedɛɛro wom laam ma bwoŋi o yiɡa tiina balei o ta de-ba o we, “Pa-na se soja 

tiina bia yalei (200) zaŋe se ba nwoŋi ba vo Kazaria, dedaane sisei dira fuserepɛ (70) 

de chichwoa dolena bia yalei (200). Á jeɡe se á ke siri se á nwoŋi ko maŋe de luu 

noɡo tete ne. 24 Le-na sisei á pa Pɔɔl se o di, se o de wane o vo o yi ɡɔmena tu Feliki tei 

de yazura.”  
25 Dedɛɛro wom laam ma popone tɔnɔ tento:  
26 “Amo Kaludu Lusia popone tɔnɔ konto a pa nmo Feliki wolo na ye debam yuu tu 

ɡɔmena tu wom. A jɔɔne nmo.  
27 Juu tiina badwonna mo jaane nɔɔno wonto ye ba kwaane se ba ɡo‑o. Amo nam 



lɔre we o ye Rom teo jeŋa nɔɔno mo. Konto ŋwaane amo de a nɔɔna bam ma vo dé 

jwoŋi‑o dé yaɡe. 28 A ya laɡe se a lɔre woŋo kolo ŋwaane ba na jaane‑o ba saŋe to 

mo. Mo kokuri a jaane‑o a vo a zeɡe ba nakwa kɔɡɔ kom yiɡa ne. 29 A ma lɔre we ba 

saŋe‑o ba tete chullu tem ŋwaane mo. Kolokolo nam tera ko na maŋe se ba ɡo‑o naa 

ba pe‑o. 30 Nɔɔno nam mo taɡe o bere-ne we Juu tiina badaara mo ke ni daane se ba 

chɔɡe nɔɔno wom. Konto ŋwaane mo amo boŋe ye a toŋe‑o nmo tei ne. Amo ma ta 

de balo na saŋe‑o to we, ba ba nmo tei ba ta kolo na ke to.”  
31 Soja tiina bam laam ma zaŋe ba ja Pɔɔl ba nwoŋi, ne ba na pɛ-ba ni se ba ke tei to. 

Ba ma ja‑o tete dem konto ba vo ba yi Antipatera. 32 Teɡa na poore to, soja tiina balo 

na vei teɡa ne to ma zeɡe dáane ba jwoori ba vo ba dam jei sem. Ba ma daare sisei 

dira bam yerane mo se ba tɔɡe de Pɔɔl ba vo. 33 Ba ma ja‑o ba vo ba yi Kazaria. Ba na 

yi da to, ba ma kwei tɔnɔ kom ba pa ɡɔmena tu wom ye ba ke Pɔɔl o jeŋa ne. 34 O ma 

ɡa tɔnɔ kom ye o daare o bwei Pɔɔl o we, teo kɔ mo o nwoŋi? O na lɔre we o nwoŋi 

Kilikia to, 35 o ma ta o we, “Nmo saŋena bam ná tua, amo wó bwei nmo taane dem a 

nii.” O ma daare o pa ni we ba ja Pɔɔl ba vo sɔŋɔ kolo Pɛ Herodi déem na lɔɡe to se ba 

pe‑o da ye ba taa yere‑o.  

24 

Feliki bwei Pɔɔl taane  

1 Da yanu na kɛ to, Juu tiina kaanem yuu tu Anania laam ma ba, o dedaane nakwa 

badaara. Lɔya tu wodwoŋi de tɔɡe o wo ba tei ne, o yere mo Tɛtulus. Ba ma vo ba 

jeini ɡɔmena tu wom yiɡa ne se ba tole kolo Pɔɔl na ke to ba bere‑o. 2 Ba ma bwoŋi 

Pɔɔl se o ba. Lɔya tu Tɛtulus laam ma bobo se o ŋɔɔne taane dem. O ma tole o we, 

“Debam yuu tu Feliki, debam maama yei we, nmo kwaane n pa se debam loɡo kom 

jeɡe ywoni se ko dáane. Nmo na jeɡe debam tei to mo pɛ se n fɔɡe dé teo kom ye ko 

kɛ yiɡa. 3 Nmo na ke kolo maama maŋa de maŋa naa jei de jei to, dé ke nmo lei ko 

ŋwaane kamunu kamunu. 4 Amo nam ba laɡe se a ŋɔɔne dedɛ se ko daane nmo. Amo 

nam lwoori‑m se n cheiɡi debam na jeɡe kolo fenfee se dé ta to. 5 Debam maane we 

nɔɔno wonto jeɡe nankɔɔre dedɛ. Loɡo baŋa ni maama ne o yeini o pa se bobɔɡa taa 

tui Juu tiina maama tetare ne. O maa kwori o ye yiɡa tu Nazarete tiina kɔɡɔ kom 



wone. 6 O ya ma maŋe o kwaane se o chɔɡe debam Wɛ diɡa kam chullu tem. Debam 

ma ja‑o. [Dé ya maa laɡe se dé tɔɡe debam Juu tiina chwei sem mo dé ma di o taane. 
7 Soja tiina dedɛɛro Lusia laam ma ba o vere‑o de dam debam jea ne. 8 O ma pa ni we 

balo na saŋe Pɔɔl to ba nmo tei.] Nmo nam ná bwei‑o taane, nmo wó wane n lɔre o na 

ke kolo ye debam saŋe‑o to.”  
9 Tɛtulus na taɡe konto to, Juu tiina bam ma pu o kwaɡa we, o na taɡe kolo maama 

to ye cheɡa mo.  
10 Gɔmena tu wom laam ma yeese o jeŋa Pɔɔl baŋa ne se o de daa tole o kwora. Pɔɔl 

ma ta o we, “Amo yei we nmo tei dé teo kom n nii ko baŋa ne se ko tiini ko dáane 

nenɛɛne bena dedɛ. Konto ŋwaane amo jeɡe wopwolo se a zeɡe nmo yiɡa ne a ŋɔɔne a 

jwoŋi a tete. 11 Nmo tete nam wó lɔre we amo na vei Jerusalem se a zuli Wɛ to, ko ta 

wo dwoni da fuɡa-yalei zem dɛ dem ne. 12 Juu tiina bam na nɛ amo Wɛ diɡa kam ne 

to, amo ba wora a maɡe ni-kantɔɡɔ dedaane nɔɔn-nɔɔno. Ba nam wo nɛ-ne a na pɛ 

vuvuɡa zo nɔɔna tetare ne. Ko ná ye debam Juu tiina jeerim di sem ne naa jei de jei 

teo kom wone, ba wo nɛ a na ke konto dwoŋi. 13 Wonnu telo maama ba na we a ke to, 

ba nam bá wane ba bere we te ye cheɡa. 14 Amo nam na wó sɛ a ta kolo de nmo to mo 

konto: Amo zuli Wɛ wolo na ye debam nabaara Wɛ to mo, ye a tɔɡe Wɛ chwo-doŋa 

kalo nɔɔna banto na tɛ ba we ka ye vwa to.* Amo nam sɛ a tɔɡe wonnu telo maama na 

popone Wɛ nia yam tɔnɔ kom ne, de faŋa faŋa Wɛ sampwori sem twanno tem wone to. 
15 Amo nam jeɡe teena Wɛ tei ne, ne nɔɔna banto de na jeɡe teena tei we, twa maama 

wó jwoori ba bi toone wone, nɔn-ŋona de nɔn-balwaaro maama. 16 Konto ŋwaane amo 

nam kwaane a ke kokeiri mo se a ke kolo maama na lana Wɛ de nabiina tei ne to, ye 

foone tera a bochare ne.  
17 Amo déem ya tere Jerusalem ne se ko maŋe de bena kɔɡɔ kɔɡɔ na kɛ to ye a laam 

jwoori a ba. Amo jaane sabu pɛɛra mo a ba se a pa a teo kom yiniɡa tiina badwonna, 

ye a daare a jeɡe pɛɛra se a ma a kaane Wɛ.* 18 A na wora a ke konto to, Juu tiina bam 

ma ba ba na amo Wɛ diɡa kam wone. Ba na nɛ-ne konto to, de amo maŋe a kwɛ a tete 

de Wɛ a ti. Nɔn-kɔɡɔ de maa tere a tei ne. Bobɔɡa de nam tera. 19 Ko daare Juu tiina 

badaara na nwoŋi Asia teene dem wone to mo tɔɡe ba wora. Banto ya ná jeɡe woŋo 

de amo, ko nam ya maŋe se banto mo ba ba zeɡe nmo yiɡa ne, se ba ta kolo amo na 

ke a chɔɡe to. 20 Amo na zeɡe Juu tiina nakwa kɔɡɔ kom yiɡa ne a ŋɔɔne to, nam pa se 

nɔɔna banto na zeɡe ywo-seeni to ta ba na nɛ kolo amo na ke a chɔɡe to, 21 ko ná dae 

woŋo dedoa yerane mo a taɡa. Amo na zeɡe ba wone to, a ya ŋɔɔne de a kwora 

maama mo a we, ‘Abam zem nam di amo taane kolo ŋwaane a na sɛ we twa wó jwoori 

ba bi toone wone to.’ ”  
22 Pɔɔl na taɡe konto o ti to, Feliki ma pa se ba tiŋi taane dem. O déem maŋe o yei 

Wɛ chwo-doŋa kam na ye tei to chekke. O ma ta o we, “Soja tiina dedɛɛro Lusia ná 

tua, amo laam wó di abam taane dem a ti.” 23 O ma pa soja tiina yiɡa tu wom ni se o 

ja Pɔɔl o vo o taa yere‑o, se o daare o pa‑o pwola se o badwonna wae ba zeini‑o de 

kolo o na laɡe to.  
24 Da fenfee na kɛ to, Feliki ma tɔɡe de o kaane Durusila o ba. Wonto ye Juu tu mo. 

Feliki ma pa se ba bwoŋi Pɔɔl se o ba. Ba ma cheiɡi Pɔɔl na wora o tɛ ko na ye tei ye 

nɔɔna ke ba wo-dedoa de Yezu Krista to. 25 Pɔɔl ma daare o wora o tɛ keim-laaro 

tɔɡem taane, de nɔɔna na wae ba tete ba jaana tei to. O ta ma ta o bere-ba Wɛ na wó 

ba o bore nɔɔna bora tei to. Pɔɔl na wora o tɛ konto dwoŋi to, foone ma zo Feliki. O 

ma ta o we, “Ko maŋe. Nam véi, se maŋa de maŋa, a ná laɡe‑m, a laam wó bwoŋi‑m.” 
26 O ya maŋe o boŋe we Pɔɔl wó kwei sabu mo o ma lwoori‑o. Konto ŋwaane mo o 

déem yeini o bwoŋi‑o maŋa maama o ŋɔɔne ded‑o.  
27 Bena yalei ma ba ya yi. Nɔɔno wodwoŋi ma ba o leiri Feliki yuu ne se o taa ye loɡo 

kom yiɡa tu. Wonto yere mo Pɔkia Fɛsitu. Feliki déem na laɡe se o pa Juu tiina bam 

wo pwoli to, o ma yaɡe Pɔɔl peena diɡa kam ne se o taa wora.  

25 

Fɛsitu ŋɔɔne Pɔɔl taane  

1 Fɛsitu déem na tu o ji loɡo kom tu wom ye da yatɔ kɛ to, o ma zaŋe Kazaria ne o vo 

Jerusalem. 2 O na vei o wora konto to, Juu tiina kaanem yiɡa tiina bam de ba yiɡa 

tiina ma vo o tei ba saŋe Pɔɔl. 3 Ba ma tiini ba lwoori‑o se o woli-ba o pa Pɔɔl ba 

Jerusalem. Ko ye ba na ke ni daane se ba ɡo Pɔɔl chwoŋa ne to ŋwaane mo ba lwoori 



Fɛsitu se o ke konto. 4 O ma leiri-ba o we, “Pɔɔl wo Kazaria ne ye ba jeɡe‑o ba yera. Ko 

nam bá dáane ye amo tete jwoori a vo da. 5 Ko nam ná ye o ke woŋo mo o chɔɡe, á pa 

se á yiɡa tiina bam tɔɡe de amo ba vo se á laam saŋe‑o dáane.”  
6 Fɛsitu na ke nenɛɛne da nana naa da fuɡa ba teo kom ne to, o laam ma zaŋe o 

jwoori Kazaria. O na yi da ye teɡa poore to, o ma nwoŋi o jeini se o di taane dem. O 

ma pa ni se ba ja Pɔɔl ba ba. 7 Pɔɔl na tu o ba o yi ba tei to, Juu tiina balo na nwoŋi 

Jerusalem ba ba to maa zeɡe ba ɡilimi‑o. Ba ma bobo se ba taa tɛ wo-kamunnu dedɛ 

ba pa‑o. Ba nam ware ba ta kolokolo ye ba bere we ko ye cheɡa. 8 Pɔɔl ma ŋɔɔne o 

jwoŋi o tete ye o we, “Amo wo ke kolokolo na wó wane ko chɔɡe Juu tiina nia yam, 

de Wɛ diɡa kam chullu tem to. A nam wo ŋɔɔne kolo na wó chɔɡe Rom Pa-faro wom 

yuu to.”  
9 Fɛsitu déem maa laɡe se o pa Juu tiina bam wo pwoli. Konto ŋwaane o ma bwei 

Pɔɔl o we, “Nmo wó sɛ se n vo Jerusalem se a di nmo taane dáane na?” 10 Pɔɔl ma 

leiri‑o we, “Amo nam maŋe a zeɡe nɔɔno wolo Rom Pa-faro wom na pɛ‑o ni se o di 

amo taane to yiɡa ne mo. Ywo-seeni mo maŋe se á di amo taane dem. Ko ná ye Juu 

tiina bam, amo wo chɔɡe ba kolokolo. Nmo tete nam maŋe n yei we konto ye cheɡa. 
11 Amo nam ná ke a tusi ye a ke kolo na maŋe se a te to, amo sɛ toone. Wonnu telo Juu 

tiina bam nam na ŋɔɔne ba pa amo to ná ba jeɡe cheɡa, nɔɔn-nɔɔno ba jeɡe chwoŋa se 

o ja amo o ke ba jeŋa ne. Konto ŋwaane amo laam ke a tete Rom Pa-faro wom jeŋa ne 

mo se o di a taane.”  
12 Fɛsitu na niɡi konto to, o ma ŋɔɔne de o kwaɡa nɔɔna bam, ye o laam daare o ta de 

Pɔɔl o we, “Nmo na ke n tete dé Pa-faro wom jeŋa ne to, n nam wó vo dáane mo.”  
 

13 Da fenfee déem na kɛ to, pɛ wodwoŋi o yere na ye Aɡiripa to ma zaŋe o tɔɡe de o 

nakɔ o ba Kazaria. O nakɔ wom yere mo Bɛnisi. Ba tu se ba jɔɔne Fɛsitu de o na jiɡi 

teo kom tu to ŋwaane. 14 Ba na wora da yam konto ne to, Fɛsitu ma ta taane delo na 

wo Pɔɔl yuu ne to o bere pɛ wom. O maa we, “Nɔɔno mo wo ywo-seeni Feliki na 

jaane‑o o ke peena diɡa ne ye o yaɡe‑o da. 15 Amo nam vei Jerusalem ye Juu tiina 

kaanem yiɡa tiina bam de ba teo kom nakwa bam ta o taane ba bere amo. Ba ma ta ba 

we, ko maŋe se a di o taane a vane‑o mo. 16 Amo ma ta-ba a we, debam Rom tiina ba 

jaane nɔɔno dé ke nɔɔna jeŋa ne ye o ta wo zeɡe balo na saŋe‑o to yiɡa ne se o ŋɔɔne 



o jwoŋi o tete de ba na saŋe‑o kolo ŋwaane to. 17 Ba laam ma tɔɡe de amo ba ba 

ywo-seeni. Amo maa wo pɛ se taane dem dim dáane. Teɡa na poore to, a ma zaŋe a 

nwoŋi se a di taane dem. A ma pa ni se ba ja nɔɔno wom ba ba. 18 Balo na saŋe‑o to 

ma zaŋe se ba ŋɔɔne. Amo ya maa boŋe we ba laɡe ba ŋɔɔne wo-kamunnu ba pa‑o, ye 

ba nam wo ke konto. 19 Ba na zaŋe ba ŋɔɔne kolo to ye ni-kantɔɡɔ botare mo ba tete 

Wɛ chwoŋa kam wone. Ko ma woli de nɔɔno wodwoŋi na teɡa, o yere mo Yezu, ye 

Pɔɔl maa pae se o ŋwe. 20 Amo boboŋa vuɡimi de a na wó ke tei a bwei ba taane dem 

to. Konto ŋwaane amo ma bwei Pɔɔl, se o ná wó sɛ o vo Jerusalem se a di o taane dem 

dáane. 21 Pɔɔl ma lwoori se dé daa taa nii‑o mo ye dé yaɡe taane dem se dé Pa-faro 

wom tete laam wane o di o taane. Konto ŋwaane a ma pa ni se ba taa yere‑o se ko taa 

nii maŋa kam a na wó wane a pa se o vo Pa-faro wom tei to.”  
22 Fɛsitu na taɡe konto o ti to, Aɡiripa laam ma ta o we, omo tete wó taa laɡa se o ni 

nɔɔno wom tete ni taane. Fɛsitu ma leiri‑o we, “Jwa ne mo nmo wó ni.”  
23 Teɡa daa na poore to, Aɡiripa de Bɛnisi ma zaŋe ba kwɛ nenɔŋa lanyerane ba 

nwoŋi. Soja tiina dedɛɛra dedaane teo kom yiɡa tiina ma tɔɡe ba kwaɡa ye ba vo ba 

zo taane dim jei sem. Fɛsitu laam ma pa ni pa se ba ja Pɔɔl ba ba ba zo. 24 O ma ta Pɔɔl 

taane o we, “Pɛ Aɡiripa, de abam balo maama na wo ywo-seeni zem to, nii-na! Nɔɔno 

wonto mo ye wolo Juu tiina bam maama ywoba seeni, de Jerusalem ne na jeɡe o 

taane ba ŋɔɔne de amo to. Ba maa tiini ba ŋɔɔne de dam we ko wo maŋe se nɔɔno 

wonto daa ta ŋwe. 25 Amo nam wo nɛ kolo o na ke se ko maŋe se ba ɡo‑o to. O nam na 

ke o tete Pa-faro wom jeŋa ne to, amo nam boŋe se a pa o vo dáane mo. 26 Ko daare 

amo nam ba jeɡe o woŋo kolo na jeɡe kuri to se a popone a pa amo tu Pa-faro wom. 

Konto ŋwaane mo amo pɛ se o ba o zeɡe abam yiɡa ne se á nii, ko fɔɡe ko dae nmo Pɛ 

Aɡiripa. Dé nam ná bwei‑o dé ti, ko wae ko pae se a nae o woŋo kolo a na wó popone 

a pa Pa-faro wom to. 27 Amo boŋe we, ko bá taa jeɡe kuri se a toŋe peeno se o vo 

Pa-faro wom tei, ye a wo taɡe o na jeɡe taane woŋo kolo ŋwaane to.”  

26 

Pɔɔl ŋɔɔne o pa o tete  

Kikia 9:1-19; 22:3-20  



1 Fɛsitu na ŋɔɔne o ti to, Aɡiripa laam ma ta de Pɔɔl o we, “Nmo jeɡe chwoŋa se n 

ŋɔɔne n pa n tete.” Pɔɔl ma zeiŋi o jeŋa ye o laam daare se o ŋɔɔne o jwoŋi o tete. 2 O 

maa we:  

“Pɛ Aɡiripa, amo zem jeɡe wopwolo de a na zeɡe nmo yiɡa ne se a ŋɔɔne a jwoŋi a 

tete de Juu tiina bam na saŋe-ne wonnu telo maama ŋwaane to. 3 Amo seene a jeɡe 

wopwolo, nmo na tiini n yei Juu tiina chullu tem de ba ni-kantɔɡɔ na ye tei to 

ŋwaane. Mo kokuri a lwoori‑m se n kwaane n cheiɡi a taane dem.  
4 Juu tiina bam maama maŋe ba yei amo ŋwea na ye tei a biini ne, se ko ba ko yi 

zem. Banto nam yei ba na loɡe-ne maŋa kalo ye a wo amo tete teo kom ne de 

Jerusalem ne to maama. 5 Ba maa maŋe ba yei we ko ye boboa ne mo amo maŋe a 

tɔɡe a wo Farisi tiina kɔɡɔ kom wone ye a tɔɡe a sɛ ba chullu tem na tiini te damma te 

dwoi debam Wɛ chullu tem maama to. Ba ná laɡa, ba ya wó wane ba ta we konto ye 

cheɡa mo. 6 Woŋo kolo ŋwaane ye a zeɡe ywo-seeni zem se ba bwei amo taane to ye a 

na jeɡe teena we, Wɛ wó bi twa toone wone ne o na pwooli de dé nabaara bam se o ke 

tei to. 7 Debam Isarele dwia fuɡa-yalei maama tiini dé zuli Wɛ wea de tete maama ye 

dé jeɡe teena se dé na Wɛ na ɡwoni o ni se o ke wonnu tento dwoŋi to. Pɛ, amo na 

jeɡe o teena yam konto to mo pɛ se Juu tiina bam jeɡe-ne ba saŋa. 8 Wɛ nam bá wane 

o bi twa toone wone na? Bɛŋwaane mo abam ware se á sɛ konto?  
9 Ko ná ye amo tete de, a déem boŋe we, a ná wae kolo maama a ke se ko chɔɡe Yezu 

na ye Nazarete tu to yere. 10 Amo ke tento maama Jerusalem ne. Juu tiina kaanem 

yiɡa tiina bam déem mo pɛ-ne chwoŋa se a taa jaane Wɛ tete nɔɔna a ke peena diɡa 

ne. Ba ta ná yeini ba ɡo-ba, amo wó pu balo na ɡo-ba to kwaɡa. 11 Kuni dedɛ amo maa 

yeini a kare a vei Juu tiina jeerim di sem maama ye a jaane-ba a pa ba na waarem. A 

maa kwaane a fe-ba se ba twe ba Teiru wom yere. A bane na tiini de zaŋe de-ba to, a 

yeini a tɔɡe ba nɛ vei teene yiɡa yiɡa ye a jeɡe-ba a bɛɛsa.*  
12 Dɛ dedwe mo a zaŋe a maa vei Damasika se a zeili Yezu nɔɔna konto dwoŋi. Juu 

tiina kaanem yiɡa tiina bam ya pɛ-ne chwoŋa de dam se a vo da a yaare-ba. 13 Pɛ, 

debam déem wo chwoŋa ne mo dé via. Ko ye wea tetare ne mo. Amo ma na pwooni 

na tiini de dana de dwoi wea kam na ye tei to de nwoŋi wɛyuu ne de ba de kekare 

amo de balo na tɔɡe de amo to. 14 Debam maama ma to teɡa ne. Amo ma ni kwora na 

ŋɔɔne de Juu tiina taane ka we, ‘Sɔɔl, Sɔɔl, bɛ mo ye n jeɡe-ne n bɛɛsa konto? Nmo ke 

nenɛɛne nabea ná kwaane se ka ta wolo na jeɡe-ka o pa to mo. Nmo wó jwoori n 

chɔɡe n tete mo.’ 15 A ma bwei a we, ‘Amo tu, n ye wɔ mo?’ Dé Teiru wom ma ta o we, 

‘Amo ye Yezu wolo nmo na jeɡe n bɛɛsa to mo. 16 Nam zaŋe n zeɡe wɛɛne. Amo veere 

a tete a pa nmo se a wane a le‑m se n ta‑n ye a tontoŋeno mo, se n daare n pa se nɔɔna 

lɔre nmo zem na nɛ kolo amo tei ne, de kolo amo na wó bere nmo to. 17 Amo wó jwoŋi 

nmo Juu tiina bam jeŋa ne a yaɡe, de dwi-ɡɛ tiina bam jeŋa ne. Amo laam nam wó 

toŋe‑m se n vo dwi-ɡɛ tiina bam tei, 18 se n pa ba yia puri n daare n le-ba lim wone n 

yaɡe pwooni yiɡa ne. Nmo wó le-ba setaana pɛ dam wone n daare n ke-ba Wɛ jeŋa ne. 

Konto to, Wɛ wó yaɡe ba wɛleera o ma chɛ-ba pa se ba na jeiŋa jei o tete nɔɔna bam 

wone, ba na ke ba wo-dedoa de amo to ŋwaane.’  
19 Pɛ Aɡiripa, Wɛ na le o bere-ne keim delo na nwoŋi o telaao ne to, a yɔɔre a sɛ-de 

mo. 20 Amo bobo a ta Wɛ kwora a bere nɔɔna Damasika ne mo, de Jerusalem ne, ko 

woli de Judea teene dem maama ne, de dwi-ɡɛ tiina bam de tei ne. A bere-ba se ba 

leiri ba wo se ba daare ba pipiri ba taa tɔɡe Wɛ, se ba taa tɔɡe kikia yalo na wó bere 

we ba seene ba leiri ba wo to mo. 21 Konto ŋwaane mo Juu tiina bam jaane-ne maŋa 

kalo a na wo Wɛ diɡa kam ne to. Ba ma kwaane se ba ɡo-ne. 22 Wɛ nam mo woli-ne se 

ko ba ko yi zem. Konto ŋwaane mo a zeɡe ywo se a ta cheɡa a bere nɔɔna maama, ko 

ná ye nɔn-kamuna naa nɔɔno de nɔɔno de. Amo na yeini a tɛ kolo to ye bedwe mo de 

faŋa faŋa Wɛ sampwori sem de Moses tete déem na taɡe we ko wó ke to. 23 Konto mo 

ye we Wɛ Dam Tu Krista jeɡe se o na yaara ye o ji wolo na wó da yiɡa o bi toone 

wone o vo Wɛ tei.* O maa wó pa Juu tiina bam de dwi-ɡɛ tiina bam de na pwooni se 

Wɛ jwoŋi-ba.”  
24 Pɔɔl na wora o ŋɔɔne o pa o tete konto dwoŋi to, Fɛsitu ma zaŋe o ta de kwor-dɛa 

o we, “Pɔɔl, nmo yirisi mo! Nmo na zamese tɔnɔ dedɛ to mo pɛ n boboŋa tera konto.” 
25 Pɔɔl ma leiri o we, “Debam tu Fɛsitu, ko dae we a yirisi. Amo na zeɡe a tɛ kolo to ye 

cheɡa mo ye ko jeɡe swa lanyerane. 26 Pɛ Aɡiripa maŋe o yei wonnu tem konto ni ne. 

Amo wó wane a ŋɔɔne a taane ded‑o jaja. Amo yei we a na ŋɔɔne kolo maama to dae 

wo-doŋo o tei ne, kolo ŋwaane keim dem konto wo seiɡi de ke ɡuɡworo ne. 27 Pɛ 

Aɡiripa, nmo sɛ faŋa faŋa Wɛ sampwori sem na bere kolo to na? A yei we n sɛ.” 
28 Aɡiripa ma ta de Pɔɔl o we, “Nmo boŋe se n ke lela n pa se amo tɔɡe a ji Krista bu 

mo na?” 29 Pɔɔl ma leiri o we, “Ko ná ye lela naa ko ná dááne, amo lwoori Wɛ se o pa 

nmo de ji ne amo na ye tei to. Ko nam dae nmo yerane, se ko ye balo maama zem na 

jei ba cheiɡi amo taane dem to mo de. Amo laɡe se á maama ji ne amo tei, ko ná dae 

ba na vɔɡe-ne de chaponno tem to yerane mo a ba laɡe se á na.”  
30 Pɛ wom, de ɡɔmena tu Fɛsitu, de Bɛnisi, de balo maama na wora to laam ma zaŋe 

ba nwoŋi. 31 Ba na nwoŋi to, ba maa ŋɔɔne daane ye ba we, “Nɔɔno wonto kikia wo 

maŋe se o na toone naa se ba ke‑o peena diɡa ne.” 32 Aɡiripa ma ta de Fɛsitu o we, “Dé 

ya wó wane dé le nɔɔno wonto dé yaɡe, ko ná dae o na ke o tete Pa-faro wom jeŋa ne 

to ŋwaane.”  

27 

Pɔɔl maa vei Yitalia  

1 Ba déem laam na boŋe se ba pa dé zo nabworo dé vo Yitalia to, ba ma ja Pɔɔl de 

peena badwonna ba ke soja yiɡa tu wodwoŋi jeŋa ne, o yere na ye Juliu to. O nwoŋi 

Pa-faro wom tete soja tiina kɔɡɔ kom wone mo. 2 Dé ma na nabworo, ko nwoŋi 

Adaramuta ye ko laɡe ko vo teene delo na wo Asia naneo kom ni ne to. Dé ma vo dé 

zo ko wo dé tɔɡe dé kɛ. Arisaka de ma tɔɡe debam o kɛ. Wonto nwoŋi Makedonia teo 

kodwoŋi ko yere na ye Tɛsaloni to mo.*  
3 Teɡa na poore to, dé ma vo dé yi Sidon. Juliu ma duri Pɔɔl ŋwaŋa ye o pa‑o 

chwoŋa se o vo o badwonna tei se ba ke kolo o na laɡe to ba pa‑o. 4 Dé ma zaŋe dé 

yaɡe dáane se dé kɛ naneo kom wo. Vo-dɛɔ maa jeeri debam ko maɡa. Konto ŋwaane 

dé ma jwoori dé dale Kupirus teo buburu kom yera dé kɛ. 5 Dé ma daare dé tɔɡe naneo 

kom wo dé vo dé da Kilikia dé Panfilia tei dé kɛ. Dé ma vo dé yi Lukia teo kodwoŋi, 

ko yere mo Mura. 6 Dé na yi da to, soja yiɡa tu wom ma na nabworo kodwoŋi ko na 

nwoŋi Alɛzandaria ko maa vei Yitalia to. O ma pa se dé zo-ko. 7 Dé maa wo naneo 

kom wone dé vei fenfee ye dé ke da kɔɡɔ kɔɡɔ. Ko ma tiini ko chamma ye dé vo dé yi 

Kanidu na bwola mɛ to. Vio kom na jeeri debam ko maɡe konto to, dé daa ma ware dé 

yɔɔre yiɡa dé kɛ. Konto ŋwaane dé ma vo dé dale Kiriti buburu kom yera dé kɛ dé da 

Salimwoni jei sem. 8 Dé ma yɔɔre dé dale buburu kom yera. Ko ma tiini ko chamma ye 

dé laam yi jei selo yere na ye ‘Nabwooru Guɡwor-laao’ to. Lasea teo kom bwola de jei 

sem konto.  
9 Debam ma tiini dé dáane jei sem konto ne. Ko ma ba ko yi maŋa kam ko na damma 

se nɔɔna ja nabworo ba zo naneo kom wo to. Juu tiina ni-vɔɔm dɛ dem maŋe de kɛ ye 

ko daare se bene dem mo ti. Pɔɔl ma kaane-ba o we, 10 “A badwonna bam, amo na nɛ 

kolo to, dé ná zaŋe se dé daa kɛ, dé wó na dé chaveera. Dé wonnu maama laɡe te 

chɔɡe mo. Ko dae nabworo kom de ko zela yam yerane, ko wae se debam tete de ɡa 

dé ŋwea.” 11 Pɔɔl na taɡe konto to, soja yiɡa tu wom maa wo sɛ o na taɡe kolo to, ye o 

daare o sɛ nabworo kom tu wom de wolo na chwo-ko to taane dem. 12 Nabwooru 

ɡuɡworo kom mɛ ba na wora to ba lana se ba taa tiɡi da se vo-dɛɔ kom maŋa kam ba 

ka kɛ. Nɔɔna bam dedɛ boboŋa ma ja se ba zaŋe ba kɛ naneo kom wo se ba kwaane ba 

nii ba wó wane ba yi Fonikas na. Fonikas wo Kiriti ne ye ko jeɡe nabwooru ɡuɡworo 

kolo kwaɡa na yaɡe vio kom to mo. Ba ná yi da, ba wó wane ba taa tiɡi da se vio kom 

maŋa kɛ.  
13 Vio laam ma nwoŋi teɡa-kuri seeni ko dole mɛmɛ. Nɔɔna bam maa boŋe we, ba wó 

wane ba na chwoŋa ba ke kolo ba na boŋe to mo. Ba ma ti ba yiɡa se ba kwei 

nabworo kom ba kɛ. Ba maa dale Kiriti buburu kom yera ba maa kɛa. 14 Debam maa 

wo yi yiɡa yiɡa ye vo-dɛɔ zaŋe ko zeɡe bubɛ dem ne ko ba ko maɡe debam. Ba déem 

bwoŋi vio kom konto yere we, ‘Yurakulu’. 15 Vio kom na tiini ko maɡe debam konto 

to, dé daa ma ware se dé pa nabworo kom yɔɔre vio kom na nwoŋi mɛ to. Dé na 

kwaane dé ɡa to, dé ma yaɡe nabworo kom dé pa vio kom. 16 Vio kom ma ja debam ko 

vo ko pa se dé dale buburu kodwoŋi yera pa se vio kom daa ba maɡe debam dedɛ. 

Bubɛ dem konto yere mo Kɔda. Dé ma tiini dé toŋe cham dé liiri nabworo-balaŋa kam 

dé ke nabworo-kamunu kom wone se ka yé chɔɡe. 17 Nɔɔna bam na ke konto to, ba ma 

kwei ŋone ba pa se tɔɡe nabworo-kamunu kom kuri ye ba vɔ ko maama. Ba maa kɔre 

foone we vio kom wó zeɡe ko maɡe-ba ko ja vo na-kwala jei selo yere na ye Suritis to. 

Konto ŋwaane ba ma kwaane ba cheiŋi nabworo kom pa se ko daa ba tiini ko dura, ye 

ba yaɡe-ko ba pa vio kom. 18 Vo-dɛɔ daa ta ma tiini ko maɡe debam. Teɡa na poore to, 



ba ma bobo se ba le nabworo kom zela yam ba dole ba yaɡe na bam wone se ko daa 

ye taa duna. 19 Teɡa daa na poore to, ba tete ma ma ba jea ba le nabworo kom yera 

wonnu ba de na bam wone. 20 Ko déem ye da kɔɡɔ kɔɡɔ mo debam na wo nɛ wea kam 

de chalechwe sem. Vo-dɛɔ daa ta maa tiini ko maɡe debam ye ko ba yaɡa. Debam daa 

ba teena we dé wó wori.  
21 Nɔɔna bam maa na vei taa ye ba ba di wodiu to, Pɔɔl ma zaŋe o zeɡe ba wone o 

ta-ba o we, “A badwonna bam, abam ya ná sɛ amo ni ye dé wo yaɡe Kiriti, dé ya bá na 

chɔɡem de chaveera yanto dwoŋi. 22 Amo laam nam lwoori abam se á ta‑á jeɡe pu-dɛa. 

A yei we abam wolowolo bá ɡa o ŋwea, se ko ye nabworo kom yerane mo wó chɔɡe. 
23 Ko ye diim tete ne mo Wɛ wolo na tei amo ye a ye o tontoŋeno to toŋe o maleka 

amo tei ne. 24 Ka ma ta ka we, ‘Pɔɔl, ye ta‑n kɔre foone, se nmo jeɡe se n vo n zeɡe 

Pa-faro wom yiɡa ne mo. Wɛ ye ŋwaŋa tu ye o wó pa se nɔɔna balo na tɔɡe ba wo 

nabworo kom wone to de jwoŋi ba ŋwea.’ 25 Konto ŋwaane, a badwonna bam, ta‑á 

jeɡe-na pu-dɛa. Amo jeɡe teena Wɛ tei ne we, maleka kam na taɡe o bere-ne kolo to 

wó seene ko ke. 26 De konto de, vio kom jeɡe se ko maɡe debam ko ja vo ko zeɡe bubɛ 

dedwoŋi yuu ne.”  
27 Vio kom déem maa maɡe debam taa ko jeɡe ko kɛa Adaria naneo kom wone. Ko 

ma yi debam da fuɡa-yana tete ne. Tete kokoro ne balo na chwo nabworo kom to maa 

boŋe we dé wora dé twɛ bubɛ mo. 28 Ba ma kwei kandwɛ na leiɡa ŋwana ni ne ba de 

na bam wone se ba lɔre ba na luuna tei to. Ba ma na we na bam luuna ba maŋe 

nenɛɛne miita finna mo tei. Ko na ke fee to, ba daa ma ke konto ye ba na we na bam 

ta luuna ko maŋe de miita fintɔ. 29 Ba ma kɔre foone we, vio kom wó maɡe nabworo 

kom ko ja vo ko maɡe de peero. Konto ŋwaane ba ma le nabworo kom zeɡem luuru 

tena ko kwaɡa ne ba de na bam wone. Ba ma daare ba lwoori Wɛ taa, se teɡa ba ka 

poore. 30 Nabworo kom chwoona bam ma boŋe se ba lu se ba daare nabworo kom. Ba 

ma le nabworo-balaŋa kam ba de na bam wone ye ba ke nenɛɛne ba laɡe ba vo se ba 

le nabworo kom yiɡa luuru tem mo tei. 31 Pɔɔl na lɔre ba na boŋe se ba ke tei to, o ma 

ta de soja yiɡa tu wom de o nɔɔna bam o we, “Nɔɔna banto ná nwoŋi ba daare 

nabworo kom, abam bá wane á jwoŋi á ŋwea.” 32 Pɔɔl na taɡe konto to, soja tiina bam 

ma ɡwoni ŋone selo ba na mɛ ba lei nabworo-balaŋa kam to ba de-ka ba yaɡe.  
33 Teɡa na wora ka poore to, Pɔɔl ma lwoori ba maama se ba zaŋe ba di wodiu. O ma 



ta de-ba o we, “Zem mo jeɡe da fuɡa-yana lwia dedɛ na jeɡe abam ye á peene kana á 

ba di wodiu. 34 A nam lwoori abam se á zaŋe á di wodiu. Á ná wo ke konto, á bá wori. 

Á ta‑á yei we abam ba laɡe á yu-yua tete á ɡa.”  
35 Pɔɔl na taɡe konto o ti to, o ma kwei bworobworo o zeɡe ba maama yiɡa ne o ke 

Wɛ lei ye o daare o fɔ-ko o wora o di. 36 Ko ma pa se ba maama laam ke pu-dɛa ye ba 

di wodiu. 37 Debam maama ni déem ye nɔɔna bia yalei de fuserepɛ-baredo (276) mo 

nabworo kom wone. 38 Nɔɔno maama na di o zaŋe to, ba ma le mena ywollu tem 

nabworo kom wone ba de na bam wone, se ko daa yé taa duna.  
39 Teɡa laam na poore to, nɔɔna bam maa yeiri buburu kolo ni ne ba na wora to. Ba 

ma nii ba na ɡuɡworo na na vei ba tiɡi da to. Ba maa boŋe se ba nii ba wó wane ba pa 

se nabworo kom tɔɡe dáane ko bɛ na. 40 Ba ma ɡwoni ŋone selo na leiɡi nabworo kom 

zeɡem luuru tem to ba yaɡe pa se te misi na bam wone. Ba ma daare ba bwoli ŋone 

selo na vɔɡe nabworo kom naywi sem to se ba taa pae ko vei ne ba na laɡe tei to. Ba 

laam ma kwei ɡɔrɔ ba lei nabworo kom yiɡa ne se vio kom taa maɡa se ko yɔɔre ko 

bɛ. 41 Nabworo kom ma vo ko yi na-kwala jei ko cheiŋi da. Ko yiɡa kam ma moore 

kasolo wone ye ka daa ware ka le. Ko daare na bam maa tiini ba pɔɡele ye ba maɡe 

nabworo kom kwaɡa kam pa se ka wora ka chɔɡa yera yera.  
42 Soja tiina bam déem ma ke ni daane se ba ja peena bam ba ɡo, se ba wolowolo yé 

zaŋe o yɛ o vere o tete ba jea ne. 43 Ba yiɡa tu wom maa laɡe se o jwoŋi Pɔɔl ŋwea. O 

ma che-ba se ba yé ke kolo ba na boŋe to. O ma daare o pa ni se nɔɔna balo na wó 

wane ba yɛ ba nwoŋi to, se ba da yiɡa ba faŋe ba chu na bam wone se ba yɛ ba bɛ, 
44 se balo na daare to kwei nabworo kom da-dedwaaro tem naa ko wonnu telo na 

bwori to ba ma yɛ ba bɛ. Konto mo debam maama ke dé ma jwoŋi dé tete.  

28 

Ko na ke tei Maleta ne to  

1 Dé na wori dé bɛ bubɛ konto to, dé ma lɔre we bubɛ dem konto yere mo Maleta. 
2 Nɔɔna balo na zoore dáane to maa tiini ba jeɡe debam ŋwaŋa. Doa maa bobo ka 

wora ka nena pa se waaro wora. Ba ma dwei mini ba pa debam maama se dé weeri. 
3 Pɔɔl ma puuri dɛ o wora o ke mini dem wone. Mini dem fonyoɡo ma pa se 



basankwea nwoŋi dɛ sem wone ka kekare Pɔɔl jeŋa ka lei da.* 4 Teo kom tiina bam ma 

na basankwea kam na leiɡi Pɔɔl jeŋa kam ne to. Ba maa tɛ daane ba we, “Keim dento 

bere we nɔɔno wonto ye nɔn-ɡoro mo. O na luɡi naneo kom wone to, ko nam wo 

maŋe se o taa ŋwe. Wɛ wo sɛ se o wori.”  
5 Pɔɔl ma miisi basankwea kam o de mini dem wone ye kolokolo wo ke‑o. 6 Ba maa 

zeɡe ba cheiɡi ba nii se o yera ɡa wó fole mo naa o pɔpɔ o to teɡa ne o te. Ba na 

cheiɡi konto taa to, ba maa wo nɛ we kolokolo ke‑o. Ba ma leiri ba boboŋa o ŋwaane 

ye ba daare ba we, “Nɔɔno wonto ye wɛ dedwoŋi mo!”  
7 Jeiɡa kam konto seeni nɔɔno wodwoŋi kara bwola da. Nɔɔno wom yere mo Pubilu. 

Wonto mo ye teo kom konto dedɛɛro. O ma jeeri debam lanyerane o sɔŋɔ ne. Dé ma 

ke da yatɔ da. 8 O kwo maa tiɡi o weela. Paa de wo-zuru mo jeɡe‑o. Pɔɔl ma zo o diɡa 

kam se o na‑o. O ma lwoori Wɛ o pa‑o, ye o zi o jea o baŋa ne pa se jaweo kom jei. 9 O 

na ke konto to, teo kom tiina balo maama na weele to maa tui o tei ye o pa ba na 

yazura. 10 Ba ma kwei pɛɛra dedɛ ba ja ba ba pa debam. Maŋa kalo dé daa na laɡe dé 

zo nabworo se dé kɛ to, ba ma ke kolo maama dé na laɡe to nabworo kom wone se dé 

ja kɛ.  

Ba vo ba yi Rom  

11 Dé déem ke chane setɔ mo teo kom konto ne ye dé laam na nabworo kodwoŋi kolo 

ba na bwoŋi we ‘Wa-yeywa’ to. Ko déem nwoŋi Alɛzandaria mo ko ba ko zeɡe bubɛ 

dem konto ni ne taa ye vo-dɛɔ kom maŋa kɛ. Dé déem ma zo ko wo se dé kɛ. 12 Dé ma 

tɔɡe naneo kom wo dé vo dé yi Sirakuza. Dé ma peini da da yatɔ. 13 Dé ma zaŋe dáane 

dé tɔɡe naneo kom wo dé vo dé yi Rɛɡimu. Teɡa na poore to, vio ma zaŋe dé kwaɡa 

ne ko bobo se ko taa maɡa. Dé ma ke da yalei ye dé vo dé yi Putioli dé zeɡe da. 14 Dé 

ma nwoŋi nabworo kom wone dé vo dé maŋe de Yezu tɔɡena badwonna. Ba ma 

lwoori debam se dé ke da yarepɛ ba tei ne. Dé ke konto mo ye dé laam vo dé yi Rom. 
15 Yezu tɔɡena balo na wo Rom ne to ma ni debam ŋwa. Ba ma zaŋe Rom ne se ba 

nwoŋi ba jeeri debam chwoŋa ne. Ba déem tu ba yi Apiu yaɡa kam na wo mɛ to, ye 

badaara de déem ba jei selo ba na bwoi we ‘Veira Di Setɔ’ to se ba jeeri debam. Pɔɔl 

na nɛ-ba konto to, o ma ke Wɛ lei ye o daare o su de dam. 16 Dé na vei dé yi Rom 

konto to, ba ma pa Pɔɔl chwoŋa se o taa zoore o na laɡe mɛ to, ye ba pa soja tu taa 

tɔɡe‑o o yera.  

Pɔɔl bere Wɛ cheɡa kam Rom ne  

17 Da yatɔ na kɛ to, Pɔɔl ma bwoŋi teo kom Juu tiina nakwa se ba tiɡisi daane. Ba na 

tu ba wora konto to, Pɔɔl ma ta de-ba o we, “A nu-bia bam, amo wo ke kolokolo a 

chɔɡe debam nɔɔna bam wo, naa a chɔɡe chullu telo dé nabaara bam na tiŋi ba pa 

debam to. De konto de, ba jaane amo Jerusalem ne ye ba laam ke-ne Rom tiina jeŋa 

ne se a taa ye peeno. 18 Ba déem bwei-ne taane se ba nii. Ba maa wo nɛ amo na ke kolo 

a chɔɡe se ko pa ba ɡo-ne to. Konto ŋwaane ba ya maa laɡe se ba yaɡe amo. 19 Juu 

tiina bam maa wo sɛ konto. Mo kokuri ko déem ye fefeo mo ko pa-ne se a ke a tete 

Rom Pa-faro wom jeŋa ne se o di a taane. Ko nam dae we amo ya jeɡe taane mo de a 

tete dwi tiina bam. 20 Konto ŋwaane mo amo bwoŋi abam se á ba se dé ŋɔɔne daane dé 

nii. Ba na vɔɡe amo de chaponno tem to, ko ye amo na sɛ wolo wom Juu tiina bam na 

jeɡe o teena to ŋwaane mo.”  
21 Pɔɔl na taɡe konto to, ba ma ta ded‑o ba we, “Debam nam wo jwoŋi tɔnɔ Judea 

tiina bam tei ne ba na popone ba ta nmo taane to. Debam ta wo nɛ dé nu-bu wolowolo 

na nwoŋi da o ba o ta nmo taane o bere debam, naa o ta wo-balɔrɔ o pa nmo. 
22 Debam nam wó taa laɡe se dé lɔre nmo na jeɡe kolo n boboŋa ne to. Kolo ŋwaane 

ko ná ye nmo na tɔɡe chwo-doŋa kalo to, dé maŋe dé yei we nɔɔna yeini ba ŋɔɔne ba 

yaale-ka jei maama ne mo.”  
23 Ba laam ma laɡe dɛ ba pa Pɔɔl. Dɛ dem na yi to, nɔɔna dedɛ ma ba jeiɡa kalo Pɔɔl 

na zoore da to. Ba na tu konto to, o ma tiini o ŋɔɔne o bere-ba taa, ko zeɡe zezeŋa ne 

se ko vo ko yi dedaan-ni. O ma ta Wɛ paare dem na ye tei to o bere-ba. O ma ma Wɛ 

cheɡa kalo na popone Moses nia tɔnɔ kom ne, de faŋa faŋa Wɛ sampwori sem twanno 

tem wone to o bere-ba, ye o kwaane se o pa ba sɛ cheɡa kalo o na tɛ Yezu ŋwaane to. 
24 O na bere-ba konto to, badaara ma sɛ o taane dem. Badaara de maa wo sɛ. 25 Ba ma 

zaŋe se ba viiri ye ba maɡe ni-kantɔɡɔ daane Pɔɔl ya na taɡe kolo to baŋa ne. Ba ta na 

wo viiri to mo Pɔɔl taɡe taane dento o woli da:  

“Wɛ Sin-laao kom déem tɔɡe Wɛ sampwora Izaya kwora mo ko ta cheɡa de abam 

nabaara bam we:  



26 Véi a nɔɔna bam tei n ta de-ba we:  

‘Abam wó fɔɡe á ta‑á cheiɡi Wɛ taane dem,  

ye á bá ni de kuri.  

Abam yia nam wó kwaane ya nii,  

ye á na nɛ kolo to bá zo á yuu.’  
27 Kokuri nɔɔna bam konto boboŋa seene ya te mo.  

Ba zwa de ma kwareme,  

ye ba daare ba pu ba yia.  

Ko ná dae konto, ba yia na nɛ kolo to  

jeɡe se ko zo ba yuu mo.  

Ba zwa de ya jeɡe se ya ni Wɛ taane dem,  

ye ba boboŋa de wó lɔre de kuri.  

Ba ya ná ke konto, ba ya wó pipiri ba sɛ amo Wɛ  

se a pa ba na fɔɡem.”*  
28 Pɔɔl laam ma ta o kweeli o we, “Á nam ta‑á yei-na we Wɛ pɛ se dwi-ɡɛ tiina mo 

lɔre o na wó jwoŋi-ba o yaɡe tei to. Banto nam mo wó sɛ.” [29 O na taɡe konto to, Juu 

tiina bam ma nwoŋi o tei ne. Ba na maa viiri to, ba ma tiini ba maɡe ni-kantɔɡɔ ba pa 

daane.]  
30 Pɔɔl déem ke bena yalei mo jei sem konto ne. O maa zoore o na laɡe mɛ to ye o 

ŋwe sabu. O maa yeini o jeeri nɔɔna balo maama na tui o tei se ba na‑o to. 31 O maa 

yeini o bere Wɛ paare dem cheɡa kam ye o tɔɔle dé Teiru Yezu Krista kwora. O déem 

ŋɔɔne de baare mo ye nɔɔn-nɔɔno wo cheɡe o yiɡa.  

Tɔnɔ kolo Pɔɔl na popone o pa  

Rom Tiina to  
Pɔɔl mo popone tɔnɔ konto se o pa Yezu nɔɔna balo na wo Rom teo ne to. O boboŋa nam ye se o 

maŋe Wɛ kwor-ywoŋa kam mo o bere-ba, se ba wane ba lɔre Wɛ na ke tei o vere nɔɔna ba 

wɛleera wone, se ba daare ba me ded‑o to. O ma bere we Wɛ Ni-dwoori dem ni-kaana yam ba 

jeɡe dam se ya vere nɔɔna ya yaɡe de ba wɛleera, ye o daare o ta Wɛ Sin-laao na toŋe tei debam 

ŋwea wone, pa se dé daa yé taa kɔre foone de wɛleera dam naa toone dam to.  

Pɔɔl déem teene se o kaare o yi Rom o na Yezu nɔɔna bam. O maa laɡa se o kwɛ ba boboŋa mo 

yiɡa se ko lwoori o tutuuri dem. O ma ta de-ba ba na wó taa jeɡe ba ŋwea tei se ko bere we ba 

teena yɔɔre ya tiɡi Baŋa Wɛ wone mo to. O pɛ ba maane we ba jeɡe se ba taa zoore daane de 

ywoni mo se ba ta taa swoi daane. O na laɡe o ti o tɔnɔ kom poponem to, o toŋe wara mo o pa 

nɔɔna balo o na yei Rom teo kom wone to.  

1 
1 Amo Pɔɔl wolo na ye Yezu Krista kabaa to mo popone tɔnɔ konto. Wɛ mo tiŋi-ne se 

a taa ye Yezu totoŋa nakwe, ye o kuri-ne se a taa tɔɔle o kwor-ywoŋa kam.  
2 Faŋa faŋa to Wɛ maŋe o da o sampwori sem ŋwaane mo o pa se ba popone o tete 

tɔnɔ kom wone we, o pwooli se o toŋe o kwor-ywoŋa kam konto se nɔɔna lɔre-ka.* 3 Ka 

ye o Bu wom taane mo, wolo na ye debam Teiru Yezu Krista to. Wonto na jiɡi nabiinu 

to, ba loɡe‑o Pɛ David dwi tiina bam wone mo. 4 Wɛ Sin-laao kom nam wo o tei ne de 

dam, ye Wɛ tɔɡe ko ŋwaane o bi‑o toone wone se ko bere we o seene o ye Wɛ Bu 

wom. 5 Wonto ŋwaane mo Wɛ ke zaane debam yuu ne, se dé taa ye Yezu tontoŋena ye 

dé pa o yere zaŋe wɛɛne. O ma toŋe debam se dé vo dwi maama tiina tei ne dé pa ba 

sɛ‑o de ba wo maama, se ba daare ba taa tɔɡe o ni. 6 Abam de tɔɡe á ye balo Wɛ na 

kuri se á ba á ta‑á ye Yezu Krista nyem to mo.  
7 Amo popone a pa abam balo na wo Rom ne ye Wɛ swoi abam pa se o kuri abam se 

á ta‑á ye o nɔɔna to.  

Dé Kwo Wɛ, de dé Teiru Yezu Krista wó pa abam zaane de yazura.  

Lei keim  

8 Da-yiɡa to, amo laɡe a da Yezu Krista ŋwaane a ke amo Tu Wɛ lei a pa abam 

maama, de nɔɔna na ŋɔɔne abam taane jei maama ne we á ke á wo-dedoa de Yezu to. 
9 Amo tiini a toŋe a pa Wɛ mo de a wo maama de a na tɔɔle o Bu Yezu kwor-ywoŋa 

kam tei to. Wɛ wó zeɡe amo kwaɡa ne we, amo yeini a lwoori‑o, 10 ye a ɡuli abam 

ɡula o yiɡa ne maŋa maama. Amo ta yeini a lwoori‑o se, o ná sɛ, se o pa-ne chwoŋa se 

a ba abam tei leile konto.* 11 Abam fera tiini ya jeɡe amo. A laɡe se a na abam, se Wɛ 

Sin-laao kom laam wane ko da amo ŋwaane ko zeini abam de Wɛ pɛɛre delo na wó pa 

á ta‑á jeɡe dam to. 12 Amo na laɡe kolo to mo ye se dé na baare da-tei ne, debam 

maama na jeɡe wo-dedoa de Yezu to ŋwaane.  
13 A nu-bia bam, lɔre-na we amo kwaane mo kuni dedɛ se a laɡe chwoŋa a ba a na 

abam, ye a daa ta wo nɛ chwoŋa de zem maama. A laɡe a ba se a wane a jwoŋi nɔɔna 

abam wone a ke-ba Wɛ jeŋa ne, ne amo na maŋe a ke tei dwi-ɡɛ tiina badwonna tei ne 

to. 14 Amo jeɡe jene nɔɔna maama tei ne, ko ná ye balo yi na poore, naa balo yi na wo 

poore to, ko woli de swa tiina de balo ta na ba jeɡe swa to. 15 Konto ŋwaane mo amo 

tiini a laɡe se a ba a tɔɔle Wɛ kwor-ywoŋa kam a bere abam balo na wo Rom ne to de.  
16 Amo ba kɔre chaveera se a bere nɔɔna Wɛ kwor-ywoŋa kam. Wɛ kwora kam konto 

mo jeɡe dam ye Wɛ tɔɡe ka ŋwaane o vere nɔɔna balo maama na ke ba wo-dedoa 

ded‑o to, ko bobo de Juu tiina bam mo ye ko laam ba ko woli dwi-ɡɛ tiina da. 17 Ka ta 

bere nɔɔna Wɛ na wó ke tei o pa ba na cheɡa o tei ne to. Ko maama nam zeɡe 

wo-dedoa ŋwaane mo, boboa de kweelim maama. Wɛ tɔnɔ kom maŋe ko bere we, 

“Wolo maama na jeɡe cheɡa Wɛ tei ne to wó na ŋwea o wo-dedoa kam ŋwaane.”*  

Nabiina maama ɡɛ bora  

18 Baŋa Wɛ nam zeɡe telaao ne o bere nɔɔna o bane na zaŋe de-ba tei to. O bane fuli 

nabiina baŋa ne ba wɛleera de ba keim-lwanno tem maama ŋwaane. Ba na tɔɡe 

wo-lwanno tem chwoŋa konto to mo pae se ba yeini ba kweele cheɡa kam ba yaɡe 

teɡa ne. 19 Wɛ nam vaŋe ba zwa, kolo ŋwaane o maŋe o pa nɔɔna chwoŋa se ba lɔre o 

cheɡa kam. Wɛ tete bere-ba o cheɡa kam jaja ye ba wo sɛ. 20 Nabiina ware se ba na 

Baŋa Wɛ de ba yia. Ko nam zeɡe o na ke loɡo baŋa to, nabiina seene ba nae wonnu 

telo o na naane to. Ko ma pa ba wane ba lɔre lanyerane we o jeɡe dam delo na ba jeɡe 

tiim to ye o ye Wɛ chekke. Konto ŋwaane nabiina bá wane ba jwoŋi chwoŋa Wɛ tei 

ne.* 21 Ba maŋe ba yei Wɛ na ye wolo to, ye ba nam ba laɡe se ba taa ke‑o lei, naa ba 

zeiŋi o yere dem wɛɛne. Ko nam na ye tei to, ba boboŋa yam jiɡi kafɛ, ye ba 

bochare-fulwooru tem ye lim yerane mo. 22 Ba maa pae se ba jeɡe swa, ye ba nam ye 

nɔn-jworru mo. 23 Ba ba sɛ se ba taa zuli Ŋwea Tu Baŋa Wɛ, ye ba daare ba zuli wonnu 

telo ba na mɔɔne de ba jea to. Ba yeini ba ke wonnu tem konto se te taa nye de 

nabiina na bá dáane ye ba te to, naa zuna, de vara, de teɡa-veila mo.  
24 Konto ŋwaane Wɛ yaɡe-ba se ba taa tɔɡe wo-yɔɔro telo ba tete boboŋa na laɡe to. 

Ba maa yeini ba ke wo-zɔɔna, ye ba tɔɡe ka-laɡa kikia yalo na pae chaveera jaane-ba 

to. 25 Ba ve Wɛ cheɡa kam mo ye ba daare ba tɔɡe vwa. Ba maa yeini ba zuli wonnu 

telo Wɛ na ke to, ne te ye Wɛ tete mo tei. Ba ma daare ba yaɡe wolo wom na ye te 

maama Keiru to. Wonto nam mo maŋe se o taa jwoŋi teem taa wuu. Ameena.  
26 Konto ŋwaane mo Wɛ yaɡe-ba se ba taa tɔɡe wo-zɔɔna kikia yalo ba boboŋa na 

laɡa ye ya jeɡe chaveera to. Kaana bam yeini ba chɔɡe ba tete baaro de kaane laŋa ne, 

pa se ba tɔɡe kikia yalo na wo maŋe de kaana to. 27 Ko ye konto mo de baara de. Ba 

yeini ba ba laɡe kaana, ye ba pae se ba fera zoore ba dwonna baara se ba peini de-ba, 

nenɛɛne ko na wo maŋe se ba ke tei to. Baara yeini ba ke chaveera keim da-tei ne, ye 

ko pa ba na waarem delo na maŋe de ba tusim kikia yam to.*  
28 Ko ta woli da, nɔɔna bam konto maa boŋe we, Wɛ cheɡa kam ba jeɡe kuri se ba taa 

jeɡe-ka ba boboŋa ne. Konto ŋwaane, Wɛ ma yaɡe-ba se ba taa tɔɡe ba boboŋ-yɔɔro 

tem kwaɡa, se ba taa ke wonnu telo ba na ba jeɡe chwoŋa se ba ke to. 29 Ba boboŋa 

maa sui de wo-balwaaro telo na ba tɔɡe cheɡa chwoŋa to, de keim-lwanno dwi 

maama. Ba yi maa sui wonnu dedɛ. Ba tiini ba jeɡe puseŋa, ye ba laɡe nɔɔna ɡom. Ba 

maa swoi nankɔɔre kikia ye ba ɡane ba dwonna. Ba maa yeini ba yaale nɔɔna. Ba ye 

bebare-nyena mo, 30 ye ba ŋɔɔne ba chɔɡe ba dwonna yere. Ba maa chuli Wɛ, ye ba 

twe ba dwonna. Ba ta kwori ba ye baneɡero nyena, ye ba bere ba tete nɔɔna yiɡa ne. 

Ba tiini ba boŋe keim-balwaaro boboŋa. Ba ba neɡe ba tiina. 31 Ba ba jeɡe boboŋa. Ba 

maa yeini ba kwane ba ni. Ba ba jeɡe ba dwonna swono, ye ba ba jeɡe ba ŋwaŋa de. 
32 Ba nam maŋe ba yei Wɛ kwora kam na bere kolo we, balo na tɔɡe keim-balwaaro 

tento dwoŋi to maŋe se toone mo chɔɡe-ba. De konto de, ba ta yeini ba ke-te, ye ba 

laɡe se ba dwonna de tɔɡe ba ke-te.  

2 

Wɛ cheɡa borem dem taane  

1 A nɔɔna bam, á boŋe we á jeɡe chwoŋa se á yaale á dwonna mo na? Nmo nam ná 

yaale n dwoŋi, ko ye nmo tete yuu mo n chɔɡe, kolo ŋwaane nmo tete de ke wo-yɔɔro 

tem konto dwoŋi. Konto to, n bá‑n wane n jwoŋi chwoŋa Wɛ tei ne. 2 Dé nam yei we, 

Wɛ na waare nɔɔna balo na ke wo-yɔɔro konto dwoŋi tei to tɔɡe cheɡa mo. 3 Se nmo 

na ye nabiinu to, nmo yaale n dwoŋi de o kikia yam konto, ye nmo tete yeini n ke-ya. 

Konto to, nmo bá wane n lu Wɛ waarem dem wone. 4 Wɛ nam tiini o jeɡe nɔɔna ŋwaŋa 

mo, de wo-zuru, de ban-peno. Nmo nam pae se wonnu tento ye kafɛ mo na? Ta‑n yei 

we, Wɛ na jeɡe nmo ŋwaŋa tei to laɡe ka pa n na chwoŋa se n leiri n wo mo.  
5 Nmo nam jeɡe yi-dɛɛre ye n ve Wɛ zaane dem. Konto wó pa se, Wɛ borem dɛ dem 

ná yia, n waarem dem wó tiini de puli nmo baŋa ne. Dɛ dem konto ne Wɛ bane wó 

zaŋe de nɔɔna, ye ba lɔre o borem dem na jeɡe cheɡa tei to. 6 Wɛ wó pa se nɔɔno 

maama na o nyem se ko maŋe de o kikia yam na ye tei to. 7 Nɔɔna badaara yeini ba vɔ 

ba wo ye ba ke wo-laaro mo, se ko pa ba na paare, de zula, de ŋwea kalo na ba pae 

toone to Wɛ tei ne. Wɛ wó pa banto ŋwea kalo na ba jeɡe kweelim o tei ne to. 8 Nɔɔna 

badaara nam wora ba na laɡe ba tete yerane wonnu. Ba maa yeini ba ve Wɛ cheɡa 

kam ye ba daare ba tɔɡe tusim kikia. Wɛ waarem dem de o ban-zɔŋɔ kom wó ba banto 

baŋa. 9 Nabiina balo maama na yeini ba ke wo-lwanno to wó yaare de cham delo Wɛ 

na ke ba yuu ne to. Juu tiina bam jeɡe se ba yaare konto mo yiɡa, se ko laam ke 

dwi-ɡɛ tiina bam de da. 10 Ko nam ná ye balo maama na tɔɡe keim-laaro to, Wɛ wó 

pa-ba paare, de zula, de ywoni. Juu tiina bam wó na konto mo yiɡa, se ko laam yi 

dwi-ɡɛ tiina bam de. 11 Kokuri, Wɛ tɔɡe cheɡa de o na ke nɔɔna maama tei to, ye o ba 

kuri-ba daane.*  

12 Balo na yeiri Wɛ nia yalo o na ke Moses jeŋa ne to ná ke ba tusi, ba wó na chɔɡem 

mo ye ko dae Wɛ nia yam ŋwaane. Ko daare balo Wɛ nia yam na tei-ba to ná ke ba 

tusi, Wɛ wó tɔɡe o nia yam konto baŋa ne mo o chɔɡe-ba. 13 Kokuri, nɔɔna bá na cheɡa 

de Wɛ ba na niɡi o nia yam to ŋwaane. Ba nam ná seene ba tɔɡe Wɛ nia yam na bere 

tei to, ba laam wó na cheɡa o tei ne. 14 Dwi-ɡɛ tiina bam nam yeiri Wɛ nia yam se ba 

taa tɔɡe-ya. Ba tete boboŋa nam wae ya pae se ba tɔɡe cheɡa kalo Wɛ nia yam na bere 

to. Ko maa bere we, ba maŋe ba yei kolo na maŋe se ba taa ke to, ye Wɛ nia yam ta 

tera ba tei ne. 15 Ba kikia yam bere we cheɡa kalo Wɛ nia yam na bere to tiɡi ba 

bochara ne. Ba boboŋa na pae ba tɔɡe chwoŋa kalo to de bere we konto ye cheɡa, 

kolo ŋwaane ba boboŋa wae ya bere-ba we ba ke ba chɔɡe, naa ya ɡa bere-ba we ba 

jeɡe cheɡa. 16 Ko wó taa ye konto mo Wɛ borem dɛ dem ne. Baŋa Wɛ wó da Yezu 

Krista ŋwaane o bore nɔɔna maama boboŋa yalo na seiɡi to. Mo amo na yeini a bere 

Wɛ kwor-ywoŋa kam tei to.  

Wɔ mo ye Juu tu chekke?  

17 Nmo wolo na bere n tete we n ye Juu tu to, ko wó ke‑m tetɛ mo? Nmo dale Wɛ nia 

yam mo, ye n jeɡe teera de n na tɔɡe Wɛ tei to. 18 Nmo maŋe n yei Wɛ boboŋa na laɡe 

se n ke tei to. Nmo na zamese Wɛ nia yam to mo pɛ se n lɔre woŋo kolo na ye cheɡa 

to. 19 Nmo boŋe we n jeɡe Wɛ pwooni n pae balo ta na wo lim wone to, ye n nye de 

lilwei vaŋeno se n pa nɔɔna tɔɡe Wɛ chwoŋa. 20 Nmo ma‑n boŋe we n jeɡe chwoŋa se 

n bere nayeiri-nyena, ye n daare n zamese balo boboŋa ta na wo kweere to. Wɛ nia 

yam na tiini ya bere yeino de cheɡa kam maama to mo pae n boŋe konto. 21 Nmo nam 

na bere n tete konto to, ko lana na? N yeini n jeɡe n dwonna n bera. Bɛŋwaane mo ye 

n tete ba jwoŋi bera? N bere nɔɔna we, ba yé taa ŋɔna. Nmo tete ba ŋɔne na? 22 N tɛ 

we, ba yé ke kabwoŋa kikia. Nmo tete ba ke kabwoŋa na? N chuli jwona. Nmo tete 

nam ba ŋɔne wonnu jwona yam di sem ne na? 23 Nmo jeɡe teera de Wɛ na ke o nia 

yam n jeŋa ne to. Nmo nam ba chɔɡe Wɛ yere dem mo, de n na jeɡe o nia yam n 

chɔɡe tei to na? 24 Ko popone Wɛ tɔnɔ kom ne we, “Ko ye abam Juu tiina kikia ŋwaane 

mo pae se dwi-ɡɛ tiina jeɡe Wɛ yere dem ba yaala.”*  
25 Abam yeini á ɡwoni á peina se ko bere we á ye Wɛ nɔɔna mo. Á ná kwaane á tɔɡe 

Wɛ nia yam, á peina ɡwonim jeɡe kuri á tei ne. Ko daare, á ná chɔɡe Wɛ nia yam, á 

peina ɡwonim dem ye kafɛ mo. 26 Dwi-ɡɛ tiina nam ba yeini ba ɡwoni ba peina. Ba 

wone dedoa nam ná tɔɡe cheɡa kalo Wɛ nia yam na bere to, konto tu wó taa ye bedwe 

de Juu tu wolo na ɡwoni o peini se ko bere we o ye Wɛ nyem to. 27 Dwi-ɡɛ tiina wó 

bere we abam Juu tiina ba jeɡe cheɡa. Á jeɡe Wɛ nia tɔnɔ kom á tei ne, ye á ɡwoni á 

peina. De ko de, á ta yeini á chɔɡe Wɛ nia yam mo. Banto peina nam wo ɡwoni ye ba 

nam tɔɡe Wɛ nia yam mo.  
28 Ko dae wolo na bere o tete we o ye Juu tu to mo seene o ye Juu tu chekke Wɛ yiɡa 

ne. Ko nam ta dae we wolo yera na jeɡe ɡwonim to mo seene o ye Wɛ nyem. 29 Wɛ 

yiɡa ne, Juu tu chekke ye wolo bochare na pae o ye Wɛ nyem to mo. Wonto bochare 

na fɔɡe de kwɛ tei to mo nye de o peini dem ɡwonim chekke. Wɛ nia tɔnɔ kom bá 

wane ko fɔɡe nɔɔno bochare. Ko maa ye Wɛ Sin-laao kom keim mo. Nɔɔno wom konto 

dwoŋi nae zula Wɛ tei ne mo, se ko dae nabiina tei ne.  

3 

Juu tu dwoi dwi-ɡɛ tu na?  

1 Juu tu nam nɛ nyɔɔre se ko dwoni dwi-ɡɛ tu na? Ba ná ɡwoni Juu tu peini, ko jeɡe 

wolim ko pa‑o na? 2 Ɛɛ, ko tiini ko jeɡe kuri. Yiɡa to, Juu tiina bam mo ye balo Wɛ na 

kwei o ni-botare sem o ke ba jeŋa ne to. 3 Ba badaara nam wo ke ba wo-dedoa de Wɛ. 

Konto nam bá wane ko pa Wɛ taa ye wolo na nwoŋi o cheɡa kam kwaɡa ne to. 4 Kɔtaa. 

Nɔɔna maama ná maŋe ba ye vwa-nyena, Wɛ jeɡe se o ta taa ye cheɡa tu mo. Ko 

popone Wɛ tɔnɔ kom ne we:  

“Nmo jeɡe cheɡa de nmo na ŋɔɔne taane delo to.  

Nmo ná bore nɔɔna taane,  

n ta jeɡe cheɡa mo.”*  
5 Konto ŋwaane, dé ná maŋe dé tɔɡe tusim kikia, ko ta bere jaja we Wɛ tiini o jeɡe 

cheɡa. Konto maa pae se nɔɔna wae ba tɛ we, Wɛ ná waare-ba ba tusim kikia ŋwaane, 

o wo ke lanyerane. 6 Konto nam ba jeɡe kuri. Wɛ ya ná ba jeɡe cheɡa, o ya bá wane o 

di nabiina bora. 7 Nɔɔna ta wae ba tɛ we, “Amo ná yeini a fɔ vwa, konto wae ko pa 

nɔɔna lɔre jaja we Wɛ tiini o ye cheɡa tu mo, pa se o jwoŋi yere lanyerane. Ko na ye 

konto to, bɛ mo ye a jeɡe se a na chɔɡem a keim-balwaaro ŋwaane?” 8 Konto ya ná ye 

cheɡa, dé ya wó wane dé ta we, “Pa-na se dé taa toŋe lwarem, se ko wane ko ja 

lanyerane ko ba.” Nɔɔna badwonna bere we amo yeini a tɛ konto dwoŋi. Ba nam laɡe 

se ba chɔɡe amo yere mo. Ba tete wó na chɔɡem se ko maŋe de ba kikia.  

Wɔ mo jeɡe cheɡa Wɛ yiɡa ne?  

9 Ko bere we debam Juu tiina bam ɡare dwi-ɡɛ tiina bam na? Aawo, kɔtaa. Amo ya 

maŋe a ta jaja we nɔɔna maama wo wɛleera jeŋa ne mo, ko ná ye Juu tiina naa dwi-ɡɛ 

tiina bam de. 10 Ko popone Wɛ tɔnɔ kom ne we:  

“Nɔɔn-nɔɔno tera o na jeɡe cheɡa Wɛ tei ne,  

de nɔɔno dedoa de.  
11 Nɔɔn-nɔɔno tera o na lɔre swa chekke.  

Nɔɔn-nɔɔno tera o na laɡe Wɛ se o zuli‑o.  
12 Nɔɔna maama mɛ ba kwaɡa ba ya Wɛ,  

ye ba maama tusi.  

Nɔɔn-nɔɔno tera o na ke lanyerane,  

de nɔɔno dedoa de.  
13 Ba nia maa ŋɔɔre,  

ne yibeeli na puri to.  

Ba maa mae ba dindeilima  

ba ɡane nɔɔna.  

Ba ni taane ɡoe nɔɔna,  

ne kapaa vea na ke tei to.*  
14 Ba maa sɔɔle wo-balwaaro ba pa nɔɔna.  
15 Ba tiini ba laɡe lela de nɔɔna ɡom.*  
16 Ba yeini ba chɔɡe nɔɔna pa ba na yaara dedɛ.  
17 Ba maa yeiri ywoni chwoŋa se ba tɔɡe-ka.  
18 Ba maa bere ba ba kɔre Wɛ.”*  

19 Dé yei we kolo maama Wɛ nia tɔnɔ kom na bere to, ko popone ko pa balo ni-kaana 

yam na tei-ba to mo. Konto ŋwaane, nabiina maama wó ba ba zeɡe Wɛ yiɡa ne se o 

bwei-ba, ye ba wolowolo bá wane o pore o ni se o jwoŋi o tete. 20 Wɛ ni-kaana yam 

pae se nabiina lɔre we ba ke ba tusi. Nɔɔno ná maŋe o yɔɔre o tɔɡe-ya tei, konto bá 

wane ko pa o na cheɡa Wɛ yiɡa ne.  

Dé na wó na cheɡa Wɛ tei ne tei to  

21 Leile konto dé laam lɔre Wɛ na tɔɡe chwoŋa kalo o pae se nɔɔna jeɡe cheɡa o tei 

ne to, ye ko ba zeɡe o nia yam tɔɡem baŋa ne. Moses de Wɛ sampwori sem de na bere 

tei faŋa faŋa to nam maŋe ko bere ko na wó taa ye tei to. 22 Ko nam ye nɔɔna na ke ba 

wo-dedoa de Yezu Krista tei to ŋwaane mo Wɛ pae ba jeɡe cheɡa o tei ne. Balo maama 

na ke ba wo-dedoa ba sɛ Yezu Krista to wó na cheɡa Wɛ yiɡa ne, kolo ŋwaane nɔɔna 

maama ye bedwe mo o tei ne.* 23 Nabiina maama tusi ye ba ware ba maŋe de Wɛ 

paare dem. 24 Wɛ nam tɔɡe o zaane dem baŋa ne mo o pae se nɔɔna na cheɡa o tei ne, 

Yezu Krista na ŋwe ba wɛleera jene o ma jwoŋi-ba to ŋwaane. Wɛ pae nɔɔna o zaane 

dem zɛɛra mo. 25 O ma pa se Yezu ba o ji kaanem. O jana bam na nwoŋi konto to, o 

wane o saare nɔɔna wɛleera Wɛ yiɡa ne, ba na jeɡe wo-dedoa ded‑o to ŋwaane. Wɛ ke 

konto mo se ko bere we o ye cheɡa tu. Faŋa faŋa to o déem jeɡe o tete mo ye o ba ke 

nɔɔna wɛleera o boboŋa ne se o chɔɡe-ba ya ŋwaane. 26 Ko daare leile konto mo Wɛ 

bere we o ye cheɡa tu de o na jwoŋi nɔɔna ba wɛleera wone ye o pa ba na cheɡa o tei 

ne to. Konto maa bere we Wɛ jeɡe cheɡa ye o ta pae se balo maama na ke ba 

wo-dedoa de Yezu to de jeɡe cheɡa o tei ne.  
27 Ko na ye konto to, dé wó wane dé maɡe dé nyɔɔna bɛ baŋa ne mo? Kolokolo tera. 

Kolo ŋwaane ko dae dé na tɔɡe Wɛ ni-kaana yam to mo wó pa dé na cheɡa. Ko nam ye 

dé na jeɡe wo-dedoa to ŋwaane mo. 28 Kokuri dé yei we nɔɔna wó na cheɡa Wɛ tei ne 

ba wo-dedoa kam ŋwaane mo, ye ko dae ni-kaana yam tɔɡem ŋwaane. 29 Wɛ yiɡa wo 

Juu tiina bam yerane wone mo na? O yiɡa tera de dwi-ɡɛ tiina na? Aawo. O nii 

nabiina maama baŋa ne mo. 30 Wɛ ye dedoa mo. Juu tiina ná ke ba wo-dedoa ded‑o, o 

wó pa ba na cheɡa o yiɡa ne. Dwi-ɡɛ tiina de ná ke konto, o wó ke-ba bedwe mo. 

31 Konto nam ba bere we Wɛ ni-kaana yam daa ba jeɡe kuri. Dé wo-dedoa kam bá 

wane ka leiri Wɛ ni-kaana yam yuu ne. Dé nam na jeɡe wo-dedoa de Wɛ tei to pae se 

o nia yam tiini ya jeɡe kuri mo.  

4 

Abaraham na nɛ cheɡa tei to  

1 Á pa dé nii dé nabaaro Abaraham déem na ye tei ye o jeɡe cheɡa Wɛ tei ne to. Dé 

wó ta we o nɛ kɔ mo? 2 Wɛ ya ná pɛ‑o cheɡa o na ke keim-laaro to ŋwaane, o ya wó 

taa jeɡe woŋo se o maɡe o nyɔɔne ko baŋa ne, se ko dae Wɛ yiɡa ne mo o wae o ke 

konto. 3 Wɛ tɔnɔ kom nam bere debam we, “Abaraham sɛ Wɛ de wo-dedoa, ye Wɛ pa o 

na cheɡa ko ŋwaane.”* 4 Ko nam ná ye nɔɔno ná toŋe totoŋa, o wó jwoŋi o ŋweero o 

totoŋa yam baŋa ne, ye ko dae pɛɛre mo o jwoŋi. 5 Ko daare nɔɔno wolo ná maŋe o ba 

tɔɡe keim-laaro ŋwaane se o na cheɡa Wɛ tei ne, ye o ta ke o wo-dedoa de Wɛ, Wɛ wó 

pa konto tu na cheɡa o wo-dedoa kam ŋwaane. Wɛ mo ye wolo na pae se wɛ-lwɛɛna 

na cheɡa o yiɡa ne. 6 Pɛ David de maŋe o ŋɔɔne taane dento dwoŋi. O déem taɡe we, 

nɔɔno wolo Wɛ na pɛ se o na cheɡa ye ko dae o keim-laaro ŋwaane to ye wopwolo tu 

mo. 7 David maa we:  

“Balo Wɛ na yaɡe ba wo-balwaaro tem o ma chɛ-ba to jeɡe yu-ywoŋo,  

o na saare ba wɛleera to ŋwaane.  
8 Nɔɔno wolo na jeɡe wɛleera  

ye Wɛ ba ke-ya o bochare ne to jeɡe yu-ywoŋo.”*  
9 David na ŋɔɔne wopwolo kom taane to, o ŋɔɔne o pa balo peina na ɡwoni to yerane 

mo na? O nam ŋɔɔne o pa balo peina na wo ɡwoni to de mo. Dé maŋe dé lɔre we, 

“Abaraham ke o wo-dedoa o sɛ Wɛ, ye Wɛ pa o na cheɡa ko ŋwaane.” 10 Wɛ na pɛ o 

jeɡe cheɡa o tei ne konto to, ko ye o peini na maŋe de ɡwoni to mo na? Aawo, o peini 

ya ta wo ɡwoni mo. 11 Ko ye ko kwaɡa ne mo ba ɡwoni o peini se ko ta ye maana we 

Wɛ maŋe o pa o jeɡe cheɡa o wo-dedoa kam ŋwaane ye ba ta wo ɡwoni o peini. Konto 

to, balo maama peina na wo ɡwoni ye ba ke ba wo-dedoa de Wɛ pa se ba na cheɡa o 

tei ne to ye Abaraham dwi tiina chekke mo. 12 Balo maama na ke ba wo-dedoa de Wɛ 

ye ba maŋe ba ɡwoni ba peina to de ye Abaraham dwi tiina mo, de ba na tɔɡe 

Abaraham déem na jeɡe wo-dedoa ye ba ta wo ɡwoni o peini tei to.  
13 Ko dae Abaraham na tɔɡe Wɛ ni-kaana yam tei to ŋwaane mo pɛ se Wɛ pwooli se o 

zeini Abaraham de o dwi tiina bam. Ko nam ye Abaraham na jeɡe wo-dedoa de Wɛ ye 

o na cheɡa o tei ne to ŋwaane mo pɛ Wɛ pwooli we, o wó pa o ba o taa tei loɡo kom. 
14 Ko ya ná ye balo na boŋe se ba na cheɡa Wɛ tei ne de ba ni-kaana tɔɡem to mo wó 

ba ba ta tei loɡo kom, ko ya wó pa se wo-dedoa tɔɡem daa ta ba jeɡe kuri, ye Wɛ 

kampwola kam de wó ji kafɛ mo. 15 Wɛ ni-kaana yam mo pae o bane zaŋe de nɔɔna de 

ba na chɔɡe-ya to ŋwaane. Ni-kaana nam ná tera, nɔɔna bá wane ba lɔre we ba 

chɔɡe-ya.  
16 Dé lɔre we ko ye Abaraham wo-dedoa kam ŋwaane mo pɛ se Wɛ pwooli kampwola 

ded‑o, se o wane o pa-ka zɛɛra. Konto to, Abaraham dwi tiina bam maama wó seene 

ba na wo-laaro telo Wɛ na tiŋi o ni se o pa-ba to. Ko dae balo na jeɡe Wɛ ni-kaana 

yam ba tɔɡe to yerane mo wó na-te, se ko ye balo de na jeɡe wo-dedoa de Wɛ ne 

Abaraham de na jeɡe tei to mo. Konto ŋwaane, debam maama wó wane dé bwoŋi 

Abaraham we dé nabaaro. 17 Wɛ déem taɡe de Abaraham o we, “Amo ɡwoni a ni se a 

pa n ji dwi tiina dedɛ nabaaro.” Abaraham na ke o wo-dedoa de Wɛ to, o seene o ye dé 

nabaaro Wɛ yiɡa ne. Wɛ nam mo bi nɔɔna toone wone o pa-ba ŋwea, ye o ŋɔɔne 

wonnu telo ta na tera to, ne te na maŋe te wora tei to. 18 Wɛ déem na taɡe de 

Abaraham we, o dwi tiina wó puli to, Abaraham maa yeiri Wɛ na wó ke tei o ke 

konto. De konto de, o jeɡe teena lanyerane, ye o ke o wo-dedoa o sɛ Wɛ ni dem. Konto 

ma pa se o seene o ji dwi tiina dedɛ nabaaro, nenɛɛne Wɛ na taɡe we o dwi dem wó 

puli tei to.* 19 Abaraham déem na yi bena bi to, o ma na we o yera tiini ya buɡi ye o ɡa 

fee se o te. O ma daare o na o kaane Sara de na kwe dedɛ ye o kɛ lora to. De konto 

maama o déem wo pɛ se o wo-dedoa kam chɔɡe. 20 O maa ba jeɡe boboŋa yalei de Wɛ 

na pwooli se o pa‑o kolo to. O nam tiini o zeɡe lanyerane de o wo-dedoa kam mo, ye o 

zeiŋi Wɛ yere. 21 O maa seene o yei lanyerane we, Wɛ wó wane o ke kolo o na pwooli 

se o ke to. 22 Ko ye konto ŋwaane mo ko popone we, “Wɛ ma pa o na cheɡa o 

wo-dedoa kam ŋwaane.”* 23 Ko nam na popone we, “Wɛ ma pa o na cheɡa” to, ko dae 

Abaraham yerane ŋwaane mo ko popone konto. 24 Ko nam popone debam de ŋwaane 

mo. Kokuri, Wɛ wó pa debam de na cheɡa o tei ne, dé na ye balo na ke dé wo-dedoa 

dé sɛ‑o to ŋwaane. Wonto nam mo ye wolo na bi dé Teiru Yezu toone wone to. 25 Wɛ 

nam mo ke Yezu nabiina jeŋa ne pa se o te debam wɛleera ŋwaane. O ma daare o bi‑o 

toone wone pa se o jwoori o na ŋwea, se ko pa dé na cheɡa o tei ne.*  

5 

Debam de Wɛ na fɔɡe daane tei to  

1 Dé na ke dé wo-dedoa de Wɛ to mo pae dé jeɡe cheɡa o yiɡa ne. Konto ŋwaane, dé 

na me de dé Teiru Yezu Krista to mo pae debam de Wɛ fɔɡe daane. 2 Yezu mo jaane 

debam o vo o zeɡe Wɛ yiɡa ne, ye Wɛ ke debam zaane dé wo-dedoa kam ŋwaane. 

Konto to, dé jeɡe teena we dé wó na paare Wɛ tei ne, ye ko pae debam wo pwoli 

lanyerane. 3 Dé nam ta jeɡe wopwolo dé yaara yam baŋa ne, kolo ŋwaane dé yei we 

yaara wae ya pae se dé fɔɡe dé zeɡe mo de pu-dɛa.* 4 Dé pu-dɛa kam laam maa pae dé 

jeɡe boboŋ-dɛɛra de Wɛ. Dé boboŋ-dɛɛra yam ta mo pae dé jeɡe teena Wɛ tei ne. 5 Dé 

na jeɡe teena konto to bá pa dé na dé chaveera, kolo ŋwaane Wɛ tiini o ke o swono 

debam bochara ne, de o na pɛ o Sin-laao kom ta wo debam tei ne to.  
6 Debam ta na bwona ye dé ware dé jwoŋi de tete to, Yezu Krista teɡa maŋa kalo Wɛ 

boboŋa na kuri se o ma o jwoŋi wɛ-lwɛɛna ba wɛleera wone o yaɡe to mo. 
7 Nɔɔn-nɔɔno bá sɛ se o zaza o te o dwoŋi ŋwaane, de o dwoŋi wom na ye cheɡa tu tei 

to de. Dɛ delo nɔɔno bá kɔre foone se o te o dwoŋi nɔn-ŋom ŋwaane. 8 Ko nam ná ye 

Baŋa Wɛ, wonto bere debam o na tiini o jeɡe debam swono tei to de o na pɛ se Yezu 

Krista ba o te debam ŋwaane ye dé daa ta tɔɡe wɛleera chwoŋa to.* 9 Yezu na teɡa ye o 

jana bam nwoŋi to mo pɛ dé na cheɡa Wɛ yiɡa ne. Konto to, ko tiini ko ye cheɡa we, o 

laam wó jwoŋi debam Wɛ ban-zɔŋɔ kom wone. 10 Debam ya ye Wɛ dona mo. O Bu 

wom toone dem nam mo pɛ se debam de Wɛ fɔɡe daane. Debam laam na ye Wɛ nɔɔna 

to, ko tiini ko ye cheɡa we, Wɛ wó da o Bu wom ŋwea ŋwaane o jwoŋi debam ŋwea. 
11 Ko ta woli da, dé jeɡe wopwolo lanyerane de Wɛ na zeini debam dé Teiru Yezu 

Krista ŋwaane to. Wonto mo pore chwoŋa se debam de Wɛ ba dé fɔɡe daane.  

Adam de Yezu Krista memaŋe  

12 Nabiinu dedoa ŋwaane mo pɛ se wɛleera ba loɡo baŋa, ye wɛleera de ja toone ya 

woli da ya ba. Konto to, nabiina maama jeɡe se ba te, ba maama na ke wɛleera to 

ŋwaane. 13 Wɛ déem ta na wo ke o ni-kaana yam o nɔɔna jeŋa ne to, de wɛleera maŋe 

ya wora mo loɡo baŋa ne. Ni-kaana nam na tera to, Wɛ ba ke nɔɔna wɛleera o boboŋa 

ne. 14 Maŋa kam konto ne, ko zeɡe Adam maŋa kam ne se ko vo ko yi Moses maŋa 

kam, toone nam maŋe de wae nabiina pa se ba maama toa. Toone maa wae balo de na 

ke ba tusi, ye ko dae nenɛɛne Adam déem na ke tei ye o chɔɡe Wɛ ni dem to.  

Adam nam bere debam Yezu ya na laɡe o ba se ko taa ye tei to. Ba nam dae bedwe. 
15 Adam déem na ke o tusi tei to dae bedwe de Wɛ na ke tei o zeini debam zɛɛra to. 

Nabiinu dedoa kam konto tusim dem mo pɛ se nɔɔna dedɛ tɔɡe ba te. Wɛ zaane dem 

nam dwoi konto ye o toŋe nabiinu dedoa Yezu Krista o pa nɔɔna zɛɛra se wonto ke 

zaane o ke ba yuu ne. 16 Wɛ na kwei pɛɛre dem o pa nɔɔna zɛɛra konto to dae bedwe 

de nabiinu dedoa kam na ke o tusi tei to. Wonto na ke o tusi bedwe to mo pɛ se Wɛ 

bore nɔɔna o chɔɡe. Ko daare nɔɔna dedɛ na ke ba tusi to, Wɛ zeinim dem nam pɛ se 

ba wɛleera dedɛ saare ye ba na cheɡa o tei ne. 17 Nabiinu dedoa kam tusim dem mo pɛ 

se toone tɔɡe wonto ŋwaane de ba, ye de ta wae nɔɔna de dam. Ko nam tiini ko ye 

cheɡa mo we, nabiinu dedoa Yezu Krista mo pɛ nɔɔna chwoŋa se ba taa jeɡe Wɛ 

ŋwe-doŋa kam de dam. Balo maama Wɛ na yɔɔre o ke zaane ba yuu ne pa se ba jeɡe 

cheɡa o yiɡa ne to mo wó na o ŋwe-doŋa kam konto Yezu Krista ŋwaane.  
18 Dé nam lɔre we Adam na ke o tusi bedwe to mo pɛ se nabiina maama na chɔɡem 

Wɛ tei ne. Yezu Krista keim-laao dedoa kam nam mo pɛ se nɔɔna maama na cheɡa Wɛ 

tei ne, ye ba jeɡe Wɛ ŋwe-doŋa kam.* 19 Nabiinu dedoa kam na ve Wɛ ni dem to mo pɛ 

se nɔɔna dedɛ tɔɡe o ŋwaane ba taa ye nɔn-chechɔɡero. Nɔɔno dedoa kam nam na sɛ 

Wɛ ni to de wó pa se nɔɔna dedɛ taa jeɡe cheɡa Wɛ yiɡa ne.  

20 Wɛ déem ke o ni-kaana yam nɔɔna jeŋa ne se ko pa tusim mo fɔɡe de puli jaja. 

Wɛleera nam na puli konto to, Wɛ na ke nɔɔna zaane tei to mo tiini ko puli dedɛ. 
21 Konto to, wɛleera tɔɡe toone ŋwaane mo ya maa tei nɔɔna. Wɛ zaane dem nam tɔɡe 

o na pae nɔɔna cheɡa tei to baŋa ne de maa zeini nɔɔna lanyerane se ba taa jeɡe ŋwea 

kalo na ba jeɡe kweelim Wɛ tei ne to dé Teiru Yezu Krista ŋwaane.  

6 

Wɛ ŋwe-doŋa kam taane  

1 Wɛ zaane dem na daɡa to, dé nam wó ta bɛ mo? Dé wó wane dé ta we, dé jeɡe 

chwoŋa se dé taa ke wɛleera se ko wane ko pa Wɛ zaane dem tiini de puli dé tei ne mo 

na? 2 Aawo, dé bá ta konto dwoŋi. Wɛleera seeni debam nye de twa mo. Konto to, dé 

ba jeɡe chwoŋa se dé taa ke wɛleera dé ŋwea wone. 3 Debam balo maama na jwoŋi 

sɛɛm se dé taa ye Yezu Krista nyem to, ko bere we dé tɔɡe dé sɛ o toone dem mo. 

Abam yeiri konto na? 4 Konto ŋwaane, dé na jwoŋi sɛɛm to, ko nye de ba suli debam 

de Yezu daane mo, se ko bere we dé tɔɡe ded‑o de te. Konto ma pa dé tɔɡe de Yezu 

Krista dé na Wɛ ŋwe-doŋa kam, ne dé Kwo Wɛ na mɛ o paare dem dam o bi Yezu 

toone wone o pa o na ŋwea tei to.*  
5 Debam na me de Yezu to mo pɛ dé tɔɡe ded‑o dé te wɛleera seeni. Konto ŋwaane, 

dé daa ta wó tɔɡe ded‑o dé bi toone wone. 6 Dé yei we, ba na paɡe Yezu daɡara kam 

yuu ne ba ɡo to, dé ŋwe-dwoŋa kam de tɔɡe da ka te mo, pa se wɛleera daa yé taa 

wae dé yera yam. Konto to, dé laam tei dé tete mo wɛleera jeŋa ne, 7 kokuri to wɛleera 

daa bá wane ya taa tei wolo na maŋe o tɔɡe de Yezu o te to.  
8 Dé na tɔɡe de Yezu Krista dé te to, dé jeɡe teena we dé wó tɔɡe dé na ŋwea o tei ne. 

9 Kokuri dé yei we Yezu Krista bi toone wone ye o daa bá jwoori o te. Konto ŋwaane, 

toone daa bá wane‑o de taa tei. 10 Yezu na teɡe konto to, ko ye se o che wɛleera dam 

mo. O teɡe bedwe yerane mo o ma kweeli.* O laam na jeɡe ŋwea tei to mo o ŋwe o pa 

Wɛ. 11 Ko ta ye konto mo abam de tei ne. Ko ná ye wɛleera seeni, se á maane we á nye 

de twa mo. Ko nam ná ye ŋwea kalo á na jeɡe to, á ŋwe á pa Wɛ mo, á na me de Yezu 

                                                           

 *6:4 Kolosia 2:12 

 *6:10 Hiburu 7:27 



Krista to ŋwaane.  
12 Konto ŋwaane abam daa yé pa se wɛleera di dam á yera yam na wó te to baŋa ne. 

Á nam yé sɛ á pa wo-zɔɔna yalo á fera na zoore to. 13 Yé sɛ-na á kwei á yera yam á ke 

wɛleera dam jeŋa ne, se ko pa á ta‑á ke keim-balwaaro. Nam kwei-na á tete á ke Wɛ 

jeŋa ne, á na ye balo Wɛ na jwoŋi toone wone ye á jeɡe ŋwea o tei ne to ŋwaane. 

Kwei-na á maama á pa Wɛ se o wane o ma o toŋe kolo na ye cheɡa to. 14 Wɛleera daa 

ba jeɡe se ya taa tei abam, kokuri to, á na jeɡe ŋwea Wɛ tei ne to dae o nia yam 

ŋwaane, ko nam ye o zaane dem ŋwaane mo.  

Wɛ vere debam wɛleera jeŋa ne  

15 Ko nam bere debam we bɛ mo? Dé na jeɡe ŋwea Wɛ tei ne o zaane dem ŋwaane ye 

ko dae o nia yam ŋwaane to bere we dé jeɡe chwoŋa se dé taa ke wɛleera na? Aawo, 

dé bá sɛ konto. 16 Á yei we, á ná kwei á tete á ke nɔɔno jeŋa ne se á ta‑á ye o kabɛ ye á 

sɛ o ni, á seene á ye á na sɛ á pa wolo to kabɛ mo. Konto to, á wae á ye wɛleera kabɛ 

se toone laam ba de ja abam, naa á wae á ye kabɛ selo na toŋe á tɔɡe Wɛ ni to se á 

daare á na cheɡa o tei ne. 17 Amo nam ke Wɛ lei de abam déem na ye kabɛ wɛleera 

jeŋa ne, ye á laam ke á tete Wɛ cheɡa kam jeŋa ne se á ta‑á tɔɡe-ka de á bochara 

maama. 18 Wɛ mo vere abam wɛleera jeŋa ne, ye á laam ba á ji kabɛ o cheɡa kam tei 

ne.  
19 Abam nam na ba jeɡe boboŋ-dɛɛra to mo pae se amo maŋe nabiina memaŋa a ma 

bere abam konto dwoŋi. Abam déem kwei á maama á sɛ wo-diɡiru de lwarem kikia se 

á ta‑á ye kabɛ ya tei ne, ye á toŋe wo-lwanno ko ja ɡaale. Abam laam nam jeɡe se á 

kwei á maama mo á sɛ Wɛ cheɡa kam, se á ta‑á ye ka kabɛ ye á bochara ba ya kwɛ 

fase. 20 Abam déem na ye wɛleera kabɛ to, á tei á tete mo Wɛ cheɡa kam jeŋa ne. 
21 Abam na ke wo-yɔɔro telo to déem jeɡe bɛ nyɔɔre mo te pa abam? Chaveera laam 

jeɡe abam te baŋa ne. Wonnu tento kweelim jei nam pae toone mo. 22 Ko daare leile 

konto, Wɛ vere abam wɛleera jeŋa ne ye á laam ye o kabɛ mo. Konto ŋwaane, á jeɡe 

nyɔɔre de á bochara na fɔɡe ya kwɛ tei to, ye ko kweelim jei mo wó pa á na ŋwea kalo 

na ba jeɡe kweelim Wɛ tei ne to. 23 Ŋweero telo dé na jwoŋi wɛleera baŋa ne to mo ye 

toone. Ko daare Wɛ pɛɛre delo o na pae debam zɛɛra to nam mo ye ŋwea kalo na ba 

jeɡe kweelim o tei ne to, dé na me de dé Teiru Yezu Krista to ŋwaane.  



7 

Ban-zore memaŋe  

1 A nu-bia bam, á maama yei ni-kaana na ye tei to. Konto ŋwaane á yei we ni-kaana 

yam wó taa tei nɔɔno se ko taa vei o toone. O ná teɡa, ya daa ba tei‑o. 2 A laɡe a bere 

abam ko na ye tei to. Kaane ná zo baro, Wɛ ni dem bere we o baro wom ta ná ŋwe, o 

ba jeɡe chwoŋa se o yaɡe o baro wom. O baro wom nam ná teɡa, o yiɡa le Wɛ ni dem 

konto ne. 3 Konto ŋwaane, o baro wom ta ná ŋwe, ye o ná vei o zo baro wodwoŋi, Wɛ 

ni dem bere we o ke wɛleere mo. O baro wom nam ná teɡa, o yiɡa le ni dem konto ne. 

O laam ná zo baro wodwoŋi, ko ba bere we o chɔɡe Wɛ ni dem konto.  
4 A nu-bia bam, ko ye konto mo de abam de. Wɛ ni-kaana yam seeni ko nye de 

debam maama teɡe mo, dé yera yam na ɡwaane de Yezu Krista yera yam na teɡe to 

ŋwaane. Konto ma pa dé yiɡa le ni-kaana yam wone, ye dé jeɡe chwoŋa se dé ke dé 

tete nɔɔno wodwoŋi jeŋa ne. Wonto ye wolo na bi toone wone to mo. Ko maa pae se 

dé jeɡe nyɔɔre dé pa Wɛ. 5 Dé déem na ke dé boboŋ-yɔɔro na laɡe kolo to, ko ye Wɛ 

ni-kaana yam mo pa se dé fera zoore keim-lwanno ye dé tɔɡe-te. Ko déem ma pa se dé 

jeɡe nyɔɔre dé pa toone yerane. 6 Ni-kaana yam déem peene debam de dam. Leile 

konto dé yiɡa laam le ya wone, dé na tɔɡe de Yezu dé te to ŋwaane. Konto to, dé na 

toŋe dé pwoli Wɛ wo tei to tɔɡe o Sin-laao kom na wo dé bochara ne to ŋwaane mo. 

Dé tɔɡe chwo-doŋa kam konto, ye ko dae chwo-dwoŋa kalo na zeɡe ni-kaana yalo na 

popone tɔnɔ ne to ŋwaane.  

Ni-kaana na ye tei to  

7 Bɛ mo dé nam wó ta Wɛ ni-kaana yam seeni? Ya tete jeɡe tusim mo na? Aawo, ko 

dae konto. Wɛ ni-kaana yam nam mo pɛ se amo lɔre tusim na ye tei to. Wɛ ni-kaana 

yam ya ná wo bere-ne we, “Yé pa n yi taa sui n dwonna wonnu”, a ya bá taa yei we yi 

sum n dwonna wonnu ye wɛleere mo. 8 Wɛ ni dem konto nam mo pɛ tusim na chwoŋa 

de zo a boboŋa pa a yi taa sui wonnu dedɛ. Ni-kaana nam ná tera, tusim bá taa jeɡe 

dam. 9 Amo tei ne, a déem ya yeiri Wɛ nia yam ye a ta jeɡe ŋwea. Amo laam ma ba a 

lɔre Wɛ ni dem na bere kolo to. Tusim ma na dam se de ja-ne, 10 ye a lɔre we a seene a 

ɡa a ŋwea Wɛ tei ne. Konto ŋwaane, Wɛ ni delo na jeɡe se de pa nɔɔna ŋwea to laam 



ma pa se toone ja amo. 11 Wɛ ni dem mo pɛ se tusim na chwoŋa se de ɡane amo. 

Tusim ma tɔɡe Wɛ ni dem baŋa ne mo de pa toone ja-ne. 12 Wɛ ni-kaana yam tete nam 

ba jeɡe tusim. Nia yalo maama Wɛ na pɛ debam to ba jeɡe tusim. Ya nam lana dedɛ ye 

ya jeɡe cheɡa.  
13 Konto nam bere we Wɛ nia yalo na lana to mo jaane toone ya ba amo baŋa na? 

Aawo. Ko nam ye tusim mo tɔɡe Wɛ nia yalo na lana to baŋa ne de pa toone ja amo. 

Konto ke se nɔɔna wane ba lɔre tusim na seene de ye tei to mo. Wɛ nia yam ma pa se 

tusim tiini de yiriɡa.  
 

14 Dé yei we Wɛ ni-kaana yam tɔɡe o boboŋa na laɡe tei to mo. Amo nam ye loɡo 

baŋa nabiinu mo ye a ye kabaa wɛleera tei ne. 15 Amo ta yeiri a kikia yam kuri. A ba 

yeini a ke kolo a na laɡe se a ke to, ye a daare a ke kolo a na chuli to. 16 Amo ná yeini 

a ke kolo a na ba laɡe se a ke to, ko bere we a sɛ we Wɛ ni-kaana yam jeɡe cheɡa mo. 
17 Ko na ye konto to, ko dae we amo tete mo seene a ke wonnu tem konto, ko nam ye 

tusim delo na wo a bochare ne to mo ke-te. 18 Amo nam yei we lam tera a tei ne, de a 

na ye nabiinu ye a fera zoore loɡo baŋa wonnu to. Kokuri, amo ná yeini a jeɡe boboŋa 

se a ke lanyerane, a ta ware lanyerane a ke. 19 Amo ba yeini a ke lanyerane ne a 

boboŋa na laɡe tei to. A maa yeini a ke wo-balwaaro telo a na ba laɡe se a ke to. 
20 Amo ná yeini a ke kolo a boboŋa na ba laɡe se a ke to, ko bere we ko dae a tete mo 

seene a ke wonnu tem konto, ko ye tusim delo na wo a bochare ne to mo ke-te.  
21 Amo lɔre ko na yeini ko ke amo tei to. Amo ná yeini a boŋe se a ke kolo na lana to, 

lwarem yerane mo tui. 22 Amo bochare ne a tiini a jeɡe wopwolo de Wɛ ni-kaana yam. 
23 Amo nam lɔre we a yera yam mo laɡe se ya taa tɔɡe chwoŋa kadwoŋi. Amo yera 

yam na ke tei to mo laɡe ko chɔɡe amo boboŋa yam na laɡe chwoŋa kalo to. Konto 

maa peene amo, ye a yera yam jeɡe se ya taa tɔɡe tusim. 24 Lɛɛro jeɡe-ne. Amo yera 

yam laɡe se ya pa toone ja-ne. Wɔ mo wó wane o vere-ne ya jeŋa ne? 25 Amo ke Wɛ lei 

dé Teiru Yezu Krista ŋwaane. Wonto mo wó jwoŋi-ne.  

Ko na ye konto amo tei ne to, amo boboŋa yam mo pae se a sɛ Wɛ ni-kaana yam. A 

nam na ye loɡo baŋa nabiinu to mo pae se a tɔɡe tusim.  

8 



Wɛ Sin-laao kom na pae dé ke kikia yalo to  

1 Konto to, balo na me de Yezu Krista to daa bá ɡa bora Wɛ tei ne. 2 Wɛ Sin-laao kom 

mo pae dé jeɡe ŋwea Wɛ tei ne Yezu Krista ŋwaane. Konto dam dem mo pɛ dé na 

verem tusim dedaane toone jeŋa ne. 3 Debam na ye nabiina ye dé bwona to mo pae se 

dé ware Wɛ nia yam dé taa tɔɡa. Konto ŋwaane dé daa bá wane dé na cheɡa Wɛ tei ne 

o nia yam tɔɡem ŋwaane. Mo kokuri pa se Wɛ déem toŋe o tete Bu se o ba o ji 

nabiinu, ye o nye de nabiina balo tusim na wae-ba to. O ma ba o te nabiina wɛleera 

saarem ŋwaane, se o ma chɔɡe tusim na jeɡe dam delo nabiina baŋa ne to. 4 Wɛ ke 

konto se ko pa dé na cheɡa o tei ne, nenɛɛne o nia yam na bere we dé jeɡe se dé taa 

ye tei to maama. Kolo ŋwaane debam ye balo na tɔɡe Wɛ Sin-laao kom chwoŋa kam 

ye dé ba sɛ wo-yɔɔro telo nabiina fera na zoore to. 5 Balo nam na tɔɡe wo-yɔɔro konto 

dwoŋi to tiini ba kwei ba boboŋa ba tiŋi wonnu telo nabiina boboŋa na laɡe to baŋa 

ne mo. Ko daare balo na tɔɡe Wɛ Sin-laao kom chwoŋa to mo kwei ba boboŋa ba tiŋi 

wo-laaro telo Sin-laao kom boboŋa na laɡe to baŋa ne. 6 Nɔɔno boboŋa ná tɔɡe 

wo-yɔɔro telo nabiina fera na zoore to, toone wó ja konto tu Wɛ yiɡa ne. Wolo boboŋa 

nam na tɔɡe Wɛ Sin-laao kom chwoŋa to wó na ŋwea Wɛ tei ne de bochare-zuru. 
7 Kokuri, nɔɔno ná tɔɡe nabiina boboŋ-yɔɔro tem, kotu ye Wɛ dono mo, o na ba sɛ o 

tɔɡe Wɛ nia yam ye o ware-ya o ke to ŋwaane. 8 Balo maama na tɔɡe wo-yɔɔro telo 

nabiina boboŋa na laɡe to nam bá wane ba pwoli Wɛ wo.  
9 Abam nam ba tɔɡe nabiina boboŋ-yɔɔro na laɡe kolo to. Ko ná ye cheɡa we Wɛ 

Sin-laao kom wo á bochara ne, á wó ta‑á tɔɡe ko na bere abam chwoŋa kalo to mo. 

Yezu Krista Sin-laao kom nam na tere nɔɔno wolo tei ne to seene o dae Yezu nyem.* 
10 Yezu Krista nam na wo abam tei ne to, á jworru tem mo jeɡe ŋwea Wɛ yiɡa ne, á na 

jeɡe cheɡa o tei ne to ŋwaane. Á yera yam nam jeɡe se ya te, tusim na tei-ya to 

ŋwaane. 11 Wɛ mo bi Yezu toone wone. Konto ŋwaane, o Sin-laao kom ná wo á 

bochara ne, Wɛ wó pa se abam yera yalo na jeɡe se ya te to jwoori ya na ŋwea, o 

Sin-laao kom na wo á bochara ne to ŋwaane.  
12 A nu-bia bam, ko bere we dé laam jeɡe zele mo dé zeŋa. Ko nam dae se dé taa tɔɡe 

wo-yɔɔro telo nabiina boboŋa na laɡe to. 13 Kolo ŋwaane, á ná tɔɡe nabiina boboŋa na 

laɡe kolo to, toone wó ja abam Wɛ yiɡa ne. Ko daare, á nam ná tɔɡe Sin-laao kom dam 

ŋwaane á che á tete de keim-lwanno telo á yera yam na laɡe to, á wó na ŋwea Wɛ tei 

ne. 14 Balo maama na pae se Wɛ Sin-laao kom taa tei-ba to mo ye Wɛ bia. 15 Jworo kolo 

Wɛ na ke á bochara ne to ba pae se foone jwoori de taa jeɡe abam ne kabɛ mo tei. Wɛ 

Sin-laao kom nam pae se á ye Wɛ bia mo. Ko maa pae dé jeɡe chwoŋa se dé bwoŋi Wɛ 

we, “Dé Kwo, Baba.” 16 Wɛ Sin-laao kom nam ɡwaane dedaane debam dedoa dedoa 

jworo kom, ye ko pae dé yei we dé seene dé ye Wɛ bia.* 17 Dé na ye Wɛ bia to, dé wó 

ba dé taa tei wo-laaro telo maama o na tiŋi se o pa o bia bam to. Dé wó tɔɡe de o Bu 

Yezu Krista dé jwoŋi kolo maama Wɛ na tiŋi se o pa‑o to. Dé ná sɛ se dé tɔɡe dé na 

Yezu yaara yam dwoŋi, dé laam wó tɔɡe dé na o paare dem dwoŋi.  

Dé jeɡe teena we dé wó di paare Wɛ tei ne  

18 Amo boŋe we, dé na yeini dé na yaara yalo leile to bá wane ya taa mae de paare 

delo Wɛ na wó pa dé na o tei ne to.* 19 Wɛ na naane wonnu telo maama to tiini te jeɡe 

teena se te na dɛ dem Wɛ na wó pa o bia bam lɔre jaja to. 20 Wonnu telo Wɛ na naane 

to nam tu te ji wo-yɔɔro. Te na jiɡi wo-yɔɔro konto to, ko ye Wɛ boboŋa ŋwaane mo, 

ye ko dae wonnu tem tete na laɡe tei to. Wɛ mo pɛ te ji wo-yɔɔro ye o nam ta pa dé 

jeɡe teena we, 21 wonnu telo maama o na naane to wó ba te na verem, se te daa yé taa 

chɔɡa ne te zem na yeini te chɔɡe tei to. Wɛ wó fɔɡe o kwɛ-te se te laam ba te na 

nenɔŋa o tei ne, se ko maŋe de Wɛ bia bam tete na wó na paare delo to.  
22 Dé yei we wonnu maama tɔɡe daane te nae cham de zem maama. Te maa cheiɡi 

maŋa kalo Wɛ na wó fɔɡe-te to, ne kaane puɡa na viriɡi ye o kone tei to. 23 Ko nam 

dae wonnu tem konto yerane, se ko ye debam balo Wɛ na ke o Sin-laao kom dé 

bochara ne to de mo. Konto maa ye Wɛ da-yiɡa pɛɛre delo na bere we, dé wó daare dé 

na o wo-laaro tem maama dé woli da. Debam de nam kone mo ye dé jeɡe teena dé 

cheiɡi maŋa kam Wɛ na wó pa se dé ji o tete sɔŋɔ bia ye o vere debam o pa dé yera 

yam fɔɡe ya kwɛ. 24 Wɛ na jwoŋi debam to, ko pae dé jeɡe teena o tei ne. Dé nam ná 

maŋe dé na kolo dé ya na jeɡe teena ko ŋwaane to, dé daa bá taa jeɡe ko teena. 

Nɔɔn-nɔɔno ba teena kolo o na maŋe o na to. 25 Dé nam ta wo nɛ Wɛ wo-laaro tem 

maama, ye dé jeɡe teena se dé na-te. Konto ŋwaane, dé zuri dé yera dé cheiɡi se te 

maŋa kam laam yi.  
26 Wɛ Sin-laao kom de nam woli debam, dé na bwona to ŋwaane. Debam yeiri dé na 

wó lwoori Wɛ se ko maŋe tei to. O Sin-laao kom nam lwoori‑o o pa debam. Ko vuvuna 

mo dé tei ne ye botare-bia tera de wone. 27 Wɛ nam yeini o buŋi dé bochara wone ye o 

lɔre dé boboŋa na ye tei to. O ta kwori o yei o Sin-laao kom boboŋa yam, kolo ŋwaane 

Sin-laao kom tɔɡe Wɛ boboŋa na laɡe tei to, ye o lwoori Wɛ o pa debam balo na ye o 

nɔɔna to.  
28 Ko ná ye balo na swoi Wɛ to, dé yei we Wɛ yeini o toŋe o woli-ba wonnu maama 

baŋa ne se lanyerane taa tui. Wɛ ke konto o pa balo o na maŋe o jeɡe ba boboŋa ye o 

bwoŋi-ba se ba taa tɔɡe‑o to. 29 Wɛ déem maŋe o jeɡe banto boboŋa o bochare ne faŋa 

faŋa, ye o daare o kuri-ba se ba laam ba ba taa nye de o Bu wom na ye tei to. Konto 

maa wó pa Wɛ Bu Yezu na nyaana dedɛ, balo de na ye Wɛ bia ye ba saŋe o kwaɡa to. 
30 Wɛ nam na maŋe o kuri balo to mo o bwoŋi se ba taa ye o nyem. O na bwoŋi balo 

konto to, o ma pa ba na cheɡa o yiɡa ne. Balo o na pɛ ba jeɡe cheɡa konto to mo o pɛ 

ba na paare o tei ne.  

Wɛ zeini debam balo na ye o bia to  

31 Ko na ye konto to, dé nam wó ta bɛ mo? Wɛ ná zeɡe debam kwaɡa ne, nɔɔn-nɔɔno 

bá wane o chɔɡe debam.* 32 Wɛ wo cheiŋi o tete Bu wom de yaara, ye o nam sɛ o ke‑o 

nabiina jeŋa ne se o te debam maama ŋwaane. Wɛ na zeini debam konto to, o ta wó 

kwei wo-laaro maama o pa debam zɛɛra o woli de o Bu wom. 33 Nɔɔn-nɔɔno bá wane o 

ŋɔɔne taane o chɔɡe debam balo Wɛ na kuri to. Ko ye Wɛ tete mo pae dé jeɡe cheɡa. 
34 Nɔɔn-nɔɔno bá wane o pa se dé ɡa bora Wɛ tei ne. Ko ye Yezu Krista tete mo teɡa 

debam ŋwaane, ye o ta jwoori o bi toone wone pa se o na ŋwea Wɛ tei ne. O laam 

maa jeɡe paare Wɛ jazem seeni ye o lwoori Wɛ o pa debam. 35 Nɔɔn-nɔɔno bá wane o 

chɔɡe debam de Yezu Krista swono kom daane. Yaara wó wane ya chɔɡe debam konto 

na? Naa cham mo, naa nabiina bɛɛsem, naa kana, naa yiniɡa, naa keim-chɛɛre, naa 

tiɡura mo? Aawo, ya bá wane. 36 Ko popone Wɛ tɔnɔ kom ne we:  

“Debam na ye Wɛ nɔɔna to mo pae  

dé da toone tei dé kɛ dɛ maama wone.  

Ba kwei debam ba ma ji pei selo ba na laɡe ba ɡo to mo.”*  
37 Wɛ nam na maŋe o jeɡe debam swono to, wo-chɛɛro tento kolokolo bá wane debam 

te chɔɡe, ye dé wae dé di dam te maama baŋa ne. 38 Amo yei lanyerane we kolokolo 

tera ko na wó wane ko chɔɡe debam de Wɛ swono kom daane. Ko ná ye toone naa 

ŋwea mo, naa ko ná ye malese naa wɛ-baŋa dedɛɛra maama mo, naa ko ná ye zem 

wonnu naa jwa wonnu mo, naa ko ná ye wonnu telo maama na jeɡe dam to, 39 naa ko 

ná ye wɛyuu wonnu dam naa teɡa kuri wonnu dam mo, naa ko ná ye wonnu telo 

maama Wɛ na ke to, tento maama kolokolo bá wane ko chɔɡe debam de Wɛ swono 

kom daane, ko na ye swono kolo o na tɔɡe dé Teiru Yezu Krista baŋa ne o jeɡe de 

debam to ŋwaane.  

9 

Wɛ na kuri nɔɔna balo se ba taa ye o nyem to  

1 Amo na ye Yezu Krista nyem to, a ŋɔɔne cheɡa mo ye ko dae vwa. Wɛ Sin-laao kom 

na wo a bochare ne to mo pae a yɔɔre a yei we, 2 a wo mo tiini ko chɔɡe amo tete dwi 

tiina bam ŋwaane de ba na wo sɛ Yezu Krista to. Lwia maa tiini ya jeɡe-ne ba ŋwaane. 
3 Amo ya wó taa laɡe se a le a tete Wɛ yiɡa ne a yaɡe se ko pa amo pwɛ Yezu Krista tei 

ne, nenɛɛne ko ya ná wó wane ko woli amo nu-bia bam. Banto ye amo tete dwi tiina. 
4 Ba ye Isarele dwi tiina mo. Ko ye banto mo Wɛ déem pɛ ba ji o bia, ye o bere-ba o 

nenɔŋ-fɔrɔ kom. O ma ɡwoni ni o pa-ba, ye o daare o ke o nia yam ba jeŋa ne. O ma 

bere-ba ba na jeɡe se ba taa zuli‑o tei to. O ma pwooli se o taa nii ba baŋa ne. 5 Ba 

kuri nwoŋi debam nabaaro Isarele bia fuɡa-balei bam wone mo. Ba na loɡe Yezu 

Krista loɡo baŋa ne to, ko ye banto dwi tiina wone mo o nwoŋi. Wonto mo ye wonnu 

maama Tu Wɛ wom na maŋe se o taa jwoŋi teem taa wuu to. Ameena.  
6 Isarele dwi tiina bam na ve Wɛ to nam ba bere we Wɛ na ɡwoni o ni se o ke kolo to 

jiɡi kafɛ. Kokuri to, ko dae we Isarele dwi tiina bam maama mo seene ba ye Isarele 

tiina chekke Wɛ yiɡa ne. 7 Abaraham dwi tiina bam maama nam dae o bia chekke Wɛ 

yiɡa ne. Wɛ déem taɡe de Abaraham o we, “Amo tei ne, n bu Izaak dwi dem yerane 

mo wó taa ye n dwi tiina chekke.”* 8 Ko bere we, ko dae bia balo maama ba na loɡe to 

mo ye Wɛ bia chekke. Ko nam ye bia balo Wɛ na pwooli kampwola kam ba ŋwaane ye 

ba laam lo-ba to mo seene ba ye Abaraham dwi tiina chekke. 9 Kolo ŋwaane Wɛ déem 

pwooli we, “Maŋa kam ná yia, amo wó jwoori a ba, dedaane Sara laam jeɡe bakeira o 

jeŋa ne.”*  
10 Kolo na woli da to mo ye Izaak kaane Rabɛka déem loɡe bia balei ye ba ye kwo 

dedoa. Wonto maa ye debam nabaaro Izaak. 11-12 Maŋa kam Rabɛka ta na wo loɡe o 

bia balei bam, ye ba daa ta wo maŋe se ba ke keim-laaro naa keim-balwaaro to, Wɛ 

déem taɡe ded‑o o we, “Zembaaro wom mo wó taa toŋe o pa o nyaane wom.”* Ko ke 

konto se Wɛ na kuri-ba daane tei to mo tɔɡe o boboŋa na maŋe ya ja tei to. Ko bere 

we Wɛ kurim dem tɔɡe o na bwoŋi wolo wom se o taa ye o nyem to mo, ye ko dae 

nɔɔno wom kikia ŋwaane. 13 Wɛ na taɡe kolo to popone o tɔnɔ kom ne we, “Amo jeɡe 

Jakob swono, ye a chuli Esawu ni taane.”*  
14 Dé nam wó ta bɛ mo? Dé bá wane dé ta we Wɛ ba jeɡe cheɡa de o na pɔɔre nɔɔna 

daane tei to. Kɔtaa! 15 Ko nam na ye tei to, Wɛ déem taɡe de Moses o we:  

“Amo wó duri wolo maama a na kuri to yibwona,  

ye a ke zaane kotu yuu ne.”*  
16 Ko bere we ko maama tɔɡe Wɛ na jeɡe nɔɔna ŋwaŋa tei to mo, ye ko dae nabiina 

boboŋa na laɡe kolo to, naa ba kikia na ye tei to. 17 Wɛ déem na taɡe kolo de Ejipti 

Pa-faro wom to popone o tɔnɔ kom ne we, “Woŋo kolo ŋwaane amo na pɛ chwoŋa se 

n yere zaŋe to mo ye se a wane a tɔɡe nmo ŋwaane a bere nɔɔna amo dam dem na 

mae tei to, ye a daare a jwoŋi yere loɡo baŋa jei maama ne.”* 18 Ko bere we Wɛ duri 

balo ŋwaŋa nenɛɛne o na boŋe tei to mo, ye o daare o pa badwonna taa jeɡe yi-dɛɛre 

nenɛɛne o na boŋe tei to.  

19 Abam dedoa wae o bwei amo we, “Bɛŋwaane mo Wɛ nam yaale nɔɔna de ba kikia? 

Dé bá wane dé ve keim delo Wɛ na jaane boboŋa se dé ke to.” 20 Nmo nam na ye 

nabiinu to, n ye wɔ mo se n jwoori n bwei Wɛ? Ko ná ye kamɔɡɔ, ko bá wane ko bwei 

ko mɔro wom we, “Bɛ mo ye n ke-ne tento dwoŋi?”* 21 Kamɔ-mɔro wom nam jeɡe 

chwoŋa se o kwei dɔɡɔ o chɛ o ma mɔ kamwaro telei, ne o boboŋa na jaane se o ke tei 

to. O wae o mɔɔne dedoa se ka taa ye lonne nyem, ye o daare o mɔ kadwoŋi se ka taa 

ye woŋo maama nyem.*  
22 Ko ta ye konto mo de Wɛ. O ná laɡe se o bere nɔɔna o ban-zɔŋɔ kom de o dam dem 

na mae tei to, o jeɡe chwoŋa se o peene o bane mo de balo na chuchuɡi o bane ye ba 

maŋe de chɔɡem to. 23 O jeɡe chwoŋa se o peene o bane konto dwoŋi se ko wane ko 

woli balo na daare ye o jeɡe ba ŋwaŋa to, se ba lɔre o paare dem na tiini de jeɡe 

nenɔŋ-fɔrɔ tei to. Banto maa ye balo o na maŋe o tiŋi se ba zo o paare dem wo to. 
24 Debam mo konto. Dé maa ye balo o na kuri nabiina dwi maama wone, ye ko dae 

Juu tiina dwi dem yerane wone to.  
25 Wɛ maŋe o tɔɡe Hosea baŋa ne o we:  

“Nɔɔna balo ya na dae amo nyem to mo  

a laam wó bwoŋi-ba we, amo nɔɔna bam.  

Dwi tiina balo amo ya na ba jeɡe ba swono to mo  

a laam wó bwoŋi-ba we, amo nɔn-swonnu tem.  
26 Jeiɡa kalo Wɛ ya na taɡe de-ba we,  

ba dae o nɔɔna to,  

jeiɡa kam konto ne nɔɔ mo ba laam wó bwoŋi-ba we,  

Ŋwea Tu Wɛ wom bia bam.”*  
27 Izaya de déem ŋɔɔne Isarele tiina bam taane o we:  

“Isarele tiina bam ná maŋe ba daɡa,  

ne naneo ni kasolo bia na ye tei,  

ba fenfee yerane mo wó na verem.  

28 Kolo ŋwaane Baŋa Wɛ wó ke lela mo  

o pa se nabiina maama lɔre o boboŋa na jaane  

se o waare-ba tei to ye taane daa tera.”*  
29 Ko ta ye nenɛɛne Izaya na maŋe o ta tei o we:  

“Paŋwa Tu Baŋa Wɛ ya ná wo daare debam badaara  

o yaɡe dé dwi dem ne,  

dé dwi dem ya ti mo,  

ne ko déem na ke Sodom teo tiina tei to.  

Dé ya wó ji ne Gomora teo déem na ye tei to.”*  
 

30 Dé nam wó ta bɛ mo? Dé lɔre we dwi-ɡɛ tiina balo ya na ba kwaane ba nii se ba na 

cheɡa Wɛ tei ne to laam seene ba jeɡe cheɡa Wɛ tei ne. Ko ye ba na ke ba wo-dedoa 

de Wɛ to ŋwaane mo ba nɛ cheɡa kam konto. 31 Ko daare Isarele dwi tiina bam mo 

tiini ba kwaane se ba na cheɡa Wɛ tei ne de ba na tɔɡe o nia yam tei to ye ba ɡa. 32 Bɛ 

mo ye ba nam ɡa? Kolo ŋwaane banto boŋe se ba na cheɡa mo ba keim-laaro ŋwaane 

ye ko dae ba na jeɡe wo-dedoa de Wɛ tei to. Ba na ve Wɛ konto to nye de ba maɡe ba 

naɡa de kandwɛ delo na pae nɔɔna chɔɔle ba toe to ye ba seene ba to teɡa ne. 33 Ko 

maŋe ko popone Wɛ tɔnɔ kom ne we:  

“Nii-na! Amo laɡe a chwi kandwɛ mo Zion ne.  

De maa ye pelɔrɔ kolo na cheili  

pa nɔɔna ɡare-ko ba to teɡa ne to mo.  

Ko daare nɔɔno ná ke o wo-dedoa  

de wolo na ye kandwɛ dem to,  

chaveera bá fɔɡe ya ja kotu.”*  

10 

Isarele dwi tiina boboŋa muri Wɛ tei ne  

1 A nu-bia bam, amo tiini a jeɡe teena a bochare ne we Isarele dwi tiina wó na 

verem, ye a yeini a lwoori Wɛ a pa-ba ko ŋwaane. 2 Amo nam wó zeɡe ba kwaɡa ne 

we, ba tiini ba laɡe se ba tɔɡe Wɛ boboŋa ye ba yeiri chwoŋa kalo ba na jeɡe se ba 

tɔɡe to. 3 Ba maa yeiri chwoŋa kalo Wɛ na tɔɡe o maa pae se nabiina na cheɡa o tei ne 

to. Ba maa boŋe se ba tiŋi ba tete chwoŋa se ba maa na cheɡa Wɛ tei ne, ye ba ba sɛ 

se ba taa tɔɡe chwoŋa kalo Wɛ na tiŋi to. 4 Yezu Krista mo pɛ se Wɛ nia yam tɔɡem 

chwoŋa kam laam ba ka kweeli, pa se balo maama na ke ba wo-dedoa de Wɛ to laam 

na cheɡa o tei ne.  
5 Moses déem popone ko na ye tei ye nɔɔna wae ba na cheɡa Wɛ tei ne o nia yam 

tɔɡem ŋwaane. Moses popone we, “Wolo kikia na tɔɡe Wɛ nia yam to wó na ŋwea ya 

baŋa ne.”* 6 Ko nam ná ye nɔɔna na ke tei ba jeɡe cheɡa Wɛ tei ne ba wo-dedoa kam 

ŋwaane to, ko bá taa dana. Ko popone we, “Yé bwei n tete ne nenɛɛne, wɔ mo wó 

wane o di telaao?” Dé ba jeɡe se dé vo dáane dé pa Yezu Krista tu o ba se o zeini 

debam. 7 “Daa‑n yé bwei nenɛɛne, wɔ mo wó wane o zo teɡa kuri ne?” Dé ba jeɡe se 

dé vo dáane dé pa Yezu bi toone wone o ba. 8 Ko nam popone we, “Ko ba dana se n 

wane n lɔre Wɛ kwora kam. Ka maŋe ka wo nmo tei ne, de nmo ni ne, de nmo bochare 

ne.” Kwora kam konto zeɡe wo-dedoa yera ne mo, ye kanto mo dé jeɡe dé bere 

nɔɔna.* 9 Ka maa we, nmo ná tɛ jaja we Yezu mo ye Teiru wom, ye nmo ná sɛ de n 

bochare maama we Wɛ seene o bi‑o toone wone, Wɛ wó jwoŋi nmo ŋwea. 10 Kolo 

ŋwaane ko ye nmo bochare ne mo nmo wó sɛ de n wo-dedoa ye n na cheɡa Wɛ tei ne. 

Ko daare ko ye nmo ni ne mo nmo wó ta jaja we, n sɛ Yezu pa n na verem. 11 Ko 

popone Wɛ tɔnɔ kom ne we, “Wolo maama ná ke o wo-dedoa de Wɛ Dam Tu wom, 

chaveera bá ja kotu.”* 12 Ko ye bedwe mo nɔɔna maama tei ne, Juu tiina bam de 

dwi-ɡɛ tiina bam de. Ba maama Teiru ye dedoa mo, ye o yeini o swɛ balo maama na 

lwoori zeinim o tei ne to swolim. 13 Kolo ŋwaane, “Wolo maama ná bwoŋi dé Teiru 

wom yere o ma lwoori zeinim, kotu wó na verem.”*  
14 Ko nam na ye konto to, nɔɔna ná wo ke ba wo-dedoa de Yezu Krista, ba wó ke tɛ 

mo ba lwoori zeinim o tei ne? Ba ta wó wane ba ke ba wo-dedoa ded‑o ye ba wo niɡi 

o kwora na? Ba nam wó wane ba ni o kwora ye nɔɔn-nɔɔno wo tɔɔle-ka o bere-ba na? 
15 Nɔɔno nam wó ke tɛ mo o vo o tɔɔle Wɛ kwora kam o bere-ba ye Wɛ wo toŋe‑o? Ko 

nam popone we, “Balo na jeɡe kwor-ywoŋa ba beeri ba bwooli to veiŋa jeɡe ywoni 

mo.”*  
16 Ko nam dae we nɔɔna maama mo sɛ Wɛ kwor-ywoŋa kam. Izaya déem taɡe o we, 

“Dé Teiru Wɛ, debam na tɔɔle kwora kalo to, wɔ mo sɛ we ka ye cheɡa?”* 17 Ko maama 

bere we nɔɔna zwa na ni kolo to mo pa-ba chwoŋa se ba ke ba wo-dedoa de Wɛ. 

Kwora kalo ba na jeɡe se ba ni to mo ye Yezu Krista yera taane.  
18 Amo laɡe a bwei a nii, Isarele tiina bam wo niɡi Wɛ ni taane dem mo na? Ba seene 

ba ni-de. Ko ye cheɡa mo Wɛ tontoŋena bam seeni we:  

“Ba kwora kam yi loɡo baŋa jei maama mo.  

Ba ni taane jaɡe de yi dɔŋɔ ni maama.”*  
19 Amo ta laɡe a bwei a nii, Isarele tiina bam wo lɔre taane dem kuri na? Ba nam lɔre. 

Da-yiɡa to, Wɛ déem tɔɡe Moses ŋwaane o ta de-ba o we,  

“Amo wó tɔɡe dwi-ɡɛ tiina balo na ye nɔn-yɔɔro to baŋa ne  

a ma pa se abam taa jeɡe kazwe á zwe de-ba,  

ye á bane zaŋe ba ŋwaane.”*  
20 Ko woli da, Izaya de déem jeɡe baare ye o ta Wɛ taane o we:  

“Ko ná ye balo na wo beeri a jei se ba lɔre-ne to,  

banto mo tu ba lɔre amo.  

A ta ma le a tete  

a bere balo na wo bwei amo bwia to.”*  
21 Ko nam ná ye Isarele tiina bam, Wɛ maa we,  

“Dɛ wone maama amo tei a jeŋa se a zaane a nɔɔna bam,  

de ba na maŋe ba ye zwabani-nyena tei to de.”*  

11 

Wɛ na kuri nɔɔna balo to  

1 Amo ta laɡe a bwei a nii, ko bere we Wɛ ve o tete nɔɔna bam maama o yaɡe mo na? 

Kɔtaa! Nii-na, amo tete mo ye Isarele dwi tu. Abaraham mo ye a nabaaro, ye a nwoŋi 

Benjamin dwi dem wone. 2 Wɛ seene o wo ve o nɔɔna balo o na maŋe o jeɡe ba 

boboŋa boboa ne to. Abam maŋe á yei Wɛ tɔnɔ kom na bere Elija taane tei to. O déem 

lwoori Wɛ se o waare Isarele tiina bam, 3 ye o we, “Yuu-tu Baŋa Wɛ, ba ɡo nmo 

sampwori sem, ye ba daare ba chochoɡe nmo kaanem bimbina yam. Ko laam ta daare 

amo yerane mo ye ba kwaane se ba ɡo-ne.”*  
4 Wɛ nam leiri‑o o we bɛ mo? O we, “Amo nam le nɔɔna morro terepɛ (7,000) mo se 

ba taa ye amo tete nyem. Banto wo fɔɡe ba kuni dwoona ba zuli Baal jwoni dem.” 5 Ko 

ta ye bedwe mo de zem maama. Kɔɡɔ fenfee ta mo daare, Wɛ na tɔɡe o zaane dem 

ŋwaane o kuri balo to. 6 Wɛ nam na dɛ o zaane dem baŋa ne o kuri-ba to, ko bere we 

ko dae ba kikia ŋwaane. Ko ya ná ye ba kikia ŋwaane mo o kuri-ba, ko bá taa ye o 

zaane dem mo o pɛ-ba zɛɛra.  
7 Ko bere we Isarele tiina bam wo nɛ cheɡa kalo ba na seene ba yia se ba na Wɛ tei 

ne to. Kɔɡɔ kolo Wɛ na kuri to nam mo nɛ-ka. Balo na daare to nam maa jeɡe yi-dɛɛre. 
8 Ko ke-ba ne ko na popone tei Wɛ tɔnɔ kom ne we:  

“Wɛ mo pɛ se ba tiini ba dɔ ba kɛ.  

De zem maama, ba yia ta ba nae,  

ye ba zwa de kwareme Wɛ cheɡa kam seeni.”*  

9 David de déem taɡe ba taane o we,  

“Wɛ wó pa se ba kuri wodi-fɔrɔ kom  

jwoori ko ja chɔɡem ko ba ba baŋa ne,  

ne kalanchoɡo na jaane-ba  

ye ba to teɡa ne tei to,  
10 Wɛ wó pa se ba yia dwei ye ba daa ware ba nae.  

Wɛ wó pa se ba yera chɛ de yaara taa wuu.”*  
 

11 Amo ta laɡe a bwei a nii, Isarele tiina bam na chɔɔle ba to konto to, ko bere we ba 

daa bá na chwoŋa se ba jwoori ba zaŋe mo na? Kɔtaa! Banto na chɔɡe Wɛ cheɡa kam 

tei to mo pɛ se dwi-ɡɛ tiina na chwoŋa se Wɛ jwoŋi-ba. Wɛ ke konto se ko pa Isarele 

tiina bam taa jeɡe kazwe ba ŋwaane. 12 Banto na ke ba chɔɡe tei to mo pɛ se nabiina 

maama wane ba na Wɛ zeinim lanyerane. Ba na muri Wɛ tei ne to mo pɛ se dwi-ɡɛ 

tiina na chwoŋa se ba jwoŋi Wɛ zeinim dem. Ko bere we Isarele dwi tiina kɔɡɔ kolo na 

tɔɡe Wɛ to ná puli ko ti, ko wó pa se nɔɔna tiini ba na Wɛ zeinim ko ja ɡaale.  
13 Ko ye abam dwi-ɡɛ tiina bam mo a tɛ taane dento. Amo na ye Yezu totoŋa nakwe 

se a ta o taane a bere dwi-ɡɛ tiina bam to tiini ko ye totoŋ-kamunu amo tei ne. 14 Amo 

kwaane a toŋe se ko wane ko pa amo dwonna Isarele tiina bam taa jeɡe puseŋa, se a 

laam jwoŋi ba badwonna a ke Wɛ jeŋa ne. 15 Wɛ na ve banto o yaɡe to, ko pɛ se loɡo 

baŋa dwi tiina laam ba ba fɔɡe de Wɛ. Ko daare maŋa kalo Wɛ na wó jwoŋi-ba to, ko 

wó taa nye de twa na jwoori ba na ŋwea tei to mo.  
16 Dé yei we, nmo ná dɛ yiɡa n fɔ bworobworo n tiŋi n pa Wɛ, ko chichworo kom na 

daare to daa ta ye o nyem. Ko woli da, tio kuu ná ye Wɛ nyem, ko nɛ sem maama de 

ye o nyem mo. 17 Isarele tiina bam nye de Olivi tio ba na jeiri ɡaare wone to. Ko ye 

nenɛɛne Wɛ bwori tio kom konto nɛ sedaara o yaɡe, ye o daare o kwei Olivi tio kolo 

na wo ɡaao wone to naɡa kadwoŋi o twoŋi o ɡwaane nɛ sedwonna sem wone. Nmo 

wolo na ye dwi-ɡɛ tu to nye de naɡa kam konto mo. Nmo laam wori ye n tɔɡe n nae 

tio kom kuɡu kom nyoa kam. 18 Nmo nam yé ta‑n ɡwooni nɛ selo na bwori se yaɡe to. 

Nmo ná boŋe se n bere n tete konto, se n ta‑n yei we, ko dae nmo mo pae tio kom 

kuɡu kom wori ye ko zeɡa. Ko ye kuɡu kom mo jeɡe nmo ko teila. 19 Nmo nam wó 

wane n ta we, “Wɛ bwori nɛ sedaara sem o yaɡe teɡa ne se ko pa amo mo na laŋa a 

twoŋi da.” 20 Ko seene ko ke konto mo. Wɛ nam bwori nɛ sem konto o yaɡe ba na wo 

sɛ‑o to ŋwaane. Nmo nam na nɛ jeiɡa to tɔɡe n wo-dedoa kam yerane ŋwaane mo. 

Nam yé ta‑n boŋe kamunim n pa n tete, se n daare n kɔre Wɛ de foone. 21 Kolo ŋwaane 

Wɛ wo sɛ se o yaɡe tio kom tete nɛ sem se jei ne. Nmo ná ba jeɡe wo-dedoa ded‑o, o 

bá yaɡe nmo de.  
22 Ko maama bere Wɛ na jeɡe nɔɔna ŋwaŋa tei, de o na daare o vaŋe nɔɔna zwa tei to 

mo. Ko ná ye balo na ke ba chɔɡe to, o vaŋe ba zwa mo. Ko daare nmo, n ná tɔɡe o 

ŋwaŋa kam na ye tei to, o wó taa jeɡe nmo ŋwaŋa. Nmo nam ná yaɡe Wɛ ŋwaŋa kam, 

o laam wó bwori nmo de o yaɡe teɡa ne. 23 Isarele tiina bam nam ná jwoori ba ke ba 

wo-dedoa ba sɛ Wɛ, ba laam wó jwoori ba na ba jeiɡa. Wɛ wó wane o jwoori o 

twoŋi-ba da. 24 Nmo wolo na ye dwi-ɡɛ tu to nye de naɡa kalo Wɛ na ɡwoni Olivi tio 

kolo na wo ɡaao ne to yera ne. O ma kwei nmo o twoŋi Olivi tio kolo na jeiri ɡaare ne 

to yera ne ye ko dae nmo tete kuu jei. Konto ŋwaane ko bá taa chana Wɛ tei ne se o 

jwoori o twoŋi nɛ selo o ya na bwori to se tete kuu kom jei ne.  
 

25 A nu-bia bam, amo laɡe se á lɔre Wɛ cheɡa kalo déem na seiɡi to mo. Abam ná 

seene á lɔre konto, á daa bá ta‑á boŋe kamunim á pa á tete. Ko na ye tei to, leile konto 

Isarele tiina badaara jeɡe yi-dɛɛre mo, ye ko bá taa ye konto taa taa. Ko nam wó taa 

ye konto se ko vo ko yi maŋa kam dwi-ɡɛ tiina balo na sɛ Wɛ to kɔɡɔ kom ná puli ko 

ti. 26 Ko ná ke konto dwoŋi, Isarele tiina kɔɡɔ kom maama laam wó na verem, ne ko na 

popone Wɛ tɔnɔ kom ne we:  

“Vereno wom wó zaŋe Zion ne o ba.  

O maa wó pa se Jakoba dwi tiina bam yaɡe ba wɛleera kikia yam.  
27 Amo Wɛ wó ke ni-ɡwonim dento a pa-ba we,  

amo wó saare ba wɛleera yam a yaɡe.”*  
28 Isarele tiina bam na ve Wɛ kwor-ywoŋa kam to, ba ye Wɛ dona mo, ye konto laam 

pa se abam dwi-ɡɛ tiina bam na wolim. Ko daare Wɛ na kuri nɔɔna se ba taa ye o 

nyem tei to seeni, o jeɡe Isarele tiina bam swono, o déem na ɡwoni ni de ba nabaara 

bam to ŋwaane. 29 Wɛ nam ba zae o boboŋa de o na kuri nɔɔna ye o ke-ba lanyerane 

tei to. 30 Abam dwi-ɡɛ tiina bam déem ya ve Wɛ ye á laam ba á jwoŋi o zeinim dem, 

Isarele tiina bam na ve Wɛ to ŋwaane. 31 Banto de laam tu ba ve Wɛ ni. Ko maa ye se 

ba wane ba tɔɡe abam na jwoŋi Wɛ zeinim dem tei to baŋa ne, ye ba de laam ba ba 

jwoŋi o zeinim dem. 32 Wɛ nam pɛ se nɔɔna maama wo yi-dɛɛre jeŋa ne mo, se o laam 

wane o taa jeɡe ba maama ŋwaŋa.  
 

33 Maane-na á nii Wɛ zaane dem na tiini de daɡa tei!  

O boboŋa maa tiini ya lira, de o yeino kom de.  

Nɔɔn-nɔɔno bá wane o lɔre o boboŋa na jaane tei to  

naa o lɔre chwei selo o na tɔɡe to.*  
34 “Wɔ mo yi se o wane o lɔre Baŋa Wɛ boboŋa,  

naa o bere‑o o na wó ke tei?*  
35 Wɔ mo wó wane o kwei o woŋo o ma jene Wɛ,  

se Wɛ ŋwe o pa kotu?”*  
36 Wonnu maama nwoŋi Wɛ tei mo,  

ye o jeɡe te maama o nia.  

Te maama maa jeɡe kuri te pa‑o.*  

Wɛ maŋe de zula se ko taa vei wuu. Ameena.  

12 

Ko na maŋe se dé taa zuli Wɛ tei to  

1 A nu-bia bam, Wɛ na tiini o jeɡe abam ŋwaŋa konto to, a lwoori abam se á kwei á 

tete á ke kaanem á pa Wɛ ye á daa ta ŋwe, se ko pwoli o wo lanyerane. Konto mo ye 

zulim delo na maŋe se á ke á pa‑o to. 2 Á yé pa se á boboŋa taa tɔɡe nabiina chwei 

sem. Pa-na se Wɛ pipiri abam de o na pɛ á jeɡe boboŋ-doora tei to. Abam laam wó ba 

á lɔre Wɛ boboŋa na laɡe se á ke kolo to, ye á lɔre we ko tiini ko lana chekke ye ko 

pwoli o wo.  
3 Wɛ na pɛ-ne o zaane dem se a taa ye o tontoŋeno to, a laɡe a ta de abam maama se 

á yé ta‑á boŋe kamunim á pa á tete se á ta‑á dwoi á na maŋe á ye tei to. Á nam boŋe á 

nii se á lɔre totoŋe delo Wɛ na laɡe se á ke to, se ko maŋe de o na pɛ abam dedoa 

dedoa jeɡe wo-dedoa ye ka mae tei to. 4 Nabiinu yera ye woŋo dedoa mo ye ya laam 

pɔɔre teiri teiri. Ya daa maama jeɡe ka totoŋa mo. 5 Ko nam ye bedwe mo de debam 

balo na me de Yezu Krista to. Dé tiini dé daɡa ye dé nam ye kɔɡɔ dedoa. Debam 

maama dedoa dedoa maa toŋa dé woli daane.* 6 Wɛ pɛɛra yalo dé na jwoŋi to ye teiri 

teiri mo, se ko tɔɡe Wɛ na ke zaane debam yuu ne tei to.* Wɛ ná pɛ wolo wae o tɔɔle o 

kwora kam, konto tu jeɡe se o tɔɡe o na jeɡe wo-dedoa de Wɛ tei to o ma tɔɔle-ka. 
7 Wɛ ná pɛ wolo toŋa o woli o dwonna, konto tu jeɡe se o taa toŋa konto mo. Wolo Wɛ 

ná pɛ se o bere o dwonna Wɛ cheɡa kam, se o kwaane o taa ke konto. 8 Wɛ ná pɛ wolo 

wae o pa se o dwonna bochara peini teɡa ne, o jeɡe se o taa ke konto mo. Wolo na 

pɔɔre o wonnu o pae o dwonna to jeɡe se o ma o wo-ywoŋo mo o woli-ba lanyerane. 

Wolo nam na ye nɔɔna yiɡa tu to jeɡe se o taa seene o yia ko ŋwaane mo. Wolo nam 

na duri o dwonna yiniɡa to jeɡe se o taa ke de wopwolo mo.  
9 Á yé ta‑á jeɡe ni-zɛ ni-zɛ de á na jeɡe nɔɔna swono tei to. Nam ta‑á chuli-na 

wo-lwanno maama, se á daare á ta‑á jeɡe wo-laaro á bochara ne.* 10 Á na ye nu-bia 

Yezu ŋwaane to, se á ta‑á jeɡe da-swono konto dwoŋi. Á ta ta‑á swoi da-zula. 11 Á na 

toŋe á pa Wɛ tei to, á yé pa se jawɔrɔ ja abam. Kwei-na á bochara maama á ta‑á ma á 

toŋa á pa dé Teiru wom. 12 Á na jeɡe Wɛ teena tei to, se á ta‑á jeɡe wopwolo ko 

ŋwaane. Cham ná tu abam baŋa, se á vɔ pu-dɛa. Kwaane-na á ta‑á lwoori Wɛ 

lanyerane. 13 Pɔɔre-na á wonnu á pa balo na ye Wɛ nɔɔna ye yiniɡa jeɡe-ba to. Ta‑á 

jeeri-na nɔɔna á sam ne lanyerane.  
14 Ko ná ye balo na jeɡe abam ba bɛɛse to, se á sɔɔle Wɛ swolim á pa-ba. Á nam yé 

sɔɔle lwarem á chɔɡe-ba.* 15 Ko ná ye balo na jeɡe wopwolo to, se á tɔɡe á ta‑á jeɡe 

wopwolo. Ko ná ye balo yi-nyɔna na jeɡe-ba to, se á pa á yiɡa de nyɔne de-ba. 16 Ta‑á 

jeɡe-na boboŋe dedwe á pa daane. Á yé ta‑á bere á tete. Gwooni-na á tete se á ta‑á 

zoore de nabwona. Á yé ta‑á boŋe kamunim á pa á tete.  
17 Nɔɔno ná ke lwarem o yaɡe á yuu ne, se á yé jwoori á ke‑o konto dwoŋi. Nam 

kwaane-na se á ta‑á ke kolo na tɔɡe chwoŋa nɔɔna maama yia ne to. 18 Kwaane-na 

lanyerane se á ta‑á zoore dedaane nɔɔno maama de ywoni, ne á na wae tei to.*  
19 A badwoŋ-swonnu bam, á yé ke á boboŋa ne se á jwoori á chɔɡe balo na ke 

lwarem ba yaɡe á yuu ne to. Nam yaɡe-na se Wɛ ban-zɔŋɔ kom ba ba baŋa. Ko popone 

Wɛ tɔnɔ kom ne we:  

“Amo Baŋa Wɛ mo wó jwoori a ŋwe nɔɔna keim-balwaaro jene,  

pa se ba na kolo na maŋe de-ba to.”*  
20 Ko nam ta popone we:  

“Nmo dono kana ná wɔe,  

se n pa‑o wodiu se o di.  

Na-nyɔm ná jeɡe‑o,  

se n pa‑o na se o nyɔ.  

Kikia yam konto wó pa se chaveera tiini ya ja‑o,  

ne Wɛ zeiŋi mini mo o yuu ne to.”*  
21 Abam nam yé pa se lwarem wane abam. Ta‑á tɔɡe-na keim-laaro se te wane lwarem 

dam te chɔɡe.  

13 

Dé na wó sɛ dé pa dedɛɛra tei to  

1 Abam maama jeɡe se á sɛ á pa dedɛɛra balo na tei á teene dem to, kolo ŋwaane 

nɔɔn-nɔɔno ba jeɡe dam se o taa tei nɔɔna ye Wɛ wo pɛ kotu chwoŋa. Dedɛɛra balo na 

wora to ye Wɛ mo tiŋi-ba. 2 Wolo maama ná ve dedɛɛra bam konto, kotu boŋe se o 

chɔɡe Wɛ boboŋa yam mo. Balo na ke konto dwoŋi to wó na chɔɡem. 3 Dedɛɛra bam 

nam ba pae se foone jeɡe balo na ke keim-laaro to. Foone nam wó ja balo na tɔɡe 

keim-balwaaro to mo. Nmo ná ba laɡe se foone taa jeɡe‑m de dedɛɛra bam, n jeɡe se n 

ta‑n ke keim-laaro mo se ko pa n na zula ba tei ne. 4 Wɛ nam tiŋi dedɛɛra bam se ba 

taa toŋe ba pa‑o abam fɔɡem ŋwaane mo. Abam nam ná ke wo-balwaaro, se á ta‑á 

kɔre foone, kolo ŋwaane dedɛɛra bam seene ba jeɡe dam se ba taa maa chɔɡe nɔɔna. 

Banto mo ye balo Wɛ na tiŋi se ba tɔɡe o ban-zɔŋɔ kom ŋwaane ba ma waare balo na 

ke lwarem to. 5 Konto ŋwaane mo á jeɡe se á sɛ ba ni. Ko ye abam boboŋa na pae á 

lɔre we á tɔɡe cheɡa chwoŋa to ŋwaane mo, se ko dae á na kɔre Wɛ ban-zɔŋɔ kom to 

yerane ŋwaane.  
6 Ko ta tɔɡe konto ŋwaane mo á wó ta‑á ŋwe lampwoo. Dedɛɛra bam toŋe ba pa Wɛ 

mo de ba na seene ba yia ba totoŋa yam baŋa ne to. 7 Nam ta‑á ŋwe kolo maama ba na 

maŋe se ba jwoŋi á tei ne to á pa-ba. Ko ná ye wolo na jwoŋi á yuu lampwoo to, naa 

wolo de na jwoŋi á wonnu lampwoo to, se á ŋwe á lampwoo maama á pa-ba.* Ko ná 

ye wolo na maŋe se á ta‑á kɔre‑o to, se á ta‑á kɔre‑o. Ko ná ye wolo na maŋe de zula 

to, se á ta‑á zuli‑o.  

Da-swono taane  

8 Abam nam yé ta‑á jeɡe-na nɔɔn-nɔɔno jene, se jene delo á na wó ta‑á jeɡe to mo ye 

á na wó ta‑á jeɡe á dwonna swono tei to. Wolo maama na swoi o dwoŋi to seene o 

tɔɡe Wɛ nia yam mo. 9 Wɛ nia yam bere we, “N yé ke kabwoŋa, n yé ɡo nɔɔno, n yé 

ŋɔ, n yé pa n yi su n dwonna wonnu.” Nia yanto dedaane Wɛ nia yam maama nam 

tɔɡe ni dedwe mo. Dento dem nam mo we, “Ta‑n swoi n dwoŋi se ko maŋe de n na 

swoi n tete tei to.”* 10 Nmo ná jeɡe n dwoŋi swono, n daa‑n bá‑n wane n ke‑o n chɔɡe. 

Wɛ nia yam maama nam zeɡe swono kom konto yera ne mo.  
11 Ta‑á ke-na konto, se abam yei we Wɛ maŋa kam yia. Ta‑á cho-na á tete se dɔɔm yé 

taa jeɡe abam. Maŋa kalo Wɛ na wó ba o jwoŋi dé ŋwea to daare fee se ka yi, ye ko 

daa dae nenɛɛne maŋa kalo dé déem na bobo dé ke dé wo-dedoa ded‑o to. 12 Maŋa 

kam laam daare fee se ka yi, ne teɡa na laɡe ka poore tei to. Tete dem laɡe de kɛ se 

wea pwooni taa wora. Konto ŋwaane, á pa dé de kikia yalo na ye lim nyem to dé 

yaɡe, se dé daare dé ma Wɛ dam dé che dé tete se dé wane dé tɔɡe pwooni chwoŋa 

kam. 13 Pa-na dé tɔɡe chwoŋa se ko maŋe de balo na wo wea pwooni ne to. Á nam 

pa-na dé yaɡe paweeni, de sa-nyɔre, de bwoŋa, de wo-diɡiru kikia maama. Á yé ta‑á 

jaane daane naa á ta‑á ke wo-ɡoo daane. 14 Pa-na se abam ŋwea dedaane dé Teiru 

Yezu Krista ŋwea taa ye bedwe. Nam yé ta‑á boŋe á na wó ke tei se á ta‑á tɔɡe 

wo-zɔɔna yalo á fera na zoore to.  

14 

Dé yé taa yaale dé dwonna  

1 Nɔɔno wolo ná jeɡe wo-dedoa de Wɛ, ye o boboŋa ta ná ba dana Wɛ yiɡa ne, se á 

jwoŋi konto tu lanyerane. Á nam yé maɡe ni-kantɔɡɔ ded‑o de o na boŋe tei to. 
2 Nɔɔno wó taa wora o boboŋa na dana o wo-dedoa kam ŋwaane pa se o ba chuli 

kolokolo dim. Ko daare nɔɔno wodwoŋi boboŋa na ba dana de o wo-dedoa kam to wó 

taa chuli nɔna. 3 Wɛ nam jwoŋi ba maama. Wolo wom na ba kuri o di to yé zaŋe o 

ɡwooni wolo wom na ba di woŋo maama to. Wolo nam na ba di woŋo maama to yé 

zaŋe o yaale wolo na ba chuli o di to, kotu na ye Wɛ nyem to ŋwaane.* 4 Nmo ye wɔ 

mo se n yaale nɔɔno wodwoŋi tontoŋeno kikia? Ko ye o tu wom mo jeɡe se o nii, o ke 

cheɡa naa o wo ke. Wolo na ye dé Teiru wom nyem to ke lanyerane, dé Teiru wom na 

wae o pa o zeɡe de cheɡa to ŋwaane.  
5 Nɔɔno wó taa wora o na pɔɔre dɛ o pa de dwoi da yadwonna. Ko daare nɔɔno 

wodwoŋi maa wora o na ba kuri da yam daane. Nɔɔno maama nam na boŋe tei de tei 

to, o jeɡe se o taa zeɡe ko baŋa ne mo. 6 Nɔɔno wolo na kuri dɛ se de taa ye 

dɛ-kamunu to yeini o ke konto dé Teiru wom ŋwaane mo. Wolo na di woŋo maama to 

ke konto o ma zuli dé Teiru wom, o na yeini o ke Wɛ lei wodiu kom baŋa ne to 

ŋwaane. Wolo nam na ba di woŋo maama to de ke konto o ma zuli dé Teiru wom ye o 

ke Wɛ lei. 7 Debam wolowolo ba ŋwe o tete yerane ŋwaane. Wolo ná teɡa, ko bá taa 

ye o tete yerane ŋwaane. 8 Dé ze ná ŋwe, dé ŋwe dé Teiru wom ŋwaane mo. Dé nam 

ná teɡa, ko ta ye dé Teiru wom ŋwaane. Mo kokuri, dé ná ŋwe naa dé ná teɡa, dé ta 

ye dé Teiru wom nyem mo. 9 Yezu Krista déem na teɡa ye o jwoori o bi o na ŋwea to, 

ko ye se o na chwoŋa se o taa ye balo na teɡe to Teiru, de nɔn-ŋwena de Teiru wom 

mo.  
10 Ko na ye konto to, bɛ mo ye n yaale n nu-bu? Ko daare nmo, bɛ mo ye n ɡwooni n 

nu-bu? Debam maama nam wó ba dé zeɡe Wɛ yiɡa ne se o di debam taane. 11 Ko 

popone Wɛ tɔnɔ kom ne we:  

“Amo Baŋa Wɛ na ye ŋwea tu to,  

ko seene ko ye cheɡa mo we,  

nabiina maama wó ba ba kuni nadwoona amo yiɡa ne,  

ye ba puri ba ni ba sɛ ba pa amo.”*  
12 Ko bere we debam maama wó ba dé zeɡe Wɛ yiɡa ne se dé tole dé kwora dé bere‑o.  

13 Konto ŋwaane, dé daa yé taa yaale dé dwonna yuu. Nam pa se á boboŋa ja se á yé 

ke kolo na wó pa á nu-bu wo chɔɡe naa ko pa o tusi to. 14 Amo na me de dé Teiru Yezu 

to, amo yei lanyerane we wodiu tera ko tete na jeɡe diɡiru Wɛ tei ne. Nɔɔno nam ná 

pɛ se woŋo kolo ye wo-diɡiru, ko seene ko ye wo-diɡiru ko pa nɔɔno wom konto mo. 
15 Nmo nam ná pɛ se n nu-bu wo chɔɡe de nmo na di wodiu kolo to, ko bere we n 

daa‑n ba tɔɡe swono chwoŋa ded‑o. Yé pa se nmo na di wodiu kolo to chɔɡe nɔɔno Wɛ 

yiɡa ne, ye kotu ye wolo Yezu Krista na teɡe o ŋwaane to. 16 Yé pa se nɔɔna na chwoŋa 

se ba yaale woŋo kolo na lana nmo tei ne to. 17 Debam na ye Wɛ paare dem nɔɔna tei 

to ba tɔɡe wodiiru dim ŋwaane. Ko nam tɔɡe keim-laaro ŋwaane mo, de bochare-zuru 

de wopwolo ŋwaane, ne Wɛ Sin-laao kom na pae debam tei to. 18 Wolo maama nam ná 

sɛ o tɔɡe Yezu Krista konto dwoŋi, konto tu wó pwoli Wɛ wo ye nɔɔna de wó pa‑o 

cheɡa.  
19 Konto ŋwaane pa-na dé kwaane dé taa ke kolo maama na pae nɔɔna jeɡe ywoni 

daane ye ko fɔɡe-ba Wɛ chwoŋa ne to. 20 Yé pa se wodiiru dim chɔɡe totoŋa yalo Wɛ 

na ke de nɔɔna to. Wodiiru dwi maama maŋe de dim mo. Nmo nam ná di kolo na wó 

pa se n dwoŋi wo chɔɡe ko ŋwaane to, se n yaɡe wodiu kom konto dim. 21 Ko lana se n 

yé ke kolo maama na wó pa se n nu-bu tusi Wɛ chwoŋa ne to, ko ná ye nɔm dim, naa 

sana nyɔɔm, naa kolo maama.  
22 Nmo boboŋa ná jaane tei n wo-dedoa kam ŋwaane, se n pa ko taa ye nmo de Wɛ 

laŋa ne. Nɔɔno wolo ná yei kolo na lana se o ke to ye o ba jeɡe boboŋa yalei ko 

ŋwaane, konto tu yuu ywomma. 23 Ko daare nɔɔno wolo ná jeɡe bobwea de o na di 

wodiu kolo to, konto tu bá na bora Wɛ tei ne. Ko bere we o ba jeɡe wo-dedoa o dim 

dem wone. Kikia yalo maama na ba tɔɡe wo-dedoa keim to ye wɛleera mo.  

15 

Dé na wó fɔɡe daane tei to  

1 Debam balo boboŋa na dana Wɛ yiɡa ne to jeɡe se dé taa woli balo boboŋa ta na ba 

dana to mo, de ba boboŋa na daane-ba tei to. Dé yé taa tɔɡe dé tete boboŋa keim. 
2 Debam maama nam jeɡe se dé taa ke kolo na tɔɡe dé dwoŋi boboŋa na laɡe tei to 

mo, ye dé ke‑o lanyerane se ko pa o fɔɡe o tɔɡe Wɛ chwoŋa. 3 Yezu Krista tete nam wo 

laɡe lanyerane o pa o tete. Ko nam na ye tei to, Wɛ tɔnɔ kom bere Yezu taane de ko na 

we, “Nɔɔna na jeɡe nmo ba twea tei to mo jwoori ko tui amo baŋa.”* 4 Kolo maama 

déem na popone Wɛ tɔnɔ kom wone to ye se ko bere debam Wɛ cheɡa kam mo. Kolo 

na popone da to yeini ko pa dé na pu-dɛa de baare, pa se dé jeɡe teena Wɛ tei ne.  
5 Wɛ mo ye wolo na pae nɔɔna pu-dɛa de baare to, ye wonto wó pa abam taa jeɡe 

boboŋe dedwe daane, ne Yezu Krista na laɡe tei to. 6 Ko laam wó pa se abam maama 

sɛ daane ye á jeɡe ni dedwe á ma‑á zuli Wɛ wom na ye dé Teiru Yezu Krista Kwo to.  
7 Jwoŋi-na daane lanyerane, ne Yezu Krista na jwoŋi abam tei to. Konto wó pa se Wɛ 

na zula. 8 Amo nam tɛ abam we, Yezu Krista déem tu se o toŋe o pa Juu tiina bam mo 

Wɛ cheɡa kam ŋwaane, se ko pa Wɛ na pwooli de ba nabaara bam tei to taa jeɡe 

cheɡa. 9 Konto ma kwori ko pa dwi-ɡɛ tiina bam de ba ba zuli Wɛ, o na jeɡe ba ŋwaŋa 

to ŋwaane, ne Wɛ tɔnɔ kom na bere tei ko we:  

“Amo wó tei nmo,  

se dwi-ɡɛ tiina taa yei n ni ne.  

A ta wó leeni a zeiŋi nmo yere.”*  

10 Ko ta popone we:  

“Abam dwi-ɡɛ tiina bam, tɔɡe-na de Wɛ nɔɔna bam maama  

se á ta‑á chaka de wopwolo.”*  
11 Ko ta we:  

“Loɡo baŋa dwi tiina maama,  

ba-na á tei Baŋa Wɛ.  

Pa-na se nabiina na nwoŋi teene delo maama wone to taa zuli‑o.”*  
12 Izaya de déem we:  

“Jesse dwi dem tu dedoa wó zaŋe o ba  

se o taa tei loɡo baŋa teene dem,  

ye banto wó taa jeɡe teena o tei ne.”*  
13 Wɛ nam ye teena tu, ye wonto wó pa abam taa jeɡe wopwolo de bochare-zuru, á 

na jeɡe wo-dedoa ded‑o to ŋwaane. Wɛ Sin-laao kom dam laam wó pa se á na jeɡe 

teena de Wɛ tei to fɔɡe ko puli ko ja ɡaale.  

Pɔɔl kwaane o toŋe o pa dwi-ɡɛ tiina  

14 A nu-bia bam, amo tei ne a yei lanyerane we abam tɔɡe keim-laaro yerane mo ye á 

tiini á jeɡe yeino dwi maama pa se á wae á bere daane Wɛ cheɡa kam. 15 Amo nam na 

popone se a bere abam taana yadwonna tei to, a ke de a wo maama mo se a pa á 

ɡuli-ya. Amo ke konto de Wɛ na pɛ-ne zaane se a taa toŋe totoŋe delo to. 16 O ta ma 

pa-ne chwoŋa se a taa ye Yezu Krista tontoŋeno dwi-ɡɛ tiina bam wone. Amo na toŋe 

a pa Wɛ tei to mo ye a yeini a tɔɔle o kwor-ywoŋa kam se a wane a jwoŋi dwi-ɡɛ tiina 

a ke-ba Wɛ jeŋa ne, se ba pa o wo pwoli, o Sin-laao kom na fɔɡe ko kwɛ ba bochara to 

ŋwaane.  
17 Konto ŋwaane, amo na me de Yezu Krista to, a jeɡe chwoŋa se a bere a tete de a 

na toŋe a pa Wɛ tei to. 18 Amo nam kɔre chaveera se a ŋɔɔne kolokolo ye ko dae Yezu 

Krista na tɔɡe amo baŋa ne o ke kolo to. Ko ye Yezu mo pɛ se dwi-ɡɛ tiina bam da 

amo ŋwaane ba sɛ Wɛ, de amo ni taane de a kikia yam na bere-ba tei to. 19 O ma pa se 

ba ba ba sɛ Wɛ, de o na dɛ o Sin-laao kom dam ŋwaane o pa se ba na wo-kenkaɡela de 

maana yalo na bere o dam to. Konto dwoŋi mo a zeɡe Jerusalem ne a tole jei maama a 

vo a yi Ilirikum, ye a tiini a tɔɔle Wɛ kwor-ywoŋa kalo na bere Yezu Krista cheɡa kam 

to. 20 Amo boboŋa déem ya maŋe ya ja se a kwaane a taa tɔɔle Wɛ kwor-ywoŋa kam 

jei selo ne ba ta na wo lɔre Yezu Krista taane dem to mo. Amo ba laɡe se a taa toŋe a 

ɡwaane de totoŋe delo nɔɔno wodwoŋi na maŋe o ke to. 21 Ko nam ye ko na maŋe ko 

popone Wɛ tɔnɔ kom ne tei to we:  

“Ba ta na wo taɡe o taane ba bere balo to  

laam wó ba ba lɔre-de.  

Balo ta na wo niɡi o ŋwa to  

laam wó ba ba ni o cheɡa kam kuri.”*  
 

22 Ko ye konto ŋwaane mo amo ɡɛ laŋa kuni dedɛ se a ba abam tei. 23 Ko daare leile 

konto amo daa ba jeɡe chwoŋa se a taa toŋe jei sem konto ne. Amo na jeɡe abam fera 

bena dedɛ se a ba a na abam to, 24 amo laam boŋe se a ba maŋa kalo a na wó zaŋe a 

vo Sapeeni to. Amo laɡe se a tɔɡe abam tei, se a wane a di wopwolo de abam da 

fenfee. Abam laam wó wane á woli-ne se a kwei chwoŋa a kɛ. 25 Leile konto amo laɡe 

a vo Jerusalem se a toŋe a woli Yezu nɔɔna bam dáane.* 26 Yezu kɔɡɔ kom nɔɔna balo 

na wo Makedonia ne de Akaya ne to mo mɛ ba boboŋa se ba la sabu ba ma woli Yezu 

nɔɔna balo na wo Jerusalem ne ye yiniɡa jeɡe-ba to. 27 Ko ye ba tete boboŋa mo ba mɛ 

ba ke konto. Ko nam maŋe se ba woli-ba konto dwoŋi, kolo ŋwaane Juu tiina bam ya 

maŋe ba kwei Wɛ wo-laaro mo ba chɛ de dwi-ɡɛ tiina bam. Konto ŋwaane dwi-ɡɛ tiina 

bam jeɡe se ba de daa woli Juu tiina bam de wonnu telo na wó fɔɡe ba yera to.  
28 Amo ná ti totoŋe dento ye a kwei sabu kom maama a ke nɔɔna bam jeŋa ne, amo 

laam wó tɔɡe abam tei se a daare a vo Sapeeni. 29 Amo nam yei we, a ná tu abam tei, 

amo wó taa jeɡe Yezu Krista dam se o swɛ abam swolim ko ja ɡaale.  
30 A nu-bia bam, amo laɡe a kwoori abam dé Teiru Yezu Krista ŋwaane, de swono 

kolo Wɛ Sin-laao kom na pɛ debam to ŋwaane, se á ta‑á woli-ne a totoŋ-chɛɛra wone 

de á na lwoori Wɛ á pa-ne tei to. 31 Lwoori-na Wɛ se o jwoŋi-ne balo na wo Judea ne 

ye ba ve Yezu to jeŋa ne, se o daare o pa se Yezu nɔɔna balo na wo Jerusalem ne to sɛ 

totoŋa yalo amo na wó ke a pa-ba Wɛ ŋwaane to. 32 Wɛ ná sɛ, amo laam wó wane a ba 

abam tei de wopwolo, se a daare a na ywoni abam tei ne. 33 Bochare-zuru Tu Baŋa Wɛ 

wó taa wo abam tei ne. Ameena.  

16 
 

1 Amo laɡe a bere abam dé nu-bu Fwibi cheɡa na ye tei to. Wonto ye kaane wolo na 

toŋe o woli Yezu kɔɡɔ kolo na wo Kɛnkaria ne to. 2 Abam nam jeɡe se á jwoŋi‑o 

lanyerane dé Teiru wom ŋwaane, ne ko na maŋe se Yezu nɔɔna taa ke tei to. Á ta‑á 

pa‑o wolim delo maama o na laɡe abam tei ne to, kokuri to o maŋe o toŋe o woli 

nɔɔna dedɛ, de amo de.  
3 Jɔɔne-na Pirisila de Akwila á pa-ne. Banto mo tɔɡe de amo ye dé toŋe dé pa Yezu 

Krista.* 4 Ba ya sɛ se ba da toone tei amo ŋwaane. Amo nam ke-ba lei, ye ko dae amo 

yerane, se ko ye dwi-ɡɛ tiina balo maama na tu ba sɛ Yezu to de mo ke ba lei.  
5 Jɔɔne-na Yezu kɔɡɔ kolo na jeeri ba sɔŋɔ kom ne to á pa-ne.  

Jɔɔne-na amo badwoŋ-swono Epanitu, wolo na dɛ yiɡa o sɛ Yezu Krista Asia teene 

dem maama wone to.  
6 Jɔɔne-na Mary wolo na tiini o toŋe o pa abam to.  
7 Jɔɔne-na amo chorro Andarika de Junia. Banto ya tɔɡe de amo ba wo peena diɡa 

ne. Ba maa jeɡe yere lanyerane Yezu totoŋa nakwa bam tei ne, ye ba sɛ Yezu Krista ba 

daare amo.  
8 Jɔɔne-na Ampaliata wolo a na tiini a jeɡe o swono dé Teiru wom ŋwaane to.  
9 Jɔɔne-na Yubana wolo na tɔɡe de debam o toŋe Yezu Krista totoŋa to, dedaane amo 

badwoŋ-swono Setache.  
10 Jɔɔne-na Apɛla wolo na jeɡe pu-dɛa de o na tɔɡe Yezu Krista tei to.  

Jɔɔne-na Arisobulu sɔŋɔ tiina bam.  
11 Jɔɔne-na amo choro Hɛrodion.  

Jɔɔne-na balo na ye Nakisa sɔŋɔ tiina ye ba ye dé Teiru wom nyem to á pa-ne.  
12 Jɔɔne-na Tirifana de Tirifosa, kaana balo na tiini ba toŋe dé Teiru wom totoŋa to.  

Jɔɔne-na Perisa, kaane wolo de na tiini o toŋe o pa dé Teiru wom ye a jeɡe o swono 

to.  
13 Jɔɔne-na Rufus wolo na yɔɔre o ye dé Teiru wom nyem to, de o nu wom na ke amo 

ne o tete bu tei to.  
14 Jɔɔne-na Asinkaritu, de Feleɡon, de Hɛmesi, de Pataroba, de Hɛmasa, dedaane de 

nu-bia balo maama na wo ba tei ne to.  
15 Jɔɔne-na Filoloɡa, de Julia, de Neria de o nakɔ, de Olimpa, dedaane Yezu nɔɔna 

balo maama na wo ba tei ne to.  
 

16 Á ná jeeri daane, se á ta‑á kukwori daane á pa Wɛ zula. Yezu Krista kɔɡɔ kom na 

wo jei selo maama ne to de jɔɔne abam.  
17 A nu-bia bam, a laɡe a kwoori abam se á fɔɡe á che á tete de balo na pɔɔre nɔɔna 

pa se ba jaane daane ye ba to tusim wone to. Banto nam mo yaale berem delo abam 

na maŋe á lɔre to. Konto ŋwaane yɔɔre á nyaŋe-ba. 18 Nɔɔna bam konto dwoŋi ba tɔɡe 

dé Teiru Yezu Krista na laɡe kolo to, ye ba daare ba tɔɡe ba fera na zoore wonnu telo 

to. Ba yeini ba ŋɔɔne botare-ywei mo, ye ba ma ni-sone ba ɡane balo na ba jeɡe swa to 

ba pipiri ba boboŋa. 19 Nɔɔna maama yei abam na tɔɡe Wɛ lanyerane tei to, ye konto 

mo pa se amo tiini a jeɡe wopwolo abam ŋwaane. Amo nam laɡe se abam yia poore 

de kolo na lana to, se á daare á ta‑á yei á tete se lwarem yé chɔɡe abam.  
20 Wɛ wolo na pae nɔɔna bochare-zuru to bá dáane se o ba o chɔɡe setaana pɛ wom 

nenɛɛne á na kwei á nɛ á nɔ o baŋa ne tei to.  

Dé Teiru Yezu zaane dem taa wo abam tei ne.  
 

21 Amo dwoŋi tontoŋeno Timoti de jɔɔne abam.*  

Amo dwi tiina Lukia, de Jason, de Sosipata de jɔɔne abam.  
22 Amo Tɛtius mo popone Pɔɔl ni taane dento a tiŋi, ye a jɔɔne abam dé Teiru wom 

ŋwaane.  
23 Gayus wolo amo Pɔɔl na zoore o sɔŋɔ ne ye Yezu kɔɡɔ kom maama de jeeri da to 

jɔɔne abam.*  

Erasitu wolo na ye teo kom dedɛɛro ye o nii ko sabu baŋa ne to, dedaane de nu-bu 

Kwatus de jɔɔne abam.  

[24 Dé Teiru Yezu Krista zaane dem taa wo abam maama tei ne. Ameena.]  
 

25 Dé ke Wɛ lei. Wonto dam dem mo pae á fɔɡe á zeɡe lanyerane de á na sɛ Wɛ 

kwor-ywoŋa kalo amo na tɔɔle Yezu Krista ŋwaane to. Konto mo abam laam tu á lɔre 

Wɛ cheɡa kalo déem na seiɡi o wone faŋa faŋa to. 26 Leile konto Wɛ tɔɡe o sampwori 

sem déem na popone wonnu telo ba tiŋi to ŋwaane o ma pa se o cheɡa kam konto ba 

ka lɔre jaja. Wɛ wolo na jeɡe ŋwea se ko taa vei wuu to laam mo pɛ ni se loɡo baŋa 

dwi maama na chwoŋa ba lɔre o cheɡa kam, se ba daare ba ke ba wo-dedoa ded‑o ye 

ba tɔɡe o ni. 27 Wonto yerane mo ye swa maama tu ye o ba jeɡe dwoŋi. Zula taa wo o 

tei ne Yezu Krista ŋwaane se ko taa vei wuu. Dé ke Wɛ lei. Ameena.*  

                                                           

 *16:27 Efesia 3:20-21; Judi 24-25 



 

 

 

 

Da-yiɡa Tɔnɔ kolo Pɔɔl  

na popone o pa  

Korinti Tiina 

to  



Da-yiɡa Tɔnɔ kolo Pɔɔl na popone o pa  

Korinti Tiina to  
Pɔɔl popone tɔnɔ konto se ko woli Yezu nɔɔna balo na wo Korinti teo ne to mo, se o wane o kwɛ 

taana dwi dwi na daane-ba to. Korinti déem ye te-fɔrɔ mo pa nɔɔna nwoŋi jei dedɛ ne ba tui ba 

zoore ko wone, ye ba daare ba ke pipiu da. Konto ŋwaane, teo kom nɔɔna jeɡe chwei se yera se 

yera mo ba zuli ba wa de ba jwona, ye kabwoŋa totoŋ-zɔɔna ɡaale ko wone. Pɔɔl ma le chana 

yam dedoa dedoa o bere-ba de ba na wó ke tei de-ya to, ye o daare o maŋe Yezu tɔɡena bam na 

maŋe se ba taa zuli Wɛ tei to. O laam ma ta Wɛ Sin-laao na kwei pɛɛra ya yera ya yera o pae 

nɔɔna dwi dwi, se ko pa Yezu kɔɡɔ kom taa zeɡe de dam tei to. O ta ma ta nɔɔna balo na teɡe to 

daa na wó jwoori ba bi toone wone tei to taane o bere-ba.  

1 
1 Amo Pɔɔl wolo Wɛ na kuri-ne de o tete boboŋa se a taa ye Yezu Krista totoŋa nakwe 

to mo popone tɔnɔ konto, ye dé nu-bu Sɔsɔdane mo tɔɡe o woli-ne. 2 Dé popone se dé 

pa abam balo na ye Wɛ kɔɡɔ kom wo nɔɔna ye á zoore Korinti ne to mo.* Abam maa 

ye balo Wɛ na kuri se á ta‑á ye wose Yezu Krista ŋwaane to. O ma le abam se á ta‑á ye 

o nɔɔna, ko woli de balo na wo jei maama ne ye ba zuli Yezu Krista to. Wonto maa ye 

ba maama Teiru, ye o ye debam de Teiru.  
3 Dé Kwo Wɛ, de dé Teiru Yezu Krista wó pa abam zaane de yazura.  

 

4 Maŋa maama amo yeini a ke Wɛ lei abam ŋwaane, de o na ke zaane abam yuu ne 

Yezu Krista ŋwaane to. 5 Abam na me de Yezu to, Wɛ seene o woli abam de yuu-yeino 

maama se á ta‑á wae á ŋɔɔne o taane dem, ye á kwori á yei o cheɡa kam maama. 
6 Konto to, Yezu Krista taane dem dé déem na taɡe de abam to tiini de ji cheɡa abam 

tei ne. 7 Á nɛ Wɛ pɛɛra yalo maama á na laɡe to ye á cheiɡi dé Teiru Yezu Krista se o 

jwoori o ba se dé na‑o. 8 Wonto wó taa nii abam baŋa ne taa, se á wae á ta‑á zeɡe 

lanyerane se ko taa vei o dɛ-kamunu kom, se tusim daa yé taa wo abam de Wɛ laŋa 

ne. 9 Wɛ zeɡe o cheɡa wone mo, ye wonto mo kuri abam se á me de o bu Yezu Krista 

na ye debam Teiru wom.  

Korinti tiina jeɡe popɔra daane  

10 A nu-bia bam, a lwoori abam dé Teiru Yezu Krista yere ŋwaane se á ta‑á jeɡe 

ni-mɔrɔ, se á yé ta‑á pɔɔre daane. Kwaane-na á ke á boboŋa daane se á ke ni dedwe. 
11 Kokuri, Cheloa ba sɔŋɔ tiina badaara taɡe de amo we, á maɡe ni-kantɔɡɔ mo daane. 
12 Ko na ye tei to, abam badaara we, á tɔɡe Pɔɔl mo. Abam badwonna maa we, á tɔɡe 

Apolo. Badwonna maa we, ba tɔɡe Piita. Badwonna de maa we, ba tɔɡe Yezu Krista. 
13 Á na pɔɔre pɔɔre Yezu Krista konto to, ko jeɡe kuri na? Amo Pɔɔl mo teɡe daɡara 

kam yuu ne naa wɔ mo? Á na jwoŋi sɛɛm to, á jwoŋi se á sɛ Pɔɔl mo na? 14 A ke Wɛ 

lei, kolo ŋwaane amo wo pɛ abam wolowolo sɛɛm, ko ná dae Kirisipu de Gayus 

yerane.* 15 Konto to, nɔɔn-nɔɔno bá wane o ta we, á jwoŋi sɛɛm amo ŋwaane. 16 A ya 

swei woŋo fee. A pɛ Stefana sɔŋɔ tiina de sɛɛm. Ko daare konto kwaɡa ne, wolo ná 

woli da, a daa ware a ɡuli. 17 Yezu Krista toŋe-ne se a taa tɔɔle Wɛ kwor-ywoŋa kam 

mo a bere nɔɔna, ye ko dae se a taa pae nɔɔna sɛɛm. A na ŋɔɔne Wɛ taane tei to, ko 

dae loɡo baŋa swa mo a maa ŋɔɔna. A ya ná ŋɔɔne konto dwoŋi, a ya wó kwoli Yezu 

yere, pa se o toone dem daɡara kam yuu ne ya bá taa jeɡe cheɡa nɔɔna tei ne.  

Wɛ swa yam ɡare nabiina swa  

18 Ko ye cheɡa mo we, Yezu toone dem daɡara kam yuu ne ye jworim taane mo balo 

yiɡa na tera de Wɛ to tei ne. Ko nam ná ye debam balo o na jwoŋi o yaɡe to tei ne, ko 

bere Wɛ tete dam jaja mo. 19 Ko nam maŋe ko popone Wɛ tɔnɔ kom ne we:  

“Amo Baŋa Wɛ wó chɔɡe swa tiina bam boboŋa,  

ye a daare a pa yi-pore-nyena bam yi-poro kom yaale.”*  
20 Swa tiina swa yam daa jeɡe kuri na? Tɔn-yeena, de nɔɔna balo na yei ŋɔŋa to 

yi-poro kom jeɡe kuri na? Wɛ nam bere debam we, loɡo baŋa swa yam maama ye 

jworim mo. 21 Wɛ tete swa ŋwaane mo pae nabiina bá wane ba ma ba tete swa ba 

lɔre‑o. O nam ke o boboŋa ne se o tɔɡe taane delo dé na bere nɔɔna ye ba pae de ye 

jworim to ŋwaane mo o ma jwoŋi balo na sɛ-de to o yaɡe. 22 Juu tiina laɡe se ba na 

wo-kenkaɡela yalo na bere Wɛ cheɡa kam to mo. Girisi tiina maa laɡe se ba cheiɡi 

taane delo na wó bere-ba swa to. 23 Ko ná ye debam, dé ŋɔɔne Yezu Krista wolo na 

teɡe daɡara yuu ne to taane mo. Taane dem konto maa ye ta-balɔrɔ mo Juu tiina tei 

ne. De maa ye jworim mo de pae dwi-ɡɛ tiina. 24 Ko daare debam balo Wɛ na kuri to 

tei ne, ko ná ye Juu tiina de dwi-ɡɛ tiina de, taane dem konto mo pae de lɔre we, Yezu 

Krista ye Wɛ dam tu, de o swa tu.* 25 Woŋo kolo nɔɔna na pae ko ye jworim Wɛ tei ne 

to ɡare nabiina swa maama, ye kolo na bwomma o tei ne to dana ko dwoi nabiina 

dam.  
26 A nu-bia bam, boŋe-na á nii á déem na ye tei ye Wɛ laam ba o kuri abam to. Ko 

dae á dedɛ yi déem mo poore, nenɛɛne nabiina na laɡe yi-poro kolo to. Ko dae á dedɛ 

mo ye dedɛɛra, naa á dedɛ mo nwoŋi naduna sam. 27 Wɛ nam paale o kuri wonnu telo 

nabiina na pae te ye wo-jworru to mo, se o ma pa chaveera di swa tiina. O ma kuri 

wonnu telo nabiina na pae te ye wo-bwonnu to, se o ma pa chaveera di dedɛɛra. 28 O 

ma daare o kuri wo-yɔɔro de wo-korro telo maama nabiina na ɡwooni to, se o ma pa 

wonnu telo nabiina na pae te jeɡe nyɔɔre to ji kafɛ. 29 Wɛ kuri wonnu tento dwoŋi mo, 

se nabiina yé na chwoŋa se ba taa jeɡe fia o yiɡa ne. 30 Wɛ nam mo pɛ se abam me de 

Yezu Krista. Konto ŋwaane mo swa yalo Yezu na jwoŋi Wɛ tei ne to laam jiɡi debam 

swa. Wonto mo pae dé jeɡe cheɡa Wɛ tei ne, ye dé bochara fɔɡe ya kwɛ fase. O ma 

daare o kwei o tete ŋwea o ma vere debam wɛleera jeŋa ne o yaɡe. 31 Konto to, kolo 

na popone Wɛ tɔnɔ kom ne to ye cheɡa mo, de ko na we, “Wolo ná boŋe se o taa maɡe 

o nyɔɔne, se o pa ko taa ye dé Teiru wom ŋwaane.”*  

2 
1 A nu-bia bam, a déem na tu abam tei to, amo wo bere a tete se a pa a ni taane de a 

swa taa ɡare abam, de a na tɔɔle Wɛ taane dem a bere abam tei to. 2 A wo ke a boboŋa 

ne se a bere abam kolokolo, ko ná dae Yezu Krista de o toone dem daɡara kam yuu ne 

to taane yerane.* 3 A na wo abam tei ne to, a déem tiini a bwona de abam, ye foone 

tiini de jeɡe-ne, ye a yera sae. 4 A ŋɔŋa kam de a na tɔɔle Wɛ kwora kam tei to dae swa 

mo a kea se a pa á sɛ taane dem. Ko ye Wɛ Sin-laao kom de o dam mo pɛ se á lɔre we, 

taane dem ye cheɡa. 5 Konto to, á na ke á wo-dedoa de Yezu to, ko tɔɡe Wɛ dam dem 

ŋwaane mo, se ko dae nabiina swa ŋwaane.  
6 Dé nam yeini dé bere balo boboŋa na kweere to mo swa, ye ko dae nabiina swa, 

naa loɡo baŋa dedɛɛra bam swa. Banto wó ba ba ti de ba dam dem maama. 7 Debam 

na bere swa yalo to ye Wɛ swa mo. Nabiina nam yeiri ya ni ne, Wɛ na seiɡi-ya ba yiɡa 

ne to ŋwaane. Faŋa faŋa ye loɡo baŋa ta tera to, Wɛ déem maŋe o ke o boboŋa ne se 

dé da swa yam konto ŋwaane mo dé na paare o tei ne. 8 Loɡo baŋa dedɛɛra bam 

wolowolo nam wo lɔre ya kuri. Ba ya ná yei, ba ya bá ja Wɛ telaao paare tu Yezu ba 

pa daɡara yuu ne ba ɡo. 9 Wɛ tɔnɔ kom nam bere o swa yam taane we:  

“Wɛ fɔɡe o ke wo-laaro o tiŋi,  

se o pa balo na swoi‑o to.  

Nabiina yi wo nɛ wonnu tem konto dwoŋi,  

ye ba zwa wo niɡi te ŋwa.  

Ba maa ba jeɡe te boboŋa de.”*  
10 De ko de, Wɛ dɛ o Sin-laao kom ŋwaane mo o ma pa dé lɔre wonnu tem konto. Wɛ 

Sin-laao kom yeini ko da woŋo maama naɡa mo. Ko maa yei Wɛ wo de o boboŋa de. 
11 Wɔ mo wó wane o lɔre nɔɔno wodwoŋi boboŋa, ye ko dae o tete jworo? Ko nam na 

ye konto to, nɔɔn-nɔɔno yeiri Wɛ boboŋa, ko ná dae o tete Jworo kom yerane. 12 Jworo 

kolo Wɛ na ke debam bochara ne to dae loɡo baŋa nyem. Ko nam nwoŋi Wɛ tei mo se 

ko pa dé lɔre wo-laaro telo o na pɛ debam zɛɛra to.  
13 Dé yeini dé bere nɔɔna cheɡa kam konto, ye botare selo dé na ŋɔɔne to dae nabiina 

swa botare. Ko ye Wɛ Sin-laao kom mo bere debam botare selo na maŋe se dé taa 

ŋɔɔne to. Dé tɛ cheɡa kalo na ye Wɛ nyem to dé bere balo o Jworo kom na wo ba 

bochara ne to mo. 14 Wɛ Jworo kom na tere wolo bochare ne to ba sɛ se o jwoŋi ko 

wo-laaro tem. Te maama ye wo-jworru mo o tei ne. O bá wane o lɔre te kuri, kolo 

ŋwaane ko ye Wɛ Sin-laao kom mo bere te kuri chekke. 15 Wolo maama Wɛ Jworo kom 

na wo o bochare ne to mo wae o yei woŋo maama kuri chekke. Nɔɔn-nɔɔno nam bá 

wane o maɡe banto puɡa o nii. 16 Ko ye cheɡa mo, de Wɛ tɔnɔ kom na bere tei we:  

“Nɔɔn-nɔɔno bá wane o lɔre Baŋa Wɛ boboŋa,  

se o bere‑o o na wó ke tei to.”*  

Dé Teiru Yezu Krista boboŋa dedaane debam boboŋa nam ye bedwe mo.  

3 

Wɛ tontoŋena na toŋe ba pa Wɛ tei to  

1 A nu-bia bam, amo déem na wo abam tei ne to, a ware a ŋɔɔne Wɛ taane de abam 

ne Jworo kom na wo balo tei ne to. A déem ŋɔɔne de abam nenɛɛne á ye balo loɡo 

baŋa wonnu fera na jeɡe-ba to ye á ta ye bu-balɛ mo Yezu Krista tei ne. 2 A déem na 

bere abam wo-mwaalo telo to nye de a pɛ abam nayela mo se á nyɔ. A déem wo pɛ 

abam wodiu, kolo ŋwaane á déem wo yi ko dim.* De zem de, á daa ta wo yi wodiu 

dim, 3 kolo ŋwaane á ta ye balo loɡo baŋa wonnu fera na jeɡe-ba to mo. Abam jeɡe 

wo-ɡoo ye á maɡe ni-kantɔɡɔ daane. Konto bere we loɡo baŋa wo-yɔɔro fera mo ta 

jeɡe abam, ye á tɔɡe balo ta na yeiri Wɛ to kikia. A fɔ vwa na? 4 Abam dedoa ná tɛ o 

we, o tɔɡe Pɔɔl mo, ye wodwoŋi de ná we, o tɔɡe Apolo mo, ko dae balo na yeiri Wɛ 

to kikia mo konto na?*  
5 Wɔ mo ye Apolo? Wɔ mo ye amo Pɔɔl? Debam maama ye Wɛ tontoŋena mo, ye Wɛ 

dɛ debam ŋwaane mo o pa á sɛ Yezu Krista. Debam maama toŋe kolo dé Teiru wom 

na pɛ debam se dé ke to mo. 6 Amo Pɔɔl mo duɡi wonnu abam bochara ne. Apolo ma 

yaɡe na da, ye te puli.* Ko daare ko ye Wɛ mo pɛ te be. 7 Mo kokuri, wolo na duɡi to, 

de wolo na yaɡe na da to maama dae kolokolo. Wɛ yerane mo wae o pae o taane dem 

ke dam nɔɔna bochara ne. 8 Wolo na duɡi to de wolo na yaɡe na to maama ye bedwe 

mo. Wɛ wó pa ba maama jwoŋi ba ŋweero ko maŋe de ba na toŋe tei to mo. 9 Debam 

maama toŋe daane mo de pa Wɛ. Abam nye de Wɛ kara kalo dé na duɡi ka wone to 

mo.  

Abam daa ta nye de diɡa kalo Wɛ na wora o lɔ to mo. 10 Wɛ na zeini amo se a toŋe 

totoŋe delo to ye amo beiri diɡa kam kuri mo, ne lɔro na yei o totoŋa chekke tei to. 

Nɔɔno wodwoŋi de maa wora o lɔa o daŋe da. Wolo maama nam na laɡe se o lɔ o 

daŋe da to jeɡe se o taa yei o na lɔ tei to mo. 11 Nɔɔn-nɔɔno daa bá wane o beiri diɡa 

kam kuri, kolo ŋwaane Wɛ maŋe o pa Yezu Krista ji kuri delo yerane na ye chekke to 

mo o beiri-ka. 12 Wolo na wó lɔ o daŋe da to wae o kwei sabu-seŋa, naa lu-nyenno, naa 

kandwa-nyenno, naa dɛ, naa ɡa-korro o maa lɔa. 13 Nɔɔno maama na toŋe kolo to nam 

wó ba ko lɔre jaja. Yezu Krista tutuuri dɛ dem ná yia, de wó ba de mini mo. Mini dem 

mo wó bere nɔɔno maama totoŋa na ye tei. 14 Balo na mɛ wo-laaro ba lɔ ye mini dem 

wo wane de di to wó jwoŋi ba ŋweero. 15 Ko daare balo mini dem na wane de di ba 

lɔɔm dem to wó ɡa woŋo maama. Nɔɔna bam tete bá te. Ba nam wó taa nye de mini 

na di nɔɔno ye o wori tei to mo.  
16 Wɛ Jworo kom na wo abam bochara ne to, á nye de Wɛ tete diɡa kalo o na zoore 

ka wone to mo. Á yeiri konto na? 17 Wolo nam ná chɔɡe Wɛ diɡa kam, Wɛ wó chɔɡe 

kotu de. Wɛ diɡa kam ye wose mo. Abam tete nam mo ye o diɡa kam konto.  
18 Nɔɔn-nɔɔno yé zaŋe o ɡane o tete. Abam wolo ná boŋe we o jeɡe swa, ne zem loɡo 

baŋa swa na ye tei to, konto tu jeɡe se o jwoori o ji nɔn-jworo mo, se o laam wane o 

na swa chekke. 19 Kokuri loɡo baŋa swa yam ye jworim mo Wɛ yiɡa ne. Ko popone Wɛ 

tɔnɔ kom ne we, “Wɛ vuɡimi swa tiina swa yam pa ya jwoori ya ja-ba.”* 20 Ko daa ta 

popone we, “Baŋa Wɛ maŋe o yei swa tiina na boŋe ba ja kolo to. O yei we ba boboŋa 

yam ye kafɛ mo.”* 21 Konto ŋwaane, nɔɔn-nɔɔno yé zaŋe o maɡe o nyɔɔne de o na tɔɡe 

nabiinu wolo to. Woŋo maama ye abam nyem mo. 22 Ko ná ye amo Pɔɔl, de Apolo, de 

Piita, debam de ye abam nyem mo. Ko nam ná ye loɡo baŋa, de ŋwea, de toone, de 

zem, de jwa de, abam mo tei te maama. 23 Yezu Krista nam mo tei abam, ye Wɛ tei 

Yezu Krista tete de.  

4 

Yezu Krista tontoŋena taane  

1 Abam na boŋe tei to, á jeɡe se á ta‑á yei we debam ye Yezu Krista tontoŋena mo. 

Wɛ nam kwei o cheɡa kalo ya na seiɡi nabiina yiɡa ne to o ke debam jeŋa ne se dé taa 

nii ka baŋa ne. 2 Nmo nam ná kwei n wonnu n ke nɔɔno jeŋa ne se o taa nii te baŋa 

ne, ko maŋe se konto tu taa ye jawala tu mo. 3-4 Ko ná ye amo, abam naa nabiina 

maama ná di amo taane tei de tei, a yiɡa tera. Amo boboŋa ne, kolokolo tera a na ke a 

chɔɡe. De konto de, a bá wane a ta we a yɔɔre a jeɡe cheɡa, a na bá wane a bore a 

tete bora to ŋwaane. Wolo yerane na wó bore amo bora to mo ye dé Teiru wom. 
5 Konto ŋwaane, cheiɡi-na dé Teiru wom, se nɔɔn-nɔɔno yé wuuri o di o dwoŋi taane. 

O ná tua, o wó ja pwooni o ba o pa woŋo kolo maama na seiɡi lim wone to taa nae 

jaja. Wonto wó pa nɔɔna boboŋ-lilirru tem lɔre jaja. Maŋa kam konto ne mo nɔɔno 

maama wó na zula yalo na maŋe se o na Wɛ tei ne to.  
6 A nu-bia bam, ko ye abam ŋwaane mo a kwei a tete dedaane Apolo a ma maŋe a 

bere abam, se á wane á nii debam á ma lɔre á na wó ta‑á tɔɡe tei to, se á yé sa chwoŋa 

de kolo na popone Wɛ tɔnɔ kom wone to. Konto to, nam yé bere-na á tete kamunim se 

á zuli nɔɔno ye á daare á ɡwooni o dwoŋi. 7 Ko ná ye nmo, wɔ mo pɛ‑m kanto zeɡa 

kam jei? Bɛ mo n jeɡa ye n wo jwoŋi-ko Wɛ tei ne? Nmo nam na jwoŋi to, bɛ mo kea 

ye n maɡe n nyɔɔne ko baŋa ne, ne nmo tete mo mɛ n dam de n swa n ma n na-ko tei?  
8 Abam boŋe we, á maŋe á jeɡe kolo maama á na laɡe to, á kwori á ye naduna, ye á 

ta boŋe we abam di paare á daare debam. Ko ya maŋe se á seene á di paare, se debam 

de taa tɔɡe dé ye pwa. 9 Amo na boŋe tei to, ko nye de Wɛ kwei debam balo na ye o 

totoŋa nakwa to o zeɡe kwaɡa kwaɡa mo, nenɛɛne ba na jaane balo ba vei se ba ɡo to 

mo. Debam ye balo na jiɡi nɔn-mwanno to mo woŋo maama tei ne, de nabiina de 

malese de tei ne. 10 Debam jiɡi nɔn-jworru mo Yezu Krista ŋwaane, ye abam pa á ye 

swa tiina mo o tei ne. Debam maa bwomma, ye abam pae á dana. Nɔɔna zuli abam, ye 

ba daare ba ba neɡe debam. 11 De zem de, kana de na-nyɔm jeɡe debam, ye dé zo 

ɡare-zenzwanno. Nɔɔna maa bɛɛse debam, ye dé ba jeɡe dé tete diɡa se dé peini da. 
12 Dé mae dé tete jea mo dé toŋa pa dé yera nyɔna. Nɔɔna ná jeɡe debam ba twea, dé 

yeini dé kwei Wɛ zaane mo dé ma swɛ ba swolim. Nɔɔna ná bɛɛse debam, dé yeini dé 

vɔ pu-dɛa mo.* 13 Nɔɔna ná yaale debam, dé yeini dé jwoori dé tɛ wo-ŋonno mo de-ba. 

Dé jiɡi loɡo baŋa weero mo. De zem maama, dé ye wo-yɔɔro mo nɔɔno maama tei ne.  
14 Amo na popone kolo to, a popone se ko woli abam se á tɔɡe chwo-laao mo, á na ye 

amo bu-swonnu to ŋwaane, se ko dae we a laɡe se chaveera mo ja abam. 15 A yei we 

nɔɔna morro dedɛ mo wó taa wora ba na nii abam baŋa ne se ba kale abam ba de 

Yezu Krista chwoŋa kam ne. De ko de, á kwoa nam ba daɡa. Amo yerane mo ye á 

kwo, de amo na tɔɡe Wɛ kwor-ywoŋa kam baŋa ne a pa á na ŋwe-doŋa Yezu Krista 

ŋwaane to. 16 Mo kokuri, a lwoori abam se á ta‑á lwoni amo totoŋ-naɡa kam.* 17 Konto 

ŋwaane mo a laɡe a toŋe Timoti á tei ne. Wonto ye a bu-swono, ye o jeɡe jawala de o 

na tɔɡe dé Teiru Yezu tei to. Wonto wó ɡuli o bere abam amo na yeini a tɔɡe Yezu 

Krista chwoŋa kam tei to, ne ko na maŋe de cheɡa kalo amo na bere Yezu kɔɡɔ kom 

jei maama ne tei to.  
18 Abam badaara pae á tete kamunni mo, ye á daa ba teene we amo wó jwoori abam 

tei. 19 Wɛ ná sɛ, a nam wó ba abam tei leile. A ná tua, a laam wó wane a lɔre dam delo 

kamun-nyena bam na seene ba jeɡa, ye ko dae ba ŋɔŋa yerane to. 20 Wɛ paare dem pae 

dam mo, se ko dae ni-ŋɔŋa yerane. 21 Ko daare abam tei ne mo se á bwɛ á nii, a ba a 

vaŋe á zwɛ, naa a bere swono se a fɔɡe a ke abam lanyerane?  

5 

Wɛ kɔɡɔ kom wone wo-zɔɔna taane  

1 Amo nam niɡi abam labaare we, abam wone nɔɔno dedoa kare o ke bwoŋa mo. 

Baaro mo tiɡi de o kwo kaane. Balo na yeiri Wɛ to de maŋe ba ba sɛ ba ke wo-zɔɔna 

yanto dwoŋi. 2 O na ke konto to, bɛ mo ye á pae á tete kamunni? Ko ya maŋe se á wo 

chɔɡe ko ŋwaane, se á daare á le nɔɔno wom konto á wone. 3 Amo tete mo tera abam 

tei ne, ye á boboŋa tiini ya wo amo yuu ne. Konto to, amo maŋe a ve baaro wonto 

bora o chɔɡem dem ŋwaane, ne a wo abam tei ne mo tei. 4-5 Mo kokuri a tɛ abam dé 

Teiru Yezu Krista yere ŋwaane we, á ná tiɡisi daane á ti, se á ma amo boboŋa yam 

dedaane de Teiru Yezu dam dem na wora de abam konto to á ma á kwei nɔɔno wom á 

ke setaana pɛ jeŋa ne. Konto baŋa ne, setaana pɛ ná chɔɡe nɔɔno wom yera o 

wo-zɔɔna fera yalo o na jeɡe to ŋwaane, konto tu jworo kom laam wó wane ko na 

verem dé Teiru Yezu dɛ-kamunu kom ne.  
6 Abam teera yam ba lana. Á yei we sabɔle fenfee ná wora bworobworo mun-lɛɛre 

wone, ko laam wó pa te maama fole mo. Keim-lɔŋɔ de ye konto mo. 7 Konto ŋwaane, 

le-na sabɔl-dwoori dem á wone, se de yé lɔɡese á maama. Konto mo wo-diɡiru bá taa 

wo á wone, ye á laam wó ta‑á ye nenɛɛne bworobworo mun-lɛɛre delo ba na wo ke 

sabɔle de wone to. Á seene á ye wose mo, kolo ŋwaane Yezu Krista kwei o tete o 

kaane Wɛ á wɛleera saarem ŋwaane, pa o nye de pipeila kalo ba déem na yeini ba ɡoe 

Atɔɡebabaŋa kuri dem ŋwaane to.* 8 Pa-na dé ke ne banto na ke tei ye ba le 

sabɔl-dwoori maama ba sam ne ba dole ba yaɡe to. Ko ná ye debam, pa-na dé le 

lwarem kikia dedaane totoŋ-balwaaro maama dé wone, ye dé daare dé taa jeɡe 

wo-pwoŋo de cheɡa, ye wo-diɡiru daa bá taa wo dé wone. Konto nye de ba déem na 

yeini ba kwei bworobworo kolo na ba jeɡe sabɔle ko wone to mo ba ma ba di 

Bworobworo-memene kuri dem.  
9 Amo déem na dɛ yiɡa a popone tɔnɔ kolo a pa abam to, a taɡe de abam se á yé ta‑á 

tɔɡe dedaane balo na kare ba ke kabwoŋa to. 10 Amo na kaane abam konto to, ko dae 

balo na yeiri Wɛ ye ba ye ka-laɡena, naa nɔn-kwollu, naa venverena, naa jwo-kaana to 

taane mo a tɛa. Abam bá wane á pwɛ á tete de loɡo baŋa nɔɔna bam konto dwoŋi. 
11 Amo nam na popone kolo to kuri mo ye se á yé ta‑á tɔɡe de wolo maama na bere we 

o ye á nu-bu ye o ye ka-laɡeno, naa nɔn-kwolo, naa jwo-kaano, naa nɔn-tweeno, naa 

sa-nyɔro, naa venvereno to. Ko ná ye nɔɔno wonto dwoŋi, se á pwɛ á tete de kotu, se á 

bere á yé di wodiu dedaane‑o de.  
12-13 Ko ná ye balo na dae dé nu-bia Yezu ŋwaane to, amo bá wane a di banto taane. 

Ko ye Wɛ mo wó di ba taane. Abam nam jeɡe se á di balo na wo á kɔɡɔ kom wone to 

taane. Konto ŋwaane, zeili-na wo-lwan-keiru wom á wone.*  

6 

Yezu kɔɡɔ kom taana kwɛɛm  

1 Abam wolo ná jeɡe taane de o dwoŋi, ye á ye nu-biu Yezu ŋwaane, bɛ mo ye nmo 

wó ja taane dem n vo kɔɔte, se balo na yeiri Wɛ to di abam taane dem? Ko nam maŋe 

se Wɛ nɔɔna bam mo di á taane dem. 2 Wɛ nɔɔna bam mo wó ba ba di nabiina maama 

taane. Á yeiri konto na? Konto ŋwaane, bɛ mo kea ye á ware á di ta-balwa á pa á tete? 
3 Á yeiri we debam mo wó di malese sem taane na? Konto to, dé bá wane zem taana 

yam dé di na? 4 Abam nam ná jeɡe taane konto dwoŋi á wone, bɛ mo ye á ja á vo balo 

na dae kolokolo Yezu nɔɔna bam yiɡa ne to tei? 5 A taɡe tento maama se chaveera mo 

ja abam. Ko wó taa ye cheɡa we, swa tu tere abam wone se o wane o fɔɡe abam balo 

na ye nu-biu to daane na? 6 Abam na yeini á ke tei to ba lana. Abam wone nɔɔno 

dedoa yeini o saŋe o nu-bu kɔɔte ne, pa se balo na yeiri Wɛ to di o taane.  
7 Abam nam ná saŋe daane konto, ko bere we á maŋe á ɡa bora mo. N nu-bu ná ke‑m 

wo-lɔŋɔ, naa o ná ŋɔɡe‑m, ko ya lana se n yaɡe n ma n chɛ‑o mo. 8 Ko nam na ye tei 

to, abam tete yeini á ke wo-lwanno mo, ye á ŋɔne daane, dedaane á nu-bia bam de. 9 Á 

yeiri we balo na ba tɔɡe chwo-laao to bá na jeiŋa jei Wɛ paare dem ne na? Yé zaŋe-na 

á ɡane á tete. Balo na ye ka-laɡena, naa jwo-kaana, naa ka-ziina, naa baywallo, naa 

balo na peini de-ba to, 10 naa ŋweena, naa nɔn-kwollu, naa sa-nyɔra, naa nɔn-tweena, 

naa venverena to bá na jeiŋa jei Wɛ woro kom ne.* 11 Abam badaara déem ke konto 

dwoŋi mo. Wɛ nam saare á wɛleera yam maama, se á ta‑á ye wose ye á jeɡe cheɡa o 

tei ne. Wɛ dɛ dé Teiru Yezu de o Sin-laao kom dam ŋwaane mo o ke konto o pa abam.  

Dé yera yam chɔɡem taane  

12 Abam badaara we, kolokolo daa tera ko na chula á tei ne. Amo nam tɛ we, ko dae 

woŋo maama mo jeɡe nyɔɔre ko pa abam. Amo ná taɡe a we, kolokolo daa tera ko na 

chula amo tei ne, amo nam bá sɛ se a pa kolokolo taa jeɡe dam se ko wane ko fe amo. 
13 Abam yeini á we, Wɛ ke wodiu de kana mo se ba taa zeini daane. Maŋa nam wó ba 

ye Wɛ ja wodiu de kana maama o chɔɡe. Wɛ nam wo mɔɔne dé yera yam o pa debam 

se dé taa mae dé ke kabwoŋa. Wɛ mɔɔne dé yera yam se dé Teiru Yezu mo taa tei-ya, 

ye dé kwori dé taa ma-ya dé toŋe dé pa‑o. 14 Wɛ mɛ o dam mo o bi dé Teiru Yezu 

toone wone. Maŋa nam wó ba ye o bi debam de toone wone.  
15 Á yeiri we á yera yam ye Yezu Krista yera yam daa dedoa mo na? Abam yera yam 

de Yezu yera yam na ye bedwe konto to, á yé zaŋe á kwei-ya á ma á peini de ka-tola, 

kokuri á yera yam de wonto yera yam wó ji bedwe mo. 16 Kokuri, wolo ná peini de 

ka-tola, kotu de ka-tola kam maama laam jiɡi woŋo dedoa mo. Á yeiri konto na? Wɛ 

tɔnɔ kom taɡe we, “Banto balei wó ji yera dedoa mo.”* 17 Wolo nam ná me de dé Teiru 

Yezu, kotu jworo de Yezu jworo maama ye bedwe mo.  
18 Nam yaɡe-na kabwoŋa kikia maama. Keim-balwaaro telo maama nɔɔno na wó ke 

to, o bá ke o yaɡe o yera wone. Nɔɔno nam ná ke kabwoŋa, konto ye keim-balɔrɔ kolo 

o na ke o yaɡe o yera wone to mo. 19 Á yeiri we á yera yam nye de Wɛ tete diɡa kam 

ye o Sin-laao kom mo zoore ka wone na? Wɛ seene o ke o Jworo kom á bochara ne 

mo. Konto ŋwaane, á daa ba tei á tete. 20 Á ye Wɛ nyem mo. O yeiɡi abam de o kwora 

mo. Konto ŋwaane, kwei-na á yera yam á ma á toŋe se ko pa Wɛ na yere.  

7 

Banna de ba kaana taane  

1 A laɡe a leiri á na popone á bwei amo taana yalo to mo a pa abam.  

Baaro ná wane o ja o tete kaana baŋa ne, ko wó taa lana. 2 Ko nam ba lana se baara 

taa laɡe kaana yɔɔ yɔɔ. Konto ŋwaane, ko maŋe se baaro maama taa jeɡe o tete kaane, 

se kaane maama de taa jeɡe o tete baro. 3 Baaro yé zaŋe o ve se o peini de o kaane. 

Kaane nam yé ve se o peini de o baro. 4 Kaane ba tei o tete yera, ko ye o baro mo 

tei-ya. Baaro de nam ba tei o tete yera, ko ye o kaane de mo tei-ya. 5 Yé zaŋe-na á ve 

se á ta‑á tiɡi daane, ko ná dae we á maama mo sɛ se á yaɡe da-peiɡa, se á wane á 

seene á yia á lwoori Wɛ se ko taa vei maŋa kalo á na laɡe to. Maŋa kam konto ná yia, 

se á jwoori á ta‑á tiɡi daane. Ko ná dae konto, setaana pɛ wó soɡe abam pa á tusi, á na 

ware á tete á ja to ŋwaane.  
6 Amo na popone banna de kaana taane konto to, a taɡe se ko woli abam mo, se ko 

dae we a laɡe a fe abam. 7 Amo ya wó taa laɡe se nɔɔno maama taa ye ne amo na ye 

tei to. Wɛ pɛɛra nam ye teiri teiri mo ye o pa nɔɔno maama o nyem.  
8 Ko daare abam balo na ye badeina de kadeina to, a laɡe a ta de abam we, ko lana 

se á ta‑á ye á yerane konto, ne amo de na ye tei to. 9 Á nam ná ware á tete á ja, ko 

maŋe se á di kaana naa á zo banna mo. Konto ɡare á ná pae ka-laɡa fera tiini ya zo 

abam. 10-11 Ko ná ye banna de ba kaana, ko ye fefeo mo se kaane yé yaɡe o baro, se 

baro de yé yaɡe o kaane. Konto dae amo tete ni, ko ye dé Teiru Yezu mo pɛ-ne ni dem 

konto. Kaane nam ná maŋe o yaɡe o baro, ko maŋe se o jwoori o vo o baro wom tei 

mo se ba fɔɡe daane. Ko ná dae konto, o daa yé zaŋe o zo baro wodwoŋi.*  
12 Ko daare baaro wolo na tɔɡe Yezu to ná jeɡe kaane wolo na ba tɔɡe Yezu to, ye 

kaane wom ná sɛ se ba taa zoore daane, baaro wom ba jeɡe chwoŋa se o yaɡe o kaane 

wom. Ko ye amo mo pɛ ni dem konto, se ko dae dé Teiru Yezu mo pɛ-de. 13 Kaane 

wolo nam ná tɔɡe Yezu ye o baro ná ba tɔɡe Yezu, ye o baro wom ná sɛ se ba taa 

zoore daane, se o yé zaŋe o yaɡe o baro wom. 14 Wɛ mo le baro wolo na wo sɛ Yezu to 

pa o ji o nyem, o kaane wom na tɔɡe Yezu to ŋwaane. Wɛ ta kwori o le kaane wolo na 

wo sɛ Yezu to pa o ji o nyem, o baro wom na tɔɡe Yezu to ŋwaane. Ko ya ná dae 

konto, ba bia bá taa ye ba yera Wɛ ŋwaane. Ko nam na ye tei to, Wɛ mo le ba bia bam 

pa ba ye o nyem.  
15 Wolo wom na ba tɔɡe Yezu to ná boŋe se o viiri, ko ná maŋe ko ye kaane wom naa 

baro wom de, se á yaɡe‑o se o viiri. Wolo na daare ye o tɔɡe Yezu to laam wó taa tei o 

tete. Wɛ na bwoŋi debam se dé taa tɔɡe‑o to, ko ye se dé taa zoore daane de wo-zuru 

mo. 16 Kaane, nmo na tɔɡe Yezu to, n wó ke tɛ mo n lɔre we, n wó wane n jwoŋi n 

baro wom n ke Wɛ jeŋa ne, naa n bá‑n wane n jwoŋi‑o? Baro, n de wó ke tɛ mo n lɔre 

we, n wó wane n kaane wom n jwoŋi n ke Wɛ jeŋa ne, naa n bá‑n wane n jwoŋi‑o?  
 

17 Abam déem na ye tei ye Wɛ bwoŋi abam se á ta‑á tɔɡe‑o to, á ta ta‑á ye konto, se 

ko maŋe de dé Teiru wom na mɔɔne abam tei to. Mo kolo a na bere Yezu kɔɡɔ kom 

jeiɡa maama ne to. 18 Wɛ déem na bwoŋi abam to, á wolo déem ná maŋe o ɡwoni o 

peini, konto tu yé kwaane se o taa seiɡi o tete o peini dem ɡwonim ŋwaane. Ko daare 

wolo déem nam ná maŋe o wo ɡwoni o peini, o daa yé kwaane se o ɡwoni-de. 
19 Kokuri peini delo na ɡwoni de delo na wo ɡwoni to maama ba ke kolokolo. Woŋo 

kolo na jeɡe kuri to mo ye se nɔɔno seene o yia de Wɛ nia yam tɔɡem.  
20 Nɔɔno maama déem na ye tei ye Wɛ bwoŋi‑o to, ko maŋe se o ta taa ye konto mo. 

21 Wɛ déem ná bwoŋi wolo ye o ye kabaa, se kotu yé pa ko taa daane‑o. O nam ná nɛ 

chwoŋa se o taa tei o tete, se o sɛ se ko taa ye konto. 22 Wolo maama déem na ye 

nɔɔno kabaa ye Wɛ bwoŋi‑o se o taa tɔɡe dé Teiru Yezu to, konto tu laam tei o tete, dé 

Teiru wom na jwoŋi‑o to ŋwaane. Wolo de déem na tei o tete ye Wɛ bwoŋi‑o to, konto 

tu laam nye de kabaa mo Yezu Krista tei ne. 23 Á ye Wɛ nyem mo. O yeiɡi abam de o 

kwora mo. Mo kokuri yé zaŋe-na á ji kabɛ nɔɔn-nɔɔno tei ne.  
24 Konto ŋwaane, a nu-bia bam, abam maama déem na ye tei ye Wɛ bwoŋi abam se á 

ta‑á tɔɡe‑o to, se á ta ta‑á ye konto o yiɡa ne.  
 

25 Ko daare bukwa balo ta na wo zo banna to, dé Teiru Yezu wo pɛ-ne o ni ba 

ŋwaane. Amo nam ye wolo dé Teiru wom na duri a yibwona pa se a zeɡe a cheɡa 

wone to mo. Amo boboŋa na jaane tei to mo tento: 26 Amo boŋe we, yaara yalo na wo 

debam baŋa ne leile to ŋwaane, ko lamma se nɔɔno taa ye o na maŋe o ye tei to mo. 
27 Konto to, nmo ná jeɡe kaane, se n yé zaŋe n yaɡe‑o. Nmo nam ná ba jeɡe kaane, se 

n yé zaŋe n ta‑n kwaane se n di kaane. 28 Ko dae we, n ná di kaane, n ɡa n ke wo-lɔŋɔ. 

Ko nam ta dae we, bukɔ ná zo baro, o ke wo-lɔŋɔ. Banna de ba kaana nam bá sii loɡo 

baŋa yaara yam wone. Konto mo a ba laɡe se á yaare konto dwoŋi.  
29 A nu-bia bam, a na tɛ konto de abam kolo ŋwaane to mo ye maŋa kam daa ba tiini 

ka daɡa se dé maa toŋe Wɛ totoŋa. Ko zeɡe leile konto ko taa via, ko maŋe se balo na 

jeɡe kaana to taa zoore ne ba wo di kaana mo tei. 30 Ko maŋe se balo wo na chɔɡe to 

taa zoore ne ba wo wo chɔɡe mo tei. Balo wo na pwoli to de taa zoore ne ba wo wo 

pwoli mo tei. Balo na yeiɡi wonnu to taa zoore ne ba ba tei wonnu tem konto mo tei. 
31 Balo na ye pipim-piina loɡo baŋa ne to taa zoore ne ba yi wo su ba jejeɡero tem mo 

tei. Kokuri loɡo baŋa de ko wonnu maama laɡe te ti mo.  
32 Amo ba laɡe se lwia taa jeɡe abam. Wolo na ba jeɡe kaane to yeini o kwei o 

boboŋa maama o pa dé Teiru Yezu mo, se o taa toŋe o pwoli o wo. 33 Wolo na jeɡe 

kaane to yeini o kwei o boboŋa o ke loɡo baŋa wonnu wone mo, ye o kwaane o taa 

toŋa o pwoli o kaane wo. 34 Konto bere we, o boboŋa ye yalei mo. Ko ye bedwe mo de 

busankana, naa kaane wolo na ba jeɡe baro to. Wonto kwei o boboŋa maama mo o pa 

dé Teiru Yezu, o na laɡe se o yera de o jworo maama taa ye Wɛ nyem to ŋwaane. Ko 

daare kaane wolo na jeɡe baro to kwei o boboŋa o ke loɡo baŋa wonnu wone mo, ye o 

kwaane se o taa toŋe o pwoli o baro wom wo.  
35 Amo nam tɛ botare sento se ko woli abam mo. A ba kwaane se ko taa ye fefeo á tei 

ne. Amo nam laɡe se a pa á ta‑á tɔɡe chwo-laao mo, se á seene á yia á ta‑á toŋa á pa 

dé Teiru Yezu ye á ba jeɡe boboŋa yalei ko wone.  



36 Nɔɔno wolo ná boŋe we, o wo ke o katɔɡɔ lanyerane, ye o fera ná tiini ya zo‑o pa o 

daa ware o tete o ja, ko maŋe se kotu kwaane o di‑o mo, ne o na boŋe tei to. O ná ke 

konto, o wo ke wo-lɔŋɔ. 37 Nɔɔno wolo nam ná jeɡe boboŋ-dɛɛra ye o wae o tete o 

jaana, ye kotu ná ke o boboŋa ne we, ko dae fefeo se o di katɔɡɔ kom, ye o ná wo di‑o, 

o ke lanyerane mo. 38 Konto to, wolo na di o katɔɡɔ to ke lanyerane. Wolo de nam na 

yaɡe o katɔɡɔ kom ye o wo di‑o to tiini o ke lanyerane. 39 Kaane ná jeɡe baro, ye o 

baro wom ta ná ŋwe, o ba jeɡe chwoŋa se o yaɡe‑o. O baro wom nam ná teɡa, o laam 

jeɡe chwoŋa se o zo o na laɡe wolo to. O nam jeɡe se o tɔɡe dé Teiru wom boboŋa mo 

o zo baro wodwoŋi. 40 Amo nam boŋe we, o ná jei o yerane, o wó taa jeɡe wopwolo 

dedɛ ko dwoi o daa ná zo baro. Wɛ Sin-laao kom wo amo tei ne, ye a boŋe we konto 

mo pɛ-ne boboŋa yam konto.  

8 

Jwona wodiiru taane  

1 A laɡe a ta jwona wodiiru taane mo.  

Dé yei we, dé maama jeɡe yeino. Nam ta‑á yei-na we, nɔɔno ná jeɡe yeino, ko pa‑o 

kamunni mo. Nɔɔno nam ná jeɡe swono, ko pae zeinim mo. 2 Nɔɔno wolo ná boŋe we 

o yei o tia, ko bere we o ta yeiri kolo na maŋe se o taa yei to mo. 3 Wolo nam na swoi 

Wɛ to, Wɛ yei o de.  
4 Ko ná ye jwona wodiu kom dim taane dem, dé yei we jwona ba ŋwe, ye Wɛ dedoa 

yerane mo wora. 5 Nabiina jeɡe wonnu tedwonna mo ba maa bwoi we ‘wa’, ko ná ye 

teɡa baŋa wonnu naa wɛyuu wonnu de. Wonnu tento daɡa dedɛ ye nɔɔna bwoi-te we, 

ba wa de ba yuu tiina. 6 Ko nam ná ye debam, Wɛ dedoa yerane mo wora. Debam Kwo 

wom na ke woŋo maama ye dé ŋwea wo o tei ne to mo konto. Ko daa ta woli da, 

debam Teiru ye dedoa mo, ye wonto mo ye Yezu Krista. Wɛ na dɛ wolo ŋwaane o ke 

woŋo maama ye dé ŋwe o ŋwaane to mo wonto.*  
7 Ko nam dae nɔɔno maama mo yei we jwona ba jeɡe dam. Nɔɔna badaara déem me 

de jwona kaanem mo, ye ba laam ba ba sɛ Wɛ. Konto ŋwaane ba kɔre foone ye ba 

boŋe we, ba ná di jwoni wodiu, ko wó taa ye nenɛɛne ba jwoori ba sɛ jwona kaanem 

mo. Ba boboŋa ta na wo kweere Wɛ seeni to, ba boŋe we ba ke ba chɔɡe mo. 8 Wodiu 

dim dae kolokolo debam de Wɛ laŋa ne. Dé ná chuli wodiiru naa dé ba chula, dé bá 

jwoŋi kolokolo naa dé ɡa kolokolo Wɛ yiɡa ne. 9 Ko daare abam balo na ba chuli 

wodiu dim to, se á ta‑á yei se á wó wane á pa balo boboŋa na wo kweere Wɛ seeni to 

ke ba tusi, de abam na di jwona wodiiru tem to ŋwaane. 10 Nmo wolo na jeɡe yeino ye 

n boboŋa kweere to ná vei n zo jwoni diɡa n tɔɡe n di de wodiu kom, ye n nu-bu wolo 

boboŋa ta na wo kweere to ná nɛ‑m, konto bá wane ko pa se o boboŋa ja se o de vo o 

tɔɡe o di na? 11 Konto to, o ná dɛ o di jwoni wodiu kom konto, ko dae nmo mo mɛ n 

yeino kom n ma n chɔɡe n nu-bu wolo boboŋa na wo kweere ye o ta ye wolo Yezu 

Krista na teɡa o ŋwaane to na? 12 Nmo ná yeini n ke keim-balɔrɔ kom konto dwoŋi n 

chɔɡe n nu-bia wo, ye n ja ba boboŋa yalo na wo kweere to n chɔɡe, n ke tusim n 

chɔɡe Yezu Krista yiɡa mo. 13 Mo kokuri, wodiu dim ná laɡe ko pa amo nu-bu tusi, a 

daa bá fɔɡe a do nɔna.a A ba laɡe se a pa a nu-bu ywori Wɛ chwoŋa kam wone.  

9 

Pɔɔl kwaane se o jwoŋi nɔɔna o ke-ba Wɛ jeŋa ne  

1 Amo ba jeɡe chwoŋa se a kuri a na laɡe kolo to na? Amo dae Yezu Krista totoŋa 

nakwe mo na? A wo nɛ dé Teiru Yezu Krista tete mo na? Abam na me dedaane dé 

Teiru Yezu tei to, ko dae amo na toŋe a pa‑o to ŋwaane mo na? 2 Nɔɔna badaara ná 

maŋe ba boŋe we, amo dae Yezu Krista totoŋa nakwe chekke, abam bá wane á ve we, 

amo dae konto. Abam na me dedaane dé Teiru Yezu tei to mo seene ko bere we, amo 

ye o tontoŋeno chekke.  
3 Nɔɔna ná laɡe ba bwei amo ba nii, amo na wó leiri-ba tei to mo tento: 4 Amo ba 

jeɡe chwoŋa se a jwoŋi a ni-wodiu a totoŋa yam baŋa ne na? 5 Amo ba jeɡe chwoŋa se 

a ke nenɛɛne dé Teiru Yezu totoŋa nakwa babam bam, de o nyaana, de Piita na yeini 

ba ke tei, ye ba jeɡe ba kaana balo de na sɛ Yezu pa ba tɔɡe daane ba toŋe Wɛ totoŋa 

to na? 6 Amo de Banabas yerane nam mo jeɡe se dé taa toŋa dé laɡe dé tete ni-wodiu 

na? 7 Nɔɔno ná ye soja tu, o bá wane o jwoori o ŋwe o tete. Nɔɔno ná jeɡe o kara, o ba 

di ka wonnu na? Nɔɔno ná jeɡe naane o tɔɡa, o ba di de nayela na?  

8 A nam tɔɡe loɡo baŋa memaŋa yanto yerane baŋa ne mo a ŋɔɔne konto dwoŋi na? 

Wɛ tɔn-dwoŋo kom de maŋe ko bere bedwe mo. 9 Ko popone Wɛ nia yalo o na pɛ 

Moses to tɔnɔ kom wone we, “Nmo ná jeɡe nabea n ma n toŋe n faao, yé vɔ ka ni se 

ka yé di men-bia bam.”* Wɛ bera yam konto zeɡe nabɛ yerane ŋwaane mo na? 10 Ko na 

ye cheɡa to, o taɡe konto se ko woli debam mo. Ko bere we nɔɔno wolo na vare to de 

wolo na fere mena o le to maama teene we ba wó na ba teiri mo. 11 Debam na toŋe 

abam tei ne to, ko nye de dé duɡi Wɛ cheɡa kam mo á bochara ne. Ko nam wo maŋe 

se dé jwoŋi dé ni-wodiu abam tei ne na?* 12 Abam na sɛ se á ta‑á pae nɔɔna badwonna 

ba ni-wodiu to, ko ya wo maŋe se debam ta dwoi konto na? De ko de, debam nam wo 

bwei se dé jwoŋi dé ni-wodiu abam tei ne, ne ko ya na jeɡe chwoŋa se dé ke tei to. Dé 

nam vɔɡe dé wo woŋo maama baŋa ne, se ko yé wane ko kweele Yezu Krista 

kwor-ywoŋa kam ko yaɡe teɡa ne.  
13 Ko ná ye balo na toŋe Wɛ totoŋa o diɡa kam ne to, ba yeini ba jwoŋi ba ni-wodiu 

dáane mo. Balo de na jwoŋi vara ba kaane ba pa Wɛ to de jwoŋi ba teiri ko wone mo.* 

Á yeiri konto na? 14 Ko nam ye bedwe mo de balo de na tɔɔle Wɛ kwor-ywoŋa kam to. 

Dé Teiru Yezu pɛ ni we, ba de jwoŋi ba ni-wodiu dáane.*  
15 De ko de, amo nam wo bwei se a jwoŋi kolokolo abam tei ne. Ko nam ta dae we a 

popone tento se a bobo a taa jwoŋi-te leile mo. Amo nam wó te mo, se a bá za a na ye 

tei to. A bá sɛ a pa nɔɔn-nɔɔno chwoŋa se o chɔɡe woŋo kolo a na jeɡe teera ko 

ŋwaane to. 16 A nam bá wane a maɡe a nyɔɔne a na tɔɔle Wɛ kwor-ywoŋa kam to 

ŋwaane. Konto ye fefeo mo se a ke. Amo ya ná yaɡe Wɛ kwor-ywoŋa kam tɔɔlem, ko 

wó taa ye lɛɛro mo a tei ne. 17 A nam ya ná tɔɔle-ka a tete fera ŋwaane, a ya wó taa 

teene se a jwoŋi ŋweero ka baŋa ne. Ko nam dae a tete boboŋa mo a ke, se ko ye Wɛ 

mo kwei-de o ke amo jeŋa ne. 18 Ko na ye konto to, bɛ ŋweero mo amo wó jwoŋi? 

Amo nyɔɔre mo ye we, a yeini a tɔɔle Wɛ kwor-ywoŋa kam zɛɛra, ye a ba bwei se a 

jwoŋi kolokolo ko ŋwaane, ne a ya na jeɡe chwoŋa se a ke tei to.  

19 A tei a tete mo ye a dae nɔɔn-nɔɔno kabaa. Amo tete nam mo pɛ a ji kabaa a pa 

nɔɔna maama, se a wane a na chwoŋa a jwoŋi nɔɔna dedɛ a ke Wɛ jeŋa ne. 20 Amo na 

wo Juu tiina bam tei ne to, a de tɔɡe a zoore ne Juu tu mo tei, se a wane a na chwoŋa 

a jwoŋi-ba a ke Wɛ jeŋa ne. Wɛ nia yalo o na tɔɡe Moses baŋa ne o pa Juu tiina bam 

to daa ba tei amo. Amo nam na zoore de Juu tiina to, a dɛ a sɛ-ya mo, se a wane a na 

chwoŋa a jwoŋi ya na tei balo to a ke Wɛ jeŋa ne. 21 Ko daare ko ná ye dwi-ɡɛ tiina 

balo na ba tɔɡe Wɛ nia yam to, a na wo ba tei ne to, a tɔɡe a zoore ne banto mo tei, se 

a wane a na chwoŋa a jwoŋi-ba a ke Wɛ jeŋa ne. Ko nam dae we a yiɡa tera dedaane 

Wɛ nia yam, se Yezu Krista nia yam mo tei amo. 22 Ko nam ná ye balo boboŋa na wo 

kweere Wɛ seeni to, a yeini a ji ne banto de mo tei, se a wane a na chwoŋa a jwoŋi-ba 

a ke Wɛ jeŋa ne. Amo ná wo nɔɔna balo maama tei ne, a yeini a ji ne banto mo tei, ye 

a kwaane a ke a na wó ke tei se a jwoŋi ba badaara a yaɡe.  
23 Amo na ke tei maama to ye Wɛ kwor-ywoŋa kam ŋwaane mo, se a wane a na a 

teiri ka wo-laaro tem baŋa ne. 24 Nɔɔna ná kwaane ba duri se ba di yiɡa, ba maama wó 

kwaane se ba di mo, ye ba dedoa yerane mo wó di o jwoŋi pɛɛre dem. Abam yeiri 

konto na? Nam kwaane-na konto dwoŋi se á wane á di yiɡa á jwoŋi pɛɛre dem. 
25 Nɔɔno wolo maama na laɡe se o duri to yeini o tiini o seene o yia mo o ke o tete o 

ke daane. Banto nam yeini ba ke konto se ba jwoŋi pɛɛre, ye ba pɛɛre dem konto bá 

dáane de chɔɡe mo. Ko daare debam pɛɛre delo dé na laɡe dé jwoŋi to bá fɔɡe de 

chɔɡe maŋa de maŋa. 26 Konto mo pae a ba yeini a duri ne wolo na duri yɔɔ yɔɔ to 

dwoŋi. A nam ba ke jara ne wolo na yeiri jara keim to. 27 Amo nam peene a tete mo se 

a pa a yera lɔre we, amo mo tei-ya. A ke konto se ko yé wane ko pa a tɔɔle Wɛ kwora 

kam a bere nɔɔna, se a tete laam ba a ɡa pɛɛre dem.  

10 

Jwona kaanem taane  

1 A nu-bia bam, ta‑á ɡuli-na kolo na ke dé kwoa nakwa balo déem na dɛ Moses 

kwaɡa ba nwoŋi Ejipti ne to. Wɛ déem mo wo ba maama tei ne, ye o pa kunkwoŋo 

kom kwoli-ba. O ta ma pɔɔre naneo kom kuni belei o daare chwoŋa pa ba maama tɔɡe 



da ba kɛ.* 2 Konto maama déem na ke to, ko nye de banto maama jwoŋi sɛɛm se ba taa 

ye Moses tɔɡena. 3-4 Wɛ déem ke wo-kenkaɡela o woli ba maama bedwe mo. O ma pa 

ba di wodiu dedoo mo, ye ba nyɔ na bedwe. Na balo ba maama déem na nyɔɡe to 

nwoŋi peo kodwoŋi yera mo, ye peo kom konto mo ye wo-kenkaɡele Wɛ na kea se ko 

bere we, Yezu Krista tete mo tɔɡe o wo ba tei ne.* 5 De konto de, ba dedɛ kikia déem 

wo su Wɛ yi. O ma pa ba te ba maŋe kaɡoa kam ne.*  
6 Wonnu tento maama na ke to, te ke se te bere debam mo se dé yé pa dé fera taa 

zoore wo-zɔɔna, nenɛɛne banto na ke tei to. 7 Yé ta‑á ye jwo-kaana ne banto badaara 

déem na ye tei to. Ko popone Wɛ tɔnɔ kom ne we, “Nɔɔna bam déem lɛɛre ba di 

wodi-fɔrɔ mo ye ba nyɔa, ba daare ba zaŋe ba kwɛɛre yɔɔ yɔɔ.”* 8 Yé zaŋe-na á pa dé 

taa tɔɡe dé ke kabwoŋa, ne banto badaara déem na ke tei ye ba morro finlei-tetɔ 

(23,000) te dɛ dedwe wone to.* 9 Yé pa-na dé faŋe Baŋa Wɛ dam dé nii, ne banto 

badaara déem na ke tei ye basankwe done-ba se ɡo to. 10 Yé ta‑á poona-na de Wɛ, ne 

banto badaara na ke tei ye toone maleka kam ɡo-ba to.  
11 Wonnu tento maama déem ke dé kwoa nakwa bam se te taa ye maana mo te pa 

debam. Te nam popone Wɛ tɔnɔ kom ne se ko wane ko kaane debam balo ta na ŋwe 

ye loɡo baŋa kweelim da yam bwola to mo. 12 Wolo na boŋe we o zeɡe lanyerane to 

taa yei, se o wó to. 13 Woŋo kolo maama na ke abam ye ko soɡe á boboŋa se á tusi to 

tui nɔɔna maama baŋa mo. Wɛ na ye cheɡa tu to, o bá sɛ se woŋo kolo na soɡe á 

boboŋa to taa dana ko dwoi á jaanem. O nam wó pa abam dam se á wane á zeɡe ye á 

daare á na chwoŋa á nwoŋi ko wone.  
14 Konto ŋwaane, a badwoŋ-swonnu bam, le-na á tete jwona kaanem wone. 15 A 

ŋɔɔne tento dwoŋi de abam, á yi na poore to ŋwaane. Nam boŋe-na á nii, a taane dem 

ye cheɡa na. 16 Dé ná yeini de di Yezu Krista ɡula wodiu kom, dé yeini dé kwei zoŋa 

mo dé ke Wɛ lei, ye dé daare dé nyɔ ka wone. Dé na ke konto to, ko bere we debam 

maama tɔɡe dé sɛ we, Yezu Krista jana bam nwoŋi debam ŋwaane mo. Dé daa ta na 

yeini dé kwei bworobworo kom dé fɔ fɔ dé di to, ko bere we debam maama tɔɡe de sɛ 

we, o yera yam chɔɡe debam ŋwaane mo. Ko dae konto na?* 17 Debam maama na fɔɡe 

fɔɡe bworobworo dedoo kom dé di to bere we debam maama ye nɔɔno dedoa mo, dé 

ya ze maŋe dé daɡa tei maama de.  
18 Boŋe-na Isarele tiina bam déem na kaane wonnu ba pa Wɛ ye ba daare ba di te 

wone to, se á ma á lɔre lɔra. Balo maama na dɛ ba di to wo tɔɡe ba sɛ kaanem dem mo 

na?  
19 Amo na taɡe tei to bere bɛ mo? Ko bere we wodiu kolo ba na mɛ ba kaane jwona 

to jeɡe kuri mo na? Ko bere we jwona yam tete jeɡe kuri mo na? 20 Aawo, ko dae 

konto. A na taɡe tei to mo ye a laɡe a bere we, jwo-kaana na kwei wonnu telo ba ma 

ba ke kaanem to, ba kwei ba pae chichiri mo se ko dae Wɛ. Amo nam ba laɡe se abam 

tɔɡe á me de chichiri. 21 Ko wo maŋe se á nyɔ dé Teiru Yezu Krista zoŋa kam wone, se 

á daare á vo á nyɔ chichiri zoŋa wone. Abam nam bá wane á jeini á di dé Teiru wom 

ɡula wodiu kom, ye á daare á vo á da á di wodiu kolo na wó pa á me de chichiri to. 
22 Yé pa-na dé ke kolo na wó zaŋe dé Teiru wom wo to. Debam wó taa dana dé dwoi‑o 

na?  

Wodiu dim taane  

23 Abam na we, kolokolo tera ko na chula debam tei ne to, ko ye cheɡa. Ko nam dae 

we, woŋo maama mo jeɡe nyɔɔre ko pa debam. Ko ta dae we, woŋo maama mo pae 

zeinim. 24 Á wolowolo yé taa laɡe lanyerane o pa o tete. O nam jeɡe se o taa laɡe 

lanyerane mo o pa o dwonna de.  
25 Á jeɡe chwoŋa se á yeiɡi nɔna yalo maama ba na jeɡe ba yeiɡi yaɡa ne to á di. 

Nam yé bwei-na ya bwia á nii, ya ye jwoni nɔna mo na, se lwia wó zo á boboŋa ya 

ŋwaane. 26 Ko popone Wɛ tɔnɔ kom ne we, “Loɡo baŋa de ko wonnu maama ye Baŋa 

Wɛ nyem mo.”* 27 Nɔɔno wolo na ba tɔɡe Yezu Krista to ná bwoŋi nmo se n vo o sɔŋɔ n 

di wodiu ded‑o, ye n ná sɛ n vo, o ná kwei wodiu kolo de kolo maama o zeɡe n yiɡa 

ne, se n di. Yé zaŋe n bwei ko bwia, se lwia wó zo n boboŋa ko ŋwaane. 28 Nɔɔno nam 

ná taɡe de nmo o we, wodiu konto ye ba mɛ ba kaane jwoni mo, se n daa yé di, kolo 

ŋwaane lwia wó zo nɔɔno wom boboŋa. 29 Ko dae se n yaɡe ko dim lwia na wó zo nmo 

tete boboŋa to ŋwaane, se ko ye lwia na wó ja nɔɔno wodwoŋi wom to ŋwaane mo.  

Abam wó wane á bwei amo we, bɛŋwaane mo dé wó yaɡe dé na jeɡe chwoŋa se dé 

ke kolo to, lwia na wó zo nɔɔno wodwoŋi boboŋa to ŋwaane? 30 Abam ta wó bwei amo 

we, dé na ke Wɛ lei wodiu kom ŋwaane ye dé daare dé di to, bɛ mo ye nɔɔno 

wodwoŋi daa wó yaale debam ko ŋwaane?  
31 Ko nam na ye tei to, woŋo kolo maama á na ke to, ko ná ye dim naa nyɔɔm naa 

kikia yalo maama, ko maŋe se á ta‑á ke kolo maama na wó pa Wɛ yere zaŋe wɛɛne ko 

ŋwaane to mo. 32 Yé ta‑á ke-na kolo na wó chɔɡe nɔɔna boboŋa to, ko ya ze ye Juu 

tiina, naa dwi-ɡɛ tiina, naa Wɛ nɔn-kɔɡɔ kom nɔɔna de. 33 Ta‑á ke-na ne amo na ke tei 

to. Woŋo kolo maama amo na ke to, a kwaane se ko taa pwoli nɔɔna maama wo mo. 

Amo ba laɡe lanyerane a pa a tete. A laɡe lanyerane a pa nɔɔna maama mo, se ko 

wane ko pa Wɛ jwoŋi-ba o yaɡe.  

11 
1 Ta‑á lwoni-na amo kikia, ne amo na lwoni Yezu Krista tei to.  

Baaro de kaane yuu tu na ye wolo to  

2 Abam ke cheɡa lanyerane dedaane á na yeini á ɡuli amo ɡula, ye á kwori á tɔɡe 

cheɡa kalo a na bere abam to. 3 Amo nam laɡe se abam lɔre we, Yezu Krista mo ye 

baaro maama yuu tu, ye baaro de maa ye o kaane yuu tu. Baŋa Wɛ nam mo ye Yezu 

Krista de yuu tu. 4 Konto to, á ná tiɡisi daane se á ware Wɛ, ye baaro ná zaŋe o lwoori 

Wɛ, naa o tɔɔle Wɛ kwora kam, ye o ná mɛ woŋo o kwoli o yuu, konto tu yaale o yuu 

tu wom mo. 5 Kaane de nam ná zaŋe o lwoori Wɛ, naa o tɔɔle Wɛ kwora kam, ye o ná 

wo mɛ woŋo o kwoli o yuu, o de yaale o yuu tu wom mo. O ná ke konto, o de wolo na 

cheeri o yuu to ye bedwe mo. 6 Kaane ná wo sɛ se o kwoli o yuu, ko ya maŋe se o 

chɔ-ko mo, naa o cheeri-ko. Ko nam na jeɡe chaveera se kaane ke konto to, ko maŋe 

se o taa kwoli-ko mo. 7 Baara nam ba jeɡe se ba kwoli ba yuni, kolo ŋwaane banto mo 

bere Wɛ seina de o dam na ye tei. Ko nam ná ye kaana, banto mo bere baara dam na 

ye tei. 8 Kokuri, Wɛ mɛ baaro yera mo o ke kaane, se ko dae kaane yera mo o mɛ o ke 



baaro. 9 Ko woli da, Wɛ wo ke baaro kaane zeinim ŋwaane, o ke kaane mo baaro 

zeinim ŋwaane. 10 Konto ŋwaane mo kaana jeɡe se ba taa kwoli ba yuni, se ko bere 

dam delo na tei-ba to. Konto wó pa Wɛ malese sem na zula.  
11 Ko nam ná ye debam balo na me de dé Teiru Yezu to, kaana bá wane ba taa tei ba 

tete baara tei ne, ye baara de nam bá wane ba taa tei ba tete kaana tei ne. 12 Wɛ déem 

seene o ma baaro yera mo o ke kaane, ye kaana de nam mo lore baara. Woŋo maama 

nam nwoŋi Wɛ tei mo.  
13 Abam tete nam boŋe-na konto wone á nii. Kaane ná zaŋe se o ware Wɛ, ye o ná wo 

kwei woŋo o ma kwoli o yuu, ko ye ko chwoŋa ne na? 14 Ko ba jeɡe bobwea nabiina 

tei ne we, baaro yu-ywei ná tiini se dɔra, ko pa o tete chaveera mo. A fɔ vwa na? 15 Ko 

nam ná ye kaane, o yu-ywei ná tiini se nwoŋi se daɡa, ko pa‑o lam mo. Ko ye o de Wɛ 

pɛɛre mo se se taa daɡa ye se kwoli o yuu. 16 Nɔɔno wolo nam ná wo sɛ amo berem 

dem konto ye o maɡe ni-kantɔɡɔ de baŋa ne, konto tu taa yei we, debam maama tɔɡe 

kanto chwoŋa kam mo. Wɛ nɔn-kɔɡɔ kom jei maama ne to de tɔɡe-ka mo. Chwoŋa 

kadwoŋi daa tera ka woli da.  

Yezu Krista ɡula wodiu kom dim  

Matiyu 26:26-29; Maake 14:22-25; Luka 22:14-20  

17 Kolo maama amo na laɡe a ta de abam to, a bá wane a ta we á ke lanyerane. Abam 

ná yeini á tiɡisi daane Wɛ ŋwaane, á chɔɡem mo dwoi á fɔɡem. 18 Yiɡa to, amo niɡi 

we, á ná tiɡisi daane se á zuli Wɛ, á yeini á jeɡe da-popɔra mo. Amo boŋe we ko seene 

ko ye cheɡa mo. 19 Dɛ delo, popɔra wó taa wo abam tei ne se ko pa balo na tɔɡe cheɡa 

to taa nae jaja. 20 Á na yeini á tiɡisi daane tei to, á yé ta‑á boŋe we, á jeeri se á di dé 

Teiru Yezu ɡula wodiu kom mo. 21 Kolo ŋwaane nɔɔno maama yeini o ɡare o di o tete 

wodiu mo o ti lela. Ko maa pae se kana jeɡe abam badwonna, ye á badwonna nyɔ á 

su. 22 Abam nam ba jeɡe sam se á di dim konto dwoŋi de wone na? Á nam boŋe se á 

chɔɡe Wɛ nɔn-kɔɡɔ kom yuu mo na? Á laɡe se á pa chaveera ja yiniɡa tiina balo na wo 

á kɔɡɔ kom wone to mo na? Bɛ mo amo nam wó ta de abam? Á ke lanyerane na? A bá 

wane a ta we, á ke lanyerane.  
23 Amo lɔre dé Teiru Yezu ɡula wodiu kom dim cheɡa kam o tete tei ne mo, ye a 

daare a bere abam cheɡa kam konto, nenɛɛne Yezu na ke kolo dɛ dem ba na boŋe se 



ba ja‑o to. Tete dem konto ne o ma kwei bworobworo,* 24 ye o ke Wɛ lei ko ŋwaane o 

daare o ja-ko o fɔ fɔ. O ma ta de o tontoŋena bam o we, “Amo yera yam mo tento, ya 

na ye abam nyem. Ta‑á ke-na konto dwoŋi se á ta‑á ma á ɡuli amo ɡula.” 25 Ba na di 

ba ti to, o daa ma kwei zoŋa, ye o ta ke konto dwoŋi. O maa we, “Zoŋa kam bere we, 

Wɛ tɔɡe amo jana bam ŋwaane o ɡwoni ni-doore dedaane nabiina mo.* Maŋa maama 

á ná laɡe á nyɔ konto dwoŋi, se á ke amo na ke tei to, se á ma á ɡuli amo ɡula.” 
26 Kokuri to, maŋa maama á ná di bworobworo konto dwoŋi ye á nyɔ zoŋa kam wone, 

á ke á bere nɔɔna mo dé Teiru wom toone dem na ye tei. Ta‑á ke-na konto se ko taa 

vei maŋa kam o na wó jwoori o ba to.  
27 Ko na ye konto to, nɔɔno wolo ná di dé Teiru wom ɡula bworobworo kom naa o 

nyɔɡe zoŋa kam wone, ye o ke ne o yiɡa tera ko wone mo tei, konto tu ke keim-balɔrɔ 

mo o ma yaale dé Teiru wom yera yam de o jana bam. 28 Konto ŋwaane to, nɔɔno 

maama jeɡe se o taa yei o tete mo yiɡa, se o laam di bworobworo kom o daare o nyɔ 

zoŋa kam wone. 29 Nɔɔno wolo nam ná di ye o kwori o nyɔ, ye o ná wo lɔre dé Teiru 

Yezu yera yam kuri chekke, konto tu vaŋe taane mo o pa o tete, de o na di ye o kwori 

o nyɔ tei to. 30 Konto nam mo pae se á dedɛ weela ye á bwona, ye á badwonna de toa. 
31 Debam nam ya ná yeini dé bwɛ de tete, Wɛ ya daa bá bwɛ debam kolokolo baŋa ne. 
32 Ko nam na ye tei to, dé Teiru wom yeini o korese debam mo se o pa dé jwoori dé to 

chwoŋa ne, se dé yé ba dé ɡa bora o tei ne, nenɛɛne balo na yeiri‑o to na wó ɡa bora o 

borem dɛ dem ne tei to.  
33 Konto ŋwaane, a nu-bia bam, á ná tiɡisi á ti se á di wodiu kom konto dwoŋi, se á 

zuri á yera á cheiɡi da-tei ne. 34 Wolo kana ná wɔe, se kotu di sɔŋɔ ne se o daare o ba, 

se ko yé wane ko pa Wɛ bwɛ abam á tiɡisim dem baŋa ne.  

Ko daare ko ná ye taana yalo na daare to, amo ná tua, a wó pɔɔre ya laŋa a bere 

abam.  

12 

Wɛ Sin-laao kom na pae zeinim tei to  

1 A nu-bia bam, a laɡe a ta a bere abam Wɛ Sin-laao kom na toŋe tei de tei to mo 

chekke. 2 Guli-na maŋa kalo á ta na yeiri Wɛ ye á déem tɔɡe jwo-yɔɔro to, nenɛɛne á 

boboŋa na yeini ya ɡane abam se á sa chwoŋa tei to. 3 Konto ŋwaane mo a laɡe a pa á 

lɔre we, Wɛ Sin-laao kom bá wane ko ɡane abam. Konto to, nɔɔno ná sɔɔle o chɔɡe 

Yezu yuu, ko dae Wɛ Sin-laao kom mo pɛ o ta konto. Nɔɔn-nɔɔno nam bá wane o ta 

we, Yezu mo ye o Teiru, ye Wɛ Sin-laao kom tere o tei ne.  
4 Wɛ pɛɛra ye teiri teiri mo, ye o Sin-laao kom dedoa yerane mo jeɡe-ya ko pae 

nɔɔna.* 5 Wɛ totoŋa ye teiri teiri mo, ye dé Teiru wolo dé na toŋe dé pa‑o to ye dedoa 

yerane mo. 6 Wɛ na zeini nɔɔna de yu-punnu telo maama to ye teiri teiri mo. Wɛ nam 

ye dedoa yerane mo, ye wonto nam mo pae nɔɔno maama o yu-punnu tem se o taa 

maa toŋa. 7 Wɛ mo pae nɔɔno maama o Sin-laao kom se o wane o taa tɔɡe ko zeinim 

baŋa ne o woli o dwonna. 8 Wɛ wae o tɔɡe o Sin-laao kom baŋa o pa nɔɔna badwonna 

ŋɔɔne swa taane ba bere ba dwonna. Nɔɔna badwonna de maa wae ba ŋɔɔne yeino 

taane o Sin-laao kom ŋwaane. 9 Konto nam ta mo pae nɔɔna badwonna yɔɔre ba ke ba 

wo-dedoa de Wɛ, ye ko ta pae badwonna dam se ba taa maa yɔɔre jaweena. 10 Ko ta 

pae badwonna dam se ba taa maa ke wo-kenkaɡela, ko daare se badwonna taa wae ba 

tɔɔle Wɛ kwora kam. Ko ta pae nɔɔna badwonna wae ba pɔɔre Wɛ Sin-laao kom totoŋa 

de chichiri totoŋa daane. Ko ta pae badwonna wae ba ŋɔɔne ta-ɡɛ dwi dwi, ye 

badwonna de ta maa wae ba tɛ ta-ɡɛ sem konto kuri ba bere ba dwonna. 11 Wɛ pɛɛra 

yanto maama ye Wɛ Sin-laao kom dedoa yerane mo jeɡe-ya ko pae nɔɔna. Ko nam 

jeɡe-ya konto dwi dwi mo ko pɔɔre ko pae nɔɔno de nɔɔno, se ko maŋe de ko boboŋa 

na jaane tei to.  

Yezu nɔɔna bam maŋe se ba nii da-baŋa ne  

12 Boŋe-na á nii nabiinu yera na ye tei to. Ya ye woŋo dedoo mo ye ya laam pɔɔre 

teiri teiri. Yera yam pɔɔrem dem daɡa dedɛ ye ya maama laam ye yera bedwe. Yezu 

Krista de o kɔɡɔ kom maama de ye konto mo. 13 Debam balo maama na sɛ Yezu to 

jwoŋi sɛɛm pa dé ji kɔɡɔ dedoo mo. Dé ya ze maŋe dé ye Juu tiina naa dwi-ɡɛ tiina, 

naa dé ye kabɛ naa balo na tei ba tete to, ko ye Wɛ Sin-laao kom tete mo zeini debam 

maama. Wɛ Sin-laao kom ye dedoa yerane, ye wonto mo Wɛ lwoɡi o ke debam maama 

bochara ne.*  
14 Ko nam ye cheɡa mo we nabiinu yera pɔɔrem daɡa, se ko dae we ya ba jeɡe 

pɔɔrem. 15 Naɡa ná taɡe ka we, ka dae jeŋa, se konto ŋwaane yera yam ba tei-ka, 

konto bá seene ko pa ka ta dae yera yam nyem. 16 Zwɛ de nam ná we, de dae yi, se 

yera yam ba tei-de, konto bá seene ko pa de ta dae yera yam nyem. 17 Yera yam 

maama nam ya ná ye yi yerane, ya wó ke tɛ mo ya taa ni taane? Ya nam ya ná ye zwɛ 

yerane, ya wó ke tɛ mo ya taa ni lwom? 18 Ko nam na ye tei to, Wɛ mo ke-ya teiri teiri 

konto, ko maŋe de o boboŋa na laɡe tei to. 19 Ya maama nam ya ná ye pɔɔrem bedwe, 

ya wó ke tɛ mo ya ji yera? 20 Ko nam na ye konto to mo pae pɔɔrem dem daɡa ye ya 

maama laam ye yera bedwe.  
21 Konto ŋwaane, yi bá wane de ta de jeŋa we, “A ba laɡe‑m”. Yuu de ba jeɡe chwoŋa 

se ko ta de naɡa we, ko ba laɡe-ka. 22 Cheɡa ŋwaane to, dé bá wane dé dole dé yaɡe dé 

yera yam daa kalo maama dé na pae ka bwona to. 23 Ko nam ná ye dé yera yam daa 

kalo maama dé na boŋe we ka ba tiini ka jeɡe kuri to mo, dé yeini dé zuli-ka 

lanyerane. Daa kalo maama na ba lana ye ka jeɡe chaveera to, dé yeini dé fɔɡe dé 

kwoli-ka mo. 24 Ko daare dé yera yam daa kalo maama na lana to, dé daa ba fɔɡe dé 

nii ka baŋa ne. Wɛ mo ke nabiinu yera yam maama o ke daane, ye o pae daa kalo ya 

na ɡɛ zula to na zula lanyerane. 25 Konto ŋwaane popɔra tera yera yam wone. Ya 

maama nii da-baŋa ne mo. 26 Ko ná chana yera yam daa kalo yera ne, yera yam 

maama wó tɔɡe ya na cham dem konto dwoŋi mo. Daa kalo ná nɛ zula, yera yam 

maama de wó tɔɡe ya na wopwolo mo.  
27 Abam maama ye Yezu Krista yera yam mo, ye á dedoa dedoa ye ya pɔɔrem dem 

dwi dwi mo. 28 Kɔɡɔ kolo na tɔɡe Yezu to wone, Wɛ ke nɔɔno maama o jeiɡa ne mo. 

Da-yiɡa to ye Yezu totoŋa nakwa mo. Balo na ye Wɛ ni-jwoŋina to maa saŋe. Balo na 

ke betɔ to maa ye Wɛ chwo-berena bam. Ko woli de balo na ke wo-kenkaɡela to, de 

balo na jeɡe Wɛ Sin-laao kom dam se ba taa maa yɔɔre jaweena to. Ko ta woli de balo 

na zeini nɔɔna to, de balo na nii Wɛ totoŋa yam baŋa ne to, de balo na wae ba ŋɔɔne 

Sin-laao kom ta-ɡɛ dwi dwi to.* 29 Ko nam dae we abam maama ye Yezu totoŋa nakwa, 

naa Wɛ ni-jwoŋina, naa balo na bere o cheɡa kam to. Ko ta dae we abam maama mo 

wae á ke wo-kenkaɡela, 30 naa á ta‑á yɔɔre jaweena, naa á wae á ŋɔɔne Wɛ Sin-laao 

kom ta-ɡɛ sem, naa á wae á tɛ se kuri. 31 Nam kwaane-na á seene á yia se á na Wɛ 

pɛɛra yalo na tiini ya jeɡe kuri lanyerane to.  

Ko daare a nam laɡe a bere abam chwoŋa kalo na tiini ka lana ka dwoi maama to 

mo.  

13 

Swono na ye tei to  

1 Amo ná maŋe a wae a ŋɔɔne nabiina taane dwi dwi, de malese sem taane de, ye 

swono ná tera a tei ne, ko nye de sɔɔ mo a ke, ne ba na maɡe kwaŋa de konkɔŋɔ pa te 

ke sɔɔ tei to. 2 Amo ná maŋe a jeɡe Wɛ pɛɛre delo na pae se a wae a tɔɔle Wɛ kwora 

kam to, ye a kwori a yei cheɡa kalo maama na seiɡi nɔɔna yiɡa ne to, de yeino maama 

kuri, ye a ta ná jeɡe wo-dedoa de Wɛ se a taa wae a pae peero zaŋe te kuɡu jei ne te 

vei te to mɛ a na laɡe to, ye swono ná tera a tei ne, a ye kafɛ mo.* 3 Amo ná kwei a 

jejeɡero maama a maŋe a pa yiniɡa tiina, ye a ta kwori a sɛ se ba kwei a yera ba de 

mini ne, ye swono ná tera a tei ne, ko ta maŋe ko ba jeɡe nyɔɔre ko pa-ne.  
4 Swono tu jeɡe wo-zuru mo ye o neɡe nɔɔna lanyerane. Swono tu ba jeɡe puseŋa 

naa fia, ye o ba pae o tete kamunni. 5 O maa ba jeɡe boyerem, ye ko dae o tete yerane 

wonnu mo o laɡa. O ta kwori o jeɡe ban-peno. Nɔɔno ná ke‑o lwarem, o ba yeini o 

kwei o ke o wone. 6 Swono tu ba jeɡe wopwolo keim-lwanno baŋa ne, o jeɡe wopwolo 

cheɡa baŋa ne mo. 7 Swono tu wae o vɔ o wo de woŋo maama. O maa jeɡe wo-dedoa, 

de teena, de pu-dɛa wonnu maama baŋa ne.  
8 Swono ba ti kɔtaa. Wɛ kwora kam tɔɔlem wó ba ko kɛ. Wɛ pɛɛre delo nɔɔna na maa 

ŋɔɔne ta-ɡɛ to de wó ba de kweeli. Yeino de wó ba ko kɛ. 9 Leile konto, yeino kolo dé 

na jeɡe to ye chichworo mo. Wɛ kwora kalo dé na tɔɔle to de ye ka chichworo mo. 
10 Ko daare maŋa kalo Wɛ na wó fɔɡe wonnu maama pa te suuri to, wo-chichwooru 

tem maama wó jei mo.  
11 Amo busɔɔne maŋa ne, a déem ŋɔɔne ne bu mo tei. A boboŋa maa nye de bu 

boboŋa, ye a jeeli ne bu tei. A nam na ke nɔɔno to, a kwei busɔɔne wonnu tem konto 

maama a yaɡe. 12 Leile konto dé laam na lɔre Wɛ cheɡa kam tei to ta nye de niu mo dé 

jeɡe dé nii ko wone liira liira. Ko daare maŋa kalo Wɛ na wó fɔɡe wonnu maama to, 

dé wó ba dé taa nae jaja mo. Leile konto yeino kolo a na jeɡe to ye chichworo mo. 

Maŋa kam konto ne, a laam wó ba a taa yei wonnu maama a tia, se ko maŋe de Wɛ na 

yei amo o ti tei to.  
13 Ko daare leile konto, wonnu tetɔ mo wó taa wora taa, te ye wo-dedoa, de teena, de 

swono mo. Kolo nam na dwoi te maama to mo ye swono.  

14 

Wɛ pɛɛra yadwonna taane  

1 Konto ŋwaane, kwaane-na se á ta‑á jeɡe swono, se á daare á seene á yia se á jwoŋi 

Wɛ pɛɛra yalo o Sin-laao kom na pae nɔɔna to á woli da, ye ko fɔɡe ko dae Wɛ kwora 

kam tɔɔlem. 2 Nɔɔno wolo ná jwoŋi Wɛ Sin-laao kom dam se o taa maa pɔpɔe o ŋɔɔne 

ta-ɡɛ, kotu ŋɔɔne de Wɛ mo. Ko dae we o ŋɔɔne o bere nabiina, ba na ba ni o taane 

dem kuri to ŋwaane. Wɛ Sin-laao kom mo pae o ŋɔɔne wo-siseiɡiru. 3 Ko daare nɔɔno 

wolo na wae o tɔɔle Wɛ kwora kam to ŋɔɔne o bere nabiina mo. O ni taane dem maa 

zeini-ba se ba taa fɔɡe ba zeɡe lanyerane de pu-dɛa. 4 Wolo na ŋɔɔne Sin-laao kom 

ta-ɡɛ sem to fɔɡe o tete mo. Wolo nam na tɔɔle Wɛ kwora kam to fɔɡe Yezu kɔɡɔ kom 

maama mo.  
5 Amo ya wó taa laɡe se á maama taa wae á ŋɔɔne Wɛ Sin-laao kom ta-ɡɛ mo, ye a 

nam tiini a laɡe se á ta‑á wae á tɔɔle Wɛ kwora kam mo ko ja ɡaale. Wolo na tɔɔle Wɛ 

kwora kam to tiini o jeɡe zeina o dwoi wolo na ŋɔɔne Sin-laao kom ta-ɡɛ sem to, se ko 

ná dae nɔɔno ná wora ye o wae o taane dem kuri o tɛa, se ko wane ko zeini Yezu kɔɡɔ 

kom maama. 6 Mo kokuri, a nu-bia bam, amo ná tu abam tei, ye a ná ŋɔɔne Sin-laao 

kom ta-ɡɛ yerane, á wó na bɛ nyɔɔre mo amo tei ne? Kolo na wó woli abam to mo ye 

se a ŋɔɔne taane delo Wɛ na le o bere-ne to, naa de pa abam yuu-yeino, naa de bere 

abam Wɛ kwora, naa de pa á lɔre o cheɡa kam. 7 Ko ná maŋe ko ye wo-korro telo na 

jeɡe sɔɔ to, ko de ta ye bedwe mo de nɔɔno ná jeɡe wua o wui yɔɔ yɔɔ, naa o jeɡe kɔnɔ 

o tae yɔɔ yɔɔ. O ná ke konto, nɔɔna wó ke tɛ mo ba ni ko ywoni? 8 Nɔɔno ná jeɡe jara 



nabɔnɔ o wui yɔɔ yɔɔ, nɔɔn-nɔɔno bá wane o lɔre ko na ye tei, se o chichei o zeɡe jara 

ŋwaane. 9 Ko nam ta ye bedwe mo de n ni taane ná dae jaja, nɔɔna wó ke tɛ mo ba lɔre 

n na tɛ kolo to kuri chekke? Konto nam bere we n ŋɔɔne n yaɡe ɡaao wone mo. 
10 Taana dwi dwi mo wora loɡo baŋa ne, ye taan-taane tera de na ba jeɡe kuri de pa de 

tiina. 11 Nɔɔno nam ná ŋɔɔne taane de amo ye a ba ni de kuri, konto bere we debam 

maama balei ye veira mo da-tei ne. 12 Ko ye konto mo de abam de. Abam ná seene á 

yia se á jwoŋi Wɛ pɛɛra yalo Sin-laao kom na pae to, kwaane-na se á tiini á ta‑á laɡe 

yalo na wó wane ya zeini se Yezu kɔɡɔ kom wane ko zeɡe lanyerane to. 13 Konto 

ŋwaane, abam wolo ná wae o ŋɔɔne Sin-laao kom ta-ɡɛ, kotu nam lwoori Wɛ se o taa 

wae se kuri de o tɛa.  
14 Nmo ná mɛ Wɛ Sin-laao kom ta-ɡaa n ma n ware Wɛ, ko ye n jworo mo ŋɔɔna, se 

nmo tete boboŋa tɔɡe ya tere ko wone. 15 Kolo na maŋe se n ke to mo ye se n yeini n 

ware Wɛ de n jworo de n boboŋa maama, se n daare n ta‑n leeni de n jworo de n 

boboŋa maama n seini Wɛ. 16 Ko nam ná dae konto, ye n ná mɛ Sin-laao kom ta-ɡaa n 

ma n zuli Wɛ n jworo wone, nɔɔna balo na jei ba cheiɡi to bá wane ba ni ko kuri. 

Konto ŋwaane, ba wó ke tɛ mo ba tɔɡe ba sɛ nmo na ke Wɛ lei tei to se ba de ta we, 

“Ameena”? 17 Nmo na ke Wɛ lei tei to ná maŋe ko lamma tei, ko bá zeini balo na jei ba 

cheiɡi to.  
18 Ko ná ye amo, a ke Wɛ lei de o na pɛ-ne dam se a taa ŋɔɔne Sin-laao kom ta-ɡɛ a 

dwoi abam maama to. 19 Ko daare Yezu kɔɡɔ kom ná tiɡisi daane ye a wo ba wone, a 

tiini a laɡe se a taa mae a tete boboŋa mo a ŋɔɔne a bere-ba. A ná ŋɔɔne botare senu 

fenfee konto dwoŋi, ko ɡare a ná ŋɔɔne Wɛ Sin-laao kom ta-ɡaa botare-bia morro dedɛ 

ye nɔɔn-nɔɔno yeiri se kuri.  
20 A nu-bia bam, pa-na á boboŋa kweere, se á daa yé ta‑á jeɡe bu-balwa boboŋa. Ko 

nam ná ye keim-lwanno seeni, ta ta‑á nye de bu-sese na yeiri te ni ne to. 21 Ko popone 

Wɛ tɔn-dwoŋo kom wone we:  

“Amo Baŋa Wɛ wó toŋe sa-teena mo  

se ba ba ba ŋɔɔne amo kwora de abam.  

Dwi-ɡɛ tiina wó ŋɔɔne ta-veiri de abam.  



De konto de, á ta bá sɛ a ni.”*  
 

22 Konto mo Wɛ mae ta-ɡɛ o maa bere o dam balo na wo sɛ‑o to tei ne, ye ko dae balo 

na sɛ‑o to tei ne. Ko daare Wɛ kwora kam tɔɔlem dem mo bere o dam balo na sɛ‑o to 

tei ne, ye ko dae balo na wo sɛ‑o to tei ne. 23 Konto ŋwaane, abam kɔɡɔ kom maama 

ná tiɡisi daane Wɛ zula ŋwaane, ye á maama ná wora á ŋɔɔne ta-ɡɛ, ye veira 

badwonna naa balo na wo sɛ Wɛ to laam ná tu ba zo á wo, nɔɔna bam konto bá ta we, 

abam yirisi mo na? 24 Abam maama nam ná tɔɔle Wɛ kwora kam á bere daane, ye 

veira naa balo na wo sɛ Wɛ to ná tu ba zo á wo, banto wó lɔre we Wɛ dam mo wo á tei 

ne. Ba dedoa na niɡi kolo abam maama tei ne to wó pa o lɔre we, o tusi mo ye o bá na 

bora Wɛ tei ne. 25 Boboŋ-lilirru telo maama ya na seiɡi o wone to laam wó ba ya jare 

pwooni yiɡa ne mo ja. O maa wó vwi o yibia teɡa ne o zuli Wɛ, ye o sɛ we, Wɛ seene o 

wo á tei ne.  

Yezu kɔɡɔ kom tiɡisim dem na wó da chwoŋa tei to  

26 A nu-bia bam, dé daa ta wó ta bɛ mo de abam? Á ná tiɡisi daane se á zuli Wɛ, ko 

ya maŋe se ko taa ye kolo na wó zeini á kɔɡɔ kom maama to mo. Abam dedoa mo wó 

zaŋe wɛɛne o mɔ leiŋa. Dedoa de maa wó zaŋe o bere Wɛ taane. Wodwoŋi de maa wó 

zaŋe o ta cheɡa kalo Wɛ na le o bere‑o to. Wodwoŋi de maa wó zaŋe o ŋɔɔne Wɛ 

Sin-laao kom ta-ɡaa. Wodwoŋi de maa wó zaŋe o ta ta-ɡaa kam kuri o bere á kɔɡɔ 

kom. 27 Abam badaara ná laɡe á pɔpɔ á ŋɔɔne ta-ɡɛ, ko maŋe se á ta‑á ye balei naa 

batɔ yerane mo. Ko maŋe se á ta‑á zaŋe á ŋɔɔne á daare á pa daane mo, se á dedoa 

zaŋe o ta ŋwɛ sem kuri. 28 Nɔɔn-nɔɔno nam ná tere á wone se o wane o ta ta-ɡɛ sem 

kuri, wolo ya na laɡe o ŋɔɔne-se to maŋe se o yaɡe mo, se o ná wo o yerane, se o taa 

ŋɔɔne-se de Wɛ. 29 Ko nam ná ye Wɛ ni-jwoŋina balo na wae ba tɔɔle o kwora kam to, 

ko maŋe se balei naa batɔ mo zaŋe ba ŋɔɔne dedoa dedoa, se badaara bam taa cheiɡa 

se ba laam bwɛ ba nii. 30 Wɛ cheɡa kam ná tu balo na jei ba cheiɡi to dedoa yuu ne se 

o ta o bere, ko maŋe se wolo na zeɡe o ŋɔɔne to mo pu o ni se o dwoŋi wom ta-ka. 
31 Konto to, abam maama wae á tɔɔle Wɛ kwora kam dedoa dedoa, se ko pa á zamese 

Wɛ cheɡa kam da-tei ne, ye á bochara ke dam. 32 Wɛ ni-jwoŋina balo na jwoŋi dam se 

ba taa tɔɔle o kwora kam to wae ba tete ba jaana ka tɔɔlem dem baŋa ne. 33 Wɛ laɡe se 

woŋo maama taa jeɡe ywoni mo, se o ba laɡe boremaa boremaa keim.  
34 Abam ná tiɡisi daane wɛ-di sem wone, ko maŋe se kaana taa jei chemm mo se ba 

taa cheiɡa. Mo ko na ye tei Yezu kɔɡɔ kom jeiɡa maama ne. Ba ba jeɡe chwoŋa se ba 

da ba ŋɔɔne. Ko maŋe se ba taa tu ba tete teɡa ne, ne Wɛ tɔn-dwoŋo kom na maŋe ko 

bere tei to mo. 35 Ba ná laɡe se ba lɔre kolo kuri, ba jeɡe se ba bwei ba banna mo sɔŋɔ 

ne. Ko tiini ko ye chaveera mo se kaane zaŋe o ŋɔɔne á tiɡisim dem ne.  
36 Wɛ kwora kam ɡa zeɡe abam tei ne mo ka jaɡe jei maama na? Abam yerane mo ka 

yi ka kweeli na? 37 Abam wolo ná boŋe we o Wɛ ni-jwoŋinu, naa o boboŋa kweere Wɛ 

Sin-laao kom pɛɛra seeni, kotu jeɡe se o taa yei we, amo na popone kolo a pa abam to 

ye dé Teiru wom kwora mo. 38 Nɔɔno wolo maama ná ve amo ni dem konto, se á yé pa 

á yiɡa taa wo konto tu wone.  
39 A nu-bia bam, kwaane-na á seene á yia Wɛ kwora kam tɔɔlem baŋa ne. Yé ta‑á 

chuli-na Sin-laao kom ta-ɡɛ sem ŋɔŋa. 40 Nam ta‑á ke-na woŋo maama se ko taa tɔɡe 

chwoŋa, ne ko na maŋe se ko taa ye tei to.  

15 

Yezu Krista biim taane  

1 A nu-bia bam, a laɡe se a pa á ɡuli Wɛ kwor-ywoŋa kam a na maŋe a tɔɔle a bere 

abam to mo. Abam maŋe á jwoŋi-ka ye á zeɡe ka cheɡa kam kwaɡa ne. 2 Amo na pɛ á 

lɔre Wɛ kwor-ywoŋa kam konto to, Wɛ tɔɡe ka baŋa ne mo o vere abam o yaɡe, 

nenɛɛne á ná wo jwoori ka kwaɡa ne. Naa á sɛ Yezu kafɛ ŋwaane mo na?  
3 Wɛ cheɡa kalo na dwoi maama to ye kalo amo na jwoŋi ye a laam daare a lwoni a 

bere abam to mo. Kanto nam mo tento:  

Yezu Krista teɡe debam wɛleera ŋwaane mo, ne Wɛ tɔnɔ kom na maŋe ko ta tei to.* 
4 Ba ma suli‑o. Da yatɔ dɛ ne o ma jwoori o bi toone wone, ye konto de ta ye Wɛ tɔnɔ 

kom na wuuri ko ta kolo to mo.* 5 O na bi to, Piita ma na‑o, ye o tontoŋena fuɡa-balei 

bam de na‑o.* 6 Konto kwaɡa ne, o tɔɡena dedɛ ma na‑o bedwe baŋa ne, ba na dwoi 

nenɛɛne nɔɔna bia yanu (500). Nɔɔna bam konto dedɛ ta mo ŋwe ye ba fenfee te. 
7 Jemsi de daa ma na‑o, ye ko daare pa o totoŋa nakwa bam maama na‑o.  

8 Ko na kweeli to, o laam ma veere o tete de amo, de amo na maŋe a nye de wolo ba 

na loɡa ye o lora maŋa ta wo yi to de mo.* 9 Ko na ye tei to, amo tiini a muri Yezu 

totoŋa nakwa bam maama wone. A muri se ba taa bwoi-ne we Yezu tontoŋeno, kolo 

ŋwaane a déem bɛɛse o nɔn-kɔɡɔ kom mo.* 10 Wɛ tete zaane dem nam mo pɛ se a ji a 

na ye wolo zem to. O na ke-ne zaane tei to dae kafɛ. Amo tiini a toŋe a pa‑o, se ko 

dwoni o tontoŋena bam maama. Ko nam dae a tete dam ŋwaane mo a wae a toŋa. Ko 

ye Wɛ zaane dem o na ke a yuu ne to ŋwaane mo.  
11 Debam balo na ye Yezu tontoŋena to maama yeini de bere cheɡa dedoa mo. Ko ná 

ye amo na bere kolo to, naa banto de na bere kolo to, ko ye cheɡa kalo abam na sɛ to 

mo.  

Twa biim taane  

12 Debam maama na tɔɔle Wɛ cheɡa kam we, Yezu Krista bi toone wone to, bɛ nam 

mo ye abam badwonna tɛ á we, twa biim tera? 13 Ko ya ná ye cheɡa we twa biim tera, 

ko bere we Yezu Krista tete de wo bi mo. 14 Wonto nam ya ná wo bi toone wone, 

kokuri mo debam na bere Wɛ cheɡa kam tei to ye kafɛ mo, ye abam na ke á wo-dedoa 

de Wɛ tei to de ye kafɛ. 15 Ko ta bere we, dé na bere Wɛ cheɡa kam tei to, ko ye vwa 

mo dé fɔɡe dé pa‑o, kolo ŋwaane dé yeini dé bere nɔɔna we, Wɛ mo bi Yezu Krista 

toone wone. Twa biim nam ya ná seene de tera, kokuri mo Wɛ wo bi Yezu. 16 Twa 

biim ná tera, ko bere we Yezu Krista de maŋe o wo bi mo. 17 Wonto ya ná wo bi toone 

wone, ko bere we abam na ke á wo-dedoa ded‑o tei to ye kafɛ mo, ye á wɛleera yam ta 

wo á yuu ne. 18 Ko ta bere we, balo na sɛ Yezu Krista ye ba laam te to ɡɛ ba ŋwea mo 

Wɛ tei ne. 19 Ko ná ye loɡo baŋa ŋwea kanto yerane ŋwaane mo dé jeɡe teena Yezu 

Krista wone, ko bere we dé tiini dé ye zora mo nɔɔna maama tei ne.  
20 Ko nam seene ko ye cheɡa mo we, Yezu Krista bi toone wone. Wonto mo ye wolo 

na dɛ yiɡa o bi o vo Wɛ tei, se ko bere we balo de na me ded‑o ye ba te to de wó bi 

toone wone. 21 Toone zeɡe nabiinu dedoa yera ne mo de wora. Ko ta ye bedwe mo de 

twa biim de na zeɡe nabiinu dedoa yera ne tei to. 22 Nabiina ŋwea de Adam ŋwea na 

ye bedwe to ŋwaane mo pae se ba maama toa. Ko ta ye konto dwoŋi mo de balo 

maama ŋwea de Yezu Krista ŋwea na ye bedwe to wó bi ba na ŋwea Wɛ tei ne.* 
23 Nɔɔno maama de o na tu tei to mo. Yezu Krista nam mo dɛ yiɡa o bi o vo Wɛ tei. Ko 

daare balo de na ye o nɔɔna to wó bi maŋa kam o na wó jwoori o ba to. 24 Ko laam 

daare se loɡo baŋa wonnu maama mo ti. Maŋa kam konto ne mo Yezu Krista wó wane 

wonnu telo maama na jeɡe dam nabiina baŋa ne to o pa te dam dem ti, ko ná ye 

wɛyuu dedɛɛra, naa teɡa baŋa dedɛɛra maama. O maa wó daare o kwei woŋo kolo 

maama o na tu o di paare ko baŋa ne to o ke o Kwo Wɛ jeŋa ne. 25 Ko nam fe mo se 

Yezu di paare taa, se ko taa vei maŋa kam Wɛ na wó wane o dona maama o ke o dam 

kuri ne to. 26 Toone nam mo ye o dono wolo o na wó wane o ma kweeli to. 27 Wɛ tɔnɔ 

kom bere we, “Wɛ kwei wonnu maama o ke wonto dam kuri ne se o taa tei-te.”* Ko 

nam na we, o taa tei wonnu maama to ba laɡe ko bere we, o tei Wɛ tete mo o woli da. 

Ko ye Wɛ mo kwei wonnu tem maama o ke Yezu dam kuri ne. 28 Maŋa kalo Yezu na 

wó ba o taa tei wonnu maama to mo o laam wó kwei o tete o ke Wɛ jeŋa ne se o taa 

tei‑o, o na ye Wɛ Bu wom to ŋwaane. Kolo ŋwaane Wɛ ye wolo na maŋe o ke wonnu 

maama o Bu wom dam kuri ne to mo. Konto to, Wɛ mo tei wonnu maama de o dam 

maama.  
29 Abam nɔɔna badwonna yeini ba jwoŋi sɛɛm ba pa twa. Twa biim nam ná tera, bɛ 

nyɔɔre mo wó taa wora ba sɛɛm dem baŋa ne? Bɛ mo ye ba yeini ba jwoŋi sɛɛm twa 

bam ŋwaane konto? 30 Twa biim nam ná tera, bɛ ŋwaane mo ye debam ba kɔre se dé 

yaare dé te Wɛ ŋwaane? 31 A nu-bia bam, dɛ maama amo yeini a tɔɡe toone tei mo a 

kɛa. Ko ye cheɡa mo. Amo tiini a jeɡe teera abam baŋa ne dé Teiru Yezu Krista 

ŋwaane. Konto mo pɛ a ta konto dwoŋi. 32 Efesia ywo-seeni ba ke amo, nenɛɛne 

kaɡo-vara mo chiŋi jara se ba ja nɔɔna tei. Amo na sɛ se a yaare konto to, ko ná ye 

loɡo baŋa ŋwea kanto yerane ŋwaane, bɛ nyɔɔre mo a wó na? Twa biim nam ná tera, 

dé ya wó ta we, “Pa-na se dé taa di dé ni ne, kokuri to dé yeiri dé jwa wó te na.”*  
33 Yé pa-na ba ɡane abam se á tusi. Ko ye cheɡa mo we, “Nmo ná me de 

nɔn-balwaaro, ba keim-balwaaro tem wó tɔɡe te lɔɡese‑m.” 34 Pa-na á boboŋa jwoori 

ya taa tɔɡe chwoŋa, se á daare á yaɡe keim-lwanno tem. Abam badaara ta yeiri Wɛ. A 

taɡe konto se ko pa chaveera mo zo abam.  

Nɔɔna na wó bi de yera yalo to  

35 Abam dedoa wó bwei we, “Ko wó ke tɛ mo se twa bi? Ba yera yam wó taa ye tetɛ 

mo?”  
36 N ɡɛ boboŋa mo na? N ná kwei woŋo n du teɡa ne, ko nye de ba na suli too tei to 

mo. Nmo ná wo duɡi-ko, ko bá puli ko nwoŋi. 37 Nmo na duɡi woŋo kolo to de woŋo 

kolo na wó puli ko nwoŋi to ba nye daane. Nmo na kwei kolo n du to nye de wo-ɡaa 

mo, ne ko ná ye men-dwa naa woŋo kolo maama. 38 Wo-dwi dem ná nwoŋi, Wɛ mo wó 

pa-de yera, ne o boboŋa na laɡe tei to. Wɛ nam ta mo pae wo-dwi maama de tete 

nyenyeɡo.  
39 Ko dae we woŋo maama ya-nɔna mo ye bedwe. Nabiina, de vara, de zuna, de 

ywona maama jeɡe ba ya-nɔna yera yera mo. 40 Wɛyuu wonnu de wora mo, ye teɡa 

baŋa wonnu de wora. Wɛyuu wonnu tem jeɡe te lam mo, ye teɡa baŋa wonnu tem de 

jeɡe te lam. 41 Wea kam jeɡe ka lam mo, ye chana kam de jeɡe ka lam. Chalechwe sem 

de maa jeɡe se lam, ye se lam dem nam dwoi daane.  
42 Tento maama bere twa biim na ye tei to mo. Nɔɔno ná teɡa, o yera yalo ba na suli 

to ye yera yalo na wó pɔ to mo. O yera yalo nam na bi toone wone to daa bá pɔ maŋa 

de maŋa. 43 Ba na suli yera yalo to jeɡe ɡɛɛre, ye yalo na bi to jeɡe nenɔŋa dedɛ. Yera 

yalo ba na suli to bwona, ye yalo na bi to dana. 44 Yera yalo ba na suli to ye loɡo baŋa 

ŋwea nyem mo, ko daare yalo na bi to ye ŋwe-doŋa kam nyem mo. Ne loɡo baŋa yera 

yam na wora tei to, ŋwe-doŋa kam yera de jeɡe se ya taa wora mo. 45 Ko popone Wɛ 

tɔnɔ kom ne we, “Boboa ne to Adam mo jwoŋi siu kolo na pae ŋwea to.”* Ko daare 

Adam wolo na kweeli to jeɡe jworo kolo na pae ŋwea to mo. 46 Ko nam ye loɡo baŋa 

ŋwea mo yeini ka tui yiɡa, ye Wɛ telaao ŋwe-doŋa kam laam saŋe ka tui. 47 Wɛ mɛ 

teero mo o ke nabiinu wolo na tu yiɡa to. Konto ŋwaane, wonto ye teɡa baŋa nyem 

mo. Nabiinu wolo nam na saŋe to nwoŋi Wɛ telaao mo. 48 Nabiina maama ye teɡa 

baŋa nyem mo, ye ba nye de Wɛ na mɛ teero o ke nɔɔno wolo to mo. Nɔɔna balo 

maama nam na ye Wɛ telaao nyem to nye de wolo na nwoŋi Wɛ telaao to mo. 
49 Debam na maŋe dé jeɡe teɡa baŋa nɔɔno wom nyenyeɡo to, dɛ wora dé wó ba dé 

taa jeɡe Wɛ telaao nɔɔno wom nyenyeɡo.  
50 A nu-bia bam, a laɡe a ta a bere abam we, dé loɡo baŋa yera yam bá wane ya na 

jeiŋa jei Wɛ woro kom ne. Ya na bá dáane ye ya pɔ to, ya bá wane ya maŋe de ŋwea 

kalo na ba jeɡe kweelim to. 51 Fɔɡe-na á cheiɡi, se a laɡe a ta Wɛ cheɡa kalo ya na 

seiɡi to a bere abam. Debam maama bá te. Dé nam ná teɡa naa dé ta wo teɡe, dé yera 

yam maama jeɡe se ya leiri mo.* 52 Ko wó pɔpɔ ko ke ne yi na boɡese tei to mo, maŋa 

kam ba na wó wu Wɛ nabɔnɔ kolo na kweeli to. Nabɔnɔ kom ná wuɡa, twa wó bi ba 

zaŋe de yera yalo na ba jeɡe pɔm to, ye debam yera yam maama wó leiri. 53 Kokuri, dé 

yera yalo na wó pɔ to jeɡe se ya ji yalo na bá pɔ to mo. Dé yera yalo toone na wae to 

jeɡe se ya ji yalo toone na ware to mo. 54 Konto maama ná seene ko leiri, ko laam wó 

pa kolo na popone Wɛ tɔn-dwoŋo kom wone to ji cheɡa we, “Wɛ wane toone de de 

dam maama o di.”*  
55 “Toone, n dam dem daa bɛ?  

N daa‑n wó wane a nɔɔna bam n chɔɡe na?”*  
56 Ko ye nɔɔna wɛleera ŋwaane mo toone jeɡe dam se de chɔɡe-ba. Wɛleera de nam 

jwoŋi ya dam Wɛ nia yam baŋa ne mo. 57 Dé ke Wɛ lei de o na pae se dé jwoŋi zeinim 

dé Teiru Yezu Krista tei ne se dé wane toone dam maama to.  
58 Konto to, a nu-bi-swonnu bam, fɔɡe á zeɡe-na lanyerane de pu-dɛa. Chɛ-na dé 

Teiru wom totoŋa yam baŋa ne maŋa maama, kolo ŋwaane á yei we totoŋa yalo 

maama á na toŋe á pa dé Teiru wom to dae kafɛ.  

16 

Sabu tiŋim taane  

1 Ko daare á na wó ta‑á lae sabu tei á ma á zeini Wɛ nɔɔna to mo tento. Ta‑á ke-na 

nenɛɛne amo na taɡe a bere Yezu kɔɡɔ kolo maama na wo Galatia te-nia yam ne se ba 

taa ke tei to.* 2 Wɛ siu dɛ maama ne se nɔɔno maama twori nyɔɔre delo o na nɛ to 

wone o tiŋi, se ko pa amo ná tua, se ko daa yé taa jeɡe se á la sabu. 3 Amo ná tu abam 

tei, a laam wó toŋe á na kuri nɔɔna balo to de twanno, se ba ja á sabu kom ba ja vo 

Jerusalem. 4 Ko nam daa ná maŋe se amo tete mo vo, dé wó tɔɡe daane dé vo.  

Pɔɔl laɡe se o na Korinti tiina  

5 A laɡe se a da Makedonia mo se a laam daare a ba abam tei. 6 Amo ná tua, a laɡe se 

a dáane fee abam tei ne. Dɛ dedwoŋi ne a wó ti yadɛ dem. Abam laam wó wane á 

woli-ne se a vo a daa na wó vo mɛ to. 7 Amo ba laɡe se a wuuri a ba a na abam, se ko 

bá pa-ne chwoŋa se a dáane ye a daa vo jeiɡa kadwoŋi. Wɛ ná sɛ, a ya laɡe se a dáane 

abam tei ne mo. 8 Konto ŋwaane, a laɡe a maŋe Efesia ywo-seeni mo se ko vo ko yi 

Pɛntekɔse kuri dem maŋa. 9 Chwoŋa pore lanyerane ka pa-ne se a taa toŋe ywo-seeni 

de dam, ye nɔɔna dedɛ nam wora ba kwaana se ba che a yiɡa.*  
10 Timoti nam ná tu abam tei, se á ta‑á nii o baŋa ne se o bochare taa tiɡa. Kokuri o 

de toŋe dé Teiru wom totoŋa yam mo, ne amo de na ke tei.* 11 Yé pa-na se nɔɔn-nɔɔno 

ɡwooni‑o.* Kwaane-na se á woli‑o o chwoŋa baŋa ne, se o wane o vo de yazura o 

jwoori o ba amo tei. Amo nam nii‑o mo chwoŋa ne se o ba de dé nu-bia bam.  
12 Ko nam ná ye dé nu-bu Apolo, amo tiini a kwoori‑o mo se o tɔɡe de dé nu-bia bam 

o ba abam tei.* De ko de, o ta wo boŋe o ja se o ba leile. O nam ná nɛ chwoŋa maŋa 

de maŋa, o wó ba.  
 

13 Ta‑á cho-na á tete se á fɔɡe á zeɡe lanyerane de á na tɔɡe Wɛ cheɡa kam tei to. 

Ta‑á jeɡe-na baare de dam. 14 Ta‑á pa-na á kikia maama tɔɡe de swono.  

15 A nu-bia bam, á maŋe á yei Stefana de o sɔŋɔ tiina na yɔɔre ba tɔɡe Wɛ tei to. 

Banto mo dɛ yiɡa ba sɛ Yezu Akaya ne, ye ba kwei ba tete maama ba toŋe ba zeini Wɛ 

nɔɔna. 16 Konto to, a lwoori abam se á kwei á tete á ta‑á tɔɡe nɔɔna bam konto dwonna 

ni, dedaane balo na tɔɡe ba toŋe Wɛ totoŋa ne banto tei.  
17 Amo jeɡe wopwolo de Stefana, de Fɔtunata, de Achaku na tu amo tei to. Banto mo 

pɛ a wo lɔre we abam tera. 18 Banto mo pɛ a wo tiɡa, ne ba na ke abam de tei to. Ko ná 

ye nɔɔna bam konto dwoŋi, ko maŋe se á ta‑á jeɡe ba cheɡa.  
19 Yezu kɔɡɔ kom maama na wo Asia te-nia yam wone to jɔɔne abam. Akwila de 

Pirisila, de Yezu kɔɡɔ kolo na jeeri ba sɔŋɔ ne to de jɔɔne abam lanyerane dé Teiru 

wom yere ŋwaane.* 20 Dé nu-bia bam maama de jɔɔne abam.  

Á ná jeeri daane, se á ta‑á kukwori daane Wɛ ŋwaane.  
 

21 Amo Pɔɔl tete mo mɛ a jeŋa a popone jɔɔnem dento a ma jɔɔne abam.  
22 Nɔɔno wolo maama ná ba jeɡe dé Teiru wom swono, Wɛ wó yaale kotu o yiɡa ne.  

Dé Teiru wom wó ba.  
 

23 Dé Teiru Yezu zaane dem taa wo á tei ne.  
24 Amo swono taa wo á tei ne Yezu Krista ŋwaane.  

Tɔnɔ kolo Pɔɔl na popone o pa  

Korinti Tiina  

o ke telei to  
Pɔɔl popone tɔnɔ konto o pa Yezu nɔɔna balo na wo Korinti ne to, se ko pa ywoni mo jwoori de 

taa wora ba de Pɔɔl tetare ne. Yezu nɔɔna badaara bobo se ba dwoni de Pɔɔl mo. De ko de, o 

popone se o bere jaja we, o yiɡa tiini ka wo ba wone, ye o laɡe se ba jwoori ba fɔɡe daane mo se 

wopwolo tiini ko su ba maama. O laam ma ke baare ba kuri ne se ba la sabu kolo ba ya na bobo 

se ba la Wɛ nɔɔna balo na wo Jerusalem ne to ŋwaane ba ti. Pɔɔl ta bere we, o yɔɔre o ye Yezu 

tontoŋeno mo chekke, ye ko dae se ba sɛ ba pa balo na bere we ba ye Wɛ tontoŋena ye ba ɡane 

Korinti tiina to. O nam laɡa se ba ke wonnu maama se te tɔɡe chwoŋa mo se o laam daa jwoori 

ba tei se o na-ba.  

1 
1 Amo Pɔɔl wolo Wɛ na tiŋi-ne de o tete boboŋa se a taa ye Yezu Krista totoŋa nakwe 

to mo popone tɔnɔ konto, ye dé nu-bu Timoti mo tɔɡe o woli-ne. Dé popone se dé pa 

abam balo na ye Wɛ kɔɡɔ kom wo nɔɔna ye á zoore Korinti ne to, ko woli de Wɛ nɔɔna 

balo na zoore Akaya teene dem maama ne to.a  
2 Dé Kwo Wɛ, dedaane dé Teiru Yezu Krista wó pa abam zaane de yazura.  

Wɛ na tiini o zeini debam tei to  

3 Pa-na dé ke Wɛ lei. Wonto mo ye dé Teiru Yezu Krista Kwo, ye o daa ta ye debam 

Kwo wolo na jeɡe dé ŋwaŋa to. O maa ye Wɛ wolo na zeini nɔɔna dedɛ se ba bochara 

peini teɡa ne. 4 Dé ná wo yaara yalo maama wone, wonto mo yeini o pa dé bochara 

peini teɡa ne, se ko pa dé wane dé zeini balo de na wo yaara dwi maama wone to se 

ba de bochara peini teɡa ne. Dé wó tɔɡe zeinim delo Wɛ na maŋe o pa debam tete to 

baŋa ne dé zeini dé dwonna bam konto. 5 Yezu Krista na tiini o yaare to, debam de 

tɔɡe dé na ya dwoŋi. Dé na me ded‑o to, dé ta wó tɔɡe dé na zeinim dedɛ Wɛ tei ne, 

nenɛɛne o na zeini Yezu Krista tei to. 6 Konto ŋwaane, debam ná wo yaara wone, ko ye 

se ko zeini abam mo se á bochara peini teɡa ne, se ko daare ko pa Wɛ jwoŋi abam 

ŋwea. Wɛ nam ná pɛ dé bochara peini teɡa ne, ko ye se abam de na zeinim konto 

dwoŋi, se á wane á na dam á vɔ á wo á zeɡe lanyerane de yaara yalo dwoŋi debam de 

na nɛ to. 7 Mo kokuri dé tiini dé jeɡe abam teena, kolo ŋwaane dé yei we, abam na 

tɔɡe á na debam yaara yam dwoŋi to, á wó tɔɡe á na zeinim Wɛ tei ne, ko maŋe de o 

na zeini debam tei to.  
8 Dé nu-bia bam, dé laɡe dé pa abam maane dé na kare Asia teene dem ne ye dé na 

yaara tei to. Dé na nɛ cham delo to tiini de dana de dwoi debam jaanem, ye dé boŋe 

we, dé wó ɡa dé ŋwea. 9 Dé nam na zeɡe toone yiɡa ne konto to, ko ye se ko pa dé daa 

yé taa boŋa dé tete dam na ye tei to, se dé daare dé ke dé wo-dedoa de Wɛ, o na jeɡe 

dam se o pa nɔɔna bi toone wone to ŋwaane. 10 Wɛ nam seene o jwoŋi debam yaara 

yalo na laɡe ya pa dé na toone to wone, ye o ta wó yɔɔre o jwoŋi debam konto dwoŋi. 

Dé nam tiini dé jeɡe teena Wɛ tei ne we, o ta wó jwoŋi debam toone jeŋa ne. 11 Abam 

nam wó zeini debam de á na lwoori Wɛ á pa debam tei to. Konto to, nɔɔna dedɛ ná 

lwoori Wɛ pa dé na zeinim, ko wó pa se nɔɔna dedɛ de seene ba ke‑o lei de o na jwoŋi 

ba wɛ-lworo kom to.  

Pɔɔl na leiri o boboŋa tei to  

12 Debam na jeɡe teera tei to mo ye dé na tɔɡe chwoŋa abam tetare ne ye chaveera 

tera dé tei ne. Dé maa jeɡe wo-pwoŋo mo ye dé yɔɔre dé bere dé wo de abam. Wɛ 

zaane dem mo zeini debam pa dé ye konto. Debam wo tɔɡe nabiina swa ŋwaane. 

Debam tɔɡe chwoŋa konto dwoŋi de nɔɔna maama ye ko fɔɡe ko ye abam ŋwaane. 
13 Dé na popone kolo dé pa abam to ba jeɡe wo-siseiɡiru. Á wó wane á ɡa-te ye á ni ko 

kuri. 14 Abam nam maŋe á lɔre debam na ye tei to fenfee yerane mo. Amo maa boŋe 

we, á wó ba á tiini á lɔre debam fase, se dɛ dem dé Teiru Yezu Krista na wó jwoori o 

ba to, abam laam wó ta‑á jeɡe teera debam ŋwaane, ne debam na jeɡe teera de abam 

tei to.  
15 Amo na tiini a yei konto lanyerane to, a boŋe a ja se a bobo a ba abam tei, se ko pa 

á na zeinim kuni belei. 16 Kokuri a boŋe se a tɔɡe abam tei mo a vo Makedonia, se a ná 

maa jwoori dáane, se a daa tɔɡe á tei, se á laam wane á woli-ne se a kɛ Judea seeni.* 
17 Amo na boŋe se a ke konto ye a wo wane a na chwoŋa to, á pae se amo jeɡe ni-zɛ 

ni-zɛ mo na? Amo ná yeini a boŋe se a ke keim delo, á pae se ko ye amo tete fɔɡem 

yerane mo na? Á nam pae se amo ye wolo na tɛ o ɡwaane daane we, “Ɛɛ, ɛɛ”, de 

“Aawo, aawo” to mo na? 18 Wɛ nam jeɡe cheɡa ye o yei we debam na tɛ kolo de bere 

abam to dae nia yalei, nenɛɛne “Ɛɛ” de “Aawo” na ɡwaane daane tei to. 19-20 Debam 

nam na bere abam Wɛ cheɡa kam tei to, amo de Silas de Timoti pɛ se á lɔre Yezu 

Krista wolo na ye Wɛ Bu wom to taane chekke.* Wonto seene o dae nia yalei tu konto 

dwoŋi. Wonto nam mo ye wolo na sɛ Wɛ ni dem de “Ɛɛ” yerane to. Wɛ na pwooli de o 

nɔɔna bam tei maama to mo jiɡi cheɡa o tei ne. Konto ŋwaane, de ná yeini de ware 

Wɛ, dé tɔɡe Yezu Krista ŋwaane dé we, “Ameena”, se ko pa Wɛ taa jeɡe zula debam 

tei ne.  
21 Ko ye Wɛ mo pae se dé tɔɡe de abam dé zeɡe lanyerane Yezu Krista ŋwaane. Ko ta 

ye wonto mo kuri debam se dé taa ye o nyem. 22 O ma zeini debam de dam, se o ma ke 

maana o bere we, dé seene dé ye o nyem. O ma daare o ke o Sin-laao kom debam 

bochara ne, se konto da yiɡa ko tiŋi chwoŋa se ko pa dé lɔre we, dé laam wó ba dé na 

Wɛ wo-laaro tem maama.*  
23 Wɛ yei amo wo, ye wonto wó zeɡe amo kwaɡa ne de a na tɛ cheɡa a bere abam tei 

to. Amo na zaɡe a boboŋa se a daa yé ba abam tei Korinti ne to, ko ye se a yé pa á na 

á chaveera mo. 24 Ko nam dae we debam laɡe se dé fe abam de á na wó sɛ Wɛ cheɡa 

kam tei to, kolo ŋwaane abam maŋe á sɛ‑o de pu-dɛa. Dé nam laɡe se dé woli abam, se 

á ta‑á jeɡe ywoni Wɛ ŋwaane mo.  

2 
1 Mo kokuri a jwoori a boŋe a ja se a daa yé ba abam tei, se ko pa wo-chechɔɡɔ yé 

taa wora. 2 Abam mo ye balo na wó wane á pa se amo na ywoni. Konto to, amo ya ná 

tua, ye a pa se á wo chɔɡe, nɔɔn-nɔɔno daa bá taa wora o na wó wane o pa se a na 

wopwolo. 3 Ko ye konto ŋwaane mo a daama popone tɔnɔ kom a pa abam. Amo déem 

ba laɡe se a ba á tei se ko pa amo wo chɔɡe abam ŋwaane. Ko nam maŋe se á ta‑á ye 

balo na pae amo wo pwoli to. Amo nam ke a wo dedaane abam we, amo ná jeɡe 

wopwolo, abam de jeɡe wopwolo mo. 4 Amo daama na popone tɔnɔ kom a pa abam to, 

a boboŋa vuɡimi lanyerane, ye lwia jeɡe-ne pa se a yi-na nwoŋi dedɛ abam ŋwaane. 

Amo na popone tei to, ko dae se ko pa á wo chɔɡe. Ko nam ye se á wane á lɔre amo na 

tiini a jeɡe abam swono se ko ja ɡaale tei to mo.  

Ŋwaŋa durim taane  

5 Nɔɔno wolo nam na ke o chɔɡe o dwoŋi yiɡa to pɛ abam maama wo chɔɡe, se ko 

dae amo yerane wo mo. Ko nam dae wo-chɛɔ amo tei ne. Kotu keim dem wo tiini de 

daane abam. 6 Abam dedɛ na pɛ se o na waarem to, ko maŋe se á laam yaɡe. 7 Á nam 

jeɡe se á duri o ŋwaŋa mo ye á ke‑o lanyerane, se o bochare peini teɡa ne. Ko nam ná 

dae konto, ye o wo ná tiini ko chɔɡe, ko wó pa se o boboŋa de chɔɡe. 8 Konto ŋwaane 

a lwoori abam se á pa kotu lɔre we, á jeɡe o swono. 9 Amo daama na popone tɔnɔ kom 

to, ko ye se a maane abam a nii, á wó sɛ á tɔɡe amo ni dem woŋo maama baŋa ne, naa 

á bá sɛ. 10 Abam ná yaɡe nɔɔno wolo keim á ma chɛ‑o, amo de tɔɡe konto mo. Nɔɔno 

wom za na ke kolo o chɔɡe to, amo yaɡe a ma chɛ‑o. Ko nam ye abam ŋwaane mo a 

ke konto Yezu Krista yiɡa ne. 11 Dé nam jeɡe se de duri nɔɔno wom ŋwaŋa konto, se ko 

yé pa setaana pɛ na chwoŋa o wane debam. De nam maŋe de yei wonto na boŋe se o 

pa debam tusi tei to.  

Wɛ cheɡa kam tɔɔlem  

12 Amo na vei a yi Torase, ye a laɡe se a tɔɔle Yezu Krista kwor-ywoŋa kam a bere 

nɔɔna da to, amo maane we dé Teiru wom ya pore chwoŋa se a ke konto. 13 De konto 

de, a bochare ma tiini de di, de a na beeri Titusi jei a ɡa to. A na wo nɛ‑o konto to, a 

ma bane nɔɔna bam ye a daare a kɛ Makedonia.*  
14 Nam pa-na se dé taa ke Wɛ lei. Maŋa maama wone wonto mo pae se dé tɔɡe Yezu 

Krista kwaɡa ye dé zeiŋi o yuu nɔɔna tei ne. Wɛ maa pae se nɔɔna tɔɡe debam ŋwaane 

mo ba lɔre Yezu taane jei maama ne, nenɛɛne woŋo kolo lwom na ywomma ye de jaɡe 

de yi jei maama tei to. 15-16 Debam na yeini dé tɔɔle Yezu Krista cheɡa kam dé bere 

nɔɔna maama tei to maa pae se dé nye de lwom delo na zaŋe de yi Wɛ tei pa o jeɡe 

wopwolo to. Ko ná ye balo na laɡe ba ɡa ba ŋwea Wɛ tei ne to, lwom dem konto maa 

pae se ba jeɡe maana we, toone wó ja-ba. Ko nam ná ye balo Wɛ na wora o jwoŋi-ba 

to, lwom dem wó taa jeɡe ywoni ba tei ne, pa se ba jeɡe maana we, ba wó na Wɛ 

ŋwe-doŋa kam.  

Bera mo wó maŋe de totoŋ-kamunu kom konto dwoŋi? 17 Nɔɔna dedɛ na bere Wɛ 

kwora kam tei to, ba pae se ko nye de kolo ba na jeɡe ba pipia se ba na nyɔɔre ko 

baŋa ne to. Debam nam dae konto dwoŋi. Wɛ na toŋe debam to, dé yeini dé kwei dé 

wo maama mo dé maa bere o cheɡa kam, nenɛɛne dé zeɡe o yiɡa ne dé ŋɔɔna Yezu 

Krista ŋwaane.  

3 

Wɛ ni-doore dem taane  

1 Abam badaara nam daa ta wó boŋe we dé laɡe dé bere dé tete mo de dé na ŋɔɔne 

tei to. Abam nam maŋe á yei debam na ye tei. Á daa ba jeɡe se á jwoŋi twanno telo na 

bere debam cheɡa na ye tei to nɔɔna badaara tei ne. Á ta ba jeɡe se á popone tɔnɔ 

kolo na bere debam cheɡa to á pa nɔɔn-nɔɔno. Nɔɔna badaara nam mo maŋe konto, ye 

ko dae debam. 2 Abam tete nam mo bere debam cheɡa na ye tei to, nenɛɛne á ye tɔnɔ 

kolo nɔɔna maama na wane ba ɡa ye ko popone debam bochara ne to. 3 Abam na jeɡe 

á ŋwea tei to mo nye de tɔnɔ kolo Yezu Krista na tɔɡe debam ŋwaane o popone to. O 

nam na popone tei to, o mɛ Ŋwea Tu Baŋa Wɛ Sin-laao kom mo o ke, ye ko dae bera 

mo o mɛ o ke. Poponem dem konto nam wo ke kandwa-pelɛ baŋa ne, se o ke-de abam 

nabiina bochara ne mo.*  
4 Dé yɔɔre dé yei we konto ye cheɡa mo, Yezu Krista na pɛ dé jeɡe teena Wɛ tei ne to 

ŋwaane. 5 Kolokolo nam tera debam tete tei ne ko na wó pa debam chwoŋa se dé taa 

toŋe Wɛ totoŋa yam konto to. Ko nam ye Wɛ zeinim dem mo pae se dé maŋe dé o 

totoŋa yam. 6 O ma pa dé maŋe se dé taa bere nɔɔna o ni-doore dem na ye tei. O 

ni-doore dem o na ɡwoni o pa nabiina to nam ba tɔɡe ni-kaana yalo na popone tɔnɔ ne 

to. De nam tɔɡe Wɛ Sin-laao kom ŋwaane mo. Ni-kaana yam pae se toone mo nae 

chwoŋa de jaane nabiina. Ko daare Sin-laao kom nam mo pae se nabiina na ŋwea Wɛ 

tei ne.  

7 Ko ná ye Wɛ na kwei o ni-kaana yam o tɔɡe Moses jeŋa o pa o nɔɔna bam to, o 

déem laɡe-ya o ke kandwa-pelɛ baŋa ne mo. Wɛ déem na kwei-ya o ke Moses jeŋa ne 

konto to, o nenɔŋ-fɔrɔ kom maa tiini ko wora, ye ko pa Moses yibia tiini ka nyeena.* O 

yibia kam nyeenem dem maa wora de tia, ye de daa ta pepele Isarele tiina bam yia pa 

se ba ware ba nii o seeni. Wɛ ni-kaana yam maŋe ya tɔɡe de o nenɔŋ-fɔrɔ kom konto 

ya ba, ye ya pae se toone yerane mo wora. 8 Ko daare Wɛ Sin-laao kom na woli nɔɔna 

tei to laam wó pa se Wɛ nenɔŋ-fɔrɔ kom tiini ko taa nae jaja mo. 9 Wɛ ni-kaana yam pɛ 

se nɔɔna na chɔɡem o tei ne, ye konto maama tɔɡe de o nenɔŋ-fɔrɔ kom. Ko daare Wɛ 

na woli nɔɔna se ba na cheɡa o tei ne to, konto bá pa se o nenɔŋ-fɔrɔ kom tiini ko 

ɡaale nɔɔna yia ne na? 10 Ko na ye cheɡa to, Wɛ laam na woli nɔɔna ye o nenɔŋ-fɔrɔ 

kom tiini ko wora tei to bere we o nenɔŋ-fɔrɔ kom déem na bere tei to maŋe ko dae 

kolokolo. 11 Wɛ ni-kaana yam déem wora de o nenɔŋ-fɔrɔ kom ye yanto ba ya kɛ. Ko 

daare o zeinim delo na wó taa wora taa taa to wó pa se o nenɔŋ-fɔrɔ kom tiini ko taa 

wora ko ɡaale.  
12 Debam na jeɡe Wɛ teena konto dwoŋi to, dé wae dé bere o cheɡa kam de baare. 

13 Dé nam bá seiɡi Wɛ cheɡa kam nenɛɛne Moses déem na ke tei ye o kwei ɡɔrɔ o ma 

kwoli o yibia to. O ke konto se Isarele tiina bam mo yé taa nae o yibia kam nyeenem 

dem na wora de ti to. 14 Banto boboŋa ma kwaale pa se ba ná ɡaɡe Wɛ ni-dwoora yam 

twanno tem, ba ware ba lɔre o cheɡa kam kuri. Ko ye nenɛɛne ɡɔrɔ kom ta mo kwoli 

ba yia de zem maama. Nɔɔno ná me de Yezu Krista, konto mo wó pa se ɡɔrɔ kom dɔne 

konto tu yia ne. 15 Banto nam ná ɡaɡe Moses ni-kaana yam twanno tem, ɡɔrɔ kom 

konto ta wora mo de zem de, pa se ba ware ba lɔre Wɛ cheɡa kam. 16 Nɔɔno nam ná 

pipiri se o tɔɡe dé Teiru wom, ko wó pa se ɡɔrɔ kom dɔne konto tu yia ne. 17 Dé nam 

yei we dé Teiru wom de Wɛ Sin-laao kom maama ye bedwe mo. Wɛ Sin-laao kom nam 

ná wo nɔɔno wolo tei ne, kotu nɛ verem mo.* 18 Debam balo maama na sɛ Yezu to daa 

ba jeɡe ɡɔrɔ kolo na kwoli dé yibia to, pa se dé wae dé bere dé Teiru wom nenɔŋ-fɔrɔ 

kom jaja. Ko maa pae se dé wora dé jiri ne o tete na ye tei to, ye o nenɔŋ-fɔrɔ kom 

tiini ko pula dé tei ne de dam. Dé Teiru wom na ye bedwe de Wɛ Sin-laao kom to mo 

wó pa dé bere Wɛ dam konto dwoŋi.  

4 

Debam bwona ye Wɛ zeini debam  

1 Debam na woli nɔɔna se ba lɔre Wɛ cheɡa kam tei to ye o zaane dem mo pɛ dé toŋe 

konto. Konto mo pɛ dé vɔna bá pare. 2 Dé nam chuli wonnu telo nɔɔna na seiɡi ba ke 

ye te pa chaveera to. Dé ba tɔɡe swa baŋa dé ɡane nɔɔna, ye dé ba laɡe se dé pipiri 

Wɛ taane dem. Wɛ na nii de kikia to, dé nam bere o cheɡa kam mo jaja, se ko pa 

nɔɔna maama lɔre we, dé na ke tei to tɔɡe chwoŋa. 3 Dé na tɔɔle Wɛ kwor-ywoŋa kam 

tei to kuri ná seiɡi nɔɔna tei ne, ko ye balo na laɡe ba ɡa ba ŋwea Wɛ tei ne to yerane 

mo ka seiɡi ba tei ne. 4 Banto ve Wɛ cheɡa kam, kolo ŋwaane setaana pɛ wolo na di 

dam loɡo konto baŋa ne to mo pɛ se ba boboŋa kwaale. O ke konto se ba yé wane ba 

na swa yalo Wɛ kwor-ywoŋa kam na laɡe ka pa-ba to. Kwora kam konto bere Yezu 

Krista de o dam dem na ye tei to mo. Wonto mo jeɡe Baŋa Wɛ nyenyeɡo chekke. 
5 Debam na yeini dé tɔɔle Wɛ kwora kam tei to dae dé tete mo dé jeɡe dé bere nɔɔna. 

Dé nam bere nɔɔna we, Yezu Krista mo ye nabiina Teiru, ye debam ye balo na toŋe dé 

pa abam o ŋwaane to mo. 6 Baŋa Wɛ mo ye wolo na maŋe o ta o we, “Pwooni ba de 

taa nyeene lim wone”.* Wonto nam ta mo ye wolo na pɛ se pwooni ba de wora de nye 

dé bochara ne to. Konto mo o pɛ dé yi poore se dé lɔre o nenɔŋ-fɔrɔ kom na ye tei, ye 

konto mo nae Yezu Krista yibia ne.  
7 Wɛ na tiini o zeini debam konto to, ko nye de o kwei wonnu telo na ye lonne nyem 

to mo o ke kɔɔra wone. Dé na nye de kɔɔra konto to, ko bere we debam dae kolokolo, 

se ko ye Wɛ dam-fɔrɔ kom ŋwaane mo dé toŋa. 8 Yaara yeini ya peene debam, ye ya 

ware dé yiɡa ya che. Dé boboŋa maa tiini ya vuɡimi, ye ya ware se ya pa dé vɔna 

pare. 9 Nɔɔna yeini ba bɛɛse debam, ye dé ba fɔɡe dé ɡɛ fara. Dé dona maa pae se dé 

toe teɡa ne, ye dé ba fɔɡe dé ɡɛ dé ŋwea. 10 Dé na jeɡe dé ŋwea loɡo baŋa ne tei to, 

toone yeini de tɔɡe debam yera yam, nenɛɛne toone na jaane Yezu de yera yam tei to. 

Konto maa bere jaja we, dé ŋwea kam jeɡe kuri, Yezu na jeɡe ŋwea Wɛ tei ne to 

ŋwaane. 11 Dé ŋwea wone toone maa yeini de kwaana se de ɡo debam maŋa maama, 

dé na sɛ Yezu to ŋwaane. Konto to, dé yera yalo na wó ba ya te to wae ya bere we, 

Yezu pɛ dé na ŋwea kalo na ba jeɡe kweelim Wɛ tei ne to. 12 Dé na yaare abam 

ŋwaane tei to bere we, toone wora de chɔɡe debam, se ko pa abam wane á na ŋwea 

Wɛ tei ne.  
13 Ko maŋe ko popone Wɛ tɔnɔ kom ne we, “Amo na ke a wo-dedoa de Wɛ to mo pɛ a 

ŋɔɔna.”* Debam de na jeɡe wo-dedoa de Wɛ konto dwoŋi to mo pae dé ŋɔɔne o cheɡa 

kam. 14 Dé yei we, Wɛ mo bi dé Teiru Yezu toone wone, ye o ta wó bi debam de se dé 

na ŋwea o tei ne, dé na me de Yezu to ŋwaane. Konto mo Wɛ wó pa se debam de 

abam maama tɔɡe daane dé vo dé zeɡe o yiɡa ne. 15 Dé na ke tei to maama ye abam 

zeinim ŋwaane mo. Konto ŋwaane, Wɛ na pae se o zaane dem zaŋe de yi nɔɔna dedɛ 

tei to mo pae se ba ke o lei dedɛ, se ko pa o jwoŋi zula lanyerane.  
16 Wɛ zeinim dem na ɡaale debam tei ne to, dé vɔna bá pare. Ko ná ye debam nabiina 

yera yalo dé na jeɡe to, ya wora ya kwe mo dɛ maama wone se ya ba ya buɡi. Ko nam 

ná ye dé jworru, Wɛ wora o fɔɡe-te mo dɛ maama. 17 Leile konto dé wora dé nae yaara 

fenfee, ye ya bá dáane. Ya nam wó pa se dé ba dé di ywoni dedɛ Wɛ yiɡa ne se ko taa 

vei wuu, ye ko ɡaale dé loɡo baŋa yaara yam na mae tei to.* 18 Mo kokuri dé ba pae se 

dé boboŋa tɔɡe loɡo baŋa wonnu telo na wae te nae de yia to. Dé boboŋa nam tɔɡe 

wonnu telo na ware te nae de yia to. Kokuri dé yia na nae wonnu telo to yeini te ba 

dáana. Ko daare telo na ba nae de yia to wó taa wora taa taa se ko taa vei wuu.  

5 

Wɛ telaao taane  

1 Debam yera yam dé na jeɡe loɡo baŋa ne to nye de vwei mo dé na zoore de wone. 

Dé nam yei we, vwei dem konto ná chɔɡe, Wɛ wó pa dé na sɔŋɔ telaao ne se dé taa 

zoore da. Ko dae nabiina mo lɔɡe sɔŋɔ kom konto. Ko maa wó taa wora taa se ko ta 

vei wuu. 2 Cham na jeɡe debam loɡo baŋa ne tei to, debam yeini dé kone mo ye dé 

fera zo Wɛ telaao, dé na tiini dé laɡe se Wɛ pa dé zo dé telaao sɔŋɔ kom to ŋwaane. 3 O 

ná pɛ dé zo sɔŋɔ kom konto, nenɛɛne dé na zo ɡɔrɔ tei to, dé daa bá taa nye de 

nɔn-kalambwollu tei. 4 Dé ta ná zoore dé loɡo baŋa vwei dem wone, dé yeini dé kone 

mo de cham. Ko nam dae we dé laɡe se dé de dé yera yam mo dé yaɡe. Dé nam laɡe 

se dé zo kolo Wɛ na tiŋi o telaao ne se o pa debam to, se o ŋwe-doŋa kam laam pa dé 

yera yalo na teɡe to daa yé taa jeɡe kuri. 5 Baŋa Wɛ mo seene o fɔɡe debam se dé ba 

dé na ŋwea kam konto o tei ne, ye o pa debam o Sin-laao kom se ko da yiɡa ko tiŋi 

chwoŋa se ko pa dé lɔre we, dé laam wó ba dé na Wɛ wo-laaro tem maama.  
6 Wɛ Sin-laao kom na wo debam tei ne konto to, ko pa se dé jeɡe pu-dɛa maŋa 

maama. Dé yei we, dé na jeɡe dé loɡo baŋa yera yam to mo pae se dé tera dé Teiru 

wom sɔŋɔ ne. 7 Dé nam na jeɡe dé ŋwea tei to, ko dae we dé tɔɡe dé yi na nae wonnu 

telo to. Dé nam ke dé wo-dedoa de Wɛ we, dé wó na. 8 Dé na jeɡe pu-dɛa tei to mo pae 

dé yei we, ko wó ta lamma ko pa debam se dé yaɡe dé yera yam na nye de dé sɔŋɔ 

loɡo baŋa ne to, se dé daare dé vo dé taa wora dé Teiru wom sɔŋɔ ne. 9 Kolo na ye 

wo-chɛɔ ko pa debam to ye se dé taa pwoli o wo maŋa maama, nenɛɛne de ná teɡa dé 

daare dé yera yam, naa dé daa ta ná jeɡe-ya dé ŋwe. 10 Kokuri debam maama nam 

jeɡe se dé ba dé zeɡe Yezu Krista yiɡa ne, se o di debam taane. Nɔɔno maama jeɡe se 

o jwoŋi kolo na maŋe de o kikia yalo maama o na ke loɡo baŋa ne to, ne ko ná ye o ke 

keim-laaro, naa o ke keim-balwaaro.*  

Yezu Krista fɔɡe nɔɔna de Baŋa Wɛ daane  

11 Konto ŋwaane dé yei ko kuri dé na jeɡe se dé taa kɔre dé Teiru wom to. Mo kokuri 

dé kwaana se dé pa nɔɔna boboŋa tɔɡe cheɡa chwoŋa. Wɛ nam yei debam wo 

lanyerane. Amo boŋe we abam de wó ta‑á yei dé boboŋa na lana tei to. 12 Ko nam dae 

we debam daa kwaana se dé bere dé cheɡa mo de abam. Dé nam laɡe se dé zeini 

abam mo, se á wane á ta‑á jeɡe teera debam ŋwaane. Ko nam ná ye balo na jeɡe teera 

ba nenɔŋa ŋwaane ye ba bochara ba lana to, ba ná tu abam tei, á wó wane á ve-ba 

mo.  
13 Á pae se dé ba jeɡe boboŋa mo na? Ko ná seene ko ye konto, ko nam maŋe ko ye 

Wɛ ŋwaane mo. Dé swa nam ná wora, konto ye abam zeinim ŋwaane mo. 14 Dé na ke 

kolo maama to tɔɡe Yezu Krista swono kom ŋwaane mo. Kokuri dé laam maane we, 

nɔɔno dedoa mo teɡa se o leiri nɔɔna maama yuu ne, ye konto bere we ba maama de 

tɔɡe ba te mo. 15 O na teɡe o pa ba maama konto to, ko ye se balo na jeɡe ŋwea o 

ŋwaane to mo daa yé taa ŋwe ba tete fɔɡem ŋwaane. Ba nam wó taa ŋwe Yezu fɔɡem 

ŋwaane mo, de o na teɡa se o leiri ba yuu ne ye o daare o bi toone wone to.  
16 Konto ŋwaane, dé ná yeini dé bere nɔɔna cheɡa na ye tei to, dé daa ba tɔɡe nabiina 

boboŋa na bere tei to. Maŋa kadwoŋi ne dé déem tɔɡe boboŋa yanto dwoŋi mo dé 

maa bere Yezu Krista na ye tei to, ye dé nam daa ba tɔɡe-ya. 17 Nɔɔno wolo ná tu o me 

de Yezu Krista, ko bere we, Wɛ jwoori o fɔɡe konto tu de o ŋwe-doŋa kam mo, ye ko 

pa se wonto ŋwe-dwoŋa kam kɛ, ko daare o ŋwe-doŋa kam yerane mo wora. 18 Ko 

maama ye Wɛ kikia mo. O tɔɡe Yezu Krista ŋwaane mo o fɔɡe debam de o tete daane, 

ye o daare o pa se dé taa woli nɔɔna se ba na o fɔɡem dem konto. 19 Dé yeini dé bere 

nɔɔna we, Baŋa Wɛ dɛ Yezu Krista ŋwaane mo o fɔɡe nabiina de o tete daane, pa se o 

daa ba jeeli ba wɛleera o ke o boboŋa ne. O ma kuri debam se dé taa bere nɔɔna o 

fɔɡem dem konto na ye tei to.  
20 Mo Wɛ na tiŋi debam se dé leiri Yezu Krista yuu ne dé taa bere nɔɔna o cheɡa kam 

tei to. Ko maa nye de Wɛ tete mo wo debam tei ne o ŋɔɔna. Dé nam lwoori abam Yezu 

Krista yere ŋwaane se á sɛ se á de Wɛ fɔɡe daane. 21 Yezu Krista mo ye wolo na ba jeɡe 

wɛleere o yuu ne to. Wɛ nam duri dé ŋwaŋa ye o pa se debam wɛleera mo saŋe wonto 

yuu ne, se ko pa dé taa jeɡe cheɡa Wɛ tei ne, dé na me de Yezu to ŋwaane.*  

6 
1 Debam na sale Wɛ dé toŋe o totoŋa yam to, dé lwoori abam se á yé zaŋe á pa Wɛ 

zaane dem o na pɛ abam to ji kafɛ. 2 Baŋa Wɛ maŋe o ta we:  

“Maŋa kalo na maŋe se a ke zaane á yuu ne to,  

amo cheiɡi á wɛ-lworo kom.  

Dɛ dem na yi se a vere abam a yaɡe to,  

a seene a zeini abam.”*  

Nii-na! Maŋa kam yia se Wɛ ke zaane o ke abam yuu ne. Ko ye zem mo o laɡe o vere 

abam o yaɡe.  

Pɔɔl yaara yam taane  

3 Dé ba laɡe se nɔɔn-nɔɔno na chwoŋa o yaale dé totoŋa yam. Konto ŋwaane dé ba ke 

kolo na wó chɔɡe nɔɔno yiɡa to. 4 Dé nam na ke tei to, dé kwaane dé bere dé cheɡa 

mo se ko pa nɔɔna lɔre we, dé ye Wɛ tontoŋena. Kolo maama ná yeini ko ke debam, 

dé yeini dé vɔ dé wo dedaane yaara, de cham, de lwia yalo na daane debam to. 5 Ba 

fere debam de kaasa. Ba ma ja debam ba ke peena diɡa ne kuni dedɛ. Ba ta maa yeeri 

debam. Dé maa yeini dé toŋe totoŋ-chɛɛra. Dé maa ba dɔ dé sui. Kana maa tiini ka ni 

debam.* 6 Dé mae boboŋ-laaro, de yeino, de ban-peno dé maa toŋa, ye dé kwori dé 

neɡe nɔɔna lanyerane. Dé maa tɔɡe Wɛ Sin-laao kom dam baŋa dé toŋa, ye dé jeɡe 

nɔɔna swono chekke. 7 Dé maa bere nɔɔna wonnu telo na ye cheɡa to Wɛ dam ŋwaane. 

Dé na yɔɔre dé tɔɡe cheɡa chwoŋa tei to pae dé cho de tete, nenɛɛne dé na zei jara 

wonnu jaɡwia ne de jazem ne to. 8 Nɔɔna badwonna pae debam zula, ye badaara yaale 

debam. Badwonna maa twe debam, ye badaara pae debam cheɡa. Badaara maa pae dé 

ye balo na ɡane nɔɔna to, ye dé nam yɔɔre dé tɔɡe cheɡa mo. 9 Badaara pae dé ye 

nɔn-yɔɔro mo, ye dé nam jeɡe yere nɔɔna dedɛ tei ne. Badwonna pae dé laɡe dé te mo, 

ye dé nam ta ŋwe. Ba maɡe debam yera, ye ba nam wo wane ba ɡo debam. 10 Nɔɔna 

maa ke ba pa dé yiɡa nyɔne, ye dé ta di ywoni maŋa maama. Nɔɔna pae se yiniɡa jeɡe 

debam, ye dé nam woli nɔɔna dedɛ de wo-laaro. Nɔɔna pae se dé ba jeɡe kolokolo, ye 

wonnu maama nam wo debam jeŋa ne mo Wɛ ŋwaane.  
11 Amo badwonna Korinti tiina bam, a kwei a bochare maama a ma ŋɔɔne de abam 

jaja. Amo maa tiini a swoi abam de a bochare. 12 Ko dae amo mo cheɡe debam swono 

kom daane, se ko nam ye abam mo. 13 Amo nam lwoori abam, ne á ye amo bia mo tei, 

se á ta‑á jeɡe amo swono kom dwoŋi á bochara ne.  

Jwona de Baŋa Wɛ ware ya toŋe daane  

14 Abam nam yé zaŋe á kwei á tete á ɡwaane de balo na ve se ba tɔɡe Yezu to. Ko nye 

de nabea de bonaɡa na bá wane se tɔɡe daane se va tei to. Lam de lwarem ware ya 

tɔɡe daane. Pwooni de lim ware ya taa wo jeiɡa dedoa. 15 Yezu Krista de setaana pɛ 

nam bá wane ba taa jeɡe boboŋe dedwe. Wolo na sɛ Yezu to de wolo na wo sɛ‑o to bá 

wane ba me daane. 16 Ko ná ye jwona, yanto bá na chwoŋa se ya taa wo Wɛ diɡa kam 

ne. Debam nam mo nye de Wɛ tete diɡa kam, de o na zoore debam tei ne to. Kokuri, 

Baŋa Wɛ déem taɡe o we:  

“Amo wó taa zoore a nɔɔna bam tei ne,  

ye a tɔɡe de-ba a via.  

A maa wó taa ye ba Tu Wɛ wom,  

ye ba de wó taa ye amo tete nɔɔna.*  
17 Konto ŋwaane, nwoŋi-na da banto tei ne,  

ye á daare á pɔɔre á tete de-ba.”  

Wɛ daa ta we:  

“Yé diɡiri-na á tete de wonnu telo maama na ye wo-zɔɔna to.  

Konto mo amo wó sɛ a jwoŋi abam.*  
18 Amo wó taa ye abam Kwo,  

ye abam de wó ta‑á ye amo bu-baara de a bukwa.”*  

Mo Paŋwa Tu Baŋa Wɛ wom na taɡe tei.  

7 

Pɔɔl na tiini o jeɡe ba swono tei to  

1 A badwoŋ-swonnu bam, Wɛ na pwooli kampwola de o nɔɔna bam konto to, ko 

maama ye debam ŋwaane mo. Mo kokuri á pa-na se dé le dé tete wo-zɔɔna yalo 

maama na laɡe ya chɔɡe dé kikia dedaane dé boboŋa to wone. Pa-na se dé taa kwaana 

dé jeɡe wo-pwoŋo fase, dé na kɔre Wɛ to ŋwaane.  
2 Pa-na chwoŋa se debam swono taa wo á bochara ne. Debam nam wo ke dé chɔɡe 

abam wolowolo yiɡa. Dé wo pɛ se nɔɔn-nɔɔno tusi. Dé ta maa wo pini abam wolowolo 

wonnu. 3 Amo na taɡe tei to, ko dae we a laɡe se a yaale abam mo. Amo maŋe a ta de 

abam we, dé ná ŋwe, naa dé ná teɡa, dé ta tiini dé jeɡe abam swono mo dé bochara 

ne. 4 Amo tiini a yei abam wo, ye a jeɡe teera abam ŋwaane. Abam maa pae se amo 

bochare peini teɡa ne. Konto ŋwaane mo, yaara yalo maama na jeɡe debam to, amo ta 

nae ywoni ya wone.  
5 Ko nam ye cheɡa mo we, debam na vei dé yi Makedonia to, dé wo nɛ siu de fenfee 

de. Yaara dedɛ ma tiini ya ja debam. Nɔɔna déem maɡe ni-kantɔɡɔ de debam, ye foone 

tiini de zo debam. 6 Wɛ nam ye wolo na zeini nɔɔna balo wo na leere yaara ŋwaane to, 

ye o pa se ba bochara peini teɡa ne. O ma pa debam de bochara peini teɡa ne de o na 

pɛ se Titusi ba debam tei to. 7 Kolo na pɛ dé wo pwoli to mo ye o na tu o ta abam na 

zeini‑o pa se o bochare peini teɡa ne tei to, ye ko dae o na tu o wo debam tei ne to 

yerane ŋwaane. O ma ta o bere debam amo fera na jeɡe abam tei to, de á yiɡa na 

nyɔne amo ŋwaane tei to. O ta ma ta abam yiɡa na yɔɔre ka wo amo wone tei to. Amo 

na niɡi abam ŋwa konto to pɛ se amo wopwolo kom tiini ko ɡaale.  
8 Amo nam yei we, amo na popone tɔnɔ kolo a pa abam to mo pɛ á jeɡe 

wo-chechɔɡɔ. Amo boboŋa nam wo jwoori ya za ko poponem dem ŋwaane. Boboa ne 

to amo boboŋa ya zaɡa de a tɔnɔ kom na pɛ abam wo chɔɡe tei to. Ko nam wo tiini ko 

daane abam ko kɛ. 9 Amo laam jeɡe wopwolo ye ko dae abam wo na chɔɡe to ŋwaane 

mo, se ko ye á wo-chechɔɡɔ kom na pɛ se á leiri á wo tei to. Wɛ nam mɛ á 

wo-chechɔɡɔ kom o jwoŋi abam, se á yé na lɛɛro debam ŋwaane. 10 Kokuri, nɔɔno ná 

jeɡe wo-chechɔɡɔ Wɛ ŋwaane, ko wó wane ko pa o leiri o wo se o daare o na ŋwea Wɛ 

tei ne, ye konto mo lana nɔɔna maama tei ne. Ko daare nɔɔno nam ná jeɡe 

wo-chechɔɡɔ ne loɡo baŋa nabiina na jeɡe-ko tei to, ko pae se wonto ba o ɡa o ŋwea 

mo Wɛ tei ne. 11 Maane-na á nii á na jeɡe wo-chechɔɡɔ Wɛ ŋwaane ye ko pa se á ye tei 

to. Ko pɛ se á yia seene o ŋwaane, ye á ta kwaane se á bere á na jeɡe bora tei to. Bane 

de foone maa jeɡe abam. Á jeɡe amo fera. Abam maa chana Wɛ ŋwaane, ye á kwaane 

se á waare wɛleere-keira. Abam na ke kolo maama to maa bere we, á jeɡe bora ye 

taane daa tera.  
12 Amo na popone tɔnɔ kom a pa abam to, ko dae wolo na ke o chɔɡe to ŋwaane, ye 

ko dae wolo chɔɡem dem na ke o yuu ne to ŋwaane. Amo nam laɡe se a pa abam mo 

lɔre jaja Wɛ yiɡa ne we, abam seene á yia debam ŋwaane lanyerane. 13 Ko ye konto 

ŋwaane mo dé bochara peini teɡa ne.  

Debam na nɛ Titusi to, dé ma na wopwolo ko ɡaale se ko woli de dé bochara na 

maŋe ya peini teɡa ne tei to. Kokuri dé ma lɔre we, Titusi jeɡe wopwolo abam 

ŋwaane, de á na pɛ se lwia daa tera o tei ne to. 14 Amo na toŋe‑o se o ba abam tei to, a 



déem seini abam a bere‑o. Abam nam wo yaale amo tia yam. Konto to, debam na tei 

abam dé bere Titusi tei to jiɡi cheɡa, ne dé na yeini dé tɛ cheɡa de abam maŋa maama 

tei to. 15 O ná yeini o ɡuli abam ɡula, ko pae se o tiini o jeɡe abam swono se ko ɡaale. 

O maa yeini o ɡuli abam na sɛ á pa debam lanyerane, ye á daare á jeeri‑o lanyerane 

de foone tei to.  
16 Amo na yei abam wo lanyerane woŋo maama baŋa ne to mo pae a jeɡe wopwolo 

dedɛ.  

8 

Yezu nɔɔna bam jeɡe se ba woli daane  

1 A nu-bia bam, dé laɡe se dé pa abam lɔre Wɛ na ke Yezu kɔɡɔ kolo maama na wo 

Makedonia te-nia yam ne to zaane tei to mo. 2 Yaara dedɛ ma yi-ba ye ba nam ta di 

ywoni dedɛ pa se ba wo ywomma de nɔɔna. Yiniɡa na maŋe ka jeɡe-ba to, ba daa ta 

ma woli nɔɔna lanyerane. 3 Ko na ye cheɡa to, ba woli nɔɔna se ko maŋe de ba tete na 

jeɡe tei to, ye ba ta pa se ko dwoni ba tete na wó daare kolo to. 4 Ba nam mo mɛ ba 

boboŋa ba tiini ba lwoori debam se dé pa-ba chwoŋa se ba tɔɡe ba woli Wɛ nɔɔna balo 

yiniɡa na jeɡe-ba to.* 5 Ba na ke tei to tiini ko dwoni debam ya na boŋe se dé na tei to. 

Ba ma maŋe ba da yiɡa ba ke ba tete dé Teiru wom jeŋa ne, ye ba daare ba ke ba tete 

debam de jeŋa ne, se ko maŋe de Wɛ boboŋa na laɡe tei to. 6 Konto ŋwaane mo dé 

maŋe dé kwoori Titusi se o daa woli abam, se abam de tɔɡe Wɛ zaane dem ŋwaane á 

ta‑á lae sabu. Wonto mo bobo o kwoori abam se á ta‑á ke konto, ye o laam wó woli 

abam se ko ba ko kweeli. 7 Abam na tɔɡe Wɛ chwoŋa tei to maŋe ko lana se ko ɡaale, 

ne ko ná ye á wo-dedoa keim, de á ŋɔŋa kam, de á yeino kom. Á ta kwori á seene á 

yia de Wɛ totoŋa, ye á tiini á jeɡe debam swono. Nam kwaane-na se á ta‑á jeɡe 

wo-ywoŋo dedɛ á woli da, pa se á zeini á dwonna lanyerane.  
8 Amo nam ba laɡe se a fe abam de á na wó la sabu tei to. Amo nam kwaana se a pa 

abam mo lɔre nɔɔna badwonna na seene ba yia ba woli ba dwonna tei to. Konto mo 

amo wó wane a lɔre abam swono kom ye chekke naa ko dae. 9 Abam maŋe á yei dé 

Teiru Yezu Krista na ke zaane o ke nɔɔna yuu ne tei to. Wonto sɛ se o yaɡe o na maŋe 

o jeɡe jejeɡero telo maama to, ye o ji yiniɡa tu abam ŋwaane, se ko wane ko pa abam 

ji jejeɡero tiina Wɛ tei ne o yiniɡa kam ŋwaane. 10 Amo nam na boŋe tei to, ko wó taa 

lana se á kwaane á ti abam na maŋe á bobo se á ta‑á toŋe kolo to. Bene delo na kɛ to, 

abam mo ye balo na dɛ yiɡa se á la sabu, ye á daa ta maŋe á da yiɡa á jeɡe ko boboŋa 

to. 11 Abam déem na boŋe se á ke konto to, á boboŋa yɔɔre ya tɔɡe-ko mo. Leile konto, 

daa ta ta‑á tɔɡe konto dwoŋi se ko ba ko kweeli. Pɔɔre-na á wonnu wone se ko maŋe 

de á jeŋa na jeɡe tei to. 12 Kokuri, abam boboŋa ná fɔɡe ya ja se á woli nɔɔna, ko ba 

chɔɡa de ko na wó taa mae tei maama to. Á wolim dem jeɡe se de taa tɔɡe á na jeɡe 

kolo to mo, ye ko dae se ko dwoni á na jeɡe kolo to. Wolim dem konto dwoŋi lana Wɛ 

tei ne.  
13 Amo nam ba kwaana se a pa abam na woli nɔɔna tei to taa chana á baŋa ne, se ko 

daare ko pa á na woli balo to na paare. Ko nam ye se á ta‑á teili daane mo. 14 Leile 

konto abam jeŋa ɡara, pa se á wane á woli balo yiniɡa na jeɡe-ba to. Ko daare, yiniɡa 

ná tu ka ja abam, banto de daa wó wane ba pɔɔre ba wonnu tem wone ba ma woli 

abam. Konto mo á maama wó ta‑á teili daane. 15 Ko nye de ko na popone Wɛ tɔnɔ kom 

ne we:  

“Nɔɔna balo na pɛ wodiu dedɛ to  

daa wo nɛ se ko dwoni ba dim.  

Ko nam wo muri ko pa balo na pɛ fenfee yerane to.”*  
 

16 Dé ke Wɛ lei de o na pɛ se Titusi yiɡa wo abam wone, se ko yi debam de na ye tei 

de abam to. 17 O ma yɔɔre o sɛ debam na lwoori‑o se o ke kolo abam wolim ŋwaane to. 

Wonto boboŋa nam maŋe ya ja se o ba abam tei, de o na seene o yia se o woli abam 

to. 18 Dé nam laɡe se dé pa dé nu-bu wodwoŋi mo tɔɡe de Titusi o ba. Yezu kɔɡɔ kom 

na wo jei maama ne to neɡe‑o lanyerane de o na tɔɔle Wɛ kwor-ywoŋa kam tei to. 
19 Ba ma daare ba kuri‑o se o woli debam wone o tole o la sabu kolo dé na yeini dé ma 

dé zeini nɔɔna to. Dé na laɡe se dé pa nɔɔna na wolim konto to, ko ye se dé Teiru 

wom mo na zula, ye se dé bere we dé boboŋa tɔɡe nɔɔna wolim dem konto. 20 Debam 

na laɡe sabu-fɔrɔ kom ye dé pɔɔre-ko dé pa nɔɔna tei to mo, dé ba laɡe se nɔɔn-nɔɔno 

na chwoŋa o yaale debam ko baŋa ne. 21 Dé nam kwaane se dé ke kolo na lana dé 

Teiru wom yiɡa ne, dedaane nabiina de yiɡa ne to mo.  
22 Konto ŋwaane mo dé daa ta laɡe se dé toŋe dé nu-bu wodwoŋi se o tɔɡe de banto o 

ba á tei. Kuni dedɛ mo dé maane we wonto yɔɔre o tɔɡe chwoŋa, ye dé lɔre we o yia 

seene de Wɛ totoŋa yam. O laam ma ba o lɔre á wo na ye tei to lanyerane, ye ko pa se 

o tiini o boŋe á wolim. 23 Ko ná ye Titusi, debam ye bedwe mo, ye dé tɔɡe daane dé 

toŋe abam ŋwaane. Ko daare ko ná ye badaara bam, ko ye wɛ-di sem nɔɔna bam mo 

le-ba se ba taa toŋa, se ko pa Yezu Krista na zula. 24 Konto ŋwaane, kwaane-na á la 

sabu kom se ko pa ba lɔre á na swoi á dwonna tei to, se Yezu nɔɔna bam taa yei ko ni 

ne. Ba laam wó lɔre we, dé na jeɡe abam teera tei to seene ko ye cheɡa mo.  

9 
 

1 Ko ná ye abam na wó woli Wɛ nɔɔna balo yiniɡa na jeɡe-ba to, amo yei we abam 

maŋe á yei á na wó ke tei. Amo daa ba jeɡe se a popone kolokolo a woli da. 2 A yei we 

á maŋe á ke á boboŋa ne se á woli-ba, ye a ta de Makedonia tiina bam abam na 

kwaane tei to. A ma bere-ba we, abam balo na zoore Akaya teene dem ne to maŋe á ti 

á yiɡa se á la sabu kom, ko zeɡe déem bene dem ne. Makedonia tiina bam na lɔre 

abam na seene á yia se á pa nɔɔna na wolim konto to, ko ma pa se ba dedɛ boboŋa 

tɔɡe keim dem konto. 3 Amo nam boŋe se a pa dé nu-bia bam ba abam tei, se ko pa 

debam na jeɡe teera á ŋwaane tei to yé ba ya ji kafɛ. Konto mo wó pa á wane á ti á 

yiɡa nenɛɛne amo na maŋe a ta a bere-ba we á wó ke tei to. 4 Ko ná dae konto, 

Makedonia tiina ná tɔɡe de amo ba ba abam tei, ye ba lɔre we, á ta wo ti á yiɡa, ko 

wó pa chaveera ja debam de dé na jeɡe á cheɡa tei to. Ko maa wó pa chaveera ja 

abam de. 5 Mo kokuri a boboŋa jaane se a ta dé nu-bia bam se ba da amo yiɡa ba 

wuuri ba ba abam tei. Konto wó pa á wane á la pɛɛra yam á ti, nenɛɛne á na tiŋi ni se 

á ke tei to, se amo laam ba a jwoŋi-ya. Amo laɡe se á ma á wo-ywoŋo mo á pa sabu 

kom, se á yé tɔɡe kɔro ŋwaane.  
6 Ko nye de nɔɔno ná duɡi wonnu fenfee, konto tu wó jwoori o ba o na fenfee mo. Ko 

daare wolo ná duɡi dedɛ de o boboŋa, konto tu wó ba o na dedɛ.* 7 Nɔɔno maama jeɡe 

se o pa pɛɛra se ko maŋe de o boboŋa na jaane tei to mo, ko dae se o fe o tete o ke 

kolo na wó chɔɡe o wo to. Ko nam ná ye wolo na pae de o wo-ywoŋo to, Wɛ swoi 

konto tu mo.* 8 Wɛ na jeɡe abam swono to, o maa wae o zeini abam de o zaane 

maama, se ko pa á seene á ta‑á jeɡe kolo maama á na laɡe to maŋa maama, ye á daa 

ta jeɡe dedɛ se á ta‑á ma á ke wo-laaro á woli á dwonna. 9 Wɛ tɔnɔ kom nam taɡe 

nɔɔno wom konto dwoŋi taane ko we:  

“Wonto pɔɔre o wonnu  

o pa yiniɡa tiina zɛɛra mo.  

O nɔn-ŋonne dem wó taa wo o tei ne taa wuu.”*  
10 Wɛ mo ye wolo na pae nɔɔno wo-dwa se o ba o du, ye o daare o pa‑o wodiu se o 

taa di. O daa ta wó zeini abam konto, se á wane á woli nɔɔna de keim-laaro dedɛ, ne á 

na wora á du wonnu dedɛ tei to. Konto mo á keim-laaro tem laam wó ba te ɡaale, 

nenɛɛne te ye nyɔɔre mo á na nɛ duum dem baŋa ne to. 11 Wɛ wó pa se á jeŋa taa ɡara 

de wo-laaro maama, se á wane á woli nɔɔna maŋa maama. Konto maa wó pa nɔɔna 

dedɛ taa ke Wɛ lei, ba na jwoŋi abam pɛɛra yam debam tei ne to ŋwaane. 12 Abam na 

jeɡe Wɛ nɔɔna á woli tei to mo pae se ba nae kolo ba ya na ɡɛ to. Ko nam dae konto 

yerane, se ko ta wó pa nɔɔna dedɛ tiini ba taa ke Wɛ lei ko ja ɡaale. 13 Abam wolim 

dem konto mo wó bere we á yɔɔre á tɔɡe Wɛ, ye ko pa se Wɛ na zula dedɛ, de nɔɔna 

bam na lɔre we, á seene á sɛ Yezu Krista kwor-ywoŋa kam, ne á na taɡe we á ye tei to. 

Wɛ ta wó na zula nɔɔna tei ne, de á na pɔɔre á wonnu á pa-ba, ye á daare á pa nɔɔna 

badwonna de tei to. 14 Ba maa wó taa lwoori Wɛ abam ŋwaane, ye ba jeɡe abam 

swono ba bochara ne, Wɛ na tiini o ke abam zaane to ŋwaane.  
15 Pa-na dé ke Wɛ lei, de o na woli debam maama de o zaane delo na ba jeɡe dwoŋi 

to.  

10 

Pɔɔl na toŋe o pa Wɛ tei to  

1-2 Amo Pɔɔl tete laam lwoori abam se á ta‑á tɔɡe amo ni mo. Abam badwonna pae se 

amo ná wo abam tei ne, a yeini a ye wolo na zura a pa abam to mo. Ko daare amo ná 

tera abam tei ne, á pae se a keim chana mo de abam. Yezu Krista tu o tete teɡa ne mo 

ye o jeɡe nɔɔna ŋwaŋa. Ko nam ye wonto ŋwaane mo a lwoori abam se á tɔɡe amo ni 

dem, se a ná tu abam tei, se a daa yé ke keim-chɛɛre de abam. Ko nam ná ye balo na 

boŋe we dé kikia tɔɡe nabiina boboŋa na ye tei to, a yei lanyerane we amo wó taa 

jeɡe baare se a wane a bwɛ-ba. 3 Kolo na ye cheɡa to, dé seene dé ye nabiina mo, ye 

ko dae nabiina boboŋa mo dé ma dé chɔɡe kolo maama na dae Wɛ cheɡa kam nyem 

to. 4 Konto maa nye de dé laɡe dé ke jara mo, ye ko dae nabiina jara zela mo dé jeɡa. 

Ko nam ye Wɛ dam mo dé jeɡa, ye dé ma dé chɔɡe wonnu telo na fɔɡe te zeɡe de dam 

to. Dé na chɔɡe wonnu telo to mo ye boboŋa yalo na bere we ya jeɡe swa ye ya nam 

ye vwa to. 5 Ko woli da, dé ta yaale berem delo maama na zaŋe se de che nabiina Wɛ 

cheɡa kam wone to. Dé maa vere boboŋa yam konto maama dam, ye dé pae ya leiri 

ya tɔɡe Yezu Krista ni dem. 6 Konto mo, abam ná tu á sɛ Yezu Krista ni dem á ti, 

debam laam wó wane dé ba dé waare balo maama ta na ba tɔɡe o ni dem to.  
7 Maane-na á nii ko na ye tei to. Abam wolo boboŋa ná bere we o ye Yezu Krista 

nyem, se konto tu ma o boboŋa yam o lɔre we, debam de ye Yezu nyem mo ne wonto 

tei. 8 Ko nam ná ye cheɡa we, amo tiini a bere a tete de Wɛ na pɛ debam dam delo to, 

amo nam ba kɔre chaveera de konto. Dé Teiru wom pɛ debam dam dem konto se dé 

taa mae dé fɔɡe abam mo, ye ko dae se dé ma chɔɡe abam. 9 Amo ba laɡe se abam 

boŋe we, a popone a twanno tem mo se a ma fuɡi abam. 10 Abam badaara tɛ we, 

wonnu telo amo na ke a twanno tem wone to mo chana á tei ne, ye te ta kwori te 

dana. Ko daare amo tete ná wora á tei ne, amo ye zurim yerane mo ye a ni taane dae 

kolokolo. 11 Balo na yeini ba tɛ konto dwoŋi to jeɡe se ba lɔre we, dé ná tera abam tei 

ne ye dé popone wonnu telo dé bere abam to maama ye bedwe mo dedaane dé na wó 

ke kolo ye dé wo á tei ne to.  
12 Ko ná ye balo na jeɡe ba tete cheɡa ba bere to, debam bá taa kɔre foone se dé bere 

dé tete we, dé dam yi banto na ye tei to na? Banto nam ye nɔn-jworru mo. Ba yeini ba 

mae ba tete boboŋa mo ba maa maŋe daane ba nii ba cheɡa na ye tei to. 13 Ko nam ná 

ye debam, dé bá sɛ se dé bere dé tete se ko ɡaale. Dé na bere dé tete tei to bá ɡaale Wɛ 

na pɛ debam chwoŋa se dé taa tɔɡe-ka tei to. Chwoŋa kam konto mo dé jeɡe dé maa 

toŋe abam tei ne. 14 Debam ya ná wo tu abam tei, dé ya bá wane se dé bere dé tete de 

abam. Debam nam na ye balo na lwoori yiɡa dé ba dé tɔɔle Yezu Krista kwor-ywoŋa 



kam dé bere abam to, dé na bere dé tete tei to nam wo ɡaale siseini delo Wɛ na pɛ 

debam to. 15 Dé bá sɛ se dé bere dé tete de totoŋa yalo nɔɔna badaara na ke to, se 

konto ya mo wó ɡaale kolo na maŋe de debam to. Dé nam na jeɡe teena abam ŋwaane 

tei to, ko ye se abam na jeɡe wo-dedoa de Wɛ tei to mo fɔɡe ko ke dam, se ko pa 

totoŋa yalo dé na ke abam tetare ne to wane ya puli dedɛ, ye ya ta maŋe de totoŋa 

yalo Wɛ na pɛ debam to. 16 Ko daa ta wó pa dé na chwoŋa dé tɔɔle Wɛ kwor-ywoŋa 

kam dé ɡaale abam na zoore jei selo ne to. Konto mo dé bá taa bere dé tete de totoŋa 

yalo na maŋe ya ke ye ya ye Wɛ tontoŋeno wodwoŋi nyem to. 17 Wɛ tɔnɔ kom nam 

bere we, “Wolo ná boŋe se o taa maɡe o nyɔɔne, se o pa ko taa ye dé Teiru wom 

ŋwaane.”* 18 Kokuri, nɔɔno wolo ná bere o tete cheɡa, ko dae we kotu seene o jeɡe 

cheɡa, se ko nam ye wolo dé Teiru wom na bere o cheɡa to mo.  

11 

Pɔɔl tiini o toŋe ba ŋwaane  

1 Abam nam kwaane se á ja á bochara de amo na laɡe a ta jworim taane fenfee tei to. 

Abam nam maŋe á ja á bochara de amo konto mo. 2 Amo di ka-zwe mo abam ŋwaane, 

ne Wɛ de na di ka-zwe o nɔɔna ŋwaane tei to. Amo laɡe se a ke abam Yezu Krista jeŋa 

ne mo ye kolokolo ta wo chɔɡe abam. Ko maa nye de abam ye bukɔ wolo amo na 

ɡwoni a ni se a kwei a pa nɔɔno wodwoŋi, ye nɔɔn-nɔɔno wo chɔɡe‑o to mo. 3 Amo 

nam jeɡe lwia mo de abam we, nɔɔna badaara wó soɡe á boboŋa se á daa yé ta‑á tɔɡe 

Yezu Krista de á bochara maama, nenɛɛne setaana pɛ wom déem na jiɡi basankwea ye 

ka ke swa ka ɡane Awa tei to.* 4 Kokuri, nɔɔno wodwoŋi ná tu abam tei, ye o bere 

abam Yezu wonnu telo na ba tɔɡe debam berem dem to, á yeini á sɛ mo mɔle mɔle. Á 

ma‑á yeini á sɛ á tɔɡe jworo kodwoŋi, ye ko dae kolo á na maŋe á jwoŋi debam tei ne 

to. Á daa ta sɛ kwora kadwoŋi, ka na dae kwor-ywoŋa kalo debam na bere abam to.  
5 Ko ná ye balo na pae ba ye Yezu totoŋa nakwa ye ba pa ba dwoi maama to, amo 

boŋe we, a wo muri banto yiɡa ne de fenfee de. 6 Amo mo ware a ŋɔɔne pore-pore ne 

banto tei, ye yeino nam wo a tei ne. Maŋa maama dé maŋe dé pa á lɔre konto jaja 

woŋo maama baŋa ne.  
7 Amo na tu abam tei a tɔɔle Wɛ kwor-ywoŋa kam to, ko ye zɛɛra mo a toŋe a pa 

abam. Ko ye a ke a tusi mo na? Amo ɡwooni a tete se ko pa abam mo na yere. 8 Amo 

déem na wora abam tei ne a toŋe konto to, a jwoŋi a ŋweero jei-ɡɛ mo Yezu nɔɔna 

bam tei ne, nenɛɛne a vere banto mo se a ma toŋe a pa abam tei. 9 Amo ná yeini a ɡa 

woŋo maŋa kam a na wo á tei ne to, a ba yaare abam wolowolo. Ko nam ye dé nu-bia 

balo na nwoŋi Makedonia ba ba to mo jaane kolo maama a na laɡe to ba ba ba pa-ne. 

Amo déem na maŋe a ba yaare abam to, a daa ta bá yaare abam.* 10 Amo na seene a 

jeɡe Yezu Krista cheɡa tei to, a ná beeri a vo jei de jei Akaya ne, amo ta wó bere a tete 

we a toŋe zɛɛra mo, ye nɔɔn-nɔɔno bá wane o che amo teera yam konto. 11 Amo nam 

na ke tei to, ko bere we a ba jeɡe abam swono mo na? Wɛ nam yei ko na ye tei to.  
12 Amo ta wó taa toŋe zɛɛra, ne a na maŋe a ke tei to, se ko pa balo na laɡe ba bere 

we ba toŋe ne debam tei to daa yé na chwoŋa se ba bere ba tete konto. 13 Banto nam 

na toŋe tei to ye ba ɡane nɔɔna mo. Ba maa pae se ba tete ye Yezu Krista totoŋa 

nakwa, ye ko maama ye vwa mo. 14 Konto nam dae wo-kenkaɡele. Setaana pɛ tete wae 

o leiri o tete o bere we, o ye maleka kalo na nwoŋi Wɛ tei to. 15 Konto ŋwaane, ko bá 

taa chana se setaana pɛ tontoŋena bam bere ba tete we, ba ye tontoŋena balo na tɔɡe 

Wɛ cheɡa kam to. Ko kweelim jei ne mo banto wó na waarem se ko maŋe de ba kikia 

na ye tei to.  
 

16 Amo daa ta lwoori abam se á yé ta‑á boŋe we amo ye nɔn-jworo mo. Abam nam ná 

maŋe á boŋe we amo ye konto mo, se á kwaane á ja á bochara se a wane a na chwoŋa 

a bere a tete fenfee ne banto tei. 17 Amo na laɡe a ŋɔɔne tei a bere a tete kamunim to, 

ko ba tɔɡe dé Teiru wom boboŋa, se ko nye de jworim mo. 18 Nɔɔna dedɛ nam na yeini 

ba tɔɡe nabiina boboŋa ba ma bere ba tete to, amo de wó bere a tete konto dwoŋi mo. 
19 Abam yeini á sɛ balo na ye nɔn-jworru to de wopwolo, ye á nam pae ko ye swa mo á 

jeɡa. 20 Á yeini á ja á bochara de wolo maama na tu abam tei ye o jeɡe fefeo to. Ko ta 

ná ye wolo na di nyɔɔre á baŋa ne to, naa wolo jeŋa na zo abam to, naa wolo na 

ɡwooni abam to, naa wolo na lɔɡe abam popɔŋɔ to, á yeini á sɛ kotu. 21 Ko nam ná ye 

debam, dé kɔre foone se dé bɛɛse abam konto dwoŋi. Konto nam wó pa-ne chaveera 

na?  

Nɔɔno nam ná wora ye o ba kɔre chaveera se o bere o tete de kolo maama to, amo de 

bá kɔre chaveera se a ke konto dwoŋi. (Ko nam ye a ŋɔɔne jworim mo.) 22 Banto nam 

ná bere we ba ye Juu tiina mo, amo de nam ye konto mo. Banto ná bere we ba ye 

Isarele dwi tiina mo, amo de nam ye konto mo. Ba ná we ba kuri nwoŋi Abaraham 

dwi tiina wone mo, amo de nam ye konto mo. 23 Banto ná bere we ba toŋe Yezu Krista 

totoŋa mo, amo nam tiini a dwoi-ba. (Amo na ŋɔɔne tei to nam nye de a yuu tera mo.) 

Amo na toŋe a pa Yezu tei to tiini ko chɛ a yera ne se ko dwoni banto. Ba jaane amo 

ba ke peena diɡa ne kuni dedɛ se ko dwoni banto. Ba daa ta ma fere amo dedɛ se ko 

dwoni banto. Amo dɛ toone tei kuni dedɛ se ko ɡaale. 24 Kuni benu mo Juu tiina bam 

jaane amo ba fere fintɔ-noɡo (39) de kaasa.* 25 Nɔɔna badaara de ma ja-ne kuni betɔ ba 

maɡe de da-lɔŋɔ. Maŋa kadwoŋi ne ba ma dole-ne de kandwa se ba ɡo.* Kuni betɔ mo 

a zo nabworo a tɔɡe naneo kom wo, ye ko ba ko chɔɡe ko maŋe na bam wone. Dɛ 

dedwe amo ma yɛ na bam baŋa ne tete de wea maama. 26 Amo yeini a beeri mo maŋa 

maama. Amo na beeri konto to, wonnu dedɛ mo daane-ne, ko maa ye bwi na su se 

wɛɛle, de venverena mo daane-ne, ko woli de amo tete nɔɔna Juu tiina bam de dwi-ɡɛ 

tiina de daane-ne. Ko woli da, amo nɛ cham teene dem wone, de kaɡoa wone, de 

naneo kom wone, ko ta woli de nɔɔna balo na pae ba ye dé nu-bia ye ba dae to tei ne. 
27 Amo maa yeini a toŋa pa se ko chɛ a yera ne. Ko ma pae se a ba dɔ a sui. Kana de 

na-nyɔm maa jeɡe-ne ye a peena. Waaro maa yeini te zoore-ne ye a ba jeɡe ɡwaaro. 
28 Kolo nam na woli da to, amo na jeɡe lwia a pae wɛ-di sem maama nɔɔna to mo tiini 

ko daane a boboŋa dɛ maama. 29 Nɔɔno bochare ná bwona Wɛ chwoŋa tɔɡem seeni, ko 

pae amo de tɔɡe a ye konto mo. Nɔɔno ná dɛ o dwoŋi ŋwaane o to tusim wone, ko pae 

a bane fuli mo.  
30 Ko nam ná ye fefeo se a bere a tete, amo jeɡe se a taa jeɡe teera de wonnu telo na 

bere we a bwona to. 31 Baŋa Wɛ yei we amo ba fɔ vwa. Wonto maa ye dé Teiru Yezu 

Kwo, ye o maŋe se o taa jwoŋi teem taa wuu.  
32 Amo déem na wo Damasika teo kom wone to, ɡɔmena tu wolo na nii teo kom o pa 

Pɛ Areta to ma tiŋi nɔɔna teo kom ni dem ne, se ba yere amo ba ja ba pa‑o. 33 Amo ma 

na chwoŋa a nwoŋi teo kom wone. Ko maa ye ba kwei-ne ba ke tetɔ-kamunu wone 

mo, ye ba lei ŋwana ko ni ne ba pa a tɔɡe takworo a nwoŋi a chu teɡa ne pa se a lu.*  

12 

Wɛ na bere Pɔɔl wonnu telo to  

1 Ko fe-ne mo se a taa bere a tete. Ko nam ba jeɡe nyɔɔre, ye a ta wó ta dé Teiru wom 

na veere wo-kenkaɡela yalo o bere-ne se a na to. 2 Amo nam yei nɔɔno wodwoŋi déem 

na ye Yezu Krista nyem to. Bena fuɡa-yana mo tento, Wɛ na pɛ ba chaale‑o ba ja di 

wɛyuu kolo na daŋe da kuni betɔ to. Amo maa yeiri ko ye o yera tete mo naa o jworo 

mo. Wɛ nam mo yei ko na ye tei to. 3-4 Amo nam yei we wonto seene o vo o yi Wɛ 

ywoni jei sem. Ko nam ná ye o yera tete mo naa o jworo mo, Wɛ mo yei. Ko nam ye 

dáane mo o niɡi botare selo na ware se ŋɔɔne to, ye se wo maŋe se nabiinu ta de o ni 

to. 5 Amo wó taa jeɡe teera nɔɔno wom konto ŋwaane mo. A nam bá sɛ se a bere a 

tete, ko ná dae wonnu telo na bere we a bwona to yerane ŋwaane. 6 Amo ya ná boŋe 

se a bere a tete, ko ya bá taa ye jworim mo ko pa-ne, a na wó yɔɔre a ta cheɡa to 

ŋwaane. Amo nam bá sɛ a bere a tete konto. Amo ba laɡe se nɔɔn-nɔɔno boŋe kolo na 

dwoi amo ŋɔŋa de a totoŋa to o pa-ne.  
7 Wɛ le wo-kenkaɡela dedɛ o bere-ne se ko ɡaale, ye o nam ba laɡe se a tɔɡe te baŋa 

a bere a tete kamunim. Mo kokuri o pɛ se cham jeɡe-ne ko daana, ne sabare na 

zɔɡe-ne tei to. Ko maa ye kolo setaana pɛ wom na tɔɡe ko ŋwaane o yaare-ne to. 
8 Kuni betɔ mo a lwoori dé Teiru wom se o le cham dem konto a tei ne o yaɡe. 9 O nam 

wo sɛ, ye o ta o we, “Amo zaane dem nam wó yi se ko maŋe de nmo. Nmo ná bwona, 

ko wó pa se amo dam dem tiini de taa jeɡe kuri nmo tei ne.”  

Mo kokuri amo wó taa jeɡe teera de wonnu telo na bere we a bwona to. A maa wó 

taa jeɡe wopwolo te ŋwaane, se ko pa Yezu Krista dam dem taa kwoli-ne. 10 Konto 

ŋwaane mo, amo ná yeini a bwona, naa nɔɔna ná jeɡe-ne ba twea, naa cham de 

bɛɛsem de lwia ná jeɡe-ne, amo ta jeɡe wopwolo konto baŋa ne Yezu Krista ŋwaane. 

Kokuri to, amo ná yeini a bwona maŋa kalo to, a nae dam lanyerane.  

Pɔɔl na jeɡe lwia o pa-ba tei to  

11 Amo na bere a tete tei to ye jworim mo, ye ko ye abam na chuchuɡi-ne to ŋwaane 

mo a ke konto. Abam ya mo jeɡe se á bere amo cheɡa kam. Ko ye cheɡa mo we, amo 

dae kolokolo. Ko nam ná ye balo na pae ba ye Yezu totoŋa nakwa ye ba pa ba dwoi 

maama to, a wo muri banto yiɡa ne de fenfee de. 12 Amo déem na wo abam tei ne to, á 

nɛ wo-kenkaɡela yalo na bere we, amo seene a ye Yezu totoŋa nakwe to. Amo na ke 

tei to, a vɔɡe a wo mo ye a ke wo-kamunnu telo na bere Wɛ dam to. 13 Abam nam 

boŋe we a wo ke abam lanyerane se ko yi amo na ke tei de wɛ-di sem nɔɔna 

badwonna to na? Ko nam ye cheɡa mo we, a wo daane abam se á pa-ne wolim. Konto 

ŋwaane mo amo wó ja á naɡa se á duri a ŋwaŋa na?  
14 Leile konto amo ti a yiɡa se a ba abam tei, se ko ke kuni betɔ mo. Amo nam daa ta 

bá daane abam se á pa-ne wolim. Ko nam dae á wonnu naa á sabu mo a laɡa, se ko ye 

á tete mo. Ko nam maŋe ko ye kwoa mo laɡe wonnu se ba tiŋi ba bia ŋwaane, se ko 

dae bia mo wó ke konto ba pa ba kwoa. Abam nam nye de a bia mo. 15 Konto ŋwaane 

mo amo wó taa jeɡe wopwolo se a kwei a wonnu maama a chɔɡe, ko woli de a tete 

yera, se ko pa Wɛ jwoŋi abam. Amo na tiini a swoi abam konto to, ko wó pa se abam 

na jeɡe amo swono tei to ji fenfee na?  
16 Abam laam lɔre we, amo déem ba daane abam wolim ŋwaane. Nɔɔna badaara nam 

tɛ we, amo ke swa mo abam baŋa ne. 17 Ko nam ná ye amo na toŋe nɔɔna balo maama 

abam tei ne to, a tɔɡe ba wolowolo ŋwaane a pini abam wonnu na? 18 Ko ná ye Titusi, 

a déem kwoori‑o mo se o ba abam tei, ye a toŋe dé nu-bu wodwoŋi se o tɔɡe ded‑o. 

Titusi nam wo maŋe o pini abam kolokolo. Abam pae se Titusi de amo boboŋa dae 

bedwe mo na? Debam na tɔɡe chwoŋa tei to dae bedwe mo na?  
19 Abam boŋe we, ko ye abam yiɡa ne mo dé ŋɔɔne se dé jwoŋi dé tete na? Dé nam 

na me de Yezu Krista to, ko ye Wɛ yiɡa ne mo dé ŋɔɔna.  

A badwoŋ-swonnu bam, dé na ke kolo maama to seene ko ye abam fɔɡem ŋwaane 

mo. 20 Amo nam jeɡe lwia a pa abam mo we, a ná tu abam tei, abam bá ta‑á ke kolo 

amo na laɡe se á ta‑á tɔɡe á toŋe to. Ko maa wó pa se amo de ke kolo abam na bá ta‑á 

laɡe se a ke de abam to. Amo ta maa pae se a ɡa wó na we, á maɡe ni-kantɔɡɔ mo 

daane, ye á jeɡe puseŋa, de ban-zɔŋɔ, de fia. Á ɡa wó ta‑á done daane, ye á twe daane, 

ye á bae bebara á pa daane, ye á kwori á jeɡe boremaa boremaa keim. 21 Amo daa ta 



jeɡe lwia a pa abam we, amo ná tua, amo Tu Wɛ wó pa se a daa na chaveera abam 

ŋwaane, abam dedɛ na wo leiri á wo de wo-zɔɔna yalo á na maŋe á ke to ŋwaane. 

Amo ná nɛ konto, ko wó pa se a wo chɔɡe dedɛ de á ta na ke wo-diɡiru kikia yalo 

maama na tɔɡe ka-laɡa seeni, ye á wo yaɡe to.  

13 

Taana yadwonna  

1 Amo na laɡe a ba abam tei leile to, ko laam laɡe ko ke betɔ mo. Wɛ tɔnɔ kom nam 

bere we, “Nɔɔno ná laɡe se o saŋe o dwoŋi, ko jeɡe se nɔɔna balei naa batɔ mo pu o 

kwaɡa.”* 2 Konto ŋwaane, amo daa ta laɡe a kaane abam balo déem na maŋe á tɔɡe 

tusim chwoŋa to, ko woli de abam maama, se á leiri á wo de á keim-balwaaro tem. 

Amo daama na wo abam tei ne to, a maŋe a kaane abam konto. Amo nam tera abam 

tei ne leile konto, ye a laɡe se a kaane abam nenɛɛne a wo á tei ne mo, se ko ke kuni 

belei. Konto ŋwaane, ta‑á yei-na we, amo ná jwoori a ba se a na abam, nɔɔno wolo 

maama daa ta na wo zaɡe o kikia to bá lu. 3 Konto mo abam wó lɔre we ko seene ko 

ye Yezu Krista kwora mo a jeɡe a ŋɔɔna, ne abam na maŋe á laɡe se á lɔre tei to. Yezu 

na ke abam tei to ba bere we o bwona, se o dam mo wo abam tei ne. 4 Ko nam ye 

cheɡa we, o na jiɡi nabiinu ye o bwona to mo pɛ se o te daɡara yuu ne. Ko daare o 

laam jeɡe ŋwea Wɛ dam dem ŋwaane mo. Debam na me ded‑o to, debam de bwona 

mo. Dé nam ná tu abam tei ye dé toŋe tei to wó tɔɡe Wɛ dam dem ŋwaane, dé na me 

de Yezu ye dé ŋwe to ŋwaane.  
5 Abam nam jeɡe se á maane á tete mo, se á daare á nii, á tɔɡe Wɛ de wo-dedoa na. 

Abam ná faŋe á tete konto, á bá lɔre we Yezu Krista wo á tei ne na? Naa ko ye abam 

faŋe á tete mo ye á ɡa? 6 Amo nam boŋe se á lɔre we, debam mo wo faŋe dé tete dé 

ɡa. 7 Dé yeini dé lwoori Wɛ dé pa abam se á yé ta‑á ke tusim kikia. Ko dae we dé laɡe 

se nɔɔna mo taa jeɡe debam cheɡa. Dé nam laɡe se á ta‑á ke kolo na lana to, de nɔɔna 

ná maŋe ba bere we debam mo toŋe dé ɡa de. 8 Debam bá sɛ se dé ke kolo na wó 

chɔɡe Wɛ cheɡa kam to. Dé nam wó taa ke kolo na wó fɔɡe-ka to mo. 9 Abam ná jeɡe 

Wɛ dam dem, ye debam ná maŋe de bwona, dé ta jeɡe wopwolo mo. Dé nam wó taa 

lwoori Wɛ se o taa fɔɡe abam fase. 10 Ko ye konto ŋwaane mo a popone wonnu tento a 

pa abam ye a tera á tei ne, se amo ná tu á tei, se a daa yé ke keim-chɛɛre abam baŋa 

ne de dam delo dé Teiru wom na pɛ-ne to. Dam dem konto ye se a ma a fɔɡe abam 

mo, se ko dae se a ma a chɔɡe abam.  
 

11 A nu-bia bam, Wɛ wó pa á jeini lanyerane. Kwaane á pa se Wɛ fɔɡe abam fase. 

Ke-na á boboŋa ne amo na kwoori abam tei to. Ta‑á jeɡe-na boboŋe dedwe, se á daare 

á ta‑á jeɡe bochare-zuru. Wɛ wolo na pae swono de bochare-zuru to wó taa wo abam 

tei ne.*  
12 Á ná jeeri daane, se á ta‑á kukwori daane á pa Wɛ zula.  
13 Wɛ nɔɔna bam maama jɔɔne abam.  

 

14 Dé Teiru Yezu Krista zaane dem,  

de Baŋa Wɛ swono kom  

taa wo abam maama tei ne,  

se o Sin-laao kom de pa á me daane lanyerane.  

Tɔnɔ kolo Pɔɔl na popone o pa  

Galatia Tiina to  
Pɔɔl popone tɔnɔ konto o pa Yezu nɔɔna balo na wo Galatia teo ne to se ko woli-ba mo se ba 

jwoori ba taa tɔɡe berem dem na ye Wɛ kwor-ywoŋa kam chekke to. O ke konto se ko che-ba se 

ba yé pa vwa berem ja-ba de ywori Wɛ chwoŋa kam wone mo. Nɔɔna badwonna ya mo tu ba tei 

ye ba jeɡe-ba ba bere we, ko ye fefeo se Krista bia taa sɛ ba tɔɡe Wɛ ni-kaana yam na popone ya 

tiɡi Wɛ Ni-dwoori tɔnɔ kom wone to mo, se Wɛ laam wane-ba o vere o yaɡe ba wɛleera wone. 

Pɔɔl ma bere-ba we chwoŋa kalo yerane nabiinu na wó tɔɡe se o ma o na cheɡa Wɛ tei ne to ye 

konto tu ná ke o wo-dedoa de Yezu mo, ye o daare o sɛ we Yezu teɡe daɡara yuu ne wɛleera 

saarem ŋwaane. Wɛ ni-kaana yam pae dé yei wɛleera na ye tei mo, dedaane ya na jeɡe dam dé 

baŋa ne se dé ke kolo to. De ko de, ya nam ware debam se ya jwoŋi ya yaɡe. Ko ye Wɛ Sin-laao 

mo pae nɔɔna lɔre Yezu na ye wolo to ye ba daare ba ke ba wo-dedoa ded‑o, se ba ta daare ba 

kwei ba ŋwea kam ba toŋe ba pa‑o.  

1 
1 Amo Pɔɔl wolo na ye Yezu Krista totoŋa nakwe to mo popone tɔnɔ konto. Ko dae 

nabiina mo toŋe-ne, ye ko dae nabiina ŋwaane mo Wɛ tiŋi-ne se a taa ye konto. Ko 

nam ye Yezu Krista tete mo kuri-ne, dedaane dé Kwo Wɛ wolo na bi‑o toone wone to.  
2 Dé nu-bia balo maama na wo amo tei ne to de jɔɔne abam balo na ye Yezu kɔɡɔ 

kom wo nɔɔna ye á zoore Galatia wone to.*  
3 Dé Kwo Wɛ, de dé Teiru Yezu Krista wó pa abam zaane de yazura.  

 

4 Yezu Krista nam mo dɛ dé Kwo Wɛ boboŋa na laɡe tei to maama, ye o sɛ se o te 

debam wɛleera ŋwaane, se o ma wane o vere debam leile loɡo baŋa wo-lwanno tem 

dam wone.  
5 Baŋa Wɛ maŋe de zula maŋa maama se ko taa vei wuu. Ameena.  

Wɛ kwor-ywoŋa kam  

6 Abam na ke tei to nam mo pɛ se amo yera sɔɔre. Wɛ dɛ Yezu Krista zaane dem 

ŋwaane mo o kuri abam se á ta‑á ye o nyem, ye á laam zaŋe á ma á kwaɡa á ya 

wonto, se á daare á sɛ kwor-ywoŋa kadwoŋi.* 7 Ko na ye cheɡa to, kwor-ywoŋa 

kadwoŋi maŋe ka tera. Nɔɔna badaara nam tu á tei ye ba pa á boboŋa vuɡimi de ba na 

kwaana se ba pipiri Yezu Krista kwor-ywoŋa kam tei to. 8 Nɔɔno nam ná tu á tei ye o 

bere abam kwora kadwoŋi, ye ka dae kwor-ywoŋa kalo dé na maŋe dé bere abam to, 

se á yé sɛ konto tu. Ko ná maŋe ko ye debam tete wo nɔɔno dedoa, naa ko ná ye Wɛ 

telaao maleka, ye o ná bere abam kwor-ywoŋa kadwoŋi, Wɛ wó yaale konto tu o yiɡa 

ne. 9 Amo nam ta wó jwoori a fɔɡe a ta, nenɛɛne debam na maŋe dé ta kolo de abam 

to. Nɔɔno ná tɔɔle kwora kadwoŋi o bere abam, ye ko dae kwor-ywoŋa kalo á na maŋe 

á sɛ to, Wɛ wó yaale konto tu o yiɡa ne.  
10 Amo na tɛ tei to wó pa se á lɔre we, a laɡe a na zula mo Wɛ tei ne, ye ko dae 

nabiina tei ne. Amo daa ta ba boŋe se a pa nabiina mo me de amo. A ya ná boŋe 

konto, a daa bá taa ye Yezu Krista kabaa.  

Ko na ke tei ye Pɔɔl ji Yezu nɔɔno to  

11 A nu-bia bam, a laɡe se á lɔre we, kwor-ywoŋa kalo amo déem na tɔɔle a bere 

abam to wo tɔɡe nabiina dam ŋwaane. 12 Ko dae nabiinu mo kwei-ka o pa-ne se a 

tɔɔle. Nɔɔn-nɔɔno nam wo kwei-ka o ma o zamese-ne. Yezu Krista tete mo le-ka o 

bere-ne.  
13 Abam maŋe á ni amo déem na tɔɡe chwoŋa kalo ye a sɛ Juu tiina chullu tem to. 

Amo déem tiini a bɛɛse Wɛ kɔɡɔ kom maama. A ya kwaana se a chɔɡe-ba de ba dwi 

maama. * 14 Ko ná ye amo yuudwonna bam, a déem dwoi ba dedɛ de a na tɔɡe Juu 

tiina chullu tem tei to. Amo chɛ lanyerane de a na sɛ dé nabaara bam chwei sem tei 

to. 15 De konto maama, Wɛ maŋe o kuri-ne faŋa faŋa mo ye ba ta wo loɡe-ne. O laam 

ma duri a ŋwaŋa ye o bwoŋi-ne se a taa tɔɡe‑o. 16 Maŋa kalo o boboŋa na laɡe to mo o 

veere o Bu wom o bere-ne. O ma daare o pa-ne chwoŋa se a kwei wonto kwor-ywoŋa 

kam a vo a bere dwi-ɡɛ tiina. Maŋa kam konto ne a wo vei nɔɔn-nɔɔno tei se dé ŋɔɔne 

daane, se ko ye amo de Wɛ yerane mo. 17 Amo daa ta wo vei Jerusalem se a na balo na 

maŋe ba ye Yezu totoŋa nakwa to. Amo nam na ke kolo to, a yɔɔre a vo Arabia seeni 

mo a wora. A daa ma jwoori a vo Damasika.  

18 Bena yatɔ na kɛ to, a laam ma zaŋe a vo Jerusalem se a na Piita se dé lɔre daane. A 

ma ke bakwa yalei o tei ne. 19 Amo daa wo nɛ Yezu totoŋa nakwe wodwoŋi a woli da, 

se dé Teiru Yezu nyaane Jemsi yerane mo a nɛa.  
20 Amo na popone wonnu telo to maama ye cheɡa mo. Wɛ yei amo wo. Ko nam dae 

vwa mo a fɔe.  
21 Ko kwaɡa ne a laam ma zaŋe a tole a vo Siria de Kilikia jei sem. 22 Ko nam ná ye 

Yezu Krista tɔɡena balo na tiɡisi daane Judea te-nia yam ne to, banto yi déem ta wo 

nɛ amo. 23 Ba nam niɡi nɔɔna badaara na tɛ amo taane ba we, “Nɔɔno wolo déem na 

bɛɛse debam to laam zaɡe o kikia, ye o wora o tɔɔle Wɛ kwor-ywoŋa kam se o pa 

nɔɔna ba ba sɛ Yezu Krista. Ko nam ye Yezu chwoŋa kam konto mo o déem kwaana se 

o ya chɔɡe-ka.” 24 Ba na niɡi amo taane konto to, ko ma pa ba zuli Wɛ lanyerane.  

2 

Pɔɔl de Yezu totoŋa nakwa taane  

1 Bena fuɡa-yana na kɛ to, a ma jwoori a vo Jerusalem. A ma tɔɡe de Banabas a vo, 

ye a ja Titusi a woli da.* 2 Ko nam ye Wɛ mo bere-ne pa a vo dáane. A ma vo a na balo 

na ye nenɛɛne Yezu tɔɡena yiɡa tiina to. A na nɛ-ba to, a ma pa debam yerane mo 

jeini dé ŋɔɔne daane, se a pa ba lɔre kwor-ywoŋa kalo amo na yeini a tɔɔle a bere 

dwi-ɡɛ tiina bam to. A ba laɡe se a déem na tɔɡe chwoŋa kalo to, de a na wo kalo 

wone leile to ji kafɛ.  
3 Titusi wolo na tɔɡe de amo o vo Jerusalem to maa ye Girisi tu. Ba nam wo fe‑o ba 

pa se o ɡwoni o peini, ne Juu tiina bam na ke tei to.* 4 Nɔɔna badaara nam wora ba na 

pae se ba ye Yezu tɔɡena ye ba dae to. Nɔɔna bam konto ya ŋɔɡe mo ba zo Yezu kɔɡɔ 

kom wo, se ba maane debam ba nii dé na jeɡe dé tete ye dé me de Yezu Krista tei to. 

Ba nam laɡe se ba pa dé jwoori dé ji kabɛ mo Juu tiina chullu tem ŋwaane ye de maŋe 

dé le dé tete te wone. 5 Dé nam wo pɛ ba na chwoŋa se ba ke konto dwoŋi de fenfee 

de, se ba yé wane ba chɔɡe cheɡa kalo abam na maŋe á tɔɡe Wɛ kwor-ywoŋa kam 

ŋwaane á sɛ to.  

6 Amo déem na vei a ŋɔɔne de balo na ye nenɛɛne Yezu tɔɡena yiɡa tiina to, ba wo 

taɡe-ne we, amo berem dem muri, naa de ɡɛ kolokolo se a woli da. Nɔɔna bam konto 

ná seene ba ye yiɡa tiina, naa ba ná dae, ko dae kolokolo amo tei ne. Wɛ nam ba kuri 

nɔɔna daane de ba na pae ba tete ye tei to. 7 Banto nam nɛ we, Wɛ seene o tiŋi-ne se a 

kwei o kwor-ywoŋa kam a ja vo a bere dwi-ɡɛ tiina, se ko maŋe de o na ke-ka Piita 

jeŋa ne se o ma bere Juu tiina tei to. 8 Piita maa ye Yezu totoŋa nakwe se o vo o woli 

Juu tiina bam. Amo de maa ye o tontoŋeno se a vo a woli dwi-ɡɛ tiina. Ko maama 

nam ye Wɛ dam ŋwaane mo. 9 Jemsi, de Piita, de Jɔn balo na ye nenɛɛne Yezu tɔɡena 

dedɛɛra to ma lɔre we, ko ye Wɛ mo pɛ-ne zaane se a taa toŋe totoŋe dem konto. 

Konto ŋwaane ba ma sɛ amo de Banabas dedaane dé na toŋe de-ba tei to, ye ba ja dé 

jea. Debam maama ma sɛ we, amo de Banabas jeɡe se dé vo dwi-ɡɛ tiina jei sem ne 

mo dé bere-ba Wɛ kwor-ywoŋa kam. Banto de maa wó vo ba tɔɔle-ka Juu tiina jei sem 

ne. 10 Woŋo kodwoŋi yerane ŋwaane mo ba lwoori debam se dé yé swei ko ni ne. Ko 

ye se dé kwaane dé woli yiniɡa tiina balo na wo ba kɔɡɔ kom wone to. Amo ya maŋe 

a laɡe se a ke konto dwoŋi mo.  

Chullu tɔɡem taane  

11 Ko daare maŋa kalo Piita na tu Antioka ye a na‑o to, a laam ma bwɛ‑o nɔɔna yiɡa 

ne se a bere‑o we, o daa ba tɔɡe cheɡa chwoŋa. 12 O na bobo o yi Antioka to, o yeini o 

jeini de dwi-ɡɛ tiina balo na sɛ Yezu to o di ba wodiu. Ko daare nɔɔna badwonna 

Jemsi na toŋe to laam ma ba dáane. Banto na yi to, Piita ma pipiri o boboŋa ye o ve se 

o taa tɔɡe o di wodiu dwi-ɡɛ tiina tei ne. O pɔɔre o tete konto, kolo ŋwaane o kɔre 

balo na bere we, wolo maama na tɔɡe Wɛ chwoŋa to jeɡe se o ɡwoni o peini, ye o tɔɡe 

Juu tiina chullu tem na ye tei to. 13 Juu tiina balo na tu ba sɛ Yezu to badaara de tɔɡe 

ba jeɡe ni-zɛ ni-zɛ, nenɛɛne Piita na ye tei to. Ko laam ma pa se Banabas de sɛ ba kikia 

yam, ye o kɔre se o tɔɡe chwoŋa chekke. 14 Konto mo a nɛ we, ba daa ba tɔɡe cheɡa 

kalo Wɛ kwor-ywoŋa kam na bere to. A laam ma zeɡe ba maama yiɡa ne ye a ta de 

Piita a we, “Nmo ye Juu tu mo. N kikia nam tɔɡe dwi-ɡɛ tiina chwei mo, ne n dae Juu 

tu mo tei. Bɛ mo ye n laam boŋe se n fe dwi-ɡɛ tiina bam se ba taa sɛ Juu tiina chullu 

tem?”  
15 Ko ye cheɡa mo, ba loɡe debam Juu tiina dwi wone mo, ye dé dae dwi-ɡɛ tiina 



balo na yeiri Wɛ nia yam to. 16 De konto de, dé laam tu dé lɔre we, nɔɔno wó na cheɡa 

Wɛ tei ne mo de o na ke o wo-dedoa de Yezu Krista to, se ko dae o kikia na tɔɡe Wɛ 

ni-kaana yam to ŋwaane.* Konto to, dé tu dé ke dé wo-dedoa dé sɛ Yezu Krista, se ko 

pa dé na cheɡa Wɛ tei ne. Dé daa ba nia Wɛ nia yam tɔɡem kikia na ye tei to, kolo 

ŋwaane dé yei we, nɔɔn-nɔɔno bá wane o na cheɡa Wɛ tei ne o kikia na tɔɡe o 

ni-kaana yam tei to ŋwaane.  
17 Debam balo na me de Yezu Krista to jeɡe teena we, dé wó na cheɡa Wɛ tei ne. 

Debam nam ná tu dé ji nɔn-chechɔɡero Wɛ ni-kaana yam seeni, konto wó bere we 

Yezu tete mo ɡane debam se dé tusi mo na? Konto bere ko bá taa ye cheɡa. 18 Wolo 

nam ná pipiri o jwoori o sɛ Juu tiina chullu tem, o na maŋe o yaɡe te tɔɡem te na bá 

wane te pa o na cheɡa Wɛ tei ne to ŋwaane, konto tu seene o ye wolo na tusi Wɛ 

chwoŋa ne to mo. 19 Amo nam tɔɡe Wɛ ni-kaana yam ŋwaane a le a tete ya dam kuri 

ne. Ko nye de a teɡa mo Wɛ ni-kaana yam seeni, se a wane a na ŋwea Wɛ tei ne. 20 Ba 

déem na paɡe Yezu Krista daɡara yuu ne pa se o te wɛɛne to, ko nye de amo tɔɡe 

ded‑o mo a te. Amo tete daa ba jeɡe ŋwea, ye Yezu Krista nam mo wo a bochare ne o 

ŋwe.* Amo na jeɡe ŋwea loɡo baŋa ne tei to, ko ye amo na ke a wo-dedoa a sɛ Wɛ Bu 

Yezu to ŋwaane mo. Wonto jeɡe amo swono, ye o sɛ se o te se o wane o jwoŋi a ŋwea 

o yaɡe. 21 Amo bá sɛ se a ve Wɛ zaane dem o na pɛ-ne to. Nɔɔno nam ná wane o na 

cheɡa Wɛ tei ne de o na tɔɡe o ni-kaana yam tei to, ko ya wó bere we Yezu Krista 

toone dem ye kafɛ mo.  

3 

Dé na wó na cheɡa Wɛ tei ne tei to  

1 Abam Galatia tiina boboŋa tera á yuu ne. Bera mo tulimi abam pa se á swa daa 

tera? Ba déem tɔɔle ba bere abam jaja ko na ke tei ye Yezu Krista te daɡara kam yuu 

ne to. 2 Amo laɡe se a bwei abam woŋo kodwoŋi yerane mo a nii: Abam déem na sɛ 

Wɛ Sin-laao kom se ko taa wo á tei ne to, bɛ mo pɛ ko ke? Ko ye abam kikia na tɔɡe 

Wɛ ni-kaana yam to ŋwaane mo na? Aawo. Ko ye á na sɛ o kwor-ywoŋa kam á na niɡi 

to ŋwaane mo. 3 Bɛ mo ye á boboŋa jei konto? Abam na bobo se á tɔɡe Yezu to, á dɛ 

Wɛ Sin-laao kom dam ŋwaane mo á tɔɡe‑o. Á laam boŋe se á pipiri á da á tete dam 

ŋwaane mo se á vo á ti na? 4 Wonnu telo maama na yi abam to wó ji kafɛ mo á tei ne 

na? Aawo. Te bá wane te ji kafɛ! 5 Wɛ nam woli abam de o Sin-laao kom, ye o daare o 

ma o dam o ke wo-kenkaɡela á tei ne. O na ke konto to, ko ye á kikia na tɔɡe o nia 

yam to ŋwaane mo na? Aawo. Ko nam ye á na sɛ o kwor-ywoŋa kam á na niɡi to 

ŋwaane mo.  
6 Ko ná ye Abaraham, ko popone Wɛ tɔnɔ kom ne ko we, Wonto ke o wo-dedoa de 

Baŋa Wɛ, ye konto ŋwaane mo Wɛ pɛ o na cheɡa.* 7 Konto wó pa á lɔre we, Abaraham 

dwi tiina chekke ye balo na ke ba wo-dedoa de Wɛ to mo. 8 Faŋa faŋa to ba maŋe ba 

popone Wɛ tɔnɔ kom ne we, Wɛ wó pa dwi-ɡɛ tiina de na cheɡa o tei ne, ba na ke ba 

wo-dedoa ded‑o to ŋwaane. Mo kokuri Wɛ ma pa Abaraham wuuri o lɔre o 

kwor-ywoŋa kam na wó taa ye tei to. O ma ta ded‑o o we, “Amo wó da nmo baŋa ne 

mo a swɛ loɡo baŋa dwi maama swolim.”* 9 Konto to, balo maama de na ke ba 

wo-dedoa de Wɛ, ne Abaraham déem na jeɡe wo-dedoa tei to mo wó jwoŋi swolim Wɛ 

tei ne.  
10 Ko nam ná ye balo na tiini ba jeɡe boboŋa we, ba wó na cheɡa Wɛ ni-kaana yam 

tɔɡem ŋwaane to, Wɛ sɔla ta wó taa wo ba baŋa ne mo. Ko popone Wɛ tɔnɔ kom ne ko 

we, “Wolo maama ná wo sɛ se o toŋe o tɔɡe kolo maama na popone ko ke Wɛ nia tɔnɔ 

kom wone to, Wɛ wó sɔɔle lwarem o yaɡe kotu baŋa ne.”*  
11 Dé nam yei lanyerane we, nɔɔn-nɔɔno bá na cheɡa Wɛ tei ne de o ná tɔɡe o nia 

yam yerane. Ko nam popone we, “Wolo na jeɡe cheɡa Wɛ tei ne to wó na ŋwea o 

wo-dedoa kam ŋwaane.”* 12 Wɛ ni-kaana yam nam ba tɔɡe wo-dedoa keim na ye tei to. 

Ya nam tɔɡe nɔɔno kikia na ye tei to mo, ne ko na popone we, “Wolo kikia na yɔɔre ya 

tɔɡe Wɛ ni-kaana yam to wó na ŋwea ya baŋa ne.”*  

13 Dé ya laɡe dé na chɔɡem, dé kikia na wo tɔɡe Wɛ ni-kaana yam maama to ŋwaane. 

Yezu Krista nam teɡe daɡara kam yuu ne mo o ma ŋwe de wɛleera jene, ye o le debam 

chɔɡem dem konto wone. Wɛ ma pa se Yezu leiri debam yuu ne, ye o na chɔɡem delo 

na maŋe de debam to. Ko ye nenɛɛne ko na popone we, “Wolo maama ba ná leiɡi daa 

yuu ne ba ɡo, Wɛ sɔɔle lwarem mo o yaɡe kotu yuu ne.”* 14 Yezu Krista déem sɛ se o 

na chɔɡem dem konto, se ko wane ko pa dwi-ɡɛ tiina de na chwoŋa se ba na Wɛ 

swolim o ŋwaane, ne Abaraham na nɛ Wɛ swolim tei to. Konto ŋwaane, debam wó 

wane dé jwoŋi Wɛ Sin-laao kom, ne Wɛ na pwooli se o pa debam tei to, dé na ke dé 

wo-dedoa dé sɛ‑o to ŋwaane.  

Wɛ ni-kaana yam kuri na ye tei to  

15 A nu-bia bam, a laɡe a ma loɡo baŋa cheɡa mo a ma bere abam Wɛ cheɡa kam na 

ye tei to. Nɔɔna balei ná ke ni-sɛɛm, ye ba ná ɡwoni ni ba pa daane, nɔɔn-nɔɔno daa 

bá wane o chɔɡe ba ni dem konto, naa o ke woŋo kodwoŋi o daa woli da. 16 Wɛ déem 

pwooli se o zeini Abaraham de wo-laaro, se o daare o zeini o dwi dem de. Ko na 

popone Wɛ tɔn-dwoŋo kom ne tei to, ko wo popone we, “o dwi tiina.”  Ko nam 

popone we, “o dwi dem”  mo.* Konto ba bere we nɔɔna dedɛ taane mo ba ŋɔɔna. Ko 

nam ye nɔɔno dedoa taane mo, ye dwi tu wom konto ye Yezu Krista mo. 17 Wɛ déem 

ɡwoni ni de Abaraham ye o pwooli kampwola de ŋwaane. Konto kwaɡa ne, bena bia 

yana de fintɔ (430) laam na kɛ to, o daa ma kwei o ni-kaana yam o pa Juu tiina. Amo 

na laɡe se á lɔre kolo to mo ye we, Wɛ ni-kaana yam konto ware ya chɔɡe ni-ɡwonim 

delo o ya na maŋe o pa Abaraham to. Ya ta maa ware ya pa o kampwola kam ji kafɛ. 
18 Wɛ nɔɔna bam ya ná wae ba jwoŋi o wo-laaro tem o ni-kaana yam ŋwaane, ko ya 

daa bá taa ye o kampwola kam ŋwaane. Dé nam yei we, Wɛ déem zeini Abaraham o 

kampwola kam ŋwaane mo.  
19 Ko na ye konto to, bɛŋwaane mo Wɛ kwei o ni-kaana yam o ke o nɔɔna jeŋa ne? O 

kwei-ya o woli de o kampwola kam se ya wane ya pa dé lɔre tusim na ye tei to mo. Ya 

déem jeɡe se ya taa wora se ko vo ko yi maŋa kam Abaraham dwi tu wom na wó ba 

loɡo baŋa to mo. Wonto maa ye wolo Wɛ na tiŋi o ni dem o ŋwaane to. Wɛ déem tɔɡe 

o malese jeŋa mo o kwei o nia yam o pa o nɔɔna bam, ye yiŋinu mo wora ba tetare 

laŋa ne. 20 Yiŋinu maŋe se o taa wora nɔɔna balei laŋa ne mo. Wɛ nam na ye ŋo dedoa 

to mo pa se o tete ɡwoni o ni de Abaraham ye yiŋinu tera.  
21 Konto maama nam bere we Wɛ ni-kaana yam de o kampwola kam ware ya maŋe 

daane mo na? Aawo, ko bá ye konto. Ni-kaane tera de na wó wane de pa nɔɔna na 

ŋwea Wɛ tei ne. Ni-kaane konto dwoŋi ya ná wora, dé ya wó wane dé tɔɡe de baŋa ne 

dé na cheɡa Wɛ tei ne. 22 Wɛ tɔnɔ kom nam bere debam we, nabiina maama wo 

wɛleera dam kuri ne mo, ye ba daa ba jeɡe chwoŋa se ba tɔɡe da ba ma jwoŋi ba tete. 

Konto to, ko ye balo na ke ba wo-dedoa ba sɛ Yezu Krista to mo wó jwoŋi wo-laaro 

telo Wɛ na pwooli se o pa-ba to, Yezu na jeɡe ba cheɡa to ŋwaane.  
23 Ko daare maŋa kam Wɛ ta na wo pore chwoŋa se dé ke dé wo-dedoa dé sɛ Yezu to 

mo Wɛ ni-kaana yam cheiŋi debam, ye dé laam ba dé lɔre wo-dedoa chwoŋa kam na 

ye tei to. 24 Konto mo Wɛ ni-kaana yam déem jeɡe debam ya kwɛa, se ko vo ko yi 

maŋa kam dé na lɔre Yezu Krista to, se dé laam na cheɡa Wɛ tei ne dé wo-dedoa kam 

ŋwaane. 25 Wɛ laam na pore chwoŋa se dé ke dé wo-dedoa de Yezu to, woŋo daa tera 

ko na wó taa tei debam.  
26 Abam na me de Yezu Krista to, á maama ye Wɛ bia, á na jeɡe wo-dedoa ded‑o to 

ŋwaane. 27 Abam wolo maama na jwoŋi sɛɛm pa se o me de Yezu Krista to laam nye de 

Yezu tete mo. 28 Konto to, popɔra tera Juu tu de dwi-ɡɛ tu laŋa ne. Popɔra ta tera 

kabaa de wolo na tei o tete to laŋa ne. Ko ná ye baaro naa kaane de, popɔra ta tera. 

Abam na me de Yezu Krista to, á maama ye ŋo dedoa mo. 29 Abam na ye Yezu nyem 

to, ko pa se á tɔɡe á ye Abaraham dwi tiina mo. Á maa wó jwoŋi wo-laaro, nenɛɛne 

Wɛ déem na pwooli kampwola de Abaraham tei to.  

4 
1 Ko nye de bu wolo na wó ba o jwoŋi o kwo sɔŋɔ o taa tei to mo. Wonto ta ná ye 

nɔn-doŋo, ba maa yeini ba ke‑o ne kabaa mo tei, ye ba nam yei we wonto mo wó ba o 

taa tei o kwo wonnu maama. 2 O na ye nɔn-doŋo konto to, nɔɔna mo wora ba na nii o 

wonnu baŋa ne ba pa‑o, se ko taa vei maŋa kam o kwo na kuri se o taa tei o wonnu 

tem to. 3 Ko ye bedwe mo de debam de. Dé boboŋa déem ta na wo kweere se dé lɔre 

Wɛ cheɡa kam na ye tei to, loɡo baŋa wo-yɔɔro mo tei debam ne dé ye kabɛ mo tei. 



4 Ko daare maŋa kam dé Kwo Wɛ na kuri to na seene ka yi to mo o déem toŋe o tete 

Bu se o ba loɡo baŋa. O na tu to, ko ye kaane mo loɡe‑o, ye o sɛ o tɔɡe Wɛ nia yam, 
5 se o wane o jwoŋi balo bam ni-kaana yam na tei to. O ma ŋwe dé wɛleera jene se ko 

pa dé wane dé ji Wɛ bia. 6 Dé na seene dé ye Wɛ bia to, o ma toŋe o Bu wom Jworo 

kom se ko ba ko taa wo dé bochara ne, ye ko pae dé bwoi Wɛ we, “Dé Kwo, Baba.” 
7 Konto maa bere we, dé daa dae kabɛ, se dé laam ye Wɛ sɔŋɔ bia mo. Dé nam na ye 

Wɛ bia konto to, Wɛ wó pa dé jwoŋi o wo-laaro tem maama dé taa tei.  

Pɔɔl jeɡe lwia Galatia tiina ŋwaane  

8 Faŋa faŋa to abam déem ya yeiri Wɛ, pa se loɡo baŋa wo-yɔɔro tei abam ne á ye 

kabɛ mo tei. Wo-yɔɔro tem konto pae se te ye wa mo ye te dae kolokolo. 9 Ko daare 

leile konto mo abam laam tu á lɔre Wɛ. Ko na ye cheɡa to, Wɛ mo pɛ abam chwoŋa se 

á lɔre‑o. Ko na ye konto to, bɛ mo ye á laam boŋe se á daa jwoori á ta‑á zuli loɡo baŋa 

wo-yɔɔro telo na ba jeɡe dam ye te ye yiniɡa yerane to? Bɛŋwaane mo á laɡe se á 

jwoori á ba á ta‑á ye te kabɛ? 10 Abam yeini á wae á kuri da yadwonna se á ta‑á 

zuli-ya, ko woli de chane sedwonna, de bena yadwonna de. 11 Amo jeɡe lwia mo a pae 

abam. Dɛ delo amo totoŋa yam maama a na toŋe a pa abam to wó ji kafɛ mo.  
12 A nu-bia bam, a lwoori abam se á ta‑á lwoni-ne de a na tɔɡe Wɛ tei to. Kokuri amo 

déem jiɡi ne á na ye tei to mo. Amo déem na wo abam tei ne to, á wo ke kolokolo á 

ma á chɔɡe a yiɡa. 13 Á wó wane á ɡuli we, amo na bobo a ba abam tei ye a tɔɔle Wɛ 

kwor-ywoŋa kam a bere abam to, ko ye jaweo mo jeɡe-ne ye a ke konto. 14 De konto 

de, a jaweo kom na tiini ko daane abam tei to, á wo sɛ se á yaale-ne. Abam nam ke-ne 

lanyerane, ne a ye Wɛ maleka mo tei. Ko maa nye de á na wó zuli Yezu Krista tete tei 

to. 15 Abam déem jeɡe wopwolo de amo. Amo yei lanyerane we, á ya ná wae á yera, á 

ya wó fɔ á pa-ne, ne ko ya ná wó wane ko woli-ne. Bɛ nam mo kea ye á wopwolo kom 

chɔɡe? 16 Amo na pɛ se á lɔre cheɡa kam to ŋwaane mo pɛ se a ji abam dono na?  
17 Ko nam ná ye nɔɔna balo na pipiri Wɛ cheɡa kam ye amo maŋe a ta ba taane to, 

banto kwaane ba ke abam lanyerane mo se á boboŋa tɔɡe-ba, ye ba nam ba boŋe se ba 

zeini abam. Ba laɡe se ba chɔɡe amo de abam mo daane, se á daare á ta‑á ke banto 

lanyerane. 18 Nɔɔno ná ke o dwonna lanyerane, ye o ná seene o boŋe se o woli-ba, 

konto lana. Ko seene ko lana maŋa maama mo, ye ko ba jeɡe se ko taa ye maŋa kalo 



yerane amo na wó taa wo abam tei ne to.  
19 A bia bam, amo toŋe abam ŋwaane pa se ko chɛ a yera ne, ne kaane na viriɡi puɡa 

tei to mo. Amo wó taa jeɡe lwia konto a pa abam, se ko vo ko yi maŋa kam á na wó 

ta‑á jeɡe Yezu Krista kikia á ŋwea ne to. 20 Amo tiini a laɡe se a taa wo abam tei ne mo 

leile konto. Dé ya ná wae dé na daane, dé ya wó wane dé ŋɔɔne daane se dé ke ni 

dedwe. Ko nam na ye tei to, a yeiri a na wó ke tei se a zeini abam.  

Haɡara de Sara taane  

21 Abam balo na boŋe se á kwei á tete á pa Wɛ ni-kaana yam to daa ta wo lɔre Wɛ nia 

tɔnɔ kom na bere tei to. 22 Wɛ tɔnɔ kom bere debam we, dé nabaaro Abaraham déem 

jeɡe bia balei. Kaane wodwoŋi na ye kabaa o sɔŋɔ ne to mo loɡe bakeira dedoa o pa‑o. 

Ko daare o tete kaane wom de ma lo bakeira o woli da. O tete nenɔŋa kaane wom yere 

mo Sara, ko daare kabaa kam yere mo Haɡara. 23 Bakeira kalo kabaa kam na loɡe to 

lora tɔɡe nabiina chwoŋa na ye tei to mo.* Ko daare bakeira kalo o nenɔŋa kaane wom 

na loɡe to lora nam tɔɡe Wɛ kampwola kam ŋwaane mo. 24 Ko maa ye memaŋe mo de 

kaana bam konto, se ko bere debam chwei selei tɔɡem na ye tei to. Kaana balei bam ta 

bere debam Wɛ na ɡwoni ni de o nɔɔna kuni belei tei to mo. Haɡara mo bere 

ni-ɡwonim delo Wɛ na ke o pa Juu tiina bam Sinayi peo kom yuu ne to. Balo na tɔɡe 

ni-ɡwonim dem konto nye de kabɛ mo, ne Haɡara de o bia na ye kabɛ tei. 25 Sinayi peo 

kom wo Arabia ne mo, ye jei sem konto ye Haɡara de o bia bam nyem. Juu tiina de 

nam tɔɡe ni-ɡwonim delo Wɛ na ke dáane to mo. Konto to, Jerusalem na wora zem to 

de ko nɔn-bia bam maama de ye kabɛ mo, de Wɛ ni-kaana yam na tei-ba to. 26 Ko nam 

ná ye Wɛ teo Jerusalem kom chekke, konto ye teo kolo debam na ye ko nɔn-bia to mo. 

Ko maa nye de debam nu wolo na loɡe debam ye dé dae kabɛ, ne Sara déem na loɡe 

bu ye o dae kabaa tei to. 27 Ko popone Wɛ tɔnɔ kom ne we:  

“Nmo wolo na ye kadeɡa  

ye n ta wo jaane puɡa n lo bu to,  

baɡe n yaɡe de wopwolo,  

nmo na wó di ywoni to ŋwaane.  

Kokuri kaane wolo baro ya na yaɡe‑o to  

laam wó ba o taa jeɡe bia,  

se ko dwoni kaane wolo de o baro ta na wo daane to.”*  
28 A nu-bia bam, ko ná ye abam, á laam jiɡi Wɛ tete sɔŋɔ kom bia o kampwola kam 

ŋwaane mo, nenɛɛne Sara bu Izaak lora kam na tɔɡe tei to. 29 Faŋa faŋa to Abaraham 

bu wolo lora na tɔɡe nabiina chwoŋa to mo bɛɛse o bu wolo lora na tɔɡe Wɛ Sin-laao 

kom chwoŋa to. Wɛ tete bia bam ta nae bɛɛsem konto dwoŋi de zem maama. 30 Wɛ 

tɔnɔ kom nam bere debam we, “Zeili kaane wolo na ye kabaa to de o bu-baaro wom se 

ba viiri. Kolo ŋwaane kaane wonto bu wom bá tɔɡe de n tete nenɔŋa kaane bu wom o 

pɔɔre nmo wonnu tem o taa tei.”*  
31 A nu-bia bam, dé na ye Wɛ bia tei to mo bere we dé nye de Abaraham tete nenɔŋa 

kaane wom bia ye dé tei de tete, se dé yé taa nye de kabaa kam bia.  

5 

Dé na wó taa tei dé tete tei to  

1 Yezu Krista na jwoŋi debam o yaɡe to, ko ye se dé taa tei dé tete mo. Konto 

ŋwaane, á fɔɡe á che á tete se á daa yé sɛ á tɔɡe chwoŋa kalo na wó pa á jwoori á ji 

kabɛ.  
2 Nam cheiɡi-na amo Pɔɔl na laɡe a ta kolo de abam to. Á ná kwei á tete á pa Juu 

tiina chullu tem ye á tɔɡe ba na ɡwoni ba peina tei to, á daa ba jeɡe nyɔɔre Yezu 

Krista tei ne. 3 Amo laɡe a ta a bere abam jaja we, abam wolo maama ná sɛ se ba 

ɡwoni o peini, konto tu jeɡe se o sɛ Wɛ nia yam maama se o daare o taa toŋe o 

tɔɡe-ya. 4 Abam balo na boŋe se á na cheɡa Wɛ tei ne o nia yam tɔɡem ŋwaane to yiɡa 

nam le mo de Yezu Krista, ye o zaane dem daa tere á tei ne.  
5 Ko daare Wɛ Sin-laao kom nam wo debam balo na ke dé wo-dedoa dé sɛ Yezu to tei 

ne, ye dé jeɡe teena lanyerane we, dé wó na cheɡa Wɛ tei ne. 6 Dé na me de Yezu 

Krista to, dé ná ɡwoni dé peina, naa ya ná wo ɡwoni, ko dae kolokolo. Woŋo kolo 

nam na ye wo-chɛɔ to mo ye se dé taa jeɡe wo-dedoa de Yezu, se ko pa dé taa tɔɡe 

da-swono kikia lanyerane.  

7 Abam déem yɔɔre á tɔɡe Wɛ chwoŋa lanyerane. Wɔ nam mo cheɡe á chwoŋa se á 

daa yé ta‑á tɔɡe cheɡa kam? 8 Ko bere ko bá taa ye Wɛ mo cheɡe abam konto. Wonto 

nam mo bwoŋi abam se á ta‑á tɔɡe‑o. 9 Ko nye ne dé na yeini dé tɛ dé we, “Sabɔle 

fenfee ná wora bworobworo mun-lɛɛre wone, ko wó pa de maama fole mo.” 10 Debam 

maama na me de dé Teiru Yezu Krista to, a yei we dé wó taa jeɡe boboŋa bedwe. 

Wolo wom na jeɡe abam boboŋa o chɔɡe to nam jeɡe se o na chɔɡem de o keim-lɔŋɔ 

kom, o na maŋe o ye tei de.  
11 A nu-bia bam, amo ba bere we, nɔɔno ná tɔɡe Wɛ, o jeɡe se o ɡwoni o peini. Amo 

ya ná bere konto dwoŋi, nɔɔna bá bɛɛse-ne de a berem dem, kolo ŋwaane amo na bere 

Yezu toone dem daɡara kam yuu ne tei to ya bá taa ye ta-balɔrɔ nɔɔna tei ne. 12 Amo 

nam na boŋe tei to, ko ya lana se balo na jeɡe abam ba daana to tiini ba ɡwoni ba tete 

yera, ye ko dae ba peina ɡwonim yerane.  

Wɛ Sin-laao kom na zeini debam tei to  

13 A nu-bia bam, Wɛ na bwoŋi abam se á ta‑á tɔɡe‑o to, ko ye se á laam ta‑á tei á tete 

mo. Á na seene á tei á tete konto to, á nam yé pa se á kikia taa tɔɡe wo-zɔɔna yalo 

maama á fera na zo to. Nam ta‑á yei-na se á ta‑á tɔɡe swono chwoŋa se á ta‑á ma woli 

daane. 14 Kokuri Wɛ nia yam maama bere woŋo dedoa mo we, nɔɔno maama jeɡe se o 

taa swoi o dwoŋi se ko maŋe de o na swoi o tete tei to.* 15 Abam nam ná yeini á ke 

daane ne vara mo chiŋi ye ba done daane tei to, á ta‑á yei se á wó ba á chɔɡe á tete de 

á dwi maama.  
 

16 Nam cheiɡi-na kolo kom a na laɡe a ta to. Pa-na se Wɛ Sin-laao kom taa cho abam 

Wɛ chwoŋa wone, se á yé ta‑á sɛ á tɔɡe wo-zɔɔna yalo á fera na zoore to.* 17 Kolo 

ŋwaane debam nabiina boboŋa na laɡe kolo to ba jeɡe fera ko pa Wɛ Sin-laao kom. 

Wɛ Sin-laao kom de fera na zoore kolo to de nam ba jeɡe fera debam boboŋa wone. 

Ko maa bere we wonnu tem konto telei boboŋa ware ya maŋe daane. Ko ma pa se dé 

daa ware dé boboŋa wonnu dé ke. 18 Wɛ Sin-laao kom nam ná cho abam, Wɛ ni-kaana 

yam daa ba jeɡe se ya taa tei abam.  

19 Ko ná ye kikia yalo nabiina boboŋa na laɡe to, yanto wae ya lɔre jaja. Ya tɔɡe 

wo-zɔɔna keim de wo-diɡiru kikia yalo maama na tɔɡe ka-laɡa chwoŋa to mo. 20 Ya ta 

tɔɡe jwona kaanem de liri kikia. Ya pae se nɔɔna chuli daane ye ba jaane daane. Ya 

maa pa-ba puseŋa, de ban-zɔŋɔ, ye ba laɡe kamunim ba pa ba tete. Ya maa pae se 

nɔɔna pɔɔre daane yera yera. 21 Ya daa ta pae se nɔɔna wo ɡweena de ba dwonna, ba 

daare ba ye sa-nyɔra, ye ba ke poweeni de. Ya maa daare ya pae se ba ke wo-yɔɔro 

tedaara konto dwoŋi. Amo nam ta wó fɔɡe a kaane abam a woli da we, abam balo na 

yeini á ke wonnu tento dwoŋi to bá tɔɡe á na jeiŋa jei Wɛ paare dem wone.  
22 Ko daare Wɛ Sin-laao kom na pae se nɔɔna ye tei to, konto pae se nɔɔna jeɡe 

swono mo, de wopwolo, de bochare-zuru, de ban-peno, de da-zula, de ka zeini daane, 

de wo-dedoa keim, 23 de ka-taa-neɡe-daane, de ka-ja-n-tete. Ni-kaane nam tera de na 

vae keim-laaro tento dwoŋi. 24 Ko ná ye debam balo na ye Yezu Krista nyem to, dé 

maŋe dé pa se dé tete boboŋa daa ba tei debam, se dé daa yé taa tɔɡe wo-zɔɔna yalo 

dé fera na zoore to. 25 Wɛ Sin-laao kom na pɛ dé na ŋwe-doŋa to, dé pa-na se ko taa 

cho debam dé ŋwea wone. 26 Dé nam yé bere dé tete de dé dwonna, se dé yé lwɛ-ba, 

naa dé ke-ba puseŋa.  

6 

Dé na jeɡe se dé taa zeini daane tei to  

1 A nu-bia bam, á ná lɔre we nɔɔno ke keim o tusi, abam balo na jeɡe Wɛ Sin-laao 

kom dam to wó pa se o jwoori o tɔɡe chwoŋa, ye á ta zuri á yera se á ta‑á neɡe‑o. Á 

nam ta‑á yei á tete, se ko yé wane ko soɡe abam se á de tɔɡe á tusi. 2 Ta‑á woli-na 

daane se á ta‑á yaara á pa daane. Á ná yeini á ke konto dwoŋi, á wó ta‑á tɔɡe Yezu 

Krista ni dem o na bere to.  
3 Abam wolo ná bere o tete kamunni ye o dae kolokolo, konto tu ɡane o tete mo. 

4 Nɔɔno maama jeɡe se o taa nii o tete kikia na ye tei to mo. Konto tu nam ná nɛ we o 

kikia yam lana, o laam wó wane o taa jeɡe teera de o tete na ke kolo to, ko dae se o 

kwei o maŋe de o dwoŋi kikia na ye tei to. 5 Kokuri nɔɔno maama jeɡe se o kikia taa 

tɔɡe o tete na ye tei to mo.  
6 Nɔɔno wolo ba na zamese‑o Wɛ taane to jeɡe se o pɔɔre wo-laaro telo o na tu o na 



to o pa o berem tu wom mo.  
7 Á yé ɡane á tete, se nɔɔn-nɔɔno bá wane o kwoli o na ke kolo to Wɛ yiɡa ne. Nɔɔno 

kikia na wó pa o na nyɔɔre delo to nye de valo na duɡi o kara, ye o jeɡe se o jwoori o 

ba o zaɡe wonnu telo dwi o na duɡi to mo. 8 Nɔɔno nam ná tɔɡe kikia yalo o tete 

boboŋa na laɡe to yerane, o nyɔɔre mo wó taa ye toone na wó chɔɡe‑o to. Ko daare 

nɔɔno nam ná tɔɡe kikia yalo Wɛ Sin-laao kom na pɛ‑o se o taa ke to, konto tu nyɔɔre 

mo wó taa ye Wɛ ŋwe-doŋa kalo o Sin-laao kom na wó pa‑o to. 9 Konto ŋwaane, dé 

nam yé pa se jawɔrɔ zo debam se dé yaɡe wo-laaro keim. Dé ná fɔɡe dé zeɡe konto 

dwoŋi, dé laam wó ba dé na nyɔɔre delo na lana to. 10 Konto ŋwaane, dé ná nɛ chwoŋa 

maŋa de maŋa, dé jeɡe se dé taa ke wo-laaro mo dé pa nɔɔna maama, ko fɔɡe ko dae 

dé nu-bia balo de na jeɡe wo-dedoa de Yezu Krista to.*  
 

11 Ta‑á nia, amo tete laam na mɛ a jeŋa a popone botare-bi-kamuna yanto se a pa 

abam.  
12 Ko ná ye nɔɔna balo na kwaane se ba fe abam se á ɡwoni á peina Juu tiina chullu 

tem ŋwaane to, banto ye balo na laɡe se ba na yere mo nɔɔna tei ne, de ba na ke ba 

tete tei to. Ba nam ba laɡe se nɔɔna taa bɛɛse-ba. Konto ŋwaane mo ba bá sɛ se ba 

bere nɔɔna we, Wɛ wó jwoŋi-ba Yezu Krista na teɡe daɡara kam yuu ne to ŋwaane. 
13 Balo bam nam na sɛ peina ɡwonim to tete nam ba tɔɡe Wɛ nia yam chekke. Ba nam 

laɡe se ba pa abam de ɡwoni á peina mo se ko pa ba na chwoŋa ba taa paale we, 

abam tɔɡe á sɛ se á ɡwoni á peina ne banto tei. 14 Ko nam ná ye amo, woŋo kolo 

yerane amo na wó paale-ko to ye dé Teiru Yezu Krista na teɡe daɡara kam yuu ne se o 

jwoŋi nɔɔna tei to.* Ko maa nye de amo de tɔɡe ded‑o mo a te, se ko bere we loɡo 

baŋa boboŋa daa tera a bochare ne, ye loɡo baŋa nɔɔna yiɡa tera amo wone, ne a ye 

too mo tei. 15 Nmo ná ɡwoni n peini, naa n ná wo ɡwoni-de, konto dae kolokolo. Woŋo 

kolo nam na ye wo-chɛɔ to mo ye se n jwoŋi ŋwe-doŋa Wɛ tei ne. 16 Ko nam ná ye balo 

na tɔɡe ŋwe-doŋa chwoŋa kam to, Wɛ wó pa ba na bochare-zuru, ye o daare o duri ba 

ŋwaŋa lanyerane, ko woli de balo maama na ye o tete nɔɔna chekke to.  

17 Amo daa ba laɡe se nɔɔn-nɔɔno jwoori o daane-ne, kokuri amo na maŋe a jeɡe 

kalwanno telo a yera ne to bere we Yezu mo tei-ne.  
 

18 A nu-bia bam, dé Teiru Yezu Krista zaane dem taa wo á bochara ne. Ameena.  

Tɔnɔ kolo Pɔɔl na popone o pa  

Efesia Tiina to  
Pɔɔl popone tɔnɔ konto o pa Yezu nɔɔna balo na wo Efesia teo wone to, se o bere-ba we, Wɛ jeɡe 

boboŋa mo na lana loɡo kom baŋa maama ŋwaane. Konto nam mo ye se Yezu kɔɡɔ kom maama 

taa jeɡe ni dedwe ba yuu tu wom ŋwaane, se ba daare ba taa jeɡe ba ŋwea se ka bere we ba 

seene ba ye Yezu nɔɔna mo. Pɔɔl ma bere we Wɛ pɛ debam o Sin-laao kom se ko taa ye maana 

mo we, Wɛ wo-laaro tem maama jwa wó ji debam nyem. Pɔɔl ta bere we, Yezu nɔn-kɔɡɔ kom na 

wo jei selo maama ne to nye de nabiinu yera yam na ye tei to mo, pa Yezu Krista tete ye yera 

yam yuu kom. Ba ta nye de diɡa na lɔɡe ka zeɡa to mo, pa Yezu ye kandwɛ-zane delo na pae ka 

zeɡa damma to. Yezu kɔɡɔ kom nam ta nye de kaane wolo baro wom na ye Yezu to mo. Pɔɔl na 

popone tɔnɔ konto to, o déem laɡe se ba ɡa-ko ba bere nɔɔna jei dedɛ ne mo, se ko dae Efesia teo 

yerane wone.  

1 
1 Amo Pɔɔl wolo Wɛ na tiŋi-ne de o tete boboŋa se a taa ye Yezu Krista totoŋa nakwe 

to mo popone tɔnɔ konto. A popone se a pa abam balo na ye Wɛ nɔɔna ye á zoore 

Efesia ne to.* Abam maa ye balo na tɔɡe Yezu Krista de á wo maama to.  
2 Dé Kwo Wɛ, de dé Teiru Yezu Krista wó pa abam zaane de yazura.  

Wɛ na zeini o bia tei to  

3 Baŋa Wɛ wolo na ye dé Teiru Yezu Krista Kwo to maŋe de teem. O yɔɔre o swɛ 

debam swolim, ye o fɔɡe dé bochara de wo-laaro telo maama na ye o Sin-laao kom 

nyem ye te nwoŋi Wɛ telaao ne to, dé na me de Yezu Krista to ŋwaane. 4 Boboa ne ye 

loɡo baŋa daa ta tera to, Wɛ tɔɡe Yezu ŋwaane mo o kuri debam se dé taa jeɡe 

wo-pwoŋo o yiɡa ne ye tusim tera. 5 O na jeɡe debam swono to mo o wuuri o ke o 

boboŋa ne se o pa dé tɔɡe Yezu Krista ŋwaane dé ji o bia. Mo o boboŋa na laɡe se o ke 

kolo to. 6 Konto ŋwaane Wɛ maŋe se o na zula lanyerane de o zaane dem na ba jeɡe 

dwoŋi to. Wɛ kwei o zaane dem konto o pa debam zɛɛra, dé na ye balo na me de o 

Bu-swono Yezu to ŋwaane.  
7 Dé na me ded‑o konto to, o mɛ o toone jana bam mo o ŋwe dé wɛleera jene, se ko 

pa Wɛ saare dé wɛleera yam.* Mo Wɛ zaane dem na tiini de beiŋi tei, 8 ye o ma-de o 

zeini debam se ko ja ɡaale, ye o pa dé na swa de yi-poro lanyerane. 9 O ma pa dé lɔre 

o cheɡa kalo déem na seiɡi to. Mo o na laɡe se o ke kolo to, se ko pa dé lɔre we, o 

boboŋa maŋe ya ja se o tɔɡe Yezu ŋwaane mo o fɔɡe wonnu maama o ke daane. 10 O 

nam boŋe se, maŋa kam o na laɡe to ná yi ka ti, se o pa o boboŋa seene ya ke, se 

wonnu maama mo ke daane se Yezu Krista taa ye te maama yuu tu, ko ná ye telaao 

wonnu tem, de teɡa baŋa wonnu tem maama de.  
11 Dé na me de Yezu to ŋwaane mo Wɛ kuri debam se dé taa ye o nyem. Konto mo ye 

kolo Wɛ na maŋe o ke o boboŋa ne se o ke o pa debam to. O maa ye wolo na pae se 

wonnu maama yɔɔre te ke nenɛɛne o boboŋa na laɡe tei to. 12 Ko ná ye debam balo na 

dɛ yiɡa dé kwei dé teena dé daŋe Yezu Krista baŋa ne to, Wɛ déem kuri debam se dé 

taa ye balo na wó pa o na zula o nenɔŋ-fɔrɔ kom ŋwaane to mo. 13 Ko woli de abam 

balo laam na tu á sɛ Wɛ cheɡa kam to, abam niɡi Wɛ kwor-ywoŋa kalo na pɛ á na 

verem to, ye á ke á wo-dedoa de Yezu Krista. Á na me ded‑o konto to, Wɛ ma ke o 

Sin-laao kom á bochara ne, nenɛɛne o na pwooli se o ke tei to, ye ko ye maana mo ko 

pa abam se ko bere we á seene á ye o nyem. 14 Wɛ Sin-laao kom na wo dé bochara ne 

to, ko dɛ yiɡa ko tiŋi chwoŋa se ko pa dé lɔre we, dé laam wó ba dé na wo-laaro telo 

maama Wɛ na tiŋi se o pa debam to. Ko ta bere debam we, maŋa wó yi se Wɛ fɔɡe o 

jwoŋi debam balo maama na ye o nyem to. Ko maama wó pa se Wɛ na zula o 

nenɔŋ-fɔrɔ kom ŋwaane.*  

Pɔɔl lwoori Wɛ o pa-ba  

15 Wɛ na tiini o zeini abam konto to, amo yeini a ke‑o lei abam ŋwaane maŋa 

maama. Amo niɡi abam taane we, á tɔɡe dé Teiru Yezu de á wo-dedoa, ye á kwori á 

jeɡe Wɛ nɔɔna bam maama swono. 16 Konto ŋwaane mo a ke Wɛ lei ye a kwori a 

lwoori‑o a pa abam. 17 Baŋa Wɛ maa ye dé Teiru Yezu Krista Yuu-tu, ye o ye debam 

Kwo wom na jeɡe paare telaao ne to. A maa yeini a lwoori‑o se o tɔɡe o Sin-laao kom 

baŋa o zeini abam de swa de boboŋ-dɛɛra, se á wane á lɔre o cheɡa kam maama. 18 Wɛ 

wó pa á yia poore se á wane á lɔre o na kuri abam se á ta‑á jeɡe teena o tei ne tei to, 

se á daare á lɔre o wo-laaro tem na tiini te beiŋi tei ye o tiŋi o ni se o kwei-te o pa 

balo na ye o nyem to. 19 Wɛ wó pa se á lɔre o dam dem na daɡa de ɡaale tei, ye o 

ma-de o zeini debam balo maama na sɛ‑o to. O dam-fɔrɔ kom konto bere o na wae o 

toŋe totoŋ-kamunnu tei to. 20 O déem mɛ-de o bi Yezu Krista toone wone mo, ye o 

daare o ma-de o zeiŋi‑o o pa o jeini o jazem seeni telaao ne.* 21 Konto mo Yezu Krista 

laam tei wonnu telo maama na jeɡe dam nabiina baŋa ne to. Ko ná ye dedɛɛra 

maama, de paare maama, o dam dem dwoi te maama. Ko ná ye zem wonnu tem dam 

mo, naa jwa wonnu telo na laɡe te ba to, Yezu dwoi woŋo kolo maama na jeɡe yere 

ko pa nabiina to. 22 Wɛ ma kwei wonnu maama o ke Yezu Krista dam kuri ne, ye o 

daare o tiŋi‑o se o taa ye o kɔɡɔ kom yuu tu, se o taa tei wonnu maama o pa-ba.* 
23 Yezu kɔɡɔ kom konto nam mo nye de o yera yam, ye ko pae se o ŋwea jeɡe kuri. 

Yezu tete de maa pae se woŋo maama na wo jei maama ne to jeɡe kuri.  

2 

Wɛ ŋwe-doŋa kam taane  

1 Abam déem ye balo na ve Wɛ ni, ye á to tusim chwoŋa ne to mo. Ko ma pa se á 

ŋwea tera Wɛ tei ne. 2 Á déem ma tɔɡe chwei selo na ye loɡo baŋa wo-yɔɔro tem nyem 

to, ye á daare á tɔɡe setaana pɛ wolo na tei wɛyuu telaŋ-pwolo chichiri sem to. Wonto 

maa ye setaane delo laam na tei balo na ve Wɛ ni to. 3 Debam maama déem tɔɡe nɔɔna 

bam konto chwei sem mo, ye dé ke wo-zɔɔna yalo dé fera na zoore to. Dé ma yeini dé 

tɔɡe wo-zɔɔna keim, ne dé boboŋa de dé yera na laɡe tei to mo. Debam na maŋe dé ye 

tei to mo bere we, Wɛ ban-zɔŋɔ kom ya jeɡe se ko ba debam baŋa, nenɛɛne nɔɔna 

badaara de na ye tei to.  
4 Ko daare Wɛ nam tiini o jeɡe nɔɔna ŋwaŋa se ko ɡaale. O maa tiini o swoi debam 

dedɛ. 5 Konto ŋwaane mo o pɛ debam o ŋwe-doŋa kam, dé na me de Yezu Krista to 

ŋwaane. Wɛ na zeini debam konto to, ko ye maŋa kalo dé déem na tɔɡe tusim chwoŋa 

ye dé ba jeɡe ŋwea o tei ne to mo. Wɛ nam mɛ o zaane dem mo o jwoŋi abam o yaɡe.* 

6 Dé na me de Yezu Krista to, Wɛ ma pa dé tɔɡe ded‑o dé bi dé na o ŋwe-doŋa kam, ye 

o daare o zeiŋi debam se dé tɔɡe de Yezu dé na jeiŋa jei telaao ne. 7 Wɛ na ke debam 

lanyerane Yezu ŋwaane konto to ye se ko taa bere nɔɔna maŋa maama se ko taa vei 

wuu we, o zaane dem tiini de beiŋi. 8 Wɛ zaane dem mo o mɛ o jwoŋi abam o yaɡe, á 

na jeɡe wo-dedoa de Yezu to ŋwaane. O nam tɔɡe de ŋwaane o chɛ abam zɛɛra mo, 
9 ye ko dae abam kikia ŋwaane, se nɔɔn-nɔɔno yé wane o ke teera Wɛ yiɡa ne. 10 Wɛ ye 

debam Keiru mo. Dé na me de Yezu Krista to, o ma fɔɡe debam de o ŋwe-doŋa kam, se 

dé taa tɔɡe keim-laaro chwoŋa kalo o na maŋe o tiŋi o pa debam se dé da to.  
 

11 Abam nam jeɡe se á ɡuli á déem na ye tei ye Wɛ ta wo jwoŋi abam to. Ba wo loɡe 

abam Juu tiina wone. Á ye dwi-ɡɛ tiina mo. Balo na bere ba tete we ba ye Wɛ nɔɔna 

ye ba ɡwoni ba peina to mo yaale abam de á na yeiri peina ɡwonim to. Banto na 

ɡwoni ba yera tei to nam tɔɡe nabiina kikia mo. 12 Kanto maŋa kam ne, abam de Yezu 

Krista déem yeiri da-jei. Ko ná ye Isarele dwi tiina kɔɡɔ kom, á déem tere ba wone. Ko 

ta ná ye Wɛ nia yalo o na ɡwoni de o nɔɔna ye ya tɔɡe o kampwola kam ŋwaane to, 

abam yiɡa ta tɔɡe ka tera de-ya. Á déem na jeɡe á ŋwea loɡo baŋa ne tei to, Wɛ tera á 

tei ne, ye á ba jeɡe teena kolokolo baŋa ne. 13 Ko daare abam laam tu á me de Yezu 

Krista. Wonto toone jana bam ŋwaane ma pa se á ba á yi Wɛ tei, ye á ya maŋe á ye 

balo na ye yiɡa yiɡa ded‑o to mo.  
14 Yezu Krista mo ye bochare-zuru tu ye o pa se ywoni wo debam laŋa ne, de o na pɛ 

Juu tiina bam de dwi-ɡɛ tiina bam ba ba ji bedwe to. O ma saare siseini delo na 

pwɛ-ba ye ba chuli daane to. 15 O na sɛ se ba ɡo o yera to mo pɛ se Juu tiina ni-kaana 

yam ji kafɛ, de ya na bere chullu telo maama to. Konto baŋa ne mo o fɔɡe Juu tiina 

bam de dwi-ɡɛ tiina bam o ke daane, se ba maama ji Wɛ kɔɡɔ dedoa, ba na me ded‑o 

to ŋwaane. 16 Ba maama na ye kɔɡɔ dedoa konto to, o ma fɔɡe ba de Wɛ daane. O tɔɡe 

o toone dem daɡara yuu ne ŋwaane mo o pa se ba daa ba chuli daane.*  
17 Yezu Krista na tu to, o ma pa dé lɔre Wɛ kwor-ywoŋa kam we, debam maama fɔɡe 

daane, ko ná ye abam dwi-ɡɛ tiina balo déem na ye yiɡa yiɡa ded‑o to, naa debam Juu 

tiina balo na maŋe dé bwola ded‑o to de.* 18 Yezu Krista ŋwaane mo debam maama 

jeɡe chwoŋa se dé taa vei Wɛ tei, Wɛ Sin-laao kom na ye dedoa ye ko wo dé maama 

tei ne to ŋwaane.*  
19 Abam balo na ye dwi-ɡɛ tiina to daa dae veira, nenɛɛne balo yiɡa na tera Wɛ nɔɔna 

bam wone to. Abam laam ye tembia mo Wɛ nɔɔna bam wone, ye á tɔɡe á ye Wɛ sɔŋɔ 

kom bia. 20 Á tɔɡe á ye Wɛ kɔɡɔ kom nɔɔna mo, ye kɔɡɔ kom konto nye de o tete sɔŋɔ 

kom. Yezu Krista totoŋa nakwa bam de Wɛ sampwori sem mo chwi sɔŋɔ kom kuri, ye 

ko maama zeɡe Yezu ŋwaane. Wonto mo ye kandwɛ-zane delo na pae diɡa kam zeɡa 

dana to.* 21 O maa pae se sɔŋɔ kom lɔɔm maama tɔɡe daane lanyerane, ye o pa ko puli 

dedɛ se ko taa ye dé Teiru wom wara-jei. 22 Abam tete de tɔɡe de Wɛ nɔɔna bam 

maama á woli o kɔɡɔ kom wone, á na me de Yezu to ŋwaane. Konto mo á nye de Wɛ 

sɔŋɔ kolo o na wora o lɔa, ye o laam wó tɔɡe o Sin-laao kom ŋwaane o taa zoore ko 

wone to.  

3 

Pɔɔl na toŋe o pa dwi-ɡɛ tiina tei to  

1 Konto ŋwaane mo amo Pɔɔl yeini a lwoori Wɛ a pa abam. Amo na toŋe Yezu Krista 

totoŋa a pa abam dwi-ɡɛ tiina to laam mo pɛ se ba ke-ne peena diɡa ne. 2 Abam wó 

ta‑á yei amo ni ne, de Wɛ na pɛ se a toŋe a pa abam o zaane dem ŋwaane to. 3 Abam 

nam niɡi we, Wɛ mo le cheɡa kalo déem na seiɡi o wone to o bere-ne. Amo maŋe a 

popone cheɡa kam konto taane fenfee. 4 Abam nam ná ɡaɡa amo na popone kolo to, á 

wó lɔre amo boboŋa na zo Yezu Krista cheɡa kam tei to. 5 Faŋa faŋa to, Wɛ wo pɛ se 

nabiina lɔre o cheɡa kam konto. O laam tɔɡe o Sin-laao kom baŋa mo o le-ka o bere 

Yezu totoŋa nakwa bam de o ni-jwoŋina bam. 6 Wɛ cheɡa kam konto tɔɡe o 

kwor-ywoŋa kam ŋwaane mo, ye ka bere we, dwi-ɡɛ tiina balo na me de Yezu Krista 

to wó tɔɡe de Juu tiina ba jwoŋi wo-laaro telo Wɛ na tiŋi se o pa o nɔɔna bam to. Ba 

na me de Yezu Krista to, ba de ye Wɛ tete kɔɡɔ kom nɔɔna mo, ye ba laam wó jwoŋi 

kolo maama Wɛ na pwooli se o pa o nɔɔna bam to.  
7 Wɛ tɔɡe o zaane dem ŋwaane mo o zeini-ne de o dam-fɔrɔ kom se a taa toŋe o 

kwor-ywoŋa kam totoŋa. 8 Amo nam mo ye wolo na tiini a muri Wɛ nɔɔna bam 

maama wone, ye Wɛ daa ta pa-ne totoŋ-ŋom dem konto, se a taa vei dwi-ɡɛ tiina tei a 

tɔɔle o kwor-ywoŋa kam a bere-ba, se ba lɔre Yezu Krista wo-laaro tem na tiini te 

beiŋi ye te ba jeɡe tiim to.* 9 Amo maa jeɡe se a pa nabiina maama mo lɔre Wɛ cheɡa 

kam jaja, de Wɛ na pɛ se ka tɔɡe chwei selo to. Wonto mo naane wonnu maama. Ko 

zeɡe boboa ne, cheɡa kam konto maŋe ka seiɡi o wone. 10 O ma seiɡi-ka se ko ba ko yi 

zem maŋa kam, se o laam tɔɡe Yezu kɔɡɔ kom ŋwaane o pa se dedɛɛra balo maama na 

jeɡe dam wɛ-baŋa jei sem ne to lɔre o swa yam na daɡa yera yera tei to. 11 O maa tɔɡe 

o boboŋa yalo o na maŋe o ja faŋa faŋa to, ye o laam pa se ya seene ya ke dé Teiru 

Yezu Krista ŋwaane. 12 Dé na me de Yezu Krista to, o maa pae dé jeɡe baare. O ta ma 

pa debam chwoŋa se dé taa vei Wɛ tei ye dé ba kɔre foone, dé na ke dé wo-dedoa 

ded‑o to ŋwaane. 13 Abam nam yé pa se á boboŋa chɔɡe de amo na yaare tei abam 

ŋwaane to, se ko ye abam yuu zeiŋim ŋwaane mo.  

Yezu swono kom na ye tei to  

14 Konto ŋwaane mo amo yeini a kuni dwoona dé Kwo Wɛ yiɡa ne. 15 Ko ná ye Wɛ 

telaao ne, naa loɡo baŋa ne, balo maama nɔɔna na jeɡe-ba ba bwoi we ba kwoa to 

kuri nwoŋi dé Kwo Wɛ wone mo. 16 Wɛ zaane dem na tiini de beiŋi to ŋwaane, amo 

yeini a lwoori‑o mo se o tɔɡe o Sin-laao kom baŋa o pa á bochara na dam, 17 se Yezu 

Krista taa tiɡi á boboŋa ne, de á na ke á wo-dedoa ded‑o to ŋwaane. Amo ta lwoori‑o 

mo se o pa á ta‑á jeɡe swono kolo na wó pa á nɛ tiini se kwaare teɡa ne to, 18 se á 

wane á tɔɡe de Wɛ nɔɔna bam maama á lɔre Yezu Krista swono kom na mae tei to. 

Yezu Krista swono kom na tiini ko ɡaale tei to nye de woŋo na tiini ko yala ye ko 

dɔra, ko daare ko ye baŋa baŋa ye ko luuna dedɛ to mo. 19 O swono kom maa dwoi se 

nabiina lɔre ko na ye tei to ba ti. Wɛ nam wó pa se abam lɔre-ko, se Wɛ ŋwea kam 

laam su á bochara maama.  
20 Pa-na se dé zuli Wɛ wom na wae wonnu maama o ke to, de o na yeini o zeini 

debam de o dam dem se ko tiini ko dwoni kolo dé boboŋa na laɡa ye dé lwoori‑o to. 
21 Debam balo na ye o nɔn-kɔɡɔ kom ye dé me de Yezu Krista to, Wɛ maŋe se o taa nae 

                                                           

 *3:8 1 Korinti 15:9 



zula debam tei ne maŋa maama se ko taa vei wuu. Ameena.*  

4 

Yezu Krista nɔɔna bam ye kɔɡɔ dedoa  

1 Amo na wo peena diɡa ne dé Teiru wom ŋwaane to, a lwoori abam se á pa á 

totoŋ-naɡa taa tɔɡe chwoŋa, se ko maŋe de Wɛ na bwoŋi abam se á ta‑á ye tei to.* 2 Ko 

maŋe se abam ta‑á ɡwooni á tete mo, se á ta‑á neɡe daane maŋa maama, se á daare á 

ta‑á jeɡe ban-peno, ye á woli daane de swono.* 3 Seene-na á yia se á ta‑á jeɡe boboŋe 

dedwe, ne Wɛ Sin-laao kom na zeini abam ye á fɔɡe daane de bochare-zuru tei to. 
4 Yezu nɔɔna bam ye kɔɡɔ dedoa mo. Wɛ Sin-laao kom de maa ye dedoa, ne Wɛ na 

bwoŋi abam se á ta‑á tɔɡe‑o ye á jeɡe teenem bedwe ded‑o tei to. 5 Debam maama jeɡe 

Teiru dedoa mo. Dé na sɛ‑o de wo-dedoa tei to de maa ye bedwe. Dé na jwoŋi sɛɛm tei 

to de ye bedwe mo. 6 Wɛ ye dedoa mo, ye o ye debam maama Kwo. Wonto maa ye dé 

maama Yuu-tu. O maa tɔɡe debam maama baŋa o toŋa, ye o kwori o me de dé 

maama.  
7 Wɛ nam tɔɡe o zaane dem ŋwaane mo o zeini debam maama dedoa dedoa, se ko 

maŋe de Yezu Krista na laɡe se o pɔɔre o pɛɛra yam tei to. 8 Ko nam popone Wɛ tɔnɔ 

kom ne we,  

“O na diini wɛyuu to mo  

o kale o dona bam o na wane-ba to o ja vo.  

O ma daare o pɔɔre o pɛɛra yam  

o pa o nɔɔna bam.”*  
9 Ko na popone we, “o diini wɛyuu”  to, ko kuri mo bɛ? Ko bere we o ya maŋe o tu 

teɡa baŋa ye o yi ka kuri. 10 Wolo na tu teɡa baŋa konto to daa ta mo diini wɛyuu o kɛ 

Wɛ telaao wonnu tem maama yiɡa, se o wane o pa wonnu telo maama na wora to taa 

jeɡe kuri.  

11 Ko ye wonto tete nam mo woli nɔɔna de o pɛɛra yam,  

se ba badaara taa ye o totoŋa nakwa,  

se badaara de taa ye o ni-jwoŋina,  

se badaara de taa tɔɔle Wɛ kwor-ywoŋa kam,  

se badaara taa nii o nɔɔna baŋa ne,  

ye badaara de ba bere-ba o cheɡa kam.  
12 Yezu Krista nam woli o nɔɔna bam konto dwoŋi se ba wane ba na dam mo se ba taa 

toŋe ba zeini daane, se ko pa o kɔɡɔ kom maama fɔɡe ko ke daane lanyerane.* 13 Konto 

ŋwaane, debam maama laam wó ba dé taa ye bedwe, de dé na jeɡe wo-dedoa de Wɛ 

Bu wom ye dé yei o cheɡa kam tei to. Dé boboŋa laam maa wó tiini ya be lanyerane, 

se Yezu Krista ŋwea kam taa sui dé bochara maama.  
14 Dé boboŋa daa bá taa bwona, nenɛɛne bu-balɛ boboŋa na ye tei to. Dé daa bá pa se 

dé boboŋa taa vei yiɡa de kwaɡa de nɔɔna berem, ne vio na fuli wonnu ko yaɡe yiɡa 

de kwaɡa tei to. Dé daa bá sɛ dé tɔɡe nɔɔna balo na ke swa ba ɡane ba dwonna se ba 

tusi to. 15 Dé nam wó taa bere Wɛ cheɡa kam mo ye dé jeɡe da-swono, se ko pa dé 

boboŋa kweere ye dé me de Yezu Krista na ye debam Yuu-tu to. 16 Yezu kɔɡɔ kom maa 

nye de o yera mo, ye wonto mo pae se o yera yam jei sem maama toŋe ya woli daane. 

Ya nam ye teiri teiri mo ye ya maama kwaare daane ya toŋa. Konto ŋwaane, wolo 

maama na ye Yezu kɔɡɔ kom nɔɔno to ná toŋe totoŋe delo Yezu na pɛ‑o to, ko wó pa 

se o kɔɡɔ kom maama tɔɡe da-swono ŋwaane ko fɔɡe daane lanyerane.  

Wɛ ŋwe-doŋa kam taane  

17 Amo nam laɡe a kaane abam dé Teiru Yezu ŋwaane, se á daa yé ta‑á tɔɡe chwei 

selo dwi-ɡɛ tiina na tɔɡe de ba boboŋ-yɔɔro tem to. 18 Banto boboŋa ye lim mo, ye ba 

ŋwea ba tɔɡe Wɛ ŋwea kam na ye tei to, kolo ŋwaane ba wo lɔre Wɛ cheɡa kam mo, 

ba na jeɡe yi-dɛɛre to ŋwaane. 19 Ba maa ba kɔre chaveera ye ba tiini ba ke wo-zɔɔna 

kikia, de wo-diɡiru kikia yalo maama ba fera na zoore ka-laɡa ŋwaane to ko ja ɡaale.  
20 Abam nam na lɔre Yezu Krista cheɡa kam to, ko dae se á ta‑á tɔɡe kikia yanto 

dwoŋi. 21 Á na niɡi Yezu taane to, ba seene ba bere abam o cheɡa kam chekke. 22 Ba 

ma bere abam se á yaɡe á ŋwe-dwoŋa kam de ka na pɛ á ye tei to. Á ŋwe-dwoŋa kam 

konto laɡe ka chɔɡe abam mo, de ka na ɡane abam se á fera taa zoore wo-yɔɔro telo 

na ba jeɡe kuri to.* 23 Á boboŋa maama nam jeɡe se ya pipiri ya ji nadoora mo, 24 se á 

daare á tɔɡe Wɛ ŋwe-doŋa kalo o na ke o pa abam to. Ŋwe-doŋa kam konto nye de Wɛ 

tete ŋwea mo, ye ka pa á tɔɡe cheɡa chwoŋa de wo-pwoŋo chwoŋa chekke.  
25 Konto ŋwaane pa-na dé yaɡe vwa fɔm, se dé daare dé taa tɛ cheɡa dé bere daane, 

dé maama na ye kɔɡɔ dedoa to ŋwaane.* 26 Abam wolo ná jeɡe ban-zɔŋɔ de o dwoŋi, 

se kotu yé pa ko ji wɛleere o tei ne. O nam jeɡe se o le-de o wone lela ye wɛ daa ta wo 

zo. 27 Á yé pa setaana pɛ na laŋa o chɔɡe abam. 28 Wolo na laɡe ŋweene to daa yé taa 

ŋɔna. O nam jeɡe se o taa toŋe o pa o tete mo de jawala, se o daare o wane o zeini 

yiniɡa na jeɡe balo to.  
29 Á yé pa se á ni taane taa jeɡe lwarem. Nam ta‑á ŋɔɔne-na botare selo na wó fɔɡe 

nɔɔna ne ba na laɡe tei, ye se daare se zeini-ba lanyerane. 30 Á yé pa se Wɛ Sin-laao 

kom wo chɔɡe de á na ke kolo to, kokuri Wɛ tɔɡe ko ŋwaane o ma ke maanem o pa 

abam se ko bere we á ye o nyem mo, se o dɛ dem ná yia, se o laam jwoŋi abam o ti. 
31 Yaɡe-na puseŋa, de ban-lom, de wo-zɔŋɔ, se á daare á yaɡe ni-kantɔɡɔ, de toro, ko 

woli de keim-lwanno dwi maama. 32 Ta‑á neɡe-na daane se á daare á ta‑á jeɡe 

da-ŋwaŋa. Ta‑á ma‑á chɛ daane, ne Wɛ na yaɡe á wɛleera o ma chɛ abam Yezu Krista 

ŋwaane tei to.  

5 

Da-swono taane  

1 Abam na maŋe á ye Wɛ bu-swonnu to, se á ta‑á lwoni o kikia. 2 Ta‑á tɔɡe-na swono 

chwoŋa, ne Yezu Krista na jeɡe debam swono tei to. Wonto déem ma sɛ se o leiri 

debam yuu ne o te dé wɛleera ŋwaane. O ma kwei o tete o ke Wɛ jeŋa ne se o ji 

kaanem delo lwom na ywomma de pa Wɛ to.*  
3 Á nam yé pa kikia yalo maama na tɔɡe ka-laɡa to, naa wo-zɔɔna dwi maama taa wo 

á tei ne. Á yé pa á yi taa sui á dwonna wonnu. Nam yé pa se wonnu tem konto taane 

taa wo á wone. Ko maŋe se Wɛ tete nɔɔna mo yaɡe kikia yanto dwoŋi. 4 Ko ná ye vɛɛsa 

taane, de wo-jworru dwi maama taane, tento wo maŋe de abam, se á nam ta‑á ke Wɛ 

lei. 5 Ta‑á yei-na lanyerane we, nɔɔno wolo maama ná tɔɡe wo-zɔɔna keim, naa 

ka-laɡa kikia, naa wolo ná ye nɔn-kwolo, konto tu bá fɔɡe o na kolokolo Yezu Krista 

de Baŋa Wɛ paare dem seeni.* Nɔɔno ná pae o yi su wonnu, ko bere we o pa tento mo 

zula ne jwona tei to.  
6 Nam yé pa-na se nɔɔn-nɔɔno na chwoŋa o ɡane abam de ta-yɔɔro. Keim-balwaaro 

tem konto dwoŋi mo laɡe te pa se Wɛ ban-lom dem zaŋe de balo na ve o ni to. 7 Konto 

ŋwaane lɔŋe-na balo na ke konto dwoŋi to. 8 Abam déem ya yeiri Wɛ pa se á wo lim 

wone. Abam nam na tu á me de dé Teiru Yezu Krista to, ko pɛ se pwooni laam wo á 

tei ne. Ta‑á tɔɡe-na chwoŋa se ko maŋe de balo na ye pwooni dem nyem tei. 9 Ko ná 

ye kikia yalo maama na tɔɡe pwooni dem chwoŋa to, yanto mo ye wo-laaro telo 

maama na jeɡe cheɡa to. 10 Á na maa tɔɡe chwo-laao konto to, se á kwaane á lɔre kolo 

na pwoli dé Teiru Yezu wo to. 11 Ja-na á tete se á lɔŋe wo-yɔɔro telo na ye lim dem 

nyem to, se á daare á pa nɔɔna lɔre jaja we, wonnu tem konto ba lana. 12 Kokuri 

wonnu telo Wɛ-lwɛɛna bam na yeini ba seiɡi ba ke to tiini te jeɡe chaveera se dé 

ŋɔɔne te taane. 13 Á nam ná pɛ se Wɛ pwooni dem ba de bere wonnu tem konto maama 

kuri jaja, nɔɔna wó lɔre te na seene te ye tei to. 14 Kokuri woŋo kolo maama kuri na 

lɔre jaja to laam wo pwooni yiɡa ne mo. Konto ŋwaane mo ba yeini ba tɛ ba we:  

“Dondɔɔno, zaŋe wɛɛne,  

se n bi toone wone,  

se Yezu Krista mo nye pwooni n baŋa ne.”  
15 Ta‑á yei-na á tete de á totoŋ-naɡa na ye tei to, se á ta‑á jeɡe boboŋ-dɛɛra, ye ko 

dae nenɛɛne balo na wo lɔre Wɛ cheɡa kam to. 16 Zem da yanto jeɡe keim-balwaaro 

dedɛ. Konto ŋwaane, Wɛ ná pɛ abam chwoŋa se á toŋe kolo, se á pa ko ja kuri 

lanyerane. 17 Yé ta‑á tɔɡe-na jworim chwoŋa, se á nam kwaane á lɔre kolo dé Teiru 

Yezu na laɡe se á ta‑á ke to.  
18 Yé ta‑á ye balo na nyɔ sana ba su ba buɡi to, se konto pae kachaare yerane mo. 

Nam pa-na se Wɛ Sin-laao kom su á bochara lanyerane. 19 Ta‑á ŋɔɔne-na Wɛ seinim lei, 

de Yezu kɔɡɔ kom lei sem, de Wɛ Sin-laao kom na pɛ abam lei selo to á bere daane. 

Ta‑á leeni-na Wɛ tia lei sem konto á pa dé Teiru Yezu Krista de á wo maama, 20 se á 

ta‑á tɔɡe o ŋwaane á ke dé Kwo Wɛ lei maŋa maama, de woŋo kolo maama o na pɛ 

abam to.  

Baara de ba kaana na wó ta neɡe daane tei to  

21 Á na kɔre Yezu Krista to, se á ta‑á sɛ á pa daane.  
22 Kaana jeɡe se ba taa sɛ ba pa ba banna, ne ba na sɛ dé Teiru Yezu tei to.* 23 Kolo 

ŋwaane kaane baro mo ye o yuu tu, ne Yezu Krista de na ye o kɔɡɔ kom yuu tu tei to. 

O kɔɡɔ kom maa nye de o yera yam mo, ye o ye ba fɔɡeno. 24 Yezu kɔɡɔ kom nɔɔna 

bam na sɛ ba pa‑o konto to, ko maŋe se kaana de sɛ ba pa ba banna mo wonnu maama 

baŋa ne.  
25 Ko nam ná ye kan-banna, se á ta‑á swoi á kaana, ne Yezu Krista de na jeɡe o 

nɔn-kɔɡɔ kom swono ye o sɛ se o leiri ba yuu ne o te tei to.* 26 O na teɡe ba ŋwaane 

konto to, ko ye se o saare ba bochara wo-diɡiru mo, se ba taa ye wose Wɛ ŋwaane. O 

tɔɡe Wɛ botare sem ŋwaane mo o zare-ba de na. 27 O fɔɡe o kwɛ-ba konto se o kɔɡɔ 

kom laam wane ko ba ko zeɡe o yiɡa ne de nenɔŋ-fɔrɔ. Ko wó taa jeɡe lam, ye diɡiru 

de chɔɡem tera ko tei ne de fenfee de. Konto to, o nɔɔna bam wó taa ye wose o yiɡa 

ne ye tusim tera.  
28 Ko ná maŋe ko ye kan-banna, ba jeɡe se ba taa swoi ba kaana, nenɛɛne ba na laɡe 

ba tete yera yam tei to. Nɔɔno wolo nam na swoi o kaane to bere we o swoi o tete mo. 
29 Kokuri nɔɔno tera o na vae o yera kwɛɛm. O nam wó nii ya baŋa ne, ye o di wodiu o 

ma kɔne-ya. Ko ye bedwe mo de Yezu Krista na nii debam balo na ye o nɔn-kɔɡɔ kom 

to baŋa ne, 30 dé na tɔɡe dé nye de o yera yam to ŋwaane. 31 Wɛ tɔnɔ kom nam bere 

debam we, “Baaro ná di kaane, o boboŋa daa ba tɔɡe o kwo de o nu boboŋa. O laam 

yeini o me de o kaane wom mo, ye ba balei bam ji yera dedoa.”* 32 Taane dem konto 

bere wo-lilirru mo. Amo laam kwei-de a ma ŋɔɔne Yezu Krista de o kɔɡɔ kom taane 

mo. 33 Ko ta ye cheɡa mo we, abam kan-baro maama jeɡe se o taa swoi o kaane, ne o 

na swoi o tete tei to. Kaane maama de jeɡe se o taa neɡe o baro mo.  

6 

Bia de ba tiina taane  

1 Ko nam ná ye bia, á na sɛ dé Teiru Yezu to, ko maŋe se á ta‑á sɛ á tiina ni. Konto 

nam mo tɔɡe cheɡa chwoŋa.  
2 “Ta‑á neɡe-na á kwoa de á niina.”  

Wɛ ni-kaana yam maama wone, dento mo ye boboa ni delo Wɛ na pwooli kampwola o 

woli de wone to. 3 O na pwooli o we tei to mo ye:  

“Nmo ná neɡe n kwo de n nu,  

Wɛ wó pa se n na ywoni de momwɛ-dɛɛre teɡa kam baŋa ne.”*  
4 Ko daare ko ná ye bia kwoa, se á yé ta‑á tiini á chana á bia baŋa ne se ko chuchuɡi 

ba bane. Nam ta‑á kɔne-na á bia lanyerane, se á pa ba lɔre dé Teiru Yezu cheɡa kam, 

se ba taa tɔɡe-ka.*  

Yuu tiina de ba kabɛ taane  

5 Ko ná ye balo na ye kabɛ to, se á ta‑á toŋe á tɔɡe á yuu tiina boboŋa. Ta‑á 

kɔre-na-ba ye á toŋe de jawala, nenɛɛne á na wó toŋe á pa dé Teiru Yezu tei to. 6 Ko 

nam dae ba na zeɡe ba nii abam maŋa kalo to yerane mo á wó ta‑á toŋe konto se á 

jwoŋi zula ba tei ne. Maŋa maama ta‑á toŋe-na de á wo maama, se á ta‑á tɔɡe Wɛ 

boboŋa na laɡe tei to, nenɛɛne á ye Yezu Krista tete kabɛ mo tei. 7 Ta‑á toŋe-na de 

wopwolo ye á pa se ko taa ye dé Teiru wom ŋwaane, ye ko dae nabiina yerane 

ŋwaane. 8 Kokuri á yei we, nɔɔno maama wó na nyɔɔre dé Teiru wom tei ne de 

keim-laaro telo maama o na ke to, ko ná ye kabaa mo naa nɔɔno de nɔɔno de.  
9 Ko daare ko ná ye yuu tiina balo na tei kabɛ to, se abam de ta‑á ke á kabɛ lanyerane 

konto dwoŋi, se á yé ta‑á fuɡi-ba, kolo ŋwaane á yei we á jeɡe á Teiru wom telaao ne, 

ye wonto mo tei abam de á kabɛ sem de. Wonto nam tɔɡe cheɡa de o na ke nɔɔna 

maama tei to ye o ba kuri-ba daane.  

Zeɡa zeɡem taane  

10 Amo na laɡe a ta kolo a kweeli to mo ye se á ta‑á jeɡe baare de á na me de dé 

Teiru Yezu tei to. Pa-na se o dam-fɔrɔ kom taa wo abam tei ne lanyerane. 
11 Kwaane-na á jwoŋi Wɛ zeinim dem maama, se á wane á fɔɡe á che á tete ne á na 

laɡe á maɡe jara tei to, se setaana pɛ swa kikia maama yé wane abam. 12 Jara yam 

konto nam dae debam de dé dwonna nabiina jara yam dwoŋi. Dé nam jeɡe se dé 

kwaane dé ke dé jara yam dedaane chichiri-lwanno telo maama na jeɡe dam wɛ-baŋa 

jei sem ne to. Banto mo ye setaana pɛ jeŋa dedɛɛra, ye ba jeɡe dam loɡo baŋa lim jei 

sem ne. 13 Konto ŋwaane, jwoŋi-na Wɛ jara zela dwi maama á ma á fɔɡe á che á tete, 

se lɛɛro maŋa kam ná yia, se á wane á chichei á fɔɡe á zeɡe de baare, ye ko maama ná 

ti, á ta wó ta‑á zeɡa á zeɡa kam jei ne.  
14 Nam fɔɡe-na á zeɡe de baare, se á ta‑á jeɡe Wɛ cheɡa kam, ne á na vɔɡe á ɡwaaro 

de tankila tei to, se á daare á ta‑á zeɡe á nɔn-ŋonne ne, nenɛɛne á na kwei nantana á 

ma á kwoli á nyɔɔne jara wone tei to.* 15 Ta ta‑á cho-na á tete nenɛɛne á zo natera yalo 

na woli á veiŋa to, se á wane á vo jei maama á bere nɔɔna kwor-ywoŋa kalo na pae ba 

de Wɛ fɔɡe daane to. 16 Ko woli da, ta‑á jeɡe-na wo-dedoa de Wɛ se ko taa nye de 

nantana kalo á na zei á je ne se á ma che á tete de wo-lwanno tu wom che-tɛɛra na 

jeɡe mini to. 17 Wɛ na jwoŋi abam o yaɡe tei to, se á pa ko taa nye de jara yu-ɡwoŋo 

mo á puɡa á yuu ne. Ma-na Wɛ kwora kam á woli á tete, se kanto nye de se-zɔɔ kolo 

Wɛ Sin-laao kom na ke abam jeŋa ne to mo.* 18 Á na zeɡe de baare konto to, se á ta‑á 

ware Wɛ ye á lwoori zeinim o tei ne. Á na ware Wɛ maŋa maama to, se á pa ko taa ye 

o Sin-laao kom dam ŋwaane. Ta‑á jeɡe-na á tete se á vɔ á wo lanyerane ye á lwoori 

Wɛ á pa o nɔɔna bam maama. 19 Ta‑á lwoori-na Wɛ á pa amo de se, a ná nɛ chwoŋa se 

a ta taane, se o pa-ne o ni taane delo a na wó ŋɔɔne to, se a daare a na baare a bere 

nɔɔna o kwor-ywoŋa kam, pa se ba lɔre o cheɡa kalo ya na seiɡi ba yia ne to. 20 Ko ye 

kwor-ywoŋa kam konto ŋwaane mo Wɛ tiŋi-ne se a leiri Yezu yuu ne a taa bere nɔɔna. 

Ba laam ke-ne peena diɡa ne a na bere-ka to ŋwaane. Nam ta‑á lwoori-na Wɛ se o 

zeini-ne se a taa wae a tɔɔle-ka de baare, ne ko na maŋe se a taa ke tei to.  

21 Amo nam laɡe se abam lɔre amo ni ne de a na wora a ke kolo to. Konto ŋwaane a 

laɡe a toŋe dé nu-bu-swono Tichika se o ba abam tei, se o fɔɡe o ta amo taane maama 

de abam. Wonto toŋe o pa dé Teiru Yezu de jawala. 22 Amo laɡe se o pa abam lɔre kolo 

na wora ko ke debam to, se ko pa á bochara peini teɡa ne.  
 

23 Dé Kwo Wɛ de dé Teiru Yezu Krista wó pa dé nu-bia bam maama yazura, se ba taa 

jeɡe da-swono de boboŋ-dɛɛra. 24 Ko ná ye balo na yɔɔre ba jeɡe dé Teiru Yezu Krista 

swono ba ba yaɡa to, Wɛ zaane dem taa wo ba maama tei ne.  

Tɔnɔ kolo Pɔɔl na popone o pa  

Filipi Tiina to  
Pɔɔl déem popone tɔnɔ konto ye o wo peena diɡa ne mo. Yezu nɔɔna balo na wo Filipi teo ne to 

déem zeini‑o de pɛɛre mo pa se o laɡe se o ke ba lei. O ma pa-ba kwea se ba taa toŋe ba pa Yezu 

de wopwolo, se ba yé yaɡe de ba ná maŋe ba na cham tei maama de. O ta ma bere-ba se ba kwei 

Yezu ba ji maana we o tu o tete mo ye o na yaara dedɛ. O ma bere o te ba ŋwaane ye ko ye 

daɡara baŋa toone mo o teɡa. Tɔnɔ konto bere Pɔɔl na nɛ cham tei ye nɔɔna badwonna de yeini 

ba dwoni ded‑o to. De konto maama de, o ta jeɡe wopwolo, kolo ŋwaane Wɛ zaane wo o tei ne, 

ye o ta yei we Wɛ wó taa woli‑o maŋa maama.  

1 
1 Amo Pɔɔl mo popone tɔnɔ konto ye Timoti wo amo tei ne. Debam ye Yezu Krista 

kabɛ mo. Dé popone se dé pa abam balo maama na wo Filipi ne ye á tɔɡe Yezu Krista 

ŋwaane á ye Wɛ nɔɔna to, ko woli de á kɔɡɔ kom yiɡa tiina bam de ko wolim tiina 

bam de.*  
2 Dé Kwo Wɛ, de dé Teiru Yezu Krista wó pa abam zaane de yazura.  

Pɔɔl na lwoori Wɛ tei to  

3 Maŋa maama amo na ɡuli abam ɡula, a yeini a ke a Tu Wɛ lei mo abam ŋwaane. 
4 Maŋa maama amo na lwoori Wɛ a pa abam maama to, a yeini a di ywoni, 5 de abam 

na tɔɡe á toŋe á woli-ne de Wɛ kwor-ywoŋa kam totoŋa yam, ko zeɡe boboa ne ko ba 

ko yi zem to. 6 Amo yei lanyerane we, Wɛ mo ye wolo wom na maŋe o bobo se o kwɛ 

abam bochara to, ye wonto wó yɔɔre o taa ke konto se ko vo ko ti dɛ dem Yezu Krista 

na wó jwoori o ba to. 7 Amo tiini a jeɡe abam swono a bochare ne. Konto ŋwaane ko 

maŋe se amo taa jeɡe á boboŋa a yuu ne, kokuri abam maama tɔɡe á na Wɛ zaane 

dem, ne amo de na nɛ tei to. Leile konto, ko ná ye ba na vɔɡe-ne de chaponno ba ke 

peena diɡa ne to, naa maŋa kalo amo na kare a beeri jei maama a ŋɔɔne cheɡa a pa 

Wɛ kwor-ywoŋa kam, maŋa maama mo Wɛ ke zaane o ke a yuu ne, ye abam de tɔɡe á 

na o zaane dem konto dwoŋi. 8 Abam maama na jeɡe fera amo tei ne to tɔɡe Yezu 

Krista tete na jeɡe abam swono tei to mo. Wɛ wó zeɡe amo kwaɡa ne we konto ye 

cheɡa.  
9 Amo na lwoori Wɛ a pa abam tei to ye se abam swono kom mo fɔɡe ko puli dedɛ, 

ko woli de yeino, se á ta‑á wae á lɔre kolo maama na tɔɡe cheɡa to. 10 Konto mo á wó 

wane á kuri kolo na lamma chekke se á ke, ye Yezu Krista dɛ dem ná yia, se diɡiru yé 

taa wo á bochara ne, se á daare á na bora Wɛ yiɡa ne. 11 Ko woli da, á kikia maama wó 

taa tɔɡe chwo-laao lanyerane, Yezu Krista na zeini abam to ŋwaane. Konto wó pa se 

Wɛ na zula de teem.  

Yezu Krista dwoi woŋo maama  

12 A nu-bia bam, a laɡe se á lɔre we, yaara yalo na yi amo to nam pɛ se Wɛ 

kwor-ywoŋa kam jaɡe ka yi yiɡa mo. 13 Ko na ke amo tei to pɛ se soja tiina balo na nii 

pɛ wom sɔŋɔ kom to, de balo maama na wora to lɔre we, ko ye amo na tɔɡe Yezu 

Krista to ŋwaane mo ba vɔɡe-ne de chaponno ba ke peena diɡa ne.* 14 Ko woli da, amo 

na wo peena diɡa ne to pɛ se dé nu-bia bam dedɛ tiini ba dale dé Teiru wom, pa se ba 

tiini ba jeɡe baare ba maa bere Wɛ kwora kam, ye ba ba kɔre foone.  
15 Ko ye cheɡa mo we nɔɔna badaara tɔɡe wo-ɡoo de ni-kantɔɡɔ baŋa ne mo ba tɔɔle 

Yezu Krista kwora kam. Ko daare badaara nam bere-ka de ba boboŋ-laaro mo. 16 Banto 

bere-ka de swono mo, kolo ŋwaane ba yei we Wɛ tiŋi-ne se a zeɡe o kwor-ywoŋa kam 

kwaɡa ne mo. 17 Badwonna bam nam bere Yezu kwora kam se ko pa ba tete mo 

kamunni, ye ba ba jeɡe wo-pwoŋo. Ba nam boŋe we, ba wó wane ba chɔɡe amo yuu 

mo, amo na wo peena diɡa ne to ŋwaane. 18 Ko nam ba chɔɡa. Amo ta jeɡe wopwolo 

de ba maama na tɔɔle Yezu Krista kwora kam ba bere nɔɔna tei to. Ba ná bere-ka de 

boboŋ-laaro naa boboŋ-balwaaro de, ko ye Yezu taane dem mo ba bera.  

Amo nam wó tiini a taa jeɡe wopwolo, 19 kolo ŋwaane a yei we, Wɛ wó jwoŋi-ne o 

yaɡe, abam na lwoori‑o á pa-ne tei, de Yezu Krista Sin-laao kom na pa-ne zeinim tei to 

ŋwaane. 20 Amo tiini a jeɡe teena we, a bá zaŋe a ke kolokolo na wó pa a na a 

chaveera. Amo nam wó taa jeɡe pu-dɛa se, a ta ná ŋwe naa a ná teɡa, se Yezu Krista 

na zula a kikia maama baŋa ne. 21 Amo tei ne, a ŋwea ye Yezu Krista ŋwaane mo. A 

nam ná teɡa, ko wó taa ye nyɔɔre mo ko pa-ne. 22 Amo nam ta ná jeɡe ŋwea loɡo baŋa 

ne, a totoŋe dem wó wane de woli nɔɔna lanyerane. Konto to, a yeiri a na wó twori 

kolo se a daare kolo. 23 Wonnu tento telei mo pae a boboŋa vuɡimi. Kolo na jeɡe fera 

ko pa-ne to mo ye se a yaɡe loɡo baŋa, ye a daare a vo Yezu Krista tei a taa wora. 

Konto wó tiini ko taa lana amo tei ne. 24 Ko daare, amo ta ná wo loɡo baŋa ne, ko wó 

taa jeɡe zeinim dedɛ ko pa abam. 25 A yei we konto ye cheɡa, ye ko pɛ a lɔre we, ko 

maŋe se a taa wo loɡo baŋa ne. Amo wó taa wo abam maama tei ne se ko pa á fɔɡe á 

tɔɡe Wɛ cheɡa kam, ye á tiini á di ywoni ka ŋwaane. 26 Konto to, amo ná jwoori a ba a 

wo abam tei ne, ko wó pa se á tiini á ta‑á zuli Yezu Krista de wopwolo amo ŋwaane.  
27 Kolo maama ná laɡe ko ke, se abam nii á kikia yam se á pa ya taa tɔɡe de Yezu 

Krista kwor-ywoŋa kam na bere tei to. Konto to, amo ná nɛ chwoŋa se a ba abam tei, 

naa a ná wo nɛ, amo ta wó lɔre we, abam zeɡe lanyerane de boboŋe dedwe, ye á tɔɡe 

daane á kwaana á toŋa á pa cheɡa kalo Wɛ kwor-ywoŋa kam na bere to. 28 Amo daa ta 

wó lɔre we, abam dona bam wo nɛ chwoŋa se ba pa foone ja abam de fenfee de. Á na 

jeɡe á tete tei to wó pa ba maane we, Wɛ wó ba o chɔɡe-ba ye o daare o jwoŋi abam o 

yaɡe. Wɛ tete mo wó pa ko ke. 29 Wɛ na zeini abam se á ta‑á tɔɡe‑o tei to, ko dae se á 

sɛ Yezu Krista de á wo-dedoa yerane, ko ye se á kwori á na yaara de mo o ŋwaane. 
30 Abam déem nɛ amo na toŋe a pa Wɛ ye a yaare tei to,* ye á ta kwori á ni we, ko ye 

bedwe mo de zem. Abam laam tɔɡe á toŋe konto dwoŋi ye á yaara.  

2 

Yezu Krista na tu o tete tei to  

1 Abam na me de Yezu Krista to mo pae á jeɡe pu-dɛa. O swono kom maa pae á 

bochara zuri. Wɛ Sin-laao kom ta maa pae se á me daane de wopwolo. Á maa jeɡe 

da-ŋwaŋa de swono. 2 Ko na seene ko ye konto to, a lwoori abam se á ta‑á jeɡe boboŋe 

dedwe daane, de swono bedwe, se á daare á ta‑á jeɡe ni-sɛɛm pa daane. Abam ná ke á 

tɔɡe konto dwoŋi, ko wó pa amo tiini a taa jeɡe wopwolo. 3 Á yé maɡe á nyɔɔna naa á 

laɡe kamunim á pa á tete. Nam ɡwooni-na á tete á pa daane, se á ta‑á neɡe á dwonna 

maama lanyerane. 4 Nɔɔno maama jeɡe se o boŋe o nii o na wó woli o dwoŋi tei to, ko 

dae we se o woli o tete yerane. 5 Á boboŋa yam jeɡe se ya taa ye nenɛɛne Yezu Krista 

na boŋe tei to mo.*  
6 Ko ná ye wonto, o maŋe o jeɡe Wɛ nyenyeɡo mo.  

O dedaane Baŋa Wɛ ye bedwe,  

ye o wo ke o boboŋa ne se o fe o tete  

se ba taa mae daane.  
7 O nam na ke tei to,  

o tiŋi tento maama dáa ne mo,  

ye o pa o tete ji ne kabaa tei.  

O déem ma ba o nye de nabiina.  
8 O na tu o jeɡe nabiina nyenyeɡo konto to,  

o déem tu o tete ye o sɛ Wɛ ni o ba o te.  

Ko nam dae toone de toone,  

ko ye ba paɡe‑o daɡara yuu ne mo pa se o te.  
9 Konto ŋwaane Wɛ laam ma zeiŋi Yezu yuu wɛ-wɛ de zula,  

ye o daare o pa‑o yere delo na dwoi yera maama to.  
10 Mo kokuri maŋa wó ba se nɔɔna maama kuni dwoona  

ba zuli Yezu o yere-zɔŋɔ kom ŋwaane.  

Balo na wo telaao ne, naa teɡa baŋa ne, naa teɡa kuri ne to maama  

jeɡe se ba kuni nadwoona mo ba zuli‑o.  
11 Ba maama ni taane wó ta jaja we,  

Yezu Krista ye ba Teiru.  

Konto wó pa dé Kwo Wɛ na zula lanyerane.*  

Dé wó pa pwooni taa wora loɡo baŋa ne  

12 Konto ŋwaane, a badwoŋ-swonnu bam, ko maŋe se á maane á nii maŋa kalo amo 

ya na wo á tei ne ye á sɛ amo ni to. Amo nam na tera leile to, á jeɡe se á tiini á ta‑á sɛ 

amo ni se ko ja ɡaale. Ta‑á kɔre-na Wɛ lanyerane ye á yera sae, se á kwaane á pa o na 

jwoŋi abam o yaɡe tei to ja kuri lanyerane. 13 Kolo ŋwaane Wɛ mo yeini o ke dam á 

bochara ne, pa se á laɡe kikia yalo na wó su o yi ye á wane-ya á ke. 14 Woŋo kolo 

maama á na kea, se á yé ta‑á poona, naa á maɡe ni-kantɔɡɔ ko baŋa ne. 15 Konto mo á 

wó ta‑á jeɡe cheɡa Wɛ tei ne, ye lwarem bá taa wo á bochara ne. Á wó ta‑á ye Wɛ bia 

balo na ba jeɡe tusim ye á zoore nɔn-balwaaro balo boboŋa na ba tɔɡe chwoŋa to 

tetare ne. Á wó ta‑á jeɡe pwooni á pa loɡo baŋa, ne chalechwe tei, 16 de á na ŋɔɔne Wɛ 

ŋwea botara kam á bere nɔɔna tei to. Á ná ke konto dwoŋi, ko wó bere we, amo na 

chɛ a toŋe Wɛ totoŋa abam ŋwaane tei to dae kafɛ. Amo wó taa jeɡe teera de abam, dɛ 

dem Yezu Krista na wó jwoori o ba to.  
17 Abam na kwei á wo-dedoa á sɛ Yezu to nye de á kwei woŋo mo á ma á kaane Wɛ 

ye ko pwoli o wo. Dɛ delo amo laam wó ɡa a ŋwea, pa se ka ji wo-nyɔɔro pɛɛre ka 

woli abam kaanem dem wone ka pa Wɛ. Amo ná laɡe a te se ko pa Wɛ zula konto, 

amo wó taa jeɡe wopwolo, ye a laɡe se abam de na wopwolo ko ŋwaane. 18 Ɛɛ, ko 

maŋe se abam de taa jeɡe wopwolo lanyerane, se dé maama tɔɡe daane dé na ywoni 

dedɛ.  

Timoti de Epafarodi taane  

19 Debam Teiru Yezu ná sɛ, amo boŋe se a toŋe Timoti se o ba abam tei leile. Konto 

wó wane ko pa se, o ná jwoori o ba o pa-ne abam labaare, se a daa yé taa jeɡe lwia a 

pa abam. 20 Nɔɔn-nɔɔno daa tera amo tei ne o na jeɡe amo boboŋa yam dwoŋi, ye o 

yiɡa wo abam wone, ko ná dae Timoti yerane. 21 Balo maama na daare to laɡe ba tete 

wonnu yerane mo, ye ba ba laɡe Yezu Krista wonnu tem. 22 Ko nam ná ye Timoti, 

abam maŋe á yei o wo na tɔɡe cheɡa tei to. O déem tɔɡe de amo o tɔɔle Wɛ 

kwor-ywoŋa kam, nenɛɛne bu na laɡe se o tɔɡe o kwo o toŋe tei to. 23 Mo kokuri a 

boŋe se a toŋe‑o abam tei ne, ne amo ná lɔre we, ba wó pore-ne ba yaɡe, naa ba bá 

pore-ne. 24 Dé Teiru wom nam pɛ a jeɡe teena we, ba wó pore-ne ba yaɡe leile ye a 

laam ba abam tei.  
25 Amo boŋe we ko ya maŋe se a toŋe Epafarodi se o jwoori o ba abam tei. Wonto ye 

dé nu-bu mo. O ma tɔɡe de amo o toŋe Wɛ totoŋa, ye dé kwori dé chana ya baŋa ne. 

O maa ye abam tontoŋeno wolo á na le á wone se o ba o woli-ne a yaara yam ŋwaane 

to.* 26 Abam fera laam maa jeɡe‑o, ye o laɡe se o daa na abam. O wo ya chɔɡe de á na 

lɔre we, o ya ba jeɡe yazura to. 27 Ko ye cheɡa mo we, o ya weela ye o da toone tei o 

kɛ. Wɛ nam mo duri o yiniɡa. Ko nam dae wonto yiniɡa yerane mo o duri. Wɛ duri 

amo de yiniɡa, de o na pɛ o wori ye amo wo daa wo tiini ko chɔɡe ko daŋe da-baŋa ne 

to. 28 Konto ŋwaane, amo yɔɔre a laɡe se o yi abam tei lela, se á ta‑á jeɡe wopwolo de 

á na jwoori á na‑o to, ye amo de lwia yam laam jei. 29 O ná tua, se á jeeri‑o lanyerane 

de wopwolo dedɛ, o na ye dé Teiru wom nyem to ŋwaane. Ko maŋe se á ta‑á neɡe 

nɔɔna nenɛɛne wonto dwoŋi tei. 30 Kokuri o ya dɛ toone tei o kɛ Yezu Krista totoŋa 

yam ŋwaane mo. O déem laɡe o ɡa o ŋwea de o na leiri abam yuu ne se o taa toŋa o 

woli-ne to.  

3 

Chwo-laao tɔɡem  

1 A nu-bia bam, a jeɡe kolo fenfee na daare to se a ta a woli da. Wɛ wó pa á ta‑á jeɡe 

wopwolo dé Teiru wom ŋwaane. Amo na maŋe a popone kolo a ma bere abam to, ko 

bá taa chamma se a jwoori a bere-te abam, se ko wane ko che abam wo-lwanno wone. 
2 Fɔɡe-na á che á tete de wo-lwan-keira balo na kwaane se ba taa ɡwoni nɔɔna yera ba 

yaɡe to. Banto ye vara mo. 3 Debam nam mo ye Wɛ nɔɔna chekke, ye ko dae dé na 

ɡwoni dé peina to ŋwaane, ne banto na bere tei to. Debam tɔɡe Wɛ Sin-laao kom 

ŋwaane mo dé zuli Wɛ. Yezu Krista mo ye wolo dé na maa teere to, ye dé bá ke dé 

boboŋa de chullu telo na bere we nɔɔna yera ɡwonim jeɡe kuri ko pa Wɛ. 4 Ko ya ná 

ye we loɡo baŋa chullu tem jeɡe kuri, amo tete ya wó na chwoŋa lanyerane se a ke a 

teena te wone. Nɔɔno wolo ná boŋe se o tɔɡe loɡo baŋa chullu tem, kotu taa yei we, 

amo mo dwoni nɔɔna maama chullu tem tɔɡem seeni. 5 Amo déem na nɛ da nana to 

mo ba ɡwoni a peini, ne Juu tiina chullu tem na bere tei to. Ba na loɡe-ne to, a ye 

Isarele tu mo, ye a nwoŋi Benjamin dwi tiina bam wone. Amo yɔɔre a ye Hiburu dwi 

tu chekke mo. Ko ná ye Wɛ nia yam tɔɡem, amo déem wo Farisi tiina kɔɡɔ kom wone 

mo.a 6 Amo na toŋe de yi-seena a pa Wɛ tei to, a tiini a bɛɛse Yezu kɔɡɔ kom nɔɔna. Ko 

ta ná ye Wɛ ni-kaana yam sɛɛm, amo déem tɔɡe chwoŋa chekke ye tusim tera.  
7 Amo déem pɛ wonnu tem konto maama jeɡe nyɔɔre te pa-ne, ye a laam boŋe a lɔre 

we, te ye kafɛ mo amo yiɡa ne, a na sɛ Yezu Krista to ŋwaane. 8 Cheɡa ŋwaane to, 

woŋo kolo maama amo na jeɡe to, a pa ko ye kafɛ mo a yiɡa ne, amo laam na tu a me 

de Yezu Krista wolo na ye amo Teiru to ŋwaane. Konto tiini ko jeɡe kuri ko pa-ne ko 

dwoi woŋo maama. Wonto ŋwaane mo a kwei a woŋo maama a yaɡe dáa ne. A pa te 

maama ye weero mo a yiɡa ne, se a wane a jwoŋi Yezu Krista a ke a bochare ne, 9 se 

ko pa a ji o nyem. Konto to, amo wó taa jeɡe cheɡa Wɛ tei ne, a na ke a wo-dedoa de 

Yezu Krista to ŋwaane. Ko bá taa ye amo tete kikia de a na tɔɡe Wɛ nia yam tei to 

ŋwaane. Ko nam ye Wɛ tete mo pae a jeɡe cheɡa o tei ne, ye ko zeɡe amo na ke a 

wo-dedoa de Yezu to ŋwaane. 10 Woŋo kolo amo na tiini a laɡe to ye se a me de Yezu 

Krista mo, se a kwori a lɔre dam-fɔrɔ kolo Wɛ na mɛ o bi‑o toone wone to. Amo ta laɡe 

se a tɔɡe a na o yaara yam dwoŋi, se a daare a taa nye ded‑o de o na sɛ o te nabiina 

ŋwaane to. 11 Konto to, amo wó wane a maŋe se Wɛ bi amo de toone wone.  

Wɛ chwoŋa tɔɡem taane  

12 Ko nam dae we amo maŋe a yi Wɛ cheɡa kam maama. Ko ta dae we a bochare kwɛ 

de ti maama, ye lwarem daa tera. Amo nam na ke tei to, a kwaane mo a yiɡi se a vo 

yiɡa, se a laam wane a jwoŋi nyɔɔre Yezu Krista tei ne a ke a jeŋa ne. Kokuri ko ye 

nyɔɔre dem konto ŋwaane mo o déem jwoŋi-ne o ke o tete jeŋa ne. 13 A nu-bia bam, 

amo na boŋe tei to, ko dae we a maŋe a yi se a jwoŋi-de a ke a jeŋa ne. Amo nam na 

ke kolo to, a yeini a le wonnu telo na maŋe te kɛ to a boboŋa ne, se a daare a yiɡi a vo 

a yi wonnu telo na wo a yiɡa ne to. 14 Amo na tɔɡe Wɛ chwoŋa tei to, a yɔɔre a 

kwaana se a duri a vo yiɡa mo se a laam vo a yi kweelim jeiɡa kam. Amo na me de 

Yezu Krista to, a laam wó vo a na ŋwea Wɛ tei ne. Ŋwea kam kanto ye pɛɛre delo Wɛ 

na bwoŋi-ne se a ba o tei a jwoŋi to mo.  
15 Ko ná ye debam balo boboŋa na kweere de Wɛ chwoŋa tɔɡem to, ko maŋe se 

debam maama sɛ we, amo na taɡe tei to ye cheɡa mo. Abam badaara boboŋa nam ná 

ba tɔɡe konto dwoŋi, Wɛ wó pa á lɔre woŋo kolo na ye cheɡa to. 16 De konto de, ko 

maŋe se dé yɔɔre dé taa tɔɡe chwoŋa kalo dé na maŋe dé lɔre we ka ye cheɡa to mo.  
17 A nu-bia bam, ko maŋe se á ta‑á lwoni amo kikia yam mo, se á maane á nii balo na 

tɔɡe chwo-laao, nenɛɛne dé na bere abam se á ta‑á tɔɡe tei to.* 18 Amo laɡe se a jwoori 

a bere abam wonnu telo a na maŋe a ta kuni dedɛ to mo. Ko maa pae a kane yi-na de 

lwia yalo amo na jeɡe abam ŋwaane to. Ko ye we nɔɔna dedɛ wo á wone ba kikia na 

bere we ba chuli Yezu Krista daɡara kam toone dem. 19 Ko kweelim jei ne Wɛ wó 

chɔɡe banto de ba dwi maama. Ba yeini ba zuli wonnu telo fera na jeɡe-ba to ko dwoi 

Wɛ. Ba maa jeɡe teera de kolo na maŋe de ba chaveera to, ye loɡo baŋa wo-yɔɔro 

boboŋa jeɡe-ba. 20 Ko nam ná ye debam, dé kuɡu jei wo Wɛ telaao woro kom ne mo. 

Konto ŋwaane, dé cheiɡi dé Vereno wom se o nwoŋi dáane mo o ba. Debam Teiru 

Yezu Krista mo konto. 21 O ná tua, o laam wó kwei dé loɡo baŋa yera yam o pa ya leiri 

ya taa nye de o tete yera yam na tiini ya jeɡe nenɔŋ-fɔrɔ to. O wó ma o dam-fɔrɔ kolo 

na pae o wae woŋo maama o taa tei to o ke konto.  

4 

Kikia yalo na maŋe de Yezu nɔɔna to  

1 A nu-bia bam, a swoi abam lanyerane ye á fera jeɡe-ne. Abam pae amo ywoni jeɡe 

wopwolo, ye a kwori a jeɡe teera de abam. A badwoŋ-swonnu bam, kwaane-na á fɔɡe 

á zeɡe lanyerane de Teiru wom ŋwaane.  
2 A nam lwoori Yuodia de Sintika lanyerane se á ta‑á jeɡe boboŋe dedwe, á maama 

na ye dé Teiru wom nyem to ŋwaane. 3 Ko ta ná ye nmo wolo na ye a dwoŋi 

tontoŋeno chekke to, a lwoori‑m se n zeini kaana banto se ba taa sɛ daane, kolo 

ŋwaane ba déem tɔɡe de amo ye dé tiini dé toŋe dé bere nɔɔna Wɛ kwor-ywoŋa kam. 

Kelɛmɛn de nɔɔna badaara na wo a tei ne to de déem toŋe konto dwoŋi. Wɛ maŋe o 

popone banto yera o ŋwe-doŋa kam tɔnɔ kom wone.*  
4 Ta‑á jeɡe-na wopwolo maŋa maama dé Teiru wom ŋwaane. Amo ta wó jwoori a ta 

we, á ta‑á jeɡe wopwolo. 5 Pa-na se nɔɔna maama lɔre á na zuri á yera mo tei. Kokuri 

dé Teiru wom bá dáane ye o ba. 6 Yé zaŋe-na á ta‑á jeɡe lwia de kolokolo. Kolo maama 

nam ná ke ko pa abam, se á ta‑á ware Wɛ á bere‑o kolo á na laɡe to, ye á lwoori 

wolim o tei ne, ye á ta kwori á ke‑o lei.* 7 Konto mo Wɛ wó pa á bochara taa zura se ko 

taa dwoi nabiina na wó wane ba lɔre ko na ye tei to, se kolokolo yé wane ko chɔɡe á 

bochara de á boboŋa maama, á na me de Yezu Krista to ŋwaane.*  
 

8 A nu-bia bam, amo ta jeɡe fenfee se a ta a woli da. Ta‑á jeɡe-na boboŋa konto 

dwoŋi:  

ko ná ye woŋo kolo maama na ye cheɡa to,  

de woŋo kolo na jeɡe zula,  

de woŋo kolo na yɔɔre chwoŋa,  

de woŋo kolo na ba jeɡe tusim,  

de woŋo kolo na pwoli nɔɔna wo,  

de woŋo kolo na jeɡe teem nɔɔna tei ne,  

se á ta‑á jeɡe-na wonnu tem konto boboŋa.  

Ko maa ye wonnu telo maama na lana ye nɔɔna seini-te to boboŋa mo. 9 Ta‑á toŋe-na 

á tɔɡe wonnu telo amo na bere abam ye á sɛ-te to. Abam maŋe á lɔre amo ni taane 

dem de a kikia maama na bere wonnu tem konto tei. Á ná seene á tɔɡe-te, 

bochare-zuru tu Baŋa Wɛ wó taa wo á tei ne.  

Lei keim  

10 Amo tiini a jeɡe wopwolo dé Teiru wom ŋwaane, kokuri ko dáane ye abam daa wo 

ɡuli a ɡula se á woli-ne, ye leile konto á laam jwoori á zeini-ne. Ko nam dae we abam 

ba jeɡe a boboŋa mo ya, ko ye á wo nɛ chwoŋa mo se á woli-ne. 11 Amo na tɛ konto 

dwoŋi to, ko dae we amo na ɡɛ kolokolo to ŋwaane mo. Woŋo kolo maama ná ke-ne, 

a maŋe a lɔre mo ye a ba ɡwooni kolokolo. 12 Yiniɡa ná jeɡe-ne, amo yei a na wó ja a 

tete tei. A jeŋa nam ná jeɡa, a ta yei a na wó ke tei. Kolo maama ná yi-ne, a maŋe a 

yei ko kuri. Wodiiru ná daɡa pa a di a boboŋa, naa kana ná jeɡe-ne, ye a jejeɡero ná 

daɡa, naa te ná muri, amo ta yei chwoŋa kalo a na wó da to. 13 A wae wonnu tem 

maama a ke, a na me de Yezu Krista ye o ke dam a bochare ne to ŋwaane. 14 De konto 

de, á ke lanyerane de á na woli-ne de a yaara yam to.  
15 Abam Filipi tiina tete de yei lanyerane we, maŋa kalo a na nwoŋi Makedonia ye a 

bobo a wora a tɛ Wɛ kwor-ywoŋa kam a bere nɔɔna to, ko ye abam yerane mo 

woli-ne. Yezu nɔn-kɔɡɔ kodwoŋi daa tera ko na woli-ne se dé yaare dé pa daane, ko ná 

dae abam yerane.* 16 Amo déem na wo Tɛsaloni ne to, abam toŋe kolo amo na ɡɛ to á 

pa-ne, ye ko dae kuni bedwe yerane. 17 Ko nam dae we amo yi zo á pɛɛra yam tete mo, 

se ko ye nyɔɔre delo abam na wó na Wɛ tei ne ya ŋwaane to mo. Konto mo pɛ-ne 

wopwolo. 18 Amo jene daa tera abam yuu ne. Abam maŋe á ke se ko ɡaale á pa-ne. 

Amo laam nɛ pɛɛra yalo á na ke Epafarodi jeŋa ne se o ja ba o pa-ne to, ye a daa bá ɡa 

kolokolo.* Abam pɛɛra yam nye de woŋo kolo lwom na ywomma ye á kwei á ma 

kaane Wɛ to mo. Wɛ wó jwoŋi á kaanem dem ye de ta wó pa o wo pwoli. 19 Amo Tu 

Wɛ wó pa abam kolo maama á na ɡɛ to, de o na jeɡe wo-laaro telo na tiini te beiŋi ye 

te jeɡe nenɔŋ-fɔrɔ Yezu Krista tei ne to.*  
20 Baŋa Wɛ wom na ye debam Kwo to maŋe de zula maŋa maama se ko taa vei wuu. 

Ameena.  
21 Jɔɔne-na Wɛ nɔɔna balo na me de Yezu Krista to maama á pa-ne. Dé nu-bia balo na 

wo amo tei ne to de jɔɔne abam. 22 Wɛ nɔɔna bam maama jɔɔne abam, ko fɔɡe ko dae 

balo na zoore Rom Pa-faro wom sɔŋɔ ne to.  
23 Debam Teiru Yezu Krista wó pa o zaane dem taa wo á bochara ne.  

Tɔnɔ kolo Pɔɔl na popone o pa  

Kolosia Tiina to  
Pɔɔl déem popone tɔnɔ konto se o pa Yezu nɔɔna balo na wo Kolosia teo ne to lɔre Wɛ cheɡa 

kam na ye tei to mo. Berem tiina badwonna déem mo kare ba jeɡe Yezu tɔɡena bam ba ɡana, ye 

ba daare ba tɛ de-ba we ba maŋe se ba taa zuli chichiri de wɛyuu dedɛɛra yadwonna mo. Ba ta 

bere we Yezu tɔɡena bam jeɡe se ba taa ke ba tɔɡe chullu tedwonna mo se Wɛ laam jwoŋi-ba o 

yaɡe. Pɔɔl ma ta o bere-ba we Baŋa Wɛ tɔɡe Yezu baŋa ne mo o naane wonnu maama, ye Yezu 

yerane mo jeɡe dam se o jwoŋi debam o yaɡe chekke. O ta taɡe we, dé ná tɔɡe chwo-ɡaa, ka wó 

pa dé ywori Wɛ yiɡa ne mo, ye ka ta pa dé ɡa zeinim delo maama Wɛ ya na jeɡe se o pa debam 

to.  

1 
1 Amo Pɔɔl wolo Wɛ na tiŋi-ne de o tete boboŋa se a taa ye Yezu Krista totoŋa nakwe 

to mo popone tɔnɔ konto, ye dé nu-bu Timoti mo tɔɡe o woli-ne. 2 Dé popone se dé pa 

abam balo na ye Wɛ nɔɔna ye á zoore Kolosia ne to. Abam maa ye dé nu-bia balo na 

tɔɡe Yezu Krista de á wo maama to.  

Dé Kwo Wɛ wó pa abam zaane de yazura.  

Lei keim  

3 Maŋa kalo maama debam ná yeini dé lwoori Wɛ dé pa abam, dé ta ke Wɛ lei abam 

ŋwaane. Wonto maa ye dé Teiru Yezu Krista Kwo. 4 Kokuri to, dé lɔre abam na jeɡe 

wo-dedoa de Yezu, ye á kwori á jeɡe Wɛ nɔɔna bam maama swono tei to. 5 Konto maa 

pae se á jeɡe teena we, á wó na ywoni Wɛ tei ne. Ko ye abam na bobo á ni Wɛ 

kwor-ywoŋa kam to mo pɛ á lɔre we, o tiŋi ywoni dem konto telaao ne o pa abam. Wɛ 

kwora kam konto maa ye ta-ŋom delo na seene de ye cheɡa to mo. 6 O kwor-ywoŋa 

kam konto laam jaɡe ka yi loɡo baŋa jei maama, ye ka fɔɡe nɔɔna lanyerane, ne ka na 

maŋe ka fɔɡe abam tei, ko zeɡe maŋa kalo á na bobo á lɔre Wɛ zaane dem na seene de 

ye tei to. 7 Ko ye Epafera déem mo bere abam Wɛ cheɡa kam konto. Wonto maa ye 

debam nu-bu-swono ye o toŋe de o wo maama o pa Yezu Krista debam ŋwaane.* 

8 Wonto ta mo taɡe o bere debam Wɛ Sin-laao kom na pɛ abam taa jeɡe swono á 

bochara ne tei to.  
9 Abam na yɔɔre á tɔɡe Yezu konto to, dé yeini dé lwoori Wɛ mo maŋa maama dé pa 

abam, ko zeɡe maŋa kam dé na lɔre abam ni ne to. Dé lwoori‑o se o pa á ta‑á yei o 

boboŋa na laɡe tei to, se o daare o pa á na swa de yi-poro maama, ne o Sin-laao kom 

na pae tei to. 10 Abam laam wó wane á tɔɡe chwoŋa se ko maŋe de dé Teiru wom na 

laɡe tei to, ye á kikia maama wó su o yi. Dé lwoori Wɛ se o woli abam se á ta‑á ke 

totoŋ-laaro dwi dwi lanyerane, se á boboŋa taa pula maŋa maama Wɛ taane wone. 
11 Wɛ nam wó tɔɡe o paare dem ŋwaane o woli abam de o dam-fɔrɔ kom, se á wane á 

fɔɡe á zeɡe lanyerane, ye á jeɡe pu-dɛa wonnu maama baŋa ne. 12 Á wó wane á ta‑á ke 

dé Kwo Wɛ lei de wopwolo, kolo ŋwaane o pɛ abam chwoŋa se á tɔɡe á na wo-laaro 

telo o na tiŋi se o pa nɔɔna balo na ye o nyem to. Wɛ nɔɔna bam jeiŋa jei maa tiini de 

jeɡe pwooni lanyerane o tei ne. 13 Dé Kwo Wɛ ma vere debam lim wone o yaɡe, se 

wo-lwanno daa yé taa jeɡe dam dé baŋa ne. O ma daare o ja debam o zo o tete 

Bu-swono kom paare dem wo. 14 Ko nam ye o Bu Yezu mo kwei o ŋwea o ma ŋwe dé 

wɛleera jene, pa se Wɛ yaɡe-ya o ma chɛ debam.  

Wɛ Bu Yezu na ye wolo to  

15 Yezu yɔɔre o jeɡe Baŋa Wɛ nyenyeɡo, ye nabiina yia na‑o. Nɔɔn-nɔɔno nam ba nae 

Baŋa Wɛ tete.* O ye Wɛ Bu-doa mo ye o zeɡe wonnu telo maama Wɛ na naane to yiɡa 

ne. 16 Wɛ dɛ wonto ŋwaane mo o ke wonnu maama. Te maa ye wonnu telo maama na 

wo wɛyuu ne de teɡa baŋa ne to, de telo nɔɔna na wae ba nae de yia, de telo ba na ba 

nae to, ko woli de malese, de wonnu telo maama na jeɡe dam nabiina baŋa ne to. Ko 

ná ye wonnu telo maama na wora to, Wɛ dɛ Yezu ŋwaane mo o ke-te se ko pa o na 

zula te baŋa ne. 17 Yezu maŋe o wora mo boboa ne ye kolokolo ta tera. Ko ye wonto 

ŋwaane mo wonnu maama jeɡe kuri lanyerane ye te toŋe te tɔɡe daane. 18 Ko ná ye 

Yezu nɔɔna bam tei ne, wonto mo ye ba yuu tu, ye ba kɔɡɔ kom nye de o yera yam 

mo. O ta maa ye ba pulim jei. Ko ye Yezu mo dɛ yiɡa o bi toone wone ye o na Wɛ 

ŋwe-doŋa kam, se ko pa o taa wo wonnu maama yiɡa ne.* 19 Baŋa Wɛ tete boboŋa mo 

laɡe se o Bu Yezu taa nye ded‑o fase. 20 Wɛ boŋe se o da o Bu wom ŋwaane mo o 

jwoori o ke wonnu maama o tete jeŋa ne. O Bu Yezu na teɡe daɡara kam yuu ne ye o 

jana nwoŋi to mo pɛ se wonnu maama jwoori te fɔɡe daane de Wɛ, ne ko ná ye loɡo 

baŋa wonnu tem de wɛyuu wonnu tem maama de.  
21 Ko nam ná ye abam, á déem ye Wɛ dona mo. Abam boboŋa de á kikia maama 

déem laɡe wo-lwanno yerane mo pa se á ba laɡe Wɛ ni taane. 22 Ko daare leile konto, 

Wɛ laam pɛ se abam ded‑o fɔɡe daane, o Bu wom na jiɡi nabiinu ye o daare o te to 

ŋwaane. Wɛ ke konto se á wane á ba á zeɡe o yiɡa ne de wo-pwoŋo, ye á ye nɔn-laaro 

balo na ba jeɡe tusim to. 23 Abam nam jeɡe se á yɔɔre á ta‑á tɔɡe Wɛ cheɡa kam de á 

wo-dedoa, se á yé ywori ka wone. Á yé pa se á boboŋa leiri de teena yalo á na jeɡe Wɛ 

kwor-ywoŋa kam ŋwaane to. Ka ye Wɛ kwora kalo abam na maŋe á ni ye ba tɔɔle-ka 

dɔŋɔ ni maama ne to mo. Wɛ nam kuri amo mo se a taa ye o tontoŋeno ye a tɔɔle o 

kwor-ywoŋa kam konto.  

Pɔɔl na toŋe o pa Yezu nɔɔna tei to  

24 Amo na yaare tei abam ŋwaane to mo yeini ko pa-ne wopwolo. Ko na chɛ amo 

yera ne tei to ye Yezu Krista na yaare o daare tei to mo konto. Amo yaara yam nam 

mo wó woli Yezu yaara yam wone se ko pa o nɔn-kɔɡɔ kom na zeinim lanyerane. 25 O 

nɔɔna bam nye de o tete yera mo, ye Wɛ tiŋi-ne se a taa toŋa a pa-ba. Amo na toŋe tei 

a pa abam to mo ye a yeini a kwaane a tɔɔle Wɛ kwora kam maama jilli. 26 Ko zeɡe 

faŋa faŋa to, Wɛ cheɡa kam konto déem seiɡi nabiina tei ne, ye Wɛ laam le-ka o bere 

o tete nɔɔna bam. 27 Ko ye Wɛ tete boboŋa na laɡe tei to o ma pa ba lɔre o cheɡa kam 

konto. O laɡe se loɡo baŋa dwi maama tiina mo lɔre o cheɡa kam na tiini ka jeɡe lam 

tei to. Wɛ cheɡa kalo déem na seiɡi ye ka laam ba ka lɔre jaja to mo ye we, Yezu 

Krista wo abam bochara ne, pa se á jeɡe teena we á wó na nenɔŋ-fɔrɔ Wɛ tei ne. 
28 Konto ŋwaane debam yeini dé tɔɔle Yezu Krista taane mo dé bere nɔɔna maama. Dé 

tɔɡe Wɛ cheɡa kalo maama dé na yei to dé maa kaane-ba, ye dé daare dé bere-ba 

chekke, se ko pa ba maama laam wane ba zeɡe Wɛ yiɡa ne, de ba na me de Yezu ye ba 

boboŋa kweere to. 29 Amo nam kwaane a fe a tete a toŋe konto, pa se ko chɛ a yera ne. 

Ko nam ye dam-fɔrɔ kolo Yezu na yeini o ke a bochare ne to mo a mae a toŋe konto.  

2 



1 A laɡe a ta a bere abam amo na tiini a toŋe tei abam ŋwaane to mo. A ta toŋe a pa 

Wɛ nɔɔna balo na wo Ladika ne to, de nɔɔna balo yi na wo nɛ amo to maama. 2 Amo 

yeini a zeini Wɛ nɔɔna bam se ko pa ba wane ba taa jeɡe baare, se ba daare ba me 

daane de swono. Konto wó pa ba zeɡe lanyerane de ba na tiini ba yei Wɛ cheɡa kam 

tei to. Ba maa wó ba ba lɔre Wɛ cheɡa kalo ya na seiɡi to, ye kanto nam mo ye Yezu 

Krista tete. 3 Wonto mo ye wolo na pae se nɔɔna wane ba lɔre Wɛ swa de yeino maama 

na ye tei, ye te jeɡe nyɔɔre dedɛ to.*  
4 A nam taɡe konto a bere abam se á yé pa nɔɔn-nɔɔno ɡane abam, de o ná maŋe o 

ŋɔɔne swa taane tei maama de. 5 Amo na seene a tera abam tei ne to, amo boboŋa mo 

wora abam tei ne. Konto ŋwaane, ko pɛ-ne wopwolo de amo na lɔre we, abam zeɡe 

lanyerane de ni dedwe de á na yɔɔre á jeɡe wo-dedoa de Yezu Krista tei to.  

Wɛ ŋwe-doŋa kam taane  

6 Abam nam na sɛ Yezu Krista se o taa ye abam Teiru to, se á yɔɔre á ta‑á ye ded‑o 

konto dwoŋi. 7 Nam sale-na á tete ded‑o se o fɔɡe abam de dam. Kwaane-na se á ta‑á 

jeɡe o cheɡa kam á bochara ne, ne ba na maŋe ba bere abam tei to. Á nam ta‑á ke Wɛ 

lei se ko ɡaale.  
8 Abam ta‑á yei se nɔɔna wó kwaane ba ma ba tete swa ba ɡane abam, ye swa yam 

konto dae Yezu Krista nyem. Ya nam ye nabiina boboŋa yalo na tɔɡe loɡo baŋa 

wo-yɔɔro tem dedaane dé nabaara chullu tem ŋwaane mo. Ya maama maa ye kafɛ. 
9 Ko nam ná ye Yezu Krista, o déem na ye nabiinu to, Wɛ boboŋa de o jworo maama 

wo o tei ne. 10 O nam tei woŋo kolo maama na jeɡe dam nabiina baŋa ne to mo. Abam 

na me ded‑o to, á maŋe á na Wɛ ŋwe-doŋa kam fase.  
11 Abam na tu á me de Yezu Krista to, o le á boboŋ-lwanno se te daa yé taa jeɡe dam 

á baŋa ne. Abam na fɔɡe á kwɛ konto to, ko nye de ba na ɡwoni nɔɔno peini tei to. Ko 

nam na ke abam tei to dae nabiinu keim, se ko ye Yezu keim ŋwaane mo. 12 Kokuri, 

abam na jwoŋi sɛɛm to, ko bere we ba ya suli abam de, nenɛɛne Yezu Krista na teɡa ye 

ba suli‑o tei to mo. Ko kwori ko bere we, á jwoori á bi á na Wɛ ŋwe-doŋa kam, kolo 

ŋwaane á sɛ we Wɛ dam daɡa, de o na mɛ-de o bi Yezu toone wone to.  
13 Abam déem ya ba jeɡe ŋwea Wɛ tei ne, á na tɔɡe keim-balwaaro to ŋwaane. Á 

déem wo maŋe de Wɛ nɔɔna bam na ye tei to. De konto de, Wɛ laam pɛ se á na o 

ŋwe-doŋa kam, á na me de Yezu to ŋwaane.* Ko ná ye debam balo maama na ye Wɛ 

nɔɔna to, o yaɡe dé wɛleera maama o ma chɛ debam. 14 Yezu na teɡe daɡara kam yuu 

ne to, Wɛ ma pa se o nia yam de ya chullu tem maama na bere we dé ke dé chɔɡe tei 

to daa yé taa wo dé yuu ne. O ma saare dé wɛleera maama, Yezu na leiri dé yuu ne o 

te to ŋwaane. 15 Yezu ma wane dedɛɛra balo maama na jeɡe dam nabiina baŋa ne to, 

ye o chɔɡe ba dam maama. O toone dem daɡara kam yuu ne to mo Wɛ mɛ o bere 

nɔɔna jaja we, dedɛɛra bam konto maama wo o dam kuri ne, ne o na wane o dona ye 

o ja-ba o vɔ tei to.  
16 Konto ŋwaane, abam yé pa se nɔɔn-nɔɔno na chwoŋa o yaale abam de á na di kolo 

ye á nyɔ kolo to. Á yé pa se nɔɔn-nɔɔno bere abam á na wó pɔɔre da yalo se ya taa ye 

da-kamuna yalo á na wó ma á zuli Wɛ to, ko ze ná ye chan-doŋa ŋwaane, naa siu dɛ 

ŋwaane. 17 Chullu tem konto dwoŋi daa ba jeɡe kuri. Te déem ye lunluŋu mo se te 

wuuri te bere cheɡa kalo na laɡe ka ba to. Cheɡa kam konto nam zeɡe Yezu Krista 

yera ne mo. 18 Á yé sɛ á pa nɔɔna balo na bere we, á jeɡe se á ta‑á yaare á tete, naa se 

á ta‑á zuli malese. Banto boŋe se ba vere nyɔɔre delo á na jeɡe Wɛ tei ne to mo. Ba 

yeini ba tɛ nenɛɛne, Wɛ mo ɡuri o cheɡa o bere-ba, ye ba boboŋa nam dae Wɛ nyem. 

Ko nam ye ba tete kamunim boboŋa mo ba jeɡa, ye ko ye kafɛ. 19 Banto nam daa ba 

jeɡe meem de Yezu. Wonto nam mo ye debam Yuu-tu, ye dé me ded‑o nenɛɛne nɔɔno 

yera na twoŋi de o yuu tei to. Yezu ŋwaane mo dé jeɡe ŋwea Wɛ tei ne, ye dé ɡwaane 

daane dé toŋa dé tɔɡe chwoŋa kalo Wɛ na laɡe to. Wɛ maa woli debam se dé toŋe dé 

vo yiɡa. Ko nye de nɔɔno yera na jeɡe pɔɔrem dwi dwi, ye ya ke totoŋa bedwe, ye ya 

ke ya ke da tei to mo.  
20 Abam na sɛ Yezu Krista to, ko nye de á tɔɡe ded‑o á te. Konto ŋwaane loɡo baŋa 

wo-yɔɔro daa ba jeɡe dam á baŋa ne. Bɛ mo ye á nam ta ke nenɛɛne á ye loɡo baŋa 

nyem? Bɛ mo ye á sɛ chullu telo na bere we, 21 “Yé dwei konto”, naa “Yé ta‑n di 

konto”, naa “Yé ja konto”? 22 Chullu tento dwoŋi wora wodiiru yerane ŋwaane mo. 

Wodiiru nam ba jeɡe kuri taa taa. Nmo ná di n ti, mo ko maama. Chullu telo ba na 

bere abam konto dwoŋi to ye nabiina boboŋa mo. Te wo nwoŋi Wɛ tei. 23 Te nam bere 

nɔɔna ba na wó fe ba tete ba zuli Wɛ tei to, de ba na jeɡe se ba yaare ba tete ye ba 

waare ba yera tei to. Chullu tem konto dwoŋi bere we te jeɡe kuri, ye te nam ye kafɛ. 

Te ware te woli nɔɔna se ba ja ba tete de wo-zɔɔna yalo ba fera na zoore to.  

3 
1 Abam na nɛ Wɛ ŋwe-doŋa kam to, ko nye de á tɔɡe de Yezu Krista mo á jwoori á bi 

toone wone. Yezu laam jeɡe o jeiŋa jei Wɛ jazem seeni. Abam na me ded‑o to, pa-na se 

Wɛ telaao wonnu tem taa jeɡe fera á tei ne. 2 Pa-na se á boboŋa tiini ya zo wo-laaro 

tem konto, ye ko dae loɡo baŋa wo-yɔɔro tem. 3 Abam na yaɡe wɛleera chwoŋa to, ko 

nye de á ye twa mo ya tei ne. Á ŋwe-doŋa kam ye Yezu Krista nyem mo, ye Wɛ 

jeɡe-ka o kwola o tei ne. 4 Á ŋwea kam de Yezu Krista ye bedwe mo. Konto ŋwaane, o 

ná jwoori o ba o bere o tete jaja de o nenɔŋ-fɔrɔ kom, abam de wó tɔɡe ded‑o á ta‑á 

jeɡe o nenɔŋ-fɔrɔ kom dwoŋi.  

Wɛ ŋwe-doŋa kikia yam taane  

5 Abam nam jeɡe se á chɔɡe loɡo baŋa boboŋ-lwanno mo á bochara ne, se á daa yé 

zaŋe á sɛ-te. Ko ná ye kabwoŋa mo, naa wo-zɔɔna keim, naa ka-laɡa kikia, naa ko ná 

ye á fera na zoore wo-yɔɔro tei, naa á yi su wonnu tei to, se á yé sɛ á tɔɡe boboŋa yam 

konto dwoŋi. Nmo nam ná pae n yi su wonnu, ko bere we n pa tento mo zula ne 

jwona tei to. 6 Ko nam na ye tei to, kikia yanto dwoŋi ŋwaane mo Wɛ bane wó zaŋe 

nabiina baŋa ne. 7 Abam tete ŋwea déem tɔɡe chwei sento dwoŋi mo. 8 Ko daare leile 

konto, abam nam jeɡe se á de wo-balwaaro tem konto maama mo á yaɡe. Yaɡe-na 

ban-zɔŋɔ de ban-lom maama. Á yé ta‑á boŋe nɔɔna chɔɡem. Á yé ta‑á twe nɔɔna. Á yé 

pa se ta-zɔɔna taa wo á ni ne. 9 Yé zaŋe-na á fɔ vwa á pa daane.* Kokuri abam dole á 

ŋwe-dwoŋa kam á yaɡe de ka kikia maama, 10 ye á laam daare á jeɡe ŋwe-doŋa mo. 

Wɛ mo ye á ŋwe-doŋa kam keiru. O maa wora o fɔɡe-ka se ka taa nye de o tete ŋwea, 

se á wane á lɔre o na ye tei to chekke. 11 Konto ŋwaane, ko ná ye balo na jeɡe Wɛ 

ŋwe-doŋa kam to, pɔɔrem tera ba wone. Juu tiina de dwi-ɡɛ tiina maama ye bedwe 

mo. Balo peina na ɡwoni to de balo na wo ɡwoni to de maama ye bedwe. Balo na ye 

veira to de balo yi na wo poore to, ko woli de kabɛ de balo na tei ba tete to maama ye 

bedwe mo. Ba maama ŋwea wora Yezu Krista ŋwaane mo ye o me de ba maama.*  
12 Wɛ mo kuri abam se á ta‑á ye o nyem, ye o jeɡe abam swono. Konto ŋwaane, ta‑á 

jeɡe-na da-ŋwaŋa, de da-zula. Ta‑á ɡwooni-na á tete da-tei ne, se á ta‑á neɡe daane de 

ban-peno. 13 Ta‑á zuri-na á yera á pa daane. Abam wolo ná jeɡe o dwoŋi taane, se á 

yaɡe á ma á chɛ daane, ne dé Teiru Yezu na yaɡe abam wɛleera o ma chɛ abam tei to.* 
14 Konto maama wone ta‑á jeɡe-na da-swono, se ko pa á wane á tɔɡe chwoŋa de ni 

dedwe. 15 Pa-na se á boboŋa maama taa tɔɡe bochare-zuru, ne Yezu Krista na pɛ á jeɡe 

tei to. Abam na ye kɔɡɔ dedoa to, Wɛ kuri abam se á ta‑á tɔɡe daane de bochare-zuru 

konto dwoŋi mo. Maŋa maama se á ta‑á ke Wɛ lei. 16 Pa-na se Yezu Krista taane dem 

tiini de zo abam bochara de fɔɡe-ya lanyerane. Á ta‑á mae boboŋ-dɛɛra á bere daane 

Wɛ cheɡa kam, se ko pa á lɔre chwoŋa kalo na lana to. Ta‑á leeni-na Wɛ seinim lei, de 

Yezu kɔɡɔ kom lei, de Wɛ Sin-laao kom na pɛ abam lei selo to. Ta‑á leeni-na konto á 

pa Wɛ, ye á ke‑o lei. 17 Woŋo kolo maama abam na wora á ke de á ni, naa de á jeŋa to, 

se á pa ko taa ye dé Teiru Yezu yere ŋwaane, ye á daare á tɔɡe o ŋwaane á ta‑á ke dé 

Kwo Wɛ lei.  

Nɔɔna maama na jeɡe se ba tɔɡe chwoŋa kalo to  

18 Kaana jeɡe se ba sɛ ba pa ba banna, ne ko na maŋe de balo na tɔɡe dé Teiru Yezu 

to.  
19 Ko nam ná ye kan-banna, se á ta‑á swoi á kaana, se á yé ta‑á ke keim-chɛɛre de-ba.  
20 Ko nam ná ye bia, á na sɛ dé Teiru Yezu to, ko maŋe se á sɛ á tiina ni mo maŋa 

maama, se konto mo lamma Wɛ tei ne.  
21 Ko daare ko ná ye bia tiina, se á yé ta‑á chuchuɡi á bia bana, se konto wó pa ba 

boboŋa chɔɡe chwoŋa kalo na lana to wone.  
22 Ko ná ye balo na ye kabɛ to, se á ta‑á toŋe á tɔɡe á yuu tiina boboŋa woŋo maama 

baŋa ne. Ko nam dae ba na zeɡe ba nii abam maŋa kalo to yerane mo á wó ke konto 

se á jwoŋi zula ba tei ne. Maŋa maama ta‑á toŋe-na de á wo maama, á na kɔre dé 

Teiru wom to ŋwaane. 23 Woŋo kolo maama á na toŋe to, se á ta‑á toŋe de jawala. 

Pa-na se á na ke tei to taa ye dé Teiru wom ŋwaane, ye ko dae nabiina yerane 

ŋwaane. 24 Kokuri á yei we dé Teiru Yezu Krista wó pa abam nyɔɔre delo o na tiŋi se o 

pa o nɔɔna bam to. Wonto mo ye á yuu tu wolo á na toŋe á pa to. 25 Ko daare wolo 

maama na ke o chɔɡe to wó jwoori o na chɔɡem se ko maŋe de o kikia yam na ye tei 

to. Wɛ nam tɔɡe cheɡa de o na ke nɔɔna maama tei to ye o ba kuri-ba daane.  

4 
1 Ko ná ye yuu tiina balo na tei kabɛ to, se á ta‑á tɔɡe cheɡa de á na ke-ba tei to. Á 

nam ta‑á yei we, abam de jeɡe wolo na tei abam to Wɛ telaao ne.  
 

2 Abam maama nam tiini á ta‑á lwoori Wɛ, se á pa á boboŋa maama taa wora, ye á 

kwori á ke‑o lei. 3 Á nam ta‑á lwoori Wɛ konto á pa debam de, se o pa dé na chwoŋa 

se dé taa tɔɔle o kwora kam dé bere nɔɔna Yezu Krista cheɡa kam na ye tei to.* Ko 

nam ye amo na bere Yezu cheɡa kam to ŋwaane mo pɛ se a laam wo peena diɡa ne. 
4 Lwoori-na Wɛ á pa-ne se a wane a pa nɔɔna lɔre cheɡa kam konto maama fase. Mo 

totoŋe delo Wɛ na pɛ-ne se a ke to.  
5 Ko ná ye balo na ba tɔɡe Yezu to, se á ta‑á yei á na wó tɔɡe chwoŋa kalo á ke-ba tei 

to. Wɛ ná pɛ abam chwoŋa se á toŋe kolo, se á pa ko ja kuri lanyerane. 6 Pa-na se á ni 

taane taa jeɡe ywoni de mwanno, se á daare á ta‑á yei á na wó leiri nɔɔna maama 

taane tei to.  
 

7 A laɡe a toŋe dé nu-bu-swono Tichika se o ba abam tei. Wonto toŋe o pa dé Teiru 

Yezu de o wo maama, ne debam de na toŋe tei to. 8 O ná tua, o laam wó ta amo taane 

maama o bere abam. A laɡe se o pa abam bochara mo peini teɡa ne, de á na wó lɔre 

kolo na wora ko ke debam to. 9 Debam nu-bu-swono Onesima de wó tɔɡe o ba. O 

déem nwoŋi abam kɔɡɔ kom wone mo, ye dé yei o wo lanyerane.* Banto balei wó ta 

woŋo kolo maama na wora ko ke debam tei ne to ba bere abam.  
10 Arisaka wolo na tɔɡe de amo o wo peena diɡa ne to jɔɔne abam. Maake wolo na ye 

choro de Banabas to de jɔɔne abam. Abam maŋe á jwoŋi ni se, o ná tua, se á jeeri‑o 

lanyerane.* 11 Yesua wolo yere dedwoŋi na ye Jusitu to de jɔɔne abam. Ko ná ye Juu 

tiina balo na tu ba sɛ Yezu to, nɔɔna banto batɔ yerane mo ye balo na tɔɡe ba toŋe Wɛ 

paare dem totoŋa ba woli amo. Ba kwaane ba pa se a bochare ke dam lanyerane.  
12 Epafera wolo na nwoŋi abam kɔɡɔ kom wone ye o toŋe o pa Yezu Krista to de 

jɔɔne abam. O kwaane mo o lwoori Wɛ maŋa maama o pa abam, se á wane á zeɡe 

lanyerane de baare, se á boboŋa kweere de Wɛ chwoŋa tɔɡem, ye á tɔɡe Wɛ boboŋa 

na laɡe tei to maama.* 13 Amo tete mo zeɡe o cheɡa kam kwaɡa ne we, o tiini o toŋe o 

pa abam, de nɔɔna balo na zoore Ladika de Hirapoli ne to.  
14 Debam badwoŋ-swono Luka wolo na ye dɔkta tu to, dedaane Demas jɔɔne abam.*  
15 Jɔɔne-na dé nu-bia balo na tɔɡe Yezu ye ba zoore Ladika ne to á pa debam, ko woli 

de Numifa, de Yezu kɔɡɔ kolo na yeini ko tiɡisi o sɔŋɔ ne to.  
16 Abam ná jwoŋi amo tɔnɔ konto ye á ná ɡaɡe á ti, se á laam pa-ko Yezu kɔɡɔ kolo 

na zoore Ladika ne to se ba de ɡa. Ko daare se abam de jwoŋi amo tɔnɔ kodwoŋi 

Ladika kɔɡɔ kom tei ne á ɡa á nii.  
17 Ta-na á bere Achipu se o kwaane o ti totoŋe delo dé Teiru Yezu na pɛ‑o se o ke to.  

 

18 Amo Pɔɔl tete mo mɛ a jeŋa a popone jɔɔnem dento na kweeli to. Abam yé zaŋe á 

swei amo na wo peena diɡa ne tei to.  

Wɛ zaane dem taa wo abam tei ne.  

Da-yiɡa Tɔnɔ kolo  

Pɔɔl na popone o pa  

Tɛsaloni  

Tiina to  



Da-yiɡa Tɔnɔ kolo Pɔɔl na popone o pa  

Tɛsaloni Tiina to  
Pɔɔl popone tɔnɔ konto se o ke baare mo Yezu nɔɔna balo na wo Tɛsaloni teo ne to kuri ne. O ma 

ke Wɛ lei de ba na jeɡe wo-dedoa de Yezu tei to, ye o daare o ɡuli-ba wonto tete déem na ye tei 

de-ba maŋa kalo o na zoore ba teo kom wone to. O nam ya laɡe se ba pa ba teena taa tiɡi Wɛ 

wone mo, se lwia yé taa jeɡe-ba de kolo na wó yi-ba jwa seeni to. O ma ta de-ba we, ko maŋe se 

ba taa tɔɡe chwo-laaro ba ŋwea wone mo, se ba taa cheiɡi dɛ delo Yezu Krista na wó jwoori o ba 

loɡo baŋa to, se o tutuuri dem yé dare-ba.  

1 
1 Amo Pɔɔl dedaane Silas de Timoti mo popone tɔnɔ konto se dé pa abam Tɛsaloni 

tiina balo na ye Wɛ kɔɡɔ kom wo nɔɔna ye á tɔɡe á ye dé Kwo Baŋa Wɛ de dé Teiru 

Yezu Krista nyem to.*  

Wɛ wó pa abam zaane de yazura.  

Tɛsaloni tiina na tɔɡe Wɛ tei to  

2 Maŋa maama dé yeini dé ke Wɛ lei á maama ŋwaane, ye dé kwori dé lwoori‑o dé 

pa abam. 3 Dé ná vei dé Kwo Wɛ yiɡa, dé yeini dé ɡuli á na yɔɔre á tɔɡe dé Teiru Yezu 

Krista tei to. Abam na ke á wo-dedoa ded‑o tei to mo pae á toŋe lanyerane. Á na 

swoi‑o tei to mo pae á toŋe pa ko chɛ á yera. Á na jeɡe teena ded‑o tei to mo pae á 

zeɡe lanyerane de pu-dɛa.  
4 Dé nu-bia bam, dé yei we Wɛ mo swoi abam, ye o daare o kuri abam se á ta‑á ye o 

nyem. 5 Kokuri, dé déem na kwei Wɛ kwor-ywoŋa kam dé ja ba dé tɔɔle dé bere abam 

to, ko dae ni taane yerane mo dé tu dé bere. Wɛ dam wo debam tei ne, de o Sin-laao 

kom de, ye dé zeɡe o cheɡa kam kwaɡa ne. Á déem nɛ dé na zoore abam tetare ne ye 

dé ke tei to. Ko maa ye se ko zeini abam mo.  
6 Á déem lwoni debam de dé Teiru wom na ye tei to. Á na jwoŋi Wɛ kwor-ywoŋa 

kam to, ko pɛ se á na yaara dedɛ. Á nam ta jwoŋi-ka de wopwolo, Wɛ Sin-laao kom na 

zeini abam to ŋwaane. 7 Ko ma pa se á dwonna lɔre á na ye tei to, ye Yezu nɔɔna balo 

na zoore Makedonia de Akaya teene dem ne to maama ta lwoni abam kikia. 8 Abam na 

tɔɔle dé Teiru wom kwora kam á bere nɔɔna tei to, ka yi Makedoniaa de Akaya ka 

ɡaale ka kɛ ka yi jei maama, ye nɔɔna maama lɔre á na ke á wo-dedoa de Wɛ tei. Mo 

kokuri dé daa ba jeɡe se dé ta abam kolokolo. 9 Nɔɔna bam tete yeini ba tɛ á na jeeri 

debam lanyerane tei to. Ba lɔre á na yaɡe jwona kaanem mo se á daare á ta‑á tɔɡe Wɛ. 

Ba maa tɛ á laam na toŋe á pa Wɛ wom na ye cheɡa tu de ŋwea tu to, 10 ye á kwori á 

cheiɡi o Bu wom se o jwoori o ba. Wɛ bi‑o toone wone mo, ye o laɡe o nwoŋi Wɛ 

telaao ne o ba loɡo baŋa. Wonto mo ye Yezu wolo na wó jwoŋi debam Wɛ ban-zɔŋɔ 

kom na wó ba nɔɔna baŋa to wone.  

2 

Pɔɔl na woli Tɛsaloni tiina tei to  

1 Dé nu-bia bam, abam tete yei lanyerane we, dé na tu abam tei to, ko dae kafɛ 

ŋwaane. 2 Á yei debam na maŋe dé na yaara dedɛ Filipi ne tei to, ye dé laam ba abam 

tei. Ba déem bɛɛse debam ye ba twe debam dedɛ.* Dé na tu abam tei to, nɔɔna déem 

kwaane se ba che dé chwoŋa. De ko de, dé Tu Wɛ nam pɛ debam pu-dɛa se dé ŋɔɔne o 

kwor-ywoŋa kam dé bere abam de baare. 3 Dé na yeini dé kwoori abam se á tɔɡe Wɛ 

to, ko dae we dé ŋɔɔne tusim laŋa ne mo, naa dé jeɡe boboŋ-balwaaro mo. Ko dae swa 

mo dé kea se dé ɡane abam wolowolo. 4 Aawo. Dé yeini dé ŋɔɔne ne Wɛ na laɡe se dé 

taa ŋɔɔne tei to mo, kokuri wonto mo kuri debam ye o kwei o kwor-ywoŋa kam o ke 

dé jeŋa ne se dé taa tɔɔle-ka. Ko ye Wɛ mo maŋe dé boboŋa se o nii. Dé nam na ŋɔɔne 

tei to, dé laɡe se dé pwoli o wo, ye ko dae nabiina wo mo dé laɡe dé pwoli. 5 Á yei 

lanyerane we, dé wo tu se dé ŋɔɔne ni-sone ŋɔŋa de abam. Dé maa wo kwaane se dé 

kwoli nɔɔna swa se dé na wonnu ba tei ne. Wɛ nam mo wó zeɡe dé cheɡa kam kwaɡa 

ne. 6 Ko ná ye abam, naa nɔɔno wolo maama de, dé wo ke dé boboŋa ne se nabiina taa 

pae debam zula.  
7 Dé na ye Yezu Krista totoŋa nakwa to, dé ya jeɡe chwoŋa se dé daane abam. Dé 

nam wo ke konto. Dé déem jeɡe abam lanyerane, ne kaane na jeɡe o bia o nii tei to. 

8 Dé na jeɡe abam swono lanyerane to, dé sɛ se dé kwei Wɛ kwor-ywoŋa kam dé maŋe 

dé bere abam, ye dé kwei dé ŋwea maama de mo dé woli da dé ke á jeŋa ne, á na tiini 

á tiɡi dé boboŋa ne to ŋwaane.  
9 Dé nu-bia bam, ɡuli-na debam déem na toŋe dé pa abam ye ko chɛ dé yera ne tei 

to. Dé na wora dé tɔɔle Wɛ kwor-ywoŋa kam dé bere abam to, dé ba laɡe se dé daane 

abam de fenfee de. Konto ŋwaane mo dé yeini dé tiini dé toŋe wea de tete maama se 

dé ma na dé ni-wodiu.* 10 Abam wó wane á bere nɔɔna debam cheɡa we, dé tɔɡe 

chwoŋa lanyerane. Wɛ de wó wane o zeɡe de kwaɡa ne. Dé na ke tei de abam balo na 

sɛ Yezu Krista to, dé yɔɔre dé tɔɡe chwoŋa mo. Dé kikia maama déem jeɡe cheɡa ye 

dé wo jaane kolokolo dé chɔɡe. 11 Á yei we dé jaane abam de je selei mo, ne kwo na 

yeini o jeɡe o bia tei to. 12 Dé déem kwoori abam se á bochara zuri. Dé ma daare dé 

kaane abam se á ta‑á tɔɡe Wɛ chwoŋa se ko maŋe de Wɛ na laɡe tei to. Kokuri Wɛ mo 

kuri abam se á zo o woro kom wo ye á na paare o tei ne.  
13 Woŋo kodwoŋi daa ta wora ye dé ke Wɛ lei maŋa maama abam ŋwaane. Ko ye dé 

na jaane Wɛ kwor-ywoŋa kam dé ba dé tɔɔle dé bere abam to, á sɛ ye á jwoŋi-ka 

lanyerane. Á ma sɛ we ko ye Wɛ kwora mo, se ko dae nabiina nyem. Ko ye cheɡa mo, 

ka seene ka ye Wɛ tete kwora mo, ye ka fɔɡe abam balo na sɛ Yezu to boboŋa.  
14 Dé nu-bia bam, ko ná ye yaara yalo na ke abam to, konto dwoŋi mo maŋe ko ke 

Wɛ kɔɡɔ kolo maama na wo Judea te-nia yam ne to. Ko maama ye bedwe mo. Á déem 

nɛ yaara á dwi tiina bam jea ne. Juu tiina balo na tu ba sɛ Yezu Krista to de nɛ yaara 

ba tete Juu tiina bam tei ne. 15 Ko ná ye Juu tiina bam, banto dwi mo ɡo dé Teiru Yezu 

de Wɛ sampwori selo déem na tɔɔle o kwora to, ye ba kwori ba bɛɛse debam de. Ba 

maa yɔɔre ba chuchuɡi Wɛ bane. Ba yeini ba done nɔɔna maama mo. 16 Ba déem 

kwaane se ba che debam se dé yé tɔɔle Wɛ kwora dé bere dwi-ɡɛ tiina balo na dae Juu 

tiina to, se ka wane ka jwoŋi-ba ka yaɡe. Ba na ve Wɛ kwora kam konto to, ko ma pa 

ba keim-lwanno tem fɔɡe te puli te daŋe da-baŋa ne. Ko laam yi se Wɛ ban-zɔŋɔ ba ba 

baŋa ko chɔɡe-ba.  

Pɔɔl laɡe se o ni ba labaare  

17 Dé nu-bia bam, dé na yaɡe abam ye ko ke fee to, dé jeɡe lwia dedɛ dé pa abam. Ko 

nam dae we dé boboŋa mo pɔɔre daane, se ko ye dé yia na ware ya na daane to mo. 

Dé déem tiini dé kwaane se dé jwoori dé ba dé na abam. 18 Cheɡa to, dé laɡe se dé ba 

abam tei. Amo Pɔɔl ya kwaane se a ba, ye ko dae bedwe yerane. Ko nam ye setaana pɛ 

mo cheɡe dé chwoŋa. 19 Ko seene ko ye abam boboŋa mo tiini ya wo debam tei ne. Ko 

ye abam ŋwaane mo dé jeɡe teena Wɛ tei ne de wopwolo. Dé Teiru Yezu ná jwoori o 

ba, dé wó maɡe dé nyɔɔna, dé na jeɡe teera de abam to ŋwaane. 20 Ko ye cheɡa mo, 

abam seene á pae dé jeɡe teera de wopwolo.  

3 
1-2 Dé nam na ware se dé na daane to, abam fera tiini ya jeɡe debam se ko ɡaale. Ko 

ma pa dé jeeli se dé toŋe dé nu-bu Timoti se o ba abam tei, ye debam tete daare dé 

maŋe Atena ne. Wonto ye wolo na tɔɡe de debam o toŋe Wɛ ŋwaane ye o tɔɔle Yezu 

Krista kwor-ywoŋa kam. Dé toŋe‑o abam tei ne se o woli abam de dam se á ta‑á tɔɡe 

Yezu de á wo maama, 3 se yaara yalo á na nɛ to yé wane ya pa á jwoori kwaɡa. Abam 

yei we yaara yanto dwoŋi maŋe ya jeɡe se ya ba debam baŋa. 4 Debam déem ta na wo 

abam tei ne maŋa kalo to, dé maŋe dé ta dé bere abam we, nɔɔna wó bɛɛse debam. Á 

laam na nɛ to, mo kolo na seene ko ke. 5 Amo na tiini a jeɡe abam lwia to mo pɛ se a 

toŋe Timoti abam tei ne, se o ba o lɔre á daa ta tɔɡe Yezu de á wo maama na. Amo ya 

tiini a kɔre mo we, setaana pɛ mo tu o ɡane abam se á ywori Wɛ kwaɡa ne, se ko pa 

dé totoŋa yam maama laam ba ya ji kafɛ.  
6 Leile konto Timoti laam jwoori o ba debam tei ye o pa dé boboŋa peini teɡa ne, de 

o na taɡe á taane o we, á ta tɔɡe Yezu de á wo-dedoa de swono. O daa ta taɡe o we, á 

seene á jeɡe debam boboŋa de wopwolo, ye á tiini á laɡe se á na debam, ne debam de 

na laɡe se dé na abam tei to.*  
7 Dé nu-bia bam, yaara jeɡe debam dedɛ. Dé bochara nam tiɡa de abam, á na tɔɡe 

Yezu de á wo-dedoa to ŋwaane. 8 Á na tɔɡe dé Teiru wom de pu-dɛa konto to, ko pae 

dé ŋwea dae kafɛ. 9 Dé wó tiini dé ke dé Tu Wɛ lei á ŋwaane, dedaane dé na nɛ 

wopwolo dedɛ o yiɡa ne abam ŋwaane to. 10 Maŋa maama tete de wea dé yeini dé 

lwoori Wɛ de dé wo maama mo, se o yaɡe chwoŋa se dé wane dé na daane, se dé fɔɡe 

dé bere abam á na ɡɛ kolo se á wae á ta‑á tɔɡe Yezu de á wo-dedoa to.  
11 Dé Kwo Wɛ de dé Teiru Yezu nam wó pa debam chwoŋa se dé ba abam tei. 12 Dé 

Teiru wom wó pa á swono kom puli dedɛ ko ja ɡaale, se á ta‑á swoi á dwonna de 

nɔɔna maama lanyerane, ne debam de na swoi abam tei to.* 13 Konto dwoŋi mo o wó 

pa á bochara ke dam, se á laam ba á zeɡe dé Kwo Wɛ yiɡa ne de wo-pwoŋo, ye á ba 

jeɡe tusim, maŋa kalo dé Teiru Yezu na wó jwoori o ba de o nɔn-kɔɡɔ kom maama to.  

4 

Kikia yalo na pwoli Wɛ wo to  

1 Dé nu-bia bam, ko ta daare woŋo fee se dé popone dé woli da. Dé lwoori abam dé 

Teiru Yezu ŋwaane se á da chwoŋa se ko pwoli Wɛ wo. Dé maŋe dé bere abam 

chwoŋa kam konto ye á jeɡe-ka á tɔɡa de zem maama. Dé nam tiini dé lwoori abam se 

á ja jawala se ko dwoni á na maŋe á ke tei to. 2 Abam yei nia yalo dé na bere abam ye 

ya tɔɡe dé Teiru Yezu dam ŋwaane to. 3 Wɛ na laɡe se á ta‑á ye tei to mo tento:  

O laɡe se á ta‑á jeɡe wo-pwoŋo o yiɡa ne, se á lɔŋe ka-laɡa kikia. 4 Abam baara jeɡe 

se á lɔre á na wó ja á tete tei ka-laɡa seeni, se ko taa jeɡe zula ye diɡiru tera ko wone. 
5 Á nam yé pa á fera taa zoore ka-laɡa. Mo nɔn-yɔɔro telo na yeiri Wɛ to na yeini ba ke 

kolo. 6 Baaro de kaane laŋa ne, nɔɔn-nɔɔno yé zaŋe o chɔɡe o nu-bu naa o ke o de‑o. 

Dé maŋe dé kaane abam lanyerane we, nɔɔno ná ke wo-zɔɔna konto dwoŋi, dé Teiru 

wom wó waare‑o. 7 Wɛ na kuri debam se dé taa tɔɡe‑o tei to, ko dae se dé taa ke 

wo-zɔɔna kikia ka-laɡa wone. O nam kuri debam se dé taa ye wose mo o yiɡa ne. 8 Mo 

kokuri, nɔɔno wolo ná ve dé na bere tei to, konto tu mɛ o kwaɡa o ya Wɛ mo. Ko dae 

nabiina mo o ve, se ko ye Wɛ wolo na ke o Sin-laao kom á bochara ne to mo.  
9 Ko nam ná ye á na swoi á nu-bia tei to, ko daa wo maŋe se dé popone dé woli da. 

Wɛ tete maŋe o bere abam á na wó ta‑á jeɡe da-swono tei. 10 Ko ye cheɡa mo, á seene 

á swoi á nu-bia balo maama na zoore Makedonia teene dem ne to. Mo kokuri, dé 

nu-bia bam, dé lwoori abam se á tiini á ta‑á ke konto se ko ja ɡaale. 11 Kwaane-na se á 

ta‑á zoore chemm. Ta‑á nii-na á tete kikia se á yaɡe á dwonna. Á ta ta‑á toŋa se á na á 

tete ni-wodiu á di. Dé maŋe dé ta abam konto mo se á ta‑á ke. 12 Á ná dɛ chwoŋa 

kanto, balo na dae Yezu kɔɡɔ kom nɔɔna to wó taa neɡe abam lanyerane. Ko maa wó 

pa se á daa bá daane nɔɔn-nɔɔno se o pa abam á na ɡɛ kolo to.  

Dé Teiru wom tutuuri dem taane  

13 Dé nu-bia bam, ko ná ye nɔɔna balo na teɡe to, dé laɡe se á lɔre cheɡa de ko na 

ke-ba tei to, se á wo daa yé chɔɡe toone ŋwaane, ne ko na yeini ko ke balo na ba jeɡe 

teena Wɛ tei ne to. 14 Debam sɛ we, Yezu teɡa ye o laam jwoori o bi toone wone. Konto 

ŋwaane, ko ná ye balo na sɛ‑o ye ba te to, dé yei we, o ná tua, Wɛ wó kale banto se ba 

tɔɡe ded‑o ba yi o tei.  
15 Yé ta‑á jeɡe-na lwia. Dé na bere abam kolo to ye dé Teiru wom kwora mo. Dɛ dem 

dé Teiru Yezu na wó jwoori o ba to, debam balo na daare loɡo baŋa ne ye dé ta ŋwe 

to bá lwoori dé vo Wɛ tei dé daare balo na maŋe ba te to. 16 Ko nam na wó ke tei to, 

dé Teiru wom wó nwoŋi Wɛ telaao ne o chu o ba. Kwor-dɛa wó baɡe ka ta taane. Wɛ 

malese dedɛɛro wom kwora de wó zaŋe ka woli da. Wɛ nabɔnɔ de maa wó keeri. Balo 

na sɛ Yezu Krista ye ba te to wó da yiɡa ba bi toone wone. 17 Wɛ laam wó ja debam 

balo na daare ye dé daa ta ŋwe to, se o pa dé la daane de banto kunkwonnu tem 

wone, se dé maama jeeri dé Teiru wom wɛyuu ne. Konto mo dé wó taa wora dé Teiru 

wom tei ne maŋa maama se ko taa vei wuu.*  
18 Ko na seene ko ye konto to, se á ta‑á mae cheɡa kam konto á woli daane se á 

bochara taa tiɡa.  

5 

Baŋa Wɛ dɛ-kamunu kom taane  

1 Dé nu-bia bam, ko daa wo maŋe se dé popone dé ta dé bere abam maŋa kalo 

wonnu tem konto na wó ke to. 2 Abam tete maŋe á yei lanyerane we, dé Teiru wom dɛ 

dem wó pɔpɔ de ba, ne ŋweeno na yeini o pɔpɔ o ba tete ne tei to.* 3 Maŋa kalo nɔɔna 

na tɛ ba we, ko ye chemm mo, ye ywoni wora jei maama to, konto maŋa kam ne de 

cham wó pɔpɔ de ba ba baŋa, ye ba bá lu. Ko wó taa nye de kaane puɡa na pɔpɔ ka 

viriɡi ye ka wɔe tei to mo.  
4 Dé nu-bia bam, á nam maŋe á poore, ye á daa tere lim wone. Konto ŋwaane dé 

Teiru wom dɛ dem bá taa jeɡe se de pɔpɔ de zaŋe de yi abam ne ŋweeno tei ye á yeiri 

ko ni ne. 5 Abam maama wo Wɛ pwooni wone mo, ye á tɔɡe wea chwoŋa. Dé nam dae 

tete kokoro nɔɔna, ye dé kikia dae lim wone kikia. 6 Konto ŋwaane dé yé pa se dɔɔm 

taa jeɡe debam ne balo na yeiri Wɛ to. Pa-na dé fɔɡe dé che dé tete se dé yia waare. 
7 Tete ne mo nɔɔna yeini ba dɔa, ye ba kwori ba nyɔ sana ba buɡa. 8 Debam nam ye 

wea nɔɔna mo. Ko maŋe se dé taa cho dé tete. Pa-na dé taa tɔɡe Yezu de wo-dedoa, ye 

dé pae da-swono. Konto wó che debam lwarem wone, ne nɔɔno na maa vei jara ye o 

kwei nantana o ma kwoli o nyɔɔne tei to. Pa-na dé taa jeɡe teena lanyerane we, Wɛ 

wó jwoŋi debam o yaɡe. Konto maa nye de jara yu-ɡwoŋo kolo nɔɔno na kwei o ma 

kwoli o yuu jara maŋa ne to.* 9 Wɛ na kuri debam se dé taa ye o nyem to, ko dae se o 

ban-zɔŋɔ kom ba ko chɔɡe debam mo. Ko nam ye se o jwoŋi debam o yaɡe dé Teiru 

Yezu Krista ŋwaane mo. 10 Wonto mo teɡe dé ŋwaane se dé wane dé tɔɡe ded‑o dé na 

ŋwea Wɛ tei ne. O ná jwoori o ba, ye dé ná ŋwe, naa dé ná teɡa, ko ba chɔɡa. Dé wó 

tɔɡe ded‑o dé na ŋwea Wɛ tei ne.  
11 Konto ŋwaane, ta‑á woli-na daane se ko pa á bochara taa tiɡa, se á fɔɡe á zeini 

daane ne á na maŋe á ke tei to.  
 

12 Dé nu-bia bam, dé nam lwoori abam se á ta‑á neɡe nɔɔna balo na toŋe á tetare ne 

to. Nɔɔna banto mo leiri dé Teiru wom yuu ne ba nii abam baŋa ne, ye ba korese 

abam. 13 Á ta‑á zuli-ba lanyerane de swono ba totoŋ-ŋona yam ŋwaane. Pa se ywoni 

taa wora á wone.  
14 Dé nu-bia bam, dé kwoori abam se á ta‑á woli nɔɔna lanyerane.  

Ko ná ye jawɔre-nyena, se á kaane-ba.  

Ko ná ye balo na kɔre foone to,  

se á pa ba na baare.  

Ko ná ye nabwona, se á zeini-ba.  

Ta‑á zuri-na á bochara de nɔɔna maama.  
15 Á ta‑á yei se nɔɔn-nɔɔno yé ma wo-lɔŋɔ  

o ma jwoori o ŋwe wo-lɔŋɔ o pa o dwoŋi.  

Maŋa maama se á kwaane á ta‑á tɔɡe chwo-laao  

de á nu-bia bam, ko woli de nɔɔna maama.  
16 Ta‑á jeɡe-na wopwolo maŋa maama.  
17 Maŋa maama se á ta‑á lwoori Wɛ.  
18 Kolo maama ná kea, se á ta‑á ke Wɛ lei.  

Mo Wɛ na laɡe se á ta‑á ke tei,  

á na me de Yezu Krista to ŋwaane.  
19 Yé kwoli-na Wɛ Sin-laao kom.  
20 Sin-laao kom ná pɛ nɔɔno pworisi Wɛ kwora,  

se á yé ɡwooni ka na ye tei to.  
21 Abam nam maŋe-na woŋo maama á nii.  

Ko ná lana se á ta‑á tɔɡe-ko.  
22 Se á nam fɔɡe á che á tete de lwarem dwi maama.  

 

23 Baŋa Wɛ wom na pae nɔɔna bochare-zuru to wó taa jeɡe abam de je selei, se á ta‑á 

jeɡe wo-pwoŋo fase o yiɡa ne, se á ŋwea maama taa jeɡe cheɡa, ko ná ye á yera de á 

jworo de. Konto to, dé Teiru Yezu Krista ná tua, á bá ta‑á jeɡe tusim Wɛ tei ne de 

fenfee de. 24 Wɛ mo bwoŋi abam se á ta‑á ye o nyem. O nam zeɡe o cheɡa wone. O 

maa wó zeini abam ne o na taɡe tei to.  
25 Dé nu-bia bam, ta‑á lwoori-na Wɛ á pa debam de.  
26 Jɔɔne-na dé nu-bia bam maama, ye á kukwori daane á zuli Wɛ.  
27 A nam tɛ abam dé Teiru wom dam ŋwaane se á ɡa tɔnɔ konto á bere dé nu-bia bam 

maama.  
28 Dé Teiru Yezu Krista zaane dem taa wo á tei ne.  

Tɔnɔ kolo Pɔɔl na popone o pa  

Tɛsaloni Tiina  

o ke telei to  
Pɔɔl popone tɔnɔ konto se o pa Yezu nɔɔna balo na wo Tɛsaloni teo ne to mo lɔre cheɡa kam se 

ko vo Yezu Krista na wó jwoori o ba loɡo baŋa tei to. O bere jaja we ba boboŋa ya vuɡimi mo. 

Ba nam jeɡe se ba ta taa jeɡe wo-dedoa de Yezu, ye ba yé yaɡe teenem. Ba maŋe se ba taa ke 

wo-laaro ye ba cheiɡi Yezu tutuuri dem.  

1 
1 Amo Pɔɔl, dedaane Silas de Timoti mo popone tɔnɔ konto se dé pa abam Tɛsaloni 

tiina balo na ye Wɛ kɔɡɔ kom wo nɔɔna ye á tɔɡe á ye dé Kwo Baŋa Wɛ de dé Teiru 

Yezu Krista nyem to.  
2 Dé Kwo Wɛ, de dé Teiru Yezu Krista wó pa abam zaane de yazura.  

Lei keim dedaane wɛ-lworo  

3 Dé nu-bia bam, maŋa maama dé jeɡe se dé ke Wɛ lei abam ŋwaane nenɛɛne ko na 

maŋe tei to, kokuri á na ke á wo-dedoa de Yezu tei to ke ko daŋe da-baŋa ne. Á 

maama tiini á swoi á dwonna lanyerane, ye á swono kom konto wora ko pula dedɛ. 4 Á 

na ye konto dwoŋi to, dé yeini dé ta á taane dé bere Wɛ kɔɡɔ kom na wo jeiɡa kalo 

maama ne to, ye dé jeɡe teera abam ŋwaane. Dé tɛ-ba we, nɔɔna yeini ba bɛɛse abam 

ye á nae yaara dedɛ. Á nam ta zeɡe lanyerane de pu-dɛa, ye á yɔɔre á tɔɡe Yezu de 

wo-dedoa.  
5 Abam na jeɡe á tete konto dwoŋi to mo pae dé lɔre jaja we, Wɛ na wó di nɔɔna 

taane tei to wó yɔɔre ko tɔɡe chwoŋa chekke. Konto ŋwaane á wó na cheɡa Wɛ yiɡa 

ne pa se á maŋe se á woli o paare dem wone, kokuri abam seene á nae yaara o paare 

dem konto ŋwaane. 6 Wɛ nam zeɡe o cheɡa wone mo. O maa wó waare balo na jeɡe 

abam ba yaare to pa se ba de jwoori ba na yaara. 7 O ta maa wó woli abam balo na 

yaare to se á sii de á yaara yam, se ko woli de debam de. Wɛ wó ke konto maŋa kam o 

na laɡe o pa dé Teiru Yezu jwoori o ba se o veere o tete o pa nabiina to. Wonto wó 

nwoŋi Wɛ telaao de o malese dedɛɛra bam, 8 ye min-vɔɛ zaŋe se kekare-ba. O maa wó 



waare balo na ve Wɛ to, ko woli de balo na wo sɛ omo kwor-ywoŋa kam to.* 9 Nɔɔna 

bam konto dwoŋi wó na waarem, ne ko na maŋe de-ba tei to mo. Ba maa wó na lɛɛro 

se ko taa vei wuu. Ba ta maa wó pɔɔre ba yera dé Teiru wom tei ne, se ba daa yé na o 

paare dam-fɔrɔ kom.* 10 Konto maama wó ke maŋa kalo dé Teiru Yezu na wó jwoori o 

ba to. Dɛ dem konto ne o wó na zula o tete nɔɔna bam tei ne. Balo maama na sɛ‑o to 

wó taa seini‑o lanyerane. Abam nam wó ta‑á wo banto wone, á na sɛ Wɛ cheɡa kalo dé 

na bere abam to ŋwaane.  
11 Ko ye konto ŋwaane mo dé yeini dé lwoori dé Tu Wɛ wom maŋa maama dé pa 

abam, se o pa á maŋe de Wɛ chwoŋa tɔɡem ne o na twori abam se á ta‑á ye tei to. Dé 

lwoori‑o se o pa abam dam, se á wane á tɔɡe chwo-laao nenɛɛne á boboŋa na laɡe tei 

to maama, ye á ke totoŋa yalo maama á wo-dedoa kam na wae ka pa á ke to. 12 Konto 

mo wó pa dé Teiru Yezu taa nae zula abam ŋwaane. Abam de maa wó na zula, á na 

me ded‑o to ŋwaane. Dé Tu Baŋa Wɛ, de dé Teiru Yezu Krista na ke abam zaane to mo 

wó pa konto maama ke.  

2 

Keim-lwanno tu taane  

1 Dé nu-bia bam, á yei we dé Teiru Yezu Krista wó jwoori o ba, ye Wɛ wó la debam o 

ke daane se dé taa wo Yezu tei ne.* Dé nam laɡe dé kwoori abam 2 se á yé pa á 

bochara taa di konto baŋa ne. Á yé zaŋe á pa á boboŋa vuɡimi de nɔɔna na tɛ ba we, 

dé Teiru Yezu dɛ dem maŋe de yi. Nɔɔna ná tɛ abam ba we, Wɛ Sin-laao kom pɛ-ba o 

kwora, naa ba ná we ko ye Wɛ cheɡa mo ba bere abam, naa ba ná we ba jwoŋi tɔnɔ 

debam tei ne, 3 se á yé pa nɔɔn-nɔɔno ɡane abam de wonnu tento dwoŋi. Kokuri, maŋa 

kalo nɔɔna dedɛ na wó ywori Wɛ kwaɡa ne to wó ke yiɡa ye dé Teiru wom dɛ-kamunu 

kom laam ba ko yi. Ko woli da, wolo wom na ye keim-lwanno tu to jeɡe se o ba yiɡa. 

Wonto kweelim maama maa ye se Wɛ chɔɡe‑o. 4 O wó pa se o tete taa dwoi wonnu 

telo maama nɔɔna na zuli to, de kolo maama ba na bwoi we, ba wɛ to. O ta wó kwori 

o done wonnu tem konto maama. O maa wó paale o zo o jeini Wɛ diɡa kam ne ye o 

bere o tete we, omo mo ye Wɛ.* 5 Amo ta na wo abam tei ne maŋa kalo to, a yeini a 

bere abam wonnu tento. Á nam wo ɡuli-te na?  
6 Woŋo kodwoŋi ta wora ko na cheɡe wonnu tento chwoŋa se te yé ke leile, ye á yei 

ko ni ne. Ko daare maŋa kam ná seene ka yi, keim-lwanno tu wom laam wó ba se 

nabiina lɔre‑o jaja. 7 Keim-lwanno dam delo na seiɡi nɔɔna yia ne to maŋe de wora de 

chɔɡe nabiina. Ko nam ná ye wolo wom na wora o cho keim-lwanno tem chwoŋa leile 

se te yé tiini te ke to, konto tu wó taa wora se ko taa vei maŋa kam o na wó laɡe jeiɡa 

to. 8 Maŋa kam konto ne mo keim-lwanno tu wom wó ba o taa wora pa se nabiina 

lɔre‑o jaja. Dé Teiru Yezu na wó jwoori o ba maŋa kalo to, o laam wó ma o ni-vio o 

wane wonto o di. Yezu na wó pɔpɔ o ba de nenɔŋa to mo wó pa se keim-lwanno tu 

wom yɔɔre o na chɔɡem.*  
9 Maŋa kam keim-lwanno tu wom na wó ba o taa wora to, o wó jwoŋi dam setaana 

pɛ wom tei ne se o ma ke wo-kenkaɡela de totoŋ-kamuna dwi dwi yalo na dae cheɡa 

to.* 10 O ta maa wó ke keim-lwanno dwi maama o ma ɡane balo na laɡe ba ɡa ba ŋwea 

Wɛ tei ne to. Ko wó ke-ba konto, ba na ba sɛ se ba jwoŋi Wɛ cheɡa kam de swono se 

ko pa o jwoŋi-ba to ŋwaane. 11 Ba na laɡe ba ve Wɛ cheɡa kam konto to, o laam wó pa 

se ba boboŋa daa yeiri cheɡa, ye ba sɛ ba tɔɡe kolo na ye vwa to. 12 Wɛ nam wó ke 

konto se balo maama na wo sɛ o cheɡa kam ye ba daare ba swoi puseŋa kikia to mo to 

de ba bora.  

Pu-dɛa taane  

13 Dé nu-bia bam, dé jeɡe se dé ke Wɛ lei maŋa maama abam ŋwaane, á na ye balo 

dé Teiru wom na swoi to. Ko zeɡe boboa ne mo Wɛ kuri abam se o jwoŋi abam o 

yaɡe. O dɛ o Sin-laao kom dam ŋwaane mo o pa á ji o tete nɔɔna, á na sɛ o cheɡa kam 

de á wo-dedoa to ŋwaane. O tɔɡe tento baŋa ne mo o jwoŋi abam o yaɡe. 14 Wɛ na 

bwoŋi abam se á ta‑á ye konto to, o mɛ debam na tɔɔle o kwor-ywoŋa kam dé bere 

abam tei to mo se o pa á tɔɡe de dé Teiru Yezu Krista á na zula.  

15 Konto ŋwaane, dé nu-bia bam, fɔɡe-na á ja á boboŋa se á yé yaɡe cheɡa kalo dé na 

maŋe dé bere abam to, ko ná ye dé na maŋe dé wo abam tei ne ye dé ŋɔɔne kolo to, 

ko woli de dé na maŋe dé popone tɔnɔ kolo dé pa abam to de.  
16-17 Dé Teiru Yezu Krista, dedaane dé Kwo Wɛ wó zeini abam de boboŋ-dɛɛra se á 

ta‑á jeɡe dam, se á wane á ta‑á tɔɡe chwo-laao de á kikia, de á ni taane maama. 

Wonto maŋe o jeɡe debam swono ye o ke debam zaane, de o na pɛ dé jeɡe baare delo 

na bá fɔɡe de ti to, dedaane teena yalo na ye chekke to.  

3 

Wɛ-lworo taane  

1 Dé nu-bia bam, ko ta daare fee se dé popone dé woli da. Ta‑á lwoori-na Wɛ á pa 

debam, se dé Teiru wom kwor-ywoŋa kam jaɡe ka yi jei maama, se nɔɔna daare ba 

sɛ-ka lanyerane, ne abam de na sɛ-ka tei to.* 2 Lwoori-na Wɛ se o jwoŋi debam 

nɔn-balwaaro jeŋa ne, kokuri ko dae nɔɔna bam maama mo sɛ Wɛ cheɡa kam.  
3 Dé Teiru wom nam zeɡe o cheɡa wone de o na wó zeini debam tei to. Mo kokuri, o 

wó woli abam de dam, ye o che abam setaana pɛ dam wone. 4 Á na ye dé Teiru wom 

nyem to mo dé jeɡe abam cheɡa we, á wora á tɔɡe dé na maŋe de bere abam kolo to, 

ye á ta wó ta‑á ke konto mo taa.  
5 Dé Teiru wom wó zeini abam, ye o pa á boboŋa tiini ya tɔɡe Wɛ swono kom, ye o 

daare o pa á zeɡe lanyerane de pu-dɛa, ne Yezu Krista de na ye tei to.  

Jawɔre-nyena taane  

6 Dé nu-bia bam, ko ná ye á nu-bu wolo maama na ye jawɔre-nyem ye o ba tɔɡe 

berem delo dé na pɛ abam to, se á lɔŋe konto tu. Ko ye dé Teiru Yezu Krista dam 

ŋwaane mo dé kaane abam konto. 7 Abam nam yei lanyerane we, á jeɡe se á ta‑á lwoni 

debam kikia na maŋe ya ye tei to mo. Dé déem na wo á tei ne to, dé ba jeɡe jawɔrɔ. 
8 Dé wo jwoŋi dé ni-wodiu nɔɔn-nɔɔno tei ne zɛɛra ŋwaane. Dé nam tiini dé toŋe mo se 

ko chɛ dé yera wea de tete, se dé yé daane abam wolowolo wodiu ŋwaane.* 9 Ko nam 

dae we dé ya ba jeɡe chwoŋa se dé daane abam konto. Dé déem nam laɡe se dé ke 

abam lanyerane se á wane á ta‑á lwoni dé kikia na ye tei to mo. 10 Dé na wo abam tei 

ne to, dé yeini dé pa abam ni we, nɔɔno wolo ná ba laɡe totoŋa, konto tu ba jeɡe 

chwoŋa se o jwoŋi o ni-wodiu nɔɔn-nɔɔno tei ne.*  
11 Dé wora dé tɛ taane dem konto, kolo ŋwaane dé lɔre we abam badwonna ye 

jawɔre-nyena mo. Konto dwoŋi nɔɔna bam yeini ba ba toŋa, ye ba kare jei maama ba 

ɡiɡili ba dwonna yia. 12 Dé nam tiini dé kwoori nɔɔna bam konto dé Teiru Yezu Krista 

dam ŋwaane, se ba taa toŋe chemm se ba wane ba nii ba tete baŋa ne de ba ni-wodiu.  
13 Dé nu-bia bam, abam tete nam yé yaɡe totoŋ-laaro keim, ko ná maŋe ko chana ko 

pa abam tei to de.*  
14 Abam wolo ná wora ye o wo sɛ debam na popone tɔnɔ konto wone dé bere kolo to, 

se á maane konto tu, se á wane á ja á tete ded‑o, se ko pa chaveera ja‑o. 15 Á nam yé 

pa se o ji á dono. Ko nam maŋe se á kaane‑o, ne o ye á nu-bu mo tei.  
 

16 Dé Teiru wom mo ye bochare-zuru tu. O maa wó zeini abam se á ta‑á jeɡe 

bochare-zuru maŋa maama wone, de kolo maama na ke abam to.  
 

Dé Teiru wom taa wo á maama tei ne.  
17 Amo Pɔɔl mo jɔɔne abam. Amo tete laam mo popone konto de a jeŋa. A yeini a ke 

konto a twanno tem maama wone, se á lɔre we ko seene ko ye amo mo. A yeini a 

popone tento dwoŋi mo.  
18 Dé Teiru Yezu Krista zaane dem taa wo abam maama tei ne.  

Da-yiɡa Tɔnɔ kolo Pɔɔl na popone o pa  

Timoti to  
Timoti déem ye nɔn-doŋo na wo dáane de Wɛ chwoŋa tɔɡem to mo. Pɔɔl ma tiŋi‑o yiɡa tu se o 

taa nii Yezu nɔn-kɔɡɔ kolo na wo Efesia teo kom ne to baŋa ne. O nam popone tɔnɔ kom se ko pa 

Timoti na baare mo Wɛ totoŋa yam wone, ye o daare o kaane‑o se o yé pa chwoŋa se vwa berem 

zo Yezu kɔɡɔ kom wone. O laɡe se Timoti taa toŋe o totoŋa se ya woli Krista bia bam mo, ne ko 

na maŋe de wolo na toŋe o pa Yezu Krista to mo.  

1 
1 Amo Pɔɔl wolo na ye Yezu Krista totoŋa nakwe to mo popone tɔnɔ konto se a pa 

nmo Timoti.* Baŋa Wɛ wolo na ye debam Vereno to, de Yezu Krista wolo debam na 

jeɡe o teena to mo pɛ-ne chwoŋa se a taa ye o tontoŋeno. 2 Nmo mo ye nenɛɛne amo 

bu chekke, dedaane n na sɛ Yezu Krista to.  

Dé Kwo Wɛ, de dé Teiru Yezu Krista wó pa nmo zaane de yazura, ye o daare o duri 

nmo ŋwaŋa.  

Vwa berena taane  

3 Maŋa kam amo déem na laɡe se a vo Makedonia to, a lwoori nmo se n maŋe Efesia 

ne. Nmo jeɡe se n maŋe dáane mo, se n kaane nɔɔna badwonna ba na jeɡe vwa ba 

bere nɔɔna to se ba yaɡe ba bera yam. 4 N jeɡe se n ta-ba se ba yaɡe ba boboŋa sensɔle 

selo na dae cheɡa to, se ba daare ba yaɡe ba kwoa kwoa yera natɔɡa kalo na ba jeɡe 

kweelim jei to. Kolo ŋwaane wonnu tem konto pae se nɔɔna boboŋa ye kafɛ mo. Te 

nam ba woli nɔɔna se ba ke ba wo-dedoa dedaane Wɛ se ba taa tɔɡe‑o. 5 N jeɡe se n 

kaane-ba mo dedaane wonnu tem konto se ba yaɡe-te, se ba taa jeɡe swono kolo na ye 

chekke to. Swono kom konto nam tɔɡe bochare-ŋona mo, de boboŋ-laaro, de 

wo-dedoa keim chekke ŋwaane ko wora. 6 Nɔɔna bam konto nam ywori wo-laaro tem 

konto wone mo, ye ba tusi ba tɔɡe taane delo na ba jeɡe kuri to. 7 Ba laɡe se ba taa ye 

Wɛ nia yam berena mo, ye ba nam ba ni ba tete ni taane kuri. Ba yeini ba seene ba yia 

mo ba ŋɔɔne wonnu tem, ye ba ta yeiri te kuri.  

8 Ko ná ye Wɛ nia yam, dé yei we ya lana ya pae nɔɔno wolo maama na tɔɡe-ya 

chekke to. 9 Ta‑n yei we, Wɛ na pɛ o ni-kaana yam to, o wo pɛ ya zeɡe nɔn-laaro 

ŋwaane. O nam pɛ-ya balo na yeini ba chɔɡe chullu to ŋwaane mo, dedaane 

zwabani-nyena ŋwaane. O ta pɛ-ya Wɛ-lwɛɛna, de wo-lwan-keira, de nɔn-chechɔɡero, 

de balo na ywori Wɛ chwoŋa wone to ŋwaane mo. O ta taɡe-ya balo de na ɡo ba kwoa 

naa ba niina naa ba dwonna to ŋwaane mo, 10 dedaane balo na bwoori to, de baara 

balo na mae ba dwonna ba jiri kaana to, dedaane balo na cho ba jaane nɔɔna de dam 

ba yeiɡi to, dedaane vwa-fɔra, de balo na du de Wɛ ye ko dae cheɡa to ŋwaane. O 

nam taɡe o ni-kaana yam o pa balo na ke kolo maama ba chɔɡe berem delo na ye 

chekke 11 ye de tɔɡe Wɛ kwor-ywoŋa kam na bere tei to mo. Kwor-ywoŋa kam konto 

nwoŋi Ywoni Tu Wɛ tei mo, ye wonto mo kwei-ka o ke amo jeŋa ne se a taa tɛa.  

Wɛ zaane dem taane  

12 Dé Teiru Yezu Krista mo pɛ amo dam se a taa toŋa a pa‑o. A ke‑o lei dedaane o na 

boŋe we amo jeɡe wo-dedoa, ye o le-ne o zeɡe o totoŋa yam baŋa ne to. 13 Faŋa to 

amo déem yeini a ŋɔɔne mo a chɔɡe Wɛ yere, ye a ta yaare o nɔɔna.* A déem jeɡe 

nankɔɔre mo ye Wɛ ta duri amo ŋwaŋa, kolo ŋwaane amo ya yeiri woŋo kolo a na 

jeɡe a ke to, a na wo sɛ‑o to ŋwaane. 14 Ko daare dé Teiru wom nam mo ke-ne zaane 

dedɛ ko ja ɡaale, ye o daare o pa se a taa jeɡe wo-dedoa dedaane Yezu Krista, ye a 

swoi‑o.  
15 Taane dento ye cheɡa ye de jeɡe se nɔɔna yɔɔre ba sɛ-de mo:  

“Yezu Krista tu loɡo baŋa  

se o jwoŋi nɔn-chechɔɡero mo  

o daare o ke-ba Wɛ jeŋa ne.”*  

Amo nam mo ye nɔn-chechɔɡɔ a dwoi nɔɔna maama. 16 Wɛ nam ta ma duri amo 

ŋwaŋa se ko pore chwoŋa se Yezu Krista wane o tɔɡe-ka o bere nɔɔna o na zuri o yera 

de amo tei to. O tiini o zuri o yera de amo wolo na ye nɔn-chechɔɡero tem yiɡa tu to. 

Ko maa ye maana ko pae nɔɔna balo na wó da amo kwaɡa ba ba ba sɛ‑o se ba daare 

ba na ŋwea kalo na ba jeɡe kweelim Wɛ tei ne to.  

17 Baŋa Wɛ ye pɛ wolo paare na bá ti maŋa de maŋa to mo. O ye ŋwea tu, ye o yera 

ba nae de yia. O dwoŋi tera. Konto to, zula de paare taa wo o tei ne se ko taa vei wuu. 

Ameena.  
18 Amo bu Timoti, a laɡe a ta de nmo se n ta‑n toŋe n pa Wɛ, ne ba déem na tɔɔle Wɛ 

kwora ba ta nmo taane tei to. Ko na ye konto to, se n kwaane n ɡuli ba na tɔɔle tei to 

se n wane n ke n tete n ke daane, nenɛɛne n na laɡe n jaŋe jaŋa chekke tei to. 19 Ta‑n 

tɔɡe Wɛ chwoŋa se n daare n ta‑n ke kolo maama n na yei we ko lamma to. Nɔɔna 

badwonna wora ye ba ba sɛ se ba taa tɔɡe kolo ba na yei we ko lamma to. Konto ma 

pa se ba daa ware ba da Wɛ chwoŋa. 20 Humenaya de Alezanda mo tɔɡe ba wo nɔɔna 

bam konto wone. Amo maŋe a ke banto setaana pɛ jeŋa ne se o vaŋe ba zwɛ, se ko 

bere-ba we, ba daa yé ŋɔɔne ba twe Wɛ yere.*  

2 

Wɛ nɔɔna na wó zuli‑o tei to  

1 Kolo amo na laɡe se a da yiɡa a ta mo tento. Á jeɡe se á ta‑á lwoori Wɛ á pa nɔɔna 

maama. Lwoori-na Wɛ se o taa nii ba baŋa ne, se á daare á ta‑á ke‑o lei ko ŋwaane. 
2 Ta‑á ke-na konto dwoŋi á pae pwa, dedaane dedɛɛra maama na jeɡe dam nɔɔna baŋa 

ne to, se ko pa dé taa zoore de ni-ywom de yazura, se dé na chwoŋa dé seene dé yia 

dé taa tɔɡe Wɛ. 3 Wɛ-lworo kom konto dwoŋi mo lamma, ye ko pwoli Wɛ wo, wolo na 

ye dé Vereno to. 4 Wonto mo laɡe se nɔɔna maama na verem, se ba kwori ba taa yei o 

cheɡa kam. 5 Wɛ dedoa yerane mo wora. Wolo de na fɔɡe nabiina de Wɛ daane to de 

ye dedoa yerane mo. Kotu nam mo ye nabiinu Yezu Krista.* 6 Wonto mo sɛ o te o ma 

ŋwe nɔɔna maama wɛleera jene. O teɡe maŋa kam na maŋe se o te to, se ko taa ye 

maana mo ko bere Wɛ zaane dem na ye tei to. 7 Konto ŋwaane mo Wɛ pɛ se a ji o 

totoŋa nakwe, se a taa tɔɔle o kwora a bere nɔɔna. A ŋɔɔne cheɡa mo se ko dae vwa. 

Wɛ seene o toŋe-ne mo se a taa tɛ o cheɡa kam a bere dwi-ɡɛ tiina balo na maŋe ba ba 

tɔɡe‑o to.  
8 Abam ná laɡe á lwoori Wɛ mɛ maama, ko maŋe se baara mo zaŋe ba ware Wɛ, ne 

ko ná ye baara balo na wó wane ba zeiŋi je-ŋwe wɛɛne, ye ba ba jeɡe ban-zɔŋɔ naa 

ni-kantɔɡɔ to. 9 Amo nam ta laɡe se kaana de ja ba tete de ba ɡwaaro vɔɔm, se ba taa 

kɔre chaveera ba zoore ɡwaaro telo na maŋe-ba to. Ba ba jeɡe se ba tiini ba kwɛ ba 

yuni dedɛdɛ, naa se ba fɔɡe ba yera dedaane nenɔŋa wonnu. Ko ná ye sabu-seŋa 

wonnu, naa kandwa-nyenno, naa ɡwaaro telo sabia na damma to, ko wo maŋe se ba 

tiini ba kwaane ba taa fɔɡe ba tete konto dwoŋi.* 10 Kaana nam ná laɡe se ba taa 

lamma, ba jeɡe se ba zo keim-laaro mo, nenɛɛne ko na maŋe de kaana balo na bere we 

banto tɔɡe Wɛ to. 11 Kaana jeɡe se ba taa jei chemm mo ba cheiɡi balo na bere-ba Wɛ 

chwoŋa to, se ba daare ba taa neɡe-ba. 12 Amo ba sɛ se kaana taa bere baara, naa ba 

taa jeɡe dam ba baŋa ne. Ba jeɡe se ba taa jei chemm mo. 13 Kokuri ŋwaane, Wɛ déem 

na ke nabiina to, o ke Adam mo yiɡa ye o laam daare o ke Awa. 14 Ko woli da, ko 

déem dae Adam mo setaana pɛ wom ɡane, se ko déem ye kaane wom mo o ɡane pa se 

o chɔɡe Wɛ ni.* 15 Ko ná ye kaana, Wɛ pɛ se ba taa lore bia, ye konto mo wó pa se ba 

wane ba na verem. Ba ná sɛ ba yɔɔre ba tɔɡe Wɛ de wo-dedoa, de swono, de 

wo-pwoŋo, ye ba kwori ba jeɡe ba tete, Wɛ wó jwoŋi-ba.  

3 

Yezu kɔɡɔ kom yiɡa tiina taane*  

1 Taane dento seene de ye cheɡa mo:  

“Nɔɔno boboŋa ná jaane se o ji Yezu kɔɡɔ kom yiɡa tu,  

konto tu laɡe totoŋ-ŋom mo.”  
2 Konto ŋwaane, Yezu kɔɡɔ kom yiɡa tu jeɡe se o taa ye nɔn-ŋom mo nɔɔna maama tei 

ne. O nam jeɡe se o taa jeɡe kaane dedoa yerane mo. O ta jeɡe se o taa ye nɔn-yero, 

de jawale-nyeno wolo na wae o tete o jaana to mo. O jeɡe se o taa jeeri veira mo o 

sɔŋɔ ne lanyerane. O jeɡe se o taa yei nɔɔna berem mo chekke. 3 O nam ba jeɡe se o 

taa ye sa-nyɔro, naa kantɔ-maɡeno, naa wolo na jeɡe ban-lom to. Ko maŋe se o taa ye 

nɔn-cheno mo. O nam ba jeɡe se o taa ye sabu-laɡeno. 4 O jeɡe se o taa wae o nii o 

sɔŋɔ tiina baŋa ne mo lanyerane, se o daare o pa o bia taa neɡe‑o dedɛ. 5 Kokuri mo 

nɔɔno ná ware o nii o tete sɔŋɔ tiina baŋa ne, o nam wó ke tɛ mo o nii Wɛ kɔɡɔ kom 

baŋa ne? 6 Ko wo maŋe se o taa ye wolo na bobo se o tɔɡe Wɛ leile to. Ko ya ná ye 

konto, o wae o bobo se o bere o tete kamunim. Wɛ laam maa wó di o taane pa se o to, 

nenɛɛne setaana pɛ wom déem na bere o tete ye o to tei to. 7 Yezu kɔɡɔ kom yiɡa tu 

jeɡe se o taa ye nɔn-ŋom mo nɔɔna maama tei ne, de balo na ba tɔɡe Wɛ to de tei ne. 

Ko ya ná dae konto, nɔɔna wó wane ba yaale o yuu pa se setaana pɛ ja‑o, nenɛɛne 

kalanchoɡo mo jaane‑o tei.  
8 Ko ye bedwe mo de Yezu kɔɡɔ kom wolim tiina de. Ko maŋe se ba taa ye balo 

nɔɔna na neɡe to mo. Ko dae se ba taa jeɡe ni-zɛ ni-zɛ, naa se ba taa ye sa-nyɔra, naa 

nɔn-kwollu, naa kampin-nyena. 9 Ba nam jeɡe se ba ke boboŋe dedwe mo dedaane 

cheɡa kalo Wɛ na le o bere debam to, se chaveera yé ja-ba. 10 Nɔɔno ná laɡe se o ji 

Yezu kɔɡɔ kom wolim tu, ba jeɡe se ba da yiɡa ba maŋe‑o mo ba nii, ye o kolokolo ná 

tera, se ba laam pa o bobo o totoŋa.  
11 Ko maŋe se ba kaanaa de taa ye balo nɔɔna na neɡe to mo, se ba yé taa ye 

bebare-nyena. Ba jeɡe se ba taa ye jawale-nyena mo, se nɔɔna taa jeɡe ba cheɡa 

wonnu maama baŋa ne.  
12 Yezu kɔɡɔ kom wolim tu jeɡe se o taa jeɡe kaane dedoa yerane mo, se o daare o 

taa wae o nii o bia de o sɔŋɔ tiina maama baŋa ne lanyerane. 13 Kokuri mo wolim tu 

wolo maama na toŋe o totoŋa lanyerane to wó na yere. Wonto wó na zula dedɛ nɔɔna 

tei ne, ye o daare o na baare de o na ke o wo-dedoa de Yezu Krista tei to.  
14 Amo boŋe se a ba nmo tei leile. Amo nam popone wonnu tento se a bere nmo se, 

15 a ná dáane fenfee, se n wane n lɔre nɔɔna balo na ye Wɛ sɔŋɔ tiina to na wó taa jeɡe 

ba tete tei to. Banto mo ye Ŋwea Tu Baŋa Wɛ kɔɡɔ kom nɔɔna. Banto mo ye balo na 

fɔɡe ba nii Wɛ cheɡa kam baŋa ne, nenɛɛne ywoa na woli diɡa se ka yé vi to mo. 16 Ko 

seene ko ye cheɡa mo we, Wɛ tɔɡem ye wo-kamunu mo. Wɛ laam mo pɛ se dé lɔre 

wolo o na toŋe debam nabiina tei ne to:  

Wonto mo jiɡi nabiinu.  

Wɛ Sin-laao kom ma bere we o jeɡe cheɡa.  

Wɛ malese ma na‑o.  

Nɔɔna ma ja o kwora ba zo teene maama wo ba tɔɔle.  

Nabiina ma sɛ‑o loɡo baŋa ne.  

O laam ma di Wɛ telaao de nenɔŋ-fɔrɔ.  

4 

Wɛ chwoŋa tɔɡem taane  

1-2 Wɛ Sin-laao kom bere debam chekke we, maŋa wó ba ye nɔɔna badaara wó zaŋe 

ba ve berem delo debam na sɛ to. Pipiri-nyena balo na fɔ vwa to mo wó ɡane-ba, pa se 

ba yaɡe berem chekke dem. Banto boboŋa mo chɔɡe pa se ba yeiri we ba na ke kolo to 

ba lamma. Ba wó pa se nɔɔna taa sɛ chichiri selo na fɔ vwa to ni mo, ye ba tɔɡe 

setaana bera yam na ye tei to. 3 Nɔɔna bam konto mo yeini ba bere we, ko chula se 

nɔɔno di kaane. Wodiiru tedwonna de maa wora ye banto ta bere we, ko chula se 

nɔɔna taa di-te. Nmo nam yei we, Wɛ mo ke wodiiru tem konto se debam balo na 

tɔɡe‑o ye dé ba dé lɔre o cheɡa kam to taa ke‑o lei te ŋwaane, se dé daare dé taa di-te. 
4 Kolo ŋwaane wonnu telo maama Wɛ na naane to lamma. Ko wo maŋe se dé taa chuli 

kolokolo dim. Dé ná jwoŋi woŋo kolo, ye dé ná ke Wɛ lei ko ŋwaane, dé ba jeɡe se dé 

chuli ko dim. 5 Wɛ ni taane dem dedaane debam wɛ-lworo kom mo pae se ko ba jeɡe 

diɡiru Wɛ tei ne.*  
6 Nmo jeɡe se n ta wonnu tento mo n bere n nu-bia bam. N ná ke konto, ko wó pa se 

n ta‑n ye Yezu Krista tontoŋeno-ŋom. N ná yɔɔre n sɛ Wɛ cheɡa kam de berem chekke 

delo n na maŋe n tɔɡe to mo, n bochare wó be lanyerane. 7 Yé zaŋe n cheiɡi sensɔle 

selo na ba jeɡe kuri ye se ba woli Wɛ chwoŋa to. Nam fɔɡe n che n tete se n ta‑n tɔɡe 

Wɛ chwoŋa chekke. 8 Dé yei we, n ná waare n yera pa se ya damma, ko jeɡe wolim 

fenfee. Ko daare, n ná tɔɡe Wɛ chwoŋa, konto mo tiini ko jeɡe wolim wonnu maama 

baŋa ne. Kolo ŋwaane ko wó pa se n na wolim zem ŋwea kam baŋa ne, se n daare n 

na ŋwea kalo na laɡe ka ba to Wɛ tei ne. 9 Taane dem konto ye cheɡa ye de jeɡe se 

nɔɔna yɔɔre ba sɛ-de mo. 10 Konto ŋwaane mo pae se dé fe dé yera dé toŋe de dam, 

kolo ŋwaane Ŋwea Tu Baŋa Wɛ jeɡe debam teena. Wonto mo ye nɔɔna maama 

Vereno, ko fɔɡe ko dae balo na sɛ‑o de wo-dedoa to.  
11 Ta‑n bere wonnu tem konto se n pa nɔɔna taa tɔɡe-te. 12 Yé pa se nɔɔn-nɔɔno 

ɡwooni‑m, n na ye nɔn-doŋo to ŋwaane. N jeɡe se n ma n tete mo n bere Yezu nɔɔna 

bam ba na wó taa ke tei. Nmo ni-ŋɔŋa na ye tei to, de n totoŋ-naɡa, de n swono, de n 

na jeɡe wo-dedoa de Wɛ tei to, de n boboŋ-dɛɛra de na ye tei to maama mo n jeɡe se n 

ma n bere-ba. 13 Amo ta ná wo tu, yɔɔre n ta‑n ɡare Wɛ tɔnɔ kom se nɔɔna taa cheiɡa, 

se n daare n bere-ba Wɛ cheɡa kam se ba sɛ. 14 Maŋa kalo nɔɔna déem na pworisi nmo 

ŋwaane, ye Yezu kɔɡɔ kom nakwa bam de daŋe ba je nmo baŋa ne to, Wɛ mo pɛ‑m 

wolim se n ta‑n toŋe n pa‑o. Nmo nam ba jeɡe se n dole n yaɡe Wɛ pɛɛre dem konto. 
15 Ko maŋe se n seene n yia mo se n ta‑n ke wonnu tem konto de n wo maama. Konto 

mo wó pa se nɔɔna maama taa nae nmo na kɛ yiɡa tei to. 16 Ta‑n yei n tete, se n daare 

n ta‑n yei n berem dem ni ne. Seene n yia se n ta‑n ke wonnu tem konto, se nmo wó 

jwoŋi n tete, ye n ta wó kwori n jwoŋi balo na cheiɡi‑m to de.  

5 

Nɔɔna badwonna wolim taane  

1 Yé zaŋe n bwɛ Wɛ chwoŋa nɔn-kwea. N jeɡe se n kwoori‑o mo, nenɛɛne o ye n kwo 

mo tei. Ko ná ye nɔn-donno, n jeɡe se n ke-ba nenɛɛne ba ye n nyaana mo tei. 2 Ko ta 

ná ye kazena, se n ta‑n ke-ba nenɛɛne ba ye n niina mo. Ko ná ye ka-donno, se n ke-ba 

nenɛɛne n nakɔa tei de n boboŋ-dɛɛra.  
3 Ko ná ye kadeina, ye ba ná seene ba ba jeɡe nɔɔno se o taa nii ba baŋa ne, se n ta‑n 

zuli-ba. 4 Ko daare kadeim ná jeɡe bia naa naaro, banto mo jeɡe se ba taa nii‑o, ba na 

ye o tete sɔŋɔ tiina to ŋwaane. Mo Wɛ chwoŋa berem dem na ye tei to. Kadeim bia ná 

woli‑o konto, ko wó pa se ba jwoori ba ŋwe ba tiina jene de ba na yaare ba ŋwaane to. 

Konto nam mo pwoli Wɛ wo. 5 Kaane wolo nam ná seene o ye kadeim ye o ba jeɡe 

nɔɔn-nɔɔno se o taa nii o baŋa ne, kotu daŋe o teena Wɛ baŋa ne mo. Tete de wea 

maama o tiini o ware Wɛ mo ye o lwoori wolim o tei ne. 6 Ko daare kadeim wolo na 

laɡe ka jaŋa kikia yerane to maŋe o te mo ye o ŋwe. 7 Nam pa se ba maama lɔre 

wonnu tento se ba taa ke, se nɔɔn-nɔɔno yé wane o zaŋe o yaale ba yuu. 8 Nɔɔno yiɡa 

ná tera de o chorro, ko fɔɡe ko dae o tete sɔŋɔ tiina, konto tu ywori Wɛ chwoŋa kam 



wone mo. Wonto mo tiini o ye nɔn-balɔrɔ o dwoi balo na maŋe ba ba tɔɡe Wɛ to.  
9 Abam yé ɡa kadeim yere á woli kadeina yera yam wone, ko ná dae we wonto kɛ 

bena fuseredo. Wolo na maŋe se o woli da to jeɡe se o baro zoorem taa ye bedwe 

yerane mo. 10 Ko maŋe se nɔɔna taa yei o ni ne mo de totoŋ-laaro o na jeɡe o ke to. O 

ná loɡe bia ye o nii ba baŋa ne, naa o ná jeeri veira o diɡa ne lanyerane, naa o ná 

ɡwooni o tete se o taa woli Yezu nɔɔna bam, naa o ná zeini balo na wo cham wone to, 

ye o ná yɔɔre o tɔɡe keim-laaro chwoŋa konto dwoŋi, abam wae á ɡare‑o á woli da. 
11 Ko daare kadeina balo na ye ka-bwona to, abam ba jeɡe se á ɡa-ba á woli da. Kolo 

ŋwaane banto wo daa ná zaɡa se ba yé taa ye kadeina, ba wó ywori mo Yezu Krista tei 

ne ye ba laɡe se ba daa zo banna. 12 Ba ná zaŋe ba ke konto, ba bá na bora, kolo 

ŋwaane ba chɔɡe ba na dɛ yiɡa ba du ba ni de Yezu Krista tei to mo. 13 Ko nam ta woli 

da, kadeina balo na ye ka-bwona to yeini ba tɔɡe jawɔrɔ chwoŋa mo, ye ba swoi se ba 

taa tole ba vei sɔŋɔ de sɔŋɔ. Ko ma pa se ba ji bebare-nyena de ka-ɡɔɛ ba woli ba 

jawɔrɔ kom wone, ye ba ŋɔɔne wonnu telo na dae se ba ya ŋɔɔne to. 14 Mo kokuri pa 

se amo boŋe we, ko wó ta lamma se kadeina balo na ye ka-bwona to taa zoore banna 

se ba lo bia se ba daare ba taa nii ba tete sam baŋa ne. Ba ná ke konto, ko wó pa se 

wolo na done debam to daa bá na chwoŋa se o twe debam. 15 Kolo ŋwaane kadeina 

badaara maŋe ba ywori Wɛ chwoŋa wone ye ba daare ba tɔɡe setaana pɛ wom.  
16 Kaane wolo ná tɔɡe Wɛ chwoŋa, ye kadeina ná wora o tete sɔŋɔ ne, konto tu mo 

jeɡe se o taa nii ba baŋa ne mo. Ko dae se o yaɡe-ba o pa Yezu kɔɡɔ kom nɔɔna se ba 

taa nii ba baŋa ne. O ná yaɡe-ba konto, ko wó daane Yezu nɔɔna bam mo, pa se ba 

daa bá wane ba nii kadeina balo na ba jeɡe nɔɔn-nɔɔno to baŋa ne.  
17 Ko daare ko ná ye Yezu kɔɡɔ kom nakwa balo na ye yuu tiina ye ba nii Yezu nɔɔna 

baŋa ne lanyerane to maŋe se ba taa jwoŋi zula de ŋweero kuni belei belei mo, ko 

fɔɡe ko dae balo na seene ba yia ba bere Wɛ cheɡa kam to. 18 Kolo ŋwaane ko popone 

Wɛ tɔnɔ kom wone mo we, “Nmo ná jeɡe nabea n ma n toŋe n faao, yé vɔ ka ni se ka 

yé wane men-bia bam ka di.”* Ko ta popone we, “Tontoŋeno maŋe se o taa jwoŋi o 

ŋweero mo.”  
19 Nɔɔno ná zaŋe o ŋɔɔne Yezu kɔɡɔ kom nakwe taane de nmo, se n yé sɛ, ko ná dae 

we nɔɔna balo yi na nɛ o keim-balwaaro tem to yi balei naa batɔ. 20 Ko daare nakwa 

balo na seene ba ke keim-balwaaro to, se n bwɛ-ba nɔn-kɔɡɔ kom yibia ne. Konto mo 

wó pa se foone ja badaara bam de.  
21 A nam laɡe a kaane‑m mo Wɛ yiɡa ne, de Yezu Krista yiɡa ne, de Wɛ tete malese 

sem yiɡa ne, se n yɔɔre n sɛ kolo a na taɡe to. Yé kuri nɔɔna daane de n na bere-ba ye 

n ke-ba tei to.  
22 Yé ɡare n zi n jea nɔɔn-nɔɔno baŋa ne se n pa o ji Wɛ tontoŋeno. Yé pa se nɔɔno 

keim-balwaaro tɔɡe te lɔɡese‑m. Fɔɡe n ja n tete de boboŋ-dɛɛra ye tusim tera.  
23 A ya boŋe se a ta de nmo we, n wo kom na yeini ko wɔe maŋa maama to, ta‑n nyɔ 

sa-ɡwoo fenfee, se ko dae na yerane mo nmo wó ta‑n nyɔa.  
24 Nɔɔna badaara wo-balwaaro yɔɔre te nae mo jaja. Banto taane dem ná tua, nɔɔna 

maama maŋe ba yei ba wo-balwaaro tem ni ne. Ko daare babam wo-balwaaro nae 

kwaɡa yerane mo. 25 Ko ta ye bedwe mo de keim-laaro, te de yɔɔre te nae mo ja. De 

konto de, telo na ba nae lanyerane to de maŋe te bá wane te seiɡi.  

6 

Wɛ chwoŋa tɔɡem jeɡe nyɔɔre  

1 Balo maama na ye kabɛ ye ba tɔɡe Wɛ chwoŋa to jeɡe se ba taa pae ba yuu tiina mo 

zula dedɛ. Konto wó che se nɔɔn-nɔɔno yé na chwoŋa se o ŋɔɔne o yaale Wɛ yere dem 

dedaane debam berem dem. 2 Kabɛ selo na toŋe ba pae ba yuu tiina balo de na tɔɡe 

Wɛ to, ko wo maŋe se ba taa ɡwooni-ba de ba na ye nu-bia Wɛ chwoŋa wone to. Ba 

nam jeɡe se ba tiini ba toŋe ba pa-ba se ko ɡaale, kolo ŋwaane ba yuu tiina balo ba na 

toŋe ba totoŋa to tɔɡe ba ye Yezu nɔɔna mo, ye Wɛ swo-ba. Nmo jeɡe se n ta‑n bere 

nɔɔna wonnu tem konto maama mo se ba taa tɔɡe-te. *  
3 Nɔɔno wolo maama ná wo sɛ se o tɔɡe debam Teiru Yezu Krista bera yam, dedaane 

Wɛ chwoŋa berem chekke dem, ye o nam ná bere wo-ɡaa, 4 konto tu pae se o jeɡe swa 

mo ye o nam yeiri kolokolo. Wonto dwoŋi tiini o laɡe se o taa maɡe ni-kantɔɡɔ wonnu 

telo na ba jeɡe kuri to baŋa ne mo. O na ke konto to mo pae se nɔɔno wo ɡweena de o 

dwoŋi. Ko ta maa pae se nɔɔna jaane daane, ye ba twe daane, ye ba ta boŋe lwarem 

ba pa daane, 5 ye ba nia de ba maŋe daane. Ba yeini ba ke konto ba boboŋa na chɔɡe 

ye ba daa ba tɔɡe cheɡa chwoŋa to ŋwaane. Konto maa pae se ba boŋe we, Wɛ 

chwoŋa tɔɡem ye kolo ba na wó tɔɡe ko baŋa ne ba na nyɔɔre ba pa ba tete to mo.  
6 Ko daare ko ye cheɡa mo we, Wɛ chwoŋa tɔɡem jeɡe nyɔɔre dedɛ ko pae balo na 

jeɡe ba wonnu ye ba boŋe we tento mo maŋe to. 7 Ba na loɡe debam to, dé wo jaane 

kolokolo dé ba loɡo baŋa. Dé nam ná laɡe dé yaɡe loɡo baŋa, dé bá wane kolokolo dé 

ja dé viiri.* 8 Konto to, dé ná jeɡe wodiiru se dé taa di, de ɡwaaro se dé taa zoora, dé 

wó pa se tento mo maŋe debam de dé wopwolo. 9 Ko nam ná ye balo na boŋe se ba taa 

ye naduna to, sabu-laɡa yeini ko soɡe-ba mo, pa se ba to teɡa ne, nenɛɛne kalanchoɡo 

mo jaane-ba tei. Ba fera maa zoore wo-yɔɔro telo na wó yaare-ba to dedɛ. Konto keim 

dem mo yeini ko pae ba yuu yaala, ye ba yɔɔre ba na chɔɡem. 10 Kokuri to, nɔɔno 

boboŋa ná dɛ sabu-laɡa, wo-lwanno dwi maama wó ba da mo. Nɔɔna badaara wora ba 

na pɛ se ba yi zo sabu-laɡa, ye ba ywori Wɛ chwoŋa kam wone pa se ba jeɡe ba tete 

ba yaare dedɛ.*  
11 Ko daare nmo Timoti na ye Wɛ tontoŋeno to, n jeɡe se n ja n tete mo dedaane 

wonnu tem konto. Ke n tete n ke daane se n ta‑n jeɡe boboŋ-dɛɛra, de Wɛ kɔrɔ, ye n 

jeɡe wo-dedoa de Wɛ, de swono, de pu-dɛa, de ban-peno. 12 Poore n yera se n ta‑n tɔɡe 

Wɛ chwo-laao, nenɛɛne n na kwaane n zo jaŋa wone se n di yiɡa tei to. Konto mo nmo 

wó jwoŋi ŋwea kalo na ba jeɡe kweelim Wɛ tei ne to. Ŋwea kam konto mo Wɛ 

bwoŋi‑m se n ba n jwoŋi, de nmo déem na zaŋe n zeɡe nɔn-kɔɡɔ yiɡa ne n pa se ba 

lɔre we, n tɔɡe cheɡa chwoŋa kam to. 13 Yezu Krista de déem zeɡe Pontusi Pilata yiɡa 

ne o pa se o lɔre we, omo tɔɡe cheɡa chwoŋa kam.* Amo nam laɡe a ta a bere nmo 

Yezu yibia ne, dedaane Wɛ wolo na pae wonnu maama ŋwea to yibia ne we, 14 n jeɡe 

se n yɔɔre n ta‑n tɔɡe cheɡa kam konto, se nɔɔn-nɔɔno yé wane o zaŋe o na nmo 

wo-lɔŋɔ, se ko taa nii dɛ dem debam Teiru Yezu Krista na wó jwoori o ba o veere o 

tete nabiina yiɡa ne to. 15 Maŋa kalo na maŋe to ná yia, Lam-fɔrɔ Tu Baŋa Wɛ wolo 

yerane na tei nɔɔna maama to laam wó pa se Yezu Krista jwoori o ba konto. Wɛ mo ye 

pwa maama Pɛ de dedɛɛra maama Teiru, 16 ye wonto yerane mo maŋe o jeɡe ŋwea taa 

wuu. O nam zoore pwooni jeiɡa kalo na pepele yia to wone mo, ye nɔɔn-nɔɔno bá 

wane o twɛ da. Nɔɔn-nɔɔno tera o na nɛ o yibia yam kɔtaa, ye nɔɔn-nɔɔno nam tera o 

yia na wó wane ya na‑o. Zula taa wo o tei ne, dedaane dam delo na ba jeɡe tiim to. 

Ameena.  
 

17 Ko ná ye balo na ye naduna zem loɡo kom ne to, n jeɡe se n kaane-ba se ba yé 

boŋe kamunim ba pa ba tete. Ba ba jeɡe se ba kwei ba teena ba daŋe jejeɡero baŋa ne, 

kolo ŋwaane te nye de vio mo. Ba nam jeɡe se ba kwei ba teena ba pa Wɛ, kolo 

ŋwaane o yeini o pa debam wonnu dedɛ se dé taa di ywoni te maama baŋa ne. 
18 Kaane-ba se ba taa ke wo-laaro dedɛ, se ba totoŋ-ŋona ji ba nadunni, se ba taa jeɡe 

wo-ywoŋo ye ba pɔɔre ba wonnu tem ba zeini daane. 19 Ba ná ke konto, ko wó bere we 

ba tiŋi wonnu mo ba pa ba tete, ye tento wó wane te woli-ba jwa seeni, te na jeɡe kuri 

dedɛ te pa-ba to ŋwaane. Konto mo wó pa se ba na ŋwea kalo na ye chekke to Wɛ tei 

ne.  
20 Timoti, fɔɡe n ta‑n nii kolo maama Wɛ na kwei o ke nmo jeŋa ne to baŋa ne. Ja n 

tete dedaane wonnu telo nɔɔna na boŋe we te pae yi-poro ye te ba pae to. Tento mo 

ye lare-yɔɔro telo na ba woli Wɛ chwoŋa to, dedaane taana yalo na ba jeɡe kuri to. 
21 Nɔɔna badaara wora ba na pae se ba jeɡe yi-poro kom konto, ye ko laam pa se ba 

ywori Wɛ chwoŋa kam wone. Konto to, fɔɡe n ja n tete de wonnu tem konto.  
 

Wɛ zaane dem taa wo abam tei ne.  

Tɔnɔ kolo Pɔɔl na popone o pa  

Timoti  

o ke telei to  
Pɔɔl popone tɔnɔ konto se o pa Timoti lɔre o na wó ke tei se o wane Yezu nɔn-kɔɡɔ kom o ja 

lanyerane, de o na ye nɔn-doŋo to de. O ke baare Timoti kuri ne se o yé pa o vɔna pare de Wɛ 

totoŋa yam. O nam maŋe se o taa bere Yezu cheɡa kam o yé yaɡe-ka. Pɔɔl ma kaane‑o se o yé sɛ 

o tɔɡe ta-yɔɔro telo na ba woli nɔɔna se ba vo yiɡa Wɛ chwoŋa kam wone to. O ta bere‑o mo se o 

maane wonto Pɔɔl tete na tɔɡe Wɛ tei ye o wo yaɡe to, se ko pa o wane o di wɔnɔ Wɛ chwoŋa 

tɔɡem wone.  

1 
1 Amo Pɔɔl wolo na ye Yezu Krista totoŋa nakwe to mo popone tɔnɔ konto se a pa 

nmo Timoti. Wɛ tete mo kuri-ne de o boboŋa se a taa ye o tontoŋeno, se ko pa nɔɔna 

na ŋwea o tei ne, ba na me de Yezu Krista to ŋwaane. Mo Wɛ na pwooli se o ke kolo 

to. 2 Nmo Timoti ye amo bu-swono.  

Dé Kwo Wɛ, de dé Teiru Yezu Krista wó pa nmo zaane de yazura, ye o daare o duri 

nmo ŋwaŋa.  

Lei keim  

3 Amo nam ke Wɛ lei. A maa toŋe a pa‑o nenɛɛne a nabaara bam déem na ke tei to, 

ye a bochare ba maɡa ko baŋa ne. A maa yeini a lwoori‑o maŋa maama wea de tete, 

ye a ɡuli nmo ɡula a wɛ-lworo kom wone. 4 Amo ɡuli nmo na kane yi-na debam na 

pwɛ da-tei ne maŋa kalo to. Konto ŋwaane a tiini a laɡe se a jwoori a ba a na nmo, se 

a wane a di ywoni a su. 5 Amo maane we n ke n wo-dedoa n sɛ Yezu. Nmo nu-nakwe 

Lowisi, de n nu Yunika de déem jeɡe wo-dedoa de Yezu konto dwoŋi.* Amo maa yei 

lanyerane we nmo de jeɡa. 6 Konto ŋwaane mo a laɡe a pa nmo ɡuli a déem na daŋe a 

jea nmo baŋa ne ye Wɛ pa nmo wolim to. Nam fɔɡe n nii Wɛ pɛɛre dem konto baŋa 

ne, se n ta‑n ma n tiini n toŋe Wɛ totoŋa yam lanyerane. 7 Kokuri, Wɛ na zeini debam 

de o Sin-laao kom tei to, ko dae se dé taa kɔre chaveera. Ko nam na zeini debam tei to 

pae se dé jeɡe baare de swono dé bochara ne, ye dé ta wae dé tete dé jaana.*  
8 Mo kokuri, yé ta‑n kɔre chaveera se n zeɡe dé Teiru Yezu cheɡa kam kwaɡa ne. Ta 

yé pa foone zo‑m de ba na ke amo peena diɡa ne Yezu cheɡa kam ŋwaane to. Ko nam 

maŋe se n de sɛ yaara yalo na wó yi‑m Wɛ kwor-ywoŋa kam berem ŋwaane to mo. Wɛ 

wó pa‑m baare se n tɔɡe n yaare konto dwoŋi nenɛɛne amo tei. 9 O nam maŋe o jwoŋi 

debam o pa se dé tɔɡe chwo-laao. O na zeini debam konto to, ko dae debam 

keim-laaro ŋwaane, se ko ye o tete boboŋa ŋwaane mo. Faŋa faŋa to, ko zeɡe loɡo 

baŋa boboa ne, Wɛ déem maŋe o boŋe se o tɔɡe Yezu Krista ŋwaane mo o ke debam 

zaane. 10 Wɛ laam ma pa se dé lɔre o boboŋa yam konto, dé Vereno Yezu Krista na tu 

loɡo baŋa o veere o tete to ŋwaane. Wonto mo chɔɡe toone dam. O ma daare o tɔɡe 

Wɛ kwor-ywoŋa kam ŋwaane o pa se dé yi poore, ye dé wae dé nae ŋwea kalo na bá ti 

Wɛ tei ne to.  
11 Wɛ nam mo tiŋi-ne se a taa ye o totoŋa nakwe se a taa tɔɔle o kwor-ywoŋa kam a 

bere nɔɔna. 12 Ko ye konto ŋwaane mo amo nɛ yaara yam konto. Amo nam bá taa kɔre 

chaveera. A ke a wo-dedoa de Yezu, ye a yei o wo lanyerane. Amo daŋe a teena wonto 

baŋa ne. A maa tiini a yei we o wae o nii amo na kwei kolo maama a ke o jeŋa ne toa 

baŋa ne, se ko taa vei dɛ dem o na wó ba to.  
13 Nam fɔɡe n ta‑n tɔɡe cheɡa chwoŋa kalo amo na maŋe a bere nmo to, se n kwori n 

ta‑n jeɡe wo-dedoa de swono, ne Yezu Krista na woli debam tei to. 14 Wɛ Sin-laao kom 

wo debam bochara ne. Tɔɡe wonto dam ŋwaane se n fɔɡe n nii cheɡa kalo Wɛ na kwei 

o ke nmo jeŋa ne to baŋa ne, se nɔɔn-nɔɔno yé chɔɡe-ka.  
15 Nmo maŋe n yei we, Wɛ nɔɔna balo maama na zoore Asia jei sem ne to mo jwoori 

amo kwaɡa ne, ko woli de Fiɡela, de Hɛmɔɡena. 16 Onesifɔrɔ nam mo yeini o pa a na 

ywoni a bochare ne. Wɛ wó duri o ŋwaŋa, de o sɔŋɔ tiina maama. Ba na ke amo peena 

diɡa ne to, o wo kɔre chaveera se o taa woli-ne. 17 O na tu o yi Rom maŋa kalo to, o 

déem beeri amo jei mo taa, ye o laam ba o na amo. 18 Wɛ wó pa o na cheɡa dé Teiru 

Yezu dɛ dem ne. Nmo ta maŋe n yei lanyerane Onɛsifɔrɔ na tiini o woli-ne Efesia ne 

tei to.  

2 

Timoti maŋe se o taa tɔɡe Wɛ de baare  

1 Amo bu Timoti, ta‑n zeɡe de dam, se Yezu Krista wó zeini‑m de o zaane dem, nmo 

na me ded‑o to ŋwaane. 2 Cheɡa kalo maama amo déem na yeini a bere nɔn-kɔɡɔ kom 

maama yiɡa ne ye n yei-ka to, ma-ka n bere nɔɔna badwonna balo na ye jawale-nyena 

to, se ba de daa wane ba maa bere nɔɔna badwonna.  
3 Nmo na tiini n toŋe n pa Yezu Krista tei to, ta ta‑n toŋa se ko chɛ n yera ne, nenɛɛne 

soja tu na nae cham tei to mo. 4 Nɔɔno ná ye soja tu, ye o ná zo jara wo, wonto wó 

kwaane o ke kolo na wó su o dedɛɛro wom yi to mo. O nam bá sɛ se o toŋe ne 

nɔn-kafɛ tei. 5 Ko ta nye de nɔɔno na kwaane o duri o di yiɡa tei to mo. Wonto ná dia, 

ye o wo dɛ durim dem chwoŋa chekke, ba bá sɛ ba pa‑o yiɡa tu pɛɛre dem. 6 Ko ta 

woli da, nɔɔno ná ye valo, ye o ná tiini o toŋa, ko maŋe se wonto mo da yiɡa o jwoŋi 

o teiri wodiiru tem wone. 7 Boŋe n nii amo na tɛ se n che n tete tei to. Dé Teiru Yezu 

wó pa n lɔre amo taane dem kuri n ti.  
8 Ta‑n boŋe Yezu Krista boboŋa. Wonto mo bi toone wone. O déem mo ye Pɛ David 

dwi tu. Kwor-ywoŋa kalo a na yeini a tɔɔle to bere kam konto. 9 Amo na tɔɔle Wɛ 

kwora kam konto to mo tei a wo yaara wone, ye ba vɔ-ne de chaponno ne a ye 

ŋweeno mo tei. Ba nam bá wane ba che Wɛ kwora kam se nɔɔn-nɔɔno yé lɔre-ka.* 
10 Konto ŋwaane mo a sɛ se a taa nae cham wonnu maama baŋa ne, se ko wane ko 

woli nɔɔna balo Wɛ na kuri se ba taa ye o nyem to. Ko maa wó pa se Wɛ tɔɡe Yezu 

Krista ŋwaane mo o ma jwoŋi banto de, se ba daare ba na ŋwea o tei ne, de nenɔŋ-fɔrɔ 

na bá ti to.  
 

11 Taane dento seene de ye cheɡa mo:  

Dé ná tɔɡe de Yezu dé te,  

dé wó na ŋwea o tei ne.  
12 Dé ná fɔɡe dé zeɡe lanyerane cham wone,  

dé wó da dé di paare o tei ne.*  

Dé nam ná ve‑o,  

o de wó ve debam mo.  
13 Dé ná maŋe dé ba jeɡe o cheɡa,  

wonto ta wó zeɡe o cheɡa wone mo,  

kolo ŋwaane o ware se o jwoori o tete kwaɡa ne.  

Dé kikia na wó su Wɛ yi tei to  

14 Ta‑n ɡuli amo berem dem konto n bere Yezu nɔɔna bam, se n daare n ma Wɛ n 

kaane-ba lanyerane se ba yé taa maɡe ni-kantɔɡɔ botare baŋa ne. Kantɔɡɔ konto 

dwoŋi ba jeɡe kuri, ye ko pae se balo na jei ba cheiɡi-ko to boboŋa chɔɡe Wɛ cheɡa 

kam tɔɡem seeni. 15 Kwaane n ta‑n tɔɡe chwoŋa lanyerane se ko su Wɛ yi, se chaveera 

yé ja‑m o yiɡa ne. Ta‑n toŋe de jawala de n na wó kwaane n ta‑n bere nɔɔna Wɛ cheɡa 

kam tei to.  
16 Ja n tete de lare-yɔɔro telo na dae Wɛ cheɡa kam to. Balo na lare konto dwoŋi to 

pae se nɔɔna jwoori ba maŋe kwaɡa kwaɡa mo Wɛ tei ne. 17 Ba na kare ba bere 

wo-yɔɔro tem konto to, te lɔɡese te jaɡe jei maama, nenɛɛne nɔɔno na jeɡe ŋɔne ye de 

woori de di o yera tei to mo. Humenaya de Fileta mo yeini ba bere wo-yɔɔro tem 

konto dwoŋi. 18 Ba tusi cheɡa chwoŋa kam wone mo. Ba maa tɛ ba we, Wɛ daa bá bi 

nɔɔna toone wone, se twa biim maŋe ko kɛ. Ba berem dem konto ma pa se balo na sɛ 

Wɛ to badwonna boboŋa jwoori ya leiri. 19 Ko daare balo na yɔɔre ba tɔɡe Wɛ cheɡa 

kam to boboŋa ba zae. Ba maa nye de kabiri-beira kalo Wɛ na fɔɡe o chwi to. Ka maa 

ba ɡɔe kɔtaa, ye Wɛ taane mo popone ka yera ne we:  

“Dé Teiru wom yei balo na ye o nyem to.”  

Ko ta popone we:  

“Wolo maama na sɛ we o ye dé Teiru wom nyem to  

jeɡe se o yaɡe keim-lwanno mo.”*  
20 Ko nye de sɔ-fɔrɔ wone kabeili de zwe dwi dwi na wora tei to. Sedwonna ye 

lu-nyenno naa sabu-seŋa mo ba mɛ ba ke. Sento ye lonne nyem mo. Sedwonna maa ye 

dɛ naa dɔɡɔ mo ba mɛ ba ke, ye ba mae sento yɔɔ yerane. 21 Ko bere we, nɔɔno ná 

cheɡe o tete de wo-yɔɔro tem konto, kotu wó taa ye lonne nyem mo. O maa ye wolo 

na kwei o tete o ke o tu wom jeŋa ne pa se o jeɡe kuri o pa‑o to mo. O maŋe se o taa 

toŋe totoŋ-laaro telo maama o tu wom na laɡe to. 22 Ko na ye konto to, se n yaɡe 

keim-yɔɔro telo nɔn-donno boboŋa na yeini ya zoore to, se n daare n kwaane n tɔɡe 

cheɡa chwoŋa, de wo-dedoa, de swono, de bochare-zuru. Ta‑n vei de balo bochara na 

lana ye ba ke ba tete dé Teiru wom jeŋa ne to.  
23 Ko ta woli da, fɔɡe n che n tete de ni-kantɔɡɔ kolo maama na ba jeɡe kuri ye swa 

tere ko wone to. Nmo yei we ko yeini ko kweeli jara ne mo. 24 Nɔɔno wolo na ye dé 

Teiru wom tontoŋeno to nam ba jeɡe se o taa maɡe ni-kantɔɡɔ. Ko nam maŋe se o taa 

neɡe nɔɔna maama lanyerane, se o daare o bere-ba chekke de ban-peno. 25 Ko ta maŋe 

se o zuri o yera o pa se balo na dwoni ded-o to jwoori ba tɔɡe chwoŋa. Dɛ delo Wɛ wó 

pa-ba chwoŋa se ba leiri ba boboŋa, ye ba daare ba ba ba lɔre o cheɡa kam. 26 Konto 

to, ba swa wó jwoori pa se ba wane ba lu setaana pɛ jeŋa ne. Wonto ya jaane-ba ne 

kalanchoɡo tei, ye o pa ba ke o boboŋa na laɡe tei to.  

3 

Loɡo baŋa kweelim da yam taane  

1 Ta‑n yei we lɛɛro dedɛ wó taa wora maŋa de maŋa loɡo baŋa kweelim da yam ne. 
2 Kanto maŋa kam ne, nɔɔna wó taa wora ba na laɡe ba yerane wonnu, ye ba yi zo 

sabu-laɡa. Kachaare-nyena wó taa wora balo na bere ba tete to. Nɔɔna wó taa twe 

daane, ye ba ve ba tiina bam ni. Badwonna wó taa ye baneɡero nyena, de Wɛ-lwɛɛna. 
3 Nɔɔna bá taa jeɡe ba dwonna swono, naa ba ŋwaŋa. Ba wó taa ye vwa-nyena. 

Badwonna maa wó taa ye nankɔ-nyena ye ba ware ba tete ba jaana. Ba wó taa chuli 

wonnu telo na lamma to. 4 Nɔɔna wó taa wora ba na ye bebare-nyena, ye ba ɡare ba 

ke wo-lwanno. Ba wó taa maɡe ba nyɔɔna ye ba bere ba tete kamunim. Nɔɔna wó taa 

swoi ba tete ywoni ko dwoi Wɛ swono. 5 Nɔɔna bam konto bere ba tete we ba tɔɡe Wɛ 

cheɡa kam, ye Wɛ dam nam tera ba tei ne. Nam lɔŋe nɔɔna bam konto dwoŋi.  
6 Nɔɔna bam konto badwonna yeini ba ke swa ba vei ba zoore sam ba ɡane kaana 

balo na ye ka-kayɛ to pa ba boboŋa chɔɡe. Kaana bam konto wo chɔɡe de ba 



keim-balwaaro dedɛ, ye ba boboŋa pae se ba tɔɡe woŋo kolo maama ba fera na zoore 

to. 7 Maŋa maama kaana bam konto maa boŋa se ba na yi-poro, ye ba nam ware se ba 

lɔre Wɛ cheɡa kam ba ti. 8 Nɔɔna bam konto na ke tei to nye de Janese de Jambere 

déem na ve Moses ni faŋa faŋa tei to mo.* Ba de ve Wɛ cheɡa kam mo. Ba boboŋa jei 

mo, ye ba na tɔɡe Wɛ tei to ye kafɛ. 9 Ba nam daa bá wane ba kɛ yiɡa de ba ɡana yam. 

Ba na ye nɔn-jworru tei to wó ba ko lɔre ja nɔɔna maama yiɡa ne, nenɛɛne ko déem na 

ke Janese de Jambere tei to.  

Wɛ cheɡa kam jeɡe wolim lanyerane  

10 Ko nam ná ye nmo Timoti, n maŋe n yei amo berem dem na ye tei to, de a 

totoŋ-naɡa, de a boboŋa na ye tei to de. Nmo nam ta yei amo na jeɡe wo-dedoa de Wɛ 

tei to, ye n ta yei a na jeɡe ban-peno, de swono, de pu-dɛa tei to. 11 Nmo ta yei nɔɔna 

na zeili-ne ye a yaare tei to. Nmo yei wonnu telo maama na ke amo Antioka ne, de 

Ikonium ne, de Lustera ne, ne ba na zeili-ne ye a ta wo yaɡe Wɛ cheɡa kam tei to.* Dé 

Teiru wom nam mo jwoŋi-ne yaara yam konto maama wone. 12 Ko ye cheɡa mo we, 

balo maama na boŋe se ba seene ba yia ba taa tɔɡe Wɛ cheɡa kam Yezu Krista ŋwaane 

to wó na yaara nɔɔna tei ne. 13 Ko daare ko ná ye nɔn-balwaaro de kampin-nyena, 

banto keim-lwanno tem wó tiini te puli te ɡaale. Ba wó taa ɡane nɔɔna, ye nɔɔna wó 

taa ɡane ba de.  
14 Ko nam ná ye nmo, se n yɔɔre n ta‑n tɔɡe cheɡa kalo nmo na maŋe n lɔre ye n 

jwoŋi-ka n ke n boboŋa ne to, kolo ŋwaane balo déem na bere‑m wonnu tem konto to, 

n yei ba wo lanyerane mo. 15 Nmo na maŋe n ye bu-balaŋa wɛɛne to, nmo yei Wɛ 

cheɡa twanno tem na bere kolo to. Te berem dem konto wae de pae se n yi poora, se 

Wɛ jwoŋi‑m o yaɡe, nmo na sɛ Yezu Krista de wo-dedoa to ŋwaane. 16 Kolo maama na 

popone Wɛ tɔnɔ kom wone to, ko ye Wɛ kikia mo ye ko jeɡe nyɔɔre ko pa debam. Ko 

wae ko bere debam cheɡa, naa ko kaane debam, naa ko pae dé na koresem, naa ko 

pae dé wae dé zamese cheɡa tɔɡem. 17 Konto to, debam balo na ye Wɛ nɔɔna to mo 

yɔɔre dé maŋe se dé taa toŋe totoŋ-laaro dwi maama.  

4 

Timoti na wó taa bere Wɛ cheɡa kam tei to  

1 Timoti, a laɡe a ta nmo Baŋa Wɛ de Yezu Krista yiɡa ne, se n seene n yia n ta‑n toŋa 

n pa Wɛ. Yezu mo ye wolo na wó ba o di nɔɔna maama taane, nɔn-ŋwena dedaane twa 

maama de. O maa wó jwoori o ba o veere o tete nabiina yiɡa ne ye o daare o di paare 

o nɔɔna baŋa ne. 2 Mo kokuri n jeɡe se n ta‑n tɔɔle Wɛ kwora kam. Fɔɡe n ta‑n ke 

konto, ne nɔɔna ná sɛa, naa ba ná ba sɛa de. Nam bwɛ-ba n pa ba lɔre ba na tusi tei to, 

se ba daare ba jwoori ba tɔɡe chwoŋa. Kwoori nɔɔna se ba taa jeɡe pu-dɛa, se n 

bere-ba lanyerane de ban-peno. 3 Kokuri, maŋa wó ba ye nɔɔna daa bá sɛ ba taa cheiɡi 

berem delo na ye chekke to. Ba laam wó daare ba taa tɔɡe ba tete boboŋa na laɡe tei 

to mo, ye ba pa se berem tiina dedɛ taa wo ba tei ne ba bere-ba wonnu telo maama ba 

na laɡe se ba ni to. 4 Ba laam wó se ba zwa se ba yé taa cheiɡi Wɛ cheɡa kam, ye ba 

daare ba sɛ nabiina sensɔle selo na ba jeɡe kuri to. 5 Ko daare nmo nam jeɡe se n ja n 

tete mo de wonnu maama. Vɔ n wo yaara wone. Kwaane n ta‑n toŋa se n pa nɔɔna lɔre 

Wɛ kwor-ywoŋa kam. Totoŋe delo maama Wɛ na ke nmo jeŋa ne to, se n toŋe-de n ti 

maama.  
6 Ko nam ná ye amo, a ŋwea laɡe ka ti mo, ne ba na pwori wo-nyɔɔro pɛɛre ba yaɡe 

teɡa ne tei to. Maŋa kam yia se amo yaɡe loɡo baŋa se a vo Wɛ tei. 7 Amo na jeɡe a 

ŋwea tei to nye de a yɔɔre a wo jaŋa wone mo chwori. Amo kwaane mo a peene a tete 

a duri taa, se a vo a yi de kweelim jei. Amo daa ta sɛ Wɛ cheɡa kam, a wo yaɡe.* 
8 Konto to, amo pɛɛre dem laam tiɡi Wɛ tei ne de cheiɡi-ne, amo na jeɡe cheɡa o tei ne 

to ŋwaane. Dé Teiru Yezu mo ye wolo na yɔɔre o tɔɡe cheɡa o di nabiina taane chekke 

to. O dɛ-kamunu kom ná yia, o wó kwei a pɛɛre dem konto o pa-ne. Ko nam dae amo 

yerane mo o wó pa pɛɛre dem konto. O nam wó pa balo maama de na swoi‑o ye ba 

jeɡe teena we, o wó jwoori o ba o veere o tete to mo.  
 

9 Nam kwaane se n ba amo tei lela. 10 Demas zaŋe o jwoori amo kwaɡa ne mo, ye o 

daare o kɛ Tɛsaloni, o boboŋa na tiini ya zo loɡo baŋa wo-yɔɔro tem to ŋwaane. 

Kerɛseka ma kɛ Galatia. Titusi de ma kɛ Dalmatia. 11 Luka yerane mo wo a tei ne.* 

Nmo nam ná ma‑n beena, se n pa Maake tɔɡe o ba, kolo ŋwaane wonto wae o woli-ne 

de Wɛ totoŋa yam. 12 Kokuri amo toŋe Tichika Efesia ne, ye o daa tere amo tei ne.* 
13 Nmo ná ma‑n beena, se n ja amo ɡɔrɔ kom a na yaɡe Torase ne Kapusi tei ne to n ja 

n ba n pa-ne, dedaane twanno tem de. A tiini a laɡe tɔn-lilirru tem se a ɡa.  
14 Alezanda wolo na ye luru to tiini o ke lwarem mo o pa-ne. Dé Teiru wom nam wó 

waare‑o de o kikia yam konto.* 15 Nam ja n tete ded‑o, kolo ŋwaane o kwaane se o 

chɔɡe debam na yeini dé bere cheɡa kalo to mo.  
16 Bobo ye a zeɡe a tole a taane dem se a jwoŋi a tete to, nɔɔn-nɔɔno wo tu o zeɡe 

amo kwaɡa ne. Ba maama duri ba yaɡe amo yerane mo. Wɛ nam bere o yé taa jeɡe 

taane de-ba konto ŋwaane. 17 Dé Teiru wom nam zeɡe amo kwaɡa ne, ye o pa-ne dam 

se a kwaane a tɔɔle Wɛ kwora se dwi-ɡɛ tiina maama cheiɡi-ka. Konto to, Wɛ nam mo 

jwoŋi amo toone jeŋa ne o yaɡe. 18 Dé Teiru wom nam wó jwoŋi-ne wo-lwanno 

maama wone o yaɡe, ye o daare o ja-ne o vo o zo o telaao paare dem wone de yazura. 

Wonto maŋe de zula se ko taa vei wuu. Ameena.  
 

19 Jɔɔne Pirisila de Akwila n pa-ne, dedaane Onesifɔrɔ sɔŋɔ tiina bam maama.* 
20 Erasitu laam maŋe Korinti ne mo. Ko daare amo yaɡe Torofima Militus ne, o na ba 

jeɡe yazura to ŋwaane.  
21 Kwaane se n ke lela n ba ye yadɛ ta wo yi. Yubulu, de Pudɛnza, de Linusi, de 

Kaludia, ko ta woli de dé nu-bia bam maama jɔɔne‑m lanyerane.  
 

22 Dé Teiru wom wó taa wo nmo bochare ne.  

Wɛ zaane dem taa wo abam tei ne.  

Tɔnɔ kolo Pɔɔl na 

popone o pa  

Titusi to  



Tɔnɔ kolo Pɔɔl na popone o pa  

Titusi to  
Titusi déem ye dwi-ɡɛ tu mo ye o ba o ke o wo-dedoa o sɛ Yezu. Pɔɔl ma tiŋi‑o yiɡa tu se o taa 

nii Yezu kɔɡɔ kolo na wo Kiriti ne to. O nam popone tɔnɔ kom o ma o ɡuli Titusi we, wɛ-diɡa 

yiɡa tiina jeɡe se ba taa ŋwe ŋwea kalo na lamma to mo. O ma pa Titusi lɔre o na wó ke tei o 

bere Yezu nɔɔna bam lanyerane, ne ba ná maŋe ba ye nɔn-kweero naa nɔn-donno mo ywoo, ba 

ye baara mo naa kaana mo de.  

1 
1 Amo Pɔɔl wolo na ye Wɛ kabaa de Yezu Krista totoŋa nakwe to mo popone tɔnɔ 

konto se a pa nmo Titusi. Wɛ pɛ-ne chwoŋa se a pa balo o na kuri se ba taa ye o nyem 

to taa jeɡe wo-dedoa ded‑o, se ba kwori ba taa yei o cheɡa kam. Cheɡa kam konto 

nam mo pae se nɔɔna kɔre Wɛ lanyerane, 2 kolo ŋwaane ba jeɡe teena we, ba wó na 

ŋwea kalo na ba jeɡe kweelim o tei ne to. Faŋa faŋa to, ko zeɡe loɡo baŋa boboa ne, 

Wɛ déem tiŋi o ni ŋwea kam konto baŋa ne mo, ye o ware o ni o kwane. 3 Ko daare ka 

maŋa kam na yi to, debam ma ba dé lɔre o ni-ɡwonim dem konto jaja. Ko maa ye 

kwora kam konto mo dé Vereno Wɛ pɛ amo ni se a taa tɔɔle a bere nɔɔna.  
4 Nmo Titusi ye nenɛɛne amo bu chekke mo dedaane dé na tɔɡe daane dé jeɡe 

wo-dedoa de Yezu tei to.*  

Dé Kwo Wɛ, de dé Vereno Yezu Krista wó pa nmo zaane de yazura.  

Yezu kɔɡɔ kom nakwa taane*  

5 Amo bu, a déem na yaɡe nmo Kiriti ne to, ko ye se n kwaane n ke wonnu telo ta na 

daare se n ke to mo. Yezu nɔɔna bam na wo teo kolo maama ne to, se n kuri nakwa 

da, nenɛɛne amo na maŋe a ta de nmo se n ke tei to. 6 Nmo ná kuri wolo, o jeɡe se o 

taa ye wolo nɔɔna na bá taa jeɡe o yera taane to mo. O nam maŋe se o taa jeɡe kaane 

dedoa yerane mo. Ko maŋe se o bia de taa jeɡe wo-dedoa de Yezu, se nɔɔna yé pa ba 

ye nɔn-wo-korro de zwabani-nyena. 7 Kokuri, ko maŋe se wolo na jeɡe Yezu nɔɔna 

bam o nii to taa ye wolo nɔɔna na bá taa jeɡe o yera taane to mo, Wɛ na ke o nɔɔna 

bam wonto jeŋa ne se o taa nii-ba to ŋwaane. O yé taa ye boyere-nyem, naa ban-lom 

tu, naa sa-nyɔro, naa jar-keiru, naa nɔn-kwolo, naa kampin-nyeno. 8 Ko nam maŋe se o 

taa ye nɔn-ŋom na jeeri veira o sɔŋɔ ne to. O jeɡe se o taa ye jawale-nyem wolo na 

tɔɡe Wɛ ni de cheɡa, ye o wae o tete o jaana to. 9 Ko ta woli da, o jeɡe se o yɔɔre o taa 

tɔɡe taane delo debam na maŋe de bere abam to. Dento mo jeɡe kuri lanyerane se 

nɔɔna sɛ-de. Konto to, o wó wane o pa se nɔɔna taa jeɡe boboŋ-dɛɛra de ba Wɛ cheɡa 

kam tɔɡem. O ta wó wane o bere nɔɔna Wɛ taane dem chekke, ye o kwori o pa se balo 

na ve Wɛ cheɡa kam to lɔre we ba tusi.  
10 Nam tiŋi yiɡa tiina konto dwoŋi, kolo ŋwaane zwabani-nyena dedɛ wora abam tei 

ne. Banto yeini ba ɡane nɔɔna mo ye ba bere-ba wo-yɔɔro. Ba dedɛ mo ye balo na tiini 

ba sɛ Juu tiina chullu tem to. 11 Abam nam jeɡe se á che banto ni taane dem mo, kolo 

ŋwaane ba berem dem yeini de chɔɡe nɔɔno de o sɔŋɔ tiina mo daane. Ba yeini ba 

bere kolo na wo maŋe se ba bere nɔɔna to mo, se ba ɡane-ba ba ma na sabu. 12 Kiriti 

tiina bam tete sampwora déem mo wora, ye o ta o we, “Kiriti tiina yeini ba fɔ vwa mo 

maŋa maama. Ba maa nye de vare-balwaaro tei, ye ba ta ye jawɔre-nyena de 

nɔn-kwollu de.”  
13 O nam na taɡe konto to, ko ye cheɡa mo o taɡa. Mo kokuri nmo nam jeɡe se n tiini 

n kaane Kiriti tiina bam lanyerane se ko pa ba yɔɔre ba taa tɔɡe Wɛ cheɡa kam 

chekke, 14 se ba daa yé sɛ Juu tiina sensɔle selo na dae cheɡa to, naa se ba sɛ chullu 

telo nɔɔna na ve Wɛ cheɡa kam ye ba jeɡe ba bere-ba to. 15 Wolo maama na jeɡe 

wo-pwoŋo to, kolokolo ba jeɡe diɡiru wonto tei ne. Ko daare wolo na ve Wɛ ye o 

bochare ta jeɡe diɡiru to, kolokolo tera ko na lana wonto tei ne. Konto tu boboŋa 

chɔɡe mo ye o yu-punnu vuɡimi. 16 Nɔɔna bam konto dwoŋi nam tɛ ba we ba me de 

Wɛ, ye ba nam yeiri‑o. Ba kikia nam mo bere konto. Ba jeɡe yi-dɛɛre, ye ba ke 

wo-zɔɔna Wɛ yiɡa ne. Ba ma bere ba wo maŋe de kolo maama na lana to keim.  

2 

Berem delo na wae de woli nɔɔna to  

1 Ko nam ná ye nmo Titusi, se n ta‑n bere nɔɔna ba na wó ke tei se ba taa tɔɡe berem 



chekke dem to. 2 Nmo jeɡe se n bere nɔn-kweero se ba taa neɡe ba tete mo, se ba 

kwori ba taa ye jawale-nyena, se ba yɔɔre ba sɛ Yezu de wo-dedoa, de swono, de 

pu-dɛa.  
3 Ko ná ye kazena, se n pa ba taa jeɡe ba tete se ko pa Wɛ taa nae zula ba tei ne. Ba 

nam yé taa ye bebare-nyena, naa ba taa pae sana nyɔɔm wae-ba. Ba nam jeɡe se ba 

taa bere nɔɔna chwo-laao tɔɡem na ye tei to. 4 Konto mo ba wae ba pa se ka-bwona 

zamese ba na wó taa jeɡe ba banna swono, de ba bia swono tei. 5 Ko maŋe se 

ka-bwona bam taa ye jawale-nyena balo na cho ba tete de diɡiru to, se ba kwori ba 

taa ye ka-yerro telo na toŋe sɔŋɔ totoŋa lanyerane ye ba sɛ ba pa ba banna to. Konto 

to, nɔɔna daa bá na chwoŋa se ba yaale Wɛ taane dem, kaana banto kikia yam 

ŋwaane.  
6 Ko ta ná ye nɔn-donno, se n kwoori-ba se ba de taa ye jawale-nyena wonnu maama 

baŋa ne.  
7 Ko nam ná ye nmo tete, ko maŋe se n kikia yam bere nɔɔna ba na wó ke tei ba tɔɡe 

chwoŋa lanyerane to. Nmo na bere-ba Wɛ cheɡa kam tei to, se n seene n yia n bere-ba 

lanyerane. 8 Pa se n ni taane taa jeɡe cheɡa, se nɔɔn-nɔɔno yé zaŋe o yaale-de. Konto 

to, wolo maama na done debam to wó na o chaveera de woŋo na tera se o maa ŋɔɔne 

o chɔɡe debam yiɡa to.  
9 Ko daare ko ná ye kabɛ, ko maŋe se ba sɛ ba pa ba tiina wonnu maama wone, se ko 

pa ba tiina bam wo pwoli. Ba yé ve ba tiina bam ni, 10 naa ba ŋɔ-ba. Ba nam pa se 

nɔɔna taa yei ba wo lanyerane de wonnu maama, se ko pa nɔɔna lɔre we, berem delo 

na vei dé Vereno Wɛ cheɡa kam seeni to jeɡe kuri lanyerane.  
11 Kokuri to, Wɛ pɛ se nɔɔna lɔre o zaane dem na ye tei, se ko pa ba maama na verem 

o tei ne. 12 Wɛ tɔɡe o zaane dem konto ŋwaane o korese debam se dé lɔre we, ko maŋe 

se dé yaɡe wɛleera kikia maama, de wo-yɔɔro telo dé fera na zoore to, se dé daare dé 

taa ye jawale-nyena loɡo baŋa ne, ye dé tɔɡe chwoŋa lanyerane dedaane Wɛ kɔrɔ. 
13 Ko maŋe se dé taa ye konto mo ye dé jeɡe teena se dé pɔ Yezu Krista de wopwolo, se 

o jwoori o ba o veere o tete nabiina yiɡa ne. Wonto mo ye debam Wɛ-kamunu ye o ta 

ye dé Vereno. 14 O ma kwei o tete o ke nabiina jeŋa ne, ye o sɛ se o te se o ma ŋwe 

debam wɛleera jene, se o daare o fɔɡe o kwɛ dé bochara se dé taa ye o tete nɔɔna, ye 



dé tiini dé seene dé yia wo-laaro kikia baŋa ne.*  
15 Nam ta‑n bere nɔɔna wonnu tem konto se ba taa tɔɡe-te, se n daare n kwoori-ba ye 

n kwori n bwɛ-ba, se ko maŋe de nmo na jwoŋi dam se n ke tei to. Nam yé sɛ se 

nɔɔn-nɔɔno ɡwooni nmo.  

3 

Keim-laaro tɔɡem na ye tei to  

1 Guli n bere nɔɔna bam se ba taa neɡe ba yiɡa tiina de balo na ye dedɛɛra to, se ba 

taa sɛ ba ni. Ba nam taa yei se ba ke wo-laaro dwi maama.* 2 Ba nam yé zaŋe ba yaale 

nɔɔn-nɔɔno yuu, naa ba maɡe ni-kantɔɡɔ. Ko nam maŋe se ba taa zuli nɔɔna, ye ba 

ɡwooni ba tete nɔɔna maama yiɡa ne.  
3 Kokuri debam maama déem ye bedwe mo. Debam yi déem wo poore. Dé maa jeɡe 

yi-dɛɛre ye dé kwori dé tusi. Dé déem wo wo-yɔɔro jeŋa ne mo ye dé tɔɡe kolo maama 

dé boboŋa na laɡe to. Dé maa yeini dé ke lwarem de puseŋa, ye dé chuli daane. 4 De 

ko de, debam Vereno Wɛ wom laam bere jaja we, o jeɡe nabiina swono lanyerane, 5 ye 

o vere debam wɛleera jeŋa ne o yaɡe. O na jwoŋi debam o yaɡe to, ko ye o na ye 

ŋwaŋa tu to ŋwaane mo, ye ko dae debam na ke keim-laaro telo to ŋwaane. O ma tɔɡe 

o Sin-laao kom ŋwaane mo o saare wo-diɡiru dé bochara wone, pa se dé pipiri dé taa 

jeɡe boboŋ-doora, ye dé na ŋwe-doŋa o tei ne. 6 Ko maa ye debam Vereno Yezu Krista 

ŋwaane mo Wɛ toŋe o Sin-laao kom o pa debam zɛɛra, 7 se dé wane dé na cheɡa o tei 

ne o zaane dem ŋwaane. Ko maa pae dé ye o bia balo na wó taa tei o wo-laaro tem to. 

Dé maa jeɡe teena we, dé wó na ŋwea kalo na ba jeɡe kweelim o tei ne to.  
8 Amo na tɛ taane delo to ye berem chekke mo. Konto ŋwaane, a laɡe se n kwaane n 

zeɡe wonnu tem konto cheɡa kam kwaɡa ne, se ko pa balo na sɛ Wɛ to seene ba yia ba 

taa tɔɡe keim-laaro. Dento berem dem lana, ye de jeɡe nyɔɔre de pae nɔɔna maama. 
9 Ko daare ko ná ye ta-yɔɔro, naa dé kwoa kwoa yera natɔɡa taane, naa ni-kantɔɡɔ Juu 

tiina chullu tem baŋa ne, se n che n tete de tento maama. Te nam ba jeɡe nyɔɔre ye te 

ye kafɛ mo. 10 Nɔɔno wolo ná boŋe se o ke nɔɔna daane se ba yé taa jeɡe ni dedwe, se 

n kaane konto tu nenɛɛne kuni belei tei. O ta ná wo sɛ nmo taane dem, se n ja n tete 

ded‑o. 11 Kokuri, nɔɔno ná ye konto dwoŋi, n yei we o daa ba laɡe se o tɔɡe chwoŋa. O 

na maŋe o tusi tei to mo bere we, o bá na bora Wɛ tei ne.  
 

12 Amo laɡe a toŋe Atimasa naa Tichika nmo tei ne. Ba wolo ná yi nmo tei, se n 

kwaane n ba lela n na amo Nikopola ne, kokuri amo boŋe se yadɛ dem ti amo dáane 

mo. 13 Nmo nam kwaane se n woli Apolo, de Zenase wolo na ye lɔya tu to, se ba zaŋe 

ba bobo ba chwoŋa kam veiŋa, se n daare n pa-ba kolo maama ba na laɡe to.* 14 Pa se 

dé nu-bia bam taa yei se ba seene ba yia ba taa ke keim-laaro telo na wó woli nɔɔna 

ba ɡɛɛre wone. Konto mo wó pa ba ŋwea taa jeɡe nyɔɔre nɔɔna tei ne.  
 

15 Dé nu-bia balo na wo amo tei ne to maama jɔɔne nmo. Jɔɔne balo na sɛ Yezu ye ba 

jeɡe debam swono to.  

Wɛ zaane dem taa wo abam maama tei ne.  

Tɔnɔ kolo Pɔɔl na popone o pa  

Filimon to  



Tɔnɔ kolo Pɔɔl na popone o pa  

Filimon to  
Filimon déem ye Krista bu mo ye o jeɡe kabaa kalo yere na ye Onesima to. Dɛ dedwe Onesima 

ma duri o viiri o daare o tu wom. O ma ba o jeeri Pɔɔl ye o ke o wo-dedoa de Yezu. Pɔɔl da ma 

toŋe Onesima se o jwoori o tu Filimon tei, ye o daare o kwei tɔnɔ konto o pa‑o se o ja o vo o pa 

o tu wom. Pɔɔl ta de Filimon se o jwoori o ke de Onesima, kolo ŋwaane ba laam ye da-nu-bia ba 

na me de Yezu to ŋwaane.  

1 
1 Amo Pɔɔl wolo na ye Yezu Krista nyem ye ba ja-ne ba ke peena diɡa ne o cheɡa 

kam ŋwaane to mo popone tɔnɔ konto, ye dé nu-bu Timoti wo amo tei ne. Dé popone 

dé pa nmo Filimon, nmo na ye debam badwoŋ-swono ye n tɔɡe de debam n toŋe Wɛ 

totoŋa to. 2 Dé jɔɔne nmo, ye dé daare dé jɔɔne dé nakɔ Afia, de Achipu wolo de na 

chana Wɛ totoŋa baŋa ne to.* Dé daare dé jɔɔne Yezu kɔɡɔ kolo na yeini ko tiɡisi 

daane nmo sɔŋɔ ne to maama.  
3 Dé Kwo Wɛ, de dé Teiru Yezu Krista wó pa abam zaane de yazura.  

 

4 Maŋa maama amo ná yeini a lwoori Wɛ, a ɡuli nmo ɡula o yiɡa ne ye a ke‑o lei 

nmo ŋwaane. 5 Kolo ŋwaane a lɔre we, n jeɡe Wɛ nɔɔna bam maama swono lanyerane, 

ye n ta kwori n ke n wo-dedoa de dé Teiru Yezu. 6 Wɛ wó pa‑m chwoŋa se n wane n 

woli n dwonna de nmo na jeɡe wo-dedoa de Yezu Krista tei to, pa se n totoŋa yam ja 

kuri lanyerane, ye n wane n lɔre wo-laaro telo maama Wɛ na ke o pa debam Yezu 

ŋwaane to. 7 Nmo na jeɡe n dwonna swono tei to mo pae se amo wo pwoli dedɛ, ye ko 

fɔɡe amo de baare, nmo na woli Wɛ nɔɔna bam se ba na ywoni ba bochara ne to 

ŋwaane.  
 

8 Mo kokuri, amo laɡe a lwoori nmo se n ke kolo na maŋe se n ke to. Amo ya wó taa 

jeɡe chwoŋa se a da Yezu Krista ŋwaane a ma dam a bere‑m nmo na wó ke kolo to. 
9 Amo nam wó tɔɡe swono ŋwaane mo a lwoori‑m. Amo Pɔɔl wolo na ye nɔn-kwea ye 

ba ke-ne peena diɡa ne leile konto Yezu Krista cheɡa kam ŋwaane to, 10 a laɡe a 

lwoori‑m nmo kabaa Onesima ŋwaane.* Wonto nye de a tete bu mo. Amo na wo peena 

diɡa ne to mo a jiɡi o kwo Wɛ chwoŋa seeni. 11 O déem na toŋe o pa nmo to, o wo pɛ 

se n na nyɔɔre. Ko daare leile konto o jeɡe nyɔɔre o pa nmo de amo maama.  
12 Amo laɡe a toŋe‑o se o jwoori o ba nmo tei, ye a ta jeɡe o swono a bochare ne. 

13 Amo na wo peena diɡa ne Wɛ kwor-ywoŋa kam berem ŋwaane to, a ya wó taa laɡe 

se o maŋe a tei ne, se o wane o leiri nmo yuu ne o taa toŋa o pa-ne. 14 Amo nam ba 

laɡe se a ke kolokolo ye nmo yeiri ko ni ne. Ko wó taa ye nmo ná sɛ se n woli-ne, ye 

ko bá taa ye fefeo ŋwaane.  
15 Onesima na duri o yaɡe nmo to, o pɔɔre nmo tei ne maŋa fenfee wone. Ko nam wó 

wane ko pa se o laam jwoori o ba o taa wo nmo tei ne taa wuu. 16 O na duri o yaɡe 

nmo to, o déem ye kabaa mo. O ná jwoori, o laam wó taa dwoi kabaa na ye tei to, de 

o na jiɡi nmo nu-bu dé Teiru wom ŋwaane to. Amo tiini a jeɡe o swono. Nmo nam wó 

tiini n ta‑n swoi‑o se ko ɡaale, o na ye n kabaa ye o kwori o ye n nu-bu to ŋwaane.  
17 Nmo ná sɛ we debam seene dé me daane Wɛ ŋwaane, se n kwaane n jeeri Onesima 

lanyerane ne amo mo tei. 18 O déem ná maŋe o ke o chɔɡe nmo yuu, naa o ná jeɡe 

nmo jene, se n kwei ko maama n pa amo. 19 Nii, amo Pɔɔl tete mo mɛ a jeŋa a popone 

tento we, Amo wó ŋwe jene dem. Ko daare nmo wó wane n ɡuli we, n maŋe n jeɡe amo 

jene dedɛ, de nmo na nɛ ŋwea Wɛ tei ne amo ŋwaane to. 20 A nu-bu, ko ye cheɡa mo 

we, amo laam laɡe se a na nyɔɔre nmo baŋa ne, nmo na ye dé Teiru wom nyem to 

ŋwaane. Pa se ywoni taa wo amo bochare ne Yezu Krista ŋwaane. 21 Amo na popone 

tɔnɔ konto a pa nmo to, a yei lanyerane we, nmo wó sɛ a boboŋa yam. Amo ta yei we, 

nmo wó ke keim delo na wó dwoni amo na lwoori kolo to.  
22 Ko ta woli da, a lwoori‑m se n kwaane n laɡe diɡa se a peini da. Kolo ŋwaane amo 

jeɡe teena we, Wɛ wó sɛ abam na lwoori‑o á pa-ne tei to ye o pore chwoŋa se a jwoori 

a ba abam tei.  
 

23 Epafera mo jɔɔne‑m. Wonto dedaane amo mo wo peena diɡa ne Yezu Krista cheɡa 

kam ŋwaane.* 24 Maake, de Arisaka, de Demas, de Luka maama de jɔɔne‑m. Banto de 

amo tɔɡe daane dé toŋa dé pa Wɛ.  
25 Dé Teiru Yezu Krista zaane dem taa wo abam bochara ne.  

 

 

 

Tɔnɔ kolo ba na  

popone ba pa  

Hiburu  

Tiina to  



Tɔnɔ kolo ba na popone ba pa  

Hiburu Tiina to  
Dé yeiri nɔɔno wolo na popone tɔnɔ konto to dé tia. Ko wae ko ye Wɛ tontoŋeno Pɔɔl mo 

popone-ko. Hiburu tiina ye Juu tiina yere dedwoŋi. Tɔn-poponno wom nam laɡe se ko woli 

Krista bia mo se ba fɔɡe ba taa tɔɡe Yezu kwaɡa, kolo ŋwaane Yezu Krista ye wolo wom Wɛ na 

veere o bere nabiina we, ko ye wonto mo Wɛ toŋe se o ba o jwoŋi debam o yaɡe wɛleera de 

toone jeŋa ne to. O ma bere we Yezu daɡa o dwoi malese sem, de faŋa faŋa Wɛ sampwori sem, 

de Moses de. Yezu kwei o tete mo o ji kaanem delo na ye chekke to wɛleere saarem ŋwaane. Mo 

kokuri, ko daa ba jeɡe kuri se nɔɔna taa ke kaanem, nenɛɛne kaanem tiina déem na toŋe tei ba 

pa Wɛ o ni-dwoori dem ŋwaane to. Ko na ye konto to, dé ná ke dé wo-dedoa de Yezu, ko nam 

daa dae se dé taa fona dé pa toone naa setaana pɛ na jeɡe dam delo o ma chɔɡe debam to.  

Tɔnɔ kom bere debam we, ko ná ye chullu telo déem na tɔɡe Wɛ ni-dwoori dem ŋwaane to, de 

ba déem na jeɡe vara ba ma kaane Wɛ tei to, tento maama ya ye lunlunnu mo se te bere nɔɔna 

Wɛ cheɡa kam na seene ka ye tei to. Te maŋe se te taa wora se ko lwoori maŋa kalo Yezu na wó 

ba o ji Baŋa Wɛ kaanem nakwe tu chekke to. O na tu loɡo baŋa to mo o ke kaanem na ye chekke 

ye ko jeɡe kuri taa wuu se ko jwoŋi nɔɔna ba wɛleera wone to. Tɔnɔ kom nam ta bere debam we 

faŋa faŋa Isarele tiina balo na nɛ yere to ye maana mo ba pa debam se dé lɔre Wɛ chwoŋa tɔɡem 

na ye tei to. Banto totoŋ-naɡa kam ŋwaane dé wó wane dé pa dé teena taa tiɡi Wɛ wone, de ko 

ná chamma dé yera ne tei maama de.  

1 

Yezu Krista bere debam Wɛ cheɡa kam chekke  

1 Faŋa faŋa to, Wɛ déem tɔɡe o sampwori sem baŋa ne mo o ŋɔɔne dedaane dé 

nabaara bam.* O déem yeini o da chwei dwi dwi mo o ŋɔɔne de-ba kuni dedɛ. 2 Ko 

daare leile konto, loɡo baŋa kweelim da yam na daare fee maŋa kalo to, Wɛ laam ma 

pa se o Bu mo ba o ŋɔɔne o taane de debam. Wɛ dɛ wonto ŋwaane mo o ke loɡo baŋa 

de wɛyuu wonnu maama, ye o tiŋi‑o se o ba o taa tei wonnu telo maama na wora to. 
3 Wɛ Bu wom maa jeɡe pwooni delo na bere Wɛ nenɔŋ-fɔrɔ kom na ye tei to. O maa 

jeɡe o Kwo Wɛ nyenyeɡo chekke, pa se dé lɔre Wɛ na ye tei to ja.* O ni taane maa jeɡe 

dam ye de pae se wonnu maama taa fɔɡe te wora taa taa.  

O ma ba o saare nɔɔna wɛleera pa ba bochara fɔɡe ya kwɛ, ye o laam daare o jwoori 

o di wɛyuu o vo o jeini Baŋa Wɛ jazem seeni. 4 Konto to, o tu o dwoni Wɛ malese sem, 

de Wɛ na pɛ o jeɡe yere delo na daɡa de dwoi sento na jeɡe yere tei to.  
5 Ko ná ye malese sem, Wɛ wo fɔɡe o ta de se wolowolo o we:  

“Nmo mo ye amo Bu,  

ye zem amo de ji nmo Kwo.”  

Wɛ daa ta wo taɡe o maleka tu wolowolo taane o we:  

“Amo wó taa ye o Kwo,  

se o de taa ye amo bu.”*  
6 Ko daare maŋa kalo Wɛ na boŋe se o toŋe o Bu-doa kam se o ba loɡo baŋa to, o taɡe 

o we,  

“Wɛ malese sem maama jeɡe se se zuli‑o mo.”  
7 Ko nam ná ye malese sem tete, Wɛ taɡe se taane o we,  

se ye omo tontoŋena mo,  

ye se toŋe ne vio mo tei.  

O ta pae se ji ne min-voɡo mo tei,  

se se taa toŋa se pa‑o.*  
8 Ko daare ko ná ye Wɛ Bu wom, Wɛ taɡe o taane o we:  

“Wɛ, nmo paare dem wó taa wora taa,  

se ko taa vei wuu.  

Nmo wó ta‑n tei n nɔɔna se ko tɔɡe chwoŋa chekke.  
9 Nmo swoi cheɡa tɔɡem, ye n daare n chuli lwarem kikia.  

Konto ŋwaane mo, n Tu Wɛ wom kuri nmo,  

ye o lwo o swolim nuɡa kam n yuu ne  

pa se n di ywoni n dwoni n dwonna bam maama.”*  

10 Wɛ ta taɡe dé Teiru wom taane o we:  

“Boboa ne to, nmo déem mo chwi teɡa kam kuri,  

ye n ta kwori n ma n jea n naane wɛyuu wonnu maama.*  
11 Wonnu tem konto maama wó ba te chɔɡe,  

ko daare nmo ta wó ta‑n wora taa.  

Wonnu tem konto maama wó ba te zareme  

ne ɡɔrɔ na yeini ko zareme tei to.  
12 Te wó ba te leiri, ye n kukuli-te n tiŋi,  

ne nmo na kukuli ɡare-dwoŋo n tiŋi  

ye n daare n kwei ɡare-doŋo n zo tei to.  

Nmo nam ta wó ta‑n ye ne n na maŋe n ye tei to mo.  

N bena yam bá fɔɡe ya ti.”*  
 

13 Wɛ déem wo fɔɡe o ta de o malese sem wolowolo o we:  

“Ba n jeini amo jazem seeni,  

se a daare a wane n dona bam  

a ke n dam kuri ne se n ta‑n tei-ba.”a*  
14 Wɛ malese sem nam na ye tei to, se maama ye balo na toŋe ba pa Wɛ to mo. Wɛ 

maa yeini o toŋe-se se se vo se woli balo o na tiŋi o ni we, omo wó jwoŋi-ba o yaɡe to.  

2 

Dé wó taa seene dé yia se Wɛ jwoŋi debam  

1 Konto ŋwaane mo ko fe se dé kwaane dé taa jeɡe Wɛ kwora kalo dé na niɡi to se ko 

ɡaale, se dé yé tutwoni dé nwoŋi o cheɡa kam wone. 2 Kokuri Wɛ déem ya pɛ se o 

kwora kam tɔɡe o malese jeŋa mo ka ba dé nabaara bam tei, ye o taane dem konto 

maŋe de jeɡe kuri lanyerane. Nɔɔno ná wo sɛ-de ye o ná chɔɡe de nia yam, konto tu 

jeɡe se o na waarem ne ko na maŋe se o na tei to. 3 Ko nam ná ye debam balo Wɛ na 

dɛ o Bu wom ŋwaane o pa dé lɔre o kwora kam to, dé yiɡa ná tera o verem dem wone, 

dé wó wane dé lu na? Dé Teiru Yezu mo dɛ yiɡa o ŋɔɔne Wɛ verem dem konto taane o 

bere nɔɔna. Balo na niɡi-de to laam ma daare ba ta ba bere debam we ko ye cheɡa mo. 
4 Ko woli da, Wɛ tete mo zeɡe ba kwaɡa ne de o na pɛ ba ke maana de wo-kenkaɡela 

dwi dwi na bere o dam to. O ma daare o woli ba maama de o Sin-laao kom dam, 

nenɛɛne o na boŋe se o ke o pa ba dedoa dedoa tei to.  

Yezu tu o ji nabiinu se o jwoŋi debam  

5 Wɛ wo pɛ o malese sem di dam loɡo kolo na laɡe ko ba ko taa wora to baŋa ne. Ko 

ye lo-doŋo kom konto taane mo dé tɛa. 6 Wɛ tɔnɔ kom nam bere David na ŋɔɔne de Wɛ 

o we:  

“Amo Tu Wɛ, ko ná ye nabiina,  

bɛ mo ye n jeɡe ba boboŋa?  

Bɛ mo ke ye n yiɡa wo nabiin-bia wone konto?  
7 Nmo nam pɛ se nabiina tiini ba jeɡe paare,  

ye n ta pa-ba zula,  

ye ba laam daare fee se ba taa mae de malese sem.  
8 N ma‑n daare n ke wonnu maama  

ba dam kuri ne.”*  

Ko bere debam we, Wɛ ke wonnu maama nabiina dam kuri ne mo. Kokuri mo 

kolokolo tera Wɛ na wo ke-ko ba dam kuri ne. Ko nam ye cheɡa mo we, leile konto dé 

ta wo nɛ we, wonnu maama wo nabiina dam kuri ne. 9 Dé na nɛ kolo to mo ye Yezu de 

o dam-fɔrɔ kom. Wonto déem jiɡi nabiinu mo ye o daare fee se o taa mae de malese 

sem. O ma tu o tete ye o yaare o te. Konto ŋwaane Wɛ laam ma pa se o tiini o na 

paare de zula telaao ne. Konto baŋa ne mo Wɛ tɔɡe o zaane dem ŋwaane o pa se Yezu 

wane o leiri nabiina maama yuu ne o te ba zeinim ŋwaane.  
10 Wɛ mo ye wolo na tɔɡe o tete ŋwaane o ke wonnu maama to. O boboŋa déem ma 

ja se o pa nabiina dedɛ ji o bia, se ba daare ba taa jeɡe paare o tei ne. Mo kokuri ko 

maŋe se Wɛ pa o Bu Yezu tɔɡe yaara ŋwaane o vo o yi o jeiŋa jei o ti. Wonto mo jwoŋi 

Wɛ bia bam ba wɛleera wone, ye o tɔɡe ba yiɡa o jaane-ba o vei Wɛ tei.  
11 Yezu mo ye wolo na pae nabiina ye wose Wɛ yiɡa ne to. Wonto de balo o na pɛ ba 

ji wose to ye nɔn-doa bia mo. Konto ŋwaane mo o bwoi-ba we o nu-bia, ye ko ba jeɡe 

chaveera o tei ne. 12 Mo kokuri o taɡe de Wɛ o we:  

“Amo wó pa nmo yere zaŋe a nu-bia bam yiɡa ne.  

A maa wó zeɡe ba nɔn-kɔɡɔ kom tetare ne  

a leeni a seini nmo yere dem.”*  
13 O daa ta maa we:  

“Amo tete wó kwei a teena maama a pa Wɛ.”  

O daa ta we:  

“Nii-na amo de bia balo Wɛ na ke amo jeŋa ne to mo tento dé zeɡa.”*  
14 Cheɡa ŋwaane to, balo na ye Wɛ bia to ye nabiina mo, ye ba jeɡe yera de jana. 

Konto ŋwaane mo Yezu de déem tɔɡe o ji nabiinu, se o wane o tɔɡe o toone dem 

ŋwaane o chɔɡe wolo na jeɡe toone dam to. Wonto mo ye setaana pɛ. 15 Yezu na wane 

toone konto to, ko pɛ se o wane o jwoŋi balo na fona de toone to o yaɡe. Banto de ba 

ŋwea maama ya fona ba pa toone ne kabɛ tei, ye Yezu laam jwoŋi-ba. 16 Dé lɔre we, ko 

dae malese sem mo o tu se o zeini. O nam tu se o zeini Abaraham dwi tiina mo. 17 Mo 

kokuri ko maŋe se o ji nabiinu pa se o seene o nye de o nu-bia bam chekke. Konto mo 

pɛ‑o chwoŋa se o taa ye Wɛ kaanem nakwe tu wolo na jeɡe o nu-bia bam ŋwaŋa 

lanyerane, ye o toŋe Wɛ yiɡa ne de jawala o pa-ba.* O keim dem konto mo pɛ o wae o 

saare ba wɛleera ye o pa ba fɔɡe de Wɛ. 18 Kokuri Yezu na nɛ yaara ye o wo sɛ se ya 

soɡe‑o to, o laam wae o zeini balo yaara na wora ya faŋe-ba to se ba de taa jeɡe 

pu-dɛa.*  

3 

Wɛ Bu Yezu tiini o dwoi Moses  

1 A nu-bia balo na ye Wɛ nyem to, Wɛ bwoŋi abam se á tɔɡe á na ywoni telaao ne. 

Nam boŋe-na á nii Yezu na ye tei to. Wonto mo ye Baŋa Wɛ tontoŋ-kweo de Wɛ 

kaanem nakwe tu wolo dé na jeɡe o cheɡa to. 2 Wɛ mo tiŋi‑o se o taa ye konto, ye o 

toŋa o pa Wɛ de jawala. Ko nam ye bedwe mo de Moses déem na jeɡe jawala o nii Wɛ 

nɔɔna bam o pa‑o tei to.* 3 Yezu nam seene o maŋe se o na zula ko dwoni Moses, 

kokuri nɔɔno ná bobo sɔŋɔ kuri, wonto jeɡe se o na zula se ko dwoi sɔŋɔ kom tete. 
4 Sɔŋɔ nam tera ye ko dae nɔɔno mo bobo ko kuri. Wɛ nam mo ye wolo na bobo 

wonnu maama kuri. 5 Moses déem nye de tontoŋeno mo Wɛ sɔŋɔ wone, de o na toŋe 

de jawala o pa Wɛ nɔɔna tei to. O ma yeini o wuuri o bere-ba Wɛ cheɡa kalo na wó ba 

ka lɔre ja to. 6 Ko daare Yezu Krista mo ye sɔŋɔ kom tete bu chekke, ye o tei Wɛ sɔŋɔ 

kom. Debam maa ye o sɔŋɔ kom tiina, ne dé ná maŋe dé jeɡe pu-dɛa ye dé ta bere we, 

dé jeɡe teena o tei ne to.  

Dé yé taa jeɡe yi-dɛɛre dé pa Wɛ  

7 Ko maa nye de Wɛ Sin-laao kom na bere debam tei ko we:  

“Abam zem ná niɡi Wɛ kwora,  
8 se á yé pa á wo ke dam,  

ne á nabaara déem na jeɡe yi-dɛɛre  

ye ba kwaane se ba maŋe Wɛ ba nii  

maŋa kalo ba na wo kaɡoa kam yuu ne to.”  
9 Wɛ maa we:  

“Abam nabaara bam déem nɛ amo na ke-ba tei taa, bena finna to,  

ye ba ta kwaane se ba maŋe amo ba nii.  
10 Konto ŋwaane mo amo bane zaŋe de á nabaara bam konto,  

ye a ta a we, ‘Ba yeini ba paale ba tusi mo maŋa maama.  

Ba maa ba sɛa se ba tɔɡe amo chwei sem.’  
11 Mo kokuri amo tɔɡe a ban-zɔŋɔ kom baŋa a ma du duuri a pa-ba a we,  

amo bere a bá pa-ba chwoŋa se ba zo amo woro kom wone ba sii.”*  

12 A nu-bia bam, ta‑á yei-na se abam wolowolo yé taa jeɡe boboŋ-lwanno o bochare 

ne se ko pa o ve Ŋwea Tu Wɛ ni ye o daare o ywori o kwaɡa ne. 13 Nam ta‑á woli-na 

daane maŋa maama, se ko pa á ta‑á jeɡe pu-dɛa. Ko ta ná ye zem da yam ye á ni Wɛ 

kwora kam, se abam wolowolo yé pa lwarem ɡane‑o pa se o ke yi-dɛɛre o pa Wɛ. 
14 Debam nam tu dé tɔɡe de Yezu Krista dé ye Wɛ bia mo, ne dé ta ná jeɡe teena de 

Wɛ, nenɛɛne dé na maŋe dé jeɡe tei boboa ne to, se ko vo ko yi dé ŋwea kweelim.  
15 Dé maŋe dé lɔre Wɛ tɔnɔ kom na bere tei ko we:  

“Abam zem ná niɡi Wɛ kwora,  

se á yé pa á wo ke dam,  

ne á nabaara bam déem na jeɡe yi-dɛɛre de Wɛ tei to.”*  
16 Ko ná ye balo déem na niɡi Wɛ kwora kam ye ba daare ba jeɡe yi-dɛɛre to, banto 

ye bera mo? Ba ye balo maama Moses na tɔɡe ba yiɡa o ja o nwoŋi Ejipti teo kom 

wone to mo. 17 Ko ná ye balo Wɛ bane na zaŋe de-ba taa se ko vo ko yi bena finna to, 

ba ye bera mo? Ba ye nɔɔna balo na ke ba tusi kaɡoa kam wone ye Wɛ pa se ba te da 

to mo. 18 Wɛ na duɡi o we, omo bere o bá pa-ba chwoŋa se ba zo o woro kom wo ba sii 

to, ko ye balo na ve o ni to taane mo. Ko dae konto na?*  
19 Ko ma pa dé lɔre we, Wɛ na wo pɛ-ba chwoŋa se ba zo o woro kom wo to, ko ye ba 

na wo ke ba wo-dedoa ded‑o to ŋwaane mo.  

4 

Dé wó kwaane se dé zo Wɛ woro kom wo dé sii  

1 Wɛ na pwooli kampwola se o pa nɔɔna chwoŋa se ba zo o woro kom wo ba sii to ta 

fɔɡe ka wora mo. Debam nam wó taa yei dé tete mo se nɔɔn-nɔɔno yé sa chwoŋa ye o 

ta wo yi Wɛ woro kom se o sii. 2 Debam maŋe dé ni Wɛ kwor-ywoŋa kam, nenɛɛne dé 

nabaara bam de na niɡi-ka tei to. Banto nam na niɡi-ka to, ba wo nɛ nyɔɔre ka baŋa 

ne, kolo ŋwaane ba wo ke ba wo-dedoa se ba tɔɡe Wɛ na taɡe kolo to. 3 Debam balo 

na ke dé wo-dedoa de Wɛ to mo wó ba dé sii o woro kom wone. Wɛ nam taɡe nɔɔna 

banto taane o we:  

“Amo tɔɡe a ban-zɔŋɔ kom ŋwaane  

a du duuri a pa-ba a we,  

amo bere a bá pa-ba chwoŋa se ba zo amo woro kom wo ba sii.”*  

Wɛ na taɡe konto to, ko nam dae we o ba jeɡe woro mo se ba zo da ba sii. Ko zeɡe 

maŋa kalo o na naane loɡo baŋa to mo o totoŋa yam ti ye o daare o sii. 4 Wɛ tɔnɔ kom 

taɡe Wɛ totoŋa da yarepɛ siu dɛ dem taane ko we,  

“Da yarepɛ dɛ dem ne mo Wɛ laam jeini o sii  

o totoŋa yam maama wone.”*  
5 Wɛ daa ta taɡe o siu kom taane o we,  

“Amo bere a bá pa-ba chwoŋa se ba zo amo woro kom wo ba sii.”  
 

6 Ko na ye konto to, dé nabaara balo na dɛ yiɡa ba ni Wɛ kwor-ywoŋa kam to wo 

wane ba zo o woro kom wo ba sii, ba na ve o ni to ŋwaane. Konto ŋwaane ko laam 

daare se nɔɔna badaara mo na chwoŋa se ba zo. 7 Mo kokuri Wɛ daa ta tiŋi dɛ dedwoŋi 

se nɔɔna wane ba sɛ o ni, ye ba daare ba zo o woro kom wo ba sii. Dé nabaara bam na 

wo wane ba zo ye bena dedɛ kɛ to, Wɛ daa ta bere o ni dem de nɔɔna badaara, ye 

David ta de taane o we:  

“Abam zem ná niɡi Wɛ kwora,  

se á yé pa á wo ke dam.”*  
8 Josua déem tɔɡe Wɛ nɔɔna bam yiɡa o pa ba vo ba zoore te-ywoŋa jei ne. Ko nam 

dae Wɛ woro kom mo ba zo se ba sii. Ba ya ná seene ba na siu, Wɛ ya daa bá tiŋi dɛ 

dedwoŋi se nɔɔna na siu de wone. 9 Konto mo dé yei we, chwoŋa ta wora zem se Wɛ 

nɔɔna bam na siu o tei ne. 10 Wolo maama ná zo Wɛ woro kom wo se o sii, wonto wó 

seene o na siu o totoŋa yam wone, ne Wɛ de déem na sii de o totoŋa yam da yarepɛ dɛ 

ne tei to. 11 Konto ŋwaane pa-na dé kwaane se dé zo Wɛ woro kom wo dé sii. 

Nɔɔn-nɔɔno yé zaŋe o ve Wɛ ni se o jwoori Wɛ kwaɡa ne, ne dé nabaara bam déem na 

ke tei to.  
12 Wɛ kwora kam jeɡe ŋwea ye ka dana lanyerane. Ka nye de se-zɔɔ kolo na jeɡe nia 

yalei to mo.* Ka maa wae ka zoore nɔɔno wo ka pɔɔre o jworo de o bochare wonnu 

maama, ye ka daare ka lɔre o swa de o boboŋa maama na ye tei to. 13 Kolokolo bá 

wane ko seiɡi Wɛ yiɡa ne. Woŋo kolo maama na wora to, o maŋe o yei ko na ye tei to 

chekke. Ko maa ye wonto mo dé jeɡe se dé ja dé tete dé ba dé pa‑o, se o bwei debam o 

nii.  

Yezu zo Wɛ tei debam ŋwaane  

14 Debam nam jeɡe wolo na nɛ chwoŋa se o zo Wɛ tei telaao ne, o na ye Wɛ kaanem 

nakwe tu debam ŋwaane to. Wonto mo ye Wɛ Bu Yezu, ye o dwoi loɡo baŋa kaanem 

yiɡa tiina bam maama. Konto ŋwaane pa-na se dé tiini dé sɛ Wɛ chwoŋa tɔɡem 

lanyerane. 15 Wɛ kaanem nakwe tu wom konto nam dae wolo na bá wane o taa jeɡe 

debam ŋwaŋa. O nam yei debam na bwona tei to, ye o na yaara yalo na faŋe‑o to, ne 

yaara yalo maama dwoŋi debam na nɛ to. De konto de, o ta wo sɛ o tusi.* 16 Konto 

ŋwaane, pa-na se dé taa jeɡe baare ye dé vo dé yi Dam-fɔrɔ Tu Wɛ wom jeiŋa jei, se dé 

jwoŋi zaane o tei ne. Konto mo Wɛ wó duri dé ŋwaŋa ye o pa debam zaane se ko 

wane ko zeini debam maŋa kalo dé na laɡe wolim to.  

5 
1 Ko ná ye Wɛ kaanem nakwe tu maama, ba yeini ba le‑o o dwonna nabiina wone mo 

se o taa toŋe o pa-ba Wɛ chwoŋa tɔɡem seeni. Wonto jeɡe se o taa kaane Wɛ ba 

maama wɛleera saarem ŋwaane mo. 2 O tete nam na bwona ye o yeini o tusi to, o wae 

o jaane o bochare de balo na yeiri Wɛ cheɡa kam lanyerane ye ba tusi to. 3 O na 

bwona konto to, ko fe mo se o kaane Wɛ o tete wɛleera saarem ŋwaane, se ko woli de 

balo o na toŋe o pa-ba to de wɛleera ŋwaane.  
4 Nɔɔn-nɔɔno nam bá wane o le o tete se o ji Wɛ kaanem nakwe tu. Ko ye Wɛ mo wó 

kuri‑o se o taa ye konto, nenɛɛne o déem na bobo o kuri Aron tei to.  
5 Ko ta ye bedwe mo de Yezu Krista na jiɡi Wɛ kaanem nakwe tu to. O wo boŋe 

kamunim o pa o tete se o taa ye konto. Wɛ nam mo taɡe ded‑o o we:  

“Nmo mo ye amo Bu,  

ye zem amo de ji nmo Kwo.”*  
6 Wɛ daa ta taɡe o tɔnɔ kom jei sedwoŋi ne we:  

“Nmo wó ta‑n ye amo kaanem tu taa wuu,  

ne Melkizedeka na ye tei faŋa faŋa to.”*  
7 Yezu na wo loɡo baŋa ne maŋa kalo to, o yeini o tiini o ware Wɛ, ye o ka yi-na o 

kaase o ma lwoori‑o, o na yei we Wɛ wó wane o jwoŋi‑o toone wone to ŋwaane. Wɛ 

ma sɛ o wɛ-lworo kom, o na tu o tete ye o zuli‑o lanyerane to ŋwaane.* 8 O maŋe o ye 

Wɛ Bu mo. De konto de, o na yaare tei to mo pɛ o lɔre o na wó ke tei o tɔɡe Wɛ ni to. 
9 O laam ma ji wolo na jeɡe cheɡa chekke ye o wae o jwoŋi balo maama na sɛ o ni to o 

pa ba na ŋwea Wɛ tei ne. 10 Wɛ ma le‑o se o taa ye o kaanem nakwe tu, ne 

Melkizedeka faŋa faŋa na ye tei to.  

Dé yé ywori Wɛ chwoŋa wone  

11 Amo ya jeɡe taane dedɛ se a ta a bere abam konto baŋa ne, ye ko nam tiini ko 

chana se a pa á ni ko kuri, kolo ŋwaane abam laam jeɡe jawɔrɔ á boboŋa ne. 12 Ko ná 

dae konto ŋwaane, tento wɛɛne abam ya wó ta‑á ye balo na maŋe se á ta‑á jeɡe Wɛ 

nɔɔna á zamese to mo. Ko na ye cheɡa to, ko maŋe se nɔɔna jwoori ba zamese abam 

Wɛ taane wo-mwaalo tem mo. Abam nye de bia balo ta na wo yi wodiu dim, ye á jeɡe 

se á ta‑á ŋɔɡe yela mo ne bu-balɛ tei to. 13 Balo na jeɡe bu-balɛ boboŋa konto to bere 

we, ba ta wo lɔre Wɛ kwora kalo na bere o cheɡa kam to chekke. 14 Ko daare balo 

boboŋa na kweere Wɛ cheɡa kam seeni to mo laam yi se ba di wodiu kolo na duna to. 

Banto mo yeini ba tɔɡe Wɛ cheɡa kam de jawala, pa se ba wae ba pɔɔre lam de 

lwarem daane.  

6 
1 Konto ŋwaane pa-na se dé yaɡe Yezu Krista taane wo-mwaalo tem, se dé laam pa dé 

boboŋa kweere Wɛ cheɡa kam seeni. Abam daa ba jeɡe se á jwoori á bobo Wɛ taane 

dem zamesem, bɛŋwaane á maŋe á lɔre á na wó yaɡe wo-yɔɔro kikiab tei to, de á na 

wó ke á wo-dedoa de Wɛ tei to. 2 Á maŋe á zamese nɔɔna na wó zare ba tete Wɛ 

ŋwaane tei to, ko woli de nakwa na wó kwei ba je ba daŋe nɔɔna yuu ne se Wɛ 

zeini-ba tei to, ye á kwori á zamese twa na wó bi tei to, ko woli de Wɛ na wó ba o di 

nabiina bora tei to. 3 Pa-na dé yaɡe wonnu tem konto zamesem se dé daare dé kwaane 

dé kɛ yiɡa. Wɛ ná sɛ, dé wó wane dé ke konto.  
4 Ko ná ye balo na maŋe ba sɛ Wɛ cheɡa kam to, ba laam ná paale ba ywori o tei ne, 

nɔɔn-nɔɔno daa bá wane o jwoori o de-ba Wɛ chwoŋa wone. Banto mo maŋe ba ye 

balo yi na poore de Wɛ cheɡa kam ye ba daare ba lɔre Wɛ ŋwe-doŋa kam na ye tei to. 

Ba de Wɛ Sin-laao kom maa me daane. 5 Ba maŋe ba lɔre Wɛ ni taane dem na 

ywomma tei to, ye ba na Wɛ totoŋ-kamunnu telo na maŋe de Wɛ paare delo na laɡe 

de ba to mo. 6 Nɔɔna banto dwi ná ywori Wɛ chwoŋa wone, nɔɔn-nɔɔno daa bá wane o 

pa ba leiri ba wo se ba daa taa tɔɡe Wɛ, kolo ŋwaane ba yeini ba pa Wɛ Bu Yezu na 

chaveera nɔɔna yiɡa ne, nenɛɛne ba tete na jwoori ba ke‑o daɡara kam yuu ne ba ɡo 

tei to.  
7 Ko nye de doa ná wora ka nena lanyerane nɔɔno kara ne. Teɡa kam ná nyɔɡe doa 

na bam, ye ka daare ka ke wodiiru lanyerane ka pa balo na duɡi ka baŋa ne to, Wɛ wó 

swɛ teɡa kam konto swolim. 8 Ko daare teɡa kam ná ke sabare de wo-korro yerane, ko 

bere we ka ye kafɛ mo ye ka maŋe se Wɛ mo sɔɔle-ka o yaɡe. Ko kweelim nam ye se 

ba ma mini mo ba zwɛ-ka ba chɔɡe.  
9 De konto de, a badwoŋ-swonnu bam, abam wó taa ɡara. Amo yei we abam ta wo 

Wɛ chwoŋa wone á maa vei o tei se o jwoŋi abam. 10 Wɛ ye cheɡa tu mo. O nam bá 

swei á na maŋe á tɔɡe keim-laaro tei to. O ta bá swei á na jeɡe o swono lanyerane, ye 

á toŋe á woli o nɔɔna bam ko ba ko yi zem maama to. 11 Amo nam na tiini a laɡe kolo 

to mo ye se abam maama ta‑á yei á tete lanyerane de á na tɔɡe Wɛ tei to, se á laam vo 

á yi o tei ye á seene á na wo-laaro telo á na jeɡe teena se á na to. 12 Á yé pa se jawɔrɔ 

zo abam. Nam lwoni-na balo na fɔɡe ba zeɡe de pu-dɛa ye ba jeɡe wo-dedoa de Wɛ to. 

Banto laam wó ba ba jwoŋi wonnu telo Wɛ na pwooli we, o wó pa-ba to.  

Wɛ kampwola bá fɔɡe ka leiri  

13 Faŋa faŋa to, Wɛ déem pwooli de Abaraham o we, omo wó fɔɡe‑o lanyerane. Wɛ 

na tiŋi o ni dem ded‑o konto to, o duɡi de o tete mo, kolo ŋwaane woŋo tera ko na 

dwoi‑o se o ma du de-ko. 14 Wɛ ɡwoni o ni dem ded‑o o we:  

“Amo wó swɛ nmo swolim lanyerane  

ye a pa se n dwi dem puli dedɛ.”*  
15 Wɛ na duɡi konto to, Abaraham déem ma vɔ pu-dɛa taa, ye o laam ba o na Wɛ na 

pwooli se o pa‑o kolo to.  
16 Ko ná ye nabiina ná yeini ba du duuri, ba wó ma wolo na dwoi ba tete to yere mo 

ba du, se ko bere we ba taane dem ye cheɡa, se bwɛa daa ta tera. 17 Ko ná ye Wɛ na 

pwooli kampwola de balo to, o laɡe se ba lɔre lanyerane we, o bá fɔɡe o yiri o ni dem. 

Konto ŋwaane mo o duɡi duuri o woli de o kampwola kam. 18 Kikia yanto yalei bá 

wane ya leiri ya ji vwa, ko na ye Wɛ tete kikia to ŋwaane. Konto ŋwaane mo debam 

balo na ke dé tete Wɛ jeŋa ne to wó tiini dé ke pu-dɛa ye dé ta jeɡe teena ded‑o we, dé 

wó na wonnu telo o na tiŋi o pa debam to. 19 Teena yam dé na jeɡe Wɛ tei ne konto to 

tiini ya dana ye ya bá wane ya chɔɡe. Ya maa pae se dé boboŋa tiɡi jeiɡa dedoa, ye ya 

zo Wɛ tete jeiŋa jei mɛ na cheɡe de ɡare-jale se nabiina yé zo to.* 20 Yezu nam maŋe o 

da yiɡa o zo jei sem konto se o pore chwoŋa mo o pa debam. Wonto mo jiɡi Wɛ 

kaanem nakwe tu se ko taa vei wuu, ne Melkizedeka déem na ye tei to.*  

7 

Melkizedeka de Yezu memaŋa  

1 A laam laɡe a ta Melkizedeka taane dem a bere abam. Wonto déem ye Salem tiina 

pɛ mo ye o kwori o ye Yuu-tu Baŋa Wɛ kaanem tu. Abaraham na wane pwa badwonna 

jara wone ye o laam jwoori maŋa kalo to mo Melkizedeka jeeri‑o chwoŋa ne o sɔɔle 

Wɛ swolim o ke o yuu ne.* 2 Abaraham laam ma kwei nyɔɔre delo o na nɛ jara yam 

baŋa ne to o pɔɔre teiri delo na ye Melkizedeka nyem to o pa‑o. Melkizedeka yere dem 

kuri mo ye ‘Cheɡa tu’. Ko woli da, o na ye Salem pɛ to, ko ta bere we o ye ‘Yazura pɛ’ 

mo. 3 Debam nam wo niɡi Melkizedeka kwo de o nu ŋwa, ye dé yeiri o kuri na bobo 

mɛ to. Dé maa yeiri o lora dɛ de o toone maŋa. Konto pa se o nye de Wɛ Bu wom, ye o 

ye Wɛ kaanem tu taa wuu.  
4 Boŋe-na á nii Melkizedeka déem na jeɡe kamunim tei to. Konto ŋwaane mo debam 

nabaaro Abaraham déem le o nyɔɔre dem o na nɛ jara yam baŋa ne to o pa‑o. 5 Ko ná 

ye balo na nwoŋi Levi dwi tiina wone ye ba kaane ba pa Wɛ to, Wɛ ni dem pɛ-ba 

chwoŋa se ba jwoŋi ba teiri wonnu ba dwonna Isarele tiina bam tei ne, ye ba maama 

maŋe ba ye Abaraham dwi tiina mo.* 6 Melkizedeka nam wo nwoŋi Levi dwi dem 

wone. De konto de, o jwoŋi o teiri wonnu Abaraham tete tei ne. O ma daare o sɔɔle 

Wɛ swolim o yaɡe Abaraham yuu ne, ye Abaraham nam ya mo ye wolo Wɛ na pwooli 

kampwola ded‑o to. 7 Ko nam ba jeɡe bobwea we, nɔɔno ná sɔɔle Wɛ swolim o pa o 

dwoŋi, wonto mo ye nɔn-kamunu o dwoi wodwoŋi wom.  
8 Levi dwi tiina bam déem yeini ba jwoŋi ba teiri wonnu mo, ye banto mo ye balo na 

bá lu toone jeŋa ne to. Wɛ tɔnɔ kom nam bere we, Melkizedeka ye wolo na ŋwe to mo 

ye o jwoŋi o teiri wonnu. 9-10 Abaraham na pɔɔre Melkizedeka wonnu o pa‑o maŋa 

kalo to, ba ta wo loɡe Levi ye o nam wo o nabaaro Abaraham jana wone. Levi nam ye 

wolo dwi tiina na jeɡe chwoŋa se ba jwoŋi ba teiri wonnu ba dwonna tei ne to mo. De 

konto de, ko nye de Levi tɔɡe Abaraham ŋwaane mo o pa Melkizedeka jwoŋi o teiri 

wonnu.  
11 Wɛ na tɔɡe Moses jeŋa o pa o nia yam Isarele tiina bam to, o nia yam konto de 

Levi dwi tiina kaanem dem tɔɡe ya woli daane mo. Dé yei we banto na yeini ba ke 

kaanem ba pa Wɛ tei to wo wane ko yi cheɡa kam chekke. Ko ya ná seene ko ye 

cheɡa, Wɛ ya bá kuri kaanem tu wodwoŋi wolo na dae Levi dwi tu to. Wɛ nam kuri 

wolo na ye kaanem tu ne Melkizedeka déem na ye tei, ye o wo nwoŋi Aron dwi dem 

wone. 12 Wɛ na leiri o kaanem tu dwi konto to, ko jeɡe se o nia yam de tɔɡe ya leiri 

mo. 13-14 Memaŋa yanto maama nam tɛ dé Teiru Yezu taane mo. Dé yei we ba loɡe 

wonto Judah dwi tiina wone mo, ye o dae Levi dwi tu. O dwi dento wone nɔɔn-nɔɔno 

wo fɔɡe o ji Wɛ kaanem tu. Ko ná ye Wɛ nia yalo o na ke Moses jeŋa ne to, ya wo pɛ 

Judah dwi tiina chwoŋa se ba ji Wɛ kaanem tiina kɔtaa.  
15 Dé nam seene dé lɔre Wɛ na tiŋi chwo-doŋa tei to. Ko maa ye o kaanem tu Yezu 

laam na nwoŋi dwi-ɡaa wone, ye o nye de Melkizedeka déem na ye tei to. 16 Yezu na 

jiɡi Wɛ kaanem tu tei to wo tɔɡe nabiina chullu ŋwaane, se ko tɔɡe o ŋwea kalo toone 

na ba jeɡe dam ka baŋa ne to ŋwaane mo. 17 Wɛ nam taɡe o taane o we:  

“Nmo mo wó ta‑n ye amo kaanem tu taa wuu,  

ne Melkizedeka faŋa faŋa na ye tei to.”*  
18-19 Ko maa bere we, chwo-dwoŋa kam mo ɡwoni ka yaɡe, bɛŋwaane nia yalo Wɛ na 

ke Moses jeŋa ne to ware ya pa kolokolo taa ye cheɡa chekke. Ya maa ba jeɡe dam se 

ya woli nɔɔna. Ko daare leile konto dé laam jeɡe teena lanyerane de Wɛ na tiŋi 

chwo-laao kolo o pa debam, se dé ma wane dé tɔɡe-ka dé vo dé yi o tei.  
20 Wɛ nam duɡi duuri o woli da. Levi dwi tiina nam na jiɡi o kaanem tiina to, o wo 

duɡi duuri dem konto dwoŋi. 21 Ko daare Yezu na jiɡi Wɛ kaanem tu to, Wɛ duɡi duuri 

o ŋwaane, ye o ta ded‑o o we:  

“Amo Baŋa Wɛ mo duɡi a duuri  

ye a bá fɔɡe a za a ni.  

Nmo wó ta‑n ye amo kaanem tu taa wuu.”  
22 Wɛ na duɡi duuri o pa Yezu konto to, ko bere we, o na ke ni-ɡwonim delo o pa 

debam to tiini de lana de dwoi o ni-dwoori dem, Yezu na zeɡe dé kwaɡa ne to 

ŋwaane.  
23 Ko ná ye Levi dwi tiina bam, ba dedɛ déem yeini ba jiri Wɛ kaanem tiina. Toone 

nam na yeini de jaane-ba to, ko pɛ se ba daa ware ba toŋe Wɛ kaanem totoŋa yam. 
24 Ko daare Yezu mo jeɡe ŋwea taa wuu, ye nɔɔn-nɔɔno daa ba jeɡe se o leiri o yuu ne 

o ji Wɛ kaanem tu. 25 Konto to, o wae o jwoŋi balo na tɔɡe o ŋwaane ba vei Wɛ tei to o 

yaɡa, se kolokolo daa yé chɔɡe-ba, o na jeɡe ŋwea maŋa maama ye o lwoori Wɛ o 

pa-ba to ŋwaane.*  
26 Yezu na ye Wɛ kaanem nakwe tu tei to maŋe de debam boboŋa. O jeɡe wo-pwoŋo 

de cheɡa Wɛ yiɡa ne, ye tusim tera o tei ne. Wɛ ma pwɛ‑o nɔn-chechɔɡero tei ne, ye o 

                                                           

 *7:17, 21 Lei 110:4 

 *7:25 1 Jɔn 2:1 



daare o zeiŋi‑o pa o zo o tei wɛyuu baŋa seeni. 27 Ko ná ye Wɛ kaanem yiɡa tiina déem 

na ye tei to, dɛ maama ba yeini ba da yiɡa ba kaane Wɛ ba ma saare ba tete wɛleera, 

ye ba laam daare ba kaane Wɛ ba dwonna bam wɛleera ŋwaane.* Yezu nam ba jeɡe se 

o ke konto dwoŋi. Wonto kwei o tete mo o ma kaane Wɛ kuni bedwe yerane, ye konto 

jeɡe kuri se ko taa vei wuu. 28 Nia yalo Wɛ na ke Moses jeŋa ne to pae se nabiina mo 

taa jiri Wɛ kaanem yiɡa tiina ye ba bwona. Ko nam ná ye Wɛ ni-ɡwonim delo o na 

duɡi duuri de ŋwaane to, dento laam mo leiri Moses nia yam yuu ne, ye de pa se Wɛ 

tete Bu wom ji o kaanem nakwe tu wolo na jeɡe cheɡa chekke se ko taa vei wuu to.  

8 

Yezu tiini o zeini debam Wɛ ni-doore dem ŋwaane  

1 Taane dem maama wone de jei sento mo bere we, dé seene dé jeɡe Wɛ kaanem 

nakwe tu wom konto dwoŋi. O ma na jeiŋa jei telaao ne Yuu-tu Baŋa Wɛ paare yituŋu 

kom jazem seeni.* 2 O maa wo Wɛ wara-jei sem ne mo o toŋa o pa‑o. Jei sem konto ye 

Baŋa Wɛ tete nyem chekke mo, ye ko dae loɡo baŋa vwei delo nabiina na puɡi se ba 

taa zuli‑o da to.  
3 Wolo maama na ye Wɛ kaanem nakwe tu to mae vara de pɛɛra dwi dwi mo o kaane 

Wɛ. Debam Wɛ kaanem nakwe tu Yezu de nam maŋe se o taa jeɡe kolo o na wó kwei 

o ke Wɛ jeŋa ne to mo. 4 O nam ba jeɡe se o taa wo loɡo baŋa ne se o kwei woŋo o ma 

kaane Wɛ. Wɛ kaanem tiina maŋe ba wo loɡo baŋa ne, ye ba kwei pɛɛra ba ke Wɛ jeŋa 

ne, se ko maŋe de Moses nia yam na bere tei to. 5 Banto na yeini ba toŋe ba pa Wɛ tei 

to ye ba lwoni totoŋa yalo na ye chekke to mo. Ba na toŋe mɛ to ye lunluŋu mo ko 

bere kolo na wo telaao ne ye ko ye chekke to na ye tei. Konto to, Moses déem na laɡe 

o pu Wɛ wara-vwei dem to, Wɛ déem bere‑o o na wó ke tei ye o we, “Kwaane n ke 

wonnu tem maama se te lwoni amo na maŋe a bere‑m peo kom yuu ne tei to.”*  
6 Ko daare leile konto, Yezu na toŋe o pa Wɛ tei to tiini ko jeɡe kuri lanyerane ko 

dwoi kaanem tiina bam totoŋa maama. Ko nam ye bedwe mo de ni-ɡwonim delo Wɛ 

na tɔɡe Yezu ŋwaane o ke o pa debam to na dwoi da-yiɡa ni-ɡwonim dem na ye tei to, 

de na tɔɡe o kampwola kam na tiini ka lana to ŋwaane mo. 7 Da-yiɡa ni-ɡwonim delo 

Wɛ na ke o pa o nɔɔna to ya ná ba jeɡe ɡɛɛre, ni dedwoŋi ya daa bá wane de leiri 

dento yuu ne. 8 Ko nam na ye tei to, Wɛ déem bere we ɡɛɛre wora, ye o ta de o nɔɔna 

o we:  

“Maŋa laɡe ka yi se amo jwoori a ɡwoni ni  

de Isarele dwi tiina bam de Judah dwi tiina bam,  

se ko taa ye amo ni-doore.  
9 Dento nam bá taa ye bedwe de ni delo a déem na ɡwoni de ba nabaara bam  

maŋa kam a na mɛ a jeŋa a ja-ba a nwoŋi Ejipti teo kom wone to.  

Banto déem wo sɛ ba tɔɡe amo ni-ɡwonim dem konto.  

Ko ma pa a yiɡa daa tere ba wone.  
10 Maŋa kam ná yia, ni delo amo na wó ɡwoni de Isarele dwi tiina bam to mo tento:  

Amo wó kwei a nia yam a tiŋi ba boboŋa ne mo,  

ye a daare a popone-ya a yaɡe ba bochara wone.  

Amo maa wó taa ye ba Tu Wɛ wom,  

se ba de taa ye amo nɔɔna.  
11 Ba wolowolo daa ba jeɡe se o bere o dwonna,  

naa se o ta de o chorro we, ba lɔre Baŋa Wɛ.  

Kolo ŋwaane ba maama wó taa yei amo, ko ná maŋe ko ye nabwona de dedɛɛra de.  
12 Maŋa kam konto ne amo wó duri ba ŋwaŋa  

de ba keim-lwanno tem.  

A daa bá ɡuli ba wɛleera yam ɡula.”  

Mo Baŋa Wɛ na taɡe tei.*  
13 Wɛ na ŋɔɔne o ni-doore dem taane konto dwoŋi to, ko bere we o da-yiɡa ni dem 

laam jiɡi ni-dwoori mo. Ko maa bere we dento daa ba jeɡe kuri, ye de da yam laɡe ya 

kɛ.  

9 

Loɡo baŋa wara-vwei dem taane  

1 A laɡe a ta da-yiɡa ni-ɡwonim dem taane mo. De déem jeɡe chullu telo na bere 

nɔɔna ba na wó taa zuli Wɛ tei o wara-jei selo na wo loɡo baŋa ne to wone mo. 2 Wɛ 

wara-vwei dem konto wo nam pɔɔre di selei mo. De kwaɡa diɡa kam yere mo ‘Wɛ 

di-yuu kom’, ye ka jeɡe min-zwon-zeɡo kom.c Tabolo de maa wora ye bworobwooru 

telo na ye Wɛ nyem to maa tiɡi ko baŋa ne.* 3 Di-yun-ɡala de maa wora, ka na tiini ka 

ye wose Wɛ ŋwaane to mo, ye ɡare-jale pale de ɡare de che-ka. 4 Sabu-seŋa Wɛ 

kaanem dakaa maa zeɡe da, ba na zwɛ wonnu telo lwom na ywomma to ka baŋa ne 

ba pa‑o. Wɛ ni-ɡwonim dakaa kam de maa wora ba na mɛ sabu-seŋa ba ma kwoli-ka. 

Ka wo kom maa jeɡe sabu-seŋa zoŋa kalo de wo na jeɡe wodiu kolo yere na ye 

‘Manna’ to. Nacheiɡa kalo na ye Aron nyem ye ka déem puli vɔɔro to de maa wora Wɛ 

ni-ɡwonim dakaa kam wone, ko woli de kandwa-pelɛ selei Wɛ nia fuɡa kam na 

popone se baŋa ne to.* 5 Dakaa kam baŋa maa ye jeiɡa kalo Wɛ na saare nabiina 

wɛleera mɛ to. Ba déem ma ke cherubi selei nyenyero ba zeɡe da. Se maa bere Wɛ 

nenɔŋ-fɔrɔ kom ye se vɔna yam kwoli dakaa kam baŋa.*  

Ko nam daa dae se dé ŋɔɔne wonnu tem konto taane dedɛ.  
6 Wara-vwei dem de de wonnu tem na wora konto to, Wɛ kaanem tiina bam yeini ba 

zo de kwaɡa diɡa kam dɛ maama mo se ba toŋe ba totoŋa yalo na pae Wɛ jeɡe zula to. 
7 Ko nam ná ye di-yun-ɡala kam, Wɛ kaanem nakwe tu wom yerane mo jeɡe chwoŋa 

se o zo ka wo bedwe bene maama wone. Wonto nam ná laɡe o zo, o wó kwei vara 

jana mo o ja zo se o ma kaane Wɛ, se ko saare o tete wɛleera, se ko daare ko saare 

tusim kikia yalo o dwonna nabiina na ke ye ba yeiri ya ni ne to.*  
8 Wɛ Sin-laao kom laam mae kikia yam konto maama na ye tei to mo ko bere debam 

we, chwoŋa déem ya tera se nɔɔna wane ba zo Wɛ di-yun-ɡala kam. Vwei dem 

dedaane de kwaɡa diɡa kam maama ta na zeɡe to bere we di-yun-ɡala kam ni ta wo 

pore mo. 9 Ko maa ye maana mo ko bere debam zem se dé lɔre Wɛ chwoŋa tɔɡem na 

ye tei to. Ko bere we vara de pɛɛra yalo maama nabiina na kwei ba ma kaane Wɛ to bá 

wane ya zeini wolo na kwei-ya o ma zuli Wɛ to se ya pa o bochare kwɛ fase Wɛ seeni. 
10 Kaanem kikia yanto dwoŋi jeɡe kuri loɡo baŋa seeni yerane mo, ko ná ye wodiu 

dim, naa bochare diɡiru zarem ŋwaane. Ya maama tɔɡe nabiina chullu mo, ye ya jeɡe 

kuri se ko ta vei maŋa kam Wɛ na wó fɔɡe o tiŋi o chwo-doŋa kam to.  

Yezu Krista jana bam taane  

11 Wɛ laam tiŋi o chwo-doŋa kam mo de Yezu Krista na tu o ba o ji o kaanem nakwe 

tu debam ŋwaane to. Ko ma pa dé jwoŋi o ŋwe-doŋa wo-laaro telo na maŋe te wora 

to. Yezu na zo Wɛ tei debam ŋwaane to, ko ye Wɛ sɔŋɔ chekke mo o zoa, ye konto tiini 

ko lana ko dwoi loɡo baŋa vwei dem. O na zo mɛ to dae vwei delo nabiina na puɡi to. 
12 O ma vo o zo Wɛ tete di-yun-ɡala kam. Ko ye bedwe yerane mo o zoa, ye o laam 

wora taa wuu. O nam wo kwei bone naa na-bale jana o ja zo se o ma kaane Wɛ. Ko 

maa ye o tete jana mo o mɛ o ŋwe debam wɛleera jene, ye o jwoŋi debam o ke Wɛ 

jeŋa ne se ko taa vei wuu. 13 Wɛ ni-dwoori dem bere we, nɔɔno wolo bochare ná jeɡe 

diɡiru, ba jeɡe se ba kwei bone jana naa na-bale jana ba ɡwaane de na-chwɛ delo ba 

na zwɛ to tentwarem mo ba ma mi nɔɔno wom yera. Keim dem konto mo yeini de zare 

o yera diɡiru tem ye de daare de fɔɡe‑o Wɛ chwoŋa wone.* 14 Ko na ye konto to, Yezu 

na teɡa ye o jana nwoŋi to, ko bá tiini ko fɔɡe nɔɔna bochara mo na? O ma tɔɡe Wɛ 

Jworo kom na wo o tei ne taa wuu to baŋa o ji kaanem delo na lana fase to o ke o pa 

Wɛ. O na kaane Wɛ debam ŋwaane konto to, ko wae ko pae dé bochara taa lana fase, 

pa se dé boboŋa daa yé zo wo-yɔɔro kikia,d ye dé daare dé zuli Ŋwea Tu Baŋa Wɛ.  
15 Konto ŋwaane Yezu mo ye wolo Wɛ na dɛ o ŋwaane o ɡwoni ni-doore de o nɔɔna 

bam to. O na mɛ o toone o ŋwe nabiina wɛleera jene to, o wae o jwoŋi-ba de ba na ke 

kolo ba chɔɡe Wɛ da-yiɡa ni-ɡwonim dem to. Konto ŋwaane balo maama Wɛ na kuri 

se ba taa ye o bia to wae ba jwoŋi o ŋwe-doŋa kam de ka wo-laaro tem maama, ne o 

na pwooli se o pa-ba tei to.  

16-17 Ko nye de nɔɔno na ɡwoni o ni o bere se, o ná teɡa o daare, ba na wó pɔɔre o 

wonnu tei to. O ta ná ŋwe, o ni dem konto ba jeɡe bu. Nɔɔna nam ná lɔre we o teɡa, 

ba laam wó pɔɔre o wonnu tem se ko maŋe de o ni dem na taɡe tei to. 18 Konto 

ŋwaane mo, Wɛ na ke da-yiɡa ni-ɡwonim dem o pa o nɔɔna to, ba kwei varem jana 

mo ba ma bere we, o ni dem jeɡe bu. 19 Ko déem na ke to, Moses bobo o tɔɔle Wɛ nia 

yam maama o bere Isarele tiina bam maama. O laam ma kwei na-bale de bone delo ba 

na ɡo to jana o ɡwaane de na, ye o daare o ma o mi tɔnɔ kolo Wɛ nia yam na popone 

da to. O laam ma mi Isarele tiina bam maama yera ne. O kwei Husopa tio daa, ye o vɔ 

ɡare-ŋon-seŋa ka yuu ne o lu jana bam wone o ma mi wonnu tem, de nɔɔna bam 

maama.* 20 O déem na yeini o ke konto dwoŋi to mo o taɡe we, “Jana banto bere we 

Wɛ ni-ɡwonim dem jeɡe bu, o na taɡe abam se á tɔɡe-de to.”*  
21 Moses daa ta ma kwei jana bam o ke konto dwoŋi o ma mi vwei dem de wonnu 

telo maama na wora Wɛ zula ŋwaane to. 22 Ko ye cheɡa mo we, Wɛ nia yalo o na ke 

Moses jeŋa ne to bere we nɔɔna jeɡe se ba kwei varem jana mo ba ma zare ba wonnu 

Wɛ ŋwaane. Ko ye nenɛɛne wonnu maama jeɡe se te zare konto mo. Ko ta woli da, 

toone jana ná tera, Wɛ bá yaɡe nɔɔna wɛleera o ma chɛ-ba.*  
23 Loɡo baŋa vwei dem wonnu telo na wora ye te lwoni Wɛ telaao wonnu chekke na 

ye tei to jeɡe se te zare de vara jana mo konto dwoŋi. Ko daare Wɛ telaao wonnu tem 

tete na wó fɔɡe te kwɛ tei to, ko fe mo se ba kaane Wɛ se ko taa dwoi faŋa kaanem 

dem na ye tei to. 24 Yezu Krista nam na zo Wɛ tei to, ko dae wara-vwei delo nabiina na 

puɡi ye de lwoni Wɛ sɔŋɔ chekke to mo o zoa. O nam seene o zo Wɛ tei telaao ne mo 

chekke. O maa wo dáane o zeɡe Wɛ yiɡa ne debam zeinim ŋwaane. 25 O na zo Wɛ tei 

chekke konto to, o zo kuni bedwe mo, ko dae bene maama wone, nenɛɛne Wɛ kaanem 

yiɡa tiina déem na ke tei to. Banto yeini ba kwei vara jana mo ba ja zo Wɛ di-yun-ɡala 

kam, ko dae ba tete jana. 26 Yezu ya ná jeɡe se o kwei o tete o ma kaane Wɛ bene 

maama wone, o ya wó yaare o te kuni dedɛ, ko zeɡe loɡo baŋa boboa ne ko ba ko yi 

zem. Ko nam na ye tei to, o laam tu o veere o tete nabiina tetare ne mo loɡo baŋa 

kweelim da yam ne. O tu bedwe mo ye o ba o te o kaane Wɛ se ko pa nabiina wɛleera 

saare se ko taa vei wuu. 27 Ko nye de nɔɔno maama na jeɡe se o te bedwe tei to, se o 

laam vo Wɛ tei ye o di o taane. 28 Yezu Krista de nam tu o te o ma kaane Wɛ bedwe 

mo, se o wane o le nɔɔna dedɛ wɛleera o yaɡe. O nam ta wó jwoori o ba loɡo baŋa, ye 

ko bá taa ye nɔɔna wɛleera saarem ŋwaane. Ko ye se o jwoŋi balo na jeɡe o teena se o 

ba to o yaɡe mo.*  

10 

Yezu kaanem dem jeɡe kuri taa wuu  

1 Ko ná ye Wɛ nia yalo o na ke Moses jeŋa ne to, ya laɡe ya bere wo-laaro tem de na 

wó jwoŋi Wɛ tei ne to na ye tei to mo. Ya nam ye lunluŋu yerane mo, ye ya dae 

bedwe de Wɛ telaao wonnu tem tete. Ya pae se nɔɔna jwoori ba kaane Wɛ bene 

maama wone se ko taa vei wuu. Konto ŋwaane, ya bá wane ya pa se balo na tɔɡe ya 

ŋwaane ba zuli Wɛ to bochara taa jeɡe cheɡa chekke. 2 Wɛ nia yam ya ná wae ya pae 

balo na zuli‑o to wɛleera saare ya tia, ba ya daa bá lɔre we ba wɛleera ta wo ba yuu 

ne, ye ba ya bá boŋe se ba jwoori ba daa kaane Wɛ konto dwoŋi. 3 Ba nam na jeɡe se 

ba daa kaane Wɛ bene maama wone to pae se ba jwoori ba ɡuli we ba wɛleera yam ta 

wo ba yuu ne mo. 4 Kokuri nabiina wɛleera bá wane ya saare de na-bale de bone jana 

kɔtaa.  
5 Ko ye konto ŋwaane mo Yezu déem na laɡe o ba loɡo baŋa maŋa kalo to, o taɡe de 

o Kwo Wɛ o we:  

“Nmo yiɡa tera de nabiina na yeini ba kwei vara de wodiiru  

ba ma ke kaanem ba pa‑m tei to.  

Nmo nam ke nabiinu yera mo n pa-ne.  
6 Ko ná ye vara zwɛɛm kaanem de wɛleera saarem kaanem,  

ba kikia yam konto maama wo su nmo yi.  
7 Amo maa we,  

‘Amo Kwo Wɛ, nii-ne da!  

Amo tu se a toŋe nmo boboŋa na laɡe tei to,  

ne ko na maŋe ko popone amo taane  

nmo faŋa faŋa tɔnɔ kom ne tei to.’ ”*  
8 Yezu maŋe o da yiɡa o ta de o Kwo Wɛ o we, “Nmo yiɡa tera de nɔɔna na yeini ba 

kwei wonnu ba ma kaane‑m tei to maama, nenɛɛne ko ná ye vara zwɛɛm kaanem naa 

wɛleera saarem kaanem. Kaanem dwi dem konto wo su nmo yi.” De konto de, nɔɔna 

na kaane Wɛ konto to maama tɔɡe o ni-dwoora yam na bere tei to mo. 9 O laam ma 

daare o ta o we, “Amo Kwo Wɛ, nii-ne da! Amo tu se a ke nmo boboŋa na laɡe tei to.” 

Konto bere we Wɛ saare o da-yiɡa vara kaanem ni dem o yaɡe, ye o daare o tiŋi 

chwo-doŋa se nɔɔna tɔɡe-ka. 10 Chwo-doŋa kam nam tɔɡe Yezu Krista na ke o Kwo Wɛ 

boboŋa yam maama ye o kwei o tete yera o ma kaane‑o to mo. O ke konto bedwe 

yerane, ye ko jeɡe kuri taa wuu, se ko pa dé taa ye wose mo Wɛ yiɡa ne.  
11 Loɡo baŋa kaanem tiina maama yeini ba jeɡe se ba taa vei Wɛ yiɡa maŋa maama 

ba ɡoe vara ba maa kaane‑o. Ba maa yeini ba ke konto dwoŋi dɛ maama ka, ye ba 

kikia yam konto ware ya saare wɛleera kɔtaa.* 12 Ko nam ná ye Yezu, wonto kwei o 

tete o ma kaane Wɛ bedwe yerane mo, ye ko jeɡe kuri taa wuu se ko jwoŋi nɔɔna ba 

wɛleera wone. O na ke konto o ti to, o laam ma vo o jeini Baŋa Wɛ jazem seeni, 13 ye o 

ta wora o cheiɡi maŋa kalo Wɛ na wó wane o dona maama o ke o dam kuri ne to. 
14 Kolo ŋwaane o kaane Wɛ kuni bedwe se ko pa nɔɔna balo o na wora o kwɛ ba 

bochara to taa ye wose se ko taa vei wuu.  
15 Ko woli da, Wɛ Sin-laao kom de zeɡe wonnu tem konto cheɡa kam kwaɡa ne o 

bere debam. Baŋa Wɛ déem dɛ ko baŋa o we:  
16 “Maŋa kam ná yia, ni delo amo na wó ɡwoni de a nɔɔna bam to mo tento:  

Amo wó kwei a nia yam a tiŋi ba bochara ne mo,  

ye a daare a popone-ya a yaɡe ba boboŋa ne.”  
17 Wɛ ma daare o ta o we,  

“Amo daa bá ɡuli ba wɛleera de ba tusim kikia yam ɡula kɔtaa.”*  
18 Wɛ na dɛ chwoŋa kam konto o yaɡe dé keim-balwaaro tem o ma chɛ debam to, ko 

daa ba jeɡe kuri se nabiina ɡo vara ba ma kaane‑o ba wɛleera saarem ŋwaane.  

Dé wó taa jeɡe baare de Wɛ chwoŋa tɔɡem  

19 A nu-bia bam, dé laam nɛ baare se dé zo Wɛ di-yun-ɡala kam na ye o swono jeiɡa 

to, Yezu Krista toone jana bam ŋwaane. 20 Wonto nam pore chwo-doŋa o pa debam, ye 

kanto mo pae ŋwea. Ka maa tɔɡe ɡare-jale dem laŋa ka zoore Wɛ tei chekke. Kokuri 

mo ka tɔɡe Yezu yera yam ŋwaane, de o na kwei-ya o ma kaane Wɛ tei to mo. 21 Konto 

to, debam jeɡe wolo na seene o ye Wɛ kaanem tu chekke ye o nii Wɛ tete sɔŋɔ tiina 

baŋa ne to. 22 Konto ŋwaane, pa-na se dé fofɔ de yi Wɛ tei de boboŋ-ŋona, de baare 

delo na bere we dé jeɡe wo-dedoa de Wɛ to. Wɛ fɔɡe dé bochara pa se dé daa ba boŋa 

we, dé wɛleera ta wo dé yuu ne, ye dé yera na zarem de na-ŋona. Konto ŋwaane mo 

dé jeɡe baare se dé zo Wɛ tei. 23 Pa-na se dé bere we, dé jeɡe teena Wɛ tei ne ye 

bobwea tera.* O nam tiŋi o ni o pa debam, ye o bá fɔɡe o kwane-de. 24 Pa-na se dé taa 

yei da-ni ne, se dé taa zeini daane, ye dé jeɡe da-swono, ye dé ke keim-laaro. 25 Á yé 

pa se dé yaɡe ka-taa-ɡilimi-daane Wɛ zula ŋwaane, ne badaara na ke tei to. Nam 

kwaane-na se á woli daane se ko pa á yera poore. Á na lɔre we dé Teiru wom dɛ dem 

laɡe de yi to, se á tiini á ta‑á ke konto.  
26 Nɔɔno ná lɔre Wɛ cheɡa kam ye o ke-ka o boboŋa ne, ye o ta ná yeini o paale o ke 

o tusa, kaanem daa bá taa wora de na wó pa kotu wɛleera yam saare. 27 Ko laam daare 

se foone mo taa jeɡe‑o de Wɛ na laɡe o ke‑o tei to. Wɛ ná di o taane, o laam wó na 

chɔɡem ye o zo min-fɔrɔ kolo na wó chɔɡe balo maama na done Wɛ to. 28 Ko ná ye Wɛ 

nia yalo o na ke Moses jeŋa ne to, nɔɔno wolo ná yaale-ya, ye nɔɔna balei naa batɔ ná 

lɔɡe o kwaɡa ne, ba wó ɡo konto tu ye ŋwaŋa bá taa wora. 29 Ko daare nɔɔno ná yaale 

Wɛ tete Bu wom, konto tu chɔɡem dem bá tiini de ɡaale na? Konto tu pae se Yezu jana 

balo Wɛ na dɛ ba ŋwaane o ɡwoni o ni dem to ye wo-yɔɔ mo. Ko nam ye jana bam 

konto mo Wɛ mɛ o le tusim kotu bochare ne. Ko woli da, konto tu ta twe Wɛ Sin-laao 

kom na jeɡe Wɛ zaane ko pae nɔɔna tei to mo. Konto to, o bá tiini o na waarem na? 
30 Kokuri debam maŋe dé yei wolo wom na taɡe o we:  

“Amo mo wó jwoori a ŋwe ba keim-balwaaro jene,  

se ba na kolo na maŋe de-ba to.”*  

Ko ta popone we:  

“Baŋa Wɛ wó di o nɔɔna bam bora.”  
31 Nɔɔno ná ke o tusi, ye Ŋwea Tu Baŋa Wɛ jeŋa ná zo‑o, ko wó tiini ko taa ye lɛɛro ko 

pa‑o.  
 

32 Nam ɡuli-na á yia déem na tu ya poore de Wɛ cheɡa kam ye kolo ke abam to. Á 

déem yaare dedɛ, ye cham dem wo wane abam, á na vɔɡe pu-dɛa to ŋwaane. 33 Maŋa 

kadwoŋi ne ba yeini ba twe abam nɔɔna yiɡa ne, ye ba bɛɛse abam. Maŋa kadwoŋi ne 

de, á yeini á sɛ se á tɔɡe á woli balo de na nɛ yaara konto dwoŋi to. 34 Kokuri á tɔɡe á 

na yaara de balo na wo peena diɡa ne to. Nɔɔna maa yeini ba vere abam wonnu ye á 

sɛ de wopwolo, kolo ŋwaane á yei we, á maŋe á jeɡe kolo na tiini ko lana ye ko wó 

taa ye abam nyem taa wuu to.  
35 Á nam yé yaɡe á na jeɡe baare tei to. Kokuri de laɡe de pa á na nyɔɔre dedɛ Wɛ tei 

ne. 36 Á jeɡe se á zeɡe lanyerane de pu-dɛa, se á wane á ke Wɛ boboŋa na laɡe tei to, 

se á daare á jwoŋi wo-laaro telo o na pwooli se o pa abam to. 37 Wɛ kwora mo ye:  

“Ko laam daare fee  

se wolo na laɡe o ba to laam ba.  

O nam bá dáane.  
38 Wolo nam na jeɡe cheɡa amo tei ne to  

wó na ŋwea o wo-dedoa kam ŋwaane.  

Konto tu nam ná kɔre foone ye o jwoori o kwaɡa,  

o kikia bá su amo yi.”*  
39 Debam nam tɔɡe dé dae balo na jwoori ba kwaɡa pa se ba na chɔɡem to. Dé tɔɡe dé 

wo balo na ke ba wo-dedoa de Wɛ pa se ba jwoŋi ba ŋwea to wone mo.  

11 

Wo-dedoa de Wɛ na pae nɔɔna ye tei to  

1 Nmo ná jeɡe wo-dedoa de Wɛ, kokuri mo n yei lanyerane we, nmo wó seene n na 

wonnu telo n teena na tɔɡe to. Ko maa wó pa se n lɔre we, wonnu telo n na ba nae de 

n yia to seene te wora. 2 Ko ná ye balo na maŋe ba da Wɛ chwoŋa faŋa faŋa to, ko ye 

ba na jeɡe wo-dedoa tei to mo pɛ se ba yere zaŋe.  
3 Ko ye debam de na jeɡe wo-dedoa tei to mo pae dé lɔre we, Wɛ mɛ o ni taane mo o 

ke loɡo baŋa de wɛyuu maama. Konto mo dé sɛ we Wɛ kwei wonnu telo na ba nae de 

yia to o ma ke telo na wora ye dé wae dé nae de yia to.  

Abel*  

4 Faŋa faŋa to ko ye Abel na jeɡe wo-dedoa tei to mo pɛ se o na kwei kolo o ma 

kaane Wɛ to dwoni Kain na kaane Wɛ tei to. O wo-dedoa kam mo pɛ se o yere zaŋe de 

o na ye cheɡa tu Wɛ tei ne to, o pɛɛra yam na su Wɛ yi to ŋwaane. O daa tera, ye o 

wo-dedoa kam ŋwaane nam pae se o taane ta wora.  

Enoki*  

5 Enoki de na jeɡe wo-dedoa tei to mo pɛ se Wɛ le‑o loɡo baŋa ne ye toone wo 

jaane‑o. Wɛ na le‑o konto to, nɔɔn-nɔɔno daa wo nɛ o jei. Konto ta na wo ke to, o 

maŋe o jeɡe yere de o na pwoli Wɛ wo tei to. 6 Kokuri nɔɔno ná ba jeɡe wo-dedoa de 

Wɛ, o bá wane o pa se Wɛ wo pwoli. Wolo maama na boŋe se o ke o tete Wɛ jeŋa ne 

to, ko fe mo se konto tu taa jeɡe wo-dedoa o sɛ we, Wɛ seene o wora ye o zeini balo 

na laɡe se ba lɔre‑o to.  

Noah*  

7 Noah de déem na jeɡe wo-dedoa tei to mo pɛ se o sɛ Wɛ ni delo o na taɡe ded‑o to. 

Wɛ déem kaane‑o de kolo na laɡe ko ba ko ke ye nabiina yia ta wo nɛ-ko to. O na kɔre 

Wɛ to, o ma sɛ o kwaare nabwor-kamunu se o ma jwoŋi o sɔŋɔ tiina ŋwea. O keim 

dem konto ma bere we, nabiina balo na wo sɛ Wɛ ni to ba jeɡe bora. Wonto tete nam 

nɛ cheɡa Wɛ tei ne, ne Wɛ na yeini o ke o pa balo na sɛ‑o de ba wo-dedoa to tei.  

Abaraham  

8 Abaraham déem na jeɡe wo-dedoa tei to mo pɛ se o nwoŋi o tete teo kom ne o vo 

jeiɡa kalo Wɛ na pwooli we, o wó pa‑o se o dwi tiina taa tei taa to. Wɛ na bwoŋi‑o we 

o nwoŋi konto to, o ma seene o sɛ se o vo, ye o ta yeiri jei sem o na laɡe o vo to. 9 O 

wo-dedoa kam ŋwaane mo pɛ se o vo o zoore jei sem konto ne, ne o ye veiru mo tei. O 

déem zoore vwei wone mo. Izaak de Jakob de maa tɔɡe ba zoore da konto dwoŋi, ye 

Wɛ ya pwooli kampwola o pa banto de. 10 Ko bere we, Abaraham déem pɔe se o zo Wɛ 

tete teo kolo kuri na fɔɡe ko chwi lanyerane to mo. Ko ye Wɛ tete mo tei teo kom 

konto lɔɔm maama.  
11 Abaraham kaane Sara déem ye kadeɡa mo ye o kɛ lora. De konto de, o na jeɡe 

wo-dedoa tei to mo pɛ se o sɛ we, Wɛ bá kwane o ni dem o na tiŋi to ye o wane o lo 

bu.* 12 Konto ŋwaane, ko zeɡe nɔn-doa wolo na ye Abaraham ye o tiini o kwe to yera 

ne mo Wɛ pɛ o jeɡe dwi kɔɡɔ kɔɡɔ. Nmo bá‑n wane n lɔre ba ni, ne chalechwe na daɡa 

wɛyuu ne de kasolo bia na wo naneo ni ne tei to.  
 

13 Nɔɔna bam konto maama nam teɡa, ye ba ta jeɡe ba wo-dedoa. Ba nam wo nɛ 

wonnu telo Wɛ na pwooli se o pa-ba to. Ba déem maane we, wonnu tem dɛ wó dáane 

ye te laam ba, ye ba wo pwoli ko ŋwaane. Ba nam seene ba sɛ mo ja we, ba ye veira 

balo na ba jeɡe kuɡu jei loɡo baŋa ne to mo. 14 Balo na yeini ba tɛ konto dwoŋi to bere 

we, ba daa ta jeɡe teena se ba na teo kolo na wó taa ye ba kuɡu jei to mo. 15 Ba daa ba 

jeɡe teo kolo ba na nwoŋi ko wone to boboŋa ba yuu ne. Ba ya ná jeɡe boboŋa konto 

dwoŋi, ba ya wó wane ba na chwoŋa se ba jwoori. 16 Ko nam na ye tei to, ba boboŋa 

tiini ya zo teo kolo na tiini ko lana ko ɡaale to. Konto mo ye Wɛ tete telaao kom. 

Konto ŋwaane, chaveera ba jeɡe Wɛ de ba na bwoi‑o we ba Wɛ to. O nam maŋe o jeɡe 

teo kolo o na wó pa-ba to.  

Abaraham de o dwi tiina  

17-18 Ko ta woli da, maŋa kalo Wɛ na faŋe Abaraham se o nii to, Abaraham wo-dedoa 

kam ŋwaane mo pɛ se o ya laɡe o ma o bu Izaak o kaane Wɛ. Wɛ nam maŋe o pwooli 

ded‑o we, “Ko zeɡe Izaak yera ne mo n dwi tiina wó puli.” De konto de, Abaraham 

déem ta boŋe se o ma o bu-doa kam o kaane Wɛ, ne Wɛ na bere‑o tei to. 19 O boboŋa 

nam maŋe ya ja we, Wɛ wó wane o bi Izaak toone wone. Ko laam na seene ko ke tei to 

nye de o jwoŋi‑o toone wone mo.*  
20 Izaak tete de na jeɡe wo-dedoa tei to mo pɛ o sɔɔle Wɛ swolim o yaɡe o bia Jakob 

de Esawu yuu ne se ko vo wonnu telo na laɡe te ke to seeni.*  
21 Jakob de na daare fee se o te to, o wo-dedoa kam mo pɛ se o sɔɔle Wɛ swolim o 

yaɡe o bu Josɛf bia bam maama yuu ne.* O déem ma chwi o nacheiɡa o tiiri ka baŋa 

ne ye o zuli Wɛ.  
22 Josɛf de maŋa na twɛ se o te to, o na jeɡe wo-dedoa tei to mo pɛ se o ta de Isarele 

tiina bam we, ba wó nwoŋi Ejipti teo ne. O ma pa-ba ni we, ba ná nwoŋi, ba jeɡe se 

ba ɡuri o kwi sem mo Ejipti ne ba ja vo ba tete teo.*  

Moses  

23 Ko woli da, Moses tiina déem na jeɡe wo-dedoa tei to mo pɛ se ba kwei‑o ba seiɡi 

chane setɔ ba na loɡe‑o maŋa kalo to. Ba ma lɔre we, bu wom ye bu-laao, ye ba wo 

kɔre foone se ba ve Pa-faro wom ni dem.*  
24 Moses déem na ke nɔɔno to, ko ye o wo-dedoa ŋwaane mo pɛ o wo sɛ se ba taa 

bwoi‑o we, Pa-faro wom bukɔ bu.* 25 O déem maa boŋe we, o ná tɔɡe de Wɛ nɔɔna 

bam o na yaara, ko wó taa ɡare o ná yaɡe Wɛ chwoŋa ye o daare o di ywoni delo na 

bá dáane to. 26 O nam boŋe o ja se nɔɔna taa yaale‑o Wɛ Dam Tu Krista ŋwaane, ye ko 

ɡare o ná nɛ jejeɡero dedɛ Ejipti ne, kokuri o boboŋa yeini ya tɔɡe nyɔɔre delo o na 

wó jwoŋi Wɛ tei ne to mo.  
27 Moses wo-dedoa kam ŋwaane mo pɛ se o nwoŋi Ejipti ne, ye o wo kɔre Pa-faro 

wom ban-zɔŋɔ kom. O maa jeɡe baare, ye o wo sɛ se o jwoori o kwaɡa, kokuri o yei 

we, Wɛ wolo na ba nae de yia to wo o yiɡa ne. 28 O na jeɡe wo-dedoa tei to mo pɛ se o 

sɛ Wɛ ni, ye o pa Isarele tiina bam maama ke Atɔɡebabaŋa wodiu ba sam ne ba di. O 

ma pa ba kwei jana ba ma mi ba sam nia ne, se toone maleka kalo na tu se ka ɡo 

bakeiri-kwe sem maama to daa yé ke ba tete bia bam kolokolo.*  

Isarele tiina bam  

29 Isarele tiina bam na jeɡe wo-dedoa tei to mo pɛ se ba wane ba bɛ Nane-soŋo kom. 

Wɛ ma pa se na bam pɔɔre belei ba daare te-kora ye Isarele tiina bam tɔɡe da ba bɛ. 

Ejipti tiina bam na kwaane se ba tɔɡe ba kwaɡa ba bɛ to, na bam ma jwoori ba ke 

daane pa se ba maama nyɔ na bam ba te.*  
30 Wɛ nɔɔna bam na jeɡe wo-dedoa tei to mo pɛ ba vo ba kaaɡe Jeriko teo kom da 

yarepɛ, ye ko kabiri sem laam to teɡa ne.* 31 Ko daa ta ná ye Rahaba wolo na ye 

ka-tola ye o zoore Jeriko ne to, o na jeɡe wo-dedoa tei to mo pɛ se o jeeri Wɛ nɔɔna 

balo na kare ba yere teo kom to lanyerane. Konto ŋwaane mo ba wo ɡo‑o ba woli de 

balo na ve Wɛ to.*  

Faŋa faŋa Wɛ nɔɔna bam  

32 Amo ya jeɡe taane dedɛ se a ta a woli da, ye laŋa daa tera se a ŋɔɔne nɔɔna 

badaara taane a woli da. Amo ya wó ta Gideon,* de Baraka, de Samson, de Jefeta, de 

David, de Samuwel, de faŋa faŋa Wɛ sampwori sem maama taane mo. 33 Banto bam 

maama jeɡe wo-dedoa de Wɛ, ye ba maɡe jara ba wane teene kamunnu dedɛ. Ba ma 

kwori ba pa se nɔɔna taa tɔɡe cheɡa chwoŋa. Ba ma daare ba na wolim delo Wɛ na 

pwooli se o pa-ba to. Nywonnu déem ma laɡe te chɔɡe-ba, ye ba wane ba che te 

chwoŋa.* 34 Ba ta ma wane min-lwanno telo na laɡe te chɔɡe-ba to ye te wo di-ba. Ba 

ma wane ba lu nɔɔna jeŋa ne pa se ba wo ɡo-ba. Ba ya maa bwomma ye ba jwoori ba 

na dam. Ba ma tiini ba na baare se ba maɡe jara, ye ba wane ba zeili dwi-ɡɛ tiina balo 

na ye ba dona to pa se ba jwoori ba viiri. 35 Kaana de jwoori ba jwoŋi ba nɔɔna balo ya 

na teɡa ye ba jwoori ba bi to.  

Nɔɔna badwonna maa wo sɛ se ba jwoŋi ba tete balo na jeɡe ba yera ba maɡa se ba 

ɡo-ba to tei ne. Ba ma sɛ se ba te se ba wane ba jwoori ba bi ba na ŋwea Wɛ tei ne. 
36 Nɔɔna badaara yuu yaale de nɔɔna na mɔne-ba, ye ba daare ba fere-ba tei to. Ba ma 

vɔ nɔɔna badwonna, ye ba daare ba ke-ba peena diɡa ne. 37 Ba ma kwei kandwa ba ma 

dole ba badwonna ba ɡo. Ba ma ɡwoni badwonna yera yam kuni belei. Ba ma kwei 

se-zɔɔro ba ma ɡo ba badwonna. Wɛ nɔɔna badwonna maa kare ba beera, ye ba zo pei 

de bone tankwallo yerane. Yiniɡa de cham ma ja-ba, ye nɔɔna de bɛɛse-ba. 38 Nɔɔna 

balo na jeɡe kuɡu jei loɡo baŋa ne to nam wo yi se ba de nɔɔna bam konto taa wora 

daane. Wɛ nɔɔna bam déem beeri kaɡoa yuu ne, de zwonnu jei ne. Ba maa zoore 

peero ɡuɡworru wone, de bɔɔna wone, ba na ba jeɡe kuɡu jei to ŋwaane.  
39 Nɔɔna bam konto maama yere zaŋe de ba na jeɡe wo-dedoa de Wɛ tei to. De konto 

de, ba nam wo nɛ kolo Wɛ ya na pwooli se o pa o nɔɔna to ba ti. 40 Kokuri Wɛ boboŋa 

déem jaane se o ke kolo na tiini ko lana to debam ŋwaane. Konto ŋwaane, faŋa faŋa 

Wɛ nɔɔna bam déem wo nɛ chwoŋa se ba yi Wɛ wo-laaro tem ba ti ye debam ta wo 

woli ba wone.  

12 

Wɛ na jeɡe o bia o koresa tei to  

1 Debam laam lɔre faŋa faŋa Wɛ nɔɔna bam na ye kɔɡɔ kɔɡɔ ye ba ɡilimi debam ba 

nii tei to. Ba cheɡa kam maa bere debam Wɛ na woli-ba tei, ba na jeɡe wo-dedoa 

ded‑o to ŋwaane. Konto ŋwaane, pa-na se dé yaɡe wo-yɔɔro telo maama na daane 

debam pa se dé ware dé tɔɡe Wɛ lanyerane to. Pa-na dé le wo-lwanno telo na ye 

wɛleera ye te jeɡe dé yera to dé yaɡe, se dé daare dé vɔ pu-dɛa dé kwaane dé duri dé 

tɔɡe chwoŋa kalo Wɛ na tiŋi o pa debam to. 2 Pa-na se dé yɔɔre dé taa nii Yezu seeni. 

Wonto nam mo bere debam dé na wó taa jeɡe wo-dedoa de Wɛ tei to, ye o pa se dé 

taa jeɡe wo-dedoa taa, se dé ja dé vo dé kweeli. O déem vɔɡe pu-dɛa mo ye o yaare o 



te daɡara kam yuu ne. O wo pɛ se chaveera ja‑o ko ŋwaane, kolo ŋwaane o nɛ we Wɛ 

tiŋi ywoni mo se o pa‑o. O laam ma daare o vo o jeini Baŋa Wɛ paare yituŋu kom 

jazem seeni.  
3 Boŋe-na á nii Yezu na tiini o vɔ pu-dɛa de nɔn-chechɔɡero na jeɡe‑o ba yaale tei to. 

Á yé pa se jawɔrɔ zo abam se á yaɡe Wɛ chwoŋa tɔɡem. 4 Abam na yeini á kwaane se á 

chɔɡe wo-balwaaro dam tei to daa ta wo yi se á na toone nɔɔna tei ne. 5 Wɛ tɔnɔ kom 

nam jeɡe taane delo na wó wane ko pa abam yera poore lanyerane, á na ye Wɛ bia to 

ŋwaane. Nam ɡuli-na ko na bere abam tei ko we:  

“Amo bu, Baŋa Wɛ ná jeɡe‑m o koresa,  

se n sɛ koresem.  

O maa ná bwɛ nmo,  

se n yé pa n naɡwola te.  
6 Kokuri Baŋa Wɛ yeini o korese  

o na swoi balo to mo.  

Wɛ ná jwoŋi wolo maama se o taa ye o bu,  

o yeini o pa se konto tu yera chɛ mo.”*  
 

7 Abam ná nɛ yaara, se á pa ko taa ye á Kwo Wɛ mo korese abam o de chwoŋa ne. Á 

na ye Wɛ bia to mo pae o ke abam konto dwoŋi. Bu tera ye o kwo bá vaŋe o zwɛ se o 

pa o korese. 8 Wɛ nam ná wo korese abam ne o na ke o bia bam maama tei to, ko bere 

we abam dae o bia chekke, á ye tampira mo. 9 Dé loɡo baŋa kwoa bam na yeini ba 

vaŋe dé zwa tei to mo pae se dé neɡe-ba. Ko nam ná ye dé Kwo wolo na tei dé jworru 

to, ko maŋe se dé taa sɛ o ni se dé laam na ŋwea o tei ne. 10 Dé loɡo baŋa kwoa bam 

yeini ba vaŋe dé zwa bena fenfee yerane mo se ko maŋe de ba boboŋa na laɡe tei to. 

Dé Kwo Wɛ nam ke konto se ko woli debam mo, se dé wane dé tɔɡe dé taa ye wose, 

ne wonto na ye tei to. 11 Ko ná ye á koresem maŋa kam ne, ko yeini ko pa á wo chɔɡe 

mo ye á ba jeɡe wopwolo. Ko kwaɡa ne, zwɛ vaŋem dem wó zeini balo de na pɛ ba 

korese to pa se ba na nyɔɔre, de ba ŋwea na jeɡe cheɡa de bochare-zuru tei to.*  
12 Konto ŋwaane, á vɔna ná buɡi, naa á naɡwola ná teɡa, kwaane-na se á ta‑á tɔɡe 

Wɛ chwoŋa de pu-dɛa.* 13 Fɔɡe-na á kwɛ chwoŋa kalo á na wó tɔɡe to se balo de na 

tɔɡe-ka ye ba ye ɡwane to yé to ba ŋoleme ba nɛ sem, se ko nam pa ba na yɔɔrem.  

Dé yé ve Wɛ zaane dem  

14 Kwaane-na se á ta‑á zoore dedaane nɔɔno maama de ywoni, se á kwori á ta‑á jeɡe 

wo-pwoŋo Wɛ yiɡa ne, kolo ŋwaane, nɔɔno ná ba jeɡe wo-pwoŋo, o bá wane o na dé 

Teiru Wɛ. 15 Fɔɡe-na á che á tete se nɔɔn-nɔɔno yé ɡa Wɛ zaane dem. Yé yaɡe-na 

chwoŋa se nɔɔno wolo wo na ba lana to zaŋe á wone ye o daane abam pa se abam 

dedɛ na chɔɡem Wɛ yiɡa ne.* 16 Á yé pa se á wolowolo taa ye ka-laɡeno, naa 

Wɛ-lwɛɛno ne Esawu déem na ye tei to. Wonto yiɡa tera de o na ye o kwo bu-kwea to. 

O kana maa wɔe, ye o kwei o nakwe nyɔɔre dem o ma leini o nyaane wom zoŋ-dia 

wodiu o di.* 17 Abam maŋe á yei kolo na ke‑o kwaɡa seeni to. O ma jwoori o laɡe se o 

kwo sɔɔle Wɛ swolim o pa‑o, se ko maŋe de o na ye o bu-kwea to ŋwaane. O ma 

kwaane o lwoori chwoŋa o kwo tei ne taa, ye o ka yi-na. O maa wo nɛ chwoŋa, kolo 

ŋwaane o daa ware o jwoori o fɔɡe o keim dem.  
18 Abam nam tu á twɛ Wɛ, ye ko dae nenɛɛne ko déem na ke tei de Isarele tiina bam 

to. Banto déem tu peo kolo ba yi na nɛ ye ba wae ba dwei de jea to. Maŋa kalo Wɛ na 

kwei o nia yam o ke Moses jeŋa ne o pa-ba to, min-fɔrɔ, de lim, de doa mumunim 

wora, 19 ko woli de nabɔnɔ wum, de kwora na ŋɔɔne. Balo na niɡi Wɛ kwora kam 

konto to ma lwoori‑o se o daa yé jwoori o ta taane o woli da, 20 kolo ŋwaane o na 

maŋe o kaane-ba tei to tiini ko dana ko pa-ba, de o na taɡe de-ba o we, “Kolo maama 

ná nɔne peo kom baŋa ne, ko ná ye varem mo de, se á dole-ko á ɡo.” 21 Wɛ na bere o 

dam dem ja konto to ma pa se Moses tete ta o we, “Foone tiini de zo-ne ye a yera 

sae.”*  
22 Ko nam dae konto abam tei ne. Abam nam tu á yi peo kolo yere na ye Zion to mo. 

Ko maa ye Ŋwea Tu Baŋa Wɛ teo Jerusalem kolo na wo telaao ne to. Á na tu da to, Wɛ 

malese morro kɔɡɔ kɔɡɔ ma tiɡisi daane ye se wora se di ywoni. 23 Abam tu á woli Wɛ 

kɔɡɔ kom wone. Ko maa ye o bu-kwe sem kɔɡɔ kom, ba yera na popone ya tiŋi Wɛ 

telaao tɔnɔ kom ne to. Ko ye Wɛ wolo na wó di nabiina maama taane to tei mo á tu á 

yi da. Balo na jeɡe cheɡa o yiɡa ne ye o laam pa se ba bochara kwɛ ya ti fase to 

jworru maa wo o tei ne. 24 Á nam ta tu Yezu tei, wolo Wɛ na dɛ o ŋwaane o ɡwoni o 

ni-doore dem to. Ko ye Yezu jana bam ŋwaane mo pɛ á fɔɡe de Wɛ, ye ba dae nenɛɛne 

Abel jana bam na bere Wɛ ban-zɔŋɔ kom tei to.*  
25 Ta‑á yei-na se á yé zaŋe á ve wolo wom na ŋɔɔne to taane. Isarele tiina bam déem 

ve wolo na bere-ba Wɛ kwora loɡo baŋa ne to, ye ba wo wane ba lu Wɛ jeŋa ne. 

Debam nam ná ve wolo na wo telaao ne ye o ŋɔɔne de debam to, dé wó wane dé lu 

na? 26 Faŋa faŋa to Wɛ kwora kam déem pɛ se teɡa baŋa maama ziziŋi. O laam nam 

pwooli we:  

“Amo daa ta wó jwoori a pa teɡa kam ziziŋi bedwe,  

ye ko dae kanto yerane,  

ko laam wó woli de wɛyuu kom maama mo.”*  
27 Wɛ na taɡe o we, o ta wó jwoori o ke konto dwoŋi bedwe to bere we, wonnu telo o 

na naane to mo o laam laɡe o ziziŋi o le te zeɡa jei ne, pa se te daa yé taa wora. 

Wonnu telo na bá wane te ziziŋi to yerane laam wó daare.  
28 Wɛ nam pɛ se dé tɔɡe dé di paare delo na bá wane de ziziŋi to mo. Konto ŋwaane 

dé wó ke‑o lei. Dé maa wó pa‑o zula yalo na tɔɡe o boboŋa to, ye dé taa kɔre‑o 

lanyerane, 29 kolo ŋwaane debam Tu Wɛ nye de min-fɔrɔ kolo na di wo-yɔɔro maama 

to mo.*  

13 
1 Ta‑á jeɡe-na da-swono se á yé yaɡe, á na ye nu-bia daane to ŋwaane. 2 Ta‑á yei-na 

se á ta‑á jeeri veira á sam ne lanyerane. Nɔɔna badwonna déem na ke konto dwoŋi to, 

ko ye Wɛ malese mo ba jeeri ye ba yeiri ba na ye balo to.* 3 Ta‑á jeɡe-na balo na wo 

peena diɡa ne to boboŋa, nenɛɛne abam de tɔɡe á wo peena diɡa ne mo tei, ye á 

zeini-ba. Ko ta ná ye balo nɔɔna na bɛɛse-ba to, se á ta‑á jeɡe ba boboŋa nenɛɛne abam 

de tɔɡe á yaare mo tei.  
4 Baaro de kaane maama jeɡe se ba taa zoore daane mo de swono de zula. Baro wom 

de kaane wom maama jeɡe se ba taa tɔɡe cheɡa mo da-tei ne. Wɛ nam wó waare balo 

na ke kabwoŋa, de balo maama na tɔɡe ka-laɡa wo-zɔɔna kikia to.  
5 Á yé pa se á ŋwea taa tɔɡe sabu-laɡa. Kolo maama á na jeɡe to, se á pa ko maŋe 

abam ye á ba ɡwooni-ko. Kokuri Wɛ maŋe o ta o we, “Amo bá fɔɡe a yaɡe abam 

kɔtaa.”*  
6 Konto ŋwaane debam wó taa jeɡe baare se dé ta we:  

“Baŋa Wɛ mo ye amo zeinnu.  

A daa bá taa kɔre foone.  

Nabiina laɡe ba ke amo bɛ mo?”*  
 

7 Ta‑á ɡuli-na nɔɔna balo na ye á yiɡa tiina ye ba déem ŋɔɔne Wɛ kwora kam ba bere 

abam to ɡula. Maane-na á nii ba ŋwea na ye tei se ko vo ko yi ba toone to, se á daare 

á lwoni ba na jeɡe wo-dedoa de Yezu Krista tei to. 8 Maŋa maama Yezu Krista ye 

nenɛɛne o na maŋe o ye tei to mo, diim de zem maama, se ko taa vei wuu. 9 Yé pa-na 

se nɔɔna taa mae berem-ɡɛ ba ɡane abam de wonnu dwi dwi se ko pa á ywori Wɛ tei 

ne. Nmo ná laɡe se n bochare ke dam de Wɛ, ko ye Wɛ zaane dem mo wó pa konto, ye 

ko bá taa ye wodiiru tedwonna dim ŋwaane. Balo na tɔɡe wodiiru dim chwoŋa to nam 

wo nɛ nyɔɔre ko baŋa ne.  
10 Yezu Krista na kwei o tete o ma kaane Wɛ debam ŋwaane tei to dae kaanem delo 

dwoŋi nɔɔna na wó di de nɔna yam to. Balo na toŋe Wɛ vwei dem wone ba pa‑o to ba 

jeɡe chwoŋa se ba twori kaanem dento wone ba di. 11 Ko na ke tei to, Wɛ kaanem 

nakwe tu wom yeini o ɡo vara mo o kwei ba jana bam o ja zo Wɛ di-yun-ɡala kam se 

o ma saare nɔɔna bam wɛleera. Ko daare vara bam yera yam tete mo, ba laam wó 

kwei-ya ba ja nwoŋi dáa ba zwɛ maama.* 12 Yezu toone dem de tɔɡe konto dwoŋi mo. 

O ma yaare o te teo kom dáa ne, se o wane o ma o tete jana bam o saare Wɛ nɔɔna 

bam wɛleera se ba taa ye wose Wɛ yiɡa ne.  
13 Konto ŋwaane, pa-na se dé nwoŋi dé vo o tei teo kom dáa ne, se dé tɔɡe dé na o 

chaveera yam dwoŋi. 14 Kokuri loɡo baŋa ywo-seeni debam ba jeɡe teo kolo na wó taa 

ye dé kuɡu jei taa to, ye dé nam jeɡe teena se dé na teo kolo na laɡe ko ba to mo.  
15 Pa-na se dé tɔɡe Yezu ŋwaane dé taa zuli Wɛ maŋa maama. Konto mo ye keim delo 

dé na wó kwei dé ma ke kaanem dé pa‑o to. Dé ni taane na zeiŋi Wɛ yere tei to mo ye 

dé pɛɛra yalo dé na wó ke o jeŋa ne to. 16 Á yé swei se á ta‑á ke keim-laaro, se á daare 

á ta‑á woli daane. Dé ná yeini dé kwei kikia yanto dwoŋi dé ma kaane Wɛ, konto mo 

pa‑o wopwolo.  
17 Ta‑á neɡe-na á yiɡa tiina, se á daare á ta‑á sɛ ba ni. Banto kwaane ba nii abam 

ŋwea baŋa ne mo, ye ba yei we ba laam wó ba ba zeɡe Wɛ yiɡa se o bwei-ba ba totoŋa 

yam ŋwaane. Nam ta‑á neɡe-ba se ba wane ba toŋe de wopwolo. Ko ná dae konto, ko 

wó pa ba wo chɔɡe, ye ko daa bá taa jeɡe wolim ko pa abam.  
18 Ta‑á lwoori-na Wɛ á pa debam. Dé yeini dé kwaane se dé da cheɡa chwoŋa mo 

maŋa maama, ye chaveera tera dé tei ne. 19 Amo nam laɡe a kwoori abam se á ta‑á 

lwoori Wɛ á pa-ne, se ko pa a na chwoŋa a jwoori abam tei leile.  
20 Bochare-zuru Tu Baŋa Wɛ wó zeini abam. Wonto mo bi de Teiru Yezu toone wone 

de o na dɛ o jana bam ŋwaane o ɡwoni ni delo na wó taa wora taa wuu to. O laam ma 

pa o ye nayero chekke ye o wae o nii debam balo na nye de o pei sem to lanyerane. 
21 Wɛ wó zeini abam de wo-laaro telo maama na maŋe se á wane á ta‑á tɔɡe o boboŋa 

to, ye o tɔɡe Yezu Krista ŋwaane o fɔɡe abam, ne ko na wó pwoli o wo tei to.  

Yezu maŋe de zula se ko taa vei wuu. Ameena.  
 

22 A nu-bia bam, a lwoori abam se á zuri á yera á cheiɡi amo na popone kolo a ma 

kwoori abam to. Amo na popone taane delo to nam ba dɔra.  
23 A laɡe se abam ta‑á yei we, ba yaɡe dé nu-bu Timoti se o nwoŋi peena diɡa ne. O 

ná tu amo tei lela, a laam wó pa dé tɔɡe daane dé ba dé na abam.  
24 Jɔɔne-na á yiɡa tiina bam, de Wɛ nɔɔna bam maama á pa debam. Dé nu-bia balo 

na nwoŋi Yitalia to de jɔɔne abam.  
25 Wɛ zaane dem taa wo abam maama tei ne.  

Tɔnɔ kolo  

Jemsi  

na popone to  
Jemsi popone tɔnɔ konto se ko woli Krista bia se ba totoŋ-naɡa kam yɔɔre ka taa tɔɡe de ba na 

bere we ba ke ba wo-dedoa de Wɛ tei to mo. Yezu kɔɡɔ kom nɔɔna ta yeini ba ke ba tusi mo. 

Tɔnɔ kom woli debam se dé kwɛ dé boboŋ-balwaaro, dedaane dé totoŋ-lwanno tem de. Dé nam 

ná tɛ we, dé ke dé wo-dedoa de Yezu, ko nam ye se dé bere we konto seene ko ye cheɡa mo dé 

tɛa, de dé na ke kikia yalo, ko woli de dé na ye tei dedaane dé dwonna to mo. Jemsi ta bere we, 

wɛ-lworo tiini ko jeɡe kuri, ne dé ná laɡe se Wɛ taa toŋe wo-kamunnu o pa nɔɔna to.  

1 
1 Amo Jemsi wolo na ye Wɛ kabaa de debam Teiru Yezu Krista kabaa to mo popone 

tɔnɔ konto.* A jɔɔne abam dwi kuni fuɡa-balei bam na ye Wɛ nɔɔna ye á jaɡe á yi loɡo 

baŋa jei maama to.  

Wɛ zeini nɔɔna lanyerane  

2 A nu-bia bam, maŋa kalo maama cham ná tu abam baŋa, se á ta‑á jeɡe wopwolo 

lanyerane, kolo ŋwaane á yei we yaara dwi dwi ná tui abam tei, 3 ko ye se ya maŋe 

abam mo ya nii á na ke á wo-dedoa de Wɛ tei to.* Ko kwaɡa ne ko laam wó pa se á 

ta‑á jeɡe pu-dɛa lanyerane á woli da. 4 Kwaane-na se á ta‑á zeɡe lanyerane de pu-dɛa 

se á yé jwoori kwaɡa. Keim dem konto wó fɔɡe abam fase, pa se á boboŋa kweere de 

Wɛ chwoŋa tɔɡem, se á yé wane á ɡa kolokolo.  
5 Abam wolo maama nam ná yeiri kolo na lana se o ke to, konto tu jeɡe se o lwoori 

swa mo Wɛ tei ne. Wɛ yeini o woli nɔɔna maama lanyerane mo, ye o ba ŋwaana. Nmo 

ná lwoori swa o tei ne, o wó ke konto mo o pa‑m.* 6 Nmo nam ná lwoori woŋo Wɛ tei 

ne, se n ta‑n jeɡe boŋem-dɛɔ we, n wó seene n na. Yé ta‑n jeɡe bobwea ko baŋa ne, 

kokuri bobwea tu nye ne vio na dole na-ŋone, pa se vei yiɡa de kwaɡa tei to mo. 

7-8 Konto tu bere o wo ke o wo-dedoa de Wɛ, ye o yeini o za o boboŋa de kolo maama 

o na boŋe se o ke to. Nɔɔno wom konto dwoŋi yé taa boŋe we, o wó na woŋo dé Teiru 

wom tei ne.  
 

9 Nmo wolo na tɔɡe Yezu ye yiniɡa jeɡe‑m to, se n ta‑n jeɡe wopwolo de Wɛ na pɛ n 

jeɡe yere o tei ne to ŋwaane. 10 Nmo wolo nam na ye nadum to, se n de ta‑n jeɡe 

wopwolo de Wɛ na pɛ se n ɡwooni n tete o tei ne to ŋwaane. Nabiina ba dáana ye ba 

toa, ba ná maŋe ba ye naduna tei de. Ko nye ne ɡaaro na ke punnu ye te jeɡe lam tei 

to mo. 11 Wea nam ná beɡa, ka wó baane-te mo pa te kwaare. Punnu tem ma siiri ye te 

daa ba jeɡe lam. Ko nam ye bedwe mo de naduna na wó ba ba te ba jejeɡero tem 

laɡem wone tei to.  
 

12 Nɔɔno wolo ná wo cham wone ye o ná zeɡe lanyerane de pu-dɛa, konto tu jeɡe 

yu-ywoŋo mo. O yaara yam ná faŋe‑o ya ti, ye o ta ná zeɡe lanyerane, o laam wó na 

Wɛ pɛɛre delo na ye ŋwea chekke to. Wɛ pwooli se o pa ŋwea kam konto mo balo 

maama na swoi‑o to.  
13 Nɔɔno ná nɛ maŋem, o yé zaŋe o kwei o ma ɡwori Wɛ. O yé zaŋe o ta nenɛɛne, ko 

ye Wɛ mo soɡe‑o se o ke wo-lɔŋɔ. Kolokolo tera ko na wó wane ko soɡe Wɛ se o tusi, 

ye Wɛ tete bá sɛ se o soɡe nɔɔno se o tusi. 14 Woŋo kolo nam na yeini ko soɡe‑m to ye 

n tete boboŋa mo. Ya maa pae n fera zoore wo-zɔɔna, ye ya ɡane‑m se n vo n to 

ɡwoŋo ne. 15 Nmo ná sɛ n tɔɡe n boboŋ-balwaaro tem, ya laam pa se n ke wo-lwanno 

mo. Wo-lwanno tem laam wó puli te taa daɡa nmo baŋa ne, ye ko laam daare toone 

yerane mo.  
16 A nu-bi-swonnu bam, ta‑á yei-na á tete. 17 Pɛɛre delo maama na lana ye de jeɡe 

cheɡa to mo dé yeini dé jwoŋi Wɛ tei ne. Wonto mo ke wonnu telo maama na wo 

wɛyuu ne ye te pae pwooni to. Wonnu tem konto mo yeini te wae te pipira wea de 

tete. Wɛ nam ba leira ne tento wonnu tem tei. 18 O boboŋa jaane mo se o tɔɡe o cheɡa 

taane dem ŋwaane o pa dé na o ŋwe-doŋa kam. Ko nye nenɛɛne o le debam mo o ke 

nɔɔna maama yiɡa ne se dé taa ye o bia.  

Kikia yalo na maŋe de Wɛ chwoŋa tɔɡem to  

19 A nu-bi-swonnu bam, ta‑á yei-na we, nɔɔno maama jeɡe se o zuri o yera mo o taa 



cheiɡi o dwoŋi taane, se o yé ɡare o ŋɔɔne. O jeɡe se o ja o bane mo. 20 Kolo ŋwaane n 

bá‑n wane n tɔɡe ban-zɔŋɔ ŋwaane n ke wo-laaro ne Wɛ boboŋa na laɡe tei to mo.  
21 Konto ŋwaane, le-na wo-zɔɔna yalo maama na wo á wone to á yaɡe, se á daare á 

che á tete de wo-lwanno telo na laɡe te chɔɡe abam to. Wɛ maŋe o kwei o taane dem 

o ke abam bochara ne. Nam ɡwooni-na á tete á sɛ-de lanyerane, de na wó wane de 

jwoŋi abam de yaɡe to ŋwaane.  
22 Nam ta‑á yei-na se á ta‑á tɔɡe Wɛ kwora kam, se ko dae we á ta‑á cheiɡi o taane 

dem yerane.* 23 Nɔɔno wolo ná cheiɡi Wɛ taane ye o ba tɔɡe de na bere tei to, kotu 

ɡane o tete mo. O nye nenɛɛne nɔɔno mo kwei niu se o ma o nii o tete. 24 O ma nii o 

na o yibia na ye tei to, ye o laam pipiri o kɛ o daare niu kom. Ko wo dáane de o na 

swei o yibia kam na ye tei to. 25 Ko nam ná ye Wɛ ni taane dem, dento lana fase ye de 

wae de jwoŋi nɔɔna pa ba na ba tete. Nɔɔno ná nii-de ye o jeɡe-de o yuu ne maŋa 

maama, konto tu bá taa nye de wolo na ɡare o swei cheɡa kalo o na lɔre to. O maa ye 

wolo na seene o tɔɡe cheɡa kam to mo. Wonto wó na wopwolo lanyerane o kikia 

maama baŋa ne.  
26 Abam wolo ná boŋe we o kɔre Wɛ, ye o ná ware o ni taane o ja, wonto ɡane o tete 

mo. O Wɛ kɔrɔ kom maa ye kafɛ mo. 27 Dé Kwo Wɛ nam na laɡe se dé sɛ‑o tei to mo ye 

se dé taa zeini botara de kadeina balo na yaare to,* ye dé kwaane dé che dé tete de 

loɡo baŋa wo-zɔɔna yam. Wɛ kɔrɔ konto dwoŋi mo su Wɛ yi, ye tusim tere ko wone.  

2 

Dé yé taa kuri nɔɔna daane  

1 A nu-bia bam, abam ye balo na seene á sɛ dé Teiru Yezu Krista wolo na di paare 

telaao ne to mo. Konto ŋwaane, ko wo maŋe se á ta‑á kuri nɔɔna daane de á na zuli-ba 

tei to. 2 Abam ná tiɡisi daane se á ware Wɛ, dɛ delo nɔɔna balei ma ba á tei. Dedoa 

maa ye nadum. O ma zo ɡare-nyenno ye o ke sabu-seŋa jafolo o jeŋa ne. O dwoŋi 

wom maa ye yiniɡa tu, ye o zo ɡare-zenzwanno. 3 Dɛ delo á wó jeeri nadum wom 

lanyerane, ye á pa o na jeiŋa jei, á daare á ta de yiniɡa tu wom we, o zeɡe dáa ne, naa 

o jeini teɡa ne á nɛ ni ne. 4 Á ná pɔɔre-ba daane konto dwoŋi, ko bere we á pae se 

nɔɔna ba mae daane mo. Ko nam ye boboŋ-lwanno mo pae á kuri nɔɔna daane konto.  
5 A nu-bi-swonnu bam, cheiɡi-na amo. Wɛ mo seene o kuri balo na ye yiniɡa tiina 

nɔɔna tei ne to, se ba taa ye naduna o tei ne, de ba na ke ba wo-dedoa de Yezu tei to. 

O wó pa ba woli o paare dem wone, ne o na maŋe o pwooli se o ke o pa balo na 

swoi‑o to. 6 Ko nam na ye konto to, bɛ mo kea ye á jeɡe yiniɡa tiina á twea? Bera mo 

jeɡe abam ba bɛɛsa? Ko dae naduna bam mo na? Banto mo yeini ba ja abam de dam 

ba ja vo ba saŋe kɔɔte ne. 7 Ba maa jeɡe Yezu yere-ŋom dem ba twea, ye abam mo ye 

o bia.  
8 Wɛ ni delo na bere o paare dem to popone Wɛ tɔnɔ kom ne we, “Ta‑n swoi n dwoŋi 

se ko maŋe de n na swoi n tete tei to.”* Abam ná sɛ á tɔɡe ni dem konto, ko lana. 9 Ko 

daare á ná pɔɔre nɔɔno de nɔɔno daane de á na zuli-ba tei to, ko bere we á ke wɛleere 

mo. Wɛ ni dem bere we á ke á tusi mo. 10 Nɔɔno ná tɔɡe Wɛ nia yam maama ye o ná 

chɔɡe ya woŋo dedoa yerane, ko bere we o chɔɡe ya maama mo. 11 Wɛ mo pɛ o ni we, 

dé yé zaŋe dé ke kabwoŋa. Wonto nam ta mo we, dé yé ɡo nɔɔno. Mo kokuri, n ná 

maŋe n wo ke kabwoŋa, ye n ná ɡo nɔɔno, ko bere we, n ta chɔɡe Wɛ ni mo.*  
12 Ta‑á pa-na á ni taane de á kikia maama taa tɔɡe Wɛ ni delo na wae de jwoŋi nɔɔna 

pa ba na ba tete to, se Wɛ wó tɔɡe o ni dem konto baŋa ne mo o ma di debam taane. 
13 Kolo ŋwaane, Wɛ ná di wolo na ba jeɡe o dwonna ŋwaŋa to taane, o bá duri konto 

tu de ŋwaŋa. Wolo nam na jeɡe o dwonna ŋwaŋa to wó lɔre we, Wɛ duri nɔɔna ŋwaŋa 

se ba yé na waarem mo.  

Wo-dedoa keim de keim-laaro taane  

14 A nu-bia bam, nɔɔno ná tɛ o we, omo ke o wo-dedoa de Wɛ, ye o laam ba tɔɡe 

kikia yalo na maŋe to, ko jeɡe kuri na? O Wɛ chwoŋa tɔɡem dem konto wó wane de 

jwoŋi‑o de yaɡe na? 15 Dɛ delo n nu-bu dedoa wó ba nmo tei ye o ba jeɡe ɡɔrɔ se o zo, 

de o ni-wodiu se o di. 16 Nmo laam ná taɡe ded‑o n we, o véi, se Wɛ wó zeini‑o pa o na 

ɡɔrɔ de o ni-wodiu, ye n ná wo pɛ‑o wonnu telo o na laɡe to, ko jeɡe kuri na? 17 Wɛ 

chwoŋa tɔɡem de ye konto mo. Nmo ná tɛ we, n ke n wo-dedoa de Wɛ, ye n laam 

daare n ba ke keim-laaro, ko bere we n Wɛ chwoŋa tɔɡem dem ye kafɛ mo.  
18 Nɔɔno wae o tɛ we, omo ke o wo-dedoa de Wɛ. Amo nam ke keim-laaro mo. Nmo 

na ba ke keim-laaro to, nmo nam wó ke tɛ mo n bere-ne we n seene n ke n wo-dedoa 

de Wɛ? Ko nam ná ye amo, amo wó kwei a keim-laaro tem a ma bere‑m we a sɛ Wɛ de 

wo-dedoa.  
19 N sɛ we Wɛ ye dedoa yerane mo na? N ná sɛ konto, ko lana. Setaana tete de maŋe 

ya sɛ konto mo, ye ko pae ya yera sae. 20 N ba jeɡe boboŋa mo na? N yeiri we Wɛ 

chwoŋa tɔɡem delo na ba tɔɡe de keim-laaro to ye kafɛ mo na? 21 Boŋe n nii debam 

nabaaro Abaraham kikia déem na ye tei to. Ko ke tɛ mo ye Wɛ pa se o jeɡe cheɡa o tei 

ne? Ko ye o kikia yam ŋwaane mo, de o na kwei o bu Izaak se o ɡo o ma ke kaanem. 
22 Ko bere we o Wɛ chwoŋa tɔɡem dem dedaane o keim-laaro maama tɔɡe daane mo. 

O keim-laaro tem déem mo pɛ se o Wɛ chwoŋa tɔɡem dem ji cheɡa. 23 Konto mo, kolo 

na popone Wɛ tɔnɔ kom ne to jiɡi cheɡa ye ko we, “Abaraham ke o wo-dedoa de Wɛ, 

ye Wɛ pa o na cheɡa ko ŋwaane.” Nɔɔna déem maa bwoi‑o we “Wɛ badwoŋi”.*  
24 Konto wó pa á lɔre we, ko ye nɔɔno kikia mo pae o na cheɡa Wɛ tei ne, se ko dae o 

na ke o wo-dedoa de Wɛ to yerane ŋwaane. 25 Ko woli da, ko ná ye ka-tola kalo yere 

na ye Rahaba to, wonto kikia de bere konto mo. Isarele tiina tontoŋena bam déem na 

tu o tei to, o ke-ba lanyerane ye o bere-ba chwoŋa se ba tɔɡe da ba ma lu ba dona jeŋa 

ne. O kikia yam konto mo pɛ se o na cheɡa Wɛ tei ne.*  
26 Konto maama bere we, nɔɔno Wɛ chwoŋa tɔɡem ná ba jeɡe keim-laaro, ko ye kafɛ 

mo. Ko ye bedwe mo de nɔɔno yera ná ba jeɡe jworo, wonto ye too mo.  

3 

Ni taane wae de chɔɡe debam  

1 A nu-bia bam, abam dedɛ yé ta‑á kwaana se á ta‑á ye Wɛ kwora kam berena. Kolo 

ŋwaane á yei we, Wɛ borem dɛ dem ne ko wó taa tiini ko chana ko pa debam berena 

bam ko dwoi nɔɔna badaara. 2 Debam maama yeini dé ke dé tusa. Nɔɔno wolo nam na 

ba ke o tusa o ni taane wone to yɔɔre o ye nɔn-ŋom mo, ye o wae o tete o jaane 

lanyerane.  
3 Nɔɔno ná yeini o laɡe o di siseiŋa, o wó kwei ɡara mo o ke ka ni ne se o wane o pa 

ka vo mɛ de mɛ o na laɡe to. 4 Nam boŋe-na á nii nabworo na ye kamunu tei, ye 

vo-dɛɔ taa jeɡe-ko ko maɡa. Ko tu wom nam ta wae o ma nayuŋ-balaŋa o pa ko vei o 

na laɡe mɛ to. 5 Ko nam ta ye bedwe mo de nɔɔno dindeilimi na ye balaŋ-laŋa tei, ye 

de wae de tɛ wo-kamunnu de pae de tu wom to.  

Nam ta‑á boŋe-na á nii kaɡoa na mae tei ye min-cheŋo ná to ka wone, ko wó di ka 

maama mo. 6 Nɔɔno dindeilimi de nam ye mini mo, ye loɡo baŋa wo-lwanno maama 

wo de tei ne. De maa ye yera yam daa dedoa mo, ye de wo-lwanno tem laam wae te 

lɔɡese yera yam maama. Dindeilimi jeɡe mini mo de maa zwɛ nɔɔno ŋwea maama pa 

ka chɔɡe, ye mini dem konto nwoŋi te-seŋa ne mo.  
7 Nabiinu wae o tulimi wonnu dwi maama. O tulimi ɡa-vara, de zuna, de teɡa-veila, 

de ywona. 8 Ko nam ná ye dindeilimi, nɔɔn-nɔɔno tera o na wae o tulimi-de. De maa ye 

wo-lɔŋɔ kolo na ware ko che to mo, ye de kwori de jeɡe chɔŋɔ kolo na ɡoe nɔɔna to. 
9 Dé yeini dé ma dento mo dé maa tei Wɛ wom na ye dé Teiru dedaane dé Kwo to, ye 

dento mo dé ta maa sɔɔle lwarem dé yaɡe dé dwonna yuu ne. Wɛ nam ke banto pa ba 

jeɡe o nyenyeɡo. 10 Konto to, teem de chɔɡem maama nwoŋi ni dem konto dedoa 

wone mo. A nu-bia bam, ko wo maŋe se ko taa ye konto. 11 Ko ná ye buli-yi, na-ŋona 

de na-chɛɔ maama bá wane ba taa buri de wone. 12 A nu-bia bam, kaporo bá wane ko 

lei swa. Kansɔlɔ de nam bá wane ko lei mɔɔro. Ko ye bedwe mo de n na bá wane n mɔ 

na-ŋona bworu jei ne tei to.  

Wɛ na pae swa yalo to  

13 A laɡe a ta woŋo de abam wolo maama na boŋe we o jeɡe swa de yi-poro 

lanyerane to. Konto tu jeɡe se o taa tɔɡe chwo-laao mo, ye o ɡwooni o tete o ke 

keim-laaro, ne ko na maŋe de o swa yam tei to. 14 Nmo nam ná jeɡe wo-ɡoo de 

puseŋa, ye n laɡe n yerane wonnu, se n yé zaŋe n maɡe n nyɔɔne n ta we, n jeɡe swa. 

N fɔ vwa n ma n kweele cheɡa kam mo konto. 15 Swa yam konto dwoŋi dae swa yalo 

na nwoŋi Wɛ tei to. Yanto ye loɡo baŋa nyem mo. Ya maa ye nabiina swa yalo na 

nwoŋi setaana tei to. 16 Mɛ maama nɔɔna na laɡe ba yerane wonnu ye ba jeɡe puseŋa 

de ba dwonna to, dáane mo kantɔɡɔ de keim-lwanno dwi maama wora.  



17 Ko nam ná ye swa yalo na seene ya nwoŋi Wɛ tei to, yanto mo tiini ya lana fase. 

Ya maa swoi se ywoni taa wora, ye ya tu ye nɔn-pwoŋo wolo na neɡe nɔɔna to. O maa 

jeɡe o dwonna ŋwaŋa lanyerane, ye o ta ke keim-laaro de o woli da. O ba kuri nɔɔna 

daane de o na ke-ba tei to, ye nɔɔna yei o wo lanyerane. 18 Balo na swoi ywoni to wae 

ba woli ba dwonna se ywoni taa wo ba tetare ne. Nyɔɔre delo ba na wó na ba kikia 

yam baŋa ne to ye se cheɡa mo taa toŋa.*  

4 

Dé jeɡe se dé tu dé tete Wɛ yiɡa ne  

1 Jara dedaane ni-kantɔɡɔ yeini ya wora abam tei ne. Bɛ nam mo pae ya tui? Á na 

laɡe á boboŋa wonnu tei to mo tei á bochara jeɡe daanem, pa se jara wo á wone. 2 Ko 

na ye tei to, á fera zoore wonnu ye á nam ba na-te. Ko maa pae á laɡe se á ɡo nɔɔna. Á 

yi tiini de su wonnu dedɛ ye á ware-te á na. Konto mo pae kantɔɡɔ de jara tui á tetare 

ne. Á ba jeɡe wonnu telo á na laɡe to kolo ŋwaane á wo lwoori Wɛ te ŋwaane se o pa 

abam. 3 Abam nam ná maŋe á lwoori wonnu Wɛ tei ne, á yeini á ba na-te, á na mae 

boboŋ-lwanno mo á lwoora to ŋwaane. Á lwoori se á ta‑á ma-te á ke á tete yerane 

boboŋa mo.  
4 Á nwoŋi Wɛ kwaɡa ne mo na? Á nam yeiri we, á ná me de loɡo baŋa wonnu, á ye 

Wɛ dona mo na? Wolo maama na laɡe se o me de loɡo baŋa wonnu tem to wó ji Wɛ 

dono mo.* 5 Á yé ta‑á boŋe we kolo na popone Wɛ tɔnɔ kom wone to ba jeɡe kuri, de 

ko na we, “Jworo kolo Wɛ na ke dé bochara ne to laɡe se ko yerane mo taa tei 

debam.” 6 Wɛ nam mo ke debam zaane se ko ɡaale. Ko ta popone we:  

“Wɛ ve balo na bere ba tete kamunim to,  

ye o daare o ke zaane balo na tu ba tete to yuu ne.”*  
7 Ko nam na ye konto to, kwei-na á tete á ke Wɛ jeŋa ne, se á daare á ve setaana pɛ 

wom, se wonto wó duri o viiri á tei ne. 8 Fofɔ-na á twɛ Wɛ tei, se o de wó taa bwola de 

abam. Sane-na á je á yaɡe á wo-lwanno kikia yam. Kwɛ-na á bochara se á daa yé ta‑á 

jeɡe woro telei. 9 Nyɔne-na á yiɡa á ta‑á kona ye á keera. Pa-na á mwanno tem leiri te 

ji keira, se á wopwolo kom leiri ko ji wo-chechɔɡɔ. 10 Tu-na á tete dé Teiru wom yiɡa 

ne, se o laam wó ja abam o pa á zaŋe.  
11 A nu-bia bam, yé ta‑á ŋɔɔne-na ta-balwaaro á pa daane. Wolo maama ná ŋɔɔne 

ta-balɔrɔ o pa o nu-bu, naa o yaale o yuu, konto tu ŋɔɔne o chɔɡe Wɛ nia yam mo ye o 

yaale-ya. Nmo nam ná yaale Wɛ nia yam, ko bere we n daa‑n ba tɔɡe-ya mo, ye n jeɡe 

dam ya baŋa ne. 12 Wɛ yerane mo tei o nia yam ye o tɔɡe-ya o ma bore nɔɔna bora. 

Wonto yerane mo wae o jwoŋi nɔɔna o yaɡa, naa o chɔɡe-ba. Nmo nam boŋe we n ye 

wɔ mo se n di n dwoŋi taane?*  
 

13 Fɔɡe á cheiɡi-na, abam balo na yeini á tɛ we, “Zem naa jwa ne dé wó vo teo 

kodwoŋi dé ke pipiu da bene dé na sabu” to. 14 Á tɛ konto dwoŋi ye á yeiri teɡa na wó 

poore se á ŋwea taa ye tei. Á ŋwea nam nye de kunu mo. Ko wó li ye ko bá dáane ye 

ko jei. 15 Ko ya maŋe se á ta‑á tɛ we, “Wɛ ná sɛ pa dé jwa ŋwe, dé wó ke kolo dé na 

boŋe to.” 16 Ko nam na ye tei to, á pa á tete kamunni mo de á na wó ke wonnu telo to. 

Kamunni dem konto nam ba lana.  
17 Konto to, nɔɔno wolo ná yei kolo na lana se o ke to, ye o ná wo ke, kotu ke wɛleere 

mo.  

5 

Naduna na bɛɛse nɔɔna tei to  

1 Ko daare abam balo na ye naduna to, fɔɡe á cheiɡi-na. Ta‑á keeri-na se á ta‑á 

chwoosa de lɛɛro telo na laɡe te ba abam baŋa to. 2 Abam jejeɡero tem maama pɔɡa, 

ye charebombore de di á ɡwaaro tem. 3 Abam sabu-seŋa kam de á sabia maama maa 

soŋe. Bora borem dɛ dem ne te soŋem dem konto mo wó bere we á ke á tusi, ye dento 

ta wó di abam yera yam ne mini tei. Loɡo baŋa kweelim da yam nam twɛ, ye abam ta 

fɔɡe á la á jejeɡero tem á tiŋi. 4 Ko ta woli da, á ba sɛ se á ta‑á ŋwe balo na toŋe ba pa 

abam to. Cheiɡi-na á nii ba na poona de á na pini-ba tei to. Balo na ke abam wodiiru 

tem ba ke diɡa ne to keira kam to Yuu-tu Baŋa Wɛ zwɛ ne.* 5 Á loɡo baŋa ŋwea kam 

ye paare yerane mo, ye á ke á boboŋa na laɡe tei. Á di á nu, ne ba na kɔne varem se 

ba ɡo tei to. 6 Á ta kwori á pae balo na jeɡe cheɡa to ɡa bora, á daare á ɡo-ba, ye ba 

ware á yiɡa se ba che.  

Dé wó pa se Wɛ taa jeɡe dé teena  

7 A nu-bia bam, zuri-na á bochara á ta‑á maa nii maŋa kam dé Teiru wom na wó 

jwoori o ba to. Ta‑á nii-na valo na yeini o zuri o yera tei o maa cheiɡi maŋa kam o 

wodiiru tem na wó be to. O yeini o zuri o yera o maa cheiɡi duum doa, de faao-ni doa. 
8 Konto ŋwaane, ko maŋe se abam de zuri á bochara mo ye á vɔ á wo lanyerane, se dé 

Teiru wom bá dáane ye o ba.  
9 A nu-bia bam, yé ta‑á poone daane, se ko wó pa á ɡa bora Wɛ tei ne. Nii-na, ko twɛ 

ko ti se Wɛ di debam taane. 10 A nu-bia bam, ɡuli-na Baŋa Wɛ sampwori selo déem na 

tɔɔle o kwora kam to ɡula. Ba déem nɛ yaara dedɛ ye ba vɔ ba wo ba fɔɡe ba zeɡe ka 

baŋa ne lanyerane. Konto to, ko maŋe se abam de lwoni banto kikia yam mo. 11 Ko ná 

ye balo na jeɡe pu-dɛa kanto dwoŋi to, dé yei we ba nɛ wopwolo Wɛ tei ne. Abam 

maŋe á yei Job déem na ke pu-dɛa o yaara yam wone tei, ye á kwori á yei Wɛ na pɛ o 

kweeli ya wone tei to.* Cheɡa ŋwaane to, Baŋa Wɛ tiini o jeɡe debam ŋwaŋa ye o duri 

debam yibwona lanyerane.  
12 A nu-bia bam, konto maama baŋa ne, ta‑á yei-na se, á ná laɡe á ɡwoni ni, se á yé 

zaŋe á du duuri á woli da. Yé du-na de Wɛ, naa teɡa, naa de kolokolo de. Á nam wó ta 

we, “ɛɛ” naa “aawo”, se á yé du duuri á woli da. Ko ná dae konto, á wó ɡa bora Wɛ tei 

ne.*  
13 Abam wolo ná wo cham wone, se kotu lwoori Wɛ. Abam wolo nam ná jeɡe 

wopwolo, se kotu taa leeni o seini Wɛ. 14 Abam wolo nam ná ba jeɡe yazura, se o 

bwoŋi Yezu kɔɡɔ kom nakwa bam se ba ba ba lwoori Wɛ ba pa‑o, se ba daare ba kwei 

nuɡa ba ke o yuu ne dé Teiru Yezu yere ŋwaane.* 15 Ba ná ke ba wo-dedoa ba lwoori 

Wɛ konto dwoŋi, jaweeno wom wó seene o na yazura mo. Dé Teiru wom wó pa o 

wori, ye wɛleera yalo maama o na ke to Wɛ wó yaɡe o ma chɛ‑o. 16 Konto ŋwaane, ko 

maŋe se á ta‑á tɛ á wɛleera taane jaja mo á bere daane, se á daare á ta‑á lwoori Wɛ á 

pa daane, se Wɛ wó pa á na yazura. Nɔn-ŋom wɛ-lworo tiini ko dana lanyerane ko wae 

ko pae wonnu ke. 17 Guli-na Elija déem na ke tei to.* O ye nabiinu ne debam na ye tei 

to mo, ye o seene o yia o lwoori Wɛ se doa daa yé taa nena. Ka ma seene ka wo neɡe 

bena yatɔ de chane seredo. 18 O daa ma jwoori o lwoori Wɛ. Ka daa ma seene ka ne, ye 

teɡa baŋa wonnu maama jwoori te puli te nwoŋi te ke wodiiru.  
 

19 A nu-bia bam, abam wolo ná ywori cheɡa chwoŋa kam wone, ye o dwoŋi ná wane 

o pa o jwoori o to ka wone, ko lana. 20 Á nam ta‑á yei we, wolo maama ná wane o che 

wɛle-keiru pa o yaɡe o tusim dem, kotu wó wane o vere nɔɔno wom toone jeŋa ne, ye 

o wɛleera maama de wó saare.  

Da-yiɡa Tɔnɔ kolo  

Piita  

na popone to  
Piita déem ye Yezu kwaɡa tɔɡena bam wo yiɡa tu mo. De ko de, o zamese o lɔre we yiɡa tu jeɡe 

se o taa toŋe o woli o dwonna mo. O nam popone tɔnɔ konto se o ke baare Krista bia balo na wo 

yaara wone Wɛ chwoŋa tɔɡem ŋwaane to kuri ne mo. O maa ɡuli debam we dé jeɡe teena jwa 

seeni, Yezu na teɡa daɡara yuu ne ye o jwoori o bi toone wone to ŋwaane. O bere we Yezu wó 

jwoori o ba loɡo baŋa de nenɔŋ-fɔrɔ mo, ye balo na ke ba wo-dedoa ded‑o to wó na zula o tei ne. 

Dé jeɡe se dé totoŋ-naɡa kam bere we dé seene dé ye Wɛ nyem mo, se dé daare dé sɛ we 

chanɛɛre delo ná yeini de yi debam, ko ye se de faŋe debam mo de nii, dé wo-dedoa kam de Wɛ 

ye chekke naa ko dae.  

1 
1 Amo Piita wolo na ye Yezu Krista totoŋa nakwe to mo popone tɔnɔ konto se a pa 

abam balo Wɛ na kuri se á ta‑á ye o nyem ye á ba jeɡe kuɡu jei loɡo baŋa ne to. Abam 

ma jaɡe á vo á zoore Pontusi, de Galatia, de Kapadokia, de Asia, de Bitunia kateira 

yam teene wone. 2 Dé Kwo Wɛ ma wuuri o ke o boboŋa ne se o kuri abam konto, ye o 

tɔɡe o Sin-laao kom ŋwaane mo o pa se á ji o nyem. Wɛ nam ke konto se ko pa á ta‑á 

sɛ á pa Yezu Krista, ye á bochare fɔɡe ya kwɛ o toone jana bam ŋwaane.  

Wɛ wó pa abam zaane de yazura se ko ɡaale.  

Dé na jeɡe teena Wɛ tei ne tei to  

3 Baŋa Wɛ wolo na ye dé Teiru Yezu Krista Kwo to maŋe de teem. Wonto na tiini o ye 

ŋwaŋa tu to, o ma pa se dé jeɡe ŋwe-doŋa, ye dé ta jeɡe teena o tei ne maŋa maama, 

o na pɛ se Yezu Krista bi toone wone to ŋwaane. 4 Konto mo dé yei we, dé wó ba dé 

jwoŋi wo-laaro telo Wɛ na tiŋi se o pa o nɔɔna to. Wonnu tem konto nam ba pɔe, ye te 

ba chɔɡa, te nam ba leere de. Wɛ tiŋi tento mo telaao ne se o pa abam. 5 Á na sɛ‑o de 

wo-dedoa to, o maa mae o dam dem o cho abam se ko vo ko yi loɡo baŋa kweelim da 

yam, se o laam fɔɡe o jwoŋi abam fase, ne o boboŋa na jaane se o ke tei nɔɔna maama 

yiɡa ne to.  
6 Konto maa pae á jeɡe wopwolo lanyerane. Ko daare leile konto, cham dwi dwi wae 



ya tui ya maŋe abam maŋa fenfee yerane, ye ko pa se á wo chɔɡe. 7 Ko ná ye cham 

dem konto, de ye se de maŋe abam de nii á na jeɡe wo-dedoa de Wɛ tei to mo.* Abam 

wo-dedoa kam á na jeɡe to tiini ka dwoi sabu-seŋa na lana tei to. Sabu-seŋa nam wae 

ka chɔɡa, ye ba mae mini mo ba ma maŋe-ka se ba lɔre ka na lana tei to. Konto to, 

cham ná maŋe á wo-dedoa kam, ye ka ta ná lana, ko wó pa se á na zula de teem Wɛ 

tei ne, maŋa kalo Yezu Krista na wó jwoori o ba se o veere o tete nabiina yiɡa ne to. 
8 Abam yi nam ta wo nɛ‑o, ye á ta jeɡe o swono. Á ta maa ba na‑o, ye á ke á wo-dedoa 

ded‑o, pa se á tiini á jeɡe ywoni de wopwolo kolo na ye wo-kenkaɡele ye ko taane bá 

wane ko ta to. 9 Abam jeɡe wopwolo konto dwoŋi kolo ŋwaane á wora á nae nyɔɔre á 

wo-dedoa kam baŋa ne, de Wɛ na wora o jwoŋi abam ŋwea tei to.  
10 Faŋa faŋa Wɛ sampwori sem déem kwaane ba tɔɡe ko nɛ lanyerane se ba lɔre Wɛ 

na wó jwoŋi o nɔɔna ŋwea tei to. Ba déem maŋe ba wuuri ba ta Wɛ na wó ke abam 

zaane tei to. 11 Yezu Krista Sin-laao kom maa wo ba tei ne ye ko pa ba wuuri ba lɔre 

we, Yezu wó ba o na yaara se o laam daare o na paare Wɛ tei ne. Ba maa tiini ba 

kwaane se ba lɔre maŋa kam konto, de ko na wó ke tei to.* 12 Wɛ ma ɡuri o cheɡa kam 

o pa o sampwori sem konto lɔre we, ko dae ba tete ŋwaane mo ba toŋa, se ko ye abam 

ŋwaane mo. Ba déem na bere cheɡa kalo to ye bedwe mo de kwor-ywoŋa kalo Wɛ 

tontoŋena badwonna zem na tɔɔle ba bere abam to. Baŋa Wɛ mo pɛ se o Sin-laao kom 

nwoŋi telaao ne ko ba banto tei, ye ba wane ba bere abam o kwora kam konto. Wɛ 

malese sem tete maŋe se laɡe se se lɔre cheɡa kam konto kuri na ye tei to.  

Wɛ laɡe se dé taa jeɡe wo-pwoŋo  

13 Abam nam fɔɡe á ja á tete de boboŋ-dɛɛra. Peene-na á tete se á tiini á ta‑á jeɡe 

teena de Wɛ na wó ke zaane delo abam yuu ne maŋa kalo Yezu Krista na wó jwoori o 

ba se o veere o tete nabiina yiɡa ne to. 14 Ta‑á sɛ-na á Kwo Wɛ ni. Ko nam ná ye á 

déem ta na wo lɔre Wɛ cheɡa kam ye á fera zo wo-yɔɔro telo to, se á daa yé pa te taa 

tei á boboŋa. 15 Wɛ nam mo bwoŋi abam se á ta‑á ye o nyem, ye wonto yɔɔre o ye 

wo-pwoŋo tu. Mo kokuri á jeɡe se á ta‑á jeɡe wo-pwoŋo á ŋwea maama wone. 16 Ko 

nam maŋe ko popone Wɛ tɔnɔ kom ne ko we,  

“Pɔɔre-na á tete se á ta‑á ye wose,  

se amo mo ye wose.” *  
17 Abam na lwoori Wɛ tei to, á yeini á bwoi‑o we á Kwo, ye o nam mo ye wolo na wó 

di nabiina maama taane to. O maa yeini o tɔɡe nɔɔna maama kikia na ye tei to o ma 

di ba taane, ye o ba kuri nɔɔna daane de o na ke-ba tei to. Konto to, á ta ná zoore loɡo 

baŋa ne, se á ta‑á kɔre Wɛ de á na tɔɡe chwei selo to. 18 Kokuri á yei we, Wɛ jwoŋi 

abam se á daa yé ta‑á tɔɡe chullu telo na nwoŋi á nabaara jeŋa ne to. Wɛ na le abam 

wo-yɔɔro tem konto wone to, ko dae loɡo baŋa sabu kolo na wae ko chɔɡe to mo o mɛ 

o ŋwe o jwoŋi abam o yaɡe.* 19 O nam mɛ Yezu Krista toone jana bam mo o ma jwoŋi 

abam, ye banto tiini ba ye lonne nyem. Yezu na jiɡi wo-kaanem konto to, o maa nye 

de pipeila kalo na tiini ka lana fase ye kolokolo wo taŋe ka yera ne to mo. 20 Boboa ne 

ye loɡo baŋa ta tera to, Wɛ maŋe o kuri wonto mo se o ma jwoŋi o nɔɔna ba wɛleera 

wone. Ko daare loɡo baŋa kweelim maŋa kam laam yia, ye Wɛ le‑o o bere nabiina 

abam zeinim ŋwaane mo. 21 Á nam dɛ Yezu ŋwaane mo á ke á wo-dedoa de Wɛ. Ko 

maa ye Wɛ mo bi wonto toone wone, ye o daare o pa o di paare Wɛ telaao ne. Konto 

ma pa á seene á jeɡe wo-dedoa de teena Wɛ tei ne.  
22 Abam laam na sɛ Wɛ cheɡa kam to mo pɛ á bochara fɔɡe ya kwɛ, pa se á jeɡe 

swono chekke de á nu-bia balo de na ye Wɛ nyem to. Konto to, yɔɔre á ta‑á jeɡe 

da-swono de á bochara maama. 23 Abam na jeɡe Wɛ ŋwe-doŋa kam to, ka kuri wo 

nwoŋi nabiina dwi wone, balo toone na wae-ba to. Ka nwoŋi Wɛ tei mo ye ka ba 

chɔɡa. Á tɔɡe Wɛ kwora kalo na jeɡe ŋwea ye ka wora taa taa to baŋa ne mo á na o 

ŋwe-doŋa kam konto. 24 Ko nam popone Wɛ tɔnɔ kom ne we:  

“Ko ná ye nabiina,  

ba maama nye de ɡaaro mo.  

Ba nenɔŋa maa nye de ɡaao wo punnu.  

Ba ba dáana ye ba toa.  

Gaao kom maa yeini ko kwaare,  

ye ko punnu tem de siiri.  

25 Ko nam ná ye Wɛ kwora kam,  

kanto wó taa wora mo taa wuu.”*  

Kwora kam konto mo ye kwor-ywoŋa kalo ba na tɔɔle ba bere abam to.  

2 

Debam tɔɡe de Yezu dé ye Wɛ bia  

1 Mo kokuri, ja-na á tete de lwarem kikia dwi maama. Á daa yé ta‑á ɡane á dwonna, 

naa á jeɡe ni-zɛ ni-zɛ, naa wo-ɡoo. Yé ta‑á twe-na daane. 2 Pa-na se á fera taa zoore Wɛ 

cheɡa kam se ka taa fɔɡe á boboŋa lanyerane, ne bu-seseŋa fera na zoore o nu yele tei 

to. Konto mo wó pa á boboŋa ba ya kweere Wɛ cheɡa kam seeni, se o laam fɔɡe o 

jwoŋi abam fase. 3 Abam nam maŋe á maane á nii dé Teiru wom na tiini o lana tei to.*  
4 Dé Teiru Yezu maa ye wolo nabiina na ve, ye o ta ye ŋwea tu to mo. Wɛ nam maŋe 

o tiŋi wonto se o tiini o taa jeɡe fera o pa‑o, ne o ye kandwɛ delo o na laɡe o ma-de o 

lɔ o sɔŋɔ kom to. 5 Á na ke á tete Yezu jeŋa ne to maa pae se abam de tɔɡe á ji ne 

kandwa yalo Wɛ na jeɡe-ya o maa lɔ o sɔŋɔ kom to, ye á ye balo na jeɡe o ŋwe-doŋa 

kam to. Ko ta maa pae se á ji Wɛ tete nɔɔna balo na ke kaanem ba pa‑o to, ye pɛɛra 

yalo á na ma á kaane‑o to ye wo-laaro telo o Sin-laao kom na ke á bochara ne to. Á 

pɛɛra yam konto su Wɛ yi, á na me de Yezu Krista to ŋwaane.*  
6 Ko popone Wɛ tɔnɔ kom ne we:  

“Nii-na amo Wɛ na laɡe a chwi kandwɛ delo na tiini de lana to,  

se a ma lɔ sɔŋɔ Zion ne.  

Amo kuri kandwɛ-zane dem konto  

se de taa ye kandwɛ delo na pae diɡa kam zeɡa lana to mo.  

Wolo nam ná sale wonto yera ne,  

chaveera bá fɔɡe ya ja konto tu.”*  
7 Ko ná ye abam balo na jeɡe wo-dedoa ded‑o to, o jeɡe lonne mo á tei ne. Ko daare, 

ko ná ye balo bam na ve‑o to,  

“O maa nye de kandwɛ delo lɔra bam na ve,  

ye de laam jwoori de ba de ji kandwɛ delo na pae diɡa kam dana to mo.”*  
8 Ko woli da, balo na ve‑o to tei ne,  

“O daa ta maa nye de pelɔrɔ kolo na cheili  

pa nɔɔna ɡare-ko ba chɔɔle ba to teɡa ne to.”*  

Ko ye ba na wo sɛ Wɛ kwora kam to ŋwaane mo ba chɔɔle ba to. Ko maa jeɡe se ko 

ke-ba konto mo.  
9 Ko daare ko ná ye abam,  

Wɛ mo kuri á dwi dem se á ta‑á ye á yera.  

O maa pae á ye o kaanem tiina  

balo na toŋe o paare yerane ŋwaane to.  

Á maa kwori á ye o tete kɔɡɔ kom nɔɔna  

balo o na le se á ta‑á ye o nyem to.*  

Wɛ tiŋi abam konto se á pa nɔɔna lɔre o na tiini o maŋe de zula tei to, de o na le abam 

lim wone ye o daare o pa á na jeiŋa jei o tete nenɔŋa pwooni dem wone to. 10 Abam 

déem ya ye nɔɔna mo yɔɔ yerane, ye á laam ba á ji Wɛ tete nɔɔna. Abam déem ya dae 

balo Wɛ na jeɡe á ŋwaŋa to, ye o laam ba o duri á ŋwaŋa.*  
 

11 A badwoŋ-swonnu bam, abam na ye veira loɡo baŋa ne ye á ba jeɡe kuɡu jei to, a 

lwoori abam se á ja á tete de á fera na zoore loɡo baŋa wo-zɔɔna yalo to. Tento mo 

kwaane se te chɔɡe á ŋwea de Wɛ. 12 Abam na jeɡe á tete tei to, se á pa á kikia taa 

lana balo na dae Wɛ nɔɔna to yiɡa ne. Konto mo, ba ná yaale abam ba we, á ye 

wo-lwan-keira, ba laam wó ba ba lɔre á keim-laaro na ye tei to mo, ye ba daare ba pa 

Wɛ zula maŋa kalo o na laɡe o ba o nwoŋi nabiina yiɡa ne to.  

Dé wó sɛ dé pa dedɛɛra  

13 Ko ná ye nabiina balo maama na di dam ba dwonna baŋa ne to, se á ta‑á sɛ á 

pa-ba, á na tɔɡe dé Teiru wom to ŋwaane. Ko ná ye Pa-faro wolo na tei teo kom 

maama to, 14 de o dedɛɛra balo o na pɛ-ba dam to, se á ta‑á neɡe ba maama. O tiŋi 

banto se ba taa waare balo kikia na ba lana to mo, se ba daare ba taa tei balo kikia na 

lana to. 15 Wɛ boboŋa na laɡe tei to mo ye se á pa á kikia taa lana, se ko wane ko pa 

nɔn-jworru pu ba nia de ba ta-yɔɔro telo ba na ŋɔɔne abam baŋa ne to.  
16 Abam ye balo na tei á tete to mo. Pa-na á ŋwea taa ye konto dwoŋi, se á nam yé 

tɔɡe konto ŋwaane á boŋe we, á jeɡe chwoŋa se á ke keim-balwaaro. Pa-na se á kikia 

taa lana, á na ye Wɛ kabɛ to ŋwaane.  
17 Á ta‑á pae nɔɔna maama zula.  

Á ta‑á swoi á nu-bia bam.  

Ta‑á kɔre-na Wɛ.  

Ta‑á zuli-na Pa-faro wom.  
 

18 Abam balo na ye tontoŋena to jeɡe se á ta‑á sɛ á pa á yuu tiina, ye á tiini á neɡe-ba 

lanyerane. Ba ná jeɡe á ŋwaŋa ye ba ke abam lanyerane, naa ba ná chana de abam, se 

á ta sɛ á pa-ba. 19 Kokuri nɔɔno ná sɛ se o tɔɡe Wɛ boboŋa, ye o vɔ o wo de waarem 

delo o na nɛ kafɛ ŋwaane to, Wɛ yi wó su kotu keim dem konto. 20 Abam nam ná ke á 

tusi, ye ko pa ba vaŋe á zwɛ lanyerane, á ná vɔɡe á wo de yaara yam konto, ko jeɡe 

taane na? Á nam ná nɛ yaara á keim-laaro baŋa ne, ye á vɔ á wo, Wɛ yi wó su á keim 

dem konto. 21 Wɛ na bwoŋi abam se á ba á ji o nyem to, ko ye se á vɔ á wo de yaara 

mo. Yezu Krista tete déem maŋe o yaare abam ŋwaane se ko pa á ta‑á tɔɡe o nɛ-bwora 

mo de cham delo dwi maama o na nɛ to.  
22 Wonto nam bere o wo ke kolokolo o tusi,*  

ye o ni taane ba jeɡe ɡanem.*  
23 Nɔɔna déem maa jeɡe‑o ba twea,  

ye o wo tɔɡe o twe-ba.  

Ba ma kwori ba bɛɛse‑o,  

ye o wo jwoori o chiŋi-ba.  

O nam ke o tete mo Wɛ jeŋa ne, wonto na ye wolo na tɔɡe cheɡa o ma di nɔɔna bora 

to ŋwaane. 24 Yezu Krista na teɡe daɡara kam yuu ne to, o ma pa se debam wɛleera 

daŋe o yuu ne, ye o ŋwe ya jene debam ŋwaane. O ke konto se ko pa dé wɛleera daa 

yé taa wae debam, nenɛɛne dé teɡe mo ya tei ne, se dé ŋwea daare ka taa tɔɡe cheɡa 

Wɛ yiɡa ne. Yezu yera yam na nɛ zonne tei to mo pɛ se abam yɔɔre á na fɔɡem. 
25 Abam ya nye de pei selo na beeri se jei to mo. Á laam ma pipiri se á jwoori á ke á 

tete Yezu jeŋa ne. Wonto mo nye de abam nayero ye o nii á baŋa ne.*  

3 

Kaana de ba banna taane  

1 Ko ná ye abam balo na ye kaana to, abam de jeɡe se á sɛ á pa á banna konto dwoŋi 

mo. Ko maa wó pa se á banna bam badaara ya ná ve Wɛ taane dem, se ba laam maane 

á nɛ-bwora na ye tei, ye ba pipiri ba ba ba sɛ Wɛ, de á ná maŋe á wo puri á ni de. 2 Ba 

maa wó lɔre á na kɔre Wɛ, ye á seene á tɔɡe chwoŋa de boboŋ-dɛɛra. 3 Abam na wó ke 

tei se ko pa á ta‑á jeɡe lam to, ko dae se á ta‑á fɔɡe á yera dedaane nenɔŋa wonnu, ne 

ko ná ye á na kwɛ á yuni tei, de á na ke sabu-seŋa wonnu á yera ne, de á na wó taa 

zoore ɡare-laaro tei to.* 4 Á nam na wó fɔɡe á tete tei to jeɡe se ko tɔɡe á bochara na 

ye tei ye ya seiɡi nɔɔna yiɡa ne to. Ko maŋe se á ta‑á neɡe nɔɔna mo lanyerane de 

bochare-zuru. Á ná fɔɡe á kwɛ á bochara se ya taa lana konto dwoŋi, ya lam dem daa 

bá chɔɡe, ye ko wó taa jeɡe kuri lanyerane Wɛ tei ne. 5 Kokuri, faŋa faŋa kaana balo 

na ye Wɛ nyem ye ba ke ba teena ded‑o to déem fɔɡe ba tete konto dwoŋi, de ba na sɛ 

ba pa ba banna to. 6 Sara déem ye konto dwoŋi mo, ye o sɛ o baro Abaraham ni, de o 

na bwoŋi‑o we o yuu tu to. Abam de nam ye wonto bia mo, ne á ná ke keim-laaro ye á 

wo pɛ foone zo abam de kolokolo.  
7 Abam balo de na ye kan-banna to maŋe se á ta‑á neɡe á kaana de boboŋ-laaro 

konto dwoŋi mo. Á na zoore de á kaana bam tei to, ta‑á yei-na we ba yera bwona ya 

dwoi baara. Ba nam wó tɔɡe de abam ba na Wɛ ŋwe-doŋa kam o zaane dem ŋwaane. 

Konto to, á ta‑á pa-ba zula, se kolokolo yé che abam na lwoori kolo Wɛ tei ne to.*  

Yaara taane  

8 Amo na laɡe a ta kolo a kweeli to mo ye se abam maama ta‑á jeɡe boboŋe dedwe, 

se á ta‑á jeɡe da-ŋwaŋa de da-swono, á na ye da-nu-bia to ŋwaane. Ta‑á jeɡe-na á 

dwonna yibwona, se á daare á ta‑á tu á tete á pa daane. 9 Nɔɔno ná ke wo-lɔŋɔ o yaɡe 

abam yuu ne, se á yé jwoori á ke‑o konto dwoŋi. Nɔɔno ná twe abam, á daa yé tɔɡe á 

twe‑o, se á nam sɔɔle Wɛ swolim á yaɡe o yuu ne.* Kokuri, Wɛ na bwoŋi abam se á 

ta‑á tɔɡe‑o to, ko ye se á ba á jwoŋi o swolim mo. 10 Ko popone Wɛ tɔnɔ kom ne we:  

“Nɔɔno wolo maama ná laɡe se o na ŋwea ywoni,  

kotu jeɡe se o ja o tete mo  

de ta-balwaaro ŋɔŋa de vwa fɔm.  
11 O nam jeɡe se o yaɡe totoŋ-lwanno keim,  

se o daare o taa tɔɡe keim-laaro,  

ye o kwaane o taa zoore de wo-zuru de ni-ywom.  
12 Kokuri, Baŋa Wɛ yeini o nii nɔn-ŋona baŋa ne mo,  

ye ba wɛ-lworo de zo o zwa.  

Ko nam ná ye wo-lwan-keira,  

o yiɡa tera de-ba.”*  
13 Abam ná seene á yia keim-laaro baŋa ne, wɔ mo wó wane o ke wo-lɔŋɔ o yaɡe á 

yuu ne? 14 Abam nam ná tɔɡe cheɡa, ye nɔɔna yaare abam ko ŋwaane, á daa ta jeɡe 

yu-ywoŋo mo. Á nam yé ta‑á fona de-ba, naa á ta‑á jeɡe lwia.* 15 Yezu Krista na ye 

abam Teiru to, á ta‑á kɔre‑o de boboŋ-laaro. Fɔɡe-na á che á boboŋa maŋa maama se á 

wane á leiri nɔɔno wolo maama na wó bwei abam se o lɔre á na ke tei á daŋe á teena 

Wɛ baŋa ne to. 16 Ko nam maŋe se á leiri‑o de bochare-zuru de zula. Ta‑á ke-na wonnu 

telo á boboŋa na bere we te lana to, se nɔɔna ná yaale abam, se ko pa chaveera ja-ba, 

de ba na ŋɔɔne ba chɔɡe keim-laaro telo á na yeini á ke Yezu Krista ŋwaane to. 17 Wɛ 

boboŋa mo ná laɡe se á ta‑á nae yaara á keim-laaro tem baŋa ne, konto lana ko dwoi á 

ná ke keim-balwaaro ye á yaare te ŋwaane. 18 Kokuri, Yezu Krista déem teɡe bedwe 

mo se o ma ŋwe nabiina wɛleera jene maama. Ko maa ye nɔn-ŋom mo leiri 

nɔn-balwaaro yuu ne o te, se o wane o ke abam Wɛ jeŋa ne.* O yera yam mo ba ɡoa, 

ye o jworo kom pa se o daa ta na ŋwea Wɛ tei ne. 19 O ma tɔɡe o jworo kom konto 

ŋwaane mo o vo nɔɔna balo jworru ba na pe churu ne to tei, se o tɔɔle Wɛ cheɡa kam 

o bere-ba. 20 Ko maa ye nɔɔna balo déem na ve Wɛ ni to jworru mo konto. Konto déem 

ye maŋa kalo Wɛ na peene o bane ye Noah wora o kwaare nabwor-kamunu kom se o 

ma jwoŋi o ŋwea to. Nɔɔna fenfee balo na zo nabworo kom wo to ye nana mo, ye ba 

tɔɡe na bam wo pa se Wɛ jwoŋi ba ŋwea.* 21 Wɛ déem tɔɡe na bam ŋwaane mo o vere 

banto ŋwea, ye ko ye maana mo se ko bere á na jwoŋi sɛɛm ye Wɛ vere abam tei to. Á 

na jwoŋi sɛɛm to, ko dae á na swɛ á yera diɡiru ŋwaane tei to mo Wɛ mɛ o vere abam. 

Ko nam ye á na tɔɡe boboŋ-laaro mo á ma ɡwoni ni ded‑o to, ye ko tɔɡe o na bi Yezu 

Krista toone wone to ŋwaane mo. 22 Wonto mo diini wɛyuu o jeini Wɛ jazem ne, ye 

malese sem, de dedɛɛra, de wonnu telo maama na jeɡe dam to maa wo o dam kuri ne.  

4 

Wɛ boboŋa na laɡe kikia yalo to  

1 Abam maŋe á lɔre Yezu Krista déem na wo loɡo baŋa ne ye o na yaara o yera wone 

tei to. Konto ŋwaane, ko maŋe se abam de kwaane á ja á boboŋa ne wonto tei, se á ma 

fɔɡe á che á tete yaara wone. Kokuri, nɔɔno wolo yera ná nɛ yaara, konto tu yiɡa le 

wɛleera wone mo. 2 Konto to, abam daa ta ná jeɡe ŋwea loɡo baŋa ne, á daa ba jeɡe se 

á ta‑á tɔɡe wo-yɔɔro telo nabiina fera na zoore to. Á nam jeɡe se á ta‑á tɔɡe Wɛ 

boboŋa na laɡe kolo to mo. 3 Abam maŋe á chɔɡe á ŋwea maŋa kam dedɛ, de á na 

yeini á ke tei á tɔɡe chwei selo balo na yeiri Wɛ to na laɡe se ba taa tɔɡe to. Abam 

déem yeini á ke wo-diɡiru kikia yalo na tɔɡe ka-laɡa to, de wo-zɔɔna yalo maama á 

fera na zoore to. Á déem maa ye sa-nyɔra, ye á ye nɔn-kwollu á nyɔ sana á buɡa. Á 

maa kwori á tɔɡe jwona kaanem na ye totoŋ-zɔɔne to. 4 Ko daare leile konto, á daa ba 

tɔɡe de balo na yeiri Wɛ to, de ba na ke wo-zɔɔna kikia konto dwoŋi to. Ko ma ke-ba 

yaau, pa se ba jeɡe á yere ba chɔɡa. 5 Banto nam wó ba ba zeɡe Wɛ yiɡa ne, se ba tole 

ba kwora ba bere‑o. Wonto nam ti o yiɡa se o di nabiina taane, ko ná maŋe ko ye balo 

na ŋwe to de balo na teɡe to maama de. 6 Ko ye konto ŋwaane mo ba déem tɔɔle Wɛ 

kwor-ywoŋa kam ba bere balo na teɡe to de. Banto yera yam mo teɡa, nenɛɛne 

nabiina maama na jeɡe se ba te ba wɛleera ŋwaane tei to. Ba nam na niɡi Wɛ kwora 

kam to, ko ye se ba jworru tem laam mo wane te na ŋwea, ne Wɛ ŋwe-doŋa kam na ye 

tei to.  
7 Loɡo baŋa de ko wonnu maama laam laɡe te kweeli. Nam fɔɡe-na á che á boboŋa 

se á ta‑á jeɡe jawala de á na lwoori Wɛ tei to. 8 Ta‑á swoi-na daane de á wo maama.* 

Konto tiini ko ye wo-chɛɔ ko pa abam, kolo ŋwaane á ná jeɡe da-swono, ko wó pa se á 

wɛleera dedɛ saare á boboŋa ne. 9 Ta‑á jeeri-na á dwonna á sam ne lanyerane, se á yé 

ta‑á poone daane. 10 Abam dedoa dedoa mo nɛ zeinim Wɛ tei ne, se á ta‑á ma‑á woli 

daane, ne o na pɛ se á ta‑á ye tei to. Abam maama jeɡe se á ta‑á ke á dwonna zaane, 

ne Wɛ na ke abam zaane tei to. 11 Abam wolo Wɛ na pɛ se o taa ŋɔɔne o bere nɔɔna to 

jeɡe se o taa ŋɔɔne Wɛ kwora kam chekke mo. Wolo Wɛ na pɛ se o taa toŋe o woli o 

dwonna to de jeɡe se o taa mae dam delo Wɛ na pɛ‑o to o maa toŋa. Konto maama wó 

pa se nɔɔna tɔɡe Yezu Krista ŋwaane ba pa Wɛ zula. Wonto nam mo maŋe se o jwoŋi 

zula de dam maŋa maama se ko taa vei wuu. Ameena.  

Dé yaara yam kuri na ye tei to  

12 A badwoŋ-swonnu bam, chanɛɛre na wora de daane abam to, de tu se de maŋe 

abam de nii mo. Á nam yé pa se ko sɔɔre abam yera, nenɛɛne ko ye wo-kenkaɡele mo 

tei. 13 Abam na tɔɡe de Yezu Krista á na o yaara yam dwoŋi to, se á ta‑á jeɡe wopwolo 

ko ŋwaane. Konto to, Yezu Krista ná jwoori o ba ye o nenɔŋ-fɔrɔ kom bere jaja, á 

wopwolo kom laam wó tiini ko ɡaale.* 14 Nɔɔna nam ná yaale abam á na ye Yezu 

Krista nyem to ŋwaane, á jeɡe yu-ywoŋo mo, kolo ŋwaane Wɛ Sin-laao kom na jeɡe 

nenɔŋ-fɔrɔ to wo abam tei ne.* 15 Abam wolo ná nɛ yaara, se ko yé taa ye o na ye 

nɔn-ɡoro, naa ŋweeno, naa wo-lwan-keiru dwi maama, naa bebare-nyem to ŋwaane. 
16 Abam wolo nam ná yaare o na ye Yezu Krista nyem to ŋwaane, kotu yé pa chaveera 

taa jeɡe‑o ko ŋwaane. Konto tu nam jeɡe se o pa Wɛ zula, de nɔɔna na bwoi‑o we 

Krista bu to.  
17 Maŋa kam yia Wɛ na wó bobo se o di nabiina taane to. Ko maa ye o tete nɔn-bia 

bam baŋa ne mo o laɡe o bobo. Ko na wó bobo debam tei ne to, ko wó taa ye tetɛ mo 

de balo bam na ve Wɛ kwor-ywoŋa kam to? Ko ná tu ko kweeli, ko bá taa chamma ba 

tei ne na? 18 Ko popone Wɛ tɔnɔ kom ne we:  

“Nɔn-ŋona ná laɡe ba na verem,  

ko wó chɛ mo.  

Konto to, ko ná ye wɛle-keira,  

ko wó ke-ba tɛ mo?”*  
19 Ko ná ye balo na nɛ yaara, ne Wɛ boboŋa na laɡe se ko ke-ba tei to, banto jeɡe se 

ba taa ke keim-laaro mo, ye ba ke ba tete ba Keiru Wɛ jeŋa ne, o na zeɡe o cheɡa 

wone to ŋwaane.  

5 

Wɛ nɔn-kɔɡɔ kom taane  

1 A laɡe a ta woŋo de abam balo na ye Yezu kɔɡɔ kom nakwa to. Amo de ye abam 

dwoŋi nakwe mo. Amo yi déem nɛ Yezu Krista na yaare ye o daare o te tei to, ye a 

laam bere nɔɔna o cheɡa kam. Amo wó tɔɡe a vo a na paare o tei ne, o na wó ba o 

veere-de jaja to. 2 Amo nam kwoori abam balo na ye nakwa to, se á ta‑á nii Wɛ 

nɔn-kɔɡɔ kolo o na ke á jeŋa ne to baŋa ne, ne nayera na nii ba pei baŋa ne tei to.* Ko 

nam dae fefeo ŋwaane mo á jeɡe se á ta‑á nii-ba konto, se ko ye á boboŋa na tɔɡe 

totoŋe dem, ne Wɛ na laɡe tei to mo. Ko dae se á ta‑á toŋe sabu-laɡa ŋwaane. Á nam 

pa ko taa ye á yiɡa na wo totoŋe dem wone to ŋwaane. 3 Á yé ta‑á bɛɛse balo á na jeɡe 

á nii to, se á nam ta‑á ke keim-laaro se ba wane ba taa lwoni á totoŋ-naɡa na ye tei to. 
4 Konto to, abam Nayero-pɛ wom ná jwoori o ba se nabiina na‑o, o laam wó pa á jwoŋi 

pɛɛre delo lam na bá fɔɡe de ti ye de jeɡe nenɔŋa se á ma á ke teera lanyerane.  
5 Ko woli da, abam balo na ye nɔn-donno to jeɡe se á ta‑á sɛ á pa á nakwa bam mo. 

Ko nam maŋe se abam maama ta‑á tu á tete mo á pa daane, se á ta‑á wae á woli 

daane. Kokuri ko popone we:  

“Wɛ vae balo na pae ba tete kamunni to,  

ye o zaane wo balo na tu ba tete to yuu ne.”*  
6 Konto ŋwaane, ta‑á tu-na á tete, se á ke á tete Wɛ dam-fɔrɔ kom jeŋa ne, se wonto 

maŋa kam ná tu ka yi, o laam wó zeiŋi abam pa á na zula.* 7 Lwia yalo maama na jeɡe 

abam to, se á kwei-ya á pa Wɛ, se wonto mo nii abam baŋa ne.  
8 Ta‑á yei á tete ni ne, se á fɔɡe á che á tete. Abam dono setaana pɛ kare o laɡe 

chwoŋa se o chɔɡe abam, nenɛɛne kana na jeɡe nywoŋo ye ko kare ko laɡe varem se 

ko zi ko di tei to.* 9 Nam fɔɡe á che á tete se á ve‑o, de á na yɔɔre á jeɡe wo-dedoa de 

Wɛ tei to. Kokuri, á yei we yaara yam konto dwoŋi mo maŋe ya daane á nu-bia bam 

loɡo baŋa jei maama ne. 10 Abam nam ná yaare ye ko ná ke fenfee, Wɛ laam wó fɔɡe o 

kwɛ abam. Wonto jeɡe zaane delo maama na zeini nabiina to, ye o kuri abam se á tɔɡe 

á ta‑á jeɡe paare o tei ne se ko ta vei wuu, á na me de Yezu Krista to ŋwaane. O maa 

wó fɔɡe abam de dam se á ta‑á zeɡe lanyerane. 11 Wɛ jeɡe dam maŋa maama se ko taa 

vei wuu. Ameena.  
 

12 Amo na popone tɔnɔ kom a pa abam to, ko ye Silas mo woli-ne. Wonto maa ye dé 

nu-bu wolo amo na yei o wo to.* Amo popone taane dento fenfee mo se a ma pa abam 

na baare, se a daare a pa á lɔre we, cheɡa kalo á na sɛ to mo zeɡe Wɛ zaane delo na ye 

chekke to baŋa ne. Nam fɔɡe-na á ta‑á jeɡe cheɡa kam konto.  
13 Wɛ kɔɡɔ kolo na wo Babilona ne ye Wɛ kuri-ba se á ta‑á ye nu-bia daane to jɔɔne 

abam.* Maake wolo na ye amo bu Wɛ chwoŋa kam ŋwaane to de jɔɔne abam. 14 Á ná 

jeeri daane, se á ta‑á kukwori daane de swono.  

Abam balo maama na ye Yezu Krista nyem to, Wɛ wó pa abam yazura.  

 

 

 

 

Tɔnɔ kolo  

Piita  
na popone o ke telei to  



Tɔnɔ kolo  

Piita  

na popone o ke telei to  
Piita popone tɔnɔ konto se ko woli Krista bia se ba fɔɡe ba taa tɔɡe Baŋa Wɛ de Yezu Krista 

cheɡa kam mo. Cheɡa kam konto nam nwoŋi nɔɔna balo déem na niɡi Yezu bera yam maŋa kalo 

o na wo teɡa baŋa ne to tei ne mo. Piita maa tɛ taane o chɔɡe balo na kare ba bere vwa bera 

yalo na jaane bwoorim kikia ya ba to. O laam ma pa ko veere we Yezu wó seene o jwoori o ba 

maŋa kalo tete ne Wɛ boboŋa na wó ja to mo. Wɛ nam laɡe se nɔɔna maama na chwoŋa ba pipiri 

ba yaɡe ba wɛleera yam kikia mo, se ba yé na chɔɡem Yezu tutuuri dem maŋa kam ne.  

1 
1 Amo Simon Piita mo popone tɔnɔ konto. Amo ye Yezu Krista kabaa mo, ye a kwori 

a ye o totoŋa nakwe. Amo popone a pa abam balo Wɛ na pɛ se á jeɡe wo-dedoa de 

Yezu Krista, ko maŋe de debam de na jeɡe tei ye ko jeɡe lonne ko pae debam to. 

Wonto mo ye debam Tu Wɛ, ye o ta ye debam Vereno. O na yɔɔre o zeɡe o cheɡa 

wone to mo pɛ dé sɛ‑o konto.  
2 Wɛ wó pa abam zaane de yazura se ko ɡaale, de á na tu á lɔre o cheɡa kam, ye á ta 

kwori á lɔre dé Teiru Yezu cheɡa kam to.  

Wɛ na bwoŋi debam se dé taa tɔɡe‑o tei to  

3 Yezu Krista tɔɡe Wɛ dam ŋwaane o pa debam woŋo kolo maama na wó fɔɡe dé 

ŋwe-doŋa kam dedaane dé Wɛ chwoŋa tɔɡem to. O fɔɡem dem konto tɔɡe dé na tu dé 

lɔre Baŋa Wɛ cheɡa kam tei to. Wonto maa ye wolo na bwoŋi debam se dé tɔɡe dé na 

o tete nenɔŋ-fɔrɔ de o zaane dem to mo. 4 O ma tɔɡe o zeinim dem konto baŋa ne mo o 

pa debam wo-laaro telo na tiini te jeɡe kuri ye o pwooli se o kwei-te o pa debam to. O 

zeini abam konto se o pa á wane á lu loɡo baŋa wo-zɔɔna yalo na soɡe nɔɔna boboŋa 

pa ya chɔɡe to wone, se á daare á ta‑á jeɡe Wɛ ŋwea kam á bochara ne.  
5 Konto ŋwaane, kwaane-na lanyerane se á pa nɔn-ŋonne tɔɡe de woli de á wo-dedoa 

kam á na maŋe á jeɡe to,  

se á woli yeino á nɔn-ŋonne dem wone,  



6 se á woli ban-peno á yeino kom wone,  

se á woli pu-dɛa á ban-peno kom wone,  

se á pa Wɛ kɔrɔ woli de á pu-dɛa kam,  
7 se á daare á ta‑á jeɡe á nu-bia ŋwaŋa  

á woli de á Wɛ kɔrɔ kom,  

se á daare á ta‑á jeɡe nɔɔna swono  

á woli á na jeɡe da-ŋwaŋa to wone.  
8 Abam ná seene á jeɡe wo-laaro tem konto se te ɡaale, te wó che abam se á yé ta‑á ye 

jawɔre-nyena. Te ta pae á dae kafɛ Wɛ chwoŋa wone de á na tu á lɔre dé Teiru Yezu 

Krista cheɡa kam to. 9 Wo-laaro tem konto nam ná tera nɔɔno wolo tei ne, konto tu 

ware o lɔre Wɛ cheɡa kam, nenɛɛne nɔɔno wolo yia na ba nae chekke to. O ma swei 

we, o déem na ke wɛleera yalo to maŋe ya saare.  
10 Konto ŋwaane, a nu-bia bam, Wɛ na bwoŋi abam se á ba á ta‑á tɔɡe‑o to, seene-na 

á yia se á kwaane se ko pa á na tɔɡe‑o tei to tiini ko ja kuri lanyerane. Á ná kwaane á 

ke konto dwoŋi, á daa bá sa Wɛ chwoŋa wone. 11 Ko woli da, Wɛ wó tɔɡe o zaane dem 

ŋwaane o yaɡe chwoŋa o pa abam se á na jeiŋa jei Yezu Krista paare dem wone. 

Wonto maa ye dé Teiru de dé Vereno, ye o paare dem ba jeɡe kweelim maŋa de maŋa.  
12 Mo kokuri amo boŋe se a taa pae abam ta‑á ɡuli wo-laaro tem konto ɡula maŋa 

maama. Abam nam maŋe á yei-te, ye á seene á tɔɡe cheɡa kalo á na lɔre to. 13 Amo 

nam boŋe we ko lana se, amo ta ná wora loɡo baŋa ne, se a taa ɡuli abam konto 

dwoŋi, se ko pa á ta‑á jeɡe te jawala. 14 Amo yei we ko bá dáane ye a te, nenɛɛne dé 

Teiru Yezu Krista na pɛ a lɔre tei to. 15 Amo nam wó kwaane a ke woŋo kolo na wó pa 

se á ta‑á wae á ɡuli wonnu tem konto ɡula maŋa maama ye amo daa bá taa wora loɡo 

baŋa ne.  

Dé na lɔre Yezu cheɡa kam tei to  

16 Debam déem pɛ se á lɔre cheɡa kalo na vei dé Teiru Yezu dam dem seeni de o 

tutuuri dem seeni to. Dé na pɛ se á lɔre o cheɡa kam konto to, ko dae sensɔle mo dé 

mɛ dé bere abam, ne nɔɔna na mae ba tete swa ba bere tei to. Debam tete yi nam mo 

nɛ Yezu na jeɡe Wɛ paare dem chekke to. 17 Dé ma na o na jwoŋi zula dé Kwo Wɛ tei 

ne maŋa kalo kwora na ŋɔɔne Baŋa Wɛ paare jeiɡa kam ne ka ta ded‑o ka we:  



“Amo Bu mo tento ye a swoi‑o.  

O kikia su amo yi.”*  
18 Debam tete niɡi kwora kam konto na ŋɔɔne telaao ne ka ba debam tei, maŋa kalo 

debam de Yezu déem na wo peo kolo Wɛ na pɔɔre o pa o tete to yuu ne.  
19 Ko woli da, dé yɔɔre dé yei we, taane delo Wɛ sampwori sem na bere faŋa faŋa to 

seene de ye cheɡa de dwoi maama. Ko maŋe se á ta‑á maane á nii Wɛ tɔnɔ berem dem 

na ye tei ye de nye de kanea ba na tɔre ba zeɡe lim jei ne ye ka pae pwooni to mo. 

Berem dem konto wó woli nɔɔna se ko vo ko yi te-pora ye dé Teiru wom jwoori o ba. 

Wonto pwooni dem laam wó ba de taa wo á bochara ne, ne naŋɔɡɔ na fuŋi te-pora ne 

tei to. 20 Kolo na ye wo-chɛɔ se á ta‑á yei to mo tento: Nɔɔna déem na pɛ se Wɛ kwora 

kam ba ka lɔre jaja ye ba taane dem popone Wɛ tɔnɔ kom ne to, ko dae we ba tete mo 

bere Wɛ cheɡa kam konto. 21 Kokuri, ko ná ye Wɛ kwora kam na tu ka lɔre tei to, 

konto déem wo tɔɡe de nabiina boboŋa na laɡe tei. Ko nam ye Wɛ Sin-laao kom mo 

zeini nɔɔna pa ba wae ba ŋɔɔne Wɛ tete kwora kam.  

2 

Vwa berena taane  

1 Faŋa faŋa to nɔɔna déem mo wora Wɛ nɔɔna bam wone ba na bere we ba ye Wɛ 

sampwori ye ba dae. Abam de wone berena wó taa wora ye ba ba jeɡe cheɡa. Banto 

wó ŋɔ ba zo abam wone ye ba ke swa ba bere berem delo na dae Wɛ nyem ye de 

chɔɡe nɔɔna to. Banto maa yeini ba ve ba Yuu-tu Yezu, ye o ye wolo na ŋwe ba 

wɛleera jene to mo. Konto ŋwaane ba kikia yam wó pa se Wɛ chɔɡe-ba lela. 2 Nɔɔna 

dedɛ nam wó sɛ ba na bere kolo to, ye ba daare ba ke ba wo-diɡiru kikia yam dwoŋi. 

Ba na ke wonnu telo to wó pa se nɔɔna taa yaale Wɛ berem delo na ye cheɡa to. 
3 Ni-ɡane-nyena bam konto na ye nɔn-kwollu to, ba wó kwaane se ba na nyɔɔre abam 

baŋa ne de ba na jeɡe taane delo na ye tusim yerane to ba bere abam. Faŋa faŋa to, 

Wɛ maŋe o ti o yiɡa se o di banto taane, ye waarem wó ba ba baŋa lela.  
4 Ko nam ná ye malese selo déem na tusi to, Wɛ wo duri se ŋwaŋa. O nam de-se o 

yaɡe te-seŋa ne mo. O ma pe-se bɔɔna wone mɛ na ye lim yerane to, se se taa wora taa 

se ko taa vei o borem dɛ dem o na wó chɔɡe-se to. 5 Ko woli da, ko ná ye loɡo baŋa 

déem na ye tei faŋa faŋa ye nɔɔna ve Wɛ to, Wɛ déem wo duri banto ŋwaŋa. Ko maa 

ye Noah yerane mo Wɛ jwoŋi o ŋwea, ko woli de o diɡa tiina barepɛ bam, de wonto 

na tɔɔle Wɛ cheɡa kam o bere nɔɔna tei to. Wɛ ma daare o chɔɡe balo na ve o ni to, ye 

o pa se doa tiini ka ne ka lim loɡo kom ye ba maama nyɔ na ba te.*  
6 Ko daa ta ná ye nɔɔna balo déem na zoore Sodom de Gomora ne to, Wɛ pɛ se mini 

di ba jei sem de daare tentwarem yerane, se ko bere we ba ba jeɡe bora. O chɔɡe-ba 

konto se ko taa ye maana mo ko pae balo maama na boŋe se ba ve o ni to.* 7 O ma 

daare o vere Lot ba wone o yaɡe. Wonto déem mo sɛ Wɛ cheɡa kam ye o wo tiini ko 

chɔɡe de puseŋ-nyena na ke wo-diɡiru kikia tei to. 8 O na ye nɔn-ŋom ye o zoore de-ba 

to, o ma na ba keim-lwanno tem maama ye o ta kwori o ni ba ni-botare sem. Ko maa 

tiini ko jeɡe o boboŋa ko daana de ba na toŋe ba chɔɡe Wɛ nia yam tei to.  
9 Ko maama bere we, Baŋa Wɛ wae o jwoŋi balo na sɛ‑o to o yaɡe se ba yé na cham 

delo na maŋe-ba to. Ko nam ná ye balo na ve‑o to, o wae o peene-ba de waarem se ko 

vo ko yi o borem dɛ dem o na wó chɔɡe-ba de wone to. 10 Ko ta ná ye balo yera na 

maŋe de wo-zɔɔna kikia, de balo na ba kɔre nɔɔn-nɔɔno dam to, Wɛ wó waare banto 

ko ja ɡaale.  

Ni-ɡane-nyena bam na wo á wone to de ye konto mo. Ba ba kɔre chaveera ye ba ta 

ba neɡe nɔɔn-nɔɔno. Ba maa yeini ba ŋɔɔne ba yaale dedɛɛra balo na jeɡe paare Wɛ tei 

ne to. 11 Wɛ malese sem tete nam jeɡe dam se dwoi ni-ɡane-nyena bam, ye se nam ba 

sɛ se ŋɔɔne se yaale wɛyuu dedɛɛra bam dé Teiru wom yiɡa ne. 12 Ni-ɡane-nyena bam 

nam yeini ba ŋɔɔne ba yaale woŋo kolo maama ba na yeiri ko kuri to mo. Ba na ke 

wo-yɔɔro telo to, ba maa nye de ɡa-vara mo ye ba ba jeɡe boboŋa. Ba na loɡe-ba to, 

ko ye se nɔɔna ja-ba ba ɡo mo. Nɔɔna bam konto wó na chɔɡem ne ɡa-vara bam tei. 
13 Wɛ wó chɔɡe-ba se ko maŋe de ba tete na chɔɡe nɔɔna tei to. Wonnu telo na pae se 

ba na ywoni to mo ye kachaare kikia yalo ba na paale ba ke jaja to. Ba maa tɔɡe de 

abam ba di wodiu kolo á na yeini á la daane se á di to, ye ba ɡane abam de ba na ke 

kachaare kikia á wone to. Ba na ye nɔn-diɡiru to ma pae se ba chɔɡe abam lam, 

nenɛɛne sambinnu na dwei wo-napwoŋo tei to. 14 Banto yi maa sui ka-laɡa yerane mo. 

Ba maa ba jeɡe siu de wo-balwaaro kikia, ye ba soɡe balo boboŋa na bwona to se ba 

de tusa. Ba maa ye nɔn-kwollu ye ba me de konto. Wɛ wó sɔɔle lwarem o yaɡe ba yuu 

ne. 15 Banto ma tusi ye ba daare ba ve chwo-laao tɔɡem. Ba maa ke kikia yalo dwoŋi 

Beyora bu Balaam déem na ke to. O yi déem ma su nyɔɔre delo o na wó na o 

keim-balwaaro tem baŋa ne to. 16 O na ve Wɛ ni to, Wɛ ma bwɛ‑o. Wɛ ma pa se varem 

na ba ŋɔɔne to mo ŋɔɔne de nabiinu kwora. O tete bonaɡa mo ŋɔɔne ka bwɛ‑o konto, 

se ko che Wɛ sampwora kam de jworim delo o na boŋe se o ke to.*  
17 Nɔɔna bam konto maa ba jeɡe nyɔɔre, ne buli-yi delo na na ba buri tei to mo. Ba ta 

maa nye de kunkwonnu telo vo-fɔrɔ na kale pa te jaɡe to. Wɛ maa jeɡe jei selo na tiini 

se ye lim yerane to se o ke-ba da. 18 Ba maa tiini ba ŋɔɔne wo-kenkaɡela yalo na ba 

jeɡe bu to. Ba maa yeini ba soɡe balo na bobo se ba pɔɔre ba tete de nɔɔna balo na 

tɔɡe tusim to. Ba maa mae wo-zɔɔna yalo nabiina yera na laɡe to mo ba soɡe-ba se ba 

ke wo-diɡiru kikia. 19 Ba maa bere we kolokolo tera ko na wó che ba yiɡa. Balo tete na 

bere konto to nam nye de kabɛ mo, ba totoŋ-zɔɔna yam na wane-ba to ŋwaane. 

Kokuri, woŋo kolo maama na tu nɔɔno baŋa ko wane‑o to mo pae o ye kabaa ko tei 

ne. 20 Nɔɔna ná tu ba lɔre Yezu Krista wolo na ye debam Teiru de de Vereno to cheɡa 

kam, ko wó pa se ba lu loɡo baŋa wo-zɔɔna yam wone. Ba laam ná pipiri ba sɛ-ya ye 

ya jwoori ya wane-ba, ko kweelim jei ne ko wó taa ye lɛɛro mo ko pa banto se ko 

dwoni boboa kam ne. 21 Kolo ŋwaane, ba ya ná wo lɔre Wɛ cheɡa tɔɡem chwoŋa kam, 

ko ya wó taa lana ko pa-ba ko dwoi ba ná tu ba lɔre-ka ye ba laam pipiri ba za ba 

boboŋa de Wɛ ni delo o na pɛ-ba se ba taa tɔɡe to. 22 Ko na ke banto tei to nye de 

sinseira kadwoŋi ye ka bere cheɡa ka we:  

“Kukura jwoori ka di ka tetwanno.”*  

Sinseira kadwoŋi ta we:  

“Nmo ná jaane teiri n swɛ de yera,  

de nam ta wó jwoori de bibili bworu wone mo.”  

3 

Dé Teiru wom tutuuri dem taane  

1 Amo badwoŋ-swonnu bam, tɔnɔ konto amo na popone a pa abam to laam ke telei 

mo. Twanno tem maama wone amo kwaane se a ɡuli abam de Wɛ cheɡa kam, se ko 

pa á ta‑á jeɡe boboŋ-laaro. 2 Ko maa ye se á ɡuli faŋa faŋa Wɛ sampwori sem na maŋe 

ba bere taane delo to ɡula, se á daare á ɡuli dé Teiru Yezu na ye dé Vereno to ni dem, 

ne o na pɛ o totoŋa nakwa badwonna ba ba bere abam tei to.  
3 Kolo na ye wo-chɛɔ se á ta‑á yei to mo tento: Loɡo baŋa kweelim da yam ne nɔɔna 

badwonna wó taa wora ba na yaale Wɛ cheɡa kam.* Banto wó taa tɔɡe wo-yɔɔro telo 

ba tete boboŋa na laɡe to mo, ye ba jeɡe abam ba mɔna ba we, 4 “Wɛ pwooli we o Bu 

wom ta wó jwoori o ba loɡo baŋa. O nam ta wo tu. Bɛ mo kea ye o dáane konto? Dé 

kwoa maŋe ba te, ye wonnu maama ta ye te na maŋe te ye tei ye Wɛ bobo o ke loɡo 

baŋa to mo.”  
5 Ba nam na tɛ konto to ye ba paale ba swei we, Wɛ déem maŋe o chɔɡe faŋa faŋa 

loɡo kom mo. Ba swei we wɛyuu de teɡa baŋa maŋe te wora faŋa faŋa ye Wɛ ni dem 

mo pɛ te wora konto. Ko ye na mo Wɛ déem mɛ o ke loɡo baŋa, ye o daare o tɔɡe na 

bam ŋwaane mo o pa loɡo kom wora. 6 Ko ta maa ye na mo Wɛ déem mɛ o chɔɡe faŋa 

faŋa loɡo kom, de o na pɛ se doa ne ka lini-ko to. 7 Ko ta ye Wɛ ni dem konto mo pae 

wɛyuu de teɡa baŋa wora de zem maama, ye Wɛ nii te baŋa ne se ko taa vei maŋa 

kam o na wó pa se mini chɔɡe-te to. Konto maa wó taa ye dɛ dem Wɛ na wó di 

nabiina taane se o daare o chɔɡe balo na ve‑o to mo.  
8 A badwoŋ-swonnu bam, yé zaŋe-na á swei woŋo konto ni ne we, ko ná ye Baŋa Wɛ, 

dɛ dedwe de bena moro maama ye bedwe mo wonto tei ne. Bena moro maa ye dɛ 

dedoa mo Wɛ tei ne.* 9 Nɔɔna badaara boŋe we dé Teiru wom dáane ye o wo tu. Wɛ 

nam ba wuura de o na pwooli se o ke kolo to. O nam peene o bane mo de abam, kolo 

ŋwaane o ba laɡe se nɔɔn-nɔɔno na chɔɡem, ye o laɡe se nɔɔna maama mo na chwoŋa 

ba leiri ba wo de ba tusim kikia yam.* 10 Dé Teiru Yezu tutuuri dɛ dem nam wó pɔpɔ 

de ba mo, ne ŋweeno na yeini o pɔpɔ o ba to.* Dɛ dem konto ne wura dedɛ wó taa 

wora wɛyuu ne, ye wɛyuu kom ba ko jei maama. Ko daare mini mo wó di wonnu telo 

woŋo maama kuri na nwoŋi da to de ja chɔɡe, pa se loɡo baŋa de ko wonnu tem 

maama daa bá taa wora.  
11 Wonnu tento maama na laɡe te ba te chɔɡe konto to, ko maŋe se abam ta‑á ye tɛ 

mo leile? Abam jeɡe se á ta‑á kɔre Wɛ mo ye á daare á tɔɡe o boboŋa yam á ŋwea 

wone. 12 Abam nam na cheiɡi dɛ dem Wɛ na wó pa se Yezu jwoori o ba to, se á 

kwaane á ta‑á ke kolo na wó pa se dɛ dem ba lela to. Dɛ dem konto ná yia, mini mo 

wó di wɛyuu wonnu maama de ja chɔɡe, pa se woŋo maama de ko kuri lone ye te 

nyeene te chɔɡe. 13 Debam nam jeɡe teena se dé na wo-donno telo Wɛ na pwooli se o 

ke to. Tento maa ye wɛyuu de teɡa baŋa o na wó fɔɡe o ke to mo, ye cheɡa kam wó 

yɔɔre ka taa toŋa jei sem konto ne.*  
14 Konto ŋwaane a badwoŋ-swonnu bam, á na wora á cheiɡi wonnu tem konto se te 

ba te ke to, se á seene á yia á pa á bochara tiini ya taa lana de Wɛ, se ko yé pa o na 

tusim á tei ne. Konto to, dɛ dem ná yia, kolokolo bá taa wora ko na wó che abam de 

Wɛ daane. 15 Dé Teiru wom nam na peene o bane se ko dáane to, se á pa ko taa ye 

chwoŋa kalo o na laɡe o ma o jwoŋi abam o yaɡe to. Debam nu-bu-swono Pɔɔl maŋe o 

popone konto dwoŋi mo o pa abam, ne Wɛ na zeini‑o de boboŋ-dɛɛra tei to. 16 O na 

popone twanno telo maama ye o bere wonnu tento cheɡa kam to, o yeini o tɛ konto 

dwoŋi te wone. Wonnu tedwonna o na popone to nam dana se nɔɔna wane ba ni te 

kuri, pa se balo boboŋa na bwona ye ba yeiri Wɛ cheɡa kam lanyerane to maa jeɡe o 

berem dem konto ba pipira. Banto maa yeini ba pipiri Wɛ tɔnɔ jei sedaara de na bere 

kolo to, pa se chɔɡem ba ba tete ŋwea wone.  
17 Ko nam ná ye abam, a badwoŋ-swonnu bam, á maŋe á yei ko na wó ba ko taa ye 

tei to. Konto ŋwaane, ta‑á cho-na á tete se á yé pa puseŋ-nyena na chwoŋa ba de abam 

ba tusim dem wone, se ko wó pa á daa ba jeɡe zeɡa jei Wɛ cheɡa kam seeni. 18 Abam 

nɛ fɔɡem de Yezu Krista zaane dem ye á lɔre o cheɡa kam lanyerane. Nam pa-na se á 

boboŋa kweere konto baŋa ne.  

Yezu Krista maa ye debam Teiru de dé Vereno. Wonto maŋe de teem leile konto se 

ko taa vei wuu. Ameena.  

 

 

 

 

Da-yiɡa tɔnɔ kolo  

Jɔn  
na popone to  



Da-yiɡa tɔnɔ kolo  

Jɔn  

na popone to  
Jɔn déem ye Yezu tontoŋena bam dedoa mo ye o popone Wɛ kwor-ywoŋa tɔnɔ de o woli da. O 

nɛ Yezu ŋwea na ye tei de o déem na jeɡe nɔɔna o bere tei to. O nam popone tɔnɔ konto se ko 

woli Krista bia se ba totoŋ-naɡa kam bere we ba seene ba ye Yezu nɔɔna ye ba tɔɡe o bera yam 

mo. Ko ná ye vwa bera yalo na tɛ we, dé ná ye Wɛ nyem, ko ba fe dé kikia na ye tei to, dé ba 

jeɡe se dé pa ya ja debam ya ywori. Yezu tete déem jiɡi nabiinu mo o ba o zoore de nabiina, ye 

dé jeɡe se dé tɔɡe wonto nɛ-bwora mo, pa se dé taa vei pwooni delo Wɛ na tiŋi o pa debam to 

wone, ye dé ta daare dé taa swoi daane.  

1 

Ŋwea Botara  

1 Debam popone tɔnɔ konto se dé pa á lɔre wolo na maŋe o wora boboa ne to. Debam 

nam seene dé ni o kwora mo, ye dé kwori dé na o yibia. Dé fɔɡe dé nii‑o ye dé tiini dé 

me ded‑o. Ko ye ŋwea botara taane mo dé laɡe dé ta.* 2 Ŋwea kam konto nam tu ka ba 

ka nae de yia. Dé ma na-ka, ye dé laɡe dé maŋe ka na ye tei to dé bere abam. Wɛ 

ŋwe-doŋa kalo na ba ti to taane mo dé laɡe dé ta. Ŋwea kam konto ya wo debam Kwo 

Wɛ tei ne mo, ye o laam pa se dé ba dé lɔre-ka. 3 Dé na nɛ kolo ye dé kwori dé ni to 

mo dé laɡe dé ta dé bere abam, se ko pa abam wane á me de debam. Debam nam me 

de dé Kwo Wɛ de o Bu Yezu Krista.  
4 Dé popone wonnu tem konto dé bere abam, se ko pa dé tiini dé di ywoni abam 

ŋwaane.  

Baŋa Wɛ ye pwooni tu  

5 Kwora kam dé na niɡi Wɛ Bu Yezu ni ne ye dé laɡe dé ta dé bere abam to mo tento: 

Baŋa Wɛ ye pwooni yerane mo, ye lim tera o wone de fenfee de. 6 Dé ná tɛ dé we, dé 

me ded‑o, ye dé ta ná wo lim wone dé beera, ko bere we dé fɔ vwa mo, ye dé kikia ba 

tɔɡe cheɡa chwoŋa kam. 7 Ko daare dé ná jeɡe dé ŋwea dé wo pwooni wone, ne Wɛ na 

wo pwooni wone tei to, konto wó pa debam maama me daane, ye Wɛ wó saare dé 

wɛleera maama o Bu Yezu toone jana bam ŋwaane.  
8 Dé nam ná tɛ dé we, dé ba jeɡe wɛleera, dé ɡane dé tete, ye cheɡa tera dé tei ne. 

9 Dé nam ná sɛ dé ŋɔɔne dé wɛleera yam dé bere Wɛ ye dé chuli-ya, o laam wó yaɡe-ya 

o ma chɛ debam, ye o daare o saare dé tusim kikia maama, o na zeɡe o cheɡa wone ye 

o ba kwane o ni to ŋwaane. 10 Ko daare, dé ná tɛ dé we, dé wo ke wɛleere, dé pae se 

Wɛ mo ye vwa-nyem. Ko bere we dé seene dé wo jwoŋi o ni taane dem dé ke dé 

boboŋa ne.*  

2 

Yezu zeɡe nabiina de Wɛ laŋa ne  

1 A bia bam, amo popone tɔnɔ konto a pa abam se á yé ta‑á ke wɛleere mo. Debam 

wolo nam ná ke wɛleere, dé jeɡe wolo na wó zeɡe debam de dé Kwo Wɛ laŋa ne o 

fɔɡe debam to. Wonto mo ye Yezu Krista na yɔɔre o ye cheɡa tu to.* 2 Wonto toone 

dem ŋwaane mo Wɛ saare debam wɛleera, ye ko nam dae debam wɛleera yerane, se 

ko ye de loɡo baŋa nɔɔna maama wɛleera mo.  
3 Dé na wó ke tei se dé lɔre we dé seene dé me de Wɛ to ye dé ná sɛ dé tɔɡe o nia mo. 

4 Nɔɔno nam ná tɛ o we omo yei Wɛ, ye o ná ba toŋe o tɔɡe Wɛ nia yam, konto tu ye 

vwa-nyem mo, ye cheɡa tera o tei ne. 5 Ko daare nɔɔno wolo nam ná sɛ Wɛ ni taane, 

konto tu ye wolo na tiini o bere Wɛ swono kom chekke to mo. Dé ná tɔɡe Wɛ nia tei to 

mo wó pa dé lɔre we, dé seene dé wo o jeŋa ne. 6 Nɔɔno wolo nam ná tɛ o we, o me de 

Wɛ, konto tu jeɡe se o taa tɔɡe Yezu nɛ-bwora na ye tei to mo.  

Wɛ ni-doore dem na bere tei to  

7 A badwoŋ-swonnu bam, ni delo amo na popone se a pa abam to dae ni-doore. Ni 

dem nam maŋe de ye ni-dwoori mo, ye de maŋe de wora abam tei ne boboa ne. Ni 

dem konto ye taane delo abam na maŋe á ni to mo. 8 Ko daare, de daa ta ye ni-doore 

mo, kolo ŋwaane Yezu mo pɛ de ji cheɡa, ye de kwori de ji cheɡa abam de tei ne. De 

maa nye de lim na wora de kɛa, ye pwooni delo na ye chekke to laam maa wora de 

nyea.*  
9 Nɔɔno wolo maama ná tɛ o we, omo wo pwooni wone de o ŋwea, ye o ta ná chuli o 

dwonna, konto tu ta wo lim wone mo de zem maama. 10 Ko daare nɔɔno wolo nam ná 

swoi o dwonna, konto tu mo zoore pwooni wone. Kolokolo tera ko na wó wane ko pa 

se o to tusim wone. 11 Nɔɔno wolo nam na chuli o dwonna to wo lim wone mo. O maa 

kare o beera lim dem wone, ye o yeiri o na wó vo mɛ to, kokuri lim dem mo pɛ se o 

yia daa ba nae.  
 

12 A bia bam, amo popone tɔnɔ kom a pa abam, se á lɔre we Wɛ yaɡe á wɛleera o ma 

chɛ abam Yezu yere ŋwaane.  
13 A kwoa bam, amo popone a pa abam, á na maŋe á yei wolo wom na maŋe o wora 

boboa ne to ŋwaane.  

Nɔn-donno tem, amo popone a pa abam, á na wane wo-lwanno tu setaane to 

ŋwaane.  
 

14 A bu-swonnu tem, amo popone a pa abam, kolo ŋwaane abam maŋe á yei dé Kwo 

Wɛ.  

A kwoa bam, amo popone a pa abam, á na maŋe á yei wolo wom na maŋe o wora 

boboa ne to ŋwaane.  

Nɔn-donno tem, amo popone a pa abam, abam na jeɡe pu-dɛa to ŋwaane. Á maa 

jeɡe Wɛ ni taane dem á boboŋa ne, ye á wane wo-lwanno tu setaane.  
 

15 Yé zaŋe-na á ta‑á swoi loɡo baŋa de ko wo-yɔɔro tem. Nɔɔno wolo ná swoi loɡo 

baŋa wo-yɔɔro tem, konto tu daa ba jeɡe dé Kwo Wɛ swono.* 16 Kolo ŋwaane loɡo 

baŋa wo-yɔɔro tem maama, ko ná ye nabiina fera na yeini ya zoore wo-zɔɔna yalo to, 

de nabiina yia na yeini ya su wonnu telo to, naa nabiina na maɡe ba nyɔɔna de ba 

jejeɡero tei to, tento maama dae dé Kwo Wɛ nyem, se te kuri nam nwoŋi loɡo baŋa ne 

mo. 17 Loɡo baŋa de ko wo-yɔɔro telo maama nabiina fera na zoore to laɡe te jei mo. 

Ko daare wolo nam na ke kolo Wɛ boboŋa na laɡe to wó taa wora taa, se ko taa vei 

wuu.  

Yezu Krista Dono wom taane  

18 A bia bam, loɡo baŋa kweelim da yam yi ya ti. Abam maŋe á ni we Yezu Krista 

Dono wom maa beena. Ko na ye tei to, Yezu dona dedɛ mo maŋe ba wora. Ko ma pa 

dé yei we da yam konto yi ya ti. 19 Dona bam konto pwɛ ba tete debam kɔɡɔ kom 

wone, ye ba maŋe ba dae debam kɔɡɔ kom nyem. Ba ya ná ye debam kɔɡɔ kom nyem, 

ba ya bá yaɡe debam tei. Ba nam na pwɛ ba tete konto to, ko bere lanyerane we banto 

wolowolo tɔɡe o dae debam kɔɡɔ kom nyem.  
20 Ko nam ná ye abam, á maŋe á na zeinim Wo-pwoŋo Tu wom tei ne, pa se á maama 

lɔre Wɛ cheɡa kam. 21 Konto to, amo na popone a pa abam to, ko dae we á na yeiri 

cheɡa kam to ŋwaane. Woŋo kolo ŋwaane a na popone to ye á na maŋe á yei kolo na 

ye cheɡa, ye á yei we vwa de cheɡa ba tɔɡe daane to mo.  
22 Ko nam ná ye wolo na seene o ye vwa-nyem to, o ye wolo na tɛ we, Yezu dae 

Vereno wolo Wɛ na toŋe to. Konto tu maa ye Yezu Krista dono mo, ye o ve dé Kwo Wɛ 

de o Bu wom de. 23 Wolo maama nam ná ve Wɛ Bu wom, o Kwo Wɛ de tere konto tu 

tei ne. Ko daare wolo maama ná bere we o sɛ Wɛ Bu wom, o Kwo Wɛ de wora konto 

tu tei ne.  
24 Ta‑á yei-na se á ta‑á tɔɡe berem delo á na maŋe á ni boboa ne to, se á fɔɡe á ta‑á 

jeɡe-de á boboŋa ne. Á ta ná yɔɔre á tɔɡe berem dem konto, ko wó pa se abam de Wɛ 

Bu wom me daane, de o Kwo Wɛ de. 25 Mo Wɛ Bu wom na pwooli se o pa debam kolo, 

ye ko ye Wɛ ŋwe-doŋa kalo na ba jeɡe kweelim to.  
26 Nii-na, amo popone wonnu tem konto a pa abam, se á wane á lɔŋe balo na laɡe ba 

ɡane abam to mo. 27 Ko nam ná ye abam, zeinim delo á na jwoŋi Wɛ Bu wom tei ne to 

ta wora abam tei ne. Á daa ba jeɡe se nɔɔn-nɔɔno zaŋe o bere abam á na wó tɔɡe 

cheɡa tei to. Wɛ Bu wom na zeini abam to, ko ye se á lɔre wonnu maama mo. O berem 

dem ye cheɡa mo ye de dae vwa. Konto to, me-na ded‑o, nenɛɛne o na bere abam se á 

ta‑á ye tei to.  
28 A bia bam, pa-na dé me de Wɛ Bu Yezu Krista. Konto mo dé wó na baare o yiɡa ne 



maŋa kam o na wó jwoori o nwoŋi nabiina yiɡa ne to, ye chaveera bá ja debam. 
29 Abam yei we wonto mo ye cheɡa tu, ye ko pa á lɔre we wolo maama kikia na tɔɡe 

cheɡa to seene o ye Wɛ bu mo.  

3 

Wɛ na pɛ se de ji o bia tei to  

1 Boŋe-na á nii dé Kwo Wɛ na tiini o swoi debam tei to. Ba ma debam ba bwoi we Wɛ 

bia. Dé nam seene dé ye konto mo.* Nɔɔna balo na ye loɡo baŋa nyem to yiɡa nam 

tera de debam, ba na yeiri Wɛ to ŋwaane.  
2 A badwoŋ-swonnu bam, debam laam ye Wɛ bia mo, ye dé ta wo lɔre jaja dé na wó 

taa ye tei to. Dé nam yei we, Yezu na wó jwoori o nwoŋi nabiina yiɡa ne maŋa kalo 

to,a dé wó ba dé taa nye ded‑o mo, dé na wó yɔɔre dé na o yibia to ŋwaane. 3 Wolo 

maama na daŋe o teena Wɛ baŋa ne tento dwoŋi to jeɡe se o che o tete de wo-diɡiru 

maama mo, nenɛɛne Yezu na ye tei ye o ba jeɡe diɡiru to.  
4 Wolo maama na yeini o ke wɛleera to paale o chɔɡe Wɛ ni dem mo. Wɛleera keim 

de Wɛ ni chɔɡem ye bedwe mo. 5 Abam yei we, Yezu déem na jiɡi nabiinu o ba loɡo 

baŋa to, ko ye se o saare nabiina wɛleera mo o yaɡe. Wonto nam ba jeɡe wɛleere 

kɔtaa.* 6 Konto to, wolo maama na me ded‑o to ba tɔɡe wɛleera keim. Wolo maama 

nam na yeini o ke wɛleera to maŋe o wo lɔre‑o, ye o wo me ded‑o.  
7 A bia bam, yé pa-na se nɔɔn-nɔɔno na chwoŋa o ɡane abam. Wolo maama kikia na 

tɔɡe cheɡa to mo jeɡe cheɡa Wɛ tei ne, ne Yezu de na jeɡe cheɡa tei to. 8 Ko daare 

wolo maama nam na tɔɡe wɛleera keim to bere we o ye setaane nyem mo, kolo 

ŋwaane setaana pɛ wom maŋe o yɔɔre o tɔɡe wɛleera chwoŋa mo ko zeɡe boboa ne. 

Wɛ Bu wom nam tu loɡo baŋa se o chɔɡe setaana pɛ wom kikia yam mo. 9 Wolo 

maama na seene o ye Wɛ bu to ba tɔɡe wɛleera keim, kolo ŋwaane Wɛ ŋwea mo wo o 

bochare ne. Konto to, o daa bá wane o tɔɡe wɛleera keim, o na ye Wɛ bu to ŋwaane. 
10 Konto mo dé wó wane dé pɔɔre balo na ye Wɛ bia to de balo na ye setaane bia to 

daane. Wolo maama kikia na ba tɔɡe cheɡa to dae Wɛ nyem, ko woli de wolo de na ba 

jeɡe o dwonna swono to.  
11 Ko ye cheɡa, dé jeɡe se dé taa swoi daane mo. Konto ye Wɛ kwora kalo abam na 

maŋe á ni boboa ne to. 12 Dé nam ba jeɡe se dé ke nenɛɛne Kain déem na ke kolo faŋa 

faŋa to. Wonto déem ye wo-lwanno tu setaane jeŋa nɔɔno mo. O ma maɡe o nyaane o 

ɡo. O déem ke konto kolo ŋwaane o tete kikia mo ye wo-lwanno, ye o nyaane wom 

kikia yɔɔre ya tɔɡe cheɡa.*  

Wɛ swono kom taane  

13 A nu-bia bam, balo na jeɡe kuɡu jei loɡo baŋa ne to ná chuli abam, yé pa-na ko 

kaɡele abam. 14 Ko ná ye debam, dé yei we dé maŋe dé yaɡe toone chwoŋa kam, ye dé 

daare dé tɔɡe Wɛ ŋwe-doŋa chwoŋa kam mo.* Dé na swoi dé dwonna tei to mo pae dé 

lɔre konto. Wolo maama nam na ba swoi o dwonna to ta wo toone jeŋa ne mo. 15 Wolo 

maama na chuli o dwonna to nye de nɔn-ɡoro mo. Abam yei we nɔn-ɡoro tera o na wó 

wane o taa jeɡe Wɛ ŋwe-doŋa kam o bochare ne.  
16 Yezu na tiini o swoi debam tei to mo tei o sɛ se o te debam ŋwaane. Konto ma pa 

dé lɔre swono chekke na ye tei to. Mo kokuri ko maŋe se debam de sɛ se dé te, se dé 

wane dé jwoŋi dé dwonna ŋwea. 17 Nɔɔno wolo maama na ye jejeɡero tu to ná lɔre we 

o dwoŋi ba ɡara, ye kotu ná wo pɛ se o ŋwaŋa zo‑o, ko bere we Wɛ swono kom tera o 

bochare ne.  
18 A bia bam, dé kikia mo jeɡe se ya bere we, dé swono kom dé na jeɡe to dae ni 

taane yerane, se ko ye swono kolo na seene ko tɔɡe cheɡa to mo.  
19-20 Dé ná jeɡe swono kom konto dwoŋi, ko wó pa se dé lɔre we, dé seene dé tɔɡe 

cheɡa chwoŋa kam. Konto to, dé bochara ná pɛ dé lɔre we dé ke woŋo dé tusi, dé nam 

bá taa kɔre foone Wɛ yiɡa ne, kolo ŋwaane dé yei we Wɛ daɡa o dwoi dé bochara yam 

na ye tei to, de o na yei wonnu maama to.  
21 A badwoŋ-swonnu bam, debam bochara na bá wane ya chɔɡe debam to, dé wó taa 

jeɡe baare se dé taa ye de Wɛ. 22 Ko woli da, dé wó seene dé na woŋo kolo maama dé 

na wó lwoori o tei ne to, dé na tɔɡe o nia ye dé ke kolo na pwoli o wo to ŋwaane. 

23 Wɛ ni dem mo tento: dé jeɡe se dé ke dé wo-dedoa de o Bu Yezu Krista, se dé kwori 

dé taa swoi daane, nenɛɛne wonto na pɛ debam ni se dé taa ke tei to.* 24 Wolo maama 

na tɔɡe Wɛ nia yam to me ded‑o mo, ye Wɛ wo o tei ne. Wɛ Sin-laao kom o na pɛ 

debam to mo pae se dé lɔre we, Wɛ seene o wo debam tei ne.  

4 

Dé na wó lɔre nɔɔna daane tei to  

1 A badwoŋ-swonnu bam, yé zaŋe-na á sɛ nɔɔno wolo maama na tɛ o we, Wɛ Sin-laao 

kom wo o tei ne to. Á nam jeɡe se á faŋe á nii se á lɔre ko ye Wɛ Sin-laao kom mo, naa 

jworo kodwoŋi mo, kolo ŋwaane nɔɔna dedɛ balo na pae ba ye Wɛ sampwori to tu ba 

kare loɡo baŋa ne mo ba ɡane nɔɔna. 2 A laɡe a bere abam á na wó ke tei se á lɔre we, 

ko seene ko ye Wɛ Jworo kom naa ko dae. Nɔɔno wolo maama ná sɛ o we, Yezu Krista 

déem jiɡi nabiinu o ba loɡo baŋa, Wɛ Jworo kom wo konto tu tei ne.* 3 Ko daare nɔɔno 

wolo maama ná ve Yezu, Wɛ Jworo kom tera konto tu tei ne. Wonto jworo kom nam 

mo ye Yezu Krista Dono wom nyem. Abam maŋe á lɔre we, Dono wom konto laɡe o 

ba loɡo baŋa. Leile konto o laam maŋe o ba o wora.  
4 A bia bam, abam ye Wɛ nyem mo. Abam maŋe á wane vwa-nyena bam konto, kolo 

ŋwaane Wɛ wo abam tei ne, ye wonto dam dwoi dam delo na wo loɡo baŋa nyena 

bam tei ne to.* 5 Vwa-nyena bam konto kuɡu jei wo loɡo baŋa ne mo. Konto ŋwaane 

mo ba na yeini ba ŋɔɔne kolo to nwoŋi loɡo baŋa ne, ye ko nɔɔna bam yeini ba sɛ 

banto na tɛ kolo to. 6 Ko nam ná ye debam, dé ye Wɛ nyem mo. Wolo maama na me de 

Wɛ to mo wó sɛ debam na tɛ kolo to. Wolo nam na dae Wɛ nyem to mo ba sɛa. Konto 

mo dé wó wane dé lɔre jworo kolo na tɛ cheɡa, de kolo na ɡane nɔɔna to daane.  

Da-swono taane  

7 A badwoŋ-swonnu bam, pa-na dé taa swoi daane, kolo ŋwaane swono nwoŋi Wɛ tei 

ne mo. Wolo maama ná jeɡe o dwonna swono, konto tu ye Wɛ bu mo, ye o kwori o me 

de Wɛ. 8 Wolo maama nam na ba swoi o dwonna to ta wo me de Wɛ, kolo ŋwaane Wɛ 

mo ye swono tu. 9 Wɛ na jeɡe debam swono tei to mo tu ko bere jaja de o na toŋe o 

Bu-doa se o ba loɡo baŋa, se dé wane dé na Wɛ ŋwe-doŋa kam omo ŋwaane to. 
10 Swono chekke na ye tei to mo tento: Ko dae nenɛɛne debam mo swoi Wɛ, ko ye Wɛ 

mo swoi debam. Wonto swono kom mo pɛ o toŋe o Bu wom se o ba o te o ma o toone 

jana bam o saare dé wɛleera.*  
11 A badwoŋ-swonnu bam, Wɛ na tiini o swoi debam konto to, ko maŋe se debam de 

taa swoi daane mo. 12 Nɔɔn-nɔɔno tera o yi na nɛ Baŋa Wɛ. De konto de, dé ná jeɡe 

da-swono, Wɛ wó me de debam, ye o swono kom wó ji cheɡa debam tei ne.  
13 Wɛ na pɛ debam o Sin-laao kom to mo pae se dé yei we dé me de Wɛ, ye o wo dé 

tei ne. 14 Debam nɛ we, dé Kwo Wɛ toŋe o Bu wom se o ba loɡo baŋa o ji nabiina 

Vereno mo. Debam laam zeɡe cheɡa kam konto kwaɡa ne mo. 15 Wolo maama ná 

seene o bere we Yezu mo ye Wɛ Bu wom, konto tu bere we Wɛ wo o tei ne, ye wonto 

me de Wɛ. 16 Debam tete lɔre Wɛ na swoi debam tei to, ye dé sɛ o swono kom 

lanyerane. Wɛ ye swono tu mo. Wolo maama ná swoi swono kikia, konto tu me de Wɛ, 

ye Wɛ wo o tei ne.  
17 Wɛ swono kom na jiɡi cheɡa debam tei ne to, ko ye se dé na baare dɛ dem Wɛ na 

wó bore nɔɔna bora to. Dé bá kɔre foone, kolo ŋwaane debam ŋwea de Yezu ŋwea 

maama ye bedwe mo loɡo baŋa ne. 18 Foone bá wane de taa wora swono wone. Swono 

kolo na ye chekke to mo wó zeili foone pa de viiri. Zwɛ vaŋem mo pae foone wora. 

Konto to, nɔɔno wolo ná kɔre foone, ko bere we Wɛ swono kom ta wo jiɡi cheɡa konto 

tu tei ne.  
19 Wɛ na dɛ yiɡa o swoi debam to mo pae dé swoi dé dwonna. 20 Nɔɔno wolo ná tɛ o 

we, omo swoi Wɛ, ye o ta ná chuli o dwonna, konto tu ye vwa-nyem mo. Kolo 

ŋwaane, nɔɔno wolo yi na nae o dwoŋi ye o ba jeɡe o swono to, konto tu nam bá 

wane o taa swoi Wɛ wolo o yi na ba nae to. 21 Wɛ pɛ debam o ni we, wolo maama na 

swoi omo to jeɡe se o taa swoi o dwonna de mo.  

5 

Wɛ Bu wom taane  

1 Wolo maama ná ke o wo-dedoa o sɛ we Yezu ye Wɛ Dam Tu wom, konto tu ye Wɛ 

bu mo. Wolo maama nam na swoi kwo to swoi kwo wom na loɡe bu wolo to de mo. 
2 Konto mo dé yei we, dé ná swoi Wɛ ye dé kwori dé tɔɡe o nia yam, dé jeɡe se dé taa 

swoi o bia de mo. 3 Dé na wó taa jeɡe Wɛ swono tei to mo ye se dé taa tɔɡe o nia yam. 

O nia yam tɔɡem bá taa chana ya pae debam, 4 kolo ŋwaane Wɛ bia maama jeɡe dam 

se ba chɔɡe loɡo baŋa wo-lwanno chwei sem. Ko ye debam na ke dé wo-dedoa de 

Yezu tei to mo wó pa dé na dam dé wane wo-lwanno tem konto. 5 Nɔɔn-nɔɔno tera o 

na wó wane o chɔɡe loɡo baŋa wo-lwanno tem, ko ná dae wolo yerane na sɛ we Yezu 

ye Wɛ Bu wom to.  
 

6 Yezu Krista mo ye wolo déem na tu loɡo baŋa, ye Baŋa Wɛ yɔɔre o bere we o ye 

omo Bu to. Yezu ma tɔɡe na baŋa o jwoŋi sɛɛm, ye o daare o tɔɡe jana baŋa ne o te. 

Ko maa dae na bam jei yerane mo o dɛ da. Wɛ nam tɔɡe na bam baŋa dedaane jana 

bam baŋa mo o bere Yezu cheɡa kam. Wɛ Jworo kom de ma woli da ko bere jaja we, 

Yezu seene o ye Wɛ Bu wom, Wɛ Jworo kom na ye cheɡa tu to ŋwaane.* 7 Mo kokuri 

Wɛ dɛ wonnu tetɔ ŋwaane o zeɡe o Bu wom cheɡa kam kwaɡa ne. 8 Te ye Wɛ Jworo 

kom, de na bam, de jana bam, ye te maama jeɡe ni dedwe. 9 Nabiina ná zeɡe keim 

dedwoŋi kwaɡa ne, dé yeini dé sɛ ba na tɛ kolo to. Ko nam ná ye Wɛ na zeɡe cheɡa 

kalo kwaɡa ne to, ka tiini ka jeɡe kuri ka dwoi nabiina na tɛ kalo to. Wonto nam mo 

ye wolo na zeɡe Yezu kwaɡa ne o bere we, o ye omo Bu to. 10 Konto ŋwaane, wolo 

maama ná ke o wo-dedoa de Wɛ Bu wom, konto tu jeɡe Wɛ cheɡa kam o bochare ne. 

Ko daare wolo maama ná wo sɛ Wɛ, konto tu laɡe o bere we Wɛ ye vwa-nyem mo, 

kolo ŋwaane o wo sɛ cheɡa kalo Wɛ na taɡe o Bu wom ŋwaane to. 11 Cheɡa kam konto 

mo ye Wɛ na seene o pa debam ŋwea kalo na ba jeɡe kweelim o tei ne to. Ŋwea kam 

konto nam ye o Bu wom ŋwaane mo. 12 Wolo maama ná me de Wɛ Bu wom, konto tu 

mo jeɡe Wɛ ŋwea kam konto. Wolo nam ná ba jeɡe meem de Wɛ Bu wom, konto tu ta 

wo nɛ ŋwea Wɛ tei ne.*  

13 Amo popone wonnu tento maama a pa abam balo na ke á wo-dedoa de Wɛ Bu 

wom to, se á lɔre we á seene á na ŋwea kalo na ba jeɡe kweelim Wɛ tei ne to.* 14 Dé 

wó taa jeɡe baare Wɛ yiɡa ne, kokuri dé yei we, dé ná lwoori woŋo o tei ne ye ko tɔɡe 

o boboŋa, o wó cheiɡi dé wɛ-lworo kom. 15 Dé yei we Wɛ yeini o sɛ debam wɛ-lworo 

kom, ne ko ná ye tei maama. Konto ŋwaane dé yei we dé wó jwoŋi woŋo kolo dé na 

lwoori o tei ne to.  
16 Nmo ná nɛ n dwoŋi na wora o toŋe tusim, ye ko dae tusim delo na wó pa toone 

chɔɡe‑o to, ko maŋe se n lwoori Wɛ mo n pa‑o. N ná lwoori Wɛ konto, o laam wó sɛ se 

o pa n dwoŋi wom na ŋwea. Ko daare, tusim dedwoŋi wora de na wó pa se toone 

chɔɡe de keiru to. Ko nam ná ye wolo na ke tusim dem konto dwoŋi, amo ba tɛ se n 

lwoori Wɛ n pa konto tu. 17 Keim delo maama na ba tɔɡe cheɡa to ye tusim mo. Tusim 

nam wora de na ba pae se toone chɔɡe nɔɔno. Ko ye dento taane mo a tɛa. 18 Dé yei we 

wolo maama na ye Wɛ bu to ba yeini o ke wɛleera, kolo ŋwaane Wɛ Bu wom tete mo 

nii wonto baŋa ne pa se wo-lwanno tu setaane bá wane‑o o chɔɡe. 19 Debam yei we de 

ye Wɛ nyem mo, ye balo kuɡu jei na wo loɡo baŋa ne to maama nam wo wo-lwanno 

tu setaane jeŋa ne mo. 20 Dé kwori dé yei we, Wɛ Bu wom mo tu loɡo baŋa. O ma pa 

se dé yi poore, se dé wane dé lɔre Baŋa Wɛ wom na ye cheɡa cheɡa to. Dé nam me de 

wonto, ye dé kwori dé me de o Bu Yezu Krista. Wonto mo ye Wɛ cheɡa cheɡa, ye dé 

tɔɡe wonto ŋwaane mo dé jeɡe ŋwea kalo na ba jeɡe kweelim Wɛ tei ne to.  
21 A bia bam, ta‑á cho-na á tete se á yé tɔɡe jwona.  

Tɔnɔ kolo  

Jɔn  

na popone o ke telei to  
Jɔn popone tɔnɔ konto o pa Yezu nɔn-kɔɡɔ kolo na wo jeiɡa kadwoŋi ne to mo. O na popone ‘Nu 

wom’ de ‘o bia bam’ taane tei to mo laɡe ko bere Yezu kɔɡɔ kom na ye tei to. O ke baare Krista 

bia bam kuri ne se ba taa toŋe ba tɔɡe cheɡa chwoŋa, ba daare ba taa swoi daane.  

1 
1 Amo wolo na ye Yezu kɔɡɔ kom nakwe to mo popone tɔnɔ se a pa debam nu wolo 

Wɛ na kuri to, de bia balo na wo nmo kɔɡɔ kom wone to.  

Cheɡa ŋwaane to, amo jeɡe abam swono lanyerane. Ko nam dae amo yerane mo 

swoi abam, se ko ye de balo maama na tu ba lɔre Wɛ cheɡa kam to mo. 2 Kokuri 

debam maama sɛ Wɛ cheɡa kam, ye ka daa bá fɔɡe ka ti debam tei ne.  
 

3 Dé Kwo Wɛ wó pa debam zaane de yazura, ye o daare o duri dé ŋwaŋa. Yezu Krista 

wolo na ye dé Kwo Wɛ Bu wom to de wó zeini debam konto, Wɛ cheɡa kam de o 

swono kom ŋwaane.  
 

4 Ko déem pɛ amo wo pwoli lanyerane de a na lɔre we nmo bia bam badaara tɔɡe 

cheɡa chwoŋa kam, nenɛɛne debam Kwo Wɛ na pɛ debam ni se dé taa ke tei to. 5 Amo 

nu, a laɡe a ta de nmo se n pa debam maama taa swoi daane. Amo na popone kolo to 

dae ni-doore, se ko maŋe ko ye Wɛ ni delo na wora debam tei ne boboa ne to mo.* 6 Dé 

na wó taa swoi daane tei to ye se dé taa tɔɡe o nia yam mo dé ŋwea wone. Wɛ ni dem 

nam ye se á ta‑á tɔɡe swono chwoŋa mo. Abam nam maŋe á lɔre o ni dem konto 

boboa ne mo.  
7 Nɔɔna dedɛ tu ba kare loɡo baŋa ne ba ɡane nɔɔna. Vwa-nyena bam konto maa ba 

sɛ we Yezu Krista jiɡi nabiinu o ba loɡo baŋa. Nɔɔno ná ye konto dwoŋi, o ye wolo na 

ɡane nɔɔna to mo. Wonto maa ye Yezu Krista Dono mo. 8 Konto ŋwaane, á fɔɡe á che á 

tete se á wane á na á nyɔɔre maama Wɛ tei ne, se á yé pa á ɡa á na toŋe á laɡe kolo 

to.*  
9 Ta‑á yei-na we, nɔɔno wolo maama ná yaɡe Yezu Krista berem dem, ye o daare o 

bere wonnu tedwonna o woli da, Wɛ tera konto tu tei ne. Nɔɔno wolo nam ná yɔɔre o 

tɔɡe Yezu berem dem, Baŋa Wɛ de o Bu wom wo konto tu tei ne. 10 Konto to, nɔɔno ná 

tu abam tei, ye o ba jeɡe Yezu berem dem tete, se á yé sɛ á pa o zo á sam. Nam bere á 

yé zaane‑o de. 11 Nɔɔno wolo nam ná zaane‑o, konto tu de tɔɡe o woli o 

totoŋ-balwaaro tem wone mo.  
 

12 Amo ya jeɡe taane dedɛ se a ta a bere abam. Amo nam ba laɡe se a popone a ke 

tɔnɔ ne. A nam boŋe we, a wó ba abam tei mo se a ŋɔɔne dedaane abam jaja, se ko pa 

debam wopwolo kom tiini ko ɡaale.  
13 Debam balo na ye nmo choro bia ye Wɛ kuri debam to mo jɔɔne nmo.  

 

 

Tɔnɔ kolo  

Jɔn  
na popone o ke tetɔ to  

                                                           

 *8 Hiburu 10:35-36 



Tɔnɔ kolo  

Jɔn  

na popone o ke tetɔ to  
Jɔn popone tɔnɔ konto o pa Gayus mo. Wonto déem ye Yezu kɔɡɔ kodwoŋi yiɡa tu mo. O ma 

seini Gayus de o na yɔɔre o sɛ o tɔɡe Wɛ cheɡa kam o wo yaɡe to, ye o daare o ke baare o kuri 

ne se o fɔɡe o taa ŋwe ŋwea kalo na wó woli o dwonna Krista bia bam to.  

1 
1 Amo wolo na ye Yezu kɔɡɔ kom nakwe to mo popone tɔnɔ konto se a pa a 

badwoŋ-swono Gayus. Cheɡa ŋwaane to, amo swoi nmo lanyerane.  
2 Amo badwoŋ-swono, amo yeini a lwoori Wɛ a pa nmo se n ta‑n jeɡe yazura de 

yiɡa-veiŋa woŋo maama wone, ne n bochare de na fɔɡe tei Wɛ chwoŋa tɔɡem ŋwaane 

to. 3 Dé nu-bia badaara tu ba ta nmo taane, ye ko pa a tiini a na wopwolo, de a na lɔre 

we n fɔɡe n zeɡe Wɛ cheɡa kam wone to. A yei we n yɔɔre n tɔɡe cheɡa chwoŋa kam 

konto mo. 4 Amo ná yeini a lɔre we a bia bam seene ba tɔɡe cheɡa chwoŋa kam, ko 

pae wopwolo tiini ko wora a tei ne se ko ɡaale.  
5 Amo badwoŋ-swono, nmo tɔɡe chwoŋa lanyerane de n na yeini n woli dé nu-bia 

bam tei to, ne ba ná maŋe ba ye veira mo de. 6 Dé nu-bia bam zeɡe Yezu kɔɡɔ kom 

yiɡa ne ba ta nmo na jeɡe ba swono tei to. Ko lana se n ta‑n woli-ba ba chwoŋa kam 

veiŋa wone, se ko maŋe de Wɛ boboŋa na laɡe tei to. 7 Kolo ŋwaane nɔɔna bam konto 

na nwoŋi se ba kekare loɡo kom to, ko ye se ba zeiŋi Yezu Krista yere dem mo. Ba 

maa ba sɛa se ba jwoŋi kolokolo balo na yeiri Wɛ to jeŋa ne. 8 Konto ŋwaane ko maŋe 

se debam mo woli nɔɔna bam konto dwi ba totoŋa yam seeni, se ko bere we debam de 

tɔɡe dé toŋe Wɛ cheɡa kam ŋwaane.  
 

9 Amo déem popone tɔnɔ a pa Yezu kɔɡɔ kolo na wo nmo tei ne to. Dioterefa yiɡa 

nam tera debam wone. O maa laɡe se o taa ye á kɔɡɔ kom yiɡa tu. 10 Konto ŋwaane, 

amo ná tu abam tei, a laam wó ta o kikia yam maama jaja se nɔɔna lɔre. Wonto yeini 

o ŋɔɔne ta-balwaaro mo o ke debam yuu ne. Konto nam ta ba pwoli o wo. Kolo na 

woli da to, o yeini o ba sɛ se o jeeri dé nu-bia bam lanyerane o daare o cheiŋi balo na 



laɡe se ba jeeri-ba lanyerane to, ye o ta zeili-ba Yezu kɔɡɔ kom wone.  
11 Amo badwoŋ-swono, yé sɛ n lwoni keim-lwanno, se n daare n ta‑n tɔɡe keim-laaro. 

Wolo maama na toŋe keim-laaro to ye Wɛ nyem mo. Wolo nam na toŋe keim-lwanno 

to ta wo lɔre Wɛ. 12 Ko nam ná ye Demetiru, nɔɔna maama pae o ye nɔn-ŋom. O na 

tɔɡe cheɡa kam tei to de bere we o ye nɔn-ŋom. Debam ywo-seeni de zeɡe o cheɡa 

kam kwaɡa ne, ye á yei we dé na tɛ kolo to seene ko ye cheɡa mo.  
 

13 Amo ya jeɡe wonnu dedɛ se a ta a bere abam. A nam ba laɡe se a popone a ke tɔnɔ 

ne. 14 Wɛ ná pɛ chwoŋa, a nam wó ba abam tei leile, se dé laam ŋɔɔne daane jaja.  
15 Wɛ wó pa‑m yazura.  

Dé badwoŋ-swonnu na wo ywo-seeni to mo jɔɔne nmo. Nmo de jɔɔne dé badwonna 

bam dedoa dedoa n pa debam.  

Tɔnɔ kolo  

Judi  

na popone to  
Judi popone tɔnɔ konto se o ke baare mo Krista bia kuri ne, se ba sɛ ba tɔɡe cheɡa kalo na vei 

Wɛ zaane dem seeni to. O ma bere we, ko ná ye balo na ve Yezu de o berem dem to, ko dae se ba 

jwoŋi banto bera yam, de ba ná maŋe ba tɛ we ba tɔɡe Wɛ chwoŋa kam tei maama de.  

1 
1 Amo Judi wolo na ye Yezu Krista kabaa ye a kwori a ye Jemsi nyaane to mo 

popone tɔnɔ konto se a pa abam balo Wɛ na bwoŋi se á ta‑á ye o nɔɔna to.* Abam mo 

ye balo dé Kwo Wɛ na swoi ye Yezu Krista jeɡe abam o jeŋa ne to.  
2 Wɛ wó taa jeɡe abam ŋwaŋa, ye o pa abam yazura de swono se ko ɡaale.  

Vwa berena taane  

3 Amo badwoŋ-swonnu bam, amo ya maŋe a kwaane a laɡe se a popone tɔnɔ a pa 

abam, se ko pa á lɔre Wɛ na ke tei o jwoŋi debam balo maama na ye o nɔɔna to. Amo 

laam nam nɛ we ko ye fefeo mo se a popone tɔnɔ a ma kwoori abam se á chichei á 

zeɡe Wɛ cheɡa kam ŋwaane. Ko ye cheɡa kam konto mo Wɛ maŋe o ke o nɔɔna bam 

jeŋa ne, ye ka bá fɔɡe ka leiri. 4 Kokuri to, a lɔre we Wɛ-lwɛɛna mo ŋɔɡe ba zo ba 

ɡwaane abam kɔɡɔ kom wone. Ba maa ba kɔre Wɛ ye ba yeini ba pipiri o cheɡa kam, 

se ko pa ba na chwoŋa ba taa tɔɡe wo-diɡiru kikia, ye ba ta boŋe we Wɛ wó duri ba 

ŋwaŋa, o na ye ŋwaŋa tu to ŋwaane. Ba kikia maa bere we, ba ve Yezu Krista wolo 

yerane na ye debam Yuu-tu de dé Teiru to. Faŋa faŋa to Wɛ tɔnɔ kom maŋe ko bere 

we, nɔɔna banto dwi wó na ba lɛɛro.  
5 Amo laɡe a ɡuli abam de wonnu tedwonna á na maŋe á yei te ni ne to. Á yei we dé 

Teiru Wɛ déem vere o nɔɔna Isarele tiina bam o pa ba nwoŋi Ejipti teo kom wone. Ko 

kwaɡa ne to, o laam ma yɔɔre o chɔɡe balo na wo sɛ‑o to.* 6 Á maŋe á yei Wɛ na ke tei 

de malese sedwonna na laɡe se se dam taa dwoi Wɛ ya na pɛ-se tei to, ye se daare se 

yaɡe se kuɡu jei Wɛ telaao ne to. Wɛ ma vɔ-se de chaponno o de jei selo na ye lim 

yerane to wone o yaɡe da, se se taa wora taa wuu, se o dɛ-kamunu kom ná yia, se o 

laam pa se na waarem. 7 Ko ta ye bedwe mo de Wɛ na ke tei o waare nɔɔna balo déem 

na zoore Sodom de Gomora ne, de teene delo na bwola da to. Banto de déem tɔɡe 

bwoorim wo-zɔɔna kikia, ne ko na wo maŋe se nabiina taa ke tei to. Wɛ ma pa ba na 

waarem de mini delo na ba ti to, se ko taa ye maana ko pae nɔɔna maama.*  
8 Vwa-nyena bam konto na ɡwaane abam wone to, ba de tɔɡe kikia yanto dwoŋi mo. 

Ba maa pae se ba tete dendwa mo ɡane-ba, ye ba tɔɡe wo-zɔɔna kikia de ba yera. Ba 

maa ba kɔre nɔɔn-nɔɔno dam, ye ba yaale malese selo na jeɡe paare Wɛ tei ne to. 9 Wɛ 

malese dedɛɛro Mikayeli tete nam wo sɛ se o ke konto dwoŋi. Wonto na maɡe kantɔɡɔ 

de setaana pɛ wom Moses yera yam keim ŋwaane to, o kɔre se o ŋɔɔne o yaale o yuu.* 

O nam na taɡe kolo to mo ye we, “Wɛ wó vaŋe n zwa.” 10 Ko daare vwa-nyena bam 

nam ŋɔɔne ba yaale woŋo kolo maama ba na yeiri ko kuri to. Ba nam na pae se ba yei 

wonnu telo to, ba tɔɡe-te ne ɡa-vara na ke tei ye ba ba jeɡe boboŋa to. Ba kikia yam 

konto mo wó pa ba na chɔɡem.  
11 Lɛɛro taa wo ba yuu ne! Ba tɔɡe Kain nɛ-bwora déem na ye tei to mo. Ba yi maa 

sui nyɔɔre delo ba na wó na ba keim-balwaaro tem baŋa ne, ne Balaam déem na ke tei 

ye o tusi to. Ba ma ve Wɛ ni, ne Kora déem na ve-de ye Wɛ ɡo‑o to.* Banto de wó ba 

ba na chɔɡem konto dwoŋi.  
12 Abam na yeini á la daane se á di wodiu da-swono ŋwaane to, vwa-nyena bam 

konto boŋe se ba chɔɡe abam lam de ba kachaare kikia yam. Ba ba kɔre chaveera de 

ba na tiini ba di tei to, ye ba yiɡa tera de nɔɔn-nɔɔno ko ná dae ba tete yerane. Ba nam 

ba jeɡe nyɔɔre, ne doa na tene ye ka da vio ka saare to. Ba ta nye de teeni delo na ba 

leiri bia, ko ya ze ná maŋe ko yi de leirim maŋa mo de. Ba maŋe ba ba jeɡe ŋwea, ne 

teeni delo ba na ɡɔɡe de de kura maama ba daare kafɛ yerane to mo. 13 Ba na tɔɡe ba 

chaveera kikia yam tei to nye de vio na dole buɡa na, pa ba pɔɡele ye ba zaŋe puŋa 

tei to mo. Ba ba jeɡe jeiŋa jei, ne chalechwe na kare se beeri tei to. Wɛ nam pɔɔre 

jeiɡa kalo na tiini ka ye lim yerane to se o ke-ba da taa wuu.  
14 Enoki déem ya wuuri o ta nɔɔna bam konto taane faŋa faŋa.* Wonto déem ke 

Adam dwi tiina kuri berepɛ tu mo, ye o we, “Nii-na! Baŋa Wɛ wó seene o ba de o 

malese-laaro tem morro kuni morro, 15 se o di nabiina maama taane. O laam wó pa se 

Wɛ-lwɛɛna na ba chaveera, de ba na paale ba tusi ba tɔɡe wɛleera yerane, ye ba ŋɔɔne 

ba chɔɡe o yuu tei to.”  
16 Vwa-nyena bam konto yeini ba poona mo ye ba ɡwooni ba dwonna. Ba maa tɔɡe 

wo-zɔɔna yalo maama ba fera na zoore to. Ba maa ŋɔɔne kamunni ba pa ba tete, ye ba 

ŋɔɔne ni-sone ŋɔŋa de nɔɔna se ba na nyɔɔre ba baŋa ne.  

Wɛ chwoŋa tɔɡem taane  

17 Amo badwoŋ-swonnu bam, abam nam jeɡe se á ɡuli dé Teiru Yezu Krista totoŋa 

nakwa bam déem na maŋe ba ta kolo de abam to mo. 18 Ba déem we, “Loɡo baŋa 

kweelim da yam ne nɔɔna badwonna wó taa wora ba na yaale Wɛ cheɡa kam ye ba 

tɔɡe wo-lwanno telo ba tete fera na zoore to.”* 19 Nɔɔna bam konto dwi mo yeini ba 

pae abam pɔɔre daane. Ba boboŋa tɔɡe loɡo baŋa wo-yɔɔro mo ye Wɛ Sin-laao kom 

tere ba bochara ne.  
20 A badwoŋ-swonnu bam, ko nam ná ye abam, á kwaane á ta‑á woli daane se ko pa 

á bochara fɔɡe lanyerane de cheɡa kalo á na sɛ de wo-dedoa ye ka ye Wɛ nyem chekke 

to. Á ta‑á ware Wɛ de o Sin-laao kom dam. 21 Á ta‑á jeɡe á ŋwea de Wɛ swono kom o 

na pɛ abam to, ye á jeɡe teena we dé Teiru Yezu Krista wó ba o pa á na Wɛ ŋwe-doŋa 

kalo na ba jeɡe kweelim to, o na jeɡe abam ŋwaŋa to ŋwaane.  
22 Ko ná ye balo na jeɡe bobwea to, se á duri ba ŋwaŋa de á na woli-ba tei to. 

23 Badaara nam wora á na jeɡe se á vere-ba mini delo na laɡe de chɔɡe-ba to wone pa 

ba wori. Ko daare balo wo-zɔɔna kikia na pɛ se ba jeɡe diɡiru to, se á ta‑á jeɡe ba 

ŋwaŋa, ye á nam ta‑á yei á tete de ba wo-diɡiru tem se te yé lɔɡese abam.  
 

24 Dé ke Wɛ lei, de o na jeɡe dam se o taa cho abam se á yé to tusim wone to. O laam 

wó pa abam ba á zeɡe o yiɡa ne de bora, se á wane á zo o paare dem wo de wopwolo 

dedɛ. 25 O yerane mo ye Wɛ ye o dwoŋi tera. O maa ye dé Vereno. Dé Teiru Yezu 

Krista ŋwaane mo o maŋe de zula, de paare, de yere-zɔŋɔ, de dam, ko na zeɡe faŋa 

faŋa ye loɡo baŋa ta tera to, de zem maama de, se ko taa vei wuu. Dé ke Wɛ lei. 

Ameena.*  

Wɛ na Guri Wonnu telo o bere Jɔn to  
Jɔn mo popone wonnu telo Wɛ na veere o bere‑o ye o déem wo Patama ne to. O maa bere we 

kweelim maŋa kam ná yia, Wɛ wó tɔɡe Yezu Krista baŋa ne mo o di o dona maama dam, ko woli 

de setaana pɛ wom de. Ko daare, Wɛ tete nɔɔna bam wó taa jeɡe ŋwea kalo na ba jeɡe kweelim 

jei to mo ba di. Ko nam wó taa ye jei selo Wɛ na maŋe o kwɛ o pa-ba pa ko ye wɛyuu-doŋo de 

te-doŋa to ne mo. Dáane Wɛ tete mo laɡe o taa zoore de-ba ye yaara dwi maama wó ti. Nɔɔna 

wó nwoŋi loɡo baŋa teene maama ne, pa ba ɡwaane kɔ-fɔrɔ kolo na ɡilimi da ba tei Wɛ to wone. 

Cheɡa kam konto nam wó ke baare dé kuri ne mo se dé wane dé ke dé cheɡa de Wɛ, ne cham 

dwi maama ná yi debam tei de.  

1 
1 Tɔnɔ konto wo wonnu tem ye kolo Wɛ na bere Yezu Krista se o ma le o bere o 

tontoŋena, se ba wane ba lɔre kolo na jeɡe se ko ke leile to mo. Yezu pɛ o maleka mo 

ba amo tei se ka bere-ne wonnu tem konto. 2 Amo Jɔn ye Yezu tontoŋeno mo, ye a 

popone kolo maama a na nɛ to a tiŋi. Amo zeɡe Wɛ kwora kam kwaɡa ne mo, ne Yezu 

Krista na veere o bere-ne tei to.  
3 Nɔɔno wolo ná kwaane o ɡa tɔnɔ konto pa nɔɔna cheiɡi, wonto ye yu-ywoŋo tu mo. 

Balo de na cheiɡi tɔnɔ kom wo wonnu tem ye ba kwori ba sɛ-te de ba wo maama to 

wó taa jeɡe yu-ywoŋo. Ko seene ko ye kolo Wɛ na le o bere-ne to mo, ye maŋa kam 

yia se wonnu tem seene te ke.  
4 Amo Jɔn mo popone tento a pa Yezu kɔɡɔ kuni berepɛ kolo na wo Asia te-nia yam 

wone to.  
 

Wɛ wó pa abam zaane de yazura.  

Wonto maŋe o wora mo boboa ne,  

ye o ta wora zem se ko taa vei wuu.*  

Wɛ dedɛɛra barepɛ balo na bere o Jworo kom dam ye ba zeɡe o paare yitiŋu kom yiɡa 

ne to de wó pa abam zeinim konto.  
5 Yezu Krista de wó pa abam zaane de yazura.  

Wonto mo ye wolo na yɔɔre o zeɡe Wɛ cheɡa kam kwaɡa ne to.  

Wonto ta mo ye wolo na dɛ yiɡa o bi toone wone ye o na Wɛ ŋwe-doŋa kam to.  

O nam ta mo ye loɡo baŋa pwa bam maama yuu tu.*  

Yezu swoi debam ye o vere debam dé wɛleera wone o yaɡe, o na teɡa ye o jana bam 

nwoŋi to ŋwaane. 6 O ma daare o pa dé ji dwi delo na wó zeɡe o Kwo Wɛ yiɡa ne ye 

dé zuli‑o ne kaanem tiina to.  

Zula de dam taa wo Yezu tei ne se ko taa vei wuu. Ameena.  
7 Nii-na! Wonto tɔɡe de kunkwonnu mo o beene.  

Nɔɔno maama yi wó na‑o,  

de balo na zɔɡe‑o de chichwei to de.  

Ko daare loɡo baŋa dwi maama wó keeri o ŋwaane.  

Ko ye cheɡa mo. Ameena.*  
8 Yuu-tu Baŋa Wɛ mo we:  

“Amo mo ye pulim jei de kweelim jeiɡa.”  

Wonto mo maŋe o wora boboa ne,  

ye o ta wora zem se ko taa vei wuu.*  
 

9 Amo Jɔn ye abam nu-bu mo. Amo na ye Yezu nyem to, ko ma pa se a tɔɡe a na 

yaara nenɛɛne abam de na nɛ yaara tei to. Amo nam kwori a tɔɡe de abam a woli Wɛ 

paare dem wone, ye a tɔɡe a na baare Yezu ŋwaane. Amo na kwaane a bere Wɛ kwora 

kalo Yezu na le o bere-ne to ŋwaane mo ba jaane-ne ba yaɡe Patama buburu kom yuu 

ne.a 10 Dɛ delo na ye Wɛ siu dɛ to mo o Sin-laao kom tu amo tei de dam. Amo ma ni 

kwora na ŋɔɔne baŋa baŋa a kwaɡa ne, ne nɔɔno na wui nabɔnɔ tei to. 11 Kwora kam 

ma ŋɔɔne ka we, “Nam popone kolo maama nmo na wó na to n ke tɔnɔ ne, se n 

toŋe-ko n pa Yezu kɔɡɔ kolo na wo teene derepɛ dem wone to. Teene dem konto mo 

ye: Efesia, Semuna, Pɛreɡama, Tuatera, Sadisa, Filafia, de Ladika.”  
12 Amo ma pipiri se a nii wɔ mo ŋɔɔna de amo. A ma na sabu-seŋa min-zwonnu 

terepɛ mo na zeɡa. 13 Nɔɔno maa zeɡe te tetare ne, o na nye de nabiinu bu.*  

O ma zo ɡare-dedɔrɔ o de o napera ne,  

ye o daare o vɔ sabu-seŋa kila o nyɔɔne ne.  
14 O yu-ywei maa tiini se peere cha,  

ne lɔŋɔ tei.  

O yia maa nye ne min-voɡo tei.  
15 O napera maa nyeena,  

ne channa kolo ba na ke mini ne pa ko be to.  

O kwora maa dɔna ne na-fwaaro mo chuuri tei.  
16 O maa zei chalechwe serepɛ o jazem ne.  

Se-zɔɔ kolo na tiini ko jeɡe ni ye ko ye nia yalei to maa nwoŋi o ni ne.  

O yibia maa nyeena, ne wea na tiini ka nye tei to.  
17 Amo na nɛ‑o ye o jeɡe dam konto to, a ma to o yiɡa ne, ne a teɡa mo tei. O ma 

kwei o jazem o daŋe a baŋa ne, ye o we:  

“Yé ta‑n kɔre foone.  

Amo mo ye boboa kam de ɡurim tu.*  
18 Amo ye ŋwea tu mo.  

Amo ya teɡe mo,  

ye a laam jwoori a jeɡe ŋwea  

se ko taa vei wuu.  

Amo jeɡe dam toone baŋa ne  

de churu de baŋa ne.*  
 

19 Nam popone wonnu telo nmo na nɛ to. Ko ná ye wonnu telo na wora te ke leile to, 

dedaane wonnu telo na laɡe te ke kwaɡa to, se n popone te maama n tiŋi. 20 Amo wó 

bere‑m chalechwe serepɛ sem nmo na nɛ amo jazem ne to, de sabu-seŋa min-zwonnu 

terepɛ tem kuri na ye tei to chekke. Chalechwe serepɛ sem bere Wɛ tontoŋena balo na 

nii wɛ-di serepɛ sem nɔɔna baŋa ne to mo. Ko daare min-zwonnu terepɛ tem de bere 

wɛ-di serepɛ sem nɔɔna bam tete na ye tei to mo.”  

2 

Efesia tiina kɔɡɔ kom tɔnɔ  

1 “Nam popone tɔnɔ n pa Wɛ tontoŋeno wolo na nii Yezu kɔɡɔ kom na wo Efesia ne 

to. Popone we:  

Taane dento nwoŋi wolo na zei chalechwe serepɛ sem o jazem ne, ye o kwori o wo 

sabu-seŋa min-zwonnu terepɛ tem tetare ne o vei to tei mo.  
2 Amo maŋe a yei abam na ke tei to. Amo yei á na tiini á chɛ de á totoŋa tei to, ye á 

wo fɔɡe á yaɡe. Amo ta yei we, abam ba pae se nɔn-balwaaro na chwoŋa abam 

tetare ne. Ko ná ye balo na bere we ba ye Yezu totoŋa nakwa ye ba dae to, a yei we 

á yeini á maane-ba á nii, ye á lɔre we ba ye vwa-nyena mo. 3 Abam jeɡe pu-dɛa 

lanyerane. Abam nɛ yaara amo ŋwaane ye á tiini á vɔ á wo de-ya, se á vɔna yé pare.  
4 Ko daare amo nam jeɡe abam taane se a ta. Á daa ba jeɡe amo swono se ko maŋe 

de boboa ne ko na ye tei to. 5 Boŋe-na á nii á déem ya na ye tei ye á daa dae konto 

to. Leiri-na á boboŋa se á daare á ta‑á ke lanyerane, ne á na bobo á ke tei to. Ko ná 

dae konto, amo wó ba abam tei ye a daare a le á min-zwoŋo kom ko jeiɡa kam ne a 

yaɡe. Nam leiri-na á wo se ko yé ke konto. 6 Ko daare, abam kwaane de á na chuli 

kikia yalo Nikolayi nɔɔna bam na ke to. Amo tete de chuli ba na ke tei to.  
7 Nɔɔno maama nam kwaane o pore o zwa se o cheiɡi Wɛ Sin-laao kom na tɛ kolo de 

wɛ-di sem nɔɔna bam to. Wolo maama na wane wo-balwaaro dam to, amo wó pa 

konto tu chwoŋa se o zo Wɛ ywoni jei sem wo o di tio kolo bia na pae ŋwea to.*  

Semuna tiina kɔɡɔ kom tɔnɔ  

8 Daa‑n popone tɔnɔ n pa Wɛ tontoŋeno wolo na nii Yezu kɔɡɔ kom na wo Semuna ne 

to. Popone we:  

Taane dento nwoŋi wolo na ye boboa kam de kweelim tu to tei mo. Wonto nam ta 

mo ye wolo na teɡa ye o jwoori o bi o jeɡe ŋwea to.  
9 Amo maŋe a yei cham delo na yi abam to ni ne. A yei we yiniɡa jeɡe abam. Ko 

daare, abam nam ye naduna mo Wɛ tei ne. Ko ná ye balo na pae ba ye Juu tiina ye 

ba ba tɔɡe chwoŋa to, amo yei ba na yaale abam tei to. Banto wo setaana pɛ chwoŋa 

wone mo. 10 Yé ta‑á kɔre-na foone de á na wó na yaara yalo to. Nii-na! Setaana pɛ 

laɡe o pa ba ja abam badaara ba pe, se o maŋe abam o nii. Abam nam wó na cham 

se ko maŋe de da fuɡa. Ko ná maŋe ko twɛ á toone de, se á ta ta‑á jeɡe wo-dedoa de 

Wɛ. Abam ná ke konto, amo wó pa á na Wɛ pɛɛre delo na ye ŋwea chekke to.  
11 Nɔɔno maama nam kwaane o pore o zwa se o cheiɡi Wɛ Sin-laao kom na tɛ kolo 

de wɛ-di sem nɔɔna bam to. Wolo maama na wane wo-balwaaro dam to, toone delo 

na ye belei tu to daa bá wane‑o de chɔɡe.*  

Pɛreɡama tiina kɔɡɔ kom tɔnɔ  

12 Daa‑n popone tɔnɔ n pa Wɛ tontoŋeno wolo na nii Yezu kɔɡɔ kom na wo Pɛreɡama 

ne to. Popone we:  

Taane dento nwoŋi wolo wom na jeɡe se-zɔɔ kolo na tiini ko jeɡe ni ye ko ye nia 

yalei to tei mo.  
13 Amo yei abam na zoore mɛ to, ye setaana pɛ mo tei jei sem konto. De konto de, 

abam ta wo kwei amo á yaɡe. Antipa déem zeɡe amo cheɡa kam kwaɡa ne de o wo 

maama mo. Ba ma daare ba ɡo‑o abam tei ne, setaana pɛ na zoore jei selo ne to. De 

konto na maŋe ko ke to de, abam daa ta wo leiri á wo de amo.  
14 Amo nam jeɡe abam taane fenfee se a ta. Nɔɔna wora abam wone ye ba sɛ berem 

delo na ye Balaam nyem to. Faŋa faŋa to wonto mo bere Pɛ Balaki se o soɡe Isarele 

tiina o pa ba to tusim wone. Ba ma di wodiiru telo na ye jwona nyem to, ye ba 

daare ba chɔɡe nɔɔna kaana.* 15 Nikolayi berem dem de maŋe de ye konto mo. 

Nɔɔna badaara wora á wone ba de na tɔɡe berem dem konto. 16 Nam leiri-na á wo. 

Ko ná dae konto, amo wó ba abam tei lela. A maa wó le se-zɔɔ kom na wo a ni ne to 

a ma ke jara dedaane-ba.  
17 Nɔɔno maama kwaane o pore o zwa se o cheiɡi Wɛ Sin-laao kom na tɛ kolo de 

wɛ-di sem nɔɔna bam to. Wolo maama na wane wo-balwaaro dam to, amo wó pa 

konto tu Wɛ wodiu kolo yere na ye ‘Manna’ ye ko seiɡi nabiina yiɡa ne to se o di. Ko 

woli da, amo wó kwei kandwɛ-pwoŋo a pa konto tu. Yere-doore wó taa wo kandwɛ 

dem konto baŋa ne ye nɔɔn-nɔɔno yeiri-de, ko ná dae wolo na jwoŋi-de to yerane.  

Tuatera tiina kɔɡɔ kom tɔnɔ  

18 Daa‑n popone tɔnɔ n pa Wɛ tontoŋeno wolo na nii Yezu kɔɡɔ kom na wo Tuatera 

ne to. Popone we:  

Taane dento nwoŋi Wɛ Bu wom tei mo. Wonto yia mo nye de min-voɡo, ye o napera 

nyeena ne channa tei.  
19 Amo maŋe a yei abam na ke tei to. Amo yei á na jeɡe nɔɔna swono ye á kwori á 

jeɡe wo-dedoa de Wɛ tei to. Amo yei abam na toŋe á woli nɔɔna ye á jeɡe pu-dɛa tei 

to de. A nam ta yei abam na tiini á toŋe leile konto se ko dwoni á na maŋe á toŋe tei 

boboa ne to.  
20 Ko daare, amo jeɡe abam taane se a ta. Abam yeini á yaɡe chwoŋa á pa kaane 

wolo na bere we o ye Wɛ ni-jwoŋinu to, o yere mo Jezebele. Wonto na yeini o bere 

amo nɔɔna bam tei to, o ɡane-ba mo o pae ba tusa. O ma pa ba ke bwoorim, ye ba 

daare ba di wodiiru telo na ye jwona nyem to. 21 Amo nam pɛ wonto maŋa mo se o 

leiri o wo de o kikia yam. O maa wo sɛ se o yaɡe o wo-zɔɔna kikia yam. 22 Nii-na. 

Amo wó pa se jaweo ja‑o se o daa yé wane o zaŋe wɛɛne. O na tiɡi da konto to, o de 

balo maama na tɔɡe daane ba ke bwoorim to wó yaare se ko chɛ ba yera ne. Ba ná 

wo leiri ba wo de ba kikia yam ba na tɔɡe ded‑o ba ke to, amo nam wó chɔɡe-ba 

lela. 23 Amo wó maɡe balo na sɛ o berem dem to a ɡo. Konto to, wɛ-di sem nɔɔna 

bam maama wó ba ba lɔre we, amo mo ye wolo wom na seene o yei nabiina 

bochara de ba boboŋa to.* Amo wó ke abam dedoa dedoa se ko maŋe de á kikia na 

mae tei to.  
24 Ko daare abam badwonna na wo Tuatera ne to wo tɔɡe kaane wom konto bera 

yam. Abam nam wo kwaane se á lɔre setaana pɛ berem dem, nɔɔna badaara na 

bwoi-de we setaane boboŋ-lilirru to. Amo nam daa bá che abam de chullu tedwonna 

a woli da. 25 Á nam ta‑á jeɡe abam na maŋe á tɔɡe tei to, se a laam ba abam tei.  
26 Wolo maama ná wane wo-balwaaro dam ye o toŋe o tɔɡe amo boboŋa se ko vo ko 

kweeli, amo wó pa konto tu dam se o taa tei loɡo baŋa dwi tiina maama. 27 O wó taa 

tei-ba de dam. O maa wó kwei luu-dedɔrɔ o ma wane-ba, ye o daare o chɔɡe-ba, 

nenɛɛne nɔɔno na maɡe kambi o chochoɡe tei to.* 28 Konto mo ye dam delo amo 

Kwo na maŋe o kwei o ke a jeŋa ne to. Amo wó daare a pa se tetete chalechoa kam 

taa wo konto tu tei ne.  
29 Nɔɔno maama nam kwaane o pore o zwa se o cheiɡi Wɛ Sin-laao kom na tɛ kolo 

de wɛ-di sem nɔɔna bam to.  

3 

Sadisa tiina kɔɡɔ kom tɔnɔ  

1 Daa‑n popone tɔnɔ n pa Wɛ tontoŋeno wolo na nii Yezu kɔɡɔ kom na wo Sadisa ne 

to. Popone we:  

Taane dento nwoŋi wolo na tei Wɛ dedɛɛra barepɛ bam ye o kwori o jeɡe chalechwe 

serepɛ sem o jeŋa ne to tei mo.  

Amo maŋe a yei abam na ke tei to. Abam yere zaŋe pa se nɔɔna boŋe we á jeɡe 

ŋwea mo Wɛ tei ne, ye á nam nye de twa mo tei. 2 Zaŋe-na á che á tete se á ta‑á tɔɡe 

kikia yalo na maŋe to, se kolo fenfee á ta na ke to yé chɔɡe ko ti. Kokuri, amo na nɛ 

tei to, abam kikia yam ta wo yi amo Kwo Wɛ boboŋa. 3 Nam fɔɡe-na á ɡuli ba na 

bere abam Wɛ chwoŋa ye á ni kolo to, se á kwaane á ta‑á tɔɡe-ka. Leiri-na á wo de á 

keim-balwaaro tem. Á ta ná tiɡi á dɔa, ta‑á yei-na we, amo wó ba a dare abam ne 

ŋweeno tei, ye á bá lɔre maŋa kam amo na wó ba to.*  
4 Ko daare, abam fenfee na wo Sadisa kɔɡɔ kom wone to ke lanyerane, de ba na 

cheɡe ba tete de wo-diɡiru to. Amo wó pa ba zo ɡare-pwonnu ye ba taa tɔɡe de amo 

ba via, ba na maŋe se ba taa ye konto to ŋwaane.  
5 Wolo maama na wane wo-balwaaro dam to wó zo ɡare-pwonnu tento dwoŋi. Amo 

daa bá saare konto tu yere Wɛ ŋwe-doŋa tɔnɔ kom wone. Amo nam wó sɛ o yere 

dem a bere a Kwo Wɛ de o malese sem.*  
6 Nɔɔno maama kwaane o pore o zwa se o cheiɡi Wɛ Sin-laao kom na tɛ kolo de 

wɛ-di sem nɔɔna bam to.  

Filafia tiina kɔɡɔ kom tɔnɔ  

7 Daa‑n popone tɔnɔ n pa Wɛ tontoŋeno wolo na nii Yezu kɔɡɔ kolo na wo Filafia ne 

to. Popone we:  

Taane dento nwoŋi wolo na ye wo-pwoŋo tu de cheɡa tu to tei mo. Wonto mo zei Pɛ 

David bwor-bu. Diɡa kalo maama o ná pore, nɔɔn-nɔɔno bá wane o pe-ka. O nam ná 

pe diɡa kalo, nɔɔn-nɔɔno bá wane o pore-ka.*  
8 Amo maŋe a yei abam na ke tei to. Nii-na! Amo pore chwoŋa a pa abam ye 

nɔɔn-nɔɔno bá wane-ka o che. Amo yei we abam dam ba tiini de daɡa, ye á ta 

kwaane á ke amo berem dem á bochare ne. Á ta maa wo seiɡi amo yere dem. 9 Ko 

ná ye balo na pae ba ye Juu tiina ye ba ba tɔɡe chwoŋa to, ba wo setaana pɛ 

chwoŋa wone mo ye ba fɔ vwa. Amo wó pa se ba ba ba kuni dwoona abam yiɡa ne. 

Ba maa wó maane we amo swoi abam. 10 Abam na tɔɡe amo ni dem ye á vɔ á wo 

cham wone to ŋwaane, lɛɛro maŋa kam ná yia, amo wó che abam de yaara yalo na 

wó ba ya maŋe nabiina maama loɡo baŋa ne to.  
11 Amo bá dáane ye a ba. Abam nam fɔɡe á ta‑á jeɡe á na maŋe á tɔɡe tei to, se 

nɔɔn-nɔɔno yé wane o che abam pɛɛre delo á na laɡe á jwoŋi Wɛ tei ne to.  
12 Wolo maama ná wane wo-balwaaro dam, amo wó pa konto tu na kuɡu jei amo 

Kwo Wɛ sɔŋɔ kom ne, ye o daa bá nwoŋi da maŋa de maŋa. Amo wó daare a popone 

amo Kwo Wɛ yere dem de o teo kom yere dem konto tu yera ne. Wɛ teo kom konto 

mo ye Jerusalem kolo na fɔɡe ko kwɛ to, ye amo Kwo Wɛ wó pa ko nwoŋi wɛyuu ne 

ko tu ko ba to.* Amo ta wó popone amo yere-doore dem konto tu yera ne.  
13 Nɔɔno maama kwaane o pore o zwa se o cheiɡi Wɛ Sin-laao kom na tɛ kolo de 

wɛ-di sem nɔɔna bam to.  

Ladika tiina kɔɡɔ kom tɔnɔ  

14 Daa‑n popone tɔnɔ n pa Wɛ tontoŋeno wolo na nii Yezu kɔɡɔ kolo na wo Ladika ne 

to. Popone we:  

Taane dento nwoŋi wolo yere na ye ‘Ameena’ ye o yɔɔre o zeɡe Wɛ cheɡa kam 

kwaɡa ne de o wo maama to tei mo. Wɛ na naane kolo maama to dɛ wonto jeŋa 

mo.*  
15 Amo maŋe a yei abam na ke tei to. A yei we abam ba chuli Wɛ, ye á nam ba 

swoi‑o de á wo maama de. Amo boŋe we, á ya ná tɔɡe chwoŋa dedoa, ko wó taa 

lana ko ɡare á ná tɔɡe se maama. 16 Abam nam na ba jeɡe boboŋe dedwe to, a laɡe a 

ve abam, nenɛɛne nɔɔno na twe wodi-baywoŋo o ni ne o yaɡe tei to mo. 17 Abam 

yeini á tɛ we, á ye naduna mo ye kolokolo wo muri abam. Á nam wo lɔre we 

yini-ɡwia mo jeɡe abam. Á nye de lwoona mo, ye á yia ba nae. Á ta ye kalambwolo 

mo de. 18 Abam nam jeɡe se á ba amo tei mo, se á yeiɡi sabu-seŋa kalo ba na tiini ba 

wɔ mini ne pa ka be to. Konto mo wó pa se á seene á ta‑á ye naduna Wɛ yiɡa ne. 

Ba-na á yeiɡi ɡare-pwonnu de amo tei ne á zo se te kwoli á chaveera yam. Nam 

yeiɡi-na yia nuɡa amo tei ne se á ke á yia ne se ya taa nae.  
19 Ko ná ye balo amo na swoi to, a yeini a kaane-ba mo ye a daare a korese-ba.* Nam 

seene-na á yia Wɛ chwoŋa tɔɡem seeni se á leiri á wo de á tusim kikia yam. 
20 Nii-na! Amo zeɡe manchwo-peena ne mo a dɔne dɛ sem. Wolo nam ná niɡi amo 

kwora kam ye o ba o pore chwoŋa o zaane-ne, amo wó zo konto tu tei, ye a pa dé 

jeini daane dé di wodiu.  
21 Wolo maama na wane wo-balwaaro dam to, amo wó pa konto tu chwoŋa se o tɔɡe 

o jeini amo paare jeiŋa kam jei ne, nenɛɛne amo de na tɔɡe a jeini a Kwo Wɛ paare 

jeiŋa kam jei ne tei, amo na wane wo-balwaaro dam to ŋwaane.  
22 Nɔɔno maama kwaane o pore o zwa se o cheiɡi Wɛ Sin-laao kom na tɛ kolo de 

wɛ-di sem nɔɔna bam to.”  

4 

Wɛ telaao wo-kenkaɡela taane  

1 Amo Jɔn daa na nɛ kolo a woli da to mo ye a nɛ diɡa ni na pore Wɛ telaao ne. A 

daa ma ni kwora kalo ya na maŋe ka ŋɔɔne de amo ye ka nye de nabɔnɔ ba na tiini ba 

wu to.* Kwora kam we, “Diini n ba ywoba seeni se a bere nmo wonnu telo na laɡe te 

ba te ke to.”  
2 Kwora kam na taɡe konto to, Wɛ Sin-laao kom ma ba amo tei de dam. Amo ma 

yɔɔre a na paare yituŋu na zeɡe telaao ne, ye a na wolo na jei ko baŋa ne to. 3 Wolo na 

jei da to maa tiini o nyeena, ne kandwɛ-nyeno kolo na nyeene pele-pele to de kolo na 

seene chwɛ-chwɛ to.b Manlaataŋa maa wora ka kekare paare yituŋu kom, ye ka 

nyeena nenɛɛne kandwɛ-nyeno kolo yere na ye Emeraleda to. 4 Paare yitunnu 

finlei-tena laam maa zeɡe te ɡilimi yituŋu kom konto. Nakwa finlei-bana maa jei te 

baŋa ne ba na zo ɡare-pwonnu ye ba daare ba pu sabu-seŋa yipwi. 5 Pwooni de sɔɔ ma 

nwoŋi paare yituŋu kom na wo mɛ to, ne doa na pepela ka baɡa ka wuuri tei to. Mɔɔla 

yarepɛ maa wo paare yituŋu kom yiɡa ne ye te zeɡe te di bileim-bileim. Tento mo 

bere Wɛ dedɛɛra barepɛ bam na ye tei to. 6 Ko maa nye de naneo mo tiɡi paare yituŋu 

kom yiɡa ne, ye ko nyeena ne ɡelaase na ye tei to.  

Wonnu tena na ŋwe to maa zeɡe te ɡilimi paare yituŋu kom sɛ sena sem maama. Yia 

ma faare te yiɡa de te kwaɡa maama.*  
7 Da-yiɡa woŋo kom nye ne nywoŋo mo tei.  

Kolo na ke telei to maa nye de na-bala.  

Kolo na ke tetɔ to yiɡa maa nye de nabiinu yiɡa.  

Kolo na ke tena to maa nye de kawula na jaane wɛɛne tei to.  
8 Wonnu tem konto maama jeɡe vɔna yaredo yaredo mo. Te yera yam maama maa ye 

yia yerane te yiɡa de te kwaɡa maama. Wea de tete maama te ba dɔa ye te seini Wɛ te 

we:  

“Dam-fɔrɔ Tu Baŋa Wɛ ye wo-pwoŋo tu mo.  

O maa yɔɔre o ye wose ye o dwoŋi tera.  

O maŋe o wora mo boboa ne, ye o ta wora zem,  

se ko taa vei wuu.”*  

9 Wonnu tena tem na ŋwe to yeini te zuli wolo wom na jei paare yituŋu kom baŋa ne 

to, ye te seini‑o, ye te kwori te ke‑o lei. Wonto mo ye wolo na jeɡe ŋwea se ko taa vei 

wuu to. 10 Wonnu tem ná yeini te ke konto, nakwa finlei-bana bam de maa yeini ba 

kuni dwoona wolo wom na jei paare yituŋu kom baŋa ne to yiɡa ne ba pa‑o zula, de o 

na jeɡe ŋwea se ko taa vei wuu to. Ba ma daare ba puri ba sabu-seŋa yipwi sem ba tiŋi 

o yituŋu kom yiɡa ne ba ma zuli‑o ye ba tɛ ba we:  
11 “Debam Yuu-tu Baŋa Wɛ,  

nmo seene n maŋe se n jwoŋi zula, de teem, de dam.  

Kolo ŋwaane nmo mo naane wonnu maama.  

Ko maa ye nmo tete boboŋa mo laɡa pa se n ke-te  

ye n pa te wora.”  

5 

Wɛ Pipeila kam taane  

1 Amo laam ma na tɔnɔ na wo wolo wom na jei paare yituŋu kom baŋa ne to jazem 

ne. Tɔnɔ kom dɛ sem maama maa jeɡe poponem. Ko ni dem ma meeni de maaro kuni 

berepɛ.* 2 A ma daare a na Wɛ maleka na dana to ye ka tɔɔle de kwor-dɛa ka we, “Wɔ 

mo yi se o wane o kore maaro telo na meeli tɔnɔ kom ni dem ne to, se o daare o 

puri-ko?”  
3 Nɔɔn-nɔɔno tera telaao ne, naa teɡa baŋa ne, naa teɡa kuri jei ne, o na wó wane o 

puri tɔnɔ kom o daare o ɡa-ko. 4 A wo ma tiini ko chɔɡe de ba na wo nɛ nɔɔn-nɔɔno 

wolo na yi se o puri tɔnɔ kom o daare o ɡa-ko to. 5 Nakwa finlei-bana bam wo dedoa 

ma ta de amo o we, “Yé pa se n wo chɔɡe. Nii. Judah dwi tu wolo na dana ne nywoŋo 

tei to mo wora, ye o kuri nwoŋi Pɛ David dwi dem wone. Wonto mo wane o dona 

maama o di, ye o na chwoŋa se o puri tɔnɔ kom de ko maaro terepɛ tem.”*  
6 Amo daa ma na Pipeila, ka na zeɡe paare yituŋu kom, de wonnu tena tem na ŋwe 

to, de nakwa bam tetare laŋa ne. Ka maa nye de ba ya ɡwoni-ka mo ba ɡo.* Ka jeɡe 

nyea yarepɛ mo dedaane yia yarepɛ. Ka yia yarepɛ yam mo bere Wɛ dedɛɛra barepɛ 

bam na ye tei to, ye banto mo Wɛ toŋe loɡo baŋa ni maama ne.  
7 Pipeila kam laam ma vo wolo na jei paare yituŋu kom baŋa ne to tei ka jwoŋi tɔnɔ 

kom na wo o jazem ne to. 8 Ka na jwoŋi-ko konto to, wonnu tena tem na ŋwe to 

dedaane nakwa finlei-bana bam ma kuni dwoona ka yiɡa ne. Ba maama dedoa dedoa 

maa jeɡe kɔnɔ, ye ba zei sabu-seŋa zwe se ni na su de talwoŋ-ywoŋa. Ka lwom dem na 

zaŋe tei to bere Wɛ tete nɔɔna bam na ware‑o tei to mo. 9 Ba ma daare ba leeni 

leiŋ-doŋa ba seini Pipeila kam ba we:  

“Nmo yi se n jwoŋi tɔnɔ kom  

se n daare n kore ko maaro tem.  

Kolo ŋwaane ba ya ɡwoni nmo ba ɡo,  

ye n tɔɡe n toone jana bam ŋwaane mo  

n ŋwe nabiina wɛleera jene  

n daare n jwoŋi-ba n ke Wɛ jeŋa ne.  

Balo nmo na jwoŋi to nwoŋi  

nabiina dwi maama wone,  

de taana dwi maama tiina wone,  

de teene maama wone,  

de paare dim jei sem maama wone mo.  
10 Nmo ma‑n daare n pa ba ji dwi delo  

na wó zeɡe dé Tu Wɛ wom yiɡa ne  

ye ba zuli‑o ne kaanem tiina to.  

Ba maa wó taa tei nɔɔna loɡo baŋa ne.”  
11 Amo daa ma nii a na Wɛ malese kɔɡɔ dedɛ, ye a ni se kwori. Se daɡa lanyerane ne 

morro kuni morro dedɛ mo tei. Se maa zeɡe se ɡilimi paare yituŋu kom, dedaane 

wonnu tena tem na ŋwe to, de nakwa bam.* 12 Se laam ma leeni baŋa baŋa se we:  

“Pipeila kam ba na ɡo to seene ka maŋe  

se ka jwoŋi dam, de nadunni, de swa, de baare,  

ko woli de seinim, de zula, de teem.”  

13 Amo daa ma ni wonnu maama na wo Wɛ telaao ne to, de telo maama na wo loɡo 

baŋa ne de teɡa kuri jei ne to, ko woli de wonnu maama na wo naneo wone to de. Ko 

maa ye wonnu telo maama Wɛ na ke to mo leeni te we:  

“Wolo na jei paare yituŋu kom baŋa ne to,  

dedaane Pipeila kam  

maŋe de teem, de seinim, de zula, de dam,  

se ko taa vei wuu.”  
14 Wonnu tena tem na ŋwe to ma sɛ ye te we, “Ameena. Ko ye konto mo.” Ko daare 

nakwa bam ma kuni dwoona ba zuli Wɛ.  

6 

Tɔnɔ kom maaro pulim taane  

1 Amo daa ma nii a na Pipeila kam laam na bobo se ka puri tɔnɔ kom. Ka ma kore 

boboa maao kolo na meeli-ko to. Amo ma ni wonnu tena tem na ŋwe to dedoa kwora 

na dɔna, ne doa na mumuna tei to, ye ko we, “Ba ywo.” 2 Amo ma nii a na 

siseiŋ-pwoŋa na zeɡe da. Wolo na dɔɡe ka baŋa ne to maa zei taŋa. Ba ma pu paare 

yipuɡa o yuu ne. O laam ma nwoŋi se o vo o maɡe jara o di.  

Tɔnɔ kom maao 2  

3 Pipeila kam daa ma kore maao kolo na ke telei to. A ma ni woŋo kolo na ŋwe ye ko 

saŋe to na taɡe ko we, “Ba ywo.” 4 Amo daa ma na siseiŋa kadwoŋi ka na nwoŋi ye ka 

ye naseŋa muri-muri. Wolo na dɔɡe ka baŋa ne to ma jwoŋi dam se o ba o chɔɡe 

ywoni loɡo baŋa ne, se nɔɔna bam taa maɡe jara ba ɡo daane. Ba ma kwei 

se-zɔɔ-polɔɡɔ ba ke o jeŋa ne.  

Tɔnɔ kom maao 3  

5 Pipeila kam daa ma kore maao kolo na ke tetɔ to. A ma ni woŋo kolo na ŋwe ye ko 

ke tetɔ to na taɡe ko we, “Ba ywo.” A ma nii a na sisein-zwono na zeɡe da. Wolo na 

dɔɡe ka baŋa ne to maa zei luu kolo ba na maa maŋe wonnu dunni ba nii to. 6 Amo 

ma ni dɔnem na nye de kwora ye ka nwoŋi wonnu tena tem na ŋwe to tetare ne ka 

we:  



“Nmo ná laɡe bworobworo munic bɔŋa dedoa yerane,  

n wó ma n dɛ wone ŋweero maama mo n yeiɡi.  

Kamaana munid bwɛ setɔ de maa wó yeiɡi konto dwoŋi.  

Ko nam ná ye nuɡa kam de sana bam,  

se n yé ja konto n chɔɡe.”  

Tɔnɔ kom maao 4  

7 Pipeila kam daa ma kore maao kolo na ke tena to. A ma ni woŋo kolo na ŋwe ye ko 

kweeli te wone to na taɡe ko we, “Ba ywo.” 8 A ma nii a na sisein-fufunu na zeɡe da. 

Wolo na dɔɡe ka baŋa ne to yere mo ye Toone. Wolo yere na ye Churu to maa tɔɡe‑o o 

nɔne o naɡwola. Ba ma jwoŋi dam se ba ɡo nɔɔna bana maama wone nɔɔno dedoa. Ba 

jeɡe dam se ba pa jara mo ɡo nɔɔna badaara, se ba pa kana de ɡo badaara, se jaweo 

de ɡo badaara, se ba daare ba pa kaɡo-vara de ɡo badaara.  

Tɔnɔ kom maao 5  

9 Pipeila kam laam ma kore maao kolo na ke tenu to. Amo laam ma na Wɛ kaanem 

bimbini dem, ye a na balo ba déem na ɡo Wɛ chwoŋa kam tɔɡem ŋwaane to jworru na 

wo de teiŋa ne. Banto na kwaane ba bere Wɛ cheɡa kam to ŋwaane mo ba déem 

ɡo-ba. 10 Ba ma ŋɔɔne baŋa baŋa ba we:  

“Dam-fɔrɔ Tu Baŋa Wɛ, nmo ye wo-pwoŋo tu mo de cheɡa tu.  

Yé dáane se n laam di loɡo baŋa nabiina taane,  

se n daare n waare-ba, ba na ɡo debam to ŋwaane.”  
11 Ba laam ma kwei ɡare-napwon-dedwaaro ba pa ba maama. Ba ma ta-ba ba we, 

“Zuri-na á yera se á kɔɡɔ kom laam ba ko puli ko ti. Kokuri á dwonna ta daare loɡo 

baŋa ne, balo na maŋe se ba woli á kɔɡɔ kom wone to. Banto ye balo de na toŋe ba pa 

Wɛ to, ye nɔɔna wó ɡo-ba, ne ba na ɡo abam tei to.”  

Tɔnɔ kom maao 6  

12 A ma na Pipeila kam daa na kore maao kolo na ke teredo to.  

Teɡa kam laam maa tiini ka ziziŋa.  

Wea kam ma ji nazwono tim-tim,  

ne ɡare-zwono tei.  

Chana kam maama ma ji nasoŋo chwɛ-chwɛ,  

ne jana tei.  
13 Chalechwe sem ma siiri se toe teɡa ne,  

ne vo-dɛɔ mo na suɡi kapera ko pa ya siiri tei to.  
14 Wɛyuu kom ma piri ko kɛ,  

ne nɔɔno na piri sara tei to.  

Ko daare loɡo baŋa peero maama  

de teɡa kalo maama na wo naneo tetare ne to  

ma fɔɔre te tiɡa jei ne.*  
15 Loɡo baŋa nɔɔna maama laam ma kɔre foone. Ko ná ye loɡo baŋa pwa, de dedɛɛra, 

de jar-keira yiɡa tiina, de naduna, de nɔn-kamuna, ko woli de kabɛ, de balo na tei ba 

tete to maama, ba maama fona ye ba duri ba vo ba seiɡi ba tete peero bɔɔna de 

ɡuɡworru wone. 16 Ba laam ma lwoori kandwa yam de peero tem ba na seiɡi te wone 

to se te to ba baŋa ne te kwoli-ba.* Ba maa we, “Kwoli-na debam, se wolo wom na jei 

paare yituŋu kom baŋa ne to daa yé na debam. Ta‑á cho-na debam de Pipeila kam 

ban-zɔŋɔ kom na wo debam baŋa ne to. 17 Kokuri to, dɛ dem yia se ba bane zaŋe 

debam nabiina baŋa ne, ye nɔɔn-nɔɔno daa bá wane o lu.”  

7 

Wɛ kɔɡɔ kom taane  

1 Konto na kɛ to, a ma na Wɛ malese sena na zeɡe teɡa baŋa sapala yana yam ne. 

Malese sem maa jeɡe loɡo baŋa vio kom maama se ko yé taa fula ko pae jei de jei teɡa 

baŋa ne naa naneo wone, se ko yé fuli ko pa loɡo baŋa tio de.  
2 A daa ma na Wɛ maleka kadwoŋi na zaŋe ka nwoŋi wɛ-puli jei ne ka maa beena. Ka 

nam tu se ka la ɡwona mo ka pa balo na ye Ŋwea Tu Wɛ nyem to. Ka ma baɡe ka ta 

de Wɛ malese sena sem, Wɛ na pɛ-se dam se se wane se chɔɡe teɡa baŋa de naneo kom 

to, ka we, 3 “Zeɡe-na. Á yé chɔɡe teɡa baŋa, naa naneo kom, naa teeni dem de. Nam 

cheiɡi-na se dé ná tu dé la dé Tu Wɛ tontoŋena bam ɡwona ba tira ne, se dé daare.”*  
4 Amo laam ma ba a lɔre balo na laɡe Wɛ ɡwona yam to ni na mae tei to. Ko ye 

nɔɔna morro bi de finna-tena (144,000) mo laɡa Isarele tiina dwi dem maama wone. 
5 Nɔɔna bam konto maa ye:  

Nɔɔna morro fuɡa-telei (12,000) Judah dwi dem wone.  

Nɔɔna morro fuɡa-telei (12,000) Ruben dwi dem wone.  

Nɔɔna morro fuɡa-telei (12,000) Gad dwi dem wone.  
6 Nɔɔna morro fuɡa-telei (12,000) Asere dwi dem wone.  

Nɔɔna morro fuɡa-telei (12,000) Nafitali dwi dem wone.  

Nɔɔna morro fuɡa-telei (12,000) Manasɛ dwi dem wone.  
7 Nɔɔna morro fuɡa-telei (12,000) Simeon dwi dem wone.  

Nɔɔna morro fuɡa-telei (12,000) Levi dwi dem wone.  

Nɔɔna morro fuɡa-telei (12,000) Isakara dwi dem wone.  
8 Nɔɔna morro fuɡa-telei (12,000) Zebula dwi dem wone.  

Nɔɔna morro fuɡa-telei (12,000) Josɛf dwi dem wone.  

Nɔɔna morro fuɡa-telei (12,000) Benjamin dwi dem wone.  
 

9 Konto na kɛ to, a ma daa nii a na nɔn-kɔɡɔ na tiini ko wora, ye nɔɔn-nɔɔno bá wane 

nɔɔna bam o ɡa o ti.  

Nɔɔna bam konto nwoŋi  

paare dim jei sem maama wone,  

de nabiina dwi maama wone,  

de teene maama wone,  

de taana dwi maama tiina wone mo.  

Ba maa zeɡe paare yituŋu kom de Pipeila kam yiɡa ne. Ba zo ɡare-napwon-dedwaaro 

mo, ye ba daare ba zei konkwara vɔɔro ba jea ne. 10 Ba laam maa ŋɔɔne baŋa baŋa de 

kwor-dɛa ba we,  

“Debam Tu Wɛ mo jei paare yituŋu kom baŋa ne.  

Pa-na dé tei‑o, o na vere debam lɛɛro wone o yaɡe to ŋwaane,  

ye dé tei Pipeila kam de.”  
11 Wɛ malese sem maama maa zeɡe se ɡilimi paare yituŋu kom, de nakwa bam, 

dedaane wonnu tena tem na ŋwe to. Malese sem laam ma chɔɔle se yuni teɡa ne se 

yɔɔre paare yituŋu kom se zuli Wɛ se we:  
12 “Ko ye cheɡa mo. Debam Tu Wɛ maŋe de teem, de zula, de swa, de lei keim,  

ko woli de seinim, de dam, de baare,  

se ko taa vei wuu. Ameena.”  
 

13 Konto na kɛ to, nakwa bam dedoa ma bwei amo o we, “Nɔɔna bam na zo 

ɡare-napwon-dedwaaro tem to ye bera mo? Ba nwoŋi yei ne mo?” 14 Amo ma leiri‑o a 

we, “Amo tu, ta n bere-ne, se nmo mo yei-ba.”  

O laam ma ta o bere amo o we, “Nɔɔna banto mo ye balo na wo loɡo baŋa ne maŋa 

kalo lɛɛro na tiini te wora ye ba nwoŋi te wone to. Ba nam zare ba ɡwaaro tem de 

Pipeila kam jana bam mo pa te peere.* 15 Konto nam mo pɛ banto ba ba zeɡe Wɛ paare 

yituŋu kom yiɡa ne, ye ba toŋe ba pa‑o wea de tete maama o sɔŋɔ kom ne. Wolo wom 

nam na jei paare yituŋu kom baŋa ne to wó pa ba jeini o woro ne.  
16 Kana daa bá fɔɡe ka ja banto.  

Na-nyɔm de nam bá ja-ba.  

Wea nam daa bá ja-ba, naa fonyoɡo.*  
17 Kokuri Pipeila kam na wo paare yituŋu kom jei sem tetare ne to wó taa nii ba 

baŋa ne, ne ka ye nayero mo tei.  

Ka nam wó tɔɡe ba yiɡa ka ja-ba ka vo buli selo na na pae ŋwea to se ba nyɔ.*  

Wɛ nam wó weeri nɔɔna bam maama yi-na,  

se ba daa yé taa jeɡe yi-nyɔna.”  

8 

Tɔnɔ kom maao 7  

1 Pipeila kam laam ma kore maao kolo na ke terepɛ to. Dɔnne maa wo ke Wɛ telaao 

ne nenɛɛne awa chichworo tei.  
2 A laam ma na malese serepɛ sem na zeɡa Wɛ yiɡa ne to. Ba ma kwei nabwanno 

terepɛ ba pa se maama. 3 Maleka kadwoŋi ma ba ka zeɡe Wɛ kaanem bimbini dem tei 

ne, ye ka zei sabu-seŋa min-chala zoŋa. Ba ma kwei talwoŋ-ywoŋa dedɛ ba ke maleka 

kam zoŋa kam ne, se ka kwei ka woli de Wɛ nɔɔna bam maama wɛ-lworo kom. Ba na 

pɛ-ka konto to, ko ye se ka kwei ka ja vo sabu-seŋa bimbini dem na zeɡe paare yituŋu 

kom yiɡa ne to, se ka zwɛ ka pa Wɛ.* 4 Ka na kwei ka zwɛ konto to, wonnu tem nyoa 

kam maa tɔɡe de Wɛ nɔɔna bam wɛ-lworo kom ka nwoŋi maleka kam jea ne ka yɔɔre 

ka diini Wɛ tei. 5 Maleka kam ma daare ka pɛ min-chala bimbini dem baŋa ne ka su 

zoŋa kam ni. Ka laam ma kwei mini dem ka dole ka yaɡe loɡo baŋa ne. Ka na ke 

konto to, doa ma pepele ye ka baɡa ka wuura. Sɔɔ ma tiini ko ɡaale ye teɡa kam de 

ziziŋa.  

Malese serepɛ sem na ke tei to  

6 Malese serepɛ sem maama laam ma ti se yiɡa se se wu se nabwanno tem. 7 Maleka 

kalo na ye da-yiɡa tu to ma wu ka nabɔnɔ kom. Ka na wuɡi-ko to, doa kandwa, de 

mini, de jana na ɡwaane daane to ma chuuri loɡo baŋa ne. Loɡo baŋa pɔɔrem kuni 

betɔ wone kuri bedwe ma di mini. Teeni dem pɔɔrem kuni betɔ wone kuri bedwe de 

ma di mini, de ɡa-lɛɛro maama.  
8 Maleka kalo na saŋe to de ma wu ka nabɔnɔ kom. Ka na wuɡi konto to, ba ma kwei 

woŋo na nye de peo-zɔŋɔ ye ko jeɡe mini to ba dole ba de loɡo baŋa naneo kom wone. 

Naneo kom ma ji jana. 9 Wonnu telo na ŋwe naneo kom wone to pɔɔrem kuni betɔ 

wone kuri bedwe ma te, ye nabwooru tem pɔɔrem dem konto de chɔɡe.  
10 Malese setɔ tu wom ma wu o nabɔnɔ kom. Chalecho-kamunu na jeɡe mini ne 

mɔɔle mini tei to laam ma nwoŋi wɛyuu ne ka to loɡo baŋa bu-tole sem pɔɔrem kuni 

betɔ kom kuri bedwe wone, de buli sem de wone. 11 Chalechoa kam konto yere mo 

‘Nywaane’. Bwi sem konto na bam ma ji na-chɛɛra. Nɔɔna dedɛ maa nyɔ-ba ye ba toa.  
12 Malese sena tu wom de laam ma wu o nabɔnɔ kom. Wea kam pɔɔrem kuni betɔ 

wone kuri bedwe ma chɔɡe. Chana kam pɔɔrem dem konto de ma chɔɡe, ko woli de 

chalechwe sem de konto. Konto ma pa se te maama pɔɔrem kuni betɔ wone kuri 

bedwe ye lim. Konto ŋwaane, pwooni daa tera dɛ wone pɔɔrem kuni betɔ kom kuri 

bedwe wone, wea de tete maama.  
13 Amo laam ma nii a na kawula na tiini ka jaane wɛyuu wɛyuu. A ma ni ka na taɡe 

baŋa baŋa ka we, “Lɛɛro naa! Lɛɛro naa! Lɛɛro laɡe te yi balo na zoore loɡo baŋa ne 

to. Malese setɔ selo na daare to ná wuɡi se nabwanno tem pa te kwori zaŋe, lɛɛro tem 

konto wó ba nabiina baŋa.”  

9 
1 Maleka kalo na ye banu tu wom to laam ma wu ka nabɔnɔ kom. Amo ma na 

chalechoa na kwori wɛyuu ne ka ba ka to loɡo baŋa ne. Ba ma kwei bwor-bu ba pa-ka 

se ka ma pore ɡwoŋ-chanluŋu kom ni dem. 2 Ka na pore ɡwoŋo kom ni dem to, nyoa 

maa yɔɔre ka pi ka nwoŋi ko wone, ne mini delo na daɡa ye de jeɡe nyoa tei to. Nyoa 

kam ma nwoŋi ka li wea kam de wɛyuu kom maama. 3 Kayere laam ma nwoŋi nyoa 

kam wone se tu teɡa baŋa. Se ma jwoŋi dam se se donem taa wɔe, ne nɔŋɔ donem na 

ye tei to. 4 Ba ma kaane-se se se yé chɔɡe loɡo baŋa ɡaaro de teeni, naa vɔɔro dwi 

maama. Se ma jwoŋi chwoŋa se se chɔɡe nɔɔna balo yerane na wo laɡe Wɛ ɡwona 

yam ba tira ne to.* 5 Ba maa wo pɛ kayere sem chwoŋa se se ɡo nɔɔna bam konto. Se 

nam nɛ chwoŋa se se pa nɔɔna bam yera mo taa wiira, se ko vo ko yi chane senu. Ba 

yera yam wó taa wiira ne nɔŋɔ donem na ye tei to mo. 6 Maŋa kam konto ne, nɔɔna 

bam wó taa laɡe se ba te, ye toone bá ja-ba, de ba ná maŋe ba beeri toone tei maama 

de.  
7 Kayere sem maa nye de sisei mo ba na vɔɡa se se vo jara jei to. Kayere sem yuni 

nye de se puɡi sabu-seŋa yipwi mo tei. Se yibia maa ye nenɛɛne nabiina yibia na ye tei 

to. 8 Se yu-ywei maa nye de kaana yu-ywei tei. Se yeila maa nye de nywonnu yeila. 
9 Kayere sem nyɔɔna maa nye de lu-polwaro mo kwoli-ya tei. Se vɔna yam wuurim 

dem maa ke sɔɔ dedɛ, nenɛɛne sisein-kɔɡɔ mo vaŋe torokooro se duri se maa vei jara 

jei tei. 10 Se maa jeɡe nabila ye ya nye de nwanno nabila tei. Se mae nabila yam konto 

se done nabiina ne nɔŋɔ na done tei to. Se nabila yam mo pae se jeɡe dam se se wane 

se chɔɡe nɔɔna, se ba yera taa weera taa se ko vo ko yi chane senu. 11 Se maa jeɡe pɛ 

se o taa nii se baŋa ne. Wonto mo ye maleka kam na nii ɡwoŋ-chanluŋu kom baŋa ne 

to. Ka yere de Juu tiina taane mo ye ‘Abadon’. Ka yere dem de Girisi tiina taane maa 

ye ‘Apolua’.e  
12 Mo lɛɛro telo na bobo se te ba to. Ko nam ta daare lɛɛro kuni belei mo.  
13 Malese seredo tu wom laam ma wu o nabɔnɔ kom. Amo ma ni kwora na nwoŋi 

sabu-seŋa bimbini dem na zeɡe Wɛ yiɡa ne to nyea yana yam seeni. 14 Kwora kam ma 

ta de malese seredo tu wom na zei nabɔnɔ kom to ka we, “Véi n bwoli malese sena 

sem ba na leiɡa ba zeɡe Yuferata bu-zaŋa kam ni ne to n yaɡe.”  
15 Maleka kam laam ma vo ka bwoli malese sena sem ka yaɡe. Sento maŋe se wora 

mo se pɔe maŋa kam konto nɔɔ se ka ba ka yi. Se laam ma zaŋe se se vo se ɡo nabiina 

pɔɔrem kuni betɔ wone kuri bedwe. 16 Amo ma lɔre malese sena sem jara tiina bam 

kɔro tem ni na mae tei to. Ko ye moro kuni morro bia yalei (200,000,000) mo, ye ba 

maama dɔɡe sisei. 17 Wɛ ma pa se a na sisei sem de se dira bam na ye tei to. Nɔɔna 

bam maa jeɡe lu-polwaro telo ba na maa kwoli ba nyɔɔna ba ke jara to. Luuru tem 

konto maa tiini te seene, ne mini na ye tei to. Tedaara maa ye nazwom-pupweeru. 

Tedwonna de maa ye nasonno, ne su-muni tei. Sisei sem yuni tem nam nye de 

nywonnu yuni mo tei. Mini de nyoa maa nwoŋa se nia ne. Chilibuɡu kolo lwom na 

dana to de maa nwoŋa. 18 Wonnu tem konto tetɔ ma to loɡo baŋa nabiina wone, ye te 

ɡo ba pɔɔrem kuni betɔ wone kuri bedwe. Ko nam ye mini dem, de nyoa kam, de 

chilibuɡu kom na nwoŋi sisei sem nia ne to mo ɡo-ba. 19 Sisei sem nia yam mo pae se 

jeɡe dam, de se nabila yam de. Se nabila yam nye de basankwe mo, ye ya jeɡe yuni ya 

maa yaare nɔɔna.  
20 Nabiina balo na daare ye wonnu tem konto dam wo ɡo-ba to maama nam wo sɛ se 

ba leiri ba wo de ba keim-balwaaro tem. Ba yɔɔre ba zuli wonnu telo ba tete jea na ke 

to mo. Ba ta zuli setaana, dedaane jwona yalo ba na mɛ sabu-seŋa, naa lu-nyenno, naa 

channa, naa kandwa, naa dɛ ba ma ke to mo. Jwona yam konto dwoŋi nam ba nae, ye 

ya kwori ya ba ni, ye ya ware ya vo de. 21 Nɔɔna bam konto maa wo sɛ se ba leiri ba 

wo de ba nɔn-ɡora kam, de ba liri kikia yam. Ba ta maa wo yaɡe ba bwoorim kikia 

yam de ba ŋweene dem.  

10 

Maleka kadwoŋi de ka tɔn-balaŋa taane  

1 Amo daa ma nii a na maleka kadwoŋi na tiini ka dana to. Ka ma nwoŋi Wɛ telaao 

ne ka maa tua. Ka mɛ kunkwoŋo mo ka kukwori ka yera, ye manlaataŋa kekare ka 

yuu seeni. Ka yibia nye de wea kam mo, ye ka nɛ sem nye de min-voɡo na ye tei to.* 
2 Maleka kam maa jeɡe tɔn-balaŋa kalo na puri to ka jeŋa ne. Ka ma kwei ka jazem 

naɡa ka chwi naneo kom wone. Ka ma daare ka chwi ka jaɡwia naɡa kam teɡa baŋa 

ne. 3 Ka laam ma daare ka baɡe baŋa baŋa, ye ka kwora kam ke sɔɔ ne nywoŋo na 

suuri tei to. Maleka kam na baɡe konto to, doa baɡem kuni berepɛ ma leiri-ka. 4 Doa 

kam na baɡe konto to, amo maa laɡe se a popone ka kwora kam a tiŋi. Amo laam ma 

ni kwora na ŋɔɔne Wɛ telaao ne ka we, “Ta‑n chem, se n yé zaŋe n popone doa kam na 

baɡe ka ta kolo to n tiŋi.”  
5 Maleka kalo amo ya na maŋe a na ka na zeɡe naneo kom wone de teɡa baŋa ne to 

laam ma zeiŋi ka jazem jeŋa wɛɛne, 6 ye ka du Wɛ yere ŋwaane.  

Wonto nam mo jeɡe ŋwea se ko taa vei wuu.  

O ke wɛyuu baŋa kam mo  

de wonnu telo maama na wo ka wone to,  

ye o kwori o ke teɡa baŋa kam  

de ka wonnu tem maama,  

O ta mo ke naneo kom,  

de wonnu telo maama na wo ko wone to.  

Maleka kam na duɡi tei to, ka maa we, “Wɛ daa bá dáane de o na laɡe o ke kolo to. 
7 Malese serepɛ tu wom ná laɡe o ba o wu o nabɔnɔ kom wɛɛne to, Wɛ boboŋa yalo ya 

na seiɡi to laam wó ba ya ke ya ti. O sampwori selo déem na tɔɔle o kwora to maŋe ba 

lɔre o boboŋa yam konto.”  
8 Maleka tu wom na taɡe konto to, amo ma jwoori a ni kwora kalo na wo telaao ne 

ka ŋɔɔne to. Ka daa ma ta de amo ka we, “Véi maleka tu wolo na zeɡe naneo kom 

baŋa ne de teɡa kam baŋa ne to tei, se n jwoŋi tɔn-balaŋa kalo na puri ka wo o jeŋa 

ne to.”  
9 A ma vo a ta maleka kam se ka pa-ne tɔn-balaŋa kam. Ka ma ta-ne ka we, “Jwoŋi 

tɔnɔ kom n kwei n di. Ko ná yi nmo kana, ko wó taa chamma. Ko nam ta ná wo nmo 

ni ne, ko wó taa sona ne tooro tei.”*  
10 Amo ma kwei tɔn-balaŋa kam maleka kam jeŋa ne a de a ni ne. Ka maa sona ne 

tooro tei. Ko daare, amo na liɡi-ka to, ka ma leiri ka ji cham yerane a kana ne. 11 Ba 

laam ma ta ba bere-ne ba we, amo daa taa jeɡe se a tɔɔle Wɛ kwora kam se ko vo loɡo 

baŋa dwi tiina dedɛ seeni, de teene dedɛ seeni, dedaane taana dwi dwi tiina dedɛ de 

ba pwa de seeni.  

11 

Wɛ nɔɔna balei taane  

1 Ba laam ma kwei daa kalo ba na maa maŋe wonnu to ba pa-ne. Ba ma ta amo ba 

we, a zaŋe a maŋe Wɛ diɡa kam de ko kaanem bimbini dem a nii, se a daare a jeeli 

nɔɔna balo na wo Wɛ diɡa kam wone ba zuli‑o to ni.* 2 Ba ma daare ba ta amo se a yé 

maŋe ka da-yiɡa konkɔlɔ kom, kolo ŋwaane ba kwei jei sem konto ba ke dwi-ɡɛ tiina 

bam jeŋa ne mo.* Banto nam mo wó ba ba taa kare teo kolo Wɛ na pɔɔre o pa o tete to 

wone ba nɔne wonnu ba chɔɡe taa, chane finna-selei (42). 3 Wɛ daa ma ta-ne o we, 

“Amo laɡe a toŋe nɔɔna balei se ba ba ba zeɡe amo cheɡa kam kwaɡa ne ba bere 

nɔɔna. Banto wó zo ɡare-nyenyaaro ye ba tɔɔle amo kwora kam se ko yi da moro de 

bia yalei de fuseredo (1,260).”  
4 Olivi teeni delei de min-zwonnu telei na zeɡe loɡo baŋa Teiru wom yiɡa ne to mo 

bere Wɛ nɔɔna bam konto balei na ye tei to.* 5 Mini mo wó nwoŋi ba nia ne de chɔɡe 

ba dona balo na dwoni de-ba to. Wolo maama ná laɡe se o ke-ba lwarem, ko ye konto 

dwoŋi mo ba wó ɡo kotu. 6 Banto nam jeɡe dam se ba ja wɛyuu kom se doa daa yé taa 

nena maŋa kam ba na wora ba tɔɔle Wɛ kwora kam to.* Ba nam daa ta jeɡe dam se ba 

pa bwi sem na leiri ba ji jana. Ba ta jeɡe dam se ba pa jawe-chɛɛro dwi maama ba 

nabiina baŋa maŋa kalo maama ba na laɡe to.  
7 Ba ná tɔɔle Wɛ kwora kam ba ti, juru kolo na zoore ɡwoŋ-chanluŋu kom wone to 

wó nwoŋi ko ba ko ja jara dedaane-ba. Ko maa wó wane-ba ko ɡo. 8 Ko ná ɡo-ba, ba 

yera yam maa wó taa tiɡi pwooni yiɡa ne teo kamunu kom wone. Yera yalo na bere 

teo kom konto kuri chekke to mo ye ‘Sodom’ de ‘Ejipti’. Ko ye dáane mo ba jaane 

banto Teiru wom ba pa daɡara yuu ne ba ɡo.  
9 Nɔɔna laam wó nwoŋi teene maama wone,  

de nabiina dwi maama wone,  

de taana dwi maama tiina wone,  

de paare dim jei maama wone,  

ba ba ba nii banto yera yam na tiɡi da to.  

Ba wó taa yɔɔre ba nii banto yera yam da yatɔ de chichworo, ye ba bá sɛ se ba 

kwei-ba ba suli. 10 Balo na zoore loɡo baŋa ne to wó taa jeɡe wopwolo de banto balei 

na teɡe to. Ba maa wó ke kwɛɛra daane, ye ba daare ba pae pɛɛra ba ma zuli daane. 

Ba wó taa chaka de wopwolo, Wɛ sampwori sem konto balei na pɛ se yaara dwi dwi 

ba nabiina baŋa ne ye ba laam te to ŋwaane. 11 Da yatɔ de chichworo kom nam na kɛ 

to, Wɛ ma pa o siu kolo na pae ŋwea to laam ba ko zo ba yera yam, ye ba jwoori ba bi 

ba zaŋe. Foone ma tiini de ja balo maama na nɛ-ba to. 12 Wɛ sampwori sem laam ma ni 

kwora na ŋɔɔne telaao ne ka we, “Diini-na á ba ywo.”  

Kunkwoŋo ma ba ko kwei-ba ko ja di wɛyuu, ye ba dona bam zeɡe ba nia. 13 Kanto 

maŋa kam ne nɔɔ, teɡa baŋa maama maa tiini ka ziziŋa. Ko ma pa se teo kom pɔɔrem 

kuni fuɡa wone kuri bedwe chɔɡe maama. Teɡa kam ziziŋim dem ma ɡo nɔɔna morro 

terepɛ (7,000). Foone ma ja nɔɔna balo na daare to, ye ba sɛ we Telaao Tu Baŋa Wɛ 

wom tiini o jeɡe dam. 14 Mo lɛɛro telo na ke belei tu to. Ko nam ta daare lɛɛro telo na 

wó ke betɔ tu to mo. Tento nam laɡe te ba leile mo.  

Nabɔnɔ kolo na wuɡi ko ma kweeli to  

15 Wɛ malese serepɛ tu wom laam ma wu o nabɔnɔ kom. Kwori laam ma ŋɔɔne telaao 

ne baŋa baŋa se we, “Loɡo baŋa paare dem laam wo dé Yuu-tu Wɛ jeŋa ne mo de o 

Dam Tu Krista jeŋa ne. O nam wó taa di paare loɡo baŋa ne se ko taa vei wuu.”*  
16 Nakwa finlei-bana bam ba na jei Wɛ yiɡa ne ba paare yitunnu tem baŋa ne to laam 

ma chɔɔle ba yuni teɡa ne ba zuli Wɛ, 17 ye ba we:  

“Dam-fɔrɔ Tu Baŋa Wɛ,  

nmo maŋe n wora boboa ne,  

ye n ta wora de zem maama.  

Dé ke nmo lei de n laam na kwei n dam-fɔrɔ kom  

n ma n tei loɡo baŋa to.  
18 Loɡo baŋa dwi-ɡɛ tiina bam tiini ba jeɡe ban-zɔŋɔ mo.  

Leile konto nmo ban-lom dem nam wó zaŋe de-ba.*  

Ko laam yi maŋa kalo nmo na wó di twa taane to.  

Nmo wó pa se balo maama na sɛ nmo to na pɛɛra.  

Ko ná ye nmo ni-jwoŋina balo na tɔɔle nmo kwora to,  

de balo maama na ye nmo nɔɔna ye ba kɔre n yere dem to,  

ko ná ye nɔn-kamuna de nabwona de,  

ba maama wó di nyɔɔre.  

Ko nam ná ye balo na chɔɡe loɡo baŋa to,  

maŋa yia se nmo laam chɔɡe-ba.”  
 

19 Ba na zuli Wɛ konto ba ti to, Wɛ diɡa kalo na wo telaao ne to ni laam ma pore. Wɛ 

ni-ɡwonim dakaa kam na wo Wɛ di-yun-ɡala kam ne to ma ba ka nae jaja. Doa laam 

maa pepela ye ka baɡa ka wuura. Teɡa maa ziziŋa ye do-kandwa tiini ya toe dedɛ.  

12 

Kayanchɔrɔ zeili kaane de o bu  

1 Wo-kenkaɡele laam ma nwoŋi wɛyuu ne. Amo ma na kaane na mɛ wea kam o 

kukwori o yera. Chana kam maa wo o napera kuri ne. Ko daare yipuɡa kalo na jeɡe 

chalechwe fuɡa-selei to ma pu o yuu ne. 2 Kaane wom ye kapua mo ye o puɡa kam 

viriɡi se o lo. Ko na chana to, o ma kaase baŋa baŋa.  
3 Wo-kenkaɡele dedwoŋi daa ma nwoŋi wɛyuu ne. Amo ma na kayanchɔrɔf na wora, 

ko na nye de vare-kamunu. Ko ye nasoŋo mo chwɛ-chwɛ ye ko jeɡe yuni terepɛ, de 

nyea fuɡa. Paare yipwi ma pu ko yuni tem maama baŋa ne. 4 Ko ma kwei ko nabili 

dem ko ma vaŋe chalechwe sem pɔɔrem kuni betɔ wone kuri bedwe ko kwori wɛyuu 

ne ko de teɡa ne. Ko ma ba ko zeɡe kaane wolo na laɡe o lo to yiɡa ne, se o ná loɡe bu 

wom, se ko kwei ko di. 5 Kaane wom ma lo o bu wom, o ye bakeira mo. Wonto mo wó 

taa tei loɡo baŋa dwi tiina maama de o dam. Kaane wom na loɡe konto to, ba ma 

chaale bu wom ba ja vo Wɛ tei, o paare yituŋu kom na wo mɛ to. 6 Kaane wom laam 

ma duri o vo kaɡoa yuu, jeiɡa kalo Wɛ na maŋe o kwɛ se o pa‑o to. Wɛ wó taa nii o 

baŋa ne jei sem konto ne da moro de bia yalei de fuseredo (1,260).  
7 Jara déem ya ke Wɛ telaao ne. Wɛ malese dedɛɛro wolo yere na ye Mikayeli to 

dedaane o kwaɡa malese sem ma chiŋi jara de kayanchɔrɔ kom.* Kayanchɔrɔ kom de 

ko kwaɡa malese sem de ma jwoori se kwaare jara yam. 8 Ko maa wo wane jara yam 

ko ke ko di. Ko de ko kwaɡa malese sem ma daa wo nɛ jeiŋa jei Wɛ telaao ne. 9 Ba ma 

zeili-ko Wɛ telaao ne ba dole ba yaɡe loɡo baŋa ne, de ko kwaɡa malese sem maama. 

Kayanchɔrɔ kom konto mo ye basankwea kalo na maŋe ka wora faŋa faŋa to. Ka yere 

nam mo ye ‘Vwa-nyena pɛ’, de ‘Setaane’, ye ka ɡane loɡo baŋa nɔɔna maama.*  
10 Amo laam ma ni kwora na ŋɔɔne Wɛ telaao ne ka we, “Leile konto debam Tu Wɛ tu 

o vere o nɔɔna setaana pɛ jeŋa ne. O ma pa o dam de o paare dem bere jaja. O Dam 

Tu Krista de tu se o taa tei nɔɔna de dam. Kokuri wolo wom na yeini o ŋɔɔne o chɔɡe 

dé nu-bia bam Wɛ yiɡa ne to daa tera. Wonto mo yeini o zeɡe dé Tu Wɛ yiɡa ne tete 

de wea maama o ŋɔɔne o chɔɡe-ba. Ba laam nam de‑o ba yaɡe.* 11 Ba na wane‑o konto 

to, ko ye Pipeila kam toone jana bam de ba na bere Wɛ cheɡa kam tei to ŋwaane mo. 

Ba ma sɛ se ba kwei ba ŋwea ba ma leini toone.* 12 Abam balo maama na zoore wɛ 

telaao jei sem ne to, á ta‑á chaka de wopwolo. Ko daare ko ná ye loɡo baŋa de ko 

naneo kom, lɛɛro wó ba abam nɔɔna bam baŋa, vwa-nyena pɛ wom na tu abam tei to 

ŋwaane. O nam tiini o jeɡe ban-zɔŋɔ lanyerane, kokuri o yei we o da yam ɡɛ fee mo.”  
13 Kayanchɔrɔ kom na lɔre we ba zeili-ko ba yaɡe loɡo baŋa ne to, ko ma pɛ kaane 

wolo na loɡe bakeira kam to kwaɡa ko pu. 14 Ba ma kwei kawul-zɔŋɔ vɔna yalei ba pa 

kaane wom se o ma jaane wɛɛne o vo o yi kaɡoa kam yuu jei sem o na maŋe se o taa 

wora to. Dáane mo Wɛ wó nii o baŋa ne bena yatɔ de chichworo, ye o daare o che‑o 

kayanchɔrɔ kom yiɡa ne. 15 Kayanchɔrɔ kom ma twe na dedɛ se ba vo ba pɛ kaane 

wom ba ja viiri, ne bu-tola na na duri tei to. 16 Teɡa kam ma zeini kaane wom, ye ka 

pore bɔɔne ka nyɔ na balo maama kayanchɔrɔ kom na twe to. 17 Konto ŋwaane mo 

kayanchɔrɔ kom bane tiini de zaŋe de kaane wom. Ko laam ma vo se ko ke jara de 

kaane wom dwi tiina balo na daare to. Banto mo ye balo na sɛ Wɛ nia yam, ye ba bere 

we ba tɔɡe Yezu cheɡa kam to. 18 Kayanchɔrɔ kom laam ma vo ko zeɡe naneo kom ni 

ne.  

13 

Juru kolo na nwoŋi naneo wone to  

1 Amo daa ma na juru kodwoŋi ko na nwoŋi naneo kom wone. Ko maa jeɡe nyea 

fuɡa de yuni terepɛ. Ko nyea yam baŋa maama maa jeɡe paare yipwi. Ko yuni tem 

yera ne ma popone yere delo na twe Wɛ to. 2 Amo na nɛ juru kom konto to, ko nye de 

ɡweeru mo. Ko nɛ maa nye de faao nɛ, ye ko ni nye de nywoŋo ni. Kayanchɔrɔ kom 

laam ma kwei ko paare dem de ko dam-fɔrɔ kom ko ke juru kom jeŋa ne. 3 Juru kom 

yuu dedoa maa jeɡe fufwolo, nenɛɛne ba zaɡe-ko mo tei. Fufwolo kom konto laam ma 

ba ko jei. Ko ma so nabiina maama loɡo baŋa ne, ye ba sɛ ba pa juru kom.* 4 Nɔɔna 

maama maa kuni dwoona ba zuli kayanchɔrɔ kom, de ko na kwei ko dam dem ko pa 

juru kom to. Ba ma daare ba zuli juru kom de, ye ba tɛ ba we, “Nɔɔno tera o na mae 

de juru kom. Nɔɔn-nɔɔno nam bá wane o ke jara de‑ko.”  

5 Ba ma pa juru kom chwoŋa se ko ŋɔɔne kamunni ko pa ko tete, ye ko daare ko 

ŋɔɔne ko twe Wɛ yere. Ko ma jwoŋi dam se ko vo ko yi chane finna-selei (42). 6 Ko ma 

kwaane ko sɔɔle lwarem ko pa Wɛ, ye ko ta twe Wɛ yere dem, de o sɔŋɔ kom, ko woli 

de balo na zoore Wɛ telaao ne to. 7 Juru kom ma kwori ko na dam se ko kwaare jara 

de Wɛ nɔɔna bam, se ko wane-ba ko di. Ko ma jwoŋi dam se ko taa tei loɡo baŋa dwi 

maama, de teene maama tiina, de taana dwi maama tiina, de paare dim jei sem 

maama tiina. 8 Nɔɔna balo maama na jeɡe kuɡu jei loɡo baŋa ne to wó taa zuli juru 

kom. Banto mo ye nɔɔna balo yera na maŋe ya wo popone ya tiŋi Wɛ ŋwe-doŋa tɔnɔ 

kom wone maŋa kam loɡo baŋa ta na tera to. Ko nam ye Pipeila kam ba na ɡo to mo 

tei tɔnɔ kom konto.*  
9 Nam pore-na á zwa se á cheiɡi amo taane dem. 10 Wolo maama na yɔɔre o ba se o 

dona ja‑o ba pe to, ba wó ja konto tu mo ye o bá lu. Wolo maama de na yɔɔre o ba se 

ba ma se-zɔɔ ba ɡo‑o to, ba wó ma-ko mo ba ɡo‑o ye o bá wane o lu. Konto mo tei Wɛ 

nɔɔna bam jeɡe se ba taa vɔ pu-dɛa, se ba daare ba ke ba wo-dedoa de Wɛ.*  

Juru kolo na nwoŋi teɡa ne to  

11 Amo laam ma na juru kodwoŋi ko na nwoŋi teɡa ne. Ko maa jeɡe nyea yalei, ne 

pi-bala nyea na ye tei to. Ko ŋɔŋa maa nye de kayanchɔrɔ ŋɔŋa kam na ye tei to. 
12 Da-yiɡa juru kom ma pa‑ko chwoŋa se ko ma ko dam-fɔrɔ kom ko toŋe ko pa-ko. Ko 

ma ma dam dem konto ko fe balo maama na zoore loɡo baŋa ne to pa ba zuli da-yiɡa 

juru kolo yuu ba na zaɡe ye ko fufwolo kom laam jei to. 13 Juru kolo na saŋe to ma 

tiini ko ke wo-kenkaɡela yalo na dana to. Ko ma pa se mini nwoŋi wɛyuu ne de ba 

teɡa baŋa ye nabiina maama zeɡe ba nia. 14 Ko na nɛ chwoŋa se ko ke wo-kenkaɡela 

yanto dwoŋi da-yiɡa juru kom ŋwaaneg tei to ma pa ko wane ko ɡane nɔɔna balo na 

zoore loɡo baŋa ne to. Ko ma ta-ba se ba mɔ kamɔɡɔ se ko taa nye de juru kolo ba na 

mɛ se-zɔɔ ba zaɡe ye ko ta ŋwe to. 15 Ko ma daare ko na chwoŋa se ko kwei siu ko ke 

da-yiɡa juru kom kamɔɡɔ kom wone, se ko taa ŋwe. Ko na ke konto to, kamɔɡɔ kom 

maa wae ko ŋɔɔna, ye ko jeɡe dam se ko pa balo maama na ve se ba zuli-ko to te. 16 Ko 

ma fe nɔɔna maama se ba taa jeɡe ɡwona ba jazena ne naa ba tira ne. Ko ná ye 

nabwona de nɔn-kamuna de, naa ko ná ye naduna de yiniɡa tiina, ko woli de kabɛ de 

balo na tei ba tete to de, ba maama wó la ɡwona yam konto mo. 17 Nɔɔno ná wo laɡe 

ɡwona yam konto, kotu bá wane o yeiɡi woŋo naa o kwei woŋo o yeiɡi. Gwona yam 

konto nam mo bere juru kom yere, naa namba kalo na bere ko yere dem to.  
18 Konto nam tei se n ta‑n jeɡe swa mo. Nmo yi ná poore, n wó wane n boŋe n lɔre 

juru kom namba kam kuri. Namba kam bere nabiinu yere mo. Ka nam ye bia yaredo 

de fuseredo-baredo (666) mo.  

14 

Pipeila kam de ka nɔɔna bam taane  

1 Amo laam ma nii a na Pipeila kam ka na zeɡe Zion peo kom yuu ne. Nɔɔna morro 

bi de finna-bana bam (144,000) maa tɔɡe ba wora. Pipeila kam yere de ka kwo yere 

dem ma popone ba tira ne.* 2 A ma ni kwora na ŋɔɔne Wɛ telaao ne. Ka maa dɔna 

nenɛɛne na na wuuri ye doa baɡe tei to. A na niɡi kwora kam konto to, ka kwori dem 

maa nye de kɔn-maɡena na maɡe ba kwanno tei to. 3 Nɔn-kɔɡɔ kom maa zeɡe ko yɔɔre 

Wɛ paare yituŋu kom, de wonnu tena tem na ŋwe to, de nakwa bam. Ba maa leeni 

leiŋ-doŋa kalo nɔɔn-nɔɔno na bá wane o zamese-ka to ko ná dae nɔɔna morro bi de 

finna-tena bam yerane (144,000). Banto mo ye balo Wɛ na le loɡo baŋa nabiina wone 

ye o ŋwe ba wɛleera jene to. 4 Banto nam mo cheɡe ba tete de wo-diɡiru keim, ye ba 

wo tɔɡe ka-laɡa wo-zɔɔna kikia. Banto yeini ba tɔɡe Pipeila kam kwaɡa mo ba vei jei 

selo maama ka na wó vo to. Wɛ mo le-ba nabiina wone o ŋwe ba wɛleera jene, pa se 

banto da yiɡa ba ji o nyem, de Pipeila kam de nyem. 5 Banto nam wo fɔɡe ba fɔ vwa. 

Ba maa jeɡe bora ye tusim tera.  

Wɛ malese setɔ na taɡe wonnu telo to  

6 Amo laam ma na maleka tu wodwoŋi, ka na jaane wɛyuu ne. Ka maa jeɡe Wɛ 

kwor-ywoŋa kalo na jeɡe kuri taa wuu to se ka tɔɔle ka bere balo na zoore loɡo baŋa 

ne to.  

Ko nam ye paare dim jei sem maama ne mo,  

de nabiina dwi maama,  

de taana dwi maama tiina,  

de teene maama tiina.  
7 Ka maa ŋɔɔne de kwor-dɛa ka we, “Nam kɔre-na Wɛ se á daare á ta‑á pa‑o zula, kolo 

ŋwaane maŋa kam yia se o di nabiina taane. Nam kuni-na dwoona á zuli wolo na ke 

wɛyuu jei sem, de teɡa baŋa kam, de naneo kom, dedaane buli sem to.”  
8 Maleka kadwoŋi ma saŋe ka kwaɡa ye ka tɛ ka we, “Babilon te-fɔrɔ kom chɔɡe 

ywoo! Ko yɔɔre ko chɔɡe mo zɔŋŋ. Ko déem nam yeini ko pa nabiina dwi maama mo 

tɔɡe ba ke ko kabwoŋa kikia yam, nenɛɛne sa-dɛɛra mo ba nyɔɡe ba su tei.”*  
9 Malese setɔ tu de ma saŋe, ye ka tɛ de kwor-dɛa ka we, “Wolo maama ná zuli varem 

wom de o kamɔɡɔ kom, ye ba daare ba la ba ɡwona yam o tiri ne naa o jeŋa ne, 10 Wɛ 

ban-lom dem laam wó ba kotu baŋa ne, ne ba lwoɡi sa-dɛɛra mo ba su na-zoŋa ba pa 

o nyɔ o su tei. Wolo maama ná sɛ varem wom konto, chilibuɡu kolo na jeɡe mini to 

mo wó di kotu pa o na cham dedɛ Wɛ malese sem yiɡa ne, de Pipeila kam yiɡa ne.* 
11 Mini dem na di ba yera yam tei to wó pa se nyoa nwoŋi da ka yɔɔre ka taa zaŋe mo 

taa taa se ko taa vei wuu. Balo maama na zuli varem wom de o kamɔɡɔ kom to, de 

balo maama de na laɡe ɡwona yalo na bere o yere dem to bá na siu kɔtaa, wea de tete 

maama.”  
12 Konto mo tei Wɛ nɔɔna bam jeɡe se ba taa fɔɡe ba zeɡe de pu-dɛa. Banto mo ye 

balo na sɛ Wɛ nia yam ye ba kwori ba jeɡe wo-dedoa de Yezu to.  
13 Amo laam ma ni kwora na ŋɔɔne telaao ne ka we, “Nam popone tento: Ko na zeɡe 

zem se ko taa vei to, balo na sɛ dé Teiru wom ye ba ba ba te to, wó taa jeɡe 

yu-ywoŋo.” Wɛ Sin-laao kom ma leiri ko we, “Ko ye cheɡa mo. Banto wó sii de ba 

totoŋ-chɛɛra yam, kolo ŋwaane ba keim-laaro mo wó taa tɔɡe-ba.”  

Wɛ borem maŋa kam na ye tei to  

14 Amo laam ma nii a na kunkwoŋ-pwoŋo, ye wolo na nye de nabiinu bu to jei ko 

baŋa ne.* Sabu-seŋa yipuɡa ma pu o yuu ne, ye o daare o zei sekwara kalo na jeɡe ni 

to. 15 Maleka kadwoŋi ma nwoŋi Wɛ diɡa kam wone. Ka ma tɔɔle baŋa baŋa ka ta de 

wolo wom na jei kunkwoŋo kom baŋa ne to ka we, “Loɡo baŋa faao kom laam beɡe 

ko ti. Kwei n sekwara kam n ma n ɡaane faao kom, se ko maŋa kam yia.”* 16 Wolo 

wom na jei kunkwoŋo kom baŋa ne to laam ma vuvuɡi o sekwara kam loɡo baŋa ne o 

ma ɡaane ko wodiiru tem.  
17 Amo daa ma na maleka kadwoŋi na nwoŋi Wɛ diɡa kalo na wo telaao ne to wone, 

ye ka de jeɡe sekwara kalo na jeɡe ni to. 18 Maleka kadwoŋi na nii mini baŋa ne to ma 

nwoŋi Wɛ kaanem bimbini dem seeni. Ka ma tɔɔle de kwor-dɛa ka ta de maleka kalo 

na zei sekwara kam to ka we, “Kwei n sekwara kam na jeɡe ni to n ma n ɡwori Vini 

tio-bia bam, se loɡo baŋa tio-bia bam konto laam beɡe ba ti.”  
19 Maleka kam laam ma kwei ka sekwara kam ka fere Vini tio-bia bam ka ɡwori. Ka 

ma kwei-ba ka de kazɔ-zɔŋɔ wone se ba tɛ ba ma ke sana, se ko bere Wɛ ban-zɔŋɔ kom 

na wó ba nabiina baŋa tei to. 20 Kazɔɡɔ kom maa zeɡe teo kom dáa ne mo. Ba maa 

nɔne tio-bia bam ko wone se ba nyoa bam taa nwoŋa. Ba nyoa bam na nwoŋi to maa 

ye jana. Jana bam ma nwoŋi ba pɛɛle teɡa ne ba vo nenɛɛne stadia moro dedoa de bia 

yaredo (1,600),h ye ba na luuna tei to diini ko maŋe de siseiŋa ni mo.*  

15 

Malese serepɛ de se yaara dwi dwi taane  

1 Amo laam ma na wo-kenkaɡele dedwoŋi wɛyuu ne, de na tiini de dana ye de ba 

jeɡe dwoŋi. A ma na Wɛ malese serepɛ na wora, ye se dedoa dedoa jeɡe yaara dwi dwi 

se se pa ya ja nɔɔna. Yaara yarepɛ yam konto mo laɡe ya kweeli, kolo ŋwaane yanto 

ná ke ya ti, Wɛ ban-zɔŋɔ kom laam wó ti. 2 Amo ma daare a na woŋo na nye de naneo. 

Ko maa nyeena ne ɡelaase na nyeene tei to, ye ko nye ne mini mo ɡwaane da tei. Amo 

ta ma na balo na wane varem wom dam dem, de o kamɔɡɔ kom dam dem, ko woli de 

o yere dem namba kam dam dem de to. Banto maa zeɡe naneo kolo na nyeena 

lanyerane to ni ne. Ba maa zei kwanno telo Wɛ na pɛ-ba to. 3 Ba maa leeni leiŋa kalo 

na ye Wɛ tontoŋeno Moses nyem to. Ka ma kwori ka ye Pipeila kam de nyem mo. Ba 

ma leeni ba seini Wɛ ba we,  

“Dam-fɔrɔ Tu Baŋa Wɛ,  

nmo kikia yam tiini ya dana  

ye ya ba jeɡe dwoŋi.  

Loɡo baŋa dwi tiina maama Pɛ,  

nmo chwei sem yɔɔre se tɔɡe cheɡa mo.  
4 Yuu-tu Baŋa Wɛ,  

nɔɔn-nɔɔno tera o na bá kɔre nmo.  

Nɔɔna maama nam wó taa zuli nmo yere dem.  

Nmo yerane mo ye wo-pwoŋo tu chekke.  

Loɡo baŋa dwi maama tiina wó ba  

ba kuni dwoona nmo yiɡa ne ba zuli‑m,  

kolo ŋwaane nɔɔna maama wó na  

nmo kikia yam na jeɡe cheɡa tei to.”*  
5 Ba leiŋa kam na ti konto to, amo ma nii Wɛ telaao ne a na Wɛ wara-vwei dem de de 

di-yuu kom ni na pore.* 6 Wɛ malese serepɛ sem na jeɡe yaara dwi dwi kuni berepɛ to 

ma nwoŋi diɡa kam wone. Se ma zo ɡare-fefale selo na tiini se nyeena pele-pele to, ye 

se daare se vɔ sabu-seŋa kili se nyɔɔna ne. 7 Wonnu tena tem na ŋwe to dedoa laam 

ma zaŋe ko kwei sabu-seŋa zwe serepɛ ko pa malese serepɛ sem. Zwe sem konto nam 

mo su de Wɛ ban-lom dem. Wonto nam mo jeɡe ŋwea se ko taa vei wuu. 8 Wɛ dam 

dem de o nenɔŋ-fɔrɔ kom ma pa nyoa nwoŋi ka su o diɡa kam ni maama. Nyoa kam 

ma pa se nɔɔn-nɔɔno ware diɡa kam wo o zo, se ko taa nii maŋa kam yaara yarepɛ 

yam na ke ya ti malese serepɛ sem jeŋa ne to.*  

16 

1 Amo laam ma ni kwor-dɛa na ŋɔɔne baŋa baŋa Wɛ diɡa kam wone, ye ka ta de Wɛ 

malese serepɛ sem ka we, “Kwei-na zwe serepɛ selo Wɛ ban-lom dem na wo se wone 

to á ja vo á lwo á yaɡe loɡo baŋa ne.”  
2 Da-yiɡa maleka kam ma kwei ka zoŋa kam ka ja vo ka lwo ka yaɡe loɡo baŋa ne. 

Ka na ke konto to, ŋɔn-zana ma ja balo na laɡe varem wom ɡwona yam ye ba zuli ko 

kamɔɡɔ kom to.  
3 Maleka kalo na saŋe to ma lwo ka zoŋa kam ka yaɡe naneo kom wone. Ko na bam 

ma ji ne too jana na ye tei to. Woŋo maama na zoore naneo kom wone to ma te.  
4 Malese setɔ tu wom ma lwo o zoŋa kam o yaɡe bu-tole sem wone de buli sem de 

wone. Se na bam ma ji jana. 5 Amo ma ni Wɛ maleka kalo na nii bwi sem baŋa ne to 

na we:  

“Wo-pwoŋo Tu Baŋa Wɛ,  

nmo na maŋe n wora boboa ne  

ye n daa‑n ta wora to,  

nmo tɔɡe cheɡa de nmo na ke tei n waare-ba to.  
6 Kokuri banto ɡo n nɔɔna bam de n sampwori sem  

pa se ba jana nwoŋi.  

Nmo laam ma‑n pa na bam ji jana  

se nɔɔna bam konto de nyɔ.  

Mo kolo na maŋe de ba keim dem to.”  
7 Amo ma daare a ni kwora kadwoŋi na ŋɔɔne Wɛ kaanem bimbini dem seeni ka we:  

“Dam-fɔrɔ Tu Baŋa Wɛ,  

nmo na di nɔɔna taane tei to  

yɔɔre ko tɔɡe cheɡa mo.”  
8 Malese sena tu wom ma kwei o zoŋa kam o lwo o yaɡe wea kam yera ne. Wea kam 

ma jwoŋi dam se ka wulim dem zwɛ nɔɔna de mini. 9 Ka mini dem na tiini de zwɛ 

nɔɔna konto to, ba ma twe Wɛ yere dem, o na tei yaara yam konto to ŋwaane. Ba nam 

wo leiri ba wo de ba kikia yam se ba daare ba zuli Wɛ.  
10 Malese senu tu wom ma lwo o zoŋa kam varem wom paare yituŋu kom baŋa ne. 

Lim ma ba de li varem wom paare dim jei sem maama. Nɔɔna ma done ba yeila de ba 

yaara yam. 11 Ba ma ŋɔɔne ba twe Telaao Tu Wɛ wom, ba yaara yam de ba yera ŋɔna 



yam ŋwaane. Ba nam daa ta wo leiri ba wo de ba kikia yam.  
12 Malese seredo tu wom ma lwo o zoŋa kam o yaɡe Yuferata bu-zaŋa kam wone. Ka 

na bam ma we, ye ko daare chwoŋa ko pa pwa balo na nwoŋi wɛ-puli jei sem ne to se 

ba wane ba bɛ. 13 Amo ma daare a na chichiri-zɔɔna yatɔ na nye de mantwaaro to. Ba 

dedoa ma nwoŋi kayanchɔrɔ kom ni ne. Wodwoŋi de ma nwoŋi varem wom ni ne, ye 

dedoa kam de nwoŋi varem wolo na bere we o ye Wɛ sampwora ye o ɡane nɔɔna to ni 

ne. 14 Chichiribia bam konto ye setaane nyena mo, ye ba wae ba ke wo-kenkaɡela. Ba 

ma zaŋe ba vo loɡo baŋa pwa bam maama tei se ba maama la daane ba ti ba yiɡa jara 

ŋwaane Dam-fɔrɔ Tu Baŋa Wɛ dɛ-kamunu kom dɛ ne.  

Yezu taɡe o we:  

15 “Cheiɡi-na. A laɡe a ba ne ŋweeno na dare o ba tei to mo. Wolo na fɔɡe o che o 

tete to wó taa jeɡe yu-ywoŋo. Wolo na yei o ɡwaaro tem tiŋim to, amo ná pɔpɔ a ba 

konto, chaveera bá ja‑o nɔɔna yiɡa ne, o na bá zaŋe de kuri-nɔrɔ to ŋwaane.”  
 

16 Chichiribia batɔ bam ma pa loɡo baŋa pwa bam la daane jeiɡa kadwoŋi ne. Ba 

maa bwoi jeiɡa kam konto de Juu tiina taane ba we, ‘Amaɡedon’.  
17 Malese serepɛ tu wom laam ma lwo o zoŋa kam wɛyuu ne. Kwor-dɛa laam ma 

ŋɔɔne Wɛ diɡa kam paare yituŋu kom jei sem ne ka we, “Ko ke ko ti.” 18 Ka na taɡe 

konto to, doa maa pepela ka baɡa ka wuura. Sɔɔ ma tiini ko ɡaale ye teɡa kam de 

ziziŋi. Teɡa kam na tiini ka ziziŋi tei to ba jeɡe dwoŋi. Teɡa nam maŋe ka wo ziziŋi 

konto dwoŋi ye nabiina wora loɡo baŋa ne. 19 Te-fɔrɔ kolo yere na ye Babilon to ma 

yare kuni betɔ ko chɔɡe. Loɡo baŋa dwi tiina teene dem maama de ma vi teɡa ne. Wɛ 

maa wo swei te-fɔrɔ Babilon ni ne se o waare-ko. O ban-zɔŋɔ kom ma tiini ko ba teo 

kom baŋa, nenɛɛne o lwoɡi sa-dɛɛra mo o su na-zoŋa pa se ko nyɔ ko su tei. 20 Teɡa 

kalo maama na wo naneo tetare ne to ma fɔɔre ka tiɡa jei ne, ye peero tem de yɔɔre te 

jei. 21 Do-kandwa na duna ne luuru tei to maa nwoŋi wɛyuu ne ya toe nɔɔna baŋa ne. 

Nɔɔna bam ma ŋɔɔne ba twe Wɛ yere, do-kandwa yam na pɛ ba na yaara dedɛ to 

ŋwaane.  

 



17 

Kaane na dɔɡe varem tei to  

1 Malese serepɛ sem na jeɡe zwe serepɛ sem to dedoa ma ba ka ta de amo ka we, “Ba 

se a bere‑m Wɛ na laɡe o pa ka-tola kalo na dana to na waarem tei to. Ka-tola kam 

konto jeiŋa jei mo ye jeiɡa kalo bwi na daɡa da to. 2 Loɡo baŋa pwa bam yeini ba ke 

bwoorim de ka-tola kam konto. Balo na zoore loɡo baŋa ne to de maa tiini ba bwoori 

de-ka, ne nɔɔno na nyɔɡe sana o buɡi tei to.”  
3 Wɛ Sin-laao kom laam ma ba amo tei de dam, ye a na we maleka kam kale-ne ka ja 

ka vo kaɡoa yuu. Jei sem konto ne mo amo nɛ kaane, o na dɔɡe juru kodwoŋi na ye 

nasoŋo chwɛ-chwɛ to baŋa ne. Yera yalo na twe Wɛ to ma popone juru kom yera ne. 

Ko maa jeɡe yuni terepɛ de nyea fuɡa. 4 Kaane wom ma zo ɡwaaro telo na ye 

nason-pupwiu de nasonno chwɛ-chwɛ to. O yera maa jeɡe wonnu dedɛ telo na nyeene 

to. Te nam ye sabu-seŋa de kandwa-nyenno mo. O ma zei sabu-seŋa zoŋa, ye ka ni su 

de wo-zɔɔna yalo na bere o bwoorim kikia yam na jeɡe diɡiru tei to. 5 Yere delo kuri 

na seiɡi to ma popone o tiri ne de we:  

Babiloni kolo na ye te-fɔrɔ to.  

Ka-tole maama nu,  

de loɡo baŋa wo-zɔɔna maama nu.*  
6 Amo na nɛ kaane wom to mo a maane we o nyɔɡe Wɛ nɔɔna balo na bere Yezu cheɡa 

kam ye ba ɡo-ba to jana bam mo o su, ne o nyɔɡe sana mo o buɡi tei.  

Amo na nɛ‑o konto to, ko ma tiini ko so-ne. 7 Maleka kam ma bwei-ne ka we, “Ko 

ke‑m yaau se bɛ mo? Ko ná ye juru kolo na jeɡe yuni terepɛ tem de nyea fuɡa to, de 

kaane wolo na dɔɡe o baŋa ne to, amo wó pa n lɔre ba kuri na ye tei to. 8 Juru kolo 

nmo na nɛ to ya ŋwe mo. Ko nam daa tera. Ko daare se ko nwoŋi ɡwoŋ-chanluŋu kom 

wone mo, se ko laam vo ko na chɔɡem. Ko ná ye balo na zoore loɡo baŋa ne ye ba 

yera maŋe ya wo popone ya tiŋi Wɛ ŋwe-doŋa tɔnɔ kom wone maŋa kam loɡo baŋa ta 

na tera to, ba ná nɛ juru kom, ko wó so ba maama. Ko déem ya ŋwe mo, ye ko laam 

daa tera. Ko nam wó jwoori ko ba ko nwoŋi nabiina yiɡa ne.  
9 Konto mo tei n jeɡe se n ta‑n jeɡe boboŋ-dɛɛra de swa. Juru kom yuni terepɛ tem 

bere zwonnu terepɛ na ye tei to mo. Tento maa ye zwonnu telo kaane wom na jei te 

baŋa ne to mo. Yuni tem ta kwori te bere pwa barepɛ na ye tei to mo. 10 Pwa bam 

konto banu maŋe ba to mo. Ba dedoa mo wora leile. Wolo na kweeli to ta wo tu. Ko 

daare, o ná tua, o paare dem bá dáane dedɛ. 11 Juru kom tete kolo déem ya na ŋwe ye 

ko laam daa tera to bere pɛ wolo na ke ba wone nana to mo. Wonto mo ye pwa barepɛ 

balo na dɛ yiɡa to wo nɔɔno. O nam ná tua, o de laam wó vo o na chɔɡem.  
12 Nyea fuɡa yalo nmo na nɛ to bere pwa fuɡa na ye tei to mo. Pwa bam konto ta wo 

jwoŋi ba paare dem. Ba nam wó ba ba jwoŋi dam se ba tɔɡe de varem wom ba taa tei 

nɔɔna, se ko maŋe de awa dedoa yerane. 13 Pwa fuɡa bam maama jeɡe boboŋe dedwe 

mo. Ba maa wó kwei ba dam maama ba ke juru kom jeŋa ne. 14 Ba maa wó ke jara de 

wolo wom na ye Pipeila kam to. Pipeila kam nam wó wane-ba ka di, ka na ye wolo na 

ye yuu tiina maama Yuu-tu, de pwa maama Pɛ to ŋwaane. Balo na tɔɡe de wonto ye 

ba wane jara yam to mo ye balo o na maŋe o kuri se ba taa ye o nɔɔna to. Banto mo 

yɔɔre ba jeɡe wo-dedoa ded‑o.”  
15 Maleka kam daa ta ma ta de amo ka we, “Ko ná ye bwi selo nmo na nɛ ye ka-tola 

kam jei da to, se bere loɡo baŋa teene de te nɔn-bia bam, de paare dim jei sem, de 

taana dwi maama tiina na ye tei to mo. 16 Nyea fuɡa yalo nmo na nɛ to, de juru kom 

tete wó taa chuli ka-tola kam. Ba nam wó vere o wonnu tem maama o tei ne ba 

daare‑o kalambwolo. Ba laam wó di o ya-nɔna yam, ye ba daare ba zwɛ‑o de mini. 
17 Ba wó chɔɡe‑o konto, kolo ŋwaane Wɛ maŋe o pa se ba boboŋa taa ye konto, ye ba 

jeɡe ni dedwe se ba ke ba dam maama juru kom jeŋa ne mo. Ko jeɡe se ko taa ye 

konto mo, se ko vo ko yi maŋa kalo Wɛ taane dem na bere kolo to na wó ji cheɡa, ye o 

boboŋa seene ya ke to. 18 Ko daare kaane wolo nmo na nɛ ye o ye ka-tola to mo ye 

te-fɔrɔ kolo na tei loɡo baŋa pwa bam maama to.”  

18 

Te-fɔrɔ Babilon na chɔɡe tei to  

1 Maleka kam na taɡe konto ka ti to, amo ma na maleka kadwoŋi na nwoŋi telaao ne 



ka maa beene loɡo baŋa. Ka maa tiini ka jeɡe dam ye ka nenɔŋa kam zeiŋi pwooni ka 

pa loɡo baŋa maama peere. 2 Ka ma tɔɔle baŋa baŋa de kwor-dɛa ka we:  

“Babilon te-fɔrɔ kom chɔɡe ywoo!  

Ko yɔɔre ko chɔɡe mo.  

Setaana yerane laam mo zoore ko wone,  

ye chichiri-zɔɔna dwi maama de zoore da.  

Zuna de vara balo nɔɔna na chula ye ba ba lae to  

dwi maama maa tɔɡe ba wora.*  
3 Loɡo baŋa dwi tiina maama ma to  

teo kom konto kabwoŋa chwei sem wone,  

ne ba nyɔɡe ko sa-dɛɛra mo ba su tei.  

Loɡo baŋa pwa bam ma tɔɡe ba ke bwoorim de-ko.  

Loɡo baŋa pipim-piina ma tiini ba di nyɔɔre  

teo kom konto baŋa ne,  

kolo ŋwaane ko nɔɔna bam swoi  

se ba taa chɔɡe sabu dedɛ.”  
 

4 Amo laam ma ni kwora kadwoŋi na ŋɔɔne Wɛ telaao ne ka we:  

“Amo nɔɔna bam, nwoŋi-na teo kom wone,  

se á yé tɔɡe ko wo-balwaaro chwei sem,  

se á yé tɔɡe á na ko yaara yam.  
5 Kokuri ko wɛleera yam daɡa dedɛ  

te daŋe da-baŋa ne te yi wɛyuu.  

Wɛ nam yei ko keim-lwanno tem maama ni ne.  
6 Chɔɡe-na teo kom se ko maŋe de konto na chɔɡe nɔɔna badwonna tei to.  

Pa-na ko chɛ ko yera ne se ko dwoni  

ko na pɛ ko chɛ nɔɔna yera ne tei to.  

Fe-na-ko se ko nyɔ sa-dɛɛra balo na tiini ba dana  

ba dwoi konto sana bam ko na pae nɔɔna nyɔ to.  
7 Pipiri-na teo kom ywoni dem de ko wo-laaro tem  

se te jwoori te ji cham de yaara te pa-ko.  

Kokuri teo kom nye de kaane wolo na yeini o tɛ o we,  

‘Amo di paare mo ye kolokolo daa bá daane-ne.  

Amo dae kadeim, ye a yiɡa bá fɔɡe ka nyɔne.’  
8 Teo kom na bere ko tete kamunni to ŋwaane,  

yaara dwi maama wó pɔpɔ ya ba ko baŋa dɛ dedwe wone.  

Jawe-chɛɛro de yi-nyɔna de kana wó ba te ja-ko.  

Mini de maa wó di-ko.  

Yuu-tu Baŋa Wɛ jeɡe dam-fɔrɔ,  

ye wonto mo wó pa teo kom na waarem.”  
9 Ko ná ye loɡo baŋa pwa balo na tɔɡe ba ke teo kom kabwoŋa kikia yam ye ba di 

ywoni daane to, ba ná nɛ teo kom na jeɡe mini tei to, ba wó taa keera de 

wo-chechɔɡɔ. 10 Ba na kɔre ko yaara yam to ŋwaane, ba wó taa zeɡe yiɡa yiɡa ye ba 

nii ko nyoa kam. Ba wó taa chwoosa ye ba we:  

“Ei! Lɛɛro wora! Lɛɛro yi te-fɔrɔ kom!  

Babilon ya tiini ko jeɡe dam.  

Ko laam nam tu ko chɔɡe lela,  

awa dedoa wone.”  
11 Loɡo baŋa pipim-piina bam de wó taa keera ye ba nyɔne ba yiɡa teo kom chɔɡem 

ŋwaane, kolo ŋwaane nɔɔn-nɔɔno daa tera se ba taa yeiɡi ba zela yam. 12 Zela yalo ba 

na jeɡe ba yeiɡi to ye sabu-seŋa wonnu, de lu-nyenno wonnu, de kandwa-nyenno, ko 

woli de ɡwaaro dwi dwi, te na ye ɡare-fefale, de ɡare-nyenno, de ɡare-sonno telo na 

ye chwɛ-chwɛ to mo. Ba ta maa jeɡe da-ŋwe dwi maama, de wonnu dedɛ telo ba na 

mɛ tuu yeila, de da-laaro, de channa, de luu, de pe-siswollu ba ke to. 13 Ba ta maa 

kwori ba jeɡe terale nuɡa dwi maama, de talwoŋ-ywoŋa dwi maama, de liri 

sedwonna, ko woli de sana, de nuɡa, de bworobworo muni, de kamaana, ko woli de 

naane, de pei, de sisei, de se torokooro. Ba ta jaane kabɛ ba yeiɡa.  
14 Ba laam maa wó ta de teo kom ba we, “Wo-laaro telo maama nmo fera na zo to 

daa tera. Nmo jejeɡero tem de n nenɔŋa kam maama laam jei. Nmo daa‑n bá‑n na 

wonnu tem konto maŋa de maŋa.”  
15 Pipim-piina balo na tiini ba na nyɔɔre teo kom baŋa ne to wó taa zeɡe yiɡa yiɡa, 



ba na kɔre ko yaara yam to ŋwaane. Ba maa wó taa keera 16 ye ba chwoosa ba we:  

“Ei! Lɛɛro wora!  

Teo kamunu konto tiini ko jeɡe nenɔŋa.  

Ko nɔɔna bam maa zoore ɡare-nyenno, ye ba yera jeɡe sabu-seŋa wonnu de 

kandwa-nyenno.  
17 Ko jejeɡero tem maama laam ma ba te chɔɡe lela, awa dedoa wone.”  

Ko nam ná ye balo maama na wo naneo wone ba laɡe ba ni-wodiu to, ko ná ye balo 

na cho nabworo to, de balo na toŋe nabworo ŋwaane to, de balo na zo nabworo se ba 

vo jei to, ba maama wó taa zeɡe yiɡa yiɡa mo ba nii teo kom. 18 Banto ná nɛ nyoa kam 

na zaŋe teo kom ne, ba wó ta baŋa baŋa ba we, “Teo kamunu konto dwoŋi tera.” 19 Ba 

maa wó nyɔne ba yiɡa, ye ba chwoosa ba we,  

“Ei! Lɛɛro wora! Lɛɛro yi te-fɔrɔ kom!  

Ko na tiini ko jeɡe jejeɡero tei to pɛ se  

balo maama na tei nabwooru to di nyɔɔre ko baŋa ne.  

Ko laam ma ba ko chɔɡe lela,  

awa dedoa wone.”  
 

20 Abam balo na zoore Wɛ telaao ne to ta‑á chaka de wopwolo teo kom chɔɡem dem 

ŋwaane. Abam balo na ye Wɛ nɔɔna to, ta‑á jeɡe-na wopwolo, ko woli de Wɛ totoŋa 

nakwa, de o sampwori sem maama. Wɛ mo di teo kom taane, ye o pa abam jeɡe bora.  
21 Wɛ maleka kadwoŋi na tiini ka dana to laam ma kwei kandwɛ-kamunu, ne 

nɔŋ-zɔŋɔ na ye tei to. Ka ma dole-ko ka yaɡe naneo kom wone ye ka we,  

“Ba nam wó kwei te-fɔrɔ Babilon de  

ba dole ba yaɡe konto dwoŋi mo,  

ye nɔɔn-nɔɔno daa bá na ko jei.  
22 Ko wó ji di-dwonnu yerane.  

Nɔɔna daa bá taa wo ko wone  

se ba taa maɡe kwanno, naa ba taa leena,  

naa ba taa wui wi naa nabwanno.  

Gɔɡɔ dwi maama de bá taa wo ko wone,  

ye nɔŋɔ kwori de daa bá taa zaŋe ko wone.  



23 Min-zwoŋo mini de daa bá tɔreɡe ko wone.  

Kadiri sɔɔ de daa bá ke ko wone.  

Te-fɔrɔ kom pipim-piina bam déem mo ye loɡo baŋa dedɛɛra yiɡa tiina.  

Ko liri kikia yam ma soɡe loɡo baŋa dwi tiina maama boboŋa.  
24 Ko ná ye Wɛ sampwori selo ba na ɡo to,  

de Wɛ nɔɔna balo maama ba na ɡo to,  

ba toone dem zeɡe teo kom konto yera ne mo.  

Balo maama ba na ɡo loɡo baŋa ne to chao wó jeini teo kom yuu ne mo.”  

19 

Wɛ telaao wopwolo kom taane  

1 Amo laam ma ni kwor-dɛa, ka na nye de nɔn-kɔɡɔ dedɛ na ŋɔɔne baŋa baŋa telaao 

ne ba we:  

“Aleluya!j  

Debam Tu Wɛ mo ye verem tu,  

de nenɔŋ-fɔrɔ tu, de dam tu.  
2 O borem dem yɔɔre de ye cheɡa mo.  

Ko ná ye ka-tola kalo na dana  

ye ka bwoŋa kikia yam jaɡe jei maama ya chɔɡe loɡo baŋa to,  

Wɛ di ka taane pa ka to.  

O ma waare-ka, ka na pɛ o tontoŋena bam te to ŋwaane.”*  
3 Ba daa ma ta baŋa baŋa ba we:  

“Aleluya!  

Mini na di-ka to, ko nyoa kam wó taa zaŋa mo taa,  

se ko taa vei wuu.”  
 

4 Nakwa finlei-bana bam, de wonnu tena tem na ŋwe to laam ma kuni dwoona Wɛ 

yiɡa ne ba pa‑o zula, o na jei paare yituŋu kom baŋa ne to. Ba ma zuli‑o ye ba we:  

“Ameena! Aleluya!”  
5 Kwora kadwoŋi laam ma ŋɔɔne paare yituŋu kom seeni ka we:  

“Abam balo maama na ye Wɛ tontoŋena to,  

ta‑á tei-na dé Tu Wɛ wom.  

Abam balo maama na kɔre‑o to,  

ko ná ye nɔn-kamuna de nabwona,  

á ta‑á zuli‑o.”  
6 Amo laam ma ni sɔɔ, ko na nye de nɔn-kɔɡɔ dedɛ na ŋɔɔne baŋa baŋa, ye ko dɔna 

ne na mo wuuri ye doa baɡa tei. Ko maa ŋɔɔne ko we:  

“Aleluya!  

Debam Tu, Dam-fɔrɔ Tu Baŋa Wɛ mo di paare.  
7 Pa-na dé taa chaka de wopwolo,  

ye dé zuli‑o o nenɔŋ-fɔrɔ kom ŋwaane.  

Kokuri to, wolo na ye Pipeila kam to kadiri dem maŋa laam yia.  

O kaane wom ti o yiɡa se o zo‑o.*  
8 Ba kwei ɡare-fefale selo na tiini se nyeena pele-pele to mo  

ba pa kaane wom se o zo.”  

Gwaaro tem konto nam mo bere Wɛ nɔɔna bam keim-laaro tem na ye tei to.  
9 Maleka kam laam ma ta de amo ka we, “Popone tento n tiŋi: Ko ná ye balo ba na 

bwoŋi se ba tɔɡe ba di Pipeila kam kadiri dem wodiu kom to, banto jeɡe yu-ywoŋo 

mo.” Ka daa ma ta ka we, “Nmo na niɡi kolo maama to ye Wɛ kwora chekke mo.”  
10 Amo ma kuni dwoona ka yiɡa ne se a zuli-ka. Ka ma ta ka we, “Yé ke konto. Amo 

de ye Wɛ tontoŋeno mo, ne nmo de n nu-bia balo maama na bere we ba tɔɡe Yezu 

cheɡa kam to de na ye tei to. N maŋe se n zuli Wɛ mo.”  

Ko ye Yezu cheɡa kam konto mo pae Wɛ sampwori sem tɔɔle o kwora.  
 

11 Amo laam ma nii a na Wɛ telaao ni na pore. A ma na siseiŋ-pwoŋa. Wolo na dɔɡe 

ka baŋa ne to ye ‘Wo-dedoa Tu’ de ‘Cheɡa Tu’. O na bore nɔɔna taane tei to yɔɔre ko 

tɔɡe cheɡa mo, ye o kwori o jaane jara de cheɡa. 12 O yia maa seene ne min-voɡo tei. 

Paare yipwi dedɛ ma pu o yuu ne. Yere dedwoŋi ma popone o yera ne, ye nɔɔn-nɔɔno 

yeiri-de, ko ná dae o tete yerane. 13 Gare-dedɔrɔ kolo o na zo to ma buɡi de jana. Ba 

maa bwoi‑o we, “Wɛ Botara kam”. 14 Wɛ telaao jar-keira kɔɡɔ kom ma pu o kwaɡa. Ba 

ma dɔɡe sisein-pwonnu baŋa ne, ye ba zo ɡare-fefale selo na ye napwonnu fase to. 
15 Se-zɔɔ kolo na tiini ko jeɡe ni to maa nwoŋi o ni ne. O nam wó ma-ko o maɡe loɡo 

baŋa dwi tiina bam o de teɡa ne. O ta wó kwei luu-dedɔrɔ mo o ma wane-ba de o 

dam.* O maa wó pa se Dam-fɔrɔ Tu Baŋa Wɛ ban-zɔŋɔ kom tiini ko ba ba baŋa, 

nenɛɛne o nɔne Vini tio-bia mo se ba nyoa bam taa nwoŋa tei. 16 Yere dedwoŋi ma 

popone o ɡare-dedɔrɔ kom yera ne, de o chwei ne de we:  

“Pwa maama Pɛ,  

de yuu tiina maama Yuu-tu.”  
17 Amo laam ma na maleka kadwoŋi ka na zeɡe wea kam tetare ne. Ka ma baɡe baŋa 

baŋa ka ta de zuna balo maama na jaane wɛyuu ne to ka we, “Ba-na á la daane se á 

tɔɡe á di wodi-fɔrɔ kolo Wɛ na ke to. 18 Ba-na se á di pwa ya-nɔna, de jar-keira yiɡa 

tiina nɔna, de nɔn-babɛ nɔna, ko woli de sisei de se diina bam nɔna, de nɔɔna dwi 

maama nɔna, ko ná ye kabɛ de balo na tei ba tete to de, ko woli de nɔn-kamuna de 

nabwona.”  
19 Amo ma daare a na varem wom, de loɡo baŋa pwa bam maama, de ba jar-keira 

bam na laɡe daane se ba ke jara de wolo wom na dɔɡe siseiŋa kam baŋa ne to de o 

jar-keira kɔɡɔ kom. 20 Ba ma ja varem wom ba vɔ, de wolo na bere we o ye Wɛ 

sampwora ye o ɡane nɔɔna to.* Wonto ya mo ke wo-kenkaɡela o ma woli varem wom. 

O na ke wo-kenkaɡela yam konto to, o mɛ o ɡane balo na laɡe varem wom ɡwona 

yam ye ba daare ba zuli o kamɔɡɔ kom to mo. Ba ma kwei banto balei ŋweene, ba ja 

vo ba de buɡa wone. Buɡa kam kanto ye kalo na jeɡe mini ye chilibuɡu wora ko di to 

mo. 21 Ba jar-keira kɔɡɔ kom na daare to maama ma te. Se-zɔɔ kolo na nwoŋi 

sisein-diru wom ni ne to mo ɡo-ba. Zuna bam maama ma ba ba di ba ya-nɔna yam ba 

su.  

20 

Twa biim taane  

1 Amo laam ma na maleka kadwoŋi na nwoŋi telaao ne ka maa tu loɡo baŋa. Ka maa 

zei bwor-bu se ka ma pore ɡwoŋ-chanluŋu kom ni dem, ye ka kwori ka zei 

chapon-zɔŋɔ. 2 Ka ma zi kayanchɔrɔ kom ka vɔ taa, se ko vo ko yi bena moro dedoa. 

Kayanchɔrɔ kom konto maa ye basankwea kalo na maŋe ka wora faŋa faŋa to.* Kanto 

kam mo ye vwa-nyena pɛ wom, ye ka kwori ka ye setaane tete. 3 Maleka kam ma 

de-ka ɡwoŋ-chanluŋu kom wone ka pe. Ka ma daare ka kwoni bɔɔne dem ni se ka yé 

wane ka nwoŋi ka daa ɡane loɡo baŋa dwi tiina bam se ko vo ko yi bena moro kom na 

wó ti to. Maŋa kam kanto ná kɛ, ko laam jeɡe se ba bwoli-ka ba yaɡe se ko ke fenfee.  
4 Amo ma daare a na paare yitunnu, ye nɔɔna jei te baŋa ne. Banto ma jwoŋi dam se 

ba di nɔɔna taane. Ba maa ye balo ba ya na ɡwoni ba yuni ba na tɔɡe Yezu cheɡa kam 

ye ba bere Wɛ kwora kam to ŋwaane. Ba maa wo sɛ se ba zuli varem wom naa o 

kamɔɡɔ kom. Ba nam ta wo sɛ ba la varem wom ɡwona yam ba tira ne naa ba jea ne. 

Amo na nɛ ba jworru tem konto to, ba ma jwoori ba bi ba na ŋwea, ye ba tɔɡe de Yezu 

Krista ba di paare se ko yi bena moro. 5 Twa biim dem konto mo ye delo na dɛ yiɡa de 

ke to. Twa balo maama na daare to nam wo bi maŋa kam konto ne. Bena moro kom 

ná tu ko ba ko ti mo banto de laam wó bi toone wone. 6 Balo maama na tɔɡe ba woli 

da-yiɡa twa biim dem wone to jeɡe yu-ywoŋo, ba na ye Wɛ tete nɔɔna to ŋwaane. 

Toone delo na laɡe de ke belei to daa bá wane-ba. Banto wó taa zeɡe Baŋa Wɛ de 

Yezu Krista yiɡa ne mo ba pa zula ne kaanem tiina tei. Ba maa wó tɔɡe ded‑o ba di 

paare se ko yi bena moro kom.  
7 Bena moro kom ná tu ko kɛ, ba laam wó bwoli setaana pɛ wom se o nwoŋi bɔɔne 

dem ba na pe‑o da to wone. 8 O maa wó vo o ɡane dwi tiina balo na wo loɡo baŋa jei 

sem maama ne to. Banto maa ye Wɛ dona mo, ye ba yera ye ‘Goɡa’ de ‘Maɡoɡa’.* O 

maa wó pa ba la daane se ba ke jara. Ba kɔɡɔ kom nɔn-bia wó taa daɡa dedɛ, ne buɡa 

ni kasolo bia na ye tei to mo. 9 Ba maa wó tɔɡe loɡo baŋa jei maama ba vo ba ɡilimi 

Wɛ nɔɔna bam kɔɡɔ kom na laɡe daane mɛ to. Teo kom konto mo ye kolo Wɛ na swoi 

dedɛ to. Mini laam ma nwoŋi wɛyuu ne de ba de chɔɡe Wɛ dona bam kɔɡɔ kom 

maama. 10 Ko daare setaana pɛ wom na ɡane-ba to, ba ma dole wonto ba de buɡa kalo 

na jeɡe mini ye chilibuɡu wora ko di to wone. Kanto mo ye buɡa kalo ba na maŋe ba 

de varem wom de wolo na bere we o ye Wɛ sampwora ye o ɡane nɔɔna to ba yaɡe ka 

wone to. Dáane mo ba maama wó na cham wea de tete maama se ko taa vei wuu.  
11 Amo ma daare a na paare yituŋ-kamunu kolo na ye napwoŋo to, de wolo na jei ko 

baŋa ne to.* Teɡa baŋa de wɛyuu maama ma duri te kɛ o yiɡa ne, ye te daa tera. 
12 Amo ma na balo na teɡe to, dedɛɛra de nabwona maama, ba zeɡe paare yituŋu kom 

yiɡa ne. Nɔɔna ma puri twanno se ba nii. Ba ma daare ba puri tɔnɔ kodwoŋi na ye Wɛ 

ŋwe-doŋa tɔnɔ kom to. Ba ma bore twa bam taane se ko maŋe de ba na ke kolo to, 

nenɛɛne ko na popone ko tiŋi twanno tem wone tei to. 13 Naneo kom ma pa twa balo 

na maŋe ko wone to chwoŋa se ba nwoŋi. Toone de ma yaɡe balo de na jaane to. 

Churu de ma yaɡe ko nɔɔna bam. Ba ma bore twa bam konto maama taane se ko 

maŋe de ba na ke kolo to. 14 Ba laam ma ja Toone de Churu ba dole ba de buɡa kam 

na jeɡe mini to wone. Buɡa kam de ka mini dem mo bere toone belei tu na ye tei to. 
15 Nɔɔno wolo maama yere na maŋe de wo popone de ke Wɛ ŋwe-doŋa tɔnɔ kom wone 

to, ba dole konto tu ba de buɡa kam na jeɡe mini dem to wone mo.*  

21 

Wɛ de nabiina wó taa zoore daane  

1 Amo laam ma na wɛyuu-doŋo dedaane te-doŋa na wora. Boboa wɛyuu kom de 

boboa teɡa baŋa kam pipiri te kɛ. Naneo de daa tera.* 2 Amo ma daare a na teo kolo 

Wɛ na pɔɔre o pa o tete ye ko yere ye Jerusalem te-doŋo kom to. Ko ma nwoŋi wɛyuu 

Wɛ tei ne ko maa tu loɡo baŋa. Ko ma yɔɔre ko kwɛ lanyerane ne kaane na ti o yiɡa se 

o zo baro tei to. 3 Amo ma ni kwor-dɛa na ŋɔɔne paare yituŋu kom seeni ka we, “Wɛ 

tete sɔŋɔ laam mo wo nabiina tei ne. O nam wó taa zoore ba tei ne, ye ba wó taa ye o 

nɔɔna. Wɛ tete wó taa wo ba tei ne ye o nii-ba.* 4 O maa wó weeri ba maama yi-na se 

ba daa yé taa jeɡe yi-nyɔna. Toone de daa bá taa wora. Wo-chechɔɡɔ, de keira, de 

yaara maama de wó jei. Kokuri to, boboa wo-dwonnu tem kɛ.”  
5 Wolo wom na jei paare yituŋu kom baŋa ne to laam ma ta o we, “Nii! Amo laam pɛ 

se wonnu maama ji wo-donno.” O daa ta ma ta de amo o we, “Popone wonnu tento n 

tiŋi, kolo ŋwaane taane dento jeɡe cheɡa ye de maŋe se nɔɔna sɛ-de.”  
6 O ma daare o we, “Wonnu tem ke te ti. Amo mo ye pulim jei de kweelim jeiɡa. 

Amo nam ta mo ye da-yiɡa tu de tiim tu.* Na-nyɔm ná jeɡe wolo maama, amo wó pa 

kotu chwoŋa se o nyɔ buli-yi delo na na pae ŋwea to zɛɛra. 7 Wolo maama na wane 

wo-balwaaro dam to mo wó jwoŋi wo-laaro tem konto. Amo Wɛ wó taa nii‑o, ye o taa 

ye a bu. 8 Ko nam ná ye balo na kɔre cham to, de balo na pipiri ba kwaɡa ba ya Yezu 

to, de nɔn-wo-korro, de nɔn-ɡora, de balo na bwoori to, ko woli de liri-mwa tiina, de 

balo na kaane jwona to, dedaane vwa-nyena dwi maama, banto nam maŋe se ba vo ba 

misi buɡa kam na jeɡe mini ye chilibuɡu de wora ko di to wone mo. Toone dem konto 

mo ye delo na ke belei to.”  
9 Maleka kadwoŋi laam ma ba amo tei. Ka nwoŋi malese serepɛ sem wone mo, se na 

jeɡe zwe serepɛ sem de se wo yaara yarepɛ yalo na laɡe ya ke ya ma kweeli to. Ka ma 

ta de amo ka we, “Ba se a bere‑m ka-dooro wom, o na laɡe o zo wolo na ye Pipeila 

kam to.”  
10 Wɛ Sin-laao kom laam ma ba amo tei de dam, ye a na we maleka kam kale-ne ka ja 

ka vo peo-zɔŋɔ kolo na tiini ko dɔra to yuu. Ka ma bere-ne Wɛ tete teo kom, ko yere 

na ye Jerusalem ye ko maa nwoŋi wɛyuu Wɛ tei ne ko tu loɡo baŋa to. 11 Wɛ 

nenɔŋ-fɔrɔ kom ma pa se teo kom nyeena lanyerane. Ko maa nye de kandwɛ-nyeno 

kolo yere na ye Yasepa to, ye ko nyeene pele-pele ne ɡelaase na nyeene tei to. 
12 Kabiri-kamunu kolo na dɔra to ma lɔ ko kaaɡe teo kom. Kabira kam maa jeɡe nia 

fuɡa-yalei. Wɛ malese fuɡa-selei maa zeɡe nia yam konto dedoa dedoa ne. Isarele tiina 

dwia fuɡa-yalei yam yera ma popone nia yam baŋa ne. 13 Teo kom sɛ sem maama jeɡe 

nia yatɔ yatɔ mo. Yatɔ yɔɔre wɛ-puli seeni. Yatɔ maa wo wɛ-puli jaɡwia seeni. Yatɔ 

maa wo wɛ-puli jazem seeni. Yatɔ maa daare ya wo wɛ-zoore seeni. 14 Teo kom kabira 

kam kuri ma chwi pelwaaro fuɡa-telei baŋa ne. Pipeila kam totoŋa nakwa fuɡa-balei 

bam yera ma popone pelwaaro tem konto yera ne.  
15 Maleka kalo na ŋɔɔne de amo to maa zei sabu-seŋa nacheiɡa se ka ma maŋe teo 

kom na mae tei to, de ko nia yam de ko kabira kam de na mae tei to. 16 Teo kom sɛ 

sena sem maama mara se mara mo. Maleka kam ma kwei ka nacheiɡa kam ka ma 

maŋe teo kom. Ko saŋa maama dedɔrem maa ye stadia morro fuɡa-telei (12,000).k Ko 

sɛ sem de ko wɛyuu maama dedɔrem mae daane mo. 17 Ka ma daare ka maŋe teo kom 

kabira kam. Ka ma maŋe de jatwoɡo de noa ni maŋem kuni bi de finna-bena (144) 

mo. Maleka kam na maŋe-ko tei to ye bedwe mo de nabiinu na mae o jeŋa o maŋe 

wonnu tei to. 18 Ba lɔɡe kabira kam de kandwɛ-nyeno kolo yere na ye Yasepa to. Ko 

daare teo kom tete yɔɔre ko ye sabu-seŋa kalo na tiini ka lana fase ne ɡelaase na ye tei 

to mo ba mɛ ba lɔ. 19-20 Pelwaaro telo teo kom kabira kam na chwi te baŋa ne to mo ba 

mɛ kandwa-nyenno dwi maama ba ma ɡɔɡere te yera. Pelɔrɔ maama jeɡe ko 

kandwɛ-nyeno mo, ye te yera mo tento:  

1. Jasipa 2. Safira3. Aɡate  

4. Emeraleda5. Onika6. Saadia  

7. Kwatiza8. Bɛrula9. Topazi  

10. Churusopa11. Yakinta12. Amɛtesa  
 

21 Ko daare kabira kam manchwo-nia fuɡa-yalei yam tete mo ba mɛ kandwa-nyenno 

telo yere na ye ‘pɛɛle’ to ba ma ke. Nia yam maama ye pɛɛle dedoa dedoa mo ke da. 

Teo kom pempale dem maa ye sabu-seŋa kalo na tiini ka lana ne ɡelaase na nyeene 

lanyerane tei to.  
22 Amo nam nɛ we Wɛ diɡa tera teo kom wone, kolo ŋwaane Dam-fɔrɔ Tu Baŋa Wɛ 

dedaane Pipeila kam tete mo wora ye nɔɔna zuli-ba teo kom jei maama ne. 23 Wɛ 

nenɔŋ-fɔrɔ kom na pae teo kom jeɡe pwooni to, ko daa ba laɡe se wea kam de chana 

kam daa taa zeiŋi ko baŋa ne. Pipeila kam de pae ko jeɡe pwooni ne min-zwoŋo na 

pae pwooni tei to.* 24 Loɡo baŋa dwi tiina bam wó taa jeɡe ba ŋwea pwooni dem konto 

                                                           

 k21:16 stadia 12,000 = kilomiita 2,400 

 *21:23 Izaya 60:19-20 



wone. Loɡo baŋa pwa bam maa wó ja ba jejeɡero ba ba ba ke teo kom wone.* 25 Dɛ 

maama ba bá pe teo kom nia yam, kolo ŋwaane teɡa daa bá yi jei sem konto ne.* 26 Ba 

maa wó kwei loɡo baŋa dwi tiina jejeɡero tem de ba nenɔŋa maama ba ja ba ba ke da. 
27 Ko daare kolo maama na jeɡe diɡiru to bá zo ko wo. Nɔɔno wolo maama na ke 

wo-zɔɔna to, de wolo maama na ye vwa-fɔro to bá zo ko wo. Balo yera na popone ya 

tiŋi Pipeila kam ŋwea tɔnɔ kom wone to yerane mo wó na chwoŋa se ba zo teo kom 

konto wo.  

22 

Bu-tola kalo na na pae ŋwea to  

1 Maleka kam ma daare ka bere-ne bu-tola kalo na na pae ŋwea to.* Na bam tiini ba 

nyeena pele-pele ne ɡelaase na nyeene tei to. Bu-tola kam na bam maa bura ba nwoŋa 

Wɛ de Pipeila kam paare yituŋu kom seeni ba dura. 2 Teo kom pempale dem de bu-tola 

kam tetare laŋa ne mo tio wora kolo bia na pae ŋwea to. Tio kom konto maa yeini ko 

leiri bia kuni fuɡa-belei bene maama wone. Chana maama wone ko leiri bia mo. Ko 

vɔɔro tem wó wane te pa loɡo baŋa dwi tiina bam na yazura ba jaweero wone. 3 Woŋo 

kolo maama na wora teo kom ne to, Wɛ sɔla bá taa wo ko baŋa ne. Wɛ de Pipeila kam 

paare yituŋu kom wó taa wo teo kom ne, ye Wɛ tontoŋena bam zuli‑o dáane. 4 Ba wó 

taa nae o yibia. O yere dem maa wó popone ba tira ne. 5 Teɡa daa bá yi teo kom ne. 

Ba bá taa laɡe min-zwonnu se te taa pae pwooni, naa wea de. Yuu-tu Baŋa Wɛ nam 

wó taa zeiŋi pwooni ba baŋa ne. Ba wó taa tɔɡe ba di paare se ko taa vei wuu.*  
6 Maleka kam daa ma ta de amo ka we, “Taane dento maama jeɡe cheɡa ye de maŋe 

se nɔɔna sɛ-de. Yuu-tu Baŋa Wɛ ye wolo na tɔɡe o Sin-laao kom baŋa o zeini o 

ni-jwoŋina bam se ba taa tɔɔle o kwora kam to mo. Wonto mo toŋe o maleka kam se 

ka ba ka le wonnu ka bere o tontoŋena bam, se ba lɔre kolo na jeɡe se ko ke leile to.”  

Yezu tutuuri dem taane  

Yezu taɡe o we:  

7 “Nii-na! A bá dáane ye a ba. Wolo maama na sɛ o tɔɡe Wɛ kwora kalo na popone ka 

tiŋi tɔnɔ konto ne to jeɡe yu-ywoŋo.”  
 

8 Amo Jɔn mo seene a ni wonnu tem konto, ye a kwori a na-te. Ko maama na tu ko ti 

to, a laam ma kuni dwoona maleka kalo na le wonnu tem ka bere-ne to yiɡa ne se a 

zuli-ka. 9 Ka ma ta de amo ka we, “Yé ke konto. Amo de ye Wɛ tontoŋeno mo, ne nmo 

de n nu-bia balo na tɔɔle Wɛ kwora kam to, ko ta woli de balo maama na sɛ ba tɔɡe 

kolo na popone tɔnɔ konto wone to de na ye tei to. N maŋe se n zuli Wɛ mo.”  
10 Ka daa ta ma ta de amo ka we, “Yé kwaane n seiɡi Wɛ kwora kalo na popone tɔnɔ 

konto ne to. Maŋa nam yia se wonnu tem konto seene te ke. 11 Maŋa daare fenfee 

yerane mo se nɔɔna leiri ba wo de ba kikia yam.  

Wolo maama na ba tɔɡe chwoŋa to,  

kotu taa vei yiɡa de o tusim dem.  

Wolo maama na tɔɡe wo-zɔɔna kikia to,  

o de nam vei yiɡa de o wo-zɔɔna keim.  

Ko daare wolo na yɔɔre o tɔɡe chwoŋa to,  

kotu taa vei yiɡa de o keim-laaro tem.  

Wolo na jeɡe wo-pwoŋo Wɛ ŋwaane to,  

kotu daa taa ke Wɛ boboŋa na laɡe tei to mo.”  

Yezu taɡe o we:  

12 “Nii-na! A bá dáane ye a ba. A ná maa beena, a maa wó taa jeɡe ŋweero a jeŋa ne, 

ye a kwei-te a pa nɔɔno maama nyɔɔre delo na maŋe de o kikia to.*  
13 Amo mo ye pulim jei de kweelim jeiɡa.  

Amo ta mo ye boboa kam de ɡurim tu,  

dedaane da-yiɡa tu de tiim tu.”  
 

14 Balo na zare ba ɡwaaro pa te lana fase to jeɡe yu-ywoŋo. Banto jeɡe chwoŋa se ba 

                                                           

 *22:12 Izaya 40:10 



di tio kolo bia na pae ŋwea to, ye ba kwori ba jeɡe chwoŋa se ba da Wɛ tete teo kom 

manchwo-nia yam ba zo ko wo. 15 Ko daare balo na bá na chwoŋa se ba zo to mo ye 

nɔn-wo-korro, de liri-mwa tiina, ko woli de balo na bwoori to, de nɔn-ɡora, de balo na 

kaane jwona to, dedaane vwa-fɔra balo na swoi se ba taa ɡane nɔɔna to.  

Yezu taɡe o we:  

16 “Amo mo toŋe a maleka se ka ba ka ta amo cheɡa kam ka bere abam balo na ye 

amo kɔɡɔ kom nɔɔna to. Amo ye wolo kuri na nwoŋi Pɛ David dwi dem wone to.* Amo 

ye tetete chalechoa kalo yere na ye naŋɔɡɔ ye ka tiini ka nyeene to mo.”  
17 Wɛ Sin-laao kom de ka-dooro woml ma sɛ Yezu ye ba we, “Nam ba.” Wolo maama 

na niɡi kwora kanto to jeɡe se o de ta we, “Nam ba.” Na-nyɔm na jeɡe wolo maama to 

maŋe se o ba. Wolo maama na laɡe se o nyɔ na balo na pae ŋwea to jeɡe chwoŋa se o 

ba o jwoŋi o nyɔ zɛɛra.  
 

18 Amo Jɔn nam laɡe a kaane balo maama na cheiɡi wonnu telo na popone tɔnɔ 

konto wone ye te ye Wɛ kwora to. Nmo ná kwei woŋo n woli tɔnɔ konto wonnu tem 

wone, Wɛ wó pa n na waarem se ko woli de yaara yalo tɔnɔ kom na bere to. 19 Nmo 

nam ná le woŋo tɔnɔ kom wone n yaɡe, Wɛ wó le nmo de yiɡa o yaɡe, se n yé da n di 

tio kolo bia na pae ŋwea to, naa n tɔɡe n zo Wɛ tete teo kom wo, ne tɔnɔ konto na 

maŋe ko bere tei to.  
20 Wolo wom na zeɡe wonnu tem konto cheɡa kam kwaɡa ne to mo tɛ o we: “Ko ye 

cheɡa mo. A bá dáane ye a ba.”  

Ameena. Dé sɛ konto. Dé Teiru Yezu, nam ba!  
 

21 Debam Teiru Yezu zaane dem taa wo Wɛ tete nɔɔna bam maama tei ne. Ameena.  

